
Génesis 

Génesis 1 

C'u x'elan ilic ayinuc scotol c'usitic oy 

1Ta sliqueb c'alal lic ayinuc scotole, Dios la spas li vinajel xchi'uc banamile. 

2Pero li banamile mu'yuc to'ox chapal, mu'yuc c'usi xvinaj o, puru ic' osil oy. Li Dios 

ti mu'yuc sbec'tale te xvelvun xic' ta ba vo'. 

3Ja' yu'un li Diose jech laj yal:, “Ac'o oyuc sac osil”, xi. Jech isacub li osile. 

4Li Diose lec laj yil li sac osile, jech la svoc' ta o'lol li ic' osile. 

5Li sac osile “c'ac'altic” laj yac'be sbiin. Li ic' osile “ac'ubaltic” laj yac'be sbiin. Ja' 

jech la spas Dios ta sba c'ac'al. Jech i'ic'ub osil, isacub ta yoc'omal. 

6Ts'acal jech laj yal li Diose: “Ac'o svoc' sba li vo'e. J'o'lol ac'o toyuc batel ta toyol; 

j'o'lol ac'o comuc ti bu ono'ox oye, yu'un jech jamal chcom ta o'lol”, xi. 

7Lic svoc' sba li nabe. J'o'lol itoy batel ta toyol; j'o'lol icom ti bu ono'ox oye. Jech ic'ot 

ta pasel. 

8Ti bu jamal icome, “vinajel” laj yac'be sbiin. Ja' jech la spas Dios ta xchibal c'ac'al. 

Jech i'ic'ub osil, isacub ta yoc'omal. 

9Jech laj yal noxtoc li Diose: “Li vo' ti icom ta yolon vinajele, ac'o stsoban sba ta jun 

no'ox yavil yu'un jech ac'o vinajuc taqui banamil”, xi. Jech ic'ot ta pasel. 

10Ti bu taquin icome “banamil” la sbiin. Li vo' bu la stsoban sbae “nab” la sbiin. Li 

Diose toj lec laj yil scotol. 

11Jech laj yal noxtoc: “Ac'o ch'iuc ta banamil scotol vomol a'mal, xchi'uc ts'i'lal ti 

chac' sbeq'ue, xchi'uc te'etic ti chac' sate”, xi. Ja' jech ic'ot ta pasel. 

12Jech lic ch'iuc scotol li vomol a'male, xchi'uc li ts'i'lal ti chac' sbeq'ue, xchi'uc li 

te'etic ti chac' sate. Li Diose toj lec laj yil scotol. 

13Ja' jech la spas Dios ta yoxibal c'ac'al. Jech i'ic'ub osil, isacub ta yoc'omal. 

14-15Jech laj yal noxtoc li Diose: “Ac'o oyuc c'usitic chac' xojobal ta vinajel, yu'un ja' 

ta sacubtasic li banamile, jech ta svoc' sba li c'ac'altic xchi'uc ac'ubaltique. Xchi'uc 

jech chich' na'el bu chlic jujun c'ac'al, jujun jabil, xchi'uc yorail c'usitic tsots sc'oplal”, 

xi. Ja' jech ic'ot ta pasel. 

16Li Diose la spas chib c'usitic chac' xojobal: li jun muq'ue ja' ta sacubtas osil ta 

c'ac'altic; li jun biq'uite ja' ta sacubtas osil ta ac'ubaltic. La spas noxtoc li c'analetique. 

17Li Diose te laj yac' ta vinajel li c'usitic chac' xojobale yu'un ja' ta sacubtasic li 

banamil 

18ta c'ac'altic xchi'uc ta ac'ubaltique, yu'un jech tsvoc' sba li sac osil xchi'uc ic' osile. 

Li Diose lec laj yil scotol. 

19Ja' jech la spas ta xchanibal c'ac'al li Diose. Jech i'ic'ub osil, isacub ta yoc'omal. 

20Li Diose jech laj yal noxtoc: “Ac'o ayinuc c'usiuc no'ox chanul ta vo'etic, xchi'uc 

ac'o oyuc mutetic ti xvilet ta toyol chanovique”, xi. Jech ic'ot ta pasel. 

21La spas muc'tiquil chanul nabetic noxtoc li Diose, xchi'uc scotol chonetic, choyetic 

ti chch'iic ta vo'e, xchi'uc scotol li mutetique. Li Diose lec laj yil scotol. 

22Laj yac'be bendición li chonbolometic la spase, jech laj yalbe: “Bolanic, epajanic; 

nojesic li nabetique. Ac'o epajuc noxtoc mutetic ta banamil”, xi. 

23Ja' jech la spas Dios ta yo'obal c'ac'al. Jech i'ic'ub osil, isacub ta yoc'omal. 

24Li Diose jech laj yal noxtoc: “Ac'o ayinuc ta banamil scotol chonbolometic, ja' li 

c'usi stac' ts'unel, xchi'uc li c'usi mu stac' ts'unele, xchi'uc scotol li c'usi xquilet ta 

banamil chanovique”, xi. Jech ic'ot ta pasel. 

25Ja' Dios la spas scotol li chonbolometic le'e. Lec laj yil scotol. 

26Ts'acal to jech laj yal: “Jpastic, cristiano jech chac c'u cha'al vu'utic; ja' jloc'ol 

jq'uexoltic chc'ot. Yu'un ac'o sventainic li choyetique, li mutetique, li chonbolometic ti 

stac' ts'unele, xchi'uc ti mu stac' ts'unele, xchi'uc li chonetic ti xquilet ta banamil 

chanovique”, xi. 

27C'alal la spas cristiano li Diose, ja' la sloc'ta sba jech c'u cha'al stuc. Vinic xchi'uc 

ants la spas. 

28Laj yac'be bendición. Jech laj yalbe: “Bolanic; epajanic. Nojesic li banamile; 

ventainic o. Pasic ta mantal scotol li choyetique, li mutetique, xchi'uc scotol li 

chonetic ti xquilet ta banamil chanovique”, xut. 

29Ts'acal to jech laj yalbe noxtoc: “Q'uelavilic, cac'ojboxuc xa scotol li vomoletic ti 

chac' sbeq'ue xchi'uc scotol li te'etic ti chac' sate. Ac'o tunuc sventa ave'elic. 

30Yan li chonbolometic ti mu stac' ts'unele, xchi'uc li chonetic ti xquilet ta banamil 

chanovique, xchi'uc scotol li mutetique, ja' cac'ojbe sve'elinic li ts'i'laletique”, xi. Ja' 

jech ic'ot ta pasel. 

31Scotol li c'usitic pasbil yu'un Diose toj lec laj yil. Ja' jech la spas ta svaquibal c'ac'al. 

Jech i'ic'ub osil, isacub ta yoc'omal. 

Génesis 2 

1Jech imeltsaj o li vinajel banamile xchi'uc scotol li c'usitic te oye. 

2Li Diose la xcux yo'nton ta svucubal c'ac'al, yu'un meltsajem xa'ox yu'un scotol. 

3Jech laj yac'be bendición li svucubal c'ac'ale, yu'un ja' jun c'ac'al ti voc'bil yu'une. 

Yu'un li jun c'ac'al le'e ja'o la xcux ta sventa li yabtel la spase. 

4Li'i ja' sc'oplal c'u x'elan lic ayinuc yu'un Muc'ul Dios li vinajel xchi'uc banamile. 

Li Diose la spas Adán xchi'uc Eva 

C'alal meltsajem xa'ox yu'un Muc'ul Dios li vinajel banamile, 

5mu'yuc to'ox ch'iemic li te'etique xchi'uc mu'yuc to'ox chjavan tal li ts'i'laletique. 

Yu'un li Muc'ul Diose mu'yuc to laj yac' taluc vo' ta banamil, xchi'uc mu'yuc to'ox 

boch'o chabtelan li banamile. 

6Pero oy ono'ox ta xloc' talel vo' te ta banamil yu'un ja' chat'es scotol li banamile. 

7Ja' yu'un li Muc'ul Diose lic smeltsan ta ts'u'ilum li vinique. La xjuch'tabe sni', jech 

lic ayinuc xch'ulel, lic yich' ic'. Ja' jech lic cuxiuc o li vinique. 

8Ts'acal to li Muc'ul Diose la sts'un jsep ts'unubaltic ta sloq'ueb c'ac'al, Edén sbi. Ja' te 

laj yac' li vinic ti la spase. 

9Laj yac' ch'iuc noxtoc ep ta chop te'etic toj c'upilic sba, lec ta lo'bel sat. Te ta o'lol li 

ts'unubaltique laj yac' ch'iuc jpets te' sventa cuxlejal, xchi'uc jpets te' sventa chac' ta 

na'el c'usi lec xchi'uc c'usi chopol. 

10Te ta Edén ta xloc' tal jun uc'um yu'un ja' chat'es li ts'unubaltique. Ts'acal te chlic 

svoc' sba ta chanxol. 

11Li sba yoc uc'ume Pisón sbi. Ja' ta sjoyibta scotol li yosilal Havilae, ja' ti bu oy 

c'anal taq'uine. 

12Li c'anal taq'uin te oy ta yosilal Havilae toj ven lec. Jech noxtoc oy xuch'al te' toj lec 

mu yic', xchi'uc oy ónice ton te. 

13Li xchibal yoc uc'ume Gihón sbi. Ja' ta sjoyibta scotol li yosilal Cuse. 

14Li yoxibale ja' li uc'um Tigris sbie. Ja' ti te xjelov ta xocon Asiria ta stuq'uil sloq'ueb 

c'ac'ale. Li xchanibal yoc uc'ume ja' li Éufrates sbie. 

15Li Muc'ul Diose te laj yac' ta ts'unubaltic Edén li vinique yu'un ja' ta xchabi, xchi'uc 

ta xabtelan. 

16Jech laj yalbe mantal: “Xu' chalo' scotol li sat te'etic li' oy ta ts'unubaltique. 

17Ja' no'ox mu xalo'be sat li jpets te' ti ja' sventa chac' ta na'el c'usi lec, xchi'uc c'usi 

chopole, yu'un me chalo'e, ta xacham”, xut. 

18Li Muc'ul Diose jech lic yal: “Mu lecuc ti stuc no'ox li vinique. Ja' lec ta jpasbe jun 

xchi'il yu'un ja' yajcoltaubbail chc'ot”, xi. 

19-20Li Muc'ul Diose ta ts'u'ilum la spas scotol li chonbolometique xchi'uc li 

mutetique. Ts'acal to la stsob tal scotol ta stojol li vinique yu'un ac'o yac'anbe sbi. Li 

vinique lic yac'be sbi li chonbolometic ti stac' ts'unele, xchi'uc ti mu stac' ts'unele, 

xchi'uc scotol li mutetique. Ti c'u x'elan laj yac'be sbi jujuchope ja' jech icom o. Pero 

li Adane mu xloc' yajcoltaubbail o te ta chonbolometic. 

21Ja' yu'un li Muc'ul Diose lic yac' vayuc li vinique, bats'i pim ibat li svayele. Jech te 

lic sloq'uesbe jun xch'ilte'. La snu'pbe comel yan velta li sbec'tale. 

22Li Muc'ul Diose lic spas ta jun ants li xch'ilte'e. Te la sva'an ta stojol li vinique. 

23C'alal laj yile, jech laj yal: “Li'i ja' jbec'tal; ja' jbaquil. ‘Ants’ sbi chc'ot, yu'un ta 

vinic iloc'”, xi li Adane. 

24Ja' yu'un li vinique ta scomtsan stot sme', yu'un ta xic' yajnil. Li chibic to'oxe jun 

no'ox sbec'tal ta xc'otic. 

25Li vinic xchi'uc yajnile t'anal xchibalic, pero muc xq'uexovic. 

Génesis 3 

Li Adán xchi'uc Evae la sbajbeic smantal Dios 

1Li quiletel chon ta vo'onee ja' no'ox stuc toj manya c'usi tspas xchi'uc sbijil ta scotol 

yantic chonbolometic ti pasbil yu'un Muc'ul Diose. Ja' yu'un jech la sjac'be li antse: —

¿Me ta melel laj yalboxuc Muc'ul Dios mu xu' chalo'beic sat jpetsuc li te'etic li' ta 

ts'unubaltique? —xi. 

2Itac'ov li antse: —Xu' ta jlo'becutic sat scotol li te'etic li' ta ts'unubaltique. 

3Ja' no'ox mu xu' ta jlo'becutic sat li jpets te' te ta o'lol ts'unubaltique. Laj yalbuncutic 

Dios ti mu xu' ta jlo'cutique, ti mu xu' ta jpicutique. Me jech ta jpascutique, ta 

xichamcutic —xi. 

4Pero li chone jech laj yalbe li antse: —Mu meleluc. Mu xachamic yu'un. 

5Yu'un li Diose sna'oj ti chjam asatic me laj alo'ique; chlic ana'ic c'usi lec xchi'uc c'usi 

chopol. Chaco'lajic jech chac c'u cha'al Dios —xi. 

6Li antse laj yil ti toj c'upil sba li sat te'e; chac xa slo' ya'ay ta ora. La snop ti jech ta 

xbijub oe. Jech bat stul jbej li sat te'e; la slo'. Bat yac'be li smalale; te la slo' ec. 

7Jech ta ora ijam satic, laj yil sbaic ti t'analique. Jech lic sts'isic yanal higo te'; ja' la 

smac sbaic o. 

8C'alal bat xa'ox c'ac'ale, li vinic xchi'uc yajnile laj ya'yic ti te chanov tal ta yut 

ts'unubaltic li Muc'ul Diose. Jech bat snac' sbaic ta anil ta yolon te'etic te ta yut 

ts'unubaltic. 

9Li Muc'ul Diose laj yapta li vinique. Jech la sjac'be: —¿Bu oyot? —xi. 

10Itac'ov li vinique: —Laj ca'ay ti te chaxanov tal ta yolon ts'unubaltique jech lixi' 

yu'un t'analun, jech la jnac' jba —xi. 

11Li Diose jech la sjac'be: —¿Boch'o laj yalbot ti t'analote? ¿Me yu'un laj alo'be sat li 

te' ti laj calbot mu me xalo'e? —xut. 

12Itac'ov li vinique: —Ja' laj yac'bun li ants ti laj avac'bun jchi'ine jech la jlo' —xi. 

13Li Muc'ul Diose jech la sjac'be ec li antse: —¿C'u yu'un ti jech laj apase? —xut. 

Itac'ov li antse: —Ja' la slo'laun li chone jech la jlo' —xi. 

14Li Muc'ul Diose jech laj yalbe noxtoc li chone: —Ta sventa ti jech laj apase, vo'ot 

toj ven chopol chacom ta scotol li yantic chonetique. Li' tanae xaquilet ta banamil 

chaxanov ti jayib c'ac'al cuxulote, xchi'uc puru ts'u'ilum chalo'. 

15Ta xcac' ti acontra abaic chacom o achi'uc li antse. Jech ta xcom o c'alal ta avalab 

anich'nab xchi'uc syal'alabtac li antse. Li syal'ole ta to xlic xvoch'bot ajol; yan li vo'ote 

ja' no'ox chati'be xchac yacan —xut. 

16Jech laj yalbe ec li antse: —Chaquepajesbot xc'uxul ti c'alal cha'alaje. Ep c'ux 

chava'ay ti c'alal ta xvoc' avalabe, pero chcuch avu'un, yu'un ja' lec chava'ay ti 

chachi'in amalale, jech ja' ta spasot o ta mantal —xut. 

17Jech laj yalbe ec li vinique: —Ta sventa ti laj ach'unbe smantal li avajnile, xchi'uc 

laj alo' li sat te' ti laj calbot mu xu' chalo'e, li' ta orae vo'ot ta amul ti chopol ta xcom o 

li banamile. Tsots cha'abtej c'alal chata ave'el ti jayib c'ac'al cuxulote. 

18Li' ta banamile ta xch'i ep ta chop ch'ixetic. Jech noxtoc ta xlic alo' te'tical itajetic ti 

stac' lo'ele. 

19Ep chachiq'uinaj c'alal chata ave'el. Ja' to chlaj avocol c'alal me lapas ta lum yan 

veltae. Yu'un ta lum ono'ox pasbilot, jech chac'ataj ta lum yan velta noxtoc —x'utat. 

20Li vinique Eva laj yac'be sbi li yajnile, yu'un ja' me'il yu'unic scotol li boch'otic 

cuxulique. 

21Li Muc'ul Diose la spas c'u'il ta snuculil chonbolometic yu'un ja' la yac'be slap li 

vinic xchi'uc yajnile. 

22Jech laj yal: “Li' ta orae ja' xa jech ic'ot jech c'u cha'al vu'utic li vinique, yu'un laj xa 

sna' c'usi lec xchi'uc c'usi chopol. Mu xa xu' chbat stul yan velta li sat te' sventa 

cuxlejale yu'un me la slo'e, jech xu' chcuxi o sbatel osil”, xi li Muc'ul Diose. 

23Ja' yu'un li Muc'ul Diose la sloq'ues batel ta ts'unubaltic Edén li vinique. Lic yac' 

abtejuc ta banamil ti bu ono'ox ilic tal sbec'tale. 

24C'alal laj xa'ox sloq'ues batel li vinique, la stac tal querubinetic te ta ts'unubaltic ta 

sloq'ueb c'ac'al, xchi'uc jun espada xpulpun no'ox, yu'un ja' tsjoyibta ta jujujot sventa 

mu me boch'o xbat yo' bu oy li jpets te' sventa cuxlejale. 

Génesis 4 

Sc'oplal c'usi ic'ot ta pasel yu'un Caín xchi'uc Abel 

1Li Adane la xchi'in sbaic xchi'uc li yajnile, ja' li Evae. Li Evae lic xchi'in yol. Ivoc' li 

yole, Caín sbi, jech laj yal li Evae: “Oy xa jun jquerem; ja' laj yac'bun li Muc'ul 

Diose”, xi. 

2Ts'acal ivoc' noxtoc li Abele, ja' li yits'in Caine. Li Abele ja' yabtel ta sts'un chij. Yan 

li Caine ja' yabtel tsts'un c'usitic chloc' ta banamil. 

3C'alal i'ech' xa'ox jayibuc jabile, li Caine te laj yich'be tal ta smoton Muc'ul Dios li 

sat c'usitic sts'unoje. 

4Jech ec li Abele laj yich'be tal ta smoton Muc'ul Dios sba yoltac xchij ti lec 

jubenique. Li Muc'ul Diose lec laj yil li Abele xchi'uc li matanal laj yaq'ue. 

5Yan li Caine mu'yuc lec i'ilat xchi'uc li matanal laj yaq'ue. Jech tsots lic ilinuc li 

Caine; isoc sat ta jyalel. 

6Jech i'albat yu'un li Muc'ul Diose: “¿C'u yu'un ti solel cha'iline, ti cotsbijem asate? 

7Me chajel li c'usi chanope, mu xastsalot li sc'ac'al avo'ntone. Pero me mu xajele, li 

mulile te xa smalaojot yu'un ac'o xastsalot. Pero vo'ot xu' chatsal ti me chac'ane”, 

x'utat. 

8Ta yan c'ac'al li Caine laj yic' batel ta paxal li yits'ine. C'alal te oyic xchibalic ta 

te'tique, li Caine lic stsac li yits'ine; te la smil comel. 

9Li Muc'ul Diose jech la sjac'be li Caine: —¿Bu oy li avits'in Abele? —xut. —Mu 

jna'. ¿Me yu'un ja' cabtel ta jchabi li quits'ine? —xi itac'ov. 

10Jech i'albat yu'un li Muc'ul Diose: —¿C'u yu'un ti jech laj apase? Li xch'ich'al 

avits'in laj amalbee x'avet ta jtojol, yu'un chisc'anbun vocol ti ac'o jchapanote. 

11Ja' yu'un ta xata ep avocol. Chopol chabat o, xchi'uc chaloc' o batel li' ta banamil ti 

bu i'uch' batel xch'ich'al li avits'in laj amile. 

12Ac'o me cha'abtej ta banamil, pero mu'yuc ta xac' sat li c'usitic chats'une. Jech 

noxtoc jcotcovil chabat o. Mu'yuc bu chata ti xu' chacux avo'ntone —x'utat. 

13Li Caine jech la stac'be li Muc'ul Diose: —Li vu'une mu xcuch cu'un li tsatsal tojol 

mulil chavac'bune, 

14yu'un chatacun loq'uel li' ta banamil, xchi'uc ti jcotcovil chibat avu'un. Jech 

chinamaj o batel ta atojol. Mu'yuc bu ta jta o ti xu' ta jcux co'ntone. C'alal me oy bu 

chistaicune, boch'ouc no'ox xu' chismilicun —xi. 

15Li Muc'ul Diose jech la stac'be: —Me oy boch'o chasmilote, vucub velta ta xich'be 

stojol —xi. Ja' yu'un li Muc'ul Diose laj yac'be senyail ta sbec'tal li Caine, yu'un jech 

mu xmilat ti me oy bu chtaat yu'un li cristianoetique. 

16Li Caine iloc' batel yo' bu ic'opanat yu'un li Muc'ul Diose. Te bat nacluc ta Nod ta 

xocon Edén ta stuq'uil sloq'ueb c'ac'al. 

Sc'oplal smomnich'nabtac Caín 

17Li Caine lic xchi'in sbaic xchi'uc li yajnile, jech lic xchi'in yol. La svoq'ues jun 

querem, Enoc sbi. Li Caine te la sliques jun lum; Enoc laj yac'be sbi jech c'u cha'al sbi 

li xnich'one. 

18Li Enoque inich'naj, Irad sbi. Li Irade inich'naj, Mehujael sbi. Li Mehujaele 

inich'naj, Metusael sbi. Li Metusaele inich'naj, Lamec sbi. 

19Li Lameque la sa' chib yajnil. Li june, Ada sbi; li yane, Zila sbi. 

20Li Adae ivoc' jun squerem, Jabal sbi. Ja' te ilic sts'unubalic li boch'otic carpana 

no'ox tspasilan batel snaic, ti ja' jts'unvacaxetic no'oxe. 

21Li Jabale ivoc' jun yits'in, Jubal sbi. Ja' te ilic sts'unubal li boch'otic sna' stijic arpa, 

xchi'uc ti sna'ic sjupanel amae. 

22Yan li Zilae la svoq'ues jun querem, Tubal-caín sbi. Ja' jtentaq'uin ibat, yu'un oy 

c'usitic la spasan ta bronce taq'uin, xchi'uc ta tsatsal taq'uin. Li Tubal-caine ivoc' jun 

yixlal, Naama sbi. 

23Ta yan c'ac'al li Lameque jech laj yalbe li yajniltaque, ja' li Ada xchi'uc Zila: “A'yo 

ava'yic lec c'usi chacalboxuc: laj xa jmil jun vinic ta scoj la syayijesun, xchi'uc la jmil 

jun querem ta scoj la smajun. 

24Me ta xpacbat sutel vucub velta me oy boch'o ta smil li Caine, ta jventa li vu'une 

ac'o pacbatuc sutel vuclajuneb xchanvinic (77) velta li boch'o chismilune”, xut. 

Yoxibal yol xnich'onic Adán xchi'uc Eva 

25Li yajnil Adane la xchi'in yol yan velta. Jech ivoc' jun squerem; Set laj yac'beic sbi. 

Jech laj yal: “Li Diose laj to yac'bun jun col; ja' xq'uexol li Abel ti la smil li Caine”, 

xi. 

26Li Sete ivoc' jun xnich'on, Enós laj yac'be sbi. Ja' to te ilic yich'ic ta muc' li Muc'ul 

Diose. 

Génesis 5 

Sc'oplal smomnich'nabtac Adán 
(1 Cr 1.1-4) 

1Li'i ja' sbiic li smomnich'nabtac Adane. C'alal lic spas sba vinic li Diose, ja' jech la 

spas jech chac c'u cha'al stuc. 

2Jun vinic xchi'uc jun ants la spas, xchi'uc laj yac'be bendición. Ta sc'ac'alil c'alal laj 

yich'ic pasele, jech laj yal li Diose: “Cristiano” sbiic chc'ot, xi. 

3Li Adane yich'oj xa'ox lajuneb svucvinic (130) jabil ti c'alal ivoc' xnich'one, ja' li 

Sete. Li Sete ja' mero jloc'tot yu'un co'ol jech c'u cha'al li stote. 

4Li Adane icuxi to batel yan vaxquib ciento (800) jabil. Ivoc' to yan squeremetic 

xchi'uc stsebetic. 

5Ti c'u yepal jabil icuxi ta scotol li Adane ja' baluneb ciento xchi'uc lajuneb xcha'vinic 

(930) jabil ta scotol. C'alal jech yepal sjabilale, icham. 

6Li Sete yich'oj xa'ox vo'ob svacvinic (105) jabil ti c'alal ivoc' li xnich'one, ja' li 

Enose. 

7Ts'acal icuxi to batel yan vaxquib ciento xchi'uc vucub (807) jabil. Jech ivoc' to yan 

squeremetic xchi'uc stsebetic. 

8Ti c'u yepal jabil icuxie, ja' baluneb ciento xchi'uc lajchab (912) jabil ta scotol. C'alal 

jech yepal sjabilale, icham. 

9Li Enose yich'oj xa'ox lajuneb yo'vinic (90) jabil ti c'alal ivoc' xnich'one, ja' li 

Cainane. 

10Ts'acal icuxi to batel yan vaxquib ciento xchi'uc vo'lajuneb (815) jabil. Jech ivoc' to 

yan squeremetic xchi'uc stsebetic. 

11Ja' yu'un icuxi baluneb ciento xchi'uc vo'ob (905) jabil ta scotol. C'alal jech yepal 

sjabilale, icham. 

12Li Cainane yich'oj xa'ox lajuneb xchanvinic (70) jabil ti c'alal ivoc' xnich'one, ja' li 

Mahalaleel sbie. 

13Ts'acal icuxi to batel yan vaxquib ciento xchi'uc cha'vinic (840) jabil. Jech ivoc' to 

yan squeremetic xchi'uc stsebetic. 

14Ja' yu'un icuxi baluneb ciento xchi'uc lajuneb (910) jabil ta scotol. C'alal jech yepal 

sjabilale, icham. 

15Li Mahalaleele yich'oj xa'ox vo'ob xchanvinic (65) jabil ti c'alal ivoc' xnich'on, ja' li 

Jared sbie. 

16Ts'acal icuxi to batel yan vaxquib ciento xchi'uc lajuneb xcha'vinic (830) jabil. Jech 

ivoc' to yan squeremetic xchi'uc stsebetic. 

17Ja' yu'un icuxi vaxquib ciento xchi'uc vo'lajuneb yo'vinic (895) jabil ta scotol. C'alal 

jech yepal sjabilale, icham. 

18Li Jarede chib sbalunvinic (162) jabil ti c'alal ivoc' li xnich'one, ja' li Enoque. 

19Ts'acal icuxi to batel yan vaxquib ciento (800) jabil. Jech ivoc' to yan squeremetic 

xchi'uc stsebetic. 

20Ti c'u yepal jabil icuxie ja' baluneb ciento xchi'uc chib xchanvinic (962) jabil ta 

scotol. C'alal jech yepal sjabilale, icham. 

21Li Enoque yich'oj xa'ox vo'ob xchanvinic (65) jabil c'alal ivoc' li xnich'one, ja' li 

Matusalene. 

22Li Enoque jun yo'nton la spasbe c'usi tsc'an li Diose. C'alal voq'uem xa'ox li 

Matusalene, icuxi to batel yan oxib ciento (300) jabil. Jech ivoc' to yan squeremetic 

xchi'uc stsebetic. 

23Ti c'u yepal jabil icuxie ja' vo'lajunvinic xchi'uc vo'ob xchanvinic (365) jabil ta 

scotol. 

24Ta sventa ti jun yo'nton la spasbe c'usi tsc'an Dios li Enoque, jech isacch'ay no'ox 

batel, yu'un i'ic'at batel yu'un li Diose. 

25Li Matusalene yich'oj xa'ox vucub slajunvinic (187) jabil c'alal ivoc' li xnich'one, ja' 

li Lameque. 

26Ts'acal icuxi to batel yan vucub ciento xchi'uc chib yo'vinic (782) jabil. Jech ivoc' to 

yan squeremetic xchi'uc stsebetic. 

27Ti c'u yepal jabil icuxie ja' baluneb ciento xchi'uc baluneb xchanvinic (969) jabil ta 

scotol. C'alal jech yepal sjabilale, icham. 

28Li Lameque yich'oj xa'ox chib slajunvinic (182) jabil c'alal ivoc' jun xnich'one. 

29Noé laj yac'be sbi, yu'un jech laj yal: “Li querem li'i ja' ta xac' jcux co'ntontic ta 

sventa li jvocoltique, ta sventa li tsots abtele, yu'un li Muc'ul Diose la soques li 

banamile”, xi. 

30C'alal voq'uem xa'ox li Noee, li Lameque icuxi to batel yan vo'ob ciento xchi'uc 

vo'lajuneb yo'vinic (595) jabil. Jech ivoc' to yan squeremetic xchi'uc stsebetic. 

31Jech icuxi vucub ciento xchi'uc vuclajuneb xchanvinic (777) jabil ta scotol. C'alal 

jech yepal sjabilale, icham. 

32Li Noee yich'oj xa'ox vo'ob ciento (500) jabil c'alal ivoc' li xnich'nabtaque, ja' li 

Sem, Cam, xchi'uc Jafete. 

Génesis 6 

Li cristianoetic ta vo'onee puru mulil ibat ta yo'ntonic 

1C'alal ibolic xa'ox li cristianoetic li' ta banamile, ich'ian tsebetic yu'unic noxtoc. 

2Li xnich'nabtac Diose laj yilic ti toj c'upilic sba li tsebetique. Jech te lic st'ujic ti bu 

junucal tsc'an chiq'uique, jech te inupin xchi'uquic. 

3Li Muc'ul Diose jech laj yal: “Mu xcac' ti toj jal chcuxiic li cristianoetique yu'un oy 

sbec'talic, jech ja' xa no'ox ta xcac' cuxiicuc vacvinic (120) jabil”, xi. 

4Ja'o te ilic sts'unubal muc'tic cristianoetic ta banamil ti c'alal laj yic' sbaic xchi'uc 

xnich'nabtac Dios li stsebetic cristianoetique, yu'un i'ayin yalab xnich'nabic 

xchi'uquic. Ja' ti ven tsatsal cristianoetic ibatic ta ts'acale, ti puquem sc'oplalic ta 

buyuc no'ox ta vo'onee. 

5Li Muc'ul Diose laj yil ti i'epaj smulic li cristianoetic ta banamile, xchi'uc ti ja' no'ox 

batem ta yo'ntonic o snopel li c'usitic chopole. 

6Li Muc'ul Diose toj vocol laj ya'ay, yu'un altic no'ox la spas cristianoetic ta sba 

banamil. 

7Jech laj yal: “Ta jtu'pbe o sts'unubal ta banamil li cristianoetic la jpase, xchi'uc scotol 

chonbolometic, xchi'uc li chonetic ti xquilet ta banamil chanove, xchi'uc li mutetique. 

Xco'laj xchi'uc ti manchuc la jpase”, xi. 

8Ac'o me jech laj yal li Muc'ul Diose, pero li Noee lec laj yil. 

Li Noee la spas jun barco 

9Li'i ja' sc'oplal Noé. Li Noee ja' jun lequil vinic. Scotol c'ac'al lec yich'oj ta muc' li 

Diose. Ja' no'ox stuc oy ta yo'nton tspas c'usi tsc'an Dios ta scotol cristianoetic ti c'alal 

cuxul li Noee. Jech lec laj yil sbaic xchi'uc li Diose. 

10Li Noee ivoc' oxib xnich'on, ja' Sem, Cam, xchi'uc Jafet. 

11Li Diose laj yil ti nojem ta mulil li banamile yu'un toj chopol li c'usitic tspasique. 

12Scotol cristianoetic ibolibic, jech i'epaj mulil ta banamil laj yil li Diose. 

13Ja' yu'un jech laj yalbe li Noee: “Laj xa jnop ti ta jlajes scotol li cristianoetique, 

yu'un ja' ta scojic ti toj ep c'usitic chopol li' ta banamile. Ja' yu'un ta xcules scotol 

xchi'uc li c'usitic oy ta sbejel banamile. 

14Meltsano jun barco ta te' ti ep xuch'ale. Ep ta c'ol yut xapas. Pac'o lec ta xuch' ta 

yute xchi'uc li spate, yu'un jech mu x'och vo' ta yut. 

15Li barcoe ja' jech smuc'ul xapas chac li'i: Vo'lajuneb svucvinic (135) metro li snatile. 

Ja' o'lol yoxibal xcha'vinic metro (22 1/2) li sjamalile. Ja' o'lol xchanlajunebal metro 

(13 1/2) li stayalile. 

16Oxcoj sjol xapas, xchi'uc jun ventana o'lol metro mu sta li smac sjole, xchi'uc jun sti' 

ta jot xocon. 

17Yu'un ta xcac' taluc pulel ta vo'. Ta xmuc ta vo' li banamile yu'un ac'o uluc 

sts'unubal scotol li c'usitic cuxajtic ta sbejel banamile. Jech ta xcham scotol li c'usitic 

oy ta banamile. 

18Pero li vo'ote ta xcom ta atojol li c'usi chapanbil cu'un ta sventa coltaele. Cha'ochic 

ta barco achi'uc avajnil, anich'nab, xchi'uc avalibtac. 

19Jech noxtoc ic'o ochel ta barco jcot stot jcot sme' ta scotol li jaychop chonbolometic 

oy ta banamile, yu'un jech mu x'ul o sts'unubal jech chac c'u cha'al li vo'ote. 

20Te co'ol cha'ochic ta barco achi'uc li cha'cha'cot chonbolometic ta jujuchop 

sts'unubalique xchi'uc li chonetic ti xquilet ta banamil chanovique, yu'un jech cuxul 

chcomic. 

21Tsobo ep ta chop ve'liletic. Nac'o ta yut barco, yu'un jech oy ave'elic, xchi'uc jech 

oy sve'elic ec li chonbolometic te ta yut barcoe”, x'utat. 

22Li Noee la spas scotol jech c'u cha'al i'albat yu'un li Diose. 

Génesis 7 

Ital pulel ta vo' 

1Li Muc'ul Diose ts'acal jech laj yalbe li Noee: “Ochanic ta barco acotolic achi'uc 

avajnil anich'nab, yu'un vo'ot no'ox atuc laj apas c'usi ta jc'an ta scotol li cristianoetic 

li' ta orae. 

2Scotol li chonbolometic ti lequic ta ti'ele tic'o ochel vuccot stot xchi'uc vuccot sme'. 

Yan ti bu mu stac' ti'ele, jcot stot jcot sme' no'ox xatic' ochel. 

3Jech noxtoc li mutetique, tic'o ochel vuccot stot, vuccot sme' ta jujuchop sts'unubal, 

yu'un jech mu xtu'p sts'unubalic o li' ta banamil. 

4Yu'un ta vucub c'ac'al ta xcac' taluc vo' cha'vinic (40) c'ac'al xchi'uc cha'vinic (40) 

ac'ubal. Yu'un ta xcules ta banamil scotol li c'usitic cuxajtic ti vu'un la jpase”, xi li 

Muc'ul Diose. 

5Li Noee la spas scotol jech chac c'u cha'al i'albat yu'un li Muc'ul Diose. 

6C'alal ipul ta vo' li banamile, yich'oj xa'ox vaquib ciento (600) jabil li Noee. 

7Te i'och ta barco li Noee xchi'uc yajnil xnich'nab, xchi'uc yalibtac, yu'un jech mu 

xlajic ta pulel ta vo'. 

8Li chonbolometic ti stac' ti'el xchi'uc ti mu stac' ti'ele, ti xvilet, xchi'uc ti xquilet ta 

banamil chanovique, 

9co'ol i'ochic ta barco xchi'uc li Noee. Ta cha'cha'cot i'ochic, jcot stot xchi'uc jcot sme' 

jech c'u cha'al i'albat yu'un li Diose. 

10Ta svucubal c'ac'ale ilic nojuc ta vo' li banamile. 

11Ja' ta svuclajunebal (17) c'ac'al yochel li xchibal ue, vaquib xa'ox ciento (600) jabil 

yich'oj li Noee. C'alal ja'o jech c'ac'ale, lic t'omanuc loq'uel tal vo'etic ta banamil 

xchi'uc ta yut nabetic. Xchi'uc ijam li vinajele, jech pulbil no'ox iyal tal li vo' ta 

vinajele. 

12Cha'vinic (40) c'ac'al xchi'uc cha'vinic (40) ac'ubal xlomet no'ox li vo'e. 

13Jech li Noee i'ochic ta barco xchi'uc li xnich'nabe, ja' li Sem, Cam, xchi'uc Jafete, 

xchi'uc li yajnile, xchi'uc li oxib yalibe. 

14Te co'ol i'ochic xchi'uc scotol li chonbolometic ti mu stac' ts'unele, xchi'uc ti stac' 

ts'unele, xchi'uc li mutetique, xchi'uc li chonetic ti xquilet ta banamil chanovique. 

15Li chonbolometic ti co'ol i'ochic ta barco xchi'uc li Noee ja' cha'cha'cot ta jujuchop. 

16Jcot stot, jcot sme' i'ochic ta jujuchop, jech c'u cha'al i'albat yu'un Muc'ul Dios li 

Noee. Ts'acal te lic smacbe sti' barco stuc li Muc'ul Diose. 

17Li vo'e ijalij cha'vinic (40) c'ac'al. C'alal tscajtsaj xa tal li vo'e, li barcoe te lic toyuc 

muyel ta banamil; te xcajet muyel ta ba vo'. 

18Li vo'e yantic no'ox inoj muyel, jech ec li barcoe te xcajet muyel o. 

19Inoj muyel ta jyalel li vo'e, jech imuc ta vo' scotol li muc'tic toyol vitsetic oy ta 

banamile. 

20C'alal muquem xa'ox ta vo' scotol li vitsetique, icajtsaj to muyel vucub metro 

noxtoc. 

21Jech icham scotol li cristianoetic ti nacalic li' ta banamile. Icham noxtoc li 

mutetique, xchi'uc li chonbolometic ti stac' ts'unele, xchi'uc li c'usi mu stac' ts'unele, 

xchi'uc li chonetic ti xquilet ta banamil chanovique. 

22Scotol li c'usitic oy ta banamile ti cuxulique, ti chich'ic iq'ue, icham scotol. 

23Ja' xa no'ox cuxul icom li Noee xchi'uc scotol ti c'u yepal oyic ta barcoe. Li yantique 

ichamic o scotolic: ja' li cristianoetique, li chonbolometic ti stac' ts'unele, li mutetic 

xviletique, xchi'uc li chonetic ti xquilet ta banamil xanovique. 

24Yu'un li banamile nojem ta vo' lajuneb xvaxacvinic (150) c'ac'al. 

Génesis 8 

I'ech' li pulel ta vo'e 

1Li Diose it'ab ta yo'nton ti te tic'ajtic ta barco li Noee xchi'uc li chonbolometique, 

jech te laj yac' taluc tsots ic' ta banamil, jech lic yaluc li vo'e. 

2Te lic macuc sti' noxtoc li vo'etic ti it'oman loq'uel tale, xchi'uc imac noxtoc li 

vinajele. Jech te ich'abi o li vo'e. 

3Ta c'unc'un lic yaluc li vo'e. C'alal ista li lajuneb xvaxacvinic (150) c'ac'ale, te xa lic 

uluc li vo'e. 

4Ta svuclajunebal (17) c'ac'al yochel li svucubal ue, li barcoe te cajal ic'ot ta jun vits te 

ta Ararat vitsetic. 

5Li vo'e yochel ta ulel yalel. Ta sba c'ac'al yochel li slajunebal ue, te xa lic vinajanuc 

jutuc jolvitsetic ti bu ven toyolique. 

6C'alal i'ech' cha'vinic (40) c'ac'ale, li Noee la sjambe li sventanail barco spasoje. 

7La scolta batel jcot joj. Li joje te xvilet o yu'un tsmala me oy chtaquij li banamile. 

8Ts'acal li Noee lic scolta batel jcot stsumut yu'un tsc'an tsna' me taquin xa li 

banamile. 

9Pero li stsumute isut tal ta barco, yu'un mu'yuc bu xu' ta xluchi yu'un noj to ta vo' li 

banamile. Li Noee la stsac ochel ta yut barco li stsumute. 

10Li Noee laj to smala yan vucub c'ac'al. Ts'acal to lic scolta batel yan velta li 

stsumute. 

11Ta xa'ox x'ic'um osil ti c'alal isut tal li stsumute. Te scats'oj tal jlic yanal oliva te'. 

Jech te la sna' o Noé ti ta xa xtaquij li banamile. 

12Laj to smala yan vucub c'ac'al. Ts'acal la scolta batel yan velta noxtoc li stsumute, 

pero muc xa sut o tal. 

13C'alal ta xa xtaquij batel jutuc li banamile, li Noee yich'oj xa'ox vaquib ciento 

xchi'uc jun (601) jabil. Ta sba c'ac'al li sliqueb ue, li Noee lic sloq'uesbe smac sjol li 

barcoe. Te laj yil ti taquin xa jutuc li banamile. 

14Ta vucub xcha'vinic (27) c'ac'al yochel li xchibal ue, lec xa'ox taquin li banamile. 

15Ja' yu'un li Diose jech laj yalbe li Noee: 

16“Loc'anic tal ta barco achi'uc li avajnil anich'nabe xchi'uc li avalibtaque. 

17Loq'uesano tal noxtoc scotol li chonbolometic te achi'uque: ja' li mutetique, li 

chonbolometic ti stac' ts'unele, xchi'uc li chonetic ti xquilet ta banamil chanovique, 

yu'un ac'o spuc sbaic batel ta scotol banamil. Ac'o bolicuc, ac'o snojesic li banamile”, 

xut. 

18Ja' yu'un li Noee xchi'uc yajnil xnich'nabe, xchi'uc li yalibtaque, iloq'uic ta barco. 

19Jech iloq'uic noxtoc scotol li chonbolometic ti stac' ts'unele, xchi'uc li c'usi mu stac' 

ts'unele, xchi'uc li chonetic ti xquilet chanovique, xchi'uc li c'usitic xvilet chanovique. 

20Li Noee te lic spasbe jun scajleb smoton li Muc'ul Diose yu'un chich' ta muc'. Te la 

stsac tal li lequil chonbolometic ti stac' ti'ele xchi'uc mutetic ti stac' ti'ele, jujucot ta 

jujuchop sts'unubal la stsac tal. Te la xchic' ta sventa smoton li Muc'ul Diose. 

21C'alal ic'ot ta stojol Muc'ul Dios li smuil yic' smotone, jech laj yal: “Mu'yuc xa ta 

jsoques yan velta banamil ta scoj smul li cristianoetique. Yu'un li cristianoetique ta 

sbic'talic ono'ox ti ja' no'ox oy ta yo'nton tspasic li c'usi chopole. Jech noxtoc mu'yuc 

xa ta jtu'pbe sts'unubal yan velta li chonbolometic jech c'u cha'al la jpas li jun velta li'i. 

22“Yu'un li' to oy li banamile, oy ts'unubajel, oy sc'ajel; oy yorail sic, oy yorail 

q'uixin; oy yorail vo', oy yorail q'uepelal; oy c'ac'altic, oy ac'ubaltic”, xi li Muc'ul 

Diose. 

Génesis 9 

Li Diose oy c'usi la xchapan xchi'uc Noé 

1Li Diose laj yac'be bendición li Noé xchi'uc xnich'nabe. Jech laj yalbe: “Bolanic, 

epajanic; nojesic li banamile. 

2Scotol li chonbolometic ta banamile chlic xi'icuc avu'unic. Scotol li c'usitic 

xviletique, xchi'uc li c'usitic oy ta banamile, xchi'uc li c'usitic oy ta nabe, cac'oj xa ta 

ac'obic scotol. 

3Me chac'anique, xu' chati'ic scotol li chonbolometique, xchi'uc xu' chalo'ic li 

itajetique. Vu'un chacac'boxuc scotol. 

4Pero oy jun ti c'usi mu xu' chati'ique: ja' li ti'bol ti oy xch'ich'ale yu'un ja' ta xch'ich'al 

ti cuxul oe. 

5Vu'un ta xcac'be stoj jujun cristiano xchi'uc jujun chonbolom ti ta smal ach'ich'alique. 

Li boch'o chmilvane ta xquich'be sc'op ta sventa xcuxlejal li xchi'ile. 

6“Me oy boch'o ta smil jun vinique, ta xmilat yu'un yan vinic ec, yu'un li vinique ja' 

sloc'obal Dios. 

7Pero li vo'oxuque bolanic, epajanic. Nojesic banamil achi'uquic li anich'nabique”, 

x'utat yu'un Dios li Noee. 

8Li Diose jech laj yalbe noxtoc li Noé xchi'uc xnich'nabtaque: 

9“A'yo ava'yic, oy c'usi ta jchapan ta atojolic li vo'oxuque, xchi'uc li 

amomnich'nabique, 

10xchi'uc scotol li chonbolometic laj achi'inic ta barcoe ti co'ol laloq'uic achi'uquique: 

ja' li mutetique, li chonbolometic ti stac' ts'unele, xchi'uc ti mu stac' ts'unele, xchi'uc ta 

scotol li c'usiuc no'ox chonbolometic oy ta banamile. 

11Li c'usi ta jchapan ta atojolique mu xjel o. Mu'yuc xa ta jmil ta pulel ta vo' li 

cristianoetique xchi'uc li chonbolometique. Mu'yuc xa chcac' taluc pulel ta vo' ti 

tsoques yan velta li banamile. 

12Li' laj cac'be senyail li c'usi la jchapan ti j'ech'el ta jpas o ta atojolique xchi'uc ta 

stojol scotol li chonbolometique: 

13ja' li vacnabal laj cac' ta vinajele, ja' senyail li c'usi jchapanoj ta jpas ta sventa scotol 

li banamile. 

14C'alal ta xcac' taluc li toque, te ta xvinaj li vacnabal cu'une. 

15Jech te ta xvul o ta co'nton li c'usi jchapanoj ta atojolique xchi'uc ta scotol li 

chonbolometique. Jech mu'yuc xa ta xcac' taluc pulel ta vo' ti chayulesoxuc 

acotolique. 

16C'alal ta xquil li vacnabal te oy ta toque, ta xt'ab o ta co'nton li c'usi chapanbil cu'un 

ti j'ech'el jech icom o ta stojol scotol li cristianoetique xchi'uc ta stojol scotol li 

chonbolometic oy ta banamile. 

17Li'i ja' senyail li c'usi jchapanoj ta scotol li cristianoetique xchi'uc ta stojol scotol li 

chonbolometic li' ta banamile”, x'utat yu'un Dios li Noee. 

Sc'oplal Noé xchi'uc xnich'nabtac 

18Li xnich'nabtac Noé ti iloq'uic ta barcoe ja' Sem, Cam, ja' li stot Canaane, xchi'uc 

Jafet. 

19Ja' li oxib xnich'nabtac Noee xchi'uc smomnich'nabic ti la sbolesbeic yajval yan 

velta li banamile. 

20Li Noee lic abtejuc ta banamil; lic sts'un ts'usubtic yu'un. 

21Oy jun c'ac'al li Noee ep laj yuch' li pasem ya'lel ts'usube, jech iyacub o. Ich'ay 

yo'nton. Jeche' te telel ta yut scarpana, solel iloc' sc'u' xvex. 

22C'alal laj yil t'anal stot li Came, ja' li stot Canaane, te bat yalbe ya'ay li chib 

sbanquiltaque. 

23Ja' yu'un li Sem xchi'uc Jafete laj yich'ic tal jlic c'u'il. La xlich'an tal ta snecubic 

yu'un bat smaquic o li stotique. Ti c'u cha'al mu xilic ti t'anale, ta nacalchac ixanovic 

ochel, jot o sq'uelojic batel. 

24C'alal cux yo'nton ta yacubel li Noee, laj ya'ay c'usi ipasbat yu'un li its'inal 

xnich'one. 

25Jech laj yal: “Chopol chbat li Canaane. J'ech'el chich' mozoinel o yu'un li chib 

xchi'iltac ta voq'uele”, xi. 

26Jech laj yal noxtoc: “Ich'biluc ta muc' li Muc'ul Diose, ja' li Dios yu'un Seme; li 

Canaane ja' smozo Sem ac'o c'otuc o. 

27Li Jafete ac'o epajesbatuc smomnich'nabtac yu'un li Diose. Ac'o naquiicuc xchi'uc li 

smomnich'nabtac Seme. Ja' ac'o c'otuc ta smozoic li Canaane”, xi. 

28C'alal i'ech' xa'ox li pulel ta vo'e, li Noee icuxi yan o'lol xchanibal ciento (350) jabil. 

29C'alal yich'oj xa'ox baluneb ciento xchi'uc lajuneb yoxvinic (950) jabile, icham. 

Génesis 10 

Sc'oplal smomnich'nabtac Noé 
(1 Cr 1.5-23) 

1Li smomnich'nabtac Sem, Cam, xchi'uc Jafet, ja' li xnich'nabtac Noee ti ivoc'an c'alal 

jeloven xa'ox li pulel ta vo'e, ja' li'i: 

2Li xnich'nabtac Jafete ja' Gomer, Magog, Madai, Javán, Tubal, Mesec, xchi'uc Tiras. 

3Li xnich'nabtac Gomere ja' Askenaz, Rifat, xchi'uc Togarma. 

4Li xnich'nab Javane ja' Elisa, Tarsis, Quitim, xchi'uc Rodanim. 

5Le'e ja' smomnich'nabtac Jafet ti inaquiic ta ti'ti' nabe. Ta jujun slumal stuquic 

inaquiic, xchi'uc jmoj la stsob sbaic ta jujuchop sbiic. Ta sc'op stuquic ic'opojic. 

6Li xnich'nabtac Came ja' Cus, Mizraim, Fut, xchi'uc Canaán. 

7Li xnich'nabtac Cuse ja' Seba, Havila, Sabta, Raama, xchi'uc Sabteca. Li xnich'nab 

Raamae ja' Seba xchi'uc Dedán. 

8Li Cuse inich'naj, Nimrod sbi. Ja' sba vinic ta vo'one ti toj ech'em xu' yu'une. 

9Li Nimrode ja' yabtel ta smil ti'bol yu'un jech ac'bil yu'un li Muc'ul Diose. Ja' te ilic 

tal li lo'il ti jech chalique: “Ja' co'ol jech chac c'u cha'al Nimrod ti jech la sc'an Muc'ul 

Dios ti ja' banquilal jmilchonbolometic ic'ote”, xi. 

10Li lumetic bu la spas mantal ta sliquebe ja' Babel, Erec, Acad, xchi'uc Calne; ja' te 

oy ta yosilal Sinar. 

11C'alal iloc' batel ta Sinare, ibat ta Asiria, ja' te lic spas li lum Nínive, Rehobot-Ir, 

Cala, 

12xchi'uc li muc'ta lum Resene. Ja' ti cacal ta o'lol yu'un li lum Nínive xchi'uc Calae. 

13Li Mizraime ja' smomnich'nabtac li ludetique, li anametique, li lehabetique, li 

naftuhetique, 

14li patrusetique, li casluhetique, xchi'uc li caftoretique, ja' ti bu ilic tal sts'unubalic li 

filistaetique. 

15Li sba xnich'on Canaane ja' Sidón sbi. Oy yan noxtoc, Het sbi. 

16Li Canaane ja' smomnich'nabtac li jebusetic, li amorretic, li gergesetic, 

17li hevetic, li aracetic, li sinetic, 

18li arvadetic, li zemaretic, xchi'uc li hamatetique. Scotol li jaychop le'e ti liquem 

sts'unubalic ta Canaane lic spuc sbaic batel. 

19Li yosil canaanetique imuq'uib batel. Xlic ta Sidón c'alal to ta stuq'uil yosilal Gerar 

xchi'uc c'alal to ta lum Gasa ta stuq'uil lum Sodoma, Gomorra, Adma, xchi'uc 

Zeboim, xc'ot to c'alal to ta lum Lasa. 

20Le'e ja' smomnich'nabtac li Came, jech yantic xa slumalic ibatic. Ta jujuchop xa 

inaqui ta yosilal stuquic, xchi'uc ta sc'op stuc ic'opojic. 

21Li Seme ja' sbanquil Jafet. Oy jayibuc xnich'nab ec. Scotol li xnich'nabtac Hebere ja' 

smomnich'nabtac li Seme. 

22Li xnich'nabtac Seme ja' Elam, Asur, Arfaxad, Lud, xchi'uc Aram. 

23Li xnich'nabtac Arame ja' Uz, Hul, Geter, xchi'uc Mas. 

24Li Arfaxade inich'naj, Sala sbi. Li Salae inich'naj, Heber sbi. 

25Ts'acal to li Hebere ivoc' chib xnich'on. Li june Peleg sbi, yu'un ja'o yorail la svoc' 

sbaic cristianoetic ta banamil ti c'alal ivoq'ue. Li xchi'il ta voq'uel Pelegue Joctán sbi. 

26Li Joctane inich'naj, ja' Almodad, Selef, Hasar-mavet, Jera, 

27Adoram, Uzal, Dicla, 

28Obal, Abimael, Seba. 

29Ofir, Havila, xchi'uc Jobab. Scotolic le'e ja' xnich'nabtac li Joctane. 

30Te inaquiic ta Mesa banamil c'alal to ta Sefar banamil ta vitsetic ta stuq'uil sloq'ueb 

c'ac'al. 

31Le'e ja' smomnich'nabtac li Seme. Ta jujun slumalic xchi'uc ta jujuchop sbiic xa 

inaquiic, xchi'uc ta sc'op xa stuc ic'opojic. 

32Scotol le'e ja' smomnich'nabtac Noé ti la spas slumal stuquic ta jujuchop sbiic, 

xchi'uc ta yosilal stuquic inaquiique. Yu'un c'alal ech'em xa'ox li pulel ta vo'e, la spuc 

sbaic batel ta buyuc no'ox, jech te la sliquesic muc'tic lum. 

Génesis 11 

Sc'oplal toyol q'uelub osil ta Babel 

1Li cristianoetic ta vo'one jun to'ox sc'opic scotolic. 

2C'alal ibatic ta stuq'uil sloq'ueb c'ac'ale, te la staic jun stenlejaltic ta yosilal Sinar, 

jech te inaquiic o. 

3Oy jun c'ac'al jech laj yalbe sbaic: “Jpastic ep ladrillo; jchic'tic ta c'oc'”, xut sbaic. 

Jech te la stunesic ladrilloetic ta xq'uexol tonetic, xchi'uc la stunesic chapopote ta 

xq'uexol ach'el. 

4Ts'acal to jech laj yalbe sbaic noxtoc: “Jliquestic spasel jun muc'ta lum xchi'uc jun 

toyol q'uelub osil, ac'o c'otuc cu'untic c'alal to ta vinajel. Me jech ta jpastique, chpuc 

lec jc'oplaltic, jech ich'bil ta muc' chijc'ot. Jech mu persauc ta jpuc jbatic batel ta 

scotol banamil”, xut sbaic. 

5Li Muc'ul Diose iyal tal, yu'un tal sq'uel li lume xchi'uc li q'uelub osil tspasic li 

cristianoetique. 

6Li Muc'ul Diose jech la snop: “Ta scoj ti jun no'ox slumalic scotol li cristianoetique 

xchi'uc ti jun no'ox sc'opique, ja' yu'un la sliquesic li abtel yu'unique. Jech mu c'uxi 

xpaj o li c'usiuc no'ox snop tspasique. 

7Ja' lec yalcutic; bat jc'atajesbetic li sc'opique yu'un jech mu xa xa'ibe sba sc'opic”, xut 

sbaic. 

8Ja' yu'un li Muc'ul Diose la spuc batel ta scotol banamil li cristianoetique. Jech te 

iquechaj o spasel li slumalique. 

9Li slumalic bu la sliquesic spasele ja' Babel ic'ot sbi. Yu'un li Muc'ul Diose ja' te la 

sc'atajesbe sc'op scotol li cristianoetic ta banamile, xchi'uc ja' te lic spuc batel ta sbejel 

banamil. 

Sc'oplal smomnich'nab Sem 
(1 Cr 1.24-27) 

10Li'i ja' smomnich'nabtac Sem. C'alal chib xa'ox jabil sjelovel pulel ta vo'e, yich'oj 

xa'ox vo'vinic (100) jabil li Seme, ja'o ivoc' li xnich'on Arfaxad sbie. 

11Li Seme icuxi to batel yan vo'ob ciento (500) jabil. Jech ivoc' to yan squeremetic 

xchi'uc stsebetic. 

12Li Arfaxade yich'oj xa'ox vo'lajuneb xcha'vinic (35) jabil ti c'alal ivoc' xnich'on Sala 

sbie. 

13Li Arfaxade icuxi to batel yan chanib ciento xchi'uc oxib (403) jabil. Jech ivoc' to 

yan squeremetic xchi'uc stsebetic. 

14Li Salae yich'oj xa'ox lajuneb xcha'vinic (30) jabil ti c'alal ivoc' xnich'on Heber sbie. 

15Li Salae icuxi to batel yan chanib ciento xchi'uc oxib (403) jabil. Jech ivoc' to yan 

squeremetic xchi'uc stsebetic. 

16Li Hebere yich'oj xa'ox chanlajuneb xcha'vinic (34) jabil c'alal ivoc' li xnich'on 

Peleg sbie. 

17Li Hebere icuxi to batel yan chanib ciento xchi'uc lajuneb xcha'vinic (430) jabil. 

Jech ivoc' to yan squeremetic xchi'uc stsebetic. 

18Li Pelegue yich'oj xa'ox lajuneb xcha'vinic (30) jabil ti c'alal ivoc' xnich'on, Reu 

sbie. 

19Li Pelegue icuxi to batel yan chib ciento xchi'uc baluneb (209) jabil. Jech ivoc' to 

yan squeremetic xchi'uc stsebetic. 

20Li Reue yich'oj xa'ox lajchab xcha'vinic (32) jabil ti c'alal ivoc' xnich'on, Serug sbie. 

21Li Reue icuxi to batel yan chib ciento xchi'uc vucub (207) jabil. Jech ivoc' to yan 

squeremetic xchi'uc stsebetic. 

22Li Serugue yich'oj xa'ox lajuneb xcha'vinic (30) jabil ti c'alal ivoc' li xnich'on, 

Nacor sbie. 

23Li Serugue icuxi to batel yan chib ciento (200) jabil. Jech ivoc' to yan squeremetic 

xchi'uc stsebetic. 

24Li Nacore yich'oj xa'ox baluneb xcha'vinic (29) jabil ti c'alal ivoc' li xnich'on, Taré 

sbie. 

25Li Nacore icuxi to batel yan balunlajuneb svacvinic (119) jabil. Jech ivoc' to yan 

squeremetic xchi'uc stsebetic. 

26Li Taree yich'oj xa'ox lajuneb xchanvinic (70) jabil ti c'alal ivoc'an li xnich'nabe, ja' 

Abram, Nacor, Harán sbiic. 

Sc'oplal smomnich'nabtac Taré 

27Li'i ja' smomnich'nabtac li Taree, ja' li stotic Abram, Nacor, xchi'uc Harane. Li 

Harane inich'naj, Lot sbi. 

28Li Harane te icham ta Ur ta yosilal Caldea ti bu ivoq'ue yu'un ja' ba'yuc icham li 

stuque; ja' icom to yu'un li stote. 

29Li Abrame laj yic' yajnil, Sarai sbi. Yan li Nacore ja' Milca sbi li yajnile, ja' stseb 

Harán; ja' xchi'il ta voq'uel li Iscae. 

30Pero li Saraie mu sna' x'alaj. 

31Li Taree iloc' batel ta Ur te ta yosilal Caldea yu'un chbat nacluc ta Canaán banamil. 

Laj yic' batel li xnich'one, ja' li Abrame, xchi'uc li yalibe, ja' li Saraie, xchi'uc 

smomnich'on, ja' li Lote. Pero c'alal ic'otic ta lum Harane, te no'ox inaquiic o. 

32Li Taree te icham ta Harán; yich'oj xa'ox chib ciento xchi'uc vo'ob (205) jabil. 

Génesis 12 

It'ujat yu'un Dios li Abrame 

1Ta yan c'ac'al jech i'albat yu'un Muc'ul Dios li Abrame: “Comtsano avosil, avuts' 

avalaltac, xchi'uc sna atot, yu'un chabat te ta banamil yo' bu chacac'bot avile. 

2Ta sventa amomnich'nabtac ta jliques jun muc'ul lum. Chacac'bot ep bendición; ta 

xcac' pucuc batel ac'oplal. Xchi'uc vo'ot ta aventa chich'ic bendición li yantique. 

3Ta xcac'be bendición li boch'o lec chayilote. Ta xcac'be stoj smul li boch'o chopol 

chayilote. Vo'ot ta aventa chich'ic bendición scotol cristianoetic ta sbejel banamil”, 

x'utat yu'un li Diose. 

4Li Abrame iloc' batel ta Harán jech c'u cha'al i'albat yu'un li Muc'ul Diose. Yich'oj 

xa'ox vo'lajuneb xchanvinic (75) jabil ti c'alal iloc' batel ta Harane; ibat ta Canaán 

banamil. 

5Li Abrame laj yic' batel li yajnile, ja' li Saraie, xchi'uc sjunich'on, ja' li Lote, xchi'uc 

scotol li c'usitic oy yu'une, xchi'uc li viniquetic laj yic' ta smozo te ta Harane. Te 

ic'otic ta Canaán. 

6Ech' xtuch'ic jelovel scotol li Canaán banamile. Ibatic c'alal to ta Siquem, te yo' bu 

muc'ta tulan ta Moree. Li banamil bu ic'otique, ja' te nacalic li canaanetique. 

7Li Muc'ul Diose te laj yac' sba ta ilel ta stojol li Abrame. Jech laj yalbe: “Li banamil 

li'i ja' ta xcac'beic li amomnich'nabtaque”, x'utat. Ja' yu'un li Abrame te lic spasbe jun 

scajleb smoton li Muc'ul Diose yu'un chich' ta muc' ta sventa ti laj yac' sba ta ilel ta 

stojole. 

8Li Abrame ibat ta jun vits te ta xocon Betel ta stuq'uil sloq'ueb c'ac'al. Te la spas 

scarpana. Ti bu la spas snae, ja' ta smaleb c'ac'al xcom li Betele. Li lum Haie ja' ta 

sloq'ueb c'ac'al xcom. Ja' te lic spas yan scajleb smoton Muc'ul Dios li Abrame yu'un 

laj yich' ta muc'. 

9Ts'acal lic xanovuc batel ta c'unc'un c'alal to ta yosilal Néguev. 

Li Abrame ic'ot ta Egipto 

10Ts'acal to ital vi'nal ta scotol yosilal Canaán banamil. Li Abrame ibat nacluc ta 

Egipto jayibuc c'ac'al, yu'un toj tsots ital li vi'nale, yu'un mu'yuc xa c'usi tsve'ic ti bu 

oyique. 

11C'alal jutuc xa sc'an xc'otic ta Egiptoe, li Abrame jech laj yalbe li yajnile, ja' li 

Saraie: “Vo'ote Sarai, ta jna' ti toj c'upil aba cha'ilate. 

12C'alal me laj yilicot li egiptoetique, jech chlic yalbe sbaic: ‘Li ants li'i ja' yajnil li 

vinic le'e’, xiic. Jech chlic smilicun; yan li vo'ote mu'yuc ta smilicot, yu'un ta 

xiq'uicot. 

13Pero ti c'u cha'al lec chiyilicune, ti mu xismilicun ta acoje, avocoluc albeic ti vu'un 

axi'melune”, xut li yajnile. 

14C'alal ic'otic ta Egipto li Abrame, li egiptoetique laj yilic ti toj c'upil sba li Saraie. 

15Jech laj yilic ec li yajcoltaubbailtac ta abtel faraone, ja' li ajvalil ta Egiptoe. Jech bat 

yalbeic faraón ti toj c'upil sba li Saraie. Jech te laj yiq'uic batel ta spasubmantal li 

faraone. 

16Li faraone lec la xc'uxubin Abram ta sventa li Saraie. Jech i'ac'bat smotonin ep 

chijetic, vacaxetic, buroetic, camelloetic, smozotac, xchi'uc squiaratac. 

17Ta sventa li Saraie, li Muc'ul Diose tsots laj yac'be stoj smulic li faraón xchi'uc 

yajnil xnich'nabe, jech itsacatic ta tsots chameletic. 

18Ja' yu'un li faraone lic stac ta iq'uel li Abrame. Jech laj yalbe: “¿C'u yu'un ti jech laj 

apasbune? ¿C'u yu'un muc xavalbun ti me ja' avajnil li ants li'i? 

19Yu'un laj avalbun ti ja' avixlale, jech la jnop ti xu' ta xquic' oxe. Li' oy li avajnile. 

Ic'o sutel, batan”, xut. 

20Li faraone lic yalbe mantal svinictac ti ac'o sloq'uesic batel ta Egipto xchi'uc yajnil li 

Abrame, xchi'uc scotol li c'usitic oy yu'une. 

Génesis 13 

Li Abrame la svoc' sbaic xchi'uc Lot 

1C'alal iloc' batel ta Egipto li Abram xchi'uc yajnile xchi'uc scotol c'usitic oy yu'une, 

te isutic batel ta yosilal Néguev. Te xchi'uc batel li sjunich'on Lote. 

2Li Abrame toj ep sc'ulejal. Oy ep c'anal taq'uin, saquil taq'uin yu'un. Ep sts'unub 

yovol noxtoc. 

3Ta c'unc'un iloc' batel ta yosilal Néguev ic'ot c'alal to ta Betel. Iloc' batel noxtoc; te 

ibat ti bu to'ox inaqui ta ba'yuque, ja' cacal ta o'lol yu'unic li Betel xchi'uc Haie. 

4Le'e ja' ti bu ono'ox la spasbe scajleb smoton Muc'ul Dios ta ba'yuque, xchi'uc ti bu 

laj yich' ta muc' li Muc'ul Diose. 

5Li Lote ep sc'ulejal ec. Co'ol sc'ulejalic xchi'uc li sjuntot Abrame. Oy ep xchijtac, 

xvacaxtac, xchi'uc svinictac co'ol inaquiic xchi'uc. 

6Ti bu oyique, mu xve' o scotol li sts'unub yovolique yu'un toj ep. Jech mu xu' te co'ol 

nacalic. 

7Yu'un li jchabivacaxetic yu'un Abrame laj yut sbaic xchi'uc li jchabivacaxetic yu'un 

Lote. Jech noxtoc te to'ox nacalic li canaanetique xchi'uc li ferezetique. 

8Ja' yu'un li Abrame oy jun c'ac'al jech laj yalbe li Lote: “Li vu'utique cuts' calal 

jbatic. Mu lecuc ti oy c'op cu'untique, xchi'uc mu lecuc ti chut sbaic li jchabivacaxetic 

cu'untique. 

9Li' oy scotol li banamile. Xu' chat'uj bu chac'an. Ja' lec jvoc' jbatic. Me vo'ot chabat 

ta xocon sloq'ueb c'ac'al ta nortee, vu'un chibat ta xocon smaleb c'ac'al ta Sur. Yan me 

vo'ot chabat ta xocon smaleb c'ac'al ta Sure, vu'un chibat ta xocon sloq'ueb c'ac'al ta 

norte”, xut. 

10Li Lote la sq'uel batel li stenlejaltic ta ti' uc'um Jordán xchi'uc c'alal to ta biq'uit lum 

Zoare. Te ta stenlejaltique oy ep vo'etic. Toj lec yox jech chac c'u cha'al ts'unubaltic 

yu'un Muc'ul Dios., Jutuc mu co'oluc jech chac c'u cha'al Egipto. Ja' to'ox jech x'elan 

ti c'alal mu'yuc to'ox ta xules Muc'ul Dios li lum Sodoma xchi'uc Gomorrae. 

11Li Lote iloc' batel yo' bu to'ox nacale; ibat ta sloq'ueb c'ac'al, yu'un ja' la st'uj li 

muc'ta stenlejaltic ta uc'um Jordane. Jech la svoc' sbaic o li Abram xchi'uc Lote. 

12Li Abrame te icom nacluc ta Canaán. Yan li Lote te bat nacluc ta lumetic ta 

stenlejaltic ta nopol Sodoma, 

13ja' ti bu nacalic li cristianoetic ti toj chopolique, ti puru jpasmuliletic ta stojol Muc'ul 

Diose. 

14C'alal loq'uem xa'ox batel li Lote, li Muc'ul Diose jech laj yalbe li Abrame: “Q'uelo 

batel avil ta jujujot yo' bu va'alote. Q'uelo muyel ta norte ta sur, ta sloq'ueb c'ac'al 

xchi'uc ta smaleb c'ac'al. 

15Scotol li banamil chaq'uel batele vu'un chacac'bot. Ja' avu'un o xchi'uc 

amomnich'nabtac. 

16Vu'un ta xcac' boluc ep amomnich'nab jech chac c'u cha'al spucucal banamil. Jech 

c'u cha'al mu stac' atel li pucuque, ja' jech mu stac' atel li amomnich'nabtaque. 

17Lican; bat xano ava'ay c'u snatil, c'u sjamlej li banamil chacac'bote”, xut. 

18Ja' yu'un li Abrame la stitun batel li scarpanae. Bat nacluc ta toyolal tulantic yu'un 

jun vinic Mamre sbi, te ta nopol lum Hebrón. Te la spas jun scajleb smoton Muc'ul 

Dios, yu'un chich' ta muc'. 

Génesis 14 

Li Abrame ay spoj tal li Lot c'alal chucbil ibat yu'un j'eleq'uetique 

1Ta sc'ac'alil le'e, oy chanib ajvaliletic la spasic pleito xchi'uc yan vo'ob ajvaliletic. Li 

Quedorlaomer, ja' li banquilal ta chanib ajvalile, ja'o ochem ta ajvalilal te ta Elam. Ja'o 

ochem ta ajvalilal te ta Sinar li Amrafel sbie. Li Arioque ja'o ochem ta ajvalil te ta 

Elasar. Li Tidale ja'o ochem ta ajvalil te ta Goim. 

2Li chanib ajvaliletic le'e ja' la spasic pleito xchi'uc li vo'ob ajvaliletic li'i: Berae, 

ajvalil ta Sodoma; Birsa, ajvalil ta Gomorra; Sinab, ajvalil ta Adma; Semeber, ajvalil 

ta Zeboim; xchi'uc ajvalil ta Bela, ja' li lum Zoar yan sbie. 

3Li vo'ob ajvaliletic le'e la stsob yajsoldadotaquic ta jun stenlejal ta Sidim yo' bu Nab 

Muerto sbie. 

4Oy xa'ox xlajchabal jabil pasbilic ta mantal yu'un li ajvalil Quedorlaomere. Pero ta 

yoxlajunebal jabile, li vo'ob ajvaliletique lic scoman tsaquic ta pleito li jun ajvalil 

Quedorlaomere. 

5Ta yan jabile, li ajvalil Quedorlaomere xchi'uc li yan ajvaliletic ti co'ol yo'ntonic 

xchi'uque ibatic ta yosilal Astarot Karnaim. Te la stsalic comel li refaetique. Ts'acal la 

stsalic noxtoc li zuzetic te ta Hame. Xchi'uc la stsalic noxtoc li emetique. Ja' te la 

stsalic comel ta Save-quiriataim. 

6Te ta vitsetic yu'un Seir la stsalic comel noxtoc li horetique. La snutsic batel c'alal to 

ta stenlejaltic Parán ta sts'el xocol banamil. 

7C'alal isut batel li Quedorlaomer xchi'uc xchi'iltaque, te ic'otic ta En-mispat, ja' li 

Cades yan sbie. Laj yulesic comel scotol li c'usitic la staic c'alal ijelovic batel ta 

yosilal amalequetique. Jech la spasbeic comel noxtoc li amorretic te nacalic ta 

Hazezon-tamare. 

8Ja' yu'un li ajvaliletic ta lum Sodoma, ta Gomorra, ta Adma, ta Zeboim, ta Belae, 

ibatic ta stenlejaltic Sidim. 

9Ja' bat stsaquic ta pleito li Quedorlaomere, li Tidale, li Amrafele, xchi'uc li Arioque, 

ja' li chanib ajvaliletic ta Elam, ta Goim, ta Sinar, ta Elasare. Ja' yu'un la scontrain 

sbaic chanib ajvaliletic xchi'uc vo'ob ajvaliletic. 

10Ta scotol li stenlejaltic Sidime oy ep vomlumetic te. Puru chapopote te oy; asfalto 

sbi. C'alal ijatovic batel ta anil ta pleito li ajvaliletic ta lum Sodoma xchi'uc ta 

Gomorrae, te ibalch'ujic ochel ta vomlumetic. Li yantic xchi'iltaquic ta ajvalilale 

ijatovic batel ta vitsetic. 

11Li boch'otic itsalvanique laj yich'ic batel ve'liletic xchi'uc li c'usitic toyolic stojol oy 

yu'unic ta lum Sodoma xchi'uc ta lum Gomorrae. Jech iloq'uic batel. 

12Li sjunich'on Abrame, ja' li Lote, te nacal ta Sodoma ec. Jech te chucbil ibat xchi'uc 

scotol li c'usitic oy yu'une. 

13Pero oy jun vinic icol to batel; ja' bat yalbe ya'ay ta ora Abram ja' li hebreo vinic te 

nacal ta toyolal tulantic yu'un Mamree, ja' li amorreo vinique. Li Mamree ja' xchi'iltac 

ta voq'uel li Escol xchi'uc li Anere. Li viniquetic le'e ja' co'ol tscolta sbaic ta pleito 

xchi'uc li Abrame. 

14C'alal laj ya'ay Abram ti ichucat xa batel li sjunich'one, la stsob li smozotac te 

voq'uemic ta snae. La xchapan lec batel. Ti c'u yepal la sta sbaique, ja' oxib ciento 

xchi'uc vaxaclajuneb (318). Jech iloq'uic batel; bat snutsic li ajvaliletique ic'otic c'alal 

to ta lum Dan. 

15Ta ac'ubaltic c'alal ja'o ch'ayem yo'ntonique, li Abram xchi'uc xchi'iltaque te lic 

stsaquic ta pleito li ajvaliletique. La snutsic batel c'alal to ta Hoba ta yac'ol lum 

Damasco ta norte. 

16La spojbeic sutel tal scotol c'usitic yelc'anojic batel li ajvaliletique. Li Abrame la 

scolta tal noxtoc li sjunich'on Lote, xchi'uc la stsobbeic tal scotol li c'usitic oy yu'une. 

Xchi'uc la scolta tal noxtoc li antsetique xchi'uc li yan viniquetique. 

Li Abrame i'ac'bat bendición yu'un Melquisedec 

17C'alal isut batel ta stsalel li ajvalil Quedorlaomer xchi'uc li yan ajvaliletic ti co'ol 

yo'ntonic xchi'uque, li ajvalil ta lum Sodomae iloc' snup ta be te ta stenlejaltic Save li 

Abrame, ja' li Stenlejal yu'un Ajvalil sbie. 

18Jech noxtoc li Melquisedec, ja' li ajvalil ta lum Saleme, xchi'uc ti ja' pale yu'un Dios 

ta vinajele, la sloq'ues pan xchi'uc ya'lel ts'usub. 

19Laj yac'be bendición li Abrame, jech laj yalbe: “Ac'o yac'bot ep bendición li Dios te 

oy ta vinajele, ja' li yajval vinajel banamile. 

20Ac'o ich'atuc ta muc' li Dios te oy ta vinajele; ja' ti laj yac'bot atsal li avajcontrae”, 

xut. Ja' yu'un li Abrame te laj yac'be Melquisedec jujun ta lajlajuneb li c'usitic la spoj 

sutel tale. 

21Li ajvalil ta lum Sodomae jech laj yalbe li Abrame: —Ja' no'ox ac'bun batel li 

jvinictaque. Yan li c'usitic yan laj apoj sutel tale, te ich'o comel —xut. 

22Li Abrame jech la stac': —Laj xa cal ta jamal ta stojol Muc'ul Dios ta vinajel, ja' li 

boch'o la spas li vinajel banamile, 

23li c'usi ja' avu'une me jutuc mu'yuc ta xquich' comel. Me jlicuc no, me jlicuc yaq'uil 

xonobil, mu'yuc ta xquich' comel, yu'un jech mu xu' chlic aval ti vo'ot laj apasun ta 

jc'uleje. 

24Me jutuc mu'yuc c'usi ta jc'an. Ja' no'ox te xa chlaj o li c'usitic la sve'ic jmozotaque. 

Jech noxtoc li boch'otic ay xchi'inicune, ja' li Anere, li Escole, xchi'uc li Mamree, xu' 

ta xich'ic comel jutuc —xut. 

Génesis 15 

Li Diose oy c'usi la xchapanic xchi'uc li Abrame 

1Ts'acal to, li Muc'ul Diose la sc'opan ta xvayech li Abrame, jech laj yalbe: —Mu 

xaxi' Abram. Vu'un jchabivanejun avu'un. Li amotone toj ep chata —xut. 

2-3Li Abrame jech la stac': —Cajval, Muc'ul Dios, ¿c'usi chtun o cu'un li jmoton 

chavac'bune yu'un lec xana' ti mu'yuc jnich'one? Ta sventa ti mu'yuc avac'ojbun junuc 

jnich'one, scotol li c'usitic oy cu'une ja' ta xich' comel li jun jmozo Eliezer liquem tal 

ta Damascoe —xut. 

4Pero jech i'albat yu'un li Diose: —Li boch'o ta xich' comel c'usitic oy avu'une ja' 

anich'on atuc. Mu xu' yan boch'o chich' comel —x'utat. 

5Li Muc'ul Diose laj yic' loq'uel ta amac' li Abrame jech laj yalbe: —Q'uelo lec avil li 

vinajele. Ato jaybej li c'analetique. Jq'ueltiquic me xu' avu'un yatel, yu'un jech to 

yepal chbat li amomnich'nabtaque —xut. 

6Li Abrame lec i'ilat yu'un Dios ta sventa xch'unojel yo'nton. 

7Jech i'albat: —Vu'un Muc'ul Diosun, vu'un la jloq'uesot tal ta Ur ta yosilal Caldeaetic 

sventa chacac'bot li banamil li'i —x'utat. 

8Itac'ov li Abrame: —Cajval, Muc'ul Dios, ¿c'u x'elan xu' ta jch'un me ta melel jbel 

sc'oplal chavac'bun quich' li osil li'i? —xi. 

9Itac'ov li Muc'ul Diose: —Ich'bun tal jcotuc biq'uit me' vacax, xchi'uc jcot tentsun, 

xchi'uc jcot chij ti yich'oj oxib jabil jujucote, xchi'uc jcot puruvoc stsu, xchi'uc jcot 

stsumut —x'utat. 

10Li Abrame laj yich' tal ta stojol Muc'ul Dios li c'usitic ic'anbate. La xtuch'an ta o'lol 

li jujucote. Nopol yilojan sba laj yac'. Yan li mutetique mu'yuc la xtuch' ta o'lol. 

11Li xulemetique te se'etic yalel ta sba sbec'tal li c'usitic laj yac' Abrame, pero li 

Abrame la sibtas batel. 

12C'alal sabet xa'ox osile, li Abrame toj pim ibat svayel ta ora. Ta ora no'ox oy c'usi 

toj ven ic' ital joyibtaatuc. Jech ixi' ta jyalel. 

13Ja' yu'un jech i'albat yu'un li Muc'ul Diose: —Tsc'an chana' ti ta to xbat naquiicuc ta 

yan banamil li amomnich'nabtaque. Te ch-ochic ta mozoil, xchi'uc te ta xich'ic 

uts'intael chanib ciento (400) jabil. 

14Pero li vu'une ta to xcac'be stoj smulic ec li cristianoetic tsmozoinvanique. Ts'acal 

chcolic loq'uel tal li amomnich'nabtaque, ep xa sc'ulejalic chloq'uic tal. 

15Yan li vo'ote jun avo'nton chacham ta amalubel, jech chbat achi'in li amoltotac ta 

vo'onee. 

16C'alal me ijelov xa'ox xchanc'olal amomnich'nabtaque, ja' to ta sutic tal yan velta 

li'i, yu'un mu'yuc to ta xc'ot bu c'alal spajeb smulic li amorretique —xi li Muc'ul 

Diose. 

17C'alal och xa'ox ac'ubale, bats'i ic' li osile, te ivinaj jun horno chloc' ep xch'ayilal 

xchi'uc jch'om toj; te xch'omet jelovel ta o'lol ti bu voc'anbil li vacax, li chijetic, 

xchi'uc li mutetique. 

18Ja'o yorail oy c'usi la xchapanic xchi'uc Abram li Muc'ul Diose, jech laj yalbe: —Li 

banamil le' xlic tal ta yuc'umal Egipto c'alal to ta muc'ta uc'um Eufratese ja' ta xcac'be 

li amomnich'nabtaque. 

19Ja' li yosilal cenetic, cenezetic, cadmonetic, 

20hetetic, ferezetic, refaetic, 

21amorretic, canaanetic, gergesetic, xchi'uc jebusetique —xut. 

Génesis 16 

Sc'oplal Agar xchi'uc Ismael 

1Li Saraie mu sna' x'alaj, jech mu'yuc bu xchi'inbe o xnich'on li smalale, ja' li Abrame. 

Pero li Saraie oy jun squiara; ja' egipto ants, Agar sbi. 

2Ja' yu'un li Saraie jech laj yalbe li Abrame: —Q'uelavil, li Muc'ul Diose mu'yuc 

chiyac'bun col. Avocoluc chi'ino li jquiara Agare. Oy yic'al ja' sna' x'alaj, jech ja' col 

chc'ot li yole —xi. Li Abrame la xch'un c'usi i'albat yu'un li yajnile. 

3Li Saraie laj yic' tal li egipto antse; laj yac'be yic' li Abrame. Slajunebal xa'ox jabil 

sc'otelic ta Canaán ti c'alal jech la spasique. 

4Li Abrame la xchi'in sbaic xchi'uc li Agare, jech lic xchi'in yol. C'alal laj ya'ay ti oy 

xa'ox xch'ute, lic sna'le li Saraie, ja' li yajvale. 

5Ja' yu'un li Saraie jech laj yalbe li Abrame: —Vo'ot ta amul ti chisna'leun li Agare. 

Vu'un laj cac' ti ac'o aviq'ue, pero tana c'alal cha'ay ti oy xa xch'ute, mu'yuc xa jtu ta 

sat. Ac'o yal stuc Muc'ul Dios boch'o oy smul cu'untic, me vu'un, o me vo'ot —xi. 

6Itac'ov li Abrame: —Q'uelavil, li aquiarae oy ta ac'ob. Pasbo li c'usi tsc'an avo'ntone 

—xi. Li Saraie tsots lic yuts'inta li Agare, jech ijatov batel yu'un. 

7Li Agare te itaat yu'un yaj'almantal Muc'ul Dios ta xocol banamil ta jun nopol nio' ta 

sbelal Shur. 

8Jech ijac'bat: —Agar, vo'ot squiaraot li Saraie. ¿Bu lalic tal, xchi'uc bu chabat? —

x'utat. —Yu'un lijatov tal ta stojol li cajvale, ja' li Saraie —xi. 

9Li yaj'almantal Muc'ul Diose jech laj yal: —Sutan batel ta stojol li avajvale. Ch'unbo 

scotol li c'usitic chayalbote —xut. 

10Jech i'albat noxtoc yu'un li yaj'almantal Muc'ul Diose: “Ta xcac' boluc ep 

ayal'alabtac. Mu'yuc boch'o xu' yu'un chat c'u yepal. 

11A'yo ava'ay oy xa ach'ut; ta xavoq'ues jun querem. Ismael chavac'be sbi, yu'un li 

Muc'ul Diose laj ya'ay ti oy ep avocole. 

12Li avol le'e simarón chbat jech chac c'u cha'al unin ch'ium te'tical ca'. Ta scontrain 

scotol, xchi'uc ta xcontrainat yu'un scotolic. Ac'o me mu xc'anat yu'un li xchi'iltaque, 

pero te ono'ox chnaqui o”, x'utat yu'un li j'almantale. 

13Ta sventa ti la sc'opan sbaic xchi'uc Muc'ul Dios li Agare, jech la sa'be sbi li Diose: 

“Ja' Dios ti chiyilune”, xi. Yu'un jech laj yal: “Ac'o me laj yilun li Diose pero cuxulun 

to”, xi. 

14Jech noxtoc li nio'e, la sa'be sbi: “Ja' joc' yu'un cuxul Dios ti chiyilune”, xi. Li joq'ue 

te oy ta o'lol yu'unic li Cades xchi'uc Berede. 

15Li Agare ivoc' li yole, ja' li xnich'on Abrame. Ismael laj yac'be sbi. 

16Li Abrame yich'oj xa'ox vaquib yo'vinic (86) jabil ti c'alal ivoc' li Ismaele. 

Génesis 17 

Li circuncisione ja' senyail c'usi chapanbil yu'un Dios 

1C'alal yich'oj xa'ox balunlajuneb yo'vinic (99) jabil li Abrame, li Muc'ul Diose laj 

yac' sba ta ilel ta stojol yan velta. Jech laj yalbe: —Vu'un Diosun ti scotol xu' cu'une. 

Tuc'uc me avo'nton ta jtojol. Mu me c'usi chopol xapas. 

2Oy jun c'usi li' ta jchapan ta atojol. Bats'i ep ta xcac' boluc amomnich'nab —x'utat. 

3Li Abrame la squejan spatan sba ta banamil ti c'alal chc'opanat yu'un Diose: 

4—Ja' jech li c'usi chapal chcom cu'un ta atojole: Vo'ot stotot ep ta chop cristianoetic 

chac'ot. 

5Jech muc xa ja'uc Abram abi. Li' ta orae ja' xa Abraham chc'ot abi, yu'un vo'ot stotot 

ep ta chop cristianoetic chac'ot cu'un. 

6Bats'i ep ta xcac' boluc amomnich'nab. Vo'ot ta aventa ta xlic ep muc'tic ajvaliletic 

xchi'uc muc'tic lumetic. 

7Li c'usi ta jchapan ta atojole te chcom o ta stojol scotol li amomnich'nabtac ti ta to 

xtalique, ja' ti vu'un Diosun o avu'une, xchi'uc vu'un Diosun yu'unic ec li 

amomnich'nabtaque. 

8Li vo'ot xchi'uc amomnich'nabtaque chacac'boxuc scotol li Canaán banamil te yo' bu 

nacalote. J'ech'el chavich'ic o comel. Jech noxtoc vu'un Diosun avu'unic o —x'utat. 

9Li Diose jech laj yalbe noxtoc li Abrahame: —Li vo'ote, c'otuc me ta pasel avu'un 

xchi'uc amomnich'nab li c'usi la jchapan ta atojole. 

10Li'i ja' li c'usi ta jchapan ta atojolic ti tsc'an ac'o xch'unic scotol ec li 

amomnich'nabtaque. Scotol ti jayib vinicoxuque tsots sc'oplal tsc'an chavich'ic 

circuncisión acotolic. 

11Tsc'an chatuch'ic loq'uel snuculil sni' li ac'unilique yu'un ja' senyail chcom li c'usi la 

jchapantique. 

12Li' tana xchi'uc le' to batele, scotol li bic'tal queremetic avu'unic ti vaxquib to c'ac'al 

svoq'uelique, ac'beic yich' circuncisión. Ja' no'ox jech ec li queremetic ti te voq'uem ta 

anaique, me xnich'nab amozoic ti manbil ta taq'uin avu'unique, xchi'uc boch'ouc no'ox 

yanlumal ti te achi'uquique, ac'o yich' circuncisión scotolic. 

13Jech c'u cha'al ta xich' li boch'otic te voq'uemic ta anae, ja' jech ac'o yich'ic ec li 

boch'otic manbilic ta taq'uin avu'une. Jech te chcom o senyail ta abec'talic jayib c'ac'al 

cuxuloxuc li c'usi chapanbil cu'une. 

14Yan li boch'o mu'yuc yich'oj circuncisione, ac'o yich' loq'uesel ta atojolic ta scoj ti 

mu xich' ta muc' li c'usi chapanbil cu'une —xut. 

15Li Diose jech laj yalbe noxtoc li Abrahame: —Li avajnile mu xa ja'uc Sarai chcom 

sbi. Li' ta orae ja' xa ta xlic sbiin Sara. 

16Ta xcac'be bendición, yu'un ta xlic xchi'in jun anich'on. Melel xcal ti chcac'be 

bendicione. Ja' me'il chc'ot yu'un ep ta chop cristianoetic. Li syal'alabtaque oy ta xlic 

ochicuc ta ajvalilal ta lumetic —xut. 

17Li Abrahame la squejan spatan sba ta banamil. Itse'in ti c'alal jech la snope: “¿Me 

xu' to ta xnich'naj jun vinic ti yich'oj xa vo'vinic (100) jabile? Xchi'uc ¿me xu' to ta 

x'alaj li Sara ti yich'oj xa lajuneb yo'vinic (90) jabile?”, xi la snop ta yo'nton. 

18Li Abrahame jech laj yalbe li Diose: —Toj lec ti ja'uc oy c'uxi xich' abendición li 

Ismaele —xi. 

19Li Diose jech la stac': —Li c'usi laj xa calbote ja' ti ta svoq'ues jun aquerem li 

avajnil Sarae. Ja' Isaac chavac'be sbi. Ja' ta sventa chcac' c'otuc ta pasel c'usi la 

jchapan ta atojol ti j'ech'el te chcom o ta stojol li smomnich'nabtaque. 

20Ta sventa li Ismaele laj xa ca'ay li c'usi chac'anbee, jech ta xcac'be bendición ec. Ta 

xcac'be xnich'nab, xchi'uc ta xcac' boluc ep smomnich'nab. Li Ismaele ja' totil chc'ot 

yu'un lajchab (12) muc'tic banquilaletic, xchi'uc ja' ta sventa ta xlic jun muc'ta lum. 

21Pero li c'usi chapanbil cu'une ja' ta xcom ta sventa li Isaac ti jeche' c'alal jabil ta 

xvoc' yu'un Sara jech chac c'u cha'al li'i —xi. 

22C'alal laj yo'ntonic ta lo'il xchi'uc Abraham li Diose, isut batel. 

23Li Abrahame ta ora no'ox lic yac'be yich' circuncisión li xnich'one, ja' li Ismaele. 

Jech noxtoc laj yac'be yich' circuncisión scotol li smozotac ti te voq'uemic ta snae 

xchi'uc li boch'otic manbilic ta taq'uin yu'une. Scotol li viniquetic ti te chtunic ta snae 

laj yich'ic circuncisión jech c'u cha'al i'albat yu'un Dios li Abrahame. 

24-25Li Abrahame yich'oj xa'ox balunlajuneb yo'vinic (99) jabil ti c'alal la sliques 

yich'el li circuncisione. Yan li xnich'on Ismaele yich'oj xa'ox oxlajuneb (13) jabil ti 

c'alal laj yich' circuncisión ta sbec'tale. 

26Li Abrahame ta jun no'ox sc'ac'alil laj yich'ic circuncisión ta sbec'talic xchi'uc li 

xnich'one, ja' li Ismaele, 

27xchi'uc scotol li viniquetic te oyic ta snae, li smozotac te voq'uemic ta snae, xchi'uc 

ti boch'otic manbilic ti yan slumalique. 

Génesis 18 

Li Abrahame i'albat yu'un Dios ti ch-ac'bat jun xnich'one 

1Li Muc'ul Diose laj yac' sba ta ilel ta stojol Abraham te yo' bu nacal ta toyolal 

tulantic ta Mamree. Ja'o te chcux yo'nton ta sti' scarpana ta o'lol c'ac'al. 

2C'alal la stoy sat li Abrahame, laj yil oy oxib viniquetic te va'alic ta stojol. C'alal laj 

yile, iva'i ta anil; bat snup ta be. La squejan spatan sba ta banamil. 

3Jech laj yalbe: —Tata, avocoluc mu to me xabatic. 

4Ta xquich' tal jlec'uc vo' ta jpocboxuc avacanic. Ts'acal xu' chacuxic to jliqueluc ta 

yolon te'. 

5Yu'un li' lajelov yo' bu nacal li avajtunele, chbat quich'boxuc tal jutuc ave'elic yu'un 

jech mu xa'alubic ta be ti bu chabatique —xut. —Lec oy —xi itac'ovic. 

6Li Abrahame i'och batel ta scarpana, jech laj yalbe li Sarae: —Biso ta anil oxbisuc 

trigo ti bu ven leque; paso ta anil jayibuc pan —xut. 

7Li Abrahame ibat ta anil ta scoralil xvacax. Laj st'uj jcot ch'ium tot vacax ti lec 

jubene. Laj yac'be ta sc'ob jun smozo yu'un ac'o smeltsanic ta ora li ve'lile. 

8Li Abrahame ma'uc no'ox vacax laj yac'; laj yac' noxtoc ya'lel xchu' vacax ti lec 

spatoj sbae. C'alal ja'o te chve'ic ta yolon te' li jvu'laletique, li Abrahame te tsmala me 

oy c'usi yan tsc'anic. 

9C'alal ilaj yo'ntonic ta ve'el li jvu'laletique, jech lic sjac'beic li Abrahame: —¿Bu oy li 

avajnil Sarae? —xutic. —Te oy ta yut jcarpanacutic —xi itac'ov. 

10Oy jun yu'unic jech laj yalbe li Abrahame: —C'alal jabile ta to xtal jvu'lanot, pero li 

avajnile oy xa'ox yol —xut. C'alal jech chlo'ilajic xchi'uc jvu'laletic li Abrahame, li 

Sarae te yabinoj ta sti' scarpanaic ta spat li smalale. 

11Li Abraham xchi'uc Sarae mol me'elic xa. Li Sarae i'ech' xa yorail ti chil jujun ue. 

12Li Sarae te itse'in stuc. Jech la snop: “¿C'u x'elan xu' lec to chca'ay jech chc'ot ta 

pasel ti mol me'eluncutic xa xchi'uc li jmalale?”, xi. 

13Pero li Muc'ul Diose jech laj yalbe li Abrahame: —¿C'u yu'un ta stse'in li Sarae? 

¿Me mu xch'un ti xu' to ta x'alaj c'alal me'el xae? 

14¿Me yu'un oy c'usi mu xu' yu'un tspas li Diose? Le' ta jun jabile ta xtal jvu'lanot yan 

velta, li Sarae oy xa'ox yol —xi. 

15C'alal jech laj ya'ay li Sarae, ixi'. Mu sc'an xal ti itse'ine. Jech laj yal: —Mu'yuc 

xitse'in —xi. —Li vu'une la jna' ti latse'ine —xi li Muc'ul Diose. 

Li Abrahame la sc'anbe Muc'ul Dios ti mu me slajes li lum Sodomae 

16Li jvu'laletique iva'iic. Ixanovic batel yu'un chbatic ta Sodoma. Li Abrahame te la 

xchi'in loq'uel yu'un tsc'opan xa sbaic batel. 

17Li Muc'ul Diose jech la snop: “Tsc'an chcalbe ya'ay Abraham li c'usi ta jpase. 

18Yu'un li stuque ja' totil chc'ot yu'un jun muc'ta lum ti oy lec stsatsale. Yu'un calojbe 

ono'ox ti ja' ta sventa chich'ic bendición scotol li muc'tic lum li' ta banamile. 

19Vu'un la jt'uj ta sventa ac'o yalbe ya'yic xnich'nab xchi'uc smomnich'nab ti ac'o 

yich'ic ta muc' li chanubtasel cu'une, xchi'uc ti ac'o spasic scotol c'usitic lec xchi'uc 

c'usitic tuq'ue, yu'un jech chcac' c'otuc ta pasel scotol li c'usitic calojbe ono'oxe”, xi. 

20Ja' yu'un li Muc'ul Diose jech laj yalbe li Abrahame: —Li jnaclumetic ta lum 

Sodoma xchi'uc ta Gomorrae isoc xa sc'oplalic ta jyalel yu'un toj tsots li smulique. 

21Li' ta orae te chibat, yu'un chbat jq'uel me melel ti toj tsots smulic jech c'u cha'al 

li'albate. Yu'un jech ta jna' o me melel —xi. 

22Li chib jvu'laletique iloq'uic batel; ibatic ta lum Sodoma. Yan li Abrahame te to 

icom xchi'uc li Muc'ul Diose. 

23Li Abrahame inopaj batel jutuc. Jech la sjac'be li Muc'ul Diose: —¿Me te capal 

chavules li boch'o lequic xchi'uc li boch'otic oy smulique? 

24C'alal me oy lajuneb yoxvinic (50) cristianoetic te ta lum ti tuc' yo'ntonique, ¿me 

chalajes li lume? ¿Me chapasbe perdón me oy lajuneb yoxvinic (50) tuc' yo'ntonique? 

25Mu van xapas jech ti co'ol chavules li boch'o lequique xchi'uc li boch'o oy smulique, 

yu'un me jech chapase xco'laj xchi'uc co'ol oy smulic chc'ot. Mu me xapas jech, vo'ot 

ti muc'ul jchapanvanejot ta sbejel banamile. ¿Me mu ja'uc lec ti tuc' chachapane? —

xi. 

26Itac'ov li Muc'ul Diose: —Me oy ta jta lajuneb yoxvinic (50) tuc' yo'ntonic te ta lum 

Sodomae, ja' ta sventaic xu' ta jpasbeic perdón ti c'u yepal te nacalique —xi. 

27Li Abrahame jech laj yal yan velta: —Cajval cu'un, mu me chopoluc xava'ay ti li' 

no'ox xivulvun ta atojole. Li vu'une cristianoun no'ox. Pasbilun no'ox ta ts'u'ilum. 

28Me sc'an to vo'ob ta lajuneb yoxvinic (45) tuc' yo'ntonique, ¿me chalajes li lum ti ja' 

xa no'ox vo'ob sc'ane? —xi. Itac'ov li Muc'ul Diose: —Me oy ta jta vo'ob yoxvinic 

(45) tuc' yo'ntonique, mu'yuc ta jlajes li lume —xi. 

29—¿Me ja' no'ox oy cha'vinic (40) chata tuc' yo'ntonique? —xi la sjaq'uilan li 

Abrahame. —Me oy ta jta cha'vinique (40), mu'yuc ta jlajes li lume —xi li Muc'ul 

Diose. 

30Li Abrahame jech la sjac' yan velta: —Avocoluc mu me xa'ilin ti jun no'ox lo'il ep 

c'usi chajaq'uilanbote. Me ja' no'ox chata lajuneb xcha'vinique (30). —Me oy ta jta 

lajuneb xcha'vinique (30), mu'yuc ta jlajes li lume —xi li Muc'ul Diose. 

31Li Abrahame mu xlaj yo'nton ta sjaq'uilanel: —Cajval cu'un, toj ep ta jtoyilan jba ta 

atojol ti ep c'usi chajaq'uilanbote. ¿C'usi chaval ti me ja' no'ox oy jtob (20) chata tuc' 

yo'ntonique? —xi. Itac'ov li Muc'ul Diose: —Me oy ta jta jtobe (20), mu'yuc ta jlajes 

li lume —xi. 

32Li Abrahame te to la sjaq'uilan: —Cajval cu'un, avocoluc mu me xa'ilin ta jtojol. Ja' 

xa slajeb ta jac'bot li'i. Mu'yuc xa chacuts'intaot yan velta. ¿C'usi chapas c'alal me ja' 

no'ox lajuneb chata ti tuc' yo'ntonique? —xi. Itac'ov li Muc'ul Diose: —Me ja' no'ox ta 

jta lajuneb tuc' yo'ntonique, mu'yuc ta jlajes li lume —xi. 

33C'alal laj yo'ntonic ta lo'il xchi'uc Dios li Abrahame, ibat li Muc'ul Diose. Li 

Abrahame isut batel ta scarpana. 

Génesis 19 

Li Diose la slajes lum Sodoma xchi'uc Gomorra 

1C'alal ic'otic ta Sodoma li chib yaj'almantal Diose, yu'un xa'ox ch-ic'ub osil. Li Lote 

te chotol ta ti'coralton yu'un li lume, ja' te yo' bu stsobobbailic li cristianoetique. C'alal 

laj yil li Lote, ilic; bat snup ta be ta ora. La squejan spatan sba ta banamil. 

2Jech laj yal: —Tata, avocolicuc ta jc'an te chbat vayanic jvoyuc ta jna. Xu' te xapoc 

avacanic. Ja' to sob oc'om xu' xabatic —xi. Itac'ovic: —Mo'oj, colavalbuncutic. Xu' li' 

no'ox chivaycutic ta xoral jvoyuque —xiic. 

3Pero li Lote mu xlaj yo'nton ta yiq'uel batel, jech te la xch'unic; ibatic ta sna li Lote. 

C'alal ic'otique, li Lote lic smeltsan lec ve'lil xchi'uc pan ti mu'yuc yich'oj svolesubil 

xch'ute, jech ive'ic li jvu'laletique. 

4C'alal mu'yuc to'ox chvayique, scotol li viniquetic ta Sodomae te ic'otic ta sna li Lote. 

C'alal ta ch'ium queremetic c'alal ta moletic italic; te vul set sbaic ta sna li Lote. 

5Laj yaptaic li Lote: —¿Bu oy li viniquetic li' ivulic ta ana ta ac'ubaltic naxe? 

Loq'uesano tal yu'un ta jc'an ta jchi'incutic ta vayel —xiic. 

6Ja' yu'un li Lote iloc' sc'opan li viniquetique. Te la sva'an sba ta sti' sna; la smac lec li 

snae. 

7Jech laj yalbe: —Avocolicuc viniquetic, mu me xapasic li c'usi toj chopol ta pasele. 

8Oy chib jtsebetic mu'yuc to yilojic vinic; ja' ta jloq'ues tal. Pasbeic li c'usi tsc'an 

avo'ntonique. Pero mu me c'usi chopol xapasbeic li viniquetic li' oyic ta jnae, yu'un ja' 

jvu'laletic cu'un —xi. 

9Pero li stuquique jech la staq'uic: —¡Q'uejo aba! Mu xu' chtal spasuncutic ta mantal 

yanlum vinic. Vo'ot me ech'em chopol c'usi chajpasbotcutic tana; ja' me mu'yuc c'usi 

chopol ta jpasbecutic tana li viniquetic te oy ta anae —xutic. La snet'ic batel li Lote; 

inopajic tal ta ti'na yu'un tsc'an tsvoq'uic ochel li ti'nae. 

10Pero li jvu'laletic yu'un Lote la sloq'ues sc'obic ta ti'na. La snitic ochel li Lote; la 

smaquic lec li ti'nae. 

11Scotol li viniquetic te tsobolic ta ti'nae, ja' li queremetic xchi'uc li moletique, ipasic 

ta ma'sat yu'un li j'almantaletique; te ilubtsajic sa'ilanel li ti'nae. 

12Li jvu'laletique jech laj yalbeic li Lote: —¿Me oy ep avuts' avalalic li'i? Ic'o loq'uel 

li aqueremetic atsebetique, xchi'uc li queremetic ti smacojic xa li atsebetique, xchi'uc 

scotol li c'usitic oy avu'un li' ta lume. Loq'ueso batel; nom to xbat avac'. 

13Yu'un ta jlajescutic xa li lum li'i, yu'un toj ep xa staoj smulic ta stojol Muc'ul Dios li 

cristianoetic li' ta lume. Ja' yu'un la stacuncutic tal li Muc'ul Diose, yu'un ta jlajescutic 

o li lum li'i —xiic. 

14Ja' yu'un li Lote bat sc'opan li queremetic ti smacojic xa li stsebetique. Jech laj 

yalbe: —¡Licanic, loc'cutic batel li' ta lume, yu'un li Muc'ul Diose ta xa slajes li lum 

li'i! —xut. Pero li stuquique muc xch'unic c'usi i'albatic yu'un li Lote; la scuyic ti ja' 

no'ox ta xlo'laatique. 

15Ta sventa ti yu'un ta xa tsacub tal osile, li j'almantaletique jech laj yalbeic li Lote: —

¡Tsotsan, ac'bo yipal! Ic'o batel ta anil li avajnile xchi'uc li chib atsebetic ti me mu 

xac'an li' xachamic c'alal ta xcac'becutic stoj smulic li lum li'i —xutic. 

16Pero li Lote muc xac'beic yipal smeltsanel sbaic, jech te nitbil iloq'uic batel yu'un 

j'almantaletic xchi'uc yajnil xchi'uc li chib stsebetique, yu'un c'uxubinbilic yu'un li 

Muc'ul Diose. Ta ti'lum to ay ac'aticuc, yu'un jech mu me xchamic. 

17C'alal loq'uemic xa'ox batel ta lume, li jun j'almantale jech laj yalbe li Lote: —

¡Batanic ta anil yu'un jech mu xachamic! Mu me xaq'uel sutel ava'lupatic. Mu me 

xapajic ta stenlejaltic. Batanic c'alal to ta vitsetic ta toyolaltic me chac'an to 

chacuxiique —x'utatic. 

18Li Lote jech laj yal: —Cajval, avocolicuc mu to me xapasic jech. 

19Li vo'oxuque ep lacoltaicun. Toj lec avo'ntonic, yu'un cuxulun to avu'unic. Li vits 

bu chavalique mu xa xic'otcutic yu'un naca me stauncutic ta be li stojol mulile, jech 

xu' te chichamcutic o. 

20Oy jun biq'uit lum le' nopol no'oxe. Avac'uc ja' no'ox te chijatovcutic batel ta anile, 

yu'un jech mu xichamcutic. Li lum le'e ja' biq'uit no'ox ta melel —xi. 

21Jech i'albat yu'un li jun j'almantale: —Laj xa ca'ay li c'usi laj avale. Xu' ta jpas li 

c'usi laj ac'ane. Mu'yuc ta jlajes li lum bu laj avale. 

22Pero xanovan; batanic ta ora, yu'un mu to c'usi xu' ta jpas ti me mu'yuc to chac'otic 

tee —xi. Ja' yu'un li lume ja' Zoar ic'ot sbi. 

23C'alal loq'uem xa'ox c'ac'ale, li Lot xchi'uc xnich'nabe ic'ot xa'ox ta Zoar. 

24Li Muc'ul Diose laj yac' tal c'oc' xchi'uc azufre te ta lum Sodoma xchi'uc ta lum 

Gomorra. Ja' jech iyal tal jech chac c'u cha'al chac' vo'. 

25Scotol li c'usitic cuxajtique te capal ilaj scotol. Jech noxtoc li c'usitic ch'iemic ta 

stenlejaltique i'ul scotol. 

26Li yajnil Lot te nabal batel ta spate, la sq'uel sutel sva'lupat, jech te va'al icom o ta 

be; ic'ataj ta stanal ats'am. 

27Li Abrahame sob ta yoc'omal ibat te yo' bu la sc'opan sbaic xchi'uc li Muc'ul Diose. 

28La sq'uel batel li lum Sodoma xchi'uc Gomorra xchi'uc scotol stenlejaltique. Te laj 

yil ti puru ch'ayil te chloq'ue; xco'laj xchi'uc xch'ayilal jun muc'ta tocalte'. 

29Ac'o me la slajes Dios li lumetic te ta stenlejaltic yo' bu to'ox nacal li Lote, pero muc 

xch'ay ta yo'nton c'usi yalojbe li Abrahame, jech c'alal ital li tsatsal tojol mulile la 

sloq'ues batel li Lote. 

Sc'oplal c'u x'elan ilic sts'unubal moabetic xchi'uc amonetic 

30Li Lote mu sc'an ti te chcom nacluc o ta Zoare yu'un ixi'. Jech te ibatic ta jun vits ta 

toyolaltic; te inaqui ta nailch'en xchi'uc li chib stsebetique. 

31Oy jun c'ac'al li vixile jech laj yalbe li smuque: —Li jtotique mol xa. Li' bu 

nacalutique mu'yuc viniquetic ti xu' ta jmalintique, yu'un jech jtaleltic ti tsc'an 

chijmalijutique. 

32Ja' lec cac'tic yacubuc li jtotique. Ts'acal jchi'intic ta vayel, yu'un jech ta x'ayin 

xnich'on cu'untic —xiic. 

33Te no'ox ta yac'ubalil laj yac'beic yuch' pasem ya'lel ts'usub li stotique. Jech li vixile 

la xchi'in ta vayel li stote, pero li totile muc xa'ay imochi li stsebe, xchi'uc muc xa'ay ti 

c'alal itots batele. 

34Ta yoc'omale jech laj yalbe smuc li vixile: —Samele vu'un la jchi'in ta vayel li 

jtotique. Li' ta ac'ubaltic tanae ta xcac'tic yacubuc noxtoc, vo'ot xa chachi'in ta vayel 

ec, yu'un jech jchibaltic oy xnich'on cu'untic —xut. 

35C'alal i'ic'ub osile, laj yac'beic yuch' pasem ya'lel ts'usub noxtoc li stotique. Li 

muquile ja' xa la xchi'in ta vayel ec li stote. Li totile muc xa'ay noxtoc c'alal tal 

mochluc li stsebe, xchi'uc muc xa'ay ti c'alal itots batele. 

36Jech lic xchi'in yolic ta sventa stotic li chib stsebetic Lote. 

37Li vixile ivoc' jun squerem; Moab laj yac'be sbi. Ja' totil ic'ot yu'unic li moabetic li' 

ta orae. 

38Li muquile ivoc' squerem ec; Ben-amí laj yac'be sbi. Ja' totil ic'ot yu'un li amonetic 

li' ta orae. 

Génesis 20 

Sc'oplal c'usi ic'ot ta pasel yu'un Abimelec xchi'uc Abraham 

1Li Abrahame iloc' batel ti bu to'ox nacale. Ibat ta yosilal Néguev. Te inaqui ta jun 

lum Gerar ti cacal ta o'lol yu'un Cades xchi'uc Xure. 

2C'alal te xa oyique, laj yal ti ja' yixlal li yajnile, ja' li Sarae. C'alal laj ya'ay li 

Abimeleque, ja' li ajvalil ta lum Gerare, laj yal mantal ti ac'o ic'batuc batel li Sarae 

yu'un tsc'an ta xic'. 

3Pero li Abimeleque te no'ox ta yac'ubalil ic'opanat ta xvayech yu'un li Diose. Jech 

i'albat: “Ta xacham, yu'un li ants laj aviq'ue oy smalal”, x'utat. 

4Pero li Abimeleque mu'yuc to xchi'inoj li Sarae. Jech itac'ov: “Cajval, ¿me yu'un 

chanop chamil li boch'o mu'yuc c'usi chopol spasoje? 

5Yu'un li Abrahame laj yal stuc ti ja' yixlale, jech ec li antse laj yal ta jamal ti ja' 

xi'mele. Ja' yu'un scotol co'nton la jch'un ti mu'yuc jmul ti jech la jpase”, xi. 

6Jech itac'bat ta xvayech yu'un li Diose: “Jna' lec ti laj ach'un ti mu'yuc amul ti jech laj 

apase, jech mu'yuc laj cac' achi'in yu'un jech mu xata amul ta jtojol. 

7Ja' yu'un li' ta orae ac'bo sutel yajnil li vinique, yu'un li stuque ja' jun j'alc'op. Ja' ta 

sc'an vocol ta atojol, yu'un ac'o to cuxian. Pero me mu xasutesbe li yajnile, ta me 

xacham achi'uc scotol li boch'otic oy avu'une”, x'utat. 

8Ta yoc'omal sob ilic li Abimeleque. La stacan ta iq'uel li smozotaque. Laj yalbe 

ya'yic scotol li c'usi laj yil ta xvayeche. C'alal laj ya'yique, toj ep ixi'ic. 

9Li Abimeleque la stac ta iq'uel li Abrahame, jech laj yalbe: —Q'uelavil li c'usi laj 

apasbuncutique. ¿C'usi chopol la jpasbot ti tal avac'bun tsatsal mulil ta jtojol jchi'uc li 

boch'otic oy cu'une? Solel mu stac' pasel li c'usi laj apasbune. 

10¿C'usi anopoj ti c'alal jech laj apase? —x'utat yu'un Abimelec li Abrahame. 

11Itac'ov li Abrahame: —Yu'un la jnop ti mu'yuc boch'o yich'oj ta muc' Dios li' ta 

lume, jech xu' chismilicun ta scoj li cajnile. 

12Melel ono'ox ti ja' jchi'il ta voq'uele, yu'un ja' stseb li jtote. Ja' no'ox ti mu jmojuc 

jme'cutique, ja' yu'un laj quic'. 

13C'alal laj yalbun Dios ti ac'o loc'cun batel ta sna jtote, li cajnile laj calbe ti ac'o yal ti 

ja' xi'melun c'alal me oy bu chic'otcutic ta jujun lume —xi. 

14Jech yu'un li Abimeleque laj yac'be sutel yajnil li Abrahame. Pero ma'uc no'ox, laj 

yac'be ep smoton: chij, vacax, smozotac, xchi'uc squiaratac. 

15Jech laj yalbe: —Q'uelavil, te oy li cosilalcutique. T'ujo ti bu tsc'an avo'nton 

chanaquie —xut. 

16Jech laj yalbe ec li Sarae: —Ti c'u yepal laj cac'be li axi'mele, ja' co'ol xchi'uc jmil 

(1,000) ta sep saquil taq'uin. Jech chvinaj ta stojol scotol boch'otic te achi'uquic ti 

mu'yuc amule. Mu'yuc boch'o xu' chopol chc'opoj ta atojol —xut. 

17Li Abrahame la sc'opanbe Dios ta stojol li Abimeleque. Li Diose la scolta li 

Abimelec xchi'uc yajnile xchi'uc li squiarataque yu'un jech xu' ch-alajic. 

18Yu'un ja' ta scoj Sara ti la spas ox Muc'ul Dios ti mu xu' ch-alajic li antsetic te oyic 

ta sna Abimeleque. 

Génesis 21 

Ivoc' Isaac 

1Li Muc'ul Diose muc xch'ay ta yo'nton c'usi yalojbe li Sarae. Jech ta persa laj yac' 

c'otuc ta pasel li c'usi yaloje. 

2Li Sarae lic xchi'in yol, jech i'ayin jun xnich'on li Abraham ti c'alal mol xa'oxe. Li 

olole ja' jech ora ivoc' chac c'u cha'al yaloj Diose. 

3Li Abrahame la sa'be sbi li xnich'on ti ivoc' yu'un Sarae; Isaac laj yac'be sbi. 

4C'alal xvaxquibal xa'ox c'ac'al svoq'uele, laj yac'be yich' circuncisión jech c'u cha'al 

albil ono'ox yu'un Diose. 

5Li Abrahame yich'oj xa'ox vo'vinic (100) jabil c'alal ivoc' li Isaaque. 

6Li Sarae jech la snop: “Li Diose laj yac' tse'incun. Ja' no'ox jech li boch'otic ta xa'yic 

ti oy xa cole ta stse'inic ec. 

7Mu'yuc boch'o sna' ti ta to x'ayin xnich'on cu'un li Abrahame. Ac'o me mol xa, pero 

i'ayin to xnich'on cu'un”, xi. 

Li Agar xchi'uc Ismaele tacbil iloq'uic batel ta sna li Abrahame 

8Li Isaaque imuq'uib xa'ox jutuc; te lic scomtsanbeic xchu'. C'alal la scomtsanbeic 

xchu'e, li Abrahame la spas jun muc'ta q'uin. 

9Pero li Sarae laj yil ti chna'levan li xnich'on Abrahame, ja' li yol Agare, ja' li egipto 

antse. Ja' chna'leat li Isaaque. 

10Jech bat yalbe li Abrahame: “Taco loq'uel xchi'uc yol li me' quiarae. Li col Isaaque 

mu xu' ta svoc'be sbaic c'usi oy avu'un xchi'uc li yol me' quiarae”, xi. 

11Li Abrahame toj chopol laj ya'ay, yu'un ja' xnich'on. 

12Pero jech i'albat yu'un li Diose: “Mu xavat avo'nton ta sventa li aquereme xchi'uc li 

aquiarae. Paso scotol c'usi chasc'anbot li Sarae. Yu'un ja' ta sventa Isaac ta jboles li 

amomnich'nabtaque. 

13Jech noxtoc li yol aquiarae ta xcac' licuc jun muc'ta lum ta sventa, yu'un ja' 

anich'on”, x'utat. 

14Li Abrahame sob ta yoc'omal laj yac'be batel pan xchi'uc jun yavil ya'al pasbil ta 

nucul noj ta vo'. Laj yac'be xcuch batel li Agare, xchi'uc laj yac'be batel li yole, ja' li 

Ismaele, jech ibat li Agare. Pero mu sna' bu chbat. Jech no'ox vontol xanubal la spas 

batel ta xocol banamil ta Beerseba. 

15C'alal ilaj li ya'alic ch'olol ta yavil pasbil ta nucule, li Agare te laj yac' comel ta 

yolon jpets te' li squereme. 

16Nom jutuc bat chotluc, yu'un mu sc'an sq'uel ta xcham li yole. C'alal te xa chotole, li 

quereme lic oc'uc. 

17Li Diose laj ya'ay ti ta x'oc' li quereme, jech ic'opanat tal ta vinajel yu'un 

yaj'almantal Dios li Agare. Jech i'albat: “¿C'usi apas, Agar? Mu xaxi', yu'un li Diose 

laj ya'ay ti ta x'oc' li querem yo' bu oye. 

18Batan, bat q'uelo li aquereme. Nitbo sc'ob yu'un ja' ta sventa ta xcac' licuc jun 

muc'ta lum”, x'utat. 

19Ja' yu'un li Diose laj yac'be yil jun nio' li Agare. Jech te bat snojes tal li yavil ya'ale; 

laj yac'be yuch' li Ismaele. 

20Li Diose la scolta li quereme jech ich'i. Te inaqui ta xocol banamil ta Parán. Lec sna' 

spiquel flecha ibat. 

21Ts'acal to isa'bat yajnil yu'un li sme'e; i'ac'bat yic' jun egipto ants. 

Li Abraham xchi'uc Abimeleque la xchap lec sc'opic 

22Ja'tic van jech yorail ti c'alal ibat sc'opan Abraham li Abimeleque. Te xchi'inoj batel 

Ficol, ja' li banquilal soldado yu'une. Li Abimeleque jech laj yalbe li Abrahame: —

Scotol li c'usi chapase chquilcutic ti ja' Dios chascoltaote. 

23Ja' yu'un albun ta jamal ta stojol Dios ti mu xapasbun c'usi chopol jchi'uc li 

jnich'nabe xchi'uc li jmomnich'nabtaque. Albun ta jamal ti me chac'uxubinun jech c'u 

cha'al la jc'uxubinot eq'ue, xchi'uc me chac'uxubin noxtoc li cristianoetic ta lum yo' bu 

nacalot li' ta orae —xut. 

24Itac'ov li Abrahame: —Jechuc, xu' chcal ta stojol Dios ti ta jc'uxubinoxuque —xi. 

25Pero li Abrahame te laj yac'be sna' Abimelec sc'oplal li jch'oj joc' ti pojbil yu'un li 

smozotac Abimeleque. 

26Li Abimeleque jech la stac': —Me jutuc mu'yuc xca'ay li c'op le'e yu'un mu'yuc 

avalojbun. Mu jna' me oy boch'o jech spasoj —xi. 

27Li Abrahame la stsac tal jaycotuc xchij xchi'uc sme' xvacaxtac. Laj yac'be li 

Abimeleque. Te no'ox ta jun sc'ac'alil oy c'usi la xchapan xchibalic. 

28Li Abrahame la svoc' loq'uel yan vuccot xchijtac. 

29Li Abimeleque jech lic sjac': —¿C'u yu'un ti lavoc' loq'uel li vuccot achije? —xi. 

30Itac'ov li Abrahame: —Li vuccot jchije ja' sventa ta xcac'bot, yu'un ja' svinajeb ti ta 

melel vu'un la jpas li joc' li'i —xi. 

31Ja' yu'un Beerseba la sbiin li banamil yo' bu ilo'ilajique, yu'un te laj yalic ta jamal ta 

stojol Dios xchibalic ti melel c'usi laj yalique. 

32C'alal lec chapal icom li ya'yejic ta Beersebae, li Abimelec xchi'uc Ficol, ja' li 

banquilal soldado yu'un filistaetique, isutic batel ta yosilalic. 

33Li Abrahame la sts'un jpets te' tamarisco te' ta Beerseba, ja' te laj yich' ta muc' li 

Muc'ul Dios ti cuxul sbatel osile. 

34Li Abrahame jal te inaqui ta yosilal li filistaetique. 

Génesis 22 

Li Abrahame ta ox smil ta smoton Dios li xnich'one 

1C'alal i'ech' xa'ox jayibuc c'ac'ale, li Diose la sq'uelbe yo'nton me ta melel xch'unoj li 

Abrahame. Jech laj yalbe: —Abraham —xut. Itac'ov li Abrahame: —Li' oyune —xi. 

2Li Diose jech laj yal: —Ic'o batel li Isaac ti c'ajumal jun anich'one, ti lec c'ux ta 

avo'ntone. Batan achi'uc ta yosilal Moria. C'alal te xa oyote, te xamilbun jmotonin ta 

jolvits ti bu ta xcac'bot avile —x'utat. 

3Ta yoc'omal sob ilic li Abrahame, la scajtsanbe syavarta sburo. La sa' batel si' sventa 

xchic'ubil li matanale. Ibat xchi'uc li Isaaque, ja' li xnich'one, xchi'uc chib smozo. Te 

ibat yo' bu albil yu'un Diose. 

4Ta yoxibal xa'ox c'ac'al xanovelic batel, li Abrahame la sq'uel batel ta nom li vitse. 

5Jech laj yalbe li smozotaque: —Li' xacomic xchi'uc li buroe. Yan li vu'un xchi'uc 

jquereme chijelovcutic batel yu'un chbat quich'cutic ta muc' li Diose. Ts'acal 

chisutcutic tal —xi. 

6Li Abrahame la stsac li si' sventa chchic'beic o smoton Diose. Laj yac'be xq'uech 

batel li Isaaque. Te laj yich' batel noxtoc xcuchilo xchi'uc sc'oc', jech ibatic xchibalic. 

7C'alal mu'yuc to'ox nat ixanovic batele, li Isaaque jech laj yalbe li stote: —Tati —xut. 

—¿C'usi chaval, jnich'on? —xi li Abrahame. —Q'uelavil, li' oy li jsi'tic xchi'uc 

jc'oc'tique, pero ¿bu oy li chij sventa ta jmilbetic smotonin Diose? —xut. 

8Itac'ov li Abrahame: —Dios chiyac'butic tana li chij sventa matanale, jnich'on —xut. 

Te to yochelic batel xanubal. 

9C'alal ic'otic yo' bu albil yu'un Diose, li Abrahame la spas jun scajleb smoton Dios. 

La slatsbe lec si'il. Ts'acal lic xchucbe yoc sc'ob li Isaaque; te la xmochan ta scajleb 

smoton Dios ta sba li si'e. 

10C'alal stsacoj xa'ox xcuchilo ta smil li xnich'one, 

11ta ora ic'opoj tal ta vinajel yaj'almantal Muc'ul Dios. Jech i'albat: —Abraham, 

Abraham —x'utat. —Li' oyune —xi itac'ov li Abrahame. 

12Jech laj yal li j'almantale: —Mu me c'usi xapasbe li quereme, yu'un jna'oj ti chavich' 

ta muc' li Diose, yu'un muc xajalan ti c'ajumal jun anich'on oye —x'utat. 

13Li Abrahame ijoyij, ja' to laj yil oy jcot chij te ts'otol xulub ta ch'ixtic. Jech te bat 

yic' tal; ja' la xchic' ta smoton Dios ta sventa xq'uexol li xnich'one. 

14Li Abrahame laj yac'be sbi li banamile: “Li Muc'ul Diose chac' li c'usi jtunel 

cu'untique”, xi sbi laj yac'be. Ja' yu'un yoquel to jech chich' albel sc'oplal: “Te ta vits 

chac' c'usi jtunel cu'untic li Muc'ul Diose”, xi ch-albat sc'oplal. 

15Li yaj'almantal Muc'ul Diose la sc'opan tal xchibal velta c'alal ta vinajel li 

Abrahame. 

16Jech laj yalbe: —Li Muc'ul Diose jech chayalbot: ‘Ta sventa ti muc xajalanbun li 

jun anich'on ti c'ajumal oy avu'une, jech ta jva'an jba ta testigo jtuc 

17ti ta melel ta xcac'bot ep bendicione. Ta xcac' boluc ep amomnich'nab jech chac c'u 

cha'al c'analetic ta vinajel, jech chac c'u cha'al yi'tic ta ti'nab. Li stuquique tsalbil ta 

xc'ot yu'un li yajcontraique. 

18Ja' ta sventaic chich' bendición scotol li muc'tic lumetic li' ta banamile, yu'un laj 

ach'un li c'usi laj calbote’, xayutot li Muc'ul Diose —xi li j'almantale. 

19Li Abrahame isut batel te yo' bu comenic li smozotaque. Jech jmoj xa isutic batel ta 

Beerseba; te inaqui o li Abrahame. 

Sc'oplal xnich'nab Nacor 

20C'alal i'ech' xa'ox jayibuc c'ac'ale, li Abrahame laj ya'ay a'yej ti oy xa yalab li 

Milcae, jech la sna' ti oy xa xnich'nab li yits'in Nacore. 

21Li sba xnich'one Uz sbi. Ts'acal ivoc' its'inal, Buz sbi. Ts'acal ivoc' Kemuel, ja' li 

stot Arame. 

22Ts'acal to ivoc' noxtoc Quesed, Hazo, Pildas, Jidlaf, xchi'uc Betuel. 

23Li Betuele ja' stot li Rebecae. Li vaxquibic le'e ja' yalab li Milcae, xchi'uc ja' 

xnich'nab li Nacore, ja' li yits'in Abrahame. 

24Jech noxtoc li Nacore oy xnich'nab ta yan ants yu'un, ja' li Reumae. Li yol 

xnich'onique ja' li'i: Teba, Gaham, Tahas, xchi'uc Maaca. 

Génesis 23 

Icham Sara xchi'uc imucat 

1Li Sarae vucub svucvinic (127) jabil icuxi. 

2Te icham ta Quiriat-arba, ja' li lum Hebrón te ta yosilal Canaane. Li Abrahame ep 

i'oc' ta sventa ti icham li Sarae; ep laj yat yo'nton. 

3Iloc' batel yo' bu telel sbec'tal li anima yajnile yu'un bat sc'opan li hetetic te 

nacalique. 

4Jech c'ot yalbe: —Ac'o me yanlum vinicun ti li' nacalun ta atojolique, chonbicun 

jutebuc osil sventa te chbat jmuc li cajnile —xut. 

5Li hetetique jech laj yalic: 

6—Avocoluc, banquilal, a'yo ava'ay li c'usi chacalbotcutique. Vo'ot ti li' oyot ta 

jtojolcutique, t'ujbilot yu'un li Diose. Xu' te chbat amuc avajnil ti bu toj lec li 

muquinaltic cu'uncutique. Mu'yuc boch'o junucal cu'uncutic xu' chasjalanbot li 

muquinaltique —xiic. 

7Li Abrahame iva'i. Te la snijan sba ta stojol li hetetique. 

8Jech laj yalbe: —Me ta melel chac'anic li' ta jmuc li cajnile, avocolicuc c'anbicun 

jutebuc yosil li Efrone, ja' li xnich'on Zohare. 

9Yu'un ac'o xchonbun li nailch'en ta Macpela te ta sti' avosilique. Xu' ta jtoj ti c'u 

yepal stojol tsc'ane, yu'un jech ja' jmuquinalcutic ta xc'ot o —xi. 

10Li Efrón liquem ta Hete te oy ec. C'alal jech laj ya'ye, tsots la sc'opan li Abrahame, 

yu'un ac'o ya'yic scotol li xchi'iltaque xchi'uc li boch'otic te chjelovic batel ta 

ti'coralton yu'un lume. 

11—Banquilal, avocoluc mu c'usi xal avo'nton. Ta jq'uelanbot no'ox li cosile xchi'uc li 

nailch'en te oy ta cosile. Te muco li avajnile. Li' cha'ay ta xchiquinic cuts' calaltac ti ta 

melel chajq'uelanbote —xi. 

12Li Abrahame la snijan sba yan velta ta stojol li jnaclumetic tee. 

13Te ta stojol scotolic jech laj yalbe li Efrone: —Avocoluc a'yo ava'ay li c'usi 

chacalbote. Avocoluc tsacbun stojol li avosile, jech jun co'nton xu' chbat jmuc li 

cajnile —xi. 

14Itac'ov li Efrone: 

15—A'yo ava'ay, banquil: Li stojol cosile ja' chanib ciento (400) ta sep saquil taq'uin. 

Ti jech yepale mu toyoluc stojol. Bat muco te li avajnile —xi. 

16Li Abrahame ichapaj yu'unic ta stoj ti c'u yepal laj yal Efrón ta stojol scotol li 

xchi'iltaque, ja' li hetetique. Te sq'uelojic sts'inlajet ta atael yu'unic li saquil taq'uine, 

yu'un jech chvinaj ti lec ts'acal la stoje. 

17-18Ja' yu'un li yosil Efrón ta Macpela ti te xcom ta stuq'uil sloq'ueb c'ac'al yu'un 

Mamree, ja' yu'un ic'ot o li Abrahame. Te capal laj yich' li nailch'ene xchi'uc scotol li 

te'etic te oy ta yut osile. Ja' testigo icomic o li hetetique xchi'uc li boch'otic te ijelovic 

batel ta ti'coralton yu'un lume. 

19Li Abrahame te bat smuc ta nailch'en li Sarae. Li nailch'ene te xcom ta Macpela 

banamil ta stuq'uil sloq'ueb c'ac'al yu'un Mamre ti ja' Hebrón yan sbie, xchi'uc ti te oy 

ta yosilal Canaane. 

20Ja' jech icom ta yu'un Abraham li osile xchi'uc li nailch'en ti chtun ta sventa 

muquinaltique, ja' ti ichonbat yu'un hetetique. 

Génesis 24 

Li Abrahame la sa'be yajnil li Isaaque 

1Li Abrahame mol xa'ox, pero ep ac'bil bendición yu'un li Muc'ul Diose. 

2Oy jun smozo ti ven mol xae; ja' yac'ojbe sventain scotol li c'usitic oy yu'une. Jech laj 

yalbe: —Ac'o ac'ob li' ta yolon co'e. 

3Albun ta jamal ta stojol Muc'ul Dios, ja' ti la spas vinajel banamile, ti muc li'uc 

xasa'be yajnil li jnich'on Isaac li' ta Canaán banamil yo' bu nacalune. 

4Ta jc'an te chabat ta jlumal yo' bu oy li cuts' calaltaque, yu'un ja' te chbat asa'bun tal 

junuc tseb sventa ta xic' li Isaaque —xi. 

5Itac'ov li mozoe: —Pero me mu sc'an xchi'inun tal li tsebe, ¿c'usi ta jpas? ¿Me ja' lec 

chquic' batel li anich'on ta alumal ti bu lalic tale? —xi. 

6Itac'ov li Abrahame: —Mo'oj, mu xavic' batel te li jnich'one. 

7Li Muc'ul Diose, ja' li Dios ta vinajel ti la sloq'uesun tal ta sna li jtote xchi'uc ta 

yosilal li cuts' calaltaque, xchi'uc ti laj yalbun ta jamal ti chac'be jmomnich'nabtac li 

banamil li'i, ja' ta stacbot tal yaj'almantal, ja' ba'yucbe ta xbat avu'un ta sa'bel yajnil li 

jnich'one. 

8Me mu sc'an xchi'inot tal li tsebe, muc xa vo'ocot ta aba chcom li c'usi laj calbote. Ja' 

no'ox ti mu me xavic'bun batel li jnich'on tee —xi. 

9Ja' yu'un li mozoe laj yac' sc'ob ta yolon yo' li yajvale, ja' li Abrahame. Laj yal ta 

jamal ta stojol Dios ti ta spas li c'usi i'albate. 

10Jech te la st'uj batel matanal, ja' li c'usitic ven lequic oy yu'un li yajvale. La yic' batel 

lajuncot camello, jech te ibat ta slumal Nacor ta Mesopotamia banamil. 

11C'alal ic'ot ta nopol ti'lum li mozoe, bat xa'ox c'ac'al. Ja' xa yorail chtal slup ya'alic li 

antsetique. Li mozoe te laj yac'be xcux scamellotac ta nopol jch'oj joc'. 

12Te lic sc'opan Muc'ul Dios: “Muc'ul Dios, vo'ot Diosot yu'un li cajval Abrahame, 

coltaun. Ac'o lecuc batuc cu'un li c'usi tal jpase. Ac'o ta ilel slequil avo'nton ta stojol li 

cajvale. 

13Li' no'ox chicom ta nopol nio'. Li' ta jmala chtal slup ya'alic li tsebetic li' ta lume. 

14Me oy jun tseb jech chcalbee: ‘Avocoluc yaleso aq'uib yu'un ta jc'an jlec'uc ava'al 

cuch'’, me xcute. Ti me jech chistac'bune: ‘Li' oye, uch'an; ta xcac'be yuch'ic ec li 

acamellotaque’, me xiyutune, jech ta jna' o ti ja' t'ujbil avu'un yu'un ta xic' li avajtunel 

Isaaque. Jech ta jna' o ti ta melel c'ux ta avo'nton li cajvale”, xi la sc'opan Dios. 

15Mu'yuc to'ox chlaj yo'nton ta sc'opanel Muc'ul Dios, iloc' tal jun tseb, scajanoj tal ta 

snecub sq'uib. Ja' Rebeca, xnich'on Betuel. Li Betuele ja' yol li Milcae; ja' yajnil li 

Nacore, ja' li yits'in Abrahame. 

16Li Rebecae toj lec c'upil sba, xchi'uc stsebal to; mu'yuc to yiloj vinic. Te iyal batel ta 

nio'. La xch'olbe ya'lel li sq'uibe; ta xa'ox sut batel. 

17Li mozoe ibat ta anil, bat sc'opan. Jech laj yalbe: —Avocoluc ac'bun jutebuc ava'al 

cuch' te ta aq'uibe —xut. 

18—Uch'an, tata —xi itac'ov li tsebe. Ta ora la syales, la spet ta sc'ob li sq'uine, laj 

yac'be yuch' li vo'e. 

19C'alal laj yo'nton ta yuch'el vo' li mozoe, li Rebecae jech laj yal: —Ta jlupbe tal vo' 

yuch'ic ec li acamellotaque, ja' to ti c'u yepal ch-ech' yo'ntonique —xi. 

20Ta ora no'ox la sq'ueb comel ta jomte' li ya'lel sq'uibe. Ep ta velta ay slup loq'uel tal 

li vo' ta joq'ue, ja' to ti c'alal la slupbe yoxo' yuch'ic scotol li camelloetique. 

21C'alal yochel slupel vo' li tsebe, li mozoe te ch'anxi sq'ueloj yil. Mu'yuc c'usi laj yal, 

yu'un te ta snopilan me ja' Muc'ul Dios laj yac' c'otuc ta pasel li c'usi talem spase. 

22C'alal laj yo'ntonic ta yuch'el yoxo' li camelloetique, li mozoe te la sloq'ues jun 

staq'uinal ni'il pasbil ta c'anal taq'uin; laj yac'be ta sni' li tsebe. Ja' vaquib gramo yalal. 

Jech noxtoc laj yac'be chib yixtolal ste'el sc'ob pasbil ta c'anal taq'uin, ech'em ta 

vo'vinic (100) gramo yalal. 

23Jech laj yalbe: —Avocoluc albun ca'ay boch'o atot ame', xchi'uc me oy xocol sna 

atot jch'amancutic jvoyuc xchi'uc li jchi'iltaque —xut. 

24Itac'ov li tsebe: —Ja' jtot li Betuele. Li jtote ja' stot sme' li Nacor xchi'uc Milcae. 

25Li jnacutique xocol; xu' te chbat vayanic. Jech noxtoc oy lec jobel slo' li 

acamelloique —xi li tsebe. 

26Li mozoe la squejan sba; la stojbe ta vocol li Muc'ul Diose. 

27Jech laj yal: “Muc'ul Dios, ich'bilucot ta muc', vo'ot Diosot yu'un li cajval 

Abrahame, yu'un toj ep slequil avo'nton ta stojol li cajvale, xchi'uc chc'ot ta pasel li 

c'usi chavale. Vo'ot labeiltasun tal ta sbelal sna li yuts' yalaltaque”, xi. 

28Li Rebecae ibat ta anil ta sna. Bat yalbe ya'ay sme' scotol li c'usi ic'ot ta pasele. 

29Li tsebe oy jun xi'mel, Labán sbi. Jech ibat ta anil ta nio'; bat sq'uel li vinique, 

30yu'un laj yil li staq'uinal sni' xchi'uc li yixtolal ste'el c'obil xojol batel ta sc'ob 

yixlale. Xchi'uc laj ya'ay c'usi laj yal batel li vinique. Li Labane inopaj batel ta stojol li 

smozo Abraham ti te oy ta sts'el nio' xchi'uc li scamellotaque. 

31Jech laj yalbe: —Batic ta jna, vo'ot ti coltabilot yu'un Muc'ul Diose. Mu me xacomic 

li' ta osilaltique yu'un ch'ubabil xa lec cu'un li jnae, xchi'uc jsa'ojbe xa lec yavil bu xu' 

ta xvayic li acamellotaque —xut. 

32Jech ibat ta na li mozoe. Li Labane te lic syalesbe yicats li camelloetique. Laj yac'be 

jobel slo'. Ts'acal laj yich' tal vo' sventa tspoc yacanic li smozo Abrahame xchi'uc li 

xchi'iltaque. 

33C'alal ta xa'ox x'ac'bat sve'elique, li smozo Abrahame jech laj yalbe: —Mu to xu' 

chive', yu'un mu'yuc to caloj li c'usi tal jpase —xi. —Alo ca'itic cha'e —xi li Labane. 

34Li mozoe jech lic yal: —Vu'un yajtunelun li Abrahame. 

35Li Muc'ul Diose yac'ojbe ep bendición li cajvale, xchi'uc yac'ojbe ep sc'ulejal. Ac'bil 

ep xchij, xvacax, c'anal taq'uin, saquil taq'uin, smozotac, squiaratac, scamellotac, 

xchi'uc sburotac. 

36Jech noxtoc li Sarae, ja' li yajnil Abrahame, i'alaj to ti c'alal me'el xa'oxe. Ja' yu'un li 

cajvale ja' laj yac'be ta sc'ob xnich'on scotol li c'usitic oy yu'une. 

37Li cajvale laj yalbun ti ac'o cal ta jamal ta stojol Diose, jech laj yalbun: ‘Alo ta 

jamal ti mu xasa'bun yajnil jnich'on li' ta Canaán banamil yo' bu nacalune. 

38Ja' lec batan ta sna yalab xnich'nab li jtote. Bat sa'o tal junuc tseb ta stojol cuts' 

calaltac sventa chic' li jnich'one’, xiyutun. 

39Li vu'une jech laj calbe: ‘Cajval, ¿ti me mu sc'an xchi'inun tal li tsebe?’, xcut. 

40Jech la stac'bun: ‘Li vu'une scotol c'ac'al nabalun ta stojol li Muc'ul Diose. Ja' ta 

stacbot tal yaj'almantal yu'un jech lec chac'ot ti bu chabate, xchi'uc jech chata tal 

junuc tseb te ta stojol yuts' yalaltac li jtote, yu'un ja' ta xic' li Isaaque. 

41Me ja' xa stuquic mu sc'an xac' tal stsebic li cuts' calaltaque, li vo'ote mu'yuc amul 

chcom ta sventa li c'usi laj avalbun ta jamal ta stojol Diose’, xiyutun tal li cajvale. 

42“Ja' yu'un c'alal te livul ta nio' naxe, jech laj cal c'alal la jc'opan li Muc'ul Diose, ja' 

li Dios yu'un cajval Abrahame: ‘Me ta melel chac'an ac'o c'otuc ta pasel li c'usi tal 

jpas li'i, 

43ta jc'anbot vocol ta atojol ti c'alal li' oyun ta nio'e, yu'un jech ac'o c'otuc ta pasel 

chac li'i: c'alal me chtal slup ya'al junuc tseb, me jech chcalbee: Avocoluc ac'bun 

jutebuc ava'al cuch' ta aq'uibe, me xcute, 

44me jech chistac'bune: Uch'an, ta jlupbe tal yoxo' yuch'ic ec li acamellotaque, me 

xiyutune, ja'uc xa o li tseb ti t'ujbil avu'un sventa ta xic' li xnich'on cajvale’, xcut li 

Muc'ul Diose. 

45Mu'yuc to'ox chlaj co'nton ta sc'opanel Muc'ul Dios c'alal laj quil te scajanoj batel 

sq'uib ta snecub li Rebecae. Jech te iyal batel ta nio'; bat slup tal li ya'ale. Jech laj 

calbe: ‘Avocoluc ac'bun jutebuc ava'al cuch'’, xcut. 

46Jech te la syales ta ora li sq'uibe, jech laj yalbun: ‘Uch'an, ta xcac'be yuch'ic ec li 

acamellotaque’, xiyutun. Jech laj yac'bun li ya'ale, xchi'uc laj yac'be yuch'ic ec li 

jcamellotaque. 

47Ts'acal jech la jac'be: ‘¿Boch'o atot ame'?’, xcut. Jech la stac'bun: ‘Ja' jtot li Betuele; 

ja' yol xnich'onic li Nacor xchi'uc Milcae’, xi. Jech te laj cac'be staq'uinal sni', xchi'uc 

la jxojbe ta ste'el sc'ob chib yixtolal sc'ob. 

48Te la jpatan jba; laj quich' ta muc' li Muc'ul Diose la jtojbe ta vocol, ja' li Muc'ul 

Dios yu'un cajvale, ja' li Abrahame. Yu'un ja' la stojobtasun tal ta be, jech tuc' livul li'i 

sventa tal quic'be batel junuc stseb yuts' yalaltac li cajvale yu'un ja' ta xic' li xnich'one. 

49Ja' yu'un li' ta orae ta jc'an chavalbicun ca'ay me oy slequil avo'ntonic, me 

chac'uxubinic li cajvale, o me mu'yuc, yu'un jech ta jnop c'usi ta jpas —xi. 

50Li Labán xchi'uc Betuele jech itac'ovic: —Scotol le'e ja' la spas stuc li Muc'ul Diose. 

Li vu'uncutique mu xu' chcalcutic me xu', o me mu xu'. 

51Q'uelavil, li' oy li Rebecae. Ic'o batel, ac'o yic' li xnich'on avajval jech c'u cha'al 

xchapanoj Muc'ul Diose —xiic. 

52C'alal laj ya'ay smozo Abraham c'u x'elan itac'ovique, te la squejan spatan sba ta 

banamil ta stojol li Muc'ul Diose. 

53Ts'acal lic sloq'uesan ep ta chop matanaletic, ja' c'anal taq'uin, saquil taq'uin, xchi'uc 

c'u'il pac'aletic; laj yac'be li Rebecae. Jech noxtoc laj yac'be smotonic ec li me'il 

xchi'uc xi'melale. 

54C'alal ilaj yo'ntonique, ja' to ive'ic xchi'uc li xchi'iltaque. Jech te ivayic. Ta yoc'omal 

c'alal isacub osile, sob iliquic. Jech laj yal li mozoe: —Ac'uncutic sutel yu'un 

chibatcutic ta sna li cajvale —xi. 

55Pero li xi'mel xchi'uc sme' Rebecae jech laj yalic: —Ac'o to com xchi'inuncutic 

lajunebuc c'ac'al li tsebe. Ts'acal xu' chavic' batel —xiic. 

56Pero li mozoe jech laj yal: —Mu me xapajesuncutic. Yu'un li Muc'ul Diose ja' laj 

yac' ti lec ic'ot ta pasel li c'usi talem jpase, jech ac'uncutic sutel ta sna li cajvale —xi. 

57Itac'ovic: —Ja' lec quic'tic tal li tsebe. Chca'itic c'usi ta xal stuc —xiic. 

58Jech laj yiq'uic tal li Rebecae, jech la sjac'beic: —¿Me chac'an chbat achi'in li vinic 

li'i? —xutic. —Xu' —xi itac'ov li tsebe. 

59Jech te laj yiq'uic batel li Rebecae xchi'uc jun ants ti ja' ono'ox la sts'ites li tsebe. Te 

la xchi'inic batel li smozo Abrahame xchi'uc li xchi'iltaque. 

60Laj yalbeic ti ac'o ac'batuc li Rebecae, jech laj yalbeic: “Li vo'ote, tseb, ac'o c'otuc ta 

pasel ti ep ta millón chbat avalabe. Li ayal'alabtaque ac'o vu'uc yu'unic stsalel li 

yajcontraique”, xutic. 

61Jech icajiic batel ta camello li Rebeca xchi'uc squiarataque, la xchi'inic batel li 

smozo Abrahame. Li smozo Abrahame laj yic' batel li Rebecae jech ibatic. 

62Li Isaaque sutem xa'ox batel ta joc' ti “Cuxul Dios chiyilun”, xi sbie, yu'un te xa'ox 

nacal ta yosilal Néguev. 

63C'alal bat xa'ox c'ac'ale, li Isaaque iloc' batel ta paxal; ja' to laj yil ti oy camelloetic 

te chanovic batele. 

64Li Rebecae laj yil li Isaaque, jech iyal ta ora ta scamello. 

65Jech la sjac'be li smozo Abrahame: —¿Boch'o li vinic le' xtal ta stenlejaltic ti li' tuc' 

chtale? —xi. —Ja' li cajvale —xi itac'ov li mozoe. Jech li Rebecae te lic smac sat ta 

jayal poc'. 

66Li smozo Abrahame lic xcholbe ya'ay Isaac scotol li c'usi la spase. 

67Li Isaaque laj yic' batel li Rebecae. Te ibatic yo' bu oy scarpana li anima sme'e, ja' li 

Sarae. Jech te laj yic' sbaic o. Li Isaaque lec la sc'an sbaic xchi'uc li Rebecae, jech te 

ich'ay ta yo'nton sna'el li anima sme'e. 

Génesis 25 

Sc'oplal smomnich'nab Abraham xchi'uc li yan yajnile, ja' li Ceturae 
(1 Cr 1.32-33) 

1Li Abrahame laj to sa' yan yajnil, Cetura sbi. 

2Li yalab xnich'nabic xchi'uc li yajnile ja' li'i: Zimram, Jocsán, Medán, Madián, Isbac, 

xchi'uc Súa. 

3Li Jocsane ja' stotic li Seba xchi'uc Dedane. Li smomnich'nabtac Dedane ja' asuretic, 

letusetic, xchi'uc leumetic. 

4Li xnich'nabtac Madiane ja' Efa, Efer, Hanoc, Abida, xchi'uc Elda. Scotolic le'e ja' 

syal'alabtac li Ceturae. 

5Li Isaaque ja' laj yich' comel scotol c'usitic oy yu'un li Abrahame. 

6Li xnich'nabtac Abraham ta yantic ants yu'une ja' no'ox laj yac'anbe smoton. C'alal 

cuxul to'oxe, la svoc' loq'uel ta stojol Isaac li yantic xnich'nabe, te la stac batel ta 

naclej ta stuq'uil sloq'ueb c'ac'al. 

Li Abrahame icham xchi'uc laj yich' muquel 

7Li Abrahame icuxi vo'lajuneb sbalunvinic (175) jabil ta scotol. 

8Tuc' no'ox icham ta smalubel. Te bat xchi'in li anima smoltotaque. 

9Li Isaac xchi'uc Ismaele te bat smuc li stotic ta nailch'en ta Macpela ta stuq'uil 

sloq'ueb c'ac'al yu'un Mamree. Ja' li yosil Efrón, xnich'on Sohare, ja' li hetita vinique. 

10Li banamil le'e ja' ti la smanbe ono'ox hetetic li Abrahame. Li Abrahame te laj yich' 

muquel ta sts'el yo' bu mucul li yajnile, ja' li Sarae. 

11C'alal chamen xa'ox li Abrahame, li Diose laj yac'be bendición li Isaac ti te icom ta 

naclej ta nopol joc' ti “Chiyilun li cuxul Diose” xi sbie. 

Sc'oplal smomnich'nab Ismael 
(1 Cr 1.28-31) 

12Li'i ja' xnich'nab Ismael, ja' li xnich'on Abraham xchi'uc li egipto ants Agare, ja' li 

squiara Sarae. 

13Ja' jech xcholet ivoq'uic jech chac li'i: Li sba nich'onile ja' Nebaiot sbi. Ts'acal ital 

Cedar, Adbeel, Mibsam, 

14Misma, Duma, Massa, 

15Hadar, Tema, Jetur, Nafis, xchi'uc Cedema. 

16Ja' jech sbiic li lajchab (12) xnich'nabtac Ismaele, xchi'uc ja' jech ic'ot sbi noxtoc li 

jujun slumalic bu inaquiique. Li jujunic le'e ja' banquilal icom yu'un xchi'ilic ta 

jujuchop. 

17Li Ismaele yich'oj xa'ox vuclajuneb svucvinic (137) jabil ti c'alal ichame. Te ibat 

xchi'in yo' bu mucul li smoltotaque. 

18Li smomnich'nabtaque te lic naquiicuc ta jun banamil ti cacal ta o'lol yu'unic li 

Havila xchi'uc Xur ta stuq'uil Egipto ta sbelal Asiriae. Te inaquiic o, ac'o me mu 

xc'anat yu'un li xchi'iltaque. 

Ivoc' Jacob xchi'uc Esaú 

19Li'i ja' sc'oplal Isaac, ja' li xnich'on Abrahame. 

20Li Isaaque yich'oj xa'ox cha'vinic jabil (40) c'alal laj yic' sbaic xchi'uc li Rebecae, ja' 

li xnich'on Betuele, ja' li yixlal Labane, ja' li arameo cristianoetic te nacalic ta Padan-

arame. 

21Li Rebecae mu sna' x'alaj, ja' yu'un li Isaaque lic sc'opan Muc'ul Dios ta sventa li 

yajnile. I'aybat sc'op yu'un li Muc'ul Diose, jech te lic xchi'in yol li Rebecae. 

22Pero li ololetic la xchi'ine, laj ya'ay ti toj tsots ta xbac' ta yut xch'ute yu'un ta 

scontrain sbaic. Jech la snop: “Ti me ja' jech ta spasilan oe, xco'laj xchi'uc xicham”, 

xi. Jech lic sjac'be Muc'ul Dios c'u yu'un ti jech tspase. 

23Jech itac'bat yu'un li Muc'ul Diose: “Oy chib muc'tic lum ta yut ach'ut; chib lum ti 

sbats'il xa scontrainel sbaic c'alal muc to chvoq'uique. Li june ja' toj tsots xu' yu'un; ja' 

mu xu' yu'un li yane. Li banquilale ja' ta spasat ta mantal yu'un li yits'ine”, xi li Muc'ul 

Diose. 

24C'alal la sta yorail ivoc' yol li Rebecae, loin. 

25Ti bu ba'yuc ivoq'ue tsojtsojtic sba, oy stsotsil scotol sbec'tal. Jech Esaú laj yac'beic 

sbi. 

26Ts'acal ivoc' ec li yits'ine. Stsacojbe tal xchac yacan li Esaue, ja' yu'un Jacob laj 

yac'beic sbi. Li Isaaque yich'oj xa'ox oxvinic (60) jabil c'alal i'alaj li Rebecae. 

Li Esaue la xchon li c'usi sc'oplal ja' chich'e 

27Li queremetique ich'iic. Li Esaue lec cha'ay chpaxaj ta te'tic. Ja' banquilal jnuts-

ti'bol ibat. Yan li Jacobe ja' lec cha'ay ti ch'an no'ox xi oye, xchi'uc ja' tsc'an ti te no'ox 

oy ta scarpanaique. 

28Li Isaaque ja' lec sc'anoj li Esaue yu'un lec cha'ay ti chmilbat tal ti'bol sti'e. Yan li 

Rebecae ja' lec sc'anoj li Jacobe. 

29Ta yan c'ac'al ja'o sbats'il spasel sve'el li Jacobe, li Esaue luben xa isut tal ta smilel 

ve'lil ta te'tic. 

30Jech laj yal: —Avocoluc ac'bun jutuc li tsajal ve'lil te oy avu'une yu'un chicham xa 

ta vi'nal —xi. Ja' yu'un li Esaue Edom ic'ot sbi noxtoc. 

31Itac'ov li Jacobe: —Albun ca'ay ba'yuc me ta jeltic o xchi'uc li c'usi oy ta aventa 

chavich' vo'ot li sba nich'onilote —xi. 



47 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

32Itac'ov li Esaue: —Yu'un chavil ti chicham xa ta vi'nale, jech mu'yuc xa c'usi stu 

cu'un li c'usi oy ta jventa chquich' vu'un li sba nich'onilune —xi. 

33—Alo ta jamal li' ta ora ti me chavac'bune —xi la sjaq'uilan li Jacobe. Li Esaue laj 

yal ta jamal ti te ac'o yich' Jacob li c'usi sc'oplal chich' stuque. 

34Ja' yu'un li Jacobe te laj yac'be pan xchi'uc juch'bil tsajal aravejo pasbil ta caldo. 

C'alal ilaj yo'nton ta ve'el li Esaue, iloc' batel. Mu'yuc tsots sc'oplal laj ya'ay ta yo'nton 

li c'usi sc'oplal chich' ta sventa ti ja' ba nich'onile. 

Génesis 26 

Li Isaaque ibat ta yosilal Gerar 

1C'alal jech orae, ital tsots vi'nal ta scotol banamil yo' bu nacal li Isaaque. Co'ol jech 

chac c'u cha'al ital vi'nal c'alal cuxul to'ox li Abrahame. Ja' yu'un li Isaaque ibat nacluc 

ta Gerar yo' bu nacal li Abimelec, ja' li ajvalil yu'un filistaetique. 

2Li Muc'ul Diose te laj yac' sba ta ilel ta stojol li Isaaque, jech laj yalbe: “Mu me 

xabat ta lum Egipto. Te no'ox xacom ti bu chacalbote. 

3Li' no'ox xanaqui o ta lume. Vu'un chajchi'inot. Chacac'bot ep bendición. Scotol li 

banamil li'i, ta xcac'bot avich' achi'uc li amomnich'nabtaque. Ja' jech chc'ot o ta pasel 

cu'un li c'usi jchapanoj xchi'uc atote, ja' li Abrahame. 

4Li amomnich'nabtaque ta xcac' epajuc jech c'u cha'al c'analetic ta vinajel. Ja' ta 

xcac'beic scotol li banamil li'i. Jech noxtoc ja' ta sventa amomnich'nab chich'ic 

bendición scotol li muc'tic lumetic ta banamile. 

5Yu'un li Abrahame laj yich'un ta muc'. La spas li c'usitic laj calbee. La xch'un li 

mantaletic cu'une xchi'uc li chanubtasel cu'une”, x'utat. 

6Ja' yu'un li Isaaque te inaqui o ta Gerar. 

7Li Isaaque te lic jac'batuc yu'un jnaclumetic c'usi yutoj li Rebecae. Li Isaaque ixi', 

jech muc jamaluc laj yal ti ja' yajnile. Laj yal ti ja' yixlale. Yu'un li Rebecae toj c'upil 

sba, jech la snop Isaac ti xu' ta xmilat yu'un li viniquetic tee. 

8C'alal ep xa'ox c'ac'al snaclej li Isaaque, li Abimeleque la sq'uel loq'uel osil ta 

ventana, laj yil ti ta sc'upin sbaic xchi'uc yajnil li Isaaque, ja' li Rebecae. 

9Jech lic stac ta iq'uel, jech laj yalbe: —Ja' avajnil li tsebe, ¿me mu jechuc? ¿C'u yu'un 

laj avalbun ti ja' avixlale? —xut. —Yu'un la jnop ti xu' chimilat ta scoje —xi li 

Isaaque. 

10Li Abimeleque jech laj yalbe: —¿C'u yu'un ti jech laj apasbuncutique? Yu'un oy 

viniquetic li' ta lum ti c'an xa yiq'uic li avajnile. Laj xa jta jmulcutic avu'un ti jechuque 

—xut. 

11Li Abimeleque tsots laj yalbe mantal scotol li xchi'iltaque: —Me oy boch'o ta 

xuts'inta li vinic li'i, o me ja' li yajnile, ta xich' milel —xi. 

12Li Isaaque ep c'usitic lic sts'un. Lec laj yac' sat li c'usitic la sts'une, yu'un i'ac'bat 

bendición yu'un li Muc'ul Diose. 

13Jech ipas ta muc'ta jc'ulej, yu'un i'ayin ep c'usitic oy yu'un. 

14Solel i'epaj li xchije, li xvacaxe, xchi'uc li smozotaque. Li filistaetique lic it'ixajuc 

yo'ntonic yu'un. 

15C'alal cuxul to'ox stot li Isaaque, ja' li Abrahame, oy ono'ox sjoc'ojic comel joq'uetic 

li smozotaque. Pero li filistaetique lic smaquic; la snojesic ta lum. 

16Ts'acal to, li Abimeleque jech lic yalbe li Isaaque: —Loc'an batel li'i, yu'un vo'ot 

no'ox toj jc'ulejot cu'uncutic —xut. 

17Li Isaaque iloc' batel. Bat spas scarpana ta stenlejaltic Gerar, ja' te inaqui o. 

18Te lic xcha'joq'uic li joq'uetic ti joc'bil ono'ox yu'un stot c'alal cuxul to'oxe. Yu'un li 

filistaetique lic sbut'ic ti c'alal chamen xa'oxe. Li joq'uetique ja' jech laj yac'be sbi jech 

c'u cha'al yac'ojbe ono'ox li stote. 

19Ta yan c'ac'al li smozotac Isaaque la sjoq'uic jch'oj joc' ta stenlejaltic; te la staic jun 

nio'. 

20Pero li jchabichijetic te ta stenlejaltic ta Gerare laj yut sbaic xchi'uc li jchabichijetic 

yu'un Isaaque. Yu'un li stuquique laj yalic ti ja' yu'unic li nio'e. Ja' yu'un li Isaaque 

“Sa'um c'op” laj yac'be sbi li joq'ue, yu'un te laj yutilan sbaic ta sventa li nio'e. 

21Li smozotac Isaaque lic sjoq'uic yan joc', pero ja' no'ox jech te lic yut sbaic noxtoc. 

Ja' yu'un li Isaaque “Contrainejbail” laj yac'be sbi li joq'ue. 

22Li Isaaque iloc' batel; ibat nacluc ta nom. Te c'ot sjoc' yan joc' noxtoc. Ta sventa ti 

mu'yuc xa ilic c'op tee, jech “Xocol osil” laj yac'be sbi li joq'ue, yu'un jech laj yal: “Li' 

ta orae, Muc'ul Dios jech la sc'an ti lec xa xocol cosil li'i, yu'un jech ta jtacutic li 

c'usitic chtun cu'uncutique”, xi. 

23Ts'acal to ibat ta Beerseba li Isaaque. 

24Ta yac'ubalil laj yac' sba ta ilel ta stojol li Muc'ul Diose. Jech laj yalbe: “Vu'un 

Diosun yu'un li atote, ja' li Abrahame. Mu xaxi', vu'un chajchi'inot. Ta sventa li 

cajtunel Abrahame ta xcac'bot ep bendición; ta xcac' boluc amomnich'nabtac”, xut. 

25Ja' yu'un li Isaaque la spas jun scajleb smoton Muc'ul Dios, laj yich' ta muc' li 

Muc'ul Diose. Te lic spas scarpana; te inaqui o. Li smozotaque te lic sjoq'uic jch'oj 

joc'. 

Li Isaac xchi'uc Abimeleque oy c'usi la xchapanic 

26Ta yan c'ac'al li Abimeleque iloc' tal ta Gerar yu'un bat sc'opan li Isaaque. Te la 

xchi'in batel Ahuzat ti lec sc'opan sba xchi'uque xchi'uc Ficol, ja' li banquilal soldado 

yu'une. 

27Li Isaaque jech laj yalbe: —Li vo'oxuque muc ono'ox xac'anicun. Laj ataquicun 

loq'uel tal te ta avosilalic. ¿C'u yu'un ti tal to aq'uelicune? —xut. 

28Itac'ovic: —Yu'un laj quilcutic ti chi'inbilot yu'un Muc'ul Diose, xchi'uc laj 

jnopcutic tal ti oy c'usi ac'o jchapantique. Li c'usi ta jc'an ta jchapantique ja' li'i: 

29Ta jc'an ti mu c'usi chopol xapasbuncutic, yu'un li vu'uncutique mu'yuc ono'ox c'usi 

chopol la jpasbotcutic, lec ono'ox xquil jbatic. Ta lequilal laloc' tal; lec la 

jc'opanotcutic tal. Li' ta orae chayaq'uilanbot ep bendición li Muc'ul Diose —xiic. 

30Ja' yu'un li Isaaque la spas lec muc'ta q'uin, lec ive'ic, i'uch'bajic. 

31Ta yoc'omale sob iliquic. Te laj yalbe sbaic ta jamal ti lec chil sbaic oe. Li Isaaque 

jech laj yalbe: “Tsotsanic batel”, xut. Jech ec li stuquique lec la sc'opanic comel li 

Isaaque. 

32Ja'o te italic smozotac li Isaaque; tal yalic ti laj xa staic vo' ti bu yochelic sjoq'uel li 

joq'ue. 

33Li Isaaque Seba laj yac'be sbi li joq'ue. Ja' yu'un li lum tee yoquel to jech Beerseba 

sbi o. 

34C'alal yich'oj xa'ox cha'vinic jabil (40) li Esaue, la sa' yajnil, Judit sbi. Ja' stseb 

Beeri hitita vinic. Jech noxtoc laj yic' yan yajnil, Basemat sbi. Ja' xnich'on Elón, Hitita 

vinic noxtoc. 

35Li chib antsetic le'e tsots laj yac'beic svocol li Isaac xchi'uc Rebecae. 

Génesis 27 

Li Isaaque la sc'anbe bendición ta stojol Jacob xchi'uc Esaú 

1C'alal mol xa'ox li Isaaque, imac sat; mu xa xil osil. Ta yan c'ac'al laj yic' li Esaue, ja' 

li banquilal xnich'one, jech laj yalbe: —Totil —xut. —C'usi chaval, tati —xi li Esaue. 

2Li Isaaque jech laj yal: —Li vu'une molun xa, mu jna' baq'uin xa chicham. 

3Ja' yu'un ta jc'an chabat ta te'tic. Ich'o batel li aflechae; bat milo tal ti'bol jti'. 

4Lec mu xameltsan tal li ve'lil jech c'u cha'al ta jc'an ono'oxe. Me imeltsaj tal avu'une, 

ich'bun tal jti', jech ta xcac'bot li bendición cu'une, yu'un yo'to cuxulun —xut. 

5Pero li Rebecae laj ya'ay c'usi laj yalbe Esaú li Isaaque. Jech c'alal iloc' batel bat 

smilbe tal ti'bol sti' li stote, 

6li Rebecae jech bat yalbe li Jacob, ja' li its'inal yole: —A'yo ava'ay, li atote laj ca'ay 

c'usi laj yalbe li abanquile. Jech laj yalbe: 

7‘Bat milo tal ti'bol jti'. Lec mu xameltsan tal li jve'ele yu'un ta jve'. Jech chacac'bot li 

bendición cu'une yu'un yo'to cuxulun’, xut. 

8Ja' yu'un a'yo ava'ay lec li c'usi chacalbote, querem: 

9Batan yo' bu oy li jchijtique. Ic'o tal cha'cotuc tentsun ti bu lequique yu'un ta 

jmeltsanbe lec sti' li atot ti c'u ono'ox x'elan lec mu tsc'ane. 

10Vo'ot chbat avac'be sti' yu'un ac'o ve'uc. Jech xu' chayac'bot li bendición yu'une, 

yu'un yo'to cuxul —xut. 

11Pero li Jacobe jech laj yalbe li sme'e: —Li jbanquile toj pim stsotsil sbec'tal; li 

vu'une mu jechucun. 

12Me la spicun li jtote, cha'ay ti vu'une, jech xu' tsnop ti ja' no'ox ta jlo'lae. Jech ja' 

no'ox ta jta utel ti c'alal ta jc'anbe li bendición yu'une —xi. 

13Itac'ov li sme'e: —Vu'un ac'o comuc ta jventa li stojol mulil cha'ac'bate. Li vo'ote 

ch'uno li c'usi chacalbote. Bat ic'o tal li tentsunetique —xi. 

14Li Jacobe bat yic' tal li tentsunetique; vul yac'be li sme'e. Jech te lic smeltsan li 

ve'lile. Lec mu la spas jech c'u cha'al tsc'an ono'ox li Isaaque. 

15Li Rebecae ja' la sloq'uesbe tal sc'u' li Esaú te nac'al ta snaic ti ven leque. Ja' laj 

yac'be slap li Jacobe. 

16Xchi'uc la xpixbe ta snuculil tentsun li sc'obe xchi'uc li snuc' ti bu mu'yuc stsotsile. 

17Laj yac'be batel li pane xchi'uc li ve'lil ti lec meltsanbil yu'une. 

18Li Jacobe i'och batel yo' bu oy stote, jech laj yalbe: —Tati, lital xa —xut. —¿Boch'o 

junucal avu'unic? —xi la sjac' li Isaaque. 

19—Vu'un Esauun, vu'un li banquilal anich'onune. Laj xa jpas li c'usi laj avalbune. Lic 

ve'an, ti'an li c'usi la jmil tale. Jech ac'bun li bendición avu'une —xi. 

20Jech la sjac' li Isaaque: —¿C'uxi laj avut laj ata tal ta anil li ve'lile, jnich'on? —xi. 

—Ja' la scoltaun ta sa'el li Muc'ul Diose ja' li Dios avu'une —xi li Jacobe. 

21Li Isaaque jech laj yalbe: —Nopajan tal ca'tic li'i. Ta jpicot me ta melel vo'ot li 

jnich'on Esauote —xi. 

22Li Jacobe te inopaj batel yu'un ac'o picatuc yu'un li stote. Li Isaaque jech laj yal: “Ja' 

snuc' Jacob ya'yel, pero li sc'obe ja' Esaú ya'yel noxtoc”, xi. 

23Jech muc sna' o boch'o, yu'un li sc'obe pim stsotsil jech chac c'u cha'al li Esaue, ja' li 

banquilale. Pero c'alal yu'un xa'ox chac'be yich' li bendición yu'une, 

24jech la sjac'be yan velta: —¿Me ta melel vo'ot li Esauote? —xut. —Vu'un Esauun ta 

melel —xi itac'ov li Jacobe. 

25Ja' yu'un jech i'albat yu'un li stote: —Ich'o tal li jve'ele, jnich'on. Ta jti' li c'usi laj 

amil tale. Ts'acal chacac'bot li bendición cu'une —x'utat. Li Jacobe laj yac'be sve'el li 

stote, xchi'uc laj yich'be tal ya'lel ts'usub. Jech te ive' laj yuch' vo'. 

26Ts'acal jech laj yalbe: —Jnich'on, nopajan tal. La' ts'uts'un —xut. 

27C'alal inopaj batel yu'un tsts'uts' li Jacobe, li Isaaque laj yuts'ibe li sc'u'e. Te laj 

yac'be bendición, jech laj yal chac li'i: “Ta melel li smuil yic' li'i ja' li jnich'one. Co'ol 

smuil yic' xchi'uc jun yaxaltic ti ac'bil bendición yu'un Muc'ul Diose. 

28Ac'o yac'bot tal vo' ta vinajel li Diose. Ac'o lec batuc li c'usitic chats'un li' ta 

banamile. Ac'o epajuc atrigo xchi'uc ats'usub. 

29Ac'o yac' sba ta mozoinel avu'un li cristianoetique. Ac'o squejan sbaic ta atojol li 

cristianoetic ta muc'tic lumetique. Vo'ot chlic aventain atuc li achi'iltaque. Ac'o 

squejan sbaic ta atojol. Li boch'o ta scontrainote ac'o ac'batuc stoj smul; yan li boch'o 

lec chayilote ac'o ac'batuc bendición”, xut. 

30C'alal laj xa'ox yo'nton ta yac'bel bendición Jacob li Isaaque, ja' to no'ox iloc' batel 

yo' bu oy stot ti c'alal ja'o ivul ta smilel ti'bol ec li Esaue. 

31Jech te lic smeltsan ec li muil ve'lile. Laj yich'be batel li stote, jech laj yalbe: —Tati, 

lican. Ti'an li ti'bol la jmil tal, vu'un li anich'onune. Jech ac'bun li bendición avu'une 

—xut. 

32Li Isaaque jech la sjac'be: —¿Boch'oot? —xut. —Vu'un Esauun, vu'un li banquilal 

anich'onune —xi itac'ov. 

33Te ch'ayel ic'ot yo'nton li Isaaque. Ta xi'el xa jech laj yal: —¿Boch'o ti jliquel to li' 

i'ay yac'bun ti'bol jti'e? Yu'un laj xa jti' li ti'bol ti c'alal mu'yuc to chavule, xchi'uc laj 

xa cac'be yich' li bendición cu'une. Ja' yu'un li' ta orae ja' xa ac'bil bendición icom o —

xi. 

34C'alal laj ya'ay c'usi i'albat yu'un stot li Esaue, te la smil sba ta oq'uel. Tsots i'avan, 

jech laj yal: —Tati, ac'bun quich' ec li bendición avu'une —xi. 

35Itac'ov li Isaaque: —Ja' i'ay slo'laun li avits'ine. Ja' xa laj yich' li bendición ti sc'oplal 

vo'ot chavich'e —xut. 

36—Ja' smelol cha'e ti jech laj avac'beic sbiine. Yu'un xchibal xa velta jech la slo'laun. 

Ba'yuc la spojbun li c'usi sc'oplal chquich' vu'un li ba nich'onilune. Li' ta orae laj xa 

spojbun noxtoc li bendición ti sc'oplal chquich'e. ¿Me mu'yuc xa bendición te anac'oj 

ti xu' chavac'bune? —xi li Esaue. 

37Itac'ov li Isaaque: —A'yo ava'ay, li Jacobe laj xa calbe ya'ay ti ja' ta xlic spasot ta 

mantale, xchi'uc ta xlic ochuc ta smozo scotol li avuts' avalaltaque. Laj xa jc'an noxtoc 

ti ac'o ac'batuc ep strigo xchi'uc ts'usubetic yu'une. Li' ta orae mu xa jna' c'usi xu' 

chacutot, jnich'on —xi. 

38Li Esaue muc xlaj yo'nton ta sjaq'uel: —Tati, ¿me yu'un mu'yuc xa yan bendición ti 

xu' chavac'bune? Ac'bun ec li bendicione —xi. Te x'avet liquel ta oq'uel yan velta. 

39Li Isaaque jech laj yalbe: “Ta xlic naclan ta nom ti bu oy lec yaxal banamile, xchi'uc 

ti bu lec ta xc'ot li vo' chyal tal ta vinajele. 

40Tsc'an chapoj aba ta avespada, xchi'uc noxtoc ja' chasmozoinot li avits'ine. Pero 

c'alal me laj ata lec atsatsale, xu' chacolta aba loq'uel ta sc'ob”, xut. 

Li Jacobe ijatov batel ta scoj li Esaue 

41Li Esaue te lic scontrain yits'in ta sventa ti ja' i'ac'bat bendición yu'un stotique. Jech 

laj yal ta yo'nton: “Jutuc xa sc'an xicomcutic ta me'nal, yu'un po'ot xa chcham li jtote. 

C'alal me jech ic'ot ta pasele, ja'o ta jmil li quits'in Jacobe”, xi. 

42C'alal la sna' Rebeca c'usi tsnopilan li Esaue, laj yic' tal li Jacobe, jech laj yalbe: —

A'yo ava'ay, li abanquil Esaue tsc'an tsmilot, tsc'an tspacbot sutel li c'usi laj apasbee. 

43A'yo ava'ay li c'usi chacalbote. Ja' lec jatovan batel ta ora ta Harán ta sna li jxi'mel 

Labane. 

44Te oyan jayibuc c'ac'al. Ja' to me ilaj sc'ac'al yo'nton li abanquile, 

45xchi'uc me ich'ay ta yo'nton li c'usi laj apasbee. Te ta jtacot ta iq'uel, jech xu' chasut 

tal. Yu'un mu jc'an ta jun no'ox c'ac'al ta xch'ay xchibal li cole —xut. 

46Li Rebecae jech laj yalbe li Isaaque: —Mu xa xcuch cu'un chca'ay ta sventa c'usi 

tspasic li hitita antsetic ti laj yic' li Esaue. Ti me ja' ta xic' junuc hitita ants ec li Jacob 

ti li' nacalic ta Canaane, ja' lec ac'o chamcun —xut. 

Génesis 28 

1Ja' yu'un li Isaaque laj yic' li Jacobe. Laj yac'be bendición, xchi'uc laj yalbe mantal: 

“Mu me xavic' junuc tseb li' ta Canaán banamile. 

2Batan ta sna li amoltot Betuel te ta Padan-arame. Ja' bat ic'bo junuc stseb li avom 

Labane. 

3Li Dios ti scotol xu' yu'une, ja' chayac'bot bendición, xchi'uc ja' chayac'bot ep 

amomnich'nabtac, yu'un jech vo'ot ta aventa ta xlic ep muc'tiquil lumetic. 

4Ac'o yac'bot achi'uc amomnich'nabtac li bendición ti yalojbe ono'ox li Abrahame, 

yu'un jech vo'oxuc yajvaloxuc chacomic li banamil li' yo' bu nacalutic ta ora jech chac 

c'u cha'al yanlum cristianoe. Yu'un jech ono'ox albil yu'un Dios li Abraham ti 

chcu'unintic li banamil li'i”, xut. 

5Ja' yu'un li Isaaque la stac batel ta Padan-aram li Jacobe. Li Jacobe te ic'ot ta sna 

Labán, ja' li xnich'on Betuel arameo vinique. Ja' xi'mel li Rebeca sme'ic Jacob xchi'uc 

Esaue. 

Li Esaue la sa' yan yajnil 

6Li Esaue laj yil ti ja' i'ac'bat bendición yu'un Isaac li Jacobe, xchi'uc ti itacat batel ta 

Padan-aram yu'un te ac'o bat sa' yajnile. Xchi'uc laj ya'ay noxtoc ti c'alal laj yo'nton ta 

yac'bel bendicione, laj yalbe ti mu me xic' junuc canaán antse. 

7Xchi'uc laj yil ti ibat ta Padan-aram jech c'u cha'al i'albat yu'un li stot sme'e. 



53 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

8Ja' yu'un li Esaue laj ya'ay ti mu lecuc ch-ilbat yu'un stot li me' canaán antsetic 

yic'oje. 

9Jech te ibat sc'opan li Ismaele, ja' li xnich'on Abrahame. Te laj yic'be stseb, Mahalat 

sbi. Ja' xchi'il ta voq'uel li Nebaiote. Ja' slecoj o li yantic yajniltac, ja' li Canaán 

antsetique. 

Li Diose laj yac' sba ta ilel ta stojol Jacob te ta Betel 

10Li Jacobe iloc' batel ta Beerseba, la stam batel sbelal Harán. 

11Oy bu ic'ot xcux yo'nton li Jacobe, jech te ivay, yu'un ich'ay xa'ox c'ac'al. La stam 

tal jbej ton xonjolin ti c'alal ivaye, yu'un oy ep tonetic te. 

12Te ivaychin. Te laj yil ta xvayech jun tec'ubal xlic ta banamil xc'ot c'alal ta vinajel. 

Te xyal xmuyic yaj'almantal Dios laj yil. 

13Jech noxtoc laj yil ti te va'al ta sts'el li Muc'ul Diose, jech i'albat: “Vu'un Muc'ul 

Diosun, vu'un Diosun yu'un amoltot Abraham xchi'uc li atot Isaaque. Li vo'ot xchi'uc 

amomnich'nabtaque, ta xcac'boxuc li banamil li' yo' bu mocholote. 

14Ta to xlic bolicuc li amomnich'nabtaque; ja' jech ta xc'otic jech c'u cha'al spucucal 

banamil. Ta to spuc sbaic batel ta xchanjotal xocon vinajel. Xchi'uc vo'ot ta aventa 

achi'uc amomnich'nabtac ta xich'ic bendición scotol li cristianoetic ta sbejel banamile. 

15Vu'un chajchi'inot; ta jchabiot ti buyuc no'ox chabate. Ta to xcac' sutan batel ta 

avosilal ti bu lalic tale. Ta xc'ot ta pasel cu'un jech c'u cha'al chacalbote. Mu'yuc 

chajcomtsanot”, xi li Muc'ul Diose. 

16C'alal ijulov li Jacobe, jech la snop: “Ta melel ti bu oyune li' oy li Muc'ul Diose, 

pero li vu'une muc jna'”, xi. 

17Toj ep ixi'. Jech la snop: “Li'i ja' jun lequil banamil. Li' oy sna li Diose. Li'i ja' sti' 

vinajel”, xi. 

18C'alal isacub ta yoc'omale, sob ilic li Jacobe. Li ton ti la xonjoline, la sva'an. La spaj 

ta banamil sventa sna'ubil yu'un; la smalbe aceite. 

19Li lum le'e Luz to'ox sbi, pero Betel laj yac'be sbi. 

20Li Jacobe jech laj yal ta jamal: “Me chixchi'inun, me chixchabiun ti bu chibate, me 

chiyac'bun jc'u' jpoc' xchi'uc jve'el li Diose, 

21xchi'uc me lec chisut batel yu'un ta sna li jtote, ja' Dios cu'un chc'ot o li Muc'ul 

Diose. 

22Li ton ti la jva'an sventa sna'ubil cu'une, ja' sna Dios ta xc'ot”, xi. Jech lic sc'opan 

Dios: “Dios cu'un, scotol li c'usitic chavac'bune ta xcac'bot li jujun ta lajlajunebe”, xi. 

Génesis 29 

Li Jacobe ibat ta Harán 

1Li Jacobe ixanov batel noxtoc. Ja' la stambe batel sbelal slumalic li boch'otic te oyic 

ta sloq'ueb c'ac'ale. 

2Li Jacobe laj yil jch'oj joc'. Te nopol chcux yo'ntonic oxtsob chijetic yu'un ja' ono'ox 

te chuch'ic ya'lel li joq'ue. Li sti' joq'ue macbil ta muc'ta ton. 

3C'alal la stsob sba scotol li jaytsob chijetique, li jchabichijetique la sloq'uesic li ton ti 

macbil o sti' joq'ue yu'un chac'beic yoxo' yuch' li xchijique. C'alal laj yo'ntonique, la 

smaquic li sti' joq'ue. 

4Li Jacobe jech la sjac'be li jchabichijetique: —Jchi'iltac, ¿bu liquemoxuc tal? —xut. 

—Liquemuncutic tal ta Harán —xiic. 

5Jech la sjac' noxtoc: —¿Me xavotquinic li Labán xnich'on Nacore? —xut. Itac'ovic: 

—Xcotquincutic —xiic. 

6Li Jacobe mu xlaj yo'nton ta sjaq'uel: —¿Me te no'ox tsots xana'? —xi. —Li Labane 

te no'ox tsots. Q'uelavil, le' xtal xchi'uc xchijtac li stsebe, ja' li Raquele —xi li 

jchabichijetique. 

7Li Jacobe jech laj yal: —Li'i sob to, mu to ja'uc yorail ta xich' tiq'uel ta scoral li 

chijetique. ¿C'u yu'un muc chavac'beic yoxo' yuch', ts'acal xbat avaq'uic ve'uc yan 

velta? —xi. 

8Itac'ovic: —Mu xu' jech ta jpascutic. Ja' ta jmalacutic me la stsob sba scotolic li 

jaytsob chijetique xchi'uc li jchabichijetique. Yu'un co'ol ta jloq'uescutic li ton macbil 

o sti' joq'ue, jech xu' chich' ac'bel yoxo' yuch' li chijetique —xiic. 

9C'alal ja'o te chlo'ilajic li Jacob xchi'uc jchabichijetique, li Raquele te ivul xchi'uc li 

xchijtac stote yu'un ja' ta xchabibe. 

10C'alal laj yil ivul xchijtac svom Labán li Jacobe, ta ora bat sjam li joq'ue. Laj yac'be 

yoxo' yuch' li chijetique. 

11Li Jacobe la sc'opan li Raquele. La sts'uts'; te lic oc'uc. 

12C'alal laj yalbe ya'ay scotol ti ja' sme' li Rebecae xchi'uc ti ja' svom li Labane, li 

Raquele ibat ta anil. Bat yalbe ya'ay li stote. 

13C'alal laj ya'ay Labán c'usi laj yal li Jacobe, ja' li yol yixlale, ibat ta anil; bat snup ta 

be. La smey; la sts'uts'. Laj yic' batel ta sna. Li Jacobe te lic xcholbe ya'ay scotol li 

c'usitic c'otem ta pasele. 

14Li Labane jech laj yalbe: “Ta melel vo'ot mero cuts' calalot, jun jbec'tal 

jch'ich'altic”, xut. 

Li Jacobe la stoj ta abtel Raquel xchi'uc Lea 

Li Jacobe te la xchi'in jun u ta sna li Labane. 

15C'alal i'ech' jun ue, li Labane jech laj yalbe li Jacobe: —Ma'uc yu'un cuts' calal 

jbatic ti xu' jech no'ox cha'abtej cu'une. Ja' lec albun ti c'u yepal chac'an atojole —xut. 

16Li Labane oy chib stsebetic: li vixile Lea sbi; li muquile Raquel sbi. 

17Li Leae leclec no'ox sba yutsil; yan li Raquele toj c'upil sba ta scotlijil. 

18Ta sventa ti toj lec sc'anoj Raquel li Jacobe, jech itac'ov: —Chi'abtej avu'un vucub 

jabil ta sventa li atseb Raquele —xut. 

19Itac'ov li Labane: —Lec oy, ja' lec ti me vo'ot chaviq'ue; ja' chopol me yan bu ibate. 

Ja' lec coman li'i —xut. 

20Jech li Jacobe i'abtej vucub jabil ta sventa li Raquele. Ta sventa ti toj lec sc'anoje, 

jech mu'yuc jal laj ya'ay li vucub jabil i'abteje. 

21C'alal its'aqui xa li vucub jabile, li Jacobe jech laj yalbe li Labane: —Ac'bun xa li 

atsebe. Ta xinupin jchi'uc, yu'un its'aqui xa li vucub jabil laj cal chi'abtej ta sventae —

xi. 

22Jech li Labane laj yic'an tal li boch'otic nopol nacalic xchi'uque yu'un ac'o tal 

sq'uelic li q'uin nupinele. 

23Pero li Labane ta ac'ubaltic laj yic'be batel Lea li Jacobe, jech te la xchi'in ta vayel. 

24Jech noxtoc li Labane laj yac'be jun squiara li Leae, Zilpa sbi. 

25Ta yoc'omal laj yil Jacob ti ja' la xchi'in ta vayel li Leae, jech laj yalbe li Labane: —

¿C'usi smelol ti jech laj apasbune? ¿C'u yu'un ti laj alo'laune? ¿Me mu ja'uc li'abtej 

vucub jabil avu'un ta sventa li Raquele? —xut. 

26Itac'ov li Labane: —Li'i mu jechuc jtalelcutic ti ja' ba'yuc chcac'cutic ta malijel li 

muquile. 

27Ac'o ts'aquiuc avu'un li jun xemuna q'uin sventa chanupin achi'uc li vixile, jech xu' 

chacac'bot noxtoc li Raquel me ta jchapantic cha'abtej to yan vucub jabile —xi. 

28Li Jacobe la xch'un. C'alal iloc' jun xemuna li q'uin sventa Leae, li Labane laj yac'be 

yic' noxtoc li Raquele. 

29Li Labane laj yac'be jun squiara ec li Raquele, Bilha sbi. 

30Li Jacobe la xchi'in li Raquele. Toj lec sc'anoj; ja' jutuc no'ox sc'anoj li Leae, ac'o 

me ta to x'abtej yan vucub jabil yu'un li Labane. 

Sc'oplal xnich'nabtac Jacob 

31C'alal laj yil Muc'ul Dios ti mu'yuc c'anbil lec yu'un Jacob li Leae, laj yac'be yalab. 

Yan li Raquele muc to xac' alajuc. 

32Li Leae lic xchi'in yol, jech ivoc' jun squerem. Rubén laj yac'beic sbi yu'un jech laj 

yal: “Li Muc'ul Diose laj yil ti chcat co'ntone, ja' yu'un li' ta orae xu' chlic sc'anun li 

jmalale”, xi. 

33Ts'acal ivoc' yan yol noxtoc li Leae, Simeón laj yac'be sbi, jech laj yal: “Li Muc'ul 

Diose laj ya'ay ti chisbajicune, jech laj yac'bun yan col”, xi. 

34Ivoc' yan yol noxtoc li Leae, Leví laj yac'beic sbi. Jech laj yal: “Li' ta orae xu' 

ech'em to tsc'an chixchi'inun li jmalale yu'un oy xa oxib col”, xi. 

35Li Leae ivoc' to yan yol, Judá laj yac'beic sbi, jech laj yal noxtoc: “Chcalbe slequilal 

li Muc'ul Diose”, xi. Jech te no'ox ilaj yo'nton ta alajel. 

Génesis 30 

1C'alal laj yil Raquel ti mu x'alaj li stuque, lic sti'-o'nta li xvix Leae, jech laj yalbe li 

smalale: —Ac'bun calab ec li vu'une, yu'un me mu'yuc col avu'une, ja' lec ac'o 

chamcun —xi. 

2Li Jacobe i'ilin, jech laj yalbe: —¿Me yu'un vu'un Diosun? Ja' Dios stuc ti mu xac' 

alajane —xut. 

3Ja' yu'un jech lic yalbe li smalale: —Q'uelavil, li' oy li jquiara Bilhae. Ic'o; chi'ino. 

C'alal me i'alaj avu'une, xco'laj xchi'uc vu'un li'alaj o ya'yel. Ja' col ta xc'ot o —xut. 

4Li Raquele ja' jech la spas; laj yac'be xchi'in Jacob li squiarae, ja' li Bilhae. Li Jacobe 

la xchi'in sbaic xchi'uc li Bilhae. Co'ol c'u cha'al yajnil ic'ot o, 

5jech ivoc' xnich'on ta sventa li Bilhae. 

6Li Raquele jech laj yal: “Li olol li'i, Dan ta xcac'be sbi, yu'un li Diose laj ya'ibun li 

jc'ope. La spasbun li c'usi la jc'anbee, jech laj yac'bun jun col”, xi. 

7Ts'acal ivoc' yan yol li Bilhae, jech oy yan xnich'on noxtoc li Jacobe. 

8Li Raquele jech laj yal: “Li olol li'i, Neftalí ta xcac'be sbi yu'un la jtsal jbacutic 

jchi'uc li jvixe, pero tsalbil xa ic'ot cu'un”, xi. 

9C'alal laj yil Lea ti mu xa x'alaje, laj yic' tal li squiara Zilpae. Laj yac'be xchi'in li 

Jacobe, jech co'ol ic'ot c'u cha'al yajnil. 

10C'alal ivoc' yol li Zilpae, ja' li xnich'on Jacobe, 

11li Leae jech laj yal: “Toj lec c'usi ic'ot ta jtojol. Ja' yu'un li quereme Gad ta sbiin”, 

xi. 

12Ts'acal ivoc' yan yol noxtoc li Zilpae; ja' xnich'on noxtoc li Jacobe. 

13Li Leae jech laj yal: “¡Toj xcuxet co'nton! Li antsetique xu' chalic ti lec xa xcuxet 

co'ntone. Ja' yu'un li olole Aser ta sbiin”, xi. 

14Ta yan c'ac'al ibat ta te'tic li Rubene. Ja'o yorail tuch' trigoaltic. Te la sta tal sat te', 

mandrágora sbi; laj yich'be tal li sme'e. C'alal laj yil Raquel li sat mandragorae, jech 

laj yalbe li Leae: —Avocoluc ac'bun jaybejuc ec li sat mandrágora ti laj yich'bot tal 

aquereme —xi. 

15Itac'ov li Leae: —¿Me yu'un mu ta'louc no'ox chava'ay ti apojojbun jmalale? Li' ta 

orae chac'an chapojbun noxtoc li sat mandrágora yich'ojbun tal cole —xi. —Me 

xac'ane vo'ot chachi'in ta vayel ta ac'ubaltic tana li Jacobe; ja' xq'uexol me chavac'bun 

li mandrágora yich'oj tal avole —xi li Raquele. 

16C'alal isut tal ta xanubal li Jacobe, ic' xa'ox osil. Li Leae ibat snup tal ta be li Jacobe, 

jech laj yalbe: —Tanae vu'un xa chachi'inun ta vayel yu'un loc'bilot xa cu'un ta 

xq'uexol sat mandrágora ti yich'oj tal cole —xi. Li jun ac'ubal le'e, ja' xa la xchi'in ta 

vayel Lea li Jacobe. 

17Jech te ivoc' yo'bal xnich'on li Jacobe, yu'un i'aybat sc'op yu'un Dios li Leae. 

18Li Leae jech laj yal: “Li olol li'i Isacar ta sbiin, yu'un li Diose laj yac'bun jmoton ta 

sventa ti laj cac'be xchi'in jquiara li jmalale”, xi. 

19Ts'acal to li Leae ivoc' svaquibal xnich'on yu'un li Jacobe. 

20Jech laj yal: “Li Diose laj yac'bun jun lequil matanal. Jech ech'em to xu' chic'uxubaj 

ta yo'nton li jmalale, yu'un oy xa vaquib xnich'on cu'un. Ja' yu'un li olole Zabulón, ta 

sbiin” xi. 

21Li Leae ivoc' to jun xc'ox tseb. Dina laj yac'be sbi. 

22Pero li Diose it'ab ta yo'nton ec li Raquele. Laj ya'ibe sc'op, jech laj yac' ti ac'o 

ayinuc yalab eq'ue. 

23C'alal ivoc' li sba yole, jech laj yal: “Li Diose la smacbun jq'uexlal ta sventa ti 

mu'yuc calabe. 

24Oy yic'al ta to xiyac'bun yan col”, xi. Ja' yu'un José laj yac'be sbi li yole. 

Li Jacobe la slo'la sbaic xchi'uc Labán 

25C'alal voq'uem xa'ox yol li Raquele, ja' li Josee, li Jacobe jech laj yalbe li Labane: 

—Coltaun xa batel yu'un ta xisut ta cosilal. 

26Ac'bun batel li jnich'nabe xchi'uc li cajniltaque yu'un tojbilic xa cu'un ta abtel. 

Coltauncutic batel, yu'un lec xana' ti c'u x'elan abtejemun avu'une —xut. 

27Itac'ov li Labane: —Avocoluc li' chi'inun oe yu'un la jna' ti vo'ot ta aventa yac'ojbun 

bendición li Muc'ul Diose. 

28Albun c'u yepal chac'an atojol; xu' chajtojot —xut. 

29Li Jacobe jech laj yalbe: —Vo'ote, lec xana' ti c'u x'elan abtejemun avu'une, xchi'uc 

c'u x'elan la jchabi lec li ats'unub avovole. 

30C'alal livule, mu'yuc to'ox ep c'usi oy avu'un. C'alal li' xa'ox oyune, laj yac'bot ep 

bendición li Muc'ul Diose, jech toj ep ibol avu'un. Pero li vu'une ¿baq'uin to ta xlic 

abtejcun jtuc ta sventa ta jta c'usi oy cu'un jchi'uc li cajnil jnich'nabe? —xut. 

31Pero li Labane mu xlaj yo'nton. —¿C'u yepal chac'an ta jtojot? —xut noxtoc. —

Mu'yuc chatojun. Ta jchabi achij yan velta me chach'unbun ec li c'usi chcalbote. 

32Ac'bun ti xu' ch-ech' jq'uel li achijtaque, yu'un ta jvoc' loq'uel scotol li unin ic'al 

chijetique, xchi'uc scotol li tentsunetic ti oy spintoale, xchi'uc ti bu biq'uitic butumtic 

sba spintoale. Le'e ja' no'ox jtojol chc'ot o. 

33Jech c'alal me chbat aq'uel c'u xa yepal li jchije, te chavil ti ja' melel c'usi chcale. 

Yan me laj avil oy te capal ta jchijtac ti mu ja'uc iq'ue, xchi'uc tentsunetic ti mu'yuc 

spintoale, ja' svinajeb ti ja' quelc'anojbot batele —xi li Jacobe. 

34Itac'ov li Labane: —Lec oy, ta jch'un li c'usi chavale —xi. 

35Li Labane ta ora no'ox bat svoc' loq'uel stuc scotol li tot tentsunetic xchi'uc li me' 

tentsunetic ti oy spintoalique, xchi'uc ti bu biq'uitic no'ox butumtic sba spintoale, o ti 

sac vayanic no'oxe, xchi'uc scotol li ic'al chijetique. Ja' laj yac'be xchabiic li 

xnich'nabtaque. 

36Li Labane ts'acal iloc' batel yo' bu oy li Jacobe. Te laj yic' batel li xchijtaque. Ja' 

oxib c'ac'al sbelal ti bu ibate. Jech li Jacobe te to icom ta yac'ol xchabiel yan velta 

xchijtac li Labane. 

37La sa' tal bic'tal yaxal te'etic, ja' álamo, almendro, xchi'uc castaño sbi. La silanbe 

loq'uel jujulec' spat, jech sac polanic ta q'uelel. 

38-39C'alal cho'bilic xa yu'un li bic'tal te'etique, te bat slaman ta stuq'uil yo' bu chuch'ic 

yoxo' li chijetique. Jech li chijetique te lic cuchumajicuc. Ta sventa ti te chcuchumajic 

ta sts'el li bic'tal te'etique, jech puru oy spintoal ti c'alal ivoc'an yolique, oy biq'uitic 

butumtic sba spintoal xchi'uc basastic sba. 

40Li Jacobe la svoc'an loq'uel li unin pinto chijetique. Te laj yac' ta stuq'uil li xchijtac 

Labane. Ja' jech la sliques stsobel xchijtac li Jacobe; slecoj laj yac' xchi'uc li xchijtac 

Labane. 

41C'alal chcuchumajic ta jujun velta li chijetic ti bu lec jubenique, li Jacobe te ono'ox 

chbat slaman li bic'tal te'etic yo' bu chuch'ic yoxo'e, yu'un jech ac'o yilic li bic'tal 

te'etic c'alal chcuchumajique. 

42Pero c'alal laj yil ti ja' chcuchumajic ti bu baquique, mu'yuc chbat yac' li bic'tal 

te'etique. Ti bu baquique, ja' yu'un li Labane; yan ti bu lec jubenique, ja' yu'un li 

Jacobe. 

43Ja' no'ox jech ipas o ta jc'ulej li Jacobe. Jech la sta ep xchijtac, scamellotac, 

sburotac, smozotac, xchi'uc squiaratac. 

Génesis 31 

Li Jacobe la snopilan c'u x'elan chjatov loq'uel ta stojol Labán 

1Pero li Jacobe laj ya'ay ti oy bu jech lic yalic li xnich'nabtac Labane: “Li Jacobe ja' 

laj yich'be scotol li c'usitic ja' yu'un jtotique, jech ipas o ta jc'ulej”, xiic. 

2Jech noxtoc li Jacobe laj yil ti mu'yuc xa lec ch-ilat yu'un li Labane. Mu xa jechuc 

jech chac c'u cha'al lec to'ox i'ilat ta sliquebe. 

3Ja' yu'un li Muc'ul Diose jech laj yalbe li Jacobe: “Sutan batel ta yosilal atot ame' yo' 

bu oy li avuts' avalaltaque; vu'un chajchi'inot batel”, xut. 

4Li Jacobe la stac ta iq'uel li Raquel xchi'uc Leae, yu'un ac'o baticuc te yo' bu oy 

xchi'uc xchijtaque. 

5Jech laj yalbe: —Li atotique laj xa quil ti mu'yuc lec chiyilun jech chac c'u cha'al ta 

sliquebe, pero li Dios yu'un jtote scotol c'ac'al xchi'inojun. 

6Li vo'oxuque lec xana'ic ti tsots li'abtej yu'un atotique, ja' ti bu c'alal ivu' cu'une. 

7Pero li stuque slo'laojun, yu'un ep xa ta velta la sjelilan ti c'u x'elan chistojune. Ac'o 

me jech la spasbun, pero li Diose mu xac' ti chipasbat c'usi chopole. 

8Ac'o me jech laj yalbun: ‘Ja' no'ox ta xcac'bot atojolin li chijetic ti oy spintoale’, 

xiyutun. Pero scotol li me' chijetique puru oy spintoal ivoc' yalabic. C'alal jech laj 

yalbun noxtoque: ‘Ja' no'ox ta xcac'bot atojolin li chij ti basastic sbae’, xiyutun, 

scotolic li me' chijetique puru basastic sba ivoc' yalabic noxtoc. 

9Ja' jech ipojbat yu'un Dios li xchijtaque yu'un vu'un laj yac'bun. 

10“Ta yan c'ac'al c'alal ja'o yorail ta xcuchumajic li chijetique, livaychin. Ta jvayech 

laj quil li tot tentsunetic ti chcuchumajic xchi'uc li me' tentsunetique; puru basastic 

sba, oy spintoal xchi'uc oy biq'uitic no'ox butumtic sba li spintoale. 

11Jech te tal sc'opanun ta jvayech li yaj'almantal Diose. Jech laj yalbun: ‘Jacob’, 

xiyutun. ‘Li' oyune’, xcut. 

12Jech laj yalbun: ‘Q'uelo lec avil, scotol li tot tentsunetic ti chcuchumajic xchi'uc li 

me' tentsunetique, puru basastic sba, oy spintoal xchi'uc oy biq'uitic no'ox butumtic 

sba li spintoale, yu'un laj xa quil scotol c'usitic la spasbot li Labane. 

13Vu'un Diosun ti laj cac' jba ta ilel ta atojol ta Betel yo' bu laj amalbe aceite li jbej 

tone, xchi'uc ti oy c'usi laj aval ta jamal ta jtojole. Lican, batic. Loc'an batel li' yo' bu 

oyote. Sutan batel ta avosilal ti bu lavoq'ue’, xiyutun li Diose —xut yajniltac li 

Jacobe. 

14Li Raquel xchi'uc Leae itac'ovic: —Vu'uncutique mu'yuc xa c'usi sc'oplal 

chquich'cutic te ta sna li jtotcutique. 

15Xchi'uc yanuncutic xa ono'ox cha'ay. La xchonuncutic; ja' xa bal ya'ay te la sta c'usi 

oy yu'un ti laj atojuncutic ta abtel c'alal laj avic'uncutique. 

16Scotol li sc'ulejal jtotcutic ti ipojbat yu'un Diose, ja' cu'untic xchi'uc li calab 

jnich'nabtique. Ja' lec paso me scotol li c'usi yalojbot Diose —xiic. 

Li Jacobe iloc' batel ta Padan-aram 

17-18Li Jacobe lic xchapan sba yu'un tsut batel ta Canaán yo' bu nacal li stote, ja' li 

Isaaque. Icajiic batel ta camelloetic li xnich'nabtaque xchi'uc li yajniltaque. La stsob 

scotol li c'usitic oy yu'une. Ixanovic batel xchi'uc scotol li sts'unub yovol laj yich' ta 

sventa stojol yabtel te ta Padan-arame. 

19C'alal ja'o batem ta sloc'bel stsotsil xchijtac li Labane, laj yelc'anbe batel 

sloc'obaltac sdios stot li Raquele. 

20Li Jacobe ja' jech la slo'la o li Labane, ja' li arameo vinique, yu'un mu'yuc laj yalbe 

ti chbate. 

21Ta jatubal no'ox iloq'uic batel xchi'uc scotol li c'usitic oy yu'une. Ta ora no'ox ech' 

xtuch'ic li uc'um Eufratese; ibatic ta stuq'uil vitsetic te ta Galaad. 

Li Labane bat snuts ta anil Jacob 

22C'alal i'ech' xa'ox oxib c'ac'ale, li Labane laj ya'ay ti jatoven xa batel li Jacobe. 

23Jech iloc' batel xchi'uc li yuts' yalaltaque; bat snutsic ta anil li Jacobe. Ta svucubal 

to c'ac'al te c'ot staic ta vitsetic ta Galaad. 

24Pero ta yac'ubalil no'ox ic'opanat ta xvayech yu'un Dios li Labane, ja' li arameo 

vinique. Jech i'albat: “A'yo ava'ay, mu me xac'aq'uetuc xc'ot ac'opan li Jacobe”, x'utat. 

25Li Labane te la sta ta vitsetic ta Galaad li Jacobe yu'un te no'ox la spas scarpanaic. 

Jech te c'ot spas scarpanaic xchi'uc xchi'iltac ec li Labane. 

26Jech c'ot yalbe li Jacobe: —¿C'u yu'un ti jech laj apase? ¿C'u yu'un ti laj alo'laune? 

Xco'laj xchi'uc chucbilic tal ta scoj pleito avu'un yilel li jtsebetique. 

27¿C'u yu'un ti laj alo'laune? Yu'un ta mucul lajatov tal; me jutuc mu'yuc xavalbun 

ca'ay. Ti lajuc ca'ye, lec xcuxet co'ntontic. Ta son, ta vob, ta arpa laloq'uic tal cu'un ti 

jechuque. 

28Me jutuc muc xavac'bun jts'uts' tal li jtsebetique xchi'uc li jmomnich'nabtaque. 

Xco'laj xchi'uc avich'oj chuvaj, yu'un mu'yuc lec li c'usi laj apase. 

29Ti jechuc co'ntone xu' cu'un chajpasboxuc c'usi chopol acotolic. Pero li Dios yu'un 

atote la sc'opanun ta ac'ubaltic. Jech laj yalbun: ‘A'yo ava'ay, mu me xac'aq'uetuc 

xc'ot ac'opan li Jacobe’, xiyutun. 

30Pero me toj chac sutan batel ava'ay ta sna atote, batan. Pero, ¿c'u yu'un ti laj 

avelc'anbun tal li sloc'obal diosetic cu'une? —xi li Labane. 

31Li Jacobe jech la stac'be li Labane: —Yu'un lixi', la jnop me chatsatsalpojbun comel 

li atsebetique. 

32Pero me oy junuc boch'o li' yich'oj li sloc'obal diosetic avu'une, ac'o chamuc. Ta sat 

cuts' calaltac albun ti me oy c'usi quich'ojbot tale; ich'o sutel —xi li Jacobe. Li Jacobe 

muc sna' me ja' yelc'anoj tal li Raquele. 

33Li Labane i'och ta yut scarpana li Jacobe. Ts'acal te ibat sa' ta scarpana li Leae 

xchi'uc ta scarpana yo' bu oyic li quiaraetique, pero mu'yuc la sta li sloc'obaltac 

sdiose. C'alal iloc' ta scarpana li Leae, te ibat ochuc noxtoc ta scarpana li Raquele. 

34Li Raquele ja' te yich'ojbe li sloc'obaltac sdiosique. Te laj yac' ta yolon smontura 

scamello; te la xchotlebin. Li Labane la st'un ta scotol yut carpana pero mu'yuc la sta. 

35Li Raquele jech laj yalbe li stote: —Tati, mu me xa'ilin ti mu'yuc chitots li'i yu'un ja' 

to yorail chquil u —xi. Li Labane te xchajchun o ta st'unilanel li sloc'obaltac sdiose, 

pero mu'yuc la sta. 

36Li Jacobe i'ilin, tsots la sc'opan li Labán jech chac li'i: —¿C'usi chopol la jpasbot? 

¿C'usi jmul avu'un ti ta sc'ac'al avo'nton tal anutsun ta bee? 

37Yu'un laj achajbun scotol li c'usitic oy cu'une. ¿C'usi xa laj ata ti quelc'anojcutic tal 

ta anae? Ac'o li' ta sat li avuts' avalaltaque xchi'uc li cuts' calaltaque yu'un ac'o yalic 

ca'itic li boch'o mu lecuc c'usi tspas cu'untique. 

38Li jtob (20) jabil li'abtej avu'une mu'yuc bu iyal yol li achijtaque xchi'uc li 

atentsuntaque. Xchi'uc me jcotuc mu'yuc la jti' li achijtaque. 

39Mu'yuc bu jeche' no'ox ay jpoj tal li achij, o atentsun ti milbil ta jti'val bolome; la 

jtojbot. Ac'o me ta c'ac'altic o me ta ac'ubaltic laj yich' tsaquel li achije, laj avac'bun 

jtoj noxtoc. 

40Ta c'ac'altique toj ven c'ux c'ac'al laj ca'ay; ta ac'ubaltique jutuc mu licham ta sic, 

xchi'uc ep laj ca'ay yavayel. 

41Jtob (20) jabil te oyun ta ana. Chanlajuneb (14) jabil li'abtej avu'un ta sventa li chib 

atsebetique; vaquib jabil li'abtej ta sventa li ats'unub avovole. Pero ep ta velta laj 

ajelilan ti c'u x'elan chatojune. 

42Ti manchuc te oy ta jtojol li Dios yu'un Abrahame, ja' li Dios ti yich'oj ta muc' li jtot 

Isaaque, me jutuc mu'yuc c'usi laj avac'bun tal ti jechuque. Pero li Diose laj yil ti abul 

jbae xchi'uc ti c'u x'elan li'abteje, ja' yu'un la spajesot ta ac'ubaltic samel —xut. 

Li Jacobe oy c'usi la xchapan xchi'uc Labán 

43Li Labane jech la stac'be li Jacobe: —Li tsebetique ja' jnich'nab; li queremetique ja' 

jmomnich'nab; li chijetique ja' jchijtac. Scotol li c'usitic li' chavile ja' cu'un. Pero, 

¿c'usi xu' ta jpas ta stojol li jtsebetic xchi'uc li yalabtaquique? 

44Ja' lec la' jchapan lec jc'optic jchibaltic. Ja' chtun ta sventa svinajeb ti lec xa chquil 

jbatique —xi. 

45Ja' yu'un li Jacobe la stam jbej ton; la spaj ta banamil. Ja' sna'ubil ti lec chapal icom 

sc'opique. 

46Jech laj yalbe li yuts' yalaltaque: —Tsobic tal tonetic —xut. Scotolic la stsobic tal li 

tone; jmoj la stsopanic. Te ive'ic ta sba li tonetique. 

47Li Labane la sa'be sbi ta sc'op stuc li banamile: “Jegar Sahaduta” laj yac'be sbi. Jech 

ec li Jacobe “Galaad” laj yac'be sbi ec. 

48Li Labane jech laj yal: —Li' ta orae ja' testigo chcom cu'untic li jtsop tonetic li'i —

xi. Ja' yu'un Galaad ic'ot sbi li banamile. 

49Xchi'uc Mizpa yan sbi noxtoc, yu'un jech laj yal li Labane: —C'alal me mu xa bu 

xquil jbatic oe, Muc'ul Dios ac'o sq'uel ti c'u x'elan ta jpastic batel jujunutique. 

50Me oy c'usi chopol chapasbe li jtsebetique, o me chlic avic' yan antsetic ti c'alal 

cuxulic to li jtsebetique, manchuc me mu'yuc boch'o chijyilutic, pero ja' testigo stuc li 

Diose —xi. 

51Li Labane jech to laj yalbe li Jacobe: —Q'uelavil, li jtsop tonetic li'i xchi'uc li jbej 

ton li' va'al cu'untique 

52ja' testigoetic cu'untic ti mu xu' c'usi chcalbe jbatic ta jujujote. Mu xu' chajelov tal li' 

ta jot ec. Jech mu xu' chijelov tal te ec, yu'un jech mu c'usi chopol ta jpasbe jbatic. 

53Li Dios yu'un amoltot Abraham xchi'uc li jmoltot Nacore, ac'o spas li c'usi lec tsc'an 

yo'nton ta jtojoltique —xi. Li Jacobe laj yal ta jamal ta stojol Dios ec ti ac'o jechuque, 

ja' li Dios ti yich'oj ta muc' li stote, ja' li Isaaque. 

54Li Jacobe la smilbe smoton Dios ta jun vits; laj yic'an ta ve'el li yuts' yalaltaque. 

Scotolic ive'ic, jech te ivayic o ta vits. 

55Ta yoc'omale sob ilic li Labane, la sts'uts'an comel li smomnich'nabtaque xchi'uc li 

stsebetique. Ts'acal la sc'anbe bendición ta stojolic. Jech isut batel ta yosilal. 

Génesis 32 

Li Esaue la sta sbaic ta be xchi'uc Jacob 

1Li Jacobe lic xanovuc batel noxtoc. Te ital nupatuc ta be yu'un jayibuc 

yaj'almantaltac Dios. 

2C'alal laj yil li Jacobe, jech laj yal: “Li'i ja' yav scarpanaic yu'untac Dios”, xi. Jech 

Mahanaim laj yac'be sbi li banamile. 

3Li Jacobe la stac jelovel j'almantaletic yu'un ta Seir ta yosilal li edometique. Yu'un 

cac bat yalbeic Esaú ti te xa chc'ot li Jacobe. 

4Jech i'albatic batel: “Jech xavalbeic li jbanquil Esaue: ‘Li avits'ine jech laj yal tal: Ti 

c'u xa yepal jabil jloq'uel batele, te jchi'inoj o li Labane. 

5Jech oy xa jvacaxtac, jburotac, jchijtac, jmozotac, xchi'uc jquiaratac. Li' ta jtac tal 

jc'op ta atojol, banquil, yu'un ac'o lecubuc avo'nton ta jtojol’, utic c'otel li jbanquile”, 

xi laj yal batel li Jacobe. 

6C'alal isutic batel li j'almantaletic yu'une, jech c'ot yalbeic li Jacobe: —Ay xa 

jc'opancutic li abanquil Esaue. Ta xtal xa snupot stuc; xchi'inoj tal chanib ciento (400) 

viniquetic —xutic. 

7C'alal laj ya'ay li Jacobe, ep ixi'; mu xa junuc yo'nton ic'ot. Jech lic spas ta chavoc' li 

viniquetic te xchi'uque. Ja' jech la spas noxtoc ta sventa li xchijtac, li xvacaxtac, 

xchi'uc scamellotaque. 

8Jech la snop: “Me tal stsac ta pleito Esaú li jvoq'ue, xu' ja' chjatovic batel ta anil li 

jvoq'ue”, xi la snop. 

9Jech te lic sc'opan Dios: “Muc'ul Dios, vo'ot Diosot yu'un li jmoltot Abrahame 

xchi'uc li jtot Isaaque, vo'ot ti laj avalbun ac'o sutcun batel ta cosilal yo' bu oyic li 

cuts' calaltaque, xchi'uc laj aval ti lec chic'ot avu'une, 

10mu'yuc c'usi la jpas ti jech oy ep slequil avo'nton ta jtojole, ti lec c'usi chapas ta 

jtojole. C'alal ech' jtuch' li uc'um Jordane, mu'yuc c'usi quich'oj; ja' no'ox jun jnamte' 

quich'oj. Pero li' ta orae, oy xa cha'voc' jvinictac. 

11Avocoluc mu me xavac' ochcun ta sc'ob li jbanquil Esaue. Yu'un chixi' me chtal 

stsacun ta pleitoe, jech ta smil li antsetique xchi'uc li ololetique. 

12Vo'ot laj avalbun ta jamal ti lec chic'ot avu'une. Xchi'uc laj avalbun noxtoc ti ta to 

xbol ep jmomnich'nabtaque, ti ja' jech yepal chbatic jech chac c'u cha'al yi'tic ta ti'nab 

ti mu stac' atele”, xi la sc'opan Dios li Jacobe. 

13C'alal i'och ac'ubale, ivay li Jacobe. Ta scotol li c'usitic yich'anoj tale, lic st'ujbe 

smotonin li sbanquile, ja' li Esaue. 

14La st'uj chib ciento (200) ta cot me' tentsunetic, jtob (20) ta cot tot tentsunetic, chib 

ciento (200) ta cot me' chijetic, jtob (20) ta cot tot chijetic, 

15lajuneb xcha'vinic (30) ta cot me' camelloetic ti naca to voq'uem yolique xchi'uc li 

yalabe, cha'vinic (40) ta cot me' vacaxetic, lajuncot ch'ium tot vacaxetic, jtob (20) ta 

cot me' buroetic, xchi'uc lajuncot tot buroetic. 

16Ta jujuchop la svoc'an loq'uel; laj yac'be ta sc'ob li smozotaque. Jech laj yalbe: —

Jelovanic batel ta ba'yucbe. Mu me xacap abaic; ta svoc'olvoc'ol xaxanovic batel —

xut. 

17Li boch'o ba'yuc la stac jelovele, jech laj yalbe batel: —C'alal me laj anup ta be li 

jbanquil Esaue, me jech ta sjac'bote: ‘¿Bu chabat? ¿Boch'o avajval? ¿Boch'o yu'un 

scotol li c'usitic avic'anoj tale?’, me xayutote, 

18jech xatac'be: ‘Esaú, ja' amoton yu'un li avits'in Jacobe. Li avits'ine le' xa xtal ta 

ts'acalpat cu'uncutique’, uto —xi li Jacobe. 

19Ja' no'ox jech laj yalbe batel ec li xcha'voc'al la stac jelovele, xchi'uc li yoxvoc'ale, 

xchi'uc li boch'otic te nabalic batel ta spat jujutsobe. Jech laj yalbe: —C'alal me laj 

anupic ta be li Esaue, ja' no'ox me jech xavalbeic ec. 

20Jech xavalbeic noxtoc: ‘Li avits'in Jacobe le' xa xtal ta ts'acalpat cu'uncutique’, utic 

—xi. Yu'un li Jacobe jech la snop: “Ja' van jech ta jlajesbe o sc'ac'al yo'nton ti ta 

jtacbe jelovel smoton ta ba'yucbee. Ts'acal me laj quil jbacutique, ta jc'opan stuc. Xu' 

lec xa chisc'opanun”, xi la snop. 

21Ja' jech la stac jelovel ba'yuc li matanaletique; yan li stuque te to icom vayuc jvoy ta 

scarpana. 

Li Jacobe la stsal sbaic xchi'uc jun yaj'almantal Dios 

22Te no'ox ta yac'ubalil ilic li Jacobe. La sjelubtas batel ta jot ti' uc'um Jaboc li chib 

yajniltaque, xchi'uc li chib squiaraique, xchi'uc li buluchib (11) xnich'nabe. 

23Xchi'uc la sjelubtas batel scotol noxtoc li c'usitic oy yu'une. 

24C'alal stuc xa icom li Jacobe, oy jun vinic la stsal sbaic xchi'uc sbejel ac'ubal c'alal 

to isacub osil. 

25C'alal laj yil ti muc stsal yu'un Jacob li vinique, la stijbe ta majel sts'acalil scub, jech 

toj bichc'ujel no'ox ic'ot scub li Jacob c'alal ja'o sts'otetique. 

26Li vinique jech laj yalbe li Jacobe: —Coltaun, yu'un ta xa sacub li osile —xut. 

Itac'ov li Jacobe: —Me mu'yuc chavac'bun bendicione, mu'yuc chajcoltaot —xi. 

27—¿C'usi abi? —xi la sjac' li vinique. —Jacob jbi —xut. 

28Li vinique jech laj yalbe: —Mu xa ja'uc Jacob ta xcom abi. Israel xa abi ta xc'ot, 

yu'un laj atsal abaic xchi'uc li Diose xchi'uc li cristianoetique; tsalbil ic'ot avu'un —xi. 

29Li Jacobe jech la sjac': —Albun ca'ay c'usi abi ec li vo'ote —xut. Itac'ov li vinique: 

—¿C'u yu'un ti chajac'bun jbie? —xi. Li vinique te laj yac'be bendición li Jacobe. 

30Li Jacobe Peniel laj yac'be sbi li banamile, yu'un jech la snop: “Laj quilbe jba lec 

jsatcutic jchi'uc li Diose, pero muc xicham; cuxulun to”, xi. 

31Li Jacobe jeloven xa batel ta Peniel c'alal iloc' li c'ac'ale. Li scube aluben xa, jech 

xcoxcun xa ixanov batel. 

32Ja' yu'un li smomnich'nabtac Israele mu sti'ic li xch'uxuvil scub c'usi tsmilique yu'un 

ja' te laj yich' majbel li smoltotic Jacobe. Ja' jech tspasic o c'alal to tana. 

Génesis 33 

Li Jacobe la slecubtasbe sba yo'ntonic xchi'uc Esaú 

1C'alal laj yil Jacob ti xchi'inoj tal chanib ciento (400) viniquetic li Esaue, la svoc' 

loq'uel li ololetique xchi'uc li Leae, xchi'uc li Raquele, xchi'uc li chib squiaraique. 

2Ja' laj yac' batel ta ba'yucbe xchi'uc yalabtac li quiaraetique. Ja'o te italic ec li Lea 

xchi'uc yalabtaque. Ja' ta patil ibatic li Raquel xchi'uc Josee. 

3Li stuque ijelov batel. Vucub velta la spatan sba ta banamil c'alal nopol xa'ox xtal li 

sbanquile. 

4Li Esaue ta anil bat snup ta be li Jacobe. La smey; la sts'uts'. Te i'oc' xchibalic. 

5Li Esaue la stoy sat; laj yil li antsetic xchi'uc ololetique. Jech la sjac'be li Jacobe: —

¿Boch'otic le'e? —xut. —Ja' jnich'nab ac'bilun yu'un li Diose —xi. 

6Li quiaraetic xchi'uc yalabique inopajic batel; la spatan sbaic ta banamil ec. 

7Li Lea xchi'uc yalabe inopajic batel; ja' no'ox jech la spatan sbaic ta banamil ec. Li 

Raquel xchi'uc Josee inopajic batel; la spatan sbaic ta banamil ec. 

8Li Esaue jech la sjac' ta ora: —¿C'usi anopoj chapas ta sventa li jaytsob c'usitic 

atacanoj jelovel ta ba'yucbee? —xi. —Ja' sventa ac'o lecubuc avo'nton ta jtojol —xi 

itac'ov li Jacobe. 

9—Mu me xapas jech, quits'in. Oy ep cu'un ec. Ich'o me, ja' avu'un —xi li Esaue. 

10Pero li Jacobe mu xlaj yo'nton. —Me lecuben xa avo'nton cu'une, avocoluc ich'bun 

li amotone. Yu'un laj xa quil asat; xco'laj xchi'uc ja' laj quilbe sat ya'yel li Diose, yu'un 

ta lequilal no'ox tal anupun ta be. 

11Ta jc'anbot vocol ti ac'o avich'bun li amoton quich'ojbot tale, yu'un Dios laj yac'bun 

li jc'ulejale, jech mu'yuc xa c'usi yan sc'an cu'un —xi. Ta sventa ti mu xlaj yo'nton o li 

Jacobe, jech te la stsac smoton li Esaue. 

12Li Esaue jech laj yal: —Lec oy, batic cha'e. Vu'un ba'yucbe chibat avu'un —xi. 

13Itac'ov li Jacobe: —Banquil, lec xana' ti c'unc'un chanovic li ololetique, xchi'uc ti oy 

ep jchijtac, jvacaxtac ti ja' to no'ox ivoc' yolique. Yu'un me ilubtsajic ta jun no'ox 

c'ac'ale, xu' chchamic scotol li me' chijetique. 

14Ja' lec me chajelov batele; vu'une c'unc'un chibat. Ja' ti c'u x'elan chanovic batel ta 

ba'yucbe li chijetique xchi'uc li ololetique; te chc'ot jtaot ta Seir —xi. 

15—Lec oy, me chac'ane ta jcomtsan jayibuc li viniquetic jchi'inoj tale —xi li Esaue. 

—Mo'oj, avocoluc mu xu' ta xcac'bot avocol —xi. 

16Jech ta jun c'ac'al isut ta Seir li Esaue. 

17Yan li Jacobe ibat ta Sucot. Te la spas scarpana, xchi'uc la spas yaxnaetic ta sventa 

li sts'unub yovole. Li banamil tee Sucot laj yac'be sbi. 

18C'alal isut tal ta Padan-aram li Jacobe, lec tsots, lec jun yo'nton ic'ot ta Canaán. Te 

ic'ot spas scarpana ta yeloval lum Siquem. 

19La smanbe jsep yosil li xnich'nabtac Hamore, ja' li stot Siqueme. Cien ta sep kesita 

taq'uin la stoj. Jech te la spas scarpana. 

20Ts'acal la spasbe scajleb smoton Dios, jech El-Elohe-Israel laj yac'be sbi. 

Génesis 34 

Laj yich' milel boch'o la soquesbe sc'oplal stseb Jacob, Dina sbi 

1Li Dinae, ja' li stsebic Jacob xchi'uc Leae, ibat svu'lan li yantic tsebetic te yo' bu 

nacalique. 

2Pero li Siqueme, ja' li xnich'on Hamor heveo vinique, ja' li banquilal yu'unic te ta 

lume, laj yil li tsebe. Jech te la stsatsal-tsac; laj yuts'inta. 

3Ts'acal la snop ti tsc'an chic' o li tsebe. Jech te la slecubtasbe yo'nton yu'un ac'o 

c'anatuc. 

4Li Siqueme bat sc'opan li stote, ja' li Hamore, jech laj yalbe: —Bat jac'bun li tseb le'e 

yu'un ja' ta jc'an ta xquic' —xut. 

5Li Jacobe laj ya'ay ti uts'intabil xa yu'un Siquem li stsebe, ja' li Dinae. Pero mu'yuc to 

c'usi laj yal, yu'un li xnich'nabe batemic ta xchabiel xchijic ta te'tic, ja' to ti c'alal 

ivulique. 

6Li Hamore, ja' li stot Siqueme, bat sc'opan li Jacobe. 

7C'alal laj ya'yic xnich'nabtac Jacob li c'usi ic'ot ta pasele, isutic tal ta xchabiel xchijic. 

Tsots i'ilinic, yu'un toj q'uexlal sba ta sventa Israel ti laj yich' uts'intabel stseb Jacob 

yu'un li Siqueme. Yu'un mu'yuc boch'o tspas jech. 

8Ja' yu'un li Hamore bat sc'opan noxtoc li xnich'nab Jacobe. Jech laj yalbe: —Li 

jnich'on Siqueme toj juteb yo'nton yu'un li avixlalique yu'un tsc'an ta xic'. Avocolicuc, 

ac'bicun yic' li jnich'one. 

9La' cuts' calalin jbatic, jech xu' ta xquic'cutic li tsebetic avu'unique. Ja' no'ox jech xu' 

chaviq'uic ec li tsebetic cu'uncutique. 

10Li' oyanic oe; jchi'in jbatic ta naclej. Li lum li'i ja' alumalic ec. Naclanic li'i; 

bolomajanic; mano lec avosilic —xut. 

11Li Siqueme jech laj yalbe ec li stot Dinae xchi'uc li xi'meltaque: —Avocolicuc, 

tac'bicun li ca'yejcutique. Xu' ta jtoj ti c'u yepal chac'anique. 

12Ac'o me ep jeloven ta jtoj jech chac c'u cha'al ta jtoj jbacutic li'i, xu' ta xcac' ep 

matanaletic noxtoc. Ja' no'ox venta me chavac'bicun quic' li tsebe —xi. 

13Li xnich'nabtac Jacobe la slo'laic li Siqueme xchi'uc li stote, ja' li Hamore, yu'un 

soquesojbeic xa sc'oplal li Dinae. 

14Jech laj yalbeic: —Mu xu' ta xcac'becutic yic' quixlalcutic jun vinic ti me mu'yuc 

yich'oj circuncisione yu'un q'uexlal sba chca'icutic. 

15Xu' ta jch'uncutic me chavich'ic circuncisión jech chac c'u cha'al vu'uncutique. 

Tsc'an chavich'ic circuncisión ti c'u avepal vinicoxuque. 

16Jech xu' chaviq'uic li tsebetic cu'uncutique. Ja' no'ox jech xu' ta xquic'cutic ec li 

tsebetic avu'unique. Xchi'uc xu' li' chinaquicutic, jech jun jlumaltic chc'ot o. 

17Pero me mu xach'unic ti chavich'ic circuncisione, chiloc'cutic batel li' ta alumalique; 

ta xquic'cutic batel li quixlalcutique —xutic. 

18Li Hamor xchi'uc xnich'on Siqueme toj lec laj ya'yic ti jech i'albatique. 

19Muc xa smalaic jal. Ta ora no'ox lic yich' circuncisión li quereme yu'un toj lec 

sc'anoj li tsebe. Li Siqueme ja' no'ox stuc lec ich'bil ta muc' te ta sna li stote. 

20Ja' yu'un li Hamore xchi'uc li Siqueme te ibatic ta ti'coralton yu'un li slumalique, ja' 

te yo' bu ta xchonolajic scotol li jbolomaletique. Jech laj yalbeic li viniquetic tee: 

21—Li viniquetic li'i ja' xa jchi'iltic. Li' ta xnaquiic, li' ta xbolomajic ta jlumaltique. 

Oy ep osil cu'untic ti bu xu' ta xnaquiique. Li vu'utique xu' ta xquic'betic li tsebetic 

yu'unique. Jech ec li stuquique xu' ta xiq'uic ec li tsebetic cu'untique. 

22Pero ti c'u cha'al jun no'ox jlumaltic chc'ote, xchi'uc ti c'u cha'al xu' li' ta xnaquiic 

jchi'uctique, tsc'an ta jpastic jech chac li'i: tsc'an ac'o quich'tic circuncisión jcotoltic 

vu'utic li vinicutic jech chac c'u cha'al tspasic ono'ox li stuquique. 

23Scotol li c'usitic oy yu'unique ja' cu'untic ec; ja' no'ox me lec chca'itic ec li c'usi 

chalique, xchi'uc me li' ta xnaquiic oe —xutic. 

24Scotol li viniquetic te ta lume toj lec laj ya'yic c'usi laj yal li Hamor xchi'uc 

Siqueme, jech laj yich'ic circuncisión scotolic. 

25Ta yoxibal c'ac'ale ibatic ta lum li xnich'nab Jacobe, ja' li Simeón xchi'uc Levie, ja' 

li mero xi'meltac Dinae. C'alal ja'o cha'ibeic xc'uxul li circuncisión laj yich'ique, la 

smilic comel ta espada scotol li viniquetique yu'un ch'ayem yo'nton itaatic. 

26Te la smilic comel ta espada noxtoc li Hamor xchi'uc Siqueme. Jech noxtoc laj 

yiq'uic batel li yixlalic ti te xa'ox oy ta sna li Siqueme. 

27Te ic'otic ec li yantic xnich'nab Jacobe; te ijelovic yo' bu oy li animaetique. Laj 

yich'ic batel scotol li c'usitic oy ta lume yu'un ja' tspaquic ti ilaj ta uts'intabel 

yixlalique. 

28Laj yiq'uic batel chijetic, xchi'uc me' vacaxetic, buroetic, xchi'uc scotol li c'usitic oy 

te ta lume, xchi'uc li c'usitic oy ta yosilique. 

29Laj yelc'anic batel scotol li c'usitic oy ta naetique. Jech noxtoc la xchucanic batel 

scotol li ololetic xchi'uc antsetique. 

30Li Jacobe jech laj yalbe li Simeón xchi'uc Levie: —Vo'oxuc ta acojic me la jta 

jvocol, me lic scontrainicun li canaanetic li'i, xchi'uc li ferezetique. Yu'un xu' ta stsob 

sbaic; ta snutsicun loq'uel. Yu'un mu'yuc ep jvinictac li vu'une, jech xu' chismilicun o 

comel xchi'uc li boch'otic oy cu'une —xut. 

31Jech itac'ovic: —¿Me yu'un ja' lec ti la scuy jech chac c'u cha'al jmulavil ants li 

quixlalcutique? —xutic. 

Génesis 35 

Li Jacobe i'ac'bat bendición yu'un Dios te ta Betel 

1Li Diose jech laj yalbe li Jacobe: “Totsan batel li'i; bat naclan ta Betel. Me lac'ot tee, 

paso jun scajleb smoton li Dios ti laj yac' sba ta ilel ta atojol ta Betel c'alal lajatov 

batel yu'un li abanquil Esaue”, xut. 

2Li Jacobe laj yalbe ya'ay li yajnil xnich'nabe xchi'uc scotol li boch'otic te xchi'uque: 

—Loq'uesic scotol li sloc'obal diosetic avich'ojic tale. Atinanic lec; lapo yan ac'u'ic. 

3Batic ta ora ta Betel yu'un te chbat jpasbe scajleb smoton Dios sventa chquich' ta 

muc', yu'un ja' la scoltaun ti c'alal oy jvocole, xchi'uc ja' la xchi'inun ti buyuc no'ox 

lixanove —xut. 

4Te lic sloq'uesic scotol li sloc'obal diosetic yich'ojique, xchi'uc li staq'uinal 

xchiquinique. Ja' laj yac'beic ta sc'ob li Jacobe. Li Jacobe la smuc ta banamil ta yibel 

jpets tulan te ta nopol Siquem. 

5C'alal iloq'uic batele, li Diose laj yac' xi'icuc li yajval lumetic ti te no'ox nopol 

oyique, jech mu'yuc xbat snutsic ta be li xnich'nabtac Jacobe. 

6Li Jacob xchi'uc boch'otic xchi'inoj batele te ic'otic ta lum Luz te ta Canaán banamil, 

ja' li Betel yan sbie. 

7Te la spas jun scajleb smoton Dios. Li banamil tee El-Betel laj yac'be sbi, yu'un c'alal 

ijatov batel yu'un li sbanquile, li Diose te laj yac' sba ta ilel ta stojol. 

8Jech noxtoc ja' te icham li Deborae, ja' li ants ti la sts'ites li Rebecae. Te la smuquic 

ta yolon jpets tulan ta nopol Betel. Li Jacobe “Tulan sventa oq'uel” laj yac'be sbi. 

9C'alal isut tal ta Padan-aram li Jacobe, li Diose laj yac' sba ta ilel yan velta ta stojol. 

Te i'ac'bat bendición, 

10jech laj yal chac li'i: “Li vo'ote Jacob abi, pero li' ta orae mu xa jechuc chcom abi. 

Ja' xa Israel ta xcom abi”, xut. C'alal laj xa'ox sjelbe sbi li Diose, 

11jech laj yalbe: “Vu'un Diosun ti scotol xu' cu'une; ta xcac'bot ep anich'nab xchi'uc 

amomnich'nab. Vo'ot ta aventa ta xlic jun muc'ta lum, xchi'uc yantic epal lumetic. Te 

ta stojol amomnich'nabtac ta xloc' muc'tic ajvaliletic. 

12Li banamil ti laj cac'be li Abraham xchi'uc Isaaque, vo'ot xa chacac'bot ec. Ta 

ts'acale, ja' xa chcac'beic ec li amomnich'nabtaque”, xut. 

13Li Diose isut batel yo' bu la sc'opan sbaic xchi'uc li Jacobe. 

14Ja' yu'un li Jacobe la stsac jbej ton; la spaj ta banamil. Ja' sventa sna'ubil ti bu la 

sc'opan sbaic xchi'uc Diose. Ts'acal la smalbe aceite xchi'uc ya'lel ts'usub. 

15Li banamile Betel laj yac'be sbi. 

Icham li Raquele 

16Ts'acal iloq'uic batel ta Betel. Nat to jutuc muc staic Efrata c'alal la sta yorail la 

xcux li Raquele, pero toj ep i'ac'bat svocol. 

17C'alal ja'o yipal xc'uxul cha'ye, jech i'albat yu'un li jnet'ume: “Mu xaxi' yu'un laj to 

avoq'ues yan querem”, xut. 

18Li stuque jliquel xa no'ox sc'an xcham. Ta slajeb xa laj yich' ic'; Benoni xi laj yac'be 

comel sbi li yole. Pero li stote Benjamín laj yac'be sbi. 

19Ja' jech ic'ot ta pasel c'alal icham li Raquele. Te la smuquic comel ta sbelal Efrata, 

ja' li Belén sbi ta orae. 

20Li Jacobe la sva'an comel jun ton sventa senyail smuquinal li Raquele. Te oy o c'alal 

to tana. 

21Li Israele itots batel yan velta; te to ic'ot spas scarpana ta jelovel q'uelub osil Edar. 

22C'alal ja'o te nacal li Israele, li Rubene ibat xchi'in ta vayel li Bilhae, ja' li yan ants 

yu'un stote. C'alal laj ya'ay li Jacobe, bats'i tsots i'ilin. 

Sc'oplal xnich'nabtac Jacob 
(1 Cr 2.1-2) 

Li xnich'nabtac Jacobe ja' lajchabic (12) ta voq'uel. 

23Li yalabtac Leae ja' Rubén sbi li banquilale; ja'o ital Simeón, Leví, Judá, Isacar, 

xchi'uc Zabulón. 

24Li yalabtac Raquele ja' José xchi'uc Benjamín. 

25Li yalabtac Bilhae, ja' li squiara Raquele, ja' Dan xchi'uc Neftalí. 

26Li yalabtac Zilpae, ja' li squiara Leae, ja' Gad xchi'uc Aser. Scotol le'e ja' 

xnich'nabtac Jacob ti te ivoq'uic ta Padan-arame. 

Icham Isaac 

27Li Jacobe ibat sq'uel li stot te ta Mamree, ja' li Isaaque. Ja' te ta lum Arba, ja' li 

Hebrón yan sbie. Ja' to'ox te inaquiic li Abraham xchi'uc Isaaque. 

28Li Isaaque ja' icuxi balunvinic (180) jabil. 

29C'alal ichame, mol xa'ox. Te bat yich' muquel yo' bu mucul li smoltotaque. Ja' 

imucat yu'un li xnich'nabe, ja' li Esaú xchi'uc Jacobe. 

Génesis 36 

Sc'oplal smomnich'nabtac Esaú 
(1 Cr 1.34-54) 

1Li'i ja' smomnich'nabtac li Esaue, ja' li Edom yan sbie. 

2Li Esaue ja' laj yic' li Canaán antsetique: Ada sbi, ja' stseb li Elón heteo vinique; li 

yane Aholibama sbi, ja' stseb Aná, ja' smomnich'on li Zibeón heveo vinique; 

3xchi'uc Basemat ja' stseb Ismael, ja' li xchi'il ta voq'uel Nebaiote. 

4Li Adae ivoc' jun yol ja' xnich'on li Esaue, Elifaz sbi. Li Basemate ivoc' jun yol, 

Reuel sbi. 

5Li Aholibamae ivoc' yalab ec; ja' Jeús, Jaalam, xchi'uc Coré. Ja' xnich'nabtac Esaú ti 

ivoq'uic c'alal te to'ox nacalic ta Canaane. 

6Li Esaue laj yic' batel li yajniltaque, xchi'uc li squeremetic, stsebetique, xchi'uc 

scotol li boch'otic te xchi'uque. Ibat sa' yan yosil, yu'un tsvoc' sba batel ta stojol li 

yits'in Jacobe. Laj yic' batel scotol sts'unub yovol, xchi'uc scotol li c'usitic iloc' yu'un 

te ta Canaane. 

7Yu'un toj ven ep xa c'otem li c'usitic oy yu'unic ta xchibalique, jech mu xu' ti jmoj 

chnaquiique. Xchi'uc mu xa xve' o sts'unub yovolic ti c'u yepal osil bu nacalique. 

8Ja' yu'un li Esaue, ja' li Edome, ibat nacluc ta toyolaltic ta vitsetic te ta yosilal Seir. 

9Li'i ja' li smomnich'nab Esaue, ja' li smoltotic edometic ti te inaquiic ta toyolaltic ta 

vitsetic ta yosilal Seire. 

10Li'i ja' sbiic li xnich'nab Esaue: Elifaz, ja' li yol Adae; li yane, Reuel, ja' yol li 

Basemate. 

11Li xnich'nab Elifaze ja' Temán, Omar, Zefo, Gatam, xchi'uc Cenaz. 

12Li Elifaze oy yan ants yu'un, Timna sbi. Ivoc' jun yol ec; Amalec sbi. Le'e ja' 

syal'alabtac li Adae, ja' li jun yajnil Esaue. 

13Li xnich'nabtac Reuele ja' Nahat, Zera, Sama, xchi'uc Miza. Le'e ja' syal'alabtac li 

Basemate, ja' li yan yajnil Esaue. 

14Li yalabtac Aholibamae ja' li yan yajnil Esaú noxtoque ja' Jeús, Jaalam, xchi'uc 

Coré. Li ants le'e ja' stseb Aná, ja' smomnich'on li Zibeone. 

15Li banquilaletic yu'unic smomnich'nabtac Esaue ja' li'i: Li smomnich'nabtac Elifaz, 

ja' li banquilal xnich'on Esaue, ja' banquilaletic ic'ot yu'unic li Temán, Omar, Zefo, 

Cenaz, 

16Coré, Gatam, xchi'uc Amaleque. Le'e ja' banquilaletic yu'unic li smomnich'nabtac 

Elifaz te ta Edom banamile. Ja' syal'alabtac li Adae. 

17Li xnich'nabtac Reuele, ja' li yan xnich'on Esaú ta yan yajnile, ja' banquilaletic 

yu'unic li Nahat, Zera, Sama, xchi'uc Miza. Le'e ja' banquilaletic ic'ot yu'unic li 

smomnich'nabtac Reuel te ta Edom banamile. Ja' syal'alabtac li Basemate, ja' li yan 

yajnil Esaue. 

18Li yalabtac Aholibama, ja' li yan yajnil Esaú stseb Anae, ja' banquilaletic yu'unic li 

Jeús, Jaalam, xchi'uc Coree. 

19Scotol le'e ja' smomnich'nabtac li Esaue, ja' li Edom yan sbie, xchi'uc ja' jech li 

banquilaletic yu'unic ta jujuchop smomnich'nabtaque. 

20Li Seir, ja' li horeo vinic ti te inaquiic ta Edom eq'ue, ja' jech sbiic li xnich'nabe: 

Lotán, Sobal, Zibeón, Aná, 

21Disón, Ezer, xchi'uc Disán. Le'e ja' banquilaletic ic'ot yu'unic li horetique, ja' li 

smomnich'nabtac Seir te ta Edom banamile. 

22Li xnich'nabtac Lotane ja' Hori xchi'uc Hemam. Li Timnae ja' xchi'il ta voq'uel li 

Lotane. 

23Li xnich'nabtac Sobale ja' Alván, Manahat, Ebal, Sefo, xchi'uc Onam. 

24Li xnich'nabtac Zibeone ja' Aja xchi'uc Aná. Li Anae ja' li boch'o la sta nio'etic ta 

xocol banamil ti c'alal ja'o te ta xchabibe sburotac stote, ja' li Zibeone. 

25Li Anae oy jun xnich'on, Disón sbi, xchi'uc jun stseb, Aholibama sbi. 

26Li xnich'nabtac Disone ja' Hemdán, Esbán, Itrán, xchi'uc Querán. 

27Li xnich'nabtac Ezere ja' Bilhán, Zaaván, xchi'uc Acán. 

28Li xnich'nabtac Disane ja' Uz xchi'uc Arán. 

29Li banquilaletic yu'un horetique ja' Lotán, Sobal, Zibeón, Aná, 

30Disón, Ezer, xchi'uc Disán. Le'e ja' banquilaletic ic'ot yu'unic li horetic ti ta 

jujuchopic inaquiic te ta yosilal Seire. 

31Li'i ja' li ajvaliletic ti la spasic mantal ta Edom banamil c'alal mu'yuc to'ox ajvalil 

yu'unic ec li israeletique: 

32Ja' Bela, xnich'on Beore, ja' ajvalil te ta Edom banamil. Li slumale ja' Dinaba sbi. 

33C'alal icham li Belae, i'och yan xq'uexol, Jobab sbi; ja' xnich'on li Zerae, ja' te 

liquem ta lum Bosra. 

34C'alal icham li Jobabe, i'och yan xq'uexol, Husam sbi; ja' te liquem ta yosilal 

Temán. 

35C'alal icham li Husame, i'och yan xq'uexol, Hadad sbi, ja' li xnich'on Bedad ti la 

stsal Madián te ta yosilal Moabe. Li slumale ja' Havit sbi. 

36C'alal icham li Hadade, i'och yan xq'uexol, Samla sbi; ja' te liquem ta lum Masreca. 

37C'alal icham li Samlae, i'och yan xq'uexol, Saúl sbi; te liquem ta lum Rehobot ta 

nopol uc'um Éufrates. 

38C'alal icham li Saule, i'och yan xq'uexol, Baal-hanán sbi; ja' xnich'on li Acbore. 

39C'alal icham li Baal-hanane, i'och yan xq'uexol, Hadad sbi; ja' te liquem ta lum Pau. 

Li yajnil Hadade ja' Mehetabel sbi, ja' stseb li Matrede, ja' smomnich'on li Mezaabe. 

40Li'i ja' sbitac ta jujuchopic xchi'uc ta jujubej snaic xchi'uc sbi slumalic bu inaquiic li 

smomnich'nabtac Esaue: Timna, Alva, Jetet, 

41Aholibama, Ela, Pinón, 

42Cenaz, Temán, Mibzar, 

43Magdiel, xchi'uc Iram. Le'e ja' banquilaletic yu'un li edometique, ja' jech Edom la 

sbiin ti bu inaquiic ta yosil stuquique. Li Edome ja' sbi noxtoc li Esaue; ja' totil yu'un 

li edometique. 

Génesis 37 

Sc'oplal José xchi'uc sbanquiltac 

1Li Jacobe te icom nacluc ta Canaán ti bu to'ox inaqui li stote. 

2Li'i ja' sc'oplal xnich'nabtac li Jacobe. C'alal lec xa ch'ium querem li Josee, yich'oj 

xa'ox vuclajuneb (17) jabil, te co'ol chchabi xchijic xchi'uc li sbanquiltaque. Ja' li 

yalabic Bilha xchi'uc Zilpae; ja' li yan antsetic yu'un Jacobe. Li Josee bat yalbe stot ti 

chopol c'usi tspasic li sbanquiltaque. 

3Li Israele ja' toj lec sc'anoj li Josee; ja' mu sta jech sc'anoj li yantic xnich'nabtaque, 

yu'un li Josee ja'o ivoc' ti c'alal mol xa'ox li Jacobe. Jech lic spasbe jlic sc'u', lec c'upil 

sba, ep ta chop sts'il. 

4C'alal laj yil sbanquiltac ti ja' no'ox stuc lec c'anbil yu'un stotique, lic scontrainic; me 

jutuc mu'yuc xa tsc'opanic. 

5Li Josee ivaychin. Laj yalbe ya'ay li sbanquiltaque, pero yo'to la scontrainic o. 

6Jech laj yalbe: —A'yo ava'yic, ta jcholboxuc li c'usi la jvaychine. 

7Laj quil ta jvayech ti jcotoltic oyutic ta trigoaltic ta jchuctic ta jujuchuc li trigoe. Li 

jchuc jchucbil trigoe ilic, tuc' la sva'an sba. Li achucbil trigoic vo'oxuque la set sbaic 

ta stojol li cu'une; la snijan sbaic ta stojol —xi. 

8Itac'ovic li sbanquiltaque: —¿Me yu'un vo'ot cha'och ta ajvalilal cu'uncutic? ¿Me 

yu'un vo'ot ta xlic apasuncutic ta mantal? —xutic. Yantic to te lic scontrainic ta sventa 

li xvayeche xchi'uc ta sventa ti c'u x'elan ic'opoje. 

9Li Josee ivaychin yan velta noxtoc. La xcholbe noxtoc li sbanquiltaque, jech laj 

yalbe: —Livaychin yan velta noxtoc. Ta jvayech laj quil la snijan sbaic ta jtojol li 

c'ac'ale, xchi'uc li ue, xchi'uc buluchib (11) c'analetic —xut. 

10C'alal laj yalbe stot xchi'uc sbanquiltac ti c'u x'elan ivaychin li Josee, tsots ic'opanat 

yu'un li stote. Jech laj yal: —¿C'usi smelol ti jech lavaychine? ¿Me yu'un ta to jquejan 

jbacutic ta atojol xchi'uc ame' xchi'uc li abanquiltaque? —x'utat. 

11Li sbanquiltaque te xa xti'et yo'ntonic ta stojol. Yan li stote te ta snopilan c'usi 

smelol. 

Li Josee ichonat batel yu'un sbanquiltac 

12C'alal i'ech' xa'ox jayibuc c'ac'ale, li sbanquiltac Josee ibatic ta Siquem, yu'un bat 

sa'ic bu oy lec sve'el xchij li stotique. 

13Li Israele jech laj yalbe li Josee: —Li abanquiltaque te oyic ta Siquem ta xchabiic li 

chijetique, pero ta jc'an chbat aq'uel —xut. —Lec oy, xu' chbat jq'uel —xi li Josee. 

14—Lec oy, bat q'uelo c'u x'elan li abanquiltaque xchi'uc li chijetique. Xasut me tal ta 

ora xtal avalbun ca'ay c'u x'elanic —xi li Israele. Li Israele te oyic ta stenlejaltic 

Hebrón ti c'alal la stac batel li Josee. C'alal ic'ot ta Siquem li Josee, 

15te ich'ay ta be ta jamalaltic. Te itaat yu'un jun vinic. Jech ijac'bat: —¿C'usi chat'un? 

—x'utat. 

16—Yu'un ta jt'un jbanquiltac. Vo'ote, ¿me mu xana' bu ta xchabi li xchijique? —xi. 

17—Mu'yuc xa li' oyique. Oy laj yalic ca'ay ti chbatic ta Dotane —xi li vinique. Li 

Josee ibat st'un li sbanquiltaque; te c'ot sta ta Dotán. 

18Li banquilaletique laj yilic ta nom li yits'inique. C'alal nom to x'ech' batele, la 

xchapanic ti ta smilique. 

19Jech laj yalbe sbaic: —Q'uelavilic, le' xa xtal li boch'o ivaychine. 

20Ja' lec bat jmiltic. Jiptic ochel ta vomlum; xu' chcaltic ti ilaj ta ti'el ta bolome. Te 

chquiltic c'usi chc'ot ta pasel ta sventa li xvayeche —xut sbaic. 

21C'alal laj ya'ay jech li Rubene, tsc'an ta spoj li Josee, jech laj yal: —Ja' lec mu 

jmiltic. 

22Mu xamalbeic xch'ich'al. Ja' no'ox bat jipic ta vomlum le' ta xocol banamile, pero 

mu me xavac' ac'obic ta stojol —xi. Jech laj yal li Rubene yu'un tsc'an jech ac'o coluc 

li Josee, yu'un la snop ti ts'acal ta stac sutel yo' bu comen li stotique. 

23C'alal ic'ot José yo' bu oy li sbanquiltaque, la sloc'beic li sc'u' slapoj batele. 

24La stsaquic; bat sjipic ta vomlum. Li vomlume mu'yuc c'usi oy, xchi'uc lec taquin. 

25Ts'acal te ichotiic; ive'ic. C'alal sbats'ilic ve'ele, laj yilic te stsaletic tal ismaeletic 

liquemic tal ta Galaad. Te xcuchojic tal ta camello perfumeetic, bálsamo, xchi'uc 

mirra, yu'un chbat xchonic ta Egipto. 

26Li Judae jech laj yalbe li sbanquiltac xchi'uc yits'inabe: —¿C'usi ta jtatic o ti ta 

jmiltic li quits'intique, xchi'uc ti mu xcaltic ti ta jmiltique? 

27Ja' lec ti ja' no'ox ta jchonbetic batel li ismaeletique; ja' chopol me ta jmiltique yu'un 

ja' mero jchi'iltic ta voq'uel —xi. Scotolic toj lec laj ya'yic ti jech yal li Judae. 

28C'alal ijelovic li jbolomaletique, ja' li madianetique, la sloq'uesic ta vomlum li Josee; 

la xchonbeic batel li ismaeletique. Ja' jtob (20) ta sep saquil taq'uin stojol laj yaq'uic. 

Jech laj yiq'uic o batel ta Egipto li Josee. 

29C'alal ibat ta vomlum li Rubene, mu'yuc xa te la sta ta yut vomlum li Josee, la sli' 

sc'u' yu'un toj chopol laj ya'ay. 

30Ibat ta ora yo' bu oy li yits'inabe, jech laj yalbe: —Li quereme mu'yuc xa te oy. 

¿C'usi ta jpas li vu'une? —xi. 

31Jech la smilic jcot biq'uit tentsun. La sbonbeic xch'ich'al ta sc'u' li Josee. 

32Ta ora bat yac'beic yil li stotique. Jech c'ot yalbeic: “Oy la jtacutic jlic c'u'il li'i. 

Q'uelo lec avil me ja', o me mu ja'uc sc'u' li anich'one”, xutic c'otel. 

33Li Jacobe laj yotquin, jech laj yal: “¡Ja' sc'u' li jnich'one! Te c'usi chonbolomal la 

sti'”, xi. 

34Jech te la sli' sc'u' li Jacobe; la slap c'u'il sventa me'nal ti ch'ixlajan ta lapele. Ep 

c'ac'al laj yoc'ta, laj yat yo'nton ta sventa ti icham li xnich'one. 

35Scotol li squeremetic xchi'uc stsebetique la spatbeic yo'nton li stotique, pero li 

stuque muc sc'an patbel yo'nton. Ja' no'ox te chlic yoc'ta yan velta li xnich'one, jech laj 

yal: “Mu xch'ay ta co'nton o li jnich'one. Ep ta jna'; ja' to chch'ay ta co'nton me bat 

jchi'in ta yavil ch'ulelale”, xi. 

36Li madianetique te c'ot xchonic ta Egipto li Josee. La xchonbeic jun vinic, Potifar 

sbi. Ja' yajcoltaubbail ta abtel faraón te ta Egipto, xchi'uc ja' banquilal soldado yu'un. 

Génesis 38 

Sc'oplal c'usi ic'ot ta pasel yu'unic xchi'uc yalib li Judae 

1C'alal ja'o jech orae, li Judae la svoc' sba loq'uel ta stojol li sbanquiltac xchi'uc 

yits'inabe. Te ibat snaban sba ta sna jun vinic, Hira sbi; ja' te liquem ta jun lum 

Adulam. 

2Te laj yilbe stseb jun canaán vinic, Súa sbi. Li Judae laj yic' li tsebe. C'alal yic'oj 

xa'ox sbaique, 

3te lic xchi'in yol. C'alal ivoc' yole, Er laj yac'be sbi. 

4Lic xchi'in yol yan velta. C'alal ivoq'ue, Onán laj yac'be sbi. 

5Ivoc' yan yol noxtoc, Sela laj yac'be sbi. Ja'o ivoc' ti c'alal te nacalic ta Quezib li 

Judae. 

6Li Judae la sa'be yajnil li banquilal xnich'one, ja' li Ere. Ja' laj yic' jun tseb, Tamar 

sbi. 

7Li Muc'ul Diose mu'yuc lec laj yil c'u x'elan stalel li Ere, jech laj yac' chamuc. 

8Li Judae jech laj yalbe li Onane: —Ic'bo yajnil li anima abanquile. Paso jech chac c'u 

cha'al sc'oplal chapas ta sventa ti vo'ot mu'ilote yu'un jech vo'ot ta aventa ch-ayin 

smomnich'nab li abanquile —xut. 

9Pero li Onane la sna' ti mu ja'uc yu'un chc'ot me ivoc' li xnich'nabe. Jech c'alal ta 

xchi'in sbaic jujun velta xchi'uc li yajnil anima sbanquile, la snop lec c'u x'elan mu 

xna'p xch'ut yu'un. Yu'un mu sc'an ti ja' ta sventa ch-ayin smomnich'nab li anima 

sbanquile. 

10Li Muc'ul Diose mu'yuc lec laj yil noxtoc c'usi la spas li Onane, jech laj yac' 

chamuc. 

11Ja' yu'un li Judae jech laj yalbe li yalibe, ja' li Tamare: —Batan ta sna atot ame'; te 

oyan o. Malao sta lec sjabilal li jnich'on Selae —xut. Yu'un li Judae la snop ti xu' ta 

xcham noxtoc li Sela jech chac c'u cha'al icham li sbanquiltaque. Ja' yu'un li Tamare 

te ibat o ta sna li stote. 

12C'alal i'ech' xa'ox jayibuc c'ac'ale, li Judae icham li yajnile, ja' li stseb Suae. Ts'acal 

to c'alal i'ech' xa'ox me'nal cha'ay li Judae, ibat ta jun lum Timnat yo' bu batem 

sloc'beic stsotsil li xchijtaque. Ibat xchi'in jun vinic ti lec sc'opan sba xchi'uque, Hira 

sbi; liquem ta Adulam. 

13C'alal i'albat Tamar ti batem ta Timnat ta sloc'bel stsotsil xchij li smol'alibe, 

14la sloc' li sc'u' sventa comen ta me'nale; la xpix sba ta jayal poc' ta sventa c'u cha'al 

mu x'otquinat. Te bat xchotan sba ta yochebal lum Enaim, yo' bu xjelov li sbelal 

Timnate. Ti jech la spase, yu'un sna'oj ti staoj xa lec sjabilal li Selae, pero mu'yuc 

x'ac'bat yic' sbaic xchi'uc. 

15C'alal laj yil li Judae, la snop ti ja' jun jmulavil antse yu'un smacoj li sate. 

16Jech te la scomtsan li sbee; ja' te inopaj batel yo' bu oy li Tamare. Pero me jutuc 

muc sna' me ja' li yalibe, jech laj yalbe: —¿Me xac'an ta jchi'in jbatic ta vayel? —xut. 

—¿C'usi chavac'bun me la jchi'in jbatique? —xi la sjac' li Tamare. 

17Itac'ov li Judae: —Ta jtacbot batel jcotuc biq'uit tentsun —xut. —Lec oy, pero ta 

jc'an chavac'bun comel ta prentail li c'usi avich'oje. Ja' to ta jsutesbot ti me laj atacbun 

batele —xi li Tamare. 

18—¿C'usi chac'an ta jcomtsanbot ta prentail? —xi la sjac' li Judae. Itac'ov li Tamare: 

—Ja' ac'bun comel li asello xchi'uc yaq'uile, xchi'uc li anamte' te avich'oje —xut. Li 

Judae laj yac'be, jech te lic xchi'in ta vayel. Li antse te ina'p o xch'ut. 

19Li Tamare isut batel; te c'ot sloq'ues li jayal poc' la xpix sba oe, ja' lic slap yan velta 

li c'u'il sventa me'nale. 

20Li Judae ts'acal to la stac batel li unin tentsune. Ja' la stacbe batel li Adulam vinic ti 

lec sc'opan sba xchi'uque yu'un jech ac'o sutes ec li prentail yich'oj li Tamare. Pero li 

vinique mu'yuc te la sta li antse. 

21Jech la sjac'be li viniquetic te nacalique: —¿Bu oy xana'ic li jmulavil ants liquem ta 

lum Enaim ti te to'ox chotol ta ti'bee? —xut. —Li'i mu'yuc xquilcutic me oy jmulavil 

ants —xiic. 

22Li vinique isut batel yo' bu oy li Judae. Jech c'ot yalbe: —Mu'yuc te la jta li antse. Li 

viniquetic te nacajtique laj yalbicun ti mu'yuc jmulavil ants tee —xut. 

23Li Judae jech laj yal: —Te ac'o yich' li c'usi laj cac'bee, yu'un jech mu boch'o 

xislabanun. Ja' no'ox venta ti la jtac batel li unin tentsune. Ja' xa no'ox vo'ot mu'yuc te 

la ata —xut. 

24I'ech' xa'ox van oxibuc u, jech ital albatuc li Judae: —Li avalibe, ja' li Tamare, oy xa 

xch'ut yu'un la xchi'in sbaic xchi'uc yan viniquetic —x'utat. Li Judae tsots i'avan: —

¡Bat jochic loq'uel, chiq'uic ta c'oc'! —xi. 

25C'alal ta xa'ox xjochic loq'uel li Tamare, jech la stacbe batel mantal li smol'alibe: 

“Li boch'o laj yac'bun cole ja' li yajval c'usitic li' quich'oje. Otquino lec avil; te xvinaj 

boch'o yu'un li sello li'i, xchi'uc li yaq'uile, xchi'uc li namte'ale”, xi li Tamare. 

26C'alal laj yotquin li Judae, jech laj yal: “Li stuque lec c'usi la spas; vu'un chopol li 

c'usi la jpase yu'un muc xcac'be yic' sbaic xchi'uc li jnich'on Selae”, xi. Jech mu'yuc 

xa bu la xchi'in sbaic o yan velta xchi'uc li antse. 

27C'alal sta yorail ivoc' yol li Tamare, ja' loin. 

28C'alal yu'un xa'ox chvoc' li ololetique, li june ja' ba'yuc iloc' tal jun sc'ob. Li 

jnet'ume la xchucbe tsajal no ta sc'ob li olole, jech laj yal: “Li'i ja' ba'yuc ivoc'”, xi. 

29Pero ta jliquel la stic' ochel sc'ob li olole. Ja' ijelov tal ba'yuc li yane; ja' ba'yuc ivoc' 

o. Li jnet'ume Fares laj yac'be sbi yu'un jech laj yal: “C'uxi laj avut ti vo'ot ba'yuc 

lajelov tale”, xi. 

30Ts'acal ivoc' ec li yan ti chucul tsajal no ta sc'obe. Zara laj yac'be sbi. 

Génesis 39 

Sc'oplal José xchi'uc yajnil Potifar 

1C'alal i'ic'at batel ta Egipto li Josee, oy jun egipto vinic, Potifar sbi. Ja' la sman comel 

ti c'alal te yic'ojic batel li ismaeletique. Li Potifare ja' xchi'il ta abtel li faraone, xchi'uc 

ja' banquilal soldado yu'un. 

2Pero li Josee te ono'ox chi'inbil yu'un li Muc'ul Diose, jech toj lec ibat yu'un c'usi la 

spas c'alal te oy ta sna li yajvale, ja' li egipto vinique. 

3Li yajvale laj yil ti chi'inbil yu'un Muc'ul Dios li Josee yu'un lec ibat scotol li c'usi la 

spase. 

4Jech lec i'ilat yu'un yajval li Josee. Li Potifare la stic' ta scoltaubbail ta abtel stuc li 

Josee, xchi'uc la stic' ta jchabina yu'un. Ja' laj yac'be sventain scotol li c'usitic oy 

yu'une. 

5C'alal laj yac'be sventain José li sna Potifare xchi'uc scotol li c'usitic oy yu'une, li 

Muc'ul Diose laj yac'be ep bendición li Potifare. Lec ibat c'usitic oy yu'un te ta sna 

xchi'uc c'usitic oy yu'un ta yosil. 

6C'alal yac'ojbe xa ta sc'ob José scotol c'usitic oy yu'un li Potifare, mu'yuc c'usi 

chlo'ilaj o yo'nton yu'un; ja' xa no'ox tst'uj c'usi tsc'an tsve'. Li Josee lec c'upil sba, lec 

c'ac'al vinic. 

7C'alal i'ech' xa'ox jayibuc c'ac'ale, li yajnil Potifare ipich'aj yo'nton yu'un li Josee. 

Jech laj yalbe: —La' jchi'in jbatic ta vayel —xut. 

8Pero li Josee muc xch'un, jech la stac'be: —Q'uelavil, li cajvale yac'ojbun jventain 

scotol li c'usitic oy yu'une, jech mu xlo'ilaj yo'nton ta sventa ti li' oyune. 

9Mu'yuc boch'o yan tsots yabtel li' ta anaic jech chac c'u cha'al vu'un. Li cajvale 

yac'ojbun ta jc'ob scotol li c'usi oy yu'une. Ja' xa no'ox mu'yuc jventainojot li vo'ote 

yu'un yajnilot. Jech ¿c'u yu'un ta jpas li c'usi toj chopole, xchi'uc ti ja' sventa ta jta o 

jmul ta stojol Diose? —xut li antse. 

10Li antse scotol c'ac'al te xvulvun ta stojol li Josee yu'un tsc'an chchi'in ta vayel. Pero 

li Josee mu'yuc ono'ox la xch'un. 

11Ta yan c'ac'al c'alal i'och abtejuc ta yut na li Josee, ja'o mu junuc boch'o te oy. 

12Li antse la stsacbe ta sc'u' li Josee, jech laj yalbe: —La' jchi'in jbatic ta vayel li'i —

xut. Li Josee iloc' ta anil. Te initbat comel li sc'u'e; te stsacoj icom li antse. 

13C'alal laj yil ti te la scomtsan li sc'u'e xchi'uc ti iloc' batel ta anile, 

14laj yic'an ta ora li smozotac te oyic ta snae, jech laj yalbe: —Q'uelavilic, li jmalale 

laj yic'butic tal jun Hebreo vinic yu'un tal yixtanutic ta c'op. Te i'och sq'uelun yu'un 

tsc'an chiyuts'intaun, pero li vu'une tsots li'avan. 

15C'alal laj ya'ay ti bats'i tsots li'avane, iloc' ta anil. Li' xa losol icom ta anil li sc'u'e —

xut. 

16Li antse la snac'be sc'u' li Josee, ja' to ti c'alal ivul tal li smalale. 

17C'alal ivul li smalale, lic xcholbe ya'ay jech chac c'u cha'al laj yal ono'oxe. Jech laj 

yalbe: —Li hebreo vinic, ja' li amozo laj avic' tale, i'och yo' bu oyune yu'un tsc'an ox 

chiyuts'intaun. 

18Pero c'alal laj ya'ay ti tsots li'avane, iloc' ta anil, jech li' losol icom yu'un li sc'u'e. 

19Ja' jech la spasbun li amozoe —xut. C'alal laj ya'ay c'usi i'albat yu'un yajnil li yajval 

Josee, bats'i tsots i'ilin. 

20Jech la stsac li Josee. Laj yal mantal ti ac'o stiq'uic ta chuquel yo' bu chucajtic li 

jchuqueletic yu'un ajvalile. Jech te i'och o ta chuquel li Josee. 

21Pero li Muc'ul Diose te ono'ox xchi'inoj li Josee; lec la xc'uxubin. Jech lec i'ilat 

yu'un li banquilal jchabichuquinabe. 

22Jech ja' i'ac'bat sventain scotol li jchuqueletique. Li Josee ja' xa lic yal mantal ta 

scotol li c'usitic tsc'an pasel tee. 

23Li banquilal jchabichuquinabe mu xa persauc la sq'uel ti c'u yepal sventainoj li 

Josee. Yu'un te chi'inbil yu'un Muc'ul Dios li Josee, jech lec ibat yu'un scotol li c'usitic 

la spase. 

Génesis 40 

Li Josee laj yalbe smelol chib vaychiletic 

1Ts'acal to c'alal jech ic'ot ta pasele, li banquilal j'ac'ya'lel ts'usub yu'un ajvalile 

xchi'uc li banquilal jpaspan yu'une la sta smulic ta stojol li yajvalique, ja' li ajvalil te ta 

Egiptoe. 

2Li ajvalil faraone i'ilin ta stojol li chib j'abteletic yu'une, ja' li banquilal j'ac'ya'lel 

ts'usub, xchi'uc li banquilal jpaspanetic yu'une. 

3Jech la stic'an ta chuquel ta sna li jchabichuquinab yu'une, ja' te yo' bu chucul li 

Josee. 

4Li jchabichuquinabe laj yac'be ta sc'ob José li chib j'abteletic yu'un ajvalile. Ep c'ac'al 

te tiq'uilic ta chuquel. 

5Ta yan ac'ubal, ivaychin li banquilal j'ac'ya'lel ts'usube, xchi'uc li banquilal yu'un 

jpaspane, pero oy smelol li xvayechic jujunique. 

6Ta sob yoc'omal ibat li Josee yu'un bat sq'uel, pero toj ep chat yo'ntonic c'ot sta. 

7Jech la sjac'be: —¿C'u yu'un ti ep chavat avo'ntonique, yu'un xvinaj lec ta asatic? —

xut. 

8Itac'ovic: —Yu'un oy jvayechcutic, pero mu'yuc boch'o chiyalbuncutic c'usi smelol 

—xiic. —¿Me mu xu' yu'un chiyalbutic c'usi smelol li Diose? Albicun ca'ay c'usi li 

avayechique —xut. 

9Li banquilal j'ac'ya'lel ts'usube lic yalbe ya'ay José li c'usi la xvaychine. Jech laj 

yalbe: —Laj quil jpets ts'usub ta jvayech. 

10Oy oxjec sc'ob. Li ts'usube iq'uelumaj, inichin. Ta ora icom sat, lec i'ic'ub li sate. 

11Li vu'une te quich'ojbe li svaso faraone. La jtul li sat ts'usube; la jpits'be ta svaso li 

faraone. Ts'acal bat cac'be ta sc'ob li faraone —xi. 

12Li Josee jech laj yal: —Li avayeche ja' jech smelol: Li oxjec sc'ob ts'usub laj avile 

ja' smelol oxib c'ac'al. 

13Ta oxib c'ac'al ta xchapan amul li faraone, yu'un ta xac'bot avabtel yan velta. Jech 

vo'ot chlic avac'be c'usi yuch' li ajvalil jech chac c'u cha'al avabtel ono'oxe. 

14C'alal me ic'ot ta pasel le'e, avocoluc na'un me; c'uxubinun me. Albo ya'ay faraón ti 

ac'o sloq'uesun ta chuquel ec li vu'une. 

15Li vu'une te laj yelc'anicun tal ta yosilal hebreoetic. Mu snupin ti li' tiq'uilun ta 

chuquele yu'un mu'yuc c'usi chopol jpasoj —xi. 

16C'alal laj yil banquilal jpaspan ti toj lec smelol li xvayech iloq'uesbat yu'un Josee, 

jech lic yal ec li xvayeche: —Li c'usi la jvaychin eq'ue, laj quil cajal ta jol oxib bic'tal 

moch saquil pan. 

17Li slajeb moch ta yoxcojale, ep ta chop panetic te oy. Ja' sventa li faraone. Pero ital 

mutetic; tal sve'ic li pan ta moch cajal ta jole —xi. 

18Li Josee jech la stac'be: —Li avayeche ja' jech smelol: Li oxib moch laj avile ja' 

smelol oxib c'ac'al. 

19Ta oxib c'ac'al ta xchapan c'u x'elan amul li faraone. Ta xac'ot ta joc'anel ta te'. Jech 

ta xtal mutetic; ja' ta sti'ic li abec'tale —xut. 

20Ta yoxibal c'ac'ale, ja' sc'ac'alil la spas q'uin li faraone yu'un its'aqui sjabilal. Jech la 

spasic jun muc'ta q'uin xchi'uc li j'abteletic yu'une. Li faraone laj yal mantal ta stojol 

scotol li boch'otic yic'oj ta q'uel q'uin ti ac'o loc'uc ta chuquel li banquilal j'ac'ya'lel 

ts'usube xchi'uc li banquilal jpaspan yu'une. 

21Li ajvalile la xcha'ac'be yabtel yan velta li banquilal j'ac'ya'lel ts'usube. Jech lic 

yac'be yan velta pasem ya'lel ts'usub yuch' li faraón jech chac c'u cha'al yabtel 

ono'oxe. 

22Yan li banquilal jpaspane iloc' mantal ti ac'o bat yich' joc'anel ta te' jech chac c'u 

cha'al i'albat smelol xvayech yu'un li Josee. 

23Pero li banquilal j'ac'ya'lel ts'usub yu'un li faraone, muc xt'ab ta yo'nton c'usi albil 

yu'un li Josee. 

Génesis 41 

Li Josee laj yalbe smelol xvayech li faraone 

1C'alal i'ech' xa'ox chib jabile ivaychin li faraone, ta xvayech laj yil te va'al ta ti' 

uc'um, Nilo sbi. 

2Laj yil iloc' tal ta uc'um vuccot me' vacax, lec c'upilic sba, lec jubenic; te ibat ve'icuc 

ta ti' uc'um. 

3Ts'acal iloc' tal yan vuccot me' vacax ven baquic ta jyalel, toj chopolic ta q'uelel. Te 

laj yac' sbaic ta ti' uc'um ta nopol yo' bu oy li yantic lec jubenique. 

4Li vuccot me' vacax ven baquique, ja' bat sti'ic li vuccot me' vacax lec jubenique. Li 

faraone toj julovel ic'ot. 

5C'alal i'och svayel yan veltae, ivaychin noxtoc. Laj yil vuclic sat trigo oy lec sbec', 

lec c'upilic sba. Ta jbej no'ox ste'el loq'uemic li vuclique. 

6Ts'acal iloc' tal yan vuclic trigo mu'yuc lec sbec', mats'emic, yu'un isactaquij no'ox ta 

ic'. 

7Pero li vuclic ti mu'yuc leque ive'van. Ja' bat sve' li vuclic ti lec yac'oj sbeq'ue. Li 

faraone toj julovel ic'ot. Ja' to laj yil ti ta xvayech no'oxe. 

8C'alal isacub osil ta yoc'omale, toj ep chlo'ilaj yo'nton laj ya'ay. Jech laj yal mantal ti 

ac'o talicuc scotol li bijil viniquetique xchi'uc li jt'unuletic te ta Egiptoe. Li faraone la 

xchol li c'usi laj yil ta xvayeche, pero me junuc mu'yuc boch'o la sna' c'usi smelol. 

9Ja' yu'un li banquilal j'ac'ya'lel ts'usub yu'un ajvalile, jech laj yalbe li faraone: —Li' ta 

orae laj xa cotquin ti ta melel chopol c'usi la jpase. 

10C'alal la'ilin ta jtojolcutic jchi'uc li banquilal jpaspane, laj aval mantal ti ac'o bat 

stic'uncutic ta chuquel li jchabichuquinabe. 

11Oy jun ac'ubal livaychincutic jchi'uc li banquilal jpaspane, pero oy lec smelol li 

jvayechcutic jujununcutique. 

12Oy jun querem te jchi'inojcutic ta chuquel; ja' hebreo vinic. Ja' smozo li banquilal 

soldadoe. Ja' la jcholbecutic ya'ay li jvayechcutique. Jech te lic yalbuncutic c'usi 

smelol. 

13Scotol li c'usi laj yalbuncutique ja' jech ic'ot o ta pasel. Li vu'une laj quich' cabtel 

yan velta; li yane laj yich' joc'anel ta te' —xi. 

14Ja' yu'un li faraone te lic stac ta iq'uel li Josee. Jech ta ora bat yich' loq'uesel tal ta 

chuquel. Li Josee la sloc' lec sjol; la slap lec yan sc'u'. Jech ibat ta stojol li faraone. 

15Li faraone jech laj yalbe: —Oy jvayech, pero mu'yuc boch'o xu' yu'un chiyalbun 

c'usi smelol. Ca'yoj ac'oplal ti vo'ot xu' avu'un chavalbe smelol c'alal me oy bu laj 

ava'ay jun vaychile —xut. 

16Itac'ov li Josee: —Li vu'une mu'yuc c'usi jna' jtuc. Ja' no'ox Dios xu' chac' ta na'el 

lec smelol li avayeche, ajvalil faraón —xi. 

17Li faraone jech laj yalbe li Josee: —Ta jvayech laj quil te va'alun ta ti' uc'um Nilo. 

18Te ta uc'um iloc' tal vuccot me' vacaxetic, lec jubenic, lec c'upilic sba. Te bat ve'icuc 

ta ti' uc'um. 

19Ts'acal iloc' tal yan vuccot me' vacaxetic, ven baquic ta jyalel, toj chopolic ta 

q'uelel. Mu'yuc ono'ox bu jech xquil toj ven baquic vacaxetic li' ta scotol Egipto. 

20Li me' vacaxetic ti toj baquique, ti toj chopolic ta q'uelele, ja' bat sti'ic li yan me' 

vacaxetic lec jubenique. 

21Ac'o me i'och ta xch'utic, pero mu xvinaj yu'un bisil ven baquic o jech chac c'u 

cha'al iloq'uic tale. “Jech toj julovel lic'ot. 

22Ts'acal livaychin yan velta noxtoc. Laj quil oy vuclic sat trigo, oy lec sbec', lec 

c'upilic sba. 

23Ts'acal iloc' tal yan vuclic sat trigo, mu'yuc lec sbec', mats'emic, sactaquijemic no'ox 

ta ic'. 

24Li trigo ti mats'emique, ja' bat sve'ic li vuclic lec c'upilic sbae. Laj xa jcholbe ya'yic 

scotol li bijil viniquetique, pero me junuc mu'yuc boch'o xu' yu'un chiyalbun c'usi 

smelol —xi. 

25Ja' yu'un li Josee jech la stac'be li faraone: —Li chib avayeche, ajvalil, jun no'ox 

smelol. Yu'un li Diose ja' laj yac'bot avil li c'usi ta to spase. 

26Li vuccot me' vacax lec c'upilic sba, xchi'uc lec jubenique, ja' smelol vucub jabil lec 

tsatin li c'usi ta jts'untique. Ja' co'ol smelol xchi'uc li vuclic trigo lec c'upilic sba laj 

avile. Ja' co'ol smelol li avayeche. 

27Li vuccot me' vacax ts'acal iloc' tal, ti ven baquic, ti toj chopolic ta q'uelele, ja' 

smelol vucub jabil. Ja' co'ol smelol xchi'uc li vuclic trigo ti mats'em ti sactaquijem ta 

ic' laj avile. Le'e ja' smelol ti chtal vucub jabil vi'nale. 

28Ja' jech chac c'u cha'al laj xa calbot ava'ye, ajvalil. Li Diose chayac'bot avil c'usi ta 

to spas. 

29Li vucub jabil chtale, ep ta xloc' trigo ta scotol li Egiptoe. 

30Ts'acal ta xtal yan vucub jabil puru vi'nal. Mu'yuc xa boch'o cht'ab ta yo'nton ti 

c'alal ep to'ox c'usi iloc' li' ta Egiptoe, yu'un li vi'nal chtale xu' tsmil scotol li c'usitic 

oy ta banamile. 

31Yu'un toj tsots li vi'nal chtale, mu xa xvinaj me oy to'ox c'usi ep iloc'. 

32Ajvalil, ti jech chib velta jmoj snitoj sba lavaychine, ja' svinajeb ti persa chc'ot ta 

pasel yu'un li Diose, xchi'uc ti mu xa jaluc chbat yu'une. 

33“Ja' yu'un, ajvalil, ja' lec sa'o junuc vinic ti lec bije xchi'uc ti lec sna' c'usi tspase. Ja' 

ac'o sventain ti c'u smuc'ul avosilale. 

34Ajvalil, ja' jech xapas chac li'i: Va'ano its'inal ajvaliletic ta jujun lum ti c'u smuc'ul 

avosilale. Ja' ac'o comuc ta yac'olic stsobel li trigo ti c'alal ja'o lec chac' vucub jabile. 

Jujun ta vo'vo' anmul ac'o sloq'ues scotol li cristianoetique. 

35Ac'o stsobic scotol li trigo ta jujun lum ti c'alal lec to sjabilal chtale. Ac'o stsobic li 

trigoe. Vo'ot chaventain atuc yu'un jech oy sve'elic li cristianoetic ta jujun lume. 

36Jech ep trigo tsobbil chcom li' ta scotol ti c'u smuc'ul aventainoje. Jech mu xchamic 

ta vi'nal li cristianoetic ti c'alal chtal vucub jabil vi'nal li' ta Egiptoe —xi li Josee. 

I'och ta xchibal ajvalil li Josee 

37Scotol li c'usitic laj yal Josee, toj lec laj ya'yic li faraón xchi'uc xchi'iltac ta abtele. 

38Ja' yu'un li faraone jech laj yalbe li xchi'iltac ta abtele: —¿Me oy bu ta jtatic yan 

vinic xana'ic jech chac li'i ti yich'ojbe sbijil Diose? —xi. 

39Li faraone jech laj yalbe li Josee: —Mu'yuc boch'o yan jech bij jech chac c'u cha'al 

li vo'ote, yu'un ja' Dios laj yac'bot ana' scotol li c'usi laj avale. 

40Vo'ot chaventain li jpasubmantale. Vo'ot chapas ta mantal scotol li jchi'iltac li' ta 

jlumale. Ja' no'ox vu'un banquilal ajvalil chic'ot avu'un. 

41Q'uelavil, vu'un jtuc ta jtic'ot ta ajvalilal ta scotol ti c'u smuc'ul slumal Egiptoe —xi. 

C'alal laj yal jeche, 

42la sloq'ues li yixtolal sc'ob sventa ajvalilal ti yich'oj sello yu'une. La xojbe ta sc'ob li 

Josee. Ta ora lic yal mantal ti ac'o yac'beic slap c'u'iletic pasbil ta lino ti ven lequique, 

xchi'uc ac'o xojbeic ta snuc' jlic nats'il pasbil ta c'anal taq'uin. 

43Ts'acal laj yac' muyuc ta xchibal careta ti te no'ox nabal chbat ta spat scareta li 

faraone. Laj yal mantal ti ac'o avanicuc batel ta ba'yucbe yu'une: “¡Jamic be!”, xiic 

batel. Ja' jech ic'ot ta pasel c'alal la sventain scotol c'u smuc'ul slumal Egipto li Josee. 

44Li faraone jech laj yalbe li Josee: —Manchuc me vu'un ajvalilun, pero mu'yuc 

boch'o xu' c'usi tspas ta stuc no'ox me mu'yuc avaloj mantal li vo'ote —xi. 

45Li faraone Zafnat-panea laj yac'be sbi ta egipto c'op li Josee. Laj yac'be yic' jun tseb, 

Asenat sbi; ja' stseb pale Potifera te ta lum On. Jech lic sventain o scotol Egipto 

banamil li Josee. 

46Li Josee yich'oj xa'ox lajuneb xcha'vinic (30) jabil ti c'alal laj yiq'uic batel ta stojol 

faraone, ja' li ajvalil ta Egiptoe. Li Josee la sc'opan comel li faraone, lic sjapu xanubal 

ta scotol Egipto. 

47Li vucub jabil ti sc'oplal lec yox ora chtale, lec ich'i scotol li c'usitic la sts'unic te ta 

banamile. 

48Ja' yu'un li Josee la stsob scotol li trigo ta sjunul Egipto banamil ti vucub jabil lec laj 

yaq'ue. Ti c'u yepal itsob yu'un li cristianoetic ta jujun slumalique, te no'ox la snac'an 

comel ta jujun lum. 

49Li trigo la stsob Josee, bats'i ep ta jyalel. Xco'laj xchi'uc yi' ta ti' uc'um ti mu xa stac' 

atele. Yu'un bats'i ep li trigoe, mu'yuc la sbis comel yu'un mu xa stac' ich'el ta venta 

c'u yepal. 

50C'alal mu'yuc to'ox chtal li tsatsal vi'nale, li Josee ivoc' chib yol xnich'onic xchi'uc li 

yajnil Asenate. 

51Li sba xnich'one Manasés laj yac'be sbi, yu'un jech laj yal: “Li Diose la xch'aybun ta 

co'nton ti c'u x'elan jvocole xchi'uc li cuts' calaltaque”, xi. 

52Li xchibal xnich'one Efraín laj yac'be sbi, yu'un jech laj yal: “Li Diose laj yac'bun 

jnich'nab li' ta lum yo' bu ep laj quich' vocole”, xi. 

53C'alal i'ech' li vucub jabil ti lec laj yac' li trigo te ta Egiptoe, 

54ja'o ilic li vucub jabil puru vi'nale. Jech ital tsots vi'nal jech chac c'u cha'al laj ono'ox 

yal li Josee. Ta scotol banamiletic ital li vi'nale. Ja' xa no'ox te ta Egipto ti mu'yuc 

vi'nale yu'un oy ep sve'elic. 

55C'alal ijapatic ta vi'nal scotol li cristianoetic te ta Egipto banamile, ibatic ta stojol li 

faraone; bat sc'anbeic li trigoe. Li faraone jech laj yalbe scotol li egiptoetique: “Ja' bat 

c'opanic li Josee. Ja' xach'unic li c'usi chayalboxuque”, xut. 

56Ta sventa ti tsots vi'nal ta scotol Egiptoe, jech li Josee lic sjaman scotol li snail trigo 

bu snac'anoje. Yu'un jech xu' ac'o yich'ic chonbel scotol li egiptoetique yu'un yantic 

tstsatsub batel li vi'nale. 

57Te italic ta Egipto scotol li cristianoetic ta yantic banamile, yu'un tal smanbeic trigo 

li Josee, yu'un ta scotol banamil mu'yuc xa bu sta sve'elic. 

Génesis 42 

Ibatic ta Egipto sbanquiltac li Josee 

1C'alal laj ya'ay Jacob ti oy ep trigo te ta Egiptoe, jech laj yalbe li xnich'nabe: “¿C'usi 

chapasic ti te no'ox aq'uelq'uelbe aba asatique? 

2Yu'un ca'yoj ti oy trigo te ta Egiptoe. Ja' lec batanic te ta Egipto; bat manic tal 

jtrigotic, yu'un jech mu xijcham ta vi'nal”, xi. 

3Ja' yu'un li lajuneb sbanquiltac Josee ibatic ta Egipto, bat smanic tal strigoic. 

4Pero li Jacobe muc xac' batel li Benjamine, ja' li yits'in Josee. Yu'un li Jacobe la snop 

ti oy yic'al oy c'usi xu' chopol chc'ot ta pasel ta stojole. 

5Li xnich'nabtac Israele ep boch'otic xchi'inojic batel ta Egipto yu'un bat smanic tal 

strigoic ec. Yu'un ta scotol Canaán banamil oy ep vi'nal. 

6Li Josee ja' xchibal ajvalil te ta Egipto banamil, xchi'uc ja' oy ta sventa chchonbe 

batel trigo scotol li boch'ouc no'ox ta xc'ote. C'alal ic'otic li sbanquiltaque, la squejan 

spatan sbaic ta stojol. 

7C'alal laj yil sbanquiltac li Josee, laj yotquin, pero muc xac' ta ilel ti xotquin ti ja' 

sbanquiltaque. Tsots la sc'opan, jech la sjac'be: —¿Bu liquemoxuc tal li vo'oxuque? 

—xut. Itac'ovic: —Liquemuncutic tal ta Canaán banamil yu'un tal jmancutic 

jtrigocutic —xiic. 

8Ac'o me laj yotquin sbanquiltac li Josee, pero li stuquique muc xotquinic me ja' li 

yits'inique. 

9Li Josee te it'ab ta yo'nton li xvayech ono'ox ta vo'onee. Jech lic yalbe li 

sbanquiltaque: —Li vo'oxuque jpamuc'tavanejoxuc no'ox. Ja' no'ox tal aq'uelic c'u 

x'elan xu' avu'unic chatsalic li jlumalcutique —xut. 

10—¡Mo'oj, mu jechuc! Li vu'uncutique ja' no'ox tal jmancutic jtrigocutic li'i. 

11Li vu'uncutique jun no'ox jtotcutic jcotolcutic. Lec ono'ox jc'oplalcutic; lec 

ich'biluncutic ta muc'. Mu'yuc baq'uin ti ja' no'ox chipamuc'tavancutique —xiic. 

12—Altic chavalic. Ja' no'ox tal aq'uel avilic c'u x'elan xu' chatsalic li jlumalcutique —

xi laj yalilan li Josee. 

13Itac'ovic: —Vu'uncutic ti li' oyuncutic ta atojole, lajchabuncutic (12) ta voq'uel. Jun 

no'ox jtotcutic jcotolcutic; te nacaluncutic ta Canaán. Li quits'incutique te icom xchi'in 

li jtotcutique. Li yan quits'incutique mu'yuc xa te jchi'ucutic —xiic. 

14Pero li Josee jech lic yalbe noxtoc: —Ja' no'ox jech chac c'u cha'al laj xa 

calboxuque. Li vo'oxuque ja' no'ox tal apamuc'tauncutic. 

15Oy c'usi ta jpas ta sventa ta jq'ueltic me melel, o me mu meleluc, li c'usi laj avalique. 

Ta sbi faraón ta xcal ti mu'yuc chasutic batel li'i, ja' to me ital li avits'inic chavalique. 

16Sutanic junucal yu'un ac'o bat yic' tal li avits'inique. Li yantique li' chcomic ta 

chuquel. Jq'ueltiquic me melel li c'usi laj avalique, o me mu meleluc, o me ja' melel ti 

ja' no'ox tal apamuc'tauncutique. Ta sventa faraón jech jamal chacalboxuc ti jech ta 

jpase —xi. 

17Ja' yu'un li Josee la stic'an ta chuquel oxib c'ac'al. 

18Ta yoxibal c'ac'al jech laj yalbe: —Li vu'une quich'oj ta muc' li Diose. Pasic jech 

chac li'i, jech mu xavich'ic milel: 

19Me ta melel ti vo'oxuc lec ac'oplalique, ti ich'biloxuc ta muq'ue, comtsanic ta 

chuquel junuc li achi'ilique. Li vo'oxuque batanic; ich'ic batel li atrigoique yu'un jech 

oy sve'el li avajnil anich'nabique. 

20Iq'uic tal ta ora li jun avits'inique, yu'un ta jq'ueltic me ja' melel li c'usi laj avalique. 

Me mu meleluque, li' chachamic acotolic —xut. Li stuquique la xch'unic. 

21Jech lic yalbe sbaic ta jujuntal: —Ta melel mu'yuc lec c'usi la jpasbetic li 

quits'intique. Laj ono'ox quiltic ti ep laj yat yo'ntone, xchi'uc laj yalbutic ti mu me 

jpasbetic jeche, pero muc jch'untic. Ja' yu'un li' ta orae, oy ep jvocoltic ta at-o'nton ec 

—xut sbaic. 

22Jech la stac' li Rubene: —Vu'une laj ono'ox calboxuc ti mu me xcuts'intatic li 

quits'intique, pero muc xach'unbicun. Ja' yu'un li' ta orae, li' ta jtoj ca'itic ti ichame —

xi. 

23C'alal te chlo'ilajique, mu sna'ic me cha'ay José li c'usi chalique. Yu'un c'alal la 

sc'opanic li Josee, oy j'et'esejc'op te icoltaatic. 

24Li Josee la svoc' sba loq'uel; te lic oc'uc. C'alal isut batel yo' bu oyique, la sc'opan. 

Te ta satic la stsac li Simeone, la xchuc. 

25Jech lic yal mantal ti ac'o snojesbeic batel li xcoxtalique, xchi'uc te ac'o stic'beic 

sutel ta xcoxtal jujunic li staq'uinique. Xchi'uc laj yal noxtoc ti ac'o yac'beic batel 

sve'elic ta sventa bee. Jech lic spasic. 

26La scajanbeic batel yicats li sburoique. Jech iloq'uic batel ta Egipto. 

27C'alal te xa oyic yo' bu chvayic ta bee, oy jun la stitunbe sti' li xcoxtale yu'un 

chac'be jutuc sve'el li sburoe. Ja' to laj yil te tiq'uil la sta li staq'uine. 

28Jech lic yalbe li xchi'iltaque: —Q'uelavilic, li' la sutesbicun tal li jtaq'uine. Li' tiq'uil 

la jta ta jcoxtale —xi. Ep ixi'ic scotolic; xt'elajetic xa ta xi'el, jech laj yalbe sbaic: —

¿C'usi la spasbutic li Diose? —xut sbaic. 

29C'alal ic'otic ta Canaane, c'ot yalbe stotic scotol li c'usi ic'ot ta pasel yu'unique. Jech 

laj yalbeic: 

30—Li vinic ti ochem ta jpasmantal te ta Egipto banamile, tsots la sc'opanuncutic. La 

stic'bun jmulcutic ti yu'un no'ox bat jpamuc'tacutic ta slumalique. 

31Pero li vu'uncutique laj calbecutic ti vu'utic lec jc'oplaltic, ti mu'yuc ono'ox baq'uin 

jpastic jech ti ja' no'ox chijpamuc'tavanutique. 

32Xchi'uc laj calbecutic ti lajchabuncutic (12) ta voq'uele, ti jun jtotcutique. Xchi'uc laj 

calbecutic ti mu'yuc xa li' jchi'uctic li jun quits'incutique, xchi'uc ti ja' li' icom achi'in 

ta Canaán li jun quits'incutique. 

33Jech laj yalbuncutic: ‘Oy c'usi ta jpas ta sventa yu'un ac'o vinajuc me ta melel ti 

vo'oxuc lec ac'oplalique, ti ich'biloxuc ta muq'ue. Comanic junucal li'i. Li yantique 

ac'o suticuc batel; ac'o yich'ic batel li atrigoique yu'un jech oy sve'el li avajnil 

anich'nabique. 

34Bat ic'bicun tal li avits'inique. Jech ta jna' o ti ta melel vo'oxuc lec ac'oplalic, ti 

ich'biloxuc ta muq'ue, xchi'uc ti muc jpamuc'tavanejucoxuque. Me ital avu'unique, ta 

jcolta batel li jun achi'ilique. Junuc xa avo'ntonic xu' chaxanovic li' ta cosilalcutic’, 

xiyutuncutic tal —xut c'otel li stotique. 

35C'alal c'ot xocobtas xcoxtalic li sbanquiltac Josee, ja' to laj yilic ti te chupajtic batel 

ta yavil li staq'uinic jujunique. Te tic'ajtic ta xcoxtalic la staic. C'alal laj yilique, ep laj 

yat yo'ntonic c'alal ta stotic. 

36Li Jacobe jech laj yalbe li xnich'nabe: —Li vo'oxuque chac'anic ti mu'yuc xa 

jnich'on chcom avu'unique. Li Josee mu'yuc xa ono'ox li' jchi'uctique. Jech noxtoc li 

Simeone muc xa sut tal. Li' ta orae chac'an chapojbicun batel noxtoc li Benjamine. 

Vu'un no'ox jtuc chtal ta jtojol scotol li vocole —xi. 

37Li Rubene jech laj yalbe li stote: —Coltao batel li Benjamine. Vu'un ta jventain; 

vu'un chaquic'bot sutel tal. Me muc sut tal cu'une, xu' chamilbun li chib jnich'one —

xi. 

38Pero li Jacobe jech laj yal: —Mu'yuc ta xcac'boxuc batel li jnich'one. Li José, ja' li 

sbanquil Benjamine, chamen xa. Ja' xa no'ox stuc comen li Benjamine. Pero me oy 

c'usi chc'ot ta pasel ta be noxtoque ¿c'usi chapasic? Vo'oxuc ta amulic me libat ta 

yavil animaetic ta scoj at-o'ntone —xi. 

Génesis 43 

Laj yiq'uic batel ta Egipto li Benjamine 

1Te ta Canaán banamile, itsatsub ta jyalel li vi'nale. 

2Li Jacob xchi'uc xnich'nabe ilaj sve'ic scotol li trigo ti c'u yepal ay smanic tal ta 

Egiptoe. Ja' yu'un jech laj yalbe li xnich'nabe: —Bat xa manic tal jutuc yan velta li 

jtrigotique —xut. 

3Pero li Judae jech laj yal: —Li ajvalil ay jc'opancutique, jamal laj yalbuncutic tal jech 

chac li'i: ‘Me mu'yuc chaviq'uic tal li avits'inique, mu xa me xatalic ta jtojol yan 

velta’, xiyutuncutic. 

4Me chavac' jchi'incutic batel li quits'incutique, chbat jmancutic tal li jtrigotique. 

5Pero me mu xavac' batele, mu'yuc chibatcutic. Yu'un li ajvalile jech laj yalbuncutic 

tal: ‘Me mu'yuc chaviq'uic tal li avits'inique, mu xa me xatalic ta jtojol’, xiyutuncutic 

tal —xut li stote. 

6Li Israele jech laj yal: —¿C'u yu'un ti toj ep c'usi chopol chapasbicune? ¿C'u yu'un 

laj avalbeic comel ti oy to yan avits'inique? —xi. 

7Itac'ovic: —Yu'un ja' stuc ep c'usi la sjac'buncutic ta jventatic, xchi'uc ta sventa li 

boch'otic oy cu'uncutique. Jech laj yal: ‘¿Me cuxul to li atotique? ¿Me oy to yan 

avits'inic?’, xiyutuncutic. Li vu'uncutique ja' no'ox la jtac'becutic li c'usi la 

sjac'buncutique. ¿C'uxi ta jna'cutic me ts'acal jech chlic yalbuncutic: ‘Iq'uic tal li 

avits'inique’, me xiyutuncutic? —xiic. 

8Li Judae jech laj yalbe li stote: —Me ta jc'antic ti mu to xijcham ta vi'nale, ac'o batuc 

li quits'incutique. Vu'un ta jventain batel, jech xu' chbat jmancutic tal ta ora li 

jve'eltique. Jech mu xijchamutic ta vi'nal jcotoltic xchi'uc li cajnil jnich'nabcutique. 

9Vu'un ta jventain batel li quereme. Me oy c'usi chc'ot ta pasele, vu'un chcom ta 

jventa. Me mu sut tal cu'un li' ta atojole, xu' vu'un ta jmulin o sbatel osil. 

10Ti manchuc laj apajesuncutique, lisutcutic xa tal xchibal velta ta smanel jve'eltic ti 

jechuque —xut. 

11Itac'ov li totile: —Lec oy, iq'uic batel yu'un mu'yuc c'usi yan xu' ta jpastic. Ich'beic 

batel jutuc smoton li ajvalile. Ja' xavich'beic batel li c'usi toj lequic chloc' li' ta 

cosilaltique. Ich'beic batel jutuc bálsamo, xchi'uc jutuc pom, xchi'uc muil poxil, 

xchi'uc mirra, xchi'uc nueces, xchi'uc almendra. 

12Ich'ic xa batel yan ataq'uinic. Jech to yepal xavich'ic batel jech chac c'u cha'al 

avich'ojic xae. Xchi'uc xc'ot avac'beic sutel ta sc'ob stuc li taq'uin laj ataic ta 

acoxtalique. Oy yic'al yu'un ich'ay yo'ntonic ti te la stic'boxuc sutel tale. 

13Iq'uic batel li avits'inique; bat xa c'opanic yan velta li ajvalile. 

14Ja' chascoltaoxuc li Dios ti ech'em stsatsale, yu'un ac'o stijbe yo'nton li ajvalile jech 

xu' tscolta sutel tal li Simeón te chucul icome, xchi'uc mu me c'usi spasbe noxtoc li 

Benjamine. Me mu'yuc jnich'on chicom li vu'une, jechuc —xi. 

15Li xnich'nab Jacobe laj yich'beic batel smoton li ajvalile, xchi'uc toj ep laj yich'ic 

batel li staq'uinique, xchi'uc laj yiq'uic batel li Benjamine. Jech ibatic ta Egipto; te 

ic'otic yan velta ta stojol li Josee. 

16Li Josee laj yil ti te xa xchi'uquic batel li Benjamine, jech laj yalbe li jchabina 

yu'une: —Ic'o batel ta jna li viniquetique. Milic jcotuc vacax; meltsanic lec, yu'un ta 

jchi'inic ta ve'el ta o'lol c'ac'al tana —xut. 

17Li jchabinae la xch'un c'usi i'albat yu'un li Josee; laj yic' batel stuc. 

18Pero li stuquique ep ixi'ic, yu'un laj yilic ti ic'bil ibatic ta sna li Josee, jech laj yalbe 

sbaic: —Li'i, lo'lael no'ox la jtatic tana. Ja' xa li' ic'bil lijtal ta scoj li taq'uin tiq'uil la 

jta ta jcoxtaltic c'alal lij'ay ono'ox ta jun veltae. Li' xa chixchucutic comel. Li' xa 

chijcom o ta smozoic xchi'uc li jburotique —xut sbaic. 

19C'alal te xa oyic ta ti'nae, inopajic batel ta stojol li jchabinae. 

20Jech laj yalbeic: —Cajval, c'alal li'aycutic ta smanel jtrigocutic ta sba veltae, 

21te lic'otcutic ti bu chivaycutic ta bee. C'alal la jtituncutic jcoxtalcutique, te tic'ajtic ta 

yut jcoxtal la jtacutic li jtaq'uincutic jujununcutique. Li taq'uine lec ts'acal 

quich'ojcutic sutel tal, jech li' ta jsutescutique. 

22Xchi'uc quich'ojcutic tal yan stojol noxtoc li trigo ta jmancutic batele. Mu jna'cutic 

boch'o la stic' batel ta jcoxtalcutic li jtaq'uincutique —xiic. 

23Itac'ov li jchabinae: —Junuc avo'ntonic; mu xaxi'ic. Li Dios avu'unic achi'uc 

atotique ja' la stic'boxuc ochel li taq'uin ta yut acoxtalique. Yu'un vu'un laj quich' li 

stojol atrigoic ti laj avich'ic batele —xi. Li jchabinae la sloq'ues tal ta chuquel li 

Simeone. Te laj yac' yo' bu oy li yantique. 

24Ts'acal laj yic'an batel ta sna li Josee. Laj yac'be vo' sventa tspoc yacanic, xchi'uc laj 

yac'be sve'el li sburoique. 

25Li sbanquiltac Josee la xchapanbeic lec li smoton José yich'ojbeic batele. Ja' xa 

no'ox la smalaic ti chc'ot ta o'lol c'ac'ale yu'un sna'ojic xa ti te ta xchi'inic ta ve'ele. 

26C'alal ic'ot ta sna li Josee, li viniquetique laj yac'beic li smoton yich'ojbeic batele. La 

spatan sbaic ta banamil ta stojol li Josee. 

27Li Josee jech la sjac': —¿C'u x'elan li atotic ti mol xa chavalique? ¿Me cuxul to? —

xi. 

28Li stuquique la snijan sbaic ta stojol, jech la stac'beic: —Li jtotcutique lec to oy, 

cuxul to —xiic. 

29Li Josee la stoy sat; la sq'uel lec ta jujujot xocon. Laj yil ti te oy li Benjamín ti ja' 

mero yits'in, ti jun sme' xchi'uque. Jech la sjac': —¿Me ja' li ac'ox its'inic li'i ti laj 

avalbicune? —xut. Jech laj yalbe li yits'ine: —Querem, ac'o yac'bot bendición li Diose 

—xut. 

30Li Josee toj yan sba yo'nton laj ya'ay ti c'alal laj yilbe sat li yits'ine; c'an xa te oc'uc. 

Jech i'och batel ta ora ta yut scuarto; te bat oc'uc. 

31C'alal ilaj yo'nton ta oq'uele, la spoc sat. Ital yan velta yo' bu oyic li sbanquiltaque. 

Te la spas tsots yu'un mu xa me x'oc', jech laj yal: “Ich'ic xa tal li ve'lile; xu' xa 

chive'cutic”, xi. 

32Jech laj yich'ic tal li ve'lile. Slecoj laj yac'beic sve'el ta yan mexa li Josee. Li 

xnich'nab Jacobe slecoj i'ac'bat sve'elic ta yan mexa ec. Xchi'uc ta yan mexa ive'ic ec 

li egiptoetique, yu'un li egiptoetique mu xu' co'ol chve'ic xchi'uc li hebreoetique; ja' 

mulil cha'yic. 

33Li sbanquiltac Josee ja' jech ichotiic jech chac c'u cha'al i'albatic mantal yu'un li 

Josee. Ja' ba'yuc ichoti li sba banquilale; ja'o te italic ec li its'inaletique; ja' ta slajeb xa 

ichoti li xc'ox its'inique. C'alal jech laj yilique, toj labal sba laj yilic; te sq'uelq'uelbe 

sba satic. 

34Li Josee laj yac'be sve'el li sbanquiltaque; jujun sets' no'ox laj yac'be. Yan li 

Benjamine ja' vo'ob sets' i'ac'bat. Jech co'ol ive'ic, i'uch'bajic. Li sbanquiltac Josee 

xcuxet no'ox yo'ntonic. 

Génesis 44 

Sc'oplal svaso José 

1C'alal ilaj yo'ntonic ta ve'ele, li Josee jech laj yalbe li jchabina yu'une: —Nojesbo 

xcoxtalic li viniquetic li'i. Ac'bo batel ti bu c'alal xu' yu'unic xcuchel batel li trigoe. 

Xchi'uc te xatic'anbeic batel ta xcoxtalic jujunic noxtoc li staq'uinique. 

2Te xatic'be batel ta xcoxtal xc'ox its'inic noxtoc li jvaso ti pasbil ta saquil taq'uine. 

Jmoj xatic' batel xchi'uc li staq'uin ti la stojbot o strigoe —xut. Li jchabinae la spas 

jech chac c'u cha'al i'albat yu'un li Josee. 

3C'alal isacub ta yoc'omale, li viniquetique i'albatic ti xu' xa ac'o suticuc batele. Jech 

te isutic batel xchi'uc li sburoique. 

4C'alal mu'yuc to nat ibatique, li Josee jech laj yalbe li jchabina yu'une: —Bat nutso ta 

anil li viniquetique. C'alal chatae, jech xavalbe: ‘Altic ti lec la jc'uxubinoxuque yu'un 

chopol c'usi laj apasbicun. ¿C'u yu'un ti laj avelc'anbicun li jvaso ti pasbil ta saquil 

taq'uine? 

5Yu'un scotol ora ja' ta jtunes li jvasoe, xchi'uc ja' chtun cu'un sventa oy c'usi ta jt'un 

o. ¡Toj chopol ti jech laj apasique!’, uto c'otel —xi li Josee. 

6Li jchabinae bat snuts ta anil. C'alal la stae, ja' jech c'ot yalbe jech chac c'u cha'al 

i'albat yu'un li yajvale. 

7C'alal laj ya'yic li sbanquiltac Josee, jech laj yalic: —¿C'u yu'un ti jech 

chavalbuncutique? Mu baq'uin jech jpascutic li vu'uncutique. 

8Q'uelavil, tal jsutescutic li taq'uin tic'ajtic ta jcoxtal la jtacutique. Ac'o me ta Canaán 

banamil to nacaluncutic, pero persa tal jsutescutic. ¿C'u x'elan xu' ja' 

chquelc'anbecutic batel noxtoc li c'usitic pasbil ta c'anal taq'uin, ta saquil taq'uin yu'un 

li avajvale? 

9Me oy boch'o yich'oj tal cu'uncutic li vasoe, ac'o chamuc. Xchi'uc xu' chicomcutic ta 

amozoic noxtoc —xiic. 

10Li jchabinae jech laj yal: —Xu' jech chc'ot ta pasel li c'usi laj avalique. Pero ja' 

no'ox xu' chcom ta jmozo li boch'o yich'oj tal li vasoe. Li yantique ac'o suticuc batel, 

yu'un mu'yuc smulic —xi. 

11Ta jujuntal la syalesic ta ora li yicats sburoique; la stitunic ta ora li xcoxtalique. 

12Li jchabinae xquechet lic sa'be ta xcoxtalic li vasoe. Ba'yuc la sliques ta banquilal 

c'alal to ta its'inal. Li vasoe ja' te la stabe ta xcoxtal li Benjamine. 

13C'alal laj yilic li banquilaletique, la sli' sc'u'ic. Ja' senyail ti ep chat yo'ntonique. Jech 

ta jujuntal la scajanbe yicats li sburoique; isutic batel yan velta ta lum. 

14C'alal ic'otic ta sna José li Judá xchi'uc yits'inabtaque, li Josee yoquel to te oy ta sna 

la staic. C'ot squejan spatan sbaic ta stojol. 

15C'alal te patalique, jech i'albatic yu'un li Josee: —¿C'u yu'un ti jech laj apasique? 

¿Me yu'un mu xana'ic ti oy jbijil, xchi'uc ti jna' st'unele? —xut. 

16Itac'ov li Judae: —Mu'yuc c'usi xu' ta jpoj jbacutic ta atojol. Mu xa xu' ta xcalcutic ti 

mu'yuc jmulcutique yu'un li Diose oy xa jmulcutic la stauncutic. Li' oyuncutique; paso 

li c'usi tsc'an avo'ntone. Xu' li' chicomcutic ta amozo xchi'uc li boch'o yich'oj batel li 

avasoe —xi. 

17Pero li Josee jech laj yal: —Mu jechuc ta jpas. Ja' no'ox chcom ta jmozo li boch'o 

yich'oj jvasoe. Li vo'oxuque junuc avo'nton sutanic batel ta sna li atotique. Mu'yuc 

boch'o xu' chayuts'intaoxuc —xut. 

Li Judae la sc'an vocol ta stojol José ti mu me xcom li Benjamine 

18Li Judae inopaj batel ta stojol li Josee, jech laj yalbe: —Cajval, ta jc'anbot vocol, 

yu'un oy c'usi ta xcalbot ta mucul. Mu me xa'ilin ta jtojol, yu'un li vo'ote co'ol avabtel 

achi'uc li faraone. 

19Li vo'ote laj ajac'buncutic me cuxul to li jtotcutique, xchi'uc me oy to yan 

quits'incutique. 

20Li vu'uncutique ja' no'ox la jtac'cutic li c'usi laj ajaq'ue. Laj calcutic ti cuxul to li 

jtotcutique xchi'uc ti mol xae. Xchi'uc laj calcutic ti oy to yan quits'incutic ti querem 

toe, ti mol xa'ox jtotcutic c'alal ivoq'ue. Xchi'uc laj calbotcutic noxtoc ti lec c'anbil 

yu'un li jtotcutique yu'un c'ajumal xa jun comen xnich'on ti yan o sme'e. Yu'un li 

xchi'il ta voq'uele vo'one xa xchamel. 

21C'alal jech laj calbotcutique, laj ac'an ti ac'o quic'cutic tal ta atojol li jc'ox 

its'incutique yu'un chac'an chavotquin. 

22Pero li vu'uncutique laj ono'ox calbotcutic ti mu xu' ta xicta comel li jtotcutique 

yu'un me ta xicta comele, li jtotcutique ta xcham. 

23Pero li vo'ote laj avalbuncutic ti mu xa xac'an xitalcutic ta atojol yan velta me mu 

xquic'cutic tal li quits'incutique. 

24“C'alal lisutcutic batele, c'ot calbecutic jtotcutic scotol li c'usi laj avalbuncutique. 

25Li jtotcutique ts'acal jech laj yalbuncutic: ‘Bat xa manic tal jutuc li jtrigotique’, 

xiyutuncutic. 

26Pero li vu'uncutique jech laj calbecutic: ‘Me mu'yuc chavac' jchi'incutic batel li 

quits'incutique, mu'yuc chibatcutic. Yu'un li ajvalile laj yalbuncutic tal ti mu xa sc'an 

xibatcutic yan velta ta stojol me mu'yuc ta xquic'cutic batel li quits'incutique’, 

xcutcutic. 

27Li jtotcutique jech laj yalbuncutic: ‘Li vo'oxuque xana'ic ti chib jquerem laj yac'bun 

comel li jun cajnile. 

28Pero li june mu'yuc xa li' jchi'uque. Ta jnop ti ta melel ilaj ta ti'el ta bolome yu'un 

yoquel mu'yuc quilojbe o sat tana. 

29Pero me chavic'bicun batel noxtoc li jun jnich'one, me oy c'usi ic'ot ta pasel ta 

stojole, vo'oxuc ta amulic me libat ta yavil animaetic ta scoj at-o'ntone’, xiyutuncutic 

tal. 

30-31“Ja' yu'un me mu'yuc ta xchi'inuncutic sutel ta jnacutic li quits'incutique, li 

jtotcutique ta xcham ta at-o'nton ti me mu'yuc xa jchi'inojcutic c'otel chile. Yu'un ja' 

xa no'ox ta sventa xc'ox nich'on ti te cuxul o cha'ye. Jech vu'uncutic ta jmulcutic me 

ibat ta yavil animaetic ta scoj at-o'nton li jtotcutique. 

32Li vu'une laj cal ti vu'un ta jventain lec li quereme yu'un mu me c'usi xc'ot ta pasel 

ta stojol. Jech laj calbe li jtote: ‘Me muc sut tal cu'un li quereme, vu'un ac'o comuc o 

ta jmul sbatel osil’, xcut. 

33Ja' yu'un, avocoluc, vu'un ac'o comcun ta xq'uexol li quits'incutique; vu'un amozo 

chicom. Ja' coltabun sutel li quits'incutique; ac'o xchi'inic sutel li yantique. 

34Yu'un mu jc'an xisut batel yo' bu oy jtot me mu'yuc ta jchi'in sutel li quits'ine. Mu 

jc'an xquilbe svocol ta at-o'nton li jtote —xi li Judae. 

Génesis 45 

Li Josee laj yac' sba ta otquinel ta stojol sbanquiltac 

1Li Josee muc xa sts'ic yu'un laj ya'ay ti mu x'oc' te ta stojol li boch'otic te ch-abtej 

yu'une, ja' yu'un tsots i'avan. Jech laj yal: “¡Loc'anic batel acotolic li'i!” xi. Jech 

iloq'uic batel scotolic. Mu xa junuc yaj'abteltac te oy ti c'alal lic yac' sba ta otquinel ta 

stojol li sbanquiltaque. 

2Tsots lic oc'uc li Josee. Laj ya'yic li egiptoetique, xchi'uc ic'ot a'yej ta stojol li 

boch'otic te oyic ta sna faraone. 

3Li Josee jech laj yalbe li sbanquiltaque: —Vu'un li Joseune. ¿Me cuxul to li jtotique? 

—xut. Muc xtac'ov ic'otic, toj ep ixi'ic te ta stojol li Josee. 

4Pero li Josee jech laj yal: —Avocolicuc, nopajanic tal li'i —xut. C'alal inopajic batel 

ta stojol li Josee, jech i'albatic: —Vu'un Joseun, vu'un avits'inicun ti laj achonicun tal 

li' ta Egiptoe. 

5Avocolicuc, mu me xavat avo'ntonic; mu me xlo'ilaj avo'ntonic ti jech laj achonicun 

tale. Yu'un jech la sc'an Dios ti ba'yuc la stacun jelovel tal avu'unique, yu'un jech 

mu'yuc boch'o chcham ta vi'nal. 

6Chib xa jabil ti oy tsots vi'nal li' ta banamile, pero sc'an to yan vo'ob jabil ti mu'yuc 

c'usi xu' chch'i ta banamile, ti mu'yuc c'usi xu' chloc' cu'untique. 

7Ja' yu'un li Diose ba'yuc la stacun jelovel tal, yu'un jech xu' ta jcoltaoxuc sventa mu 

xachamic ta vi'nal; jech cuxul chacomic li' ta banamil. 

8Ja' Dios stuc la stacun tal, ma'uc vo'oxuc. Ja' Dios la stic'un ta abtel li'i yu'un jech 

jchi'inoj ta abtel li muc'ta ajvalil faraone, xchi'uc ja' laj yac'bun jventainbe scotol li 

c'usitic oy ta snae. Xchi'uc ja' Dios laj yac' ti vu'un ta jpas mantal ta scotol li Egipto 

banamile. 

9Sutanic batel ta stojol li jtotique. Jech xc'ot avalbeic: ‘Jech laj yal tal li anich'on 

Josee: Li Diose la stic'un ta abtel li'i, jech vu'un ta jpas mantal ta scotol li Egipto 

banamil li'i. La' me q'uelun ta ora no'ox; mu me xajalij. 

10Li' no'ox chvul naclanic ta jun banamil Gosene. Li' chanaquiic achi'uc scotol 

anich'nabtaquic, amomnich'nabtaquic, xchi'uc scotol li ats'unub avovolique, xchi'uc 

scotol li c'usitic oy avu'unique. Jech nopol no'ox xquil jbatic chijc'ot. 

11Li' ta xcac'boxuc ave'elic xchi'uc li avajnil anich'nabique, xchi'uc scotol li boch'otic 

te achi'inojique, yu'un jech mu'yuc c'usi sc'an chava'yic. Yu'un vo'ob to jabil sc'an 

x'ech' li vi'nale’, utic c'otel. 

12Li quits'in Benjamine ja' testigo chcom ta sventa li c'usi laj cale, xchi'uc vo'oxuc 

testigooxuc noxtoc. 

13C'ot albeic ya'ay jtotic scotol ti c'u x'elan cabtel li' ta Egiptoe, xchi'uc scotol li 

c'usitic laj avilic li'i. Ja' lec batanic; bat iq'uic tal ta ora li jtotique —xi li Josee. 

14Li Josee la smey li yits'in Benjamine; te lic oc'uc. Jech ec li Benjamine la smey ec li 

sbanquile; i'oc' ec. 

15Li Josee ts'acal la smeyan scotol li sbanquiltaque; te i'oc' noxtoc. C'alal jech ic'ot ta 

pasele, li sbanquiltac Josee itsatsub yo'ntonic, lic sc'opanic lec li yits'inic Josee. 

16Ta ora ic'ot a'yej ta stojol faraón ti ic'otic xa ta Egipto sbanquiltac li Josee. C'alal laj 

ya'ay li faraone, toj xcuxet ic'ot yo'ntonic xchi'uc li xchi'iltac ta abtele. 



92 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

17Li faraone jech laj yalbe li Josee: —Albo abanquiltac ti ac'o smuyesbeic batel yicats 

li sburoique; ac'o suticuc batel ta ora ta Canaán. 

18Ac'o bat yiq'uic tal li atotique xchi'uc li boch'otic oy yu'unique. Vu'un ta xcac'be li 

lequil banamil li' ta Egiptoe, xchi'uc ja' ta xcac'be sve'ic li c'usi toj lequic chloc' li'i. 

19Alo mantal ti ac'o yich'ic batel li caretaetic li' ta Egiptoe sventa chiq'uic o tal li 

yajnilique, xchi'uc li ololetic yu'unique, xchi'uc li atotique. Ac'o talicuc. 

20Mu me xat yo'ntonic yu'un li c'usi oy yu'unique. Ja' sc'ulejalic chc'ot li c'usi toj 

lequic oy li' ta Egiptoe —xi li faraone. 

21Li xnich'nab Israele la spasic jech. Li Josee laj yac'be batel li caretaetique xchi'uc 

sve'elic sventa be, yu'un jech laj yal mantal li faraone. 

22Xchi'uc laj yac'be batel yach' c'u'ic sventa tsjel sbaic. Yan li Benjamine laj yac'be 

batel oxib ciento (300) ta sep saquil taq'uin xchi'uc vo'lic sc'u'. 

23Yan li stote la stacbe batel lajuncot ta buro li c'usitic toj lequic te ta Egiptoe, xchi'uc 

la stac batel yan lajuncot ta buro trigo, xchi'uc pan xchi'uc ve'lil sventa tsve' tal ta be li 

stote. 

24Li Josee la sc'opan sbaic comel xchi'uc li sbanquiltaque. Jech laj yalbe batel li 

sbanquiltaque: —Mu me xlic batel ac'opic ta be —xut. Jech ibatic. 

25Iloq'uic batel ta Egipto; ic'otic ta Canaán banamil yo' bu comen li stotic Jacobe. 

26C'alal c'ot yalbe stotic ti cuxul to li Josee, xchi'uc ti ja' xa ochem ta ajvalilal ta scotol 

yosilal Egiptoe, li Jacobe mu sna' c'usi chal, mu sna' c'usi tspas. Mu xch'un li c'usi 

i'albate. 

27Pero c'alal laj yalbeic scotol c'usi laj yal li Josee, xchi'uc c'alal laj yil stuc Jacob li 

caretaetic tacbil batel yu'un José sventa chcaji o batele, ja' to te ipat yo'nton. 

28Jech lic yal: “Ta jch'un ti ta melel cuxul li jnich'on Josee. Chibat, chbat to jq'uelbe 

sat yu'un yo'to cuxulun”, xi. 

Génesis 46 

Ic'ot ta Egipto li Jacobe 

1Li Israele iloc' batel; laj yich' batel scotol li c'usitic oy yu'une. C'alal ic'ot ta 

Beersebae, te c'ot smilbe smoton li Dios yu'un stote, ja' li Isaaque. 

2Te ta yac'ubalil ic'opanat ta xvayech yu'un Dios li Israele. Jech i'albat: —Jacob —

x'utat. —Li' oyune —xi itac'ov li Jacobe. 

3Jech i'albat yu'un li Diose: —Vu'un Diosun, ja' li Dios yu'un atote. Mu me xaxi' ti 

chabat ta Egiptoe yu'un te chc'ot jboles ep amomnich'nab. Jun muc'ta lum ta xbat 

cu'un. 

4Li' ta orae vu'un ta jchi'inot batel ti c'alal chabat ta Egiptoe, xchi'uc vu'un ta xlic quic' 

sutel tal li amomnich'nabe. Jech noxtoc c'alal chachame, ja' te chasq'uelot li anich'on 

Josee —x'utat. 

5Jech iloc' batel ta Beerseba li Jacobe. Imuyesat ta careta yu'un li xnich'nabe. Xchi'uc 

la smuyesic ta careta scotol li xnich'nabique xchi'uc li yajnilique, yu'un li faraone 

stacoj batel careta sventa chcuchatic o batel. 

6Jech ibat ta Egipto xchi'uc scotol boch'otic oy yu'un li Jacobe, xchi'uc xvacaxtac, 

xchijtac, xchi'uc scotol li c'usitic yan oy ono'ox yu'un c'alal te oy ta Canaane. 

7Ibatic xchi'uc scotol li xnich'nabtaque, xchi'uc stsebetic, xchi'uc smomnich'nabtac. 

8Li israeletic ti ibatic ta Egiptoe, ja' li Jacob, xchi'uc xnich'nabtac, xchi'uc 

smomnich'nabtaque, ja' jech sbiic: Rubén, ja' li sba xnich'on Jacobe. 

9Li xnich'nabtac Rubene ja' Hanoc, Falú, Hezrón, xchi'uc Carmi. 

10Li xnich'nabtac Simeone ja' Jemuel, Jamín, Ohad, Jaquín, Zohar, xchi'uc Saúl, ja' li 

yol canaán antse. 

11Li xnich'nabtac Levie ja' Gersón, Coat, xchi'uc Merari. 

12Li xnich'nabtac Judae ja' Er, Onán, Sela, Fares, xchi'uc Zara. Li Er xchi'uc Onane te 

ichamic comel ta Canaán banamil. Li xnich'nabtac Farese ja' Herzón xchi'uc Hamul. 

13Li xnich'nabtac Isacare ja' Tola, Fúa, Job, xchi'uc Simrón. 

14Li xnich'nabtac Zabulone ja' Sered, Elón, xchi'uc Jahleel. 

15Scotol le'e ja' li xnich'nabtac Jacob ta yan yajnil, Lea sbie. Ja'o te ivoq'uic ti c'alal te 

oyic ta Padan-arame. Xchi'uc oy jun stseb noxtoc, Dina sbi. Ta scotolique oy 

oxlajuneb xcha'vinic (33) c'alal ta vinic antsetic. 

16Li xnich'nabtac Gade ja' Zifión, Hagui, Ezbón, Suni, Eri, Arodi, xchi'uc Areli. 

17Li xnich'nabtac Asere ja' Imna, Isúa, Isúi, Bería, xchi'uc jun stsebalic, Sera sbi. Li 

xnich'nab Beriae ja' Heber xchi'uc Malquiel. 

18Scotol le'e ja' xnich'nab Jacob noxtoc ta yan yajnil, Zilpa sbi. Li Zilpae ja' squiara 

ac'bil yu'un stot li Leae. Ja' oy vaclajunebic (16) ta scotolic. 

19Li yalabtac Raquele, ja' li yajnil Jacobe, ja' José xchi'uc Benjamín. 

20Li xnich'nabtac José ti ivoc' te ta Egiptoe ja' Manasés xchi'uc Efraín. Ja' yol li 

Asenate, ja' li stseb jun pale te ta lum On, Potifera sbie. 

21Li xnich'nabtac Benjamine ja' Bela, Bequer, Asbel, Gera, Naamán, Ehi, Ros, 

Mupim, Hupim, xchi'uc Ard. 

22Scotol le'e ja' yalab xnich'nabic li Jacob xchi'uc Raquele. Ja' chanlajunebic (14) ta 

scotol. 

23Li xnich'on Dane ja' Husim sbi. 

24Li xnich'nabtac Neftalie ja' Jahzeel, Guni, Jezer, xchi'uc Silem. 

25Le'e ja' xnich'nab Jacob ta yan yajnil, ja' li Bilha sbie. Ja' li squiara Raquel i'ac'bat 

yu'un stote. Ja' oy vucubic ta scotolic. 

26Ti c'u yepal ibatic ta Egipto li Jacob xchi'uc yalab xnich'nab ti jun xch'ich'al 

xchi'uque, ja' vaquib xchanvinic (66) ta scotolic. Pero mu'yuc atabil li yajniltac 

xnich'nabe. 

27Te oy noxtoc li chib xnich'nab José ti ivoq'uic ta Egiptoe. Jech oy lajuneb 

xchanvinic (70) ta scotolic c'alal ta yalab xnich'nab li Jacob ti te ic'ot naquiicuc ta 

Egiptoe. 

28Li Jacobe la stac jelovel li Judae yu'un ac'o bat yalbe tal José ti ac'o bat snup ta 

Gosén li stote. Te ic'ot ta Gosén scotolic. 

29Li Josee laj yac' ta chapanel scareta sventa chcaji batel, yu'un chbat snup ta Gosén li 

stote. C'alal ic'ot yo' bu oy li stote, c'ot xvoch' ta meyel. Jal laj yoc'ta sbaic. 

30Li Israele jech lic yalbe li xnich'one, ja' li Josee: —Lec oy, laj xa quilot jtuc ti 

cuxulote, ja' yu'un li vu'une xu' xa chicham —xut. 

31Li Josee jech laj yalbe li sbanquiltaque xchi'uc li yantic boch'otic oy yu'unique: —

Li' ta orae, chbat jc'opan li faraone. Chbat calbe ya'ay ti lavulic xa acotolic li' ta jtojol 

xchi'uc li jtotique, vo'oxuc ti laliquic tal ta Canaán banamile. 

32Chcalbe ya'ay noxtoc ti ja' avabtelic sts'unel chijetic xchi'uc vacaxetique, ja' yu'un 

laj aviq'uic tal scotol. 

33C'alal chayic'oxuc li faraone, me chasjac'boxuc c'usi avabtelique, 

34albeic ti ja' avabtelic o sts'unel chij xchi'uc atot ame'ic ta abic'talique. Me jech 

chavalbeique, xu' chayac'boxuc avich'ic li osil te ta Gosene. Yu'un li egiptoetique oy 

mantal yu'unic ti mu xu' co'ol chnaqui xchi'uquic li jchabichijetique —xut sbanquiltac 

li Josee. 

Génesis 47 

1Li Josee ibat ta stojol li faraone. C'ot yalbe ti te xa oyic li stote, xchi'uc li sbanquiltac 

ti iliquic tal ta Canaán banamile, xchi'uc xchijic, xvacaxic, xchi'uc scotol li c'usitic oy 

yu'unique. 

2La st'uj batel vo'ob sbanquiltac; laj yic' batel ta stojol li faraone yu'un ac'o yotquin. 

3Li faraone jech la sjac'be li sbanquiltac Josee: —¿C'usi avabtelic li vo'oxuque? —xut. 

Itac'ovic: —Li vu'uncutique, ajvalil, ja' cabtelcutic sts'unel chij jech chac c'u cha'al li 

jtot jme'cutic ta vo'onee. 

4Li' litalcutic yu'un li' chinaquicutic o ta avosilalic. Yu'un te ta Canaán banamile oy ep 

vi'nal, xchi'uc mu'yuc xa sve'el jchijcutic te. Ja' yu'un ajvalil, ta jc'ancutic vocol ta 

atojol ti avac'uc naquicuncutic te ta Gosén banamile —xutic. 

5Li faraone jech laj yalbe li Josee: —Li atote xchi'uc li abanquiltaque italic li'i yu'un 

jech jmoj chatsob abaic acotolic. 

6Li banamil li' ta Egiptoe oy ta ac'ob scotol. Ac'bo atot xchi'uc abanquiltac li banamil 

te ta Gosene yu'un ja' li lequil osil oy ta scotol Egiptoe. Te ac'o naquiicuc o. Me oy 

boch'o chavil ti oy lec sbijil yu'unique, ac'o xchabibicun ec li jvacaxtaque —xi. 

7Li Josee laj yic' batel ta stojol faraón noxtoc li stote, ja' li Jacobe. Li Jacobe lec laj 

yich' ta muc' li ajvalile; la sc'anbe bendición ta stojol. 

8Jech ijac'bat yu'un li faraone: —¿Jayib xa jabil avich'oj? —x'utat. 

9Itac'ov li Jacobe: —Oy xa lajuneb svucvinic (130) jabil li' chixanov ta sba banamil. 

Mu'yuc to ep jabil jch'iel. Ti c'u xa yepal jabil jch'iele, oy ono'ox ep jvocol. Mu sta 

jech yepal jabil jch'iel jech chac c'u cha'al ich'iic li jtot jme'taque —xi. 

10Li Jacobe la sc'opan comel li faraone, jech iloc' batel. 

11Li Josee ja' laj yac'be yich'ic li osil ti bu ven lec ta scotol yosilal Egiptoe yu'un jech 

te ac'o naquiicuc jech chac c'u cha'al laj yal mantal li faraone. Ja' yu'un li stot xchi'uc 

sbanquiltac Josee la sta yosilic te ta Ramsés. 

12Jech noxtoc li Josee laj yac'be sve'el scotolic, xchi'uc laj yac'be scotol c'usi sc'an 

yu'unic ta jujubej snaic. 

Li Josee ichonbat ep banamil ta scoj tsots vi'nal 

13Solel itsatsub li vi'nale; ta scotol lumetic ta nopol Egipto mu'yuc xa bu ta manel li 

trigoe. Te ta Egipto banamil, xchi'uc ta Canaán banamile scotol cristiano chchamic xa 

ta vi'nal. 

14Li Josee ja' la stsob scotol li taq'uin te ta Egipto banamil xchi'uc ta Canaán banamil 

c'alal la xchon batel li trigoe. Li taq'uine te la snac' ta sna li muc'ta ajvalil faraone. 

15Li cristianoetic te ta Egipto xchi'uc ta Canaán banamile solel ilaj scotol li 

staq'uinique, jech ital sc'opanic li Josee. Jech laj yalbeic: —Ac'buncutic jutuc li 

jve'elcutique. Mu lecuc me te no'ox aq'ueloj chichamcutic ta vi'nal ta sventa ti mu xa 

j'ech'el jtaq'uincutique —xutic. 

16Itac'ov li Josee: —Me yu'un mu'yuc xa ataq'uinique, iq'uic tal li ats'unub 

avovolique; ja' ta jeltic ta trigo —xi. 

17Jech scotol egiptoetic laj yiq'uic batel ta stojol José scotol li sca'ic, xchijic, xvacaxic, 

xchi'uc sburoique. Jech li Josee puru trigo laj yac'be batel xq'uexolin li c'usitic 

i'ac'bate. Ja' jech te ive'ic o ta sjunul jabil. 

18C'alal i'ech' jun jabile, tal sc'opanic yan velta li Josee, jech laj yalbeic: —Tal 

calcutic ta jamal ava'ay ti solel mu'yuc xa jtaq'uincutique. Scotol li jts'unub 

covolcutique ja' xa avu'un scotol. Mu'yuc xa c'usi comen cu'uncutic o. Ja' xa no'ox 

comen li jbec'talcutique xchi'uc li cosilcutique. 

19Ja' lec manuncutic o li vu'uncutique xchi'uc li cosilcutique. Jeluncutic ta trigo; mu 

me teuc no'ox aq'ueloj ti chichamcutic ta vi'nale. Ja' lec chicomcutic o ta smozo li 

faraone. Xu' chi'abtejcutic ta cosilcutic; ja' no'ox venta me chavac'buncutic 

jts'unubcutique. C'alal me iloc' cu'uncutique, ja' yu'un ac'o c'otuc o li faraone yu'un bal 

to te jta o jutuc jve'elcutic, xchi'uc jech mu xichamcutic ta vi'nal; jech mu alticuc te 

sepel chcom li cosilcutique —xutic. 

20Ja' yu'un li Josee lic sman scotol li banamile; ja' yu'un faraón ic'ot. Li egiptoetique la 

xchon scotol yosilic ta scoj li vi'nale. Li banamile ja' la sventain o li faraone. 

21Jech i'ochic ta mozoil scotol li cristianoetic ta Egiptoe. 

22Li Josee ja' xa no'ox muc smanbe yosilic li paleetic yu'unique, yu'un li stuquique 

ac'bil strigoic yu'un li faraone. Jech mu persauc la xchon li yosilique yu'un ja' la sve'ic 

li c'usi i'ac'batic yu'un faraone. 

23Li Josee jech laj yalbe li cristianoetique: —Li' ta orae, la'ochic xa ta sc'ob faraón 

xchi'uc scotol li avosilique, yu'un vu'un la jmanoxuc. Li' oy li ats'unubique; abtejanic. 

24Ti c'u yepal chloc' avu'unique, jun me ta vo'vo' chavac'beic li faraone. Li chanchan 

chcom avu'unique, ja' xa avu'unic sventa te chaloq'ues ats'unubic ti c'alal cha'abtejic 

yan veltae, xchi'uc ja' sventa te chave'ic o achi'uc avajnil anich'nabic —xut. 

25Jech itac'ovic: —Lec oy, toj ep slequil avo'nton ta jtojolcutic yu'un laj to 

ac'uxubinuncutic, jech cuxuluncutic to. Xu' chicomcutic o ta smozo li faraone —xiic. 

26Li Josee jech mantal icom o yu'un ta scotol yosilal Egipto ti persa chac'beic faraón li 

jun ta vo'vo' scotol c'usitic chloc' yu'unique. Li mantal le'e, jech to tspasic o c'alal to 

tana. Yan li paleetique mu'yuc c'usi chaq'uic li stuquique yu'un li yosilique muc xcom 

ta sventa li faraone. 

Slajeb c'usi laj yal comel li Jacobe 

27Jech te inaquiic o ta Egipto li israeletique. Ja' laj yich'ic o li osil te ta Gosén 

banamile. C'alal te nacalique, ibolic ta jyalel. 

28Li Jacobe vuclajuneb (17) jabil to icuxi te ta Egipto. Ja' vucub xvaxacvinic (147) 

jabil icuxi ta scotol. 

29Ta yan c'ac'al, li Israele laj ya'ay ti ja' xa yorail ta xchame, jech la stac ta iq'uel li 

xnich'on Josee. Jech laj yalbe: —Me ta melel ti c'uxun ta avo'ntone, ac'o ac'ob li' ta 

yolon co'e. Alo ta jamal ta stojol Dios me chapas li c'usi chacalbote. Avocoluc mu me 

xamucun li' ta Egipto. 

30Me ivay li jbec'tale, ic'un loq'uel li' ta Egipto. Te xbat amucun yo' bu mucajtic li jtot 

jme'taque —xut. Itac'ov li Josee: —Lec oy, jech ta jpas —xut. 

31Li Jacobe mu xlaj yo'nton, jech laj yalbe li Josee: —Albun ca'ay ta jamal ta stojol li 

Diose —xi. Li Josee laj yal ta jamal ta stojol Dios ti jech ta spase. Ja' yu'un li Jacobe 

nijil ta sjol svayab la stojbe ta vocol Dios. 

Génesis 48 

Li Jacobe laj yac'be bendición Efraín xchi'uc Manasés 

1Ta jayibuc no'ox c'ac'al ital albatuc José ti ip xa li stote. Li Josee ibat sq'uel li stote. 

Laj yic' batel li chib xnich'nabe, ja' li Efraín xchi'uc Manasese. 

2C'alal i'albat Jacob ti te xa oy li xnich'on Josee, laj to yac' persa ichoti ta svayab. 

3Jech laj yalbe li Josee: —Li Dios ti ech'em stsatsale laj yac' sba ta ilel ta jtojol te ta 

Canaán banamil ta jun lum, Luz sbi. Te laj yac'bun bendición. Jech laj yalbun: 

4‘A'yo ava'ay, vu'un ta xcac' boluc ep anich'nab. Ja' te ta stojol amomnich'nabtac ta 

xlic ep muc'tiquil lumetic. Xchi'uc ja' ta xcac'beic li banamil li'i. Ja' yu'unic ta xc'ot o’, 

xiyutun li Diose. 

5Ja' yu'un li anich'nab ti ivoc' li' ta Egipto c'alal mu'yuc to'ox li' jmoj tsobolutique, ja' 

li Efraín xchi'uc Manasese, ja' cu'untac chc'otic. Jech chac c'u cha'al ja' cu'un li Rubén 

xchi'uc Simeone, ja' no'ox jech ja' mero cu'untac chc'ot ec li chib anich'nabe. 

6Li yantic anich'nab ta xvoc' ta ts'acale, ja' xa avu'un. Pero oy ta sventaic chich'ic jutuc 

ec ti c'u yepal yosil tsta li chib sbanquiltaque yu'un ja' yits'inic. 

7C'alal liloc' ta Padan-arame, te icham tal ta be ta yosilal Canaán li ame'e, ja' li 

Raquele. Jutuc xa'ox sc'an xivulcutic ta Efrata ti c'alal ichame. Jech te la jmuc comel 

ta sbelal Efrata, ti bu Belén xa sbi ta orae —xi li Israele. 

8Li Israele laj yil ti te oyic li chib xnich'nab Josee, ja' yu'un jech la sjac'be li Josee: —

¿Boch'otic ti li' oyique? —xut. 

9Itac'ov li Josee: —Ja' li chib jnich'nab laj yac'bun Dios li' ta Egiptoe —xi. Li Israele 

jech laj yalbe li Josee: —Avocoluc nopajesbun tal li' ta jtojole yu'un ta xcac'be 

bendición —xi. 

10Li israele maquem xa sat ta scoj smalubel; mu xa xil lec osil. Jech li Josee la 

snopajes tal ta stojol stot li xnich'nabe. Li Israele la smey li smomnich'nabe. 

11Ts'acal jech laj yalbe li xnich'one, ja' li Josee: —La jnop ti mu'yuc xa ta xquilbot 

asate. Pero li Diose laj to yac' quilbot asat, xchi'uc laj quilbe satic ec li anich'nabe —

xi. 

12Li Josee la snit loq'uel li chib xnich'nab te patajtic ta yo' stote. Lic spatan sba ta 

banamil ta stojol li stote. 

13Ts'acal laj yic' li chib xnich'nabe. Li Efraine la snit ta sbats'ic'ob. Li Manasese la snit 

ta sts'et. La snopajes batel ta stojol li stote. C'alal c'ot sva'an ta stojol li stote, li Efraine 

ja' ta stuq'uil sts'et smoltot ic'ot. Yan li Manasese ja' ta stuq'uil sbats'ic'ob smoltot ic'ot. 

14Pero c'alal la stoy sc'ob li Jacobe, la spas ta curusal li sc'obe. Ja' sbats'ic'ob cajal ic'ot 

ta sjol li Efraine, ja' li its'inale. Ja' sts'etc'ob cajal ic'ot ta sjol li Manasese, ac'o me ja' 

banquilal. 

15Li Israele lic sc'anbe bendición ta stojol li Josee. Jech laj yal: “Li Dios ti jun yo'nton 

laj yich'ic ta muc' li jmoltot Abraham xchi'uc li jtot Isaaque, xchi'uc ti ja' la xchabiun 

c'alal livoc', xchi'uc c'alal to tanae, 

16xchi'uc ti ja' la scoltaun ta sventa li c'usitic chopole, ac'o yac'be bendición li chib 

queremetic li'i. Ac'o ja'uc ta sventaic ti te chich' na'ilanel o jbie, xchi'uc sbi li jmoltot 

Abrahame, xchi'uc sbi li jtot Isaaque. Xchi'uc ac'o boluc ep xnich'nabic; ac'o epajuc 

sts'unubalic ta banamil”, xi. 

17Pero li Josee mu'yuc lec laj ya'ay ti c'u x'elan ibate, yu'un li stote ja' laj yac' 

sbats'ic'ob ta sjol li Efraine. Jech la stsacbe sc'ob li stot te cajal ta sjol li Efraine yu'un 

tsc'an ja' te tscajanbe ta sjol li Manasese. 

18Jech laj yalbe li stote: —Tati, mu lecuc ibat. Ja' li' oy li sba jnich'one; ja' li' xavac' 

ac'obe —xut. 

19Pero li stote muc sc'an sjel, jech laj yal: —Jna'oj xa, jnich'on. Jna'oj xa. Li Manasese 

ja' jech jun muc'ta lum ta xbat ec; oy lec stsatsal. Pero li yits'ine ja' xjelov to stsatsal ta 

xbat. Li smomnich'nabtaque epal muc'tic lum ta xbatic li stuquique —xi. 

20Li Jacobe ja' jech ora lic sc'anbe bendición ta stojol li chib smomnich'nabtaque. Jech 

laj yalbe: —Ta scotol li slumal Israele ja' ta stunesic abiic sventa ta staic bendición. 

Jech chlic yalic: ‘Li Diose ac'o yac'bot bendición ec jech chac c'u cha'al laj yac'be li 

Efraín xchi'uc Manasese’, xiic —xut li smomnich'nabe. Li Israele ja' muc' ic'ot yu'un 

li Efraine; ja' biq'uit ic'ot yu'un li Manasese. 

21Li Israele jech laj yalbe noxtoc li Josee: —A'yo ava'ay, li vu'une po'ot xa chicham. 

Pero li Diose li' ono'ox oy ta atojolic. Ta to sta yorail chayic'oxuc sutel te ta yosilalic li 

jmoltot jyame'tic ta vo'onee. 

22Li vo'ote toj ep laj cac'bot avich' li osile; ja' mu sta jech yepal laj cac'be li 

abanquiltaque. Yu'un vo'ot chavich' noxtoc li lum Siquem ti la jpojbe li amorretic 

c'alal la jtsal ta pleitoe —xi. 

Génesis 49 

Slajeb xa la sc'opan comel xnich'nab li Jacobe 

1Li Jacobe laj yic' scotol li xnich'nabe jech laj yalbe: “Nopajanic tal yu'un 

chacalboxuc ava'yic c'usi chc'ot ta pasel ta atojolic ta ts'acal”, xi. Ja' yu'un li Jacobe 

jech lic yal ta stojol li xnich'nabe: 

2“Nopajanic tal xnich'nab Jacob; a'yic c'usi chal li atotic Israele. 

3“Vo'ote Rubén, vo'ot sba jnich'onot. Vo'ot sba jts'unubot, vo'ot sba jsat c'otemot. 

Vo'ot ich'bilot ta muc, oy avu'el ti jechuque. 

4Pero muc xa vo'ocot sba jnich'onot chac'ot. Ja' jechot jech chac c'u cha'al nojelal 

uc'um ti mu xpaje, yu'un muc xavich'un ta muc'. Laj achi'inbun ta vayel ta jvayab li 

yan ants cu'une. 

5“Simeón xchi'uc Leví, jun ame'ic. Ja' no'ox lamilvan achi'uc li avespadaique. 

6Mu xc'ot ta co'nton li c'usi chachapanique. Mu xbat jchi'inoxuc ti bu chatsob abaique, 

yu'un xchi'uc sc'ac'al avo'ntonic laj amilic ep viniquetic. Tse'ej lo'iloxuc no'ox laj 

ajatilanbeic svoy vacaxetic. 

7Ta xavich'beic stojol; ta melel ta xavich'beic stojol ta scoj ti bats'i tsots la'ilinique. 

Nomtic ta xc'ot naclanic ta cosilal; apucoj aba chac'otic ta cosilal, vu'un li Israelune. 

8“Judá, vo'ote ich'bilot ta muc' chac'ot yu'un li abanquiltaque xchi'uc li avits'inabe. Ta 

snuc' no'ox chamich'be li avajcontrataque. Li achi'iltac ta voq'uele, ta to xlic squejan 

sbaic ta atojol. 

9Judá, vo'ot li jnich'onote, co'olot achi'uc jun biq'uit león; xu' avu'un stsaquel ave'el. 

C'alal me ilaj avo'nton ta ve'ele, jun avo'nton patalot ta banamil. Lec chac'atan aba 

jech chac c'u cha'al muc'ta león, jech mu'yuc boch'o tstijot o ta c'op. 

10Judá, mu'yuc boch'o xu' tspojbot li avu'el avich'oje; mu'yuc boch'o xu' tspojbot li 

avastone; ja' to me ital stuc li yajval vastone, ja' li boch'o ch'unbil smantal yu'un scotol 

cristianoetic ta jujun banamile. 

11Li vo'ote chachuc avunin buro ta ts'usubtic; chachuc' ac'u' ta ya'lel ts'usub, ja' li 

ya'lel ts'usube. 

12Li sbec' asate xjelov to yic'al jech chac c'u cha'al tsajal ya'lel ts'usub. Li stanal avee 

ven sac jech chac c'u cha'al ya'lel xchu' vacax. 

13“Zabulón, vo'ote te chlic naclan ta ti'ti' nab; ta xc'ot lec barcoetic ta avosilal. Li 

sts'aquil avosile chc'ot c'alal to ta Sidón. 

14“Vo'ote, Isacar, co'olot achi'uc jcot j'icatsnom buro ti chcux yo'nton ta snaique. 

15C'alal laj avil ti toj lec li osile, ti lec xu' chacux avo'nton tee, jun avo'nton laj avucan 

apat; laj acuch batel icatsil. Scotol avo'nton laj avac' aba ta mozoinel. 

16“Vo'ote Dan, te chlic apas mantal ta alumal atuc; ja' chlic apas ta mantal li jchop 

achi'iltac ta israelale. 

17Vo'ote Dan, ja' co'olot achi'uc jcot orachon ti te xotol ta ti'bee, ti te tsti'be xchac 

yacan li ca'etique, ti te chbajic o li boch'otic cajajtique. 

18“Muc'ul Dios, li' ta jmala ti ac'o acoltaune. 

19“Vo'ote Gad, ta stsacot ta c'op jtsob soldadoetic, pero chlic anuts batel scotol. 

20“Vo'ote Aser, oy ep li ave'ele; toj ven lec ve'lil chavac' jech chac c'u cha'al sve'el 

ajvaliletic. 

21“Vo'ote Neftalí, ja' co'olot jech chac c'u cha'al te'tical chij ti jun yo'nton buyuc no'ox 

chanove, xchi'uc ti toj c'upilic sba yalabtaque. 

22“Vo'ote José, ja' co'olot jech chac c'u cha'al jpets te' ch'iem ta nopol bevo', ti lec 

chac' sate, ti tslaman sba ta ba coralton li sc'obc'obe. 

23Jech chopol chlic ilatan yu'un li j'ac'flechaetique; ep avocol ta uts'intael ta flechaetic. 

24Pero li vo'ote José, lec tsots li ac'obe; te t'inil chcom o li at'ilubte'e. Coliyal li Dios 

yu'un Jacob ti ech'em stsatsale. Coliyal li muc'ul Jchabivanej yu'un Israele. 

25Coliyal ti chascoltaot li Dios yu'un atote, ti chayac'bot bendición li Dios ti ech'em 

stsatsale. Ja' li bendición chlic tal ta toyole. Ja' li bendición chlic tal ta yutil nabe. Ja' li 

bendición ti chbol anich'nab xchi'uc ats'unub-avovole. 

26Li atote toj ep bendición la sc'anbot; ja' mu sta jech yepal bendición la sc'anbun li 

jtot jme'e. Scotol li bendición le'e ja' chc'ot ta aventa vo'ot, José, ti lat'ujat loq'uel ta 

stojol li abanquiltaque. Ja' to chlaj sc'oplal c'alal chlaj scotol li vitsetique. 

27“Vo'ote Benjamín, ja' jechot jech chac c'u cha'al jcot coyote ti toj simarone, ti ta sob 

chlic sjapu sti'el li c'usi la stsac ta ac'ubale, xchi'uc ti ta mal c'ac'al chac'be sti' 

xchi'iltac li scomelal yu'une”, xi laj yal ta stojol xnich'nab li Jacobe. 

28Scotol le'e ja' sc'oplalic li lajcha'chop israeletique. Ja' jech i'albat yu'un stotic ti c'alal 

ic'anbat bendición ta stojolique, ja' ti c'u x'elan bendición ic'anbat jujunique. 

Icham Jacob 

29Li Jacobe lic yalbe mantal li xnich'nabe, jech laj yalbe: “Yorail xa chicham; ta xa 

xibat yo' bu oyic li jtot jme'e. Te me xbat amuquicun yo' bu mucajtic li jtot jme'tic te 

ta nailch'en ta yosil Efrón, heteo vinique. 

30Ja' li nailch'en te ta Macpela ta stuq'uil Mamre ta Canaán banamil ti smanoj ono'ox 

comel li jmuc'ta moltotic Abrahame. Ja' ti te capal la sman xchi'uc li yosil Efrone 

yu'un ja' chtun o ta jmuquinaltic vu'utic li yalab xnich'nabutique. 

31Yu'un ja' te mucul li Abrahame xchi'uc li yajnile, ja' li Sarae. Xchi'uc te mucul 

noxtoc li Isaaque xchi'uc li yajnile, ja' li Rebecae. Xchi'uc ja' te la jmuc comel ec li 

cajnil Leae. 

32Li osil xchi'uc li nailch'en le'e ja' yosil hetetic laj yich'ic manbel”, xut xnich'nab li 

Jacobe. 

33C'alal laj yo'nton ta yalbel mantal xnich'nab li Jacobe, imochi yan velta ta svayab, 

jech te icham o. 

Génesis 50 

1Li Josee la smeybe sbec'tal li stote; la sts'uts'; ep i'oc'. 

2Jech lic yalbe mantal li jpoxtavanejetic te ch-abtejic yu'une, yu'un ac'o xpoxtabeic 

sbec'tal li anima stote, yu'un jech mu xc'a'. 

3Cha'vinic (40) c'ac'al ijalijic ta xpoxtabel li sbec'tale yu'un ja' ono'ox jech yepal 

c'ac'al tsc'an. Li egiptoetique lajuneb xchanvinic (70) c'ac'al laj yoc'taic li anima 

Israele; ep at-o'nton laj ya'yic. 

4C'alal ilaj yo'ntonic ta xchabiele, li Josee jech laj yalbe li boch'otic te oyic ta sna 

Faraone: —Me lec chavilicune, avocolicuc bat c'opanbicun li faraone. 

5Jech xavalbeic: ‘C'alal yu'un xa'ox ta xcham stot li Josee, laj la yalbe ta jamal ta 

stojol Dios ti te chbat smuc ta smuquinal ti bu smeltsanoj ono'ox stuc te ta Canaán 

banamile. Ja' yu'un ¿me chacolta batel yu'un chbat smuc li stote? Me la smuque, ta sut 

tal’, utic c'otel —xi li Josee. 

6C'alal laj ya'ay li faraone, jech laj yal: —Lec oy, ac'o bat smuc li stot jech chac c'u 

cha'al ic'anbate —xi. 

7Li Josee ibat smuc li stote. Ichi'inat batel yu'un scotol li boch'otic oy yabtelic te ta 

stojol faraone xchi'uc ta scotol li Egiptoe. 

8Xchi'uc ibatic noxtoc li yalab xnich'nab stuc Jacobe, xchi'uc li yajnil xnich'nab Josee, 

xchi'uc li sbanquiltaque. Ja' xa no'ox te icomic ta Gosén li ololetic yu'unique xchi'uc li 

sts'unub yovolique. 

9Xchi'uc ep boch'otic ibatic ta scaretaic xchi'uc ta ca'etic, bat xchi'inic li Josee. Jech 

bats'i ep xchi'iltac ibat li Josee. 

10C'alal ic'otic ta Goren-ha-atad te ta stuq'uil sloq'ueb c'ac'al yu'un uc'um Jordane, te 

ijalijic. Jmoj la stsob sbaic; te laj yoc'taic li anima Israele. Li Josee vucub c'ac'al laj 

yoc'ta li stote. 

11Li canaanetic ti te nopol nacajtic batele, laj yilic c'u x'elan la spasic ti c'alal laj 

yoc'taique. C'alal laj yilique, jech laj yalic: “Li egiptoetique toj ep ta x'oq'uic ti c'alal 

oy boch'o ta xbat smuquique”, xiic. Jech Abel-mizraim laj yac'beic sbi li banamil te ta 

stuq'uil sloq'ueb c'ac'al yu'un uc'um Jordane. 

12Li xnich'nab Jacobe ja' jech la spasic jech chac c'u cha'al albilic ono'ox yu'un 

stotique. 

13La xcuchic batel ta Canaán banamil. Te bat smuquic ta nailch'en ta yosilal te ta 

Macpela, ja' ti la sman ono'ox comel li Abrahame. Ja' la smanbe li Efrón heteo 

vinique. Yu'un ja' chtun ta sventa smuquinalic o xchi'uc yalab xnich'nab. Li banamil 

le'e xchi'uc li nailch'ene ja' te xcom ta stuq'uil sloq'ueb c'ac'al yu'un li Mamree. 

14C'alal laj xa smuc stot li Josee, isutic batel ta Egipto xchi'uc li xchi'iltac ta voq'uele 

xchi'uc scotol li boch'otic yan la xchi'in batele. 

Sc'oplal c'alal po'ot xa'ox ta xcham José 

15C'alal chamen xa'ox li Jacobe, li sbanquiltac Josee jech lic snopic: “Oy yic'al chlic 

scontrainutic li Josee. Oy yic'al chlic spacbutic ec li c'usi chopol jpasojbetique”, xiic. 

16Ja' yu'un jech laj yalbeic batel li yits'inique: “C'alal cuxul to'ox li anima jtotique, 

jech ono'ox laj yalbuncutic: 

17Jech xavalbeic li avits'inique: ‘Pasbuncutic perdón yu'un jmulcutic ti chopol c'usi la 

jpasbotcutic ta vo'one, vu'uncutic li abanquiluncutique, utic’, xiyutuncutic. Ja' yu'un ta 

jc'ancutic vocol ta atojol ti ac'o ach'ay ta avo'nton jmulcutic, vu'un li yajtuneluncutic 

Dios yu'un anima jtotique”, xiic batel. C'alal ja'o jech sbats'il yalbel José li boch'o 

stacojbeic batel mantale, li Josee i'oc'. 

18Ts'acal ic'otic ta stojol José stuquic li sbanquiltaque. C'ot squejan spatan sbaic ta 

banamil ta stojol li Josee, jech laj yalbeic: —Li' oyuncutique, vu'uncutic 

amozouncutic —xiic. 

19Pero li Josee jech laj yal: —Mu xaxi'ic. Li vu'une mu xu' ta jpas jba ta Dios. 

20Li vo'oxuque laj anopic ti chavuts'intaicune, pero li Diose la sc'atajes ta lec, yu'un 

chac' jcolta ep cristianoetic yo' ti mu xchamic ta vi'nal jech chac c'u cha'al ta jpas 

chavilic li' ta orae. 

21Ja' yu'un mu me xaxi'ic. Vu'un ta xcac'boxuc ave'elic achi'uc li avalab anich'nabique 

—xi. Li Josee la spatbe yo'ntonic li sbanquiltaque, yu'un toj lec ti c'u x'elan la 

sc'opane. 

Sc'oplal c'alal icham José 

22Li José xchi'uc yalab xnich'nab anima stote te icomic o ta naclej ta Egipto. Li Josee 

ich'i lajuneb svacvinic (110) jabil. 

23Laj to yilbe sat li xcha'c'olal smomnich'nab ta sventa Efraine. Xchi'uc laj to sventain 

lec jech chac c'u cha'al mero xnich'on li xnich'nab Maquire, ja' li xnich'on Manasese. 

24Ta yan c'ac'al li Josee jech laj yalbe li xchi'iltaque: “Li vu'une jutuc xa sc'an sta 

yorail chicham, pero li Diose ja' chtal scoltaoxuc. Chavilbeic ono'ox svu'el ta ts'acal. 

Ja' chayic'oxuc loq'uel li' ta banamile. Chbat yac'oxuc te ta banamil ti bu yalojbe 

ono'ox jmoltotic ta vo'one chac'bee, ja' li Abrahame, li Isaaque, xchi'uc li Jacobe”, xi. 

25Li Josee laj yalbe sbanquiltac ti ac'o yalic ta stojol Dios me tspasic li c'usi chalbee. 

Jech laj yalbe: “Li Diose ta melel ta ono'ox xtal scoltaoxuc. Chavilbeic ono'ox svu'el 

ta ts'acal. C'alal me ic'ot ta pasele, albicun ca'ay ta stojol Dios ti chavich'bicun loq'uel 

li' ta Egipto li jbaquile”, xut. 

26Li Josee te icham ta Egipto. Yich'oj xa'ox lajuneb svacvinic (110) jabil ti c'alal 

ichame. La xpoxtabeic lec li sbec'tale yu'un jech mu xc'a'. La stiq'uic ochel ta cajón. 

Éxodo 

Éxodo 1 

Laj yich'ic tsots vocol te ta Egipto li israeletique 

1Li'i ja' sbiic li israeletic ti i'ochic ta Egipto xchi'uc Jacobe, ja' ta jujuchop sbiic 

xchi'uc yajnil xnich'nabic: 

2Ja' Rubén, Simeón, Leví, Judá, 

3Isacar, Zabulón, Benjamín, 

4Dan, Neftalí, Gad, xchi'uc Aser. 

5Li xnich'nabtac Jacob xchi'uc c'alal ta smomnich'nabtaque ja' lajuneb xchanvinic (70) 

ta scotolic. Yan li Josee te xa ono'ox oy ta Egipto. 

6Ts'acal to li José xchi'uc sbanquiltaque xchi'uc scotol li sba c'olal ivoq'uique icham 

scotolic; 

7Pero ta sventa ti bats'i ep ibol yalab xnich'nabique, jech ibolic ta jyalel, laj yich' lec 

stsatsalic. Solel inoj yu'unic li banamil bu ic'otique. 

8Ts'acal i'och yan ajvalil ta Egipto; muc xa xotquin li Josee. Jech laj yalbe li 

egiptoetique: 

9“Q'uelavilic, li israeletique toj ven epic xchi'uc toj ven tsotsic; yan li vu'utique 

mu'yuc eputic. 

10Ja' lec jnoptic c'usi chcut ta jpajestic ti c'u cha'al mu xbolique. Yu'un c'alal me oy 

boch'o chtal stsacutic ta pleitoe, naca me te bat spas ta co'ol yo'ntonic xchi'uc li 

cajcontratique, jech co'ol xa yo'ntonic chtal stsacutic ta pleito jcotoltic, xchi'uc naca 

me stsalutic o”, xi li ajvalile. 

11Ja' yu'un li egiptoetique lic sva'anic jayibuc jpasmantaletic sventa ac'o yac'beic spas 

tsatsal abtel li israeletique. Jech lic yac'beic spasic chib lum; ja' Pitón xchi'uc Ramsés. 

Li faraone ja' laj yac' tunuc ta snail c'usitic chloc' yu'unic li egiptoetique. 

12Pero c'alal ja'o chich'ic tsots uts'intaele, yo'to ep ibolic ta jyalel. Li egiptoetique toj 

ep ixi'ic. 

13Li israeletique bats'i abul sbaic ta mozoinel yu'un li egiptoetique. 

14Solel ven tsots i'ac'bat svocolic ta abtel. Puru vots' ach'el xchi'uc puru pat xamit la 

spasic. Xchi'uc i'ac'bat spasic scotol yantic abtel ta osil noxtoc. Jech tsots mozoinel laj 

yich'ic, tsots i'uts'intaatic. 

15Jech noxtoc li faraone la stac ta iq'uel li Sifra xchi'uc Fúa; ja' li jnet'umetic yu'un li 

yajnil israeletique, jech laj yalbe: 

16—C'alal chbat aq'uelic me la sta yorail chcuxic li yajnil israeletique, q'uelic lec c'usi 

ololal chvoc'. Me unin stsebe, te ac'o ch'iuc. Yan me quereme, ¡milic comel! —

x'utatic. 

17Pero li jnet'umetique yich'ojic ta muc' li Diose. Muc sc'an spasic jech chac c'u cha'al 

i'albatic yu'un li faraone, jech te cuxul la scomtsanic li unin queremetique. 

18Li ajvalil te ta Egiptoe la stac ta iq'uel li jnet'umetique, jech laj yalbe: —¿C'u yu'un 

ti cuxul laj acomtsanic li queremetique? —xut. 

19Itac'ovic: —Yu'un li hebreo antsetique mu jechuc jech chac c'u cha'al li egipto 

antsetique. Yu'un li stuquique ven tsatsal antsetic; xcuxojic xa'ox chc'ot jtacutic ti 

c'alal chbat jq'uelcutique —xiic. 

20-21Ta sventa ti jech la spasic li jnet'umetique, jech ibolic o li israeletique. Laj yich' 

lec stsatsalic. Ta sventa ti yich'ojic ta muc' Dios li jnet'umetique, jech i'epaj yalabic ec, 

yu'un icoltaatic yu'un li Diose. 

22Li faraone jech laj yalbe mantal scotol li egiptoetique: “Bat jipic ta uc'um scotol li 

bic'tal queremetic yu'un israeletique; yan li bic'tal tsebetique te cuxul comtsanic”, xut. 

Éxodo 2 

Sc'oplal c'alal ivoc' Moisés 

1Oy jun vinic liquem ta jchop yu'un Leví laj yic' jun ants te no'ox ta jun sts'unubalic. 

2Li antse lic xchi'in yol, jech ivoc' li yole. C'alal laj yil ti toj lec c'upil sba li yole, oxib 

u la snac'. 

3Pero c'alal mu xa xu' yu'un jal snaq'uele, te lic spas jun biq'uit moch. La spac' lec ta 

chapopote xchi'uc ta xuch' ti bu bevajtique yu'un jech mu x'och vo' ta yut. Te la stic' 

ochel li yole; bat yac' ta yut ajtic ta ti' uc'um Nilo. 

4Li xvix olole te icom sq'uel ta nom c'usi chc'ot ta pasel. 

5Ts'acal te ibat ta atimol stseb li faraone. C'alal ja'o te chanovic ta ti'ti' uc'um li 

squiarataque, laj yil li unin moch te oy ta yut ajtique. Ja' yu'un li stseb faraone la stac 

batel jun squiara yu'un ac'o bat yich' tal. 

6C'alal la sjam li unin moche, ja' to laj yil ti unin querem te ch-oq'ue. Li stseb faraone 

toj abul sba laj yil, jech laj yal: —Li'i ja' unin hebreo querem —xi. 

7Li xvix unin quereme jech bat yalbe li stseb faraone: —Me xac'ane chbat quic' tal jun 

hebreo ants yu'un ac'o sts'ites, ac'o yac'be xchu' —xut. 

8—Xu', bat ic'o tal cha'e —xi li stseb faraone. Ja' yu'un li tsebe ja' bat yic'be tal sme' li 

unin quereme. 

9Li stseb faraone jech laj yalbe li antse: —Ic'o li unin querem li'i; ts'itesbun. Vu'un ta 

jtojbot ac'ac'al —xut. Li sme' unin quereme laj yic' batel li yole; la sts'ites. 

10C'alal ich'i yu'une, bat yac'be li stseb faraone. Jech li stseb faraone la scuy ta bats'i 

yol stuc. Moisés laj yac'be sbi, yu'un jech laj yal: —Vu'un la jloq'ues tal ta vo' —xi. 

Li Moisese ijatov loq'uel ta Egipto 

11C'alal sva'lej xa'ox li Moisese, oy jun c'ac'al ibat svu'lan li xchi'iltac ta israelale. Te 

laj yil ti toj tsots li yabtel ac'bilique. Ts'acal laj yil noxtoc jun egipto chac'be majel jun 

israel vinic. 

12Jech te lic sq'uel ta jujujot. C'alal laj yil ti mu'yuc boch'o te oye, la smil li egipto 

vinique; te la smuc comel ta yi'tic. 

13Ta yoc'omal iloc' batel noxtoc. Te laj yil tsmaj sbaic chib hebreo viniquetic. Jech la 

sjac'be li boch'o chmajvane: —¿C'u yu'un ti chamaj achi'il ta israelale? —xut. 

14Itac'ov li hebreo vinique: —¿Boch'o laj yac'bot avabtel? ¿Me yu'un vo'ot 

banquilalot, me vo'ot jchapanvanejot cu'uncutic? ¿Me chac amilun ava'ay noxtoc jech 

chac c'u cha'al laj amil jun egipto vinique? —xi. C'alal jech laj ya'ay li Moisese, ixi'. 

Yu'un laj ya'ay ti vinajem xa ti la smil jun egipto vinique. 

15C'alal laj ya'ay faraón ti la smil jun Egipto vinic li Moisese, lic yal mantal ti ac'o 

yich' t'unel bu oye, yu'un ac'o yich' milel. Pero li Moisese ijatov batel. Te ic'ot nacluc 

ta Madián banamil; te ic'ot chotluc ta nopol jch'oj joc'. 

16Oy jun vinic Reuel sbi. Ja' pale te ta Madián banamil. Oy vucub stsebetic. Ta 

sc'ac'alil le'e te italic ta joc' li tsebetique yu'un tal slupic loq'uel vo'; chaq'uic ta jomte' 

sventa chac'beic yoxo' yuch' xchij li stotique. 

17Oy yan jchabichijetic te tal staquic loq'uel li tsebetique. Li Moisese la spoj li 

tsebetique; te laj yac'be yoxo' yuch' li chijetique. 

18C'alal isutic batel yo' bu oy li stotique, jech la sjac' li totile: —¿C'u yu'un ti ta ora 

no'ox lasutic tale? —xi. 

19Itac'ovic: —Yu'un la scoltauncutic jun Egipto vinic ti c'alal muc xi'ac'bat jlupcutic 

vo' yu'un li yantic jchabichijetique. Ja' la slupbuncutic loq'uel tal li vo'e; laj yac'be 

yoxo' yuch' li jchijtique —xiic. 

20Li Reuele jech laj yalbe: —¿Bu oy li vinique? ¿C'u yu'un ti te laj acomtsanic 

stuque? Ja' lec bat iq'uic tal; ac'o tal ve'uc —xi. 

21Li Moisese lec laj ya'ay ti te icom ta sna li Reuele. Ts'acal to li Reuele te laj yac'be 

yic' jun stseb, Séfora sbi. 

22Li Seforae ivoc' jun yol. Gersón laj yac'be sbi li Moisese, yu'un jech laj yal: “Vu'un 

yanlum vinicun ti li' oyun tal ta yan banamile”, xi. 

23C'alal i'ech' xa'ox jayibuc c'ac'ale, icham li ajvalil ta Egiptoe. Li israeletique te 

ono'ox x'oc' x'avanic o ta scoj li tsots mozoinele, xchi'uc te tsc'anilanbeic o vocol li 

Diose. Ja' yu'un i'aybatic yoq'uel yavanelic yu'un li Diose. 

24Li Diose laj ya'ay ti x'ayetic no'oxe, xchi'uc te it'ab ta yo'nton c'usi xchapanojic 

ono'ox xchi'uc li Abrahame, li Isaaque, xchi'uc li Jacobe. 

25I'ilatic yu'un Dios ti c'u x'elan svocolique, jech ituc'ulanatic. 

Éxodo 3 

Li Moisese it'ujat yu'un Dios 

1Li Moisese ja' chchabibe xchij li smuni' Jetroe, ja' li pale te ta Madiane. Ta yan c'ac'al 

laj yic' jelovel ta xocol banamil li chijetique; ic'ot c'alal to ta vits yu'un Dios, ja' li 

Horeb sbie. 

2Te laj yac' sba ta ilel yaj'almantal Muc'ul Dios ta o'lol yat c'oc' te ta jpets ch'ix. Li 

Moisese la sq'uel lec; ja' to laj yil ti yu'un tsanem li jpets ch'ixe, pero mu'yuc chc'ac'. 

3Jech la snop: “¿C'usi le'e? ¡Toj yan sba ta q'uelel chquil! Chbat jq'uel quic, yu'un 

mu'yuc chc'ac' yilel li ch'ixe”, xi. 

4C'alal laj yil Muc'ul Dios ti inopaj xa batel li Moisese, ic'opoj tal te ta jpets ch'ix: —

Moisés, Moisés —xut. —Li' oyune —xi li Moisese. 

5Li Muc'ul Diose jech laj yalbe: —Mu me xanopaj tal li'i. Loq'ueso axonob, yu'un ja' 

ch'ul banamil ti bu va'alote —xut. 

6Jech laj yal noxtoc: —Vu'un Diosun yu'un li amoltotac ta vo'onee. Vu'un Diosun 

yu'un Abraham, Diosun yu'un Isaac, Diosun yu'un Jacob —xi. Li Moisese la smac sat 

yu'un ta xi' ta sq'uelel li Diose, 

7pero li Muc'ul Diose te to chlo'ilaj o: —Quiloj scotol c'u x'elan xc'uxul svocolic li 

jteclum cu'un te ta Egiptoe. Ca'yoj ti xvocoletic ta jtojol ta scoj li boch'otic tsujvanic ta 

abtele, xchi'uc jna'oj lec scotol ti c'u x'elan chich'ic vocole. 

8Ja' yu'un liyal tal; tal jcolta loq'uel ta sc'obic li egiptoetique. Ta xbat jloq'uesic tal te 

ta banamil yo' bu oyique. Ta xquiq'uic batel ta yan banamil ti lec jamale, ti toj jun 

yutsile. Ja' ti bu chloc' ep ya'lel xchu' vacax, xchi'uc pom jech chac c'u cha'al chloc' 

vo'e. Ja' li banamil yo' bu nacalic li canaanetique, li hetetique, li amorretique, li 

ferezetique, li hevetique, xchi'uc li jebusetique. 

9A'yo ava'ay, li vu'une c'otem xa ta jtojol c'u x'elan xvocoletic ta sventa svocolic li 

israeletique, xchi'uc quiloj noxtoc c'u x'elan li uts'intael ch-ac'batic yu'un li egipto 

cristianoetique. 

10Ja' yu'un li' ta orae tamo batel abe. Vu'un ta jtacot batel ta stojol li faraone, yu'un 

chbat aloq'ues tal ta Egipto li jteclum cu'une, ja' li israeletique —x'utatic. 

11Pero li Moisese jech laj yalbe li Diose: —¿C'usi xu' cu'un ti vu'un chibat ta stojol 

faraón yu'un chbat jloq'ues tal ta Egipto li jchi'iltac ta israelale? —xi. 

12Itac'ov li Diose: —Vu'un chajchi'inot. Li' chacalbot c'usi senyail ti vu'un chajtacot 

batele: c'alal loq'uem xa tal avu'un li jteclumale, acotolic li' chvul avich'icun ta muc' li' 

ta vitse —xi. 

13Pero li Moisese jech laj yal: —Li c'usi vocol chca'ye ja' ti c'alal jech chc'ot calbe li 

jchi'iltaque: ‘Li Dios yu'un jmoltotic ta vo'onee, ja' la stacun tal li' ta atojolique’, me 

xcute, me jech chisjac'bicune: ‘¿C'usi sbi?’, me xiyuticune. ¿C'uxi ta jtac'be? —xi. 

14Itac'ov li Diose: —VU'UN TI TE ONO'OX OYUN OE. Jech xavalbe li achi'iltaque: 

‘VU'UN la stacun tal ta atojolic’, uto —xi. 

15Li Diose jech laj yalbe noxtoc li Moisese: —Jech xavalbe noxtoc li achi'iltac ta 

israelale: ‘Li Muc'ul Diose, ja' li Dios yu'un jmoltotactic ta vo'onee, ja' li Dios yu'un 

Abraham, Isaac, xchi'uc Jacobe, ja' la stacun tal li' ta atojolique’, uto. Ja' Muc'ul Dios 

li jbie; mu xlaj sc'oplal o sbatel osil. 

16Batan, bat tsobo scotol li banquilaletic yu'un achi'iltaque, jech xavalbe: ‘Li Muc'ul 

Diose, ja' li Dios yu'un jmoltotic ta vo'onee, ja' li Dios yu'un Abraham, Isaac, xchi'uc 

Jacobe, laj yac' sba ta ilel ta jtojol. Laj yalbun ti oy ta yo'nton tsc'an chascoltaoxuque, 

yu'un laj yil li c'usi chapasbatic li' ta Egiptoe. 

17Xchi'uc laj yalbun ti chascoltaoxuc loq'uel ta sventa li xc'uxul avocolic li' ta 

Egiptoe, yu'un chayic'oxuc batel ta banamil yo' bu nacalic li canaanetique, li 

hetetique, li amorretique, li ferezetique, li hevetique, xchi'uc li jebusetique. Ja' li jun 

banamil ti bu ta xloc' ep ya'lel xchu' vacax xchi'uc pom jech chac c'u cha'al chloc' 

vo'e’, uto. 

18Li banquilaletique ta xich'ot ta muc'. Jech te chaxchi'inicot batel c'alal chabat ta 

stojol li ajvalil ta Egiptoe. Jech xc'ot avalbeic: ‘Li Muc'ul Dios cu'uncutic, vu'uncutic 

li hebreouncutique, talem snupuncutic ta be. Ja' yu'un coltauncutic to batel yu'un 

chibatcutic ta xocol banamil, yu'un te chbat cac'becutic smoton li Muc'ul Dios 

cu'uncutique; ja' oxib c'ac'al li sbelale’, utic c'otel. 

19Pero jna'oj lec ti mu ono'ox xayac'oxuc loq'uel tal li ajvalil ta Egipto ti me mu xich' 

tsots sujele. 

20Ja' yu'un vu'un ta xcac' ta ilel jvu'el jtsatsal. Li Egiptoetique ta xcac'be stojic ta 

sventa li sq'uelubiltac jtsatsal ta jpas ta stojolique: ja' to jech chayac'oxuc loq'uel tal li 

faraone. 

21Jech noxtoc li egiptoetique ta xcac' ayinuc slequil yo'ntonic ta stojol li achi'iltaque, 

yu'un jech mu jeche'uc smeyoj sc'obic ti c'alal chaloq'uic tale. 

22Li jujun antsetique ac'o sc'anbeic tal c'usi oy yu'unic li boch'o nopol nacal 

xchi'uquique, boch'ouc no'ox antsil ti te nacal xchi'uquique. Ac'o sc'anic tal li c'usitic 

pasbil ta saquil taq'uin, ta c'anal taq'uin, xchi'uc c'u'il pac'aletic, yu'un jech oy sc'u'ic li 

aquerem atsebique. Ja' jech chapojbeic o tal scotol sc'ulejalic li egiptoetique —x'utat. 

Éxodo 4 

1Li Moisese jech la stac'be li Muc'ul Diose: —Pero mu xiyich'icun ta muc'; mu 

xch'unic li c'usi chcale. Xu' ja' no'ox jech chiyalbicun: ‘Mu'yuc laj yac' sba ta ilel ta 

atojol li Muc'ul Diose’, xu' xiyuticun —xi li Moisese. 

2—¿C'usi te atsacoj ta ac'obe? —xi la sjac' li Muc'ul Diose. —Jnamte' —xi li Moisese. 

3—Jipo ta banamil —x'utat. Li Moisese la sjip yalel ta banamil li snamte'e, jech ta ora 

no'ox ic'ataj ta jti'val chon. Li Moisese ixi'; ijatov ta anil. 

4Li Muc'ul Diose jech laj yalbe: —Bat tsacbo sne li chone —xut. Li Moisese la 

stsacbe sne li chone. C'alal la stsaque, li chone ic'ataj ta snamte' yan velta. 

5—Le'e ja' sventa ac'o xch'unic ti laj yac' sba ta ilel ta atojol li Muc'ul Diose, ja' li 

Dios yu'un amoltotic ta vo'onee, ja' li Abrahame, li Isaaque, xchi'uc li Jacobe. 

6Li' ta orae tic'o ochel ta xch'ut ac'u' li ac'obe —xi li Muc'ul Diose. Li Moisese la stic' 

ochel ta xch'ut sc'u' li sc'obe. C'alal la sloq'ues tale, ja' to laj yil ti tsacbil xa ta c'a'el 

chamele, solel saclo'an jech chac c'u cha'al tayo. 

7Li Muc'ul Diose jech laj yalbe noxtoc: —Tic'o ochel yan velta ta xch'ut ac'u' li ac'obe 

—xut. Jech la stic' ochel yan velta. C'alal la sloq'uese, lec xa oy jech chac c'u cha'al 

ono'oxe. 

8Li Muc'ul Diose jech laj yal: —Me mu xaxch'unbicot ta sba sq'uelubil chapase, ta 

xchibal sq'uelubil ta xlic xch'unbicot. 

9Pero me mu xch'unic, me mu xich'ic o ta muc' c'alal chapas li chib sq'uelubile, bat 

lupo tal vo' ta uc'um. Malo ta banamil. C'alal chamal ta banamil li vo' ti chalup tal ta 

uc'ume, ta xc'ataj ta ch'ich' —xi. 

10—Ay, Cajval, mu xu' cu'un lec xilo'ilaj; mu xisabaj ta lo'il. Mu ja'uc to volje chabje 

ti jech chic'opoje. Jech ono'ox jtalel o, vu'un li avajtunelune. Jtalel o ti xquiclajet no'ox 

coc' c'alal chic'opoje —xi li Moisese. 

11Itac'ov li Muc'ul Diose: —¿Boch'o la spasbe ye li cristianoetique? ¿Me muc vu'cun 

jech ta jpas ti oy uma', ti oy coc, ti oy ma'sat, xchi'uc ti oy boch'o lec xil osile? 

12Ja' lec batan me. Vu'un chajchi'inot ti c'alal chalo'ilaje; vu'un ta jchanubtasot li c'usi 

xu' chavale —xi. 

13Li Moisese te la spojilan sba: —Cajval, avocoluc taco batel yan vinic li boch'o lec 

xu' yu'une —xi. 

14Li Muc'ul Diose i'ilin ta stojol li Moisese, jech laj yalbe: —Te oy li abanquil Aarón 

ti liquem ta levie. Vu'une jna'oj ti lec xu' yu'un xlo'ilaje. Te ta xtal snupot ta be. C'alal 

chayilote, toj xcuxet no'ox yo'nton. 

15Chi'ino ta lo'il; albo lec ya'ay scotol li c'usi tsc'an chale. Li vu'une te jchi'ucoxuc ti 

c'alal chalo'ilajique, xchi'uc vu'un chajchanubtasoxuc lec li c'usi tsc'an chapasique. 

16C'alal chc'ot ac'opan li abanquile, xco'laj xchi'uc vu'un chc'ot c'opojcun. Li Aarone 

ja' xa chalbe ya'yic achi'iltaquic li c'usi chavalbee. 

17Ich'o batel li anamte'e yu'un ja' chapas o li sq'uelubiltac jtsatsale —xut. 

Li Moisese isut batel ta Egipto 

18Li Moisese isut batel ta sna smuni', ja' li Jetroe. Jech c'ot yalbe: —Persa chisut batel 

ta Egipto yo' bu comen li jchi'iltac ti jun jts'unubal jchi'uque. Ta jc'an ta jq'uel me 

yoquel to cuxulic —xut. —Batan, tsotsan me batel —xi li Jetroe. 

19C'alal te to'ox oy ta yosilal Madián li Moisese, jech i'albat yu'un li Muc'ul Diose: —

Sutan batel ta Egipto, yu'un li boch'otic tsc'an ox ta smilicote ichamic xa —x'utat. 

20Ja' yu'un li Moisese laj yic' batel li yajnil xchi'uc xnich'nabe. La scajan batel ta buro, 

jech isutic batel ta Egipto. Te yich'oj batel li namte'al yu'un Diose. 

21Li Muc'ul Diose jech laj yalbe li Moisese: —C'alal chac'ot ta Egiptoe, xc'ot apas 

scotol ta stojol faraón li sq'uelubiltac jtsatsal chacac'bot apase. Yu'un li vu'une ta 

jtsatsubtasbe yo'nton li faraone, jech mu xac' loc'uc batel li achi'iltaque. 

22Ts'acal jech xlic avalbe li faraone: ‘Jech chayalbot li Muc'ul Diose: Li Israele ja' sba 

jnich'on. 

23Laj xa calbot ti ac'o aloq'ues batel li jnich'one, yu'un chbat yich'icun ta muc'. Pero ta 

sventa ti mu xavac' loc'uc batele, ta jmilbot li sba anich'nabe, xayutot li Muc'ul Diose’, 

uto —xi li Muc'ul Diose. 

24C'alal te xa'ox oyic batel ta be xchi'uc yajnil xnich'nab li Moisese, te ital nupatuc ta 

be yu'un Muc'ul Dios yo' bu chvayique yu'un ta xa'ox xmilat. 

25Ja' yu'un li Seforae la stsac jun ton ti lec oy ye jech chac c'u cha'al cuchiloe; ja' la 

se'pbe o snuculil sni' sc'unil li yole. Li snuculil sc'unil yole te laj yac'be ta yacan li 

Moisese, jech laj yalbe: “Ta mero melel ja' jmalalot ta sventa li ch'ich'e”, xut. 

26Jech li Muc'ul Diose laj yac' batuc li Moisese. Ti jech laj yal Séfora: “Ja' smalal ta 

sventa ch'ich' li Moisese”, ja' ta scoj li circuncisione. 

27Pero li Muc'ul Diose jech xa'ox yalojbe li Aarone: “Bat nupo tal ta be te ta xocol 

banamil li Moisese”, xut. Jech ibat li Aarone; te la snup ta be ta vits yu'un Dios. Te 

c'ot sc'opan; te la sts'uts'. 

28Li Moisese te lic xcholbe ya'ay Aarón scotol li c'usitic i'albat yu'un Muc'ul Dios ac'o 

yale, xchi'uc laj yalbe noxtoc c'u x'elan li muc'tic sq'uelubil stsatsal Muc'ul Dios ch-

ac'bat spase. 

29Jech te ibat xchibalic; bat stsobic li moletic yu'un israeletique. 

30Li Aarone c'ot yalbe ya'yic scotol c'usi albil yu'un Muc'ul Dios li Moisese. Xchi'uc 

la spasic te ta stojol xchi'iltaquic li sq'uelubil stsatsal Dios ti yaloj Muc'ul Dios ac'o 

spasique. 

31C'alal laj ya'yic sjunul jteclum ti chich'ic coltael yu'un Muc'ul Diose, xchi'uc ti i'ilbat 

xa c'u x'elan li xc'uxul svocolique, toj lec ic'ot ta yo'ntonic. Jech te la squejan sbaic, laj 

yich'ic ta muc' li Muc'ul Diose. 

Éxodo 5 

Li Moisés xchi'uc Aarone bat sc'opanic li faraone 

1Ja' yu'un li Moisés xchi'uc Aarone bat sc'opanic li faraone. Jech c'ot yalbeic: —Jech 

ta xal li Muc'ul Diose, ja' li Dios yu'un Israele: ‘Coltabun batel li jteclumale yu'un 

chbat spasic jun q'uin te ta xocol banamil sventa chiyich'icun ta muc'’, xi —xutic 

c'otel. 

2Pero li faraone jech itac'ov: —¿Boch'o li ‘Muc'ul Diose’? ¿C'u yu'un ta jch'unbe ti 

tsc'an ta jloq'ues batel li israeletique? Mu xcotquin li Muc'ul Diose, xchi'uc mu'yuc ta 

jloq'ues batel li israeletique —xi. 

3Li stuquique jech laj yalbeic: —Li Dios cu'uncutic, vu'uncutic li israeluncutique, 

talem snupuncutic ta be. Jech te chibatcutic ta xocol banamil, ja' oxib c'ac'al sbelal, 

yu'un te chbat jmilbecutic smoton li Muc'ul Dios cu'uncutique. Yu'un jech mu 

xismiluncutic ta tsatsal chamel, o me ta espada —xutic. 

4Pero li ajvalil ta Egiptoe jech laj yal: —Moisés, Aarón, ¿c'u yu'un tal ach'aybeic 

yo'nton ta abtel li viniquetique? ¡Batanic, bat abtejanic! —xi. 

5Jech laj yal noxtoc li faraone: —Li' ta orae bats'i epic xa li israeletic li' ta cosilale, 

pero vo'oxuc tal apajesic ta abtel —xi. 

6Li faraone ta ora no'ox lic yalbe mantal li boch'otic yich'oj yabtelic ta jteclum sventa 

tsujic ta abtel li jujutsob israeletique. Jech laj yalbe: 

7—Mu xa xavac'beic sjobelal xamitic li israeletic jech chac c'u cha'al chapasic 

ono'oxe. Ac'o bat sa' tal stuquic. 

8Pero albeic ti persa jech yepal ac'o spatic li xamit jech chac c'u cha'al ono'oxe. Me 

junuc xamit mu me xatsulesbeic. Yu'un toj ch'ajic ta abtel, ja' yu'un ja' jech chalic: 

‘Chbat cac'becutic milbil matanal li Dios cu'uncutique’, xiic. 

9Tsatsubtasbeic yabtelic. Ac'o oyuc lec yabtel scotolic yu'un jech mu xac' xchiquinic 

ta ya'yel li epalc'opetique —xi. 

10Li banquilaletique xchi'uc li boch'otic yich'oj yabtelic ta jujutsob sventa tsujvanic ta 

abtele, jech bat yalbeic li viniquetique: —Li faraone laj yal mantal ti mu'yuc xa ta 

xcac'cutic ajobelique. 

11Li' ta orae atuquic xa chbat asa'ic tal me oy bu xataique. Pero ma'uc yu'un te xa 

tstsul o ti c'u yepal chapatic li xamite —x'utatic. 

12Li israeletique scotolic la spuc sbaic ta scotol Egipto ta sa'el te'el trigo sventa 

xq'uexol li jobele. 

13-14Li viniquetic ti ac'bil yabtelic yu'un faraón tsujvanic ta abtele, scotol c'ac'al la 

sujic li israeletic ti persa jech yepal xamit tspatic jech chac c'u cha'al tspatic ono'ox ti 

c'alal chac'beic to'ox sjobelique. Xchi'uc la smajic li banquilaletic yu'un israeletique, 

jech laj yalbeic: —¿C'u yu'un ti muc ts'acaluc laj apatic li xamit volje xchi'uc nax jech 

chac c'u cha'al chapatic ono'oxe? —xutic. 

15Li banquilaletic yu'un israeletique bat sc'anic parteal ta stojol li faraone, jech laj 

yalbeic: —Ajvalil, ¿C'u yu'un ti ja' jech chispasbuncutic li j'abteletic avu'une? 

16Mu'yuc xa chiyac'buncutic li jobele, pero yo'to chisujuncutic ta spatel li xamite, 

xchi'uc chismajuncutic noxtoc. Ajvalil, ja' smul li viniquetic avu'une —xutic. 

17Itac'ov li faraone: —Yu'un toj ch'ajoxuc ta abtel li vo'oxuque, ja' yu'un jech 

chavalilanic: ‘Chbat cac'becutic smoton li Muc'ul Diose’, xachiic. 

18¡Batanic xa ta abtel! Ac'o me mu'yuc xa cha'ac'batic li jobele, pero persa jech yepal 

chapatic xamit jech chac c'u cha'al chapatic ono'oxe —x'utatic. 

19Li banquilaletic yu'un israeletique toj chopol yo'nton isutic tal ti c'alal i'albatic ti 

mu'yuc ta stsul jutuc c'u yepal ta spatic xamit ta jujun c'ac'ale. 

20C'alal iloq'uic tal ta stojol li faraone, te la staic li Moisés xchi'uc Aarone yu'un te ta 

xmalaatic. 

21Jech laj yalbeic: —Yiloj stuc Muc'ul Dios ti c'u x'elan laj apasique. Ac'o 

xchapanoxuc stuc. Yu'un vo'oxuc ta amulic ti chopol xa chiyiluncutic li faraón xchi'uc 

xchi'iltac ta abtele. Vo'oxuc ay avac'beic ta sc'ob espada ya'yel ti c'u cha'al xu' 

chismiluncutic oe —xutic. 

Li Moisese la sc'opan Dios 

22Ja' yu'un li Moisese te lic sc'opan li Muc'ul Diose, jech laj yalbe: —Cajval, ¿c'u 

yu'un ti chavac'be svocol li jchi'iltaque? ¿C'u yu'un laj atacun batel cha'e? 

23Ti c'usi ora ay jc'opan ta aventa li faraone, yo'to te lic yich'ic ep uts'intael o li 

ateclumale. Li vo'ote mu'yuc c'usi xapas jutuc ta sventa chacolta —xut. 

Éxodo 6 

1Itac'ov li Muc'ul Diose: —Tana chavil c'usi ta jpas ta stojol li faraone. Yu'un me tsots 

c'usi ta jpasbee, ja' to jech xu' ch-ac'van loq'uel li' ta slumale. Stuc xa chlic yal ti ac'o 

loc'anic batele —xi. 

Li Moisese ic'opanat yan velta yu'un li Diose 

2Li Diose la sc'opan yan velta li Moisese, jech laj yalbe: —Vu'un li MUC'UL 

DIOSUNE, 

3laj cac' jba ta otquinel ta stojol Abraham, Isaac, xchi'uc Jacob vu'un ti “Ech'em 

Stsatsal”, xi jbie. Pero mu'yuc laj cac'be yotquinic ti ta melel ja' Muc'ul Dios jbie. 

4Jech noxtoc la jchapan ta stojolic ti chcac'beic li osil te ta Canaán banamile, ja' li osil 

bu i'ech' naquiicuc jayibuc c'ac'al jech chac c'u cha'al jch'om banamiletic no'oxe. 

5Li' ta orae laj xa jna' c'u x'elan svocolic li achi'iltac ta israelale; laj xa jna' ti ep ta 

sujvanic ta abtel li egiptoetique, jech it'ab ta co'nton li c'usi jchapanoj ono'oxe. 

6Ja' yu'un bat albeic achi'iltaquic ti vu'un Muc'ul Diosun ta jpoj loq'uel ta mozoil 

xchi'uc ta sventa li tsatsal abtel ac'bilic yu'un egiptoetique. Ta xcac' ta ilel c'u x'elan li 

jvu'ele; ta jcoltaic o loq'uel ta sventa li jtsatsal jvu'el ta jpas ta stojolique. 

7Chaquic'oxuc, jech jteclumal chac'otic o, xchi'uc vu'un Diosun avu'unic chic'ot. Ja' 

jech chlic sna'ic o ti vu'un Muc'ul Diosun avu'unique, ti vu'un la jcoltaoxuc loq'uel ta 

spasel li tsatsal abtel ac'bil apasic yu'un li egiptoetique. 

8Ja' te chaquic'oxuc batel ta banamil ti bu calojbe ono'ox chcac'be li Abrahame, li 

Isaaque, xchi'uc li Jacobe; ja' chacac'boxuc avu'uninic o, vu'un li Muc'ul Diosune —

x'utat li Moisese. 

9Ja' yu'un li Moisese bat yalbe ya'yic yan velta li xchi'iltaque, pero muc xa xich'ic ta 

muc', yu'un chibajem yo'ntonic ta scoj ti toj tsots mozoinbilique. 

10Ja' yu'un li Muc'ul Diose jech laj yalbe li Moisese: 

11—Bat xa albo faraón ti ac'o sloq'ues batel li achi'iltaque —xut. 

12Li Moisese jech la stac'be li Muc'ul Diose: —Mu xiyich'bicun ta muc' c'usi laj 

calbeic li jchi'iltaque. ¿C'u x'elan xu' chiyich'bun ta muc' jc'op faraón ti vocol chloc' ta 

que c'usi chcale? —xut. 

13Ja' yu'un li Muc'ul Diose laj yalbe Moisés xchi'uc Aarón ti ac'o bat yalbeic israeletic, 

xchi'uc ac'o bat yalbeic faraón ti yich'ojic xa tsots mantal ti ac'o yac' loq'uel ta Egipto 

scotol israeletique. 

Sc'oplal sbi smoltotic ta vo'one Aarón xchi'uc Moisés 

14Li'i ja' li banquilaletic ta jujuchop na ta sventa stotique. Li banquilal xnich'on Israele 

ja' li Rubene. Li xnich'nabtaque ja' li'i: Hanoc, Falú, Hezrón, xchi'uc Carmi. Le'e ja' 

jchop xnich'nabtac li Rubene. 

15Li xnich'nabtac Simeone ja' li'i: Jemuel, Jamín, Ohad, Jaquín, Zohar, xchi'uc Saúl, 

ja' yol jun canaán ants. Le'e ja' jchop xnich'nabtac li Simeone. 

16Li xnich'nabtac Leví xlic ta banquilal c'alal ta its'inale ja' li'i: Gersón, Coat, xchi'uc 

Merari. Li Levie icuxi vuclajuneb svucvinic (137) jabil. 

17Li xnich'nabtac Gersón ti ta jujuchop sbiic ibatique ja' li'i: Libni xchi'uc Simei. 

18Li xnich'nabtac Coate ja' jech sbiic: Amram, Izhar, Hebrón, xchi'uc Uziel. Li Coate 

icuxi oxlajuneb svucvinic (133) jabil. 

19Li xnich'nabtac Merarie ja' jech sbiic: Mahli xchi'uc Musi. Le'e ja' li smomnich'nab 

Leví ti xlic ta banquilal c'alal ta its'inaletique. 

20Li Amrame laj yic' sbaic xchi'uc sjunme', ja' Jocabed sbi. Ivoc' yalab, ja' li Aarón 

xchi'uc Moisese. Li Amrame icuxi vuclajuneb svucvinic (137) jabil. 

21Li xnich'nabtac Izhare ja' jech sbiic: Coré, Nefeg, xchi'uc Zicri. 

22Li xnich'nabtac Uziele ja' jech sbiic: Misael, Elzafán, xchi'uc Sitri. 

23Li Aarone laj yic' sbaic xchi'uc Elisabet, ja' li stseb Aminadabe xchi'uc ja' xchi'il ta 

voq'uel li Naasone. Li Elisabete ivoc' yalabtac, ja' Nadab, Abiú, Eleazar, xchi'uc 

Itamar. 

24Li xnich'nabtac Coree ja' Asir, Elcana, xchi'uc Abiasaf. Le'e ja' jchop sbi coreetic. 

25Li Eleazare, ja' li jun xnich'nab Aarone, laj yic' sbaic xchi'uc jun stseb Futiel. I'alaj li 

tsebe, Finees sbi. Le'e ja' banquilaletic ta jujuchop sbiic li levietique; lec jmoj xcholet 

xyal ta jujuchop sbiic. 

26Li Aarón xchi'uc Moisese ja' ti jech i'albatique: “Bat loq'uesic tal ta Egipto li 

achi'iltac ta israelale. Lec jmoj cholol xabatic jech chac c'u cha'al jtsob soldadoetic”, ti 

x'utatique. 

27Ja'ic ono'ox Moisés xchi'uc Aarón ti ay sc'opanic li faraón ajvalil ta Egipto sventa 

bat sloq'uesic tal ta Egipto banamil li israeletique. 

Li Muc'ul Diose la sc'opan yan velta Moisés xchi'uc Aarón 

28C'alal ic'opanat yu'un Muc'ul Dios li Moisés te ta Egiptoe, 

29jech i'albat: —Vu'un Muc'ul Diosun. Scotol li c'usi chacalbote, bat albo ya'ay 

faraón, ja' li ajvalil te ta Egiptoe —x'utat. 

30Li Moisese jech la stac'be: —Muc'ul Dios, toj vocol chloc' xic'opoj, ja' yu'un ¿C'uxi 

xu' chiyich'un ta muc' li faraone? —xut. 

Éxodo 7 

1Li Muc'ul Diose jech laj yalbe li Moisese: —A'yo ava'ay, Moisés, ta xcac' ti vo'ot 

chabat ta jq'uexol ta stojol li faraone yu'un vo'ot chapas li c'usi ta jpase. Li abanquile 

ja' chc'opoj avu'un. 

2Vo'ot chavalbe scotol Aarón li c'usi chacalbote. Li abanquil Aarone ja' xa chalbe ec li 

faraón ti ac'o sloq'ues batel ta yosilal li israeletique. 

3Pero vu'un ta jtsatsubtasbe yo'nton li faraone, jech ta xlic jpas ep senyailtac 

sq'uelubiltac te ta Egipto ti toj ch'ayel chc'ot yo'ntonic yu'une. 

4Li faraone mu xayich'oxuc ta muc', pero li vu'une ta xcac' tal jc'ob te ta Egipto. Ta 

muc'tic sq'uelubil jtsatsal ta jloq'ues tal li soldadoetic cu'une, li jteclum cu'une, ja' li 

israeletique. 

5C'alal me laj xa cac' ta ilel jvu'el te ta Egiptoe, xchi'uc me loq'uemic xa batel cu'un li 

israeletique, li egiptoetique jech chlic sna'ic ti vu'un Muc'ul Diosun ta melele —x'utat 

li Moisese. 

6Li Moisés xchi'uc Aarone la spasic scotol li c'usi i'albatic yu'un Muc'ul Diose. 

7Li Moisese yich'oj xa'ox chanvinic (80) jabil; yan li Aarone yich'oj xa'ox oxib 

yo'vinic (83) jabil ti c'alal ay sc'opanic li faraone. 

Li Aarone la spas senyailtac ta snamte' 

8Li Muc'ul Diose jech laj yalbe li Moisés xchi'uc Aarone: 

9—Me oy chasc'anboxuc junuc sq'uelubil jtsatsal li faraone, albo Aarón ti ac'o stsac li 

snamte'e; ac'o sjip yalel ta banamil ta stojol li faraone, jech ta xc'ataj ta jti'val chon —

xut. 

10Li Moisés xchi'uc Aarone ibatic ta stojol li faraone; te la spasic li c'usi albilic yu'un 

Muc'ul Diose: Li Aarone la sjip yalel ta banamil snamte' te ta stojol li faraón xchi'uc 

xchi'iltac ta abtele. Li snamte'e ic'ataj ta jti'val chon. 

11Li faraone la stac ta iq'uel li bijil viniquetic, xchi'uc li j'ac'chameletic yu'une, ja' li 

boch'otic xu' yu'un chac' ta ilel svu'elique. Jech ivu' yu'unic la spasic jech ec: 

12Li jujunique la sjip yalel ta banamil li snamte'ique, jech ic'ataj ta jti'val chon yu'unic. 

Pero li snamte' Aarone ja' la sti'be snamte' li bijil viniquetic, xchi'uc li 

j'ac'chameletique. 

13C'alal jech ic'ot ta pasele, itsatsub o yo'nton li faraone. Jech mu'yuc laj yich' o ta 

muc' c'usi yaloj li Muc'ul Diose. 

Li vo'e ic'ataj ta ch'ich' 

14Li Muc'ul Diose ts'acal jech laj yalbe li Moisese: —Li faraone tsatsuben yo'nton, 

jech mu xac' loc'uc batel li achi'iltac ta israelale. 

15Pero oc'om sob xbat aq'uel ti c'alal ja'o chyal batel ta uc'ume. Te xamala ta ti' uc'um 

Nilo; ich'o batel noxtoc li anamte' ti ic'ataj ta jti'val chone. 

16Jech xc'ot avalbe: ‘Li Muc'ul Diose, ja' li Dios yu'un hebreoetique, la stacun tal 

yu'un jech tal calbot ava'ay: Loq'ueso batel li jteclum cu'une, yu'un chbat yich'icun ta 

muc' ta xocol banamil, xayutot. Pero mu xac'an xach'un o. 

17Ja' yu'un li Muc'ul Diose jech laj yal: Li' tanae chavil ti vu'un Diosune. C'alal ta jmaj 

ta jnamte' li uc'ume, li vo'e ta xc'ataj ta ch'ich'. 

18Li choyetique ta xcham scotol, jech ta xtuib li uc'ume. Li egiptoetique ta x'ibaj 

yo'ntonic yu'un li vo'e, jech mu sc'an xuch'ic o’, uto —x'utat yu'un Dios li Moisese. 

19Li Muc'ul Diose jech laj yalbe noxtoc li Moisese: —Albo Aarón ti ac'o stsac li 

snamte'e. Ac'o stoy sc'ob ta sba uc'umetic, ta bevo'etic, xchi'uc bu ts'anajtic bic'tal 

nabetic, xchi'uc ta buyuc no'ox ts'anajtic vo' te ta Egipto banamil, xchi'uc ta scotol li 

yav ya'alique, yu'un jech ac'o c'atajuc ta ch'ich' scotol. Jech puru ch'ich' xa te ts'anajtic 

tstaic ta yavil ya'alic ti pasbil ta te', o me ta tone —x'utat li Moisese. 

20Li Moisés xchi'uc Aarone la spasic jech chac c'u cha'al i'albatic yu'un li Muc'ul 

Diose. Te ta sat faraón xchi'uc xchi'iltac ta abtel la stsac snamte' li Aarone. La smaj o 

li uc'um Niloe, jech ic'ataj ta ch'ich' scotol li vo'etique. 

21Li choyetique ichamic, jech ituib ta jyalel li uc'ume. Li egiptoetique mu xa sc'an 

xuch'ic li vo' ta uc'ume. ¡Puru ch'ich' xa oy ta scotol li Egiptoe! 

22Pero li boch'otic xu' yu'un chac' ta ilel svu'elic te ta Egiptoe ja' jech la spasic ec. Jech 

yo'to itsatsub lec yo'nton li faraone; muc xich'be o ta muc' sc'opic li Moisés xchi'uc 

Aarone, ja' li c'usi albilic yu'un Muc'ul Diose. 

23Li faraone isut batel ti bu spasubmantale; me jutuc mu'yuc tsots sc'oplal laj ya'ay li 

c'usi i'albate. 

24Scotol egiptoetic lic sjoq'uic yan joq'uetic ta ti'ti' uc'um sventa ac'o staic yan lequil 

vo', yu'un li uc'ume mu stac' uch'el. 

Ital ep xch'uch'etic 

25C'alal i'ech' xa'ox vucub c'ac'al la smaj vo' te ta uc'um li Diose, 

Éxodo 8 

1li Muc'ul Diose jech laj yalbe li Moisese: —Batan ta stojol li faraone. Jech xc'ot 

avalbe: ‘Jech chayalbot li Muc'ul Diose: Coltao batel li jteclum cu'une yu'un chbat 

yich'icun ta muc'. 

2Me mu xavac' loq'uicuc batele, li vu'une ta xcac' tal avocolic ta scotol Egipto; ta xcac' 

taluc epal xch'uch'etic. 

3Ta xvoc' epal xch'uch'etic ta uc'um. Jech ta xloq'uic tal; ta x'ochic ta apasubmantal, ti 

bu chavaye; ta xmuyic ta avayab, xchi'uc ta x'och ta snaic li achi'iltac ta abtele, xchi'uc 

ta snaic scotol li ateclumale, xchi'uc ta x'ochic ti bu chata'ajesic pane xchi'uc ti bu 

chavots'ique. 

4Li xch'uch'etique ta xbitujic muyel ta sba avac'olic, xchi'uc li achi'iltac ta abtele 

xchi'uc scotol li achi'iltaque’, uto —x'utat li Moisese. 

5Li Muc'ul Diose jech laj yalbe noxtoc li Moisese: —Albo Aarón ti ac'o stoy snamte' 

ta sba li uc'umetique, li bevo'etique, xchi'uc ti bu ts'anajtic nabetique, yu'un jech ac'o 

loq'uicuc tal epal xch'uch'etic; ac'o snojesic scotol li banamil ta Egiptoe —xi li Muc'ul 

Diose. 

6Li Aarone la stoy snamte' ta scotol li vo' ta Egiptoe, jech iloc' tal epal xch'uch'etic. 

Inoj ta xch'uch' scotol ti c'u smuc'ul li Egipto banamile. 

7Pero li boch'otic xchanojic mágia ti xu' yu'un chaq'uic ta ilel svu'elique ja' jech la 

spasic ec, jech iloc' tal xch'uch'etic yu'unic ec te ta yosilal li Egiptoe. 

8Li faraone la stac ta iq'uel li Moisés xchi'uc Aarone, jech laj yalbe: —C'anbeic vocol 

li Muc'ul Diose, yu'un ac'o sloq'ues batel li xch'uch'etic li' ta jtojolcutic xchi'uc li 

jchi'iltaque. Xu' ta xcac' ti ac'o bat yac'beic smoton Muc'ul Dios li achi'iltaque —xut. 

9Li Moisese jech la stac'be li faraone: —Albun ca'ay baq'uin chac'an ta jc'anbe vocol 

Muc'ul Dios ta atojol xchi'uc li achi'iltac ta abtele xchi'uc scotol li achi'iltaque. Xu' ta 

jc'anbe ti ac'o loc'uc batel li xch'uch'etic li' ta atojolique xchi'uc ta apasubmantale. Ja' 

xa no'ox te ac'o comuc scotol ta uc'umetic —xut. 

10—Oc'om no'ox —xi li faraone. Itac'ov li Moisese: —Jech ac'o c'otuc ta pasel, yu'un 

jech chana' o ti mu'yuc boch'o yan jech chac c'u cha'al li Muc'ul Diose ja' li Dios 

cu'uncutique. 

11Li xch'uch'etique ta xloc' batel ta apasubmantal; ja' xa no'ox te ta xcomic ta uc'um. 

Jech mu'yuc xa ta xuts'intaoxuc xchi'uc li achi'iltac ta abtele xchi'uc scotol li yantic 

achi'iltaque —xut. 

12Li Moisés xchi'uc Aarone iloq'uic batel ta stojol li faraone. Jech li Moisese lic 

sc'anbe Muc'ul Dios ti ac'o loc'uc batel li xch'uch'etic ti stacoj tal ta stojol li faraone. 

13Li Muc'ul Diose la spas c'usi la sc'an li Moisese, jech icham li xch'uch'etic ta naetic, 

ta spat xocon naetic, xchi'uc ta osilaltique. 

14Li egiptoetique la stsobic scotol li chamen xch'uch'etique. Ta jujutsop laj yaq'uic, 

jech ituib ta jyalel li banamile. 

15Pero c'alal laj yil faraón ti mu'yuc xa svocole, itsatsub yo'nton noxtoc, jech mu'yuc 

laj yich'be ta muc' sc'op li Moisés xchi'uc Aarón jech chac c'u cha'al yaloj ono'ox li 

Muc'ul Diose. 

Ital ep bic'tal ch'iquil usetic 

16Li Muc'ul Diose jech laj yalbe li Moisese: —Albo Aarón ti ac'o smaj ta snamte' li 

spucucal banamile, yu'un ac'o c'atajuc ta ch'iquil usetic ta scotol li Egiptoe —xut. 

17Ja' jech la spasic. Li Aarone la smaj ta snamte' li spucucal banamile, jech ic'ataj ta 

ch'iquil usetic. Ja' iti'atic o li cristianoetique xchi'uc li chonbolometic ta scotol yosilal 

Egiptoe. 

18Li boch'otic xchanojic magiae la spasic ti ac'o taluc ep usetic yu'unic ec ta sventa li 

c'usi tspasique, pero muc xu' yu'unic. Te ilajic ta ti'el ta ch'iquil usetic li 

cristianoetique xchi'uc li chonbolometique. 

19Li boch'otic xu' yu'un chac' ta ilel svu'elique, jech laj yalbeic li faraone: —Le'e ja' 

Dios jech la spas —xiic. Pero li faraone itsatsub yo'nton noxtoc, jech mu'yuc laj yich' 

o ta muc' jech chac c'u cha'al yaloj ono'ox Muc'ul Diose. 

Ital epal xcochetic 

20Li Muc'ul Diose jech laj yalbe li Moisese: —Li faraone sob ta xbat ta uc'um oc'om. 

Li vo'ote sob xalic; te xabat ec. Jech xc'ot avalbe: ‘Jech yaloj li Muc'ul Diose: Coltao 

batel li jteclum cu'une yu'un chbat yich'icun ta muc'. 

21Me mu xavac' loq'uicuc batele, ta me jtac tal epal xcochetic ta atojol, xchi'uc ta ana, 

xchi'uc ta stojol li achi'iltac ta abtele, xchi'uc ta scotol li achi'iltaque. Scotol li snaic 

achi'iltac li' ta egiptoe ta xnoj ta xcochetic xchi'uc ta xnoj scotol li banamile. 

22C'alal me ic'ot ta pasel le'e, ta jvoc' comel li yosilal Gosene, yu'un ja' te nacalic li 

jteclum cu'une. Me jcotuc xcoch mu'yuc chvinaj te, jech chana' o ti vu'un Muc'ul 

Diosun; li' oyun ta avosilalique. 

23Li jteclum cu'une ta jvoc' comel. Ja' no'ox chich'ic vocol li achi'iltaque. Oc'om no'ox 

xu' chc'ot ta pasel jech’, uto —x'utat li Moisés. 

24Li Muc'ul Diose jech la spas. Xco'laj xchi'uc ic'al toc ivul li xcochetic ta 

spasubmantal faraone, xchi'uc ta snaic li xchi'iltac ta abtele, xchi'uc ta scotol yosilal li 

Egiptoe. Li banamile isoc ta scoj li xcochetique. 

25Li faraone lic stac ta iq'uel li Moisés xchi'uc Aarone, jech laj yalbe: —Milbeic 

smoton li Dios avu'unique, pero li' no'ox xapasic ta Egipto banamile —xut. 

26Itac'ov li Moisese: —Mu lecuc me jech ta jpascutique, yu'un li egiptoetique toj 

chopol chilic me ta jmilcutic jts'unub covolcutic ta smoton Muc'ul Dios, ja' li Dios 

cu'uncutique. Me laj yil egiptoetic ti ta jchic'becutic smotonin Dios li jts'unub 

covolcutique, xu' chlic smiluncutic ta ton. 

27Ja' lec te chibatcutic ta xocol banamil ti oxib c'ac'al sbelale. Ja' te chbat jchic'becutic 

smoton li Muc'ul Dios cu'uncutic jech chac c'u cha'al laj yalbuncutique —xi. 

28Li faraone jech laj yal: —Xu' chacac'oxuc batel te ta xocol banamil ta sventa chbat 

amilbeic smoton li Muc'ul Diose, ja' li Dios avu'unique. Ja' no'ox venta me mu toj 

nomuc chabatique. Pero c'anbicun me vocol ta jtojol ec li vu'une —xi. 

29Itac'ov li Moisese: —Me liloc' batel li'i, ta jc'anbe vocol Muc'ul Dios ti ac'o loc'uc 

batel oc'om li' ta atojol li xcochetique, xchi'uc ta stojol li achi'iltac ta abtele, xchi'uc ta 

scotol li achi'iltaque. Ja' no'ox venta me mu ja'uc no'ox chalo'launcutic, me mu 

ts'acaluc chapajesuncutic ti ac'o bat cac'becutic smoton li Muc'ul Diose —xut. 

30C'alal iloc' batel ta spasubmantal faraón li Moisese, lic sc'opan li Muc'ul Diose. 

31Li Muc'ul Diose la spas c'usi la sc'an li Moisese, jech iloc' batel li xcochetic te ta 

stojol li faraone, xchi'uc ta stojol li xchi'iltac ta abtele, xchi'uc ta stojol scotol li 

xchi'iltaque. 

32Pero li faraone itsatsub yo'nton yan velta noxtoc, jech muc scolta batel li 

israeletique. 

Éxodo 9 

Ital xchamel sts'unub yovol li egiptoetique 

1Li Muc'ul Diose jech laj yalbe noxtoc li Moisese: —Batan ta stojol li faraone. Jech 

xavalbe: ‘Jech chayalbot li Muc'ul Diose, ja' li Dios yu'un hebreoetique: Coltao batel 

li jteclum cu'une yu'un chbat yich'icun ta muc'. 

2Me mu xavac' loq'uicuc batele, me ja' no'ox jech li' chamaquilane, 

3ta me xcac' tal jtsatsal svu'el ta stojol li ats'unub avovolique. Ta xcac' tal tsatsal 

chamel ta atojolic, jech ta xcham li aca'ique, li aburoique, li acamelloique, li sme' 

avacaxique, xchi'uc li achijique. 

4Yan li sts'unub yovol israeletique mu'yuc jech ta jpasbe jech chac c'u cha'al ta jpasbe 

ats'unub avovolic vo'oxuc li egiptooxuque. Li sts'unub yovol israeletique mu'yuc ta 

xcham jcotuc’, uto c'otel —x'utat yu'un Muc'ul Dios li Moisese. 

5Li Muc'ul Diose laj yac'be lec yorail c'usi ora chc'ot ta pasel, jech laj yal: —Le'e 

oc'om no'ox ta jpas —xut li faraone. 

6Ta yoc'omal la spas jech li Muc'ul Diose. Jech icham scotol sts'unub yovol li 

egiptoetique. Yan li sts'unub yovol israeletique me jcotuc mu'yuc icham. 

7Li faraone la stac batel boch'o bat sq'uelbeic li sts'unub yovol israeletique, ja' to laj 

yilic ti mu jcotuc chamene. Ac'o me jech laj ya'ay li faraone, pero itsatsub yo'nton yan 

velta noxtoc, jech mu'yuc laj yac' loc'uc batel li israeletique. 

Itaatic ta ch'ieletic li egiptoetique 

8Li Muc'ul Diose jech laj yalbe li Moisés xchi'uc Aarone: —Jopic batel jopuc tanil 

c'oc' ta jun horno. Vo'ot, Moisés, te xc'ot avij muyel ta toyol ta stojol li faraone. 

9Li tane ta xc'ataj ta pucuc, jech ta spuc sba batel ta scotol li Egipto banamile. Scotol 

li cristianoetic xchi'uc li chonbolometic yu'unique ta xch'i ep ch'ieletic ta sbec'talic; ta 

xlic c'a'uc li sbec'talique —x'utatic. 

10Li Moisés xchi'uc Aarone laj yich'ic batel li tanil c'oq'ue; ibatic ta stojol li faraone. 

Li Moisese te ic'ot svij muyel ta toyol li tane. Jech li cristianoetic xchi'uc li 

chonbolometic yu'unique ich'i ch'ieletic ta scotol sbec'talic. 

11Li boch'otic xu' yu'un chac' ta ilel svu'elique muc xa xu' yu'unic la stsal sbaic xchi'uc 

li Moisese, yu'un tabilic ta ch'iel ec jech chac c'u cha'al tsacbilic scotol li egiptoetique. 

12Pero li Muc'ul Diose la stsatsubtasbe yo'nton li faraone yu'un mu me xich'be ta muc' 

sc'opic li Moisés xchi'uc Aarón jech chac c'u cha'al albil ono'ox yu'un Dios li Moisese. 

Ital bot ta stojol li egiptoetique 

13Li Muc'ul Diose jech laj yalbe li Moisese: —Oc'ome sob xalic. Batan ta stojol li 

faraone. Jech xc'ot avalbe: ‘Jech chayalbot li Muc'ul Diose, ja' li Dios yu'un 

hebreoetique: Coltabun batel li jteclum cu'une yu'un chbat yich'icun ta muc'. 

14Ta to me xcac' taluc yan vocol ta atojol, xchi'uc ta stojol li achi'iltac ta abtele, 

xchi'uc ta scotol li achi'iltaque, yu'un jech chana' o ti mu'yuc yan Dios ta scotol 

banamil jech chac c'u cha'al vu'une. 

15Li vu'une xu' cu'un chacac'bot avil jvu'el, xu' cu'un chacac'bot atoj amul xchi'uc 

scotol achi'iltac ti jechuc ta jc'ane, jech ta x'ul o ats'unubal li' ta banamil ti jechuque. 

16Pero li' to cuxulot cu'un, yu'un jech chcac'bot avil c'u x'elan li jvu'ele, yu'un jech ac'o 

vinajuc batel jbi ta scotol banamil. 

17Ac'o me jech chavil, pero staoj yav o avo'nton apajesoj li jteclum cu'une, mu xavac' 

loq'uicuc o batel. 

18Lec oy ti me jech avo'ntone. Oc'om ta jcocan yalel tal epal bot ti mu'yuc ono'ox 

baq'uin jech xyal tal c'alal lic yich' va'anel li Egiptoe xchi'uc c'alal to tanae. 

19Ja' lec alo mantal ti ac'o yich' tsobel ochel ta na scotol li ats'unub avovole xchi'uc 

scotol li c'usitic oy avu'un ta avosile. Yu'un li bot ta xyal tale ta smil scotol 

cristianoetic, xchi'uc ats'unub avovolic me ta osilaltic no'ox oye, me muc chaviq'uic 

ochel ta nae, xayutot li Muc'ul Diose’, uto —x'utat li Moisese. 

20Oy jayibuc xchi'iltac ta abtel faraón ixi'ic yu'un c'usi laj yal li Muc'ul Diose, jech la 

stsobic ochel ta na li smozoique xchi'uc li sts'unub yovolique. 

21Pero oy yantic mu'yuc tsots sc'oplal laj ya'yic; te no'ox la scomtsanic ti bu ono'ox oy 

yu'unique. 

22Li Muc'ul Diose jech laj yalbe li Moisese: —Toyo muyel ac'ob ta vinajel yu'un ac'o 

taluc bot ta scotol Egipto banamil, ta scotol cristianoetic, ta scotol chonbolometic, 

xchi'uc ta scotol li c'usitic ch'iem li' ta Egipto banamile —xut. 

23Li Moisese la stoy muyel snamte' ta vinajel, jech li Muc'ul Diose laj yac' tal chauc, 

xchi'uc sacsevul, xchi'uc epal bot. Ilaj ta bot scotol li Egipto banamile. 

24Li bot xchi'uc sacsevule mu'yuc bu xquechaj o ti c'alal iyal tale. Mu'yuc ono'ox jech 

vinajem sc'oplal te ta Egipto banamil ti oy jech c'otem ta pasel ti toj pim iyal li bote. 

25Li bote la slilin scotol li c'usitic oy ta yosilal Egiptoe: la smil cristianoetic, 

chonbolometic, xchi'uc scotol li c'usitic sts'unojic ta yosilique. La sc'asan yalel scotol 

li sc'obc'ob muc'tic te'etic te ta yosilal Egiptoe. 

26Yan ti bu nacal li israeletic ta Gosén banamile, me jutuc mu'yuc xyal jbejuc bot. 

27Li faraone lic stac ta iq'uel li Moisés xchi'uc Aarone, jech laj yalbe: —Laj xa jna' ti 

oy jmule. Vu'un ta jmul xchi'uc li jchi'iltaque; mu ja'uc oy smul li Muc'ul Diose. 

28Toj ven tsots xa jvocolcutic ta scoj li chauc xchi'uc bote. C'opanbun Muc'ul Dios ta 

jtojolcutic yu'un ac'o pajuc li bot xchi'uc chauque. Ta xa jcolta batel li achi'iltaque; 

mu'yuc xa chajpajesoxuc yan velta —xut. 

29Itac'ov li Moisese: —Ja' no'ox me liloc' batel li' ta lume, ta jtoy jc'ob ta stojol Muc'ul 

Dios ti c'alal ta jc'opane, jech ta xch'abi li chauc xchi'uc li bote, yu'un jech ac'o ana' ti 

ja' yu'un Muc'ul Dios li banamile. 

30Li vo'ot xchi'uc achi'iltac ta abtele jna'oj lec ti mu'yuc ono'ox chaxi'ic yu'un li 

Muc'ul Diose —xut. 

31Li cebada xchi'uc lino sts'unojique lilijem icom ta bot scotol. Yu'un li cebadae 

chac'an xa'ox sat; jech noxtoc li linoe chnichinan xa'ox. 

32Yan li trigo xchi'uc centenoe mu'yuc c'usi la spas yu'un ja' to chjavan tal. 

33Li Moisese iloc' batel ta stojol li faraone. C'alal loq'uem xa'ox batel ta lume, la stoy 

muyel sc'ob; la sc'anbe vocol li Muc'ul Diose. Jech ta ora no'ox ich'abi li bote xchi'uc 

li vo'e, mu'yuc xa xbac' noxtoc li chauque. 

34Pero c'alal laj yil faraón ti ich'abi xa li bot, xchi'uc chauc, xchi'uc vo'e, lic sa' smul 

yan velta noxtoc. Lic tsatsubuc yo'nton yan velta xchi'uc li xchi'iltac ta abtele. 

35Li faraone la spas ta tsots yo'nton yan velta, jech mu'yuc laj yac' loc'uc batel li 

israeletic jech chac c'u cha'al albil ono'ox yu'un Muc'ul Dios li Moisese. 

Éxodo 10 

Ital epal c'ulubetic ta stojol li egiptoetique 

1Li Muc'ul Diose jech laj yalbe li Moisese: —Batan yan velta ta stojol li faraone yu'un 

jtsatsubtasojbe xa yo'ntonic xchi'uc li xchi'iltac ta abtele, yu'un jech ac'o yilic li 

muc'tic sq'uelubil jtsatsal ta jpase. 

2Jech li vo'oxuque xu' chavalbe ya'yic anich'nabic xchi'uc amomnich'nabic c'u x'elan 

laj cac'be svocolic li egiptoetique xchi'uc c'u x'elan li muc'tic sq'uelubil jtsatsal la jpas 

ta stojolique. Yu'un jech ac'o sna'ic ti ta melel vu'un Muc'ul Diosune —xut. 

3Jech li Moisés xchi'uc Aarone ibatic ta stojol li faraone. Jech laj yalbeic: —Jech 

chayalbot li Muc'ul Diose, ja' li Dios yu'un hebreoetique: ‘¿Baq'uin to chabic'tajes aba 

ta jtojol? Coltabun batel li jteclum cu'une yu'un chbat yich'icun ta muc'. 

4Me mu xacoltabun batele, oc'om ta jtac tal epal c'ulubetic li' ta avosilal. 

5Me ital li c'ulubetique, ta smaquic scotol li banamile mu xa xvinaj chcom yu'unic. Ja' 

ta xvul yulesic scotol li c'usitic comenic to ta bote, xchi'uc ta slo'ic scotol li yanal 

te'etique. 

6Ta xnoj ta c'ulub li apasubmantale, xchi'uc li snaic achi'iltac ta abtele, xchi'uc snaic 

scotol li egiptoetique. Mu'yuc ono'ox baq'uin jech xilic c'alal ich'iic tal li amoltot 

ayame'ique xchi'uc li atot ame'ique, xchi'uc mu'yuc ono'ox bu jech xavilic c'alal to 

tana ec li vo'oxuque’, xi li Muc'ul Diose —xut. C'alal laj yo'nton ta lo'il li Moisese, 

iloc' batel ta stojol li faraone; isut batel. 

7Li xchi'iltac ta abtel faraone jech laj yalic: —¿Ajvalil, baq'uin to chlaj jvocoltic yu'un 

li vinic le'e? Ja' lec coltao batel li cristianoetique; ac'o bat yich'ic ta muc' li Muc'ul 

Dios yu'unique. ¿Me yu'un muc chavil ti ep xa isoc li Egiptoe? —xutic. 

8Li faraone la stac ta iq'uel yan velta li Moisés xchi'uc Aarone. Jech laj yalbe: —Bat 

ich'ic ta muc' li Muc'ul Dios avu'unique. Pero albicun ba'yuc li boch'otic chbatique —

xut. 

9Itac'ov li Moisese: —Chibat jcotolcutic c'alal ta ololetic cu'uncutic, c'alal ta mol 

me'eletic, c'alal ta queremetic tsebetic, xchi'uc c'alal ta jchijcutic, ta jvacaxcutic, yu'un 

ja' jun muc'ta q'uin ta sventa Muc'ul Dios chbat jpascutic —xut. 

10Li faraone jech laj yal: —Toj lec xvinaj ti ja' no'ox chopol c'usi oy ta avo'ntonique. 

¿Me yu'un chanopic ti chaxchi'inoxuc batel li Muc'ul Dios avu'unique, xchi'uc ti 

chajcoltaoxuc batel achi'uc li avalab anich'nabique? 

11Mu'yuc ta jpas jech. Ja' no'ox batanic vo'oxuc li muc'tic vinicoxuque; bat ac'beic 

smoton li Muc'ul Dios avu'unique yu'un jech chac'anic —xi. Li faraone laj yal mantal 

ti ac'o staquic loq'uel te ta stojole. 

12Li Muc'ul Diose jech laj yalbe li Moisese: —Toyo ac'ob ta sba li Egipto banamile 

yu'un ac'o taluc epal c'ulubetic. Ac'o slajesic scotol li te'etic li' ta banamile xchi'uc 

scotol li c'usitic icomelaj ta bote —xut. 

13Li Moisese la stoy snamte' ta sba li Egipto banamile, jech li Muc'ul Diose laj yac' 

taluc tsots ic' ta sloq'ueb c'ac'al. Ta c'ac'al ta ac'ubal xpujet no'ox loq'uel tal li ic' te ta 

Egipto banamile. Ta yoc'omal c'alal chloc' tal li ic' ta sloq'ueb c'ac'ale, te xcuchoj tal 

epal c'ulubetic. 

14Te ic'ot scotol ta Egipto banamil. Bats'i ep li c'ulubetique. Mu'yuc ono'ox jech xc'ot 

ta pasel ta vo'one, me ja'uc ta to xc'ot ta pasel jech ta ts'acal. 

15Li c'ulubetique solel la snojesic li banamile. Ic'uben icom yu'unic. La slo'ic scotol li 

vomoletique xchi'uc li sat te'etic icomelaj ta bote. Mu'yuc xa c'usi yox chvinaj ta 

scotol li Egipto banamile: me ja'uc jobeltic me ja'uc muc'tic te'etic, solel mu c'usi 

xvinaj o. 

16Li faraone ta ora la stac ta iq'uel li Moisés xchi'uc Aarone, jech laj yalbe: —Laj xa 

jta jmul ta stojol li Muc'ul Dios avu'unique xchi'uc ta atojolic ec li vo'oxuque. 

17Ta jc'anboxuc vocol ti ac'o apasbicun xa perdón junuc velta li jmule. C'anbicun 

vocol li Muc'ul Dios avu'unique ti ac'o sloq'ues batel li tsatsal tojol mulil li' 

chismiluncutique —xut. 

18C'alal iloc' batel ta stojol faraón li Moisese, la sc'anbe vocol li Muc'ul Diose. 

19Ja' yu'un li Muc'ul Diose la stac tal tsots ic' ta smaleb c'ac'al; ja' la xcuch batel li epal 

c'ulubetique. Te to c'ot yac' chamuc ta Tsajal Nab. Me jcotuc c'ulub mu'yuc xcom ta 

scotol li Egiptoe. 

20Pero li Muc'ul Diose la stsatsubtasbe yo'nton noxtoc li faraone, jech muc scolta batel 

li israeletique. 

I'ic'ub osil ta Egipto banamil 

21Li Muc'ul Diose jech laj yalbe li Moisese: —Toyo muyel ac'ob ta vinajel yu'un ac'o 

ic'ubuc osil ta scotol li Egiptoe, jech solel mu xa c'usi xvinaj chcom o ta j'ech'el —xut. 

22Li Moisese la stoy muyel sc'ob ta vinajel, jech toj ven ic' osil icom ta scotol li 

Egiptoe. 

23Oxib c'ac'al mu'yuc boch'o xu' tsq'uel jutuc xchi'il ta naclej, me jutuc mu xu' c'usi 

tspasic o. Yan ti bu nacalic li israeletique lec sac osil. 

24Li faraone la stac ta iq'uel li Moisese, jech laj yalbe: —Bat ich'ic ta muc' li Muc'ul 

Diose. Iq'uic batel li anich'nabique. Yan li achijic xchi'uc avacaxique comtsanic li'i —

xut. 

25Li Moisese jech laj yal: —¡Mu jechuc! Ti jechuque yo'to vo'ot chavac' batel 

ats'unub avovol sventa chbat jmilbecutic, chbat jchic'becutic ta smoton li Muc'ul Dios 

cu'uncutique. 

26Li jts'unub covolcutique ta xquic'cutic batel. Me jcotuc mu'yuc ta jcomtsancutic, 

yu'un ja' ta jt'ujcutic jaycotuc sventa chcac'becutic smotonin li Muc'ul Diose. Li' ta 

orae mu to jna'cutic c'usi chtun cu'uncutic ta sventa chquich'cutic o ta muc' li Muc'ul 

Diose ja' to me te xa oyuncutique —xut. 

27Pero li Muc'ul Diose la stsatsubtasbe yo'nton li faraone, jech mu'yuc la scolta batel li 

israeletique. 

28Li faraone jech laj yalbe li Moisese: —Loc'an batel li'i, pero mu xa me xtal aq'uelun 

yan velta. Me latal ta jtojol yan veltae, ta jmilot —xut. 

29Itac'ov li Moisese: —Toj lec li c'usi laj avale. Mu'yuc xa chtal jq'uelot yan velta —

xut. 

Éxodo 11 

Li Diose laj yal ti chcham sba yol xnich'onic li egiptoetique 

1Li Muc'ul Diose jech laj yalbe li Moisese: —Ta to xcac' tal yan vocol ta stojol li 

faraone xchi'uc ta scotol li egiptoetique. C'alal me ic'ot ta pasel le'e, te xa ta 

scoltaoxuc o batel li faraone. Ja' xa stuc ta stacoxuc loq'uel. 

2Li' ta orae albo ya'yic scotol achi'iltac c'alal ta vinic ta antsetic ti ac'o sc'anbeic batel 

c'usitic pasbil ta c'anal taq'uin, ta saquil taq'uin li egiptoetic ti te nopol nacal 

xchi'uquique —xut. 

3Li Muc'ul Diose laj yac' ti ac'o lecubuc yo'nton egiptoetic ta stojol li israeletique. 

Jech noxtoc li xchi'iltac ta abtel faraone xchi'uc scotol li egiptoetique laj yilic ti tsots 

yabtel yich'oj li Moisese. 

4Li Moisese jech laj yalbe li faraone: —Jech chal li Muc'ul Diose: ‘Ta o'lol ac'ubal 

chijelov ta scotol Egipto banamil, 

5jech ta xcham scotol sba yol xnich'onic ta jujubej snaic li egiptoetique. Ta xcham 

c'alal ta sba xnich'on ec li ajvalil faraone, xchi'uc c'alal ta sba yol li squiara chjuch'naj 

ta cho'e, xchi'uc scotol li sba yol sts'unub yovolique. 

6Ta scotol Egipto banamil ta to x'oc' x'avanic ta scoj li tsots at-o'ntonale. Mu'yuc 

ono'ox bu jech yilojic, xchi'uc mu'yuc bu jech chtal yan velta’, xi li Muc'ul Diose. 

7Yan te yo' bu nacal li israeletique, mu'yuc svocolic; me jcotuc ts'i' mu'yuc xvojvun 

tsti' cristiano, o me chonbolom. Jech chana'ic ti mu'yuc coltabilic yu'un Muc'ul Dios li 

egiptoetic, jech chac c'u cha'al coltabilic li israeletique. 

8Li achi'iltac ta abtele ta to xtal squejan sbaic ta jtojol, jech chlic yalbicun: ‘Batanic 

achi'uc scotol li achi'iltaque’, xiyuticun. Jech chiloc' o batel —xut faraón li Moisese. 

Li Moisese tsots ilinem iloc' ta stojol li faraone. 

9Ts'acal jech i'albat yu'un li Muc'ul Diose: —Li faraone muc xayich'oxuc ta muc', 

yu'un jech xu' chcac'be to yilic ep sq'uelubil jtsatsal te ta Egipto —xi. 

10Li Moisés xchi'uc Aarone la spasic scotol sq'uelubil stsatsal Muc'ul Dios ta stojol li 

faraone. Pero ta sventa ti stsatsubtasojbe yo'nton faraón li Muc'ul Diose, jech mu'yuc 

laj yac' loq'uicuc batel ta Egipto li israeletique. 

Éxodo 12 

La sliquesic muc'ta q'uin Coltael c'alal iloq'uic batel ta Egipto li israeletique 

1Li Moisés xchi'uc Aarone ic'opanatic yu'un Muc'ul Dios te ta Egipto. Jech i'albatic: 

2“Li u li'i, ja' li sliqueb u yu'un jabile, tsots me sc'oplal chcom avu'unic. 

3Albo ya'yic scotol achi'iltac ta israelal jech chac li'i: ‘Ta slajunebal c'ac'al yochel li u 

li'i, milic jujucot ch'ium tot chij, o me ch'ium tot tentsun ta jujubej anaic. 

4Me oy mu'yuc epoxuc ta anaique, me mu xlaj ati'ic li chije, iq'uic li boch'o nopol 

nacaloxuc achi'uquique. Co'ol xapucbe abaic ti c'u avepalique; ja' ti c'u yepal chac'an 

chati'ic jujunoxuque. 

5Li chij chamilique ja' me ti bu ven leque xchi'uc ti jun to jabil svoq'uele. Xu' jcot 

ch'ium tot chij, o me jcot ch'ium tot tentsun. 

6Mu to xamilic, te to xanaq'uic c'alal ta xchanlajunebal c'ac'al yochel li u li'i. Ta 

smalel c'ac'al ta xchanlajunebal li u li'i, acotolic li israeloxuque ja'o xamilic li chij, o li 

tentsune. 

7Ch'ambeic li xch'ich'ale. Bonic ta xcha'jotal yoyal sti' anaic xchi'uc ta smarcoal sti' 

anaic ti bu chati'ic li chije. 

8Te no'ox ta yac'ubalil xati'ic li chije. Vobil ta c'oc' xapasic. Capal ta ch'ail vomol 

xati'ic, xchi'uc ta pan ti mu'yuc yich'oj svolesubil xch'ute. 

9Me jutebuc mu me xati'ic ta stseil, o me ta panbil. Scotlijil xavoic c'alal ta sjol, ta 

yacan xchi'uc c'alal ta sbel xch'ut. 

10Mu me xanaq'uic ta sventa yoc'omal. Me oy to chcom avu'unique, chiq'uic ta c'oc'. 

11C'alal chati'ique, chapalucoxuc me lec. Alapojuc xa lec ac'u'ic xchi'uc axonobic, 

xchi'uc atsacojuc xa lec anamte'ic, anil xa no'ox xati'ic li chije yu'un ja' xa q'uin 

Coltael cu'un; vu'un li Muc'ul Diosune. 

12Te no'ox ta yac'ubalil ta xijelov ta scotol li Egiptoe. Ta x'ech' jmilanbe sba xnich'nab 

li egiptoetic ta jujubej snaique xchi'uc li sba yol sts'unub yovolique, yu'un chcac' ta 

ilel ti mu'yuc svu'el li diosetic yu'unique. Jech ta jpas, vu'un li Muc'ul Diosune. 

13‘Li xch'ich'al chije ja' chtun ta sventa senyail yu'un jech chquil ti bu jbejucal 

anaique. C'alal ch-ech' jmilbe sba xnich'nabic li egiptoetique, me laj quil li ch'ich'e, ta 

xijelov no'ox batel. Jech mu'yuc boch'o chcham avu'unic vo'oxuc li israeloxuque. 

14Li jun c'ac'al le'e ja' tsc'an ti mu xch'ay ta avo'ntonique. Tsc'an chapasilanic jun 

muc'ta q'uin sventa chavich'icun ta muc'; vu'un li Muc'ul Diosune. Ja' jun mantal 

chcom o ta atojolic c'alal to ta jayc'ol avalab anich'nabic. 

15Vucub c'ac'al te xlic ave'ic batel pan ti mu'yuc yich'oj svolesubil xch'ute. Ta sba 

c'ac'ale tsc'an mu'yuc xa boch'o oy svolesubil xch'ut pan te ta sna. Me oy boch'o tsve' 

pan ti yich'oj svolesubil xch'ut li vucub c'ac'al xbate, taquic loq'uel ta atojolic. 

16Ta sba c'ac'al xchi'uc ta svucubal c'ac'ale, tsc'an chapasic jun ch'ul tsobajel. Li chib 

c'ac'al le'e mu xu' cha'abtejic. Ja' no'ox xu' chameltsan jutuc ave'elic. 

17Li q'uin sventa pan ti mu'yuc yich'oj svolesubil xch'ute tsots sc'oplal tsc'an 

chana'ilanic o, yu'un ja' sc'ac'alil la jloq'uesoxuc ta Egipto. Jech jmantal chcom o c'alal 

ta avalab anich'nabic ti ac'o apasilanic li q'uine. 

18C'alal chlic ave'ic li pan ti mu'yuc yich'oj svolesubil xch'ute, ja' ta bat c'ac'al li 

xchanlajunebal (14) sliqueb ue, c'alal to ta bat c'ac'al ta jun xcha'vinic (21) li sliqueb 

ue. 

19Li vucub c'ac'ale tsc'an ti mu'yuc boch'o oy svolesubil xch'ut pan te ta snae. Me oy 

boch'o tsve' pan ti yich'oj svolesubil xch'ute, taquic loq'uel ta atojolic, ac'o me yanlum 

cristiano, o me vo'oxuc li israeloxuque. 

20Ja' yu'un mu me xave'ic pan ti yich'oj svolesubil xch'ute. Buyuc no'ox nacaloxuc, ja' 

no'ox xave'ic pan ti mu'yuc yich'oj svolesubil xch'ute’, uto li achi'iltaque”, xi li Muc'ul 

Diose. 

21Li Moisese la stac ta iq'uel scotol li banquilaletic yu'un israeletique, jech laj yalbe: 

“Batanic, bat tsaquic jcotuc ch'ium chij, o me ch'ium tentsun ta jujubej anaic. Milic, 

yu'un ta jpastic li q'uin Coltaele. 

22Ch'ambeic li xch'ich'ale. Sa'ic tal jyomuc isopo te', ts'ajic ta ch'ich', bonic ta 

xcha'jotal yoyal sti' anaic xchi'uc ta smarcoaltac. Pero me junuc mu me boch'o xloc' ta 

sna avu'unic, ja' to me isacub osile. 

23C'alal ch-ech' smilbe sba xnich'nab egiptoetic li Diose, me chil li ch'ich' ti bonbil ta 

scotol sti' anaique, chjelov no'ox batel, mu xac' ochuc ta anaic li j'almantal chmilvane. 

24Li mantal li'i, ich'ic me ta muc' li vo'oxuque xchi'uc c'alal ta amomnich'nabic. Ja' jun 

mantal chcom o ta atojolic. 

25C'alal me la'ochic xa'ox batel ta banamil bu chayac'boxuc Muc'ul Dios jech chac c'u 

cha'al yaloj ono'oxe, jech me xapasilanic o, jech chac c'u cha'al la jchanubtasoxuc li'i. 

26C'alal me oy jech chasjac'boxuc li anich'nabique: ‘¿C'usi smelol ti vi x'elan 

chapasique?’, me xayutoxuque, 

27li vo'oxuque jech xatac'beic: ‘Li chij li' chich' milel ta sventa q'uin Coltaele, ja' 

sventa chquich'tic ta muc' li Muc'ul Diose. Yu'un c'alal la smilbe sba xnich'nab 

egiptoetic li Muc'ul Diose, mu'yuc xjelov ta snaic li jchi'iltactic ta israelal c'alal te 

to'ox nacalic ta Egiptoe, jech muc xcham li yalab xnich'nabic ta jujubej snaique’, 

utic”, xi li Moisese. Li israeletique, la squejan sbaic ta stojol, laj yich'ic ta muc' li 

Muc'ul Diose. 

28Scotol li israeletique ibatic, la spasic jech chac c'u cha'al i'albatic yu'un Muc'ul Dios 

li Moisés xchi'uc Aarone. 

Icham sba xnich'nab li egiptoetique 

29Li Muc'ul Diose ta o'lol ac'ubal ech' smilbe scotol sba xnich'nab li egiptoetic ta 

jujubej snaique. Icham c'alal ta sba xnich'on li ajvalil faraone, xchi'uc sba xnich'nabic 

li boch'otic ochemic ta chuquele, xchi'uc li sba yol sts'unub yovolique. 

30Li faraón xchi'uc xchi'iltac ta abtele xchi'uc scotol li egiptoetique iliquic ta 

ac'ubaltic. X'avetic no'ox liquel ta oq'uel scotolic. Scotolic oy anima yu'unic ta jujubej 

snaic. 

31Li faraone te no'ox ta yac'ubalil la stac ta iq'uel li Moisés xchi'uc Aarone, jech laj 

yalbe: —Batanic, voc'o abaic loq'uel ta stojol li jchi'iltac vo'oxuc li israeloxuque. Bat 

ich'ic ta muc' li Muc'ul Dios jech chac c'u cha'al laj avalique. 

32Iq'uic batel li achijic, li avacaxic jech chac c'u cha'al chac'anique. Te xac'anbicun 

bendición ta jtojol ec —xi li faraone. 

33Li egiptoetique la sujic israeletic ti ac'o loq'uicuc batel ta anil ta yosilalique, yu'un la 

snopic ti ta xcham scotolique. 

34Li israeletique laj yich'ic loq'uel li vots'bil arina ti mu'yuc to yich'oj svolesubil 

xch'ute. La xpix batel ta sc'u'ic c'alal ta yavil; la scajan batel ta snecubic. 

35Jech la spasic jech chac c'u cha'al albilic yu'un li Moisese. La sc'anbeic batel li 

c'usitic pasbilic ta c'anal taq'uin, ta saquil taq'uin, xchi'uc li c'u'iletic yu'un 

egiptoetique. 



126 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

36Li Muc'ul Diose la stijbe yo'nton li egiptoetique, jech ta slequil yo'ntonic laj yaq'uic 

batel scotol c'usitic la sc'anic li israeletique, ja' jech la yich'beic o batel sc'ulejalic li 

egiptoetique. 

Iloq'uic batel ta Egipto li israeletique 

37Li israeletique iloq'uic batel ta Ramsés ibatic ta Sucot. Ti c'u yepal iloq'uic batele ja' 

vaquib ciento (600,000) ta mil li viniquetic ti xu' xa yu'unic pleitoe. Ja' mu'yuc atbil li 

antsetic xchi'uc li ololetique. 

38Ep ta chop sts'unubal cristianoetic la xchi'inic loq'uel. Ep xchijic xchi'uc ep xvacaxic 

batel. 

39Ta sventa ti iloq'uesvanic ta anil li egiptoetique jech mu'yuc xa c'usi laj yutic la 

smeltsan sve'elic ta anil li israeletique. Ja' lic spasic ta pan li vots'bil arina yich'ojic tal 

ta Egipto ti mu'yuc yich'oj svolesubil xch'ute, yu'un mu'yuc to'ox pajuben. 

40Li israeletique chanib ciento xchi'uc lajuneb xcha'vinic (430) jabil te inaquiic ta 

Egipto. 

41Li c'usi mero sc'ac'alil its'aqui li chanib ciento xchi'uc lajuneb xcha'vinic (430) 

jabile, ja'o iloq'uic tal ta Egipto scotol li jaychop yu'untac Muc'ul Diose. 

42Ja' jun ac'ubal ti xchabioj stuc Muc'ul Dios sventa tsloq'ues batel ta Egipto li 

israeletique. Li ac'ubal le'e ja' yu'un Muc'ul Dios; ja' sventa ac'o ich'atuc ta muc' yu'un 

li israeletique. Ja' yu'un li israeletique xchi'uc li jayc'ol yalab xnich'nabique tsc'an jech 

chchabi sbaic ta sventa li jun ac'ubal le'e. 

Mantaletic ta sventa q'uin Coltael 

43Li Moisés xchi'uc Aarone jech i'albatic yu'un li Muc'ul Diose: “Li'i ja' mantal ta 

sventa li q'uin Coltaele: Me junuc yanlum cristiano mu xu' tsti' li jmoton chich' milele. 

44Yan li mozoil ti manbil ta taq'uine xu' tsti' ti me yich'oj xa circuncisione. 

45Li yanlum cristianoetic ti j'ech'elbeic no'oxe, o me te talemic ta sa' abtele, me junuc 

mu xu' tsti'ic li chije. 

46Ja' tsc'an te no'ox ta jujubej anaic chati'ic li chij ac'bil ta smoton Diose. Mu xu' 

chich' loq'uesel ta na jlec'uc sbec'tal, xchi'uc mu xu' chich' c'asbel jbejuc sbaquil. 

47Ja' jech ac'o spasic scotol li israeletique. 

48Pero me oy junuc yanlum cristiano te achi'uquic ta naclej ti tsc'an tspas ec li q'uin ta 

sventa chavich'icun ta muq'ue, ja' tsc'an ba'yuc ac'o yich' circuncisión scotol li 

viniquetic te ta snaique. Me la spas jeche, xu' xa tspas li q'uine, yu'un ja' xa jech chc'ot 

jech chac c'u cha'al li boch'o te voq'uem ta avosilalique. Pero me mu'yuc yich'ojic 

circuncisione, mu xu' tsti'ic li chije. 

49Ja' jun mantal ta xcom avu'unic xchi'uc li yanlum cristianoetic te achi'uquic ta 

nacleje”, xut. 

50Li israeletique la spasic scotol jech chac c'u cha'al i'albatic yu'un Muc'ul Dios li 

Moisés xchi'uc Aarone. 

51Ja' jech sc'ac'alil la sloq'ues batel ta Egipto li jaychop yu'untac Muc'ul Diose, ja' li 

israeletique. 

Éxodo 13 

1Li Muc'ul Diose la sc'opan yan velta li Moisese, jech laj yalbe: 

2“Voc'bicun li sba anich'nabique, yu'un scotol li sba xnich'nab achi'iltac ta israelale 

xchi'uc scotol li sba yol sts'unub yovolique ja' cu'un”, xut. 

3Li Moisese jech lic yalbe li xchi'iltac ta israelale: “Na'ic me ti tsots sc'oplal li jun 

c'ac'al li'i. Mu me xave'ic pan ti yich'oj svolesubil xch'ute, yu'un ja' sc'ac'alil la 

sloq'uesoxuc tal ta Egipto ta svu'el stsatsal li Muc'ul Dios ti bu to'ox tiq'uiloxuc ta 

mozoile. 

4Li c'usi ora laloq'uic tal li'i ja' ta u Abib. 

5Ja' tsc'an ja' jech u chapasic jujun q'uin c'alal me laj xa'ox yic'oxuc ochel te ta 

banamil li Muc'ul Diose, ja' ti bu ta xloc' ep ya'lel xchu' vacax xchi'uc pom jech chac 

c'u cha'al chloc' vo'e. Ja' li yosilal canaanetic, hetetic, amorretic, hevetic, xchi'uc 

jebusetic, ti albil ono'ox jmoltotic ta vo'one cha'ac'batique. 

6Vucub c'ac'al xave'ic pan ti mu'yuc yich'oj svolesubil xch'ute. Ta svucubal c'ac'ale ja' 

xa yorail chapasic li q'uin sventa chavich'ic ta muc' li Muc'ul Diose. 

7Li vucub c'ac'al chave'ic pan ti mu'yuc yich'oj svolesubil xch'ute, tsc'an ti mu'yuc 

boch'o oy svolesubil xch'ut pan yu'une, xchi'uc tsc'an mu'yuc boch'o oy pan yu'un ti 

yich'oj svolesubil xch'ut ta scotol ti c'u smuc'ul avosilalique. 

8Li jun c'ac'al le'e ja' yorail ti tsc'an jech chavalbe ya'yic li anich'nabique: ‘Ti jech ta 

jpastique, ja' sventa ti c'u x'elan la sloq'uesuncutic tal ta Egipto li Muc'ul Diose. 

9Ja' yu'un tsc'an chcom senyail ta ac'obic, o ta ati'baic ya'yel, yu'un jech cht'ab ta 

avo'ntonic ti tsc'an ja' chalo'iltaic o li mantaletic yu'un Muc'ul Diose. Yu'un ja' la 

sloq'uesutic tal ta smuc'ul stsatsal te ta Egipto banamil. 

10Ja' yu'un ja' tsc'an jech chapasilanic o jujun jabil li q'uin jech ora chac c'u cha'al li'i’, 

utic. 

11“C'alal me laj xa'ox yic'oxuc ochel ta yosilal canaanetic li Muc'ul Diose, me laj 

xa'ox yac'boxuc avich'ic jech chac c'u cha'al yalojboxuc, xchi'uc jech chac c'u cha'al 

yalojbe li jmoltotic ta vo'onee, 

12ja' tsc'an chavac'beic o li sba aqueremique xchi'uc li sba yol ats'unub avovolic ti me 

stote, yu'un ja' yu'un li Muc'ul Diose. 

13Pero li sba yol aburoique aq'uic jcotuc ch'ium chij ta xq'uexol, o me jcot ch'ium 

tentsun. Yan me muc xavac'beic xq'uexole, ja' xac'asbeic snuc' li unin buroe. Tsc'an 

chavac'beic xq'uexol noxtoc li sba anich'onique. 

14C'alal me jech chasjac'boxuc ta yoc'omal li anich'nabique: ‘¿C'usi sventa le'e?’, me 

xayutoxuque. Jech xatac'beic: ‘Yu'un li Muc'ul Diose ta smuc'ul stsatsal la 

sloq'uesuncutic tal ta Egipto ti bu to'ox tiq'uiluncutic ta mozoile. 

15Yu'un li faraone toj tsots yo'nton jech muc xac' loc'cuncutic tal. Ja' yu'un li Muc'ul 

Diose la smilbe sba xnich'nabic li egiptoetic ta jujubej snaique xchi'uc scotol li sba yol 

sts'unub yovolique. Ja' yu'un ja' smelol ti chcac'tic ta smoton Dios li sba yol jts'unub 

covoltic ti me stote, xchi'uc chcac'becutic xq'uexol li sba jqueremcutique. 

16Ti jech chich' pasele, ja' svulesubil ta avo'ntonic ec ti ta svu'el stsatsal Muc'ul Dios 

la sloq'uesuncutic tal ta Egiptoe. Jech xco'laj xchi'uc oy smarcail ta jc'obtic, o me ta 

jti'batic ya'yel’, uto li anich'nabique”, xut xchi'iltac li Moisese. 

Li Diose laj yac' sba ta ilel ta toc xchi'uc ta c'oc' 

17C'alal la scolta loq'uel israeletic li faraone, li Diose muc teuc laj yic' batel ta tuq'uil 

be ti xjelov ta yosilal filistaetique. Yu'un la snop me chchibaj yo'nton li israeletic 

c'alal oy pleito ta orae, jech xu' tsutic batel ta Egipto. 

18Ja' yu'un xi to bat yac'be spasic tal velta ta sbelal xocol banamil ti xc'ot ta Tsajal 

Nabe. Li israeletique lec chapal xchi'uc yabtejebic c'alal iloq'uic tal ta Egipto. 

19Li Moisese la xcuchbeic loq'uel tal sbaquil li Josee. Yu'un li Josee laj ono'ox yalbe 

israeletic ti ac'o yalic ta jamal me tspasic jeche. Jech laj yalbe: “Ta melel, ta to sta 

yorail chtal sloq'uesoxuc batel li Diose; c'alal me ic'ot ta pasel jeche, xacuchbicun me 

batel li jbaquile”, xut ono'ox. 

20Li israeletique iloq'uic batel ta Sucot; te c'ot spas scarpanaic ta Etam, ja' ti bu xlic 

batel xocol banamile. 

21Li Muc'ul Diose ja' ba'yucbe ital yu'unic. Ta c'ac'altique laj yac' sba ta ilel ta jun toc, 

yu'un ja' tsbeiltasatic ti bu xu' chbatique. Yan ta ac'ubaltique, ta c'oc' laj yac' sba ta ilel 

yu'un jech chil sbeic. Ja' jech ivu' yu'un ixanovic ta c'ac'al ta ac'ubal. 

22Li toque ja' ba'yucbe ital yu'unic ta c'ac'altic. Ta ac'ubaltique ja' ba'yucbe ital yu'unic 

li c'oq'ue. 

Éxodo 14 

Ijelovic ta Tsajal Nab li israeletique 

1Li Muc'ul Diose la sc'opan yan velta li Moisese, jech laj yalbe: 

2“Albo li israeletique le' ac'o sjoyic batele; te ac'o c'ot spas scarpanaic ta yeloval Pi-

hahirot ti cacal ta o'lol yu'un li Migdol xchi'uc li nab ta stuq'uil Baal-zefone. Ja' te ac'o 

spas scarpanaic ta ti'nab. 

3Yu'un jech ac'o snop li faraone: ‘Li israeletique mu sna' bu chbatic. Te chch'ayic ta 

be ta xocol banamil’, ac'o xiuc. 

4Jech li vu'une ta jtsatsubtasbe yo'nton li faraone yu'un jech ac'o bat snutsoxuc ta be, 

jech te chcac'be yil xchi'uc yajsoldadotac ti c'u x'elan jtsatsale. Jech scotol egiptoetic 

chlic sna'ic ti vu'un Muc'ul Diosune”, xut. Li israeletique te la sjoyic batel. 

5C'alal laj ya'ay faraón xchi'uc xchi'iltac ta abtel ti iloq'uic xa batel li israeletique, lic 

yanijuc yo'ntonic ta stojol li israeletique. Jech laj yalbe sbaic: “¿C'u yu'un laj cac'tic 

loc'uc batel li israeletique yu'un laj xa scomtsanic li cabteltique?”, xut sbaic. 

6Ta ora lic yal mantal ti ac'o xchapanic caretaetic sventa pleitoe, jech laj yic' batel ta 

ora yajsoldadotac. 

7La st'ujic batel vaquib ciento (600) ta cot caretaetic ti ven lequique xchi'uc scotol 

scaretaic li egiptoetique. Jujun banquilal soldado icajiic batel ta jujun careta. 

8Li Muc'ul Diose la stsatsubtasbe yo'nton li faraone, jech bat snuts ta anil li israeletic 

ti c'alal iloq'uesatic batel ta svu'el stsatsal Muc'ul Diose. 

9Li soldadoetic yu'un egiptoetique bat snutsic ta be li israeletique. Yic'oj batel 

scaretaic xchi'uc sca'ic. Te spasoj scarpanaic c'ot staic ta ti'nab ta Pi-hahirot ta stuq'uil 

Baal-zefón. 

10C'alal laj yilic israeletic ti nopol xa xtalic li faraón xchi'uc egiptoetique, toj ep ixi'ic 

ta jyalel, jech lic sc'anic coltael yu'un li Muc'ul Diose. 

11Jech laj yalbeic li Moisese: —¿Me yu'un mu'yuc muquinaltic te ta Egipto ti laj 

aloq'uesuncutic tal, ti li' tal chamcuncutic ta xocol banamil avu'une? ¿C'u yu'un ti jech 

laj apasbuncutique? ¿C'u yu'un ti laj aloq'uesuncutic tal ta Egiptoe? 

12Jech ono'ox laj calbotcutic te ta Egipto: ‘Comtsanuncutic li'i; li' chi'abtejcutic yu'un 

li egiptoetique’, xichicutic ono'ox. Ja' lec ti teuc chismozoinuncutic li egiptoetique; ja' 

toj chopol ti li' chichamcutic ta xocol banamile —xutic li Moisese. 

13Itac'ov li Moisese: —Mu xaxi'ic. Junuc avo'ntonic. Tana li'i chavilic c'u x'elan 

chascoltaoxuc li Muc'ul Diose. Li egiptoetic ti chavilic le' xa xtalique, mu'yuc xa bu 

chavilic o yan velta. 

14Li vo'oxuque junuc avo'ntonic, yu'un ja' stuc Muc'ul Dios ta stsalboxuc li 

avajcontraique —xi li Moisese. 

15Li Muc'ul Diose jech laj yalbe li Moisese: —¿C'u yu'un ti xavocoletic ta jtojole? 

Albo achi'iltac ti ac'o xanovicuc batele. 

16Li vo'ote toyo li anamte'e, becho ac'ob ta sba li nabe, voc'o ta cha'voc'. Ja' te ac'o 

jelovicuc batel achi'iltac ta o'lol nab ti bu taquin chcome. 

17Li vu'une ta jtsatsubtasbe yo'nton li egiptoetique yu'un ac'o snutsoxuc batel. Jech xu' 

chcac'be yil jvu'el jtsatsal li faraone, xchi'uc li yajsoldadotaque, xchi'uc li scaretaique, 

xchi'uc li sca'ique. 

18C'alal me laj xa cac'be yil jtsatsal li faraone, xchi'uc li scaretaic, xchi'uc li sca'ique, 

scotol egiptoetic chlic sna'ic ti vu'un Muc'ul Diosune —xut. 

19Li yaj'almantal Diose xchi'uc li toc ti ba'yucbe ital yu'un li israeletique ta ora la sjel 

ti bu oyique; te bat yac' sbaic ta spat li israeletique. 

20Li toque te laj yac' sba ta o'lol yu'un li egiptoetic xchi'uc li israeletique. Li yeloval 

toc ta stojol egiptoetique ic' ta jyalel. Yan te ta stojol israeletique lec yac'oj xojobal. 

Ja' yu'un li egiptoetique mu'yuc c'usi laj yut tal staic li israeletique, yu'un sbejel 

ac'ubal toj ic' li osile. 

21Li Moisese la stoy sc'ob ta sba li nabe, jech li Muc'ul Diose laj yac' taluc tsots ic' ta 

sloq'ueb c'ac'al. Sbejel ac'ubal ven tsots li iq'ue. Jech la svoc' sba ta o'lol li nabe. 

Taquin icom li banamil ta yut nabe. 

22Li israeletique ixanovic ochel ta taqui banamil ta yut nab. Li nabe tuc' la stselan sba 

muyel ta bats'ic'ob, ta ts'etc'ob. 

23Scotol li egiptoetique i'ochic tal ta yut nab xchi'uc li ca'etic li caretaetic yu'un 

faraone. Te nabalic tal ta spat li israeletique; la snutsic tal c'alal ta o'lol nab. 

24C'alal ta xa'ox sacub osile, li Muc'ul Dios ti te oy ta toc xchi'uc ta c'oq'ue la sq'uel li 

soldadoetic yu'un egiptoe, jech te isoquic ta be. 

25Xchi'uc laj yac' noxtoc ti mu xa xjoyibaj lec yacan li scaretaique, jech solel mu xa 

xanov lec yu'unic. Ja' yu'un li egiptoetique jech laj yalic: —Jatovcutic loq'uel ta stojol 

li israeletique. Yu'un li Muc'ul Diose ja' ta scolta ta pleito li israeletic sventa 

chiscontrainutic li vu'utique —xiic. 

26Li Muc'ul Diose jech laj yalbe li Moisese: —Toyo ac'ob ta sba li nabe; ac'o snu'p 

sba yan velta, yu'un ac'o muquicuc ta vo' li egiptoetique, xchi'uc li scaretaic, xchi'uc li 

sca'ique —xi. 

27Jech li Moisese la stoy sc'ob ta sba li nabe. C'alal sac xa'oxe, la snu'p sba yan velta li 

nabe. Pero toj ech'em stsatsal li vo'e. C'alal yu'un xa'ox chjatovic loq'uel li 

egiptoetique, te la snup sbaic ta be xchi'uc li nabe. Jech li Muc'ul Diose te laj yac' 

muquicuc o ta vo'. 

28C'alal la snu'p sba yan velta li vo'e, te imuc li caretaetique, xchi'uc li ca'etique, 

xchi'uc scotol li yajsoldadotac faraón ti i'ochic tal ta nab tal snutsic li israeletique. Me 

junuc mu'yuc cuxul icom yajsoldado li faraone. 

29Yan li israeletique lec ta taqui banamil ijelovic batel ta jot nab. Ja' te ijelovic batel ta 

o'lol ti bu xch'acoj sba li nab ti tselajtic muyel jot ta bats'ic'ob, jot ta ts'ete. 

30Li Muc'ul Diose ja' jech ora la scolta loq'uel ta sc'ob egiptoetic li israeletique. Li 

israeletique laj yilic ti te xcajtecajte ta ti'ti' nab li egiptoetique, puru animaetic xa. 



131 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

31C'alal laj yilic israeletic c'u x'elan svu'el stsatsal Muc'ul Dios la spas ta stojol 

egiptoetique, laj yich'ic ta muc'. La xch'unic o ti ja' chcoltaatic yu'une, xchi'uc laj 

yich'beic ta muc' li yajtunele, ja' li Moisese. 

Éxodo 15 

Li Moisés xchi'uc xchi'iltaque la sq'uejintabeic stsatsal Dios 

1Li Moisés xchi'uc xchi'iltac ta israelale, la sq'uejintaic jun q'ueoj sventa chich'ic ta 

muc' li Diose. Ja' jech li sq'ueojique: “Li' chiq'uejin yu'un chquich' ta muc' li Muc'ul 

Diose, yu'un toj jun yutsil ti c'u x'elan itsalvane; ja' ti la smuc ta nab xchi'uc yajvaltac 

li ca'etique. 

2Ti chiq'uejine ja' ta sventa li Muc'ul Diose, yu'un ja' jtsatsal xchi'uc jcoltael c'otem. 

Ja' Dios cu'un, jech ta jq'uejintabe slequilal. Ja' Dios yu'un li jtote, jech tsc'an chcac' ta 

ich'el ta muc'. 

3Li Muc'ul Diose ja' muc'ta jpaspleito. Ja' Muc'ul Dios sbi. 

4Li Muc'ul Diose ja' la smucbe ta nab scaretatac xchi'uc yajsoldadotac li faraone; li 

lequil banquilal soldadoetic st'ujoje te ijic'ovic ta Tsajal Nab. 

5Its'untsajic yalel c'alal ta chac nab jech chac c'u cha'al tonetic; te imucatic o yu'un li 

natil nabe. 

6Muc'ul Dios, ta stsatsal svu'el abats'ic'ob laj alilin li avajcontrataque. 

7Ta amuc'ul atsatsal laj avules li boch'o la sva'lebinote; itsan li sc'ac'al avo'nton 

yu'unique. Li stuquique ic'aq'uic jech chac c'u cha'al taqui jobel. 

8Laj ajuch'ta ta yic'al ave li vo'e jech la stsob sba; li yip nabe la sva'an sba muyel jech 

chac c'u cha'al ton. Li o'lol ya'lel natil nabe la spat sba. 

9Li jcontrainvaneje jech la snop: ‘Chbat jnuts, ja' to me la jtae. Ta jpuc li c'usi ta 

jpojbee; ja' cux xi co'nton me ivu' cu'une. Ta jloq'ues li espada cu'une; ta to xac' lec 

ca'tic li jc'obe’, xi. 

10Pero li vo'ote laj ajuch'ta, jech ibic'atic ochel yu'un li nabe; imuctsajic yalel ta 

muc'ul nab jech chac c'u cha'al ton. 

11Muc'ul Dios, me junuc yan dios mu xco'laj jech chac c'u cha'al vo'ot. Mu'yuc boch'o 

yan toj muc', toj tuc' jech chac c'u cha'al li vo'ote. Yu'un toj labalic sba, toj xi'balic sba 

li c'usitic chapase. Lec snup o ti ep chavich' q'uejintabel alequilale. 

12Laj avac' ta ilel li atsatsale, jech ibic'atic yu'un li banamile. 

13Ta slequil avo'nton chatojobtas batel li ateclumal laj apoj loq'uel tale. Ta avu'el 

atsatsal chavic' batel ta ch'ulna avu'un. 

14Li muc'tic lumetique toj ep ta xi'ic ti c'alal cha'yique; li filistaetique mu xa xcuch 

yu'un cha'yic li vocole. 

15Li banquilal soldadoetic yu'un Edome jeche' xa chcomic o; li banquilaletic yu'un 

moabetique chniquic ta xi'el, xchi'uc ta xlaj stsatsal yo'ntonic li canaanetique. 

16Muc'ul Dios, ac'o xi'icuc; ac'o c'unibuc yo'ntonic. Ta amuc'ul, ta atsatsaluc ac'o 

macuc yeic jech chac c'u cha'al tonetic, ja' to ti me ijelovic batel li jteclum avu'une, ja' 

li ateclumal ti laj acolta loq'uel tale. 

17Muc'ul Dios, Ic'uncutic batel ta naclej te ta ch'ul vitsetic avu'un, ja' ti bu t'ujbil 

avu'un sventa te chinaquicutique, ja' li lequil na ti pasbil ono'ox avu'une. 

18Li Muc'ul Diose ja' tspas mantal sbatel osil”, xi li q'ueoj la sq'uejintaique. 

Li Mariae iq'uejin 

19C'alal i'ochic ta nab li caretaetic xchi'uc li ca'etic yu'un faraone, li Muc'ul Diose laj 

yac' yaluc tal ta sba yac'olic li nabe. Pero c'alal ijelovic batel ta jot nab li israeletique, 

ja' jech chac c'u cha'al taqui banamil laj ya'yic. 

20Ja' yu'un li j'alc'op Mariae, ja' li xvix Aarone, la stsac jun sepsep taq'uin. Scotol li 

antsetique la xchi'inic ta ac'ot; co'ol la stijic li sepsep taq'uine. 

21Ja' jech la sq'uejinta: “Q'uejinanic sventa chquich'tic ta muc' li Muc'ul Diose, yu'un 

toj jun yutsil ti c'u x'elan itsalvane. Ja' ti la smuc ta nab xchi'uc yajvaltac li ca'etique”, 

xi li sq'ueoje. 

Ch'a la staic vo' te ta Mara 

22Li Moisese laj yalbe israeletic ti ac'o totsicuc batel ta Tsajal Nabe. Jech ibatic ta 

xocol banamil ta Shur. Oxib c'ac'al ixanovic batel, pero mu'yuc bu la sta ya'alic. 

23C'alal ic'otic ta Marae, mu stac' uch'el laj ya'yic li vo' tee yu'un toj ch'a. Ja' yu'un 

Mara laj yac'beic sbi li banamile. 

24Li israeletique te lic chopolc'opojicuc ta stojol li Moisese, jech la sjac'beic: “¿C'usi 

ta xcuch'tic?”, xutic. 

25Li Moisese te lic sc'anbe vocol li Muc'ul Diose, jech i'ac'bat yil jpets te'. Bat sts'aj ta 

vo' li te'e, jech lec chi' icom li vo'e. Ja' te iq'uelbat yo'ntonic yu'un li Diose. I'albatic 

jun mantal li c'usi tsc'an tspasique. 

26Jech i'albatic: “Me chavich'ic lec ta muc' c'usi chacalboxuc vu'un li Muc'ul Diosun 

avu'unique, me chapasic li c'usi ta jc'ane, me chach'unic, me chavich'ic ta muc' li 

mantaletic cu'une, mu'yuc ta xcac' taluc jchopuc avocolic jech chac c'u cha'al laj cac' 

ta stojol li egiptoetique. Yu'un vu'un Muc'ul Diosun; vu'un chajcoltaoxuc ta 

achamelic”, x'utatic yu'un li Diose. 

27Ts'acal ic'otic ta Elim, ja' te oy lajcha'ch'oj nio'etic xchi'uc lajuneb xchanvinic (70) 

ta pets xan. Ja' te la spas scarpanaic ta nopol li nio'etique. 

Éxodo 16 

Li Diose laj yac' tal manavaj 

1Scotol li jaychop israeletique iloq'uic batel ta Elim; te ic'otic ta xocol banamil ta Sin, 

ja' cacal ta o'lol yu'un li Elim xchi'uc Sinaie. Ja' ta yo'lajunebal c'ac'al yochel xchibal u 

sloq'uelic tal ta Egipto. 

2C'alal te oyic ta xocol banamile, scotolic iliquic ta bic'talvulajetel ta stojol li Moisés 

xchi'uc Aarone. 

3Jech laj yalic: —Ja' lec ti teuc no'ox laj yac' chamcuncutic ta Egipto li Muc'ul Diose. 

Tee jun no'ox co'ntoncutic chotoluncutic ta sts'el binal ti'bol chive'cutic, ja' to ti c'u 

yepal xnoj jch'utcutic oe. Li vo'oxuque laj avic'uncutic tal li' ta xocol banamil yu'un tal 

amiluncutic ta vi'nal jcotolcutic —xutic. 

4Li Muc'ul Diose jech laj yalbe li Moisese: —Ta xcac' yalel tal ave'elic ta vinajel. Li 

achi'iltaque jujun c'ac'al ac'o loq'uicuc ta stsobel li sve'elique. Pero ja' no'ox ti c'u 

yepal chtun yu'unic ta jujun c'ac'ale. Yu'un ta jc'an ta jq'uel boch'o xch'un, boch'o mu 

xch'un li jmantale. 

5Ta svaquibal c'ac'ale, tsc'an chatsobic cha'tsop sventa chib c'ac'al. Meltsanic lec 

sventa yoc'omal —x'utat li Moisese. 

6Li Moisés xchi'uc Aarone jech laj yalbeic scotol li israeletique: —Ta mal c'ac'ale 

xana'ic ti ja' jech ora la sloq'uesoxuc tal ta Egipto li Muc'ul Diose. 

7Sob oc'ome chavilbeic slequilal li Muc'ul Diose, yu'un laj ya'ay ti chachopolc'opojic 

ta stojole. Li vu'uncutique ¿c'usi xu' cu'uncutic ec ti chachopolc'opojic ta 

jtojolcutique? —xut. 

8Li Moisese jech to laj yal: —Ta bat c'ac'al ta xac' tal ti'bol ati'ic li Muc'ul Diose. Ta 

sobe ta xac' tal ep manavaj ave'ic, yu'un laj yil ti chachopolc'opojic ta stojole. Yu'un li 

vu'uncutique mu'yuc c'usi xu' cu'uncutic. Mu ja'uc chachopolc'opojic ta jtojolcutic; ja' 

chachopolc'opojic ta stojol li Muc'ul Diose —xut. 

9Li Moisese jech laj yalbe li Aarone: —Albo scotol jchi'iltactic, ac'o nopajicuc tal ta 

stojol li Muc'ul Diose yu'un ya'yoj ti ep xa ichopolc'opojic ta stojole —xut. 

10C'alal ja'o te chchi'in ta lo'il scotol xchi'iltac li Aarone, scotolic la sq'uelic batel ta 

xocol banamil; te laj yilbeic xojobal ta jvol toc li Muc'ul Diose. 

11Li Muc'ul Diose la sc'opan li Moisese, jech laj yalbe: 

12—Laj xa ca'ay ti liquemic ta bic'talvulajetel li achi'iltaque. Jech xavalbe ya'yic: ‘Ta 

bat c'ac'al tanae chati'ic ti'bol. Sob oc'ome chave'ic manavaj, ja' ti c'u yepal xnoj 

ach'utic oe. Jech chana'ic o ti vu'un Muc'ul Diosun avu'unique’, uto —x'utat li 

Moisese. 

13Te no'ox ta sbatel c'ac'al ital epal x'ub; noj ivul te yo' bu spasoj scarpanaique. Ta sob 

yoc'omale toj pim iyal li job osil ta spat xocon scarpanaique. 

14Ts'acal c'alal ijabaj muyele, oy c'usi te sacvolanic icom ta sba li xocol banamile. 

15Li israeletique muc sna'ic c'usi ti c'alal laj yilique, jech laj yalbe sbaic: “¿C'usi 

le'e?”, xut sbaic. Li Moisese jech laj yal: —Le'e ja' manavaj laj yac' tal Muc'ul Dios 

sventa ta jve'tic. 

16Li Muc'ul Diose ja' jech mantal yaloj chac li'i: Tsobo ave'ic ti c'u yepal xlaj avu'unic 

jujunoxuque ja' ti c'u avepalic ta jujubej anaique. Xu' xatsobic chanibuc boch li 

jujunoxuque —xut. 

17Li israeletique jech la spasic. Oy ep la stsobic; oy mu'yuc ep la stsobic 

18jech chac c'u cha'al i'albatic ti ac'o stsobique. Li boch'o ep la stsobique mu'yuc xa 

xcom scomelal yu'unic, ja' no'ox jech ec li boch'o mu'yuc ep la stsobique mu'yuc c'usi 

sc'an laj ya'yic. Li jujunique ja' no'ox jech yepal la stsobic ti c'u yepal chtun yu'unique. 

19Li Moisese jech laj yalbe li xchi'iltaque: —Mu me boch'o scomtsan avu'unic sventa 

yoc'omal —xut. 

20Pero oy jayibuc muc xch'unic c'usi laj yal li Moisese. Laj to scomtsanic sventa 

yoc'omal. Ti c'u yepal la scomtsanique ivoc' xuvital, xchi'uc ituib. Li Moisese i'ilin ta 

stojol li xchi'iltaque. 

21Ta jujun sob no'ox la stsobic ti c'u yepal xlaj sve'ic jujunique yu'un c'alal chq'uixnaj 

c'ac'ale, ta x'ul batel. 

22Yan ta svaquibal c'ac'ale cha'tsop la stsobic sventa chib c'ac'al. Ja' chanib litro la 

stsobic jujunic ta jujun yajval. Li banquilaletic ta jujutsob israeletique bat yalbeic li 

Moisese. 

23Li Moisese jech laj yal: —Le'e ja' jech yaloj mantal li Muc'ul Diose, yu'un li oc'ome 

ja' xa ch'ul c'ac'al; yorail ta jcux co'ntontic. Ja' xcuxubil co'ntontic ti voc'bil yu'un 

Muc'ul Diose. Meltsanic me oy meltsanel tsc'an ave'elique. Panic me oy c'usi panel 

tsc'an avu'unique. Li scomelale naq'uic sventa oc'om —xut. 

24La xch'unic c'usi laj yal li Moisese, laj to snaq'uic sventa yoc'omal, pero mu'yuc 

xtuib mu'yuc x'och xuvital. 

25Jech laj yal li Moisese: —Ve'anic me li scomelal ave'elique yu'un ja' jun c'ac'al ti 

voc'bil yu'un Muc'ul Dios sventa ta jcux co'ntontique. Yu'un li jun c'ac'al li'i mu'yuc 

xa bu chata ave'elic. 

26Ja' no'ox vaquib c'ac'al xu' chatsob li ave'elique; yan ta svucubal c'ac'ale mu'yuc xa 

c'usi chataic yu'un ja' xcuxubil co'ntontic —xut. 

27Oy jayibuc israeletic iloc' to stsob sve'elic ta svucubal c'ac'al, pero mu'yuc la staic. 

28Ja' yu'un li Muc'ul Diose jech laj yalbe li Moisese: —¿Baq'uin to chlic ach'unic li 

jmantaltaque xchi'uc li c'usitic yan calojboxuque? 

29Na'ic me ti vu'un cac'oj li jun c'ac'al sventa chacux avo'ntonic, vu'un li Muc'ul 

Diosune. Ja' yu'un ta svaquibal c'ac'ale chacac'boxuc ave'elic sventa chib c'ac'al. Ta 

svucubal c'ac'ale mu'yuc xa boch'o xu' chloc' ta sna avu'unic li jujunoxuque; te no'ox 

chacomic o —xut. 

30Ja' yu'un scotol li israeletique la xcux yo'ntonic ta svucubal c'ac'al. 

31Li israeletique maná laj yac'beic sbi li c'usi la stsobique, saquic jech chac c'u cha'al 

bec' culantu, lec chi' ta ve'el jech chac c'u cha'al bic'tal vaj ti bonbil ta pome. 

32Ts'acal jech laj yal li Moisese: —Li Muc'ul Diose jech yaloj: ‘Tsobic chanibuc boch 

li manavaje; naq'uic sventa amomnich'nabic yu'un ac'o yotquinic ec c'u x'elan li 

ave'elic laj cac'boxuc ta xocol banamil c'alal la jloq'uesoxuc tal ta Egiptoe’, xi yaloj li 

Diose —xi li Moisese. 

33Li Moisese jech laj yalbe li Aarone: —Tsaco tal junuc moch; te xavac' chanibuc 

boch li manavaje. Bat ac'o ta stojol li Muc'ul Diose, nac'o lec; Ja' sventa chavac'beic 

yil li amomnich'nabique —xut. 

34Jech li Aarone te bat snac' li moch ta stuq'uil xcaxail smantal Dios jech chac c'u 

cha'al albil yu'un Muc'ul Dios li Moisese. 

35Li israeletique cha'vinic (40) jabil la sve'ic li manavaje, ja' to ti c'alal ic'otic yo' bu 

oy jnaclumetic ta sts'aquil Canaán banamile. 

36Li jun efae ja' yich'oj chib xcha'vinic (22) litro. 

Éxodo 17 

Iloc' vo' ta ch'en 
(Num 20.1-13) 

1Scotol li israeletique iloq'uic batel ta xocol banamil ta Sin; c'unc'un ixanovic batel 

yu'un jech albilic yu'un li Muc'ul Diose. Te c'ot spas scarpanaic ta Refidim, pero 

mu'yuc la sta vo' yuch'ic te. 

2Jech te lic yutic li Moisese; jech laj yalbeic: —Ac'bun vo' cuch'cutic —xutic. Itac'ov 

li Moisese: —¿C'u yu'un ti chavuticune? ¿C'u yu'un chaq'uelbeic yo'nton li Muc'ul 

Diose? —xut. 

3Pero li israeletique taquin yo'ntonic, jech te chopol ic'opojic ta stojol li Moisese. Jech 

laj yalbeic: —¿C'u yu'un ti laj aloq'uesuncutic tal ta Egiptoe? ¿Me yu'un ja' no'ox li' 

tal amiluncutic ta taqui-o'nal xchi'uc calab jnich'nabcutic xchi'uc scotol li jts'unub 

covolcutique? —xutic. 

4Ja' yu'un li Moisese tsots la sc'anbe vocol li Muc'ul Diose, jech laj yalbe: —¿C'usi ta 

xcut li jchi'iltaque? ¡Yu'un jutuc xa muc chismilicun ta ton! —xut. 

5Itac'ov li Muc'ul Diose: —Jelovan batel ta ba'yucbe, ic'o batel achi'in jayibuc li 

banquilaletic yu'un achi'iltaque. Batan, ich'o batel noxtoc li anamte' ti laj amaj o uc'um 

Niloe. 

6Te chajmalaot ta vits Horeb ta ba ch'en. Xc'ot amaj li ch'ene; te chloc' tal li vo'e, jech 

tsta yoxo' yuch'ic li achi'iltaque —x'utat li Moisese. Li Moisese te ta sat banquilaletic 

yu'un israeletic la smaj li ch'ene. 

7Jech Meriba laj yac'beic sbi li banamile, yu'un te iliquic ta bic'talvulajetel li 

israeletique. Masah laj yac'beic yan sbi noxtoc yu'un ja' te la sq'uelbeic yo'nton li 

Muc'ul Diose, jech laj yalic: “¿Me li' oy ta jtojoltic li Diose, o me mu'yuc?”, xiic. 

Li israeletique la spasic pleito xchi'uc amalequetic 

8Li amalequetique ibatic ta Refidim yu'un bat stsaquic ta pleito li israeletique. 

9Li Moisese jech laj yalbe li Josuee: —T'ujo jayibuc viniquetic bat pasic pleito 

achi'uquic li amalequetique. Yan li vu'une oc'om te chibat ta toyol vits, chquich'be 

batel li ste' Diose —xut. 

10Li Josuee la spas jech chac c'u cha'al i'albat yu'un li Moisese; bat spasic pleito 

xchi'uquic li amalequetique. Ja'o ibatic ta toyol vits ec li Moisés, xchi'uc Aarón, 

xchi'uc Hure. 

11C'alal stoyoj sc'ob li Moisese, ja' itsalvanic li israeletique. C'alal la syales sc'ob li 

Moisese, ja' itsalvanic li amalequetique. 

12Ta sventa ti ilub sc'ob li Moisese, lic stsacbeic tal jbej ton xchotlebin. Li Aarón 

xchi'uc Hure lic stoybeic sc'ob li Moisese, jun ta jujujot xocon. Te stoyojbeic o c'alal 

to ich'ay c'ac'al. 

13Jech li Josuee ivu' yu'un la smilic ta espada scotol li amalequetique. 

14Li Muc'ul Diose jech laj yalbe li Moisese: —Albo Josué ti j'ech'el ta jtu'pbe o 

sts'unubalic ta banamil li amalequetique. Xchi'uc ts'ibao ta vun sventa svulesubil ta 

avo'ntonic —xut. 

15Li Moisese la spas jun scajleb smoton Dios. “Li Muc'ul Diose ja' bandera cu'un”, xi 

sbi laj yac'be. 

16Jech laj yal: “Li Muc'ul Diose te stsacoj ta sc'ob li bandera yu'une. Te tspas pleito 

xchi'uc li Amaleque xchi'uc ti jayc'ol yalab xnich'nabique”, xi. 

Éxodo 18 

Li Jetroe ay svu'lan Moisés 

1Li Jetroe, ja' li pale ta Madián banamile, ja' li smuni' Moisese, laj ya'ay scotol c'usi la 

spas Muc'ul Dios ta sventa li Moisese, xchi'uc c'u x'elan la scolta li israeletique, 

xchi'uc ti ja' la sloq'ues tal ta Egipto banamile. 

2Li Moisese te ono'ox la scomtsan li yajnile, ja' li Seforae. Jech li Jetroe laj yic' comel 

ec li stsebe 

3xchi'uc li chib xnich'nab Moisese. Li june Gersón sbi, yu'un jech laj yal li Moisese: 

“Yanlum cristianoun ti li' oyun ta yan banamile”, xi. 

4Li yane Eliezer sbi, yu'un jech laj yal: “Li Dios yu'un jtote ja' xchabiojun; ja' la 

scoltaun jech muc smilun li faraone”, xi. 

5Li Moisese te spasoj scarpana ta xocol banamil te ta nopol li vits yu'un Diose. Ja' te 

ibat li Jetroe; te xchi'ucbe batel li yajnil Moisese xchi'uc li chib xnich'nabe. 

6Jech c'ot yalbe li Moisese: —Vu'un amuni' Jetroun, tal jq'uelotcutic jchi'uc li avajnile 

xchi'uc li chib anich'nabe —xut. 

7Li Moisese iloc' snup ta be li smuni'e. La snupbe sc'ob; la sts'uts'. Te la sjac'be sbaic 

c'u x'elanic. Ts'acal i'ochic ta yut carpana. 

8Li Moisese la xcholbe ya'ay smuni' scotol c'usi la spas Muc'ul Dios ta stojol li 

faraone xchi'uc ta stojol scotol li egiptoetic c'alal la scolta li israeletique. Xchi'uc laj 

yalbe scotol c'u x'elan svocolic tal ta be xchi'uc ti c'u x'elan icoltaatic yu'un Muc'ul 

Diose. 

9Li Jetroe toj xcuxet no'ox yo'nton c'alal laj ya'ay ti toj ep laj yac' ta ilel slequil 

yo'nton Muc'ul Dios ta stojol li israeletique; ja' ti la scolta loq'uel tal ta sc'ob li 

egiptoetique. 

10Jech laj yal: —Ich'biluc ta muc' li Muc'ul Diose, yu'un la scoltaoxuc loq'uel tal 

xchi'uc scotol achi'iltac ta israelal ta sc'ob li faraone xchi'uc ta sc'ob li egiptoetique. 

11Li' ta orae ta jna' ti ja' no'ox stuc ech'em smuc'ul li Muc'ul Diose ti mu xco'laj 

xchi'uc li yantic diosetique. Yu'un la scoltaoxuc vo'oxuc ti mu'yuc atuic la'ilatique —

xi. 

12Li Jetroe la xchic'be jcot smoton li Diose yu'un laj yich' ta muc', xchi'uc laj yac' 

yantic matanaletic. Li Aarón xchi'uc banquilaletic yu'un israeletique te italic; co'ol la 

xchi'inic ta ve'el ta stojol Dios li smuni' Moisese. 

Li Moisese la st'uj yan jchapanvanejetic 
(Dt 1.9-18) 

13Ta yoc'omal te lic chotluc li Moisese; la xchapanbe sc'opic li israeletique. Sbejel 

c'ac'al te oyic o ta stojol li Moisese. 

14Li smuni' Moisese laj yil c'u x'elan ta x'abtej ta stojol xchi'iltac li Moisese, jech laj 

yal: —¿C'u yu'un ti jech chapas ta stojol li achi'iltaque? ¿C'u yu'un ti atuc no'ox li' 

chotolote, ti sbejel c'ac'al li' oyic o ta atojol li achi'iltaque? —xut. 

15Itac'ov li Moisese: —Yu'un li jchi'iltaque chtalic ta jtojol; chtal sjaq'uic c'usi tsc'an 

tspasic ta stojol li Diose. 

16C'alal me oy sc'opique, li' chtalic ta jtojole, jech vu'un chcalbe ya'yic li boch'o lec, 

boch'o mu lecuc c'usi tspas yu'unique. Jech chlic cac'be sna'ic lec li mantaletique 

xchi'uc li chanubtaseletic yu'un Diose —xut. 

17Itac'ov li smuni' Moisese: —Pero mu'yuc lec li c'usi chapase. 

18Me atuc no'ox chapase, chalubtsaj. Jech ta xlubtsajic ec li achi'iltaque, ta x'ech' 

yo'ntonic. Yu'un toj ep li abtel acuchoje, mu xlaj apas atuc. 

19A'yo ava'ay, li' chacalbot c'usi lec ta pasel; Dios chascoltaot ta spasel. Li vo'ote ja' 

no'ox te xava'i ta stojol Dios yu'un li achi'iltaque; vo'ot xavalbe Dios li c'usi sc'opique. 

20Albo ya'yic lec c'usi chal li mantaletic xchi'uc li chanubtaseletic yu'un Diose. Ac'bo 

sna'ic c'u x'elan lec jun yo'nton cuxulic, xchi'uc li c'usi tsc'an spasique. 

21Jech noxtoc t'ujo loq'uel ta stojol achi'iltac ta israelal jayibuc viniquetic ti oy lec 

sbijilique, ti lec yich'ojic ta muc' Diose, ti tuc' xc'opojique, ti mu xch'am smotonique. 

Ac'bo yabtelic; ac'o tsventainic li achi'iltaquique. Ac'bo sventainic jmil (1,000), 

vo'vinic (100), lajuneb yoxvinic (50), lajuneb ta jujuvoc'. 

22Ja' ac'o xchapanic scotol c'ac'al li achi'iltaquique. Yan li c'usi tsotsic ta chapanele, 

ac'o tal yac'bicot achapan. Ja' no'ox ac'o xchapanic li c'usi mu tsotsuc ta chapanele. 

Jech ta stsul jutuc li avabtele yu'un ja' ta scoltaoxuc ta spasel. 

23Me jech chapase, xchi'uc ti me jech tsc'an Diose, lec xu' avu'un spasel li avabtele. 

Jech noxtoc li achi'iltaque lec xcuxet yo'nton tsut batel ta snaic —x'utat yu'un li 

smuni'e. 

24C'alal laj ya'ay c'usi i'albat yu'un smuni' li Moisese, jech la spas. 

25Lic st'uj viniquetic ti oy lec sbijilic te ta stojol israeletique. Laj yac'anbe yabtelic ta 

jujuvoc'. Oy laj yac'be sventainic jmil (1,000), vo'vinic (100), lajuneb yoxvinic (50), 

lajuneb, ta jujuvoc'. 

26Ja' xa lic xchapanic scotol c'ac'al li xchi'iltaquic ta israelale. Yan ti bu tsotsique, ja' 

bat yac'beic xchapan li Moisese. Ja' no'ox la xchapanic ti bu c'unic no'oxe. 

27Te la svoc' sbaic xchi'uc smuni' li Moisese, yu'un isut batel ta slumal li smuni'e. 

Éxodo 19 

Ic'otic ta vits Sinaí li israeletique 

1Li israeletique te ic'otic ta vits Sinaí te ta xocol banamil ta yoxibal u sloq'uelic tal ta 

Egipto. 

2C'alal iloq'uic tal ta Refidime, te ivulic ta xocol banamil ta Sinaí. Te vul spas 

scarpanaic ta yeloval vits Sinaí. 

3Li Moisese imuy batel yo' bu oy li Dios te ta vits Sinaie. Te ic'opanat yalel tal yu'un 

li Muc'ul Diose. Jech i'albat: —Jech xavalbe ya'yic scotol li smomnich'nabtac Jacobe, 

ja' li israeletique: 

4‘Li vo'oxuque laj avilic c'usi la jpasbeic li egiptoetique, xchi'uc ti c'u x'elan laj 

quic'oxuc tal ta jtojole. Xco'laj xchi'uc ta jxic' la jcuchoxuc tal jech chac c'u cha'al xic. 

5Ja' yu'un me chach'unic scotol li c'usi caloje, xchi'uc me chavich'ic ta muc' li c'usi 

chapanbil cu'une, vo'oxuc no'ox atuquic lec chaquiloxuc ta scotol li yantic lumetique 

yu'un ja' cu'un scotol li banamile. 

6Vo'oxuc pale c'otemoxuc cu'un, xchi'uc vo'oxuc jun lum ti voc'biloxuc o ta jtojole’, 

xi li Diose, uto li achi'iltaque —x'utat li Moisese. 

7Ja' yu'un li Moisese lic yic'an li banquilaletic yu'un israeletique. Laj yalbe ya'yic 

scotol li c'usitic i'albat yu'un Muc'ul Diose. 

8C'alal laj ya'yic li israeletique jech laj yal scotolic: —Scotol li c'usi laj yal Muc'ul 

Diose ta jpascutic —xiic. Jech li Moisese bat yalbe Muc'ul Dios c'u x'elan itac'ov li 

israeletique. 

9Li Muc'ul Diose jech laj yal: —A'yo ava'ay, te chibat ta atojol ta jun pimil toc, yu'un 

ac'o ya'yic scotol achi'iltac ti ta jchi'inot ta lo'ile, jech xu' chayich'icot ta muc' —x'utat. 

Li Moisese te lic yalbe ya'ay c'u x'elan itac'ovic li israeletique. 

10Li Muc'ul Diose jech laj yalbe li Moisese: —Batan, bat albo achi'iltac ti ac'o 

xchapan sbaic li' ta ora xchi'uc oc'ome. Ac'o xchuc' lec sc'u'ic; 

11ac'o xchapan sbaic lec sventa cha'ej. Yu'un cha'ej chiyal tal ta vits Sinaí ta sat scotol 

achi'iltac, vu'un li Muc'ul Diosune. 

12Ac'bo senyail ti bu no'ox c'alal xu' tset sbaic ta sjoyobal li vitse yu'un jech mu 

xjelovic tal. Albo ya'yic noxtoc ti mu me xmuyic tal li' ta vitse, xchi'uc ti mu me 

xjelovic tal ti bu senyaile. Li boch'o ta xjelov tale milic. 

13Pero mu me boch'o xac' sc'ob avu'unic. Ja' tsc'an ta ton, o me ta flecha ta xich' milel. 

Ac'o me cristiano, o me ats'unub avovolic te chbat, persa ta xich' milel. Ja' to xu' 

chmuyic tal ta vits me laj ya'yic laj yich' jupanel cachue —x'utat li Moisese. 

14Li Moisese iyal tal ta vits; vul yalbe xchi'iltac ti ac'o xchapan sbaic, ti ac'o xchuc' lec 

sc'u'ique. 

15Li Moisese jech laj yalbe li xchi'iltaque: —Chapano abaic sventa cha'ej; mu xa me 

xachi'in avajnilic —xut. 

16Ta yoxibal c'ac'al c'alal isacub osile, xleblajet no'ox sacsevul, ibac' ep chauc, xchi'uc 

te ivul ta vits pimil toc. Tsots i'oc' oq'ues, jech iniquic ta xi'el scotol li israeletique. 

17Li Moisese laj yic' loq'uel ta scarpanaic li israeletique, bat snupic li Diose; te ic'otic 

ta yoc vits. 

18Li vitse iloc' ep xch'ayilal yu'un iyal tal ta c'oc' li Muc'ul Diose. Li xch'ayilale 

xco'laj xchi'uc xch'ayilal tocalte'. Li vitse tsots inic. 

19Yantic itsatsub x'oc' jujun velta li oq'uese. Li Moisese ic'opoj. Li Diose itac'ov jech 

chac c'u cha'al xbac' chauc. 

20Li Muc'ul Diose te iyal tal ta mero jolvits Sinaí. Laj yalbe Moisés ti ac'o muyuc 

batel ta jolvitse, jech imuy batel li Moisese. 

21Jech laj yalbe: —Yalan batel; bat albo ya'yic achi'iltac ti mu me xjelovic tal ti bu oy 

senyail sventa chtal sq'uelicune, yu'un naca me toj ep ichamic. 

22Albo noxtoc li paleetic ti mu me xjelovic tale, naca me chamicuc cu'un. Ac'o me xu' 

ono'ox chnopajic ta jtojol li stuquique, pero tsc'an chac' sbaic ta lecubtasel ec —xi. 

23Li Moisese jech la stac'be li Muc'ul Diose: —Li jchi'iltaque mu xmuyic tal li' ta 

vitse, yu'un laj ono'ox aval ti ac'o cac'be senyail bu xu' chpajique, xchi'uc laj aval ti 

ts'u'iltasbil avu'un li vitse —xut. 

24Pero li Muc'ul Diose jech laj yal: —Yalan batel; ts'acal to xamuy tal achi'uc li 

Aarone. Li paleetic xchi'uc scotol li achi'iltac ta israelale mu xu' chjelovic tal ti bu 

senyail sventa chmuyic tal li' ta jtojole, yu'un naca me chamicuc cu'un —xi. 

25Li Moisese iyal batel, c'ot yalbe ya'yic yan velta xchi'iltac ti mu me xnopajic batel ta 

vitse. 

Éxodo 20 

Lajuneb mantal yu'un Dios 
(Dt 5.2-21) 

1Ic'opoj li Diose, jech laj yal chac li'i: 

2“Vu'un Muc'ul Diosun avu'unic. Vu'un la jloq'uesoxuc tal ta Egipto ti bu to'ox 

tiq'uiloxuc ta mozoile. 

3“Mu me xavich'ic ta muc' yan diosetic. Jtuc no'ox xavich'icun ta muc'. 

4“Mu me xapas yan adiosic. Mu me xapas ta adiosic li c'usitic oy ta vinajel, ta 

banamile, xchi'uc ta nabetique. 

5Mu me xaquejan abaic ta stojol; mu me xavich'ic ta muc'. Yu'un vu'un jtuc Muc'ul 

Diosun avu'unic, vu'un Diosun ti toj it'ix co'nton me yan c'usi chavich'ic ta muq'ue. Li 

boch'o mu xiyich'un ta muq'ue ta xcac'be xcuch smulic c'alal to xchanc'olal 

smomnich'nabic. 

6Pero li boch'o chiyich'un ta muq'ue, me chch'unbun jmantale, ep c'ux ta co'nton, ac'o 

me c'alal to jmil (1,000) ta c'ol smomnich'nabic. 

7“Mu me xavixtanbicun jbi, vu'un li Muc'ul Diosun avu'unique. Yu'un li boch'o 

chiyixtanbun jbie ta me xcac'be stoj smul. 

8“Na'ic me li sc'ac'alil chacux avo'ntonic sventa chavoc'bicun ta jventae. 

9Vaquib no'ox c'ac'al xu' cha'abtejic, xu' chapasic scotol li avabtelique. 

10Yan li svucubal c'ac'ale ja' xcuxubil avo'ntonic; ja' sventa chavich'icun ta muc', 

vu'un li Muc'ul Diosun avu'unique. Mu me boch'o spas jchopuc abtel avu'unic li jun 

c'ac'al le'e. Manchuc me vo'ot, me aquerem, me atseb, me amozo, me aquiara, me aca', 

me avacax, me yanlum ti co'ol te nacaloxuc achi'uquique. 

11Yu'un ta vaquib no'ox c'ac'al la jpas li vinajel banamile, li nabe, xchi'uc scotol li 

c'usitic oye. Yan ta svucubal c'ac'ale la jcux co'nton. Ja' yu'un li jun c'ac'ale ts'u'iltasbil 

cu'un; ja' ch'ul c'ac'al comen ta aventaic. 

12“Ich'o ta muc' atot ame', yu'un jech jal chacuxi te ta banamil ti bu chacac'boxuc 

vu'un li Muc'ul Diosun avu'unique. 

13“Mu me xamilvanic. 

14“Mu me xamulivajic. 

15“Mu me xa'elc'ajic. 

16“Mu me xanopbe smul achi'ilic. 

17“Mu me xapich'-o'ntabe sna achi'ilic. Mu me xapich'-o'ntabe yajnil achi'ilic, me 

smozo, me squiara, me xvacax, me sburo, o c'usiuc no'ox yantic oy yu'un”, xi li Diose. 

Ep ixi'ic yu'un Dios li israeletique 
(Dt 5.22-33) 

18Li israeletique laj yil, xchi'uc laj ya'ay stuquic ti tsots ibac' chauque, xchi'uc li 

sacsevule, xchi'uc ti tsots i'oc' oq'uese, xchi'uc ti macal ta ch'ayil li vitse. Pero ixi'ic ta 

jyalel; nom bat sva'anan sbaic. 

19Jech laj yalbeic li Moisese: —Vo'ot no'ox xac'opanuncutic, ta jch'uncutic li c'usi 

chavale. Mu xa me xisc'opanuncutic li Diose yu'un naca me lichamcutic —xutic. 

20Itac'ov li Moisese: —Mu xaxi'ic. Ja' no'ox sventa tal sq'uelboxuc avo'ntonic li Diose 

xchi'uc c'u cha'al mu xch'ay ta avo'ntonic yich'el ta muc', jech mu xasa' amulic ta 

stojol —xi. 

21C'alal nom va'alic batel li israeletique, li Moisese inopaj batel ta ic'al toc yo' bu oy li 

Diose. 

I'albatic mantal c'u x'elan tspasic li scajleb smoton Diose 

22Li Muc'ul Diose jech laj yalbe li Moisese: “Jech xavalbe ya'yic li achi'iltac ta 

israelale: ‘Laj xa avilic la jc'opanoxuc yalel tal ta vinajel. 

23Mu me xapas adiosic ta c'anal taq'uin, o me ta saquil taq'uin yu'un chavich'ic ta muc' 

jech chac c'u cha'al vu'un. 

24Pasbicun jun scajleb jmoton pasbil ta lum. Te xamilbicun, te xachic'bicun jmotonin 

achijic avacaxic sventa co'ol co'ntontic. Buyuc no'ox chacac'boxuc avilic yavil ti ta 

jc'an chavich'icun ta muq'ue, te chtal cac'boxuc bendición. 

25Me chapasbicun scajleb jmoton ta tone, mu me xavajanic li tone. Yu'un me chavajan 

ta avabtejebic li tone, chabolibtasic li scajleb jmotone. 

26Mu me xavac'beic scajal-cajal stec'ubal li scajleb jmotone, yu'un jech mu xavac' ta 

ilel abec'talic ti c'alal chamuyique’, uto li achi'iltaque”, xi li Diose. 

Éxodo 21 

Mantaletic ta sventa mozoetic 
(Dt 15.12-18) 

1“Li'i ja' mantaletic ti tsc'an chavalbe ya'yic li achi'iltaque: 

2“Me oy chaman amozoic ti achi'ilic no'ox ta israelale, vaquib no'ox jabil xu' ch-abtej 

avu'unic. Ta svucubal jabile xu' xa chacoltaic batel, pero me jutuc mu me c'usi stoj 

comel ti c'alal chacoltaic batele. 

3Me stuc no'ox i'och ta amozoique, stuc no'ox ac'o batuc. Yan me xchi'uc yajnile, ac'o 

batuc xchi'uc yajnil. 

4Me te i'ac'bat yajnil yu'un yajvale, me i'ayin squerem stsebique, li mozoe stuc no'ox 

ac'o loc'uc batel. Li yajnil xchi'uc xnich'nabe ja' yu'un li yajvale. 

5Yan me mu sc'an xloc' batel ta sventa ti lec sc'anoj li yajnil xnich'nab xchi'uc yajvale, 

6li yajvale ac'o yic' batel ta stojol Dios; te ac'o c'ot sva'an ta sts'el smac ti'na, o ta 

smarcoal ti'na, ac'o svombe xchiquin ta jich'il taq'uin. Jech xu' chcom o ta smozo 

scotol c'ac'al. 

7“Me oy boch'o ta xchon ta quiarail stsebe, mu'yuc ta xcol loq'uel jech chac c'u cha'al 

li viniquetic ti ochemic ta mozoile. 

8Me muc teuc x'ic'at yu'un yajval ta sventa ti mu sc'an iq'uele, ac'o yac' comel taq'uin 

me oy boch'o chic' loq'uele. Pero mu xu' chich' chonel batel ta yanlum cristiano. 

9Yan me laj yac'be yic' xnich'one, ac'o scuy o ta bats'i stseb. 

10Pero me lic sa' yan yajnil li vinique, li sba antse ac'o scuy lec ta yajnil. Mu me 

sjalanbe sve'el. Ac'o yac'be lec sc'u' spoc' xchi'uc ac'o xchi'in sbaic o, yu'un ja' yajnil. 

11Pero me mu spas li oxchop li'i, xu' ac'o loc'uc batel li antse. Mu persauc tstoj comel 

ta taq'uin. 

Mantaletic ta sventa boch'o ta xmajvanic xchi'uc ta xmilvanic 

12“Li boch'o tsyayijes xchi'ile, me icham o yu'une, ac'o yich' milel ec. 

13Pero me mu'yuc snopoj tsmil li xchi'ile, me yu'un xa jech la jc'an te chcham oe, 

vu'un chacalboxuc ava'yic bu xu' chbat snac' sba li boch'o imilvane. 

14Pero me yu'un stsoq'uet yo'nton yu'un li xchi'ile, xchi'uc me chbat smil ta mucule, 

persa chat'unic. Ac'o me te chbat snac' sba ta sts'el scajleb jmoton, jochic loq'uel tal, 

ac'o yich' milel. 

15“Li boch'o ta smaj stot sme'e, ac'o yich' milel. 

16“Li boch'o ta xelc'an jun cristianoe, me la xchon batel, o me te to oy ta sc'obe, ac'o 

yich' milel. 

17“Jech noxtoc li boch'o yan xich' xalbe stot sme'e, ac'o yich' milel. 

18“Jech noxtoc me oy boch'o tscontrain sbaique, me oy jun boch'o chac' ton, o me 

majele, me muc xcham yu'un li xchi'ile, pero me imochi o ta svayab yu'une, 

19li boch'o imajvane mu xu' chich' milel ti me itsatsub jutuc li boch'o iyich' majele, me 

te to xoc'xun ta namte'al chloc' ta xoraltique. Ja' no'ox ac'o stojbe sc'ac'al, xchi'uc ac'o 

yac'be stojol xpoxil. 

20“Me oy boch'o tsmaj ta te' smozo, o me squiarae, me icham yu'une, ac'o yich'be 

spacol. 

21Yan me itsatsub ta jun chib c'ac'al no'oxe, mu'yuc ta stoj smul yu'un ja' smozo stuc 

te ta sna. 

22“Me oy chib viniquetic tsmaj sbaique, me la snet'ic o jun ants ti oy xa xch'ute, me 

mu'yuc xcham yu'unic, me ja' no'ox iyal yole, li boch'o inet'vane ac'o yac' taq'uin jech 

chac c'u cha'al yepal tsc'an smalal li antse, xchi'uc ja' ti c'u x'elan chchapaj yu'unic li 

jchapanvanejetique. 

23Pero me icham o ta jyalel li antse, ac'o chamuc ec li vinique. 

24Li boch'o ta stu'pbe sat xchi'ile, ac'o yich' tu'pbel sat ec. Li boch'o tscolesbe stanal 

ye xchi'ile, ac'o yich' colesbel stanal ye ec. Me ta sc'ob chac'be xchi'ile, ac'o yich' 

ac'bel ta sc'ob ec. Me ta yacan chac'be xchi'ile, ac'o yich' ac'bel ta yacan ec. 

25Li boch'o ta xchic'vane, ac'o yich' chiq'uel ec. Li boch'o ta syayijesvane, ac'o yich' 

yayijesel ec. Li boch'o ta smaj xchi'ile, ac'o yich' majel ec. 

26“Li boch'o ta smajbe sat smozo, o me squiarae, me soquem icom o sat yu'une, ac'o 

scolta loq'uel ta jech no'ox ta scoj ti la soquesbe sate. 

27Li boch'o tscolesbe stanal ye smozo, o me squiarae, ac'o scolta batel ta jech no'ox ta 

scoj ti la scolesbe stanal yee. 

Mantaletic ta sventa boch'o chulvan xvacaxic 

28“Me oy jcot vacax ta xul jun vinic, o me antse, me icham o yu'une, li vacaxe ac'o 

yich' milel ta ton, pero mu'yuc chich' ti'el, jech ec li yajvale mu xu' tstoj smul. 

29Yan me yu'un nopen xa'ay xulvanej o li vacaxe, me mu stuc'ulan li yajvale, me oy 

tsmil jun vinic, o me antse, ac'o yich' milel ta ton li vacaxe xchi'uc li yajvale. 

30Pero me tsc'an chac' taq'uin ta sventa mu xich' milele, persa ac'o yac' ti c'u yepal 

chc'anbate, yu'un ja' xq'uexol chc'ot li boch'o ichame. 

31Ja' jech co'ol chich' pasel me oy ilaj ta xulel ta vacax jun querem, o jun tseb, jech 

chac c'u cha'al chal li mantal li'i. 

32Me oy jcot vacax ta xul jun mozo, o me jun quiarae, li vacaxe ac'o yich' milel ta ton. 

Li yajval mozo, o me quiarae, ac'o yich' ac'bel lajuneb xcha'vinic (30) ta sep saquil 

taq'uin. 

33“Me oy boch'o jamal tscomtsan sjoq'ue, o me oy boch'o tsjoc' ya'al ti mu'yuc 

tsmacbe sti'e, me ibalch'uj yalel jcot vacax, o me jcot buroe, 

34li yajval joq'ue ac'o stojbe li boch'o oy c'usi icham yu'une. Pero li yajval joq'ue te 

ac'o yich' comel li c'usi ichame. 

35“Me oy jcot vacax bat xulbe xvacax yan vinique, li vacax ti bu cuxul chcome ac'o 

yich' chonel. Ac'o spasbeic ta o'lol li stojole, xchi'uc ac'o spasic ta o'lol li chamen 

vacaxe. 

36Pero li yajval vacax ti sna'oj ono'ox toj ech'em xulvan li xvacaxe, me yu'un mu 

sventauque, ac'o yac' jcotuc xvacax ta xq'uexol li vacax ichame. Ja' ac'o yich' ec li 

chamen vacaxe. 

Éxodo 22 

Mantaletic sventa c'usi tspasic me oy c'usi chch'ay, o me oy c'usi chlaj ta 
sts'unub yovolic 

1“Me oy boch'o ta xelc'an jcotuc vacax, o me jcotuc chije, me la smil, o me la xchon 

batele, ac'o yac' vo'cotuc vacax ta xq'uexol li jcot vacax laj yelc'ane. Xchi'uc ac'o yac' 

chancotuc chij ta xq'uexol li jcot chij laj yelc'ane. 

2“Me oy jun j'elec' ti sbats'il elec' chtaat ta jun nae, me imajat, me te icham oe, li 

boch'o chmilvane mu'yuc smul chcom. 

3Yan me ta c'ac'altic jech chc'ot ta pasele, li boch'o chmilvane, oy smul chc'ot. “Li 

boch'o ch-elc'aje, ac'o stoj ti c'u yepal stojol c'usi laj yelc'ane. Yan me mu'yuc stojol 

yu'une, ja' ac'o yich' chonel stuc, jech ta xtoj o li c'usi laj yelc'ane. 

4“Me te to cuxul chich' tabel li c'usi yelc'anoje, ac'o stoj chib velta jech chac' c'u cha'al 

stojol ono'oxe, ac'o me vacax, me buro, me chij. 

5“Me oy boch'o tscolta batel sts'unub yovol yu'un ac'o sa' sve'ele, me bat ve'uc ta 

yosil, o ta ts'usubtic yu'un yan xchi'ile, ac'o xq'uextabe sve'ub; ja' ac'o yac' li c'usi toj 

lequic chloc' ta yosile xchi'uc li sts'usub lequic chloc' yu'une. 

6“Me oy boch'o chac' c'oc', me i'och batel tocalte' yu'une, me la xchic' trigo ti jmoj xa 

tsobbile, o me ja' ic'ac' ti bu taquin xa ti yorail xa chich' tuch'ele, xchi'uc me ic'ac' 

yantic ts'unubiletic yu'une, li boch'o chac' c'oq'ue ac'o stoj li c'usitic chc'ac' yu'une. 

7“Me oy boch'o chac'be xchabi saquil taq'uin yuts' yalal, o me ja' li c'usi toj toyolic 

stojole, me tal elc'anbatuc loq'uel ta sna li boch'o xchabioje, me laj yich' tael li 

j'eleq'ue, ac'o stoj chib velta ti c'u yepal stojol c'usi laj yelc'ane. 

8Yan me muc xich' tael li j'eleq'ue, li yajval nae ja' ac'o yich' iq'uel batel ta stojol Dios 

yu'un ac'o yich' q'uelel me mu ja'uc la stsac stuc li c'usi xchabioje. 

9“Me oy boch'o ta scuy ta yu'un jcot vacax, me buro, me chij, me c'u'iletic, o me 

c'usiuc yan chch'aye, me oy boch'o jech chale ‘ja' cu'un’, me xie, li chibic jech 

chalique, ac'o yich'ic iq'uel batel ta stojol Dios. Me ivinaj li boch'o ja' no'ox tsc'an 

chelc'ane, ac'o stojbe chib velta stojol li boch'o ja' yu'une. 

10“Me oy boch'o chac'be xchabi yuts' yalal me sburo, me xvacax, me xchij, o c'usiuc 

no'ox sts'unub yovol chac' ta chabiele, me icham, me iyayij, o me muc xilic ay yich' 

elc'anele, 

11li boch'o xchabioje ac'o yalbe ta jamal yajval ta stojol Muc'ul Dios ti muc ja'uc laj 

yich' stuc li c'usi ac'bil xchabie. Li yajvale ac'o xch'unbe li c'usi chale; mu me xac'be 

tstoj. 

12Pero me te sq'ueloj laj yich' elc'anel batele, ac'o stojbe li yajvale. 

13Yan me yu'un ilaj ta ti'el ta jti'val chonbolome, xu' chac'be ta ilel scomelal ti ta melel 

ilaj ta ti'ele, jech mu stoj o. 

14“Me oy boch'o chch'amanbe jcotuc sts'unub yovol xchi'ile, me te chcham ta sc'ob, o 

me oy c'usi spas yu'une, me mu'yuc te sq'ueloj li yajvale, ac'o stoj li boch'o la 

xch'amane. 

15Yan me te sq'ueloj li yajvale, mu xu' tstoj. Me sc'oplal chac'be sloq'ue, ja' no'ox ac'o 

yac' ti c'u yepal sloq'ue. 

Mantaletic ta sventa c'usi lec ac'o spasic 

16“Me oy boch'o ta slo'la jun tseb ti mu'yuc to ac'bil ta c'abale, me la xchi'ine, ac'o stoj 

ti c'u yepal tstoj sbaique; ac'o yic' o li tsebe. 

17Pero me mu xac'be yic' stseb li totile, ac'o stojbe ono'ox jech chac c'u cha'al chich'ic 

tojel li tsebetic ti mu'yuc to yilojic vinique. 

18“Li j'ac'chameletique, mu me xavaq'uic cuxiuc. 

19“Li boch'o ta xchi'in sba xchi'uc chonbolometique, ac'o chamuc. 

20“Li boch'o ta smilbe smoton yan diosetic, ti ja' mu xac'be smoton li Muc'ul Diose, 

ac'o yich' milel. 

21“Li yanlumetique mu me xavuts'intaic, mu me xavutic, yu'un ja' jech yanlumoxuc ec 

ti c'alal te to'ox oyoxuc ta Egiptoe. 

22“Mu me xavuts'intaic li me'on antsetique xchi'uc li me'on ololetique, 

23yu'un me abul sba avu'unique, chisc'anbicun vocol ta jtojol, ja' ta jcoltaic ta xca'ibe 

li sc'opique. 

24Me jech chapasique, chi'ilin ta atojolic; ta xcac'oxuc ta milel ta espada. Jech 

chcomic ta me'on ants ec li avajnilique; chcomic ta me'on olol ec li anich'nabique. 

25“Me oy ta xq'uexboxuc ataq'uinic li me'on te achi'uquic ta nacleje, mu me xapasic 

jech chac c'u cha'al li jc'ulejetique, xchi'uc mu me xac'anbeic sjol li ataq'uinique. 

26Me chayac'bot comel ta prentail sc'u' ta sventa ti chq'uexbot ataq'uinique, xbat me 

asutesbeic ta sbatel no'ox c'ac'al. 

27Yu'un me ja' no'ox jlic oy yu'une, bal to xa'ay smac o sic. Yu'un me mu xbat 

asutesbee, ¿c'usi tsmac sba o ti c'alal chvaye? Me la sc'anbun vocol ta jtojole, ta me 

xca'ibe sc'op, yu'un li vu'une jtalel jc'uxubinvanejun o. 

28“Mu me c'usi yan xavich' xavalic ta stojol li Diose, xchi'uc mu me xachopolc'opojic 

ta stojol li banquilaletic avu'unic te ta alumalique. 

29“Mu me xjalij avu'unic ti chavich'bicun tal jmotonin li sba sat c'usitic chloc' 

avu'unique xchi'uc li ya'lel ats'usubique. “Voc'bicun me li sba aqueremique. 

30Ac'bicun noxtoc li sba yol avacaxic achijique. Te to ac'o xchi'in vucubuc c'ac'al li 

sme'ique; ta xvaxquibal c'ac'al svoq'uel xu' xa chavac'bicun ta jtojol. 

31“Li vo'oxuque tsc'an ch'ul vinic chapas abaic ta jtojol. “Mu me xati'beic scomelal 

sbec'tal ats'unub avovolic ti lajem xa ta ti'el yu'un jti'val chonbolometique; ac'beic sti' 

ts'i'etic. 

Éxodo 23 

Mantaletic ta sventa c'usi tuc' ta pasel 

1“Mu me xavalic c'usi mu meleluc; mu me xachi'inic li boch'otic chopolique, yu'un 

jech mu teuc xa'ochic ta j'epalc'op testigo yu'unic ta sventa li c'usi chopol tspasique. 

2“Mu me ja'uc xats'aclinic ta spasel c'usi chopol li boch'o epique. “C'alal chaval 

ava'yejic ta stojol jchapanvanejetique, mu me ja'uc xachanic c'usi chopol tspasic li 

boch'otic epique. Mu me ja'uc xavac' ta avo'ntonic li c'usi mu'yuc tuq'ue. 

3Mu me xavovil tic' abaic ta spojel li me'onetic c'alal me oy smulique. 

4“Me oy ch'ayem chataic jcotuc xvacax, o me sburo avajcontraique, ac'beic sutel. 

5Mu me xaquechanic xc'uxubinel li boch'o chascontrainoxuque. Me oy chavilic 

balch'ujem xchi'uc yicats sburoe, coltaic ta syalesbel li yicatse. 

6“Mu me xamacbeic scoltael ta stojol jchapanvanejetic li me'onetique. 

7“Mu me xach'unic li tic'bil muliletique, xchi'uc mu me xavaq'uic ta milel li boch'o 

mu'yuc smule. Yu'un li vu'une mu'yuc ta jmucbe smul li boch'o oy smule. 

8“Mu me xatsaquic taq'uin ti c'alal chachapanvanique, yu'un li taq'uine ja' tspasvan ta 

ma'sat, yu'un jech xu' mu xachapanbeic o sc'op li boch'otic mu'yuc smule. 

9“Mu me xavilbajinic li yanlumetique, yu'un ja' jech yanlumoxuc ec ti c'alal te to'ox 

nacaloxuc ta Egiptoe. Ja' yu'un lec xana'ic c'u x'elan ti c'alal ta yanlum nacaloxuque. 

Tsots sc'oplal tsc'an ac'o yac'beic xcux yosilic 

10“Vaquib no'ox jabil xu' chaboj li avosilique, xu' chats'unbeic sbel, xu' chatsobic li 

c'usi chloc' avu'unique. 

11Ta svucubal jabile mu xa xabojic: ac'beic to xcux. Me oy to c'usi chloc' tee, ja' ac'o 

sve'ic ec li me'onetic te nacalic ta alumalique. Jech noxtoc me oy to c'usi chcom 

yu'unique, ja' xa ac'o sve'ic ec li te'tical chonbolometique. Jech me xapasic scotol 

c'alal ta ts'usubtic, c'alal ta olivaetic avu'unic. 

12“Vaquib no'ox c'ac'al xu' cha'abtejic. Ta svucubal c'ac'ale tsc'an chacux avo'ntonic, 

yu'un jech xu' chcuxic lec ec li avacaxique, li aburoique. Xchi'uc jech xu' chcuxic ec li 

amozoique xchi'uc li yanlumetique. 

13“Pasic me scotol li c'usitic laj calboxuque. Me jutuc mu me xloc' ta aveic, mu me 

xavalbeic sbi li yantic diosetique. 

Sc'oplal oxcoj muc'tic q'uinetic ta jabil 
(Ex 34.18-26; Dt 16.1-17) 

14“Pasic oxcoj q'uin ta jujun jabil sventa chavich'icun ta muc'. 

15Pasic q'uin sventa pan ti mu'yuc yich'oj svolesubil xch'ute, jech chac c'u cha'al 

calojboxuc ono'oxe. Vucub c'ac'al xave'ic batel pan ti mu'yuc yich'oj svolesubil 

xch'ute. Li c'usi ual calojboxuc ono'oxe, ja' li u Abibe, yu'un ja' jech u ti laloq'uic tal ta 

Egiptoe. Mu'yuc boch'o xu' chtal ta jtojol ti me mu'yuc c'usi yich'oj tal jutuque. 

16“Pasic noxtoc q'uin ta sventa li c'usitic chloc' avu'unique, ja' li sba sat c'usitic 

ats'unoj ta avosilique. Xchi'uc pasic q'uin ta jujun slajeb jabil c'alal chlaj atsobic scotol 

li c'usitic ats'unojique. 

17“Acotolic li vinicoxuque ta jc'an chatalic li' ta jtojol oxib velta ta jabil. 

18“C'alal chamilbicun jmotonin li ats'unub avovolique, li xch'ich'ale mu me 

xavac'bicun xchi'uc li pan ti yich'oj svolesubil xch'ute, xchi'uc mu me xanac'beic 

xepual sventa yoc'omal. 

19“Li sba sat c'usitic ats'unoj ta avosilic ti toj lequique, ich'bicun tal ta Ch'ulna cu'un, 

vu'un li Muc'ul Diosun avu'unique. “Mu me xapanic ta ya'lel xchu' sme' li unin ch'ium 

tentsune. 

I'albatic ti ja' chtojobtasatic yu'un yaj'almantal Diose 

20“A'yo ava'yic, ta jtac tal ta atojolic caj'almantal, yu'un ja' chaxchi'inoxuc batel ta be; 

ja' chayic'oxuc batel ti bu chapanbil avavilic cu'une. 

21Mu me xavoc' abaic ta stojol; a'ibeic me li sc'ope. Mu me xabajbeic smantal, mu'yuc 

me xaspasboxuc perdón me laj ata amulique, yu'un ja' ta jventa ti ch-abteje. 

22Me ta melel chach'unic, xchi'uc chapasic scotol li c'usi laj calboxuque, ja' cajcontra 

chc'ot ec li avajcontraique, xchi'uc ta xcac'be svocolic ec li boch'otic chayac'boxuc 

avocolique. 

23Yu'un li j'almantal cu'une, ja' ba'yucbe chbat avu'unic; ja' chayic'oxuc batel ta yosilal 

li amorretic, li hetetic, li ferezetic, li canaanetic, li hevetic, xchi'uc li jebusetique. 

Yu'un li stuquique ta xculesic o ta j'ech'el. 

24Mu me xachanic c'usitic chopol tspasic li yantic lum le'e. Mu me xavich'beic ta muc' 

li diosetic yu'unique; mu me xaquejan abaic ta stojol. Lilinic scotol li tonetic scuyoj ta 

sdiosique. 

25Vu'un no'ox xavich'icun ta muc'; vu'un li Muc'ul Diosun avu'unique, jech ta xcac'be 

bendición li apanique xchi'uc li ava'alique. “Mu'yuc ta xcac' taluc chamel ta atojolic. 

26Mu'yuc ta xcac' chamanic ti c'alal mu to avorailicuque. Xchi'uc mu'yuc chloc' junuc 

ants ta alumalic ti chyal yole xchi'uc ti mu sna' x'alaje. 

27“Vo'oxuc ta aventaic ta xcac' batel tsots jxi'elal ta buyuc no'ox. Scotol cristiano ta xi' 

avu'unic ti buyuc no'ox banamilal chajelovic batele. Ta xcac' jatovicuc batel avu'unic 

li avajcontraique. 

28Ta jtac tal muc'ta xi'el xchi'uc ep chanul mumetic ti bu chajelovic batele, yu'un jech 

ta xjatovic batel avu'unic li hevetic, li hetetic, xchi'uc li canaanetique. 

29Muc ta junuc no'ox jabil ta jnutsboxuc loq'uel scotol, yu'un jech mu xocoluc chcom 

li banamile, jech mu xbol li te'tical chonbolometique yu'un xu' ja' chlic sti'oxuc. 

30Ta c'unc'un ta jnuts loq'uel ta atojolic, ja' to me labolic leque, xchi'uc ti me laj 

avich'ic o li avosilique. 

31Li sts'aquil avosilique ja' jech chac li'i: Te xlic ta Tsajal Nab c'alal to ta nab yu'un 

filistaetic, xchi'uc te xlic ta xocol banamil c'alal to ta uc'um Éufrates. Li yajvaltac 

banamil le'e, cac'oj xa ta ac'obic sventa chanutsic loq'uel. 

32“Mu me c'usi xachapan achi'uquic, xchi'uc mu me c'usi xachapanic ta sventa li 

diosetic yu'unique. 

33Xchi'uc mu me xavaq'uic naquiicuc comel te ta alumalic, yu'un jech mu xlic ata 

amulic ta jtojol ta scojic. Yu'un me bat avich'beic ta muc' li diosetic yu'unique, 

lach'ayic xa o”, xi li Diose. 

Éxodo 24 

Li Moisese laj yac' ta ilel senyail li c'usi chapanbil yu'un Diose 

1Li Muc'ul Diose jech laj yalbe li Moisese: —Muyanic tal li' ta jtojol achi'uc li 

Aarone, li Nadabe, li Abiue, xchi'uc li lajuneb xchanvinic (70) banquilaletic yu'un 

achi'iltaque, pero nom no'ox xava'an abaic; te xaquejan abaic ta jtojol. 

2Ja' no'ox vo'ot xu' chanopaj tal ta jtojol; li yantique mu xu' chnopajic tal, xchi'uc mu 

me xachi'in muyel tal li yantic achi'iltaque —x'utat. 

3Li Moisese ivul yalbe xchi'iltac scotol li mantaletic xchi'uc li c'usitic yan laj yal 

Muc'ul Diose. Scotolic jech itac'ovic: —Ta jpascutic scotol li c'usitic laj yal Muc'ul 

Diose —xiic. 

4Ja' yu'un li Moisese la sts'iba scotol li c'usitic i'albat yu'un Muc'ul Diose. Ta yoc'omal 

sob ilic; la slatsbe jun scajleb smoton Dios te ta yoc vits. La sva'an yan lajcha'bej 

tonetic, jujubej ta sventa jujuchop israeletic. 

5Te lic yalbe jayibuc queremetic yu'un israeletic ti ac'o smilic tot vacaxetic sventa 

chchiq'uic ta smoton Dios ti c'u cha'al lec ch-ilatic yu'un Muc'ul Diose. 

6Li Moisese la xch'ambe ta muc'tic tazaetic j'o'lol li xch'ich'ale. Li yan j'o'lole te la svij 

ta sba scajleb smoton Dios. 

7Ts'acal la stsac li svunal c'usi chapanbile, laj yapta ta stojol scotol li israeletique. 

C'alal laj ya'yique, jech laj yalic: —Ta jch'uncutic, ta jpascutic scotol li c'usitic laj yal 

Muc'ul Diose —xiic. 

8Li Moisese la stsac li ch'ich' ti yac'oj ta muc'tic tazaetique. La svij ta ch'ich' scotol li 

xchi'iltaque, jech laj yal: —Li ch'ich' li'i ja' senyail ti chc'ot ta pasel c'usi la xchapan ta 

atojolic li Muc'ul Diose xchi'uc scotol li c'usitic yaloje —xut. 

9Li Moisese imuyic batel ta vits xchi'uc li Aarón, li Nadab, li Abiú, xchi'uc li lajuneb 

xchanvinic (70) banquilaletic yu'un israeletique. 

10Te laj yilic li Dios yu'un Israele: ti bu teq'uel yacane, sts'ayayet jech chac c'u cha'al 

piso pasbil ta zafiro ton; lec yaxts'ajan ta q'uelel jech chac c'u cha'al vinajel. 

11Li banquilaletic yu'un israeletique laj yilic li Diose. Pero mu'yuc c'usi ipasbatic ti 

c'alal laj yilique. Jun no'ox yo'nton te ive'ic, te laj yuch'ic vo'. 

Imuy ta vits Sinaí li Moisese 

12Li Muc'ul Diose jech laj yalbe li Moisese: —Muyan batel ta vits te yo' bu ono'ox 

oyune. Te xamalaun, yu'un chacac'bot li pech'ajtic ton yo' bu ts'ibabil li mantaletic 

cu'une, yu'un ac'o achanubtas o li achi'iltaque —x'utat. 

13Li Moisese imuy batel te ta vits yu'un li Diose. La xchi'in muyel li Josuee, ja' li 

scoltaubbail ta abtele. 

14Jech laj yalbe li banquilaletic yu'un israeletique: —Li' xamalauncutique ja' to me 

lisutcutic tale. Li' chcom achi'inic li Aarón xchi'uc Hure. Xu' ja' chascoltaoxuc ti me 

oy ava'yejique —xut. 

15C'alal laj yal jech li Moisese, imuy batel ta vits. Li vitse ipix ta toc. 

16Li xojobal Muc'ul Diose te icom ta vits. Vaquib c'ac'al te pixil ta toc li vitse. Ta 

svucubal c'ac'ale li Muc'ul Diose ic'opoj tal ta o'lol yut toc yu'un laj yic' li Moisese. 

17Te ta mero toyol jolvits laj yilbeic xojobal Muc'ul Dios scotol li israeletique. Xco'laj 

xchi'uc c'oc' laj yilic ti chchic'vane. 

18Li Moisese imuy batel ta vits; te i'och batel ta yut li toque. Cha'vinic (40) c'ac'al 

xchi'uc cha'vinic (40) ac'ubal te icom. 

Éxodo 25 

Laj yaq'uic smoton Dios sventa chich' pasel ch'ulna 
(Ex. 35.4-9) 

1Li Muc'ul Diose jech laj yalbe yan velta li Moisese: 

2“Albo achi'iltac ti ac'o yich'bicun tal jmotone. Ac'o yich'ic tal scotol li boch'otic 

chc'ot ta yo'ntonic chaq'uique. 

3Li c'usitic ta jc'an chaq'uique ja' li'i: c'anal taq'uin, saquil taq'uin, cobre taq'uin, 

4yax'elan poc', ic'ic'tic sba stsajal, bats'i tsoj, lequil lino no, jalbil tsotsil tentsun, 

5nuculil chij bonbil ta tsoj, lequil nuculetic, acacia te', 

6aceite sventa candiletic, smuibtasbil aceite sventa lecubtasel, xchi'uc sventa pom ti 

c'u cha'al lec mu yiq'ue. 

7Ac'o yich'ic tal noxtoc cornalina ton xchi'uc yantic lequil tonetic sventa chich' aq'uel 

ta mocan c'u'il sventa banquilal pale. 

8Pasbicun junuc jch'ulna sventa te chajchi'inoxuc. 

9Ti c'u x'elan chacac'bot avil senyaile, xchi'uc li c'usitic chacalbot tsc'an te chtune, ja' 

jech xapas. 

Sc'oplal c'u x'elan chich' pasel xcaxail smantal Dios 
(Ex. 37.1-9) 

10“Jech noxtoc paso junuc caxa ta acacia te', ja' o'lol svacch'ix snatil, oxch'ix xchi'uc 

oxc'ob sjamalil, xchi'uc oxch'ix xchi'uc oxc'ob stayalil. 

11Pixo lec ta bats'i c'anal taq'uin li yut xchi'uc spate. Lec c'upil sba xquechelquechel ta 

c'anal taq'uin xapas ta joyob. 

12Paso chanib xotxot c'anal taq'uin; te xabaj ta xchanibal yacan, chabchab chcom ta 

jujujot. 

13Pasbo xq'uechubiltac ta acacia te'; pixo lec ta c'anal taq'uin. 

14Te xaxoj jelovel ta xotxot taq'uinal ta jujujot li caxae, yu'un jech xu' chich' q'uechel 

ti c'alal chich'ic batele. 

15Mu me xaloq'uesic; te xojluc comuc o. 

16Ja' te xatic' ochel ta yut caxa li jmantal chacac'bote. 

17“Pasbo smac noxtoc li caxae; ta bats'i c'anal taq'uin xapas. Ja' o'lol svacch'ix snatil, 

oxch'ix xchi'uc oxc'ob sjamalil. 

18Ac'o chib sloc'obal querubinetic ta jujujot sjol pasbil ta c'anal taq'uin, tenbil lec ta 

martillo xapas. 

19Li smac caxa xchi'uc li sloc'obal querubinetique jmoj snitoj sba xapas, jun ta jujujot 

sjol li smac caxae. 

20Snupul satioj sbaic xapas; ac'o sq'uelic yalel li smac caxae. Lich'ajtic xic' xapas; ja' 

ac'o smaquic o li smac caxae. 

21Te xatic' ochel ta yut caxa li jmantal chacac'bote; ja'o xavac'be li smaque. 

22Te ta toyol ta o'lol yu'unic li chib sloc'obal querubinetique ja' te ta jc'opan jbatic; te 

chacalbot mantaletic sventa chavalbe li achi'iltaque. 

Sc'oplal xmexail pan tsc'an chaq'uic ta stojol Dios 
(Ex. 37.10-16) 

23“Paso junuc mexa ta acacia te', o'lol yo'ch'ix snatil, cha'ch'ix xchi'uc oxc'ob sjamalil, 

oxch'ix xchi'uc oxc'ob stayalil xapas. 

24Pixo ta bats'i c'anal taq'uin, xchi'uc oy c'usi lec c'upil sba xaloc'taan ta c'anal taq'uin 

ta joyob. 

25Tselajtic muyel sti' xapas ta joyob; ja' chanc'ob ac'o muyuc ta joyob. Xchi'uc oy 

c'usi lec c'upilic sba xaloc'taan ta c'anal taq'uin ta joyob noxtoc. 

26Ac'bo chanib xotxot taq'uin pasbil ta c'anal taq'uin; te xabaj ta xchanjotal xchiquin ti 

bu chlic yalel li jujun yacane. 

27Ta yolon stseltselil sti' xabaj, yu'un jech xu' te chich' xojel jelovel li 

xq'uechubiltaque, jech xu' chich' q'uechel batel. 

28Li xq'uechubiltac sventa chich' q'uechel batel li mexae, paso ta acacia te'; pixo lec ta 

c'anal taq'uin. 

29Paso ta bats'i c'anal taq'uin li platoetique, li muc'tic cucharaetique, li jarroetique, 

xchi'uc li vasoetic ta sventa c'usi sts'anlajet chich' aq'uel ta jmotone. 

30Te xavaq'uic ta ba mexa scotol c'ac'al li pan ac'bil ta jtojole”, xi li Muc'ul Diose. 

Sc'oplal candelero pasbil ta c'anal taq'uin 
(Ex. 37.17-24) 

31“Paso noxtoc jun candelero ta bats'i c'anal taq'uin. Teno lec ta martillo. Pasbo 

snacleb, ste'el, scopailtac, snacleb xnich, xchi'uc li mero xnichtaque, jmoj snitoj sba 

xapas ta scotol. 

32Pasbo vacxol sc'ob, ox-ox ta jujujot xocon. 

33Ta jujun li vaquib sc'ob candeleroe tsc'an oy oxcoj xnich volajtic jech chac c'u cha'al 

xnich almendro, xchi'uc tsc'an oy snacleb xnich. 

34Li mero ste'el cacal ta o'lole tsc'an chavac'be chancoj xnich volajtic jech chac c'u 

cha'al xnich almendro, xchi'uc pasbo lec snaclebtac li xniche. 

35Ta scotol li vaquib sc'obc'obe tsc'an oy jujun svolvolil ti bu chc'obinan muyele. 

36Li jujubej svolvolil jujujec sc'obe tsc'an jmoj no'ox snitoj sba o ta scotol xchi'uc li 

sc'obc'obe. Ta puru c'anal taq'uin xapas; teno lec ta martillo. 

37Pasbo vucub scandilaltac, yu'un jech ac'o yac' batel xojobal ti c'alal chatsane. 

38Li xtuch'ubiltac sc'aq'uemal xmechail xchi'uc li yavil stanile ta bats'i c'anal taq'uin 

xapas. 

39C'alal chapas li candelero xchi'uc li c'usitic yan chtun yu'une, ja' ta oxlajuneb 

xcha'vinic (33) kilo c'anal taq'uin xapas o. 

40Bejeluc jech xapas jech chac c'u cha'al laj cac'bot avil senyail te ta vitse. 

Éxodo 26 

La spasic ch'ulna pasbil ta nucul 
(Ex. 36.8-38) 

1“Paso jbej ch'ulna ta nucul, ta lajunlic lino poc' ti lec ts'otbile, xchi'uc ta yax'elan 

poc', ta ic'ic'tic sba stsajal, xchi'uc ta bats'i tsoj. Pasbo lec xluchal; loc'tao chib 

querubinetic. 

2Scotol li poq'uetique co'ol smuc'tiquil xapas: ja' o'lol yoxlajunebal metro li snatile; ja' 

chib metro li sjamalile. 

3Li vo'lique jmoj snitoj sba xats'is; ja' no'ox jech li yan vo'lique jmoj snitoj sba xats'is 

noxtoc. 

4Li sba lical ti jmoj snitoj sba ta vo'lique, vomanbo jayibuc sat ta sti'; balo ta yax'elan 

no. Jech noxtoc li yan vo'lique xotananbo yav slasual li jlic ta slajeb ts'isbile. 

5Li sba liquil poc' ti jmoj ts'isbile xchi'uc li xcha'liquile pasbo lajlajuneb yoxvinic (50) 

yav slasual ta jujujot noxtoc, yu'un jech lec snuboj sba chc'ot ta xcha'lical. 

6Pasbo lajuneb yoxvinic (50) slucajtic taq'uinal ta c'anal taq'uin sventa chabaj o ta 

xcha'lical li poq'ue, jech jlic no'ox chc'ot o li spoc'al ch'ulnae. 

7“Paso yan buluchlic jalbil tsotsil tentsun sventa smac sjol li ch'ulnae. 

8Scotol li jalbil tsotsil tentsune co'ol smuc'tiquil xapas: ja' o'lol xchanlajunebal metro 

li snatile xchi'uc chib metro sjamalil. 

9Li jvoq'ue jmoj ta vo'lic snitoj sba xats'is. Li yan jvoq'ue jmoj ta vaclic snitoj sba 

xats'is. Li svaclicale xapux. Ja' ti bu ta yeloval xa ch'ulna chc'ote. 

10Pasbo lajuneb yoxvinic (50) ta vom sat ta sti' li jlic vo'lic ts'isbile. Jech noxtoc li yan 

ti jmoj ta vaclic ts'isbile, pasbo lajuneb yoxvinic (50) ta vom sat ta jot sti'. 

11Pasbo lajuneb yoxvinic (50) slucajtic taq'uinal ta bronce taq'uin. Ja' te xaxojan o ti 

bu vomajtic sate, yu'un jech jlic no'ox chc'ot sventa chich' macbel o sjol li ch'ulnae. 

12Ta sventa ti toj natic li spoc'al ch'ulnae, xu' te joc'ajtic chcom ta pat ch'ulna li c'u 

snatil sobraile. 

13Jech li ch'ulnae lec macajtic chcom xcha'jotal xocon ta sventa li sobrail poq'ue: ja' 

cha'ch'ix xchi'uc chib c'ob chcom ta jujujot xocon. 

14“Pasbo yan smac sjol li ch'ulnae, ja' ta snuculil chijetic bonbil ta tsoj xapas. Xchi'uc 

yan jlic lequil nuculetic ja' ta sba yac'ol chc'ot. 

15“Pasbo noxtoc stenalte'al ta acacia te'; lec tuc' va'ajtic xavac'. 

16Li jujupech tenalte'e ja' o'lol yo'bal metro snatil, ja' oxch'ix xchi'uc chib c'ob 

sjamalil. 

17Li jujupech tenalte'e quechanbo jujujot sti' yu'un jech lec nubajtic chc'ot. Ja' jech 

xapas scotol li tenalte'etic sventa ch'ulnae. 

18C'alal chapase, jtob (20) ta pech stenalte'al xavac'be li jot ta stuq'uil sure, 

19Ac'bo cha'vinic (40) snacleb ta saquil taq'uin. Ja' chabchab snacleb xavac'be li 

jujupech tenalte' sventa chtun yu'un li xquechbenal ta jujujot sti'e. 

20“Jech noxtoc li jot xocon ch'ulna ta stuq'uil nortee, ac'bo jtob (20) ta pech stenalte'al. 

21Xchi'uc ac'bo cha'vinic (40) snacleb ta saquil taq'uin noxtoc, chib snacleb li 

jujupech tenalte'e. 

22Ta jot xocon ch'ulna ta stuq'uil smaleb c'ac'ale, vacpech stenalte'al xavac'be. 

23Xchi'uc ac'bo cha'pechuc tenalte' ta spat chiquinaetic. 

24Li tenalte'etique tsc'an lec stsacoj sba xcha'pechal, xlic ta yoc xchi'uc ta sjol ti bu 

vomanbil sventa tstsac sbaic leque. Ja' jech xapas ta sventa li cha'jot chiquin nae. 

25Ta scotole ja' vaxacpech tenalte' tsc'an xchi'uc vaclajuneb (16) snacleb ta saquil 

taq'uinetic, yu'un chabchab snacleb tsc'an li jujupeche. 

26“Pasbo vo'ob sc'atubte'al ta acacia te' li stenalte'al jot xocon ch'ulnae. 

27Pasbo yan vo'ob sc'atubte'al li yan jot xocone xchi'uc vo'ob sc'atubte'al li yan jot 

xocon ta stuq'uil smaleb c'ac'ale. 

28Li sc'atubte'al ta o'lole ac'o jelovuc jutuc snatil xchi'uc li yantique. 

29Xapix ta c'anal taq'uin li tenalte'etique, xchi'uc xapasbe slucajtic c'anal taq'uinal 

yu'un ja' te chaxoj jelovel li sc'atubte'al ti pixbil ta c'anal taq'uine. 

30Ja'o xlic ava'an li ch'ulna jech chac c'u cha'al laj cac'bot avil senyail te ta vitse. 

31“Paso jlicuc velo ta yax'elan poc', xchi'uc ta ic'ic'tic sba stsajal, ta bats'i tsoj, xchi'uc 

ta lino ti lec ts'otbile. Luchtao chib sloc'obal querubinetic. 

32Pasbo chanib yoyal ta acacia te'; pixo lec ta c'anal taq'uin. Ac'bo jayibuc lucajtic 

taq'uin sventa chajoc'an o ta yoyal. Li yoyale pasbo snacleb ta saquil taq'uin. 

33Ja' te xajoc'an ta lucajtic taq'uin li poq'ue. Ja' te xatic' ochel ta spat li xcaxail 

jmantale. Li poq'ue ja' sventa voc'ol chc'ot li ch'ul cuarto, xchi'uc li bats'i lequil ch'ul 

cuartoe. 

34Ts'acal xavac'be smac li xcaxail jmantal ti te tiq'uil ta bats'i lequil ch'ul cuartoe. 

35Ja' te ta jot spat poc' ta jot xocon ch'ulna ta stuq'uil norte xavac' li mexae. Te ta 

yolon ta stuq'uil sur ta yeloval mexa xavac' li candeleroe. 

36“Li smac sti' ch'ulnae pasbo jlicuc poc' yax'elantic sba, xchi'uc ic'ic'tic sba stsajal, 

xchi'uc ta bats'i tsoj, xchi'uc ta lino ti lec ts'otbile. Lec c'upilic sba xluchal xapas. 

37Li poq'ue pasbo vo'ob yoyal ta acacia te'. Pixo lec ta c'anal taq'uin, ac'bo lec snacleb 

ta bronce taq'uin, xchi'uc ac'bo jayibuc slucajtic taq'uinal pasbil ta c'anal taq'uin. 

Éxodo 27 

Sc'oplal scajleb smoton Dios pasbil ta bronce taq'uin 
(Ex. 38.1-7) 

1“Pasbun junuc scajleb jmoton ta acacia te'; co'ol sjamalil xapas ta jujujot xocon. Ja' 

chib metro xchi'uc jch'ix xchi'uc oxc'ob sjamalil ta jujujot xocon. Ja' vacch'ix xchi'uc 

oxc'ob li stayalile. 

2Pasbo chanib xulub xchanjotal xchiquin, jmoj snitoj sba xapas xchi'uc li scajleb 

jmotone. Pixo ta bronce taq'uin scotol. 

3Scotol li c'usitic chtun te ta scajleb jmotone ta puru bronce taq'uin xapas: ja' li 

xch'amubil tane, li palaetique, li muc'tic tazaetique, li xluchubiltac ti'bole xchi'uc li 

yav ac'ale. 

4-5Ac'bo xchajchajtaq'uinal ta o'lol yut li scajleb jmotone. Ta bronce taq'uin xapas. 

Ac'bo noxtoc jujun slucajtic taq'uinal ta bronce taq'uin ta xchanjotal xchiquin. 

6Pasbo xq'uechubiltac ta acacia te'. Pixo lec ta bronce taq'uin. 

7Li xq'uechubiltaque te xaxoj jelovel ta slucajtic taq'uinal ta jujujot xocon li scajleb 

jmotone yu'un jech xu' chich' q'uechel batel. 

8Li scajleb jmotone vomol yut xapas xchi'uc ta tenalte' xapas jech chac c'u cha'al laj 

cac'bot avil te ta vitse. 

Sc'oplal c'u x'elan laj yich' pasel yamaq'uil ch'ulna 

9“Pasbo yamaq'uil li ch'ulnae. Ta stuq'uil sure maco ta poc' pasbil ta ts'otbil lino no, ja' 

vo'ob yoxvinic metro (45) snatil. 

10Jtob (20) yoyal xavac'be xchi'uc jtob (20) snacleb ta bronce taq'uin. Ac'bo slucajtic 

taq'uinal xchi'uc xotajtic taq'uinal pasbilic ta saquil taq'uin. 

11Ja' jech xapas noxtoc li jot xocon ta stuq'uil nortee. Ja' vo'ob yoxvinic (45) metro li 

snatile, xchi'uc jtob (20) yoyal, jtob (20) snacleb ta bronce taq'uin, xchi'uc slucajtic 

taq'uinal, xchi'uc xotajtic taq'uinal pasbil ta saquil taq'uin. 

12Ta stuq'uil smaleb c'ac'ale ja' tsc'an chib xcha'vinic metro xchi'uc o'lol (22 1/2) li 

spoc'ale yu'un ja' jech sjamalil li amaq'ue, xchi'uc tsc'an lajuneb yoyal, xchi'uc lajuneb 

snacleb. 

13Ta stuq'uil sloq'ueb c'ac'ale, tsc'an chib xcha'vinic metro xchi'uc o'lol (22 1/2) 

noxtoc, yu'un ja' jech sjamalil li amaq'ue. 

14Li jot xocon ta ochebale ja' vucub metro spoc'al xavac'be xchi'uc oxib yoyal, oxib 

snacleb. 

15Ta yan jote ja' vucub metro xavac'be, xchi'uc oxib yoyal, oxib snacleb noxtoc. 

16Li sti' yamaq'uile ac'bo baluneb metro spoc'al, yax'elantic sba, capal ta ic'ic'tic sba 

stsajal, ta bats'i tsoj, xchi'uc ta lino no ti lec ts'otbile. Lec c'upilic sba xluchal xapasbe. 

Ac'bo chanib yoyal xchi'uc chanib snacleb. 

17Scotol li yoyal yamaq'uil ch'ulnae tsc'an oy slucajtic taq'uinal, xchi'uc xotajtic 

taq'uinal pasbil ta saquil taq'uin, xchi'uc tsc'an oy snaclebtac ta bronce taq'uin. 

18Li yamaq'uil ch'ulnae ja' vo'ob yoxvinic (50) metro snatil; ja' chib xcha'vinic metro 

xchi'uc o'lol (22 1/2) li sjamalile. Ja' jech ta xcha'jotal xocon. Li sjamalil spoc'ale ja' 

chib metro xchi'uc jch'ix xchi'uc oxc'ob, paso ta puru lino no ti lec ts'otbile, li snaclebe 

paso ta bronce taq'uin. 

19Scotol li c'usitic chtun c'alal chatsob abaic te ta ch'ulna pasbil ta nucule tsc'an ta 

bats'i bronce taq'uin xapas. Jech noxtoc li ste'eltac sventa bu chich' nituanel o spoc'al 

ch'ulna xchi'uc spoc'al yamaq'uile tsc'an ta bats'i bronce xapas. 

Sc'oplal aceite sventa candiletic 
(Lv. 24.1-4) 

20“Albo mantal achi'iltac ta israelal ti ac'o yich'beic tal yaceiteal olivaetique yu'un jech 

xu' chatsan scotol c'ac'al li candiletique. 

21Li Aarón xchi'uc xnich'nabtaque ja' tsventainic o sq'uelel lec li candiletique, yu'un 

jech xu' te tsanal o ta jtojol scotol ac'ubal ta ch'ulna cu'un ti bu chac'opanicun ta spat li 

poc' yo' bu oy xcaxail jmantale. Li'i ja' jun mantal chcom o ta atojolic c'alal ta avalab 

anich'nabic. 

Éxodo 28 

Sc'oplal c'u x'elan laj yich' pasbel sc'u'ic paleetic 
(Ex 39.1-31) 

1“Li abanquil Aarón xchi'uc xnich'nabe, ja' li Nadab, Abiú, Eleazar, xchi'uc Itamare, 

voc'bun loq'uel ta stojol li achi'iltac ta israelale yu'un ja' chcomic o ta paleal cu'un. 

2Ac'bo ta pasbel ch'ul c'u'iletic sventa li abanquil Aarone; lec c'upilic sba, xchi'uc lec 

t'ujumic ac'o yich' pasel. 

3Ja' xac'opan li boch'otic lec sna'ic spasele, ja' li boch'otic cac'ojbe xa lec sbijilique. Ja' 

ac'o spasbeic sc'u' li Aarone, jech voc'bil chcom o ta paleal cu'un. 

4Li c'u'iletic tsc'an pasele ja' jech chac li'i: vorxapoc', mocan c'u'il, natil c'u'il oy sc'ob, 

xchi'uc yan natil c'u'il mu'yuc sc'ob, xchi'uc xpix sjol pasbil ta lino no, xchi'uc 

chuquil. Ja' jech ac'o yich' pasbel lequil c'u'iletic ta sventa li abanquil Aarón xchi'uc 

xnich'nabe yu'un ja' paleetic chcomic o cu'un. 

5Li boch'otic tspasic c'u'iletique ja' ac'o stunesic c'anal taq'uin, yax'elan poc', ic'ic'tic 

sba stsajal, bats'i tsoj, xchi'uc ts'otbil lino no. 

6“Li mocan c'u'ile ac'o yich' pasel ta c'anal taq'uin, ta yax'elan poc', ta ic'ic'tic sba 

stsajal, ta bats'i tsoj, xchi'uc ta ts'otbil lino no. Ac'o yac'beic lec xnichimaltac, 

7xchi'uc ac'o yac'be cha'jis bic'tal poc' ta snecub-necub. 

8Li xchuquilal mocan c'u'ile tsc'an jmoj stsacoj sba chich' pasel, ja' ta c'anal taq'uin, ta 

yax'elan poc', ta ic'ic'tic sba stsajal, ta bats'i tsoj, xchi'uc ta ts'otbil lino no. 

9“Tsaco cha'bejuc ónice ton. Ja' te xats'ibabe sbiic li xnich'nab Israele. 

10Xquechet xatsacbe yalel sbiic ti c'u x'elan voq'uemique; vacvac biil xatsac ta jujubej 

ton. 

11Li biiletic chich' pasel ta tone ja' ac'o spas li boch'o ja' yabtel yajanel lequil 

tonetique. Ja' jech ac'o snabanan jech chac c'u cha'al jun sello. Ac'o yac'be snacleb ta 

c'anal taq'uin xcha'bejal li tone. 

12Ja' te ac'o snaban ti bu pac'bil li cha'jis bic'tal poc' ta snecub mocan c'u'ile. Li tone ja' 

sna'ubil chc'ot yu'unic li avalab anich'nabique. Jech li Aarone te x'ich'-un o yu'un ta 

snecub sbiic achi'iltac ti c'alal ch-och ta jtojole, yu'un jech ta jna'ic o. 

13Ta c'anal taq'uin me xapas li snaclebtac tone. 

14Paso cha'licuc cadena ta c'anal taq'uin. Ja' te xapac' ta joyob li snacleb tone. 

15“Li vorxapoq'ue xchi'uc li c'usitic yich'oj sventa tsna' o c'usi ta jc'ane, ja' jech xapas 

jech chac c'u cha'al li mocan c'u'ile. Pasbo lec xnichimal noxtoc. Paso ta c'anal taq'uin, 

ta yax'elan poc' xchi'uc ta ic'ic'tic sba stsajal, ta bats'i tsoj, xchi'uc ta ts'otbil lino no. 

16Lec pim xapas xchi'uc co'ol sjamalil ta set. Ja' jch'ix xchi'uc jbej c'ob sjamalil ta 

jujujot xapas. 

17Maco ta chanchol lequil tonetic. Ta sba cholale ac'bo jbej rubí, jbej crisólito, xchi'uc 

jbej esmeralda. 

18Ta xcha'cholale, ac'o jbej granate, jbej zafiro, xchi'uc jbej jade. 

19Ta yoxcholale, ac'o jbej jacinto, jbej ágata, xchi'uc jbej amatista. 

20Ta xchancholale ac'o jbej topacio, jbej ónice, xchi'uc jbej jaspe. Li tonetique ac'bo 

yunin naclebtac pasbil ta c'anal taq'uin. 

21Li tonetique lajchab (12) tsc'an, yu'un lajcha'chop (12) sbiic li xnich'nab Israele. Ta 

jujubej tone te ac'o yich' nacanbel sbi li jujuchop israeletique, ja' jech ac'o yich' pasel 

jech chac c'u cha'al sello. 

22“Pasbo jaylicuc yaq'uil ta bats'i c'anal taq'uin li vorxapoq'ue; lec xabal jech chac c'u 

cha'al ch'ojon. 

23Paso chib xotxot c'anal taq'uin; te xanaban ta xchiquin li vorxapoq'ue. 

24Li cha'lic cadena pasbil ta no bonbil ta c'anal taq'uine, te xatsoyan ta xotxot taq'uin ti 

te nabajtic ta xchiquin ta sjol li vorxapoq'ue. 

25Li sbaba cadenae te xatsoyan ta snacleb li tonetic nabanbil ta cha'jis poc' ta snecub li 

mocan c'u'ile. 

26Paso yan chib xotxot c'anal taq'uin; te xanaban ta yan xcha'jotal xchiquin ta yoc li 

vorxapoq'ue. Ta yut xanaban yu'un jech xu' tstsac sba xchi'uc li mocan c'u'ile. 

27Paso yan chib xotxot c'anal taq'uin. Ja' te xanaban ta yan cha'jis poc' pac'bil ta 

mocan c'u'il te ta sts'el sts'isbenal xocon ta yac'ol jutuc xchuquilale. 

28Li slucajtic taq'uinal vorxapoc' xchi'uc li slucajtic taq'uinal mocan c'u'ile, jmoj ac'o 

snu'p sba avu'unic. Chuquic ta yax'elan no, jech mu stots o li vorxapoq'ue. Jech te 

nabal chcom o ta yac'ol xchuquilal li mocan c'u'ile. 

29Jech c'alal ch-och ta yut ch'ulna pasbil ta nucul li Aarone, te pac'al ochel o li 

vorxapoq'ue. Jech te x'ich'un o ochel yu'un ta jtojol sbiic li jaychop achi'iltaque, jech 

mu xch'ayic o ta co'nton. 

30Li Urim xchi'uc Tumime, te xatic' ta xvorxapoc' li Aarone yu'un ja' chtun sventa 

tsna' o c'usi tsc'an co'nton. Jech te tiq'uil o ta vorxapoc' scotol c'ac'al ti c'alal ch-och ta 

jtojole. Jech scotol c'ac'al te x'ich'-un o yu'un c'alal ch-och ta jtojol li c'usi chtun yu'un 

sventa tsna' c'usi tsc'an co'ntone. 

31“Li natil c'u'il mu'yuc sc'ob ti xchi'inoj sba xchi'uc mocan c'u'ile, paso ta yax'elan 

poc'. 

32Jatbo snuc'; lec pim xabalbe li snuq'ue yu'un jech mu xch'i'. 

33Ta sti'ti' yoc li natil c'u'il mu'yuc sc'obe, pasbo sloc'obal caranatoetic ta yax'elan no, 

ta ic'ic'tic sba stsajal, xchi'uc ta bats'i tsoj. Xchi'uc paso bic'tal campanaetic ta c'anal 

taq'uin noxtoc; te xat'uyanan ta joyob. 

34C'alal chat'uyan jbej sloc'obal caranatoe, ja'o xat'uyan jun biq'uit campana. Ja' jech 

xbat o ta scotol li sti'ti' yoc c'u'ile. 

35Jech te x'ich'-un o yu'un c'alal tspas yabtel li Aarone. Jech mu xcham ti c'alal ch-

och, ti c'alal chloc' ta ch'ulna pasbil ta nucule, yu'un chvinaj sts'inlajet li bic'tal 

campanaetique. 

36“Paso junuc unin biq'uit pech'pech' c'anal taq'uin. Pasbo sts'ibal jech chac c'u cha'al 

sello. ‘Voc'bil yu'un Muc'ul Dios’, xi sts'ibal xavac'be. 

37Li pech'pech' taq'uine te xanaban ta xpix sjol ta stuq'uil sti'ba li palee. Chuco ta 

yax'elan no. 

38Jech te nabal o scotol c'ac'al ta sti'ba Aarón li pech'pech' taq'uine. Yu'un li Aarone 

ja' chcuch c'alal me oy c'usi mu'yuc lec tspasic israeletic c'alal tsvoc'bicun loq'uel li 

ch'ul matanaletic chaq'uique. Pero li pech'pech' taq'uin te nabal o ta sti'bae ja' sventa 

c'u cha'al xu' ta xquich'beic li ch'ul matanaletic chaq'uique. 

39“Paso ta lino no li natil c'u'il ti oy sc'obe, xchi'uc li xpix sjol palee. Li xchuquilale 

lec luchtabil xapas. 

40Li xnich'nabtac Aarone pasbo snatil c'u'ic ec ti oy sc'obe, xchi'uc xchuquic, xchi'uc 

xpix sjolic, yu'un jech lec c'upil sba chc'ot xchi'uquic. 

41“Ja' jech sc'u'ic xavac'be slap li abanquil Aarón xchi'uc xnich'nabe. Ja'o xamalbe 

aceite ta sjolic, yu'un jech voc'bil chcomic o ta paleal cu'un. 

42Pasbo sbic'tal-vexic ta lino no noxtoc, xc'ot c'alal ta smuc'ul yo'ic. 

43Jech te slapojic o c'alal ch-ochic ta ch'ulna ti pasbil ta nucule xchi'uc ti c'alal 

chnopajic ta sts'el scajleb jmoton ta spasel yabtelique. Yu'un jech mu sta smulic ta 

jtojol, jech mu xchamic. Ja' jech jmantal chcom o ta stojolic c'alal ta smomnich'nabic. 

Éxodo 29 

Li Aarón xchi'uc xnich'nabe voc'bil icomic sventa paleal 
(Lv 8.1-36) 

1“C'alal chavoc'bicun ta sventa paleal li Aarón xchi'uc xnich'nabe, tsc'an jech 

chapasbe chac li'i: Tsaco jcotuc ch'ium tot vacax, xchi'uc cha'cotuc tot chij ti bu ven 

lequique. 

2Xchi'uc paso panetic xchi'uc yantic pan ti mu'yuc yich'oj svolesubil xch'ute ti vots'bil 

ta aceitee. Xchi'uc paso bic'tal jayal vajetic vijbil ta aceite. Paso ta lequil arina pasbil 

ta trigo. 

3Ac'o ta jun biq'uit moch; ich'o batel ta ch'ulna xchi'uc li ch'ium vacaxe xchi'uc li 

cha'cot chije. 

4Ja'o xavic' batel xchi'uc xnich'nab li Aarón te ta sti' ch'ulna pasbil ta nucule. Albo ti 

ac'o atinicuque. 

5Ja'o xatsac li c'u'iletic sventa palee. Li Aarone ja' xavac'be slap li natil c'u'il ti mu'yuc 

sc'obe, xchi'uc li yan natil c'u'ile, xchi'uc li mocan c'u'ile, xchi'uc li vorxapoq'ue. 

Chucbo lec noxtoc li xchuquilal mocan c'u'ile. 

6Ac'bo noxtoc li xpix sjole. Te ta xpix sjol xavac'be li ch'ul pech'pech' c'anal taq'uin 

sventa svinajeb ti voc'bil o ta paleal cu'une. 

7Tsaco li aceite sventa ich'ub abtelale. Malbo ta sjol, jech voc'bil chcomic o. 

8Ja' no'ox jech ec li xnich'nabtaque, ac'bo slapic li natil c'u'iletique. 

9Chucanbo lec li xchuquilal sc'u'ic jech chac c'u cha'al chapasbe li Aarone, xchi'uc 

meltsanbo lec li xpix sjolique. Jech yich'oj yabtel chcomic o avu'un. Jech mantal 

chcom ti ja' yabtelic oe. 

10“Ts'acal xavic' batel ta ch'ulna pasbil ta nucul li ch'ium vacaxe, yu'un ac'o yac' 

sc'obic ta sjol li Aarón xchi'uc xnich'nabe. 

11Li ch'ium vacaxe te xamil ta jtojol ta yochebal ch'ulna pasbil ta nucul, vu'un li 

Muc'ul Diosune. 

12Ts'ajo sbic'tal ac'ob ta xch'ich'al; bono ta xchanibal xulub li scajleb jmotone. Li 

scomelale malo te ta yoc li scajleb jmotone. 

13Loq'uesbo scotol li xepual sbiquil, xepual secub, xchi'uc li xepual xchibal srinyone. 

Chic'o te ta scajleb jmoton. 

14Yan li sbec'tale, li sbel xch'ute, xchi'uc li snuculile bat chiq'uic ta spat to ti bu apasoj 

acarpanaique yu'un ja' matanal ta sventa mulil. 

15“Jech noxtoc tsaquic jcotuc li chije ac'o yac' sc'obic ta sjol li Aarón xchi'uc 

xnich'nabe. 

16Ja'o xamil. Li xch'ich'ale vijo ta sba li scajleb jmotone xchi'uc ta spat xocon. 

17Ts'acal xabic'tal bojilan li chije. Sapbo lec li sbiquile xchi'uc li yoc-sc'obe. Te jmoj 

xavac' xchi'uc ti bu bic'tal bojanbile xchi'uc ti bu oy sjole. 

18Ts'acal te xavac' scotol ta scajleb jmoton yu'un ja' matanal sventa chavich'icun ta 

muc', xchi'uc ja' chic'bil matanal ta jventa ti lec mu yiq'ue. 

19“Ts'acal xatsaquic noxtoc li yan jcot chije. Li Aarón xchi'uc xnich'nabe ac'o yac' 

sc'obic ta sjol. 

20Milo li chije. Li xch'ich'ale bonbo ta slajeb xlechlechil sbats'ichiquinic li Aarón 

xchi'uc xnich'nabe, xchi'uc ta sme' sbats'ic'obic xchi'uc ta sme' sbats'i-acanic. Li 

scomelale bat vijo ta sba scajleb jmoton xchi'uc ta spat xocon. 

21Li ch'ich' te ts'anajtic chcom ta sba scajleb jmotone xchi'uc li aceite sventa ich'ub 

abtelale vijbo ta sba yac'olic li Aarón xchi'uc xnich'nabe, xchi'uc ta sc'u' spoq'uic. Jech 

voc'bil chcomic o li Aarón xchi'uc xnich'nabe, xchi'uc li sc'u' spoq'uique. 

22“Ts'acal xatsobbe li xepualtac sne, xepualtac sbiquil, xepualtac secub, xchi'uc li chib 

srinyon c'alal ta xepuale, xchi'uc li sbats'i-o'e. Yu'un ja' sventa chich' yabtelic o li 

paleetique. 

23Tsaco junuc sepsep pan, xchi'uc jun pan vots'bil ta aceite, xchi'uc jun unin biq'uit 

jayal vaj ti te oy ta biq'uit moche. Ja' li panetic te oy ta jtojol ti mu'yuc yich'oj 

svolesubil xch'ute. 

24Scotol le'e ac'bo ta sc'ob li Aarón xchi'uc xnich'nabe; ac'o sye'ilanic ta jtojol, vu'un li 

Muc'ul Diosune. 

25Ts'acal xavich'be sutel. Bat chic'o ta scajleb jmoton ta sba li jmoton te chc'ac' ti lec 

mu yiq'ue. Ja' jun matanal chich' chiq'uel sventa chavich'icun ta muc', vu'un li Muc'ul 

Diosune. 

26“Li sna yo'nton chij sventa chich' yabtelic o li Aarone tsaco, toyo muyel ta jtojol, 

vu'un li Muc'ul Diosune. Le'e ja' xa avu'un chc'ot o. 

27Slecoj xavac' li sna yo'nton xchi'uc li jec yo' chich' aq'uel ta jtojol sventa chich' 

yabtelic o li Aarón xchi'uc xnich'nabe. 

28Le'e ja' yu'unic chcom li Aarón xchi'uc xnich'nabe. Ja' jech jmantal chcom o ta 

atojolic, vo'oxuc li israeloxuque. Li matanal chaq'uic israeletique ja' li matanal ye'bil 

ta jtojole xchi'uc li milbil matanal ta sventa lec chquilic vu'un li Muc'ul Diosune. 

29“Li ch'ul c'u'iletic yu'un Aarone ja' chlic stunesic ec li smomnich'nabtac c'alal chich' 

yabtelique, jech voc'bil chcomic o ta paleal. 

30C'alal me ja' xa'ox ochem ta xq'uexol smomnich'on li Aarone, ac'o slap ochel li c'u'il 

c'alal ch-och spas yabtel ta ch'ulna pasbil ta nucule. Vucub c'ac'al te ac'o slap. 

31“Ts'acal xatsac li sbec'tal chij sventa ich'ub abtelale. Te no'ox xapan ti bu oy li 

ch'ulna pasbil ta nucule. 

32Li Aarón xchi'uc smomnich'nabe ja' ac'o sti'ic li sbec'tal chije xchi'uc li pan te ta 

biq'uit moche. Te ac'o sti'ic ta ti'ch'ulna pasbil ta nucul. 

33Ti jech tsti'ique, yu'un ja' ac'bil ta sventa chch'aybat smulic ti c'alal chich'ic 

ts'u'iltasel c'alal chich' yabtelic ta sventa paleale. Pero mu boch'ouc no'ox xu' tsti' 

yu'un ja' ch'ul matanal. 

34Pero me icom scomelal sventa yoc'omale xchi'uc li pan sventa ich'ub abtelale, 

chiq'uic ta c'oc'. Mu me boch'o sti' avu'unic, yu'un ja' ch'ul matanal. 

35“Ja' jech xapasbe li Aarón xchi'uc xnich'nab jech chac c'u cha'al la jchanubtasote. 

Vucub c'ac'al tsc'an chalecubtas. 

36Ta jujun c'ac'al xamilic jcot ch'ium vacax sventa chch'aybat smulic. Ts'u'iltaso li 

scajleb jmoton c'alal chachic' li matanal ta sventa mulile. Maltao ta aceite. 

37Vucub c'ac'al te xachic' ta scajleb jmoton li matanal sventa mulile, jech ts'u'iltasbil 

chcom li scajleb jmoton, vu'un li Diosune. Jech bats'i ch'ul scajleb matanal chcom o. 

Scotol li c'usiuc no'ox chtal li' ta scajleb jmotone, ts'u'iltasbil chc'ot. 

Sc'oplal matanaletic chaq'uic ta jujun c'ac'al 
(Nm. 28.1-8) 

38“Li jmoton tsc'an chavaq'uic ta jujun c'ac'ale ja' li'i: cha'cot ch'ium chij ti jun to jabil 

svoq'uele. 

39Jcot xavaq'uic ta sob; jcot ta bat c'ac'al. 

40Li sba cotal ch'ium chij chavaq'uique, ac'beic chibuc kilo lequil arina capbil ta jun 

litro yaceiteal oliva, xchi'uc maltao ta jun litro ya'lel ts'usub. 

41Ja' jech co'ol xapas xchi'uc li jcot ch'ium chij sventa bat c'ac'ale. Ac'bo yarinail 

xchi'uc ya'lel sts'usubal. Ja' chic'bil matanal chc'ot ta jtojol ti lec mu yiq'ue. 

42Le'e ja' li chic'bil matanaletic tsc'an chavaq'uilanic o ta jtojol achi'uc avalab 

anich'nabic te ta sti' li ch'ulna pasbil ta nucul yo' bu chajtaoxuc ta c'opanele. 

43Ja' te ta jtaoxuc ta c'opanel, vo'oxuc li israeloxuque. Ti bu ta jc'opan jbatique, 

ts'u'iltasbil chcom o cu'un. 

44Li ch'ulna pasbil ta nucul, xchi'uc li scajleb jmotone ts'u'iltasbil chcom o cu'un. Jech 

ec li Aarón xchi'uc xnich'nabe ja' ch'ul paleetic chcom o cu'un. 

45Te chajchi'inoxuc, vo'oxuc li israeloxuque. Vu'un Diosun avu'unic o chic'ot. 

46Jech chana'ic o ti vu'un no'ox jtuc Muc'ul Diosun avu'unic la jloq'uesoxuc tal ta 

Egipto banamil sventa chajchi'inoxuc ta naclej, vu'un li Muc'ul Diosun avu'unique. 

Éxodo 30 

La spasic scajleb xchic'ubil pom 
(Ex. 37.25-28) 

1“Paso junuc scajleb xchic'ubil pom ta acacia te'. 

2Co'ol sjamalil xapas ta jujujot xocon. Ja' cha'ch'ix xchi'uc oxc'ob sjamalil xapas li 

jujujote. Yan li stayalile ja' o'lol yo'ch'ix xapas. Li xulubtaque jmoj snitoj sba xapas ta 

scotol. 

3Pixo ta c'anal taq'uin li sba yac'ole, xchi'uc li xchanjotal xocone, xchi'uc li 

xulubtaque. Lec c'upil sba xquechelquechel xapas ta joyob, bats'i c'anal taq'uin xavac'. 

4Ac'bo noxtoc xotxot c'anal taq'uin te ta yolon ti bu xquechelquechel pasbile. 

Chabchab xavac' ta jujujot xocon ta jujun xchiquin. Ja' sventa te chich' xojel jelovel 

ste'el ti c'alal chich' q'uechel batele. 

5Li xq'uechubiltaque ta acacia te' xapas. Pixo ta c'anal taq'uin. 

6Ts'acal te xbat avac' ta yeloval li poc' yo' bu tiq'uil xcaxail jmantale, ja' ti bu chataun 

ta c'opanele. 

7Scotol c'ac'al ta jujun sob ti c'alal chich' chapanel li candiletique, li Aarone ac'o xchic' 

pom te ta scajleb. 

8Xchi'uc ac'o xchic' noxtoc ta jujun bat c'ac'al ti c'alal chich' tsanel li candiletique. 

Le'e ja' jech tsc'an chapasic o scotol c'ac'al ta jtojol, vu'un li Muc'ul Diosune. Ja' jech 

chcom o c'alal ta avalab anich'nabic. 



162 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

9Mu me c'usi yan xachiq'uic te ta scajleb li xchic'ubil pome. Mu me xachiq'uic yan 

pom, me chic'bil matanal, o me yantic matanal, xchi'uc mu me xamaltaic ta ya'lel 

ts'usub. 

10Li scajleb matanal le'e ja' voc'bil o ta jventa. Li Aarone jun no'ox velta ta jujun jabil 

ac'o smalta o xulub scajleb jmoton ta xch'ich'al li milbil matanal sventa xch'ayubil 

amulique. Jech noxtoc li matanal sventa xch'ayubil amulique, jun velta ta jujun jabil 

ac'o yac' te ta sba li scajleb jmotone”, xi. 

Laj yaq'uic taq'uin ta stojol Muc'ul Dios c'u cha'al mu xchamic ta tsatsal chamel 

11Li Muc'ul Diose la sc'opan yan velta li Moisese, jech laj yalbe: 

12“C'alal chapas tsactsacvun ta stojol li israeletique, jujunic ac'o yac'bicun taq'uin ti 

c'u cha'al mu xchamic c'alal yorail chtal tsatsal chamel ta stojolique yu'un tsacbil xa ta 

vun li sbiique. 

13Scotol li boch'otic tsacbil xa ta vun sbiique, ac'o yac'bicun vo'ob gramo saquil 

taq'uin sventa spatanic. Ja' o'lol tspas ti c'u yalal chapanbil te ta ch'ulnae. 

14Scotol li boch'otic tsacbil xa ta vun sbiic ti xlic ta jtob (20) jabil c'alal ta molique, 

ac'o yac'bicun jech yepal saquil taq'uin, vu'un li Muc'ul Diosune. 

15C'alal chaq'uic li taq'uine, mu me ja'uc jeloven xac' li jc'ulejetique, mu me ja'uc mu 

sta chac' li me'onetique. Co'ol yepal ac'o yaq'uic. 

16Ich'o scotol li taq'uin chaq'uic ta sventa mu xchamic li achi'iltac ta israelale. Te 

xavac' tunuc ta sventa abtel ta ch'ulna pasbil ta nucul. Ja' sna'ubilic cu'un li achi'iltac ta 

israelal ti yac'ojic taq'uin sventa mu xchamique”, xi. 

La spasic muc'ta perol pasbil ta bronce 
(Ex. 38.8) 

17Li Muc'ul Diose la sc'opan yan velta li Moisese, jech laj yalbe: 

18“Paso junuc perol ta bronce taq'uin, xchi'uc pasbo snacleb ta bronce taq'uin noxtoc; 

ja' sventa yavil vo'. Te xavac' ta o'lol yu'unic li scajleb jmoton xchi'uc li ch'ulna pasbil 

ta nucule. Nojeso ta vo'. 

19Ja' te ac'o slup loq'uel spoc sc'obic xchi'uc spoc yacanic li Aarón xchi'uc xnich'nabe. 

20C'alal ch-ochic batel ta ch'ulna pasbil ta nucule, ac'o spoc batel sc'obic xchi'uc 

yacanic yu'un jech mu xchamic. C'alal chnopajic batel ta scajleb jmoton sventa 

chaq'uic li chic'bil matanal 

21sventa mu xchamique, ac'o spoc sc'obic xchi'uc yacanic. Li mantal li'i ja' jech chcom 

o ta stojolic xchi'uc smomnich'nabtac li Aarone”, xi. 

Sc'oplal ch'ul aceite sventa ts'u'iltasel 
(Ex 37.29) 

22Li Muc'ul Diose la sc'opan noxtoc li Moisese, jech laj yalbe: 

23“Sa'o atuc li vomoletic ti lec muic yiq'ue: ja' vaquib kilo xasa' li mirra ti lequique, 

oxib kilo canela, xchi'uc oxib kilo cálamo ti lec mu yiq'ue, 

24xchi'uc vaquib kilo spat acasia te' jech chac c'u cha'al yalal chapanbil te ta ch'ulnae, 

xchi'uc o'lol xchanibal kilo yaceiteal oliva. 

25Scotol le'e ja' xapas ta ch'ul aceite sventa ich'ub abtelal. Ja' jech xapas jech chac c'u 

cha'al li boch'o lec sna' spasel perfumeetique. Ja' ch'ul aceite sventa ich'ub abtelal 

chc'ot. 

26Ja' xamalta o li ch'ulna pasbil ta nucule, li xcaxail jmantale, 

27li mexae xchi'uc li c'usitic te chtune, li candeleroe xchi'uc li c'usitic te chtune, 

xchi'uc li perole, xchi'uc li snaclebe. 

28Xchi'uc ja' xamalta o noxtoc li scajleb jmoton sventa xchic'ubil matanaletique, 

xchi'uc scotol li c'usitic te chtune, xchi'uc li perole, xchi'uc li snaclebe. 

29Ja' jech xavoc'bicun, jech voc'bil chcom o ta jtojol. Scotol li c'usiuc no'ox tsc'alin 

sba xchi'uque voc'bil chcom o ec. 

30“Li aceitee malbo ta sjolic li Aarón xchi'uc xnich'nabe, jech voc'bil chcomic o ta 

paleal cu'un. 

31Jech xavalbe li achi'iltac ta israelale: ‘Li'i ja' ch'ul aceite sventa ich'ub abtelal chcom 

o avu'unic c'alal ta avalab anich'nabic. 

32Mu me boch'ouc no'ox vinical xamalbeic ta sjol, xchi'uc mu me xapasic yan aceite 

co'ol jech chac c'u cha'al li aceite li'i, yu'un ja' no'ox stuc ch'ul aceite chcom o. Ja' 

yu'un tsc'an chc'ot ta avo'ntonic ti ja' no'ox stuc ch'ul aceitee. 

33Me oy boch'o tspas yan aceite co'ol jech chac c'u cha'al li'i, o me tsmalbe ta sjol 

boch'ouc no'oxe, ac'o yich' loq'uesel ta atojolic’, uto”, xi li Muc'ul Diose. 

Sc'oplal c'u x'elan la spas pom li Moisese 
(Ex. 37.29) 

34Li Muc'ul Diose jech laj yalbe li Moisese: “Sa'o yan c'usitic mu yic' jech chac li'i: 

xuch'al te', unya ti lec mu yiq'ue, gálbano, xchi'uc bats'i pom. Ja' co'ol yepal xasa' ta 

jujuchop. 

35Scotol le'e paso ta lequil pom; lec xacapilan jech chac c'u cha'al li boch'o lec sna' 

spasel perfumeetique, ja' ch'ul pom chcom o. 

36Juch'o c'uuc yepal; lec chamen xajuch'. Te xavac' ta nopol xcaxail jmantal ta ch'ulna 

pasbil ta nucul. Ja' no'ox stuc bats'i lequil ch'ul pom chcom te ta atojolic. 

37Mu me xapasic yan pom co'ol jech chac c'u cha'al chapase yu'un ja' cu'un, vu'un li 

Muc'ul Diosune. Ja' no'ox stuc ts'u'iltasbil chcom cu'un te ta atojolic. 

38Me oy boch'o ta spas jech co'ol sventa chich'be yiq'ue, ac'o yich' loq'uesel ta 

atojolic”, xi li Muc'ul Diose. 

Éxodo 31 

It'ujat yu'un Dios li Bezaleel xchi'uc Aholiabe 
(Ex 35.30; 36.1) 

1Li Muc'ul Diose la sc'opan yan velta li Moisese, jech laj yalbe: 

2“A'yo ava'ay, jt'ujoj xa jun vinic te ta jchop yu'un Judá, ja' li Bezaleel, xnich'on Uri, 

smomnich'on Ure. 

3Cac'ojbe lec sbijil; cac'ojbe xa lec sna' c'u x'elan xu' tspas c'usiuc no'ox abtelal. 

4Yu'un jech oy c'usi sna' lec sloc'tael, xchi'uc jech sna' lec x'abtej ta c'anal taq'uin, ta 

saquil taq'uin, xchi'uc ta bronce taq'uin. 

5Xchi'uc jech xu' yu'un tspas lequil tonetic xchi'uc snacanel ta snaclebtac, xchi'uc oy 

c'usi xu' yu'un tsloc'ta ta te'etic, yu'un jech xu' yu'un spasel c'usiuc no'ox c'upilic sba. 

6Jech noxtoc jt'ujojbe yajcoltaubbail ta abtel, ja' li Aholiab, xnich'on Ahisamac, 

liquem ta jchop yu'un Dane. Ja' xjelov sbijil cac'ojbe jech chac c'u cha'al li boch'otic 

oy c'usi lec sna'ic spasele, yu'un jech xu' yu'un tspasic li c'usitic laj calbot tsc'an 

pasele: 

7ja' li ch'ulna pasbil ta nucule, li xcaxail jmantale, li smac caxae, xchi'uc scotol li 

c'usitic chtun te ta ch'ulna pasbil ta nucule. 

8Ja' li mexae xchi'uc scotol li c'usitic te chtune, xchi'uc li candelero ti sc'an pasel ta 

bats'i c'anal taq'uine, xchi'uc li c'usitic chtun yu'une, xchi'uc li scajleb xchic'ubil pome, 

9xchi'uc li scajleb jmoton sventa xchic'ubil matanaletique xchi'uc scotol li c'usitic te 

chtune, xchi'uc li perole, xchi'uc li snaclebe, 

10xchi'uc li jalbil c'u'ile, ja' li ch'ul c'u'iletic sventa pale Aarone, xchi'uc li c'u'iletic 

sventa xnich'nabtac c'alal tspas yabtelic ta paleale, 

11xchi'uc li aceite sventa ich'ub abtelale xchi'uc li pom sventa chich' aq'uel ta ch'ulnae. 

Le'e ja' xu' yu'unic spasel scotol jech chac c'u cha'al laj calbote. 

Sc'ac'alil chcux yo'nton israeletic 
(Ex. 35.1-3) 

12Li Muc'ul Diose la sc'opan yan velta li Moisese, jech laj yalbe: 

13“Li achi'iltac ta israelale, jech xavalbe chac li'i: ‘Tsc'an chavich'ic ta muc' li sc'ac'alil 

chacux avo'ntonic cu'une yu'un ja' sna'ubil chcom cu'untic c'alal ta avalab anich'nabic, 

yu'un jech chana'ic ti vu'un no'ox jtuc Muc'ul Diosun avu'unic, ti t'ujbiloxuc cu'une. 

14Ja' tsc'an chavich'ic ta muc' li sc'ac'alil chacux avo'ntonique yu'un ja' jun c'ac'al ti 

ts'u'iltasbil ta aventaique. Li boch'o mu xich' ta muq'ue, ac'o yich' milel. Xchi'uc li 

boch'o ta spas jchopuc abtel li jun c'ac'al le'e, ac'o yich' loq'uesel ta atojolic. 

15Vaquib no'ox c'ac'al xu' cha'abtejic. Yan ta svucubal c'ac'ale ja' sc'ac'alil chacux 

avo'ntonic; ja' voc'bil cu'un, vu'un li Muc'ul Diosune. Me oy boch'o ta x'abtej avu'unic 

ta sc'ac'alil chacux avo'ntonique, ac'o yich' milel’, uto li achi'iltaque. 

16Ja' yu'un li achi'iltac ta israelale ac'o me yich'ic ta muc' li sc'ac'alil chacux 

avo'ntonique, jech me ac'o spasilanic o batel scotol c'ac'al, yu'un ja' jech chapal chcom 

o ta atojolic c'alal ta avalab anich'nabic. 

17Ja' jun senyail chcom o cu'untic, vo'oxuc li israeloxuque”, x'utat yu'un Muc'ul Dios 

li Moisese. Yu'un li Muc'ul Diose ta vaquib no'ox c'ac'al imeltsaj yu'un li vinajel 

banamile. Yan ta svucubal c'ac'ale muc xa x'abtej; la xcux yo'nton. 

La spasic sloc'obal ch'ium tot vacax ta c'anal taq'uin 

18C'alal ilaj yo'ntonic ta lo'il xchi'uc Muc'ul Dios li Moisés te ta vits Sinaie, te i'ac'bat 

yalel tal li cha'pech ton yo' bu ts'ibabil li mantaletic ti la sts'iba tal stuc li Diose. 

Éxodo 32 

1C'alal laj yil israeletic ti ijalij ta vits li Moisese, la stsob sbaic tal ta stojol li Aarone, 

jech laj yalbeic: —Pasbun jdioscutic yu'un ja' ba'yucbe chbat cu'uncutic. Yu'un li 

Moisés ti la sloq'uesuncutic tal ta Egiptoe, mu jna'tic c'usi la spas ti yoquel to mu'yuc 

ta sut tale —xutic. 

2Itac'ov li Aarone: —Loq'uesbeic tal staq'uinal xchiquin avajnilic xchi'uc staq'uinal 

xchiquin aqueremic atsebic ti pasbilic ta c'anal taq'uine. Ich'bicun tal li'i —xi. 

3Ja' yu'un scotol israeletic la sloq'uesic tal li taq'uinal chiquiniletic pasbilic ta c'anal 

taq'uin ti xojajtic ta xchiquinique; laj yac'beic li Aarone. 

4Li Aarone laj yich' li c'anal taq'uine; laj yunijes ta c'oc'. La stunes jun cincel ja' to ti 

c'alal imeltsaj yu'un jcot ch'ium tot vacaxe. Jech lic yal scotolic: —Li'i ja' dios cu'untic 

vu'utic li israelutique, ja' ti la sloq'uesutic tal ta Egiptoe —xiic. 

5C'alal laj yil jech li Aarone, lic spasbe jun scajleb smoton li sloc'obal ch'ium tot 

vacaxe. Tsots i'avan, jech laj yal: —Oc'ome ta jpastic jun q'uin ta sventa li Muc'ul 

Diose —xi. 

6Ta yoc'omal sob iliquic; la xchic'beic smoton, xchi'uc laj yaq'uic yantic matanaletic 

sventa co'ol yo'ntonic. Scotolic ichotiic; te ive'ic, i'uch'bajic, te lic spasic c'usi tsc'an 

sbec'talic. 

7Li Muc'ul Diose jech laj yalbe li Moisese: —Yalan batel ta ora, yu'un li achi'iltac ta 

israelal ti laj aloq'ues tal ta Egiptoe ich'ayic xa ta be. 

8Yu'un ta ora no'ox la scomtsanic li lequil be ti caloj ja' tstamic batele. Laj xa spasic 

jun sloc'obal ch'ium tot vacax ta unijesbil c'anal taq'uin. Ja' xa chich'ic ta muc', 

chchic'beic smoton, jech chalic: ‘Israeletic, li'i ja' dios cu'untic ti la sloq'uesutic tal ta 

Egiptoe’, xiic —xut. 

9Li Muc'ul Diose jech to laj yalbe li Moisese: —Li achi'iltaque, laj xa quil ti stalelic 

toj tsots yo'ntonique. 

10¡Ja' yu'un li' ta orae tsots chi'ilin ta stojolic! ¡Mu me c'usi xal avo'nton, yu'un ta 

xcules scotolic! Vo'ot xa no'ox ta aventa xu' ta jliques jun muc'ta lum —x'utat. 

11Li Moisese te lic sc'anbe vocol li Diose, jech laj yalbe: —Muc'ul Dios, ¿c'u yu'un 

cha'ilin ta stojol li jteclum avu'un ti laj aloq'ues tal ta Egipto ta amuc'ul atsatsale? 

12¿Me yu'un ja' chac'an ti jech chlic yalic li egiptoetique?: ‘Ti jech la sloq'ues batel li 

jteclum yu'un Diose, yu'un chopol c'usi snopoj. Yu'un tsc'an tsmil te ta vitsetic, yu'un 

jech tstu'pbe o sts'unubalic li' ta banamil’, xu' xiic. Ja' lec mu xa xa'ilin. Mu xanop ti 

chamil li jteclum avu'une. 

13Na'o me c'usi avalojbe ta jamal atuc li avajtunel Abraham, Isaac, xchi'uc Jacobe. 

Jech laj avalbe: ‘Ta xcac' boluc ep amomnich'nabic jech chac c'u cha'al c'analetic ta 

vinajel. Ja' ta xcac'beic comel amomnich'nabic li banamil laj calbote. Ja' yu'unic 

chcom o’, xavut ono'ox —xut. 

14Ja' yu'un li Muc'ul Diose te lic yal ti mu'yuc ta smil scotol li jteclum yu'une. 

15Li Moisese iyal batel ta vits; te yich'oj yalel li cha'pech ton ti ts'ibabil xcha'jotal ta 

mantaletic yu'un Diose. 

16Ja' Dios la spas stuc li cha'pech tone, xchi'uc ja' Dios la sts'iba stuc. 

17C'alal laj ya'ay Josué ti toj tsots ch-avanic li xchi'iltaquique, jech laj yalbe li 

Moisese: —Toj tsots ch-avanic; liquem pleito yu'unic te ta carpanaetic ya'yel —xut. 

18Li Moisese jech la stac': —Mu ja'uc snuq'uilal sventa xcuxet yo'ntonic ti itsalvanic 

ta pleitoe, xchi'uc mu ja'uc snuq'uilal sventa at-o'nton ti laj yich'ic tsalele. Yantic 

q'ueoj no'ox chca'ay —xi li Moisese. 

19C'alal inopaj batel ta carpanaetic li Moisese, ja' to laj yil ti te oy sloc'obal li ch'ium 

tot vacaxe, xchi'uc laj yil ti ch-ac'otajique. Bats'i tsots i'ilin; la sjip ta banamil li 

cha'pech tone. Biq'uitic la slilin comel te ta yoc vits. 

20Lic stsac noxtoc li sloc'obal ch'ium tot vacaxe; la stic' ta c'oc'. Biq'uitic la slilin; ipas 

ta pucuc yu'un. La stani ochel ta vo'; ja' laj yac'be slup yuch'ic li israeletique. 

21Li Moisese jech laj yalbe li Aarone: —¿C'usi la spasbot li jchi'iltactic li'i ti laj 

avac'be spasic tsatsal mulile? —xut. 

22Itac'ov li Aarone: —Quits'in, mu xa'ilin ta jtojol. Li jchi'iltactique xana' ono'ox ti ja' 

tsc'an tspasic li c'usitic chopole. 

23Yu'un jech laj yalbicun: ‘Pasbun jdioscutic yu'un ja' ba'yucbe chbat cu'uncutic, 

yu'un mu jna'tic c'usi la spas li Moisés ti la sloq'uesuncutic tal ta Egiptoe’, xiyuticun. 

24Jech la jtac'beic: ‘Li boch'o oy c'anal taq'uin yu'une ich'bicun tal’, xcutic. Jech laj 

yich'bicun tal. La jtic' ta c'oc', ta jech no'ox ipas ta sloc'obal li ch'ium tot vacax li'i —

xut. 

25C'alal laj yil Moisés ti ja' xa te batem o yo'ntonic yu'un mulil li israeletic ta scoj ti te 

no'ox sq'ueloj ec li Aarone, xchi'uc ti chac' sbaic ta labanel yu'un li yajcontraique, 

26jech te ibat sva'an sba ta yochebal scarpanaic. Jech laj yal: —Scotol li boch'otic 

tsc'an to chich'ic ta muc' li Muc'ul Diose, li' ac'o talicuc ta jtojole —xut. Jech te la 

stsob sbaic batel ta stojol Moisés scotol li levietique. 

27Li Moisese jech laj yalbe: —Jech chayalboxuc li Muc'ul Dios cu'untique: ‘Chuquino 

batel avespadaic jujunoxuc. Batanic ta naetic; ochanic ta jujuch'oj ti'na. Milic comel li 

achi'ilic ta voq'uele, li boch'otic lec xac'opan aba achi'uquique, xchi'uc li avuts' 

avalalique’, xayutoxuc li Muc'ul Diose —xut. 

28Li levietique la xch'unic li c'usi i'albatic yu'un Moisese, jech ta jun no'ox c'ac'al la 

smilic oxmil li xchi'iltaquique. 

29Jech laj yal li Moisese: —Li' ta orae tsots avabtelic ic'ot ta stojol Muc'ul Dios ta 

sventa ti mu'yuc sc'oplal ta avo'nton laj ava'yic me anich'onic, me avuts' avalalic no'ox 

laj amilique. Jech chayac'boxuc ep bendición li Muc'ul Diose —xut. 

30Ta yoc'omal jech laj yalbe xchi'iltac li Moisese: —Li vo'oxuque ataoj xa tsots 

amulic. Pero li vu'une chimuy batel yo' bu oy li Muc'ul Diose; jq'ueltiquic me ta to 

xch'ayboxuc ta yo'nton li amulique —xut. 

31Jech li Moisese isut batel yo' bu oy li Muc'ul Diose, jech laj yalbe: —Ta jc'opanot ta 

sventa li jchi'iltaque yu'un ta melel la sta tsots smulic ta atojol ta sventa ti la spas 

sdiosic ta c'anal taq'uine. 

32Ja' yu'un ta jc'anbot vocol ti ac'o apasbe perdón yu'un li smulique. Yan me mu 

xach'aybe ta avo'nton li smulique, vu'un xatu'pbun jbi ta vun ti te tsacal avu'une —xut. 

33Itac'ov li Muc'ul Diose: —Ja' no'ox ta jtu'pbe ta vun sbi li boch'o tsta smul ta jtojole. 

34Ja' lec batan xa; ic'o batel li achi'iltac yo' bu calojbote. Ja' ta stojobtasot batel li 

j'almantal cu'une. C'alal tsta yoraile, vu'un chcac'be stojol li smulique —xi. 

35Li Muc'ul Diose la stac tal tsatsal chamel ta stojol li israeletic ta sventa ti ja' laj 

yich'ic ta muc' li sloc'obal ch'ium tot vacax la spas Aarone. 

Éxodo 33 

Li Diose laj yal ti ac'o xa stam batel sbeic yan velta li israeletique 

1Li Muc'ul Diose jech laj yalbe li Moisese: —Totsanic xa batel achi'uc li achi'iltac ti 

la jloq'ues tal ta Egiptoe. Batanic te ta banamil yo' bu calojbe ono'ox li Abraham, li 

Isaac, xchi'uc li Jacob ti chcac'be li smomnich'nabique. 

2Ta jtacbot tal j'almantal cu'un yu'un ja' chastojobtasot batel. Vu'un ta jnuts loq'uel te 

ta banamil li canaanetique, li amorretique, li hetetique, li ferezetique, li hevetique, 

xchi'uc li jebusetique. 

3Batanic te ta banamil ti bu ta xloc' ep ya'lel xchu' vacax xchi'uc pom jech chac c'u 

cha'al chloc' vo'e. Li vu'une mu'yuc chajchi'inoxuc batel yu'un naca me te xculesoxuc 

ta be, yu'un ven jtoyba cristianooxuc —xut. 

4Li israeletique lic yat yo'ntonic ta sventa ti jech i'albatic yu'un Muc'ul Diose, jech 

mu'yuc xa laj yac' ta sbec'talic li c'usitic c'upilic sbae. 

5Yu'un li Muc'ul Diose jech laj yalbe li Moisese: —Jech xavalbe li achi'iltaque: ‘Li 

vo'oxuque ven jtoyba cristianooxuc. ¡Me chtal jchi'inoxuc jliqueluque, ta ora ta 

xculesoxuc acotolic! Loq'uesic ta ora li c'usitic c'upilic sba avac'oj ta abec'talique; te ta 

jnop c'usi ta jpasboxuc’, uto —x'utat li Moisese. 

6Jech li israeletique te ta vits Horeb lic scomtsanic stunesel li c'usitic c'upilic sbae. 

Ch'ulna pasbil ta nucul yo' bu tsc'opan sbaic xchi'uc Muc'ul Dios 

7Li Moisese laj yich' loq'uel li ch'ulna pasbil ta nucule. Nom to jutuc bat yac' yo' bu 

spasoj scarpanaique. Ja' ch'ulna pasbil ta nucul yo' bu chc'opanat Muc'ul Dios, xi sbi 

laj yac'be. Jech c'alal oy c'usi tsc'an tsjaq'uic ta stojol Muc'ul Diose, te to chbatic yo' 

bu oy li ch'ulna pasbil ta nucule yu'un nom xa jutuc yiloj sbaic xchi'uc ti bu spasoj 

scarpanaique. 

8Jujun velta c'alal chbat ta ch'ulna pasbil ta nucul li Moisese, scotol israeletic va'ajtic 

ta sti' scarpanaic tsq'uelic batel li Moisese ja' to ti me i'och ta ch'ulna pasbil ta nucule. 

9C'alal ch-och ta yut ch'ulna pasbil ta nucul li Moisese, chyal tal li toque; te chtal yac' 

sba ta sti' li ch'ulna pasbil ta nucule. Te chc'opanat yu'un Muc'ul Dios li Moisese. 

10C'alal chilic israeletic ti te chvul yac' sba ta sti' ch'ulna pasbil ta nucul li toque, ta 

jujuntal te chlic squejan sbaic ta sti' scarpanaic sventa chich'ic ta muc' li Muc'ul Diose. 

11Li Muc'ul Diose lec laj ya'ibe sba sc'opic xchi'uc li Moisese, ja' jech la sc'opan sbaic 

jech chac c'u cha'al tsc'opan sbaic li boch'o lec xotquin sbaique. Ts'acal tsut batel ta 

scarpanaic li Moisese. Yan li querem Josué, xnich'on Nune, ja' li yajcoltaubbail 

Moisese, te chcom ta ch'ulna pasbil ta nucul. 

Li Muc'ul Diose laj yac' ta ilel xojobal ta stojol li Moisese 

12Li Moisese jech laj yalbe li Muc'ul Diose: —Q'uelavil, laj avalbun ti vu'un ta xquic' 

batel li jchi'iltaque, pero mu'yuc xavalbun ca'ay boch'o chavac' jchi'in batel. Jech 

noxtoc avaloj ti apatoj avo'nton cu'une, xchi'uc ti lec chavilune. 

13Ja' yu'un me ta melel lec chavilune, albun ca'ay scotol li c'usitic chapanbil avu'une 

yu'un jech ta jpat co'nton ta atojol. Jech ta jna' ti lec chavilune. Na'o me ava'ay, li 

jchi'iltaque ja' ateclumal —xi li Moisese. 

14Itac'ov li Muc'ul Diose: —Vu'un jtuc ta jchi'inot batel, xchi'uc vu'un ta xcac' acux 

avo'nton —xi. 

15Itac'ov li Moisese: —Me mu'yuc chbat achi'inuncutique, mu me xaloq'uesuncutic 

batel li'i. 

16Yu'un me mu'yuc chbat achi'inuncutique, ¿c'u x'elan xu' chich' na'el ti lec 

ac'anojuncutic xchi'uc li jchi'iltaque? Pero me chachi'inuncutic batele, ja' svinajeb ti 

voc'biluncutic avu'un ta stojol li yantic lumetic li' ta sba banamile —xut. 

17Itac'ov li Muc'ul Diose: —Xu' ta jpas li c'usitic laj avalbune yu'un lec chaquilot ta 

melel, xchi'uc jpatoj co'nton avu'un —xi. 

18Jech laj yal noxtoc li Moisese: —Ac'bun quil li axojobale —xi. 

19Itac'ov li Muc'ul Diose: —Xu' ta xcac'bot avil scotol c'u x'elan slequil co'nton, 

xchi'uc xu' ta xcalbot ava'ay li jch'ulbie. Ta jcolta li boch'o ta jc'an ta jcoltae, ta 

jc'uxubin li boch'o ta jc'an ta jc'uxubine. 

20Pero chacalbot ti mu xu' chavilbun li jsate yu'un mu'yuc boch'o xu' cuxul chcom me 

laj yilbun jsate —xi. 

21Jech laj yal noxtoc li Muc'ul Diose: —Q'uelavil, li' ta jts'ele oy to xocol. Va'lan li' ta 

tone. 

22C'alal chvinaj li jxojobale, ta jtic'ot ochel li' ta yut li tone; ta jmacot ta jc'ob ja' to me 

lijelov xa batele. 

23Ts'acal ta jloq'ues li jc'obe, jech ja' xa no'ox jpat chavilbun, yu'un li jsate mu xu' 

chavilbun —xi. 

Éxodo 34 

Laj yich' cha'pasel li cha'pech ton yo' bu ts'ibabil li mantaletique 
(Dt. 10.1-5) 

1Li Muc'ul Diose jech laj yalbe li Moisese: —Paso yan cha'pechuc ton co'ol jech chac 

c'u cha'al ta ba'yuque, yu'un te ta jts'iba yan velta li mantaletic ti ts'ibabil to'ox ta yan 

cha'pech ton laj avoq'ue. 

2Xchi'uc chapano aba sob oc'om. Muyan batel ta vits Sinaí; te xc'ot ava'an aba ta jtojol 

ta mero sjol vits. 

3Mu me boch'o xachi'in muyel, xchi'uc mu me boch'o xbat te ta vits. Me chijuc, me 

vacaxuc mu me xbat sa' sve'elic te ta yoc li vitse —xi li Muc'ul Diose. 

4Li Moisese lic spas li cha'pech ton jech chac c'u cha'al ta ba'yuque. Sob ta yoc'omal 

imuy batel ta vits Sinaí; laj yich' muyel li cha'pech ton jech chac c'u cha'al i'albat 

yu'un Muc'ul Diose. 

5Li Muc'ul Diose iyal tal ta toc; te la xchi'in sbaic xchi'uc li Moisese. Te lic yal li sbie. 

6Ijelov batel ta stojol li Moisese, tsots ic'opoj, jech laj yal: —Vu'un Muc'ul Diosun. 

Vu'un Muc'ul Diosun. Jc'uxubinvanejun, toj lec co'nton, muc ta aniluc chi'ilin, toj ep 

c'uxubinel cu'un, xchi'uc melel c'usi chcal. 

7C'ux ta co'nton epal mil cristianoetic; ta jch'aybe ta co'nton li smulique, li 

stoyobbailique, li xchopolilique. Pero mu teuc no'ox jq'ueloj li boch'o ta sa'ilan smule; 

ta persa chcac'be stoj. Ta xcac'be stoj smul li totiletique, li nich'naletique, li 

momnich'naletique, xchi'uc c'alal ta xchanc'olal momnich'naletic —xi li Muc'ul Diose. 

8Li Moisese ta anil la squejan spatan sba ta banamil; laj yich' ta muc' li Muc'ul Diose. 

9Jech laj yal: —Cajval, Cajval, me ta melel lec chavilune, bat chi'inuncutic jchi'uc li 

jchi'iltaque. Ac'o me toj tsots yo'ntonic ta melel li jchi'iltaque, pasbuncutic perdón li 

jmulcutique li jchopolilcutique. Ic'uncutic ta mero anich'on —xut. 

Li Diose oy c'usi ach' la xchapan ta stojol israeletic 
(Dt 7.1-5) 

10Li Muc'ul Diose jech laj yal: “A'yo ava'ay: oy c'usi ta jchapan ta stojol scotol li 

achi'iltaque. Ta xcac' ta ilel xch'ayubil o'ntonal ti mu'yuc ono'ox boch'o jech spas ta 

yantic lumetic ta sbejel li banamile. Scotol li cristianoetic yo' bu chabatique ta xilic ec 

li cabtel ta jpas, vu'un li Muc'ul Diosune, yu'un toj tsots li c'usi ta jpase. 

11“Ch'unic me li c'usi chacalboxuc ava'yic li' ta orae. Vu'un ta jnuts loq'uel ta atojolic 

li amorretic, li canaanetic, li hetetic, li ferezetic, li hevetic, xchi'uc li jebusetique. 

12“Mu me c'usi xachapan achi'uquic li boch'otic te nacajtic ta banamil ti bu cha'ochic 

batele yu'un jech mu xayalic ta lum ta scojic. 

13Vuq'uesbeic li scajlebtac smoton sdiosique; voc'beic li sloc'obaltac sdiosique, ts'etic 

li sloc'obal Asera te pajajtic yu'unique. 

14“Mu me xavich'ic ta muc' yan dios, yu'un ta me x'it'ixaj co'nton vu'un li Muc'ul 

Diosune. Yu'un li jbie ja' Dios j'it'ixajel. 

15“Ja' yu'un mu me c'usi xachapan achi'uquic li cristianoetic te nacajtic ta banamile, 

yu'un xu' te xayic'oxuc o batel ta yich'el ta muc' li sdiosique. Jech xu' te chlic 

avac'beic smoton ec, xchi'uc xu' te chayic'oxuc o ta ve'el, jech te chati'beic o ec li 

smoton sdiosique. 

16Xchi'uc xu' te chic' sbaic xchi'uc aqueremic li tsebetic yu'unique, xu' te chlo'lavanic 

o ta yich'el ta muc' sdiosic li tsebetique, jech xu' te chbat yich'ic ta muc' ec li 

aqueremique. 

17“Me jutuc mu me xapasic sloc'obal diosetic ta unijesbil taq'uin. 

Sc'oplal q'uinetic ta jujun jabil 
(Ex. 23.14-19; Dt. 16.1-17) 

18“Pasic me li q'uin sventa pan ti mu'yuc yich'oj svolesubil xch'ut, jech chac c'u cha'al 

calojboxuc ono'oxe. Vucub c'ac'al xave'ic pan ti mu'yuc yich'oj svolesubil xch'ute. Li 

c'usi ora calojboxuc chapasique ja' ta Abib, yu'un ja' jech u ti laloq'uic tal ta Egiptoe. 

19“Scotol li sba anich'nabique ja' cu'un. Jech noxtoc li sba yol avacaxic, achijic, 

xchi'uc sba yol atentsunique, me stote, ja' cu'un. 

20Jech noxtoc li sba yol aburoique aq'uic jcotuc ch'ium chij, o me ch'ium tentsun ta 

xq'uexol. Me muc xavac'beic xq'uexole, ja' xac'asbeic snuc' li unin buroe. Jech noxtoc 

tsc'an chavac'beic xq'uexol li jujun sba anich'nabique. Mu me junuc boch'o jeche' 

xmeymun tal sc'ob c'alal chtal ta jtojol, vu'un li Muc'ul Diosune. 

21“Vaquib no'ox c'ac'al xu' cha'abtejic. Ta svucubal c'ac'ale tsc'an chacux avo'ntonic, 

ac'o me yorail ovol, o me yorail c'aoj. 

22“Pasbeic sq'uinal li Xemunaetique, ja' ti c'alal chloc' sba sat atrigoique, xchi'uc ti 

c'alal chlaj atsobic ta slajeb jabile. 

23“Acotolic vo'oxuc li vinicoxuque oxib velta ta jun jabil xatalic ta jtojol, vu'un li 

Muc'ul Diosun avu'unic, vo'oxuc li israeloxuque. 

24Vu'un ta jnuts loq'uel ta atojolic li yanlum cristianoetique; ta jmuq'uibtas batel li 

avosilique. Mu'yuc boch'o xu' ta xpich'-o'nta avosilic ti c'alal chatalic ta jtojol oxib 

velta ta jujun jabil, vu'un li Muc'ul Diosun avu'unique. 

25“Li xch'ich'al jmoton chamilbicune, mu me co'oluc xavac'bicun xchi'uc li pan 

yich'oj svolesubil xch'ute, xchi'uc mu me xaq'uejic comel sventa yoc'omal li jmoton 

chamilbicun ta sventa q'uin Coltaele. 

26“Scotol li sba sat c'usitic ats'unojic ti lequique ich'bicun batel ta ch'ulna cu'un, vu'un 

li Muc'ul Diosun avu'unique. “Mu me xapanic ta ya'lel xchu' sme' li ch'ium tentsune”, 

xi li Muc'ul Diose. 

Li Moisese la sts'iba yan velta li lajuneb mantale 

27Li Muc'ul Diose jech laj yalbe li Moisese: “Ts'ibao li c'opetic li' chacalbote, yu'un ja' 

mero yibel li c'usi la jchapan ta atojolic xchi'uc li achi'iltac ta israelale”, xut. 

28Li Moisese te xchi'uc sbaic xchi'uc Muc'ul Dios cha'vinic (40) c'ac'al xchi'uc 

cha'vinic (40) ac'ubal. Me jutuc mu'yuc c'usi la sve', mu'yuc c'usi laj yuch'. Te la 

sts'iba ta cha'pech ton li ya'yejal c'usi chapanbile, ja' li lajuneb mantaletique. 

29Ts'acal iyal tal ta vits Sinaí li Moisese; te yich'oj yalel tal li cha'pech ton yo' bu 

ts'ibabil li mantaletique. C'alal iyal tal ta vitse, li Moisese muc sna' me oy xa xojobal 

sat ta sventa ti la sc'opan sbaic xchi'uc Diose. 

30C'alal laj yil Aarón xchi'uc scotol israeletic ti oy xa xojobal sat li Moisese, ixi'ic. 

Jech muc xnopajic batel ta stojol. 

31Li Moisese laj yic'an li xchi'iltaque, jech inopajic batel ta stojol Moisés li Aarón 

xchi'uc li banquilaletic yu'un israeletique. Te lic chi'inaticuc ta lo'il. 

32Ts'acal inopajic batel scotol li israeletique. Li Moisese te lic yalbe ya'yic scotol li 

mantaletic i'albat yu'un Muc'ul Dios te ta vits Sinaie. 

33C'alal ilaj yo'nton ta sc'opanel xchi'iltac li Moisese, lic smac sat ta poc'. 

34C'alal chbat sc'opan sbaic xchi'uc Muc'ul Dios li Moisese, ta sloq'ues li poc' ti 

smacoj o sate jech jamal xa sat ti c'alal chbate, ja' to tsmac ti c'alal chloc' tale. Jech te 

chlic yalbe ya'ay scotol israeletic li c'usi i'albat tal yu'un Muc'ul Diose. 

35C'alal chilic israeletic ti oy xojobal o sat li Moisese, chlic smac ta poc' yan velta li 

sate. Ja' to tsloq'ues ti c'alal chbat sc'opan sbaic xchi'uc Muc'ul Dios yan veltae. 

Éxodo 35 

Mantaletic ta sventa sc'ac'alil chcux yo'ntonic 
(Ex. 31.12-17) 

1Li Moisese la stsob scotol li jaychop israeletique, jech laj yalbe: “Li Muc'ul Diose ja' 

jech mantal laj yal ti tsc'an ta jpastique: 

2‘Vaquib no'ox c'ac'al xu' cha'abtejic. Yan ta svucubal c'ac'ale ja' ts'u'iltasbil cu'un, 

voc'bil o sventa chacux avo'ntonic yu'un chavich'icun ta muc', vu'un li Muc'ul 

Diosune. Me oy boch'o junucal ch-abtej avu'unic li jun c'ac'al le'e, ac'o yich' milel. 

3Ta buyuc no'ox nacaloxuc, mu xu' chatsan ac'oq'uic ta sc'ac'alil chacux avo'ntonic’, 

xi li Muc'ul Diose”, xut xchi'iltac li Moisese. 

Laj yaq'uic smoton Dios sventa tspasic ch'ulna pasbil ta nucul 
(Ex. 25.1-9) 

4Li Moisese jech laj yalbe yan velta scotol li xchi'iltac ta israelale: “Li'i ja' li c'usi 

yaloj Muc'ul Dios tsc'an ta jpastique: 

5Tsc'an chavac'beic smoton li Muc'ul Diose. Scotol li boch'otic chc'ot ta yo'nton, ti 

yutsil yo'nton chaq'uique, ac'o yich' tal c'anal taq'uin, saquil taq'uin, bronce taq'uin, 

6yax'elan poc', ic'ic'tic sba stsajal, bats'i tsoj, poc' pasbil ta lequil lino no, xchi'uc jalbil 

tsotsil tentsun. 

7Xchi'uc ac'o yich' tal nuculil chij bonbil ta tsoj, lequil nuculetic, acacia te', 

8aceite sventa candiletic, sperfumeal aceite sventa boch'o chich' yabtel, xchi'uc ta 

sventa pom ti c'u cha'al lec mu yiq'ue. 

9Xchi'uc ac'o yich' tal ónice ton xchi'uc yantic lequil tonetic sventa chich' nabanel ta 

mocan c'u'il xchi'uc ta vorxapoc' sventa tslap li banquilal palee. 

Sc'oplal c'usitic chtun te ta ch'ulna pasbil ta nucul 
(Ex. 39.32-43) 

10“Scotol li boch'otic oy lec sbijilic ta spasel li c'usitic lec c'upilic sbae ja' ac'o tal 

spasic scotol li c'usitic laj yal Muc'ul Dios tsc'an pasele. 

11Ja' li ch'ulnae, xchi'uc li nuculetique, xchi'uc li poq'uetique, li lucajtic taq'uine, li 

tenalte'etique, li sc'atubte'altaque, li yoyaltaque, li snaclebtaque, 

12li caxa xchi'uc xq'uechubiltaque, li smaque, li poc' sventa chich' maquel o caxae, 

13li mexa xchi'uc xq'uechubiltaque, xchi'uc li c'usitic chtun yu'une, xchi'uc li pan te oy 

o ta stojol Diose. 

14Xchi'uc ja' tspasic noxtoc li candelero sventa candiletique xchi'uc li c'usitic chtun 

yu'une, li scandilaltaque, li yaceiteale, 

15li scajleb xchic'ubil pom xchi'uc xq'uechubiltaque, li aceite sventa ich'ub abtelale, li 

pome, xchi'uc li poc' sventa smac sti' ch'ulnae, 

16xchi'uc li scajleb smoton Diose, xchi'uc li xchajchajtaq'uinal pasbil ta broncee 

xchi'uc li xq'uechubiltaque xchi'uc scotol li c'usitic chtun yu'une, xchi'uc li perole 

xchi'uc li snaclebe. 

17Xchi'uc ja' tspasic noxtoc li poq'uetic sventa smac scoralil yamaq'uil ch'ulnae, 

xchi'uc li yoyaltaque, li snaclebtaque, li poc' smac sti' yamaq'uil ch'ulnae, 

18xchi'uc li bic'tal te'etic sventa chich' nituanel o li ch'ulnae, xchi'uc li scoralile, 

xchi'uc li yaq'uiltaque. 

19Xchi'uc ja' tspasic noxtoc li jalbil c'u'il sventa tslap c'alal tspas yabtel te ta ch'ulna li 

palee, xchi'uc li yan ch'ul c'u'il sventa pale Aarone, xchi'uc li c'u'iletic sventa paleal ta 

sventa xnich'nabe”, xi li Moisese. 

Li israeletique laj yich'ic tal c'usitic oy yu'unic sventa smoton Dios 

20Scotol li israeletique iloq'uic batel ta stojol li Moisese. 

21Li boch'otic lec ic'ot ta yo'ntonique, ti tsots sc'oplal laj ya'yique, ta scotol yo'ntonic 

tal yac'beic smotonin Muc'ul Dios li c'usitic oy yu'unique. Yu'un ja' sventa chich' pasel 

o li ch'ulna pasbil ta nucule, xchi'uc scotol li c'usitic chtun tee, xchi'uc li ch'ul c'u'iletic 

sventa yabtel Diose. 

22Italic c'alal ta vinic ta antsetic. Ta scotol yo'ntonic laj yich'ic tal cadenaetic, 

staq'uinal xchiquinic, net' joliletic, yixtolal sc'obic, yixtolal ste'el sc'obic, xchi'uc 

scotol li c'usitic lec c'upilic sba pasbilic ta c'anal taq'uine. Scotolic laj yich'ic tal ta 

stojol Muc'ul Dios li c'anal taq'uinetic ti oy yu'unique. 

23Scotol li boch'otic oy yu'unic yax'elan poq'uetic, ic'ic'tic sba stsajal, bats'i tsoj, lequil 

lino no, jalbil tsotsil tentsun, nuculil chij bonbil ta tsoj, xchi'uc lequil nuculetique laj 

yich'ic tal scotol. 

24Scotol li boch'otic ic'ot ta yo'ntonic chaq'uic saquil taq'uin xchi'uc bronce taq'uine laj 

yich'ic tal ta stojol Muc'ul Dios scotol. Li boch'o oy acacia te' yu'unique laj yich'ic tal 

ta sventa ac'o yich' pasel li c'usitic chtune. 

25Jech noxtoc li antsetic ti lec bijique lic jalubajicuc, laj yich'ic tal ta smoton Dios li 

sjolobique, ja' li yax'elan poq'ue, ti ic'ic'tic sba stsajale, ti bats'i tsoje xchi'uc li poc' 

pasbil ta lequil lino noe. 

26Li antsetic ti scotol yo'nton tsc'an tspasic li abtele, ti lec sna' xnaojique, lic sjalic 

tsotsil tentsunetic. 

27Li banquilaletique laj yich'ic tal ónice ton xchi'uc yantic lequil tonetic sventa chich' 

nabanel ta mocan c'u'il xchi'uc ta vorxapoc' sventa tslap li banquilal palee. 

28Xchi'uc laj yich'ic tal perfumeetic, aceite sventa candiletic, xchi'uc aceite sventa 

ich'ub abtelal, xchi'uc aceite sventa lec mu yic' li pome. 

29Scotol li israel viniquetic xchi'uc li antsetic ti tsots sc'oplal laj ya'yic chaq'uic ta 

yutsil yo'ntonic li c'usitic chtun sventa li abtel jech chac c'u cha'al i'albat yu'un Muc'ul 

Dios li Moisese laj yich'ic tal ta stojol Dios scotol li c'usitic iloc' ta yo'ntonic chaq'uic 

tunuc yu'un Muc'ul Diose. 

It'ujat yu'un Dios li Bezaleel xchi'uc Aholiabe 
(Ex. 31.1-11) 

30Li Moisese jech laj yalbe li israeletique: “A'yo ava'yic, li Muc'ul Diose t'ujbil xa 

yu'un li Bezaleel liquem ta jchop yu'un Judae, ja' li xnich'on Uri, smomnich'on Hure. 

31Ac'bil xa lec sbijil yu'un li Diose; lec sna' snopel c'usi tspas. Oy sbijil ta sventa 

scotol abtel. 

32Lec sna' sbisel, lec sna' yich'el ta poroval c'usi tspas, xchi'uc lec sna' x'abtej ta c'anal 

taq'uin, ta saquil taq'uin xchi'uc ta bronce taq'uin. 

33Xchi'uc lec sna' xch'ulel, lec sna' snabanel li lequil tonetique, xchi'uc lec sna' 

xch'ulel tenalte'etic, xchi'uc lec xu' yu'un c'usiuc no'ox abtelal. C'usiuc no'ox tsbis lec 

sna' yich'el ta poroval. 

34Xchi'uc ac'bil ep sbijil sventa chchanubtasvan. Li Bezaleel xchi'uc Aholiab, 

xnich'on Ahisamac liquem ta jchop yu'un Dane, 

35ac'bil xa lec sbijilic ta sventa c'usiuc no'ox tsc'an pasel, me xch'ulel, o me sbisel li 

c'usi pasel tsc'ane, me spasbel xnichimal yax'elan poc', me ic'ic'tic sba stsajal, o me 

bats'i tsajal poc', o me poc' pasbil ta lequil lino no. Xchi'uc lec sna'ic sjalel c'usiuc 

tsc'an pasel ti c'upilic sbae. 

Éxodo 36 

1Li Bezaleel xchi'uc Aholiabe xchi'uc scotol li boch'otic i'ac'bat lec sbijilic yu'un jech 

sna'ic spasel scotol li c'usitic chtun sventa chich' pasel li ch'ulna pasbil ta nucule ja' 

tspasic scotol li c'usitic yaloj Muc'ul Diose”, xi li Moisese. 

Bats'i ep laj yich'ic tal smoton Dios li israeletique 

2Li Moisese laj yic' li Bezaleel xchi'uc Aholiabe, xchi'uc li yantic boch'otic i'ac'batic 

lec sbijilic yu'un Muc'ul Dios sventa spasel li abtele, xchi'uc li boch'otic jech yo'ntonic 

o tsc'an chcoltavanic ta abtele. 

3Te i'ac'bat ta sc'obic yu'un Moisés scotol li smoton Dios laj yaq'uic israeletic sventa 

tsliquesic spasel li c'usitic chtun ta sventa ch'ulna pasbil ta nucule. Li israeletique 

yatelal jujun c'ac'al tal yaq'uilanic o li smoton Dios ti c'u yepal iloc' ta yo'ntonique. 

4Ja' yu'un li j'abteletic sventa tspasic c'usitic chtun ta ch'ulnae la xquechanic li yabtelic 

jujunique. 

5Jech bat yalbeic li Moisese: “Li jchi'iltactique toj ep xa laj yich'ic tal li c'usitic chtun 

ta sventa li abtel ti laj yal Muc'ul Dios chich' pasele”, xutic. 

6Li Moisese laj yal batel mantal ta scotol scarpanaic ti mu xa xich'ic tal li c'usitic 

chaq'uic ta smoton Dios li vinic antsetic sventa chtun ta ch'ulnae. Jech ipajesatic ti mu 

xa me xich'ic tal epe, 

7yu'un bats'i ep xa oy yu'unic c'usitic chtun ta sventa li abtele; ep xa la spas sobrail. 

La sva'anic li Ch'ulna pasbil ta nucule 
(Ex 26.1-37) 

8Li boch'otic toj bij yu'unic li j'abteletic ta sventa ch'ulnae ja' la spasic li ch'ulnae. La 

spasic ta lajunlic poq'uetic pasbil ta ts'otbil lino no, ta yax'elantic sba, ta ic'ic'tic sba 

stsajal xchi'uc ta bats'i tsoj. La spasbeic sloc'obal chib querubinetic. 

9Li jujulic poq'ue ja' o'lol yoxlajunebal (12 1/2) metro snatil; ja' chib metro sjamalil. Ja' 

co'ol smuc'tiquil scotol. 

10Jmoj stsacoj sba ta vo'lic la sts'isic. Ja' jech jmoj stsacoj sba la sts'isic noxtoc li yan 

vo'lique. 

11Li sba liquil jmoj ta vo'lic ts'isbile vomajtic sat la spasic; la sbalic ta yax'elan no. La 

sbalic ta joyob li jujuvom sate. Ja' jech vomajtic la spasic ta jot sti' noxtoc li yan 

vo'lique. 

12Li jlic ti ba'yuc laj yich' ts'isele lajuneb yoxvinic (50) ta vom sat laj yac'beic. Ja' jech 

la spasic noxtoc li yan jlique. Lajuneb yoxvinic (50) ta vom sat laj yac'beic. Jmoj 

snupanoj sba ic'ot yu'unic li jujuvom sate. 

13La spasbeic lajuneb yoxvinic (50) slucajtic taq'uinal noxtoc. Ja' jech la snu'p sba o 

yu'unic xcha'lical, jech ipas o ta jbej ch'ulna pasbil ta nucul. 

14Li Bezaleele la sjal buluchlic poc' ta tsotsil tentsun sventa smac sjol li ch'ulnae. 

15Li jujulique ja' o'lol xchanlajunebal (13 1/2) metro snatil; ja' chib metro sjamalil, 

co'ol smuc'tiquil scotol. 

16Jmoj ta vo'lic la sts'is li jlique. Li yane jmoj ta vaclic la sts'is. 

17La spasbe lajuneb yoxvinic (50) ta vom sat jot sti' li jlic ts'isbil ta vo'lique. Li yan 

ts'acal la sts'ise la spasbe lajuneb yoxvinic (50) ta vom sat noxtoc ta jot sti'. 

18Laj yac'be noxtoc lajuneb yoxvinic (50) slucajtic taq'uinal pasbil ta bronce, yu'un 

jech ta snu'p sba o, jech jlic no'ox ic'ot o. 

19Jech noxtoc la spasbe yan smac li ch'ulnae, ja' ta nuculil chij bonbil ta tsoj. Xchi'uc 

la spas yan noxtoc, ja' ta lequil nuculetic; ja' ta sba yac'ol xa ic'ot. 

20Te lic spas noxtoc tenalte'etic ta acacia te' sventa scucubal li ch'ulnae. Lec tuc' 

va'ajtic laj yac'. 

21Li jujupech tenalte'e ja' o'lol yo'bal (4 1/2) metro snatil, ja' oxch'ix xchi'uc oxc'ob 

sjamalil, 

22xchi'uc quechajtic jujujot sti' la spas sventa lec snubojan sba chc'ot. Ja' jech laj yich' 

pasel scotol li scucubal ch'ulnae. 

23Li jot xocon ta stuq'uil sure jtob (20) ta pech scucubal la spasbe. 

24Xchi'uc la spasbe cha'vinic (40) snacleb ta saquil taq'uin. Ja' chabchab snacleb laj 

yich' li jujupech tenalte' ta yoque. Ja' jujun snacleb laj yac'be li jujun xquechbenale. 

25Jech noxtoc li yan jot xocon ch'ulna ta stuq'uil nortee la spasbe jtob (20) ta pech 

stenalte'al 

26xchi'uc cha'vinic (40) snacleb pasbil ta saquil taq'uin. Ja' chabchab snacleb laj yich' 

li jujupech tenalte'e. 

27Li jot xocon ch'ulna ta stuq'uil smaleb c'ac'ale ja' vacpech stenalte'al la spasbe 

28xchi'uc la spas yan cha'pech tenalte' sventa chiquin na ta spat li ch'ulnae. 

29Lec parejo ic'ot c'alal ta yoc xchi'uc ta sjol. Lec stsacoj sba ic'ot, yu'un yich'oj 

xotajtic taq'uin. Ja' jech laj yich' pasel noxtoc li yan sventa jot chiquin nae. 

30Ja' vaxacpech tenalte' laj yich' ta scotol xchi'uc vaclajuneb (16) snacleb pasbil ta 

saquil taq'uin; chabchab snacleb laj yich' ta jujupech tenalte'. 

31Li Bezaleele la spasbe vo'ob sc'atubte'al ta acacia te' li scucubal jot xocon ch'ulnae, 

32xchi'uc yan vo'ob sc'atubte'al ta yan jot xocon, xchi'uc yan vo'ob sc'atubte'al ta spat 

ta stuq'uil smaleb c'ac'al. 

33Li sc'atubte'al ta o'lole jeloven to ta jujujot sti' laj yaq'uic. 

34La xpix ta c'anal taq'uin li tenalte'etique. Li slucajtic taq'uinale ta c'anal taq'uin la 

spas. Ja' ti bu chich' xojel jelovel li sc'atubte'altaque. Li sc'atubte'altaque la xpix ta 

c'anal taq'uin noxtoc. 

35Jech noxtoc la spas li poc' ti yax'elantic sbae, ti ic'ic'tic sba stsajale, ti bats'i tsoje, 

xchi'uc li ts'otbil lino noe. Ja' xluchal ic'ot yu'un li chib sloc'obal querubinetique. 

36Xchi'uc la spasbe jayibuc slucajtic taq'uinal; te la sjoc'an ta chanib yoyaltac pasbil ta 

acacia te'. Li yoyaltaque pixbil lec ta c'anal taq'uin, xchi'uc ac'bil chanib snacleb pasbil 

ta saquil taq'uin. 

37La spas noxtoc jlic poc' sventa sti' li ch'ulna pasbil ta nucule. Ja' jalbil ta yax'elan 

poc', ic'ic'tic sba stsajal, bats'i tsoj, xchi'uc ts'otbil lino no. Lec c'upil sba xluchal la 

spasbe. 

38La spasbe vo'ob yoyal xchi'uc slucajtic taq'uinal xchi'uc vo'ob snacleb pasbil ta 

bronce taq'uin. La xpix lec ta c'anal taq'uin li sjol oyetique xchi'uc li xotxot taq'uin 

xojol ta oye. 

Éxodo 37 

Laj yich' pasel xcaxail smantal Dios 
(Ex. 25.10-22) 

1Jech noxtoc li Bezaleele la spas li xcaxail smantal Dios ta acacia te'e, ja' o'lol 

svacch'ix snatil. Li sjamalil xchi'uc stayalile ja' oxch'ix xchi'uc oxc'ob la spas. 

2La xpix lec ta c'anal taq'uin li yute xchi'uc li spate. Lec c'upil sba xquechelquechel la 

spas ta c'anal taq'uin ta joyob. 

3Laj yac'be chanib xotxot c'anal taq'uinal ta xchanibal yacan; chabchab laj yac' ta 

jujujot xocon. 

4La spasbe noxtoc xq'uechubiltac ta acacia te'; la xpix lec ta c'anal taq'uin. 

5Te la xoj jelovel ta slucajtic taq'uinal ta jujujot xocon li caxae, yu'un jech xu' chich' 

q'uechel batel. 

6La spasbe noxtoc smac ta c'anal taq'uin. Ja' o'lol svacch'ix snatil; ja' oxch'ix xchi'uc 

oxc'ob sjamalil. 

7Xchi'uc la spas chib sloc'obal querubinetic ta jujujot sjol. Ta bats'i c'anal taq'uin la 

spasbe li smaque; la sten lec ta martillo. 

8Li smac xchi'uc li chib sloc'obal querubinetique jmoj snitoj sba la spas: jujun va'ajtic 

ta jujujot sjol li smac caxae, 

9snupul satioj sbaic, ja' sq'uelojic yalel li smac caxae. Li xiq'uique lich'ajtic, ja' 

smacojic li smac caxae. 

La spasic mexa sventa te chich' aq'uel pan ta stojol Dios 
(Ex. 25.23-30) 

10Li Bezaleele la spas noxtoc jun mexa ta acacia te'. Ja' o'lol yo'ch'ix snatil xchi'uc 

cha'ch'ix xchi'uc oxc'ob sjamalil; ja' oxch'ix xchi'uc oxc'ob stayalil. 

11La xpix lec ta c'anal taq'uin xchi'uc lec xquechelquechel la spasbe sti' ta joyob; ta 

bats'i c'anal taq'uin la spas. 

12Ta sti'ti' li mexae lec xa tselajtic la spas ta joyob; ja' chanc'ob tselajtic muyel la spas, 

lec xquechelquechel la spas ta c'anal taq'uin ta joyob. 

13Xchi'uc la spasbe chanib xotxot c'anal taq'uin; te laj yac' ta xchanjotal xchiquin yo' 

bu chlic li jujun yacane. 

14Ja' te la snaban ta yolon ti bu tselajtic muyel ta joyob ta sti'ti'e, yu'un ja' te chich' 

xojel jelovel li xq'uechubiltac sventa chich' q'uechel batele. 

15Li xq'uechubiltac mexae ta acacia te' la spas; la xpix lec ta c'anal taq'uin. 

16Scotol li c'usitic chtun te ta mexae, ja' li platoetique, li muc'tic cucharae, li 

jarroetique, xchi'uc li vasoetic sventa c'usi sts'ants'un chich' aq'uel ta smoton Diose ta 

bats'i c'anal taq'uin la spas. 

Laj yich' pasel candelero 
(Ex 25.31-40) 

17Li Bezaleele la spas ta c'anal taq'uin noxtoc li candeleroe; la sten lec ta martillo. La 

spasbe snacleb, ste'el, scopailtac, xnichtac xchi'uc snaclebtac xnich; jmoj stsacoj sba 

la spas scotol. 

18Ja' vacxol sc'ob, oxib ta jujujot xocon. 

19Li jujun sc'obe oy oxcoj xnich jech chac c'u cha'al xnich almendro xchi'uc oy jujun 

snacleb. 

20Li mero ste'el candeleroe oy chanib xnich jech chac c'u cha'al xnich almendro 

xchi'uc jujun snacleb. 

21Li jujun sc'ob candeleroe oy jun svolvolil ti bu chc'obin muyele. 

22Li jujun svolvolil xchi'uc li sc'obc'obtaque jmoj stsacoj sba pasbil; ja' pasbil ta c'anal 

taq'uin tenbil lec ta martillo. 

23Ta bats'i c'anal taq'uin la spas noxtoc li vucub scandilaltaque, li xtuch'ubiltac 

xmechaile, xchi'uc li yunin platoaltaque. 

24C'alal laj yich' pasel li candelero xchi'uc scotol li c'usitic te chtune, ja' oxlajuneb 

xcha'vinic (33) kilo bats'i c'anal taq'uin itun yu'unic. 

Laj yich' pasel scajleb xchic'ubil pom 
(Ex. 30.1-5) 

25Li Bezaleele la spas noxtoc scajleb xchic'ubil pom ta acacia te'. Co'ol sjamalil la 

spas ta jujujot; ja' cha'ch'ix xchi'uc oxc'ob ta set la spas. Ja' o'lol yo'ch'ix li stayalile. Li 

xulubtaque jmoj snitoj sba la spas ta scotol. 

26La xpix ta c'anal taq'uin li sba yac'ole, xchi'uc li spat xocone, xchi'uc li xulubtaque. 

Lec c'upil sba xquechelquechel c'anal taq'uin laj yac' ta joyob. 

27Xchi'uc laj yac'be chib slucajtic c'anal taq'uinal noxtoc ta jujun xchiquin ta yolon ti 

bu xquechelquechel spasoje. Ja' chabchab laj yac' ta jujujot xocon yu'un ja' te chich' 

xojel jelovel li xq'uechubiltaque, jech xu' chich' q'uechel batel. 

28Li xq'uechubiltaque pasbil ta acacia te', xchi'uc pixbil ta c'anal taq'uin. 

Aceite sventa ich'ub abtelal xchi'uc pom 
(Ex. 27.1-8) 

29Li Bezaleele la spas noxtoc li ch'ul aceite sventa ich'ub abtelale, xchi'uc li pome, 

xchi'uc li mero perfumee. Ja' jech la spas jech chac c'u cha'al tspasic li boch'otic lec 

sna'ic spasel perfumeetique. 

Éxodo 38 

Laj yich' pasel scajleb smoton Dios ta bronce taq'uin 
(Ex. 27.1-8) 

1Li Bezaleele la spas noxtoc scajleb smoton Dios ta acacia te' sventa xchic'ubil 

matanal. Co'ol sjamalil ta set la spas, ja' chib metro xchi'uc oxc'ob ta set. Ja' jun metro 

xchi'uc oxc'ob stayalil. 

2La spasbe xulub ta xchanjotal xchiquin. Jmoj snitoj sba la spas, xchi'uc la xpix ta 

bronce. 

3Jech noxtoc la spas scotol li c'usitic chtun te ta scajleb smoton Diose; ta bats'i bronce 

taq'uin la spas. Ja' li xch'amubil tane, li palaetique, li muc'tic tazae, li xluchubil ti'bole, 

xchi'uc li yavil ac'ale. 

4Xchi'uc la spas jun chajchajtaq'uin ta bronce; te laj yac' ta o'lol yut li scajleb smoton 

Diose. 

5La spasbe chanib xotajtic taq'uinal ta xchanjotal xchiquin li chajchajtaq'uine yu'un ja' 

te chich' xojel jelovel li xq'uechubiltaque. 

6Li xq'uechubiltac scajleb smoton Diose, ta acacia te' la spas. La xpix lec ta bronce 

noxtoc. 

7Te la xoj jelovel ta xotajtic taq'uin ta jujujot ta xocon li scajleb smoton Diose yu'un 

jech xu' chich' q'uechel batel. Li scajleb smoton Diose vomol yut, xchi'uc ta te' pasbil. 

Muc'ta perol pasbil ta bronce 
(Ex. 30.18) 

8Li Bezaleele la spas noxtoc jun perol ta bronce, xchi'uc la spasbe snacleb ta bronce 

noxtoc. Ja' la stunesbe snenic li antsetic ti te chchabiic ti'ch'ulna pasbil ta nucule. 

La spasbeic yamaq'uil ch'ulna 
(Ex 27.9-19) 

9Li Bezaleele la spasbe yamaq'uil noxtoc li ch'ulnae. Ta stuq'uil sure ja' vo'ob 

yoxvinic metro sjamalil li spoc'ale; ja' pasbil ta ts'otbil lino no. 

10Xchi'uc jtob (20) yoyal xchi'uc jtob (20) snacleb pasbil ta bronce, xchi'uc slucajtic 

taq'uinal, xotajtic taq'uinal pasbil ta saquil taq'uin. 

11Ta stuq'uil nortee ja' vo'ob yoxvinic (45) metro sjamalil li spoc'ale, jtob (20) yoyal 

xchi'uc jtob (20) snacleb pasbil ta bronce, xchi'uc slucajtic taq'uinal, xotajtic taq'uinal 

pasbil ta saquil taq'uin. 

12Ta smaleb c'ac'ale ja' o'lol yoxibal xcha'vinic (22 1/2) metro sjamalil li spoc'ale, 

lajuneb yoyal xchi'uc lajuneb snacleb. Li slucajtic taq'uinal yoyale xchi'uc li xotajtic 

taq'uinale ja' pasbil ta saquil taq'uin. 

13Ta stuq'uil sloq'ueb c'ac'ale ja' o'lol yoxibal xcha'vinic (22 1/2) metro sjamalil li 

spoc'ale. 

14Li jot xocon ta ochebale ja' vucub metro sjamalil li spoc'ale, oxib yoyal xchi'uc oxib 

snacleb. 

15Li yan jot xocon ta ochebal noxtoque ja' vucub metro snatil li poq'ue, oxib yoyal 

xchi'uc oxib snacleb. 

16Scotol li spoc'al ta joyob yamaq'uil ch'ulnae ja' pasbil ta bats'i ts'otbil lino no. 

17Li snaclebtac yoyale ja' pasbil ta bronce. Li slucajtic taq'uinal yoyal xchi'uc li 

xotajtic taq'uinale pasbil ta saquil taq'uin. Li sjoljol yoyaltaque pixbil ta saquil taq'uin. 

Scotol li yoyaltaque ta saquil taq'uin pasbil li xotajtic taq'uinale. 

18Li spoc'al sti' yamaq'uil ch'ulnae lec c'upil sba pasbil. Ja' jalbil yax'elan poc', ic'ic'tic 

sba stsajal, bats'i tsoj, xchi'uc ta ts'otbil lino no. Ja' baluneb metro sjamalil. Ja' chib 

metro xchi'uc oxc'ob snatil. Co'ol snatil xchi'uc li yantique. 

19Oy chanib yoyal xchi'uc chanib snacleb pasbil ta bronce. Li slucajtic taq'uinal 

xchi'uc li xotajtic taq'uinale pasbil ta saquil taq'uin, xchi'uc li sjoljol yoyale pixbilic ta 

saquil taq'uin. 

20Scotol li te'etic sventa snitubil spoc'al ch'ulnae xchi'uc sventa snitubil spoc'al 

yamaq'uil ta joyobe pasbilic ta bronce. 

Sc'oplal taq'uinetic itun ta sventa ch'ulna 

21Li levietique ja' laj yich'ic ta venta scotol c'u yepal itun li c'usitic pasbil ta taq'uin 

c'alal la spasic li ch'ulna pasbil ta nucule yu'un jech i'albatic yu'un li Moisese. Ja' 

q'uelbilic yu'un li Itamar, xnich'on pale Aarone. 

22Li Bezaleel, xnich'on Uri, ja' li smomnich'on Hur liquem ta jchop yu'un Judae, ja' la 

spas scotol li c'usitic i'albat yu'un Muc'ul Dios li Moisés ti tsc'an pasele. 

23Ja' te la scolta sbaic xchi'uc li Aholiab, xnich'on Ahisamac, liquem ta jchop yu'un 

Dane yu'un ja' mero jtentaq'uin. Xchi'uc lec sna' xjolobaj; lec sna' xluchtael c'usitic ta 

yax'elan poc', ta ic'ic'tic sba stsajal, ta bats'i tsoj, xchi'uc ta ts'otbil lino no. 

24Scotol li c'anal taq'uin itun ta sventa c'usitic laj yich' pasel ta ch'ulnae, ja' li c'anal 

taq'uin ti laj yaq'uic ta smoton Diose, ja' baluneb ciento xchi'uc vo'ob xchanvinic (965) 

kilo xchi'uc lajuneb xcha'vinic (30) gramo; ja' jech yalal jech chac c'u cha'al chapanbil 

te ta ch'ulnae. 

25Li saquil taq'uin laj yaq'uic li boch'otic tsacajtic ta vun sbiic c'alal la spasic 

tsactsacvune ja' oxmil xchi'uc oxib ciento xchi'uc balunlajuneb (3,319) kilo xchi'uc 

vo'ob ciento xchi'uc vo'ob xcha'vinic (525) gramo ta scotol; ja' jech yalal jech chac c'u 

cha'al chapanbil te ta ch'ulnae. 

26Scotol li israeletic ti laj yich'ic tsacbel sbiic xlic ta jtob (20) sjabilalique ja' vaquib 

ciento ta mil xchi'uc o'lol xchanmil xchi'uc lajuneb yoxvinic (603,550) ta scotol. Li 

jujunique laj yaq'uic o'lol svaquibal gramo; ja' jech yalal jech chac c'u cha'al chapanbil 

te ta ch'ulnae. 

27Li saquil taq'uine ja' oxmil xchi'uc oxib ciento (3,300) kilo. Ja' laj yunijesic sventa 

snacleb li ch'ulnae xchi'uc sventa snacleb yoyaltac spoc'al. Scotol li saquil taq'uin le'e 

ja' itun ta sventa snacleb vo'vinic (100) ta bej oyetic. Ja' laj yich' oxlajuneb xcha'vinic 

(33) kilo li jujubej oyetique. 

28Yan li saquil taq'uin la stsobic ta scotol li jaychop israeletique ja' laj yich' pasel o li 

slucajtic taq'uinal oyetique, xchi'uc ja' la xpixanic o li sjoljol oyetique xchi'uc li 

xotajtic taq'uine. 

29Li bronce taq'uin laj yaq'uic ta smoton Diose ja' cha'mil xchi'uc oxib ciento xchi'uc 

vaclajuneb xcha'vinic (2,336) kilo xchi'uc chanib ciento (400) gramo. 

30Le'e ja' laj yich' pasel o ta snaclebtac yoyal sti' li ch'ulna pasbil ta nucule, xchi'uc ja' 

laj yich' pasel o scajleb smoton li Diose, xchi'uc li xchajchajtaq'uinale, xchi'uc scotol 

li c'usitic itun te ta scajleb smoton Diose. 

31Xchi'uc ja' la spasic o ta bronce noxtoc li snaclebtac xchi'uc li bic'tal te'etic sventa 

chich' nituel o li ch'ulnae xchi'uc li scoralil yamaq'uile, xchi'uc li snaclebtac yoyal sti' 

yamaq'uil ch'ulnae. 

Éxodo 39 

Laj yich' pasbel sc'u' paleetic 
(Ex 28.1-43) 

1Li c'u'iletic laj yich' pasel ta sventa abtel te ta ch'ulnae ja' ta yax'elan poc', ic'ic'tic sba 

stsajal, bats'i tsoj, xchi'uc ta ts'otbil lino no. Ja' jech laj yich' pasbel noxtoc li ch'ul 

c'u'iletic sventa Aarón jech chac c'u cha'al albil yu'un Muc'ul Dios li Moisese. 

2Li mocan c'u'ile ta c'anal taq'uin laj yich' pasel xchi'uc ta yax'elan poc', ta ic'ic'tic sba 

stsajal, ta bats'i tsoj, xchi'uc ta ts'otbil lino no. 

3Li c'anal taq'uine la stenic lec ta martillo; lec joy ibat yu'unic. Jich'ilic la silic jech 

chac c'u cha'al no; ja' la scapic o ta jalel xchi'uc li yax'elan poq'ue, li ic'ic'tic sba 

stsajale, li bats'i tsoje, xchi'uc li ts'otbil lino noe. 

4Li mocan c'u'ile laj yac'beic cha'jis bic'tal poc' ta xcha'jotal snecub. 

5Li xchuquilal mocan c'u'ile ja' co'ol laj yich' jalel, ja' ta c'anal taq'uin, ta yax'elan poc', 

ta ic'ic'tic sba stsajal, ta bats'i tsoj, xchi'uc ta lino no jech chac c'u cha'al i'albat yu'un 

Muc'ul Dios li Moisese. 

6Li ónice tonetique laj yich' nacanel ta yunin naclebic pasbil ta c'anal taq'uin. Ja' te 

ts'ibabil sbiic li jujuchop israeletique; ja' jech pasbil jech chac c'u cha'al sello. 

7Te la xchucanic ta sba li cha'jis bic'tal poq'uetic nabanbil ta snecub mocan c'u'ile. Ja' 

sventa sna'ubilic yu'un Dios li israeletic jech chac c'u cha'al albil yu'un Muc'ul Dios li 

Moisese. 

8Li vorxapoq'ue toj lec pasbil noxtoc jech chac c'u cha'al pasbil li mocan c'u'ile: ja' ta 

c'anal taq'uin pasbil, ta yax'elan poc', ta ic'ic'tic sba stsajal, ta bats'i tsoj, xchi'uc ta 

ts'otbil lino no. 

9Lec pim xchi'uc co'ol sjamalil ta jujujot; jch'ix xchi'uc jbej c'ob sjamalil ta set. 

10Ja' te cholanbil chanjil ta no lequil tonetic: li sba jilile ja' yich'oj jbej rubí, jbej 

crisólito xchi'uc jbej esmeralda; 

11Li xcha'jilile ja' yich'oj jbej granate, jbej zafiro xchi'uc jbej jade; 

12li yoxjilile ja' yich'oj jbej jacinto, jbej ágata xchi'uc jbej amatista; 

13Li xchanjilile ja' yich'oj jbej topacio, jbej ónice xchi'uc jbej jaspe. Li tonetique ac'bil 

yunin naclebic pasbil ta c'anal taq'uin. 

14Ja' lajcha'bej li tonetique yu'un ja' jech lajcha'chop li israeletique. Ta jujubej tone te 

ts'ibabil sbi li jujuchop israeletique. Ja' jech pasbil jech chac c'u cha'al sello. 

15Li vorxapoq'ue la spasbeic yunin cadenail ta bats'i c'anal taq'uin, balbil jech chac c'u 

cha'al ch'ojon. 

16Xchi'uc la spasbeic stsacleb ta c'anal taq'uin, xchi'uc xotajtic taq'uinal ta xcha'jotal li 

vorxapoq'ue. 

17Ja' te la xchuquic li yaq'uil pasbil ta c'anal taq'uine. 

18Li jot sba yaq'uile ja' te la snabanic ta snacleb li tonetic ti te nabanbil ta cha'jis poc' 

ta snecub mocan c'u'ile. 

19La spasic yan chib xotxot c'anal taq'uin; ja' te la snabanic noxtoc ta jujujot xchiquin 

ta yolon li vorxapoc' ti bu jmoj xa oy xchi'uc li mocan c'u'ile. 

20La spasic yan chib xotxot c'anal taq'uin; ja' te la snabanic ta bic'tal poq'uetic ti 

nabanbil ta xocon mocan c'u'il ti bu sts'isbenal ta yac'ol jutuc li xchuquilal mocan 

c'u'ile. 

21Li xotajtic taq'uinal vorxapoc' xchi'uc li xotajtic taq'uinal mocan c'u'ile la xchuquic 

ta jlic yax'elan no yu'un jech mu stots, xchi'uc jech te chcom o ta yac'ol jutuc li 

xchuquilal mocan c'u'il jech chac c'u cha'al albil yu'un Muc'ul Dios li Moisese. 

22Li snatil c'u'ilal mocan c'u'ile jalbil ta yax'elan poc'. 

23Li sti'ti' ti bu jatbil snuc' ta o'lole lec pim pasbil, yu'un jech mu xch'i'. 

24Li sti'ti' yoc natil c'u'il mu'yuc sc'obe lec c'upil sba pasbil ta sloc'obal caranatoetic, 

ja' ta yax'elan no, ta ic'ic'tic sba stsajal, ta bats'i tsoj, xchi'uc ta ts'otbil lino no. 

25La spasbeic noxtoc bic'tal campanaetic ta c'anal taq'uin; ja' cacal ta o'lol yu'un 

biq'uit campana li sloc'obal caranatoe. Ja' jech la spasic ta joyob ta sti'ti' yoc 

26li natil c'u'il sventa tspas yabtel li palee: ba'yuc chtal li biq'uit campanae; ja'o xtal 

jbej sloc'obal caranato; ts'acal chtal yan biq'uit campana; ja'o chtal noxtoc yan 

sloc'obal caranato jech chac c'u cha'al albil yu'un Muc'ul Dios li Moisese. 

27Li natil c'u'il pasbil ta lino no ta sventa Aarón xchi'uc xnich'nabe ja' la sjal li boch'o 

ja' yabtel oe. 

28Xchi'uc laj yich' jalel noxtoc li xpix jolal xchi'uc xnichimale, xchi'uc li comcom 

vexile; ja' pasbil ta ts'otbil lino no. 

29Li chuquile ja' pasbil ta ts'otbil lino no, ta yax'elan no, ta ic'ic'tic sba stsajal, ta bats'i 

tsoj, lec c'upil sba laj yich' pasel jech chac c'u cha'al albil yu'un Muc'ul Dios li 

Moisese. 

30La spas noxtoc jun biq'uit lámina ta c'anal taq'uin sventa voc'bilic o ta paleal, jech la 

sts'ibaic jech chac c'u cha'al sello, “Voc'bil yu'un Muc'ul Dios”, xi ts'ibabil. 

31La stsoybeic jlic yax'elan no sventa chchuquic o ta yeloval li pix jolal jech chac c'u 

cha'al albil yu'un Muc'ul Dios li Moisese. 

Ivu' yu'unic spasel li ch'ulna pasbil ta nucule 
(Ex 35.10-19) 

32La sta yorail imeltsaj yu'unic li ch'ulnae, ja' li ch'ulna pasbil ta nucul yo' bu tsc'opan 

sbaic xchi'uc Muc'ul Diose. Li israeletique ja' jech la sloc'taic jech chac c'u cha'al 

i'albat yu'un Muc'ul Dios li Moisese. 

33Jech te lic yac'beic ta sc'ob Moisés li ch'ulna pasbil ta nucule xchi'uc scotol li c'usitic 

te chtune: ja' li lucajtic taq'uinetique, li stenalte'altaque, li sc'atubte'altaque, li 

yoyaltaque, li snaclebtac yoyale, 

34xchi'uc li smac sjole, li nuculil chij bonbil ta tsoje, xchi'uc li lequil nuculetique, 

xchi'uc li poc' sventa chich' maquel o caxae. 

35Xchi'uc laj yac'beic ta sc'ob noxtoc li xcaxail smantal Diose, li xq'uechubiltaque, li 

smaque, 

36li mexae xchi'uc scotol li c'usitic te chtune, xchi'uc li ts'u'iltasbil pan te oy ta stojol 

Diose. 

37Xchi'uc laj yac'beic noxtoc li candelero pasbil ta c'anal taq'uine, xchi'uc li 

scandilaltaque, ja' li candiletic ti tsc'an te chich' vuchanel ta xvuchlebe, xchi'uc scotol 

li c'usitic te chtune, xchi'uc li aceite sventa tstsan oe, 

38xchi'uc li scajleb pom pasbil ta c'anal taq'uine, xchi'uc li aceite sventa ich'ub 

abtelale, xchi'uc li pome, xchi'uc li poc' sventa smac sti' li ch'ulna pasbil ta nucule, 

39xchi'uc li scajleb smoton Dios pasbil ta broncee, xchi'uc li xchajchajtaq'uinal pasbil 

ta bronce noxtoque, xchi'uc li xq'uechubiltaque xchi'uc scotol li c'usitic te chtune, 

xchi'uc li muc'ta perol xchi'uc snaclebe. 

40Laj yac'beic noxtoc li poq'uetic sventa yamaq'uil ch'ulnae, xchi'uc li yoyaltaque, li 

snaclebtac yoyale, li poc' sventa smac sti' yamaq'uil ch'ulnae, li yaq'uiltaque, li te'etic 

sventa chich' nituanel oe, xchi'uc scotol li c'usitic chtun te ta ch'ulna pasbil ta nucule. 

41Xchi'uc laj yac'beic noxtoc li jalbil c'u'iletic sventa abtel te ta ch'ulnae, xchi'uc li 

ch'ul c'u'il sventa pale Aarone, xchi'uc li sc'u'ic xnich'nabtac sventa paleale. 

42Li israeletique ja' jech la spasic scotol jech chac c'u cha'al albil yu'un Muc'ul Dios li 

Moisese. 

43C'alal laj yil Moisés ti ja' jech imeltsaj yu'unic scotole, lic sc'anbe bendición ta 

stojolic. 

Éxodo 40 

Laj yaq'uic ta sc'ob Muc'ul Dios li ch'ulnae 

1Li Muc'ul Diose la sc'opan yan velta li Moisese, jech laj yalbe: 

2“Ta sba c'ac'al li sliqueb ue xu' xa chlic ava'anic li ch'ulnae, ja' li ch'ulna bu ta jta 

jbatic ta c'opanele. 

3Te xatic' ochel ta yut ch'ulna li xcaxail jmantale; xamac lec ta poc'. 

4Te xatic' ochel noxtoc li mexae xchi'uc li candeleroe. Sa'bo lec yav li mexae, xchi'uc 

chapano lec li candeleroe. 

5Li scajleb xchic'ubil pom pasbil ta c'anal taq'uine te xavac' ta yeloval li xcaxail 

jmantale, xchi'uc te xajoc'an noxtoc li poc' ta sti' ch'ulnae. 

6Jech noxtoc li scajleb xchic'ubil jmotone te xavac' ta xocon ti'ch'ulna, ja' li ch'ulna bu 

ta jta jbatic ta c'opanele. 

7Nojeso ta vo' li perole; te xalechan ta o'lol yu'un li ch'ulna xchi'uc scajleb jmotone. 

8Ta slajeb to xapas li scoralil yamaq'uil ch'ulnae; te xajoc'an noxtoc li poc' sventa 

smac sti' scoralile. 

9“Ja'o xatsac li aceite sventa ich'ub abtelale. Malbo ta sba li ch'ulna pasbil ta nucule 

xchi'uc scotol li c'usitic te oy ta yute. Ja' jech xats'u'iltas scotol li c'usitic te chtune, 

jech ts'u'iltasbil chcom o. 

10Maltao ta aceite noxtoc li scajleb xchic'ubil jmotone xchi'uc scotol li c'usitic te 

chtune. Jech ts'u'iltasbil chcom o avu'un. Ja' xa xch'ul cajleb matanal chcom o. 

11Maltao ta aceite noxtoc li perole xchi'uc li snaclebe, jech ts'u'iltasbil chcom o. 

12“Ic'o batel ta nopol ti'ch'ulna li Aarón xchi'uc xnich'nabe. Albo ti ac'o atinicuque. 

13Li Aarone ac'bo slap li ch'ul c'u'ile. Ja'o xajaxbe aceite ta sjol sventa voc'bil chcom o 

ta paleal cu'un. 

14Ts'acal xavac'be slap sc'u'ic ec li xnich'nabe. 

15Jaxbo aceite ta sjolic jech chac c'u cha'al chapasbe li Aarone, jech chcomic o ta 

paleal cu'un. Li aceite chamalbee mu xlaj sc'oplal o. Te chcom o c'alal ta yalab 

xnich'nabic li abtel sventa paleale”, x'utat yu'un Dios li Moisese. 

16Li Moisese la spas jech chac c'u cha'al i'albat yu'un li Muc'ul Diose. 

17Ta sba c'ac'al li sliqueb u ta xchibal jabil sloq'uelic tal ta Egiptoe, ja'o imeltsaj li 

ch'ulna pasbil ta nucule. 

18Li Moisese lic sva'an li ch'ulnae. Laj yac'be li snaclebtaque, xchi'uc li scucubale, 

xchi'uc li sc'atubte'altaque; lic spajan li oyetique. 

19Lic xlich'anbe li smac jole. Laj yac' noxtoc li yan smac sjol ti ja' xa ta sba yac'ol 

chc'ot, jech chac c'u cha'al albil yu'un Muc'ul Dios li Moisese. 

20-21Li Moisese la stsac li cha'pech ton yo' bu ts'ibabil lajuneb mantale. La stic' ta 

caxa; laj xojbe ochel xq'uechubiltac li caxae, xchi'uc laj yac'be li smaque. Te la stic' 

ochel ta yut ch'ulna. Te la sjoc'an noxtoc li poq'ue, jech macal icom li xcaxail smantal 

Dios jech chac c'u cha'al albil yu'un Muc'ul Diose. 

22Ts'acal la stic' ta yut ch'ulna noxtoc li mexae, te laj yac' ta jot xocon ta stuq'uil norte 

li' no'ox ta sba cuarto ta jot spat li poq'ue. 

23Te laj yac' ta ba mexa li pan ac'bil ta stojol Muc'ul Dios jech chac c'u cha'al albil 

yu'un Muc'ul Dios li Moisese. 

24La stic' ta yut ch'ulna noxtoc li candeleroe, te laj yac' ta yeloval mexa ta jot xa xocon 

ch'ulna ta stuq'uil sur. 

25Te lic stsanbe li scandilaltac ta stojol Muc'ul Dios jech chac c'u cha'al albil ono'ox 

yu'un Diose. 

26Li scajleb xchic'ubil pom pasbil ta c'anal taq'uine te laj yac' ta yut ch'ulna ta yeloval 

yo' bu joc'ol li poq'ue. 

27Te lic xchic' pom jech chac c'u cha'al albil ono'ox yu'un Muc'ul Dios li Moisese. 

28Li Moisese ts'acal la sjoc'an li poc' sventa smac sti' ch'ulnae. 

29Te laj yac' ta nopol ti'ch'ulna noxtoc li scajleb xchic'ubil smoton Diose. Te la 

xchic'be milbil matanal xchi'uc yantic matanaletic jech chac c'u cha'al albil yu'un 

Muc'ul Dios li Moisese. 

30Li perole te laj yac' ta o'lol yu'un li ch'ulna xchi'uc scajleb smoton Muc'ul Diose. La 

snojes ta vo' sventa tspoc o sc'obic xchi'uc yacanic. 

31Ja' te la slup spoc sc'obic xchi'uc yacanic li Moisés, xchi'uc Aarón, xchi'uc 

xnich'nabe. 

32C'alal ch-ochic batel ta ch'ulna pasbil ta nucule, xchi'uc c'alal chnopajic batel ta 

scajleb smoton Diose, la spoc ochel sc'obic xchi'uc yacanic jech chac c'u cha'al albil 

yu'un Muc'ul Dios li Moisese. 

33Ja' slajeb xa la smeltsanbe li scoralil yamaq'uil ch'ulnae xchi'uc li scajleb smoton 

Diose, xchi'uc la sjoc'an li poc' sventa smac sti' scoralile. 

Ivul slaman sba ta ba yac'ol ch'ulna li toque 
(Nm 9.15-23) 

C'alal itsuts yabtel li Moisese, 

34li ch'ulna pasbil ta nucule ital pixatuc ta toc, jech inoj ta xojobal Muc'ul Dios li yut 

ch'ulnae. 

35Li Moisese muc xa xu' x'och batel ta yut ch'ulna pasbil ta nucul yu'un te lamal o li 

toque, xchi'uc nojem ta xojobal Muc'ul Dios li yute. 

36C'alal itots batel ta sba yac'ol ch'ulna li toque, li israeletique itotsic batel ec; laj 

yich'ic batel li scarpanaique. 

37Me mu'yuc tstots batel li toque, li israeletique mu'yuc tstotsic batel ec; ja' to tstotsic 

batel c'alal me tstots batel li toque. 

38Ta c'ac'altique te oy ta sba ch'ulna li toc yu'un Muc'ul Diose. Yan ta ac'ubaltique 

c'oc' xa tsanem laj yilic li israeletique. Ja' jech ic'ot ta pasel ti buyuc no'ox ixanovic 

batele. 

Levítico 

Levítico 1 

Sc'oplal c'u x'elan chchic'beic smoton Dios 

1Li Muc'ul Diose la sc'opan li Moisés te ta ch'ulna pasbil ta nucule. Jech laj yalbe: 

2“Albo scotol li achi'iltac ta israelale, c'alal me oy boch'o chtal yac'bun jmotone, ja' 

ac'o yich'bicun tal li xvacaxique xchi'uc li xchijique. 

3“Me vacax chaq'uic sventa chixchic'bicun jmotonine, ja' ac'o yaq'uic li stot ti bu ven 

leque. Ti c'u cha'al xu' chquich'beique, te ac'o tal yaq'uic ta ti'ch'ulna pasbil ta nucul ta 

jtojol, vu'un li Muc'ul Diosune. 

4Ac'o yac' sc'obic ta sjol li xvacaxique. Jech xu' chquich'beic sventa ta jch'aybeic o li 

smulique. 

5Te ac'o yich' milel ta jtojol li vacaxe. Li paleetique, ja' li xnich'nabtac Aarone, ac'o 

yaq'uic ta jtojol li xch'ich'ale. Ts'acal ac'o svijic ta scajleb jmoton xchi'uc ta spat 

xocon te ta ti'ch'ulna pasbil ta nucule. 

6Li boch'o chac' ta jtojol li vacax sventa chich' chiq'uele, ac'o xchobe loq'uel li 

snuculile, xchi'uc ac'o sbic'tal bojilan. 

7Li paleetique ac'o spasic c'oc' te ta scajleb jmoton; ac'o yac'beic lec si'il. 

8Ts'acal te ac'o scajanic li vacax ti bic'tal bojilanbile, xchi'uc li sjole, xchi'uc li 

xepualtac sbiquile. 

9Ts'acal ac'o sapbeic lec li sbiquile xchi'uc li yacane. Li palee ac'o xchic' te ta scajleb 

jmoton, yu'un ja' chic'bil matanal ti lec mu yic' chc'ot ta jtojol, vu'un li Muc'ul 

Diosune. 

10“Me chij, o me tentsun chaq'uic sventa chixchic'bicun jmotonine, ja' ac'o yaq'uic li 

stot ti bu ven leque. 

11Te ac'o yich' milel ta jtojol ta jot xocon scajleb jmoton ta stuq'uil norte. Li 

paleetique, ja' li xnich'nabtac Aarone, ac'o svijic ta spat xocon scajleb jmoton li 

xch'ich'ale. 

12Ts'acal ac'o sbic'tal bojilanic. Li palee ac'o bat scajan ta c'oc' te yo' bu tsanbil ta 

scajleb jmotone. Te ac'o scajan xchi'uc li sjole xchi'uc li xepualtac sbiquile. 

13Ts'acal ac'o sapbeic lec ta vo' li sbiquile xchi'uc li yacane. Li palee ac'o xchic' scotol 

te ta scajleb jmoton yu'un ja' chic'bil matanal ti lec mu yic' chc'ot ta jtojol, vu'un li 

Muc'ul Diosune. 

14“Yan me mutetic chich'ic tal sventa chachic'bicun jmotonin, vu'un li Muc'ul 

Diosune, ja' ac'o yich'ic tal jcotuc puruvoc stsu, o me stsumut. 

15Li palee te ac'o xchic' ta scajleb li jmotone. Ac'o sc'ocbe sjol; ac'o spits'be yalel 

xch'ich'al ta jot xocon li scajleb jmotone. 

16Ac'o sloq'uesbe li xchupanvo'e xchi'uc li sc'uc'umale. Ac'o yac' te ta sbusanbil tan ta 

xocon scajleb jmoton ta stuq'uil sloq'ueb c'ac'al. 

17Ac'o xlich'beic li xiq'ue, ac'o sjavic ta o'lol, pero mu me xtuch'ic o ta j'ech'el. Ts'acal 

ac'o xchic' te ta scajleb jmoton li palee yu'un ja' chic'bil matanal ti lec mu yic' chc'ot ta 

jtojol, vu'un li Muc'ul Diosune. 

Levítico 2 

Sc'oplal c'u x'elan chaq'uic ta smoton Dios strigoic xchi'uc c'usitic yan jech chac 
c'u cha'al trigo 

1“C'alal me oy boch'o chich'bun tal jmotonin li strigo xchi'uc c'usitic yan jech chac c'u 

cha'al trigoe, ja' ac'o yich'bun tal arina ti bu ven leque. Ac'o yac'beic aceite xchi'uc 

pom. 

2Ac'o yich' batel ta stojol li paleetique, ja' li xnich'nabtac Aarone. Jun pale ac'o sjop 

batel jopuc ta sc'ob li arina capal ta aceite xchi'uc pome. Ac'o xchic' te ta scajleb 

jmoton sventa sc'anubil vocol ta stojol li boch'o laj yaq'ue; ja' chic'bil matanal chc'ot ta 

jtojol ti lec mu yiq'ue, vu'un li Muc'ul Diosune. 

3Ta sventa ti ts'u'iltasbil xa scotol li c'usitic chich' chiq'uel ta jmoton vu'un li Muc'ul 

Diosune, ja' yu'un li scomelale, ja' yu'un li Aarón xchi'uc xnich'nabtaque. 

4“C'alal chavac'bicun jmotonin li atrigoic xchi'uc c'usitic yan jech chac c'u cha'al trigo 

ti ta'ajem xa ta hornoe, ja' xavac'bicun li pan pasbil ta lequil arina vots'bil ta aceite ti 

mu'yuc yich'oj svolesubil xch'ute, o me bic'tal vaj vijbil ta aceite. 

5“Pero me ja' chavac'bicun atrigoic ti ta'ajem ta xalteme, ja' xavaq'uic li lequil arina 

vots'bil ta aceite ti mu'yuc yich'oj svolesubil xch'ute. 

6Voq'uilanic ta jayvoc'. Vijic ta aceite yu'un ja' jmoton sventa atrigoic xchi'uc c'usitic 

yan jech chac c'u cha'al trigo. 

7“Me ja' chavac'bicun atrigoic xchi'uc c'usitic yan jech chac c'u cha'al trigo ti panbil ta 

jayil lume, ja' xavaq'uic ti bu pasbil o ta lequil arina xchi'uc aceitee. 

8C'alal me chapal xa avu'unic li matanaletic jech chac le'e, ich'ic tal ta jtojol. Ac'beic 

ta sc'ob li palee; ac'o bat yac' te ta scajleb jmoton. 

9Li palee ac'o stsac c'uuc yepal li matanale; ac'o xchic' te ta scajleb jmoton. Ja' sventa 

sna'ubil cu'un li achi'iltaque. Ja' chic'bil matanal ti lec mu yic' chc'ot ta jtojol, vu'un li 

Muc'ul Diosune. 

10Ta sventa ti ts'u'iltasbil xa scotol li c'usitic chich' chiq'uel ta jmoton vu'un li Muc'ul 

Diosune, ja' yu'un li scomelale, ja' ac'o yich'ic li Aarón xchi'uc xnich'nabtaque. 

11“Li matanaletic ti co'oltic jech chac c'u cha'al trigo chavac'bicun, vu'un li Muc'ul 

Diosune, mu me xavac'beic svolesubil xch'ut yu'un mu xu' chachic'bicun jmotonin li 

c'usi yich'oj svolesubil xch'ute, xchi'uc li spom muc'ta pome. 

12Ja' no'ox xu' chavac'bicun li svolesubil xch'ut, xchi'uc spom muc'ta pom me ja' 

sventa sba c'usitic chloc' avu'unique. Pero mu xu' chich' chiq'uel te ta scajleb jmoton 

jech chac c'u cha'al chich' chiq'uel jmoton ti lec mu yiq'ue. 

13“Scotol li c'usitic chavac'bicun jmotonine ac'beic yats'amil. Mu me xapasic jech ti 

mu'yuc chavac'beic yats'amil li jmoton chavaq'uique. Yu'un li ats'ame ja' senyail li 

c'usi chapanbil cu'un, vu'un li Diosun avu'unique. Scotol li atrigoic chavac'bicun 

jmotonine ac'beic yats'amil. 

14“Me ja' chavac'bicun li sba sat atrigoic xchi'uc li c'usitic yan jech chac c'u cha'al 

trigoe, bacubtasic ta c'oc' li jujulic c'alal yox toe. Yan me sbec' chavich'ic tale juch'bil 

ta tse xavich'ic tal. 

15Ac'beic yaceiteal xchi'uc pom yu'un ja' sventa jmoton. 

16Li palee ac'o xchic' c'uuc yepal li juch'bil trigo xchi'uc aceite, xchi'uc li pome. Ja' 

sventa sna'ubil israeletic chc'ot, xchi'uc ja' chic'bil matanal chc'ot ta jtojol, vu'un li 

Muc'ul Diosune. 

Levítico 3 

Sc'oplal matanaletic sventa xu' chnopajic ta stojol Dios 

1“C'alal chamilbicun jmoton sventa chanopajic ta jtojole, xu' chavaq'uic avacaxic, me 

stot, me sme', pero tsc'an ja' chavac'bicun, ti bu ven leque. 

2Li boch'o chaq'ue, ac'o yac' sc'ob ta sjol li xvacaxe. Ts'acal ac'o smil ta stuq'uil sti' 

ch'ulna pasbil ta nucul. Li paleetique ja' ac'o svijbeic ta sba scajleb jmoton li 

xch'ich'ale, xchi'uc ta spat xocon scajleb jmoton. 

3-4“Li boch'o chac' jmotonin xvacax sventa chnopaj ta jtojole, ja' ac'o yac' li xepualtac 

sbiquile, xchi'uc li srinyontac xchi'uc xepuale, xchi'uc li xepual yolon xch'ilte'e, 

xchi'uc li xepual secube. Ja' co'ol ac'o yich' loq'uesel xchi'uc li chib srinyone. Le'e ja' 

chic'bil matanal chc'ot ta jtojol. 

5Li paleetique ac'o xchic' ta scajleb jmoton. Jmoj ac'o xchic' xchi'uc li yan jmoton te 

chc'ac' yo' bu tsanal li si'e. Ja' chic'bil matanal ti lec mu yic' chc'ot ta jtojol, vu'un li 

Muc'ul Diosune. 

6“Pero me ja' xchij chiyac'bun jmotonin sventa xu' chnopaj ta jtojole, ja' ac'o yac'bun 

ti bu ven leque, ac'o me stot, o me sme'. 

7Me oy boch'o chiyac'bun jmotonin jcotuc ch'ium chije, ac'o tal yac' ta jtojol, vu'un li 

Muc'ul Diosune. 

8Ac'o yac' sc'ob ta sjol li xchije. Ts'acal ac'o smil te ta yeloval ti'ch'ulna pasbil ta 

nucul. Li paleetique ja' ac'o svijbeic xch'ich'al ta sba scajleb jmoton xchi'uc ta spat 

xocon. 

9“Li boch'o chiyac'bun milbil matanal sventa lec chquile, ja' ac'o yac' ta chiq'uel 

sventa jmoton scotol li xepuale xchi'uc li stelijil snee, li xepualtac sbiquile, 

10li chib srinyon xchi'uc xepuale, li xepual yolon xch'ilte'e, xchi'uc li xepual secube. 

Co'ol ac'o yich' loq'uesel xchi'uc li chib srinyone. 

11Li palee ac'o xchic' scotol te ta scajleb jmoton. Ja' chic'bil matanal sventa ve'lil 

chc'ot ta jtojol, vu'un li Muc'ul Diosune. 

12“Li boch'o chiyac'bun jmotonin stentsune, ac'o tal yac' te ta jtojol, vu'un li Muc'ul 

Diosune. 

13Ac'o yac' sc'ob ta sjol li stentsune. Ts'acal ac'o smil ta yeloval ti'ch'ulna pasbil ta 

nucul. Li paleetique ja' ac'o svijbeic xch'ich'al ta sba li scajleb jmotone xchi'uc ta spat 

xocon. 

14“Li boch'o chaq'ue, ja' ac'o yac' ta chiq'uel sventa jmoton li xepualtac sbiquile, 

15li srinyontac xchi'uc xepuale, li xepualtac yolon xch'ilte'e, xchi'uc li xepual secube. 

Co'ol ac'o yich' loq'uesel xchi'uc li chib srinyone. 

16Li palee ac'o xchic' scotol ta scajleb jmoton. Ja' chic'bil matanal sventa ve'lil chc'ot 

ti lec mu yiq'ue. Scotol li xepualtaque ja' cu'un, vu'un li Muc'ul Diosune. 

17“Li'i ja' jech jmantal chcom o ta atojolic c'alal ta avalab anich'nabic ti buyuc no'ox 

nacaloxuque: mu xu' chati'ic li xepuale xchi'uc xch'ich'al ats'unub avovolique, uto li 

achi'iltaque”, x'utat yu'un Dios li Moisese. 

Levítico 4 

Smoton Dios ta sventa mulil 

1Li Muc'ul Diose la sc'opan yan velta li Moisese, jech laj yalbe: 

2“Albo ya'yic scotol achi'iltac li c'usi chacalbot li'i: Me oy boch'o tsta smul ta sventa li 

jmantaltac ti muc ta yutsiluc yo'nton la spasique, xchi'uc me oy tspasic li c'usi sc'oplal 

mu stac' chapasique, tsc'an jech ac'o spasic chac li'i: 

3“Me ja' stuc banquilal pale la sta smul ta jtojol, jech oy smul chc'ot yu'un li xchi'iltac 

ta israelale. Ac'o yac'bun jmotonin jcotuc ch'ium vacax ta sventa li smul staoje. Ja' 

ac'o yac'bun ti bu ven leque. 

4Ac'o yic' tal ta jtojol ta ti'ch'ulna pasbil ta nucul. Ac'o yac' sc'ob ta sjol li vacaxe. 

Ts'acal ac'o smil te ta jtojol. 

5Ja' stuc ac'o yich' batel jutebuc xch'ich'al te ta ch'ulna pasbil ta nucul. 

6Ac'o sts'aj sbic'tal sc'ob ta ch'ich'. Ac'o svij batel vucub velta ta jtojol ta stuq'uil li 

poc' te joc'ol ta ch'ulnae. 

7Ac'o sbon ta ch'ich' noxtoc li xulub scajleb xchic'ubil pom ti te oy ta yut ch'ulna ta 

jtojol, vu'un li Muc'ul Diosune. Li scomelale ac'o smal te ta yoc li scajleb xchic'ubil 

jmoton ti te oy ta stuq'uil ti'ch'ulna pasbil ta nucule. 

8Li vacaxe ac'o yich' loq'uesbel scotol li xepualtac sbiquil, 

9li srinyontaque, li xepualtac srinyone, li xepual yolon xch'ilte'e, xchi'uc li xepual 

secub ti co'ol tsc'an loq'uesel xchi'uc srinyon 

10jech chac c'u cha'al chich' loq'uesbel li jmoton sventa lec chaquiloxuque. Ts'acal 

ac'o xchic' scotol te ta scajleb xchic'ubil jmoton li palee. 

11Li snuculil vacaxe xchi'uc li sbec'tale, li sjole, li yacane, li sbiquile, xchi'uc li stso'e, 

12o xu' chcaltic ti ja' scotlijil li vacaxe, loq'uesic batel ta spat to acarpanaic, te xbat 

avaq'uic ti bu lec jamal te ta yav bu chich' busanel tane. Ac'beic lec si'il; ja' te 

xachiq'uic li vacaxe. 

13“Me scotol achi'iltac la sta smulic ti muc ta yutsiluc yo'nton la spasique, me mu'yuc 

boch'o sna' yu'unic ti mu jechuc chal mantaletic cu'un, vu'un li Muc'ul Diosune, oy 

ono'ox smulic o ta jtojol. 

14C'alal me la sna'ic ti oy smulique, ac'o yaq'uic jcot ch'ium vacax ta sventa smul 

scotolic. Ac'o yich'ic batel ta ch'ulna pasbil ta nucul. 

15Li moletic yu'unique, ac'o yac' sc'obic ta sjol li vacaxe, xchi'uc te ac'o smilic ta 

jtojol, vu'un li Muc'ul Diosune. 

16Li palee ac'o yich' ochel ta yut ch'ulna pasbil ta nucul jutebuc li xch'ich'al vacaxe. 

17Ac'o sts'aj sbic'tal sc'ob ta ch'ich' li palee. Ac'o svij batel vucub velta ta jtojol te ta 

poc' ti te joc'ol ta ch'ulnae. 

18Ac'o sbon ta ch'ich' noxtoc li xulub scajleb jmoton ti te oy ta jtojol ta ch'ulna pasbil 

ta nucule. Li scomelal ch'ich'e, ac'o smal te ta yoc li scajleb xchic'ubil jmoton te ta 

stuq'uil ti'ch'ulna pasbil ta nucule. 

19Ac'o sloq'uesbe scotol li xepuale. Ac'o xchic' ta scajleb jmoton. 

20Ja' jech ac'o yich' pasbel li vacax jech chac c'u cha'al chich' pasbel li yan ta sventa 

mulile. Ja' jech ac'o spas ta stojol xchi'iltac li palee. Jech ch'aybil smulic chcom o. 

21Ac'o sloq'uesic batel ta spat to acarpanaic li ch'ium vacaxe. Te ac'o xchiq'uic jech 

chac c'u cha'al la xchiq'uic li yan jcot ch'ium vacaxe. Ja' matanal ta sventa smul scotol 

li achi'iltac ta israelale. 

22“C'alal me ja' la sta smul junuc li banquilaletique, me mu spas jech c'u cha'al chal li 

mantaletic cu'un, vu'un li Muc'ul Diosun avu'unique, oy smul ta jtojol ac'o me muc ta 

yutsiluc yo'nton la spas. 

23C'alal me laj xa sna' ti oy smulique, ac'o yac'bun jmotonin jcotuc stentsun ti bu ven 

leque. 

24Ac'o yac' sc'ob ta sjol li stentsune; te ac'o smil ti bu ono'ox chich' milel li yantic 

matanaletic chich' aq'uele yu'un ja' matanal ta sventa li smule. 

25Li palee ac'o sts'aj sbic'tal sc'ob ta xch'ich'al li tentsune, ac'o sbon ta xulub scajleb 

xchic'ubil jmoton. Li scomelale te ac'o smal ta yoc li scajleb jmotone. 

26Scotol li xepuale ac'o yich' chiq'uel te ta scajleb jmoton jech chac c'u cha'al chich' 

chic'bel xepual li matanal sventa lec chaquiloxuque. Ja' jech ac'o spas li pale ta sventa 

chch'aybe smul li jun banquilal avu'unique, jech ch'aybil smulic chc'ot o. 

27“Me oy tsta smul junuc boch'o mu'yuc yabtel te ta atojolic ti mu xch'un c'usi chal ta 

mantaletic cu'un, vu'un li Muc'ul Diosune, ac'o me muc ta yutsiluc yo'nton la spas, oy 

smul o ta jtojol. 

28C'alal tsna' ti oy smule, ac'o yac' jcotuc me' tentsun ta sventa li smul la stae. Ja' ac'o 

yac' ti bu ven leque. 

29Ac'o yac' sc'ob ta sjol li stentsune; te ac'o smil yo' bu chich' milel li yantic 

matanaletic chich' chiq'uele. 

30Li palee ac'o sts'aj sbic'tal sc'ob ta xch'ich'al li tentsune; ac'o sbon te ta xulub scajleb 

xchic'ubil jmoton. Li scomelal ch'ich'e, te ac'o smal ta yoc li scajleb jmotone. 

31Ac'o sloq'uesbe scotol li xepual jech chac c'u cha'al chich' pasbel li matanal ta 

sventa lec chaquiloxuque. Li palee ac'o xchic' te ta scajleb jmoton, jech lec mu yic' 

chc'ot ta jtojol, vu'un li Muc'ul Diosune. Ja' jech ac'o spas li pale sventa chch'aybe 

smul li boch'o oy smule, jech ch'aybil smul chc'ot o. 

32“Yan me xchij chich' tal ta sventa li smul la stae, ac'o yic' tal jcotuc sme' xchij ti bu 

ven leque. 

33Ac'o yac' sc'ob ta sjol li chij sventa xch'ayubil smule. Ac'o smil te yo' bu chich' milel 

li yantic matanaletic chich' chiq'uele. 

34Li palee ac'o sts'aj sbic'tal sc'ob ta xch'ich'al li chije; ac'o sbon te ta xulub li scajleb 

xchic'ubil jmotone. Li scomelale ac'o smal te ta yoc li scajleb jmotone. 

35Ac'o sloq'uesbe scotol li xepualtac jech chac c'u cha'al chich' pasbel li matanal 

sventa lec chaquiloxuque. Li palee ac'o xchic' te ta scajleb jmoton te ta sba li yan 

matanal te chc'ac' ta jtojole. Ja' jech ac'o spas sventa chch'aybe smul li boch'o la sta 

smule, jech ch'aybil smul chc'ot o. 

Levítico 5 

Sc'oplal matanal sventa yan mulil 

1“Me oy boch'o ch-ic'at ta testigoal ta sventa ti ja' yiloj, o ja' sna' lec li c'usi c'otem ta 

pasele me mu sc'an xale, oy smul chc'ot ec. 

2“Jech noxtoc me oy boch'o tspic li c'usi toj chopole, me chamen te'tical 

chonbolometic, o me ats'unub avovolic, o me jcot jti'val chon ti mu ono'ox stac' 

chapiquique, chopol chcom li boch'o la spique, xchi'uc oy smul chc'ot o, ac'o me mu 

sna'. 

3“Me oy boch'o tspicbe c'usiuc no'ox chopol yu'un achi'iltaquique, ja' li c'usi chopol, li 

c'usi ip yu'une, ac'o me muc sna' ta ora, pero me ts'acal to la sna'e, li boch'o la spique, 

oy smul chc'ot o. 

4“Me oy boch'o ta anil no'ox chal ta jtojol ti oy c'usi tsc'an tspase, me muc sna' me lec, 

me mu lecuc c'usi chal ta scoj ti toj anil tsnope, me ts'acal to it'ab ta yo'nton ti 

chopole, oy smul chc'ot ta sventa li c'usi laj yale. 

5“Li boch'o la sta smul ta sventa jchopuc li mulil le'e, ac'o yal ta jamal li smule, 

6xchi'uc ac'o yic' tal jcotuc sme' xchij, o me sme' stentsun ta sventa li smule. Ac'o tal 

yac' ta jtojol, vu'un li Muc'ul Diosune. Li palee ac'o yac' ta ch'aybel smul, jech ch'aybil 

smul chcom li boch'o staoj smule. 

7“Ti me mu'yuc yu'un jcot chije, ac'o yac' cha'cotuc puruvoc stsu, o me cha'cot 

stsumut ta sventa li smul staoje. Li jcote ja' sventa xch'ayubil smul; li yan jcote ja' 

sventa chic'bil matanal chc'ot. 

8Ac'o yic' batel ta stojol li palee. Li palee ja' ba'yuc ac'o yac' li jcot sventa mulile. Ac'o 

xmich'be no'ox ta snuc'; mu me sc'ocbe o li sjole. 

9Li xch'ich'ale ac'o yich' vijbel jutuc ta jot xocon li scajleb jmotone. Li c'u yepal 

chcome, ac'o yich' pits'el yalel ta yoc scajleb jmoton, yu'un ja' matanal sventa mulil. 

10Li xcha'cotale ac'o yich' xchiq'uel jech chac c'u cha'al chich' pasel ono'oxe. Ja' jech 

ac'o spas li pale sventa chch'aybe smul li boch'o staoj smule, jech ch'aybil smul chc'ot 

o. 

11“Pero me mu xtoj yu'un noxtoc li cha'cot puruvoc stsu, o li cha'cot stsumute, xu' ja' 

no'ox ac'o yich' tal chibuc kilo arina ti bu ven leque. Ja' matanal sventa smul chc'ot. 

Mu me xac'be aceite xchi'uc pom, yu'un ja' matanal ta sventa mulil. 

12Ac'o yich' batel ta stojol li palee. Li palee ac'o sjop batel jopuc li arinae; ja' sventa 

sna'ubil yu'un ti ich'aybat smule. Jmoj te ac'o xchic' ta scajleb jmoton xchi'uc li yantic 

matanaletic chc'ac' te ta jtojol, vu'un li Muc'ul Diosune. Ja' matanal sventa mulil chc'ot 

o. 

13Li palee ac'o xch'aybe smul li boch'o c'usiuc smul staoje, jech ch'aybil smul chc'ot o. 

Li scomelale ja' xa yu'unic chcom li paleetique. Ja' co'ol chac c'u cha'al chich' aq'uel li 

c'usitic yan jech chac c'u cha'al trigoe”, xi li Diose. 

Laj yaq'uic matanaletic ta sventa bu chjelovic ta stojol Muc'ul Diose. 

14Li Muc'ul Diose la sc'opan yan velta li Moisese, jech laj yalbe: 

15“Me oy boch'o tsta smul ta sventa ti muc ta yutsiluc yo'nton muc ts'acaluc xac' li 

c'usitic voc'bil xa ta jtojole, ac'o yic' tal jcotuc chij ti bu ven leque. Ac'o tal yac' ta 

jtojol, vu'un li Muc'ul Diosune. Li chije ac'o yich' q'uelel jaysep saquil taq'uin stojol 

jech chac c'u cha'al chapanbil te ta ch'ulna ta sventa li muliletique. 

16Li boch'o jech la spas ti muc ts'acaluc xac' li c'usi voc'bil ta jtojole, ac'o sts'acubtas, 

xchi'uc ac'o yac'be sjol jun ta vo'vo'. Ja' ac'o yac'be li palee. Li palee ja' ac'o yac' ta 

ch'aybel o smul ta sventa li chij laj yaq'ue, jech ch'aybil smul chc'ot o. 

17“Me oy boch'o la spas c'usi chopol ti mu jechuc chal li mantaletic cu'une, ac'o me 

muc sna' ti la sta smule, pero oy ono'ox smul o ta jtojol. 

18Ac'o yic' tal jcotuc xchij ti leque, ti mu'yuc xchamele, xchi'uc vo'ot chaq'uel c'u 

yepal stojol. Ac'o yic' batel ta stojol li palee. Ja' milbil matanal chc'ot ta sventa smul ti 

muc ta yutsiluc yo'nton la spase, jech ch'aybil smul chc'ot o. 

19Ja' jech jmoton ac'o yac' ta sventa ti muc xch'unbun jmantal, vu'un li Muc'ul 

Diosune, yu'un oy smul ta jtojol”, xi li Muc'ul Diose. 

Levítico 6 

Sc'oplal smoton Dios chac' li boch'o ch-elc'aje 

1Li Muc'ul Diose la sc'opan li Moisese, jech laj yalbe: 

2“Me oy boch'o la sta smule, me j'elec' ic'ot ta jtojol ta sventa ti la slo'la xchi'ile, me la 

scuy ta yu'un li c'usi ac'bil sventain, o li c'usi xch'amanoje, me laj yelc'an, o me la 

stsatsal poj no'oxe, oy smul chc'ot o. 

3Jech noxtoc me mu xal me oy c'usi la stame, o me oy c'usi laj yal ta jtojol ti jeche' 

no'ox i'epalc'opoje, li boch'o tspas jchopuc li mulil le'e, 

4oy smul chc'ot o. Ja' tsc'an ac'o bat sutes li c'usi laj yelc'ane, o me la stsatsal c'an, o 

me oy c'usi la scuy ta yu'un, o me oy c'usi la stame. 

5Ac'o sutes noxtoc li c'usi laj yal ta jtojol chac' ti jech no'ox i'epalc'opoj xchi'uque. 

Ja'o ac'o sutesbe scotol yajval c'alal chac' li milbil matanal ta sventa smule, xchi'uc 

ac'o yac'be xchi'il jun ta vo'vo'. 

6Li jmoton tsc'an chiyac'bune ja' jcot chij ti bu ven leque. Vo'ot chaq'uel c'u yepal 

stojol li chije. Li boch'o chaq'ue, ac'o yic' batel ta stojol li palee. Ja' chic'bil matanal ta 

sventa li c'unil mulil la stae. 

7Ja' yu'un li palee ac'o yac' ta ch'aybel smul ta jtojol li boch'o chc'ot ta pasel yu'unic 

jchopuc chac le'e, jech ch'aybil smul chc'ot o”, xi li Muc'ul Diose. 

Chanubtasel ta sventa chic'bil matanal 

8Li Muc'ul Diose la sc'opan yan velta li Moisese, jech laj yalbe: 

9“Albo ya'ay Aarón xchi'uc xnich'nab c'usi tsc'an tspasic ta sventa li chic'bil 

matanaletique: Li jmoton chachiq'uique tsc'an te oy o sbejel ac'ubal ta ba si' ta scajleb 

li jmotone yu'un jech ac'o c'ac'uc. 

10Li palee ac'o slap li sc'u' xchi'uc li scomcom-vex pasbilic ta lino noe. Ts'acal ac'o 

stsob li stanil jmoton chich' chiq'uel te ta scajlebe; te ac'o yac' ta xocon li scajleb 

jmotone. 

11Ts'acal ac'o sloc' li sc'u'e; ac'o slap yan sc'u'. Li stanil jmotone ac'o yich' loq'uel ta 

spat to yo' bu apasoj acarpanaique. Te ac'o bat yac' yo' bu meltsanbil lec yave. 

12“Li c'oc' te ta scajleb jmotone mu me xavaq'uic tubuc, me jutuc mu xu' chtu'p o. 

Ac'o yac'be si'il ta jujun sob li palee. Te ac'o xchic' ta c'oc' li matanal tsc'an chiq'uele 

xchi'uc li xepual matanal sventa lec chaquiloxuque. 

13Li c'oq'ue te tsanaluc o scotol c'ac'al te ta scajleb jmoton; mu xu' chtu'p o. 

Chanubtasel ta sventa c'u x'elan chaq'uic ta smoton Dios li c'usitic co'oltic jech 
chac c'u cha'al trigoe 

14“Li'i ja' chanubtasel ta sventa c'u x'elan chaq'uic ta jmoton li c'usitic co'oltic jech 

chac c'u cha'al trigoe: Li paleetique ja' ac'o yaq'uic te ta scajleb jmoton ta jtojol, vu'un 

li Muc'ul Diosune. 

15Jun pale ac'o sjop batel jopuc li arina ac'bil ta jmotone, xchi'uc li yaceiteale, xchi'uc 

li pom te co'ol oy xchi'uque. Ac'o xchic' te ta scajleb jmoton. Ja' chic'bil matanal 

sventa ana'ubilic ti lec mu yic' chc'ot ta tojol, vu'un li Muc'ul Diosune. 

16Li scomelale ja' xa ac'o sve'ic li Aarón xchi'uc xnich'nabe, pero mu me xavac'beic 

svolesubil xch'ut. Te ac'o sve'ic ti bu ts'u'iltasbil cu'un li banamil te ta yamaq'uil 

ch'ulna pasbil ta nucule. 

17Mu me sta'ajesic xchi'uc svolesubil xch'ut. Yu'un ja' cac'ojbeic o ti c'u yepal chcom 

ta chiq'uele. Ja' ts'u'iltasbil matanal, jech chac c'u cha'al li matanal sventa mulil xchi'uc 

sventa c'unil mulile. 

18Li smomnich'nabtac Aarón ta to xtal ta ts'acale oy ta sventa tsve'ic o ec ti c'u yepal 

chcom c'alal chich' chiq'uel ta jtojol; vu'un li Muc'ul Diosune. C'usiuc no'ox cht'ab te 

ta scomelal li jmotone ts'u'iltasbil xa chcom o”, xi li Muc'ul Diose. 

Sc'oplal c'u x'elan laj yaq'uic smoton Dios li paleetique 

19Li Muc'ul Diose la sc'opan yan velta li Moisese, jech laj yalbe: 

20“C'alal voc'bilic xa o ta sventa paleal li Aarón xchi'uc xnich'nabe, ja' jech li jmoton 

tsc'an chiyac'bicune: chib kilo arina ti bu ven leque, j'o'lol ac'o yaq'uic ta jujun sob, 

j'o'lol ac'o yaq'uic ta jujun bat c'ac'al; me junuc c'ac'al mu me xquechanic o. 

21Ac'o xch'ilic ta xaltem capbil lec ta aceite, biq'uitic voq'uilanbil ac'o yaq'uic ta jtojol; 

ja' matanal ti lec mu yic' chc'ot ta jtojol, vu'un li Muc'ul Diosune. 

22Ja' jech ac'o spas ec li smomnich'nabtac Aarón c'alal ja' xa'ox tiq'uilic ta q'uexolile, 

yu'un ja' jmoton ac'bil o ta jtojol vu'un li Muc'ul Diosune. Jech tsc'an ac'o yich' 

chiq'uel scotol. 

23Li jmoton chaq'uic paleetique, ac'o yich' chiq'uel scotol; mu'yuc boch'o xu' tsve'”, xi 

li Muc'ul Diose. 

Chanubtasel ta sventa c'u x'elan chac'beic smoton Dios sventa smulic 

24Li Muc'ul Diose la sc'opan li Moisese, jech laj yalbe: 

25“Albo ya'yic Aarón xchi'uc xnich'nab c'usi tsc'an tspasic ta sventa li matanal sventa 

mulile: Li matanal chich' aq'uel ta sventa mulile, te ac'o smilic ta jtojol te yo' bu chich' 

milel li yantic matanaletic chic' chiq'uele yu'un ja' ts'u'iltasbil matanal. 

26Li pale ti chac' ta jtojol li matanal sventa mulile xu' ac'o sti', pero te no'ox ac'o sti' ti 

bu ts'u'iltasbil cu'un li banamil ta yamaq'uil li ch'ulna pasbil ta nucule. 

27Scotol li c'usi cht'ab ta matanale ts'u'iltasbil xa chcom o. Xchi'uc me ch'itum ch'ich' 

icom li sc'u'e, te no'ox ac'o yich' chuq'uel ta banamil ti bu ts'u'iltasbil cu'une. 

28Li bin bu chich' panel o li jmotone ac'o yich' voq'uel. Yan me ta bronce taq'uin 

pasbil li bin bu chich' panel oe, ac'o yich' juxel lec; ac'o yich' poquel lec ta vo'. 

29“Li jmoton chich' aq'uele ja' bats'i lequil ch'ul matanal c'otem. Jech ja' no'ox xu' 

tsti'ic li paleetique. 

30Pero li matanal chich' aq'uel ta sventa mulil ti chich' ich'bel ochel xch'ich'al ta 

ch'ulna pasbil ta nucul sventa xch'ayubil mulile, mu xu' chich' ti'el. Ac'o yich' chiq'uel 

scotol. 

Levítico 7 

Chanubtasel ta sventa c'u x'elan chchic'beic smoton Dios ta sventa bu chjelovic 
ta stojol Muc'ul Dios 

1“Li milbil matanal sventa bu chajelovic ta jtojole ja' bats'i lequil ch'ul matanal. Ja' 

yu'un li' oy li chanubtasel ta sventa c'usi tsc'an chapasique: 

2Li matanal ta sventa bu chajelovic ta jtojole te ac'o yich' milel yo' bu chich' milel li 

yantic matanaletic chich' chiq'uele. Li xch'ich'ale ac'o yich' vijel ta sba scajleb jmoton 

xchi'uc ta spat xocon. 

3Ac'o yich' aq'uel ta jmoton scotol li xepuale: ja' li xepual sne xchi'uc sbiquile, 

4xchi'uc li chib srinyon xchi'uc xepuale, xchi'uc li xepual yolon xch'ilte'e, xchi'uc li 

xepual secub ti co'ol tsc'an loq'uesel xchi'uc srinyone. 

5Li palee ac'o xchic' te ta scajleb jmoton; ja' chic'bil matanal ta jventa, vu'un li Muc'ul 

Diosune. Ja' xch'ayubil ti bu chajelovic ta jtojole. 

6Scotol li paleetique xu' tsti'ic. Te ac'o sti'ic yo' bu ts'u'iltasbil cu'un li banamile yu'un 

ja' bats'i lequil ch'ul matanal. 

7“Li matanal sventa bu chajelovic ta jtojole ja' co'ol xchi'uc li matanal ta sventa 

mulile. Ja' yu'un jun no'ox mantal ta sventa xchibal: li matanale ja' yu'un chc'ot o li 

pale ti laj yac' ta ch'ayel mulile. 

8Jech noxtoc li pale ti chchic' li jmoton me oy boch'o laj yaq'ue, ja' yu'un chcom o li 

snuculile. 

9Jech noxtoc li c'usi co'oltic sba jech chac c'u cha'al trigo chavac'bicun jmotonin ti 

ta'ajesbil ta hornoe, xchi'uc scotol li c'usi panbil ta cacerola bin xchi'uc ch'ilbil ta 

xalteme ja' yu'un chcom o li pale ti chac' ta jtojole. 

10Jech noxtoc scotol li jmoton ti vots'bil ta aceite, o me taqui-arina no'oxe, ja' yu'unic 

chcom li xnich'nab Aarone. Co'ol ac'o yich'ic scotolic. 

Matanal sventa xu' chnopajic ta stojol Dios 

11“Li'i ja' chanubtasel sventa c'u x'elan chavac'bicun jmoton sventa xu' chanopajic ta 

jtojol, vu'un li Muc'ul Diosune: 

12Me ja' chamilbicun sventa oy c'usi chatojbicun ta vocole, aq'uic noxtoc muc'tic vaj 

mu'yuc yich'oj svolesubil xch'ut vots'bil ta aceite, xchi'uc bic'tal vaj mu'yuc yich'oj 

svolesubil xch'ut jaxbil ta aceite xchi'uc yan muc'tic vaj pasbil ta lequil arina vots'bil 

ta aceite. 

13Co'ol xavaq'uic xchi'uc li jmoton sventa oy c'usi chatojbicun ta vocole. Aq'uic 

noxtoc muc'tic vaj yich'oj svolesubil xch'ut sventa co'ol co'ntontic. 

14Ta scotol ti c'u yepal jmotone ac'o yich' aq'uel c'uuc yepal ta jtojol. Li pale ti tsvij li 

ch'ich' sventa xu' chanopajic ta jtojole ja' yu'un chcom li scomelale. 

15“Li sbec'tal jmoton sventa oy c'usi chatojbicun ta vocol xchi'uc sventa xu' 

chanopajic ta jtojole ac'o yich' ti'el te no'ox ta sc'ac'alil. Mu xu' chanaq'uic sventa 

yoc'omal. 

16Yan me ja' matanal sventa chapasic c'usi avalojic ta jtojole, o me yutsil no'ox 

avo'nton laj avaq'uique, xu' chati'ic te no'ox ta sc'ac'alil noxtoc, xchi'uc xu' to 

chaq'uejic sventa yoc'omal ti c'u yepal chcom avu'unique. 

17Pero me oy to chcom avu'unic sventa xcha'ejale, chiq'uic xa ta c'oc' scotol. 

18Me oy to boch'o tsti' ta xcha'ejal li matanal sventa chanopajic ta jtojole, mu'yuc ta 

jtsacbe o li boch'o laj yaq'ue, jech mu'yuc tsacbil ta venta chcom o. Mu'yuc stu chquil 

o li c'usi laj yich' aq'uele. Li boch'o la sti'e, oy smul chcom o. 

19“Me oy c'usi chopol cht'ab te ta ti'bole, mu xa xu' chich' ti'el. Ac'o yich' chiq'uel ta 

c'oc'. “Scotol li boch'o lecubtasbile xu' tsti'ic li ti'bole. 

20“Li boch'o mu'yuc lecubtasbil ti tsti' li jmoton sventa co'ol co'ntontique, ac'o yich' 

loq'uesel ta atojolic. 

21“Jech noxtoc li boch'o ta spic c'usiuc no'ox chopole, me ja' c'usi chopol yu'un 

xchi'ile, o me ja' c'usi chopol yu'un chonbolom, o me oy c'usi yan toj chopol, me la sti' 

li milbil matanal sventa co'ol co'ntontique, ac'o yich' loq'uesel ta atojolic”, xi li Muc'ul 

Diose. 

Chanubtasel ta sventa xepual xchi'uc xch'ich'al matanaletic 

22Li Muc'ul Diose la sc'opan li Moisese, jech laj yalbe: 

23“Albo ya'yic li achi'iltac ta israelal jech chac li'i: Me jutuc mu xu' chati'beic xepual li 

vacaxe, li chije, xchi'uc li tentsune. 

24Li xepual ats'unub avovolic ti jech no'ox chcham stuque, o me scomelal ta ti'el yu'un 

jti'vanej bolome, nopic xa no'ox c'u x'elan xu' chatunesic. Mu me xati'ic. 

25“Li boch'o ta sti'be xepual li ats'unub avovolic ti chich' aq'uel ta jtojol sventa chic'bil 

matanale, ac'o yich' loq'uesel ta atojolic. 

26“Ta buyuc no'ox nacaloxuc, me jutuc mu xu' chati'beic xch'ich'al li ats'unub 

avovolique xchi'uc li mutetique. 

27Li boch'o ta sti' c'usiuc no'ox xch'ich'ale, ac'o yich' loq'uesel ta atojolic”, xi li Muc'ul 

Diose. 

Sc'oplal c'usitic xu' chich'ic li paleetique 

28Li Muc'ul Diose la sc'opan li Moisese, jech laj yalbe: 

29“Albo ya'yic achi'iltac ta israelal jech chac li'i: ‘Li boch'o chiyac'bicun jmoton ta 

sventa lec chquilique te ac'o tal yaq'uic ta jtojol, vu'un li Muc'ul Diosune. 

30Ac'o yich' tal stuquic li matanaletic ti tsc'an chiq'uel ta jtojole, ja' li xepual sna 

yo'ntone xchi'uc li mero sna yo'ntone yu'un ja' chich' ye'el ta jtojol, vu'un li Muc'ul 

Diosune. 

31Li palee ac'o xchic' te ta scajleb jmoton li xepuale; yan li sna yo'ntone ja' yu'unic 

chcom li Aarón xchi'uc xnich'nabe. 

32Li sbats'i-o' li matanal ac'bil ta sventa lec chaquiloxuque ac'o yich' li palee. Ja' 

sventa apatanic. 

33Li sbec'tal sbats'i-o'e ja' yu'un chcom li pale boch'o chac' ta jtojol li xepual xchi'uc 

xch'ich'ale. Ja' jmoton sventa lec chaquiloxuque. 

34Li matanal chaq'uic ta jtojol achi'iltac sventa lec chaquiloxuque ja' xa quich'ojbeic o 

ta sventa lequil matanal li sna yo'ntone. Yan li yo'e ja' quich'oj sventa apatanic. Li 

c'usitic quich'oje ja' cac'ojbeic ec li pale Aarón xchi'uc xnich'nabe. Yu'un jech sc'oplal 

o ti ja' yu'unic li c'usi chaq'uic achi'iltac ta israelale. Ja' jun mantal comen o c'alal ta 

yalab xnich'nabic’, uto li achi'iltaque”, x'utat yu'un Muc'ul Dios li Moisese. 

35Ja' jech spuculal laj yich'ic li Aarón xchi'uc xnich'nab c'alal chchic'beic li smoton 

Diose. Ja' te ora lic yu'uninic o li Aarón xchi'uc smomnich'nabtac ti c'usi ora voc'bil 

icomic o ta sventa paleale. 

36Ja' Muc'ul Dios laj yal mantal ti jech ac'o yaq'uic li israeletic c'alal laj yich'ic t'ujel li 

paleetique. Ja' jun mantal icom o c'alal ta yalab xnich'nabic ti jech ac'o spasique. 

37Scotol le'e ja' chanubtasel ta sventa c'alal chich' chiq'uel li matanaletic ti co'oltic sba 

jech chac c'u cha'al trigoe, li matanaletic ta sventa mulil xchi'uc ta sventa c'unil 

muliletique, xchi'uc li matanaletic sventa lecubtasele, xchi'uc matanaletic sventa lec 

ch-ilatic yu'un Diose. 

38Ja'o te i'albat yu'un Muc'ul Dios ta vits Sinaí li Moisese. Ja'o yorail te lic yalbe 

scotol israeletic ta xocol banamil Sinaí ti ac'o yac'beic smotone. 

Levítico 8 

Voc'bil icomic ta paleal li Aarón xchi'uc xnich'nabe 
(Ex 29.1-37) 

1Li Muc'ul Diose la sc'opan yan velta li Moisese, jech laj yalbe: 

2“Ic'o tal ta jtojol li Aarón xchi'uc xnich'nabe. Ac'o yich'ic tal li lequil c'u'iletic sventa 

paleale, li aceite sventa ich'ub abtelale, li ch'ium tot vacax ti chich' milel ta sventa 

mulile, li cha'cot chije xchi'uc li jun unin moch pan ti mu'yuc yich'oj svolesubil 

xch'ute. 

3Tsobo tal te ta ti'ch'ulna pasbil ta nucul scotol li achi'iltaque”, x'utat li Moisese. 

4Li Moisese la spas jech chac c'u cha'al i'albat yu'un li Muc'ul Diose. La stsob tal te ta 

ti'ch'ulna pasbil ta nucul scotol li xchi'iltac ta israelale. 

5Li Moisese jech laj yalbe scotol li xchi'iltaque: “Li'i ja' jech yaloj Muc'ul Dios ti 

tsc'an ta jpastique”, xut. 

6Li Moisese lic yic' ta stojol li Aarón xchi'uc xnich'nabe. Laj yatintasan. 

7Laj yac'be slap li natil c'u'il ti oy sc'obe; la xchucbe lec xchuquilal. Ja'o la slapbe 

noxtoc li yan natil c'u'ile. Ja'o laj yac'be slap noxtoc li mocan c'u'ile; la xchucbe lec ta 

xchuquilal stuc. 

8Ja'o la snaban ta sba mocan c'u'il li vorxa poq'ue; te la stic' ochel li Urim xchi'uc li 

Tumime. 

9Lic yac'be noxtoc li xpix sjole. Ta yeloval xpix sjol ta stuq'uil sti'bae te la spac' 

noxtoc li biq'uit pech'pech' taq'uin pasbil ta c'anal taq'uin ti lec c'upil sba sventa 

voc'bil o ta paleal jech chac c'u cha'al albil yu'un Muc'ul Dios li Moisese. 

10Li Moisese lic stsac li aceite sventa ts'u'iltasele. La smalta ta aceite li ch'ulnae 

xchi'uc scotol li c'usitic te oye, jech ch'ulna icom o. 

11Lic svij ta aceite vucub velta noxtoc li scajleb smoton Diose. Ts'acal lic smalta lec ta 

aceite li scajleb smoton Diose xchi'uc li c'usitic chtun tee, xchi'uc li perol xchi'uc 

snaclebe, yu'un jech ts'u'iltasbil chcom scotol. 

12Ts'acal lic smalbe aceite sventa ich'ub abtelal ta sjol li Aarone, jech voc'bil icom o ta 

sventa paleal. 

13Te lic yic'an noxtoc li xnich'nabtac Aarone. La slapbe li c'u'iletique. La xchucbe lec 

li xchuquique, xchi'uc laj yac'be noxtoc li xpix sjolic jech chac c'u cha'al albil yu'un 

Muc'ul Dios li Moisese. 

14Ts'acal lic yal mantal li ac'o yiq'uic tal li ch'ium tot vacax ta sventa mulile. Li Aarón 

xchi'uc xnich'nabe la scajan sc'obic ta sjol li vacaxe. 

15Ja' xa stuc Moisés la smil li vacaxe. Lic sts'aj sc'ob ta xch'ich'al, la sbon ta sjoyobal 

xulub scajleb smoton li Diose. Li scomelale te la smal ta yoc li scajleb smoton Diose, 

jech ts'u'iltasbil icom o, yu'un ja' te chch'aybat li smulique. 

16Ts'acal lic stsacbe scotol li xepual sbiquile, li xepual secube, li chib srinyon xchi'uc 

xepualtaque; te la xchic' ta scajleb smoton Dios. 

17Li c'usitic yantic icome ja' li snuculile, li sbec'tale xchi'uc li stso'e, laj yich' loq'uel ta 

spat to yo' bu spasoj scarpanaique. Te bat xchic' ta c'oc' jech chac c'u cha'al albil 

ono'ox yu'un Muc'ul Diose. 

18Li Moisese lic yal mantal ti ac'o yiq'uic tal noxtoc li chij sventa chich' chiq'uel ta 

smoton Diose. Li Aarón xchi'uc xnich'nabe laj yac' sc'obic ta sjol li chije. 

19Li Moisese la smil li chije. Li xch'ich'ale te la smal ta sba scajleb smoton Dios 

xchi'uc ta spat xocon. 

20Ts'acal lic sbic'tal bojilan. La xchic'be ta c'oc' li sjole, xchi'uc ti bu bic'tal bojilanbile 

xchi'uc li xepuale. 

21Ts'acal lic sapbe lec li sbiquile xchi'uc li yacane. La xchic' te ta scajleb smoton Dios. 

Ja' li matanal ti lec mu yic' chc'ot ta stojol Muc'ul Dios jech chac c'u cha'al albil 

ono'ox li Moisese. 

22Li Moisese laj yal mantal ti ac'o yiq'uic tal noxtoc li yan chije, ja' li chij chtun ta 

sventa ich'ub abtelale. Li Aarón xchi'uc xnich'nabe la scajan sc'obic ta sjol li chije. 

23Li Moisese la smil li chije. Li xch'ich'ale la sbonbe ta slajeb xlechlechil 

sbats'ichiquin li Aarone, xchi'uc ta sme' sbats'ic'ob, xchi'uc ta sme' sbats'i-acan. 

24Li Moisese laj yic'an noxtoc li xnich'nabtac Aarone. La sbonbe ta ch'ich' noxtoc li 

slajeb xlechlechil sbats'ichiquinique, xchi'uc sme' sbats'ic'obic, xchi'uc sme' sbats'i-

acanic. Li scomelal xch'ich'al chije te la smal ta sba scajleb smoton Dios xchi'uc ta 

spat xocon. 

25Te lic stsacbe noxtoc li xepuale, li snee, li xepualtac sbiquile, li xepual secube, li 

chib srinyon xchi'uc xepualtaque, xchi'uc li sbats'i-o'e. 

26Xchi'uc la stsac noxtoc li jun unin moch pan ti mu'yuc yich'oj svolesubil xch'ut te oy 

ta stojol Muc'ul Diose, xchi'uc li muc'ta vaj ti mu'yuc yich'oj svolesubil xch'ute, 



201 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

xchi'uc yan jun muc'ta vaj vots'bil o ta aceite, xchi'uc unin bic'tal vajetic. Te jmoj laj 

yac' xchi'uc li xepuetique xchi'uc li jec yo'e. 

27Ja' laj yac'be scotol ta sc'ob li Aarón xchi'uc xnich'nabe yu'un ac'o sye'ic ta stojol li 

Muc'ul Dios c'alal chaq'uic ta stojole. 

28Ts'acal laj yich'anbe scotol. Jmoj la xchic' te ta scajleb smoton Dios xchi'uc li 

chic'bil matanale. Ja' matanal ta sventa ich'ub abtelal ti lec mu yic' chc'ot ta stojol 

Muc'ul Diose. 

29Li Moisese la stsacbe noxtoc li sna yo'ntone; la sye' ta stojol Muc'ul Dios. Yan li 

xpecho chij sventa ich'ub abtelale ja' laj yich' li Moisés, jech chac c'u cha'al albil 

ono'ox yu'un Muc'ul Diose. 

30Li Moisese la stsac noxtoc li aceite sventa ich'ub abtelale, xchi'uc juteb li ch'ich' te 

oy ta scajleb smoton Diose. La svijbe ta sjol li Aarón xchi'uc xnich'nabe. La svijbe 

c'alal ta sc'u'ic sventa paleal. Ja' jech voc'bil icomic o li Aarón xchi'uc xnich'nabe 

xchi'uc c'alal ta sc'u'ic sventa paleal. 

31Ts'acal jech laj yalbe li Aarón xchi'uc xnich'nabe: “Li ti'bole te xapanic ta ti'ch'ulna 

pasbil ta nucul. Te xati'ic xchi'uc li pan te ta unin moch sventa ich'ub abtelal jech chac 

c'u cha'al laj yalbun Muc'ul Diose: ‘Li Aarón xchi'uc xnich'nabe ja' ac'o sti'ic li ti'bol 

le'e’, xiyutun ono'ox. 

32Me oy to chcom avu'unic li ti'bol xchi'uc pane, chiq'uic ta c'oc'. 

33Li vucub c'ac'al yorail ich'ub abtelal avu'unique, mu me xaloq'uic batel yo' bu li 

ch'ulna pasbil ta nucule ja' to me its'aqui li vucub c'ac'ale, yu'un ta svucubal c'ac'ale 

voc'bil chacomic o. 

34Ti c'u x'elan chich' pasel ta sventa chach'aybat amulique, yaloj mantal Muc'ul Dios 

ti ja' no'ox jech chich' pasel jech chac c'u cha'al ja' to laj yich' pasele. 

35Ja' yu'un li vo'oxuque tsc'an te chacomic o ta c'ac'al ta ac'ubal ta sti' li ch'ulna pasbil 

ta nucule. Ich'ic me ta muc' li mantal yu'un Muc'ul Diose yu'un jech mu xachamic, 

yu'un jech mantal quich'oj ec”, xi li Moisese. 

36Li Aarón xchi'uc xnich'nabe ja' jech la spasic jech chac c'u cha'al i'albat yu'un 

Muc'ul Dios li Moisese. 

Levítico 9 

Li Aarone la sliques yabtel sventa paleal 

1Li Moisese ta xvaxquibal c'ac'al laj yic' ta stojol li Aarón xchi'uc xnich'nabe xchi'uc li 

moletic yu'un xchi'iltac ta israelale. 

2Jech laj yalbe li Aarone: “Tsaco tal jcotuc ch'ium vacax sventa smoton Dios ta sventa 

mulil xchi'uc jcot chij sventa chic'bil matanal ti bu ven leque. Bat aq'uic ta stojol li 

Muc'ul Diose. 

3Albo ya'yic li jchi'iltactique, ac'o yiq'uic tal jcotuc tentsun; ja' matanal sventa mulil. 

Xchi'uc ac'o yiq'uic tal jcotuc ch'ium vacax, xchi'uc jcot ch'ium chij ti jun to jabil 

svoq'uel, ti bu ven leque yu'un ja' ta jchic'betic sventa smoton Dios. 

4Xchi'uc ac'o yiq'uic tal jcot tot vacax, xchi'uc jcot chij sventa chich' milel ta stojol 

Muc'ul Dios sventa lec chijyilutic. Ac'o yich'ic tal noxtoc ta smoton Dios li c'usitic 

jech chac c'u cha'al trigoe; vots'bil ta aceite ac'o yich'ic tal. Yu'un li Muc'ul Diose ta 

xtal yac' sba ta ilel ta jtojoltic tana”, xut. 

5Li israeletique laj yiq'uic batel scotol li c'usi i'albatic yu'un Moisese. Te laj yaq'uic ta 

nopol ti'ch'ulna pasbil ta nucul. Scotolic te c'ot sva'an sbaic ta stojol li Muc'ul Diose. 

6Li Moisese jech laj yal: “Li'i ja' scotol li c'usitic yaloj Muc'ul Diose. Pasic me, jech ta 

xtal yac' sba ta ilel ta atojolic xchi'uc tsots xojobal li Muc'ul Diose”, xut. 

7Li Moisese jech laj yalbe li Aarone: “Nopajan batel ta sts'el li scajleb smoton Diose. 

Milbo smoton Dios ta sventa li mulile, xchi'uc li yan jcot tsc'an chachic' sventa 

chach'aybat amule xchi'uc sventa chch'aybat smulic li jchi'iltactic ta israelale. Ac'o ta 

stojol Muc'ul Dios noxtoc li matanal sventa chch'aybat smulic jech chac c'u cha'al 

yaloj ono'ox Muc'ul Diose”, xut. 

8Li Aarone inopaj batel ta scajleb smoton Dios; te la smil li ch'ium vacax sventa 

smulique. 

9Li xnich'nabtac Aarone ta ora laj yich'beic batel ec li xch'ich'ale. Te lic sts'aj sc'ob li 

Aarone; la sbonbe ta xulub li scajleb smoton Diose. Li scomelal ch'ich'e la smaltabe o 

yoc li scajleb smoton Diose. 

10Li xepual matanal sventa mulile, xchi'uc li srinyone, xchi'uc li xepual secube te la 

xchic' ta scajleb smoton Dios jech chac c'u cha'al albil ono'ox yu'un Muc'ul Dios li 

Moisese. 

11Yan li sbec'tal xchi'uc li snuculile te bat xchic' ta spat to yo' bu spasoj scarpanaique. 

12Li Aarone la smil noxtoc li yan matanal sventa chich' chiq'uele. Li xnich'nabtac 

Aarone ja' laj yich'beic batel li xch'ich'ale. Ja' xa Aarón la smal ta sba scajleb smoton 

Dios, xchi'uc ta spat xocon. 

13Ts'acal laj yich'beic tal noxtoc li sjole xchi'uc li sbec'tal ti bic'tal bojilanbile, jech te 

la xchic' ta scajleb smoton Dios li Aarone. 

14Ts'acal la spocbeic lec li sbiquil xchi'uc li yacane. Te la xchic' ta scajleb smoton 

Dios ta sba li chic'bil matanal te chc'aq'ue. 

15Li Aarone laj yac' noxtoc li smoton Dios ta sventa xchi'iltaque. La stsac jcot tentsun, 

la smil ta sventa xch'ayubil mulil. Laj yac' ta smoton Dios jech chac c'u cha'al la spas 

ta sventa li yan matanale. 

16C'alal la xchic' li matanale, ja' jech la spasic jech chac c'u cha'al tsc'an ono'ox pasele. 

17Te lic yac' ta smoton Dios noxtoc li c'usitic co'oltic sba jech chac c'u cha'al trigoe. 

Jop ta sc'ob la xchic' te ta scajleb smoton Dios. Ja' slecoj o li yan smoton chich' 

chiq'uel ta jujun sobe. 

18La smil noxtoc li vacax xchi'uc li chij yac'ojic xchi'iltac sventa lec ch-ilatic yu'un 

Muc'ul Diose. Li xnich'nabtac Aarone ja' laj yich'ic tal li xch'ich'ale. Ja' xa Aarón la 

smalta ta sba scajleb smoton Dios xchi'uc ta spat xocon. 

19Laj yich'ic tal noxtoc li xepual vacaxe xchi'uc li xepual chije, li snee, li xepual 

sbiquile, li chib srinyone, xchi'uc li xepual secube. 

20Te jmoj laj yaq'uic xchi'uc li sna yo'ntone. Li Aarone ja' la xchic' ta scajleb smoton 

Dios li xepuetique. 

21Yan li sna yo'nton xchi'uc li sbats'i-o'e ja' la sye'ic ta stojol Muc'ul Dios li Aarón 

jech chac c'u cha'al albil ono'ox yu'un Muc'ul Dios li Moisese. 

22Li Aarone la stoy sc'ob ta stojol li xchi'iltaque; laj yac'be bendición. C'alal laj xa 

yac' ta stojol Dios li milbil matanal sventa lec ch-ilatic yu'un Muc'ul Diose, iloc' batel 

te ta scajleb smoton Dios. 

23Li Moisés xchi'uc Aarone i'ochic batel ta yut li ch'ulna pasbil ta nucule. C'alal 

iloq'uic tale, laj yac'beic bendición li xchi'iltaquique. Li Muc'ul Diose te laj yac' sba ta 

ilel xchi'uc tsots xojobal ta stojol scotol li israeletique: 

24Itsan loq'uel c'oc' te ta stojol li Muc'ul Diose. La xchic' li matanal ti sc'oplal xa'ox 

chchiq'uique xchi'uc xepuetic te oy ta scajleb smoton Diose. C'alal laj yilic li 

israeletique, tsots i'avanic; xcuxet no'ox yo'ntonic, xchi'uc la squejan spatan sbaic ta 

banamil. 

Levítico 10 

La sta smulic Nadab xchi'uc Abiú 

1Li Nadab xchi'uc Abiú, ja' li xnich'nabtac Aarone, la stsaquic jujun yav yac'alic. Laj 

yac'beic sc'ac'al xchi'uc pom; la stsanic yan c'oc' ta stojol Muc'ul Dios ti c'alal mu'yuc 

albilic jech tspasique. 

2Jech te iloc' tal c'oc' ta stojol li Muc'ul Diose, te ic'aq'uic; jech ichamic o ta stojol li 

Muc'ul Diose. 

3Li Moisese jech laj yalbe li Aarone: —Le'e ja' jech smelol ti c'alal jech laj yal li 

Muc'ul Diose: ‘Li boch'otic ta xnopaj tal ta jtojole ta xcac' ta ilel ti tuc' co'ntone. 

Scotol israeletic ta xcac'be yilic ti tsc'an chiyich'icun ta muq'ue’, xi li Muc'ul Diose —

xut Aarón li Moisese. Li Aarone mu'yuc c'usi laj yal. 

4Li Moisese laj yic' ta stojol li Misael xchi'uc Elzafán xnich'nab Uziel, ja' li sjuntot 

Aarone, jech laj yalbe: —La' iq'uic loq'uel li avuts' avalalique; le' to xbat avaq'uic ta 

spat to carpanaetic cu'untique —xut. 

5Jech inopajic batel. Ta sc'u' stuc animaetic la xpixic batel. Te to bat yaq'uic ta spat ti 

bu nacalic jech chac c'u cha'al i'albatic yu'un Moisese. 

Sc'oplal c'usi tsc'an ac'o spasic li paleetique 

6Li Moisese jech laj yalbe li Aarón xchi'uc xnich'nabe, ja' li Eleazar xchi'uc Itamare: 

—Mu me jeche'uc spispun li ajolique, xchi'uc mu me xali' ac'u'ic ta scoj me'nal, yu'un 

jech mu xachamic, xchi'uc jech mu x'ilin Muc'ul Dios ta stojol li jchi'iltactic ta 

israelale. Scotol li cuts' calaltic ti jun jts'unubal jchi'uctique ja' ac'o yat yo'ntonic ta 

sventa ti persa chtal yac' jtoj jmultic li Muc'ul Diose. 

7Mu me xaloq'uic batel li' ta ch'ulna pasbil ta nucule, naca me xachamic. Yu'un li 

vo'oxuque avich'ojic xa aceite yu'un Muc'ul Dios sventa ich'ub abtelal —xut. Li c'usi 

i'albatic yu'un Moisese, ja' jech la spasic. 

8Li Aarone ic'opanat yu'un li Muc'ul Diose, jech i'albat: 

9“C'alal cha'och ta ch'ulna pasbil ta nucule, o me ja' ch-ochic li anich'nabe, mu me 

xavuch'ic ya'lel ts'usub xchi'uc c'usiuc no'ox yan pajubtasbil, yu'un jech mu xachamic. 

Ja' jun mantal ta xcom o ta atojolic c'alal ta avalab anich'nabic. 

10Yu'un jech xu' avu'un chavotquinic c'usitic tuc', c'usi muc tuc'uc, c'usitic lec, xchi'uc 

c'usitic chopol. 

11Xchi'uc jech xu' avu'unic chachanubtasic li achi'iltaquic ta israelal ta sventa scotol li 

jmantaltac calojboxuc ta sventa Moisese”, x'utat li Aarone. 

12Li Moisese jech laj yalbe li Aarón xchi'uc xnich'nab ti cuxul to icomique, ja' li 

Eleazar xchi'uc Itamare: —Ich'ic li scomelal smoton Dios chcom ta chiq'uele, ja' li 

c'usitic jech chac c'u cha'al trigoe. Ve'anic, pero mu me xavac'beic svolesubil xch'ut, 

xchi'uc te no'ox xave'ic ta sts'el scajleb smoton Dios yu'un ja' bats'i lequil ch'ul 

matanal. 

13Te no'ox xave'ic yo' bu ts'u'iltasbil yu'un li banamile, yu'un ja' avu'unic o achi'uc 

anich'nabtac ti c'u yepal voc'bil li matanal chich' chiq'uel sventa yich'ubil ta muc' 

Muc'ul Diose yu'un ja' jech yalojbun. 

14Li sna yo'nton matanal chich' ye'el ta stojol Diose xchi'uc li yo' ti ja' sventa 

jpatantique, ja' avu'un achi'uc aqueremetic atsebetic. Te xati'ic noxtoc ti bu ts'u'iltasbil 

yu'un li banamile, yu'un ja' matanal chaq'uic jchi'iltactic sventa chich' milel ti c'u 

cha'al lec ch-ilatic yu'un Muc'ul Diose. 

15Li jec yo' ti ja' sventa apatanique xchi'uc li sna yo'nton ti ja' matanal tsc'an co'ol 

chich' aq'uel ta stojol Dios xchi'uc xepualtaque, ja' avu'unic o chcom xchi'uc 

anich'nabtac jech chac c'u cha'al yaloj Muc'ul Diose —xut. 

16Li Moisese la sjac' bu oy yu'unic li tot tentsun sventa xch'ayubil mulile. Te laj ya'ay 

ti chic'bil xa yu'unique. Jech tsots i'ilin ta stojol li Eleazar xchi'uc Itamare, ja' li chib 

xnich'nab Aarón ti cuxul to icomique. Jech laj yalbe: 

17—¿C'u yu'un muc xati'ic te ta ch'ul banamil li matanal sventa xch'ayubil mulile? 

yu'un ja' bats'i lequil ch'ul matanal yac'ojboxuc Dios sventa chach'aybeic o smul li 

jchi'iltactic ta israelale, yu'un jech ch'aybil smul chc'otic ta stojol li Muc'ul Diose. 

18Yu'un li xch'ich'ale mu'yuc chich' ich'el ochel ta yut ch'ulna, ja' yu'un tsc'an vo'oxuc 

chati'ic te ta ch'ul banamil ti jechuque jech chac c'u cha'al la calboxuc ono'oxe —xut. 

19Itac'ov li Aarone: —Nax laj yaq'uic ta stojol Muc'ul Dios li matanal sventa smulique 

xchi'uc li chic'bil matanal yu'unique. Li vu'une ja' jech la jpas ec. Vu'cun la jti' li 

matanal sventa mulile, ¿me lec chil xana' li Muc'ul Diose? —xi. 

20C'alal laj ya'ay jech li Moisese, jun yo'nton icom. 

Levítico 11 

Sc'oplal chonbolometic stac' ti'el xchi'uc bu mu stac' ti'el 
(Dt 14.3-21) 

1Li Muc'ul Diose la sc'opan li Moisés xchi'uc Aarone, jech laj yalbe: 

2“Jech xavalbe ya'yic li achi'iltac ta israelale: Scotol li chonbolometic oy ta banamile 

ja' no'ox xu' chati'ic jech chac li'i: 

3Ja' li c'usitic sna' xcha'xax sve'elic ti cha'xol svoyique. 

4Pero mu me xati'ic li yantic chonbolometique ac'o me sna' xcha'xax sve'elic, o me 

cha'xol svoyic. “Jech chac c'u cha'al li camelloe sna' xcha'xax sve'el pero mu'yuc 

cha'xol svoy. Le'e mu me xati'ic. 

5“Jech noxtoc li jun chon ti xco'laj xchi'uc mentes ti sna' xcha'xax sve'el ti mu'yuc 

cha'xol svoye, le'e mu me xati'ic. 

6“Jech noxtoc li yan jchop ta t'ule sna' xcha'xax sve'el pero mu'yuc cha'xol svoy. Le'e 

mu me xati'ic. 

7“Jech noxtoc li chitome cha'xol svoy, pero mu sna' xcha'xax sve'el. Le'e mu me 

xati'ic. 

8“Scotol le'e mu xu' chati'ic; mu xu' chapiquic ti me oy bu chamen laj ataique. Bol 

chonetic ac'o comuc avu'unic. 

9“Li c'usitic xu' chati'ic ti chch'iic ta vo'etic, ta nab, xchi'uc ta uc'umetique ja' li c'usitic 

oy yunin xic' xchi'uc oy smerioale. 

10Yan ti bu mu'yuc xic' xchi'uc smerioale mu me xati'ic, yu'un ja' bol chonetic, ac'o 

me ta uc'um, o ta nab ch'iemic. Tsc'an chach'unic o ti ja' chopolique, ac'o me muc'tic 

me biq'uitic. 

11Mu xu' chati'ic. Tsc'an jech chach'unic o ti chopole xchi'uc tsc'an chach'unic ti mu 

xu' chapiquic ti bu chamenique. 

12Scotol li c'usitic ch'iemic ta vo', ti mu'yuc xic' xchi'uc smerioalique, tsc'an 

chach'unic o ti mu stac' ti'ele. 

13“Li c'usitic xviletic ti mu xu' chati'ique ja' li'i: xic, vacos mut, ic'al xic, 

14muc'tic xulem, xchi'uc scotol li jaychop xiquetique, 

15xchi'uc scotol li jaychop jojetique, 

16xchi'uc li avestruze, li cuxcuxe, li saquil mut chch'i ta nabe, xchi'uc li jaychop bic'tal 

xiquetique, 

17li curutsuque, li xpech'al muc'ta nabe, li ibis mute, 

18li saquil pech' xch'i ta nabe, li muc'tic pech'e, li yantic xuleme, 

19li ciguenya mute, xchi'uc li jaychop joletique, li abubilla mute, xchi'uc li sots'etique. 

20“Scotol li bic'tal chonetic ti xvilique xchi'uc ti chanovic ta banamile, bol chonetic 

ac'o comuc avu'unic. 

21Pero li c'usi xu' chati'ique ja' li c'usitic oy yantic yacanic, ti xbitlajetic ta banamil 

chanov o xchi'uquique, ac'o me xvilic noxtoc. 

22Li c'usitic xu' chati'ique ja' li'i: ja' scotol li jaychop c'ulubetique, li jaychop muc'tic 

c'ulube, li chiletique xchi'uc li xc'ajbene. 

23Li yantic bic'tal chonetic ti xvilique xchi'uc ti chanovic no'ox ta banamile mu me 

stac' chati'ic. 

24“Li boch'otic tspasic jech chac li'i, me ta spiquic li chamen bic'tal chonetic le'e, 

chopol ta xcom o c'alal to ta x'och ac'ubal. 

25“Me oy boch'o ta stsac jcotuc li chamen chon le'e ac'o xchuc' sc'u', pero te chopol 

chcom o c'alal to ch-och ac'ubal. 

26“Scotol li chonbolometic ti muc cha'xoluc svoyique xchi'uc ti mu sna' xcha'xax 

sve'elique mu xu' chati'ic. Me chapiquique, chopol chacomic. 

27“Scotol li chonbolometic ti oy chanib yacan, ti petajtic yut yacanique, mu xu' 

chati'ic. Li boch'o ta spicbe sbec'tal c'alal chamen xae, chopol ta xcom c'alal to ch-och 

ac'ubal. 

28Jech noxtoc me oy boch'o ta xich'be batel sbec'tal ti chamen xae ac'o xchuc' sc'u', 

pero chopol chcom o c'alal to ch-och ac'ubal, yu'un li chonbolometic le'e mu xu' 

chati'ic. 

29“Li chonbolometic ti xjochet ta banamil chanovique, mu xu' chati'ic, ja' li sabene, li 

ch'oe, li xch'uch'e xchi'uc scotol li jaychop co'ol jech chanovique, 

30xchi'uc li muc'tic xt'ub-chone, li ayinetique, li xt'ele, li ocotse, xchi'uc li camaleone. 

31“Scotol le'e mu me xati'ic. Me oy boch'o ta spic c'alal chamenique, chopol chcom o 

c'alal to ch-och ac'ubal. 

32“Jech noxtoc, me oy c'usi chbaj yalel te chc'ot yo' bu chamen jcotuc li chonetic le'e, 

chopol chcom o. C'usiuc no'ox, me te', me c'u'il, me nucul, me coxtal, o me abtejebal, 

chopol chcom o c'alal to ch-och ac'ubal. Ts'acal ac'o yich' ts'ajel ta vo', jech lec chcom 

yan velta. 

33“Me oy chbaj ochel ta bin li chamen chon le'e, li bin xchi'uc li sbele chopol xa 

chcom o. Li bine ac'o yich' voq'uel. 

34Jech noxtoc me oy ve'lil chatinbe ya'lel li bine, chopol chcom li ve'lile. Jech ec li 

sbel bine chopol chcom noxtoc. 

35Scotol c'usi cht'ab ta sbec'tal li chamen chonetic le'e chopol chcom o. Jech noxtoc 

me oy chc'ot ta ba horno, o me ta sba yav c'oc', chopol chcom noxtoc; ac'o yich' 

jinesel. Mu xa xu' chich' tunesel. 

36“Yan ti bu chich' lupel vo'e, me ta nio', o me ta joc', mu'yuc ta soc. Ja' no'ox li 

boch'o tspic chamen chonbolometique ja' chopol chcom. 

37“Jech noxtoc me oy chc'ot ta sbec' c'usi tstac' ts'unel li chamen chonetic le'e mu'yuc 

ta soc. 

38Pero me ach'em li sbec' ts'unubile, me te chbaj yalel jcotuc li chamen chonetic le'e 

chopol xa chcom o. 

39“Me oy chcham jcotuc chonbolometic ti stac' ti'ele, me oy boch'o la spique, chopol 

chcom noxtoc c'alal to ch-och ac'ubal. 

40Me oy boch'o la sti' li c'usi jech no'ox chcham stuque, ac'o xchuc' lec sc'u', pero 

chopol chcom o c'alal to ch-och ac'ubal. Jech noxtoc li boch'o chbat xch'ay li c'usi 

chamene, ac'o xchuc' lec sc'u', pero chopol chcom o c'alal to ch-och ac'ubal. 

41“Scotol li chonetic ti xquilet ta banamil chanovique mu me xati'ic, yu'un ja' bol 

chonetic no'ox. 

42“Scotol li chonetic ti xquilet ta banamil chanovique, me ta xch'ut chanovic, me ta 

chanib yacan, o me ta ep yacan chanovique, mu xu' chati'ic yu'un ja' bol chonetic. 

43Mu me xabolibtas abaic ta jtojol ta sventa li bol chonetic ti xquilet ta banamil 

chanovique, 

44yu'un vu'un Muc'ul Diosun avu'unic, jech tsc'an chavac' abaic ta tuq'uibtasel, xchi'uc 

tsc'an tuc' avo'ntonic yu'un li vu'une tuc' co'nton. Jech tsc'an ti mu xasoques abaic ta 

sventa li chonetic ti xjochet, ti xquilet ta banamil chanovique. 

45Yu'un vu'un Muc'ul Diosun ti la jloq'uesoxuc tal ta Egiptoe, jech vu'un Diosun 

avu'unic chc'ot o. Ja' yu'un li vo'oxuque tsc'an ti tuc' avo'ntonique yu'un li vu'une tuc' 

co'nton”, xi li Muc'ul Diose. 

46“Li'i ja' chanubtasel ta sventa scotol li chonbolometic ti xvilet chanovique, ti ta nab 

oyique xchi'uc scotol li c'usitic xquilet ta banamil chanovique. 

47Yu'un jech chana'ic bu lec xchi'uc li bu chopole, xchi'uc jech chana'ic li c'usitic 

chonbolomal xu' chati'ique xchi'uc li c'usitic mu xu' chati'ique. 

Levítico 12 

Tsc'an chac' sba ta lecubtasel jun ants c'alal chcux 

1Li Muc'ul Diose la sc'opan yan velta li Moisese, jech laj yalbe: 

2“Jech xavalbe ya'yic li achi'iltac ta israelale: C'alal me oy xch'ut jun antse, me 

querem ivoc' yu'une, vucub c'ac'al mu'yuc lec chcom, co'ol jech chac c'u cha'al ti c'alal 

chil jujun ue. 

3Ta xvaxquibal c'ac'al ac'o yich' circuncisión li olole. 

4Pero li me'ile ac'o yaq'uilan sba ta lecubtasel oxlajuneb xcha'vinic (33) c'ac'al. Mu xu' 

tspic li c'usi ts'u'iltasbile xchi'uc mu xu' chbat ta ch'ulna ja' to me its'aqui ti c'u yepal 

c'ac'al tsc'an chac' sba ta lecubtasele. 

5Yan me unin tseb ivoc' yu'une, chib xemuna mu'yuc lec chcom jech chac c'u cha'al 

chopol chcom c'alal chil ono'ox xchamele. Xchi'uc ac'o yaq'uilan sba ta lecubtasel 

vaquib xchanvinic (66) c'ac'al ta sventa ti iloc' xch'ich'ale. 

6“C'alal me its'aqui ti c'u yepal c'ac'al albil chac' sba ta lecubtasele, me querem me 

tseb ivoc' yu'une, ac'o yic' batel jcotuc ch'ium chij te ta sti' scoralil ch'ulna pasbil ta 

nucul. Li chij chic' batele, ja' ti bu jun to jabil svoq'uele, yu'un ja' sventa chich' 

chiq'uel ta jmoton. Xchi'uc ac'o yic' batel jcotuc stsumut, o me jcot puruvoc stsu 

sventa chich' milel ta sventa smul; ja' ac'o yac'be li palee. 

7Li palee ac'o yac'bun ta jtojol; jech ch'aybil smul chc'ot yu'un li antse, jech 

lecubtasbil chcom o”, xi li Muc'ul Diose. Ja' jech jmantal chcom ta sventa c'alal me oy 

chvoc' queremetic, o me tsebetique. 

8Yan me mu'yuc yu'un li chije, ac'o yic' tal cha'cotuc puruvoc stsu o me cha'cotuc 

stsumut. Jcot ac'o yich' chiq'uel ta sventa jmoton; jcot ac'o yich' milel ta sventa 

xch'ayubil smul. Jech li palee ac'o yac' ta ch'aybel smul li antse, jech lecubtasbil 

chcom o. 

Levítico 13 

Mantal sventa chamel chlic ta snuculilic 

1Li Muc'ul Diose la sc'opan li Moisés xchi'uc Aarone, jech laj yalbe: 

2“Me oy boch'o ip cha'ay sital chamele, me chinetic, o me saclebtic sba snuculilic, o 

me c'a'al chin ti xu' chc'ot ta tsatsal chamele, ac'o bat yac' sba ta q'uelel ta stojol li pale 

Aarone, o me ja' ta stojol li yantic paleetic ti ja' xnich'nab li Aarone. 

3Li palee ac'o sq'uel lec c'u x'elan li c'a'al chin ta sbec'tale. Me sacuben li stsotsil yo' 

bu c'a'eme, xchi'uc me ch'opajtic xa ochel li sc'a'emale, yu'un xa ja' li c'a'el chamele. 

C'alal me laj yotquin lec ti ja' c'a'el chamele, ac'o yalbe ti mu xa stac' chi'inele. 

4“Me ja' no'ox sacleban li snuculile, me mu'yuc c'a'em ochele, xchi'uc me mu'yuc 

sacuben li stsotsile, li palee ac'o smac ta na vucubuc c'ac'al. 

5Ta svucubal c'ac'al ac'o sq'uel yan velta. Pero me te no'ox bisil o jech chac c'u cha'al 

ono'oxe, me mu'yuc yantic ch-epaj batel ta snuculile, te to ac'o smac ta na yan 

vucubuc c'ac'al noxtoc. 

6Ta svucubal c'ac'al ac'o xcha'q'uel yan velta. Pero me te xa c'unc'un ta xch'ay batel, 

xchi'uc me muc yanticuc ch-epaj batele, li palee ac'o yal ti lec xa chcom li boch'o ip 

cha'ye yu'un ja' no'ox bic'tal chinetic te ich'i. Li boch'o ip cha'ye ac'o xchuc' lec sc'u', 

jech stac' xa chi'inel. 

7“Pero me yantic tspuc sba batel li chinetic ta snuculil c'alal q'uelbil xa'ox, xchi'uc 

albil xa'ox yu'un pale ti stac' chi'inele, ac'o bat yac' sba ta q'uelel yan velta ta stojol li 

palee. 

8C'alal me laj yil pale ti yantic no'ox ta xpuc batel ta scotol sbec'tal li boch'o ipe, ac'o 

yalbe ti mu xa stac' chi'inele yu'un xa ja' tsacbil o ta c'a'el chamel. 

9“C'alal me oy boch'o chlic chamel ta snuculilique, ac'o yich' iq'uel batel ta stojol li 

palee. 

10Ac'o sq'uel lec li palee. Me sacuben snuculil ta scoj li sital chamele, xchi'uc me 

sacuben stsotsile, me lec xa xvinaj sbec'tale, 

11ja' svinajeb ti yu'un te xa me'inem o ta snuculil li c'a'el chamele. Li palee ac'o yalbe 

ti mu xa stac' chi'inele. Mu xa persauc ta smac ta na jayibuc c'ac'al yu'un mu xa stac' 

chi'inel o. 

12“Me ta anil no'ox ta spuc sba batel ta yacan c'alal ta sjol li xchamel boch'o ip cha'ye, 

ac'o sq'uel li pale ti bu c'alal xu' yu'une; 

13ac'o yotquin lec. Me anil no'ox chjelov ta scotol sbec'tal li chamele, ac'o yalbe ti 

stac' xa chi'inele yu'un li xchamele isacub xa, jech stac' xa chi'inel o. 

14Pero c'alal ja'o yorail vinajem sbec'tal ti bu c'a'eme, mu stac' chi'inel o. 

15Li palee ac'o sq'uelbe lec li sbec'tal bu c'a'eme. Me laj yile, ac'o yal ti chopole. Me 

lec xa xvinaj li beq'uete, mu xa stac' chi'inel, yu'un xa ja' li c'a'el chamele. 

16“Pero me ta sacub li xcuxul bec'tal bu lec xvinaje, ac'o bat yac' sba ta q'uelel ta 

stojol li palee. 

17Me laj yil lec li pale ti ta xa sacub ti bu c'a'eme, ac'o yal ti stac' xa chi'inele; lec xa 

chcom o. 

18“C'alal me oy boch'o chc'a' snuculil ti te chcol stuque, 

19pero me lic situbuc li yave, me sac ta q'uelel, o me saclebanic xchi'uc tsojtsojtic 

sbae, ac'o bat yac' sba ta q'uelel ta stojol li palee. 

20Jech li palee ac'o sq'uel lec. Me laj yil ti chc'a' xa ochel li snuculile, xchi'uc me 

sacuben xa li stsotsile, li palee ac'o yal ti mu xa stac' chi'inele yu'un ja' xa te chlic o li 

c'a'el chamele. 

21Me mu'yuc sacuben stsotsil ti bu ipe, xchi'uc me mu'yuc chch'enc'uj jutuc ochel 

sc'a'emal li snuculile, me te ta c'unc'un ta xcol batele, li palee ac'o smac ta na vucubuc 

c'ac'al. 

22Pero me yantic ta x'epaj batel ta snuculil li chamele, li palee ac'o yal ti mu xa stac' 

chi'inele yu'un ja' xa ip cha'ay o li c'a'el chamele. 

23Pero me mu'yuc ta x'epaj batel, me te xa no'ox ta xlut'umaj li yav bu ip to'oxe, li 

palee ac'o yal ti stac' xa chi'inele. 

24“Jech noxtoc me oy boch'o chc'ac' ta c'oc', me saclebanic me tsojtsojtic sba, o me 

sac li yav bu c'aq'ueme, 

25ac'o sq'uel lec li palee. Me sacuben stsotsil xchi'uc me ch'opch'op ochel jutuc li 

snuculile, ja' xa c'a'el chamel chlic ti bu c'aq'ueme. Ta sventa ti ja' xa ip cha'ay c'a'el 

chamele, li palee ac'o yal ti mu stac' chi'inele. 

26C'alal me laj yil li pale ti mu'yuc sacuben stsotsil ti bu saclebane, xchi'uc me mu'yuc 

ch'opch'op ochele, me ta c'unc'un ta xcol batele, li palee ac'o smac ta na vucubuc 

c'ac'al. 

27Ta svucubal c'ac'al ac'o sq'uel lec yan velta li palee. Me yantic no'ox ta x'epaj batel 

ta snuculile, li palee ac'o yal ti mu xa stac' chi'inele yu'un ja' xa ip cha'ay li c'a'el 

chamele. 

28Pero me mu'yuc ta x'epaj batel ta snuculile, me te no'ox ta c'unc'un ta xcol batele 

yu'un ja' no'ox tsitub li yav sc'aq'uemale, li palee ac'o yal ti stac' chi'inel li boch'o ip 

cha'ye yu'un ja' no'ox chlut'umaj tal li yav sc'aq'uemale. 

29“Me oy jun vinic, o ants ti chc'a' sjol, o me ta scolome, 

30li palee ac'o sq'uel c'u x'elan ti bu chc'a'e. Me chvinaj ti ch'opch'op jutuc ochel 

xchi'uc me chc'anub li stsotsile, me jich'ilic xa no'oxe, li palee ac'o yal ti mu stac' 

chi'inel li boch'o ip cha'ye yu'un ja' xa ip cha'ay se'p. Ja' xa tsatsal chamel ti oy ta sjol, 

o ta scolome. 

31C'alal me laj yotquin lec ti ja' se'p li pale, me mu'yuc chch'opq'uij ochel, xchi'uc me 

mu'yuc ic' stsotsile, ac'o smac ta na vucubuc c'ac'al. 

32Ta svucubal c'ac'al ac'o sq'uel yan velta. Me laj yil ti muc yanticuc ta x'epaj xchi'uc 

ti mu'yuc ta xch'opq'uij ochele, ti mu'yuc ta xc'anub li stsotsile, 

33ac'o yalbe ti ac'o sloc' li stsotsil sjole. Pero ti bu ipe, mu me sloc'be stsotsil. Jech li 

palee te to ac'o smac ta na yan vucubuc c'ac'al noxtoc. 

34Ta svucubal c'ac'al ac'o sq'uel lec yan velta. Me laj yil ti mu'yuc ta x'epaj batel li 

se'pbe xchi'uc ti mu'yuc ta xc'a' ochele, li palee ac'o yal ti stac' xa chi'inele. Ac'o 

xchuc' lec sc'u', jech stac' xa chi'inel o. 

35Pero me oy chc'ot ta pasel ti yantic ta x'epaj batel ta snuculil c'alal albil xa'ox ti lec 

oye, 

36li palee ac'o xcha'q'uel lec yan velta. Me yantic la spuc sba ta snuculil li se'pbe, li 

palee mu xa persauc sq'uel me c'anuben li stsotsile. Li boch'o ip cha'ye, mu xa stac' 

chi'inel o. 

37Yan me cha'ay ti te xa chpaj xchamel li boch'o ip cha'ye, xchi'uc me iq'uic xa chloc' 

tal stsotsile yu'un xa chcol o li se'pbe, jech stac' xa chi'inel. Li palee ac'o yalbe ti stac' 

xa chi'inele. 

38“C'alal me oy jun vinic, o ants ti saclebanic ta snuculile, 

39li palee ac'o sq'uelbe lec li snuculile. Me laj yil ti ch-ic'mach'tajan xa ti bu 

saclebanique yu'un ja' no'ox ilic ta bic'tal chinetic. Li boch'o jech oye, stac' chi'inel. 

40“Me oy jun vinic ta xtul sjole, me jeche' xa t'abt'ab icome, li vinique stac' 

chachi'inic. 

41Jech noxtoc me ja' no'ox chtul loq'uel ta sti'bae, me jeche' t'ajt'aj icome, stac' to 

chi'inel noxtoc. 

42Yan me ja' chlic saquil c'a'uc xchi'uc me chacmuyantic sba ti bu tulem stsotsil, me ta 

spat sjol, o me ta sti'bae, ja' c'a'el chamel te chlic tal. 

43Ac'o sq'uel lec li palee, me sac, xchi'uc me chacmuyantic sba sital ti bu c'a'eme, me 

co'ol xchi'uc li c'a'el chamel oy ta snuculile, 

44yu'un xa ja'o li c'a'el chamele; ja' svinajeb ti chc'a' xa li sjole. Li palee ac'o yal ti mu 

xa stac' chachi'inique. 

45“Li boch'o ip cha'ay c'a'el chamele, li'emic sc'u' ac'o slap, xchi'uc mu me smac li 

sjole. Jvoc' no'ox ac'o smac li sate, jech ac'o yal: ‘Chopolun, chopolun’, ac'o xiuc. 

46Ti jayib c'ac'al ip cha'ay li c'a'el chamele mu stac' chi'inel o. Stuc ac'o naquiuc ta 

spat to li acarpanaique. 

47“Jech noxtoc, c'alal me oy c'usi chvinaj lebajtic ta c'u'il pasbil ta tsotsil chij, me ta 

lino no, 

48me ta jolobil nibil ta lino, o me ta tsotsil chij, me ta nucul, o ta c'usiuc no'ox pasbil 

ta nucule, 

49me tsojtsojtic sba xyaxal chvinaje, bat ac'beic sq'uel li palee. 

50Li palee ac'o sq'uel lec c'u x'elan, xchi'uc ac'o to sq'uej comel vucubuc c'ac'al. 

51Ta svucubal c'ac'al ac'o sq'uel lec yan velta me yantic tspuc sba li c'usi oy ta c'u'il, 

me ta jolobil, me ta nucul, o li c'usitic pasbil ta nucule, yu'un xa ja'o li sc'a'el chamel 

c'u'iletic ti toj chopole. Li c'usi chc'a'e mu xa stac' tunesel. 

52C'usiuc no'ox ti jech chc'a'e ac'o yich' chiq'uel ta c'oc' yu'un ja' xa te oy li c'a'el 

chamel ti toj chopole. 

53Pero me laj yil pale ti muc yanticuc ta x'epaj batele, 

54ac'o yal mantal ti ac'o yich' chuq'uele; ac'o to yich' q'uejel vucubuc c'ac'al. 

55“C'alal me chuc'bil xa'ox li c'usi chopol te ta c'u'ile, li palee ac'o xcha'q'uel lec. Me 

laj yil ti mu'yuc ch'ayem oe, ac'o yich' chiq'uel yu'un toj chopol li c'usi te oy ta yut, o 

me ta spate manchuc me mu'yuc spucoj sba. 

56Me laj yil pale ti ch'ayem xa jutuc li c'usi oy ta c'u'il c'alal chuc'bil xae, ac'o xch'i' 

loq'uel ti bu soqueme, me jalbil c'u'il, o me ja' li nucule. 

57Pero me chlic yan veltae, me yantic ch-epaj ta c'u'il, ta jalbil poc', o ta nucule, ac'o 

yich' chiq'uel ta c'oc'. 

58Yan me chch'ay batel c'alal me laj yich' chuq'uele, ac'o to yich' chuq'uel junuc velta, 

jech lec xa chcom o”, xi li Muc'ul Diose. 

59Ja' jech mantal ta sventa c'alal me oy chlic sc'a'el chamel c'u'iletic, me ta tsotsil chij, 

o me ta lino no, yu'un jech xu' chich' alel me stac' tunesel, o me mu stac' tunesel. 

Levítico 14 

Chanubtasel ta sventa c'u x'elan chich'ic lecubtasel li boch'otic ip cha'yic c'a'el 
chamele 

1Li Muc'ul Diose la sc'opan yan velta li Moisese, jech laj yalbe: 

2“Li'i ja' chanubtasel ta sventa c'u x'elan chich' lecubtasel li boch'o ip cha'ay c'a'el 

chamele: Li boch'o ip cha'ye, ac'o yich' iq'uel batel ta stojol li palee. 

3Li pale ac'o yic' loq'uel ta spat to ti bu apasoj acarpanaique yu'un ja' te ac'o sq'uel lec. 

Me laj yil ti colem xa li sc'a'el chamele, 

4ac'o stac ta ich'el cha'cotuc bic'tal mut ti bu lequique, xchi'uc ch'ut te', tsajal poc', 

xchi'uc hisopo te' sventa chich' lecubtasel o. 

5Ac'o yal mantal ti ac'o yich' milel jcotuc li mute. Te ac'o yich' milel ta jun bin ti oy 

ya'lel lupbil tal ta nio'e. 

6Li palee ac'o stsac li jcot unin mut cuxule, xchi'uc li ch'ut te'e, li tsajal poq'ue xchi'uc 

li hisopo te'e. Ac'o sts'aj ta xch'ich'al li chamen mut te ta vo' ti lupbil tal ta nio'e. 

7Ts'acal ac'o svij ta ch'ich' vucub velta li boch'o chich' lecubtasel ta sventa c'a'el 

chamele. Ac'o yal ti lec xa icome. Li jcot mut cuxul icome ac'o scolta batel. 

8“Li boch'o chich' lecubtasele, ac'o xchuc' lec sc'u'. Ac'o xjux scotol stsotsil sbec'tal 

xchi'uc sjol; ac'o atinuc lec, jech lecuben xa chcom o. Jech xu' xa ch-och batel te yo' 

bu apasoj acarpanaique, pero vucub c'ac'al te no'ox ac'o oyuc ta osilaltic. Mu to xu' ch-

och ta scarpana. 

9Ta svucubal c'ac'al ac'o xjux yan velta li stsotsil sjole, li yisime, li smotsobe xchi'uc 

scotol li stsotsile. Ac'o xchuc' lec sc'u'; ac'o atinuc lec, jech lecubtasbil xa chcom o. 

10Ta xvaxquibal c'ac'al ac'o yich' tal cha'cotuc ch'ium chij ti bu ven lequique, xchi'uc 

jcot tsebal chij ti bu leque, ti jun to jabil svoq'uele, xchi'uc o'lol svucubal kilo lequil 

arina vots'bil ta aceite, xchi'uc jutuc mu sta o'lol litro aceite. 

11Li pale ti oy ta sventa tslecubtasvane ac'o sva'an ta jtojol li boch'o chich' lecubtasele 

xchi'uc li c'usi yich'oj tale. Te ac'o sva'an ta sti' ch'ulna pasbil ta nucul. 

12Ac'o stsac jcotuc li ch'ium chije xchi'uc li aceite ti jutuc mu o'loluc litroe. Ja' milbil 

matanal ta sventa li c'unil mulil staoje. Ac'o sye'bun ta jtojol, vu'un li Muc'ul Diosune. 

13Ts'acal ac'o smil te yo' bu chich' ono'ox milel li matanal sventa mulile xchi'uc li 

chic'bil matanaletique. Li milbil matanal ta sventa c'unil mulile ja' chich' li palee, 

xchi'uc ja' chich' noxtoc li milbil matanal ta sventa mulile yu'un ja' bats'i lequil ch'ul 

matanal xa c'otem. 

14“Li palee ac'o stsac jutebuc xch'ich'al li milbil matanal ta sventa c'unil mulile. Ac'o 

sbonbe ta slajeb xlechlechil sbats'ichiquin li boch'o chich' lecubtasele, xchi'uc ta sme' 

sbats'ic'ob xchi'uc ta sme' sbats'i-acan. 

15Ac'o xloch' jutebuc ta sts'et c'ob li aceitee. Ac'o sts'aj jun sbic'tal sbats'ic'ob ta aceite 

ti te xloch'oj ta sts'et c'obe. 

16Ac'o svij vucubuc velta ta jtojol, vu'un li Muc'ul Diosune. 

17Ti c'u x'elan chcom ta sc'ob li aceitee, ac'o xjaxbe ta slajeb xlechlechil sbats'ichiquin 

li boch'o chich' lecubtasele, xchi'uc ta sme' sbats'ic'ob, xchi'uc ta sme' sbats'i-acan. Ja' 

co'ol chich' pasel jech chac c'u cha'al li xch'ich'al milbil matanal ta sventa c'unil 

mulile. 

18Li scomelal aceite te ta sc'obe ac'o xjaxbe ta sjol li boch'o chich' lecubtasele. Ac'o 

yac' ta ch'aybel smul ta jtojol, jech ch'aybil chc'ot smul li boch'o ip cha'ye. 

19Li palee ac'o yac'bun noxtoc li milbil matanal sventa mulile yu'un ja' jech chac' ta 

ch'aybel o smul li boch'o ta xich' lecubtasele. Ts'acal ac'o smil li chij chich' chiq'uel ta 

sventa jmotone. 

20Te co'ol ac'o yac' ta sba scajleb jmoton xchi'uc li c'usitic co'oltic jech chac c'u cha'al 

trigoe. Li palee ac'o yac' ta ch'aybel smul li boch'o ip cha'ye, jech lecubtasbil xa 

chcom o. 

21“Me me'on no'ox li boch'o ip cha'ye, ac'o yic' tal jcotuc ch'ium chij sventa c'unil 

mulil, xchi'uc ac'o yich' ye'el ta jtojol jech jech chac c'u cha'al matanal sventa 

xch'ayubil smul, jech ch'aybil smul chc'ot. Ac'o yac'be xchi'ilin ech'em jutuc ta chib 

kilo arina ti bu ven leque, ti vots'bil ta aceitee. Xchi'uc ac'o yac' jutuc mu o'loluc litro 

aceite, 

22xchi'uc cha'cot puruvoc stsu, o me cha'cot stsumut, ja' ti c'u x'elan xu' yu'une. Li 

jcote ja' milbil matanal ta sventa smul; yan li jcote ja' chic'bil matanal chc'ot. 

23Ta xvaxquibal c'ac'al ac'o yich' batel ta stojol pale scotol yu'un ja' sventa chich' 

lecubtasel o. Te ac'o yac' ta jtojol ta sti' ch'ulna pasbil ta nucul. 

24Li palee ac'o stsac li jcot chij matanal sventa c'unil mulile xchi'uc li aceite ti jutuc 

mu sta o'lol litroe. Ac'o yac' ta jtojol, ja' jech chc'ot jech chac c'u cha'al ye'bil matanal. 

25Li palee ac'o smil li chij sventa c'unil mulile. Li xch'ich'ale ac'o stsac jutebuc, ac'o 

sbonbe ta slajeb xlechlechil sbats'ichiquin li boch'o chich' lecubtasele, xchi'uc ta sme' 

sbats'ic'ob, xchi'uc ta sme' sbats'i-acan. 

26Ts'acal ac'o xloch' ta sts'et c'ob jutebuc li aceitee. 

27Ac'o sts'aj jun sbic'tal sbats'ic'ob ta ch'ich' ti te xloch'oje; ac'o svij vucub velta ta 

jtojol, vu'un li Muc'ul Diosune. 

28Xchi'uc ac'o sbonbe ta aceite slajeb xlechlechil sbats'ichiquin li boch'o chich' 

lecubtasele, xchi'uc ta sme' sbats'ic'ob, xchi'uc ta sme' sbats'i-acan, ja' te yo' bu chich' 

bonbel li xch'ich'al milbil matanal ta sventa c'unil mulile. 

29Li scomelal aceitee ac'o xjaxbe ta sjol li boch'o chich' lecubtasele yu'un jech ch'aybil 

smul chc'ot ta jtojol. 

30Li palee ac'o yac' ta jtojol jcotuc li puruvoc stsue, o me ja' li stsumute, ja' li c'usi xu' 

yu'un chich' tal li boch'o chich' lecubtasele. 

31Li jcot mute ja' milbil matanal sventa mulil; li yan jcote ja' sventa chic'bil matanal. 

Xchi'uc ac'o yac' li matanal ti co'ol jech chac c'u cha'al trigoe. Li palee ac'o xch'aybe 

smul ta jtojol, jech ch'aybil chc'ot smul li boch'o ta xich' lecubtasele”, xi li Muc'ul 

Diose. 

32Ja' jech li mantal ta sventa boch'otic ip cha'yic c'a'el chamel ti mu xu' yu'unic 

chaq'uic ep matanal ta sventa chich'ic lecubtasel oe. 

Chanubtasel sventa c'u x'elan chich' lecubtasel me oy chlic sc'a'el chamel 
naetique 

33Li Muc'ul Diose la sc'opan yan velta li Moisés xchi'uc Aarone, jech laj yalbe: 

34“C'alal me ochemoxuc xa'ox batel ta Canaán banamil ti bu chacac'boxuc ta 

ac'obique, ta jtac batel c'a'el chamel ta junuc na te ta avosilalic. 

35Li boch'o jech chc'ot ta pasel ta snae, ac'o bat yalbe ya'ay li palee. Jech ac'o yalbe: 

‘Ja' c'a'el chamel yilel ti te xa chvinaj ta jnae’, ac'o yut c'otel. 

36“Li palee ac'o yal batel mantal ti ac'o sloq'uesic c'usitic te oy ta na ti c'alal mu'yuc to 

chbat sq'uel me ja' li c'a'el chamele yu'un jech mu soc scotol li c'usitic te oy ta nae. 

Ts'acal ac'o och sq'uel li palee. 

37“Me laj yil ti toj tsots chvinaj li chamel te ta c'alnae, xchi'uc me yaxlebantic sba 

chvinaj, o me chacmuyantic sbae xchi'uc me chch'opq'uij ochele, 

38ac'o loc'uc ta yut na li palee. Ac'o yal mantal ti ac'o macluc vucubuc c'ac'al li nae. 

39Ta svucubal c'ac'al ac'o bat sq'uel yan velta. Me laj yil ti yantic no'ox ta xpuc batel 

ta scotol c'alnae, 

40ac'o yal mantal ti ac'o yich' loq'uesel li tonetic bu xcuchojan xa li chamele. Te ac'o 

bat yich' ch'ayel ti bu mu'yuc lec li banamil ta spat to alumalique. 

41Xchi'uc ac'o yal mantal ti ac'o yich' josel loq'uel scotol ti c'u smuc'ul yut nae. Te ac'o 

bat yich' ch'ayel ti bu mu'yuc lec li banamil ta spat to alumalique. 

42Ac'o yich' aq'uel yan tonetic sventa chich' meltsanel ti bu laj yich' loq'uesele, xchi'uc 

ac'o yich' ac'bel yan slumal sventa chich' nojesel li yut nae. 

43“Me ts'acal chlic yan velta li chamel c'alal loq'uesbil xa'ox li tonetic bu chopolique, 

xchi'uc me josbil xa loq'uel scotol li banamil c'u smuc'ul yut nae, 

44li palee ac'o och sq'uel lec yan velta. Me laj yil ti spucoj xa sba ta scotol li nae, yu'un 

ja' xa li c'a'el chamel ti toj chopole; li nae mu xa stac' nainel. 

45Ac'o yich' vuq'uesel scotol. Li stanale, li ste'eltaque, xchi'uc scotol li c'usitic pasbil 

oe, ac'o bat yich' ch'ayel scotol yo' bu mu'yuc lec li banamil ta spat to alumalique. 

46Li boch'o ta x'och ta yut na ti c'alal yaloj mantal pale ti macal o vucub c'ac'ale, 

chopol xa chcom o c'alal to ch-och ac'ubal. 

47Li boch'o te ta xve', o te ta xvay ta yut li nae, ac'o xchuc' lec sc'u' yu'un jech lec ta 

xcom. 

48“C'alal me la sq'uel lec na li palee, me laj yil ti muc yanticuc ta x'epaj li chamel 

c'alal cha'meltsanbil xa'ox li nae, ac'o yal ti stac' xa nainele yu'un te no'ox ipaj li 

chamele. 

49C'alal chich' lecubtasel li nae, ac'o yich'ic tal cha'cotuc bic'tal mut, xchi'uc xch'ut te', 

tsajal poc', xchi'uc hisopo te'. 

50Li palee ac'o smil jcotuc li mute. Te ac'o smil ta bin ti oy ya'lel lupbil tal ta nio'e. 

51Ts'acal ac'o stsac li ch'ut te'e, li hisopo te'e, li tsajal poq'ue, xchi'uc li jcot mut ti 

cuxul toe. Ac'o sts'aj ta xch'ich'al li chamen mute xchi'uc ta vo' ti lupbil tal ta nio'e. 

Ac'o svij o vucub velta li nae. 

52Jech lecubtasbil chcom o ta xch'ich'al mut li nae, xchi'uc ta vo' ti lupbil tal ta nio'e 

xchi'uc ta sventa li jcot mut ti cuxul icome, xchi'uc ta sventa li ch'ut te'e, li hisopo te'e, 

xchi'uc li tsajal poq'ue. 

53Li mut ti cuxul comene ac'o bat scolta ta spat to alumalic. Ja' jech tsc'an pasel ta 

sventa chich' lecubtasel li nae”, xi li Muc'ul Diose. 

54Ja' jech li chanubtasel ta sventa se'p, o ta sventa c'usiuc no'ox c'a'el chamelale. 

55Ta sventa sc'a'el chamel c'u'iletic xchi'uc naetic, 

56xchi'uc ta sventa sital, ta sventa chinetic, xchi'uc ta sventa c'usitic lebajtic chlic ta 

jnuculiltique. 

57Jech xu' chich' otquinel bu chopol xchi'uc bu lec. Ja' no'ox jech yepal mantal ta 

sventa scotol li chameletic le'e. 

Levítico 15 

Mantaletic ta sventa c'usiuc no'ox chloc' yu'un jun vinic 

1Li Muc'ul Diose la sc'opan yan velta li Moisés xchi'uc Aarone, jech laj yalbe: 

2“Jech xavalbe ya'yic li achi'iltac ta israelale: Me oy jun vinic oy c'usi chloc' yu'une, 

chopol xa chcom o. 

3Ta sventa ti oy c'usi chloc' yu'un li vinique jech te chopol chcom, ac'o me te ta 

xloq'uilan, o me te macal chcom, pero chopol chcom o. 

4“Buyuc no'ox ta xmochi li vinic ti oy c'usi chloc' yu'une, chopol chcom ti bu 

chmochie. “Jech noxtoc li c'usi ta xchotlebine chopol chcom. 

5“Boch'ouc no'ox ta spic ti bu chmochi li vinique ac'o xchuc' lec sc'u', ac'o atinuc lec; 

pero chopol chcom o c'alal to ch-och ac'ubal. 

6“Boch'ouc no'ox ta xchoti te yo' bu chchoti li vinique ac'o xchuc' lec sc'u', ac'o atinuc 

lec; pero chopol chcom o c'alal to ch-och ac'ubal. 

7“Boch'ouc no'ox ta spic li vinic ti oy c'usi chloc' yu'une ac'o xchuc' lec sc'u', ac'o 

atinuc lec; pero chopol chcom o c'alal to ch-och ac'ubal. 

8“Boch'ouc no'ox ta xtubtaat yu'un li boch'o oy c'usi chloc' yu'une, li boch'o 

chtubtaate, ac'o xchuc' lec sc'u', ac'o atinuc lec; pero chopol chcom o c'alal to ch-och 

ac'ubal. 

9“Me chcaji ta jun montura li vinic ti oy c'usi chloc' yu'une, chopol chcom noxtoc li 

monturae. 

10“Boch'ouc no'ox ta spic c'usi la xchotlebin li boch'o oy c'usi chloc' yu'une, chopol 

chcom c'alal to ch-och ac'ubal. “Li boch'o ta xich' batel li c'usiuc no'ox soquem yu'un 

li boch'o oy c'usi chloc' yu'une, ac'o xchuc' lec sc'u', ac'o atinuc lec; pero chopol 

chcom o c'alal to ch-och ac'ubal. 

11“Li boch'o tspic li vinic ti oy c'usi chloc' yu'une, me muc spoc sc'obe, ac'o xchuc' lec 

sc'u', ac'o atinuc lec; pero chopol chcom o c'alal to ch-och ac'ubal. 

12“Me oy tspic bin li boch'o oy xchamele, li bine ac'o yich' voq'uel. Yan me ta te' 

pasbil li c'usi la spique, ac'o yich' poquel lec ta vo'. 

13“Me ich'abi xchamel li vinique, ac'o yac' sba ta lecubtasel vucubuc c'ac'al. Ts'acal 

ac'o xchuc' lec sc'u'; ac'o spoc sba ta vo' ti bu lupbil tal ta nio'e, jech lecubtasbil xa 

chcom o. 

14Ta xvaxquibal c'ac'al ac'o yich' tal cha'cotuc puruvoc stsu, o me cha'cot stsumut te ta 

sti' ch'ulna pasbil ta nucul. Ac'o tal yac'be pale te ta jtojol, vu'un li Muc'ul Diosune. 

15Li palee ac'o smil jcotuc ta sventa mulil; li yan jcote ac'o yac' ta sventa chic'bil 

matanal. Ja' jech tsc'an pasel ta jtojol sventa chich' lecubtasel li boch'o oy xchamele. 

16“Me oy c'usi ta sjelubtas jun vinique, ac'o spoc lec sba ta vo' scotlijil, pero chopol 

chcom c'alal to ch-och ac'ubal. 

17“Me oy jlicuc c'u'il, o me nucul ti chatin c'usi la sjelubtas li vinique, ac'o yich' 

chuq'uel lec ta vo', pero chopol chcom c'alal to ch-och ac'ubal. 

18“C'alal chchi'in sbaic xchi'uc yajnil li vinique, ac'o atinicuc lec xchibalic, pero 

chopol chcomic o c'alal to ch-och ac'ubal. 

Mantal ta sventa c'usi chich' pasel me oy jun ants chil jujun u 

19“C'alal chil u li antse, vucub c'ac'al chopol chcom. “Me oy boch'o la spique, chopol 

chcom o c'alal to ch-och ac'ubal. 

20“C'usiuc no'ox ta stasbin c'alal chvay li ants c'alal chil jujun ue, chopol chcom o ec. 

“Jech noxtoc c'usiuc no'ox ta xchotlebin, chopol chcom noxtoc. 

21“Li boch'o ta spic bu imochi li antse, ac'o xchuc' lec sc'u'; ac'o atinuc lec, pero 

chopol chcom c'alal to ch-och ac'ubal. 

22“Me oy boch'o ta spic c'usiuc no'ox la xchotlebin li antse, ac'o xchuc' lec sc'u'; ac'o 

atinuc lec, pero chopol chcom o c'alal to ch-och ac'ubal. 

23Li boch'o ta spic c'usiuc no'ox te oy ta vaybal bu imochi, o bu ichoti li antse, chopol 

chcom c'alal to ch-och ac'ubal. 

24“Me oy jun vinic chchi'in sbaic xchi'uc li ants ti chil jujun ue, me laj yatin li vinique 

vucub c'ac'al chopol chcom. Ja' jech chopol chcom noxtoc ti bu chvayique. 

25“C'alal me oy tsjelubtas ch'ich' jun ants ti muc yorailuc chil ue, me jal jech 

tspasbate, o me ja' chjalij ep c'ac'al ti chil jujun ue chopol chcom o ti jayib c'ac'al 

mu'yuc leque yu'un co'ol jech chac c'u cha'al chil u ya'yel. 

26“Buyuc no'ox ta xvay, xchi'uc c'usiuc no'ox ta xchotlebin li ants c'alal yorail ep 

c'ac'al jech ip cha'ye, chopol chcoman noxtoc jech chac c'u cha'al chopol chcom c'alal 

chil ono'ox jujun ue. 

27“Boch'ouc no'ox ta spic li c'usitic soquemique, chopol chcom ec. Tsc'an ac'o xchuc' 

lec sc'u', ac'o atinuc lec; pero chopol chcom o c'alal to ch-och ac'ubal. 



218 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

28“C'alal me ich'abi li xchamele, ac'o to smala vucubuc c'ac'al ja' to jech lecuben 

chcom o. 

29Ta xvaxquibal c'ac'al ac'o yic' tal cha'cotuc puruvoc stsu, o me cha'cot stsumut. Ac'o 

c'ot yac'be li pale te ta ti'ch'ulna pasbil ta nucule. 

30Li palee ac'o smil jcotuc ta sventa mulil; li yan jcote ac'o yac' ta sventa chic'bil 

matanal. Ja' jech ac'o spas ta jtojol ta sventa tslecubtas li ants ti ja' to ch-ech' 

xchamele. 

31Ja' jech tsc'an chapasic yu'un jech chavoq'uic ta sventa yi'lalic li achi'iltaque, xchi'uc 

jech mu xchi'ucuc yi'lalic chtalic ta ch'ulna pasbil ta nucul yo' bu chajchi'inoxuque, 

jech mu xchamic cu'un”, xi li Muc'ul Diose. 

32-33Ja' jech li chanubtasel ta sventa boch'o oy c'usi chloc' yu'une, ac'o me vinic, o me 

antsetic ti chilic jujun ue, yu'un chopol chcom o xchi'uquic. Xchi'uc ja' mantal ta 

sventa li vinic me oy chchi'in sba xchi'uc yajnil ti yorail chil jujun ue. 

Levítico 16 

Sc'ac'alil Xch'ayubil Mulil 

1C'alal chamen xa'ox li chib xnich'nab Aarón ti inopajic batel ta stojol Muc'ul Diose, 

ja'o ic'opanat yan velta yu'un Muc'ul Dios li Moisese. 

2Jech i'albat: “Albo abanquil Aarón ti mu me c'usiuc no'ox ora ch-och ta yut ch'ulna 

pasbil ta nucul te ta xcha'c'olal ta spat yo' bu joc'ol li poc' te ta yeloval smac caxae 

yu'un jech mu xcham. Yu'un li vu'une te chtal cac' jba ta ilel ta jun toc ta sba smac li 

caxae. 

3C'alal ch-och batel ta ch'ulna li Aarone, ac'o yic' ochel jcotuc ch'ium tot vacax sventa 

mulil, xchi'uc jcot chij sventa chic'bil matanal. 

4Ac'o tslap ochel li natil ch'ul c'u'il pasbil ta lino noe, xchi'uc ac'o slap ochel noxtoc li 

sbiq'uit-vex pasbil ta lino noe, xchi'uc li xchuc, xchi'uc li xpix sjol pasbil ta lino noe. 

Le'e ja' ch'ul c'u'iletic, ja' yu'un c'alal mu'yuc to ta slape, ac'o atinuc lec ba'yuc. 

5“Li Aarone ac'o stsac cha'cotuc tentsun ta sventa scotol li israeletique, ja' milbil 

matanal ta sventa smulic. Xchi'uc ac'o stsac jcotuc chij ta sventa chic'bil matanal. 

6Ts'acal ac'o yac' jcotuc ch'ium tot vacax ta sventa stuc li palee. Ja' milbil matanal 

sventa xch'ayubil smul xchi'uc yajnil xnich'nab. 

7Ac'o stsac noxtoc li cha'cot tentsune; ac'o yac'bun ta jtojol te ta ti'ch'ulna pasbil ta 

nucul. 

8Ac'o spas canal tajimol ta sventa li cha'cot tentsune. Jcot ac'o c'otuc ta jventa vu'un li 

Muc'ul Diosune; jcot chc'ot ta sventa jcuchmulil. 

9Li jcot tentsun ti chc'ot ta jtojol, vu'un li Muc'ul Diosune, ac'o smil li Aarone; ja' 

matanal chc'ot ta sventa mulil. 

10Li jcot chc'ot ta sventa jcuchmulile cuxul ac'o yac'bun ta jtojol li palee yu'un jech 

ch'aybil chc'ot smulic li israeletique. Ts'acal ac'o scolta batel ta xocol banamil yo' bu 

oy li Azazele. 

11“Li Aarone ac'o smil li jcot ch'ium tot vacax ti ja' yu'un stuque, jech ta jch'aybe ta 

co'nton smul stuc xchi'uc smul yajnil xnich'nab. 

12Ts'acal ac'o stsac li xchic'ubil pom nojem ta yac'alil scajleb jmoton te oy ta jtojole 

xchi'uc cha'jop juch'bil pom ti lec mu yiq'ue; ac'o yich' batel te ta spat yo' bu joc'ol li 

poq'ue. 

13Li pome ac'o yac' ta c'oc' te ta jtojol, jech ac'o macuc ta xch'ayilal pom li smac 

xcaxail jmantale, jech mu xcham li Aarone. 

14Ac'o stsac jutebuc xch'ich'al li ch'ium vacaxe; ac'o svij ta jot sjol li smac caxa ta 

stuq'uil sloq'ueb c'ac'ale. Xchi'uc ac'o svij ta ch'ich' vucub velta li jot sti' smac caxa ta 

yelovale. 

15Ja'o ac'o smil li tentsune; ja' matanal ta sventa smul li achi'iltaquique. Li xch'ich'ale 

ac'o yich' batel ta spat yo' bu joc'ol li poq'ue. Te ac'o svij noxtoc ta smac li caxae 

xchi'uc ta jot sti' ta yeloval, jech chac c'u cha'al tspas ta sventa li xch'ich'al ch'ium tot 

vacaxe. 

16Ja' jech lecubtasbil chcom ta sventa c'usitic chopol li yut ch'ulnae, xchi'uc ta sventa 

smulic li achi'iltaque. Ja' jech tsc'an pasel noxtoc ta sventa scotol li ch'ulna pasbil ta 

nucul ti te oy ta stojolic xchi'uc xchopolilique. 

17“Ti c'u sjalil te ochem ta ch'ulna sventa chac' ta ch'ayel mulil li Aarone, mu me 

junuc boch'o te oy ta ch'ulna ti pasbil ta nucule. C'alal me laj xa sc'an ch'aybel smul 

stuc, xchi'uc smul yajnil xnich'nab, xchi'uc smul scotol li achi'iltaque, 

18ac'o loc'uc tal; ac'o bat slecubtas ta ora noxtoc li scajleb jmoton te oy ta jtojole. Ac'o 

stsac jutebuc li xch'ich'al ch'ium tot vacaxe xchi'uc li xch'ich'al tentsune; ac'o xjaxbe 

ta xulub xchi'uc ta spat xocon li scajleb jmotone. 

19Xchi'uc ac'o svij ta sbic'tal sc'ob vucub velta ta ch'ich' li scajleb jmotone. Jech 

lecubtasbil chcom o ta sventa yi'lalic li achi'iltaque, jech ts'u'iltasbil chcom o. 

20“C'alal me laj xa slecubtasbe yut, xchi'uc scotol ch'ulna pasbil ta nucul, xchi'uc 

scajleb jmoton li Aarone, ac'o stac ta ich'el li jcot tentsun ti cuxul toe. 

21Ac'o yac' xchibal sc'ob ta sjol li tentsune; ac'o yal ta jamal c'usi chopol spasojic, c'u 

x'elan stoyoj sbaic, xchi'uc c'usi smulic li achi'iltaque. Ja' jech chich' ac'bel xcuch 

scotol muliletic li tentsune. Jun vinic ac'o yic' batel li tentsune; ac'o bat scolta comel ta 

xocol banamil. 

22Jech te cuchbil o batel smulic ta xocol banamil yu'un li tentsun yo' bu mu'yuc xa 

boch'o te nacale. 

23Ts'acal ac'o ochuc ta ch'ulna pasbil ta nucul li Aarone; ac'o sloc' li sc'u' spoc' la slap 

sventa ch-och ta ch'ulna pasbil ta nucule; te ac'o sq'uej comel. 

24Te no'ox ta yut ch'ulna ac'o atinuc lec. C'alal me laj xa slap sc'u' spoq'ue, ac'o loc'uc 

tal; ac'o bat xchic' li matanal ta sventa stuque xchi'uc li matanal ta sventa 

achi'iltaquique. Ja' jech ch'aybil chc'ot smul stuc xchi'uc smulic li achi'iltaquique. 

25Li xepual milbil matanal sventa mulile ac'o xchic' te ta scajleb jmoton. 

26Li boch'o chbat scolta comel ta xocol banamil li tentsun sventa jcuchmulile, ac'o 

xchuc' lec sc'u'; ac'o atinuc lec, jech xu' ch-och tal ta acarpanaic. 

27“Li ch'ium tot vacax xchi'uc li tentsun ti chich' milel ta sventa mulil, xchi'uc ti chich' 

ich'bel ochel xch'ich'al ta yut ch'ulna sventa xch'ayubil mulile, ac'o yich' ich'el batel ta 

spat to ti bu nacaloxuque. Te ac'o yich' chic'bel li snuculile, li sbec'tale, xchi'uc li sbel 

xch'ute. 

28Li boch'o chbat xchiq'ue, ac'o xchuc' lec sc'u'; ac'o atinuc lec, jech xu' ch-och tal ta 

acarpanaic. 

29“Ja' jech jmantal ta xcom o ta atojolic: ta slajunebal c'ac'al yochel li svucubal ue, 

tsc'an chavictaic ixim. Mu me boch'o spas jchopuc abtel avu'unic, vo'oxuc li 

israeloxuque xchi'uc li yanlumetic te nacal ta atojolique. 

30Yu'un li jun c'ac'al le'e ja' yorail ch'aybil chc'ot amulic ta jtojol, vu'un li Muc'ul 

Diosune, jech pocbil chacomic ta sventa li amulique. 

31Ja' jech jmantal ta xcom o ta atojolic: li jun c'ac'al le'e ja' xcuxubil avo'ntonic chcom 

o, xchi'uc ja' sventa chavictaic ixim. 

32Li pale ti t'ujbil xa sventa ch-och ta xq'uexol stote ac'o spas li c'usi tsc'an pasel ta 

sventa ch'aybil chc'ot amulique. Ac'o slap li ch'ul c'u'il pasbil ta lino noe; 

33ac'o slecubtas li bats'i lequil ch'ul cuartoe, xchi'uc scotol li ch'ulna pasbil ta Nucule, 

xchi'uc li scajleb jmotone. Xchi'uc ac'o yac' ta ch'aybel smul li paleetique xchi'uc 

scotol li achi'iltaquique. 

34“Ja' jech jmantal chcom o ta atojolic: ja' jun velta ta jujun jabil ac'o yac' ta ch'aybel 

smulic scotol li achi'iltaquique”, xi li Muc'ul Diose. Scotol c'usi i'albat yu'un Muc'ul 

Dios li Moisese ja' jech la spasic. 

Levítico 17 

Ja' no'ox te ta ch'ulna xu' chich' ac'bel smoton li Diose 

1Li Muc'ul Diose la sc'opan yan velta li Moisese, jech laj yalbe: 

2“Jech xavalbe li Aarón, xchi'uc xnich'nabe, xchi'uc scotol li achi'iltac ta israelale; 

vu'un li Muc'ul Diosune, ja' jech chacalboxuc mantal chac li'i: 

3“Me oy junuc Israel vinic te ta atojolic ta smil jcotuc vacax, me chij, o me tentsun te 

ta acarpanaic, o me ta spat to acarpanaic, 

4ti muc xich' tal ta ti'ch'ulna pasbil ta nucul sventa chiyac'bun jmotonin, vu'un li 

Muc'ul Diosune, oy smul chc'ot o ta sventa ti la smal ch'ich'e, ac'o yich' loq'uesel batel 

ta atojolic. 

5Ti jech chich' pasele, yu'un jech ac'o tal yaq'uic ta jtojol ti me oy tsmilic sts'unub 

yovolic ta buyuc no'ox li achi'iltaque. Yu'un jech ac'o tal yac'beic li pale te ta ti'ch'ulna 

pasbil ta nucule, jech xu' chiyac'bun ta jtojol. Ja' matanal chc'ot ta sventa lec chquilic 

li achi'iltaque. 

6Li palee ac'o svijbe xch'ich'al ta sba scajleb jmoton te ta nopol ti'ch'ulna pasbil ta 

nucule. Li xepuale ac'o xchic' sventa lec mu yic' chc'ot ta jtojol, vu'un li Muc'ul 

Diosune. 

7Yu'un jech mu xa ja'uc chbat smilbeic smoton li pucujetic ti ja' to'ox yich'ojic ta muc' 

chac c'u cha'al sdiosique. Li'i ja' jun mantal chcom o ta atojolic c'alal ta avalab 

anich'nabic. 

8“Jech xavalbe ya'yic noxtoc: Me oy junuc israel vinic, o me yanlum ti te co'ol 

nacaloxuc achi'uquic ti tsc'an chaq'uic chic'bil, o milbil matanal ta jventae, 

9me muc teuc xich'ic tal ta ti'ch'ulna pasbil ta nucule, li boch'o jech tspase, ac'o yich' 

loq'uesel batel ta atojolic. 

I'albatic ti mu xu' tsti'ic ch'ich'e 

10“Me oy boch'o ta sti' ch'ich', me israel, o me yanlum ti te co'ol nacaloxuc 

achi'uquique, ta jcontrain li boch'o jech ta spase. Ta jtu'pbe sts'unubal te ta atojolic. 

11Yu'un ja' ta sventa xch'ich'al cuxul li c'usitic cuxajtique. Xchi'uc li ch'ich'e ja' cac'oj 

ta sventa chich' aq'uel ta scajleb jmoton sventa aq'uexolic yu'un jech mu xachamic li 

vo'oxuque, yu'un ja' ta sventa ch'ich' tojbil chc'ot ti jech cuxul chacomique. 

12“Ja' yu'un jech ono'ox calojbeic li achi'iltac ta israelale: Me junuc mu me boch'o sti' 

ch'ich' avu'unic, vo'oxuc li israeloxuque, xchi'uc li yanlum te achi'inojic ta nacleje. 

13Me oy boch'o junucal avu'unic, me vo'oxuc li israeloxuque, o me yanlum ti tsmil 

jcotuc chonbolom, o me mutetic ti stac' ti'ele, malbeic li xch'ich'ale; but'ic ta banamil. 

14Yu'un ta sventa xch'ich'al cuxulic li c'usitic cuxajtique. Ja' yu'un calojboxuc ti mu 

xu' chati'beic xch'ich'al li c'usitic chamilique yu'un ja' te cuxulic o ta xch'ich'alic. Li 

boch'o ta sti'be xch'ich'ale, ac'o yich' loq'uesel ta atojolic, xcut ono'ox li achi'iltaque. 

15“Boch'ouc no'ox, me achi'iltac ta israelal, o me yanlum tsti' li c'usi jech no'ox icham 

stuque, o me scomelal ta ti'el yu'un jti'vanej bolome, ac'o xchuc' lec sc'u'; ac'o atinuc 

lec, pero chopol chcom o c'alal to ch-och ac'ubal. Ts'acal lec chcom yan velta. 

16Pero me mu'yuc ta xchuc' sc'u' xchi'uc me mu'yuc ch-atine, te xcuchoj smul ta xcom 

o”, xi li Diose. 

Levítico 18 

Pajesel ta sventa mulivajel 

1Li Muc'ul Diose la sc'opan yan velta li Moisese, jech laj yalbe: 

2“Jech xavalbe ya'yic li achi'iltac ta israelale: “Vu'un li Muc'ul Diosun avu'unique. 

3“Mu me xapasic jech chac c'u cha'al tspasic li egiptoetic ti bu to'ox lanaquiique. “Mu 

me xapasic jech chac c'u cha'al tspasic li canaanetic ti bu chaquic'oxuc batele, xchi'uc 

mu me xapasic jech chac c'u cha'al chal li mantaletic yu'unique. 

4“Ja' ich'ic ta muc' li chanubtasel cu'une; ja' pasic c'usi chal li mantaletic cu'une. 

Pasilanic me scotol c'ac'al yu'un vu'un Muc'ul Diosun avu'unic. 

5“Pasilanic me batel scotol c'ac'al li mantaletic li chanubtaseletic cu'une. Li boch'o ta 

xch'un yu'une ta xcuxi ta sventa li mantaletique. Jech chcal vu'un li Muc'ul Diosun 

avu'unique. 

6“Me junuc vinic mu me sc'opan jun ants ti ja' yuts' yalale, vu'un li Muc'ul Diosune. 

7“Mu me xamulivaj achi'uc ame'ic, yu'un ja' chavuts'inta li atotique, xchi'uc mu xu' 

jech chapasic yu'un ja' ame'ic. 

8“Mu me xac'opanbe yajnil atotic, yu'un chavuts'inta atotic me jech chapasique. 

9“Mu me xac'opan avixic, o avixlalic ac'o me ja' xnich'on atotic, o me yol ame'ic, 

yu'un ja' acha'vix, acha'ixlalic; mu me xac'opan aba achi'uquic. 

10“Mu me xac'opan amomnich'onic, me stseb aqueremic, o me stseb atsebic; mu me 

xachi'in aba achi'uquic. Me jech chapasique, chasoques ac'oplal atuquic. 

11“Mu me xac'opanbe stseb atotic ta yan yajnil, yu'un ja' xnich'on atotic, xchi'uc ja' 

avixic, o me avixlalic, jech mu xu' chachi'in aba achi'uquic. 

12“Mu me xac'opan abaic xchi'uc xvix, o me yixlal atotic, yu'un ja' jun xch'ich'alic 

xchi'uc li atotique. 

13“Mu me xac'opanbe xvix, o me smuc ame'ic, yu'un ja' jun xch'ich'alic xchi'uc li 

ame'ique. 

14“Mu me xac'opanbe yajnil ajuntotic, yu'un chavuts'inta ajuntotic me jech 

chapasique. Mu me xachi'in aba achi'uquic, yu'un ja' ajunme'ic. 

15“Mu me xac'opan avalibic, yu'un ja' yajnil aqueremic; mu xu' chachi'in aba 

achi'uquic. 

16“Mu me xac'opanbe yajnil abanquilic, o me avits'inic, yu'un chavuts'inta achi'ilic ta 

voq'uel me jech chapasique. 

17“Mu me xac'opan aba achi'uquic jun ants xchi'uc stseb, xchi'uc mu me xavic'beic 

syal'ol, me xnich'on squerem, o me yol stseb li antse. Me jech chapasique, bats'i toj 

ven chopol ta jyalel, yu'un jun xch'ich'alic xchi'uc. 

18“Mu xavic'beic smuc avajnilic; mu me xachi'in aba achi'uquic ti c'alal cuxul to li 

avajnilique yu'un jech mu xlic scontrain sbaic. 

19“Mu me xachi'in avajnilic ti c'alal ja'o yorail ta xil jujun ue. 

20“Mu me xac'opanbe yajnil achi'ilic, mu me xasoques abaic ta sventa. 

21“Mu xachic' anich'onic ta smoton dios Moloc, yu'un ta soc o jc'oplal avu'unic, vu'un 

li Muc'ul Diosune. 

22“Mu me xachi'in aba achi'uc achi'ilic ta vinical jech chac c'u cha'al chachi'inic li 

antsetique. Le'e bats'i toj ven chopol me jech chapasique. 

23“Mu me xachi'in aba achi'uquic chonbolometic, yu'un chabolibtas abaic me jech 

chapasique. Jech ec li antsetique mu me xac' sbaic ta chi'inel yu'un chonbolometic. Li 

boch'o jech tspas chac le'e, bats'i chopol ta jyalel. 

24“Mu me xasoques abaic ta sventa ti jech muliletic chac le'e, yu'un ja' jech 

sbolibtasoj sbaic li yanlum cristianoetic ti ta to jnuts loq'uel ta atojolique. 

25Li banamil bu nacalique boliben o yu'unic. Ta jchapan ta sventa ti jech tspasique, 

jech ta xetaatic loq'uel yu'un li banamile. 

26Pero vo'oxuc li israeloxuque xchi'uc li yanlum ti te co'ol nacaloxuc achi'uquique, ja' 

me pasilanic batel li mantaletic, li chanubtaseletic cu'une; mu me xapasic li c'usitic toj 

chopol jech chac c'u cha'al tspasique. 

27Yu'un ja' jech tspasic li boch'otic te nacajtique yu'un mu'yuc to'ox chac'otic li 

vo'oxuque, jech boliben o yu'unic li banamile. 

28¡Mu me xapasic jech, naca me xetaoxuc loq'uel ec li banamil jech chac c'u cha'al 

tspasbatic li cristianoetic te nacalique! 

29Li boch'o ta spas li c'usi toj chopol jech chac le'e, ac'o yich' loq'uesel batel ta 

atojolic. 

30Ja' yu'un ja' me pasilanic batel li mantaletic li chanubtaseletic cu'une. Mu me ja'uc 

xapasic li c'usitic toj chopol tspasic ti c'alal mu'yuc to te oyoxuque. Mu me xabolibtas 

abaic yu'un vu'un li Muc'ul Diosun avu'unique”, xi li Muc'ul Diose. 

Levítico 19 

Mantaletic ta sventa c'usi lec c'usi tuc' ta spasel 

1Li Muc'ul Diose la sc'opan yan velta li Moisese, jech laj yalbe: 

2“Jech xavalbe ya'yic scotol li achi'iltac ta israelale: “Tuc'uc me avo'ntonic, yu'un 

vu'un li Muc'ul Diosun avu'unique tuc' co'nton. 

3“Jujunoxuc ich'ic ta muc' li atot ame'ique. “Chabiic me li sc'ac'alil chacux 

avo'ntonique, vu'un li Muc'ul Diosun avu'unique. 

4“Mu me xbat avich'ic ta muc' yan velta li yantic diosetique. Mu me xapas sloc'obal 

adiosic ta unijesbil taq'uin. Vu'un li Muc'ul Diosun avu'unique. 

5“C'alal chavac'bicun milbil matanal sventa co'ol co'ntontique, ja' me xavaq'uic ti c'u 

cha'al xu' lec tsacbil chc'ot cu'un, vu'un li Muc'ul Diosune. 

6Li matanal chavaq'uique ac'o yich' ti'el ta yorail no'ox, xchi'uc ta yoc'omal. Me 

icomelaj ta sventa yoxibal c'ac'ale, ac'o xa yich' chiq'uel. 

7Me ta to xich' ti'el ta yoxibal c'ac'ale, chopol xa chcom o; mu'yuc xa ta jtsac. 

8Li boch'o la sti'e oy smul chcom o, yu'un la soques li c'usi voc'bil xa ta jtojol, vu'un li 

Muc'ul Diosune. Ac'o yich' loq'uesel ta atojolic. 

9“C'alal tsta yorail chatuch' atrigoique, mu me solel xquechetuc xatuch'ic, xchi'uc mu 

me xbat acha'q'uelic ti butic icome. 

10Jech noxtoc mu me xbat ac'uxc'ultabeic sat li ats'usubique, xchi'uc mu xa me 

xatamic li butic bajemique. Te ac'o comuc ta sventa me'onetic xchi'uc ta sventa 

yanlumetic. Vu'un li Muc'ul Diosun avu'unique. 

11“Mu me xa'elc'ajic. Mu me xa'epalc'opojic; mu me xalo'la abaic. 

12“Mu me xat'abic jbi ta sventa li c'usi chavalique, yu'un xu' jech chasoquesbicun o 

jc'oplal, vu'un li Muc'ul Diosune. 

13“Mu me toj simaronuc xapas abaic ta stojol achi'ilic; mu me xapojbeic c'usi oy 

yu'un. “Mu me xamacbeic stojol aviniquic yu'un ta yoc'omal to chavac'beic. 

14“Mu me xachopolc'optaic li boch'o coque. “Mu me c'usi xavac'beic ta sbe sventa 

tsbosi yacan avu'unic li ma'satetique. Xi'anic me yu'un li Dios avu'unique, vu'un 

Muc'ul Diosun. 

15“Mu me chopoluc xachapanvanic. Mu me ja'uc xapojic li me'one; mu me ja'uc 

xavich'ic ta muc' li jc'uleje. Tuc' me xachapanic li achi'iltaquique. 

16“Mu me xalo'ilta batel achi'ilic. “Mu me xachapanbe sc'oplal achi'ilic yu'un 

chamilic. Jech chcal vu'un li Muc'ul Diosune. 

17“Mu me stsoq'uetuc no'ox avo'ntonic yu'un li achi'ilic ta voq'uele. “Taq'uio lec li 

achi'ilic ti c'alal jech tsc'ane, yu'un jech mu xamaquibe ec li smule. 

18“Mu me tojtoj paqueluc avu'unic li c'usi chapasbatique; mu me tojtoj ilineloxuc 

no'ox ta stojol li achi'iltaquic ta israelale. C'ano achi'il jech chac c'u cha'al c'ux ta 

avo'nton abec'tal atuc, yu'un vu'un Muc'ul Diosun. 

19“Pasilanic me batel li mantaletic cu'une. “Mu me xavac' stec' sbaic avacaxic xchi'uc 

yan ats'unub avovolic ti mu jmojicuque. “Mu me capvots'uc xapasic li ats'unubique. 

“Mu me xalapic li c'u'il me oy c'usi yan capbil o ta jalele. 

20“Me oy boch'o ta xchi'in sba xchi'uc jun quiara ti jac'bil xa yu'un jun vinique, pero 

me mu'yuc to tojbil, xchi'uc me mu'yuc coltabil batele, ac'o stoj smulic, pero mu'yuc 

chich'ic milel yu'un mu'yuc to coltabil batel li antse. 

21Li vinique ac'o yic'bun tal jcotuc chij te ta ti'ch'ulna pasbil ta nucul; ja' matanal ta 

sventa li smul la stae. 

22Li palee ac'o yac' ta ch'aybel smul li vinic ta sventa li jcot chij chaq'ue. Jech ch'aybil 

smul chc'ot li vinique. 

23“C'alal me la'ochic xa batel ta avosilalique, me laj ats'unic te'etic ti stac' lo'bel sate, 

oxib jabil mu xu' chatul alo'ic. 

24Ta xchanibal jabile voc'bil xa chcom o ta sventa chavich'icun ta muc'; vu'un li 

Muc'ul Diosune. 

25Ta yo'bal jabile xu' xa chalo'beic li sate, jech chac' lec sat li ts'unubaltic avu'unique. 

Jech chcal, vu'un li Muc'ul Diosun avu'unique. 

26“Mu me xati'ic xchi'uc xch'ich'al li c'usi chati'ique. “Mu me xachanic t'unul; mu me 

xanopic ti xana'ic c'usi chc'ot ta pasel le' to batele. 

27“Mu me quepquepuc xaloc' li ajolique, xchi'uc mu me xatuch'beic sni'ni' li 

avisimique. 

28“Mu me xayayijes abec'talic ta scoj me oy boch'o ichame. Mu me xats'ibta 

anuculilic sventa senyail. Jech chcal vu'un li Muc'ul Diosune. 

29“Mu me xavaq'uic pasuc ta jmulavil ants li atsebique yu'un chabolibtasic. Mu me 

xavaq'uic socuc li alumalique; mu me xanojesic mulil. 

30“Ich'ic me ta muc' li sc'ac'alil chacux avo'ntonique. Ich'ic me ta muc' li ch'ulna 

cu'une. Vu'un li Muc'ul Diosune. 

31“Mu me c'usi xbat ajaq'uic ta stojol li j'ic'ch'ulelaletique xchi'uc li jt'unuletique. Mu 

me xabolibtas abaic ta scojic. Yu'un vu'un Muc'ul Diosun avu'unic. 

32“Va'ano me abaic; ich'ic me ta muc' li moletique. Ich'icun ta muc'; Vu'un li Muc'ul 

Diosun avu'unique. 

33“Mu me ilbajuc xavilic li yanlumetic te co'ol nacaloxuc achi'uquique. 

34Cuyic jech chac c'u cha'al mero achi'ilic ta israelal, c'anic lec jech chac c'u cha'al 

ac'anoj abaic li vo'oxuque. Yu'un ja' jech yanlum c'otemoxuc ec ti c'alal te to'ox 

oyoxuc ta Egiptoe, vu'un li Muc'ul Diosune. 

35“Mu me xapasic manya ti c'alal chabis avosilique xchi'uc li c'usiuc no'ox chabisique. 

36Lec tuc', lec chapal, lec staoj xabisic. Vu'un Muc'ul Diosun avu'unic ti la 

jloq'uesoxuc tal ta Egiptoe. 

37“Ch'unic me, pasic me li mantaletic, li chanubtaseletic cu'un, vu'un li Muc'ul 

Diosune”, xi li Muc'ul Diose. 

Levítico 20 

Stojol mulil ta sventa boch'o mu xch'un mantal 

1Li Muc'ul Diose la sc'opan yan velta li Moisese, jech laj yalbe: 

2“Jech xavalbe ya'yic li achi'iltac ta israelale: “Boch'ouc no'ox, me israel, o me 

yanlum ti te nacal ta Israele, me ta xac' xnich'on ta smoton li dios Moloque, ac'o yich' 

milel ta ton yu'un li achi'iltaquic te ta avosilalique. 

3Li vu'une ta jcontrain li boch'o jech tspase; ta xcules te ta atojolic yu'un tsoques li 

ch'ulna cu'une, xchi'uc tsoquesbe sc'oplal jch'ulbi ta sventa ti chac'be smotonin Moloc 

li xnich'one. 

4Pero me mu sventaicuc li achi'iltaquique, me mu smilic li vinic ti chac' ta smoton 

Moloc li xnich'one, 

5vu'un jtuc ta jcontrain xchi'uc yajnil xnich'nab li vinique. Ta jloq'ues o te ta atojolic 

xchi'uc scotol li boch'otic co'ol chopol c'usitic tspasic xchi'uque, ti ja' chbat yich'ic ta 

muc' li Moloque. 

6Me oy boch'o ta xbat ta stojol li j'ic'ch'ulelaletic xchi'uc jt'unuletique, laj xa xch'ay 

sbaic o. Ta jcontrain li boch'o jech tspase; ta jloq'ues o ta atojolic. 

7“Tuq'uibtaso me abaic, jech tuc' chac'otic ta jtojol; vu'un li Muc'ul Diosun 

avu'unique. 

8Ch'unic me, pasilanic me c'usi chal li mantaletic cu'une; vu'un Muc'ul Diosun ti 

voc'biloxuc cu'une. 

9“Li boch'o chchopolc'opoj ta stojol stot, o me sme'e, ac'o yich' milel. Ta sventa ti 

ichopolc'opoj ta stojol stot, o me sme'e, ja' yu'un ja' ta smul stuc ti chchame. 

10“Me oy boch'o tsc'opanbe yajnil xchi'ile, ac'o yich' milel li vinic xchi'uc li antse. 

11“Me oy boch'o ta xchi'inbe yajnil stote, laj xa yuts'inta li stote. Ta sventa ti jech la 

spase, ac'o yich' milel li vinic xchi'uc antse; ja' ta smul stuquic ta xchamic. 

12“Li boch'o ta xchi'in yalibe, ac'o yich' milel xchibalic. Ja' ta smul stuquic ta 

xchamic, yu'un toj chopol ti jech tspasique. 

13“Li boch'o ta xmulivaj ta xchi'il no'ox sbaic ta vinical jech chac c'u cha'al ta xchi'in 

sbaic xchi'uc jun antse, ac'o yich' milel xchibalic. Ja' ta smul stuquic ta xchamic, yu'un 

toj ven chopol ta jyalel ti jech tspasique. 

14“Li boch'o ta xic' jun tseb xchi'uc sme'e, toj chopol li c'usi tspasique; cuxul ac'o 

yich'ic chiq'uel yoxibalic, yu'un jech mu x'epaj te ta atojolic li c'usi toj chopole. 

15“Me oy jun vinic ta xchi'in sbaic xchi'uc jcot chonbolome, ac'o yich' milel li 

vinique. Jech noxtoc ac'o yich' milel ec li chonbolome. 

16“Me oy jun ants ta xchi'in sbaic xchi'uc jcot chonbolome, li ants xchi'uc li 

chonbolome ac'o yich'ic milel. Ja' ta smul stuquic ta xchamic. 

17“Me oy boch'o ta xic' yixlal, o me xvixe, ac'o me stseb stot, o me stseb sme', me la 

xchi'in sbaique, xchibalic ac'o yich'ic milel ta sat scotol li achi'iltaque, yu'un toj 

q'uexlal sba ta sventa ti la xchi'in sbaic xchi'uc yixlale, jech ta smul stuquic ta 

xchamic. 

18“Me oy boch'o ta xchi'in jun ants c'alal yorail chil jujun ue, laj xa yac' ta q'uexlal li 

antse. Jech ec li antse laj yac' sba ta q'uexlal stuc, ja' yu'un ac'o yich'ic loq'uesel ta 

atojolic. 

19“Mu me xac'opanbe yixlal atotic, o me smuc ame'ic, yu'un li boch'o ta xchi'in yuts' 

yalale te xcuchoj smul chcom xchibalic. 

20“Me oy boch'o ta sc'opanbe yajnil sjuntote, ta xuts'inta li sjuntote. Li boch'o jech 

tspase, te xcuchoj smul chcom xchibalic: mu'yuc yol xnich'onic o c'alal chchamic. 

21“Li boch'o ta spojbe yajnil xchi'il ta voq'uele, ta xuts'inta li xchi'il ta voq'uele. Le'e 

toj chopol ti jech tspase, jech mu'yuc yol xnich'onic chcomic o. 

22“Pasilanic me li mantaletic, li chanubtaseletic cu'une; ch'unic me scotol yu'un jech 

mu xasnutsoxuc loq'uel li banamil bu chbat cac' naclanique. 

23Mu me xachanic c'usi tspasic li yantic lumetic ta jnuts loq'uel ta atojolique, yu'un li 

stuquique ja' jech tspasic jech chac c'u cha'al laj calboxuque, ja' yu'un mu sts'ic cu'un 

ti jech tspasique. 

24Ja' yu'un laj calboxuc ti vo'oxuc chavich'beic li yosilalique. Vu'un jtuc chacac'boxuc 

ta ac'obic li banamil le'e; ja' ti bu ta xloc' ep ya'lel xchu' vacax xchi'uc pom jech chac 

c'u cha'al chloc' vo'e. “Vu'un Muc'ul Diosun avu'unic ti la jt'ujoxuc loq'uel ta stojol 

yantic lumetique. 

25Ja' yu'un li vo'oxuque t'ujic me ec li chonbolometic stac' ti'ele xchi'uc ti bu mu stac' 

ti'ele. Mu me xabolibtas abaic ta scoj li chonbolometic, li mutetic, li c'usi xquilet ta 

banamil chanovic ti calojboxuc mu stac' ti'ele. 

26Ja' yu'un tuc' me xapas abaic ta jtojol, yu'un vu'un li Muc'ul Diosune tuc' co'nton. 

Vu'un la jt'ujoxuc loq'uel ta stojol li yantic lumetique, yu'un jech jteclumal chac'otic. 

27“Me oy jun vinic, o me ants ti xchanoj ic'ch'ulelale xchi'uc ti chchan xa t'unule, ac'o 

yich' milel ta ton. Ja' ta smul stuquic ta xchamic”, uto li achi'iltaque, x'utat yu'un Dios 

li Moisese. 

Levítico 21 

Mantaletic ta sventa paleetic 

1Li Muc'ul Diose jech laj yalbe li Moisese: “Albo li paleetic, xnich'nabtac Aarone, mu 

me xbat scap sbaic ta sq'uelel me oy chcham junuc yuts' yalale yu'un ta soques sbaic 

me jech tspasique. 

2Ja' no'ox xu' chbat sq'uel li boch'o mero xchi'il ta voq'uele, me stot, o me sme', me 

squerem, o me stseb, me sbanquil, o me yits'in, 

3me xvix, o me yixlal ti te co'ol nacal xchi'uc ti mu'yuc to malijeme. Xu' chbat sq'uel, 

ac'o me te ta soc ta sventa. 

4Pero mu xu' chbat soques sbaic ta sventa boch'ouc no'ox. 

5“Mu me xjux sjolic; mu me setbe sni'ni' yisimic, xchi'uc mu me bu xyayij sbec'talic. 

6Ch'ul vinic ac'o spas sbaic o ta jtojol yu'un jech mu soquesbicun jc'oplal. Yu'un ja' oy 

ta sventaic chchiq'uic li matanaletique xchi'uc chaq'uic li pan te ta jtojole, ja' yu'un ta 

jc'an ti ch'ul vinic chcomic o ta jtojole. 

7“Mu me xnupin xchi'uquic jmulavil ants, xchi'uc ti bu c'opanbil xa ta vinique, xchi'uc 

ti bu ictabil yu'un smalale, yu'un voc'bilic o cu'un, vu'un li Diosune. 

8Voc'bil ac'o comicuc o ta sventa scotol, yu'un ja' oy ta sventaic chaq'uic li pan te ta 

jtojol, vu'un li Diosune. Jech tsc'an ch'ul viniquetic ac'o comicuc o ta atojolic ec, yu'un 

vu'un ti la jts'u'iltasique, ch'ul Muc'ul Diosun. 

9“Me oy stseb jun pale ti chlic mulivajuc jech chac c'u cha'al jun jmulavil antse, cuxul 

ac'o yich' chiq'uel ta c'oc' yu'un laj xa soquesbe sc'oplal li stote. 

10“Li banquilal paleetique oy ta sventaic xu' tslapic li ch'ul c'u'iletique yu'un laj xa 

yich' malbel ta sjolic li aceite sventa ich'ub abtelale. Ja' yu'un tsc'an ti mu me 

sloq'uesic li xpix sjolique, xchi'uc mu me sli' sc'u'ic ta sventa me oy boch'o chcham 

yu'unique. 

11Mu xu' ch-ochic ti bu oy animae, ac'o me stot, me sme'; mu xu' tsbolibtas sbaic o. 

12Jech noxtoc mu xu' chloq'uic o ta ch'ulna; mu xu' tsoquesbeic sc'oplal li ch'ulna 

cu'une yu'un malbil xa ta stojolic li aceite sventa ich'ub abtelal avu'unique. 

13“C'alal ta sa' yajnilique, tsc'an ja' ac'o yiq'uic ti bu stsebal toe. 

14Mu me xiq'uic jun me'on ants, me ictabil ants, me c'opanbil ta vinic, o me jmulavil 

ants. Tsc'an ja' ac'o yiq'uic ti bu stsebal toe, ti bu co'ol liquem sts'unubalic xchi'uque. 

15Yu'un jech mu chopoluc sc'oplalic xnich'nabtac xchi'uc smomnich'nabtaquic te ta 

stojol li xchi'iltaque. Yu'un vu'un li Muc'ul Diosune, vu'un la jts'u'iltasic jech voc'bil 

chcomic o ta jtojol”, xi li Muc'ul Diose. 

Ja' no'ox xu' chac'beic smoton Dios li paleetic ti lec chapal sbec'talique 

16Li Muc'ul Diose la sc'opan yan velta li Moisese, jech laj yalbe: 

17“Jech xavalbe ya'ay li Aarone: Li' ta ora, xchi'uc le' to batele mu me xac'be yabtel 

smomnich'nabtac sventa chtal yaq'uic pan ta jtojol ti me mu'yuc lec sbec'talique. 

18Me junuc mu me xnopaj tal ti me mu'yuc leque: me ma'sat, me coxo, me mu'yuc lec 

xchiquin, o me sni', 

19me c'asem yacan, o me sc'ob, 

20me vucvuc spat, me ven comcom, me oy toc ta sat, me tabil ta ch'inin, me mu'yuc 

lec snuculil, o me t'usem sbec' sc'unilique. 

21Me oy jech mu'yuc chapal sbec'tal li smomnich'nabtac Aarone, mu me xtal xchiq'uic 

matanal li' ta jtojol. Me oy c'usi soquem yu'unique, mu xu' chtal yac' pan ta jtojol, 

vu'un li Diosune. 

22Xu' tsve' li pan ac'bil ta jtojole, xchi'uc li yantic ch'ul matanaletique, xchi'uc li bats'i 

lequil ch'ul matanaletique. 

23Ja' no'ox mu xu' ch-ochic batel te ta spat li veloe, xchi'uc mu xu' ta xnopajic ta sts'el 

li scajleb jmotone yu'un xu' tsoquesic jch'ulna ta sventa ti mu'yuc lequique. Yu'un li 

paleetique voc'bilic cu'un. Vu'un li Muc'ul Diosune”, x'utat li Moisese. 

24Scotol li c'usi laj yich' albel Moisese, laj yalbe ya'ay li Aarón xchi'uc xnich'nabe, 

xchi'uc scotol li israeletique. 

Levítico 22 

Li paleetique tsc'an lec oyic c'alal chac'beic ch'ul matanal li Diose 

1Li Muc'ul Diose la sc'opan yan velta li Moisese, jech laj yalbe: 

2“Albo ya'ay Aarón xchi'uc xnich'nab ti ac'o sq'uel sbaic lec ta sventa li ch'ul 

matanaletic chaq'uic achi'iltaquic ti svoc'ojbicun xa oe, yu'un jech mu soquesic 

sc'oplal jch'ulbi vu'un li Muc'ul Diosune. 

3“Jech xavalbe ya'ay: Li' ta ora, xchi'uc le' to batele, me oy junuc smomnich'nab 

mu'yuc lec ti c'alal chtal yac' ta jtojol li ch'ul matanaletic yac'ojbicun achi'iltaque, ac'o 

yich' loq'uesel o ta jtojol; vu'un li Muc'ul Diosune. 

4“Me oy junuc smomnich'nab Aarón ip cha'ay c'a'el chamel, o me oy c'usi chloc' ta 

sbec'tale, mu xu' tsti' li ch'ul matanaletique; ja' to xu' tsti' me laj yich' lecubtasele. “Me 

oy boch'o ta spic li c'usi soquem ta scoj junuc animae, o me ta spic jun vinic ti oy c'usi 

tsjelubtase, 

5o me ta spic li boch'o mu'yuc xa lec ta sventa ti spicoj jcotuc chone, o me ta spic jun 

vinic ti mu'yuc lec ta scoj ti oy bu la soques sbae, li boch'o jech la spique chopol ta 

xcom o ec. 

6Jech chopol chcom o c'alal to ta bat c'ac'al. Mu xu' tsti' li c'usi ts'u'iltasbil cu'un ti me 

mu'yuc to atineme. 

7Ja' to lecuben chcom c'alal me ich'ay c'ac'ale; xu' xa tsti' li c'usi ts'u'iltasbil cu'une 

yu'un ja' ono'ox sve'elic. 

8Me oy c'usi jech no'ox chcham stuque xchi'uc me scomelal xa ta ti'el yu'un jti'vanej 

bolome, mu xu' ta sti'ic yu'un jech mu soques sbaic ta sventa. Jech chcal vu'un li 

Muc'ul Diosune. 

9“Albo ya'yic ti ac'o me xch'unic li jmantaltaque yu'un jech mu sta smulic ta jtojol, 

jech mu xchamic yu'un voc'bilic cu'un; vu'un li Muc'ul Diosune. 

10“Mu'yuc boch'o yan xu' tsti' li c'usi ts'u'iltasbil cu'une. “Me jvayna yu'un li palee, o 

me svinic ta abtel, mu xu' tsti' li c'usi ts'u'iltasbil cu'une. 

11“Me oy smozo ti manbil yu'un li palee, xu' tsti' li c'usi ts'u'iltasbil cu'une. Jech 

noxtoc li boch'otic te voq'uemic ta sna li palee, xu' te tsti'ic ec li sve'el palee. 

12“Me oy stseb jun pale malijem ta yan vinic ti yan o bu liquem sts'unubale, mu xu' 

tsti' li ch'ul matanal chich'ic ac'bel li paleetique. 

13Yan me ja' me'on ants, o ictabil yu'un smalal ti mu'yuc yalab, ti co'ol chac c'u cha'al 

stsebal tsut batel ta sna stote, xu' tsti'be sve'el li stote. Ja' no'ox mu xu' tsti' li boch'o 

yan bu liquem tale. 

14“Me oy boch'o ta sve' ti muc sna' me ja' li c'usi ts'u'iltasbil cu'une, ac'o xq'uextabe 

sutel li palee, xchi'uc ac'o to yac' yan jun ta vo'vo'. 

15Li paleetique mu me xaq'uic soquesic achi'iltaquic li c'usitic lecubtasbil xa cu'un ti 

chtal yac'bicun ta jtojole. 

16Yu'un chac'be sta smulic ta jtojol me chac'be sve'ic li c'usi ts'u'iltasbil cu'une; vu'un 

Muc'ul Diosun”, xi li Muc'ul Diose. 

Mantaletic ta sventa c'u x'elan sts'unub yovolic xu' chaq'uic smoton Dios 

17Li Muc'ul Diose la sc'opan yan velta li Moisese, jech laj yalbe: 

18“Jech xavalbe ya'yic li Aarón, xchi'uc xnich'nabe, xchi'uc scotol li achi'iltaque: Me 

oy jun israel, o me yanlum te achi'inojic ta naclej ti chtal yaq'uic jmoton sventa chich' 

chiq'uel yu'un its'aqui xa yu'unic li c'usi yalojic ta jtojole, o me matanal ti yutsil no'ox 

yo'nton chtal yaq'uique, 

19ja' ac'o yich' tal ti bu ven leque, yu'un jech xu' ta jtsac. Ja' ac'o tal yaq'uic li tot 

vacaxe, li tot chije, o li tot tentsune, 

20pero tsc'an ja' ti bu ven leque, yu'un jech xu' ta jtsacbeic. 

21“Jech noxtoc me oy boch'o chtal yaq'uic jmoton sventa lec chquilique, o me sventa 

its'aqui xa yu'un li c'usi yaloj tspasique, o me ja' li jmoton ti yutsil no'ox yo'nton 

chaq'uique, ja' no'ox ac'o yiq'uic tal vacax, o me chij ti ven leque yu'un jech ta 

jtsacbeic. 

22Mu me ja'uc xaq'uic li ma'sate, ti tuch'ultic sbae, ti mu'yuc lec yoc sc'obe, ti oy 

xch'ocale, ti oy ch'inin ta sbec'tale, ti oy xchamel snuculilique. Xchi'uc mu me xaq'uic 

sventa chich' chiq'uel te ta scajleb jmoton; vu'un li Muc'ul Diosune. 

23Li jmoton ti ta yutsil yo'nton chaq'uique, xu' chiq'uic tal jcotuc tot vacax, o tot chij ti 

bu mu co'oluc snatiquil yoc sc'obe. Pero me ja' jech chich'ic tal ta sventa tsts'aqui 

yu'unic spasel c'usi yalojic ta jtojole, mu'yuc ta jtsacbeic. 

24Jech noxtoc mu xu' chich'bicun tal jmotonin sts'unub yovolic me tuch'emic, o me 

t'usem sbec' sc'unilic, o me pasbilic ta capone. Le'e mu me jechuc xapasic te ta 

avosilalic. 

25Jech noxtoc mu me xatsaquic me ja' jech x'elan chtal yac'boxuc ve'lil chtun te ta 

ch'ulna avu'unic li yanlumetique yu'un mu'yuc lequic, jech mu'yuc ta jtsac”, xi li 

Muc'ul Diose. 

Mantaletic ta sventa c'u x'elan tsmilic matanaletic 

26Li Muc'ul Diose la sc'opan noxtoc li Moisese, jech laj yalbe: 

27“C'alal me oy chvoc' avacaxic, achijic, o me atentsunique, vucub c'ac'al te ac'o 

chu'untasatuc yu'un sme'. Te xlic batel ta xvaxquibal c'ac'ale xu' xa chich' chiq'uel ta 

sventa jmoton; tsacbil xa chc'ot. 

28“Mu me ta junuc no'ox sc'ac'alil xamilic xchi'uc yol li avacaxic, o achijique. 

29“C'alal chavac'bicun jmoton sventa oy c'usi chatojbicun ta vocole, ja' me jech 

xapasic jech chac c'u cha'al tsc'an pasel ta sventa lec tsacbil chc'ote. 

30Jech noxtoc, ti'anic te no'ox ta yorail. Mu xa me xacomtsanic ta sventa yoc'omal. 

Vu'un Muc'ul Diosun. 

31“Pasilanic me, ch'unic me scotol li mantaletic cu'une; vu'un li Muc'ul Diosune. 

32“Mu me xasoquesbeic sc'oplal li jch'ulbie, yu'un jech chvinaj ti ch'ul Diosun o te ta 

atojolic, vo'oxuc li israeloxuque. Vu'un Muc'ul Diosun ti voc'biloxuc o cu'une. 

33Xchi'uc vu'un la jloq'uesoxuc tal ta Egipto jech vu'un Diosun chic'ot o avu'unic”, xi 

li Muc'ul Diose. 

Levítico 23 

Sc'oplal jujun muc'tic q'uin 
(Nm 28.16-25) 

1Li Muc'ul Diose la sc'opan yan velta li Moisese, jech laj yalbe: 

2“Jech xavalbe scotol li achi'iltac ta israelale: Li otoletic xchi'uc li c'ac'aletic ti voc'bil 

chcom o ta jventa, ja' li ch'ul tsobajeletic sbi chcom avu'unique, ja' li'i: 

3“Vaquib no'ox c'ac'al xu' cha'abtejic; yan ta svucubal c'ac'ale ja' sc'ac'alil chacux 

avo'ntonic. Ja' yorail chapasic jun ch'ul tsobajel sventa chavich'icun ta muc', jech mu 

xu' chapasic jchopuc abtel. Buyuc no'ox nacaloxuc batel, ja' sc'ac'alil chacux 

avo'ntonic o li jun c'ac'al le'e. 

4“Li c'usitic ora tsc'an chapasic jun ch'ul tsobajel, o jun q'uin sventa chavich'icun ta 

muc, ti persa tsc'an chatsob abaic c'alal me la sta sc'ac'alile, ja' li'i: 

5“Ta sbatel c'ac'al ta xchanlajunebal c'ac'al yochel li sliqueb ue, ja' yorail tsc'an 

chapasic li q'uin Coltael sventa chavich'icun ta muq'ue. 

6“Ta svo'lajunebal c'ac'ale ja' xa yorail chapasic li q'uin sventa pan ti mu'yuc yich'oj 

svolesubil xch'ute; ja' sventa chavich'icun ta muc'. Vucub c'ac'al chlic ave'ic pan ti 

mu'yuc yich'oj svolesubil xch'ute. 

7Ta sba c'ac'ale tsc'an chapasic jun ch'ul tsobajel ta jventa. Mu me xapasic jchopuc 

tsatsal abtel. 

8Li vucub c'ac'ale tsc'an te chachiq'uilanbicun o batel jmoton. Ta svucubal c'ac'ale ja'o 

chapasic yan ch'ul tsobajel noxtoc sventa chavich'icun ta muc'. Mu me xapasic 

jchopuc abtel avu'unic”, xi li Muc'ul Diose. 

Sq'uinal c'alal tsliquesic stsobel c'usitic chloc' yu'unic 
(Nm 28.26-31) 

9Li Muc'ul Diose la sc'opan noxtoc li Moisese, jech laj yalbe: 

10“Jech xavalbe ya'yic scotol li achi'iltac ta israelale: C'alal me la'ochic xa'ox batel te 

ta avosilic yo' bu chacac'boxuque, me la sta yorail chatsob atrigoique, li sba chucal 

atrigoic chatuch'ique ich'ic batel ta stojol li palee. 

11Ta yoc'omal c'alal chacux avo'ntonique, ac'o sye' ta jtojol li palee, jech tsacbil ta 

xc'ot cu'un li jchuc trigoe. 

12Te no'ox ta sc'ac'alil ac'o yac' jcotuc chij ti jun to jabil svoq'uele, ti bu ven leque. Ja' 

chic'bil matanal chc'ot ta jventa; vu'un li Muc'ul Diosune. 

13Xchi'uc ac'o yich'ic tal o'lol yo'bal kilo arina ti bu ven lec, ti vots'bil ta aceitee. Ac'o 

yich' chiq'uel; ja' matanal ti lec mu yic' chc'ot ta jtojol; vu'un li Muc'ul Diosune. Li 

c'usi tsc'an sventa chich' maltael oe, ac'o yac' jun litro ya'lel ts'usub. 

14Mu to xu' chave'ic pan; mu xu' chave'ic bacubtasbil bec' trigo, xchi'uc yaxal bec' 

trigo ti me mu'yuc avac'ojic li jmoton laj calboxuque. Ja' jech jmantal chcom o ta 

atojolic c'alal ta avalab anich'nabic ti buyuc no'ox nacaloxuque. 

15“C'alal me laj avaq'uic ta jtojol li sba chucal atrigoic sventa jmotone, ta yoc'omal 

xlic avatic batel vucub xemuna. 

16C'alal me la sta vucub xemunae, ta yoc'omal li svucubal xemunae ja'o te tsts'aqui 

lajuneb yoxvinic (50) c'ac'al. Ja'o yorail xtal avaq'uic jmotonin li ach' bec' trigo ti ja' to 

chloc' avu'unique. 

17Ich'ic tal chibuc pan pasbil ta lequil arina ti yich'oj svolesubil xch'ute. Ja' chanib kilo 

yalal li jujun pane; ja' jmoton chc'ot ta sventa li sba sat c'usitic chloc' avu'unique. 

18Jmoj ac'o yich'ic tal xchi'uc vuccot ch'ium chij ti jun to jabil svoq'uele, xchi'uc jcot 

ch'ium tot vacax, xchi'uc cha'cot chij ti bu ven leque. Ja' chic'bil matanal chc'ot ta 

jtojol, xchi'uc ja' matanal ti lec mu yic' chc'ot ta jtojole. Tsc'an te ono'ox oy li strigoal 

xchi'uc ya'lel sts'usubale. 

19“Jech noxtoc tsc'an chaq'uic jcot tentsun, ja' milbil matanal sventa amulic, xchi'uc 

cha'cot ch'ium chij ti jun to jabil svoq'uele, ja' milbil matanal sventa co'ol co'ntontic. 

20Li palee ac'o sye' ta jtojol li matanaletique, ja' li spanil sba sat c'usitic chloc' 

avu'unique xchi'uc li cha'cot ch'ium chije. Li matanaletic le'e ts'u'iltasbil xa chcom o 

cu'un ta sventa li paleetique. 

21“Li jun c'ac'al le'e tsc'an chapasic jun ch'ul tsobajel sventa chavich'icun ta muc'. Mu 

me boch'o spas jchopuc tsatsal abtel. Li'i ja' jun mantal chcom o ta atojolic c'alal ta 

avalab anich'nabic ti buyuc no'ox nacaloxuque. 

22“C'alal tsta yorail chatuch' atrigoique, mu me solel xquechetuc xatuch'ic scotol, 

xchi'uc mu xa me xbat acha'q'uelic ti butic chcome. Te ac'o comuc ta sventa me'onetic 

xchi'uc yanlumetic. Jech chcal; vu'un li Muc'ul Diosun avu'unique”, xi li Muc'ul 

Diose. 

Q'uin sventa chich' jupanel oq'uesetic 
(Nm 29.1-6) 

23Li Muc'ul Diose la sc'opan li Moisese, jech laj yalbe: 

24“Jech xavalbe ya'yic scotol li achi'iltac ta israelale: Ta sba c'ac'al li svucubal ue 

chabiic jun c'ac'al sventa chacux avo'ntonic, xchi'uc pasic jun ch'ul tsobajel sventa 

chavich'icun ta muc', xchi'uc jupano avoq'uesic sventa chana'icun. 

25Jech noxtoc tsc'an chachic'bicun jmoton. Mu me boch'o spas jchopuc tsatsal abtel 

avu'unic”, xi li Muc'ul Diose. 

Sc'ac'alil Xch'ayubil Mulil 
(Nm 29.7-11) 

26Li Muc'ul Diose la sc'opan yan velta li Moisese, jech laj yalbe: 

27“Ta slajunebal c'ac'al yochel li svucubal ue ja' xa Sc'ac'alil Xch'ayubil Mulil. Tsc'an 

chapasic jun ch'ul tsobajel sventa chavich'icun ta muc'; tsc'an chavictaic ixim, xchi'uc 

tsc'an chachic'bicun jmoton sventa chavich'icun ta muc'. 

28Li jun c'ac'al le'e mu me xapasic jchopuc abtel, yu'un ja' sc'ac'alil chajch'ayboxuc 

amulic, jech mu'yuc xa amulic chaquiloxuc. 

29Me oy boch'o mu sc'an xicta ixim li jun c'ac'al le'e, ac'o yich' loq'uesel ta atojolic. 

30Jech noxtoc boch'ouc no'ox ta spas jchopuc abtel li jun c'ac'al le'e ta xculesic o te ta 

atojolic. 

31“Mu me xapasic jchopuc abtel. Ja' jun mantal ta xcom o ta atojolic c'alal ta avalab 

anich'nabic ti buyuc no'ox nacaloxuque. 

32Li jun c'ac'al le'e ja' sc'ac'alil chacux avo'ntonic, xchi'uc tsc'an chavictaic ixim. Ta 

bat c'ac'al ta sbalunebal c'ac'al yochel li ue tsc'an te chlic acux avo'ntonic c'alal to ta 

bat c'ac'al ta yoc'omal”, xi li Muc'ul Diose. 

Q'uin sventa Yaxnaetic 

(Nm 29.12-40) 

33Li Muc'ul Diose la sc'opan noxtoc li Moisese, jech laj yalbe: 

34“Jech xavalbe ya'yic li achi'iltac ta israelale: Ta svo'lajunebal c'ac'al yochel li 

svucubal ue ja' yorail xapasic vucub c'ac'al q'uin Yaxnaetic ta sventa chavich'icun ta 

muc'; vu'un li Muc'ul Diosune. 

35Ta sba c'ac'ale pasic jun ch'ul tsobajel sventa chavich'icun ta muc'. Mu me boch'o 

spas jchopuc abtel avu'unic. 

36Li vucub c'ac'al le'e te xachiq'uilanbicun o jmoton; vu'un li Muc'ul Diosune. Ta 

xvaxquibal c'ac'ale pasic jun ch'ul tsobajel sventa chavich'icun ta muc', xchi'uc 

chic'bicun jmoton noxtoc. Yu'un ja' yorail jun q'uin avu'unic, jech tsc'an mu boch'o 

spas jchopuc abtel avu'unic. 

37“Ja' jech li sc'ac'alil q'uinetic ti tsots sc'oplal tsc'an chapasic ta jventae, xchi'uc ti 

tsc'an ja'o te chapasic jun ch'ul tsobajel sventa chavich'icun ta muq'ue, xchi'uc ti tsc'an 

te chachic'bicun, chamilbicun jmotone. Xchi'uc ja'o tsc'an te chavich'bicun tal 

jmotonin li ya'lel ats'usubique, ja' ti c'u x'elan tsc'an aq'uel jujun c'ac'al ta jujuchope. 

38Ja' slecoj o li sc'ac'alil chacux avo'ntonic ta jventae, xchi'uc li yan matanaletic 

chavaq'uique, xchi'uc li jmoton chavaq'uic ta sventa tsts'aqui avu'unic li c'usi avaloj 

chapasic ta jtojole, xchi'uc li matanal ti yutsil avo'nton chavaq'uique. 

39“Ta svo'lajunebal c'ac'al yochel li svucubal u c'alal laj xa'ox atsobic sat li c'usitic 

ats'unojique, pasic vucub c'ac'al q'uin sventa chavich'icun ta muc'. Ta sba c'ac'al, 

xchi'uc ta xvaxquibal c'ac'ale cuxo no'ox avo'ntonic. 

40Ta sba c'ac'ale ich'ic tal sat te'etic ti bu ven lequique, xchi'uc yanal xan, c'ob te' ti lec 

pim yanale, xchi'uc li obte'etic xch'i ta ti'ti' uc'ume. Cuxetuc no'ox avo'ntonic; pasic 

vucub c'ac'al q'uin te ta jtojol; vu'un li Muc'ul Diosun avu'unique. 

41Ta svucubal u li jujun jabile ja' jech xapasic vucub c'ac'al q'uin ta jventa; vu'un li 

Muc'ul Diosune. Ja' jun mantal chcom o ta atojolic c'alal ta avalab anich'nabic. 

42Li vucub c'ac'ale ta yaxna no'ox me xanaquiic acotolic, vo'oxuc li mero 

sts'unubaloxuc israele. 

43Yu'un jech chlic sna'ic avalab anich'nabic ti ja' jech ta unin yaxnaetic no'ox inaquiic 

tal li amoltot ayame'ic ta vo'one ti c'alal la jloq'uesic tal ta Egiptoe. Vu'un li Muc'ul 

Diosun avu'unique”, xi li Muc'ul Diose. 

44Li Moisese laj yalbe scotol xchi'iltac c'usitic ora tsc'an tspasic jujun q'uin ta sventa li 

Muc'ul Diose. 

Levítico 24 

Aceite sventa candiletic 
(Ex 27.20-21) 

1Li Muc'ul Diose la sc'opan yan velta li Moisese, jech laj yalbe: 

2“Albo scotol achi'iltac ti ac'o yich'ic tal mero yaceiteal olivaetic sventa candiletic 

yu'un tsc'an te tsanal o scotol c'ac'al. 

3Ja' oy ta sventa chchapan li Aarone yu'un jech te ac'o tsanaluc o scotol c'ac'al ta jtojol 

te ta ch'ulna pasbil ta nucul ta sc'al li velo ta sts'el xcaxail jmantale. Li'i ja' jun mantal 

chcom o ta atojolic c'alal ta avalab anich'nabic. 

4Jech noxtoc ja' oy ta sventa chchapan lec li candiletic ta candelero pasbil ta c'anal 

taq'uine yu'un jech te tsanaluc o ta jtojol. 

Sc'oplal pan ac'bil ta stojol Dios 

5“Pasic lajchabuc (12) pan ta arina ti bu ven leque; ja' o'lol yo'bal kilo arina xapasic li 

jujun pane. 

6Te xavaq'uic ta ba mexa ti pasbil ta c'anal taq'uin te oy ta jtojole. Cha'chol xavaq'uic, 

vacvac yich'oj sba jujuchol. 

7Ta jujuchol li pane aq'uic bats'i pom ta sba yu'un jech lec mu yic'; ja' jech chac c'u 

cha'al chic'bil matanal chc'ot ta jtojol ta sventa sna'ubil li israeletique. 

8Ta jujun sc'ac'alil chacux avo'ntonique te me xavaq'uic o scotol c'ac'al li pan ta jtojol, 

vu'un li Muc'ul Diosune. Ja' jech chapal chcom o ta atojolic, vo'oxuc li israeloxuque. 

9Li pane ja' yu'unic o li Aarón xchi'uc xnich'nabe. Te no'ox ac'o sve'ic ta ch'ul 

banamil, yu'un li matanaletic chich' chiq'uel ta jventae ja' bats'i lequil ch'ul matanal 

c'otem”, xi li Muc'ul Diose. 

Stojol smulic boch'otic chopol chc'opojic ta stojol Dios 

10-11Oy jun vinic te ta stojol li israeletique, ja' Egipto vinic li stote. Yan li sme'e ja' 

israel ants; Selomit sbi li antse. Ja' stseb jun vinic Dibri liquem ta jchop yu'un Dan. Li 

yol israel antse laj yut sbaic xchi'uc jun israel vinic te ta scarpanaic. Li yol israel antse 

la xchopolc'optabe sbi li Muc'ul Diose. Jech te laj yiq'uic batel ta stojol li Moisese. 

12Te to la stiq'uic ta chuquel, yu'un ta smalaic albel yu'un Muc'ul Dios c'usi xu' 

tspasbeic li vinique. 

13Li Muc'ul Diose la sc'opan li Moisese, jech laj yalbe: 

14“Loq'uesic batel te ta acarpanaic li boch'o ichopolc'opoje. Li boch'otic laj ya'yic 

c'usi laj yale ac'o yac' sc'obic ta sjol. Ac'o smilic ta ton scotol li achi'iltac ta israelale. 

15-16Jech xavalbe ya'yic scotol li achi'iltac ta israelale: Li boch'o chchopolc'opoj, o me 

yan xich' xal ta jtojol, vu'un li Muc'ul Diosun yu'une, te xcuchoj smul chcom o. Ac'o 

yich' milel ta ton yu'un scotol li achi'iltaquic ta israelale. Me yanlum, o me achi'ilic ta 

israelal ti chopol chc'opoj ta jtojol vu'un li Muc'ul Diosune, ac'o yich' milel. 

17“Li boch'o ta smil xchi'ile, ac'o yich' milel ec. 

18“Li boch'o ta smilbe sts'unub yovol xchi'ile, ac'o xq'uextabe. 

19“Li boch'o ta syayijes xchi'ile, ac'o yich' yayijesel ec jech chac c'u cha'al tspasbe 

xchi'ile. 

20Me ta sc'asbe sbaquil xchi'ile, ac'o yich' c'asbel sbaquil ec. Me ta stu'pbe sat xchi'ile, 

ac'o yich' tu'pbel sat ec. Me ta scolesbe stanal ye xchi'ile, ac'o yich' colesbel stanal ye 

ec. Ti c'u x'elan svocol chac'be xchi'ile, ja' jech ac'o yich' pasbel ta sbec'tal stuc ec. 

21“Li boch'o ta smilbe sts'unub yovol xchi'ile, ac'o yac'be xq'uexol. Yan li boch'o ta 

smil xchi'ile, ac'o yich' milel ec. 

22“Ja' jech mantal ta xcom ta sventa li yanlumetique xchi'uc vo'oxuc li israeloxuque; 

vu'un li Muc'ul Diosun avu'unique”, xi li Muc'ul Diose. 

23Li Moisese lic yalbe ya'ay scotol li xchi'iltaque. Jech te laj yiq'uic loq'uel li boch'o 

ichopolc'opoj ta stojol Diose; la smilic ta ton. Li israeletique ja' jech la spasic jech 

chac c'u cha'al i'albat yu'un Muc'ul Dios li Moisese. 

Levítico 25 

Sjabilal sventa chac'be xcux yosilic 

1Li Muc'ul Diose la sc'opan li Moisés te ta vits Sinaie, jech laj yalbe: 

2“Jech xavalbe ya'yic scotol li achi'iltac ta israelale: C'alal me la'ochic xa'ox batel ta 

avosilic ti bu chacac'boxuque, li avosilique tsc'an chavac'beic xcux sventa 

chavich'icun ta muc'. 

3Vaquib jabil xu' chats'unic li c'usitic chats'un ta avosilique, xchi'uc vaquib jabil xu' 

chaq'uel chatuc'ulanic li ts'usubtic avu'unique, xu' chatulbeic sat. 

4Ta svucubal jabile ac'bo xcux li avosilique; ja' sventa chavich'icun ta muc'. Mu xa 

c'usi xats'unic; mu xa xaq'uel xatuc'ulanic li ts'usubtic avu'unique. 

5Xchi'uc mu xa xatuch'ic, mu xa xatsobic li atrigoic ti jech xa no'ox te chch'i stuc 

c'alal lajem xa atsobic scotole. Xchi'uc mu me xatsobbeic sat li ts'usubtic avu'unic ti 

c'alal mu'yuc xa q'uelbil tuc'ulanbil avu'unique yu'un tsc'an chavac'beic lec xcux o li 

avosilique. 

6Ti c'u yepal c'usitic chloc' c'alal yorail chcux li avosilique, ja' yu'unic o li amozoique, 

li aquiaraique, li aviniquic ta abtele, xchi'uc li yanlumetic ti te co'ol nacaloxuc 

achi'uquique. 

7Xchi'uc lec xve' o ats'unub avovolic xchi'uc li te'tical chonbolometic oy ta 

avosilalique. Scotol li c'usitic chloc' stuc ta avosilique ja' sve'elic scotolic. 

Sjabilal Colem Chcom Scotol 

8“Tsc'an chavatic vucub velta chcux li avosilique. Ja' jun velta chavatic ta vucvuc 

jabil; ja' baluneb yoxvinic (49) jabil xloc' ta scotol ti c'alal tsts'aqui li vucub velta 

chcux avosilique. 

9Ta slajunebal c'ac'al yochel li svucubal ue ja' Sc'ac'alil Xch'ayubil Mulil. Jupanic li 

xulub achijic ta scotol avosilalique. 

10Ta slajunebal yoxvinic (50) jabile ja' ch'ul jabil chc'ot avu'unic. Ja' Sjabilal Colem 

Chcom Scotol, ja' yorail xu' chataic ti c'u ono'ox x'elan oyoxuc jujunoxuque. Xchi'uc 

ja'o yorail xu' chavalic ti colem chcom scotol li jnaclumetic te ta avosilalique. Ac'o 

suticuc ta sna stuquic, o ta sna stot sme'ic. Ac'o sventainic yan velta li yosil stuquique. 

11Ta slajunebal yoxvinic (50) jabile ja' Sjabilal Colem Chcom Scotol. Li jun jabil le'e 

mu me c'usi xats'unic ta avosilic; mu me xatsobic, mu me xatuch'ic li trigo ti te no'ox 

chch'i stuque. Mu me xaq'uel xatuc'ulanic li ts'usubtic avu'unique, xchi'uc mu me 

xatsobbeic sat. 

12Yu'un ja' li Sjabilal Colem Chcom Scotole; ja' ch'ul jabil c'otem avu'unic. Li c'usitic 

chloc' ta te'tique xu' chave'ic. 

13“Li Sjabilal Colem Chcom Scotole xu' chasutic batel chbat aventainic li avosilic 

jujunoxuque. 

14C'alal me oy boch'o tsman, o me chchon yosil avu'unique, mu me xalo'la abaic. 

15Li boch'o ta smane ja' te ac'o sliquesbe stojol ta yech'el li Sjabilal Colem Chcom 

Scotole. Jech ec li boch'o ta xchone ja' jech yepal ac'o sc'anbe stojol ti c'u yepal jabil 

xu' tsbalin c'alal to tsta li yan Sjabilal Colem Chcom Scotole. 

16Me ep to jabil tsbaline, toyol stojol chloc'; yan me mu'yuc xa ep jabil tsbaline, tsulul 

xa stojol chloc', yu'un li c'usitic chich' chonele ja' jech chich' tsacbel stojol ti jaypoj xu' 

tsloq'ues li c'usitic tsts'une. 

17“Mu me boch'o slo'la sba avu'unic. Aq'uic me ta ilel ti avich'ojicun ta muq'ue yu'un 

vu'un Muc'ul Diosun avu'unic. 

18Ch'unic me li mantaletic cu'une; pasilanic me batel li chanubtaseletic cu'une. Me 

chach'unique, jech jun no'ox avo'ntonic te chanaquiic ta avosilalic. 

19Te ta banamile lec ta xac' sat li c'usitic chats'unique, jech xcuxet avo'ntonic te 

chanaquiic, lec xave'ic o; lec noj ach'utic o yu'un. 

20“Oy yic'al jech chavalic: ‘¿C'usi ta jve'tic ta svucubal jabil ti me mu xu' c'usi ta 

jts'untic, me mu xu' ta jtsobbetic sat li c'usitic chloc' cu'untique?’, oy yic'al xachiic. 

21Ta svaquibal jabile vu'un ta jtac tal ep bendición cu'un, jech lec chac' li c'usitic 

chats'unique; lec xu' avu'unic o sventa oxib jabil. 

22C'alal chats'unic yan velta ta xvaxquibal jabile, ja' chave'ic ti c'u yepal tsobbil 

avu'unique, xchi'uc ja' to chave'ic ta sbalunebal jabil ja' to c'alal tsta yorail chatsobbeic 

sat li c'usitic chats'unic ta ach'e. 

23“Li banamile mu xu' chachonic o sbatel osil yu'un ja' cu'un. Li vo'oxuque 

j'ech'elbeoxuc no'ox; jch'om osiloxuc no'ox c'otemoxuc ta jtojol. 

24Ti bu laj aman avosilic jujunoxuque, tsc'an ja' no'ox chavac'beic sman yan velta ti 

c'usi ora tsc'an tsman li boch'o yajval ono'oxe. 

25“Me oy jun achi'ilic ti tspas ta me'on jech chlic xchonboxuc yosile, li boch'o noch' 

no'ox nacal xchi'uque xu' ac'o tal sc'an sutel li osile; ac'o xq'uextabe li stojole. 

26“Me mu'yuc boch'o xu' xtal coltaatuc yu'une, ac'o snop lec c'u x'elan xu' ta scolta 

sba stuc. 

27Ac'o yich' ta venta sjayibal jabil la xchon, xchi'uc c'u yepal jabil muc sta li Sjabilal 

Colem Chcom Scotole, jech ac'o sutesbe xq'uexol staq'uin li boch'o la sman to'oxe. 

Jech xu' chlic yich' yan velta li yosile. 

28Pero me mu sta c'u yepal tsc'an sventa xu' chich' sutel li yosile, li boch'o la smane 

xu' te chich' o, ja' to me la sta li Sjabilal Colem Chcom Scotole. Jech mu'yuc xa ich'bil 

ta venta chcom li osile; xu' xa chich' sutel li yajvale. 

29“Me oy boch'o la xchon sna ta junuc lum ti lec setbil ta coralton yu'une, xu' 

chcha'man sutel yan velta c'alal me muc to chloc' jun jabil la xchone. 

30Pero me mu'yuc la xcha'man sutel yan velta c'alal me iloc' jun jabil la xchone, li 

boch'o la smane xu' xa te chich' o; chcom o c'alal ta smomnich'nabtac. C'alal me la sta 

li Sjabilal Colem Chcom Scotole, li nae mu xa xu' chich' sutel li yajvale. 

31Pero li naetic ta jujun bic'tal lum ti mu'yuc setbilic ta coraltone, le'e co'ol sba xchi'uc 

osil, xu' chich' manel sutel yan velta. C'alal me la sta li Sjabilal Colem Chcom 

Scotole, mu'yuc xa ich'bil ta venta chcom li nae. 

32“Li levietique xu' chcha'manic sutel li naetic ti te oy ta lum yu'un stuquique. 

33Li boch'o smanojbe sna levietic te ta lum yu'unique, ac'o loc'uc batel c'alal me la sta 

li Sjabilal Colem Chcom Scotole. Ac'o batuc te ta lum yo' bu staoj yosil stuque. Yu'un 

li levietique ja' no'ox te snaic o ti bu oy slumalique. 

34Li sve'ub xchijic ac'bilic sventa yosil slumalique mu xu' chich' chonel, yu'un ja' 

yu'unic o. 

35“Me oy junuc achi'ilic ti solel me'one, me te chc'ot ta anaique, iq'uic ochel ta anaic. 

Te chi'inic jayibuc c'ac'al jech chac c'u cha'al jvayna avu'unic. 

36Mu me c'usi xac'anbeic; mu me xac'anbe sloc' li anaique. Aq'uic me ta ilel ti 

avich'ojicun ta muq'ue; te no'ox chi'inic ta naclej. 

37Mu me xac'anbe sjol me oy chaxq'uexboxuc ataq'uinique, xchi'uc mu me xatoybeic 

stojol li sve'el chavac'beique. 

38Yu'un vu'un Muc'ul Diosun avu'unic ti la jloq'uesoxuc tal ta Egiptoe yu'un jech 

vo'oxuc chacac'boxuc li Canaán banamile, xchi'uc jech vu'un Diosun avu'unic chic'ot 

o. 

39“Me oy jun achi'ilic te achi'uquic ti mu'yuc c'usi oy yu'une, me tsc'an chchon sba ta 

atojolique, mu me xavaq'uic abtejuc jech chac c'u cha'al amozoic. 

40Cuyo jech chac c'u cha'al aviniquic ta abtel, o jech chac c'u cha'al jvayna avu'unic. 

Te ac'o abtejuc avu'unic ja' to me la sta li Sjabilal Colem Chcom Scotole. 

41Xu' chacoltaic batel xchi'uc yajnil xnich'nab; ac'o sutuc batel ta yosil stot sme'ic ti 

bu liquem sts'unubalique. 

42Yu'un ja' jnich'nabtac ti la jloq'ues tal ta Egiptoe, jech mu smeloluc ti chonbilic o 

jech chac c'u cha'al mozoetique. 

43Mu me uts'il ilbajuc xavilic; aq'uic ta ilel ti avich'ojicun ta muc'; vu'un li Diosun 

avu'unique. 

44“Me chac'an oy amozoic, oy aquiaraique, manic ta yantic lum te ta spat xocon 

avosilalic. 

45Xchi'uc xu' chamanic noxtoc li yanlumetic te nacal ta avosilalique xchi'uc li 

xnich'nabic te voq'uemic ta alumalique; le'e xu' chcom ta amozoic. 

46Xchi'uc xu' te chcom ta smozo anich'nabic c'alal me lachamique; le'e xu' chcomic o 

ta amozoic. Yan li achi'ilic ta israelale mu xu' chamozoinic, mu xu' chavuts'intaic li 

boch'o co'ol ats'unubal achi'uquique. 

47“Me oy tspas ta jc'ulej li yanlum te nacal ta atojolique, me ja' oy chlic pasuc ta 

me'on li achi'ilic ta israelal ti nopol nacal xchi'uc li yanlum vinique, me chlic xchon 

sba ta taq'uin ta stojol li yanlum vinic le'e, o me ta stojol yan, 

48xu' chtal yich' coltael loq'uel ac'o me xchonoj xa sba. Xu' chtal yich' coltael yu'un 

junuc yuts' yalaltac, 

49me sjuntot, me xnich'on sjuntot, o me junuc xchi'il ta voq'uel. Jech noxtoc xu' tscolta 

sba stuc ti me oy c'uxi xut sbae. 

50Co'ol ac'o spasic venta xchi'uc li boch'o imanvane. Te ac'o lic stsaquic c'usi jabilal 

imanat c'alal to ta Sjabilal Colem Chcom Scotol. Ja' jech chich' ich'el ta venta ti c'u 

yepal jabil, o c'u yepal c'ac'al abtejem yu'une. Ja' jech chich' ich'el ta venta jech chac 

c'u cha'al chich' tojel jujun c'ac'al li boch'otic ch-abtejique. 

51Me ep to jabil sc'an sts'aquie, ja' jech yepal ac'o sutes li taq'uin laj yich' c'alal la 

xchon sbae. 

52Yan me mu'yuc xa ep jabil sc'an li Sjabilal Colem Chcom Scotole, ja' xa no'ox jech 

yepal ac'o stoj li c'u yepal jabil sc'ane. 

53Ja' jech tsc'an pasel jech chac c'u cha'al jun vinic ch-abtej ti ch'acbil stojol ta jujun 

jabile. Mu me jechuc no'ox ch-abtej jech chac c'u cha'al jun mozo. 

54“Me mu'yuc boch'o sutes o li taq'uin c'u yepal laj yich' tojele, xu' ja' to colem chcom 

xchi'uc xnich'nab c'alal me la sta li Sjabilal Colem Chcom Scotole. 

55Yu'un li achi'iltac ta israelale ja' cajtuneltac la jloq'uesic tal ta Egipto. Vu'un li 

Muc'ul Diosun avu'unique. 

Levítico 26 

Chich'ic bendición boch'o chch'unbeic smantal Dios 
(Dt 7.12-24; 28.1-14) 

1“Mu me xapas adiosic; mu me c'usi xava'anic sventa chavich'ic ta muc'. Mu me 

xava'anic tonetic, ajanbil tonetic te ta avosilalic yu'un chaquejan abaic ta stojol, yu'un 

vu'un no'ox jtuc Muc'ul Diosun avu'unic. 

2Chabiic me li sc'ac'alil chacux avo'ntonic cu'une; ich'ic me ta muc' li ch'ulna cu'une, 

vu'un li Muc'ul Diosune. 

3“Me chach'unic, me chapasic li mantaletic xchi'uc li chanubtaseletic cu'une, 

4ta xcac' taluc ep vo' ti c'alal yoraile, jech lec chac' li c'usitic chats'un ta avosilique 

xchi'uc li ts'unubaltic avu'unique. 

5Jech oy atrigoic o ti c'alal chloc' li sat ats'usubique, xchi'uc oy ats'usubic o ti c'alal 

yorail chats'unubajique. Oy lec ave'elic jech lec noj ach'utic, jech xcuxet no'ox 

avo'ntonic te chanaquiic ta avosilic. 

6Ta xcac' ti jun no'ox avo'ntonic te oyoxuc ta alumalique; xcuxet no'ox avo'ntonic 

chavayic; mu'yuc boch'o chtal sibtasoxuc. Ta jloq'ues batel te ta avosilalic li jti'val 

bolometique, xchi'uc mu'yuc boch'o chtal stsacoxuc ta pleito. 

7Xchi'uc xu' avu'un chanutsic batel li avajcontraique; te no'ox chamilic ta espada 

scotolic. 

8Me oy vo'oboxuc li vo'oxuque, xu' chanutsic batel vo'vinic (100). Me vo'vinicoxuc 

(100) li vo'oxuque, xu' chanutsic batel lajunmil (10,000). Jech te no'ox chamilic comel 

ta espada li avajcontraique. 

9Lec chaquiloxuc o. Ta xcac' bolanic, ta xcac' epajanic, xchi'uc j'ech'el te ta xcac' 

comuc ta atojolic li c'usi chapanbil cu'une. 

10Ep c'ac'al chave'ic li trigo ti oy xa sjabilal atsobojique, xchi'uc ta to xaloq'uesic ti 

c'alal chatiq'uic ochel ti bu ja' to chloc' avu'unique. 

11“Te chajchi'inoxuc o ta naclej; mu'yuc chajbajoxuc. 

12Te chixanov scotol c'ac'al ta atojolic; vu'un Diosun avu'unic chic'ot, jech 

jnich'naboxuc chac'otic o. 

13Vu'un Muc'ul Diosun avu'unic ti la jloq'uesoxuc tal ta Egiptoe yu'un mu jc'an ti te 

tiq'uiloxuc o ta mozoil yu'unique. Jech vu'un la jtuch' ya'yel li slasual yabtejeb vacax ti 

acuchojic ti toj ole. Laj cac' ti jun xa avo'nton tuc' xateltun chaxanovique. 

Tstoj smul boch'otic mu xch'unbeic smantal Dios 
(Dt 28.15-68) 



241 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

14-15“Pero me mu xachiquintaic, me mu xapasic scotol li mantaletic li chanubtaseletic 

cu'un li'i, me chabajic, me mu'yuc tsots sc'oplal chava'yique, laj xa asoquesic o li c'usi 

chapanbil cu'une. 

16Me jech chapasique, li vu'une ja' jech ta jpasboxuc ec jech chac li'i: Ta jtac tal 

muc'ta xi'el ta atojolic; ta jtac tal tsatsal chamel, xchi'uc c'ac'ubel, xchi'uc xchamel 

asatic, xchi'uc chamel ti c'unc'un ta slajes stsatsal abec'talique. Altic chavac' avocolic 

ta sts'unel li c'usitic chats'unique; mu'yuc chabalinic yu'un ja' chtal slajesic li 

avajcontraique. 

17Ta xlic jcontrainoxuc, jech tsalbil chac'otic yu'un li avajcontraique. Ja' chlic 

spasoxuc ta mantal li boch'otic chopol to'ox chavilique. Xchi'uc jech no'ox chajatovic 

batel, ac'o me mu'yuc boch'o chtal snutsoxuc. 

18“Pero me mu xavich' avo'ntonic o c'alal jech chc'ot ta pasele, x'ech' to vucub velta ta 

xcac'boxuc stojol li amulique. 

19Ta jbic'tajesoxuc o ta j'ech'el ta scoj li atoyobbailique. Mu'yuc xa ta xyal tal vo' ta 

vinajel, jech mu xa xch'i c'usitic chats'unic ta banamil, yu'un ta jbacubtas jech chac c'u 

cha'al ton. 

20Jeche' chavac' avocolic ta abtel, yu'un mu'yuc xa c'usi chch'i ta avosilic, xchi'uc mu 

xa xac' sat li te'etic ta banamile. 

21“Me ja' no'ox jech chopol c'usi chapasic o ta jtojole, me mu xac'an xach'unic o li 

jmantaltaque, ta xacac'boxuc to yan vucub velta stojol li amulique. 

22Ta jtac tal noxtoc jti'val chonbolometic; ja' chtal sti'ic li anich'nabique xchi'uc li 

ats'unub avovolique. Ja' jech ta c'unc'un chabic'tajic o batel; mu'yuc xa boch'o chanov 

ta bebetic avu'unic. 

23“Pero me mu xatuq'uibtas abaic o jeche, me te acontrainojicun oe, 

24ja' no'ox jech ec li vu'une ta jcontrainoxuc o ec. Ta xcac'boxuc to yan vucub velta 

stojol li amulique. 

25Ta jtac tal boch'otic chasmiloxuc; ja' spacol ta sventa ti mu xach'unic li c'usi 

chapanbil cu'une. Ac'o me chbat anac' abaic ta lumetic avu'unic, pero ta jtac tal 

chamel ta atojolic; xchi'uc chacac'oxuc o ta sc'ob li avajcontraique. 

26“C'alal ta xcules li ave'elic cac'ojboxuque, lajuneb antsetic ta spasic pan ta jun no'ox 

horno, jech chlic avoq'uilanbe abaic ti c'alal chave'ique, pero mu xnoj ach'utic o. 

27“Me mu xlic avich'icun o ta muc' jeche, me te staoj yav acontrainojicun oe, 

28jech ec li vu'une ta jcontrainoxuc ec; ta xlic ep sc'ac'al co'nton avu'unic, jech 

chacac'boxuc to yan vucub velta stojol li amulique. 

29Ja' chlic ati'ic aqueremic xchi'uc atsebic. 

30Ta jlilin li toyol c'opojebaletic avu'unique. Ta jines noxtoc li scajleb xchic'ubil pom 

avu'unique. Li abec'talic ti mu'yuc xa cuxule te jmoj ta jbusan ta sba yo' bu busul li 

sloc'obal adiosic ti mu cuxuluque yu'un chcac' ta ilel ti chopol chaquiloxuc oe. 

31Ta jyavnaijes li alumalique; ta jlilin li ch'ulnaetic avu'unique. Mu xa jc'an xquich'be 

yic' li aperfume chavaq'uique. 

32“Ta xcules o li alumalique. Li avajcontraic te chtal naquiicuque ch'ayel chc'ot 

yo'ntonic ti jech chc'ot ta pasele. 

33Ta jpucoxuc batel ta yantic lumetic. Ta jloq'ues espada ta atojolic; ja' ta jnutsoxuc o 

batel. Li avosilalique ja' jech chcom jech chac c'u cha'al xocol banamil. Li alumalique 

ta xyavnaij o ta j'ech'el. 

34Li avosilalique xcuxet no'ox yo'nton ta xcuxic ti jayib c'ac'al xocol chcom c'alal te 

oyoxuc ta yosilal avajcontraique. Jech te to chcux o li avosilique; ja' tspac'an ti mu'yuc 

ono'ox chavac'beic xcuxe. 

35Ti c'u yepal c'ac'al xocol chcome, ja' to te chcux o ta sventa ti mu'yuc ono'ox 

xavac'beic xcux ti c'alal te nacaloxuque. 

36“Li boch'o cuxul to chcom avu'unic te ta yosilal avajcontraique, ta xcac'beic ep xi'el. 

Ta jlic no'ox yanal te' chbaj, ta xjatovic batel ta anil jech chac c'u cha'al nutsbilic ta 

espada. Te ta xyalic o ta lum ac'o me mu'yuc nutsbilic. 

37Stuquic xa no'ox te tstsuculin sbaic, yu'un ja' jech chjatovic batel jech chac c'u cha'al 

nutsbilic ta pleito ac'o me mu'yuc nutsbilic. J'ech'el mu xu' avu'un chapoj abaic o 

yu'un li avajcontraique. 

38Jech tsalbil chacomic o yu'un li yantic lumetique. Te cha'ulic o ta yosilal li 

avajcontraique. 

39Li boch'o cuxul to chcom avu'unic te ta yosilal avajcontraique, te xa no'ox ta 

xchamic ta scoj li smulique. ¡Ta scoj xa no'ox smul stotic co'ol chcham xchi'uquic! 

40“Pero me chlic avalic ta jamal ti ta melel oy amulique xchi'uc ti oy smul li atotique, 

ti ep laj ata amulic ta scoj ti laj atoy abaic ta jtojole, xchi'uc me chlic avalic ti ja' ta 

scoj contra laj avilicun 

41ti jech lic jcontrainoxuc eq'ue, ti laj quic'oxuc batel ta yosilal li avajcontraique, ja' 

svinajeb ti chasutes avo'ntonique, ti chavotquin li amulique. 

42Jech chlic t'abuc ta co'nton li c'usi jchapanoj jchi'uc Jacob, jchi'uc Isaac, jchi'uc 

Abrahame. Xchi'uc chlic t'abuc ta co'nton noxtoc li banamil bu cac'ojboxuque, 

43ja' ti bu xocol icom avu'unique, jech te to chcux li avosilic c'alal mu'yuc te 

nacaloxuque. Ja' jech chatoj amulic ta scoj ti mu'yuc tsots sc'oplal laj ava'yic li c'usitic 

calojboxuque, xchi'uc ti laj abajic li mantaletic cu'une. 

44“Ac'o me jech chc'ot ta pasel, ac'o me te oyoxuc ta yosilal li avajcontraique, muc 

j'ech'eluc ta jipoxuc o ta co'nton, xchi'uc muc j'ech'eluc ta jbajoxuc o, mu'yuc ta 

xculesoxuc o ta jyalel, yu'un mu xcac' ch'ayuc c'usi la jchapan jchi'uc li amoltotic ta 

vo'one, vu'un li Muc'ul Diosun avu'unique. 

45Ta jt'ab ta co'nton noxtoc c'usi la jchapan jchi'uc li amoltotic ta vo'one c'alal la 

jloq'uesic tal ta Egipto ta sat yantic lumetique, yu'un vu'un Diosun avu'unic chic'ot; 

vu'un li Muc'ul Diosune”, xi li Diose. 

46Ja' jech li mantaletic, li chanubtaseletic, xchi'uc li c'usitic yan yaloj Muc'ul Dios ta 

sventa Moisés ti la sliques stuc ta stojol li israeletic c'alal te oyic ta vits Sinaie. 

Levítico 27 

Sc'oplal c'usitic voc'bil ta sventa Dios 

1Li Muc'ul Diose la sc'opan li Moisese, jech laj yalbe: 

2“Jech xavalbe ya'yic li achi'iltac ta israelale: C'alal me oy boch'o tsc'an tstoj li c'usi 

yaloj ta jamal ta stojol Dios chaq'ue, ja' jech yepal ac'o stoj ti c'u yepal chapanbil 

ono'oxe. 

3Me ja' jun vinic yich'oj jtob (20) jabil c'alal to ta oxvinic (60) jabile, ac'o yac' lajuneb 

yoxvinic (50) ta sep saquil taq'uin jech chac c'u cha'al yalal chapanbil te ta ch'ulnae. 

4Yan me ja' jun antse, lajuneb xcha'vinic (30) ta sep saquil taq'uin ac'o yac'. 

5Yan li boch'o vo'ob to jabil yich'oj c'alal ta jtob (20) jabile, jtob (20) ta sep saquil 

taq'uin ac'o yich' aq'uel me ja' quereme. Yan me tsebe, lajunsep saquil taq'uin ac'o 

yich' aq'uel. 

6Li ololetic ti yich'ojic jun u c'alal ta vo'ob jabile, ac'o yich' aq'uel vo'sep saquil taq'uin 

me ja' quereme. Yan me tsebe, oxsep saquil taq'uin ac'o yich' aq'uel. 

7Yan li boch'o yich'oj xa oxvinic (60) jabil c'alal ta ven molique ja' vo'lajunsep saquil 

taq'uin ac'o yich' aq'uel ta sventa li viniquetique. Yan me antsetique, ja' lajunsep saquil 

taq'uin ac'o yich' aq'uel. 

8Pero me solel toj me'on, me mu xtoj yu'un ti c'u yepal sc'oplal chaq'ue, ac'o yich' 

iq'uel batel ta stojol pale, yu'un ac'o yal c'u yepal xu' tstoj, ja' ti c'u yepal xu' yu'un li 

boch'o oy c'usi yaloj ta stojol Diose. 

9“Me ats'unub avovolic chavac'bicun ta jtojole, ts'u'iltasbil xa chcom cu'un li c'usi laj 

avac'bicune. 

10Mu xa xu' chajelic ta yan ats'unub avovolic, ac'o me lec, o me chopol. Pero me oy 

chc'ot ta pasel chajelique li xq'uexol, xchi'uc ti bu avac'ojbicun xa ono'oxe ts'u'iltasbil 

xa chcom cu'un xcha'cotal. 

11“Yan me ja' chavac' ats'unub avovolic ti mu stac' ti'ele, ti mu'yuc sc'oplal chich' 

aq'uel ta milbil matanal ta jtojole, ac'o yich' iq'uel batel ta stojol pale. 

12Ja' ac'o sq'uel c'u yepal stojol, xchi'uc me lec, o me jutuc no'ox. Ti c'u yepal chal li 

palee ja' jech ac'o comuc o. 

13Me tsc'an to chic' sutele, ac'o stoj ti c'u yepal chapanbile xchi'uc ac'o to yac' yan jun 

ta vo'vo'. 

14“Me oy boch'o tsc'an tsvoc'bun ta jtojol li snae, li palee ac'o sq'uel c'u yepal stojol, 

ja' ti c'u x'elan pasbil li nae. Ti c'u yepal chal li palee, ja' jech chich' ich'el o ta venta. 

15Pero me tsc'an chich' sutel yan velta li snae, ac'o yac' jun ta vo'vo' ti c'u yepal stojol 

loq'uem li snae, jech xu' chich' sutel yan velta. 

16“Me oy boch'o tsvoc'bun o ta jtojol jutebuc yosile, ja' no'ox ac'o yich' nopel c'u 

yepal x'och li c'usi chich' ts'unele. Ja' lajuneb yoxvinic (50) ta sep saquil taq'uin ac'o 

yich' tsacbel stojol ta buluchib (11) anmul li cebadae. 

17Me ta Sjabilal Colem Chcom Scotol chlic yac' ta jtojol li yosile, ja' te chlic yich' 

tsaquel ta venta ti c'u yepal taq'uin xu' chloq'ue. 

18Yan me ja'o chlic yac'bun li yosil c'alal jeloven xa'ox li Sjabilal Colem Chcom 

Scotole, li palee ac'o yata c'u yepal chloc' li taq'uine, ja' ti jayib jabil sc'an sta li 

Sjabilal Colem Chcom Scotole. 

19“Me tsc'an chich' sutel yan velta yosil li boch'o laj yac' yosile, ac'o stoj ti c'u yepal 

chapanbile, xchi'uc ac'o to yac' yan jun ta vo'vo', jech xu' chich' sutel yan velta li 

yosile. 

20Pero me muc xich' sutel li yosile, me laj yich' chonel ta yan vinique, mu xa xu' 

chich' sutel o yan velta. 

21Me sta li Sjabilal Colem Chcom Scotole, ja' xa ch'ul osil chcom o ta jventa. Voc'bil 

xa chcom o ta jtojol; ja' xa ac'o yich' o li palee. 

22“Me oy boch'o chac' ta jtojol smanbil osil ti ma'uc spuculal osil ac'bile, 

23li pale ac'o scoman nopic xchi'uc yajval c'u yepal stojol chloc' c'alal to tsta li Sjabilal 

Colem Chcom Scotole. Li vinique ac'o stoj ta ora te no'ox ta sc'ac'alil ti c'u yepal 

chchapanique. Li taq'uine voc'bil xa chcom o ta jtojol; vu'un li Muc'ul Diosune. 

24C'alal tsta li Sjabilal Colem Chcom Scotole, li osile ac'o yich' sutel li boch'o la 

xchon ta ba'yuque; ja' li mero yajval ti ja' ono'ox spuculal osile. 

25“Scotol li c'usitic chavich'beic ta venta stojole, tsc'an ja' chavich'ic jech chac c'u 

cha'al yalal chapanbil ta ch'ulnae, yu'un li jun sicloe ja' yich'oj jtob (20) gera. 

26“Li sba yol ats'unub avovolic ti ja' ono'ox cu'une, me vacax, o me chij, mu'yuc 

boch'o xu' tsvoc' sventa chac'bun o ta jtojol, yu'un ja' ono'ox cu'un. 

27Yan me ja' sba ats'unub avovolic ti mu stac' ti'ele, xu' chaq'uextaic ta taq'uin ja' ti c'u 

yepal chich' albel stojole, xchi'uc ac'o to yac' yan jun ta vo'vo'. Pero me mu'yuc chich' 

q'uextael ta taq'uine, ac'o yich' chonel jech chac c'u cha'al stojol albil xae. 

28“Yan li c'usi chalic ta jamal ta jtojol ti chac'bicun oe, me cristiano, me sts'unub 

yovolic, o me yosilic ti ja' ono'ox yu'un stuquique, le'e mu xu' chich' chonel; mu xu' 

chich'ic sutel. Yu'un li c'usitic voc'bil xa o ta jtojole, bats'i ch'ul matanal xa comen o ta 

jventa. 

29Jech noxtoc me oy jun vinic ti loq'uesbil xa o ta c'abal sventa tstoj smule, mu xu' 

chich' pojel, mu xu' chich' q'uextael ta taq'uin. Ac'o yich' milel. 

30“Li jujun ta lajlajuneb c'usitic chloc' ta avosilique xchi'uc li sat te'etic ats'unojique ja' 

cu'un. Voc'bil o cu'un sventa chavac'bicun. 

31Me oy boch'o tsc'an tsman sutel li jujun ta lajlajunebe, ac'o stoj yan jun ta vo'vo' ti 

c'u yepal stojole. 

32“Li jujun ta lajlajuneb ats'unub avovolique, me vacax, o me chij, ja' voc'bil cu'un 

noxtoc. 

33Mu aventaicuc me lec, o me mu lecuc, xchi'uc mu me xajelic. Pero me oy 

chajelique, voc'bil xa chcom o ta jtojol xcha'cotal; ja' ch'ul matanal xa chcom cu'un o. 

Mu xa xu' chaviq'uic sutel”, xi li Muc'ul Diose. 

34Ja' jech li mantaletic laj yal Muc'ul Dios ta stojol Moisés te ta vits Sinaí ta sventa 

scotol li israeletique. 

Números 

Números 1 

La spasic tsactsacvun scotol israeletic te ta vits Sinaí 

1C'alal xchibal xa'ox u stsacoj chib jabil sloq'uelic tal ta Egipto li israeletique, ta sba 

c'ac'al li xchibal ue, jech i'albat yu'un Muc'ul Dios li Moisés te ta vits Sinaí ti c'alal te 

oy ta ch'ulna pasbil ta nucule: 

2“Tsacbeic ta vun sbi scotol li achi'iltac ta israelale. Lec xatsaquic ta vun ta jujuchop 

xchi'uc ta jujubej snaic. Yu'un jech xu' chich' na'bel sbiic, xchi'uc c'u yepal oy ta 

scotol li viniquetic 

3ti yich'ojic xa jtob (20) jabil, c'alal to ta molique ti xu' xa yu'unic lec pleitoe. 

Tsacbeic ta vun sbiic sventa soldado. Ja' chascoltaot li Aarone 

4xchi'uc jujun banquilaletic yu'unic ta jujuchop. 

5Li banquilaletic chat'ujic sventa chcoltavanique ja' li'i: “Ta sventa li jchop liquemic ta 

Rubene ja' Elisur, xnich'on Sedeur. 

6“Ta sventa li jchop liquemic ta Simeone ja' Selumiel, xnich'on Zurisadai. 

7“Ta sventa li jchop liquemic ta Judae ja' Naasón, xnich'on Aminadab. 

8“Ta sventa li jchop liquemic ta Isacare ja' Natanael, xnich'on Zuar. 

9“Ta sventa li jchop liquemic ta Zabulone ja' Eliab, xnich'on Helón. 

10“Ta sventa li cha'chop liquemic ta xnich'nab Josee ja' Elisama, xnich'on Amiud, ja' 

ta sventa li Efraine. Ta sventa li Manasese ja' Gamaliel, xnich'on Pedasur. 

11“Ta sventa li jchop liquemic ta Benjamine ja' Abidán, xnich'on Gedeoni. 

12“Ta sventa li jchop liquemic ta Dane ja' Ahiezer, xnich'on Amisadai. 

13“Ta sventa li jchop liquemic ta Asere ja' Pagiel, xnich'on Ocrán. 

14“Ta sventa li jchop liquemic ta Gade ja' Eliasaf, xnich'on Reuel. 

15“Ta sventa li jchop liquemic ta Neftalie ja' Ahira, xnich'on Enán”, xi li Diose. 

16Li'i ja' scotol li banquilaletic yu'unic ti laj yich'ic t'ujel ta jujuchop israeletique, 

yu'un ja' tsventainic sq'uelel li xchi'iltaquic ta jujuchope. 

17-18Ta sba c'ac'al li xchibal u stsacoj yan jabile, li Moisés xchi'uc Aarone la stsobic 

scotol li viniquetic ti it'ujatic yu'un Diose xchi'uc scotol li xchi'iltaquique. Jech lic 

stsaquic ta vun scotol li israeletique. Xquechet lic stsacbeic batel ta vun sbiic ta 

jujuchop sbiic xchi'uc ta jujubej snailalic. La stsacbeic sbi scotol li viniquetic ti 

yich'ojic xa jtob (20) jabil c'alal to ta moletique. 

19Ja' jech la spasic scotol jech chac c'u cha'al albil yu'un Muc'ul Dios li Moisese. Li 

tsactsacvun la spasique ja' te la spasic ta xocol banamil te ta Sinaí. 

20-21Jech la stsacbeic sbi scotol ta jujuchop sbiic, xchi'uc ta jujubej snaique, xquechet 

la stsacbeic sbi ta jujun li viniquetic ti xlic ta jtob (20) jabil sjabilalique, ja' jech yepal 

iloc' chac li'i: Li jchop liquem ta Rubene, ja' li banquilal xnich'on Israele, ja' o'lol 

svucubal yoxvinic ta mil (46,500) iloc' ta scotol li viniquetic ti xu' xa yu'unic 

paspleitoe. 

22-23Li jchop liquem ta Simeone ja' iloc' balunlajuneb yoxvinic ta mil xchi'uc oxib 

ciento (59,300) ta scotol. 

24-25Li jchop liquem ta Gade ja' iloc' vo'ob yoxvinic ta mil xchi'uc o'lol svucubal 

ciento (45,650) ta scotol. 

26-27Li jchop liquem ta Judae ja' iloc' chanlajuneb xchanvinic ta mil xchi'uc vaquib 

ciento (74,600) ta scotol. 

28-29Li jchop liquemic ta Isacare ja' iloc' chanlajuneb yoxvinic ta mil xchi'uc chanib 

ciento (54,400) ta scotol. 

30-31Li jchop liquemic ta Zabulone ja' iloc' vuclajuneb yoxvinic ta mil xchi'uc chanib 

ciento (57,400) ta scotol. 

32-35Li smomnich'nabtac Josee ja' iloc' cha'vinic ta mil xchi'uc vo'ob ciento (40,500) 

ta scotol ti liquemic ta Efraine. Yan li jchop liquemic ta Manasese ja' iloc' lajchab 

xcha'vinic ta mil xchi'uc chib ciento (32,200) ta scotol. 

36-37Li jchop liquemic ta Benjamine ja' iloc' vo'lajuneb xcha'vinic ta mil xchi'uc 

chanib ciento (35,400) ta scotol. 

38-39Li jchop liquemic ta Dane ja' iloc' chib xchanvinic ta mil xchi'uc vucub ciento 

(62,700) ta scotol. 

40-41Li jchop liquemic ta Asere ja' iloc' jun yoxvinic ta mil xchi'uc vo'ob ciento 

(41,500) ta scotol. 

42-43Li jchop liquemic ta Neftalie ja' iloc' oxlajuneb yoxvinic ta mil xchi'uc chanib 

ciento (53,400) ta scotol. 

44Ja' jech yepal iloc' yu'unic ta scotol li Moisés, xchi'uc Aarón, xchi'uc li lajchab (12) 

banquilaletic yu'unic ta jujuchop israeletic ti la sventainic li jujuchop xchi'ilique. 

45Scotol li israeletic ti xlic ta jtob (20) jabil sjabilalic ti xu' xa yu'unic pleitoe 

46ja' iloc' vaquib ciento ta mil xchi'uc oxmil xchi'uc o'lol svaquibal ciento (603,550) ta 

scotol. 

Ja' smelol c'alal laj yich' ac'bel abtel li levietique 

47Li levietique mu'yuc te capal xich'ic atel xchi'uc li buluchchop smomnich'nabtac 

smoltotic ta vo'onee. 

48Yu'un jech ono'ox albil yu'un Dios li Moisese: 

49“C'alal chapas li tsactsacvun ta sventa scotol achi'iltac ta israelale, mu me xatsac ta 

vun li jchop liquemic ta Levie. 

50Li levietique ja' no'ox te xavac' abtejicuc o ta jch'ulna pasbil ta nucule. Ja' ac'o 

sventainic o scotol li c'usitic te chtune xchi'uc scotol li c'usitic ja' sventa o li ch'ulnae. 

Ja' tsventainic yich'el batel noxtoc li ch'ulna pasbil ta nucule xchi'uc scotol li c'usitic te 

oye yu'un ja' te chtunic o ta ch'ulna pasbil ta nucul. Xchi'uc te ac'o spas scarpanaic ta 

spat xocon li ch'ulna pasbil ta nucule. 

51C'alal me yorail xa chaloq'uic batele, ja' oy ta sventaic chich'ic batel. Ja' tsmeltsanic 

lec scotol li c'usitic tsc'an ich'el batele, xchi'uc ja' chc'ot xcha'va'anic noxtoc ti bu chlic 

naclanique. Scotol li boch'otic chnopajic batel ta sts'el ch'ulna ti mu ja'uc oy ta 

sventaic sq'uelele, ac'o yich' milel. 

52Li yantic israeletique ac'o c'ot yac' scarpanaic ti bu sc'oplal chaq'uique, xchi'uc ta 

yolon sbanderaic stuquic, yu'un ja' soldado israeletic. 

53Yan li levietique ac'o c'ot yac' scarpanaic te ta spat xocon li ch'ulnae yu'un ja' 

yu'unic, xchi'uc ja' ta xchabiic. Yu'un jech mu xaquilintaoxuc, vo'oxuc li 

israeloxuque”, xi li Muc'ul Diose. 

54Li israeletique lic spasic scotol jech chac c'u cha'al i'albat yu'un Muc'ul Dios li 

Moisese. 

Números 2 

Li israeletique i'albatic c'u x'elan ta xcholan scarpanaic 

1Li Muc'ul Diose la sc'opan li Moisés xchi'uc Aarone. Jech laj yalbe: 

2“Scotol li achi'iltac ta israelale nom me jutuc ac'o spas scarpanaic ta spat xocon li 

ch'ulna pasbil ta nucule. Ta jujuchop ac'o yac' scarpanaic te ta yolon li sbanderaique 

xchi'uc ja' te ac'o yac' sbaic ti bu oy senyail yu'unic ta jujuchop sbiique. 

3“Ta stuq'uil sloq'ueb c'ac'ale, ja' te ac'o spas scarpanaic li soldadoetic ti chanovic 

batel ta yolon bandera yu'un Judae. Li soldadoetic ti liquemic ta jchop yu'un Judae ja' 

me banquilal yu'unic li Naasón, xnich'on Aminadabe. 

4Ja' ti iloq'uic ta atel chanlajuneb xchanvinic ta mil xchi'uc vaquib ciento (74,600) ta 

scotol li viniquetique. 

5Te ac'o sts'ac batel scarpanaic ec li soldadoetic ti liquemic ta jchop yu'un Isacare, ja' 

banquilal yu'unic li Natanael, xnich'on Zuare. 

6Ja' ti iloq'uic ta atel chanlajuneb yoxvinic ta mil xchi'uc chanib ciento (54,400) ta 

scotol li viniquetique. 

7Te ac'o sts'ac batel noxtoc li soldadoetic ti liquemic ta jchop yu'un Zabulone, ja' 

banquilal yu'unic li Eliab, xnich'on Helone. 

8Ja' ti iloq'uic ta atel vuclajuneb yoxvinic ta mil xchi'uc chanib ciento (57,400) ta 

scotol li viniquetique. 

9Ti bu c'alal xlic scarpanaic li jchop liquemic ta Judae, oy oxvoc' soldadoetic xc'ot te. 

Ja' oyic vaquib slajunvinic ta mil xchi'uc chanib ciento (186,400) ta yoxchopalic li 

soldadoetic ti chanovic batel ta ba'yucbe yu'un li israeletique. 

10“Ta stuq'uil sure, ja' te ac'o spas scarpanaic li soldadoetic ti chanovic batel ta yolon 

bandera yu'un Rubene. Li soldadoetic ti liquemic ta jchop yu'un Rubene, ja' banquilal 

yu'unic li Elisur, xnich'on Sedeure. 

11Ja' ti iloc' ta atel o'lol svucubal yoxvinic ta mil (46,500) ta scotol li viniquetique. 

12Te ac'o lic sts'ac batel scarpanaic ec li soldadoetic ti liquemic ta jchop yu'un 

Simeone, ti ja' banquilal yu'unic li Selumiel, xnich'on Zurisadaie. 

13Ja' ti iloq'uic ta atel balunlajuneb yoxvinic ta mil xchi'uc oxib ciento (59,300) ta 

scotol li viniquetique. 

14Te ac'o sts'aquic batel ec li soldadoetic ti liquemic ta Gade, ti banquilal yu'unic li 

Eliasaf, xnich'on Reuele. 

15Ja' ti iloq'uic ta atel vo'ob yoxvinic ta mil xchi'uc o'lol svucubal ciento (45,650) ta 

scotol li viniquetique. 

16Ti bu c'alal xlic scarpanaic li boch'otic liquemic ta Rubene, oy oxvoc' soldadoetic 

chc'ot. Ja' oy buluchib xvaxacvinic ta mil xchi'uc o'lol yo'obal ciento (151,450) ta 

scotol. Ja' ta xcha'tsobal xa chanovic batel. 

17“Li levietique cacal ta o'lol ac'o batuc yu'unic chanvoc'uc israeletic. Cha'voc' ac'o 

batuc ta ba'yucbe. Cha'voc' ac'o batuc ta ts'acalpat. Li Levietique ja' ac'o yich'ic batel 

li ch'ulna pasbil ta nucule. Li chanvoc' israeletique ja' jech ac'o xanovicuc batel jech 

chac c'u cha'al xcholoj li scarpanaique, xchi'uc te ta yolon sbandera stuquic ac'o 

baticuc. 

18“Ta stuq'uil smaleb c'ac'ale, ja' te ac'o spas scarpanaic li soldadoetic ti chanovic 

batel ta yolon li bandera yu'un Efraine. Li soldadoetic ti liquemic ta jchop yu'un 

Efraine, ja' banquilal yu'unic li Elisama, xnich'on Amiude. 

19Ja' ti iloq'uic ta atel cha'vinic ta mil xchi'uc vo'ob ciento (40,500) ta scotol li 

viniquetique. 

20Te ac'o lic sts'ac batel scarpanaic ec li soldadoetic ti liquemic ta jchop yu'un 

Manasese, ja' banquilal yu'unic li Gamaliel xnich'on Pedasure. 

21Ja' ti iloq'uic ta atel lajchab xcha'vinic ta mil (32,200) xchi'uc chib ciento ta scotol li 

viniquetique. 

22Ts'acal te ac'o sts'ac batel ec li soldadoetic ti liquemic ta Benjamine, ja' banquilal 

yu'unic li Abidán, xnich'on Gedeonie. 

23Ja' ti iloq'uic ta atel vo'lajuneb xcha'vinic ta mil xchi'uc chanib ciento (35,400) ta 

scotol li viniquetique. 

24Jech oy yan oxtsob soldadoetic te yo' bu lic spas scarpanaic li boch'otic liquemic ta 

jchop yu'un Efraine. Ja' oy vaxquib svacvinic ta mil xchi'uc vo'vinic (108,100) ta 

scotol li soldadoetic ti chanovic batel ta yoxtsobale. 

25“Ta stuq'uil nortee, te ac'o lic spas scarpanaic li soldadoetic ti chanovic batel ta 

yolon bandera yu'un Dane. Li soldadoetic ti liquemic ta jchop yu'un Dane, ja' 

banquilal yu'unic li Ahiezer, xnich'on Amisadaie. 

26Ja' ti iloq'uic ta atel chib xchanvinic ta mil xchi'uc vucub ciento (62,700) ta scotol li 

viniquetique. 

27Te ac'o lic sts'ac batel scarpanaic ec li soldadoetic ti liquemic ta jchop yu'un Asere, 

ti ja' banquilal yu'unic li Pagiel, xnich'on Ocrane. 

28Ja' ti iloq'uic ta atel o'lol xchibal yoxvinic ta mil (41,500) ta scotol li viniquetique. 

29Ts'acal te ac'o lic sts'aquic batel ec li soldadoetic ti liquemic ta jchop yu'un Neftalie, 

ja' banquilal yu'unic li Ahira, xnich'on Enane. 

30Ja' ti iloq'uic ta atel oxlajuneb yoxvinic ta mil xchi'uc chanib ciento (53,400) ta 

scotol li viniquetique. 

31Ti bu chlic spas scarpanaic li jchop liquemic ta Dane oy yan oxtsob soldadoetic 

noxtoc. Oy vuclajuneb xvaxacvinic xchi'uc vaquib ciento (157,600) ta scotol li 

viniquetic ti chanovic batel ta slajeb te ta spat li bandera yu'unique”, x'utat yu'un Dios 

li Moisese. 

32Ti jaychop totiletic ta jujubej na ta scotol li israeletique ja' vaquib ciento xchi'uc 

oxmil xchi'uc o'lol svaquibal ciento (603,550) ta scotol, ja' puru soldado scotolic. 

33Pero li levietique mu'yuc xich'ic tsaquel ta atel. Ja' la xch'unic ti jech ono'ox albil 

yu'un Muc'ul Dios li Moisese. 

34Li israeletique ja' jech la spasic scotol jech chac c'u cha'al albil yu'un Muc'ul Dios li 

Moisese. Ta jujuchopic te la spas scarpanaic ta yolon li sbanderaique, xchi'uc ta 

jujuchop ixanovic batel, xchi'uc ta jujuchop sbiic xcholet ibatic. 

Números 3 

Sc'oplal c'usitic yabtelic li levietique 

1Ta yorail c'alal ic'opanat yu'un Dios li Moisés te ta vits Sinaie, ja' jech sbiic li 

smomnich'nabtac Aarón xchi'uc Moisese: 

2Li xnich'nab Aarone ja' li'i: Li sbae ja' Nadab; ja'o xtal Abiú, Eleazar, xchi'uc Itamar. 

3Li xchanibalique ja' voc'bilic yu'un Dios, xchi'uc ja' t'ujbilic sventa ch-ochic ta paleal. 

4Pero li Nadab xchi'uc Abiue ichamic te ta xocol banamil ta stojol li Muc'ul Diose 

yu'un la xchiq'uic pom ta stojol Dios ta yipal yo'nton stuquic. Jech mu'yuc xnich'on 

icom xchibalic. Ja' xa no'ox Eleazar xchi'uc Itamar i'abtejic ta paleal. Ja' iq'uelatic 

yu'un li stotique, ja' li Aarone. 

5Li Muc'ul Diose bat sc'opan li Moisese. Jech laj yalbe: 

6“Ic'o tal scotol li jchop achi'iltac liquemic ta Levie. Ac'o talicuc ta stojol li Aarone. 

Ac'o tunicuc yu'un; ac'o spasic li c'usi ch-albatique. 

7Ja' te ac'o tunicuc ta stojol li Aarone xchi'uc ta stojol scotol li achi'iltaque. Ac'o yac' 

sbaic o ta avajtunelic te ta ch'ulna pasbil ta nucul. Ja' tsventainic o li abtel te ta 

ch'ulnae. 

8Ja' yabtelic chchabiic scotol li c'usitic chtun te ta ch'ulna pasbil ta nucule, xchi'uc ja' 

chtunic yu'un scotol li achi'iltac ta sventa scotol li c'usiuc no'ox tsc'an pasel te ta 

ch'ulnae. 

9Voc'ol ac'o comuc avu'un scotol li levietique yu'un ja' no'ox ac'o tunicuc ta stojol li 

Aarone xchi'uc ta stojol li smomnich'nabtaque. Mu me jmojuc xcomic xchi'uc li 

yantic israeletique. 

10Xchi'uc ja' me xavac'be o comel ta sventa Aarón xchi'uc smomnich'nab li abtel 

sventa paleale. Me oy boch'o chlic scuy sba ta paleal ti c'alal mu ja'uque, ac'o yich' 

milel”, x'utat yu'un Muc'ul Dios li Moisese. 

Ja' yu'un Dios c'otemic scotol li levietique 

11Li Muc'ul Diose la sc'opan li Moisese. Jech laj yalbe: 

12“Li levietique ja' la jt'uj loq'uel ta stojol scotol achi'iltac jech chac c'u cha'al ja' cu'un 

li sba avol anich'onique. Ja' xq'uexol c'otem li sba avol anich'onique. Ja' cu'un c'otemic 

o 

13yu'un ja' ono'ox cu'un li sba avol anich'onique. C'alal la jmilbe scotol sba yol 

xnich'on li egiptoetique, ja' la jnac' comel scotol li sba avol anich'onic, vo'oxuc li 

israeloxuque, xchi'uc li sba yol ats'unub avovolique yu'un ta xcu'uninic. Ja' yu'un ja' 

me cu'untac c'otemic, vu'un li Ajvalilune”, x'utat yu'un Muc'ul Dios li Moisese. 

Laj yich'ic tsacbel sbiic scotol li levietique 

14Li Muc'ul Diose la sc'opan yan velta li Moisés te ta Sinaí ta xocol banamile, jech laj 

yalbe: 

15“Tsacbo ta vun sbiic scotol li levietique. Lec xquechet xatsac batel ta jujubej snaic 

xchi'uc ta jujuchop sbiic. Tsaco ta vun scotol li queremetic xlic ta jun u svoq'uelic 

c'alal to ta moletique”, x'utat. 

16Jech li Moisese lic stsac ta vun scotol li levietic jech chac c'u cha'al i'albat yu'un 

Muc'ul Diose. 

17Li xnich'nab Levie ja' Gersón, Coat, xchi'uc Merari. 

18Li jujuchop sbiic smomnich'nab Gersone ja' Libni xchi'uc Simei. 

19Li jujuchop sbiic smomnich'nab Coate ja' Amram, Izhar, Hebrón, xchi'uc Uziel. 

20Li jujuchop sbiic smomnich'nab Merarie ja' Mahli xchi'uc Musi. Scotol li'i ja' 

liquemic ta jchop yu'un Leví, xquechet pasbil ta jujuchop sbiic. 

21Li jchop sts'unubal Gersone ja' li Libni xchi'uc Simeie. 

22Ti c'u yepal laj yich' tael ta scotol li queremetic xlic ta jun u svoq'uelic c'alal to ta 

moletique ja' o'lol xvaxacmil (7,500) ta scotol. 

23Li jchop le'e ja' te la spas scarpanaic ta stuq'uil maleb c'ac'al ta spat li ch'ulna pasbil 

ta nucule. 

24Li banquilal yu'unic li jchop smomnich'nabtac Gersone ja' Eliasaf, xnich'on Lael. 

25Ja' ic'ot ta sventaic xchabiel li ch'ulna pasbil ta nucule. Ja' yabtel tsq'uelic lec li 

nuculetic sventa smac sjole, xchi'uc li poq'uetic sventa smac sti'e, 

26xchi'uc li poq'uetic sventa smac sti' scoralil ch'ulnae, xchi'uc li poq'uetic ti macbil o 

li coral yo' bu comen li scajleb smoton Diose, xchi'uc li ch'ojonetique. 

27Li jchop sts'unubal Coate ja' Amram, Izhar, Hebrón, xchi'uc Uziel. 

28Ta scotol li queremetic, li viniquetic ti xlic ta jun u svoq'uelic c'alal to ta moletique 

ja' oy vaxacmil xchi'uc oxib ciento (8,300) ta scotol. Li jchopic le'e ja' oy ta sventa 

chchabiic li ch'ulna pasbil ta nucule. 

29Ja' te la spas scarpanaic ta sts'el ch'ulna ta stuq'uil sur. 

30Ja' banquilal yu'unic li Elizafán, xnich'on Uziele. 

31Ja' chchabiic li xcaxail smantal Diose xchi'uc li mexae, li candeleroe, li scajleb 

smoton Diose, xchi'uc li c'usitic voc'bil yu'un Dios ti ja' no'ox chtun sventa c'alal 

tstsob sbaic chich'ic ta muc' li Diose, xchi'uc li veloe, xchi'uc scotol li c'usitic yantic te 

chtune. 

32Li mero banquilal yu'unic li levietique ja' li Eleazare. Ja' xnich'on li banquilal pale 

Aarone. Li Eleazare ja' oy ta sventa tsq'uel lec c'u x'elan ch-abtejic li jchop ti 

chchabiic li ch'ulna pasbil ta nucule. 

33Li jchop sts'unubal Merarie ja' Mahli xchi'uc Musi. 

34Scotol li viniquetic ti laj yich' tsacbel sbiic xlic ta jun u svoq'uelic c'alal to ta 

moletique ja' iloc' vacmil xchi'uc chib ciento (6,200) ta scotol. 

35Li banquilal yu'unique ja' Zuriel, xnich'on Abihail. Te la spas scarpanaic ta xocon 

ch'ulna pasbil ta nucul ta stuq'uil norte. 

36Li smomnich'nabtac Merarie ja' oy ta sventaic xchabiel li tenalte'etic sventa ch'ulna 

pasbil ta nucule, xchi'uc xq'uechubiltac li tenalte'etique, xchi'uc li yoyaltaque, xchi'uc 

li snacleb yoyaltaque, xchi'uc scotol li c'usitic yantic ti ja' sventa ch'ulnae. 

37Xchi'uc ja' oy ta sventaic noxtoc chchabiic li yoyaltac corale, xchi'uc li snacleb 

yoyal smaque, xchi'uc li yantic te'etique, xchi'uc li yaq'uiltaque. 

38Ta stuq'uil sloq'ueb c'ac'al ta yeloval li ch'ulna pasbil ta nucule, ja' te la spas 

scarpanaic li Moisés xchi'uc Aarón xchi'uc xnich'nabtac Aarone. Ja' la sventainic li 

ch'ulna pasbil ta nucule. Ja' q'uexolil ic'otic ta stojol xchi'iltaquic ta israelal. Me oy 

boch'o ta scuy sba ta paleal ti c'alal muc ja'uque, ac'o yich' milel. 

39C'alal laj xa stsacbeic ta vun sbi scotol levietic li Moisés xchi'uc Aarone, lec ta 

xchapalchapal la spasic jech chac c'u cha'al i'albat yu'un Muc'ul Diose. Ti c'u yepal 

iloc' ta scotol li viniquetic ti xlic ta jun u svoq'uelic c'alal to ta moletique ja' chib 

xcha'vinic ta mil (22,000) ta scotol. 

Sc'oplal c'usi la spasic ta sventa sba yol xnich'onic 

40Li Muc'ul Diose jech laj yalbe noxtoc li Moisese: “Tsacbo ta vun sbi scotol li sba 

xnich'nabic achi'iltac ta israelale. Xlic atsac ta jun u svoq'uelic c'alal to ta moletic. 

41Scotol li sba anich'onique ja' xq'uexolic chc'ot li levietique. Jech ta xcal, vu'un li 

Muc'ul Diosune. Jech noxtoc scotol li sba yol sts'unub yovol levietique ja' xq'uexol 

chc'ot li sba sts'unub yovol achi'iltac ta israelale”, xi li Muc'ul Diose. 

42Li Moisese lic stsac ta vun scotol li sba yol xnich'nab israeletic jech chac c'u cha'al 

i'albat yu'un Muc'ul Diose. 

43Ti c'u yepal iloc' ta scotol c'alal laj yich' tsacbel sbiic li queremetic ti jun to u 

svoq'uelic c'alal to ta moletique ja' chib xcha'vinic ta mil xchi'uc oxlajuneb 

xchanlajunvinic (22,273) ta scotol. 

44Li Muc'ul Diose la sc'opan yan velta li Moisese. Jech laj yalbe: 

45“Li levietique ja' xq'uexol sba xnich'nab achi'iltac ta israelal c'otemic. Jech noxtoc li 

sts'unub yovol levietique ja' xq'uexol sts'unub yovol chc'ot ec li israeletique. Yu'un li 

levietique ja' cu'un, vu'un li Muc'ul Diosune. 

46Pero li sba xnich'nabic achi'iltac ta israelale ja' toj epic; ja' mu'yuc ep xcom li 

levietique. Ti c'u cha'al xu' colem chcomic li oxlajuneb xchanlajunvinic (273) 

sjelovenal li sba nich'oniletique, 

47c'anbo vo'sepuc saquil taq'uin sventa spatanic jujunic. Ja' jech xac'anbe jech chac c'u 

cha'al chapal ta ch'ulna pasbil ta nucul ti buluchib (11) gramo yalal jujusepe. 

48Li taq'uine ja' xavac'be li Aarón xchi'uc xnich'nabe. Ja' sventa colem chcomic ti 

jayib sjelovenale”, x'utat yu'un Dios li Moisese. 

49Li Moisese lic stsob scotol li saquil taq'uin ta sventa sba yol xnich'on israeletic ti c'u 

yepal xjelovique, jech colem icomic. 

50La sta ta tsobel jmil ta sep xchi'uc vo'ob sbalunlajunvinic (1,365) ta scotol, xchi'uc 

jech yalal jech chac c'u cha'al chapanbil ta ch'ulna pasbil ta nucule. 

51Li taq'uine ja' laj yac'be ta sc'ob Aarón xchi'uc xnich'nab jech chac c'u cha'al albil 

yu'un Muc'ul Diose. 

Números 4 

Sc'oplal yabtel levietic 

1Li Muc'ul Diose la sc'opan li Moisés xchi'uc Aarone. Jech laj yalbe: 

2“Tsacbo ta vun sbiic li levietique, ja' li smomnich'nabtac Coate. Lec ta jujuchop sbi 

xatsac xchi'uc ta jujubej snaic. 

3Ja' xatsacbe ta vun sbiic li boch'otic yich'ojic lajuneb xcha'vinic (30) sjabilalic c'alal 

ta lajuneb yoxvinic (50) jabil, ti xu' xa yu'unic li abtel ta ch'ulna pasbil ta nucule. 

4“Li abtel oy ta sventaic li smomnich'nabtac Coate ja' bats'i tsots sc'oplal. Ja' jech chac 

li'i: 

5C'alal me oy chc'ot yorail chanovic batel yan velta li achi'iltaque, li Aarón xchi'uc 

xnich'nabe ja' tsloq'uesic li velo ti macbil o li bats'i lequil ch'ul cuartoe. Ja' ta xpixic o 

li xcaxail jmantale. 

6Ts'acal ac'o xpixic ta jc'oluc nucul noxtoc; ja' li nucul ti bu ven leque. Ts'acal ac'o 

xpixic ta jlicuc yax'elan poc' noxtoc; jc'ol no'ox ac'o yaq'uic. Te ac'o yaq'uic li te'etic 

sventa xq'uechubile. 

7Ac'o yaq'uic jc'oluc yax'elan poc' ta sba li mexa yu'un Dios ti te oy o ta ch'ulna pasbil 

ta nucule. Te ta sba li mexae, ac'o xlechanic li platoetique, li muc'tic cucharaetique, li 

copaetique, li jarroetic sventa ya'lel ts'usubetic chaq'uic ta smoton Diose, xchi'uc li 

pan ti chaq'uilanic o ta stojol Dios scotol orae. 

8Ta sba yac'ol le'e ac'o slamanic jlicuc tsajal poc', xchi'uc ac'o yaq'uic jc'oluc nucul 

noxtoc; ja' li nucul ti bu ven leque. Xchi'uc te ac'o yaq'uic li ste'el sventa xq'uechubile. 

9Ts'acal ac'o stsaquic jlicuc yan yax'elan poc'. Ja' ac'o smaquic o li candeleroe, xchi'uc 

li candiletique, xchi'uc li stsinubiltac li xyochubiltaque, xchi'uc li bic'tal platoetique, 

xchi'uc scotol li vasoetic sventa yav aceitee. 

10Scotol le'e ac'o xpixic lec ta lequil nuculetic. Te ac'o yaq'uic noxtoc li ste'eltac 

sventa xq'uechubile. 

11“Jech noxtoc ac'o smaquic ta yax'elan poc' li scajleb jmoton pasbil ta c'anal taq'uine. 

Ac'o xpixic ta lequil nuculetic, xchi'uc te ac'o yaq'uic li ste'eltac sventa xq'uechubile. 

12Ts'acal ac'o stsobic scotol li c'usitic chtun ta sventa yabtel Dios te ta ch'ulna pasbil ta 

nucule. Ac'o xchupic ta jlicuc yax'elan poc'. Ts'acal ac'o xpixic ta lequil nuculetic 

noxtoc. Ac'o xq'uechic batel ta xq'uechubil. 

13Li scajleb xchic'ubil jmotone ac'o scusic lec loq'uel li xepuale xchi'uc li stanile. Ac'o 

xpixic lec ta tsajal poc'. 

14Ta sbae ac'o yaq'uic scotol li c'usitic chtun c'alal chchiq'uic li jmotone. Ja' li yav 

ac'aletique, li xluchubiltac ti'bole, li spalailtaque, li muc'tiquil tazae. Scotol le'e ja' li 

c'usitic chtun ta scajleb jmotone. Ac'o smaquic ta lequil nuculetic scotol, xchi'uc te 

ac'o yaq'uic noxtoc li ste'eltac sventa xq'uechubile. 

15C'alal me laj yo'ntonic ta xpixel c'usitic chtun ta jventa li Aarón xchi'uc xnich'nabe, 

xchi'uc me lec xa chapal yu'unic sventa chich'ic batel c'alal chanovique, ac'o talicuc li 

smomnich'nabtac Coate. Ja' ac'o yich'ic batel scotol. Pero me jutuc mu me spic ta 

sc'obic li c'usi voc'bil cu'un sventa cabtele yu'un jech mu xchamic ta jtojol. Scotol li 

c'usitic chtun te ta ch'ulna pasbil ta nucule ja' yabtel chich'ic batel li smomnich'nabtac 

Coate. 

16Li Eleazar, xnich'on banquilal pale Aarone, ja' me tsventain li aceite sventa 

candiletique, xchi'uc li pom ti lec muic yiq'ue, xchi'uc li bec' trigo ti chich' aq'uilanel o 

scotol c'ac'al ta sventa jmotone, xchi'uc li aceite sventa chich' yabtelique. Jech noxtoc 

oy ta sventa chchabiic ec li ch'ulna pasbil ta nucule xchi'uc scotol li c'usitic te chtune”, 

x'utat yu'un Muc'ul Dios li Moisese. 

17Li Muc'ul Diose jech laj yalbe yan velta noxtoc li Moisés xchi'uc Aarone: 

18“Li jchop sbiic liquemic ta Coate, mu me xavaq'uic ch'ayuc sts'unubalic te ta stojol 

li levietique. 

19Ti c'u cha'al mu spiquic li c'usitic voc'bil cu'un sventa chtun te ta ch'ulna pasbil ta 

nucul yu'un jech mu xmilatique, tsc'an ac'o spasic jech chac li'i: Li Aarón xchi'uc 

xnich'nabe ja' yabtel ac'o yalbeic ta jujuntal c'usi xu' tspasic, xchi'uc c'usitic oy ta 

sventaic chich'ic batel. 

20Jech mu persauc ch-och sq'uelic li c'usi voc'bil sventa cabtele, xchi'uc jech mu 

xchamic”, xi li Muc'ul Diose. 

21Li Muc'ul Diose la sc'opan yan velta li Moisese. Jech laj yalbe: 

22“Tsacbo ta vun sbiic scotol li smomnich'nabtac Gersone. Lec ta jujume'il xatsac 

xchi'uc ta jujubej snaic. 

23Ja' xatsacbe ta vun sbiic li boch'otic yich'ojic xa lajuneb xcha'vinic (30) jabil c'alal ta 

lajuneb yoxvinic (50) jabil, ti xu' xa yu'unic abtel te ta ch'ulna pasbil ta nucule. 

24“Li smomnich'nabtac Gersone ja' yabtelic jech chac li'i: 

25Ja' chich'ic batel li poq'uetic sventa ch'ulna pasbil ta nucule, xchi'uc stuc li ch'ulna 

pasbil ta nucule, xchi'uc li lequil nuculetic ti macbil o sjole, xchi'uc li poc' ti macbil o 

sti' li ch'ulna pasbil ta nucule. 

26Xchi'uc ja' chich'ic batel li poq'uetic ti macbil o li scoralil ch'ulnae, xchi'uc li poc' 

smac sti' coral yo' bu comen li ch'ulnae, xchi'uc li scajleb jmotone. Xchi'uc ja' te capal 

chich'ic o batel li yaq'uiltaque, xchi'uc scotol li c'usitic chtun sventa yabtelic te ta 

ch'ulnae. 

27Li Aarón xchi'uc xnich'nabe ja' ac'o yalbeic smomnich'nabtac Gersón li c'usitic 

yabtelique xchi'uc li c'usitic xu' chich'ic batele. Vo'oxuc avabtelic chavalbeic scotol li 

c'usitic ac'o spasique. 

28Ja' jech yabtel sme'ilalic li smomnich'nabtac Gersón tsc'an tspasic te ta ch'ulna 

pasbil ta nucule. C'alal tspas li yabtelic le'e, ja' q'uelbilic yu'un li Itamar, xnich'on 

banquilal pale Aarone. 

29“Tsacbo ta vun sbiic noxtoc li smomnich'nabtac Merarie. Lec ta jujuchop sbi xatsac 

xchi'uc ta jujubej snaic. 

30Ja' xatsacbe ta vun sbiic li boch'otic yich'ojic xa lajuneb xcha'vinic (30) jabil c'alal ta 

lajuneb yoxvinic (50) jabil, ti xu' xa yu'unic li abtel te ta ch'ulna pasbil ta nucule. 

31Li abtel ti tsc'an tspasic te ta ch'ulnae ja' chich'ic batel li tenalte'etic sventa ch'ulnae, 

xchi'uc li xq'uechubiltaque, li yoyaltaque, xchi'uc li snaclebtac yoyale. 

32Ja' chich'ic batel noxtoc yoyaltac li coral ti setbil o li ch'ulnae, xchi'uc li snaclebtac 

yoyale, xchi'uc li yantic ste'eltaque, xchi'uc li c'usitic yan chtun yu'unic sventa ch-

abtejique. Vo'ot avabtel chavalbe ya'yic lec li c'usitic ja' yabtel chich'ic batele. 

33Li smomnich'nab Merarie ja' jech li yabtelic tsc'an ac'o spasic te ta ch'ulna pasbil ta 

nucule. C'alal tspas li yabtelic le'e, ja' chq'uelatic yu'un li Itamar, xnich'on banquilal 

pale Aarone”, x'utat yu'un Muc'ul Dios li Moisese. 

34Li Moisés, xchi'uc Aarón, xchi'uc li banquilaletic yu'un israeletique lic stsacbeic ta 

vun sbi scotol li smomnich'nabtac Coate. Lec ta jujume'il la stsaquic, xchi'uc ta 

jujubej snaic. 

35Ja' la stsacbeic ta vun sbi scotol li boch'otic yich'ojic xa lajuneb xcha'vinic (30) jabil 

c'alal ta lajuneb yoxvinic (50) jabil ti xu' xa yu'unic li abtel te ta ch'ulna pasbil ta 

nucule. 

36Ti c'u yepal la staique ja' cha'mil xchi'uc o'lol xvaxquibal ciento (2,750) ta scotol. 

37Ja' jech yepal li smomnich'nabtac Coat ti xu' xa ch-abtejic ta ch'ulna pasbil ta 

nucule. Ja' ti c'u yepal iloc' yu'unic li Moisés xchi'uc Aarón c'alal la stsacbeic sbi jech 

chac c'u cha'al i'albatic yu'un Muc'ul Diose. 

38Ti c'u yepal iloc' li smomnich'nabtac Gersón ti lec ta jujume'il laj yich' atel xchi'uc 

ta jujubej snaique, 

39ja' ti yich'ojic xa lajuneb xcha'vinic (30) jabil c'alal ta lajuneb yoxvinic (50) jabil, ti 

xu' xa yu'unic abtel te ta ch'ulna pasbil ta nucule, 

40ja' cha'mil xchi'uc vaquib ciento xchi'uc lajuneb xcha'vinic (2,630) ta scotol. 

41Ja' jech yepal li smomnich'nabtac Gersón ti xu' xa ch-abtejic ta ch'ulna pasbil ta 

nucul. Ja' ti c'u yepal iloc' yu'unic li Moisés xchi'uc Aarón c'alal la stsacbeic sbi jech 

chac c'u cha'al i'albat yu'un Muc'ul Dios li Moisese. 

42Ti c'u yepal iloc' ta scotol li smomnich'nabtac Merari, ti lec ta jujuchop sbi pasbil 

xchi'uc lec ta jujubej snaique, 

43ti yich'ojic xa lajuneb xcha'vinic (30) jabil c'alal ta lajuneb yoxvinic (50) jabil, ti xu' 

xa yu'unic li abtel te ta ch'ulna pasbil ta nucule, 

44ja' oxmil xchi'uc chib ciento (3,200) ta scotol. 

45Ja' jech yepal li smomnich'nabtac Merari ti xu' xa ch-abtejic ta ch'ulna pasbil ta 

nucule, ja' ti c'u yepal iloc' yu'unic li Moisés xchi'uc Aarón c'alal la stsacbeic sbi jech 

chac c'u cha'al i'albat yu'un Muc'ul Dios li Moisese. 

46-48Ti c'u yepal iloc' ta scotol li levietic c'alal itsacbat sbiic yu'un Moisés, xchi'uc 

Aarón, xchi'uc li banquilaletic yu'un israeletique ja' o'lol sbalunmil xchi'uc chanvinic 

(8,580) iloc' ta scotol. Scotol le'e lec ta jujuchop sbiic pasbil, xchi'uc ta jujubej snaic. 

Ja' boch'otic yich'ojic xa lajuneb xcha'vinic (30) jabil c'alal ta lajuneb yoxvinic (50) 

jabil, ti xu' xa yu'unic li abtel te ta ch'ulna pasbil ta nucule. 

49Ti c'u x'elan la yich' tsacbel sbiique, ja' jech laj yich' pasel jech chac c'u cha'al i'albat 

yu'un Dios li Moisese. Xchi'uc ta jujuntal laj yich'ic albel c'usi yabtel ac'o spasic 

xchi'uc c'usitic oy ta sventa chich'ic batel jech chac c'u cha'al i'albat yu'un Muc'ul Dios 

li Moisese. 

Números 5 

I'albatic ti ac'o sloq'uesic ta spat to bu nacalic li boch'otic mu'yuc lequique 

1Li Muc'ul Diose la sc'opan yan velta li Moisese. Jech laj yalbe: 

2“Albo scotol achi'iltac ta israelal ti ac'o sloq'uesic te yo' bu nacalic scotol li boch'otic 

yich'ojic c'a'el chamele, o me chamel ta sc'unilic ti chloc' ya'lele, o me mu'yuc yac'oj 

sba ta lecubtasel me oy la spiquic animae. 

3Boch'ouc no'ox, me vinic me ants, ac'o sloq'uesic te yo' bu nacalique. Yu'un jech mu 

soc yu'unic ti bu nacalique yu'un te oyun ta o'lol yu'unic”, xi li Muc'ul Diose. 

4Li israeletique la xch'unic c'usi laj yal Muc'ul Dios ti i'albatic yu'un li Moisese. Jech 

la sloq'uesic yo' bu nacalic scotol li boch'otic mu'yuc lequique. 

Sc'oplal c'usi tsc'an tspas boch'o chopol c'usi tspasbe xchi'il 

5Li Muc'ul Diose la sc'opan yan velta li Moisese. Jech laj yalbe: 

6“Albo scotol achi'iltac ta israelal jech chac li'i: Me oy junuc vinic, o ants ti mu tuc'uc 

yo'nton ta stojol Muc'ul Diose, xchi'uc me oy laj yuts'inta xchi'ile, oy xa smul o ti me 

jech la spase. 

7Ta persa ac'o yal ta jamal li c'usi la spase. Xchi'uc li boch'o laj yuts'intae ac'o stojbe 

scotol li c'usitic la spasbee, xchi'uc ac'o to yac'be yan jun ta vo'vo'. 

8Pero me chamen xa li boch'o laj yich' uts'intaele, me mu'yuc nopol yuts' yalal ti xu' 

ac'o yich'be li stojole, ac'o comuc ta sventa Muc'ul Dios. Ja' ac'o tunuc ta sventa yabtel 

li palee. Xchi'uc ac'o yac'be jcotuc chij li palee yu'un ac'o ch'aybatuc li smule. 

9“Scotol c'usiuc no'ox chac'bicun ta sventa jmoton li achi'iltac ta israelale, ac'o yich'ic 

tal ta stojol li palee. Ja' yu'un chc'ot o. 

10Scotol li c'usi voc'bil ti ja' xa cu'une, ja' ac'o bat yac'beic li palee. Ja' xa yu'un chc'ot 

o”, xi li Muc'ul Diose. 

Mantal ta sventa jun vinic ti c'alal chilinta yajnil ta scoj smul, o me muc ta scojuc 
smul 

11Li Muc'ul Diose la sc'opan yan velta li Moisese. Jech laj yalbe: 

12“Jech xavalbe ya'yic scotol li achi'iltac ta israelale: Oy bu chc'ot ta pasel ti oy junuc 

ants mu junuc yo'nton ta stojol li smalale, 

13oy bu chchi'in sba xchi'uc yan vinic ti mu sna' li smalale. Ac'o me ta melel oy li 

smule, pero mu'yuc boch'o yiloj yu'un ta mucul la spas, jech mu'yuc boch'o xu' chal. 

14Pero oy chc'ot ta pasel ti chlic stsac ta it'ixal yajnil li vinique. Pero oy bu chc'ot ta 

pasel noxtoc ti jech no'ox tsvontol tsac ta it'ixal yajnil li vinique, ac'o me mu'yuc smul 

li antse. 

15Me oy jech chc'ot ta pasel jchopucale, li vinique ac'o yic' batel ta stojol pale li 

yajnile. Ac'o yich' batel chibuc kilo arina pasbil ta cebada. Ja' matanal sventa ac'o 

vinajuc smul li yajnile, pero mu me smalta ta aceite, xchi'uc mu me xac'be pom yu'un 

ja' matanal ta sventa it'ixajel, o sventa chich' vinajesel mulil. 

16“Li palee ac'o snopajes li antse. Ac'o sva'an ta stojol li Muc'ul Diose. 

17Ts'acal ac'o yac' jutebuc ts'u'iltasbil vo' ta jayil lum. Ac'o scap ta spucucal li yut 

ch'ul cuartoe. 

18Ac'o yalbe ti ac'o sva'an sba lec ta stojol Muc'ul Dios li antse. Ac'o stitunbe li 

stsotsil sjole. Ac'o yac'be stsac li matanal ta sventa it'ixale yu'un jech ac'o vinajuc li 

mulile. Li palee ac'o stsac ta sc'ob li ch'ail vo' sventa stojol mulile. 

19Ts'acal jech ac'o yalbe ta jamal ta stojol Dios li antse: ‘Me ta melel mu'yuc bu 

achi'inoj yan vinique, xchi'uc me mu'yuc bu yan avo'nton ta stojol amalale, me mu'yuc 

c'usi apasoj achi'uc yan vinic ti sbolibtasojote, mu me c'usi chopol xaspasbot c'alal 

chavuch' li vo' li'i ti ja' sventa stojol mulile. 

20Pero me mu junuc avo'nton ta stojol li amalale, me oy bu achi'inoj yan vinic ti 

sbolibtasojote, 

21li Muc'ul Diose ac'o yac' ti vo'ot senyail chacom ta stojol scotol achi'iltac ti chatoj 

amule. Ja' ac'o yac' situbuc yav avol, ac'o yac' socan o. 

22Li stojol mulil li'i ja'o chata c'alal chavuch' li vo' ti yich'oj xa stojol mulile’, ac'o 

xiuc li palee. ‘Jechuc, ac'o c'otuc ta pasel jech’, ac'o xiuc li antse. 

23“Li palee ac'o sts'iba ta vun li stojol mulil laj yich' alele. Ts'acal ac'o stu'p o ta ch'ail 

vo'. 

24Ts'acal to, li vo' ti yich'oj stojol mulile ac'o yac'be yuch' li antse yu'un jech ac'o 

ch'aubuc ta yut xch'ut. 

25Ac'o yich'be li matanal te yich'oje, ja' li matanal sventa it'ixale. Ac'o yac' ta stojol 

Muc'ul Dios. Ts'acal ac'o bat yac' ta scajleb smoton Dios. 

26Ta ora no'ox ac'o sjop jopuc li matanal te oye, ja' li trigoe. Ac'o bat xchic' ta scajleb 

smoton Dios. Ja' sna'ubil chcom c'usi chc'ot ta stojol li antse. “Li palee c'alal me laj xa 

yac'be yuch' ch'ail vo' li antse, te chvinaj c'u x'elan yo'nton ta stojol li smalale. 

27Me ta melel mu junuc yo'nton ta stojol smalal li antse, chlic ch'aubuc ta yut xch'ut li 

vo' ti yich'oj xa stojol mulile, xchi'uc chlic situbuc li yav yole, jech chlic socuc o. Jech 

li antse ja' svinajeb chc'ot ta stojol scotol xchi'iltac ti laj yich'be stojol li smule. 

28Pero me jun yo'nton ta stojol smalal li antse, mu'yuc c'usi tspasbat yu'un li vo'e, jech 

xu' to chil ep olol. 

29“Ja' jech mantal ta sventa jun ants ti me mu junuc yo'nton ta stojol smalale, xchi'uc 

ti c'alal chlic it'ixajuc li vinique, 

30xchi'uc ti me jech no'ox ta x'it'ixaj ta stojol yajnil li vinique. Li vinique ac'o yic' 

batel ta stojol Muc'ul Dios li yajnile. Li palee ac'o spasbe jech chac c'u cha'al chal li 

mantal li'i. 

31Li vinique mu'yuc smul chc'ot. Me ja' oy smul iloc' li antse, ta me stoj smul”, x'utat 

yu'un Muc'ul Dios li Moisese. 

Números 6 

Sc'oplal c'usi tsc'an tspas li boch'o chal ta jamal ti j'ech'el chac' sba o ta spasbel 
yabtel Diose 

1Li Muc'ul Diose la sc'opan yan velta li Moisese. Jech laj yalbe: 

2“Jech xavalbe ya'yic scotol li achi'iltac ta israelale: Me oy junuc vinic, o ants ti chal 

ta jamal ti j'ech'el chac' sba o ta jtojol sventa cabtele, 

3mu xu' chuch' pox, xchi'uc mu xu' chuch' li c'usi chac' yacubele, xchi'uc vinagre ti 

loq'uem ta ya'lel ts'usube, xchi'uc li c'usiuc no'ox chac' yacubele. Xchi'uc mu xu' 

chuch' c'usiuc no'ox stac' uch'el ti pasbilic ta ya'lel ts'usube, o me sat ts'usub ti 

taquijesbil xae. 

4Ti jayib c'ac'al yaloj tspase, me jchopuc mu xu' tslajes li c'usitic pasbil ta 

ts'usubetique. 

5Jech noxtoc mu me xac' ta loq'uel stsotsil sjol. Te ac'o natubuc o, ja' to me its'aqui ti 

c'u yepal c'ac'al yaloj ta jamal tspas c'usi yaloje. Yu'un tsc'an chvinaj ti voc'bil o yu'un 

Muc'ul Diose. 

6Ti jayib c'ac'al yaloj oy c'usi tspase, mu xu' chnopaj batel ta sts'el ti bu oy animae. 

7Ac'o me stot sme', o me xchi'iltac ta voq'uel, mu xu' chnopaj batel yu'un jech mu 

chopoluc chquil. Yu'un tsots sc'oplal ti ac'o xchabi lec sba ti c'alal yac'oj sba o chtun 

cu'une. 

8Ti jayib c'ac'al yaloj chtun cu'une, voc'bil o sventa cabtel. 

9“Me oy boch'o te chcham ta ora no'ox ta sts'el li boch'o yac'oj sba o ta jtojole, li 

stsotsil sjol ti lec to'ox chquile, mu xa lecuc chquil. Ja' tsc'an ac'o yac' sba ta lecubtasel 

vucubuc c'ac'al jech chac c'u cha'al sc'oplale. Ta svucubal c'ac'al ac'o yac' ta juxel 

scotol li stsotsil sjole, yu'un ja' sc'ac'alil ti chich' lecubtasele. 

10Ta xvaxquibal c'ac'al ac'o yic' batel cha'cotuc puruvoc stsu, o me cha'cot stsumut, 

ac'o c'ot yac'be li pale te ta ti'ch'ulna pasbil ta nucule. 

11Li palee jcot ac'o smilbe ta smoton Dios sventa li smule. Li yane ac'o xchic' ta 

sventa smoton Dios, xchi'uc ac'o spas li c'usitic tsc'an pasel sventa xu' chch'aybat o 

smul ta scoj ti la spic animae. Ja' jech c'ac'al chlic lecubuc batel yan velta ta jtojol li 

stsotsil sjole. 

12Jech chlic stsac yan velta ta ach' ti c'u yepal c'ac'al yaloj tsvoc' sba o ta sventa 

cabtele. Ti c'u xa'ox yepal c'ac'al lic stsac tale, mu'yuc xa tsacbil ta venta chcom. 

Yu'un li stsotsil sjol ti lecubtasbil xa'oxe, isoc xa. Jech noxtoc tsc'an ac'o yic' batel ta 

jtojol jcotuc chij jun jabil svoq'uel sventa jmoton ta scoj ti bu ijelov ta jtojole. 

13“C'alal me its'aqui xa ti jayib c'ac'al yaloj ti svoc'oj sba o ta jtojole, ac'o batuc te ta 

ti'ch'ulna pasbil ta nucul. 

14Ac'o yac' jcotuc ch'ium tot chij ti jun to jabil svoq'uele, ti bu ven leque. Ac'o yich' 

chiq'uel ta sventa jmoton. Xchi'uc ac'o yac' yan jcotuc ch'ium me' chij noxtoc ti bu 

leque, ti jun to jabil svoq'uele. Ac'o yich' milel ta sventa smul. Xchi'uc ac'o yac' 

jmotonin yan jcotuc chij ti bu ven leque. Ja' sventa co'ol co'nton jchi'uc. 

15Jech noxtoc ac'o yac' junuc unin moch pan ti pasbil o ta lequil arinae, xchi'uc ti 

vots'bil o ta aceite ti mu'yuc yich'oj svolesubil xch'ute. Xchi'uc ac'o yac' jayibuc unin 

bic'tal jayal vajetic ti mu'yuc yich'oj svolesubil xch'ute, ti vijbil ta aceitee. Ac'o yich' 

batel xchi'uc yantic matanaletic, ja' li trigo, xchi'uc c'usitic yan co'oltic jech chac c'u 

cha'al trigoe xchi'uc li ya'lel ts'usube. 

16Li palee ac'o yac' ta jtojol li matanal sventa mulil ti milbil tsc'ane, xchi'uc li matanal 

ti ja' no'ox chiq'uel tsc'ane. 

17Xchi'uc ac'o yac' noxtoc li chij sventa co'ol co'nton jchi'uque. Te capal ac'o yac' 

xchi'uc li jun unin moch pan ti mu'yuc yich'oj svolesubil xch'ute, xchi'uc trigo xchi'uc 

c'usitic yan chac c'u cha'al trigo, xchi'uc li ya'lel ts'usube. 

18Li boch'o j'ech'el yac'oj sba o ta sventa cabtele, te ac'o xjux loq'uel scotol li stsotsil 

sjol ta ti'ch'ulna pasbil ta nucule. Ac'o stsob scotol li stsotsil sjol ti lecubtasbil to'ox ta 

jtojole. Ac'o bat xchic' ta c'oc' ti tsanem te ta yolon bu cajal chc'ac' li matanal sventa 

co'ol co'nton jchi'uque. 

19Li palee ac'o stsacbe snecub li chij ti toc'on xae, xchi'uc junuc pan te ta unin moch ti 

mu'yuc yich'oj svolesubil xch'ute, xchi'uc junuc li unin jayal vaj ti mu'yuc yich'oj 

svolesubil xch'ute. Ac'o yac'be ta sc'ob li boch'o j'ech'el yac'oj sba o ta jtojol c'alal me 

juxbil xa scotol li stsotsil sjole. 

20Jech li palee ac'o spas li c'usi tsc'an pasel sventa chisye'bun ta jtojole. Li xpecho 

matanal sventa chisye'bun ta jtojole xchi'uc li scub matanal sventa chistojbicun o 

spatanique, voc'bil xa chcom o cu'un, xchi'uc ja' xa yu'un chcom o li palee. C'alal me 

ijelov xa scotol le'e, li boch'o j'ech'el yac'oj sba o ta jtojole xu' xa chlic yuch' ya'lel 

ts'usub. 

21“Ja' jech mantal ta sventa li boch'o chal ta jamal ti j'ech'el chac' sba o ta spasel 

cabtele, xchi'uc ja' jech matanal tsc'an chiyac'bun ta jtojol. C'usiuc no'ox yan ti oy ta 

yo'nton chiyac'bune, mu'yuc atbil xu' chiyac'bun. Ja' no'ox tsc'an chc'ot ta pasel yu'un 

li c'usi yaloj ta jamal jech chac c'u cha'al chal ta svunal li mantaletique”, xi li Muc'ul 

Diose. 

Sc'oplal c'alal chaq'uic bendición li paleetique 

22Li Muc'ul Diose la sc'opan yan velta li Moisese. Jech laj yalbe: 

23“Albo ya'yic li Aarón xchi'uc xnich'nabe, c'alal chac'beic bendición li achi'iltaquic ta 

israelale, jech ac'o yalic chac li'i: 

24‘Ac'o yac'boxuc ep bendición li Muc'ul Diose, ac'o xchabioxuc. 

25Ac'o lecuc yiloxuc li Muc'ul Diose, xchi'uc ac'o yac'boxuc avilic slequil yo'nton. 

26Ac'o sc'anoxuc o li Muc'ul Diose; ac'o yac'boxuc jun avo'ntonic’, ac'o xiicuc ta 

stojol li achi'iltaquique. 

27“Jech chiyalbicun o jbi ta stojol li achi'iltaquic ta israelale. Jech ta xcac'beic o 

bendición”, xi li Muc'ul Diose. 

Números 7 

Smoton Dios sventa c'alal laj yaq'uic ta sc'ob Dios ch'ulna pasbil ta nucul 

1Li c'usi c'ac'alil ivu' yu'un spasel ch'ulna pasbil ta nucul li Moisese, la xjax ta aceite li 

ch'ulnae, xchi'uc scotol li c'usitic te chtune, xchi'uc li c'usitic te chtun ta scajleb 

smoton Diose, jech voc'bil icom o. 

2Jech li banquilaletic yu'un jujuchop israeletique, ja' li boch'otic icoltavanic ta stsaquel 

li biiletique, 

3ibatic ta ch'ulna ec. Yich'ojbeic batel ep smoton Muc'ul Dios: vaquib caretaetic lec 

macajtic, xchi'uc lajcha'cot tot vacaxetic. Xu' chcaltic ti laj yaq'uic jujun careta ta 

chabchab li banquilaletique, xchi'uc laj yaq'uic jujucot vacax jujunic. Scotol le'e te c'ot 

yaq'uic ta yeloval ti'na pasbil ta nucul. 



262 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

4Li Muc'ul Diose jech laj yalbe li Moisese: 

5“Ich'o li caretaetique xchi'uc li vacaxetique. Ac'bo ta sc'ob li levietique. Ac'o tunuc 

yu'unic ta sventa yabtelic te ta ch'ulna pasbil ta nucul, ja' li c'usi yabtel sc'oplal tspasic 

jujunique”, xut. 

6Jech li Moisese laj yich' li caretaetique xchi'uc li vacaxetique. La spucbe li levietique. 

7Li smomnich'nabtac Gersone laj yac'be chib caretaetic xchi'uc chancot vacaxetic, 

yu'un ja' jech chtun yu'unic ta sventa li yabtelique. 

8Li smomnich'nabtac Merarie laj yac'be chancot caretaetic xchi'uc vaxaccot vacaxetic, 

yu'un ja' jech chtun yu'unic ta sventa li yabtelic ti ch-ac'bat spasic yu'un Itamare, ja' li 

xnich'on pale Aarone. 

9Yan li smomnich'nabtac Coate mu'yuc laj yich'ic li caretaetique xchi'uc li 

vacaxetique, yu'un li c'usi tsotsic sc'oplal ti oy ta sventaic chich'ic batele, ta snecubic 

no'ox tsc'an chq'uechic batel. 

10C'alal la xjax ta aceite noxtoc li scajleb smoton Dios sventa voc'bil chcom o ta 

stojole, li banquilaletic yu'un jujuchop israeletique laj yich'anic tal li yan smoton Dios 

yu'unic sventa chac'beic ta sc'ob Dios li scajleb smotone. Te vul yaq'uic ta stuq'uil 

scajleb smoton Dios. 

11Li Muc'ul Diose jech laj yalbe li Moisese: “C'alal chtal yac'bicun jmoton ta jujun 

c'ac'al li jujun banquilaletic yu'un jujuchop achi'iltac sventa chavac'bicun ta jc'ob li 

scajleb jmotone, ac'o sjelilan sbaic”, xi. 

12Ta sba c'ac'ale ja' laj yich' batel smoton Dios li Naasón, xnich'on Aminadab ti 

liquem ta jchop yu'un Judae. 

13Li matanal laj yich' batele ja' jun muc'ta plato pasbil ta saquil taq'uin. Ja' jmil xchi'uc 

chanib ciento xchi'uc lajuneb xcha'vinic (1,430) gramo yalal. Xchi'uc laj yich' batel 

jun muc'ta taza pasbil ta saquil taq'uin noxtoc. Ja' vucub ciento xchi'uc lajuneb 

xchanvinic (770) gramo yalal (ja' jech yalal laj yich' batel jech chac c'u cha'al 

chapanbil te ta ch'ulnae). Li muc'ta plato xchi'uc muc'ta tazae nojemic batel ta arina ti 

bu ven lequique, ti vots'bil o ta aceitee; le'e ja' itun ta sventa smoton Dios. 

14Xchi'uc laj yich' batel noxtoc jun muc'ta cuchara pasbil ta c'anal taq'uin, ja' lajuneb 

svacvinic (110) gramo yalal, nojem batel ta pom. 

15Xchi'uc laj yic' batel noxtoc jcot ch'ium tot vacax, xchi'uc jcot tot chij xchi'uc jcot 

ch'ium chij ti jun to jabil svoq'uele, ja' itun sventa chich' chiq'uel ta smoton Dios. 

16Xchi'uc laj yac' jcot tentsun sventa chich' milel ta smoton Dios ta sventa mulil. 

17Ta slajeb laj yic' batel cha'cot tot vacax, vo'cot tot chij, vo'cot tentsun xchi'uc vo'cot 

ch'ium chij ti jun to jabil svoq'uele. Le'e ja' smoton Dios sventa co'ol yo'ntonic xchi'uc 

Dios. Ja' jech li smoton Dios laj yich' batel Naasón, xnich'on Aminadabe. 

18Ta xchibal c'ac'ale ja' laj yich' batel smoton Dios li Natanael xnich'on Zuare, ja' li 

banquilal yu'unic li jchop liquemic ta Isacare. 

19-23Li smoton Dios laj yaq'ue, co'ol jech chac c'u cha'al laj yac' li Naasone. 

24Ta yoxibal c'ac'ale ja' laj yich' batel smoton Dios li Eliab, xnich'on Helone, ja' li 

banquilal yu'unic li jchop liquemic ta Zabulone. 

25-29Li smoton Dios laj yaq'ue co'ol jech chac c'u cha'al laj yaq'uic li yantique. 

30Ta xchanibal c'ac'ale ja' laj yich' batel smoton Dios li Elisur xnich'on Sedeure, ja' li 

banquilal yu'unic li jchop liquemic ta Rubene. 

31-35Li smoton Dios laj yaq'ue co'ol jech chac c'u cha'al laj yaq'uic li yantique. 

36Ta yo'obal c'ac'ale ja' laj yich' batel smoton Dios li Selumiel, xnich'on Zurisadai, ja' 

li banquilal yu'unic li jchop liquemic ta Simeone. 

37-41Li smoton Dios laj yaq'ue co'ol jech chac c'u cha'al laj yaq'uic li yantique. 

42Ta svaquibal c'ac'ale ja' laj yich' batel smoton Dios li Eliasaf, xnich'on Reuel, ja' li 

banquilal yu'unic li jchop liquemic ta Gade. 

43-47Li smoton Dios laj yaq'ue co'ol jech chac c'u cha'al laj yaq'uic li yantique. 

48Ta svucubal c'ac'ale ja' laj yich' batel smoton Dios li Elisama, xnich'on Amiude, ja' 

li banquilal yu'unic li jchop liquemic ta Efraine. 

49-53Li smoton Dios laj yaq'ue co'ol jech chac c'u cha'al laj yaq'uic li yantique. 

54Ta xvaxquibal c'ac'ale ja' laj yich' batel smoton Dios li Gamaliel, xnich'on Pedasure, 

ja' li banquilal yu'unic li jchop liquemic ta Manasese. 

55-59Li smoton Dios laj yaq'ue co'ol jech chac c'u cha'al laj yaq'uic li yantique. 

60Ta sbalunebal c'ac'ale ja' laj yich' batel smoton Dios li Abidán, xnich'on Gedeonie, 

ja' li banquilal yu'unic li jchop liquemic ta Benjamine. 

61-65Li smoton Dios laj yaq'ue co'ol jech chac c'u cha'al laj yaq'uic li yantique. 

66Ta slajunebal c'ac'ale ja' laj yich' batel smoton Dios li Ahiezer, xnich'on Amisadaie, 

ja' li banquilal yu'unic li jchop liquemic ta Dane. 

67-71Li smoton Dios laj yaq'ue co'ol jech chac c'u cha'al laj yaq'uic li yantique. 

72Ta xbuluchibal c'ac'ale ja' laj yich' batel smoton Dios li Pagiel, xnich'on Ocrane, ja' 

li banquilal yu'unic li jchop liquemic ta Asere. 

73-77Li smoton Dios laj yaq'ue co'ol jech chac c'u cha'al laj yaq'uic li yantique. 

78Ta xlajchabal c'ac'ale ja' laj yich' batel smoton Dios li Ahira, xnich'on Enane, ja' li 

banquilal yu'unic li jchop liquemic ta Neftalie. 

79-83Li smoton Dios laj yaq'ue co'ol jech chac c'u cha'al laj yaq'uic li yantique. 

84Li jujun banquilaletic yu'un jujuchop israeletique ja' jech yepal smoton Dios laj 

yaq'uic sventa chac'beic ta sc'ob Dios li scajleb smotone: lajchab (12) muc'tic platoetic 

pasbilic ta saquil taq'uin, xchi'uc lajchab (12) muc'tic tazaetic pasbilic ta saquil taq'uin 

noxtoc, xchi'uc lajchab (12) muc'tic cucharaetic pasbilic ta c'anal taq'uin. 

85Li jujun muc'tic platoe ja' jmil xchi'uc chanib ciento xchi'uc lajuneb xcha'vinic 

(1,430) gramo yalal. Li muc'tic tazaetique ja' vucub ciento xchi'uc lajuneb xchanvinic 

(770) gramo yalal jujun. Ti c'u yalal oy ta scotol li saquil taq'uin ti pasbilic o li muc'tic 

platoetic xchi'uc li muc'tic tazaetique ja' vaquib xcha'vinic ta mil xchi'uc chanib ciento 

(26,400) gramo yalal ta scotol. Ja' jech yalal jech chac c'u cha'al chapanbil te ta 

ch'ulnae. 

86Te oy noxtoc li lajchab (12) muc'tic cuchara pasbilic ta c'anal taq'uine, nojemic ta 

pom. Ja' lajuneb svacvinic (110) gramo yalal jujun jech chac c'u cha'al chapanbil te ta 

ch'ulnae. Ti c'u yalal ta scotol li c'anal taq'uin ti pasbilic o li muc'tic cucharaetique, ja' 

jmil xchi'uc oxib ciento xchi'uc jtob (1,320) gramo yalal ta scotol. 

87Li smoton Dios laj yich' aq'uel ti chic'bil tsc'an scotole, ja' lajcha'cot ch'ium tot 

vacax, lajcha'cot tot chij, lajcha'cot ch'ium chij ti jun to jabil svoq'uelique, xchi'uc 

trigo xchi'uc li c'usitic yan ti co'oltic sba jech chac c'u cha'al trigo ti tsc'an ono'ox te 

capal chich' aq'uele, xchi'uc lajcha'cot tentsun chich' milel ta sventa mulil. 

88Li matanal laj yich' aq'uel ti tsc'an chich' milel ta sventa smoton Dios yu'un jech 

co'ol yo'ntonic xchi'uc Diose ja' chanib xcha'vinic (24) ta cot ch'ium tot vacax, oxvinic 

(60) ta cot tot chij, oxvinic (60) ta cot tentsun xchi'uc oxvinic (60) ta cot ch'ium chij ti 

jun to jabil svoq'uelique. Scotol le'e ja' smoton Dios sventa laj yich' aq'uel ta sc'ob 

Dios li scajleb smotone, ja'o ti c'alal laj xa'ox yich' lecubtasel ta aceite ba'yuque. 

89C'alal i'och ta ch'ulna pasbil ta nucul li Moisés sventa tsc'opan sbaic xchi'uc Diose, 

laj ya'ay ti laj yich' c'opanel yu'un Dios te ta jot spat xcaxail smantal Dios te ta o'lol 

yo' bu va'ajtic li sloc'obal querubinetique. 

Números 8 

Sc'oplal c'u x'elan la stsanic candiletic 

1Li Muc'ul Diose la sc'opan yan velta li Moisese, jech laj yalbe: 

2“Jech xavalbe li Aarone: C'alal chatsan li candiletique, te xavac'be batel xojobal ta 

stuq'uil yo' bu oy li candeleroe”, uto. 

3Li Aarone la xch'un c'usi i'albat yu'un li Moisese. La smeltsan lec li candiletique. Te 

laj yac'be batel xojobal ta stuq'uil yo' bu oy li candeleroe. 

4Li candeleroe ja' pasbil ta c'anal taq'uin. Tenbil lec ta martillo c'alal ta yoc, xchi'uc 

c'alal to ta yav yaceiteal ti lec volajtic ta q'uelele. Li Moisese ja' jech la spas li 

candelero jech chac c'u cha'al i'ac'bat yil senyail yu'un Muc'ul Diose. 

Laj yich'ic aq'uel o ta stojol Dios li levietique 

5Li Muc'ul Diose la sc'opan yan velta li Moisese. Jech laj yalbe: 

6“Scotol li levietique voc'o loq'uel ta stojol li achi'iltac ta israelale, xchi'uc lecubtaso 

ta jtojol. 

7Ti c'u x'elan tsc'an chalecubtase ja' jech chac li'i: Vijo ta vo', ja' li vo' sventa 

lecubtasele. Ts'acal ac'o xjux loq'uel scotol stsotsil sbec'talic, xchi'uc ac'o xchuc' lec 

sc'u'ic, jech lec xa chcomic o. 

8Ts'acal ac'o smilic jcot ch'ium tot vacax sventa jmoton, xchi'uc ac'o yaq'uic arina ti 

bu ven leque, ti vots'bil o ta aceitee. Xchi'uc ac'o yaq'uic yan jcot ch'ium tot vacax 

sventa chich' milel ta sventa smulic. 

9Li vo'ote, albo ti ac'o nopajicuc tal ta ch'ulna pasbil ta nucule, xchi'uc ac'o stsob sbaic 

tal scotol li achi'iltac ta israelale. 

10Li levietique ta ora no'ox ac'o sva'an sbaic lec ta jtojol scotolic. Jech li achi'iltac ta 

israelale scotolic ac'o yac' sc'obic ta sjol li levietique. 

11Li Aarone ac'o xbech sc'ob sventa chiyac'bun ta jtojol li levietique yu'un ja' xq'uexol 

israeletic chc'otic o. Jech li levietique voc'bil chcomic o ta sventa cabtel. 

12Li levietique ac'o yac' sc'obic ta sjol li ch'ium tot vacaxetique. Jcot ac'o yich' milel ta 

sventa smulic. Jcot ac'o yich' chiq'uel sventa chich'ic lecubtasel o. 

13Li levietique vo'ot xava'an ta ora no'ox ta stojol li Aarone xchi'uc ta stojol li 

xnich'nabtaque. Ja'o xlic apas li c'usitic tsc'an pasel sventa chavac'bun o ta jtojole. 

14Jech voc'ol chc'otic o ta stojol scotol li yantic achi'iltac ta israelale, jech ja' cu'untac 

chc'otic o. 

15Ts'acal ac'o baticuc te ta ch'ulna pasbil ta nucul yu'un te chbat tunicuc o cu'un. Ja' 

jech tsc'an chalecubtas, ja' jech tsc'an chavac'bun ta jtojol. Co'ol chac c'u cha'al muc'ta 

matanal chc'ot. 

16Ta scotol li achi'iltac ta israelale ja' no'ox voc'bil cu'un li levietique. Ja' xa chquich' 

ta sventa xq'uexol scotol li sba xnich'nabic achi'iltac ta israelale. 

17Yu'un li sba yol xnich'onic achi'iltaque, sc'oplal ja' cu'untac xchi'uc li sba yol 

sts'unub yovolique. C'alal la jmilbe scotol sba yol xnich'onic li egiptoetique, ja' la jnac' 

comel scotol li sba yol xnich'onic achi'iltaque yu'un ja' cu'untac. 

18Pero ta sventa ti mu'yuc bu ta xquic'beic o li sba yol xnich'onique, ja' yu'un ja' laj 

quic' o ta jtojol scotol li levietique yu'un ja' xq'uexol sba yol xnich'nab achi'iltac 

ic'otic. 

19Li levietique ja' la jt'uj loq'uel ta stojol scotol li achi'iltac ta israelale. Laj yich'ic 

aq'uel ta stojol li Aarón xchi'uc xnich'nabe, yu'un jech ja' xq'uexol achi'iltac ta israelal 

chc'otic, yu'un ja' te chtunic o ta ch'ulna pasbil ta nucul. Xchi'uc jech xu' chch'aybat 

smulic ta stojol Dios li achi'iltac ta israelale jech mu persauc ja' chnopajic batel ta 

ch'ulna stuquic, yu'un jech mu'yuc c'usi chc'ot ta pasel ta stojolic”, xi li Muc'ul Diose. 



266 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

20Li Moisés, xchi'uc Aarón, xchi'uc scotol israeletique la xch'unic scotol c'usi i'albat 

yu'un Muc'ul Dios li Moisés ti tsc'an tspasic ta sventa li levietique. 

21Li levietique laj yich'ic lecubtasel, xchi'uc la xchuc' lec sc'u'ic. Jech li Aarone laj 

yac' ta stojol Dios. Ja' jech ic'otic jech chac c'u cha'al lequil matanal. Xchi'uc la spas li 

c'usitic tsc'an pasel ta sventa chich'ic lecubtasele. 

22C'alal ilaj yo'ntonic ta spasel scotole, li levietique bat spasic scotol te ta ch'ulna 

pasbil ta nucul li yabtelic ti sc'oplal tspasique. Ja' q'uelbilic yu'un li Aarón xchi'uc 

xnich'nabtaque. Ti c'u x'elan i'albat yu'un Muc'ul Dios li Moisese, ja' jech laj yich'ic 

pasbel li levietique. 

I'albatic c'u yepal jabil tsc'an ch-abtejic li levietique 

23Li Muc'ul Diose la sc'opan yan velta li Moisese. Jech laj yalbe: 

24“Ti c'u yepal sjabilalic xu' tsliques spasel yabtelic te ta ch'ulna pasbil ta nucul li 

levietique ja' ta vo'ob xcha'vinic (25) jabil. 

25Xu' ta scomtsan yabtelic ta lajuneb yoxvinic (50) sjabilalic. 

26C'alal me loq'uemic xa ta abtele, ja' xa no'ox xu' tscoltaic c'u x'elan lec xu' tspas 

yabtelic te ta ch'ulna pasbil ta nucul li xchi'iltaquique, pero mu xa ja'uc tspas stuquic li 

abtele. Ja' jech tsc'an chachapanbe yabtelic li levietique”, x'utat yu'un Muc'ul Dios li 

Moisese. 

Números 9 

La spasic q'uin Coltael 

1C'alal iloc' xa'ox jun jabil sloq'uelic tal ta Egipto li israeletique, ta sliquebal yual li 

jabil yu'unique, li Muc'ul Diose la sc'opan li Moisés te ta xocol banamil ta Sinaie. Jech 

laj yalbe: 

2“Scotol li achi'iltac ta israelale ac'o spasic q'uin Coltael ti c'usi ual calojboxuque. 

3Ja' ta mal c'ac'al ta xchanlajunebal c'ac'al yochel li u li'i. C'alal chapasic li q'uine, 

pasic me scotol c'usi li sc'oplal tsc'an pasel jech chac c'u cha'al chal ta svunal li 

mantaletique”, xut. 

4Li Moisese lic yalbe scotol xchi'iltac ta israelal ti ac'o spasic li q'uin Coltaele. 

5C'alal mal xa'ox c'ac'al ta xchanlajunebal c'ac'al yochel li u ta sliquebal jabile, la 

spasic li q'uin Coltael te ta xocol banamil ta Sinaie. La spasic scotol jech chac c'u 

cha'al albil yu'un Muc'ul Dios li Moisese. 

6Pero oy jayibuc viniquetic te xchi'uquic, mu'yuc yac'oj sbaic ta lecubtasel ta sventa la 

spicbeic sbec'tal jun anima, jech muc spasic o li q'uin Coltael ta sc'ac'alil le'e. Li 

viniquetic le'e ta ora bat sc'opanic li Moisés xchi'uc Aarone. 

7Jech laj yalbeic li Moisese: —Li vu'uncutique la jpicbecutic sbec'tal jun anima, pero 

mu'yuc to cac'oj jbacutic ta lecubtasel. ¿Me mu xavac' ti xu' co'ol ta xcac'becutic 

smoton Dios xchi'uc jchi'iltactic ta israelal ti c'usi ora yoraile? —xutic. 

8Itac'ov li Moisese: —Malaic, ac'o yac'bun jna' Muc'ul Dios c'usi ta pasel ta sventa li 

vo'oxuque —xut. 

9Li Muc'ul Diose la sc'opan li Moisese. Jech laj yalbe: “Jech xavalbe ya'ay scotol li 

achi'iltac ta israelale: 

10Li vo'oxuque acotolic c'alal ta amomnich'nabtaquic tsc'an chapasic li q'uin Coltael 

sventa chavich'icun ta muq'ue. Li boch'o mu'yuc lequic ta sventa ti la spiquic animae 

xchi'uc li boch'otic nom bu batemique, 

11xu' ja' to ac'o spasic q'uin Coltael ta xchanlajunebal c'ac'al yochel xchibal u ta smalel 

c'ac'al. Li chije capal ta ch'ail vomol ac'o sti'ic xchi'uc pan ti mu'yuc yich'oj svolesubil 

xch'ute. 

12Mu me c'usi scomtsanic sventa yoc'omal, xchi'uc mu me sc'asbeic junuc sbaquil. 

C'alal ta spasic li q'uin Coltaele, ac'o spasic scotol jech chac c'u cha'al 

jchanubtasojoxuque. 

13Yan li boch'o ta scomtsan spasel q'uin Coltael ti c'alal lec oye, xchi'uc me mu'yuc bu 

nom bateme, ac'o yich' loq'uesel ta stojol li xchi'iltaque. Jech noxtoc, ta sventa ti muc 

xac' li smoton Muc'ul Dios ta yorail c'usi ora albile, ac'o stoj smul. 

14“Li yanlum cristianoetic ti te xa nacalic yo' bu oyoxuque, ac'o me spasic ec li q'uin 

Coltael sventa chiyich'icun ta muq'ue. Ja' jech ac'o spasic jech chac c'u cha'al 

calojboxuque. Li mantal calojboxuque, chtun sventa yanlum cristianoetic, xchi'uc ta 

sventa li boch'otic li' voq'uemique”, xi. 

Li toque la slaman sba ta ba ch'ulna pasbil ta nucul 
(Ex 40.34-38) 

15Ta sc'ac'alil c'alal imeltsaj lec yu'unic li ch'ulna pasbil ta nucule, ipixat ta toc. C'alal 

ch-ic'ub osile, te ta xac' sba ta sba li ch'ulna pasbil ta nucule. Ta xc'ataj ta c'oc', ja' to 

chtu'p ti c'alal ta sacub osile. 

16Ja' jech ta spasilan o scotol c'ac'al: Ta c'ac'altique, ta xpix li ch'ulna pasbil ta nucule; 

yan ta ac'ubaltique, ta xc'ataj ta c'oc'. 

17C'alal ta xlic xanovuc batel li toc te ta sba ch'ulna pasbil ta nucule, ja' yorail chlic 

totsicuc batel scotol li israeletique. Ti bu chc'ot pajuc li toque, te no'ox ta xlic spas 

scarpanaic. 

18Scotol li israeletique, ta smantal muc'ul Dios ta stotsic batel, xchi'uc ta smantal 

Muc'ul Dios ti bu ta spas scarpanaique. Ti jayib c'ac'al te oy ta sba yac'ol ch'ulna li 

toque, te nacalic o. 

19C'alal me ep c'ac'al te chcom ta sba yac'ol ch'ulna li toque, li israeletique mu'yuc 

tstotsic batel. Te no'ox chcomic o, yu'un ja' chch'unbeic smantal li Muc'ul Diose. 



268 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

20Me jun chib no'ox c'ac'al te chcom ta ba ch'ulna li toque, ja' no'ox tsmalabeic 

smantal li Muc'ul Diose. Tsmalaic albel me tstotsic batel, o me te chcomic. 

21Li toque oy baq'uintic ja' no'ox ta ac'ubaltic te chcom ta sba li ch'ulnae; ta 

c'ac'altique chlic xanovuc batel. Jech scotol li israeletique chlic xanovicuc batel ec. Ja' 

jech tspasic o. Me ta c'ac'altic, o me ta ac'ubaltic chlic xanovuc batel li toque, chlic 

xanovicuc batel scotolic. 

22Me chib c'ac'al, me jun u, o me jun jabil te chcom ta sba ch'ulna li toque, li 

israeletique te nacalic o; mu'yuc tstotsic batel. Ja' c'alal ta xlic xanovuc batel li toque, 

ja' to chlic xanovicuc batel ec. 

23Ta smantal Muc'ul Dios ti bu chlic spas scarpanaique; ta smantal Muc'ul Dios 

noxtoc ti tstotsic batele. Jun yo'nton la xch'unbeic smantal li Muc'ul Dios ti albil li 

Moisese. 

Números 10 

Sc'oplal oq'uesetic pasbilic ta saquil taq'uin 

1Li Muc'ul Diose la sc'opan li Moisese. Jech laj yalbe: 

2“Paso chibuc oq'ues ta saquil taq'uin. Teno lec ta martillo yu'un ja' chtun avu'un 

sventa chatsob li achi'iltaque, xchi'uc chtun ta sventa senyail ti c'alal chatotsic batele. 

3C'alal ta xich' jupanel xchibal li oq'uese, ac'o stsob sbaic tal ta atojol te ta sti' ch'ulna 

pasbil ta nucul scotol li achi'iltaque. 

4C'alal me jun no'ox oq'ues chich' jupanele, ja' no'ox ac'o stsob sbaic li banquilaletic ta 

jujuchop achi'iltaque. 

5C'alal me jal chich' jupanel li oq'uese, ja' ac'o lic xanovicuc batel li boch'otic te spasoj 

scarpanaic ta stuq'uil sloq'ueb c'ac'ale. 

6C'alal ch-oc' xchibal veltae, ja' xa tstotsic batel li boch'otic te spasoj scarpanaic ta 

stuq'uil sure. C'alal me chich' jupanel xchibal oq'ues capal ta avanele, ja' senyail ti 

tsc'an chatotsic batel acotolique. 

7Yan me jliquel no'ox chich' jupanel li oq'uesetique, ja' senyail ti ja' no'ox ac'o stsob 

sbaic scotol li achi'iltaque. 

8Li boch'otic oy ta sventaic sjupanel li oq'uesetique, ja' li paleetic smomnich'nabtac 

Aarone. Li'i ja' jun mantal ta xcom o ta atojolic ti jayib c'ac'al cuxuloxuque. 

9“C'alal me chtal stsacoxuc ta pleito te ta avosilalic li avajcontraique, tsots chajupanic 

li oq'uesetique; bat tsaquic ta pleito acotolic. Jech chat'abic ta co'nton vu'un li Muc'ul 

Diosun avu'unique; jech chajcoltaoxuc loq'uel ta sc'ob li avajcontraique. 

10C'alal toj xcuxet no'ox avo'ntonique, jupanic oq'ues noxtoc, jech chac c'u cha'al 

c'alal yorail q'uin avu'unique, xchi'uc c'alal chlic uninajuc li ue, xchi'uc c'alal 

chachic'bicun jmotone, xchi'uc c'alal chavac'bicun jmoton sventa lec chquiloxuque. 

Jech chat'abic o ta co'nton acotolic, vu'un li Muc'ul Diosun avu'unique”, x'utat yu'un 

Muc'ul Dios li Moisese. 

Li israeletique iloq'uic batel ta Sinaí 

11Ta xchibal jabil ta jtob (20) c'ac'al yochel li xchibal ue, lic totsuc batel li toc te oy ta 

sba yac'ol li ch'ulna pasbil ta nucule. 

12Li israeletique itotsic batel scotolic, la scomtsanic li xocol banamil Sinaie. Li toque 

te ic'ot pajuc ta xocol banamil ta Parán. 

13Ti c'u x'elan ixanovic batele, ja' jech chac c'u cha'al albil ono'ox yu'un Muc'ul Dios 

li Moisese. 

14Ja' ba'yucbe ibat li soldadoetic ti chanovic ono'ox ta yolon li bandera yu'un Judae, ti 

ja' banquilal yu'unic li Naasón xnich'on Aminadabe. 

15Li soldadoetic yu'un jchop liquemic ta Isacare, ja' banquilal yu'unic li Natanael 

xnich'on Zuare. 

16Li soldadoetic yu'un jchop liquemic ta Zabulone, ja' banquilal yu'unic li Eliab 

xnich'on Helone. 

17Te Lic stitunic li ch'ulna pasbil ta nucule, jech li smomnich'nabtac Gersón xchi'uc 

Merari ti ja' ono'ox oy ta sventaic chich'ic batele, lic xanovicuc batel. 

18Ja' te nabal ibatic ec li soldadoetic ti chanovic batel ta yolon bandera yu'un Rubene, 

ti ja' banquilal yu'unic li Elisur xnich'on Sedeure. 

19Li soldadoetic yu'un jchop liquemic ta Simeone, ja' banquilal yu'unic li Selumiel 

xnich'on Zurisadaie. 

20Li soldadoetic yu'un jchop liquemic ta Gade, ja' banquilal yu'unic li Eliasaf xnich'on 

Reuele. 

21Ja'o te xtalic ec li smomnich'nabtac Coat ti ja' yabtelic chich'ic batel li c'usitic 

voc'bilic o sventa chtun te ta ch'ulnae. C'alal ic'otic yo' bu oy li yantique, meltsajem 

xa'ox c'ot staic li ch'ulna pasbil ta nucule. 

22Ts'acal ja'o te xtalic ec li soldadoetic ti chanovic tal ta yolon bandera yu'un Efraine, 

ja' banquilal yu'unic li Elisama xnich'on Amiude. 

23Li soldadoetic yu'un jchop liquemic ta Manasese, ja' banquilal yu'unic li Gamaliel 

xnich'on Pedasure. 

24Li soldadoetic yu'un jchop liquemic ta Benjamine, ja' banquilal yu'unic li Abidán 

xnich'on Gedeonie. 

25Ja'o te nabalic tal ta patil ec li soldadoetic ti chanovic tal ta yolon bandera yu'un 

Dane, ja' banquilal yu'unic li Ahiezer xnich'on Amisadai. 

26Li soldadoetic yu'un jchop liquemic ta Asere, ja' banquilal yu'unic li Pagiel xnich'on 

Ocrane. 

27Li soldadoetic yu'un jchop liquemic ta Neftalie, ja' banquilal yu'unic li Ahira 

xnich'on Enane. 

28Ja' jech jmoj xcholetic batel li israel soldadoetic ti c'alal ixanovic batele. 

Li Moisese laj yic' sbol yu'un ac'o chi'inatuc batel 

29Ta yan c'ac'al li Moisese jech laj yalbe li sbole, ja' li Hobab xnich'on Reuel madián 

vinique: —Li vu'uncutique chibatcutic xa ta banamil ti bu yaloj ono'ox Dios 

chiyac'buncutique. Batic, bat chi'inuncutic, lec chajc'anotcutic yu'un li Muc'ul Diose 

yaloj ta jamal ti lec sc'anoj ec li israeletique —xut. 

30Itac'ov li Hobabe: —Mo'oj, ja' ta jc'an chisut batel ta cosilal yo' bu oyic li cuts' 

calaltaque —xi. 

31Li Moisese mu xlaj yo'nton ta yalbel. Jech laj yalbe: —Mu xasut batel, yu'un vo'ot 

aviloj lec li banamil bu xu' ta jpas jcarpanatic ta xocol banamile. Xu' vo'ot chatun 

cu'uncutic sventa chavic'uncutic batel. 

32Me chbat achi'inuncutique, chacac'botcutic scotol li c'usitic lec chijyac'butic Muc'ul 

Diose —xut. 

33Jech itotsic batel te ta vits yu'un Muc'ul Dios; oxib c'ac'al ixanovic batel. Li xcaxail 

smantal Diose ja' ba'yucbe ibat yu'unic. Te la sa'ilanic batel bu banamilal xu' ta xcux 

yo'ntonic, yu'un jech xu' te ta spas scarpanaic. 

34Ta jujun c'ac'al c'alal ja' to no'ox ta stotsic batele, li toc yu'un Muc'ul Diose, te chbat 

ta sba yac'olic. 

35Ta jujun velta c'alal ta xanovic batel xchi'uquic li xcaxail smantal Diose, li Moisese 

jech chal: “Muc'ul Dios, lican xa me. Ac'o spuc sbaic batel li avajcontrataque. Ac'o 

jatovicuc batel ta anil avu'un li boch'o chasbajicote”, xi. 

36C'alal ta xpajic ta xanubal xchi'uc li xcaxail smantal Diose, li Moisese jech chal 

noxtoc: “Muc'ul Dios, li' me oyan ta stojol li epal soldadoetic yu'un Israel, ti mu xlaj 

ta atele”, xi. 

Números 11 

Li Muc'ul Diose laj yal ti chac'be ti'bol sti'ic li israeletique 

1Li israeletique oy jun c'ac'al iliquic ta bic'talvulajetel ta stojol Muc'ul Dios ta sventa 

ti oy svocolique. C'alal laj ya'ay li Muc'ul Diose, tsots i'ilin ta stojolic, jech la stac tal 

c'oc'; ic'ac' sjoylijil sti'ti' ti bu spasoj scarpanaique. 

2Li israeletique lic avanicuc; la sc'anbeic vocol Moisés ti ac'o coltaaticuque. Ja' yu'un 

li Moisese lic sc'anbe vocol Muc'ul Dios ta sventaic. Jech lic tubuc li c'oq'ue. 

3Li banamile Tabera la sbiin, yu'un ja' te laj yac' tsanuc c'oc' yu'un li Muc'ul Diose, 

yu'un i'ilintaatic. 

4Te capalic ep ta chop yanlum cristianoetic ta stojol li israeletique, ja' no'ox puru ve'el 

batem ta yo'ntonic. Jech ec li israeletique oy c'usi ibat ta yo'ntonic, jech lic oq'uicuc. 

Jech laj yalic: “Oyuc ca'tic bu jtatic ti'bol jti'tique. 

5Tsna' xa co'ntontic ya'yel li choy ti la jti'tic te ta Egipto ti ta jmotontic lij'ac'bate. Jech 

noxtoc lec la jtatic ta lo'el pepino, melón, tomal cebolla, jol cebolla xchi'uc axuxetic. 

6Pero li' ta orae mu'yuc c'usi yan ta jtatic, ja' no'ox puru manavaj”, xiic. 

7Li manavaje co'oltic jech chac c'u cha'al bec' culantu, c'onc'ontic sba jech chac c'u 

cha'al xuch'. 

8-9Ta ac'ubaltic c'alal ta xyal job osile, ja'o te chyal tal ec li manavaje. Jech li 

israeletique chloc' stsobic, jech oy chlic xjuch'ic, oy chlic stenic lec, oy tspanic 

noxtoc, xchi'uc oy tsmeltsanic lec. Jech chbat yu'unic jech chac c'u cha'al pan. Li 

smuile co'oltic jech chac c'u cha'al vaj pasbil ta arina xchi'uc aceite. 

10Li Moisese laj ya'ay ti scotol israeletic ch-oq'uic xchi'uc yol xnich'onic te ta sti' li 

scarpanaique. Pero li Muc'ul Diose tsots ilinem ta stojolic. Jech ec li Moisese isoc 

yo'nton ec. 

11Jech laj yalbe li Muc'ul Diose: —¿C'u yu'un ti mu'yuc lec avo'nton ta jtojol ec, vu'un 

li avajtunelune? ¿C'u yu'un ti mu'yuc lec chavilune, yu'un vu'un laj avac' jventain 

scotol li jchi'iltac li'i? 

12¿Me yu'un vu'un stot sme'icun ti vu'un chac'an ta jpetic batel jech chac c'u cha'al jun 

olol ti ta to xchu'unique, yu'un chbat caq'uic te ta banamil ti bu avalojbe ono'ox 

jmoltotcutic ta vo'one ti chavac'beique? 

13¿Bu chbat jsa' tal ti'bol sventa chcac'be sti'ic scotol li jchi'iltac li'i? Yu'un vu'un 

x'oc'oletic tal ta jtojol jech chtal yalbicun: ‘Ac'bun ti'bol jti'cutic’, xiyuticun. 

14Li vu'une mu xa xu' cu'un ti jtuc no'ox ta jventain, ti jtuc no'ox chquic' batel li yepal 

jchi'iltac li'i, yu'un ja' jun alal icatsil chca'ay. 

15Me jech vu'un chavac'bun o jventain batele, ja' lec pojbun jch'ulel me ta melel 

c'uxun ta avo'ntone yu'un jech mu xa me xquil li epal vocoletique —xi li Moisese. 

16Li Muc'ul Diose jech laj yal: —Tsobo lajunebuc xchanvinic (70) moletic ti ja' israel 

viniquetique, ti ana'oj ti oy yabtelic ta stojol achi'iltac ta israelale. Ic'o tal te ta ch'ulna 

pasbil ta nucul; te xamalaicun. 

17Te chiyal tal; te chtal jchi'inot ta lo'il. Xchi'uc chaquich'bot sutel jutuc li jtsatsal 

avich'oje, ja' ta xcac'betic li banquilaletic yu'un achi'iltaque yu'un jech xu' 

chascoltaicot ta yiq'uel batel li achi'iltaque. Jech muc atucuc xa chavic' batel. 

18Albo mantal scotol li achi'iltaque, ac'o slecubtas sbaic sventa oc'om, yu'un ta xcac'be 

ti'bol sti'ic. Yu'un laj ca'ay ti ep ch-oq'uique xchi'uc ti jech chalique: ‘Oyuc bu jtatic 

ti'bol jti'tique. Ja' toj lec ti c'alal te to'ox oyutic ta Egiptoe’, xiic. Lec oy, vu'un ta 

xcac'be tal ti'bol sti'ic. 

19Pero ma'uc no'ox jun chib c'ac'al, o vo'ob, lajuneb, o jtob (20) c'ac'al ta xcac'beic. 

20Sjunul u puru ti'bol ta sti'ic, ja' to ti me tsc'an xa chen xchi'uquique, xchi'uc ti me 

i'ac'batic ep ib-o'ntonale. Yu'un la scontrainicun, vu'un li Avajvalicun ti li' oyun ta 

o'lol avu'unique. Ep i'oq'uic, xchi'uc jech laj yalic ta jtojol: ‘¿C'u yu'un ti lijloc'utic tal 

ta Egiptoe?’, xiic —x'utat yu'un Muc'ul Dios li Moisese. 

21Li Moisese jech la stac'be li Muc'ul Diose: —Li jchi'iltac li' quic'oj tale, ja' vaquib 

ciento (600,000) ta mil ta scotol li viniquetique, pero puru xanubal tspas scotolic. 

Chaval ti chavac'be ti'bol sti'ic sjunul ue. 

22¿Bu chata epal chijetic, epal vacaxetic xu' tsmil sti'ic yo' xu' chloq'uic o scotolique? 

Ac'o me chcac'betic sti'ic scotol li choyetic ta nabe, pero mu ono'ox xloq'uic o —xi. 

23Pero li Muc'ul Diose jech laj yal: —¿Me yu'un chanop ti jutuc no'ox jvu'ele? Tana 

tsc'an chaq'uel me chc'ot ta pasel li c'usi laj cale, o me mo'oj —xi li Muc'ul Diose. 

Li lajuneb xchanvinic (70) banquilaletique ic'opojic jech chac c'u cha'al 
yaj'alc'optac Dios 

24Li Moisese iloc' batel, bat yalbe ya'yic scotol xchi'iltac li c'usi i'albat yu'un Muc'ul 

Diose, xchi'uc la stsob li lajuneb xchanvinic (70) moletic yu'un israeletique. Te bat 

yac' ta spat xocon ch'ulna pasbil ta nucul. 

25Jech li Muc'ul Diose iyal tal ta toc, tal sc'opan li Moisese. Xchi'uc laj yich'be jutuc li 

stsatsal yac'ojbee, ja' laj yac'be li lajuneb xchanvinic (70) banquilaletique. C'alal laj 

yich'ic li stsatsalique, lic c'opojicuc jech chac c'u cha'al j'alc'opetic. Pero li c'usi laj 

yalique, muc xa xcha'alic yan velta. 

26Oy chib viniquetic laj yich'ic t'ujel loq'uel ta stojol li lajuneb xchanvinique (70). Ja' 

Eldad sbi li june. Li yane ja' Medad sbi. Li chibic le'e muc xbatic te ta ch'ulna pasbil ta 

nucul, te no'ox icom ta scarpanaic. Pero ac'o me te no'ox icomic, laj ono'ox yich'ic ec 

li espiritue, jech lic c'opojicuc jech chac c'u cha'al j'alc'opetic te ta scarpanaic ec. 

27Oy jun querem ibat ta anil; bat yalbe Moisés ti jech ic'ot ta pasele. Jech c'ot yalbe: 

—Li Eldad xchi'uc Medade chc'opojic jech chac c'u cha'al j'alc'opetic te ta scarpanaic 

—xut c'otel. 

28Ja' yu'un li Josué, xnich'on Num, ti ta sbic'tal ono'ox lic scolta tal ta abtel li Moisese. 

Jech laj yal: —Cajval Moisés, pajeso yu'un mu me spasic jech —xi. 

29Pero li Moisese jech laj yal: —¿Me it'ix xa avo'nton ta jtojol? Oyuc c'uxi xc'ot ta 

pasel ch-ac'batic espíritu yu'un Muc'ul Dios scotol li jchi'iltactique, scotol j'alc'opetic 

chc'otic ti jechuque —xi. 

30Li Moisés xchi'uc lajuneb xchanvinic (70) banquilaletique isutic batel ta scarpanaic. 

Itacbatic tal x'ubetic sti'ic li israeletique 

31Li Muc'ul Diose la stac tal tsots ic' ta nab, te xcuchoj tal epal x'ubetic. Te iyal ti bu 

scarpanaique xchi'uc ta spat xocon li scarpanaique. Ti c'u snatil la smac ti bu c'alal 

iyal li x'ubetique, ja' jun c'ac'al sbelal ta sjoylijil li scarpanaique. Li x'ubetique peq'uel 

no'ox xviletic. Oy no'ox junuc metro stayal. 

32Li israeletique sjunul c'ac'al, xchi'uc sjunul ac'ubal, xchi'uc sjunul to c'ac'al ta 

yoc'omal, puru tsac x'ub la spasic o. Li boch'o mu'yuc ep la stsobe, laj ono'ox stsob 

lajuntsop; lic staquijesic ta c'ac'al te ta spat xocon li scarpanaique. 

33Li israeletique ja' to no'ox sbats'ilic xaxel sti'bolic ti c'alal lic ilintaaticuc yu'un 

Muc'ul Diose, jech i'ac'batic stoj smulic. Ep imilatic ta ora yu'un li Muc'ul Diose. 

34Ja' yu'un Kibrot-hataava laj yac'beic sbi li banamile yu'un te laj yich'ic muquel li 

boch'otic ichamic ta scoj ti ja' no'ox la sc'upinic puru ve'ele. 

35Li israeletique itotsic batel ta Kibrot-hataava; ixanovic batel c'alal to ta Hazerot, te 

c'ot naquiicuc. 

Números 12 

Li María xchi'uc Aarone iliquic ta bic'talvulajetel ta stojol Moisés 

1Li María xchi'uc Aarone lic chopolc'opojicuc ta stojol li Moisese, yu'un li Moisese 

inupin xchi'uc jun etiope ants. 

2Jech laj yalic: “Li Moisese ma'uc no'ox stuc chc'opanat yu'un li Muc'ul Diose, jech 

chisc'opanutic ec li vu'utique”, xiic. Li Muc'ul Diose laj ya'ay li c'usi laj yalique. 

3Ta melel, li Moisese ja' jun vinic ti toj biq'uit yac'oj sba li' ta banamile. 

4Ja' yu'un li Muc'ul Diose jech laj yalbe li Moisés, xchi'uc Aarón, xchi'uc Mariae: 

“Batanic avoxibalic te ta ch'ulna pasbil ta nucul”, x'utatic. Jech ibatic yoxibalic. 

5Te iyal tal ta jun ic'al toc li Muc'ul Diose, te laj yac' sba ta sti' li ch'ulna pasbil ta 

nucule. Te lic yic' li Aarón xchi'uc Mariae. C'alal te xa oyic ta stojole, 

6li Muc'ul Diose jech laj yalbe: “A'yo ava'yic c'usi ta xcal: C'alal oy jt'ujoj jun 

caj'alc'op ta atojolique, vu'un ta jc'opan ta xch'ulel, o ta xvayechic, yu'un ta xcalbeic li 

c'usi oy ta co'ntone. 

7Pero li cajtunel Moisese, mu'yuc jech ta jpasbe, yu'un li stuque ja' toj lec tuc' yo'nton 

ta scotol li cajtuneltaque. 

8Lec ta jchi'in ta lo'il stuc, xchi'uc lec xvinaj ta a'yel li jc'ope. Li stuque sq'uelojbun 

jsat. Pero li vo'oxuque, ¿c'u yu'un ti chachopolc'opojic ta stojole?”, x'utatic yu'un li 

Muc'ul Diose. 

9Li Muc'ul Diose bats'i tsots i'ilin ta stojolic, jech ibat. 

10C'alal inamaj xa'ox batel li toc te ta ti'na pasbil ta nucule, li Mariae tsacbil xa ta 

c'a'el chamel icom, jeche' saclo'an ibat li snuculile. C'alal ijoyij li Aarone, ja' to laj yil 

ti tsacbil xa ta c'a'el chamel li Mariae. 

11Jech lic yalbe li Moisese: “Cajval Moisés, avocoluc mu xavac' jtoj jmulcutic ta scoj 

ti ta jbolilcutic c'usi la jvontol alilancutique. 

12Mu me xavac' ti jech chcom o snuculil li María jech chac c'u cha'al snuculil olol ti 

c'a'emtic xa sba chvoc' c'alal te chcham ta yut ch'utile”, xi. 

13Ja' yu'un li Moisese lic sc'anbe vocol li Diose, jech laj yalbe: “Dios cu'un, avocoluc 

coltao ta sventa li xchamele”, xi. 

14Li Muc'ul Diose jech laj yal: “Ti stotuc la stubtabe sate, vucub c'ac'al mu'yuc stu ta 

asatic chcom ti jechuque. Ja' yu'un loq'uesic ta atojolic vucubuc c'ac'al; mu me 

xaxchi'inoxuc te yo' bu oy acarpanaique. Ts'acal xu' chtal xchi'inoxuc yan velta”, xi. 

15Jech li Mariae vucub c'ac'al laj yich' loq'uesel batel ti bu oy scarpanaique. Scotol li 

yantic israeletique mu'yuc bu stotsic batel, 

16ja' to ti c'alal la xchi'inic ta naclej yan velta li Mariae. Jech la scomtsanic yan velta li 

Hazerote. Ic'ot spas scarpanaic ta xocol banamil Parán sbi. 

Números 13 

Li Moisese la stac batel boch'o chbat sq'uelic c'u x'elan li osil te ta Canaane 
(Dt 1.19-25) 

1Li Muc'ul Diose la sc'opan yan velta li Moisese, jech laj yalbe: 

2“Taco batel jayibuc viniquetic yu'un ac'o bat sq'uelic tal c'u x'elan li osil te ta Canaán 

ti chcac'be yich'ic li achi'iltac ta israelale. Taco batel jujun vinic ta jujuchop achi'iltac, 

ja' xatac batel li boch'otic oy yabtelic ta stojol achi'iltaquique”, xi. 

3Li Moisese la spas jech chac c'u cha'al i'albat yu'un li Diose. La stac batel li 

viniquetique, te iliquic ta xocol banamil ta Parán. Scotolic oy yabtelic ta stojol li 

xchi'iltaquique. 

4Li boch'otic ibatique, ja' Samúa, xnich'on Zacur liquem ta jchop yu'un Rubén. 

5Li yane ja' Safat, xnich'on Hori, liquem ta jchop yu'un Simeón. 

6Li yane ja' Caleb, xnich'on Jefone, liquem ta jchop yu'un Judá. 

7Li yane ja' Igal, xnich'on Jos, liquem ta jchop yu'un Isacar. 

8Li yane ja' Oseas, xnich'on Nun, liquem ta jchop yu'un Efraín. 

9Li yane ja' Palti xnich'on Rafú, liquem ta jchop yu'un Benjamín. 

10Li yane ja' Gadiel, xnich'on Sodi, liquem ta jchop yu'un Zabulón. 

11Li yane ja' Gadi, xnich'on Susi, liquem ta jchop yu'un Jos (ja' li jchop liquemic ta 

Manasese). 

12Li yane ja' Amiel, xnich'on Gemali, liquem ta jchop yu'un Dan. 

13Li yane ja' Setur, xnich'on Micael, liquem ta jchop yu'un Aser. 

14Li yane ja' Nahbi, xnich'on Vapsi, liquem ta jchop yu'un Neftalí. 

15Li yane ja' Geuel, xnich'on Maqui, liquem ta jchop yu'un Gad. 

16Scotol le'e ja' itacatic batel yu'un Moisés yu'un bat sq'uelic c'u x'elan li banamile. Li 

Oseas, xnich'on Nune, la sjel li sbie, ja' xa Josué ic'ot sbi. 

17Li Moisese, la stac batel ta sq'uelel li Canaán banamile. Jech laj yalbe batel: —

Batanic te ta Néguev, te xamuyic batel ta vitsetic. 

18Q'uelic lec c'u x'elan li banamile, xchi'uc q'uelic c'u x'elan li viniquetic tee, me tsots 

slomoic, o me c'unic no'ox, xchi'uc me epic, o me jutuc no'ox. 

19Q'uelic lec noxtoc c'u x'elan li lumetic yu'unique, me pasbilic no'ox ta carpanaetic, o 

me setbilic lec ta coraltonetic. Xchi'uc q'uelic lec c'u x'elan li osile, me lec, o me mu 

lecuc, 

20me lec yox, o me taquinaltic no'ox, me oy lec ste'tical o me mu'yuc. Mu me xaxi'ic; 

ich'beic tal jutuc sat li c'usitic xloc' te ta banamile —x'utatic batel yu'un li Moisese. 

C'alal jech ic'ot ta pasele, ja'o yorail chtuch'ic li sba tuch'elal sat ts'usub yu'unic te ta 

Canaane. 

21Jech ibatic li viniquetique, la sq'uelic lec c'u x'elan li osile. Lic sq'uelic te ta xocol 

banamil ta Zin ta stuq'uil sur, c'alal to ta Rehob ta stuq'uil norte ti nopol yiloj sba 

xchi'uc bu x'och sbelal Hamate. 

22Te i'ochic batel ta Néguev, ic'otic c'alal to ta Hebrón. Ja' te nacajtic li Ahimán, 

Sesai, xchi'uc Talmai smomnich'nabtac Anaque. Li Hebrone svucubal xa'ox jabil 

smeltsajel c'alal laj yich' pasel li Zoán te ta Egiptoe. 

23Te ic'otic c'alal to ta biq'uit uc'um Escol. Te laj yich'ic tal jec sc'ob ts'usub oy jchoj 

sat. La xojic tal ta te'; chib yajval la xq'uechic tal. Xchi'uc la stulic tal caranatoetic 

xchi'uc higoetic noxtoc. 

24Li biq'uit uc'ume, Escol laj yac'beic sbi, ta sventa ti ja' te laj yich'ic tal jchoj ts'usub 

li israeletique. 

25Cha'vinic (40) c'ac'al la sq'uelic c'u x'elan li osile, jech isutic tal. 

26Te ivulic yan velta ta Cades ta xocol banamil ta Parán. Te ivul staic li Moisés, li 

Aarón, xchi'uc scotol li israeletique. Te vul yalic scotol li c'usi laj yilic tale, xchi'uc 

vul yaq'uic ta ilel li sat c'usitic yich'ojic tale. 

27Jech laj yalbeic li Moisese: —Ay xa jq'uelcutic tal c'u x'elan li osil yo' bu laj 

atacuncutic batele. Ta melel ja' jun banamil ti ep ta xloc' ya'lel xchu' vacax xchi'uc 

pom jech chac c'u cha'al chloc' vo'e. Li sat c'usitic te ch'iemique, ja' jech chac c'u 

cha'al li'i. 

28Pero li cristianoetic te nacajtique, toj tsotsic, xchi'uc toj muc'tic li lumetic yu'unique, 

xchi'uc bats'i lec setbilic ta coralton ta joyob. Xchi'uc te laj quilbecutic sts'unubal li 

muc'ta natil vinic Anaque. 

29Te ta nopol Negueve ja' te nacajtic li amalequetique. Ta toyolal te'tic ta vitsetique ja' 

te nacajtic li hetetique, li jebusetique, xchi'uc li amorretique. Te ta ti'ti' nab xchi'uc ta 

ti'ti' uc'um Jordane ja' te nacajtic li canaanetique —xiic. 

30Li Calebe lic spajes ta lo'il li xchi'iltac te oyic ta stojol li Moisese. Jech laj yal: —Ja' 

lec bat quich'tic li banamile. Ta xvu' cu'untic ti chbat quich'tique —xi. 

31Pero li boch'otic ay xchi'in tal ta sq'uelele, jech laj yalic: —Mo'oj, mu xu' cu'untic ta 

jnutstic loq'uel li cristianoetic le'e. Li stuquique ja' toj ech'em xu' yu'unic; mu xu' 

cu'untic li vu'utique —xiic. 

32Jech lic yalbeic scotol israeletic ti mu'yuc lec li osil bu ay sq'uelic tale. Jech laj 

yalbeic: —Li osil bu ay jq'uelcutic tale mu'yuc lec. Ta smilan li boch'otic te 

nacajtique. Li cristianoetic te nacajtique, ven muc'tic ta jyalel. 

33Te laj quilcutic noxtoc natil viniquetic, ja' li smomnich'nabtac Anaque. C'alal 

lic'otcutic li vu'uncutique, bats'i mu'yuc xa jtu laj ca'icutic. Jcot ta xc'ajben lic'otcutic, 

xchi'uc jech laj yiluncutic ec li stuquique —xiic. 

Números 14 

Li israeletique la stoy sbaic ta stojol Muc'ul Dios 
(Dt 1.26-23) 

1Jech scotol li israeletique lic avanicuc. Sbejel ac'ubal puru oq'uel la spasic. 

2Scotolic lic chopol c'opojicuc ta stojol li Moisés xchi'uc Aarone. Jech laj yalic: “Ja' 

lec ti teuc ono'ox chamcutic ta Egiptoe, xchi'uc ti li'uc chamcutic ta xocol banamile. 

3¿C'usi stu cu'untic ti laj yic'utic tal li' ta banamil li Diose? Yu'un ja' no'ox tal cac' 

jbatic ta milel ta pleito. Li cajnil jnich'nabtique ch-ochic ta sc'ob li cajcontratique. Ja' 

lec sutcutic batel ta Egipto”, xiic. 

4Jech lic yalbe sbaic: “Jsa'tic junuc banquilal cu'untic yu'un ja' ac'o yic'utic sutel ta 

Egipto”, xiic. 

5Li Moisés xchi'uc Aarone la spatan sbaic ta banamil ta stojol scotol li xchi'iltaquique. 

6Li Josué xchi'uc Caleb ti ja' ay sq'uelic tal c'u x'elan li osile, la sli' sc'u'ic, ja' senyail ti 

mu xa xnel li at-o'nton laj ya'yique. 

7Jech lic yalbeic scotol li xchi'iltaquique: —¡Li osil ay jq'uelcutic tale, bats'i lec ta 

jyalel! 

8Me ta melel lec chijyilutic li Diose, ja' chijyic'utic ochel yo' bu li banamile, xchi'uc 

chijyac'butic quich'tic o. Yu'un ja' jun banamil ti bu ta xloc' ep ya'lel xchu' vacax 

xchi'uc pom jech chac c'u cha'al ta xloc' vo'e. 

9Pero ja' tsc'an ti mu xatoy abaic ta stojol li Muc'ul Diose, xchi'uc tsc'an ti mu xaxi'ic 

yu'un li cristianoetic te nacajtique. Ja' no'ox jech xu' ta jlajestic jech chac c'u cha'al ta 

jlajestic pane. Li stuquique mu'yuc boch'o xu' chcoltaatic. Yan li vu'utique li' oy ta 

jtojoltic li Muc'ul Diose. Ja' lec mu xaxi'ic —xiic. 

10C'alal ja'o jech chalique, scotol li israeletique tsc'an chac'beic ox ton. Jech te lic 

vinajuc xojobal Muc'ul Dios ta ch'ulna pasbil ta nucul ta stojol scotol li israeletique. 

11Li Muc'ul Diose jech laj yalbe li Moisese: —¿Baq'uin to chlic lecubuc yo'ntonic ta 

jtojol li cristianoetic li'i? ¿Baq'uin to chlic xch'unic lec?, yu'un ep xa sq'uelubil jtsatsal 

la jpas ta stojolic. 

12Ta jtac tal jun tsatsal chamel ta stojolic yu'un ac'o chamicuc o, yu'un jech mu me 

xich'ic o li osile. Pero li vo'ote ta xcac' licuc jun muc'ta lum ta aventa, lec tsots ta 

xbatic. Li achi'iltaque mu'yuc c'usi xu' yu'unic o —xi li Muc'ul Diose. 

13Pero li Moisese jech la stac'be li Muc'ul Diose: —Li vo'ote ta atsatsal ta avu'el laj 

aloq'ues tal ta Egipto li jchi'iltaque. C'alal me cha'yic egiptoetic li c'usi chlic apase, 

14xu' chlic yalbe ya'yic li jnaclumetic te ta Canaán banamile. Yu'un li stuquique 

ya'yojic ti li' oyot ta o'lol yu'unic li jchi'iltac, vo'ot li Muc'ul Diosote. Xchi'uc ya'yojic 

ti chavac' aba lec ta ilel ta stojolique, xchi'uc ti li' oy ta stojolic li toc avu'une. Xchi'uc 

ya'yojic ti ba'yucbe chabat ta toc yu'unic ta c'ac'altique xchi'uc ti chc'ataj ta c'oc' ta 

ac'ubaltic sventa tsna' bu chbatique. 

15Pero me chlic amil ta ora no'ox li jchi'iltaque, li yantic cristianoetic ti ya'yojic lec 

ac'oplale, jech chlic yalic: 

16‘Li Muc'ul Diose muc xu' yu'un stiq'uel ochel ta Canaán banamil li israeletic ti bu 

yalojbe ono'ox chac'bee, ja' yu'un te no'ox la smil ta xocol banamil’, xi ac'oplal 

yu'unic. 

17Ja' yu'un, Cajval cu'un, li' ta orae ac'o ta ilel li avu'el jech chac c'u cha'al avaloj 

ono'oxe. Yu'un avaloj 

18ti muc ta aniluc cha'iline, ti toj ep slequil avo'ntone, ti chach'aybe ta avo'nton smulic 

li jpasmuliletique xchi'uc li boch'otic tstoy sbaic ta atojole. Ta jna' noxtoc ti ma'uc 

yu'un mu'yuc chavac'be o stoj smulic li boch'otic tsa' smulique. Ta ono'ox xavac'be 

stoj smulic, xchi'uc chavac'be xcuch c'alal to ta yoxc'olal xchanc'olal yalab 

xnich'nabic. 

19Pero ta sventa ti toj ep slequil avo'ntone, pasbo perdón yu'un smulic li jchi'iltac li'i, 

yu'un lic ono'ox ats'icbe tal c'u x'elan stalelic te ta Egipto xchi'uc c'alal to li' yo' bu 

oyuncutique —xi li Moisese. 

Li Muc'ul Diose laj yac'be stoj smulic li israeletique 
(Dt 1.34-40) 

20Li Muc'ul Diose jech la stac': —Lec oy, ta jch'aybe ta co'nton smulic jech chac c'u 

cha'al chac'ane. 

21Pero oy ono'ox c'usi ta jpasbeic ta sventa ti vu'un cuxulun ta melele, xchi'uc ta 

sventa ti ech'em jxojobale. 

22Scotol li boch'otic laj xa yilic jtsatsale, xchi'uc ti laj yilic li senyail la jpas te ta 

Egipto xchi'uc ta xocol banamile, xchi'uc ti ep xa ta velta ja' no'ox la sq'uelbicun c'u 

x'elan co'ntone, ti mu xch'unic li jmantale, 

23le'e me junuc mu'yuc chbat sq'uelic c'u x'elan li osil yo' bu caloj ono'ox chcac'beic li 

smoltotaquic ta vo'onee. Li boch'o chopol laj yilicune, me junuc mu'yuc ta xilic. 

24Ja' no'ox li cajtunel Caleb ti mu ja'uc jech yo'nton eq'ue, ja' ta xcac' ochuc batel te ta 

banamil ti bu ay sq'uel tal c'u x'elane yu'un tuc' yo'nton ta jtojol. Te ta xlic naquiicuc o 

xchi'uc smomnich'nabtac. 

25(Li amalequetic xchi'uc canaanetique te nacajtic ta stenlejaltic). Li vo'oxuque 

chasutic batel oc'om. Tamic batel li be xbat ta xocol banamil xc'ot ta Tsajal Nabe —xi 

li Muc'ul Diose. 

26Li Muc'ul Diose la sc'opan yan velta li Moisés xchi'uc Aarone, jech laj yalbe: 

27—¿Baq'uin to xu' chlaj ts'icumal cu'un ta stojol li achi'iltac ta israelal ti ep ta 

xchopolc'opojic ta jtojole? Yu'un ca'yoj ti ep c'usi chopol chalic ta jtojole. 

28Ja' lec bat albo ya'yic achi'iltac li c'usi chcal li'i: ‘Vu'un li cuxul Muc'ul Diosune, 

jech jamal chcal. Ti c'u x'elan ca'yoj chavalique, ja' jech ta xcac' c'otuc o ta pasel. 

29Scotol li boch'otic oy xa jtob (20) sjabilalic ti ochem xa ta vun sbiique, ti chopol 

c'opojemic ta jtojole, ta xchamic scotolic. Li sbec'talique te no'ox telajtic chcomic ta 

xocol banamil. 

30Ja' no'ox chcomic li Caleb xchi'uc Josuee. Li vo'oxuque me junuc mu'yuc cha'ochic 

batel ta banamil ti bu laj calboxuc chbat cac' naclanique. 

31Li anich'nabic vo'oxuc ti laj avalic chastsaloxuc avajcontraique, ja' ta xquiq'uic batel 

te ta banamil yo' bu laj abajic li vo'oxuque, ja' chbat sc'upinic ya'yic c'u slequil. 

32Li vo'oxuque, li' telajtic chcomic ta xocol banamil li abec'talique. 

33Li anich'nabique cha'vinic (40) jabil chcomic li' ta xocol banamil jech chac c'u 

cha'al jchabichijetic no'ox. Yu'un ja' ta stojboxuc ti mu junuc avo'ntonic ta jtojole, ja' 

to me lacham acotolic li' ta xocol banamil li vo'oxuque. 

34Li vo'oxuque cha'vinic (40) c'ac'al ay aq'uelic tal c'u x'elan li osile. Ja' chc'ataj ta 

avocolic, jech cha'vinic (40) jabil puru xanubal chapasic li' ta xocol banamil. Li jun 

c'ac'ale ja' jun jabil stojol amulic chc'ot. Jech chana'ic o ti mu lecuc ti 

chacontrainicune’, uto li achi'iltaque. 

35Vu'un li Muc'ul Diosune, jbel jech chcal o: Ja' jech ta jpasbe li jbajmantal 

cristianoetic li'i, ti jmoj la scontrainicune. Li' ta xchamic ta xocol banamil, jech ta xlaj 

sc'oplalic o, uto li achi'iltaque —xi li Muc'ul Diose. 

Lajuneb ichamic li boch'otic ay sq'uelic tal c'u x'elan li osile 

36-37Li viniquetic ti itacatic batel yu'un Moisés ta sq'uelel c'u x'elan li banamile, ti 

mu'yuc lec c'usi vul yalbeic li xchi'iltaquique, xchi'uc ti ja' ta scojic lic sjapuic 

bic'talvulajetel ta stojol Muc'ul Dios li yantique, le'e te no'ox imilatic yu'un li Muc'ul 

Diose. 

38Ja' xa no'ox cuxul icom li Josué xchi'uc Calebe. 

Itsalatic te ta Horma li israeletique 
(Dt 1.41-46) 

39C'alal laj yalbe xchi'iltac Moisés scotol li c'usitic i'albat yu'un Muc'ul Diose, tsots lic 

yat yo'nton scotolic. 

40Ta yoc'omal sob iliquic, imuyic batel ta vitstic ta toyolaltic. Jech laj yalic: —Li' xa 

oyutique. Batic te ta banamil ti bu yaloj ono'ox Muc'ul Dios chijyac'butique. Ta melel 

jtaoj xa jmultic ta stojol —xiic. 

41Pero li Moisese jech lic yalbe: —¿C'u yu'un ti chabajbeic smantal li Muc'ul Diose? 

Li c'usi chac'an chapasique ja' no'ox chata avocolic o. 

42Mu me xabatic ta yipal avo'ntonic yu'un li Muc'ul Diose mu'yuc xa xchi'inojoxuc. 

Ta me xastsaloxuc tal li avajcontraique. 

43Te me smalaojoxuc li amalequetique xchi'uc li canaanetique yu'un tsc'an ac'o apasic 

pleito achi'uquic, jech te chasmiloxuc acotolic. Li vo'oxuque laj xa acomtsanic li 

Muc'ul Diose, jech mu'yuc xa li' xchi'inojoxuc ec —x'utatic yu'un li Moisese. 

44Pero li stuquique ijelovic ono'ox batel ta yipal yo'ntonic; imuyic batel te ta vitstic ta 

toyolaltic. Pero li xcaxail smantal Muc'ul Diose xchi'uc li Moisese me jutuc muc 

stotsic batel. 

45Li amalequetic xchi'uc canaanetic te nacajtique iloq'uic tal scotolic. La snutsic tal 

scotol c'alal to ta Horma li israeletique. Jech tsalbil icomic o li israeletique. 

Números 15 

Mantaletic sventa c'u x'elan tsmilbeic smoton Dios 

1Li Muc'ul Diose la sc'opan li Moisese. Jech laj yalbe: 

2“Bat albo ya'yic li achi'iltac jech chac li'i: Chacalboxuc ava'yic c'usi tsc'an chapasic 

c'alal me la'ochic xa'ox batel ta banamil ti bu sc'oplal chacac'boxuc sventa te 

chanaquiique. 

3-4C'alal chavac'bicun jmotonin jcot tot vacax, o me jcot chij sventa chachiq'uic yu'un 

chavich'icun ta muq'ue, ac'beic xchi'ilin batel chibuc kilo lequil arina vots'bil o ta jun 

litro aceite. Ja' jech tsc'an chapasic jech chac c'u cha'al c'alal chavac'bicun milbil 

matanal, o me ja' ti chich' chiq'uel scotlijil ti lec mu yiq'ue. C'usiuc no'ox matanalil, 

me ja' sventa ti its'aqui xa avu'unic li c'usi avalojic ta jtojol chapasique, o me ja' sventa 

li matanal ti ta yutsil no'ox avo'nton chavaq'uique, persa chavac'beic batel xchi'il. 

5Jech noxtoc li milbil matanal jech chac c'u cha'al laj xa yich' alel tale, ac'beic xchi'ilin 

batel junuc litro ya'lel ts'usub li jujucot chije. 

6Yan me ja' sventa chich' milel jcot tot chije, ac'beic xchi'ilin chanibuc kilo arina. Ac'o 

svots'ic o ech'em jutuc ta jun litro aceite, 

7xchi'uc ech'em jutuc ta jun litro ya'lel ts'usub, yu'un ja' matanal chich' chiq'uel ta 

jventa ti lec mu yiq'ue. 

8Yan me ja' sventa jcot vacax chich' milele, me chic'bil scotlijil tsc'an, o me ja' milbil 

matanal sventa lec chaquiloxuque, o me ja' sventa ti its'aqui xa li c'usi avalojic ta jtojol 

chapasique, 

9ac'beic xchi'ilin vaquib kilo arina vots'bil o ta chib litro aceite, 

10xchi'uc yan chib litro ya'lel ts'usub yu'un ja' matanal chich' chiq'uel ta jventa ti lec 

mu yiq'ue. 

11Ja' jech tsc'an chapasic ta jujucot vacax, ta jujucot chij, o ta jujucot ch'ium chij, o ta 

jujucot ch'ium tentsun ti chavac'bicun jmotonine. 

12Li jujucot ta jujuchop ats'unub avovolic chavac'bicun jmotonine, ja' jech tsc'an 

chapasic o. 

13Scotol israeletic tsc'an jech tspasic c'alal chiyac'bicun chic'bil matanal ti lec mu 

yiq'ue. 

14“Me oy jun yanlum cristiano te nacal ta atojolique, o me jelovel no'ox chjelov ti 

tsc'an chiyac'bicun chic'bil matanal ti lec mu yiq'ue, ac'o spasic jech chac c'u cha'al 

chapasic acotolic li vo'oxuque. 

15Li mantaletic laj calboxuque, ja' ta xtun ta sventa vo'oxuc, xchi'uc ta sventa yanlum 

cristianoetic. Ja' jun mantal ta xcom o avu'unic. Jech ta xcom o ta totil me'il c'alal ta 

alab nich'nab. 

16Jun no'ox mantal ta xcom avu'un acotolic achi'uquic li yanlum cristianoetique”, xi li 

Muc'ul Diose. 

17Li Muc'ul Diose la sc'opan yan velta li Moisese. Jech laj yalbe: 

18“Jech xavalbe ya'yic scotol li achi'iltac ta israelale: C'alal me te xa nacaloxuc ta 

banamil yo' bu chaquic'oxuc batele, 

19me lic xa atunesic li trigo ti chloc' te ta banamile, tsc'an me chavoq'uic ti c'u yepal 

chavac'bicune. 

20Jech chac c'u cha'al chavac'bicun jmotonin li bec' trigo ti sba to chloc' avu'unique, ja' 

jech tsc'an chapasic noxtoc ta sventa li arina ti sba to chavots'ique, pasic ta pan. Ja' 

xavac'bicun jmotonin. 

21Li matanaletic laj calboxuc sc'oplale, tsc'an me chavaq'uilanic o. 

22-23“Li mantaletic laj calbe Moisés ti icom o c'alal ta amomnich'nabique, tsc'an chlic 

apasilanic o batel scotol ora. Pero me oy chc'ot ta pasel ti muc ta yutsiluc avo'ntonic 

mu xapasique, tsc'an jech chapasic chac li'i: 



281 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

24“Me acotolic ta sjunul lum jech chc'ot ta pasel yu'unic ti muc ta yutsiluc yo'ntonic 

muc spasique, scotolic ac'o yac'bicun jcot vacax sventa chich' chiq'uel ti lec mu yiq'ue. 

Ac'o yaq'uic noxtoc trigo xchi'uc ya'lel ts'usub ti yaloj ono'ox Muc'ul Dios tsc'an te 

capal chich' aq'uele. Jech noxtoc ac'o yac'bicun jcot tentsun. Ja' milbil matanal sventa 

amulic. 

25Li palee ac'o yac'bun li jmoton sventa xch'ayubil amulic acotolique. Jech li vu'une ta 

jch'aybe ta co'nton smulic, yu'un muc ta yutsiluc yo'ntonic muc spasic li c'usi caloje, 

xchi'uc laj yac'bicun li jmoton sventa smulique. 

26Ti me muc ta yutsiluc yo'ntonic la sta smulique, vu'un ta jpasboxuc perdón amulic 

acotolic vo'oxuc li israeloxuque xchi'uc li yanlum cristianoetic te nacalic yo' bu 

oyoxuque. 

27“Me jun no'ox muc xch'un jmantale, pero me muc ta yutsiluc yo'nton la spase, ac'o 

yac'bun jmotonin jcotuc ch'ium me' tentsun ti jun to jabil svoq'uele. Ja' matanal ta 

sventa li smule. 

28Jech li palee ac'o stoy sc'ob ta jtojol sventa ac'o ch'aybatuc smul li boch'o oy smul ti 

muc ta yutsiluc yo'nton la spase, jech ta jpasbe perdón yu'un li smule. 

29Li c'usi laj calboxuc li'i, ja' ta xtun ta aventaic vo'oxuc xchi'uc ta xtun ta sventa li 

yanlum cristianoetic te nacalic ta atojolique. Pero ja' no'ox ta sventa li smulic ti muc ta 

yutsiluc yo'nton tspasique. 

30“Pero me oy junuc boch'o yutsil yo'nton la sa' smule, oy xa smul o ta jtojol, 

boch'ouc no'ox, me israel, o me yanlum cristiano. Li boch'o jech la spase, ac'o yich' 

loq'uesel ta atojolic. 

31Yu'un muc xich' ta muc' li jc'ope; la sbajbun li jmantale. Jech j'ech'el ac'o loc'uc o ta 

atojolic. Te xcuchojuc o batel li smule”, xi li Muc'ul Diose. 

Ta stoj smul li boch'o mu xchabi sc'ac'alil cuxub o'ntonale 

32C'alal te oyic ta xocol banamil li israeletique, oy la staic jun vinic ta sa' si' ta 

sc'ac'alil ta xcux yo'ntonic. 

33C'alal laj yilique, laj yiq'uic batel ta stojol li Moisés xchi'uc Aarone, xchi'uc ta stojol 

scotol li xchi'iltaquique. 

34C'alal i'och ta sc'obique, te to no'ox la xchabiic yu'un mu'yuc to xchapanojic c'usi xu' 

ta spasbeic. 

35Ja' yu'un li Moisese te lic c'opanatuc yu'un li Muc'ul Diose, jech i'albat: “Li vinic 

le'e ac'o yich' milel ta ton. Scotol li achi'iltac ta israelale ac'o bat smilic ta ton ta spat 

to ti bu oy acarpanaique”, x'utat. 

36Jech scotol li israeletique laj yiq'uic batel ta spat to ti bu oy scarpanaique. Laj 

yac'beic ton, ja' to ilaj yo'ntonic ti c'alal icham yu'unique. Ja' jech la spasic jech chac 

c'u cha'al i'albat yu'un Muc'ul Dios li Moisese. 

I'albatic yu'un Dios ti ac'o yac'beic stsitsumal yoc sc'u'ic li israeletique 

37Li Muc'ul Diose la sc'opan li Moisese. Jech laj yalbe: 

38“Jech xavalbe ya'yic li achi'iltac ta israelale: Li vo'oxuque xchi'uc li 

amomnich'nabtaquique tsc'an chavac'beic xnich ta yoc ac'u'ique, lec volajtic 

xavac'beic. Li xnich ti tsc'an chavaq'uique yax'elantic sba. 

39Jech c'alal cht'ab ta asatic li xnich ac'u'ique, te cht'ab o ta avo'ntonic scotol li 

jmantaltac ti calojboxuc tsc'an chach'unique. Jech mu ja'uc chbat ta avo'ntonic o 

snopel li c'usi chac'an atuquique. Jech mu xyanij avo'ntonic ta jtojol. 

40Jech te chana'ilanic o scotol li jmantaltaque, xchi'uc jech chach'unic. Jech 

voc'biloxuc o ta jtojol, vu'un li Muc'ul Diosun avu'unique. 

41Vu'un Muc'ul Diosun, vu'un Diosun avu'unic ti la jloq'uesoxuc ta Egipto banamile, 

yu'un jech vu'un Diosun chic'ot avu'unic. Vu'un Muc'ul Diosun”, xi li Muc'ul Diose. 

Números 16 

La stoj smul c'alal la stoy sba li Coree 

1Oy jun leví vinic, ja' smomnich'on li Coate, Coré sbi. Ja' xnich'on li Izhare. Xchi'uc 

oy yan oxib viniquetic liquemic ta jchop yu'un Rubén. Ja' Datán xchi'uc Abiram sbiic, 

ja' xnich'nab Eliab, xchi'uc On, xnich'on Pelet. 

2Li viniquetic le'e ja' lic scontrainic li Moisese. La stsob yan o'lol yoxibal ciento (250) 

xchi'ilic; ja' puru israeletic, xchi'uc puru oy yabtelic ta stojol xchi'iltaquic. Ja' lec 

otquinbilic, xchi'uc oy ta sventaic tstojobtasic li xchi'iltaquique. 

3Scotolic la stsob sbaic batel ta stojol li Moisés xchi'uc Aarone. Jech c'ot yalbeic: —

Li' no'ox c'alal avabtelic li vo'oxuque. Scotol jchi'iltactic t'ujbilic yu'un Dios xu' 

chtunic yu'un, xchi'uc jcotoltic li' oy ta jtojoltic li Muc'ul Diose. ¿C'u yu'un ti toj muc' 

chavac' abaic xchi'uc avabtelic ta stojol li steclumal Diose? —xutic. 

4C'alal laj ya'ay jech li Moisese, la spatan sba ta banamil. 

5Jech laj yalbe li Coré xchi'uc xchi'iltaque: —Li Muc'ul Diose sob oc'om chac' ta ilel 

li boch'o ja' yu'une xchi'uc li boch'o t'ujbil yu'un sventa chchic'be smotone. Ja' no'ox 

xu' chchic'be smoton Dios li boch'o t'ujbil yu'un stuque. 

6Pasic jech chac li'i: Vo'ot Coré, xavich' tal li xchic'ubil pom avu'une. Ac'o yich'ic tal 

ec li achi'iltaque. 

7Ac'beic yac'alil xchi'uc pom. Oc'om xtal achiq'uic ta stojol li Muc'ul Diose. Li vinic ti 

tst'uj stuc Diose, ja' voc'bil chcom o ta sventa yabtel li Diose. Te no'ox c'alal avabtelic 

vo'oxuc li levioxuque —xi li Moisese. 

8Li Moisese jech laj yalbe noxtoc li Coree: —A'yo ava'yic levietic: 

9¿Me yu'un mu xu' no'ox chava'yic ti t'ujbiloxuc loq'uel yu'un Dios ta stojol scotol 

jchi'iltactic ta israelal sventa chatunic yu'un te ta ch'ulna pasbil ta nucule? Xchi'uc ¿me 

mu xu' no'ox chava'yic ti chatunic ta stojol li jchi'iltactique yu'un chanopajic ono'ox 

batel ta stojol li Muc'ul Diose? 

10Li Muc'ul Diose jech la sc'an ti la st'ujoxuc vo'oxuc li levioxuque yu'un ac'o nopoluc 

oyoxuc ta stojol li Muc'ul Diose. Pero li' ta orae, chac'an chatic' abaic ta paleal noxtoc. 

11Ta melel ma'uc ta sventa Aarón ti chachopolc'opojic ta stojole. Ja' xa chacontrainic 

stuc li Muc'ul Diose. Chatoy abaic ta stojol achi'uc li achi'iltaque —xut. 

12Li Moisese la stac ta iq'uel li Datán xchi'uc Abirame, ja' li xnich'nab Eliabe. Pero li 

stuquique jech laj yalic: —Mu jc'an xibatcutic. 

13¿Me yu'un mu'yuc tsots sc'oplal ta avo'nton ti laj aloq'uesuncutic tal ta jun banamil ti 

bu ta xloc' ep ya'lel xchu' vacax xchi'uc pom jech chac c'u cha'al chloc' vo'e? ¿Me 

yu'un chac'an li' chavac' chamcuncutic ta xocol banamil? Xchi'uc ¿me yu'un chac'an ti 

vo'ot no'ox banquilal jpasmantalot cu'uncutique? 

14Li vo'ote, mu'yuc chavic'uncutic ochel ta junuc banamil ti bu ta xloc' ep ya'lel xchu' 

vacax xchi'uc pom jech chac c'u cha'al ta xloc' vo'e. Xchi'uc mu'yuc bu avac'ojbun 

cosilcutic sventa jts'usubcutic. Ja' chac'an ti solel ta jch'uncutic xa no'ox iq'uel batel 

avu'un jech chac c'u cha'al ma'satetique. Mo'oj to ca'tic, mu jc'an xajq'uelotcutic o —

xiic. 

15Li Moisese tsots lic ilinuc. Jech laj yalbe li Muc'ul Diose: —Mu me xatsacbe li 

amoton chayac'boxuque. Li vu'une mu'yuc c'usi la jpojbeic, me jcotuc sburoic mu'yuc 

jpojojbeic. Xchi'uc me jutuc mu'yuc c'usi chopol jpasojbeic —xut. 

16Ts'acal jech laj yalbe noxtoc li Coree: —Oc'om xatalic li' ta stojol Muc'ul Dios 

xchi'uc li achi'iltaque. Jech ec li Aarone ta xtal sva'an sba li' ta stojol Muc'ul Dios ec. 

17Li achi'iltaque ac'o yich' tal li xchic'ubil pom yu'unic jujunique, xchi'uc te ac'o 

yaq'uic tal li pome. Jech ec li vo'ot xchi'uc Aarone xavich'ic batel ec li xchic'ubil pom 

avu'unique. Te jmoj xavaq'uic ta stojol Muc'ul Dios xchi'uc li xchic'ubil pom yu'un 

o'lol yoxibal ciento (250) achi'iltaque —xut. 

18Jech ta jujuntal laj yich'ic batel li xchic'ubil pom yu'unique. Laj yac'beic yac'alil 

xchi'uc pom. Te jmoj c'ot yaq'uic xchi'uc Moisés xchi'uc Aarón ta sti' li ch'ulna pasbil 

ta nucule. 

19Li Coree stsoboj xa tal scotol te ta stuq'uil ti'ch'ulna li xchi'iltaquic ta israelale yu'un 

tscontrainic li Moisés xchi'uc Aarone. Te ivinaj xojobal Muc'ul Dios ta stojol scotol li 

israeletique. 

20Li Muc'ul Diose jech laj yalbe li Moisés xchi'uc Aarone: 

21—Voc'o abaic loq'uel ta stojol li achi'iltaquique yu'un ta xculesic scotolic ta ora 

no'ox —x'utatic. 

6 

22Pero li stuquique la squejan spatan sbaic ta banamil. Jech laj yalic: —Dios, vo'ot ti 

avac'ojbe yorailic li cristianoetique, ¿me cha'ilin ta stojol scotol jchi'iltac ta scoj smul 

li jun vinique? —xutic li Muc'ul Diose. 

23Li Muc'ul Diose jech la stac'be li Moisese: 

24—Albo scotol achi'iltac ta israelal ti ac'o svoc' sbaic loq'uel te yo' bu scarpanaic li 

Coré, Datán, xchi'uc Abirame —xi. 

25Li Moisese itotsic xchi'uc li banquilaletic yu'un israeletique. Te ibatic ta anil yo' bu 

oyic li Datán xchi'uc Abirame. 

26Jech c'ot yalbeic li xchi'iltaquique: —Voc'o abaic loq'uel li' ta scarpanaic li chopol 

viniquetic le'e. Me jutuc mu me xapicbeic li c'usi ja' yu'unique; ma'uc me co'ol 

xacham achi'uquic ta scoj smulique —xutic. 

27Li israeletique la svoc' sbaic loq'uel yo' bu oyic li Coré, Datán, xchi'uc Abirame. Li 

Datán xchi'uc Abirame te va'ajtic ta sti' scarpanaic xchi'uc yajnil xnich'nabic. 

28Li Moisese jech laj yal noxtoc: —Li c'usi chc'ot ta pasel li'i, ja' sventa chana'ic o ti 

ta melel ja' Muc'ul Dios la stacun tal sventa ta jpas scotol li c'usi ta jpase, ti muc ta 

co'ntonuc jtuc ta jpase. 

29Me ja' jech ta xcham li viniquetic li'i jech chac c'u cha'al chcham ono'ox li 

cristianoetique, ja' svinajeb ti muc ja'uc Muc'ul Dios la stacun tale. 

30Pero me yan o c'usi tspas li Diose, me ta xjav li banamile, me cuxajtic ta x'ochic 

yalel ta yut banamil xchi'uc c'usitic oy yu'unic li viniquetic li'i, jech chana'ic o ti yu'un 

la stoy sbaic ta stojol li Muc'ul Diose —xi li Moisese. 

31C'alal ilaj yo'nton ta lo'il li Moisese, ijav li banamil te yo' bu va'ajtique. 

32Te i'ochic yalel li viniquetic ti co'ol yo'ntonic xchi'uc li Coree. Te i'ochic xchi'uc 

yajnil xnich'nabic, xchi'uc scotol c'usitic oy yu'unic. 

33Cuxajtic i'ochic yalel ta yut banamil xchi'uc scotol li c'usitic oy yu'unique, jech ta 

ora la snu'p sba yan velta li banamile. Jech te ich'ay o sts'unubalic ta stojol li 

xchi'iltaquique. 

34Li boch'otic ibic'atic ochel yu'un banamile, tsots i'avanic. Scotol li israeletic te 

setelique, ijatovic loq'uel ta anil. Jech laj yalic: “Mu me xisbic'uncutic ochel ec li 

banamile”, xiic. 

35Jech noxtoc la stac tal c'oc' li Muc'ul Diose, jech la smil ta c'oc' scotol li o'lol 

yoxibal ciento (250) viniquetic ti la xchiq'uic pom ta stojol Diose. 

36Li Muc'ul Diose la sc'opan li Moisese jech laj yalbe: 

37“Albo li Eleazar xnich'on Aarone, ac'o bat sloq'ues tal li xchic'ubil pom te ta o'lol 

yo' bu ilajic ta c'oc' li viniquetique. Nom to ac'o bat sjipic comel li ac'aletic te oy ta 

yute. 

38Li xchic'ubil pom yu'unic li viniquetic ti ichamic ta scoj smulique, lecubtasbil xa 

cu'un yu'un laj yich' tunesel sventa laj yich' chiq'uel pom ta jtojol. Tuq'uibtasic lec, 

ac'o comuc avu'unic jech chac c'u cha'al lámina. Ac'o tunuc sventa chamaquic o li 

scajleb jmotone, xchi'uc sventa svulesubil ta yo'nton achi'iltaquic li c'usi ic'ot ta 

pasele”, xi. 

39Li pale Eleazare bat stsob li xchic'ubil pom ti pasbilic ta bronce taq'uin te yo' bu 

ichamic ta c'oc' li viniquetique. Laj yal mantal ti ac'o stuq'uibtasic lec jech chac c'u 

cha'al laminae yu'un chtun sventa tsmaquic o li scajleb smoton Diose. 

40Xchi'uc ja' sventa cht'ab o ta yo'nton israeletic ti mu xu' boch'ouc no'ox chnopaj 

batel ta scajleb smoton Dios sventa chbat xchic' pom ti me muc ja'uc smomnich'nab 

Aarone. Me oy boch'o jech tspase, xu' chc'ot ta pasel ta stojol ec jech chac c'u cha'al 

ic'ot ta stojol li Coré xchi'uc xchi'iltaque. Jech laj yich' pasel jech chac c'u cha'al laj 

yich' albel yu'un Muc'ul Dios li Eleazar ta sventa Moisese. 

41Ta yoc'omal lic chopolc'opojicuc ta stojol Moisés xchi'uc Aarón scotol li 

israeletique. Jech laj yalbeic: —Vo'oxuc laj amilic li xnich'nabtac Muc'ul Diose —

xiic. 

42C'alal te tsobol scotol israeletic ta scontrainel li Moisés xchi'uc Aarone, la sq'uelic 

batel li ch'ulna pasbil ta nucule. Laj yilic imac ta toc, xchi'uc te ivinaj xojobal li 

Muc'ul Diose. 

43Li Moisés xchi'uc Aarone ibatic te ta ch'ulna pasbil ta nucul. 

44Li Moisese jech i'albat yu'un li Muc'ul Diose: 

45—Voc'o abaic loq'uel ta stojol li achi'iltaquique yu'un ta xcules scotolic ta ora no'ox 

—xi. Li Moisés xchi'uc Aarone la spatan sbaic ta banamil. 

46Li Moisese jech laj yalbe li Aarone: —Bat ich'o tal li xchic'ubil pom avu'une. Ac'bo 

yac'alil, ja' xavac' li ac'al te ta scajleb smoton Diose, xchi'uc pom. Batan ta ora yo' bu 

oyic li jchi'iltactique; bat c'anbo Muc'ul Dios ti ac'o xch'aybe ta yo'nton li smulique. 

Yu'un li Muc'ul Diose bats'i tsots ilinem ta stojolic, xchi'uc liquem xa ta stojolic li 

tsatsal chamel ti chmilvane —xi. 

47Li Aarone la spas jech chac c'u cha'al i'albat yu'un li Moisese. Ibat ta anil yo' bu oyic 

li xchi'iltaquique. Li xchi'iltaquique yochelic xa ta lajel ta tsatsal chamel ti stacoj tal 

Muc'ul Diose. Ja' yu'un li Aarone lic yac' pom ta stojol li Diose. Laj yac' ta ch'aybel 

smul scotol li xchi'iltaque. 

48Bat yac' sba ta o'lol yu'un li boch'otic chamenic xa xchi'uc li boch'otic cuxajtic toe, 

jech ipaj li chamele. 

49Pero ichamic xa'ox chanlajunmil xchi'uc vucub ciento (14,700) ta scotol. Ja' slecoj o 

ti ichamic ono'ox c'alal la stoy sba li Coree. 

50C'alal i'ech' li chamele, li Aarone ibat yan velta te ta ti'ch'ulna pasbil ta nucul yo' bu 

oy li Moisese. 

Números 17 

Iq'uelumaj snamte' li Aarone 

1Li Muc'ul Diose la sc'opan yan velta li Moisese. Jech laj yalbe: 

2“Albo scotol achi'iltac ta israelal ti ac'o yich'ic tal jujuch'ixuc snamte'ic li jujun 

banquilaletic yu'unic ta jujuchope; ja' lajcha'ch'ix namte'al ta scotol. Ts'ibabo sbiic ta 

snamte'ic jujunic. 

3Li namte'al yu'unic jchop liquemic ta Levie, ja' xatsacbe sbi li Aarone. Yu'un persa 

oy jch'ix namte'al yu'unic li jujun banquilaletic ta jujuchope. 

4Te xavac' scotol ta yut ch'ulna ta stuq'uil xcaxail li jmantal, yo' bu chajtaoxuc 

ono'oxe. 

5Li boch'o t'ujbil cu'une ja' ta xcac' q'uelumajuc li snamte'e. Jech xu' ta xpajic o ta 

yalel c'usi chopol li achi'iltac ta israelale”, x'utat. 

6Li Moisese ja' jech lic yalbe scotol li xchi'iltac ta israelale. Jech laj yich'ic tal 

jujuch'ix snamte'ic li banquilaletic yu'unic ta jujuchope. Ja' lajcha'ch'ix namte'al ic'ot 

ta scotol. Te oy ec li snamte' Aarone. 

7Li Moisese te bat yac' ta stojol Muc'ul Dios ta yut ch'ulna pasbil ta nucul li 

namte'aletique. 

8Ta yoc'omal c'alal ibat ta ch'ulna li Moisese, laj yil ti q'uelumajem xa li snamte' 

Aarón ti ja' yu'unic li jchop liquemic ta Levie. Oy xa lec sq'uelum xchi'uc xnich, 

xchi'uc oy xa lec sat toc'onic xa, almendra sbi. 

9Jech li Moisese laj yich' loq'uel te ta stojol Muc'ul Dios scotol li namte'aletique, laj 

yac'be yil scotol li israeletique. C'alal laj yilique, lic stsacan li snamte'ic jujunique. 

10Li Muc'ul Diose jech laj yalbe li Moisese: “Bat ac'o yan velta te ta stuq'uil xcaxail 

jmantal li snamte' Aarone; te xaq'uej lec comel. Ja' chtun sventa cht'ab ta yo'ntonic 

c'usi ic'ot ta pasel li jtoyba cristianoetic li'i. Jech chpajic o ta yalel c'usi chopol ta 

jtojol, xchi'uc jech mu xchamic”, x'utat li Moisese. 

11Li Moisese la spas jech chac c'u cha'al i'albat yu'un li Muc'ul Diose. 

12Pero li israeletique jech laj yalbeic li Moisese: “¡Ch'ayemuncutic xa; chichamcutic 

jcotolcutic! 

13Scotol li boch'otic chnopajic batel ta ch'ulna yu'un Muc'ul Diose, ta xchamic. ¿Me 

yu'un jcotoltic li' chijchamutic o ti jechuque?”, xiic. 

Números 18 

Laj yal Dios c'u x'elan ac'o spas yabtel li paleetique 

1Li Muc'ul Diose jech laj yalbe li Aarone: “Li vo'ot xchi'uc anich'nabtaque, xchi'uc li 

yantic achi'iltac ti co'ol smomnich'naboxuc Levie, vo'oxuc chcom ta aventaic me oy 

c'usi mu lecuc chc'ot ta pasel avu'unic te ta ch'ulna pasbil ta nucule. Me oy chopol 

chc'ot ta pasel avu'unic li avabtelic ta paleal xchi'uc anich'nabtaque, vo'oxuc no'ox 

chcom ta aventaic achi'uc anich'nab. 

2Li achi'iltac ti co'ol smomnich'naboxuc Levie, vo'ot avabtel chavac'be yabtelic yu'un 

ac'o scoltaicot ta spasel li abtel te ta ch'ulna pasbil ta nucule. 

3Ja' no'ox xu' chascoltaoxuc ta abtel, xchi'uc ja' no'ox xu' tspasic li abtel te ta ch'ulna 

pasbil ta nucule. Pero mu xu' chnopajic batel te yo' bu oy li c'usitic te chtune, xchi'uc 

ta scajleb li jmotone. Me jech tspasique, ta me xchamic. Jech ta xachamic ec li 

vo'oxuque. 

4Xu' chaxchi'inicot ta spasel li abtel te ta ch'ulna pasbil ta nucule, xchi'uc li c'usitic 

yan ti ja' oy ta sventaic spasele. Pero li boch'o ma'uc smomnich'nab Levie, mu me 

xnopajic batel ta atojolic me junuc. 

5Vo'oxuc no'ox oy ta aventaic spasel li abtel ta ch'ulna xchi'uc ta scajleb jmotone. Jech 

mu xi'ilin yan velta ta stojol li achi'iltaquic ta israelale. 

6Vu'un la jvoc' loq'uel ta stojol achi'iltac ta israelal li levietique yu'un ja' 

avajcoltaubbailic cu'un, yu'un ac'o scoltaoxuc ta abtel te ta ch'ulna pasbil ta nucul. 

7Pero ja' no'ox vo'oxuc achi'uc anich'nab oy ta aventaic li abtel sventa paleal te ta 

scajleb jmotone xchi'uc li c'usitic tsc'an pasel te ta spat li veloe. Li abtel le'e, ja' no'ox 

vo'oxuc oy ta aventaic spasel, yu'un vo'oxuc t'ujbiloxuc cu'un sventa cha'ochic ta 

paleal. Me oy boch'o ch-abtej ta paleal ta yo'nton no'ox stuque, ac'o yich' milel”, x'utat 

yu'un Muc'ul Dios li Aarone. 

Sc'oplal c'u x'elan icuxiic li paleetic xchi'uc levietique 

8Li Muc'ul Diose jech laj yalbe noxtoc li Aarone: “Vu'un laj cac'bot aventain li jmoton 

chquich' ac'bele. Scotol li c'usitic voc'bil cu'un sventa jmoton chiyac'bicun achi'iltac ta 

israelale, vo'ot chacac'boxuc achi'uc li anich'nabe. Ja' jech jmantal ta xcom o ta 

atojolic. 

9Li jmoton chiyac'bicun ti chic'bil tsc'ane, ja' xa avu'unic scotol ti bu mu'yuc chich' 

chiq'uele. Ja' li arinaetique, xchi'uc li matanal chiyac'bicun sventa mulile, xchi'uc li 

jmoton chiyac'bicun ta sventa c'unil muliletic tstaique. Scotol li matanaletic ti ac'bilun 

xa ta jtojole, ja' avu'unic o xchi'uc li anich'nabe. 

10Scotol li viniquetique xu' ta sve'ic. Pero te me xave'ic ta ch'ulna, yu'un ja' ch'ul 

matanal cu'un. 

11“Jech noxtoc li muc'tic matanal chiyac'bicun li achi'iltac ta israelale, vo'ot 

chacac'bot achi'uc aqueremetic atsebetic ti te nacaloxuc achi'uquique. Ja' jech jmantal 

ta xcom o ta atojolic. Scotol li avalab anich'nab ti lecubtasbilique xu' tsve'ic. 

12Jech noxtoc li sba sat c'usi chloc' yu'unic li achi'iltac ti chiyich'bicun tal ta jujun 

jabile, xchi'uc li aceite ti ven lequic oy yu'unique, li ya'lel ts'usube, xchi'uc li trigoe, 

vo'ot chacac'bot scotol. 

13Scotol li sba sat c'usi chloc' yu'unic achi'iltac ti chiyac'bicun jmotonine, ja' avu'unic. 

Boch'ouc no'ox avalab anich'nab ti lecubtasbilique xu' tsve'ic. 

14Scotol li c'usitic svoc'ojic xa sventa jmoton li achi'iltaque, ja' avu'un. 

15“Scotol li sba xnich'on achi'iltaque, xchi'uc li sba yol sts'unub yovolic chiyac'bicune, 

ja' avu'un. Yan li sba xnich'onic xchi'uc li sba yol sts'unub yovolic ti mu'yuc lequique, 

c'anbeic taq'uin ta xq'uexol. 

16Li taq'uine ja'o ac'o yac' ti c'alal jun xa u svoq'uel li c'usi chac' oxe. Ja' vo' sep saquil 

taq'uin, buluchib (11) gramo yalal jech chac c'u cha'al yalal chapanbil te ta ch'ulna 

pasbil ta nucule. 

17Pero mu me xavac' ti ac'o yac'beic xq'uexol noxtoc li sba yol xvacaxic, li xchijic, o 

me stentsunique. Yu'un le'e ja' voc'bilic o cu'un. Tsc'an chamil. Li xch'ich'ale ja' 

xamalta o li scajleb jmotone. Li xepuale xachic'bun sventa jmoton ti lec mu yiq'ue. 

18Li jmoton ti chisye'bicun ta jtojole, ac'o comuc sventa ave'el; ja' li sbec'tale, li sna 

yo'ntone, xchi'uc li sbats'i-o'e. 

19Scotol li c'usi chiyac'bicun achi'iltac sventa tstoj o spatanique, ja' vo'ot chacac'bot 

achi'uc li aquerem atsebetic ti te co'ol nacalot achi'uque. Ja' jech jmantal ta xcom o. Ja' 

jun c'usi chapal chcom o cu'un ta atojol xchi'uc ta stojol li amomnich'nabtaque. 

Mu'yuc boch'o xu' ta sjel o”, x'utat yu'un Muc'ul Dios li Aarone. 

20Li Muc'ul Diose jech laj yalbe noxtoc li Aarone: “Li vo'ote mu'yuc chavich' avosil 

jech chac c'u cha'al chich'ic li achi'iltac ta israelale. Mu'yuc c'usi oy avu'un. Vu'un 

avosilun chic'ot. Vu'un avu'unun chic'ot te ta stojol li achi'iltac ta israelale. 

21Li levietique ja' chcac'be yu'uninic li jujun ta lajlajuneb ti chaq'uic li achi'iltaque. Ja' 

stojolic chc'ot yu'un te chtunic cu'un ta ch'ulna pasbil ta nucul. 

22Yu'un li yantic achi'iltac ta israelale, mu xu' chnopajic tal ta ch'ulna pasbil ta nucul. 

Me jech tspasique, ja' jun mulil tstaic ti persa chchamic oe. 

23Ja' no'ox levietic xu' tsventainic spasel li abtel te ta ch'ulna pasbil ta nucule, xchi'uc 

ja' chcom ta sventaic noxtoc me oy c'usi chopol chc'ot ta pasel yu'unic tee. Li c'usi 

chacalboxuc li'i, ja' jun mantal ta xcom o ta atojolic c'alal ta avalab anich'nabic. Li 

levietique mu'yuc chich' yosilic te ta stojol li achi'iltaquic ta israelale. 

24Li stuquique ja' cac'ojbe yu'uninic li jujun ta lajlajuneb chiyac'bicun jmotonin 

achi'iltac ta sventa li c'usi chloc' yu'unique. Ja' yu'un chcal ti mu'yuc chich' yosilic te 

ta stojol li achi'iltaquic ta israelale”, x'utat. 

25Li Muc'ul Diose la sc'opan li Moisese. Jech laj yalbe: 

26“Albo li levietique, c'alal chich'ic li jujun ta lajlajuneb c'usi chloc' yu'unic achi'iltac 

ta israelal ta sventa ti ja' ono'ox cac'ojbe yu'uninique, ac'o me sloq'uesbicun jun ta 

lajlajuneb ec yu'un ja' chiyac'bicun jmotonin. 

27Le'e ja' co'ol chac c'u cha'al chiyac'bicun jmotonin jutuc li strigoique xchi'uc li ya'lel 

sts'usubique. 

28Jech chac'bicun jmotonin ec li jujun ta lajlajuneb ti chich'ic yu'un li achi'iltaquique. 

Li jujun ta lajlajuneb chac'bicun li levietique, ja' ac'o yich' li banquilal pale Aarone. 

29Scotol li c'usitic chich'ique, ac'o me yac'bicun jmotonin ec. Li jmoton ti 

chisvoc'bicune, ja' me ti bu puru lequique”, x'utat yu'un Muc'ul Dios li Moisese. 

30“Jech xavalbe noxtoc: ‘Me laj xa aloq'uesic sventa jmoton ti bu ven lequique, ti c'u 

xa yepal icome, ja' xa atrigoic, ja' xa ya'lel ats'usubic chc'ot. 

31Xu' xa chave'ic achi'uc avajnil anich'nabic ta buyuc no'ox. Le'e ja' xa atojolic c'otem 

ta sventa ti cha'abtejic cu'un te ta ch'ulna pasbil ta nucule. 

32Me laj xa aloq'uesic ti bu mero lequic ta sventa jmotone, xu' xa chave'ic ti c'u yepal 

chcome. Mu xata amulic o. Me jech chapasique, mu xabolibtasic li jmoton ti 

yac'ojbicun ta jtojol li achi'iltaquique, xchi'uc jech mu xataic o milel cu'un’, uto”, xi li 

Muc'ul Diose. 

Números 19 

Tsc'an chac' sbaic ta lecubtasel li boch'o oy c'usi tstaic ta piquele 

1Li Muc'ul Diose la sc'opan yan velta li Moisés xchi'uc Aarone. Jech laj yalbe: 

2“Vu'un Muc'ul Diosun ta xcal li mantal li'i: Albo achi'iltac ta israelal ti ac'o 

yich'bicun tal jcotuc me' vacax ti tsojtsojtic sba stsotsile, ti mu'yuc xchamele, ti lec 

oye, xchi'uc ti mu'yuc to chucbil arado sventa slocubil banamile. 

3Vo'oxuc chavac'beic ta sc'ob li pale Eleazare. Li Eleazare, ja' ac'o yic' loq'uel ta spat 

to yo' bu oy li acarpanaique. Ac'o yal mantal ti te ac'o yich' milel ta stojole. 

4Li pale Eleazare, ac'o sts'aj sbic'tal sc'ob ta xch'ich'al li vacaxe, ac'o svij batel 

vucubuc velta ta stuq'uil li ch'ulna pasbil ta nucule. 

5Ts'acal te sq'ueloj ac'o yich' chiq'uel li me' vacaxe. Ac'o yich' chiq'uel li snuculile, li 

sbec'tale, li xch'ich'ale, xchi'uc scotol li sbel xch'ut c'alal ta stso'e. 

6Li palee ac'o stsac jutebuc ch'ut te', xchi'uc jecuc sc'ob hisopo te', xchi'uc tsajal poc'. 

Ac'o xchic' scotol te yo' bu chcac' li me' vacaxe. 

7Ts'acal ac'o xchuc' lec sc'u'; ac'o atinuc lec, jech xu' ch-och batel ta yut ti bu oy 

acarpanaique ac'o me mu'yuc to lecuben o c'alal to ta mal c'ac'al. 

8Ja' no'ox jech ec li boch'o la xchic' li me' vacaxe ac'o xchuc' lec sc'u', ac'o atinuc lec, 

ac'o me mu'yuc lecuben o c'alal to ta mal c'ac'al. 

9Yan vinic ti lec oye, ja' ac'o sjopbe batel li stanil me' vacaxe. Ac'o bat yac' ta spat ti 

bu nacaloxuque. Ja' te ac'o yac' ti bu lec li banamile. Li tan le'e ja' ac'o stunesic 

achi'iltac ta israelal sventa tsmeltsanic o li ts'u'iltasbil vo'e. Scotol le'e ja' me milbil 

matanal ta sventa li mulile. 

10Li boch'o la stsob batel li tane, ac'o xchuc' lec sc'u', pero mu'yuc to lecuben chcom 

c'alal to ta bat c'ac'al. Li'i ja' jun mantal chcom o ta atojolic, vo'oxuc li israeloxuque, 

xchi'uc ta stojol li yanlum cristianoetic te nacal ta atojolique. 

11“Scotol li boch'o tsta ta piquel sbec'tal jun animae, vucub c'ac'al chopol chcom. 

12Ta yoxibal xchi'uc ta svucubal c'ac'al ac'o yac' sba ta lecubtasel ta sventa li 

ts'u'iltasbil vo'e. Ta svucubal c'ac'ale lec xa chcom o. Me mu'yuc chac' sba ta 

lecubtasel ta yoxibal c'ac'al xchi'uc ta svucubal c'ac'ale, mu'yuc lec chcom o. 

13Me oy boch'o la sta ta piquel sbec'tal anima ti mu'yuc chac' sba ta lecubtasele, 

tsocbe sc'oplal li ch'ulna yu'un Diose. Ac'o loc'uc o ta atojolic, yu'un muc xac' sba ta 

lecubtasel ta ts'u'iltasbil vo'. Jech te chcom o ta sba stuc ti mu'yuc lecubene. 

14“Li mantal ta sventa c'usi tsc'an chapasic c'alal me oy boch'o chcham te ta yut 

scarpanae, ja' li'i: Scotol li boch'otic te oyic ta yut li carpanae xchi'uc li boch'otic te ta 

x'ochic batele, vucub c'ac'al chopol chcomic o. 

15Scotol li binetic ti mu'yuc macbil sti'e, o me mu'yuc lec ac'bil smaque mu'yuc xa lec 

chcom o. 

16“Me oy boch'o la spicbe sbec'tal jun anima ta te'tic ti milbil ichame, o me jech no'ox 

icham stuque, o me sbaquil anima la sta ta piquel, o me muquinaltic, vucub c'ac'al 

mu'yuc lec chcom. 

17“Scotol li boch'otic jech soquemique, ac'o bat yich'ic tal c'uuc yepal li stanil me' 

vacax ti milbil ta sventa mulile. Ac'o yaq'uic ta jun jayil taq'uin. Ac'o yac'beic ya'lel, 

ja' li vo' ti lec chanov yoque. 

18Ac'o taluc junuc vinic ti lec oye. Ac'o stsac jecuc sc'ob hisopo te', ac'o sts'aj ta vo'. 

Ac'o svij ta sba li carpanae, xchi'uc scotol li sbele, xchi'uc li boch'otic te oyic ta yute. 

Xchi'uc ac'o svij noxtoc li boch'o la spic sbaquil anima, o me sbec'tal anima ti milbil 

ichame, o me ja' ti jech no'ox icham stuque, o me ja' la spic li muquinaltique. 

19Li vinic ti lec oye xu' ja' ac'o svij ta ya'lel stanil me' vacax ta yoxibal c'ac'al xchi'uc 

ta svucubal c'ac'al li boch'o soquem sc'oplale. C'alal me laj xa yich' lecubtasel ta 

svucubal c'ac'ale, ac'o xchuc' lec sc'u'. Ac'o atinuc lec; ta yic'ubel osil lecuben xa 

chcom. 

20Me oy boch'o soquem ti mu xac' sba ta lecubtasele, ac'o loc'uc ta atojolic yu'un 

tsocbe sc'oplal li ch'ulna yu'un Muc'ul Diose, yu'un muc xac' sba o ta vijel ta vo' ti ja' 

sventa lecubtasele. Jech mu'yuc lecuben chcom o. 

21Li'i ja' jun mantal chcom o ta atojolic; mu xlaj sc'oplal o. Li boch'o ta svij ta 

ts'u'iltasbil vo' jun xchi'ile, tsc'an ac'o xchuc' lec sc'u' stuc ec. Li boch'o tspic li vo' 

sventa lecubtasele, soquem chcom o c'alal to ta mal c'ac'al. 

22Scotol c'usi tspic li boch'o mu'yuc leque, chopol chcom ec li c'usi chich' piquele. Me 

oy boch'o tspic li boch'o mu'yuc leque, soquem chcom o c'alal to ta mal c'ac'al”, xi li 

Muc'ul Diose. 

Números 20 

Iloc' vo' ta ch'en c'alal la smaj li Moisese 
(Ex 17.1-7) 

1Ta sliquebal jabil ic'otic te ta xocol banamil ta Zin scotol li israeletique. Te la spas 

scarpanaic jayibuc c'ac'al ta Cades. Te icham li Mariae; te laj yich' muquel. 

2Ta sventa ti mu'yuc vo' yuch'ic scotol li israeletique, jech jmoj la stsob sbaic tal 

scotolic; tal scontrainic li Moisés xchi'uc Aarone. 

3Jech laj yalbeic li Moisese: —Ja' lec ti co'oluc chamcuncutic jchi'uc li yantic 

jchi'iltactic ti ichamic ta stojol Muc'ul Diose. 

4¿C'u yu'un ti laj aviq'uic tal li' ta xocol banamil li xnich'nabtac Muc'ul Diose? ¿Me 

yu'un chac'anic ti co'ol li' chichamcutic jchi'uc li jts'unub covolcutique? 

5¿C'u yu'un ti laj aloq'uesuncutic tal ta Egipto, ti laj avic'uncutic tal li' ta banamil ti toj 

chopole? Li'i solel mu'yuc c'usi xch'i o. Mu'yuc te'el higoetic, ts'usubetic xchi'uc 

caranatoetic; me ja'uc vo' sventa chcuch'cutic, solel mu'yuc o —xiic ta stojol li 

Moisese. 

6Li Moisés xchi'uc Aarone iloq'uic batel ta stojol li xchi'iltaquique. Ibatic ta ti'ch'ulna 

pasbil ta nucul; te c'ot spatan sbaic ta banamil. Te ivinaj xojobal Muc'ul Dios ta 

stojolic. 

7Jech i'albat yu'un Muc'ul Dios li Moisese: 

8—Ich'o batel li anamte'e. Tsobo batel scotol li achi'iltaque. Ac'o scoltaot li abanquil 

Aarone. Te ta sat scotol achi'iltac xavalbe mantal li ch'ene yu'un ac'o loc'uc tal vo', ja' 

ac'o yuch'ic li achi'iltaque xchi'uc li sts'unub yovolique —x'utat. 

9Laj yich' batel snamte' li Moisés ti te oy ta stojol Muc'ul Diose. Ja' la xch'un jech 

chac c'u cha'al i'albat yu'un Muc'ul Diose. 

10Li Moisés xchi'uc Aarone la stsobic batel scotol xchi'iltaquic ta nopol ch'en. Li 

Moisese jech lic yal: —A'yo ava'yic jbajmantaletic: ¿Me yu'un chac'anic ti vu'uncutic 

ta jloq'uescutic tal vo' li' ta ch'en sventa chcac'cutic avuch'ique? —xi. 

11C'alal laj yal jeche, lic stoy sc'ob. La smaj ta snamte' chib velta li ch'ene, jech te iloc' 

tal ep vo'. Jech lic yuch'ic scotol li israeletique xchi'uc scotol li sca' xvacaxique. 

12Pero li Muc'ul Diose jech laj yalbe li Moisés xchi'uc Aarone: —Ta sventa ti muc 

xach'unic c'usi laj calboxuque, xchi'uc ti muc xavaq'uicun ta ich'el ta muc' ta stojol 

scotol li achi'iltaquique, jech mu'yuc chcac' ochanic batel achi'uc achi'iltac te ta 

banamil ti bu caloj chacac'boxuque —xi. 

13Le'e ja' li vo' te ta Meriba yo' bu ep iliquic ta vulajetel ta stojol Muc'ul Dios li 

israeletique, ja' te laj yac' ta ilel li slequilale. 

Li edometique muc xaq'uic jelovicuc batel li israeletique 

14C'alal te oyic ta Cadese, li Moisese la stac batel jayibuc j'almantaletic ta stojol li 

ajvalil yu'un edometique. Jech c'ot yalbeic: “Li yalab xnich'nab avits'in Israele, jech 

laj yalic tal ta atojol: ‘Li vo'ote lec xana' ti c'u x'elan jvocolcutique. 

15Li jmoltot jyame'cutic ta vo'onee, ibatic ta Egipto. Ep jabil te inaquiic. Pero li 

egiptoetique laj yuts'intauncutic jech chac c'u cha'al la spasbeic li jmoltot jyame'cutic 

ta vo'onee. 

16Jech te lic jc'anbecutic vocol li Muc'ul Diose. Laj ya'ibun li jc'opcutique. Jech la stac 

tal yaj'almantal; tal sloq'uesuncutic ta Egipto. Li' ta orae li' xa oyuncutic ta nopol 

sts'aquil avosilal ta lum Cades. 

17Jech ta jc'ancutic vocol ta atojol ti ac'o avac' jelovcuncutic batel ta avosilale. Mu'yuc 

chi'ochcutic ta yut li c'usitic ats'unojique, me ja'uc ta ts'usubtic avu'unic. Xchi'uc 

mu'yuc ta xcuch'cutic li vo' ta joq'uetic avu'unique. Ja' no'ox ta jtamcutic batel li 

tuq'uil bee, ja' to c'alal chijelovcutic batel ta avosilale’, uto c'otel”, xi li Moisese. 

18Pero li ajvalil ta Edome jech laj yal: —Mu'yuc chcac' jelovanic batel ta cosilal. Me 

jech chapasique, ta xbat jmilotcutic jchi'uc cajsoldadotac —xi. 

19Li israeletique jech laj yalbeic noxtoc: —Ja' no'ox ta jtamcutic batel li tuq'uil bee. 

Me oy boch'o chuch' cu'uncutic li ava'alic ta apozoique, o me ja' chuch' li jca' 

jvacaxcutique, ta jtojcutic. Li c'usi ta jc'ancutique, ja' no'ox ti avac'uc jtec'cutic batel li 

avosilic sventa chijelovcutic batele —xutic. 

20Li ajvalil yu'un edometique jech laj yal: —Mu'yuc bu chajelovic batel —xi. Jech 

iloq'uic tal xchi'uc yajsoldadotac, xchi'uc yabtejebic; tal staic li israeletique. 

21Jech muc xaq'uic jelovicuc o ta yosilalic li israeletique. Ja' yu'un li israeletique la 

stamic batel yan be. 

Icham li Aarone 

22Scotol li israeletique iloq'uic batel ta Cades; ibatic ta stuq'uil vits Hor. 

23C'alal te oyic ta sts'aquil yosil edometic ta vits Hore, li Diose la sc'opan li Moisés 

xchi'uc Aarone. Jech laj yalbe: 

24“Li Aarone li' no'ox ta xcham. Mu'yuc ta x'och batel ta banamil ti bu cac'ojbeic li 

achi'iltaquic ta israelale. Yu'un li vo'oxuque, muc xach'unbicun c'usi laj calboxuc ti 

c'alal laj aloq'uesic vo' ta ch'en te ta Meribae. 

25Li vo'ote Moisés, ic'o batel ta jolvits Hor li Aarone xchi'uc li xnich'on Eleazare. 

26Te xc'ot aloc'be sc'u' li Aarón sventa paleale, ja' xavac'be slap li Eleazare. Li Aarone 

te no'ox ta xcham”, xi. 

27Li Moisese la spas jech chac c'u cha'al i'albat yu'un li Muc'ul Diose. Te ta sat scotol 

xchi'iltaquic ta israelal imuyic ta vits Hor. 

28Li Moisese te la sloc'be sc'u' li Aarón sventa paleale, ja' laj yac'be slap li Eleazare. 

Te no'ox ta jolvits icham li Aarone. 

29C'alal laj yilic icham Aarón scotol li israeletique, laj yoc'taic lajuneb xcha'vinic (30) 

c'ac'al. 

Números 21 

Li israeletique la spasic pleito ta Horma 

1Li ajvalil yu'un canaanetic te ta lum Arad, ti te to'ox nacal ta lum Negueve, laj ya'ay 

a'yej ti te xa xtalic ta sbelal Atarim li israeletique. Jech iloc' batel bat spasic pleito, 

xchi'uc oy jayibuc la xchuquic batel. 

2Ja' yu'un scotol li israeletique jech jamal laj yalic ta stojol li Muc'ul Diose: “Me 

chavac'bun ta jc'obcutic li jun banamil le'e, xquechet ta jvuq'uesbecutic scotol li 

lumetic yu'unique”, xiic. 

3Li Muc'ul Diose laj ya'ibe sc'opic li israeletique; laj yac'be li c'usi la sc'anique. La 

scolta ta stsalel scotol li canaanetique, jech la smilic scotol li cristianoetic tee, xchi'uc 

la sjinesbeic scotol li lumetic yu'unique. Ja' yu'un li banamil le'e, Horma laj yac'beic 

sbi. 

Sc'oplal sloc'obal chon pasbil ta bronce 

4Ts'acal iloq'uic batel ta vits Hor li israeletique; ibatic ta sbelal Tsajal Nab yu'un la 

sjoyic batel ti c'u cha'al mu teuc chjelovic ta yosilal li edometique. Te ichibaj batel 

yo'ntonic ta be li israeletique, 

5jech te lic chopolc'opojicuc ta stojol li Diose xchi'uc ta stojol li Moisese. Jech laj 

yalic: —¿C'u yu'un ti laj avic'uncutic loq'uel tal ta Egiptoe? Yu'un li' xa chichamcutic 

ta xocol banamil avu'un. Yu'un mu'yuc vo' chcuch'cutic, xchi'uc mu'yuc jve'elcutic. 

I'ech' xa co'ntoncutic yu'un li ve'lil li'i —xiic. 

6Li Muc'ul Diose la stac tal ep jti'val chonetic, jech iti'atic ta jti'val chon li 

israeletique; ep ichamic. 

7Ts'acal te italic ta stojol li Moisese, jech laj yalbeic: —Laj xa jta jmulcutic ta sventa 

ti lichopolc'opojcutic ta stojol li Muc'ul Diose xchi'uc ta atojol ec li vo'ote. C'anbo 

vocol Muc'ul Dios ti ac'o jatovuc batel ta jtojolcutic li jti'val chonetique —xutic. Ja' 

yu'un li Moisese lic sc'anbe vocol Muc'ul Dios ti ac'o xch'aybe ta yo'nton smul li 

xchi'iltaque. 

8Li Muc'ul Diose jech laj yal: —Pasbo sloc'obal jti'val chon jech chac c'u cha'al le'e. 

Joc'ano ta te'. Li boch'o chti'at ta chone, me ja' tsq'uel batel li sloc'obal joc'ol ta te'e, 

mu xcham —x'utat. 

9Li Moisese la spas li sloc'obal chon ta broncee; la sjoc'an ta te'. C'alal oy boch'o 

chti'at ta chone, ja' la sq'uel batel li sloc'obal joc'ol ta te'e, jech muc xchamic. 

Li israeletique ta juju-ich' itotsic batel 

10Li israeletique itotsic batel yan velta; te c'ot spas scarpanaic ta Obot. 

11Itotsic batel yan velta ta Obot; te c'ot spas scarpanaic ta Ije-abarim ta xocol banamil 

ta stuq'uil sloq'ueb c'ac'al ta yosilal Moab. 

12Ts'acal iloq'uic batel noxtoc; te c'ot spas scarpanaic ta stenlejaltic, Zered sbi. 

13Ts'acal itotsic batel noxtoc; te c'ot spas scarpanaic ta jot uc'um Arnón. Li uc'um le'e 

ja' te oy ta xocol banamil; te liquem tal ta yosilal li amorretique. Ja' sts'aquil yosilic 

c'otem li amorretic xchi'uc Moabetique. 

14Ja' yu'un jech chal ta svunal q'ueoj sventa pleito yu'un li Muc'ul Diose: “Jelovcutic 

batel ta Vaheb ta yosilal Sufá, batic ta ti'ti' bevo'tic xchi'uc ta ti' muc'ta uc'um Arnón, 

15xchi'uc ta ti'ti' bevo'tic ti tspuc sbaic batel ta yosilal Ar, ti te to chc'ot ta sts'aquil 

yosilal Moabe”, xi. 

16Ts'acal itotsic batel noxtoc ta uc'um Arnón, ic'otic c'alal to ta Beer. Le'e ja' li joc' yo' 

bu jech i'albat yu'un Muc'ul Dios li Moisese: “Tsobo batel scotol li achi'iltaque, yu'un 

vu'un ta xcac'be vo' yuch'ic”, ti x'utate. 

17Ja'o yorail te la sq'uejintaic jun q'ueoj li israeletic jech chac li'i: “T'oman loq'uel tal 

ya'lel joc'. Q'uejintaic li joq'ue. 

18Li joq'ue ja' la sjoc' ta snamte'ic li jpasmantaletique; ja' la sjoc' ta snamte'ic li 

banquilaletic te ta lume”, xi li q'ueoj la sq'uejintaique. Itotsic batel noxtoc te ta xocol 

banamil; te ic'otic ta Matana. 

19Itotsic batel noxtoc ta Matana; te ic'otic ta Nahaliel. Itotsic batel noxtoc; te ic'otic ta 

Bamot. 

20Itotsic batel ta Bamot; te ic'otic ta stenlejaltic ta yosilal Moab ta stuq'uil toyol vits 

Pisga ti bu lec xvinaj batel li xocol banamile. 

Li israeletique la stsalic muc'ta ajvalil Sehón 
(Dt 2.26-37) 

21Li israeletique la staquic batel jayibuc j'almantaletic ta stojol li Sehone, ja' li ajvalil 

yu'un amorretique. Jech c'ot yalbeic: 

22“Ta jc'an chijelovcutic batel ta avosilal. Mu'yuc ta xi'ochcutic ta yut li ts'unubaltic 

avu'unique xchi'uc ta yut li ts'usubaltique, xchi'uc mu'yuc ta xcuch'cutic li ava'alic ta 

joq'uetic avu'unique. Ja' no'ox ta x'ech' jtuch'cutic li avosilalique; yu'un ta jtamcutic 

batel li tuq'uil bee”, xutic c'otel. 

23Pero li ajvalil Sehone muc xac' jelovicuc batel ta yosilal li israeletique. Ta ora la 

stsob svinictac; tal stsaquic ta pleito te ta xocol banamil. C'alal te oyic ta Jahazae, lic 

spasic pleito. 

24Pero li israeletique la spoj sbaic, jech ivu' yu'unic la stsalic. Laj yich'beic o comel 

scotol li yosilalic xlic ta uc'um Arnón c'alal to ta uc'um Jaboc te yo' bu sts'aquil yosilal 

amonetique. Li sts'aquil yosilal amonetique bats'i tsots pasbil. 

25Jech li israeletique laj yich'ic o comel scotol li lumetic yu'un amorretique. Te 

inaquiic ta lum Hesbón xchi'uc ta yantic bic'tal lumetic ti sventainoj li Hesbone. 

26Li Hesbone ja' jun muc'ta lum yo' bu to'ox nacal li Sehone, ja' li ajvalil yu'un 

amorretique. Li ajvalil Sehón ti laj ono'ox spasic pleito ta vo'one xchi'uc li ajvalil 

yu'un moabetique, jech la spojbe scotol li yosilal c'alal to ta uc'um Arnone. 

27Ja' yu'un jech chal li q'ueojetic laj yich' alel ta sventae: “La'ic li' ta Hesbón, ja' li 

muc'ta lum yu'un ajvalil Sehone. Cha'meltsanic; lec tsots xapasic. 

28Ta lum Hesbón, ja' li slumal Sehone, te iloc' tal yat c'oc'. La slajes li lum Ar yu'un 

moabetique xchi'uc li toyol vitsetic yu'un Arnone. 

29Toj abul aba, Moab. Xnich'nabtac dios, Quemós, ch'ayemoxuc xa o. Li Quemose laj 

yac' ti ac'o jatovicuc batel li avinictaque. Xchi'uc laj yac' ti ac'o ochicuc ta sc'ob ajvalil 

Sehón li antsetic avu'une. 

30Laj xa yich' lajesbel yip li lum Hesbone. Li Dibón c'alal ta Nofae solel ijin o scotol. 

Li c'oq'ue ic'ot c'alal to ta Medeba”, xi. 

Li israeletique la stsalic ajvalil Og ta Basán 
(Dt 3.1-11) 

31Ja' yu'un li israeletique laj yich'beic o li yosilal amorretique. 

32Pero li Moisese laj to stac batel jayibuc viniquetic noxtoc yu'un bat sq'uelic c'u 

x'elan li lum Jazere, xchi'uc laj yich'ic noxtoc li lumetic ti te no'ox nopajtique; la 

snutsic batel scotol li amorretic te nacajtique. 

33Ts'acal isutic batel; ibatic ta sbelal lum Basán. Pero li ajvalil Og te ta Basane iloq'uic 

tal xchi'uc scotol yajsoldadotac; tal stsaquic ta pleito te ta Edrei li israeletique. 

34Pero li Muc'ul Diose jech laj yalbe li Moisese: “Mu me xaxi'. Vu'un ta xcac'bot ta 

ac'ob li ajvalile, xchi'uc scotol li yajsoldadotaque, xchi'uc scotol li yosilale. Li 

vo'oxuque ja' co'ol jech chapasbe jech chac c'u cha'al laj apasbe li ajvalil Sehone, ja' li 

ajvalil yu'un amorretic ti te to'ox nacal ta Hesbone”, x'utat. 

35Jech li israeletique la smilic li ajvalil Og xchi'uc xnich'nabe xchi'uc scotol li 

yajsoldadotaque. Me junuc mu'yuc boch'o cuxul icom yu'unic, jech laj yich'beic o li 

yosilalique. 

Números 22 

Sc'oplal ajvalil Balac xchi'uc Balaam 

1Ixanovic batel yan velta li israeletique; te c'ot spas scarpanaic ta stenlejaltic ta Moab, 

te ta nopol uc'um Jordán ta stuq'uil lum Jericó. 

2Li Balac, ja' li xnich'on Zipore, laj yil c'usi la spasbe amorretic li israeletique. 

3Jech noxtoc scotol li Moab cristianoetique ixi'ic ta jyalel c'alal laj yilic ti bats'i epic li 

israeletique. 

4Ja' yu'un li moabetique jech laj yalbeic li moletic yu'un madianetique: “Scotol li 

cristianoetic le'e, ta xijyulesutic ta ora c'alal ta cosilaltic jech chac c'u cha'al vacaxetic 

ti chulesic ta ora jobeltique”, xutic. Ta sc'ac'alil le'e ja'o ochem ta muc'ta ajvalilal te ta 

Moab li Balaque. 

5Ja' yu'un li ajvalil Balaque la stac ta iq'uel li Balaame, ja' li xnich'on Beor, te nacal ta 

Petor ta nopol uc'um Éufrates ta yosilal Amave. Li ajvalil Balaque jech laj yalbe batel 

li svinictaque: —Jech xc'ot avalbeic li Balaame: ‘Oy iloq'uic tal ta Egipto epal 

cristianoetic spucoj sbaic ta scotol banamil. Li' ta orae, li' xa nopol oyic tal ta jtojol. 

6Avocoluc la' ta ora; la' lajesbun stsatsalic li cristianoetic li'i. Yu'un ja' xjelov 

stsatsalic jech chac c'u cha'al vu'uncutic. Oy yic'al ja' to jech xu' cu'un ta jtsal, jech xu' 

cu'un ta jnuts loq'uel li' ta cosilal. Jna'oj ti lec xu' avu'une. Scotol li boch'o chac'anbe 

xcuxlejalique xchi'uc li boch'o chatuch'be yorailique, ta xc'ot ono'ox ta pasel avu'un’, 

uto c'otel —xi li Balaque. 

7Li banquilaletic yu'un Moab xchi'uc Madiane ibatic. Yich'ojic batel lec staq'uinic 

sventa stojol li c'usi chopol chbat sc'anique. C'alal ic'otic ta stojol li Balaame, c'ot 

yalbeic jech chac c'u cha'al laj yal batel li ajvalil Balaque. 

8Li Balaame jech laj yal: —Vayanic li'i, oc'om chacalboxuc c'usi chiyalbun li Muc'ul 

Diose —xi. Jech te icomic ta sna Balaam li banquilaletique. 

9Li Diose laj yac' sba ta ilel ta stojol li Balaame, jech la sjac'be: —¿Boch'otic li 

viniquetic li' achi'inoje? —xut. 

10Itac'ov li Balaame: —Ja' stacben tal li ajvalil Balac ta Moabe, ja' li xnich'on Zipore. 

Yu'un tal yalbicun 

11ti oy jun ta lum cristianoetic loq'uemic tal ta Egipto ti spucoj sbaic ta scotol 

banamile. Li Balaque tsc'an chibat ta ora chbat jlajesbe stsatsalic, naca la me ja' to 

jech xu' yu'un ta stsal, me jech xu' yu'un ta snuts loq'uel ta yosilal —xi li Balaame. 

12Pero li Diose jech laj yalbe li Balaame: —Mu me xbat achi'in li viniquetique; mu 

me xbat avuts'inta li jun lum cristianoetic le'e. Yu'un li cristianoetic le'e cac'ojbeic ep 

bendición li vu'une —xut. 

13C'alal isacub ta yoc'omale, li Balaame sob ilic, jech laj yalbe li banquilaletic ti 

tacbilic tal yu'un Balaque: —Sutanic batel ta avosilalic. Li Muc'ul Diose mu sc'an ti 

chbat jchi'inoxuque —xut. 

14Li banquilaletic yu'un moabetique isutic batel yo' bu oy li Balaque. Jech c'ot yalbeic: 

—Li Balaame muc sc'an xtal xchi'inuncutic —xutic. 

15Pero li Balaque muc xlaj yo'nton, jech la stac batel yan velta yan banquilaletic. Ja' to 

ven ep la stac batel, xchi'uc ja' la stac batel li boch'o tsots yabtelique. 

16Jech ibatic yo' bu oy li Balaame, jech c'ot yalbeic: —Li Balac xnich'on Zipore, jech 

laj yal tal: ‘Avocoluc mu xajalan aba, la' me ta ora. 

17Vu'un ta xcac'ot lec ta ich'el ta muc'. Ta jpasbot scotol li c'usiuc no'ox chac'ane. Ja' 

yu'un avocoluc la' me lajesbun stsatsalic li cristianoetic li'i’, xi laj yal tal —xutic 

c'otel. 

18Itac'ov li Balaame: —Ac'o me chiyac'bun scotol li c'anal taq'uin, li saquil taq'uin ti 

noj ta sna li Balaque, pero mu ono'ox xbat jpas li c'usi muc ja'uc ta smantal Muc'ul 

Diose, ac'o me bats'i tsots sc'oplal, o me mu tsotsuc sc'oplal. 

19Vayanic junuc ac'ubal li'i; jq'ueltiquic me oy c'usi chiyalbun yan velta li Muc'ul 

Diose —xi. 

20Li Diose ta ac'ubaltic ital yac' sba ta ilel yan velta ta stojol li Balaame. Jech laj 

yalbe: —Ta sventa ti tal yic'oxuc yan velta li viniquetique, bat chi'ino. Pero ja' no'ox 

me xapas li c'usi chacalbote —xut. 

Imacat ta be yu'un yaj'almantal Dios li Balaame 

21Li Balaame sob ilic ta yoc'omal; lic scajanbe smontura sme' sburo, jech ibat xchi'uc 

li banquilaletic yu'un moabetique. 

22Li Balaame icaji batel ta sburo; ichi'inat batel yu'un chib smozotac. C'alal ibate, i'ilin 

li Diose. Jech la stac tal yaj'almantal bat smac ta be li Balaame. 

23Li buroe laj yil ti te oy ta o'lol be li j'almantale, stsacoj jun yespada. Jech la 

scomtsan li bee; i'och ta te'tic. Pero li Balaame la smaj li sburoe yu'un ac'o sutuc tal ta 

be. 

24Li j'almantale te bat yac' sba noxtoc yo' bu toj biq'uit li bee, yu'un oy coralton sventa 

ts'usubtic ta jujujot be. 

25Li buroe laj yil noxtoc ti te oy li j'almantale, jech la sc'alan sba ta sc'al li coraltone. 

Jech te la snet'be yacan li Balaame. Li Balaame la smaj yan velta li sburoe. 

26Pero li yaj'almantal Muc'ul Diose ijelov batel jutuc te yo' bu bats'i chucul li bee; mu 

stac' bu xij'och batel ta jujujot. 

27C'alal laj yil j'almantal li buroe, la spatan sba ta banamil. Li Balaame i'ilin ta jyalel; 

la smaj ta snamte' li sburoe. 

28Ja' yu'un li Muc'ul Diose la sjambe ye li buroe, jech laj yalbe li Balaame: —¿C'usi 

chopol la jpasbot ti laj xa amajun oxib veltae? —xut. 

29Itac'ov li Balaame: —Yu'un laj avuts'intaun. Ti quich'ojuc quespadae, laj xa jmilot ti 

jechuque —xut. 

30Li buroe jech laj yal: —Vu'un aburoun, scotol ono'ox c'ac'al chacajlebinun. ¿Me oy 

ono'ox baq'uin jech xajpasbot? —xi. —Ta melel mu'yuc baq'uin jech xapasbun —xi 

itac'ov li Balaame. 

31Li Muc'ul Diose la sjambe sat li Balaame yu'un ac'o yil li yaj'almantal te oy ta o'lol 

be stsacoj jun espadae. Jech li Balaame la squejan spatan sba ta banamil ta stojol li 

j'almantale. 

32Pero li yaj'almantal Muc'ul Diose jech laj yal: —¿C'u yu'un ti laj xa amaj oxib velta 

li aburoe? Vu'un tal jmacot ta be, yu'un mu lecuc chquil ti bu anopoj chabate. 

33Li aburoe laj yilun li stuque, jech la sjoy sbe. Ti manchuc laj yilun li aburoe, laj xa 

jmilot; ja' xa no'ox cuxul icom aburo ti jechuque —xut. 

34Li Balaame jech la stac'be li yaj'almantal Muc'ul Diose: —Laj xa jta jmul ta atojol 

yu'un muc jna' me vo'ot ti te va'alot chamacun ta bee. Pero me chopol chavil ti 

chibate, xu' chisut batel —xi. 

35Pero li yaj'almantal Muc'ul Diose jech laj yal: —Xu' chbat achi'in li viniquetique, 

pero ja' no'ox xaval li c'usi chacalbote —xut. Jech li Balaame la xchi'in batel li 

banquilaletic ti tacbilic tal yu'un ajvalil Balaque. 

Li ajvalil Balaque bat snup ta be li Balaame 

36C'alal laj ya'ay Balac ti ta xa xtal li Balaame, bat snup tal ta be ta jun lum yu'un 

Moab ta sts'aquil yosilal te ta nopol uc'um Arnón. 

37Jech laj yalbe: —La jtsatsal ic'ot tal ta persa. ¿C'u yu'un ti muc xatal ta orae? ¿Me 

mu xana' ti xu' cu'un chacac'ot ta ich'el ta muq'ue? —xut. 

38Itac'ov li Balaame: —Li' xa oyune, lital xa. Pero ja' no'ox chacalbot ti mu xu' cu'un 

c'usi chcal jtuque; ja' no'ox xu' chcal c'usi chiyalbun li Diose —xi. 

39Li Balaame ibatic xchi'uc ajvalil Balac ta Quiriat-huzot. 

40Ja' te yo' bu laj ono'ox yal mantal Balac ti ac'o smilic vacaxetic xchi'uc chijetic, 

sventa tstacbeic batel li Balaame xchi'uc li banquilaletic la xchi'inic batele. 

41Ta sob yoc'omal, li Balaque laj yic' muyel ta Bamot-baal li Balaame, yu'un ja' lec 

xvinaj batel scarpanaic li israeletique. 

Números 23 

1Li Balaame jech lic yal: —Pasbicun vucub scajleb smoton Dios li'i. Meltsanic vuccot 

ch'ium vacax xchi'uc vuccot ch'ium chij —xi. 

2Li Balaque la xch'un c'usi laj yal li Balaame, jech xchibalic la smilic jcot vacax 

xchi'uc jcot ch'ium chij ta jujun li scajleb smoton Diose. 

3Li Balaame jech laj yalbe li Balaque: —Coman li' yo' bu la jmilbetic smoton Diose. 

Li vu'une, chbat jq'uel me chtal sc'opanun li Muc'ul Diose. Me oy c'usi chiyalbune, te 

chacalbot ava'ay —xut. 

Li Balaame la sc'anbe bendición li israeletique 

Li Balaame ibat ta jun vits ti lec ta jamalaltic oye. 

4Te ital c'opanatuc yu'un li Diose. Li Balaame jech laj yalbe li Diose: —Laj xa 

jmeltsan vucub scajleb amoton. Laj xa jmil jujucot vacax xchi'uc jujucot ch'ium chij ta 

jujun li scajleb amotone —xut. 

5Li Muc'ul Diose laj yac' ti ja' ac'o loc'uc ta ye Balaam li c'usi oy ta yo'nton Muc'ul 

Diose. Jech laj yalbe: —Sutan batel yo' bu oy li Balaque. Ja' no'ox xc'ot avalbe li c'usi 

laj calbote —xut. 

6Jech isut batel yo' bu oy li Balaque xchi'uc li banquilaletic yu'un moabetic yo' bu la 

smilbeic smoton Diose. 

7Jech li Balaame lic c'opojuc jech chac c'u cha'al jun j'alc'op: “Le' to ta vitsetic ta 

sloq'ueb c'ac'al ta Aram, ay yic'un tal li Balac, ja' li ajvalil yu'un moabetique: ‘La' me, 

lajesbo stsatsal li Israele; c'anbo ti ac'o oyuc svocol li yalab xnich'nab Jacobe’, 

xiyutun. 

8Pero ¿c'uxi chcut ta xcuts'intaic ti me mu jechuc tsc'an li Diose? ¿C'uxi chcut ta jc'an 

ac'o oyuc svocolic me mu sc'an stuc li Muc'ul Diose? 

9Li' ta toyol ch'entic lec xquil batel; li' ta toyol vitsetic ta jq'uel batel. Ja' jun lum ti 

voc'bilique; mu xco'laj xchi'uc yantic lumetic. 

10Co'olic jech chac c'u cha'al pucuc. Mu'yuc boch'o xu' yu'un chata c'u yepal; mu'yuc 

boch'o sna' jayibic. Oyuc c'uxi jech xicham ec jech chac c'u cha'al li boch'otic tuc' 

yo'ntonic le'e. Ja' ta jta ec li c'usi tstaic ti jechuque”, xi li Balaame. 

11Li Balaque jech lic yalbe li Balaame: —¿C'usi chapas le'e? Laj quic'ot tal sventa tal 

alajesbun stsatsal li cajcontrae. Pero li vo'ote avochel sc'anbel bendición ta stojolic —

xut. 

12Itac'ov li Balaame: —Laj caltic ti ja' no'ox xu' chcal c'usi chiyalbun li Muc'ul Diose 

—xut. 

13Pero li Balaque mu xlaj yo'nton, jech laj yalbe: —Batic le' ta jot yo' bu ja' no'ox 

xvinaj sti'ti' bu spasoj scarpanaique. Te xbat ac'anbun c'usi chopol ta stojolic —xut. 

14Li Balaque laj yic' batel ta stenlejal Zofin li Balaame; te imuyic ta jolvits Pisga. Te 

la spasic vucub scajleb smoton Dios; te la smilic jujucot ch'ium vacax xchi'uc jujucot 

ch'ium chij. 

15Li Balaame jech laj yalbe li Balaque: —Coman li' yo' bu la jmilbetic smoton Diose. 

Li vu'une chbat jta ta c'opanel li Diose —xi. 

16Li Muc'ul Diose ital sc'opan li Balaame. Ja' laj yac' loc'uc ta ye c'usi tsc'an stuc li 

Muc'ul Diose. Jech laj yalbe: —Sutan batel yo' bu oy li Balaque; ja' xc'ot avalbe li 

c'usi chacalbote —xut. 

17Li Balaame isut batel yo' bu oy li Balaque xchi'uc li banquilaletic yu'un moabetic 

yo' bu smilojbeic smoton Diose. Li Balaque jech la sjac': —¿C'usi laj yalbot tal li 

Muc'ul Diose? —xi. 

18Li Balaame lic c'opojuc jech chac c'u cha'al jun j'alc'op: “Balac, xnich'on Zipor, 

a'ibun li c'usi chacalbote. 

19Li Diose mu jechuc jech chac c'u cha'al cristianoetic ti sna' xchamique. Mu sna' 

x'epalc'opoj; mu sna' sjel li c'usi tsnope. Me oy c'usi chloc' ta yee, persa tspas. Me oy 

c'usi chal ta jamale, persa chac' c'otuc ta pasel. 

20Li vu'une quich'oj cabtel sventa ta jc'anbe bendición ta stojolic. Me jech yo'nton stuc 

Dios chac'be bendicione, li vu'une mu xu' ta jmac ta be. 

21Mu'yuc boch'o yilojbe yepalc'opic xchi'uc xchopolilic li Israel xnich'nabtac Jacobe. 

Li Muc'ul Dios yu'unique, te oy ta stojolic. Li stuquique chich'ic ta muc' jech c'u 

cha'al jun ajvalil. 

22Li Dios ti la sloq'ues tal ta Egiptoe, ja' jech c'otem yu'unic jech chac c'u cha'al yip 

xulub tot vacax. 

23Li Jacobe mu stac' uts'intael. Li j'ac'chameletique mu'yuc c'usi xu' yu'un tspasbeic li 

Israele. Li' ta orae ja' tsc'an jech chich' albel li Israele: ‘Toj ep spasoj sq'uelubil 

stsatsal ta atojolic li Diose’, sc'an xi sc'oplal. 

24Li lum le'e ta xlic totsicuc. Ta stsacvanic jech chac c'u cha'al león, ja' to chpati, ja' to 

chcux yo'nton me ilaj yu'un li c'usi stsacoje, xchi'uc me laj yuch'be xch'ich'al li c'usi 

chamen yu'une”, xi li Balaame. 

25Li Balaque jech laj yalbe li Balaame: —Me mu xu' avu'un chalajesbe stsatsalic li 

lum le'e, mu me xac'anbe bendición ta stojolic noxtoc —xut. 

26Itac'ov li Balaame: —¿Me mu laj ono'ox calbot ti ja' no'ox xu' ta jpas c'usi chiyalbun 

li Muc'ul Diose? —xut. 

27Ja' yu'un li Balaque jech laj yal: —La' me, batic le' ta jote. Oy yic'al mu lecuc chil 

Dios ti li' chac'an ac'o lajuc stsatsalic li israeletique —xi. 

28Jech li Balaque laj yic' batel ta jolvits Peor li Balaame, ja' te yo' bu lec xvinaj li 

xocol banamile. 

29Li Balaame jech laj yalbe li Balaque: —Meltsanbun vucubuc scajleb smoton Dios 

li'i. Chapanic vuccot ch'ium vacax xchi'uc vuccot ch'ium chij —xut. 

30Li Balaque la spas jech chac c'u cha'al i'albat yu'un li Balaame. La smil jujucot 

vacax xchi'uc jujucot chij ta jujun li scajleb smoton Diose. 

Números 24 

1Ta sventa laj xa yil Balaam ti ac'bilic bendición yu'un Muc'ul Dios li israeletique, 

jech muc xa xbat xch'am tal ta stojol Dios c'usi chal jech chac c'u cha'al la spas 

ono'oxe. Ja' xa no'ox te laj yac' batel sat ta xocol banamil. 

2C'alal laj yil Balaam ti lec ta jujuchop spasoj scarpanaic li israeletique, ital stsatsal 

Dios ta stojol. 

3Jech lic c'opojuc noxtoc jech chac c'u cha'al jun j'alc'op; jech laj yal: “Li' chc'opoj li 

Balaam xnich'on Beore, ja' jun vinic ti lec viq'uil sate, 

4c'alal ja'o yalem ta lum sventa cha'ay c'usi ch-albat yu'un Diose, lec viq'uil li sate, 

chil scotol. Ja'o cha'ay tal li c'usi xu' chale, xchi'uc oy c'usi lec ch-ac'bat yil yu'un li 

Dios ti ech'em stsatsale. 

5Jacob, toj c'upilic sba li acarpanae; Israel, toj c'upil sba li yav acarpanae. 

6Lec nat chololic jech chac c'u cha'al lec xcholet yanal xan, jech chac c'u cha'al 

nichimetic ts'unbil ta ti' uc'um, jech chac c'u cha'al aloeetic ti ts'unbil yu'un Muc'ul 

Diose. Xco'laj xchi'uc ch'ut te'etic ch'iemic ta ti'vo'. 

7Li Israele oy ep vo' yu'un sventa chat'es li c'usitic sts'unoje. Li muc'ta ajvalil yu'une 

xjelov to jech xu' yu'un jech chac c'u cha'al Agag. Toj muc' li svu'el stsatsale. 

8Li Dios ti iloq'uesatic tal ta Egipto yu'une, ja' stsatsal yo'ntonic c'otem, jech chac c'u 

cha'al vacax ti ja' spatoj yo'nton yu'un li xulube. Li Israele ta stsac sti' li muc'tic 

lumetique, ja' li yajcontrataque. Ta xvoch'be c'alal ta sbaquil; ta smil ta flechaetic. 

9C'alal ta xmochi chcux yo'ntone, ja' jech chac c'u cha'al jun león ti mu'yuc boch'o 

tsc'an tstije. Ac'o sta bendición li boch'o chasc'anbot bendicione. Ac'o sta svocol li 

boch'o tsc'an ac'o ata avocole”, xi li Balaame. 

Ic'opoj Balaam jech chac c'u cha'al jun j'alc'op 

10C'alal laj ya'ay jech li Balaque, bats'i tsots i'ilin ta stojol li Balaame. La xt'ax ta 

majel sc'ob, jech laj yal: —Vu'un laj quic'ot tal, yu'un ta jc'an chalajesbun stsatsal li 

cajcontrataque, pero tana li'i yoxibal xa velta laj ac'anbe bendición ta stojol. 

11Ja' lec sutan batel ta ana. Laj cal ta jamal ti chacac'ot ta ich'el ta muq'ue, pero li 

Muc'ul Diose muc xac' c'otuc ta pasel —xut. 

12Itac'ov li Balaame: —Laj ono'ox calbe ya'yic ta jamal li boch'otic laj atac batel ta 

jnae, 

13ac'o me chavac'bun scotol li c'anal taq'uin, xchi'uc li saquil taq'uin nojem ta ana bu 

chapas mantale, pero li vu'une mu xu' ta jbaj c'usi chiyalbun li Diose. Mu xu' ta jpas 

jtuc ta jtsatsal c'usi lec, c'usi chopol. Ja' no'ox xu' chcal ec c'usi tsc'an li Muc'ul Diose. 

14Lec oy, xu' chisut batel ta jlumal. Pero c'alal mu'yuc to chisut batele, chacalbot 

comel ava'ay c'usi ta to spasbe alumal li jun lum israeletic le'e —xi. 

15Jech yu'un li Balaame lic c'opojuc yan velta jech chac c'u cha'al jun j'alc'op. Jech laj 

yal: “Li' chc'opoj li Balaam xnich'on Beore, ja' jun vinic ti lec viq'uil sate. 

16C'alal ja'o yalem ta lum yu'un cha'ay c'usi ch-albat yu'un Diose, lec chajal ta sba ta 

sat scotol, chil scotol jech chac c'u cha'al yiloj scotol li Boch'o te oy ta vinajele. Ta 

xich' tal a'yejetic xchi'uc oy c'usi ch-ac'bat yil yu'un li Muc'ul Dios ti ech'em stsatsale. 

17Ta xquil c'usi ta to xc'ot ta pasel; ta jna' c'usi ta to xtal ta ts'acal. Ta to xloc' jun 

muc'ta c'anal ta stojol Jacob; jun muc'ta ajvalil ta xlic ta stojol Israel. Ja' ta xvoch'be 

sjol li Moabe; ta xulesbe scotol li smomnich'nabtac Sete. 

18Ta stsal li Edome; ta xlic ochuc ta sc'ob li Seire, ja' li yajcontrae. Li Israele ta spas 

c'usi toj tsotsic ta pasel. 

19Ta to xloc' jun muc'ta jtsalvanej ta stojol li Jacobe. Ja' ta slajes scotol li boch'otic 

chcomic to te ta lumetique”, xi ic'opoj li Balaame. 

20Li Balaame i'ac'bat yil c'usi chc'ot ta pasel ta stojol li lum Amaleque, jech lic yal 

noxtoc c'usi ta to xc'ot ta pasel: “Li Amaleque ja' jun muc'ta lum ich'bil ta muc', pero 

ta to xich' jinesel, solel chich' ulesel o”, xi. 

21-22Jech noxtoc i'ac'bat yil c'usi ta xc'ot ta pasel ta stojol li quenetique, jech lic yalbe 

sc'oplal: “Vo'oxuc li smomnich'onoxuc Caine: ac'o me toj tsots apasoj li alumale, ac'o 

me ta yut tsatsal ch'entic apasoj li atase, pero j'ech'el ta xlaj o ta c'oc' c'alal chtal 

xchucot batel li lum Asiriae”, xi. 

23Ts'acal jech iloc' ta ye noxtoc: “¡Ay!, ¿boch'o chcuch yu'un c'alal me la spas Dios 

jech chac le'e? 

24Ta xtal barcoetic ta ti'nab yu'un Chipre, ta xtal yulesic o scotol li Asiriae xchi'uc li 

Hebere. Li Hebere j'ech'el ta xlaj o sc'oplal ec”, xi. 

25C'alal laj yal jech li Balaame, la stam batel sbe; isut batel ta sna. Jech li Balaque isut 

batel ec. 

Números 25 

Imilatic scotol li boch'o laj yich'ic ta muc' dios yu'un moabetique 

1C'alal te inaquiic ta Sitim li israeletique, te lic mulivajicuc xchi'uquic li tsebetic yu'un 

moabetique. 

2Ja' yu'un li tsebetique te lic yiq'uic ta sti'el smoton diosetic yu'unic. Jech li 

israeletique te lic sti'ic, te lic yich'ic ta muc' ec li diosetic yu'un moabetique. 

3Jech te ilo'laatic o batel ta yich'el ta muc' li Baal-peore. Li Muc'ul Diose tsots i'ilin ta 

stojol li israeletique, 

4jech laj yalbe li Moisese: —Tsobo scotol li banquilaletic yu'un achi'iltaque, ja' li 

boch'o la sta smulique, milo ta jtojol te ta sat li achi'iltaque. Ja' to jech xu' ta xlaj 

sc'ac'al co'nton ta stojol li achi'iltaque —xut. 

5Jech li Moisese lic yalbe mantal li jchapanvanejetic yu'un xchi'iltaque: —Jujunoxuc 

milic li avinictaquic ta jujuchopoxuque, ja' li boch'otic laj yich'ic ta muc' li Baal-peore 

—xut. 

6Oy jun israel vinic laj yic' batel ta sna jun madián tseb. Te laj yic' jelovel ta stojol li 

Moisese xchi'uc ta stojol li israeletic c'alal ja'o te tsobol ch-oq'uic scotolic ta sti' li 

ch'ulna pasbil ta nucule. 

7Oy jun pale, Finees sbi. Ja' xnich'on li Eleazare; ja' smomnich'on li banquilal pale 

Aarone. Laj yil ti jech la spase, jech itots batel yo' bu oy li xchi'iltaque. La stsac batel 

jun slanza. 

8Te nabal ibat ta spat li vinique; ic'ot c'alal ta sna. La smil ta lanza xchibalic, toj 

jelovel no'ox ta xch'ut li vinique xchi'uc li antse. Ja' to jech i'ech' o li tsatsal chamel ti 

chchamic o li israeletique, 

9Pero ichamic xa'ox chanib xcha'vinic (24,000) ta mil ta scotol. 

10Li Muc'ul Diose la sc'opan li Moisese. Jech laj yalbe: 

11—Li Fineese ja' la spas li c'usi sventa chlaj o sc'ac'al co'nton yu'une. Yu'un ja' jech 

yo'nton ec jech chac c'u cha'al vu'un ti toj chopol co'nton yu'un li achi'iltac ta sventa ti 

jech la spasique. Ja' yu'un muc j'ech'eluc te chopol icom o co'nton; muc xcules scotol 

li achi'iltaque. 

12Albo ya'ay Finees ti ta jchapan jchi'uc ti tsta yorail chata jun avo'ntonique. 

13J'ech'el ta xcac'be o ta sc'obic xchi'uc smomnich'nab li abtel ta paleale yu'un toj it'ix 

ic'ot yo'nton ti c'alal muc vu'cun xiyich'icun ta muq'ue, xchi'uc ja' to jech la staic o 

perdón li achi'iltac ta israelale —xi. 

14Li israel vinic ti imilat ta lanza xchi'uc madián tsebe Zimri sbi. Ja' xnich'on li Salue, 

ja' li banquilal yu'unic jchop liquemic ta Simeone. 

15Li Madián tsebe Cozbi sbi. Ja' xnich'on Zur; ja' banquilal yu'un jchop sbiic ta 

Madián. 

16Li Muc'ul Diose la sc'opan yan velta li Moisese. Jech laj yalbe: 

17—Contrainic li madianetique; tsalic o ta j'ech'el. 

18Yu'un ja' la stsaloxuc ec li vo'oxuque, la slo'laoxuc batel ta yich'el ta muc' li Baal-

peore, xchi'uc ta scoj li jun tseb Cozbi, ja' li xnich'on banquilal yu'un madianetic ti 

icham ta lanza c'alal ja'o jtacoj batel tsots chamel ta scoj ti laj yich'ic ta muc' li Baal-

peore —x'utat li Moisese. 

Números 26 

Li israeletique la spasic yan ach' tsactsacvun te ta Moab 

1C'alal ech'em xa'ox li tsatsal chamel yu'unique, li Muc'ul Diose la sc'opan li Moisés 

xchi'uc Eleazare, ja' li xnich'on pale Aarone. Jech laj yalbe: 

2“Liquesic tsactsacvun, ta jujuchop sbiic xatsaquic ta vun scotol li israeletic ti 

yich'ojic xa jtob (20) jabil c'alal ta moletic ti xu' xa yu'unic pleitoe”, xut. 

3Jech li Moisés xchi'uc Eleazare lic yalbeic mantal scotol israeletic ti c'alal ja'o te oyic 

ta stenlejaltic ta yosilal Moab te ta nopol ti' uc'um Jordán ta stuq'uil lum Jericoe. 

4Yu'un ac'o yac' ta tsaquel sbiic scotol li boch'otic yich'ojic xa jtob (20) jabil xchi'uc 

c'alal ta moletic, jech chac c'u cha'al i'albat yu'un Muc'ul Dios li Moisese. Ja' jech 

yepal ta scotol li israeletic ti iloq'uic tal ta Egiptoe: 

5-6Li xnich'nab Rubén, ja' li banquilal xnich'on Israele, ja' Enoc, Falú, Hezrón, xchi'uc 

Carmi. Le'e ja' te ilic li smomnich'nab Rubén ta jujuchop sbiique. 

7Ti c'u yepal iloc' ta scotol li smomnich'nab Rubene, ja' oxib yoxvinic ta mil xchi'uc 

vucub ciento xchi'uc lajuneb xcha'vinic (43,730) ta scotol li viniquetique. 

8Li Falue inich'naj, ja' xnich'on li Eliabe. 

9Li Eliabe inich'naj, ja' Nemuel, Datán, xchi'uc Abiram. Li Datán xchi'uc Abirame ja' 

li boch'otic co'ol la xchi'inic Coré c'alal la stoy sbaic ta stojol Muc'ul Diose, xchi'uc ti 

la scontrainic li Moisés xchi'uc Aarone. 

10Pero ijav li banamile; te ibic'atic ochel li chibique xchi'uc li Coree. Ti c'u yepal jmoj 

la stsob sbaique, ichamic scotolic. Ja' o'lol yoxibal ciento (250) ti ichamic ta c'oq'ue. 

Le'e ja' itun ta sventa c'u cha'al mu xch'ay ta yo'ntonic o li yantique. 

11Yan li xnich'nab Coree muc xchamic. 

12Li xnich'nab Simeón ti bu ilic sts'unubal ta jujuchop sbiic smomnich'nabe ja' 

Nemuel, Jamín, Jaquín, 

13Sera, xchi'uc Saúl. 

14Ti c'u yepal iloc' ta scotol li smomnich'nab Simeone ja' chib xcha'vinic (22,200) ta 

mil xchi'uc chib ciento li viniquetique. 

15Li xnich'nab Gad ti bu ilic sts'unubal ta jujuchop sbiic smomnich'nabtaque ja' Zefón, 

Hagui, Suni, 

16Ozni, Eri, 

17Arod, xchi'uc Areli. 

18Ti c'u yepal iloc' ta scotol li smomnich'nab Gade ja' cha'vinic ta mil xchi'uc vo'ob 

ciento (40,500) ta scotol li viniquetique. 

19Li xnich'nab Judae ja' Er xchi'uc Onán, te ichamic comel ta Canaán banamil. 

20Ja' yu'un li xnich'on Judá bu ilic ta jujuchop sbiic li smomnich'nabtaque ja' Sela, 

Fares, xchi'uc Zara. 

21Ti bu ilic smomnich'nab Fares ta jujuchop sbiique ja' ta Hezrón xchi'uc Hamul. 

22Ti c'u yepal iloc' ta scotol li smomnich'nab Judae ja' vaclajuneb xchanvinic ta mil 

xchi'uc vo'ob ciento (76,500) ta scotol li viniquetique. 

23Li xnich'nab Isacar bu ilic ta jujuchop sbiic smomnich'nabe ja' Tola, Fúa, 

24Jasub, xchi'uc Simrón. 

25Ti c'u yepal iloc' ta scotol li smomnich'nab Isacare ja' chanib xchanvinic ta mil 

xchi'uc oxib ciento (64,300) ta scotol li viniquetique. 

26Li xnich'nab Zabulón ti bu ilic ta jujuchop sbiic li smomnich'nabe ja' ta Sered, Elón, 

xchi'uc Jahleel. 

27Ti c'u yepal iloc' ta scotol li smomnich'nab Zabulone ja' oxvinic ta mil xchi'uc vo'ob 

ciento (60,500) ta scotol li viniquetique. 

28Li xnich'nab José ti bu ilic ta jujuchop sbiic smomnich'nabe ja' ta Manasés xchi'uc ta 

Efraín. 

29Li xnich'on Manasese, ja' li Maquire; ja' te ilic li maquiretique. Li Maquire inich'naj, 

ja' li Galaade; ja' te ilic li galaadetique. 

30-32Li xnich'nabtac Galaade ja' Jezer, Helec, Asriel, Siquem, Semida, xchi'uc Hefer 

sbiic. Ti jayibic le'e ta jujuchop sbiic ibatic; ja' xnich'nab li Galaade. 

33Li xnich'on Hefere ja' Zelofehad. Li Zelofehade mu'yuc squeremetic, ja' no'ox puru 

stsebetic. Ja' Maala, Noa, Hogla, Milca, xchi'uc Tirsa sbiic. 

34Ti c'u yepal iloc' ta scotol c'alal laj yich' tsacbel sbi li smomnich'nabtac Manasese ja' 

lajchab yoxvinic ta mil xchi'uc vucub ciento (52,700) ta scotol li viniquetique. 

35Li xnich'nab Efraín ti bu ilic ta jujuchop sbiic smomnich'nabtaque ja' Sutela, 

Bequer, xchi'uc Tahán. 

36Li smomnich'nabtac Sutelae ja'ic li jchop eranetique. 

37Ti c'u yepal iloc' ta scotol smomnich'nabtac Efraine, ja' lajchab xcha'vinic ta mil 

xchi'uc vo'ob ciento (32,500) ta scotol. Le'e ja' scotol sts'unubal José ta jujuchop sbiic 

ibatic. 

38Li xnich'nab Benjamín ti bu ilic ta jujuchop sbiic smomnich'nabe ja' Bela, Asbel, 

Ahiram 

39Sefufam, xchi'uc Hufam. 

40Li xnich'nab Bela ti bu ilic ta jujuchop sbiic smomnich'nabe ja' Ard xchi'uc 

Naamán. 

41Ti c'u yepal iloc' ta scotol smomnich'nab li Benjamine ja' vo'ob yoxvinic ta mil 

xchi'uc vaquib ciento (45,600) ta scotol li viniquetique. 

42Li smomnich'nabtac Dane ja' li jchop ilic ta Suhame. 

43Ti c'u yepal iloc' ta scotol li smomnich'nabtac Suhame ja' chanib xchanvinic ta mil 

xchi'uc chanib ciento (64,400) ta scotol li viniquetique. 

44Li xnich'nab Aser ti bu ilic ta jujuchop sbi smomnich'nabtaque ja' Imna, Isúi, xchi'uc 

Bería. 

45Li xnich'nab Bería ti bu ilic ta jujuchop sbiic smomnich'nabe ja' Heber xchi'uc 

Malquiel. 

46Li Asere oy jun stseb noxtoc; ja' Sera sbi. 

47Ti c'u yepal iloc' ta scotol smomnich'nab li Asere ja' oxlajuneb yoxvinic ta mil 

xchi'uc chanib ciento (53,400) ta scotol li viniquetique. 

48Li xnich'nab Neftalí ti bu ilic ta jujuchop sbiic smomnich'nabe ja' Jahzeel, Guni, 

49Jezer, xchi'uc Silem. 

50Ti c'u yepal iloc' ta scotol li smomnich'nabtac Neftalie ja' vo'ob yoxvinic ta mil 

xchi'uc chanib ciento (45,400) ta scotol li viniquetique. 

51Ti c'u yepal iloc' ta scotol li israeletique ja' vaquib ciento ta mil xchi'uc jmil, xchi'uc 

vucub ciento xchi'uc lajuneb xcha'vinic (601,730) ta scotol li viniquetique. 

I'albatic mantal c'u x'elan tsvoc' yosilic 

52Li Muc'ul Diose la sc'opan li Moisese. Jech laj yalbe: 

53“Ti c'u yepal i'och ta vun sbiic li viniquetique, ja' me jech chich' voc'bel li yosilique. 

54Ti bu ep iloc' ta atele, ja' ep chich' li yosilique. Ti bu mu'yuc ep iloc' ta atele, ja' 

mu'yuc ep chich' li yosilique. Ti c'u yepal iloc' ta atel ta jujuchope, ja' jech yepal 

chich' li yosilique. 

55C'alal chavoq'uic li osile, tsc'an chapasic canal tajimol, ja' ti bu xc'ot ta stojol 

jujunique. Ta jujuchop ac'o yich' yosilic ti bu liquem tal sts'unubal li stotique. 

56C'alal chich' puquel li osile, ja' tsc'an chich' pasel canal tajimol. Tsc'an jech chich' 

pasel ta sventa ti bu epique, xchi'uc ti bu mu'yuc epique”, xut. 

Laj yich' tsacbel sbiic scotol li levietique 

57Li xnich'nabtac Leví ti bu ilic li jujuchop sbiic smomnich'nabtaque ja' Gersón, Coat, 

xchi'uc Merari. Ja' laj yich'ic atel. 

58Li libnaetic, hebronetic, mahletic, musetic, xchi'uc li coreetique, le'e ja' 

smomnich'nabtac Leví ta jujuchop sbiic. Li Coate inich'naj, Amram sbi. 

59Li Amrame laj yic' yajnil. Ja' laj yic'be stseb Leví, Jocabed sbi. Li Jocabede ja'o 

ivoc' ti c'alal te to'ox oy ta Egipto li Levie. Li Amram xchi'uc Jocabede ja' stot sme'ic 

li Aarón, Moisés, xchi'uc Mariae. 

60Li xnich'nab Aarone ja' Nadab, Abiú, Eleazar, xchi'uc Itamar. 

61Li Nadab xchi'uc Abiue ja' ti ichamic c'alal la xchiq'uic pom ta stojol Muc'ul Dios ta 

smantal stuquique. 

62Ti c'u yepal ta scotol smomnich'nab Leví ti xlic ta jun u svoq'uel c'alal ta moletique 

ja' oxib xcha'vinic (23,000) ta mil ta scotol li viniquetique. Le'e mu'yuc te capal 

i'ochic ta vun xchi'uc scotol li yantic israeletique, yu'un mu'yuc xich'ic yosilic li 

stuquique. 

63Ja' jech yepal iloc' ta scotol li israeletic ti c'alal la spas tsactsacvun li Moisés xchi'uc 

pale Eleazar te ta stenlejaltic yu'un Moab ta ti' uc'um Jordán ta stuq'uil lum Jericoe. 

64Scotol li boch'otic te to'ox oyic c'alal la spasic tsactsacvun li Moisés xchi'uc Aarón 

ta xocol banamil Sinaie, me junuc mu'yuc xa te oyic li stuquique. 

65Yu'un laj ono'ox yal Muc'ul Dios ti te chchamic scotolic ta xocol banamile. Ja' xa 

no'ox muc xcham li Caleb, xnich'on Jefone, xchi'uc li Josué, xnich'on Nune. Jech ja' 

xa no'ox te xchi'uquic li yantique. 

Números 27 

Oy laj yich' yosil jayibuc antsetic 

1Li jchop sts'unubal Manasese oy vo'ob antsetic yu'unic ti jun stotique. Ja' jech sbiic li 

antsetique: Maala, Noa, Hogla, Milca, xchi'uc Tirsa. Ja' xnich'nab jun vinic Zelofehad. 

Ja' te ilic sts'unubalic ta Heber, Galaad, Maquir; ja' xnich'nab li Manasese; ja' totil 

yu'unic li Josee. 

2Li vo'ob antsetic le'e ibatic ta ti'ch'ulna pasbil ta nucul; bat sc'opanic li Moisés, 

xchi'uc li pale Eleazare, xchi'uc li banquilaletic yu'un israeletique. Jech c'ot yalbeic: 

3“Li jtotcutique te icham comel ta xocol banamil. Pero mu ja'uc te nabal ta stojol li 

Coré xchi'uc xchi'iltac ti la stoy sbaic ta stojol Muc'ul Diose. Li jtotcutique icham ta 

scoj no'ox smul stuc, pero mu'yuc queremetic xnich'nab icom. 

4Mu smeloluc ti chch'ay o sbi ta stojol li jchop yuts' yalal jtotcutic ta sventa ti mu'yuc 

queremetic xnich'nab icome. Ja' lec ac'bun jpuculal osilcutic ec te ta yosil li yuts' 

yalaltac jtotcutique”, xutic. 

5Li Moisese bat yal ta stojol Muc'ul Dios li ya'yej antsetique. 

6Li Muc'ul Diose jech laj yal: 

7“Li stsebetic Zelofehade oy srazonic li c'usi chalique. Ac'bo yosilic te ta stojol li yuts' 

yalal anima stotique. Ja' yu'un li spuculal osil stotique ja' chcom ta sventaic. 

8Albo li achi'iltac ta israelale, me oy chcham junuc vinic ti mu'yuc queremetic 

xnich'nab chcome, ja' ac'o yich'be spuculal osil stot li tsebe. 

9Pero me mu junuc stsebetic noxtoque, ja' ac'o ich'batuc spuculal osil yu'un li 

xchi'iltac ta voq'uele. 

10Me mu'yuc xchi'iltac ta voq'uel noxtoque, ja' ac'o ich'batuc spuculal osil yu'un li 

sbanquil yits'in anima stote. 

11Pero me oy chc'ot ta pasel ti mu'yuc xchi'iltac ta voq'uel noxtoc li anima stote, ja' 

ac'o ich'batuc spuculal osil yu'un li bats'i yuts' yalale. Li c'usi laj calbot li'i, ja' jun 

mantal ta xcom o yu'unic li achi'iltac ta israelale”, xut. 

Li Josuee i'och ta xq'uexol Moisés 
(Dt 31.1-8) 

12Li Muc'ul Diose jech laj yalbe li Moisese: —Muyan le' ta vits Abarime; q'uelo batel 

avil li osil ti cac'ojbeic li achi'iltac ta israelale. 

13C'alal me laj xa avil c'u x'elane, ja'o chacham. Te chbat achi'in li amoltotac ta vo'one 

jech chac c'u cha'al li abanquil Aarone. 

14Yu'un achibalic laj abajbicun jmantal ti c'alal iliquic ta vulajetel ta jtojol li 

achi'iltaque. Muc xavich'icun ta muc' ta stojol achi'iltaquic ti c'alal laj ac'anbicun vo'e 

—xut. (Le'e ja' sc'oplal li nio' ta Meriba te ta Cades ta xocol banamil ta Zine.) 

15Li Moisese jech laj yalbe li Muc'ul Diose: 

16-17—Muc'ul Dios, vo'ot ti avac'ojbe xcuxlejalic li cristianoetique, t'ujbo junuc 

banquilal yu'unic li jteclum avu'un li'i, yu'un ja' ac'o tojobtasaticuc batel ti buyuc no'ox 

chbatique. Yu'un jech mu stuquicuc no'ox chanovic batel jech chac c'u cha'al chij ti 

mu'yuc xchabiele —xut. 

18Li Muc'ul Diose jech la stac'be li Moisese: —Li Josué xnich'on Nune ja' jun vinic ti 

yich'ojbun lec jtsatsale. Ic'o, ac'o ac'ob ta sjol. 

19Ts'acal ic'o batel ta stojol li pale Eleazare xchi'uc ta stojol scotol li achi'iltaque; te ta 

satic xavac'be sventain comel li abtele. 

20Ac'bo comel ta sba c'uuc yepal li avabtele, yu'un jech ac'o ch'unbatuc smantal yu'un 

scotol li achi'iltac ta israelale. 

21Li Josuee ac'o bat sva'an sba ta stojol li pale Eleazare. Li Eleazare ja' xa ac'o 

sjac'bun ta jtojol ta sventa st'unubil ti Urim, sbie. Li Josuee ja' me chcom ta sba chalbe 

scotol achi'iltac ta israelal li c'usitic tsc'an ac'o spasique —xut. 

22Jech li Moisese la spas jech chac c'u cha'al i'albat yu'un li Muc'ul Diose. Laj yic' li 

Josuee; bat sva'an ta stojol li pale Eleazare xchi'uc ta stojol scotol li israeletique. 

23Laj yac' sc'ob ta sjol, jech laj yac'be yabtel jech chac c'u cha'al laj yal mantal Muc'ul 

Dios ta sventa li Moisese. 

Números 28 

Sc'oplal smoton Dios chaq'uic ta jujun c'ac'al 
(Ex 29.38-46) 

1Li Muc'ul Diose la sc'opan li Moisese. Jech laj yalbe: 

2“Albo scotol achi'iltac ti mu me scomtsanic yaq'uel li jmoton ti c'usi ora mero yorail 

ta aq'uele. Ja' li pane xchi'uc li jmoton chich' chiq'uel ta jujun muc'tic q'uine, yu'un ja' 

li matanal ti lec mu yic' chavac'bicun ta jtojole”, xut. 

3Jech xavalbe noxtoc: “Li jmoton ti persa tsc'an chixchic'bicun jujun c'ac'al sventa 

chiyich'icun ta muq'ue ja' li'i: cha'cot ch'ium chij ti jun to jabil svoq'uele, ti ven leque; 

4jcot chich' milel ta sob, jcot ta bat c'ac'al. 

5Li jmoton chiyac'bicun sventa trigoe ja' chib kilo arina vots'bil o ta jun litro yaceiteal 

oliva. 

6Le'e ja' li jmoton ti laj calboxuc ta vits Sinaí ti scotol c'ac'al chich' chiq'uele. Ja' 

matanal ti lec mu yic' ta jtojole. 

7Li ya'lel ts'usub sventa chiyac'bicun ta jmotone ja' jun litro ac'o yaq'uic ta sventa 

jujucot chij. Li ya'lel ts'usube ac'o smaltaic o li yut ch'ulna pasbil ta nucul sventa 

chavich'icun ta muq'ue. 

8Li xcha'cotal chij ti chich' milel ta jujun mal c'ac'ale, ac'o yac'beic xchi'ilin yan trigo 

xchi'uc ya'lel ts'usub jech chac c'u cha'al li jmoton chich' aq'uel ta jujun sobe. Ja' 

jmoton chachiq'uic ti lec mu yiq'ue; ja' sventa chavich'icun o ta muc'. 

Sc'oplal smoton Dios chaq'uic ta sc'ac'alil chcux yo'ntonic 

9“Ta jujun sc'ac'alil chacux avo'ntonique, tsc'an chavac'bicun jmotonin cha'cot ch'ium 

chij ti jun to jabil svoq'uelique, ti bu ven lequique, xchi'uc chanib kilo arina ti bu ven 

leque, vots'bil o ta aceite. Le'e ja' me li trigo ti chavaq'uic ono'ox jmotonine. Xchi'uc 

xavac'beic tal xchi'ilin ya'lel ts'usub. 

10Le'e ja' me chavaq'uic sventa chachic'bicun ta jujun sc'ac'alil chacux avo'ntonic, 

xchi'uc li ya'lel ts'usub chavac'beic xchi'iline. Ja' slecoj o li jmoton ti yatelal tsc'an 

chachic'bicun ta jujun c'ac'ale. 

Sc'oplal smoton Dios chaq'uic ta jujun u 

11“Ta sba c'ac'al jujun ue, xavac'bicun jmotonin cha'cot tot vacax sventa chich' 

chiq'uel, xchi'uc jcot tot chij, xchi'uc vuccot ch'ium chij ti jun to jabil svoq'uele, ti bu 

ven leque. 

12Ta jujucot vacaxe xavaq'uic vaquib kilo arina ti bu ven leque, vots'bil o ta aceite. Li 

jcot chije xavac'beic chanib kilo arina vots'bil o ta aceite. 

13Ta jujucot ch'ium chije xavaq'uic chib kilo arina vots'bil o ta aceite. Ja' jmoton 

chachic'bicun ti lec mu yiq'ue; ja' sventa chavich'icun o ta muc'. 

14Li ya'lel ts'usub chavac'bicun jmotonin sventa chavac'beic tal xchi'ilin li vacaxe ja' 

chib litro ta jujucot vacax. Ja' o'lol xchibal litro ta sventa li jcot chije. Ja' jun litro ta 

sventa li jujucot ch'ium chije. Ja' jech x'elan li jmoton tsc'an chachic'bicun ta jujun u ta 

sjunul jabile. 

15Li jmoton sventa chachic'bicun ta jujun c'ac'ale, tsc'an chavaq'uic noxtoc jcot 

tentsun. Ja' matanal ta sventa mulil, xchi'uc xavac'beic ya'lel sts'usubal noxtoc. 

Sc'oplal smoton Dios chaq'uic ta sventa q'uin Coltael 
(Lv 23.5-8) 

16“Ta xchanlajunebal c'ac'al yochel li sba u ta sliqueb jabile pasic q'uin Coltael sventa 

chavich'icun ta muc'. 

17Ta svo'lajunebal c'ac'ale ja' xa mero sc'ac'alil li q'uine. Vucub c'ac'al te chlic ave'ic 

pan ti mu'yuc yich'oj svolesubil xch'ute. 

18Ta sliquebal c'ac'al li vucub c'ac'ale xapasic jun ch'ul tsobajel. Pero li jun c'ac'al le'e, 

me junuc mu me boch'o spas jchopuc abtel avu'unic. 

19Li jmoton sventa chich' chiq'uele, tsc'an chavaq'uic cha'cot tot vacax, jcot tot chij, 

xchi'uc vuccot ch'ium chij ti jun to jabil svoq'uele, ti bu ven leque. 

20Li matanaletic le'e tsc'an chavac'beic ono'ox xchi'ilin arina vots'bil ta aceite, ja' jech 

chac li'i: vaquib kilo arina ta jujucot vacax, chanib kilo arina ta sventa li jcot chije, 

21chib kilo arina ta jujucot li ch'ium chije. 

22Tsc'an chavaq'uic noxtoc jcot tentsun sventa jmoton, yu'un jech ta jch'ayboxuc ta 

co'nton li amulique. 

23C'alal chavaq'uic li matanal le'e, te me chich' aq'uel o li jmoton ti chich' chiq'uel 

scotol c'ac'al ta jujun sobe. 

24Ja' me jech xapasic batel ta jujun c'ac'al li vucub c'ac'al q'uine. Ja' jmoton 

chavac'bicun ti lec mu yic' ta jtojole; ja' sventa chavich'icun ta muc'. Li matanaletic 

le'e tsc'an ono'ox chavac'beic xchi'ilin ya'lel ts'usub. Tsc'an jech chapasic noxtoc ta 

sventa li jmoton chich' chiq'uel ta jujun c'ac'ale. 

25Ta svucubal c'ac'ale tsc'an chapasic jun ch'ul tsobajel noxtoc. Li jun c'ac'al le'e, me 

junuc mu me boch'o spas jchopuc abtel avu'unic. 

Chac'beic ta smoton Dios li sba sat c'usi chloc' yu'unique 
(Lv 23.9-22) 

26“C'alal chapasic li q'uin sventa sba sat c'usitic chloc' avu'unic yu'un chavac'beic 

smotonin Muc'ul Dios li trigo sventa chlic xa atuch'ique, ja' li q'uin yu'un 

Xemunaetique, tsc'an chapasic jun ch'ul tsobajel. Li jun c'ac'al le'e me junuc mu me 

boch'o spas jchopuc abtel avu'unic. 

27Tsc'an chavac'bicun jmotonin cha'cot tot vacax, jcot tot chij, xchi'uc vuccot ch'ium 

chij ti jun to jabil svoq'uele; ja' sventa li jmoton chich' chiq'uel ti lec mu yiq'ue. 

28Li arina ti chavac'beic ono'ox xchi'iline ja' vaquib kilo ta jujucot vacax. Ja' chanib 

kilo ta sventa li jcot chije. 

29Ja' chib kilo ta sventa li jujucot ch'ium chije. Li arinae ja' vots'bil o ta aceite. 

30Tsc'an chavaq'uic noxtoc jcot tentsun sventa chajch'ayboxuc ta co'nton li amulique. 

31C'alal chavac'bicun li chic'bil matanal le'e, xchi'uc li arina, xchi'uc ya'lel ts'usube, te 

me xavaq'uic o li matanal ti chich' chiq'uel ta jujun c'ac'ale. Li ats'unub avovolic 

chavac'bicun jmotonine, ja' me ti bu ven lequique. 

Números 29 

Q'uin sventa chich' jupanel oq'uesetic 

(Lv 23.23-25) 

1“Li sba c'ac'al ta svucubal ue, pasic jun ch'ul tsobajel ta jventa. Li jun c'ac'al le'e me 

junuc mu me boch'o spas jchopuc abtel avu'unic. Ja' yorail chajupanic li oq'uesetique. 

2Li jmoton tsc'an chavaq'uic ti lec mu yiq'ue aq'uic jcot vacax, jcot chij, xchi'uc 

vuccot ch'ium chij ti jun to jabil svoq'uele, ti bu ven lequique. 

3Li arina ti chavac'beic xchi'ilin ti vots'bil ta aceitee aq'uic vaquibuc kilo ta sventa li 

jcot vacaxe, chanib kilo ta sventa li jcot chije. 

4Ja' chabchab kilo ta sventa li jujucot ch'ium chije. 

5Tsc'an chavaq'uic noxtoc jcot tentsun sventa chich' milel, jech ch'aybil chc'ot amulic. 

6Pero te ono'ox me xavaq'uilanic o li jmoton chachiq'uic ta jujun ue, xchi'uc li trigo, 

xchi'uc ya'lel ts'usub ti chavac'beic ono'ox xchi'ilin, jech chac c'u cha'al calojboxuc 

ono'oxe. Le'e ja' li jmoton chavac'bicun ti lec mu yiq'ue, ti chachiq'uic sventa 

chavich'icun ta muq'ue. 

Q'uin sventa Xch'ayubil Mulil 
(Lv 23.26-32) 

7“Ta slajunebal c'ac'al yochel li svucubal ue pasic jun ch'ul tsobajel ta jventa. Li jun 

c'ac'al le'e ictaic ixim, me junuc mu me boch'o spas jchopuc abtel avu'unic. 

8Li jmoton chavac'bicun ti lec mu yiq'ue, aq'uic jcot vacax, xchi'uc jcot chij, xchi'uc 

vuccot ch'ium chij ti jun to jabil svoq'uele, ti bu ven leque. 

9Li arina tsc'an chavac'beic xchi'ilin ti vots'bil ta aceitee aq'uic vaquib kilo ta sventa li 

jcot vacaxe, chanib kilo ta sventa li jcot chije, 

10chib kilo ta sventa li jujucot ch'ium chije. 

11Aq'uic noxtoc jcot tentsun sventa chich' milel, jech ch'aybil chc'ot amulic. Ja' me 

slecoj li jmoton chamilbicun ta sc'ac'alil chajch'ayboxuc ta co'nton amulique xchi'uc li 

jmoton chachic'bicun ta jujun c'ac'ale xchi'uc li xchi'iltaque, ja' li trigoe xchi'uc li 

ya'lel sts'usubale. 

Smoton Dios sventa ch-ochic ta Yaxna sucbil ta vomol 
(Lv 23.33-44) 

12“Ta svo'lajunebal c'ac'al yochel li svucubal ue, pasic yan jun ch'ul tsobajel ta jventa. 

Li jun c'ac'al le'e mu me boch'o spas jchopuc abtel avu'unic. Te xlic apasic batel 

vucubuc c'ac'al q'uin sventa chavich'icun ta muc'. 

13Ta sba c'ac'ale ac'bicun oxlajuncot (13) vacax, cha'cot chij, xchi'uc chanlajuncot (14) 

ch'ium chij ti jun to jabil svoq'uele, ti bu ven leque. Ja' chic'bil matanal chc'ot ta jtojol 

ti lec mu yiq'ue. 

14Li arina chavac'beic xchi'ilin vots'bil ta aceitee, aq'uic vaquibuc kilo arina ta jujucot 

vacax, chanib kilo ta jujucot chij, 

15xchi'uc chib kilo ta jujucot ch'ium chij. 

16Aq'uic noxtoc jcot tentsun sventa chich' milel, jech ch'aybil chc'ot amulic. Pero te 

ono'ox me xachiq'uilanic o li jmoton ta jujun c'ac'ale, xchi'uc li strigoale, xchi'uc li 

ya'lel sts'usubale. 

17“Ta xchibal c'ac'al li q'uine tsc'an chavaq'uic lajcha'cot (12) vacax, cha'cot chij, 

xchi'uc chanlajuncot (14) ch'ium chij ti jun to jabil svoq'uele, ti bu ven leque. 

18Jech noxtoc tsc'an chavac'beic xchi'ilin li trigoe xchi'uc li ya'lel ts'usube, ja' ti jaycot 

li vacaxe, li chije, xchi'uc li ch'ium chije, jech chac c'u cha'al calojboxuc ono'oxe. 

19Aq'uic noxtoc jcot tentsun sventa chich' milel, jech ch'aybil chc'ot amulic. Pero te 

ono'ox me xachiq'uilanic o li jmoton ta jujun c'ac'ale, xchi'uc li strigoale, xchi'uc li 

ya'lel sts'usubale. 

20“Ta yoxibal c'ac'ale aq'uic buluchcot (11) vacax, cha'cot chij, xchi'uc chanlajuncot 

(14) ch'ium chij ti jun to jabil svoq'uele, ti bu ven leque. 

21Jech noxtoc tsc'an ono'ox chavaq'uic li trigoe xchi'uc li ya'lel ts'usube. Ja' ti c'u yepal 

li vacaxetique, li chijetique, xchi'uc li ch'ium chijetique, jech chac c'u cha'al 

calojboxuc ono'oxe. 

22Tsc'an chavaq'uic noxtoc jcot tentsun sventa chich' milel, jech ch'aybil chc'ot 

amulic. Pero tsc'an ono'ox te chachiq'uilanic o li jmoton ta jujun c'ac'ale, xchi'uc li 

trigoetique, xchi'uc li ya'lel ts'usube. 

23“Ta xchanibal c'ac'ale aq'uic lajuncot vacax, cha'cot chij, xchi'uc chanlajuncot 

ch'ium chij ti jun to jabil svoq'uele, ti bu ven leque. 

24Jech noxtoc tsc'an te chavaq'uilanic li trigoe, xchi'uc li ya'lel ts'usube, ja' ti jaycot li 

vacaxe, li chije, xchi'uc li ch'ium chijetique, jech chac c'u cha'al calojboxuc ono'oxe. 

25Tsc'an chavaq'uic noxtoc jcot tentsun sventa chich' milel, jech ch'aybil chc'ot 

amulic. Pero te ono'ox me xachiq'uic o li jmoton ta jujun c'ac'ale, xchi'uc li trigo, li 

ya'lel ts'usub chavac'beic ono'ox xchi'iline. 

26“Ta yo'obal c'ac'ale tsc'an chavaq'uic baluncot vacax, cha'cot chij, xchi'uc 

chanlajuncot ch'ium chij ti jun to jabil svoq'uele, ti bu ven leque. 

27Jech noxtoc tsc'an te chavaq'uilanic o li trigoe, xchi'uc li ya'lel ts'usube, ja' ti jaycot 

li vacaxe, li chije, xchi'uc li ch'ium chijetic, jech chac c'u cha'al calojboxuc ono'oxe. 

28Tsc'an chavaq'uic noxtoc jcot tentsun sventa chich' milel, jech ch'aybil chc'ot 

amulic. Pero tsc'an te chavaq'uilanic o li jmoton ta jujun c'ac'ale, xchi'uc li trigo, li 

ya'lel ts'usub chavac'beic xchi'iline. 

29“Ta svaquibal c'ac'ale aq'uic vaxaccot vacax, cha'cot chij, xchi'uc chanlajuncot 

ch'ium chij ti jun jabil svoq'uele, ti bu ven lequique. 

30Pero tsc'an te ono'ox chavaq'uilanic o li trigoe, xchi'uc li ya'lel ts'usube, ja' ti jaycot 

li vacaxe, li chije, xchi'uc li ch'ium chijetic, jech chac c'u cha'al calojboxuc ono'oxe. 

31Tsc'an chavaq'uic noxtoc jcot tentsun sventa chich' milel, jech ch'aybil chc'ot 

amulic. Pero tsc'an te ono'ox chachiq'uic o li jmoton ta jujun c'ac'ale, xchi'uc li 

strigoal, li ya'lel sts'usubal chavaq'uic ono'oxe. 

32“Ta svucubal c'ac'ale aq'uic vuccot vacax, cha'cot chij xchi'uc chanlajuncot ch'ium 

chij ti jun jabil svoq'uele, ti bu ven lequique. 

33Jech noxtoc tsc'an te ono'ox chavaq'uic li strigoale xchi'uc li ya'lel sts'usubale, ja' ti 

jaycot li vacaxe, li chije, xchi'uc li ch'ium chijetic jech chac c'u cha'al calojboxuc 

ono'oxe. 

34Tsc'an chavaq'uic noxtoc jcot tentsun sventa chich' milel, jech ch'aybil chc'ot 

amulic. Pero tsc'an te ono'ox chachiq'uic o li jmoton ta jujun c'ac'ale, xchi'uc li 

strigoale xchi'uc li ya'lel sts'usubale. 

35“Ta xvaxquibal c'ac'ale pasic jun ch'ul tsobajel ta jventa, me junuc mu me boch'o 

spas jchopuc abtel avu'unic. 

36Ac'bicun jmotonin jcot vacax, jcot chij, xchi'uc vuccot ch'ium chij ti jun jabil 

svoq'uele, ti bu ven lequique. Ja' chic'bil matanal chc'ot ta jtojol ti lec mu yiq'ue. 

37Tsc'an chavac'beic ono'ox strigoal, xchi'uc ya'lel sts'usubal li jcot vacaxe, xchi'uc li 

chije, xchi'uc li ch'ium chijetic jech chac c'u cha'al calojboxuc ono'oxe. 

38Tsc'an chavaq'uic noxtoc jcot tentsun sventa chich' milel, jech ch'aybil chc'ot 

amulic. Pero tsc'an te ono'ox chachiq'uic o li jmoton ta jujun c'ac'ale, xchi'uc li 

strigoale, xchi'uc li ya'lel sts'usubale. 

39“Ja' jech li jmoton tsc'an chavac'bicun ta jujun q'uin ti laj xa yich' alele. Xchi'uc 

tsc'an te chavaq'uic o li jmoton sventa chc'ot ta pasel avu'unic li c'usi avalojic ta jtojole 

xchi'uc li jmoton ti yutsil avo'ntonic chavaq'uique, c'usiuc, me ja' ti chich' chiq'uele, o 

me ja' li trigoe xchi'uc li c'usitic yan jech chac c'u cha'al trigo xchi'uc ya'lel ts'usube, o 

me ja' li milbil matanal sventa co'ol co'ntontic oe”, x'utat yu'un Muc'ul Dios li 

Moisese. 

40Li Moisese lic yalbe ya'ay scotol xchi'iltac ta israelal li c'usitic i'albat yu'un Muc'ul 

Diose. 

Números 30 

Mantaletic sventa boch'o chal ta stojol Dios ti oy c'usi tspase 

1Li Moisese jech lic yalbe scotol li banquilaletic ta jujuchop israeletique: “Li Muc'ul 

Diose jech yaloj: 

2‘C'alal me oy boch'o oy c'usi chchapan ta stojol Muc'ul Diose, o me tst'abbe sbi 

Muc'ul Dios ti c'alal chale, persa tsc'an chc'ot ta pasel li c'usi chale, xchi'uc tsc'an 

tspas scotol li c'usi yaloj tspase. 

3“Me oy junuc tseb ti ventainbil to yu'un stot, me oy c'usi chchapan ta stojol Muc'ul 

Diose, o me chal ta jamal ti oy c'usi tsc'an tspase, 

4me mu'yuc c'usi chal li stot c'alal me laj ya'ye, persa me ac'o spas li c'usi laj yale. 

5Yan me mu sc'an li stote, mu persauc tspas li c'usi laj yale. Ta sventa ti mu jechuc 

yo'nton li totile, li Muc'ul Diose te tspasbe perdón yu'un smul li tsebe. 

6“Me oy jun ants oy c'usi chal ta stojol Dios ta anil no'oxe, o chloc' ta ye li c'usi oy ta 

yo'nton tspase, 

7pero me ts'acal imalije, me mu'yuc c'usi chal li smalale, ac'o c'otuc ta pasel yu'un li 

c'usi laj yale. 

8Pero me mu sc'an li smalale, mu persauc tspas li c'usi la svovil al ta anile. Li Muc'ul 

Diose ta spasbe perdón yu'un li smule. 

9“Me jun me'on ants, o ictabil ants ti oy c'usi chal ta stojol Dios tspase, persa chc'ot ta 

pasel yu'un li c'usi chloc' ta ye tspase. 

10Pero me malijem li jun ants ti oy c'usi chal ta jamal ta stojol Dios tspase, ti stuc 

chac' ye ti persa tspase, 

11me laj ya'ay li smalale, me mu'yuc c'usi laj yale, me mu'yuc tspajesvane, li antse 

persa me ac'o c'otuc ta pasel yu'un li c'usi laj yale. 

12Pero me muc sc'an li smalale, me laj yal ti ac'o lajuc c'ope, mu persauc tspas li c'usi 

yaloje yu'un ja' xa malalil ti la slajes c'ope. Li Muc'ul Diose ta spasbe perdón yu'un 

smul li antse. 

13“Li malalile xu' yu'un chal ti persa ac'o spase. Xu' yu'un tslajesbe sc'oplal noxtoc 

c'usi yaloj ta stojol Dios li yajnile yu'un tsc'an ictaej ixim ta sventa li c'usi yaloje. 

14Yan me mu'yuc chopol cha'ay c'usi yaloj li yajnile, me te ch'anxi o iloc' chib oxib 

c'ac'ale, ja' svinajeb ti mu'yuc chopol cha'ye, ac'o spas c'usi yaloj li yajnile. 

15Pero me ts'acal to chopol cha'ye, me la slajesbe sc'oplale, ja' xa me chcom ta sventa 

ti muc xc'ot ta pasel c'usi yaloj ta stojol Dios li yajnile’, xi yaloj li Muc'ul Diose”, xut 

xchi'iltac li Moisese. 

16Li'i ja' mantaletic i'albat yu'un Muc'ul Dios Moisés ta sventa li viniquetic xchi'uc 

yajnilique xchi'uc ta sventa li totil, xchi'uc li stseb ti ventainbil to yu'un stote. 

Números 31 

Li israeletique la smilic madianetic 

1Li Muc'ul Diose la sc'opan yan velta li Moisese. Jech laj yalbe: 

2“Bat pacbo li madianetic ta sventa ti la slo'la li achi'iltac ta israelale. C'alal me laj xa 

apas jeche, ja'o chacham”, x'utat. 

3Li Moisese lic yalbe ya'ay scotol li xchi'iltaque: —Chapano abaic jayibuc; ich'o 

avabtejebic; bat milic li madianetique; bat pacbeic sutel ta sventa Muc'ul Dios li c'usi 

la spasboxuque. 

4Ta jujuchopoxuc taquic batel jmil (1,000) viniquetic sventa pleito —xut. 

5Ja' yu'un li soldadoetique lic st'uj sbaic jmil (1,000) ta jujuchopic; ja' lajcha'mil 

(12,000) ta scotol sventa chbatic ta pleito. 

6Li Moisese la stac batel ta pleito. Ja' la xchi'inic batel li Finees, ja' li xnich'on pale 

Eleazare. Ja' yich'oj batel li vasoetic te ta ch'ulnae xchi'uc li oq'uesetic sventa c'u 

x'elan chlic pleitoe. 

7Jech lic spasic pleito xchi'uc li madianetique; la smilic comel scotol jech chac c'u 

cha'al i'albat yu'un Muc'ul Dios li Moisese. 

8La smilic comel noxtoc li Evie, li Requeme, li Zure, li Hure, xchi'uc li Rebae, ja' li 

vo'ob ajvaliletic ta Madiane. Xchi'uc la smilic comel ec li Balaame, ja' li xnich'on 

Beore. 

9Li israeletique la xchuquic batel scotol li madián antsetique xchi'uc li ololetique, 

xchi'uc laj yich'beic batel scotol li sts'unub yovolique xchi'uc li c'usitic oy yu'unic ti 

toyolic stojole. 

10Jech noxtoc la xchic'beic comel scotol li lumetic yu'unique xchi'uc scotol li 

scarpanaique. 

11Scotol li c'usitic laj yich'ic batele, ja' li cristianoetique xchi'uc li sts'unub yovolique, 

12laj yiq'uic batel ta stojol li Moisés, xchi'uc li pale Eleazare, xchi'uc ta stojol scotol li 

israeletique. Te ic'otic yo' bu scarpanaic ta stenlejal yu'un Moab ta nopol ti'ti' uc'um 

Jordán ta stuq'uil lum Jericó. 

13Li Moisés xchi'uc li pale Eleazare, xchi'uc li banquilaletic yu'un israeletique iloc' 

snupic ta be ta spat to ti bu spasoj scarpanaique. 

14Pero li Moisese i'ilin ta stojol li jujun banquilaletic ti ba'yucbe italic yu'un vo'vinic 

(100), yu'un jmil (1,000) soldadoetic ti i'ayic tal ta paspleitoe. 

15Jech laj yalbe: —¿C'u yu'un ti cuxul laj acomtsanic li antsetique? 

16Yu'un li antsetic le'e ja' la xch'unbeic c'usi laj yal li Balaame, jech la slo'laic batel li 

jchi'iltactique. Jech la sbajbeic o smantal li Muc'ul Diose yu'un ja' bat yich'ic ta muc' li 

Baal-peore. Ja' yu'un li Muc'ul Diose laj yac' tal tsots vocol; la stac tal jun tsatsal 

chamel ta stojol li jchi'iltactique. 

17Milic ta ora no'ox scotol li bic'tal queremetique xchi'uc li antsetic ti muc stsebalicuc 

toe. 

18Yan ti bu tsebetic toe, mu xamilic, te iq'uic comel. 

19Ti jayiboxuc lamilvanique, o me laj apicbeic sbec'tal li animae, comanic vucubuc 

c'ac'al ta spat jcarpanatic. Tsc'an chavac' abaic ta lecubtasel ta yoxibal c'ac'al xchi'uc 

ta svucubal c'ac'al achi'uquic li boch'otic laj achuquic tale. 

20Aq'uic ta lecubtasel noxtoc scotol li ac'u'ique, xchi'uc scotol li c'usitic pasbil ta 

nucul, pasbil ta tsotsil tentsun, o li c'usi pasbil ta te'e —xut. 

21Li pale Eleazare jech lic yalbe li soldadoetic ti i'ayic tal ta paspleitoe: —Li c'usitic 

chacalboxuc li'i ja' jun mantal ti i'albat yu'un Muc'ul Dios li Moisese: 

22Li c'usitic pasbil ta c'anal taq'uin, ta saquil taq'uin, ta bronce, ta tsatsal taq'uin, ta 

estanyo, o ta plomoe, 

23ja' sc'oplal scotol li c'usitic xcuch yu'un c'oq'ue, tiq'uic ta c'oc' jech lecubtasbil ta 

xcom o. Xchi'uc poquic o ta vo' sventa lecubtasel. Yan li c'usitic mu xcuch yu'un 

c'oq'ue ja' no'ox xavaq'uic ta lecubtasel ta vo'. 

24Ta svucubal c'ac'al ac'o xchuc' lec sc'u'ic, jech lecubtasbil xa chcomic o. Ts'acal ac'o 

ochicuc batel ti bu oy acarpanaique, xi yaloj li Muc'ul Diose —xut. 

Laj yich' puquel li c'usitic la spojic tale 

25Li Muc'ul Diose jech laj yalbe li Moisese: 

26“Ato scotol li tsebetique xchi'uc li sts'unub yovolic ti laj avich'beic tal li 

madianetique. Ac'o scoltaot ta yatael li pale Eleazare xchi'uc li banquilaletic ta 

jujuchop sbiic achi'iltaque. 

27Paso ta cha'voc'; lec co'ol yepal xapas. Jvoc' xavac'be li boch'otic i'ayic tal ta pleitoe. 

Li yan jvoq'ue ja' ac'o yich' li yantic achi'iltaque. 

28Loq'uesbun comel sventa cu'un ec. Li c'usitic chich'ic li soldadoetique, ja' li 

tsebetique, li vacaxetique, li buroetique, li chijetique, jujun xaloq'ues ta vo'vo' ciento 

(500). 

29Ja' xavac'be li pale Eleazare; ja' sventa apatanic chc'ot. 

30Li yan jvoc' ti ja' xa ta sventaic li achi'iltac ta israelale, ja' li tsebetique, li 

vacaxetique, li buroetique, xchi'uc li chijetique, loq'ueso jujun ta lajuneb yoxvinic 

(50). Ja' xavac'be li levietique yu'un ja' sventainojic li cabtel te ta ch'ulna pasbil ta 

nucule”, xut. 

31Li Moisés xchi'uc Eleazare la spasic jech chac c'u cha'al i'albat yu'un Muc'ul Dios li 

Moisese. 

32Scotol li c'usitic la spojbeic yajcontraique lic yataic. Pero mu'yuc la stsaquic ta atel 

ti c'u yepal la slajesic li soldadoetique. Ja' oy vaquib ciento xchi'uc vo'lajuneb 

xchanvinic ta mil (675,000) li chijetique, 

33lajchab xchanvinic ta mil (72,000) vacaxetic, 

34jun xchanvinic ta mil (61,000) buroetic, 

35lajchab xcha'vinic ta mil (32,000) tsebetic. 

36Ja' yu'un li jvoc' laj yich' soldadoetique ja' oxib ciento xchi'uc vuclajuneb xcha'vinic 

ta mil xchi'uc vo'ob ciento (337,500) li chijetique. 

37Ja' te la sloq'uesic li spatanic laj yaq'uic ta stojol Muc'ul Diose. Ja' vaquib ciento 

xchi'uc vo'lajuneb xchanvinic (675) ta cot laj yaq'uic. 

38Li vaclajuneb xcha'vinic ta mil (36,000) vacaxetique ja' la sloq'uesic lajchab 

xchanvinic (72) ta cot sventa spatanic laj yaq'uic ta stojol Muc'ul Dios. 

39Li lajuneb xcha'vinic ta mil xchi'uc vo'ob ciento (30,500) ta cot buroetique ja' la 

sloq'uesic jun xchanvinic (61) ta cot sventa spatanic laj yaq'uic ta stojol Muc'ul Dios. 

40Li vaclajunmil (16,000) tsebetique ja' la sloq'uesic lajchab xcha'vinic (32) sventa 

spatanic laj yaq'uic ta stojol Muc'ul Dios. 

41Li Moisese ja' laj yac'be ta sc'ob Eleazar scotol li spatanic jech chac c'u cha'al yaloj 

Muc'ul Diose. 

42Li jvoc' scomelal yu'unic li boch'otic i'ayic ta paspleito ti la svoc' comel li Moisés 

sventa yan israeletique, 

43ja' co'ol yepal ta jyalel jech chac c'u cha'al li yan jvoq'ue. Ja' oxib ciento xchi'uc 

vuclajuneb xcha'vinic ta mil xchi'uc vo'ob ciento (337,500) li chijetique. 

44Ja' vaclajuneb xcha'vinic ta mil (36,000) vacaxetic, 

45o'lol xbuluchibal xcha'vinic ta mil (30,500) buroetic, 

46vaclajunmil (16,000) tsebetic. 

47Li Moisese ja' te la sloq'ues li jujun ta lajuneb yoxvinique (50). Ja' jech la spas ta 

sventa li tsebetique xchi'uc li ts'unub ovolile. Ja' laj yac'be li levietic jech chac c'u 

cha'al yaloj li Muc'ul Diose, yu'un ja' te chtunic yu'un ta ch'ulna pasbil ta nucul. 

48Li banquilaletic yu'un soldadoetic ti ba'yucbeic tal yu'un jmil (1,000) yu'un vo'vinic 

(100) soldadoetique bat sc'opanic li Moisese. 

49Jech laj yalbeic: “Vu'uncutic, li avajtuneluncutique, laj xa jq'uelcutic li soldadoetic 

ti c'u yepal jventainojcutic batele, pero mu'yuc c'usi la spas junuc. Lec ivulic scotolic. 

50Li' laj quich'cutic tal li c'usitic pasbilic ta c'anal taq'uin la staic tal jujunique: ja' 

xotajtic taq'uin sventa xoj ste'el sc'obic, xoj snuc' c'obiletic, anilloetic, taq'uinal 

chiquiniletic, xchi'uc li c'usitic yantic c'upilic sbae, yu'un ac'o cac'betic smotonin li 

Muc'ul Diose yu'un me junuc muc xijchamutic”, xutic. 

51Li Moisés xchi'uc Eleazare la stsaquic scotol li c'usitic pasbilic ta c'anal taq'uin 

i'ac'batique. 

52Li c'anal taq'uinetic laj yac'beic Muc'ul Dios li jujun banquilaletic ti la sventainic 

jmil (1,000), vo'vinic (100) soldadoetique ja' chanib slajunvinic (184) kilo ta scotol. 

53Yu'un li jujun soldadoetique oy ono'ox c'usi laj yich'ic tal; ja' li c'usitic la spojbeic 

tal li yajcontraique. 

54Jech li Moisés xchi'uc Eleazare laj yich'ic li c'anal taq'uin ti laj yich'ic batel li 

banquilaletic yu'un jujutsob soldadoetique; bat yaq'uic ta ch'ulna pasbil ta nucul 

sventa yu'un jech mu me xch'ay ta yo'nton israeletic li Muc'ul Diose. 

Números 32 

Li jchop liquemic ta Rubén xchi'uc ta Gade, te no'ox la sc'an comel yosilic ta jot 
uc'um Jordán ta stuq'uil sloq'ueb c'ac'al 

(Dt 3.12-22) 

1Li jchop liquemic ta Rubén xchi'uc ta Gade, toj bats'i ep xvacaxic xchi'uc xchijic. 

C'alal laj yilic ti toj lec sve'el xvacaxic xchijic te ta yosilal Jazer xchi'uc ta Galaade, 

2ibat sc'opanic li Moisés, xchi'uc li pale Eleazare, xchi'uc li banquilaletic yu'un 

israeletique. Jech laj yalbeic: 

3-4—Q'uelavilic, li osil ti la spojbutic Muc'ul Dios sventa chijyac'butic vu'utic li 

israelutique, ja' li yosilal Atarot, Dibón, Jazer, Nimra, Hesbón, Eleale, Sebam, Nebo, 

xchi'uc Beone, toj lec ta sventa vacaxetic xchi'uc chijetic. Vu'uncutique puru vacax, 

puru chijetic oy cu'uncutic. 

5C'otuc ta avo'ntonique, vu'uncutic ac'buncutic comel li osil li'i. Mu persauc 

chijelovcutic batel ta jot uc'um Jordán —xutic. 

6Itac'ov li Moisese: —¿Me lec ti vo'oxuc chac'an li' no'ox chacomique; yan li 

achi'iltaquique ja' chbatic to ta pleito li stuquique? 

7¿C'u yu'un ti chac'an chachibajesbeic yo'nton li jchi'iltactique, yu'un jech mu xa sc'an 

xjelovic batel ta banamil ti bu yac'ojbutic li Muc'ul Diose? 

8Ja' ono'ox jech la spasic ec li atotic ta vo'one c'alal la jtaquic tal ta sq'uelel ba'yuc c'u 

x'elan li osile. 

9Ic'otic c'alal to ta bevo'tic Escol; la sq'uelic lec c'u x'elan li osile. Pero ts'acal c'ot 

xchibajesbeic yo'nton scotol li jchi'iltactique, yu'un jech mu me x'ochic batel ta 

banamil yo' bu yac'ojbutic li Muc'ul Diose. 

10Ja' yu'un li Muc'ul Diose tsots i'ilin ta stojolic ti c'alal jech la spasique, jech laj yal ta 

jamal: 

11‘Scotol li boch'otic iloq'uic tal ta Egipto ti xlic ta jtob (20) sjabilalic c'alal ta 

moletique, mu'yuc ta xcac' chbat sq'uelic o c'u x'elan li banamil ti bu calojbeic ono'ox 

ta jamal li Abraham, Isaac, Jacob ti ta xcac'beique, yu'un muc j'ech'eluc jun yo'ntonic 

o ta jtojol. 

12Ja' no'ox ta x'ochic batel li Caleb xnich'on Sefón, ja' li Cenezeo vinique, xchi'uc 

Josué xnich'on Nun, yu'un jun yo'ntonic o ta jtojol’, xi li Muc'ul Diose. 

13Li Muc'ul Diose i'ilin ta stojol li jchi'iltactique, jech te no'ox xjoyetic ta xocol 

banamil cha'vinic (40) jabil, ja' to ti c'alal ichamic scotolic li boch'otic chopol la spas 

sbaic ta stojol Muc'ul Diose. 

14Ta ora vo'oxuc ti xnich'naboxuc xa li jpasmuliletique, chac'an jech chapasic ec jech 

chac c'u cha'al la spasic li atotique, yu'un chasa'beic sc'ac'al yo'nton Muc'ul Dios yan 

velta ta stojol li jchi'iltactique. 

15Me mu xac'anic j'ech'el chats'aclinic o li Muc'ul Diose, ta me spas yan velta ti jal 

chcomic ta xocol banamil li jchi'iltactique. Vo'oxuc me ta amulic chcom me laj yich'ic 

ulesel scotolic yu'un Muc'ul Diose —xut. 

16Inopajic tal ta stojol li Moisese. Jech laj yalbeic: —Li c'usi ta jc'ancutique, ja' no'ox 

ta jpascutic comel scoralil li jchijcutique li jvacaxcutique, xchi'uc lumetic ta sventa li 

calab jnich'nabcutique. 

17Ts'acal to li vu'uncutic eq'ue ta xquich' batel cabtejebcutic ta ora ec; ta xbat 

jchi'incutic li yantic jchi'iltactique ja' to me la staic comel yosilique. Ja' no'ox li 

jnich'nabcutique li' chcomic ta lumetic cu'uncutic yu'un jech jun yo'ntonic; mu c'usi 

spasbatic yu'un li jnaclumetic li' ta banamile. 

18Mu'yuc chisutcutic tal ta jnacutic c'alal me mu'yuc to chich'ic yosilic scotol li 

jchi'iltactique. 

19Yu'un ja' cosilcutic chc'ot ec li jot uc'um Jordán ta stuq'uil sloq'ueb c'ac'ale, jech 

mu'yuc xa ta jc'an yan cosilcutic le' ta jot uc'um Jordane xchi'uc taj to xbate —xiic. 

20Itac'ov li Moisese: —Me chc'ot ta pasel li c'usi chavalique, lec; tsc'an chachapan 

abaic batel ta pleito jech chac c'u cha'al tsc'an li Muc'ul Diose. 

21Xchi'uc tsc'an acotolic chajelovic batel ta jot uc'um Jordán xchi'uc avabtejebic jech 

chac c'u cha'al tsc'an li Muc'ul Diose, xchi'uc tsc'an te oyoxuc o, ja' to me la snuts 

loq'uel scotol yajcontra li Muc'ul Diose. 

22Xchi'uc ja' to chasutic tal ta anaic me ivu' avu'unic spojel li banamile. Jech junuc xa 

avo'ntonic yu'un laj apasic li c'usi tsc'an pasel ta sventa Muc'ul Diose xchi'uc ta sventa 

li jchi'iltactique. Jech li osil li'i vo'oxuc avu'unic chc'ot ta stojol li Muc'ul Diose. 

23Pero me mu xc'ot ta pasel avu'unique, na'ic me ti oy amulic chc'ot ta stojol li Muc'ul 

Diose, jech ta ono'ox sta yorail chavich'ic stojol li amulique. 

24Pasic comel lumetic ta sventa li avajnil anich'nabique, xchi'uc pasbeic comel scoralil 

li achijique, pero c'otuc me ta pasel avu'unic li c'usi laj avalique —xut. 

25Jech itac'ovic li smomnich'nabtac Gad xchi'uc smomnich'nabtac Rubene: —

Vu'uncutic li avajtuneluncutique ta jpascutic li c'usi chavale. 

26Li cajnil jnich'nabcutique, xchi'uc li jchijcutic, li jvacaxcutic, xchi'uc scotol li yantic 

jts'unub covolcutique, li' chcomic scotolic ta lumetic li' ta Galaade. 

27Vu'uncutic li avajtuneluncutique chquich' batel cabtejebcutic, chibatcutic ta pleito 

jech chac c'u cha'al tsc'an li Muc'ul Diose, xchi'uc jech chac c'u cha'al laj avalbuncutic 

eq'ue —xiic. 

28Jech li Moisese lic xchanubtas lec batel li pale Eleazare, xchi'uc li Josuee, xchi'uc li 

banquilaletic ta jujuchop naetic ta jujuchop israeletique. Jech laj yalbe: 

29—Li viniquetic ti liquemic ta jchop yu'un Gad xchi'uc Rubene, me ta melel ti 

chjelovic batel ta jot uc'um Jordán xchi'uc yabtejebic sventa chbatic ta pleito jech chac 

c'u cha'al tsc'an li Muc'ul Diose, xchi'uc me ja' to tsutic tal c'alal me laj xa avich'ic li 

banamile, xu' ja' chavac'beic yich'ic comel li banamil li' ta Galaade. 

30Pero me mu xjelovic batel xchi'uc yabtejebique, te me ta xich' yosilic ec yo' bu 

chavich'ic te ta Canaán banamile —xut. 

31Li smomnich'nabtac Gad xchi'uc Rubene, jech itac'ovic: —Li c'usi tsc'an Muc'ul 

Dios ta jpascutic vu'uncutic li avajtuneluncutique, persa ta jpascutic. 

32Chapal chijelovcutic batel xchi'uc cabtejebcutic ta Canaán banamil, yu'un tsc'an ta 

jch'unbecutic smantal li Muc'ul Diose. Ja' no'ox li' chcom quich' cosilcutic ta jot uc'um 

Jordán ta stuq'uil sloq'ueb c'ac'ale —xiic. 

33Ja' yu'un li jchop liquemic ta Gad xchi'uc ta Rubén, xchi'uc li o'lol jchop liquemic ta 

Manasese ja' i'ac'batic yu'un Moisés li yosilal Sehón, ja' li ajvalil yu'un amorretique, 

xchi'uc li Og, ja' li ajvalil yu'un Basane, xchi'uc li lumetic yu'unique, xchi'uc li osil te 

nopajtique. 

34Li jchop liquemic Gade ja' la xcha'meltsanic li lum Dibón, Atarot, Aroer, 

35Atarot-sofán, Jazer, Jogbeha, 

36Bet-nimra, xchi'uc Bet-arane. La setic lec ta tsatsal coralton. Xchi'uc la spasbeic 

scoralil li xchijique. 

37Yan li jchop liquemic ta Rubene ja' la xcha'meltsanic li lum Hesbone, li Eleale, li 

Quiriataime, 

38li Neboe, li Baal-meone, xchi'uc li Sibmae. Oy jayibuc lumetic ti la sjelbeic sbie, ja' 

laj yac' sbi stuquic li boch'otic la xcha'meltsanique. 

39Li smomnich'on Maquir, ja' li xnich'on Manasese, ja' te icomic ta yosilal Galaad, ja' 

laj yu'uninic, la snutsic loq'uel scotol li amorretic te nacajtique. 

40Jech li Moisese laj yac'be ta sc'obic smomnich'nab Maquir li yosilal Galaade, ja' te 

inaquiic o. 

41Li Jair, ja' li smomnich'nab Manasese, ja' laj yu'uninic jayibuc bic'tal lumetic yu'un 

li amorretique; ja' Havot-jair laj yac'beic sbi. 

42Li Noba xchi'uc jtsob xchi'iltaque ja' laj yu'uninic li lum Kenate xchi'uc li yantic 

bic'tal lumetic ti ventainbil yu'un Kenate. Ja' laj yac'be sbiin li sbi stuque; ja' Noba sbi 

ic'ot. 

Números 33 

Sc'oplal c'u x'elan ixanovic tal israeletic c'alal to ic'otic ta uc'um Jordán 

1Ja' jech ixanovic tal ta juju-ich' li israeletic c'alal iloq'uic tal ta Egiptoe. Lec jmoj 

xcholetic tal; ja' ventainbilic tal yu'un li Moisés xchi'uc Aarone. 

2Li Moisese la stsacanbe sbi li banamiletic ti butic ivulic ta juju-ich'e, yu'un jech 

i'albat yu'un li Muc'ul Diose. Ja' jech x'elan ti butic ixanovic tal c'alal iloq'uic tale. 

3Li israeletique iloq'uic tal ta Ramsés ta svo'lajunebal c'ac'al yochel li sba u ta 

sliquebal jabile. Ja' ta yoc'omal no'ox ti c'alal la spasic li q'uin Coltaele. Ta smuc'ul 

stsatsal Dios iloq'uic tal, xchi'uc ta sat scotol li egiptoetique. 

4Ja'o iloq'uic tal ti c'alal sbats'ilic smuquel scotol sba xnich'nabic li egiptoetique, yu'un 

imilbatic yu'un Muc'ul Dios scotol. Yu'un i'ac'batic stoj smulic ta scoj li diosetic 

yu'unique. 

5Li israeletique iloq'uic tal ta Ramsés; te ivul spas scarpanaic ta Sucot. 

6Iloq'uic tal ta Sucot; vul spas scarpanaic ta Etam te yo' bu xlic sti' li xocol banamile. 

7Iloq'uic tal ta Etam; la spasic tal velta ta stuq'uil Pi-hahirot ti te oy ta stuq'uil Baal-

zefone. Te la spas scarpanaic ta stuq'uil Migdol. 

8Iloq'uic tal ta Pi-hahirot; la xtuch'ic jelovel tal nab; te ivulic ta xocol banamil. Oxib 

c'ac'al ixanovic tal ta xocol banamil Etam; te vul spas scarpanaic ta Mara. 

9Iloq'uic tal ta Mara; te ivulic ta Elim, ja' te yo' bu oy lajcha'ch'oj nio'etique xchi'uc 

lajuneb xchanvinic (70) ta pets xane. Te la spas scarpanaic. 

10Iloq'uic tal ta Elim; te vul spas scarpanaic ta ti' Tsajal Nab. 

11Iloq'uic tal ta Tsajal Nab; te vul spas scarpanaic ta xocol banamil ta Sin. 

12Iloq'uic tal ta xocol banamil ta Zin; te vul spas scarpanaic ta Dofca. 

13Iloq'uic tal ta Dofca; te vul spas scarpanaic ta Alús. 

14Iloq'uic tal ta Alús; te vul spas scarpanaic ta Refidim. Ja' te yo' bu muc sta ya'alique. 

15Iloq'uic tal ta Refidim; te vul spas scarpanaic ta xocol banamil ta Sinaí. 

16Iloq'uic tal ta xocol banamil Sinaí; te vul spas scarpanaic ta Kibrot-hataava. 

17Iloq'uic tal ta Kibrot-hataava; te vul spas scarpanaic ta Hazerot. 

18Iloq'uic tal ta Hazerot; te vul spas scarpanaic ta Ritma. 

19Iloq'uic tal ta Ritma; te vul spas scarpanaic ta Rimón-peres. 

20Iloq'uic tal ta Rimón-peres; te vul spas scarpanaic ta Libna. 

21Iloq'uic tal ta Libna; te vul spas scarpanaic ta Rissa. 

22Iloq'uic tal ta Rissa; te vul spas scarpanaic ta Ceelata. 

23Iloq'uic tal ta Ceelata; te vul spas scarpanaic ta vits Sefer. 

24Iloq'uic tal ta vits Sefer; te vul spas scarpanaic ta Harada. 

25Iloq'uic tal ta Harada; te vul spas scarpanaic ta Macelot. 

26Iloq'uic tal ta Macelot; te vul spas scarpanaic ta Tahat. 

27Iloq'uic tal ta Tahat; te vul spas scarpanaic ta Tara. 

28Iloq'uic tal ta Tara; te vul spas scarpanaic ta Mitca. 

29Iloq'uic tal ta Mitca; te vul spas scarpanaic ta Hasmona. 

30Iloq'uic tal ta Hasmona; te vul spas scarpanaic ta Moserot. 

31Iloq'uic tal ta Moserot; te vul spas scarpanaic ta Bene-jaacán. 

32Iloq'uic tal ta Bene-jaacán; te vul spas scarpanaic ta Hor te ta Gidgad. 

33Iloq'uic tal ta Hor ta Gidgad; te vul spas scarpanaic ta Jotbata. 

34Iloq'uic tal ta Jotbata; te vul spas scarpanaic ta Abrona. 

35Iloq'uic tal ta Abrona; te vul spas scarpanaic ta Ezión-geber. 

36Iloq'uic tal ta Ezión-geber; te vul spas scarpanaic ta xocol banamil ta Zin, ja' li 

Cades yan sbie. 

37Iloq'uic tal ta Cades; te vul spas scarpanaic ta vits Hor ta sts'aquil yosilal Edom. 

38Li pale Aarone te imuy ta vits Hor ta smantal li Muc'ul Diose, jech te icham. Ja' 

icham ta sba c'ac'al yochel li yo'obal u ta xcha'vinical (40) jabile. Li cha'vinic (40) 

jabile ja' te lic yich' atel tal ti c'usi ora iloq'uic tal ta Egipto li israeletique 

39C'alal icham ta vits Hor li Aarone, yich'oj xa'ox oxib svucvinic (123) jabil. 

40Li canaán vinic, ja' li ajvalil ta Arad ti te to'ox nacal ta Néguev ta Canaán banamile, 

laj ya'ay ti ic'otic xa li israeletique. 

41Iloq'uic tal ta vits Hor noxtoc li israeletique; te vul spas scarpanaic ta Zalmona. 

42Iloq'uic tal ta Zalmona; te vul spas scarpanaic ta Punón. 

43Iloq'uic tal ta Punón; te vul spas scarpanaic ta Obot. 

44Iloq'uic tal ta Obot; te vul spas scarpanaic ta Ije-abarim ta sts'aquil yosilal Moab. 

45Iloq'uic tal ta Ije-abarim; te vul spas scarpanaic ta Dibón-gad. 

46Iloq'uic tal ta Dibón-gad; te vul spas scarpanaic ta Almón-diblataim. 

47Iloq'uic tal ta Almón-diblataim; te vul spas scarpanaic ta vitsetic yu'un Abarim ta 

stuq'uil sloq'ueb c'ac'al yu'un Nebo. 

48Iloq'uic tal ta vitsetic yu'un Abarim; te vul spas scarpanaic ta stenlejaltic yu'un 

Moab ta nopol uc'um Jordán ta stuq'uil lum Jericó. 

49Li scarpanaic te ta nopol uc'um Jordane, te to xlic ta Bet-jesimot xc'ot c'alal to ta 

Abel-sitim te ta stenlejaltic yu'un Moab. 

Mantaletic sventa c'u x'elan tsvoq'uic li osil te ta Canaane 

50Li Moisese ic'opanat yu'un Dios ti c'alal ja'o te oyic ta stenlejaltic yu'un Moab ta 

nopol uc'um Jordán ta stuq'uil Jericoe. Jech i'albat: 

51“Jech xavalbe ya'yic scotol li achi'iltac ta israelale: ‘C'alal me latuch'ic jelovel li 

uc'um Jordane, me la'ochic xa'ox batel ta Canaán banamile, 

52nutsic loq'uel scotol li boch'otic te nacajtic ta banamile, xchi'uc jinesbeic scotol li 

c'usitic sloc'taojic ti pasbilic ta ton xchi'uc ta unijesbil taq'uine. Lajesbeic sc'oplal 

scotol li yav bu chich'ic ta muc' sdiosic ta toyol vitsetique. 

53Ich'ic li banamile; loq'uesic batel scotol li jnaclumetic tee. Vo'oxuc te xcom 

naclanic, yu'un vu'un cac'ojboxuc ta ac'obic sventa te chanaquiic. 

54Pero ti c'alal chavoq'uique, tsc'an chapasic canal tajimol ta jujuchop sbiic li achi'iltac 

ti jaychopoxuque. Li jchop sbiic ti epique ja' muc' ac'o yich' yosilic. Yan me mu'yuc 

epique biq'uit no'ox ac'o yich' yosilic. Ta jujuchop sbiic te ac'o yich' yosilic ti bu 

chc'ot ta stojolique. 

55Pero me mu xanutsic loq'uel scotol li yajval banamile, li boch'otic te to chcom 

avu'unique ja' chlic yuts'intaoxuc jech chac c'u cha'al c'a'ep ochem ta asatic, o jech 

chac c'u cha'al ch'ix ochem ta abec'talic. Ja' jech te oy avocolic yu'un me te chcom 

naclan achi'uquic ta avosilique. 

56Ja' yu'un me mu xanutsic loq'uele, vo'oxuc me chc'ot ta atojolic li c'usi jnopoj ta 

jpasbeique’, uto”, x'utat yu'un Muc'ul Dios li Moisese. 

Números 34 

Li israeletique i'albatic yu'un Muc'ul Dios bu c'alal sts'aquil yosilalic 

1Li Muc'ul Diose la sc'opan yan velta li Moisese. Jech laj yalbe: 

2“Chanubtaso lec li achi'iltaque; jech xavalbe: ‘Jutuc xa sc'an xa'ochic batel ta Canaán 

banamil, ja' li banamil ti bu chavich'ic oe. Li sts'aquil avosilic ta sete ja' me li'i: 

3“Li sts'aquil te ta stuq'uil sure ja' li sti' xocol banamil Zin xchi'uc li sts'aquil yosilal 

Edome. Ta stuq'uil sloq'ueb c'ac'ale te xlic sts'aquil ta stuq'uil sur yu'un Nab Muerto. 

4Xjelov batel ta stuq'uil sur c'alal to ta muyebaltic ta Acrabim, xchi'uc te xjelov batel 

ta Zin; xc'ot c'alal to ta Cades-barnea. Ts'acal te xlic batel noxtoc ta Hasar-adar c'alal 

to ta Asmón. 

5Xlic te ta Asmón; stsac batel c'alal to ta bevo' ti sts'aquinoj xa sba xchi'uc yosilal 

Egiptoe; te to xc'ot pajuc ta muc'ta Nab Mediterráneo. 

6“Li sts'aquil te ta smaleb c'ac'ale ja' sts'aquil chc'ot li muc'ta Nab Mediterraneoe. 

7“Li sts'aquil te ta stuq'uil nortee te xlic ta muc'ta Nab Mediterráneo; xc'ot c'alal to ta 

vits Hor. 

8Xlic ta vits Hor c'alal to ta yochebal Amat. Ts'acal xbat c'alal to ta Zedad. 

9Xlic ta Zedad stsac batel c'alal to ta Zifrón; te xpaj c'alal to ta Hazar-enán. Le'e ja' li 

sts'aquil ta nortee. 

10“Li sts'aquil ta sloq'ueb c'ac'ale tuc' te xlic ta Hazar-enán c'alal to ta Sefám. 

11Xlic ta Sefám c'alal ta Ribla ta stuq'uil sloq'ueb c'ac'al yu'un Aín. Ts'acal te xyal 

batel noxtoc ta xocon nab Cineret ta sloq'ueb c'ac'al. 

12Xlic stsac batel noxtoc ta uc'um Jordán; te to xc'ot pajuc ta Nab Muerto. “Scotol li 

ts'aquetic le'e ja' me sts'aquil avosilalic ta xc'ot’, uto li achi'iltaque”, x'utat yu'un 

Muc'ul Dios li Moisese. 

Sc'oplal c'alal la svoc' yosilic 

13Li Moisese lic yalbe scotol xchi'iltac li chanubtasel i'albat yu'un Muc'ul Diose. Jech 

laj yalbe: “Le'e ja' li banamil ti tsc'an chavoc'be abaic c'alal chapasic canal tajimole. 

Ja' li banamil ti yaloj Muc'ul Dios tsc'an chavoc'be abaic vo'oxuc li o'lol 

slajunchopoxuque. 

14-15Yu'un li yan o'lol yoxchope, ja' ti liquemic ta Rubén, ta Gad, xchi'uc li o'lol jchop 

liquemic ta Manasese, ja' xa laj yich'ic comel ta jujuchop sbiic ti c'u yepal oy ta sventa 

chich'ic te ta jot uc'um Jordán ta sloq'ueb c'ac'al ta stuq'uil li lum Jericoe”, xut. 

16Li Muc'ul Diose la sc'opan li Moisese. Jech laj yalbe: 

17“Li boch'o ta svoc' li osil ta sventa achi'iltaque ja' li pale Eleazare xchi'uc li Josué, 

xnich'on Nune. 

18Pero tsc'an chaviq'uic noxtoc jun banquilaletic ta jujuchop achi'iltac c'alal 

chavoq'uic li osile. 

19Li boch'otic tsc'an chaviq'uique ja' li'i: “Ta sventa li jchop liquemic ta Judae ja' 

xaviq'uic li Caleb xnich'on Jefone. 

20“Ta sventa li jchop liquemic ta Simeone ja' xaviq'uic li Semuel xnich'on Amiude. 

21“Ta sventa li jchop liquemic ta Benjamine ja' xaviq'uic li Elidad xnich'on Quislone. 

22“Ta sventa li jchop liquemic ta Dane ja' xaviq'uic li jun banquilal Buqui xnich'on 

Joglie. 

23“Ta sventa li cha'chop liquemic ta Josee ja' xaviq'uic li jun banquilal Haniel 

xnich'on Efode. Le'e ja' ta sventa li jchop liquemic ta Manasese. 

24Yan ta sventa li jchop liquemic ta Efraine ja' xaviq'uic li jun banquilal Kemuel 

xnich'on Siftane. 

25“Ta sventa li jchop liquemic ta Zabulone ja' xaviq'uic li jun banquilal Elizafán 

xnich'on Parnaque. 

26“Ta sventa li jchop liquemic ta Isacare ja' xaviq'uic li jun banquilal Paltiel xnich'on 

Azane. 

27“Ta sventa li jchop liquemic ta Asere ja' xaviq'uic li jun banquilal Ahiud xnich'on 

Selomie. 

28“Ta sventa li jchop liquemic ta Neftalí ja' xaviq'uic li jun banquilal Pedael xnich'on 

Amiude”, x'utat li Moisese. 

29Li Muc'ul Diose ja' jech yepal laj yac'be yabtel tsvoq'uic li Canaán banamil ta sventa 

li israeletique. 

Números 35 

I'ac'bat slumalic xchi'uc jutuc yosilic li levietique 

1Li Muc'ul Diose la sc'opan yan velta li Moisés ti c'alal ja'o te oyic ta stenlejaltic yu'un 

Moab ta nopol uc'um Jordán ta stuq'uil Jericoe. Jech laj yalbe: 

2“Albo mantal li achi'iltac ta israelale ac'o yac'beic lumetic yu'unic ec li levietique 

yu'un te ac'o naquiicuc. Xchi'uc ac'o yac'beic yosilal ta joyob li lumetique sventa te 

chve' li sts'unub yovolique. 

3Li levietique ja' te ac'o naquiicuc ta lumetic ti bu chavac'beique, xchi'uc ja' te ac'o 

yaq'uic ve'uc xchijic xchi'uc ts'unub yovolic ta yosilal li lumetic chich'ique. 

4Li osil chavac'beic sventa chve' sts'unub yovolique ja' o'lol yo'bal ciento (450) metro 

xlic ta spat li coralton yu'un lumetique. 

5Ta scotol ti c'u smuc'ul yosilic chc'ote, ja' baluneb ciento (900) metro ta set. Ja' jech 

co'ol chbat ta sloq'ueb c'ac'al, ta smaleb c'ac'al, ta norte xchi'uc ta sur. Ja' cacal ta o'lol 

chcom li lume. Le'e ja' me yosilal chc'ot li slumalique. 

6“Ta lumetic yo' bu chavac'beic levietique, tsc'an te chacomtsanic noxtoc vaquib lum 

sventa xu' te chbat snac' sba ta anil me oy boch'o la smil xchi'ile. Slecoj tsc'an 

chavac'beic yan chib yoxvinic (42) lumetic noxtoc. 

7Ta scotole ja' vaxquib yoxvinic (48) lumetic chich'ic xchi'uc li yosilal jujun lume. 

8C'alal chaq'uic lumetic yu'unic li jujuchop achi'iltac ta israelale, ja' me ep lumetic 

ac'o yaq'uic li boch'otic muc'tic staoj yosilique. Yan li boch'otic biq'uitic no'ox 

staojique, ja' mu'yuc ep ac'o yaq'uic”, x'utat li Moisese. 

Lumetic sventa snac'ubbailic 
(Dt 19.1-13; Jos 20.1-9) 

9Li Muc'ul Diose la sc'opan yan velta li Moisese. Jech laj yalbe: 

10“Albo ya'yic achi'iltac ta israelal jech chac li'i: C'alal me latuch'ic xa'ox jelovel li 

uc'um Jordán yu'un cha'ochic xa batel ta Canaán banamile, 

11tsc'an chat'ujic comel jayibuc lumetic sventa anac'ubbailic, yu'un ja' te ac'o bat snac' 

sba ta anil li boch'o chmilvan ti muc ta yutsiluc yo'nton chaq'ue. 

12Jech mu xtaat ta milel ti me tsc'an chpacbat sutel yu'un yuts' yalal li boch'o 

chchame. Mu xu' chmilat, ja' to me laj yich' va'anel ta stojol scotol li achi'iltaquique; 

te chchapaj c'u x'elan chcom. 

13Li lumetic chich'ic achi'iltaque ac'o scomtsanic vaquib sventa snac'ubbailic: 

14oxib ta jot uc'um Jordán ta sloq'ueb c'ac'al, oxib te ta Canaán banamil. 

15Li vaquib lumetic le'e ja' chtun sventa anac'ubbailic, vo'oxuc li israeloxuque, xchi'uc 

li yanlum te nacajtic ta atojolique, o me j'ech'elbeetic no'oxe. Ja' te ac'o bat snac' sbaic 

ta ora me oy boch'o la smilic ti muc ta yutsiluc yo'ntonic laj yaq'uique. 

16“Me oy boch'o tsmaj ta c'usiuc taq'uinal jun xchi'ile, me icham o yu'une, ja' xa 

jmilvanej chc'ot o. Li jmilvaneje ac'o milatuc. 

17“Me oy boch'o chac'be ton xchi'ile, me icham o yu'une, ja' xa jmilvanej chc'ot o. Li 

jmilvaneje ac'o milatuc. 

18“Me oy boch'o tsmaj ta te' xchi'ile, me icham o yu'une, ja' xa jmilvanej chc'ot o. Li 

jmilvaneje ac'o milatuc. 

19Li yuts' yalal boch'o chchame ja' oy ta sventa ac'o smil ec li jmilvanej ti bu tstae. 

20-21“Me oy boch'o tspuj ta net'el xchi'il yu'un stsoq'uet yo'nton yu'une, o me oy c'usi 

tspajbe batel ta scoj ti yu'un chopol c'usi snopoje, me icham ono'ox yu'une, ja' xa 

jmilvanej chc'ot o. Xchi'uc me oy boch'o tsmaj ta sc'ob xchi'il yu'un scontra ono'oxe, 

me te icham o yu'une, ja' xa jmilvanej chc'ot noxtoc. Li jmilvaneje, ac'o yich' milel ec. 

Me oy jech chc'ot ta pasele, li yuts' yalal boch'o chchame ja' me oy ta sventa ac'o 

spacbe sutel li boch'o imilvan me oy bu la stae. 

22“Pero me oy boch'o tspuj ta net'el xchi'il ta anil no'oxe, me mu yu'unuc scontrainoj 

sbaique, o me oy c'usi ta spajbe batel ti muc ta scojuc yu'un oy c'usi chopol snopoje, 

me te icham o yu'une, tsc'an chich' chapanel lec ba'yuc c'u yu'un ti la smile. 

23Jech noxtoc me muc xil la xbalch'un yalel ton, me te icham o yu'une, pero me mu 

yu'unuc scontra ono'oxe, xchi'uc me muc ta scojuc yu'un chopol yo'nton yu'une, 

24ac'o yich' chapanel yu'un achi'iltaquic c'u yu'un ti la smile, xchi'uc ac'o xchapanic 

noxtoc c'usi tspas li yuts' yalal ti tsc'an tspac sutele. Jech ac'o spasic jech chac c'u 

cha'al chal li mantaletic li'i: 

25Li achi'iltaquique ac'o spojic li boch'o imilvan ti me tsc'an chpacbat sutel yu'un yuts' 

yalal li boch'o ichame. Ac'o staquic sutel yo' bu sa'oj xa snac'ubbaile. Te ac'o comuc 

o, ja' to me icham li banquilal pale ti tiq'uil ta abtele. 

26Pero me chloc' batel ta spat li lumetic sventa anac'ubbailique, 

27me oy bu itaat yu'un yuts' yalal li boch'o ichame, muc ja'uc smul chcom me imilate 

yu'un loq'uem itaat. 

28Li boch'o imilvane tsc'an te ac'o snac' sba ta lum sventa anac'ubbailic. Ja' to xu' tsut 

tal ta yosil me icham li banquilal palee. 

29“Li mantaletic li'i te chcom o ta atojolic, vo'oxuc li totiloxuque, xchi'uc c'alal ta 

avalab anich'nabic ti buyuc no'ox chanaquiic batele. 

Mantaletic sventa testigoetic xchi'uc sventa coltael ta milel 

30“Ja' to xu' chich' milel jun jmilvanej me oy ep testigoetic chalic ti ta melel imilvane. 

Me jun no'ox testigoe, mu xu' chich' aq'uel ta milel jun cristiano. 

31“Mu xu' chatsaquic taq'uin sventa tspoj sba o jun jmilvanej, yu'un chapal sc'oplal 

chich' milel. Li boch'o chmilvane persa ac'o yich' milel ec. 

32“Me oy jun jmilvanej ti snac'oj sba ta lumetic sventa anac'ubbailique, mu xu' 

chatsacbeic taq'uin ta sventa yu'un ac'o avaq'uic sutuc batel ta slumal c'alal me muc to 

chcham li banquilal palee. 

33“Mu me xavaq'uic socuc sc'oplal ta scoj jmilvanejetic li avosilalic bu chc'ot 

naclanique. Yu'un li jmilvanejetique ta me soques ac'oplalic te ta avosilalic. Mu'yuc 

c'usi xu' chac' sventa tspoj sba o jun jmilvanej. Persa ac'o yich' milel o. 

34“Jech tsc'an mu me xasoquesbeic sc'oplal li banamil bu chbat naclanique xchi'uc ti 

bu chinaqui eq'ue. Yu'un vu'un li Muc'ul Diosun avu'unique; te chajchi'inoxuc ta 

naclej vo'oxuc li israeloxuque”, xi li Muc'ul Diose. 

Números 36 

Li antsetique xu' chich'be spuculal osil stotic 

1Li banquilal yu'unic jchop sbiic liquemic ta Galaade, ja' li smomnich'nabtac Maquir, 

Manasés, xchi'uc Josee, bat sc'opanic li Moisese xchi'uc li banquilaletic yu'un 

israeletique. Jech c'ot yalbeic: 

2—Vo'ote Moisés, yalojbot Muc'ul Dios ti vo'ot chapucbe yosilic bu chc'ot ta stojol 

jujunic li jchi'iltactic ta israelale. Xchi'uc laj yalbot ti sc'oplal ja' chavac'be stsebetic li 

spuculal osil Zelofehad ti ja' co'ol jbi jchi'uccutique. 

3Pero me imalijic ta yan viniquetic ti ta yan jchop bu liquemique, li osil chc'ot ta 

sventaique, muc xa li'uc snitoj sba chcom ta cosilcutic. Li stuquique ja' xa te tsnit sba 

o xchi'uc yosilic li jchop bu liquem li smalalique. Jech yantic ch-ul batel li osil ti bu 

ic'ot ta jtojolcutic ta sventa li canal tajimole. 

4Jech noxtoc c'alal tsta sjabilal chcha'taic c'u ono'ox x'elan oyique, li antsetique ja' 

yorail ti j'ech'el te chc'ot ta xchi'il yosilic o li jchop bu liquem smalalique. Jech muc xa 

ja'uc snitilil cosilcutic chc'ot —xutic. 

5Jech li Moisese lic yalbe ya'ay scotol xchi'iltac li c'usi mantal albil yu'un Muc'ul 

Diose. Jech laj yal: —Li viniquetic ti liquemic ta jchop yu'un Josee oy srazonic li c'usi 

chalique. 

6Li Muc'ul Diose yaloj ti xu' chnupinic xchi'uc boch'o tsc'anic li stsebetic Zelofehade. 

Ja' no'ox venta me ja' tsmalinic li jchop bu liquem tal li stotique. 

7Li avosilic jujunoxuc ti ic'ot ta aventaique mu xu' chjelov ta yosil yan jchop achi'ilic. 

Acotolic ta jujuchopoxuc te ac'o comuc o ta atojolic li osil avich'ojique. Chabiic lec ta 

jujuchopoxuc. 

8Me oy junuc ants avu'unic ta jujuchopoxuc ti yich'oj spuculal osil te ta atojolique, 

tsc'an ja' no'ox ac'o smalin junuc vinic ta atojolic ti co'ol sbiique, ti jmoj oyoxuc ta 

jchop ats'unubal achi'uquique. Jech li jujunoxuque te chcom o ta atojolic li osil ti 

yich'oj atotique. 

9Me jsepuc apuculal osilic mu me sbasuj batel ta yosil yan jchop achi'iltaquic. Li 

jujuchopoxuque tsc'an chaq'uelic lec li avosil ataojique —xut. 

10-11Ja' yu'un li Maala, Tirsa, Hogla, Milca, xchi'uc Noae, ja' li stsebetic Zelofehade, 

la spasic jech chac c'u cha'al albil yu'un Muc'ul Dios li Moisese. Ja' no'ox la smalinic 

xnich'on sjuntotic ta sventa stotic, 

12ja' smomnich'nab li Manasés xnich'on Josee. Jech li spuculal osilique te no'ox icom 

o ta stojolic li jchop bu liquem stotique. 

13Ja' jech x'elan li mantaletic li chanubtasel laj yal Muc'ul Dios ta stojol israeletique. 

Ja'o laj yalbe Moisés ti c'alal te oyic ta stenlejaltic Moab ta nopol uc'um Jordán ta 

stuq'uil Jericoe. 

Deuteronomio 

Deuteronomio 1 

Li Moisese la svulesbe ta sjol xchi'iltac c'usitic albilic ono'ox yu'un Muc'ul Dios 
c'alal te to'ox oyic ta yoc vits Sinaie 

1Li c'op li'i ja' ti laj yal Moisés ta stojol scotol israeletic c'alal te oyic ta jot uc'um 

Jordán ta stuq'uil sloq'ueb c'ac'ale. Ja' te ta xocol banamil ta yosilal Arabá ta stuq'uil 

Suf ti cacal ta o'lol yu'un li yosilal Parán, Tofel, Labán, Hazerot, xchi'uc Dizahabe. 

2Ja' buluchib (11) c'ac'al sbelal ti xlic ta vits Horeb c'alal ta Cades-barnea, me ja' 

tstamic batel li be xjelov ta vits Seire. 

3-4Ta sba c'ac'al li xbuluchibal (11) u ta xcha'vinical (40) jabil c'alal laj xa'ox stsalic li 

Sehón, ja' li ajvalil yu'un amorretic ti nacal to'ox ta Hesbone, xchi'uc li Og, ja' li ajvalil 

ta Basán ti nacal to'ox ta Astarot ta nopol Edreie, li Moisese lic yalbe ya'yic yan velta 

scotol israeletic li c'usitic albilic ono'ox yu'un Muc'ul Dios ac'o spasique. 

5C'alal te oyic ta jot uc'um Jordán ta stuq'uil sloq'ueb c'ac'al ta yosilal moabetique, li 

Moisese jech lic yal chac li'i: 

6“Li Muc'ul Dios, ja' li Dios cu'untique, jech laj yal ti c'alal te to'ox oyutic ta vits 

Horebe: ‘Ep xa jabil ti li' oyoxuc ta vitse. 

7Ich'ic xa batel scotol li c'usitic oy avu'unique. Batanic ta yosilal li amorretique 

xchi'uc ta lumetic ti te nopolique: Ja' te xabatic ta Arabá, ta vitsetic, ta stenlejaltic, ta 

Néguev, ta ti'ti' nab, ja' li yosilal canaanetique, xchi'uc c'alal ta Líbano, xchi'uc c'alal 

to ta muc'ta uc'um Éufrates. 

8Yu'un laj xa cac'boxuc ta ac'obic scotol li osil le'e. Ochanic batel; ich'ic li avosilique, 

ja' ti laj ono'ox calbe amoltotic Abraham, Isaac, xchi'uc Jacob ta vo'one ti chcac'beic 

xchi'uc smomnich'nabique’, xijyututic. 

It'ujat jchapanvanejetic 
(Ex 18.13-27) 

9“Ja' yorail ti jech laj calboxuc ava'yique: ‘Li vu'une mu xu' cu'un ti jtuc no'ox 

chajventainoxuc acotolique. 

10Yu'un li Muc'ul Dios, ja' li Dios cu'untique, bats'i ep xa laj yac'boxuc li avol 

anich'onique. Li' ta orae bats'i epoxuc xa jech chac c'u cha'al c'analetic ta vinajel ti mu 

stac' atele. 

11Li Muc'ul Diose, ja' li Dios yu'un jmoltotactic ta vo'onee, ac'o xa yac' bolanic jmil 

(1,000) velta jech chac c'u cha'al avepalic li' ta orae, xchi'uc ac'o xa yac'boxuc ep 

bendición jech chac c'u cha'al yaloj ono'ox chijyac'butique 

12Ja' yu'un li vu'une mu xu' cu'un chajventainoxuc jtuc. Yu'un xco'laj xchi'uc yalal 

epal icatsil ta cuchel chca'ay li avocolique xchi'uc li c'opetic chlic avu'unique. 

13Ja' yu'un t'ujic viniquetic ta jujuchopoxuc, ja' xat'ujic li boch'otic bijique, ti oy lec 

srazonique xchi'uc ti oy xa ep c'usitic yilojique, yu'un ja' ta xlic sventainoxuc 

acotolic’, xacutoxuc. 

14“Jech laj avalic: ‘Toj lec chca'icutic li c'usi chavale’, xachiic acotolic. 

15“Jech lic quic'an li boch'o t'ujbil avu'unic ta jujuchopoxuc, ti oy lec sbijilique, ti 

yilojic xa c'u x'elan ta chapanel c'opetique. Laj cac'be yabtel ta atojolic yu'un ac'o 

sventainoxuc. Oy laj cac'be sventainic jmil (1,000) viniquetic. Oy laj cac'be sventainic 

vo'vinic (100). Oy laj cac'be sventainic lajuneb yoxvinic (50). Oy laj cac'be sventainic 

lajuneb. Oy yantic laj cac'be yabtelic yu'un ac'o sventainic li jujuchop jchi'iltactique. 

16Jech lic jchanubtasic lec li jchapanvanejetic avu'unique yu'un jech tsna'ic c'u x'elan 

lec ac'o spas li yabtelique. Jech laj calbeic: ‘Ventainic lec scotol li jchi'iltactique; 

chapanvananic lec. Tuc' me xachapanic scotol li jchi'iltactique xchi'uc c'alal ta 

yanlumetic. 

17C'alal chachapanvanique, mu me xat'ujic li boch'o chac'uxubinique. Co'ol me 

xachapanic scotol, ac'o me muc ich'bilicuc ta muc', o me ich'bilic ta muc'. Mu me 

boch'o xaxi'ic yu'un, yu'un li avabtelic chachapanvanique ja' sventa Dios. C'alal me oy 

c'usi toj tsots ti mu xu' avu'unique, xtal avalbicun. Vu'un ta jchapan’, xcutic. 

18“Ja'o yorail te la jchanubtasic lec scotol c'u x'elan xu' lec tspas li yabtelique. 

Lajchab (12) viniquetic bat sq'uelic c'u x'elan li osile 
(Nm 13.1-14.4) 

19“C'alal lijloc'utic tal ta vits Horebe, tuc' lijtalutic ta vitsetic ta yosilal amorretic, ja' la 

jch'untic ti jech ono'ox yalojbutic li Muc'ul Dios cu'untique. La jxantic tal scotol li 

muc'ta xocol banamil ti toj xi'bal sba laj avilique, ja' to ti c'alal lijc'otutic ta Cades-

barneae. 

20C'alal te oyutique, jech laj calboxuc ava'yic: ‘Lijvulutic xa li' ta yosilal li amorretic 

ti sc'oplal ja' chijyac'butic li Muc'ul Dios cu'untique. 

21Q'uelavilic, li osil li'i yac'ojboxuc xa ta ac'obic li Dios cu'untique. Ochanic batel. 

Ich'ic li avosilic jech chac c'u cha'al yaloj ono'ox li Muc'ul Diose, ja' li Dios yu'un 

jmoltotactic ta vo'onee. Mu me xaxi'ic. Mu me xchibaj avo'ntonic’, xacutoxuc. 

22Pero li vo'oxuque jech laj avalbicun: ‘Ja' lec jtactic batel jayibuc viniquetic yu'un 

ac'o bat sq'uelic tal ba'yuc c'u x'elan li osile. C'alal me isutic tale, ja' chvul yalbutic bu 

beal tsc'an chijbat, xchi'uc bu lumal tsc'an chij'ochutic’, xachiic. 

23“Li c'usi laj avalbicune, lec laj ca'ay ec. Jech lic jt'uj lajchab (12) viniquetic. Jun 

vinic la jt'uj ta jujuchopoxuc. 

24Ja' ibatic, ixanovic batel ta scotol vitsetic. Ic'otic c'alal ta stenlejaltic Escol. La xanic 

comel scotol li osile. 

25Laj yich'butic tal jq'ueltic sat li c'usitic ch'iemic te ta osile. Jech vul yalbutic: ‘Toj 

lec li osil chijyac'butic Muc'ul Dios cu'untique’, xiic vulel. 

26Pero li vo'oxuque muc xac'an xa'ochic batel. Jech laj abajbeic smantal li Muc'ul 

Dios cu'untique. 

27Lic ajapuic bic'talvulajetel te ta anaic. Jech laj avalic: ‘Li Muc'ul Diose laj xa 

sbajutic. Ja' no'ox la sloq'uesutic tal ta Egipto, tal yac'utic ta sc'ob li amorretique yu'un 

ac'o yulesutic o ta j'ech'el. 

28¿Bu xa chijbatutic? Yu'un li jchi'iltactique laj xa xchibajesbutic o co'ntontic. Yu'un 

chalic ti toj tsots slomoic, xchi'uc ti ven natic li viniquetic tee. Xchi'uc chalic ti toj 

muc'tic li lumetique xchi'uc ti lec setbilic ta coraltone, ti bats'i toyolic li coraltonetic 

yu'unique. Xchi'uc laj yalbutic ti te laj yilbeic sts'unubal li Anac ti ven tsots slomoe 

xchi'uc ti toj nate’, xachiic. 

29“Li vu'une jech laj calboxuc: ‘Mu xachibajes avo'ntonic. Mu xaxi'ic. 

30Ja' ba'yucbe chbat avu'unic li Muc'ul Dios cu'untique. Ja' stuc ta stsalboxuc batel 

avajcontraic jech chac c'u cha'al laj avilic la spas ta atojolic te ta Egipto, 

31xchi'uc ta xocol banamile. Li Muc'ul Dios cu'untique spetojoxuc tal ta xanubal c'alal 

to lavulic li' yo' bu oyutic jech chac c'u cha'al jun totil ti spetoj ta xanubal xnich'one’, 

xacutoxuc. 

32Ac'o me jech laj calboxuc, pero muc ono'ox xc'ot ta avo'ntonic ti ja' chascoltaoxuc li 

Muc'ul Diose, ja' li Dios cu'untique; 

33ja' ti ba'yucbe ono'ox ital avu'unique, ti laj yic'oxuc tal li' ta osil yo' bu chanaquiique. 

C'alal laj yac' tal avilic be ta ac'ubaltique, c'oc' la stojobtasoxuc tal. Yan ta c'ac'altique, 

toc la stojobtasoxuc tal. 

I'ilintaatic yu'un Dios li israeletique 
(Nm 14.20-35) 

34“Li Muc'ul Diose laj ya'ay ti jech xabic'talvulajetique, jech i'ilin ta atojolic. La 

sva'an sba ta testigo stuc. Jech laj yal: 

35‘Ta sventa ti toj chopol c'usi tsnopic li cristianoetic le'e, me junuc mu xu' ch-ochic ta 

lequil osil ti bu calojbe ono'ox smoltotic ta vo'one chcac'beique. 

36Ja' no'ox xu' ch-och batel li Calebe, ja' li xnich'on Jefone. Xu' ch-ochic batel xchi'uc 

xnich'nab xchi'uc smomnich'nabtac, yu'un ja' tuc' yo'nton ta jtojol’, xi li Muc'ul Diose. 

37“Jech noxtoc vo'oxuc ta amulic ti jech laj yalbun li Muc'ul Diose: ‘Li vo'ote, mu xu' 

cha'och batel. 

38Ja' ch-och ta aq'uexol li avajcoltaubbail Josuee, ja' li xnich'on Nune. Patbo me 

yo'nton yu'un ja' chlic yac'be ta sc'obic achi'iltac ta israelal li osil le'e. 

39Li avol anich'onic ti laj anopic ti chbatic ta pojel yu'un li avajcontraique, le'e mu to 

sna'ic c'usi lec, c'usi chopol. Ja' ch-ochic batel ta osil; ja' chcac'be sventainic o. 

40Yan li vo'oxuque, sutanic batel ta xocol banamil te ta sbelal li Tsajal Nabe’, xiyutun 

li Muc'ul Diose. 

Li israeletique itsalatic ta scoj ti la sbajbeic smantal Diose 
(Nm 14.39-45) 

41“Li vo'oxuque jech laj avalbicun: ‘Laj xa jta jmulcutic ta stojol li Muc'ul Diose. Ja' 

lec ta xibatcutic. Ta xbat jtsalcutic scotol li cajcontratic jech chac c'u cha'al yalojbutic 

Diose’, xachiic. Jech lic achapan abaic xchi'uc avabtejebic sventa pleito. Laj anopic ti 

lec no'ox chava'yic ti c'alal chaxanovic batel ta vitsetique. 

42Pero li Muc'ul Diose laj yalbun ti mu me xabatique. Jech laj yalbun: ‘Albo li 

achi'iltaque: mu me xbatic; mu me xbat spasic pleito stuquic yu'un jech mu teuc 

stsalatic tal yu'un li avajcontraique yu'un mu'yuc ta jchi'inic batel’, xiyutun. 

43“C'alal laj calboxuc c'usi laj yalbun li Muc'ul Diose, muc xach'unic. Laj abajbeic 

smantal li Diose. Ta yipal avo'nton atuquic labatic. Lamuyic batel ta vitsetic. 

44Pero li amorretique iloq'uic tal, tal staoxuc. La snutsoxuc tal ta Seir c'alal to ta 

Horma jech chac c'u cha'al tsnutsvan xchanul mumetic. 

45Jech te lasutic o tal. Ep vul avoc'ta abaic ta stojol li Muc'ul Diose. Pero li Muc'ul 

Diose muc stuc'ulanboxuc li ac'opique. 

46Ja' yu'un ep jabil te lacomic ta Cades. 

Deuteronomio 2 

Te xjoyetic ta xocol banamil cha'vinic (40) jabil li israeletique 

1“Ts'acal to lijloc'utic batel ta xocol banamil, lijbatutic ta sbelal Tsajal Nab jech chac 

c'u cha'al yalojbun ono'ox li Muc'ul Diose. Ep c'ac'al te xijoyetutic ta vitsetic yu'un 

Seir. 

2Li Muc'ul Diose jech laj yalbun: 

3‘Ep xa c'ac'al ti li' no'ox xajoyetic ta vitsetique. Li' ta orae, batanic xa te ta stuq'uil 

norte. 

4Jech xavalbe ya'yic scotol li achi'iltaque: Batanic, te xajelovic batel ta yosilal li 

smomnich'nabtac Esaue, ja' ti jun amoltot achi'uquic ta vo'one, ti te nacalic ta Seire. 

Pero li stuquique ta xi' avu'unic, ja' yu'un li vo'oxuque lecuc me avo'ntonic. 

5Mu me xbat acontrainic yu'un mu'yuc chacac'boxuc jutebuc li yosilique, yu'un li osil 

te ta Seire ja' cac'ojbe o ta sventaic li smomnich'nabtac Esaue. 

6Ja' no'ox albeic ti ac'o xchonboxuc li ave'elique xchi'uc li vo' chavuch'ique, pero 

tojbeic me, uto li achi'iltaque’, xiyutun li Muc'ul Diose. 

7Li Muc'ul Dios cu'untique yac'ojboxuc xa bendición ta sventa scotol li c'usi 

chapasique. Te xchi'inoxuc o ti c'alal te chaxanovic ta muc'ta xocol banamil cha'vinic 

(40) jabile. La xchi'inoxuc scotol c'ac'al ti buyuc no'ox laxanovique, jech mu'yuc c'usi 

sc'an avu'un laj ava'yic. 

8“Jech la jcomtsantic li sbelal Arabá chlic tal ta Elat xchi'uc ta Ezión-gebere. Te 

lijelovutic tal ta yosilalic li cuts' calaltique, ja' li smomnich'nabtac Esaú ti te nacalic ta 

Seire. Te la jpastic velta, ja' la jtambetic batel sbelal li xocol banamil te ta Moabe. 

9Li Muc'ul Diose jech laj yalbun: ‘Mu me xavuts'intaic li moabetique. Mu me xapasic 

c'op achi'uquic, yu'un ja' smomnich'nabtac li Lote. Mu'yuc chacac'boxuc jutebuc li 

yosilique, yu'un ja' cac'ojbe sventainic scotol li osil te ta Are’, xiyutun. 

10Ta vo'onee ja' to'ox te inaquiic li cristianoetic ti emita sbiique, ja' li muc'tic 

viniquetic ti toj epique xchi'uc ti toj natic, jech chac c'u cha'al li smomnich'nabtac 

Anaque. 

11Li cristianoetique la xch'unic ti ja' sts'unubalic li refaetique, ac'o me emitas i'ac'batic 

sbiic yu'un li moabetique. 

12Li osil te ta nopol Seire, te to'ox inaquiic ta vo'one li horetique, pero li 

smomnich'nabtac Esaue la snutsic loq'uel. La smilic, jech laj yich'beic li yosilique. Te 

inaquiic o jech chac c'u cha'al la jpastic ta jlumaltic ti bu laj yac'butic Diose. 

13Jech laj yal li Diose: ‘Batanic, ech' tuch'ic li uc'um Zerede’, xi. Jech te lijelovutic 

batel ta jot uc'um. 

14“C'alal lijloc'utic tal ta Cades-barnea c'alal to lijelovutic tal ta jot uc'um Zerede, 

i'ech' xa'ox vaxaclajuneb xcha'vinic (38) jabil. Ichamic xa'ox scotol li boch'otic xu' 

yu'unic paspleito c'alal te inaquiic ta scarpanaique, yu'un jech ono'ox yalojbutic Dios 

ti te chchamique. 

15Ja' yu'un li Diose laj yac' chamicuc ta stsatsal svu'el. Jech te ichamic scotolic. 

16“C'alal chamenic xa'ox scotol li boch'otic xu' xa'ox yu'unic paspleitoe, 

17li Muc'ul Diose la sc'opanun. Jech laj yalbun: 

18‘Tana chajelovic batel ta yosilal li Moabetique. Tuc' xabatic ta Ar. 

19Pero c'alal chac'otic te yo' bu nacal li amonetic, ja' li smomnich'nabtac Lote, mu me 

xavuts'intaic. Mu me xapasic pleito achi'uquic. Yu'un mu xu' chavich'beic jutebuc li 

yosilique, ja' yu'un stuquic cac'ojbeic’, xi. 

20Ta banamil le'e ja' to'ox te inaquiic ta poco' vo'one li refaetique. Li amonetique 

zomzomeo laj yac'beic sbi. 

21Li slumalic to'oxe bats'i muc', xchi'uc bats'i epic noxtoc. Lec natil viniquetic jech 

chac c'u cha'al li smomnich'nabtac Anaque. Pero li Muc'ul Diose laj yac' ti ac'o bat 

smilic li amonetique. Jech te laj yich'beic o comel li yosilique; te inaquiic o. 

22Ja' co'ol jech chac c'u cha'al la spasic li smomnich'nabtac Esaú ti te inaquiic ta Seire 

yu'un la smilic scotol li horetique, jech laj yich'beic comel li yosilique. 

23Ja' co'ol jech chac c'u cha'al ic'ot ta pasel ta stojolic noxtoc li hevetic ti te to'ox 

nacalic ta tsobtsobnaetic ta nopol Gazae. Pero imilatic yu'un li filistaetic ti iliquic tal 

ta Cretae. Jech te inaquiic o. 

24Jech laj yalbutic noxtoc li Muc'ul Diose: ‘Batanic; xanovanic; jelovanic batel ta jot 

uc'um Arnón. Vu'un ta xcac'boxuc ta ac'obic li amorreo vinic, Sehón sbie, ja' li muc'ta 

ajvalil te ta Hesbone, chacac'boxuc ta ac'obic c'alal ta yosilal. Ochanic batel ta yosilal, 

bat pasic pleito achi'uquic ta ora. 

25Tana ta xcac' ti chlic xi'icuc avu'unic scotol li cristianoetic li' ta banamile. C'alal 

cha'yic ac'oplalique ta xlic nicuc yo'ntonic ta xi'el’, xi li Muc'ul Diose. 

Li israeletique la stsalic ajvalil Sehón 
(Nm 21.21-30) 

26“C'alal te oyutic ta xocol banamil Cademote, la jtac batel boch'o chbat slequil c'opan 

li Sehone, ja' li ajvalil ta Hesbone. Jech c'ot yalbe: 

27‘Ta jc'an chijelovcutic batel ta avosilal. Ja' no'ox ta jt'uncutic batel li muc'ul bee. 

Mu'yuc chi'ochcutic ta yut avosilal. 

28Li jve'elcutique xchi'uc li vo' chcuch'cutique ta jtojcutic. Ja' no'ox ta jc'anbot me 

xavac' xijelovcutic batel ta avosilalic 

29jech chac c'u cha'al laj yac' jelovcuncutic li smomnich'nabtac Esaú te nacalic ta 

yosilal Seire, xchi'uc li moabetic te nacalic ta yosilal Are, ja' to me lijelovcutic batel ta 

jot uc'um Jordán, me lic'otcutic yo' bu chiyac'bun cosilcutic li Muc'ul Diose, ja' li Dios 

cu'uncutique’, xut c'otel. 

30“Pero li ajvalil Sehone muc xac' jelovcutic batel ta yosilalic, yu'un li Muc'ul Dios 

cu'untique la stsatsubtasbe yo'nton ta sventa xu' chijyac'butic ta jc'obtic jech chac c'u 

cha'al oy xa ta jc'obtic li' ta orae. 

31“Ja' yu'un li Muc'ul Diose jech laj yalbun: ‘Li' ta orae ta xcac'bot ta ac'ob li ajvalil 

Sehone xchi'uc scotol li yosilale. Ochanic batel. Ich'beic li yosilique’, xi li Muc'ul 

Diose. 

32“Li ajvalil Sehone iloq'uic tal scotolic xchi'uc yajsoldadotac, tal stsacutic ta pleito te 

ta Jahaza. 

33Li Muc'ul Dios cu'untique laj yac' ta jc'obtic, jech tsalbil ic'ot cu'untic li Sehón, 

xchi'uc xnich'nabe, xchi'uc scotol li yajsoldadotaque. 

34Jech te i'och ta jc'obtic scotol li yosilalique. Jech la jmiltic noxtoc scotol li 

viniquetic, li antsetic xchi'uc c'alal ta ololetique. Me junuc mu'yuc boch'o cuxul la 

jcomtsantic. 

35Ja' xa no'ox laj quich'tic li vacaxe, xchi'uc li c'usitic toyolic stojol la jtatic te ta 

yosilalic 



335 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

36ti xlic ta yosilal Aroer ta nopol ti uc'um Arnone, xchi'uc ta lum te ta stenlejaltic 

c'alal to ta Galaade, me junuc muc boch'o xvu' yu'un la spoj sbaic ti c'alal la jpastic 

pleito jchi'uctique. Li Muc'ul Dios cu'untique laj yac' jtsaltic scotol li lumetique. 

37Ja' xa no'ox ti bu muc x'ay jpastic pleito jchi'uctique ja': li amonetique, xchi'uc 

scotol li yosilal uc'um Jaboque, xchi'uc li lumetic te ta vitsetique, xchi'uc li yantic 

lumetic ti laj yal Muc'ul Dios mu'yuc chbat jpastic pleito jchi'uctique. 

Deuteronomio 3 

Li israeletique la stsalic li ajvalil Og te ta Basane 
(Nm. 21.31-35) 

1“Ts'acal la jtamtic batel yan be. Tuc' lijbatutic ta Basán. Pero li ajvalil Og te ta 

Basane ital stsacutic ta pleito xchi'uc scotol yajsoldadotac te ta Edrei. 

2“Li Muc'ul Diose jech laj yalbun: ‘Mu me xaxi' yu'un li ajvalile, xchi'uc li 

yajsoldadotaque, xchi'uc li steclumale, yu'un cac'ojbot xa ta ac'ob. Chbat atsal jech 

chac c'u cha'al laj atsal li ajvalil yu'un amorretic, ja' li Sehón ti te to'ox nacal ta 

Hesbone’, xiyutun. 

3“Li c'usi laj yalbutic Muc'ul Diose, jech ic'ot o. Ivu' cu'untic la jmiltic comel li ajvalil 

Oge xchi'uc scotol li yajsoldadotaque, me junuc mu'yuc cuxul la jcomtsantic. 

4La jventainbetic scotol li lumetic yu'unique. Me junuc lum mu'yuc la jcomtsantic; 

scotol la jpojtic. Ta scotol oy oxvinic ta lum te ta yosilal Argob ti ventainbil yu'un li 

ajvalil Og te ta Basane. 

5Scotol li lumetique setbilic ta coralton, toyolic pasbil, xchi'uc ep ta ch'oj sti' yich'ojan 

lec stsatsal taq'uinetic. Oy to ep lumetic mu'yuc setbilic ta coralton pero le'e mu'yuc 

atbil. 

6La jinestic scotol jech chac c'u cha'al la jpasbetic li ajvalil Sehón te ta Hesbone. La 

jmiltic comel scotol li viniquetic, li antsetic xchi'uc li ololetique. 

7Ja' laj quich'tic scotol li sts'unub yovolique xchi'uc li c'usitic toyolic stojol oy 

yu'unique. 

8“Ja' jech ora la jtsaltic li chib muc'tic ajvaliletic yu'un amorretic ti te to'ox nacajtic ta 

jot uc'um Jordán ta stuq'uil sloq'ueb c'ac'ale. Li yosilique xlic ta uc'um Arnón c'alal to 

ta vits Hermón. 

9Li vits le'e, ja' Sirión sbi yu'unic li sidonetique. Yan li amorretique ja' Senir sbi 

yu'unic. 

10Scotol li lumetic ta stenlejaltique, xchi'uc scotol li lumetic ta Galaad, ta Basán, 

xchi'uc c'alal to ta Salca xchi'uc ta Edrei ti sventainoj to'ox li ajvalil Og ta Basane, laj 

quich'tic comel scotol. 

11Li ajvalil Og ta Basane ja' sts'unubal li refaetic ti muc'tic, ti natic sts'unubalique. Ja' 

xa no'ox stuc cuxul comen. Li svayabe ta bats'i stsatsal taq'uin pasbil, ja' chanib metro 

snatil, jutuc xa mu sta chib metro sjamalil, jech chac c'u cha'al oy to yu'unic te ta lum 

Rabá ta yosilal li amonetique. 

Li jchop sts'unubal Rubén, xchi'uc Gad, xchi'uc li o'lol jchop sts'unubal Manasese 
te icomic ta jot uc'um Jordán ta stuq'uil sloq'ueb c'ac'al. 

(Nm 32.1-42) 

12“Li osil laj quich'tic comele ja' te xlic ta lum Aroer ta ti' uc'um Arnón c'alal to ta 

o'lol svitsal Galaad xchi'uc c'alal ta lumetic. Le'e ja' laj cac'beic li jchop sts'unubal 

Rubén xchi'uc li jchop sts'unubal Gade. 

13Ti c'u to yepal icom li osil te ta Galaad xchi'uc scotol li yosilal Basán ti sventainoj 

to'ox li ajvalil Oge, xchi'uc scotol li yosilal Argob, ja' li yosilal refaetique, ja' laj 

cac'beic li o'lol jchop sts'unubal Manasese. 

14Li Jair, smomnich'on Manasese, ja' laj yich' scotol li yosilal Argob c'alal to yo' bu 

xlic li yosilal Gesur xchi'uc Maacae. Li osil laj yich' te ta Basane, Havot-jair laj yac'be 

sbi; ja' jech sbi o c'alal to tana. 

15Li Maquire ja' laj cac'be li osil te ta Galaade. 

16Li jchop sts'unubal Rubén xchi'uc Gade ja' laj cac'beic li osil xlic ta Galaad c'alal to 

ta ti' uc'um Arnone. Te to xpaj ta stenlejaltic, xchi'uc c'alal to ta uc'um Jaboc ja' li 

sts'aquil yosilal amonetique. 

17Xchi'uc laj cac'beic li osil te ta Arabá, c'alal ta yoc vits Pisga ta stuq'uil sloq'ueb 

c'ac'ale, xchi'uc c'alal ta ti' uc'um Jordán, c'alal to ta nab Cineret, xchi'uc c'alal ta nab 

Arabá ti bu Nab Muerto sbie. 

18“Ja'o yorail te lic calbeic li mantal jech chac li'i: ‘Li Muc'ul Diose, ja' laj yac'boxuc 

ta ac'obic li osil li'i. Li boch'o sna' paspleito avu'unique, ac'o yich' batel yabtejebic. 

Ac'o jelovicuc batel ta ba'yucbe yu'un scotol li jchi'iltactique. 

19Ja' xa no'ox ac'o comuc li antsetic avu'unique, xchi'uc li ololetique, xchi'uc scotol li 

c'usitic oy avu'unic te ta lumetic ti laj cac'boxuque, yu'un jna'oj ti oy ep c'usitic oy 

avu'unique. 

20Ja' to me laj cac'be yosilic yo' bu xu' chcux yo'ntonic ec li achi'iltaquic te ta jot 

uc'um Jordán, jech chac c'u cha'al laj cac'boxuc li vo'oxuque, ja' to xu' chasutic tal ta 

avosilic ti bu laj cac'boxuque’, xcutic. 

21“Ja'o yorail jech laj calbe noxtoc li Josuee: ‘Laj avil ta asat atuc c'usi la spas Muc'ul 

Dios ta stojol li chib muc'tic ajvaliletique. Ja' no'ox jech xu' ta spas batel ta stojol li 

yantic ajvaliletic ti bu chajelov batele. 

22Mu me xaxi' yu'unic, yu'un li Muc'ul Diose ja' stuc ta stsalboxuc batel scotol li 

avajcontraique’, xcut. 

Muc x'aq'ue ochuc ta Canaán banamil li Moisese 

23“Ja'o yorail te la jc'anbe vocol li Diose. Jech laj calbe: 

24‘Cajval, Muc'ul Dios, laj xa avac'bun quil ep avu'el atsatsal, vu'un li avajtunelune. 

Mu'yuc yan Dios me ta vinajel, o me ta banamil, ti xu' yu'un tspas jech chac c'u cha'al 

chapas ta avu'el atsatsal li vo'ote. 

25Ja' yu'un ta jc'anbot vocol ta atojol ti avac'uc jelovcun ec ta jot uc'um Jordane. Yu'un 

ta jc'an chquil ec li lequil osile, xchi'uc li toyolal te'tic ti toj c'upilic sba ta q'uelele, 

xchi'uc li Libanoe’, xcut. 

26Pero li Muc'ul Diose i'ilin ta jtojol. Vo'oxuc ta acojic ti muc xiyac'bun li c'usi la 

jc'anbee. Jech laj yalbun: ‘¡Ch'anxachan vulvunel! Mu xa jc'an xca'ay li c'usi 

chavalbune’, xiyutun no'ox. 

27Muyan ta jolvits Pisga. Q'uelo batel scotol ta norte ta sur, ta sloq'ueb c'ac'al, xchi'uc 

ta smaleb c'ac'al. Yu'un li vo'ote mu xu' chajelov batel ta jot uc'um Jordán. 

28Albo mantal li Josuee. Patbo yo'nton; tsatsubtasbo yo'nton, yu'un ja' xa chic' jelovel 

scotol li achi'iltaque. Ja' chac'be ta sc'obic scotol li osil ti le' chaq'uel batele’, xiyutun 

li Muc'ul Diose. 

29“Jech te no'ox lijcomutic ta stenlejal ta stuq'uil Bet-peor. 

Deuteronomio 4 

Li Moisese laj yalbe israeletic ti ac'o xch'unic li c'usi albilique 

1“Jchi'iltac israeletic, a'yo me ava'yic li mantaletic xchi'uc li c'usitic yan la 

jchanubtasoxuque. Pasilanic me scotol ora yu'un jech jun avo'nton chanaquiic, xchi'uc 

jech chavich'ic li avosilic ti yaloj ono'ox Muc'ul Dios chayac'boxuque, ja' li Dios 

yu'un jmoltotactic ta vo'onee. 

2Mu me xavepajesic, xchi'uc mu me xach'ayic li mantaletic chacalboxuc ava'yique. Ja' 

me ch'unic c'usi chal li mantaletic yu'un Muc'ul Dios li' chacalboxuc ava'yique. 

3Li vo'oxuque laj avil ta asatic c'usi la spas Muc'ul Dios ta Baal-peor xchi'uc ti c'u 

x'elan la smil scotol te ta atojolic li boch'otic laj yich'ic ta muc' li dios te ta Baal-peore. 

4Yan li vo'oxuc ti ja' no'ox laj avich'ic ta muc' li Muc'ul Dios cu'untique, cuxuloxuc to 

ta ora. 

5Li vu'une laj calboxuc ava'yic scotol li mantaletique xchi'uc li c'usitic yan laj yalbun 

li Muc'ul Dios cu'une, yu'un jech ac'o apasilanic ti c'alal te xa'ox oyoxuc ta avosilic ti 

bu chavich'ique. 

6C'otuc me ta pasel avu'unic, xchi'uc chanic me spasel scotol. Yu'un jech tsna'ic yantic 

lumetic ti oy lec abijilique xchi'uc ti xana'beic lec smelol c'usi lec ta pasele. C'alal 

cha'yic scotol li mantaletic avu'unique, jech chlic yalic: ‘Lec bijic xchi'uc lec sna'beic 

smelol li jun muc'ta lum le'e’, xi ac'oplalic. 

7Yu'un mu'yuc yan lum toj muc', xchi'uc ti nopol oy diosetic ta stojolic jech chac c'u 

cha'al li' oy ta jtojoltic li Muc'ul Dios cu'untique, ti chijya'ibutic jc'optic jujun velta 

c'alal ta jc'opantique. 

8Xchi'uc mu'yuc yan muc'tic lum oy tuq'uil mantaletic yu'unic xchi'uc c'usitic yan lec 

ta pasel jech chac c'u cha'al chcac'boxuc achanic li' ta orae. 

9Ja' yu'un q'uelo me abaic. Mu me xch'ay ta avo'ntonic li c'usitic avilojique. Ja' me 

xanopilanic o. Albo me ya'yic li anich'nabique xchi'uc li amomnich'nabique. 

Ic'opanatic yu'un Dios ta vits Horeb li israeletique 

10“C'alal te tsoboloxuc ta stojol Dios cu'untic ta vits Horebe, jech laj yalbun li Muc'ul 

Diose: ‘Tsobo tal scotol li achi'iltaque yu'un ac'o ya'yic li c'usi chcale, xchi'uc ac'o 

xchanic c'u x'elan xu' chiyich'icun ta muc' ti jayib c'ac'al cuxulique, ja' no'ox jech xu' 

chlic xchanubtas xnich'nabic ec’, xiyutun. 

11Jech lanopajic batel ta yoc vits ti bu iloc' ep yat c'oc' ta sbae, ti imuy batel ta toyole, 

ti ic'ataj ta epal ic'al toque. 

12Jech te la sc'opanoxuc ta o'lol yat c'oc' li Muc'ul Diose. Pero ja' no'ox laj ava'ibeic li 

sc'ope, mu'yuc c'usi xavilic. 

13Li Muc'ul Diose te laj yalboxuc ava'yic li c'usi xchapanoje, ja' li lajuneb mantaletic 

ti la sts'iba ta cha'pech tone. Laj yalboxuc ti ac'o ach'unic spasel li c'usitic chale. 

14Vu'un laj yalbun ti ac'o jchanubtasoxuc ta mantaletique xchi'uc li c'usitic yan lec ta 

pasele, yu'un jech ac'o apasic ti c'alal te xa oyoxuc ta avosilic yo' bu chavich'ique. 

Itaq'uiatic ti mu me xich'ic ta muc' sloc'obal c'usitic oye 

15“C'alal la sc'opanoxuc ta o'lol yat c'oc' li Muc'ul Dios te ta vits Horebe, mu'yuc c'usi 

xavilbeic sloc'obal. Ja' yu'un bijanic me. 

16Mu me xasa' amulic ta sventa li c'usi chapasique. Mu me xapasbeic sloc'obal, me 

vinic, o me ants. 

17Mu me xapasbeic sloc'obal chonbolometic, mutetic, 

18quiletel chonetic, xchi'uc choyetic. 

19C'alal chaq'uelic muyel vinajele, te chavilic c'ac'al, xchi'uc u, xchi'uc c'analetic, 

xchi'uc c'usitic yantic. Mu me xlic avich'ic ta muc', yu'un scotol li c'usitic te oye, ja' 

spasben scotol li Muc'ul Dios cu'untique. Ja' yac'oj ta sventa chtun yu'un scotol 

cristianoetic ta banamil. 

20Li Muc'ul Diose ja' la sloq'uesoxuc tal ti c'alal te to'ox tiq'uiloxuc ta yut li horno 

sventa yunijesbil stsatsal taq'uine, ja' li Egiptoe. Ja' li' laj yac'oxuc yo' bu oyoxuc li' ta 

orae, yu'un jech yu'unoxuc lac'otic o. 

21Pero li vu'une laj yilintaun Muc'ul Dios ta scoj amulic li vo'oxuque. Laj yal o ta 

jamal ti mu xu' chijelov batel ta jot uc'um Jordane. Mu xu' chi'och te ta lequil osil yo' 

bu chayac'boxuc avich'ique. 

22Ac'o me li' no'ox chicham li vu'une, yu'un mu xa xu' chijelov batel ta jot uc'um 

Jordán, pero li vo'oxuque ta ono'ox xajelovic batel. Ta ono'ox xbat avich'ic li lequil 

osil le'e. 

23Pero bijanic me. Mu me xch'ay ta avo'ntonic li c'usi la xchapan Muc'ul Dios ta 

atojolique. Mu me c'usi xapasbeic sloc'obal jech chac c'u cha'al laj yalboxuc Muc'ul 

Dios cu'untic ti mu xu' chapasique. 

24Yu'un li Muc'ul Dios cu'untique it'ix yo'nton me oy c'usi yan chbat co'ntontic 

yu'une. Li stuque xco'laj xchi'uc c'oc' ti xu' yu'un ta xchic' scotole. 

25“C'alal me oy xa'ox anich'nabic xchi'uc amomnich'nabique, xchi'uc me lamalubic 

xa'ox li' ta banamile, me ts'acal chlic asoques abaic, me chlic apasbeic sloc'obal 

c'usitic oye, chata amulic ta stojol li Dios cu'untique. Jech chlic ilinuc ta atojolic. 

26Me jech chapasique, ta jva'an comel ta testigo li vinajel xchi'uc banamil ti 

chachamic ta ora acotolic te ta avosilic yo' bu chavich'ic ta jot uc'um Jordane. Mu 

jaluc chach'iic te ta avosilic. Chavich'ic ulesel acotolic. 

27Li Muc'ul Diose chaspucoxuc batel ta yantic lum. Jutuc xa no'ox cuxul chacomic te 

ta stojolic. 

28Te chlic tunanic yu'un li diosetic ti pasbilic ta sc'ob cristianoetique, ti pasbilic ta te' 

xchi'uc ta ton, ti mu xilic osile, ti mu xa'yic c'ope, ti mu xve'ique, ti mu xich'ic iq'ue. 

29Pero me te chlic asa'ic ta scotol ajol avo'ntonic li Muc'ul Dios cu'untique, ta ono'ox 

xataic. 

30Me icuch avu'unic scotol li at-o'nton xchi'uc scotol li vocoletic le'e, me chlic sutanic 

tal yan velta ta stojol li Muc'ul Diose, me chlic ach'unbeic li smantale, 

31mu'yuc chascomtsanoxuc. Mu'yuc chayulesoxuc yu'un li stuque toj lec yo'nton. Mu 

xch'ay ta yo'nton li c'usi xchapanoj ono'ox xchi'uc li amoltot ayame'ic ta vo'onee, 

yu'un yaloj ono'ox ti chc'ot ta pasele. 

32“Jaq'uilanbo ava'yic li boch'otic sna'ojic c'usi ic'otan tal ta pasel ta vo'one ti c'alal lic 

spas sba vinic li' ta banamil li Diose. Batanic ta scotol banamil. Jaq'uilan ava'yic me 

oy bu jech c'otem ta pasel junuc velta, o me oy boch'o sna'oj ti oy c'usi tsots c'otem ta 

pasel jech chac c'u cha'al ic'ot ta pasel li'i. 

33¿Me oy junuc lum laj ya'ibeic sc'opojel Dios ti muc xchamic jech chac c'u cha'al laj 

ava'yic ic'opoj Dios ta o'lol yat c'oc' li vo'oxuque? 

34¿Me oy jech yan Dios la st'uj jun lum ta scotol yantic lumetic, xchi'uc ti la spas tsots 

senyailtac, xchi'uc sq'uelubiltac, xchi'uc muc'tic pleitoetique? Jac'o ava'yic me oy bu 

ivinaj tsots svu'el, xchi'uc me oy c'usi tsots la spas ti xi'balic sba jech chac c'u cha'al la 

spas ta atojolic te ta Egipto li Muc'ul Dios cu'untique. 

35Ti jech laj yac' avilique, yu'un jech ac'o ana'ic ti ta melel ja' mero Muc'ul Dios 

stuque, ti mu'yuc yane. 

36Ja' la sc'opanoxuc tal c'alal ta vinajel yu'un ac'o tuq'uibanic. Xchi'uc laj yac' avilic 

muc'ul c'oc' li' ta banamil. Te ta o'lol c'oc' laj ava'yic ic'opoj ta atojolic. 

37Ja' la xc'uxubin li amoltot ayame'ic ta vo'onee. Ja' la st'ujbe noxtoc li 

smomnich'nabtaquique. Ta svu'el la scolta loq'uel tal ta mozoil te ta Egipto banamil. 

38Ja' la snuts loq'uel ta atojolic li muc'tic lumetic ti toj epic, ti toj tsotsique, yu'un jech 

laj avu'uninbeic li slumalique. Ja' avosilic ic'ot o jech chac c'u cha'al c'otem xa ta pasel 

li' ta orae. 

39“Ja' yu'un comtsano me lec ta ajol ta avo'ntonic ti ja' no'ox Dios stuc li Muc'ul 

Diose. Ja' Dios ta vinajel xchi'uc ja' Dios li' ta banamil, mu'yuc yan. 

40Ch'unbeic me scotol li c'usitic chayalboxuque xchi'uc li smantaltaque, ja' ti 

chacalboxuc ava'yic li' ta orae. Me jech chapasique, xcuxet no'ox avo'ntonic li 

vo'oxuque xchi'uc li amomnich'nabique. Xchi'uc jal chacuxiic te ta avosilic yo' bu 

chayac'boxuc avich'ic li Muc'ul Dios cu'untique”, xi li Moisese. 

Lumetic sventa snac'ubbail boch'otic chmilvanic 

41Li Moisese la st'uj oxib lumetic ta jot uc'um Jordán ta stuq'uil sloq'ueb c'ac'al 

42sventa te chbat snac' sbaic ta anil me oy boch'o muc ta yutsiluc yo'nton tsmil jun 

xchi'ile, ti mu'yuc ono'ox baq'uin scontrain sba xchi'uque, yu'un jech mu xich' milel 

ec. 

43Li lumetique ja' li'i: Beser te ta stenlejaltic ta xocol banamil, ja' te oy ta yosilic li 

smomnich'nabtac Rubene; xchi'uc Ramot te ta Galaad ta yosilic li smomnich'nabtac 

Gad ta vo'onee; xchi'uc lum Golán te ta Basán ta yosilic li o'lol jchop smomnich'nab 

Manasese. 

Sliqueb lo'il sventa lajuneb mantaletic 

44Li'i ja' li mantal laj yac'be xchi'iltac ta israelal li Moisese, 

45xchi'uc scotol li mantaletique xchi'uc li c'usitic yan ti laj ono'ox yalbe c'alal iloq'uic 

tal ta Egiptoe. 

46Ja'o laj yalbe ti c'alal te to'ox oyic ta jot uc'um Jordán ta stuq'uil sloq'ueb c'ac'al ta 

stenlejaltic ta stuq'uil Bet-peor ta yosilal Sehón, ja' li ajvalil yu'un amorretique. Li 

Sehone te to'ox nacal ta Hesbón yo' bu inutsat loq'uel yu'un scotol li israeletic c'alal 

iloq'uic tal ta Egiptoe. 

47Li israeletique ja' laj yich'beic scotol li yosilale xchi'uc li yosilal ajvalil Og ta 

Basane. Li chib ajvaliletic le'e ja' ajvaliletic yu'un li amorretic ti te to'ox nacalic ta jot 

uc'um Jordán ta stuq'uil sloq'ueb c'ac'ale. 

48Li yosilalic chib ajvaliletique xlic ta Aroer ta ti' uc'um Arnón c'alal to ta vits Sirión, 

ja' li Hermón yan sbie, 

49xchi'uc scotol li Arabá ta jot uc'um Jordán ta stuq'uil sloq'ueb c'ac'al, c'alal to ta Nab 

Muerto ta yoc vits Pisgae. 

Deuteronomio 5 

Lajuneb mantaletic laj yal Dios ta vits Sinaí 
(Ex 20.1-17) 

1Li Moisese lic stsob scotol li israeletique, jech laj yalbe: “Jchi'iltac israeletic, a'yo me 

ava'yic li mantaletique xchi'uc li c'usitic chacalboxuc li' ta orae. Chanic me lec. 

Pasilanic me scotol ora. 

2“Li Muc'ul Dios cu'untique oy c'usi la xchapan ta jtojoltic te ta vits Horeb. 

3Mu ja'uc no'ox oy c'usi la xchapan xchi'uc li jmoltotactic ta vo'onee. Ja' no'ox jech la 

spas ta jtojoltic ec vu'utic ti li' tsobolutic ta orae. 

4Li Muc'ul Diose la sc'opanoxuc ta vits Horeb ta ye stuc ti c'alal ic'opoj tal ta o'lol yat 

c'oq'ue. 

5Li vu'une oyun ta o'lol yu'un Muc'ul Dios xchi'uc li vo'oxuque sventa vu'un 

chacalboxuc c'usi laj yal li Muc'ul Diose. Yu'un li vo'oxuque laxi'ic yu'un li c'oq'ue, 

jech muc xamuyic batel ta vits. Li Muc'ul Diose jech laj yal: 

6‘Vu'un Muc'ul Diosun avu'unic ti la jloq'uesoxuc tal ta Egipto banamil c'alal te to'ox 

tiq'uiloxuc ta mozoile. 

7‘Mu me xavich'ic ta muc' yan diosetic; jtuc no'ox xavich'icun ta muc'’, xi. 

8‘Mu me xapas atuquic li c'usi chavich'ic ta muq'ue. Mu me xaloc'taic c'usitic oy ta 

vinajel xchi'uc c'usitic oy ta banamil xchi'uc ta nabetic. 

9Mu me xaquejan abaic ta stojol. Mu me xavich'ic ta muc' yu'un jtuc no'ox Muc'ul 

Diosun avu'unic. Vu'un Diosun ti toj it'ix co'nton me oy c'usi yan chavich'ic ta muq'ue. 

Yu'un me mu xavich'icun ta muq'ue, ta me xcac'boxuc atoj amulic li vo'oxuque 

xchi'uc c'alal to ta xchanc'olal amomnich'nabic. 

10Yan li boch'o chiyich'un ta muq'ue, me chixch'unbun jmantale, ja' c'ux ta co'nton 

ac'o me ep ta mil ta c'ol smomnich'nabic. 

11‘Mu me xavixtanbicun jbi, vu'un li Muc'ul Diosun avu'unique. Li boch'o 

chiyixtanbun jbie ta xcac'be stoj. 

12‘Na'o me li c'ac'alil chacux avo'ntonic sventa chavich'icun ta muc' jech chac c'u 

cha'al calojboxuc ono'oxe. 

13Vaquib no'ox c'ac'al xu' cha'abtejic, xu' chapasic scotol li c'usi sc'an pasel 

avu'unique. 

14Yan ta svucubal c'ac'ale ja' sc'ac'alil chacux avo'ntonic. Ja' voc'bil cu'un, vu'un li 

Muc'ul Diosune. Mu me junuc boch'o x'abtej avu'unic li jun c'ac'al le'e, manchuc me 

aquerem, me atseb, me amozo, me aquiara, me aca', me avacax, me aburo, me jcotuc 

c'usitic oy avu'unic, me yanlum cristiano ti te nacal ta alumalique. Ja' tsc'an co'ol 

chacux avo'nton achi'uc li amozoic xchi'uc li aquiaraique. 

15Na'ic me ti jech to'ox mozoinbiloxuc te ta Egipto ec li vo'oxuque. Pero vu'un li 

Muc'ul Diosun avu'unique la jloq'uesoxuc tal ta jvu'el ta jtsatsal. Ja' yu'un li' 

chacalboxuc ti ac'o me avich'ic ta muc' li sc'ac'alil chacux avo'ntonique. 

16‘Ich'o ta muc' atot ame'ic, jech chac c'u cha'al calojboxuc ono'ox vu'un li Muc'ul 

Diosun avu'unique. Jech lec chabatic, xchi'uc jech jal chacuxiic te ta avosilic ti bu 

chacac'boxuque. 

17‘Mu me xamilvanic. 

18‘Mu me xamulivajic. 

19‘Mu me xa'elc'ajic. 

20‘Mu me xanopbe smul achi'ilic. 

21‘Mu me xac'upinbe yajnil achi'ilic. Mu me xac'upinbe sna achi'ilic. Mu me 

xac'upinbe yosil, me smozo, me squiara, me xvacax, me sburo, xchi'uc c'usitic yan oy 

yu'un. Mu me xpich'etuc avo'ntonic yu'un’, xi li Muc'ul Diose. 

Sc'oplal c'u x'elan chich'ic ta muc' Dios israeletic 
(Ex 20.18-26) 

22“Li'i ja' li c'usitic laj yal Muc'ul Dios ti c'alal tsots ic'opoj tal ta o'lol yat c'oc', xchi'uc 

te ta o'lol ic'al toc c'alal te jmoj tsobolutic ta yoc vitse. Ts'acal mu'yuc xa c'usi yan laj 

yal. Ja' xa no'ox la sts'iba ta cha'pech ton scotol. Ts'acal laj yac'bun. 

23Pero c'alal laj ava'yic li c'op chloc' tal yo' bu ic'uben osile, xchi'uc c'alal laj avilic 

tsanem li vitse, acotolic c'alal ta banquilaletic ta jujuchop jchi'iltactic xchi'uc c'alal ta 

moletic ital ac'opanicun. 

24Jech laj avalbicun: ‘Ta melel, li Muc'ul Dios cu'untique laj xa yac'butic quiltic c'u 

x'elan li slequilale xchi'uc li svu'ele. Laj xa ca'ibetic li sc'op ti iloc' tal ta o'lol yat 

c'oq'ue. Laj xa jna'tic ti xu' chc'opanat yu'un Muc'ul Dios li cristianoe pero mu'yuc ta 

xcham. 

25Pero ac'o me jech laj quiltic, ¿c'u yu'un ti li' no'ox ta jc'antic chijchamutic ta scoj li 

c'oc' ti toj xi'bal sbae? Yu'un me tal to sc'opanutic yan velta li Muc'ul Dios cu'untique, 

xu' chijchamutic. 

26Mu'yuc boch'o xu' yu'un cha'ibe sc'opojel li cuxul Dios ta o'lol c'oc' jech chac c'u 

cha'al laj ca'itic, ti muc boch'o xcham cu'untique. 

27Ja' lec nopajan batel li vo'ote. A'yo tal lec c'usi chal li Muc'ul Dios cu'untique. 

Ts'acal xu' chavalbun ca'icutic ec, jech xu' ta jpascutic scotol li c'usi chayalbote’, 

xavuticun. 

28“C'alal ja'o chac'opanicune, li Muc'ul Dios cu'untique laj ya'ay scotol li c'usi laj 

avalbicune. Jech laj yalbun: ‘Laj ca'ay scotol c'usi laj yal li achi'iltac li'i. Toj lec 

chca'ay li c'usi laj yalique. 

29Toj lec ti jechuc yo'ntonic o scotol c'ac'ale, xchi'uc ti jechuc chiyich'icun o ta 

muq'ue, xchi'uc ti spasicuc o scotol ora c'usi chal li mantaletic cu'une. Yu'un jech 

xcuxet no'ox yo'nton chcuxiic xchi'uc yalab xnich'nabic ti jechuque. 

30Batan, bat albo ya'yic ti ac'o suticuc batel ta scarpanaique. 

31Pero li vo'ote coman li'i, yu'un chacalbot scotol li mantaletique xchi'uc li c'usi 

chapanbil cu'une. Yu'un vo'ot chavalbe ya'yic ti jech ac'o spasic scotol c'ac'al te ta 

avosilic bu chacac'boxuque’, xiyutun. 

32Ja' yu'un ch'unic me scotol c'usi chayalboxuc li Muc'ul Dios cu'untique. Me jutuc 

mu me xacomtsanic spasel. 

33Ja' me xat'unic o li be laj yac'boxuc avilic Muc'ul Dios cu'untique, yu'un jech lec 

chabatic, xchi'uc jech jal chacuxiic te ta avosilic ti bu chayac'boxuque. 

Deuteronomio 6 

Sc'oplal mantal ti tsots sc'oplale 

1“Li'i ja' li mantaletic yu'un Muc'ul Diose xchi'uc li c'usitic yan yalojbun ti ta 

xcalboxuc ava'yique, yu'un ac'o apasic scotol c'ac'al te ta avosilalic ti bu 

chayac'boxuque. 

2Jech chavich'ic o ta muc' li Muc'ul Dios cu'untique, xchi'uc jech chavich'ic o ta muc' 

li mantaletic ti laj calboxuc ac'o apasic achi'uc anich'nabic, xchi'uc amomnich'nabic ti 

jayib c'ac'al cuxuloxuque. Jech xu' chacuxiic ep jabil. 

3Ja' yu'un jchi'iltac, israeletic, pasilanic me batel scotol. Jech lec chabatic, xchi'uc jech 

xu' chac'otic ta jun muc'ul lum te ta banamil ti bu chloc' ya'lel xchu' vacax, xchi'uc 

pom jech chac c'u cha'al chloc' vo'e. Yu'un jech ono'ox albilic yu'un Muc'ul Dios li 

jmoltot jyame'tic ta vo'onee. 

4“A'yo ava'ay Israel: Li Muc'ul Dios cu'untique ja' no'ox Ajvalil stuc. 

5“C'ano me ta scotol avo'nton li Muc'ul Dios avu'une, ta scotol ach'ulel, xchi'uc ta 

scotol atsatsal. 

6“Ac'o ta avo'nton scotol li c'usitic laj calbot li' ta orae. 

7Chanubtaso scotol c'ac'al li anich'nabe. Alilanbo ya'yic scotol, buyuc no'ox oyot, me 

ta ana, me ta be, me ta avayab, o c'alal chalic. 

8Ich'-unuc me avu'un scotol c'ac'al li mantaletique. Chuco ta ac'ob xchi'uc ta ati'ba 

sventa cht'ab ta avo'nton. 

9Ts'ibao ta yoyal ana xchi'uc ta sti' ana. 

Li Moisese laj yalbe ti ac'o xch'unbeic smantal Diose 

10“Li Muc'ul Dios cu'untique ta to xac' ochanic ta banamil ti bu yalojbe ono'ox ta 

jamal jmoltotic Abraham, Isaac, xchi'uc Jacob ta vo'one ti chac'bee. Ja' li jun banamil 

ti oy lec muc'tic lumetic toj c'upilic sba, ti muc vo'ocoxuc laj apasique. 

11Li naetique puru lequic li sbel nojemic oe, pero muc vo'ocoxuc laj anojesic. Oy lec 

joq'uetic ti muc vo'ocoxuc laj ajoq'uique. Oy ep ts'usubetic xchi'uc oliva te'etic ti muc 

vo'ocoxuc laj ats'unique. Pero vo'oxuc chc'ot ave'ic, chc'ot avuch'ic, jech lec chnoj 

ach'utic yu'un. 

12C'alal me ic'ot ta pasel jech chac c'u cha'al laj calboxuque, mu me xch'ay ta 

avo'ntonic li Muc'ul Dios ti ja' la sloq'uesoxuc tal ta Egipto ti bu to'ox oyoxuc ta 

mozoile. 

13Ja' no'ox xavich'ic ta muc' stuc li Muc'ul Dios cu'untique. Ja' no'ox xaquejan abaic ta 

stojol. C'alal me oy c'usi chavalic ti chava'anic testigoe, ja' me xavalbeic sbi li Diose. 

14Mu me ja'uc xbat avich'ic ta muc' li yan diosetique, ti ja' yich'ojic ta muc' li 

cristianoetic te ta lum yo' bu nopol nacaloxuc chac'ot achi'uquique. 

15Yu'un li Muc'ul Dios te oy ta atojolique, it'ix yo'nton me ja' chbat avich'ic ta muc' li 

yan diosetique. Jech xu' ch-ilin ta atojolic, xu' chayulesoxuc o acotolic. 

16“Mu me xaq'uelbeic yo'nton Muc'ul Dios cu'untic jech chac c'u cha'al la apasic ta 

Masahe. 

17Ja' lec junuc avo'nton ch'unbeic li smantaltaque xchi'uc li c'usitic yan yalojboxuc ti 

tsc'an chapasique. 

18Ja' me pasic li c'usitic tuq'ue xchi'uc li c'usitic lec chil Diose. Yu'un jech lec 

chabatic, xchi'uc jech chavich'ic li lequil osil ti yaloj ono'ox Muc'ul Dios chac'be 

jmoltotactic ta vo'onee. 

19Xchi'uc jech chac' jatovicuc batel scotol li avajcontraic chtal scontrainoxuc jech 

chac c'u cha'al yalojboxuc no'ox li Muc'ul Diose. 

20“C'alal me oy chc'ot sc'ac'alil jech ta sjac'boxuc li anich'nabique: ‘¿C'usi sventa ti 

tsc'an ta jch'untic li mantaletic xchi'uc li c'usitic yan yaloj Muc'ul Dios cu'untique?’, 

me xiique, 

21li vo'oxuque jech xavalbeic: ‘Yu'un li vu'uncutique ochemuncutic to'ox ta mozoil 

yu'un li faraón te ta Egiptoe. Pero li Muc'ul Dios cu'untique ja' la sloq'uesuncutic tal ta 

svu'el ta stsatsal stuc. 

22Li vu'uncutique laj quilcutic li muc'tic sq'uelubiltac stsatsal, xchi'uc ti xi'balic sba 

senyail la spas Muc'ul Dios te ta Egipto ta stojol li faraone xchi'uc li xchi'iltac te ta 

snae. 

23Ja' la sloq'uesuncutic tal. Laj yic'uncutic tal li' ta banamil ti yalojbe ono'ox 

jmoltotactic ta vo'onee. Jech laj yac'bun quich'cutic. 

24Ja' yu'un li Muc'ul Dios cu'untique laj yal ti ac'o jch'untic scotol li mantaletic li'i. 

Xchi'uc ti ja' ac'o quich'tic ta muc' stuque yu'un jech lec chijbatutic, xchi'uc jech 

chixchabiutic scotol c'ac'al jech chac c'u cha'al xchabiojutic li' ta orae. 

25Ja' yu'un li vu'utique toj lec ti me bijutic scotol c'ac'ale, yu'un jech ac'o c'otuc ta 

pasel cu'untic ta stojol Dios li mantaletic li'i, jech chac c'u cha'al yalojbutic ono'ox 

Muc'ul Dios ti ac'o jpastique’, utic li anich'nabique. 

Deuteronomio 7 

Itaq'uiatic ti mu xu' chich'ic ta muc' sloc'obal c'usitic oye 
(Ex. 34.11-17) 

1“Li Muc'ul Dios cu'untique ja' chayic'oxuc ochel ta banamil ti bu chayac'boxuc 

avich'ique. Xchi'uc ta snuts loq'uel ta atojolic li vucub muc'tic lum ti toj tsotsique: ja' 

li hetetique, li gergesetique, li amorretique, li canaanetique, li ferezetique, li 

hevetique, xchi'uc li jebusetique. 

2C'alal me la sta yorail laj yac' ta ac'obic Muc'ul Dios cu'untic li muc'tic lumetic le'e, 

xchi'uc me laj xa atsalique, nopic me ti oyic o ta sventa chich'ic ulesele. Me jutuc mu 

me c'usi xachapan achi'uquic. Mu me abuluc sba chavilic. 

3Mu me xavuts' avalalin aba achi'uquic, mu me xavaq'uic yic' sbaic aquerem atsebic 

xchi'uc li squerem stsebique. 

4Yu'un li stuquique ja' tsc'anic ti ac'o scomtsanic Dios li avol anich'onique ti ja' ac'o 

yich'ic ta muc' li yan diosetique, yu'un jech ac'o ilinuc ta atojolic li Muc'ul Diose. Jech 

jmaq'uel no'ox ta satil xu' chlic smiloxuc acotolic. 

5Li c'usi tsc'an chapasique, ja' tsc'an chajinesic scotol li scajleb smoton sdiosique. 

Lilinic scotol li tonetic xchi'uc li te'etic yich'ojic ta muq'ue. Chic'beic scotol li 

sloc'obal c'usitic yich'ojic ta muq'ue. 

6Yu'un li vo'oxuque ja' jun lum ti voc'biloxuc sventa ac'o avich'ic ta muc' stuc li 

Muc'ul Diose. Li Muc'ul Diose st'ujojoxuc loq'uel ta stojol li yantic lumetic li' ta 

banamile yu'un jech ac'o c'otanic ta mero steclumal. 

Sc'oplal c'usitic oy ta sventaic spasel li israeletique 

7“Ti jech la st'ujoxuc li Muc'ul Diose, ma'uc yu'un vo'oxuc toj muc'oxuc yu'un li 

yantic lumetique. Vo'oxuc bats'i biq'uitoxuc yu'unic. 

8Li Muc'ul Diose ja' la sloq'uesoxuc tal ta Egipto ti bu to'ox tiq'uiloxuc ta mozoile. Ta 

svu'el ta stsatsal la spojoxuc loq'uel tal ta sc'ob li faraone yu'un toj c'uxoxuc ta 

yo'nton, xchi'uc ja' laj yac' c'otuc ta pasel li c'usi xchapanoj ono'ox xchi'uc 

jmoltotactic ta vo'onee. 

9Ja' yu'un na'ic me ti ja' mero Dios stuc li Muc'ul Dios cu'untique. Jayc'oluc 

cristianoetic chjelov, me tsc'anic li Diose, me chch'unbeic smantaltaque; li Muc'ul 

Diose mu sjel yo'nton o. Persa chac' c'otuc ta pasel ta stojolic li c'usi xchapanoj 

ono'oxe. 

10Yan li boch'otic tscontrainic Diose, ta xules scotol. Chac'be stojol li c'usi tspasique. 

Ta ora no'ox chac'be stoj c'usi tspasic li boch'otic mu xich'ic ta muq'ue. 

11Ja' yu'un pasic me batel scotol li mantaletic yu'un Diose xchi'uc li c'usitic yan yaloj 

ti chacalboxuc ava'yic li' ta orae. Chanic me spasel batel. 

Tsta bendición li boch'otic chch'unbeic smantal Diose 
(Lv 26.3-13; Dt 28.1-14) 

12“Me chach'unic, me chapasic scotol li c'usitic laj xa ava'yic li'i, li Muc'ul Dios 

cu'untique jun yo'nton chac' c'otuc ta pasel li c'usi xchapanoj ono'ox xchi'uc 

jmoltotactic ta vo'onee. 

13Lec chasc'anoxuc. Chayac'boxuc ep bendición, xchi'uc chasbolesoxuc. Chac'be 

bendición noxtoc li anich'nabique xchi'uc li c'usitic oy avu'unique, ja' li trigoe, li 

ts'usube, xchi'uc li aceitee. Xchi'uc lec chch'i yol li avacaxique xchi'uc li achijique. 

Yu'un jech ono'ox yalojbe jmoltotactic ta vo'one ti chayac'boxuc scotol c'alal me te xa 

oyoxuc ta avosilique. 

14Li vo'oxuque ep bendición chavich'ic; ja' mu sta jech li yantic lumetique. Mu'yuc bu 

chloc' vinic antsetic avu'unic ti mu sna' x'alaj xnich'najique. Jech noxtoc mu'yuc bu 

chloc' yol ats'unub avovolic ti mu sna' x'alaj xnich'najique. 

15Li Muc'ul Diose mu xac' taluc chamel ta atojolic, xchi'uc muc xac' taluc li c'usitic 

toj chopolique, ti toj xi'balic sba jech chac c'u cha'al ava'yojbeic sc'oplal ic'ot ta pasel 

ta Egiptoe. Yan li avajcontraique chcac' taluc ta stojolic scotol, yu'un ac'o sta ep 

svocolic. 

16Li vo'oxuque ulesic me scotol li lumetic ti bu chayac'boxuc ta ac'obic li Muc'ul 

Diose. Mu me abuluc sba chavilic. Mu me xavich'beic ta muc' li c'usitic scuyoj ta 

sdiosique yu'un le'e ja' chaxch'ayoxuc ta be. 

17“Li vo'oxuque oy yic'al oy jech chlic anopic: ‘Li muc'tic lum le'e ja' toj ven epic; 

vu'utic mu'yuc eputic. ¿C'u x'elan xu' cu'untic ta jnutstic loq'uel?’, xachiic. 

18Pero mu me xaxi'ic yu'un. Na'ic me c'usi la spas Muc'ul Dios ta stojol li faraone 

xchi'uc ta stojol scotol li egiptoetique. 

19Na'ic me c'u x'elan li muc'tic sq'uelubiltac stsatsal laj yac' ta ilele. Vo'oxuc 

testigooxuc, yu'un laj avil ta asatic ti ta svu'el ta stsatsal la sloq'uesoxuc tal ta Egiptoe. 

Ja' no'ox jech xu' ta spas ta atojolic noxtoc te ta lumetic ti chaxi'ic yu'une. 

20Jech noxtoc me oy to bu cuxajtic chcomic, o me oy bu nac'ajtic chcomique, li 

Muc'ul Diose ta stac tal muc'ta xi'el ta stojolic, ja' ta x'ulesatic o. 

21Ja' yu'un mu me xaxi'ic yu'un. Yu'un li Muc'ul Dios avu'unic ti toj ech'em smuc'ul ti 

toj ech'em stsatsale, te xchi'inojoxuc. 

22Ta c'unc'un ta snuts loq'uel ta atojolic li cristianoetic ta muc'tic banamil le'e. Mu xu' 

ti ta jun no'ox velta chlaj avu'unic scotole. Yu'un me ta jun no'ox velta chlaj avu'unic 

scotole, ja' chbol ta ora li te'tical chonbolometique. Xu' ja' chlic yilbajinoxuc. 

23Pero li Muc'ul Dios avu'unique ta ono'ox xlic yac'boxuc ta ac'obic li muc'tic lum 

le'e, jech xu' chlic amilic ja' to me mu xa junuc chcom te ta atojolique. 

24Chayac'boxuc ta ac'obic noxtoc li ajvaliletic yu'unique. Vo'oxuc chalajesbeic 

sc'oplal li' ta banamil, yu'un jech mu'yuc xa boch'o tsna' o. Me junuc mu'yuc boch'o 

xu' chastsaloxuc. Ja' vo'oxuc chavulesic scotol. 

25Chic'beic noxtoc li sloc'obaltac sdiosique, pero mu me xpich'aj avo'ntonic yu'un li 

c'anal taq'uin xchi'uc li saquil taq'uin ti yich'ojan li sloc'obaltac sdiosique, yu'un me laj 

avich'ique, ja' xa laj apasic li c'usi toj chopol chil Muc'ul Diose. 

26Ja' yu'un mu me xavich'ic batel ta anaic li c'usi chopol chil Muc'ul Diose yu'un jech 

mu co'oluc chavich'ic ulesel achi'uquic. Yu'un le'e chapal chich' ulesel yu'un Dios, ja' 

yu'un li vo'oxuque ja' tsc'an ti chopol chavilique. 

Deuteronomio 8 

Muc ta vajuc no'ox chijcuxiutic 

1“Aq'uic me persa spasel scotol li mantaletic li' laj calboxuc ava'yique, yu'un jech xu' 

chacuxiic, xchi'uc jech cha'epajic. Jech chac'otic ta jun muc'ta lum, xchi'uc jech xu' 

avu'unic chavu'uninic li banamil ti yalojbe ono'ox Muc'ul Dios jmoltotactic ta vo'one 

chayac'boxuque. 

2Vuleso me ta avo'ntonic scotol c'u x'elan li be bu laj yic'oxuc tal cha'vinic (40) jabil 

ta xocol banamil li Muc'ul Dios cu'untique. Le'e ja' sventa la sbic'tajesoxuc, xchi'uc la 

sq'uelboxuc avo'ntonic, yu'un tsc'an tsna' me chac'an chach'unbeic, o me mu xac'an 

xach'unbeic li smantaltaque. 

3Ac'o me laj yac'boxuc ep avocolic, me la stsacoxuc vi'nal, pero ts'acal laj yac'boxuc 

yalel tal manavaj ave'ic ti mu xavotquinique, me ja'uc amoltotaquic ta vo'one muc 

xotquinic ec, yu'un chac' avilic ti muc ta vajuc no'ox ta xcuxi li cristianoe. Ja' ta xcuxi 

ta sventa scotol li sc'op chloc' ta ye li Muc'ul Diose. 

4Ti butic laxanovic tal cha'vinic (40) jabile, mu'yuc bu xlaj ac'u' apoq'uic xchi'uc 

mu'yuc bu isitub avacanic. 

5Na'ic me, li Muc'ul Dios cu'untique lec la stojobtasoxuc tal ta be jech chac c'u cha'al 

jun totil ti lec ta stojobtas xnich'one. 

6Ja' yu'un tsc'an chach'unbeic scotol li smantaltaque. Ich'ic me ta muc'. Pasic me 

scotol ti c'u x'elan la xchanubtasoxuc stuque. 

7Yu'un ja' chayic'oxuc batel ti bu mero lequil osile, ja' li jun lequil banamil ti oy ep 

lequil bevo'etic, lequil vo'etic, xchi'uc lequil nio'etic chloc'an ta stenlejaltic xchi'uc ta 

vitsetique. 

8Ja' jun banamil ti lec xac' trigo, cebada, ts'usub, higo, caranato, oliva, xchi'uc pome. 

9Te ta osile, mu xlo'ilaj avo'ntonic yu'un bu chata ave'elic xchi'uc c'usitic yan sc'an 

avu'unic, yu'un te no'ox chataic scotol. Te no'ox chataic tsatsal taq'uinetic ta tonetic, 

xchi'uc te no'ox chaloq'uesic cobre taq'uinetic ta vitsetic avu'unic. 

10C'alal me laj avo'ntonic ta ve'ele, lec noj ach'utic chava'yic. Pero ja' tsc'an 

chavalbeic slequilal, tsc'an chavich'ic ta muc' li Muc'ul Dios cu'untique yu'un toj lec li 

osil laj yac'boxuque. 

Taq'uiel ta sventa ti mu me xch'ay ta yo'ntonic Diose 

11“Q'uelo me abaic. Mu me xch'ay ta avo'ntonic li Muc'ul Dios avu'unique. Mu me 

xacomtsanic spasel li mantaletic yu'une xchi'uc li c'usitic yan yaloj ac'o apasique, ja' ti 

laj xa calboxuc ava'yic li' ta orae. 

12C'alal chlaj avo'ntonic ta ve'ele, lec noj ach'utic chavayic, xchi'uc jun avo'ntonic te 

nacaloxuc ta anaic ti bu chlic ameltsanique. 

13Xchi'uc chavilic ti ep chbol li avacaxique li achijique, xchi'uc li saquil taq'uin, li 

c'anal taq'uin avu'unique, xchi'uc scotol li c'usitic yan oy avu'unique, 

14Pero mu me teuc xlic atoy abaic o, xchi'uc mu me teuc xlic ch'ayuc o ta avo'ntonic li 

Muc'ul Dios cu'untic ti la sloq'uesoxuc tal ta Egipto bu to'ox tiq'uiloxuc ta mozoile. 

15Xchi'uc ti laj yac' jelovanic tal ta muc'ta xocol banamil ti toj xi'bal sbae, ti oy ep 

jti'val chonetic xchi'uc stsequetique, xchi'uc ti mu'yuc vo' tee. Pero laj yac' loc'uc ep 

vo' ta tsatsal ch'en, jech laj avuch'ic. 

16Xchi'uc ja' laj yac' manavaj ave'ic te ta xocol banamil ti mu xavotquinique, me ja'uc 

li amoltotaquic ta vo'onee mu xotquinic ec. Yu'un tsc'an ti ac'o bic'tajanique xchi'uc 

tsc'an tsq'uelboxuc c'u x'elan avo'ntonic ta stojol, pero ja' sventa alequilalic ic'ot ta 

ts'acal. 

17“Mu me jechuc xlic aval ta avo'ntonic: ‘Scotol li jc'ulejaltic li'i, la jtatic ta sventa 

yu'un toj lec xcac'tic’, mu me xachiic. 

18Tsc'an chana'ic ti ja' Muc'ul Dios cu'untic laj yac'boxuc atsatsalic ti jech laj ataic 

scotole. Yu'un ja' ic'ot ta pasel ta atojolic li c'usi xchapanoj ono'ox xchi'uc li 

amoltotaquic ta vo'onee. 

19“Pero me chlic ch'ayuc ta avo'ntonic li Muc'ul Dios cu'untique, me ja' chlic avich'ic 

ta muc' li c'usitic yan cuybilic ta diosetique, vu'un chacalboxuc li' ora ti ta jbel sc'oplal 

chavich'ic ulesel acotolique. 

20Jech chac c'u cha'al laj yulesan Muc'ul Dios cu'untic li muc'tic lum butic lajelovic 

tale, ja' no'ox jech chavich'ic ulesel acotolic ec me mu xach'unbeic c'usitic 

yalojboxuque. 

Deuteronomio 9 

Ja' Muc'ul Dios ta spas stuc scotol, mu ja'uc li israeletique 

1“A'yo me ava'yic, israeletic: ista xa yorail xu' chajelovic batel ta jot uc'um Jordán, 

xchi'uc yorail xa xu' chbat atsalic li muc'tic banamil ti toj tsotsic jech chac c'u 

cha'aloxuque, xchi'uc li muc'tic lumetic ti lec setbilic ta coraltonetic ti bats'i toyolique. 

2Li boch'otic te nacalique toj muc'tic, toj natic jech chac c'u cha'al li smomnich'nabtac 

Anaque. Li vo'oxuque ava'yojbeic sc'oplal ti mu'yuc boch'o xu' yu'un tstsal li 

smomnich'nabtac Anac ti toj muc'tic xchi'uc ti toj natique. 

3“Ja' yu'un li' ta orae, tsc'an chana'ic ti ja' ba'yucbe ta xbat avu'unic stuc li Muc'ul 

Diose, yu'un ja' jech chac c'u cha'al c'oc' ti xu' yu'un chchic' scotole. Ta asatic tslajes 

scotol, tsbic'tajes scotol li muc'tic banamile. Ja' yu'un li vo'oxuque jmaq'uel no'ox ta 

satil chanutsic loq'uel, chalajesic scotol jech chac c'u cha'al yaloj li Diose. 

4C'alal me laj xa snuts loq'uel ta atojolic scotol li Muc'ul Dios avu'unique, mu me 

jechuc xlic avalic: ‘Ta sventa ti toj lec c'usi la jpastique, ja' yu'un li Muc'ul Diose laj 

yac'butic quich'tic li banamil li'i’, mu me xachiic. Ti jech chasnutsboxuc loq'uel scotol 

li Muc'ul Diose, ja' ta scoj ti toj chopol c'usitic tspasic li stuquique. 

5Ma'uc ta sventa avabtelic, xchi'uc ma'uc ta sventa alequilic ti chavich'ic li banamile. 

Ja' ta scoj smulic ti chich'ic nutsel loq'uel yu'un li Muc'ul Diose, xchi'uc ja' chc'ot ta 

pasel ti jech ono'ox yalojbe li jmoltotactic ta vo'onee, ja' li Abrahame, li Isaaque, 

xchi'uc li Jacobe. 

6Tsc'an chana'ic ti ma'uc ta sventa yu'un lec c'usi chapasic ti jech chayac'boxuc lequil 

osil li Muc'ul Diose. Li vo'oxuque ja' jun lumoxuc ti toj toybaoxuque, ti toj tsots 

avo'ntonique. 

La sbajbeic smantal Dios israeletic te ta vits Horeb 
(Ex 31.18-32.35) 

7“Mu me xch'ay ta avo'ntonic ti ep laj avaq'uic ilinuc te ta xocol banamil li Muc'ul 

Diose. C'alal laloq'uic tal ta Egiptoe, xchi'uc c'alal to lavulic li'i, scotol ora laj 

abajilanbeic li smantale. 

8Laj asa'beic sc'ac'al yo'nton te ta vits Horeb, jech i'ilin ta atojolic. Jutuc xa muc 

xayulesoxuc o. 

9Li vu'une ja'o muyemun batel ta jolvits yu'un bat quich' tal li pech'ajtic ton yo' bu 

ts'ibabil li c'usitic xchapanoj Dios tspas ta atojolique. Te lijalij cha'vinic (40) c'ac'al 

xchi'uc cha'vinic (40) ac'ubal. Mu'yuc c'usi la jve'; mu'yuc c'usi laj cuch'. 

10Li Muc'ul Diose laj yac'bun li cha'pech ton ti ja' sts'ibaoj stuque. Ja' te ts'ibabil 

scotol li sc'op ti laj yalboxuc te ta yoc vits c'alal ic'opoj ta o'lol yat c'oc' c'alal te jmoj 

tsobolutic jcotoltique. 

11C'alal ista li cha'vinic (40) c'ac'al xchi'uc cha'vinic (40) ac'ubale, li Muc'ul Diose ja'o 

laj yac'bun li cha'pech ton yo' bu ts'ibabil scotol li c'usitic xchapanoje. 

12Jech laj yalbun: ‘Yalan batel ta ora, yu'un li achi'iltac ti laj aloq'ues tal ta mozoil ta 

Egiptoe, ich'ayic xa ta be. Ta ora no'ox la scomtsanic spasel li c'usitic laj calbeic ac'o 

spasique, yu'un laj xa spasic jun sloc'obal sdiosic ta unijesbil taq'uinetic’, xiyutun. 

13“Jech laj yalbun noxtoc: ‘Laj xa quil ti toj toybaic li achi'iltaque. Solel toj tsots 

yo'ntonic. 

14Q'uejo aba loq'uel li vo'ote yu'un ta xcules scotolic. J'ech'el ta jch'aybe o sts'unubalic 

li' ta banamil. Yan li vo'ote ta jboles ep anich'nab. Jun muc'ta lum ta xbat cu'un. 

Xjelov to jech yepal ta jboles jech chac c'u cha'al li achi'iltac li'i. Ta xcac'be ep 

stsatsalic noxtoc’, xiyutun. 

15“C'alal liyal tal ta vits ti bu tsaneme, te quich'oj yalel tal li cha'pech ton ti bu ts'ibabil 

scotol li c'usi xchapanoj Muc'ul Diose. 

16Pero c'alal laj quil ti ataoj xa ep amulic ta stojol li Muc'ul Diose, ti apasojbeic xa 

sloc'obal jcot unin vacax ta unijesbil taq'uinetique, la jna' ti yu'un xa laj acomtsanic li 

lequil be yu'un Muc'ul Diose. 

17Jech la jip ta banamil li cha'pech ton quich'oj yalel tale. Biq'uitic la jlilin ta asatic. 

18Ts'acal lic jquejan jba ta stojol Muc'ul Dios jech chac c'u cha'al ta jpas ono'oxe. 

Cha'vinic (40) c'ac'al xchi'uc cha'vinic (40) ac'ubal te oyun. Mu'yuc c'usi la jve'; 

mu'yuc c'usi laj cuch'. Pero vo'oxuc ta scoj amulic ti jech la jpase, yu'un laj apasic 

c'usi chopol ta sat li Muc'ul Diose; laj asa'beic sc'ac'al yo'nton. 

19Li vu'une lixi', yu'un ivinaj ti bats'i tsots ilinem ta atojolic li Muc'ul Diose yu'un 

jutuc xa mu laj yulesoxuc o acotolic. Pero li Muc'ul Diose laj to ya'ibun yan velta li 

jc'ope. 

20Jech noxtoc bats'i tsots i'ilin ta stojol li Aarone; jutuc xa mu la smil o. Pero li vu'une 

laj to jpoj. 

21Jech lic jtsac li sloc'obal tot vacax apasojic, ti ja' ta scoj laj ata amulic oe. La jip 

ochel ta c'oc'. Ts'acal biq'uitic la jlilin, ja' to ti c'alal xco'laj xchi'uc pucuc icom cu'une. 

Jech bat jip ochel ta uc'um ti te chyal tal ta vitse. 

22“Jech noxtoc c'alal te oyutic ta Tabera, ta Masah, xchi'uc ta Kibrot-hataavae, laj 

ono'ox asa'beic sc'ac'al yo'nton noxtoc li Muc'ul Diose. 

23Xchi'uc c'alal laj yalboxuc ti ac'o xa loc'anic tal ta Cades-barnea yu'un ac'o bat 

avich'ic li banamil ti bu sc'oplal chayac'boxuque, muc xach'unic noxtoc. Laxi'ic; muc 

xach'unic ti xu' yu'un chascoltaoxuque. 

24Ta sliqueb c'alal lic jchi'inoxuc tale, mu'yuc ono'ox xquil ti lec jch'unej 

mantaloxuque. ¡Puru jbajmantaloxuc ono'ox ta stojol li Muc'ul Diose! 

25C'alal la sibtasoxuc Muc'ul Dios ti ta ox xayulesoxuc acotolique, li vu'une te 

quejelun o cha'vinic (40) c'ac'al xchi'uc cha'vinic (40) ac'ubal. 

26Ep la jc'anbe vocol li Muc'ul Diose. Jech laj calbe: ‘Cajval, Muc'ul Dios, mu me 

xavules li jchi'iltaque yu'un vo'ot laj aloq'ues tal ta mozoil te ta Egipto ta avu'el ta 

atsatsal. 

27Mu me xch'ay ta avo'nton li avajtuneltaque, ja' li Abrahame, li Isaaque, xchi'uc li 

Jacobe. Mu xavac' ta avo'nton smulic li jchi'iltac, ti toj toybaique xchi'uc ti toj 

jbajmantaletique. 

28Yu'un jech mu xliquic ta lo'il li egiptoetic ti bu laj aloq'uesic tale: Li Muc'ul Dios 

yu'unique muc xu' yu'un laj yac' ochuc ta banamil ti bu sc'oplal chac'bee. Yu'un 

chopol yo'nton ta stojolic, jech yu'un la sloq'ues batel li' ta Egipto sventa bat yac' 

chamicuc te ta xocol banamil, mu xiicuc. 

29Yu'un li stuquique ja' lum avu'un. Ja' ateclumal yu'un vo'ot laj aloq'ues tal ta Egipto 

ta avu'el ta atsatsal’, xichi ta stojol li Muc'ul Diose. 

Deuteronomio 10 

La xcha'ach'ubtas c'usi xchapanoj li Diose 
(Ex 34.1-10) 

1“Li Muc'ul Diose jech laj yalbun: ‘Ajano yan cha'pechuc ton, co'ol jech chac c'u 

cha'al ta ba'yuque, xchi'uc paso junuc caxa. Me imeltsaj avu'une, muyan tal li' ta vitse 

yu'un oy c'usi chacalbot. 

2Yu'un li cha'pech ton chavich' tale, ja' te ta jts'iba yan velta li c'usitic ts'ibabil ono'ox 

cu'un ti laj avoq'ue. Me la jts'ibae, ja' te xatic' ta caxa ti laj calbot ac'o apase’, xiyutun. 

3“Jech la jpas li caxae, ta acasia te' la jpas, xchi'uc la jcaan li cha'pech tone. Laj quich' 

muyel ta jolvits. 

4Li Muc'ul Dios cu'untique lic sts'iba yan velta ta cha'pech ton li lajuneb mantaletic 

jech chac c'u cha'al laj ono'ox spas ta sba velta c'alal la sc'opanoxuc ta o'lol yat c'oc' te 

ta vits Sinaí c'alal te jmoj tsoboloxuc acotolique, te laj yac'bun ta jc'ob. 

5Jech liyal tal ta yoc vits. Vul jtic' ta xcaxail jech chac c'u cha'al yalojbun ono'ox li 

Muc'ul Diose. Jech te tiq'uil icom o. 

6(Li israeletique iloq'uic ta joq'uetic ta jaacán, ibatic ta Mosera. Te c'ot chamuc li 

Aarone, te la smuquic. Li jun xnich'on, Eleazar sbie, ja' la stsacbe yabtel li stote. 

7Ts'acal iloq'uic batel, ibatic ta Gudgoda. Ts'acal iloq'uic batel, ibatic ta Jotbata, ja' jun 

banamil ti bu ep ta xloc' vo'e. 

8Ja'o yorail lic t'ujaticuc yu'un Dios li smomnich'nabtac Levie, yu'un ja' chich'beic 

batel li xcaxail smantal Muc'ul Diose, xchi'uc ja' te chcomic o ta stojol, ja' te chtunic 

o, xchi'uc ja' yabtel chaq'uic bendición ta sventa Muc'ul Dios cu'untic jech chac c'u 

cha'al tspasic li' ta orae. 

9Yu'un li levietique mu'yuc chich' yosilic jech chac c'u cha'al chich'ic li yantique. 

Yu'un ja' yosilic c'otem ti chtunic yu'un Muc'ul Dios jech chac c'u cha'al yaloj 

ono'oxe.) 

10“Li vu'une cha'vinic (40) c'ac'al, cha'vinic (40) ac'ubal te oyun ta jot vits jech chac 

c'u cha'al ta sba veltae. Li Muc'ul Diose laj ya'ibun yan velta li jc'ope, jech muc 

xayulesoxuc li vo'oxuque. 

11Jech laj yalbun: ‘Batan, bat chapano aba yu'un chavic' batel li achi'iltaque, yu'un 

chbat atsalic li lum ti bu caloj ono'ox chcac'beic li amoltot ayame'ic ta vo'onee’, 

xiyutun. 

Laj yal Dios c'usi ac'o spasic li israeletique 

12“Jchi'iltac israeletic, tana li'i, ¿c'usi tsc'an ac'o apasic li Muc'ul Dios cu'untique? Ja' 

no'ox tsc'an ti ac'o avich'ic ta muq'ue, xchi'uc ti ac'o atamic batel li lequil be yu'une. 

Jech c'anic me ta scotol ajol avo'ntonic. 

13Xchi'uc pasic me li mantaletic yu'une, yu'un jech lec chabatic. 

14Na'ic me, li Muc'ul Dios cu'untique ja' yu'un li vinajele, xchi'uc li c'usitic oy ta ven 

toyol ti mu xa xquiltique, xchi'uc li banamile, xchi'uc scotol li c'usitic te oye. 

15Pero li Muc'ul Diose ja' stuc la st'uj li amoltotic ta vo'onee, jech la xc'uxubin. Ts'acal 

la st'ujbe li smomnich'nabtaquique, ja' li vo'oxuque. La st'uj loq'uel ta scotol yantic 

lum jech chac c'u cha'al chavilic li' ta orae. 

16“Comtsano ta avo'ntonic c'usi yaloj li Muc'ul Diose, jech chac c'u cha'al circuncisión 

ti j'ech'el chcom senyail ta abec'talique. Mu me staojuc yav ti toj toybaoxuque. 

17Yu'un li Muc'ul Dios cu'untique ja' Dios yu'un scotol li yan diosetique, xchi'uc ja' 

Ajvalil yu'un scotol li ajvaliletique. Ja' no'ox stuc sventainoj scotol, ech'em tsatsal. Ja' 

no'ox stuc xi'bil. Muc t'ujbiluc no'ox tspas li boch'o chc'uxubine. Muc ta taq'uinuc 

chac' li c'uxubinele. 

18C'ux ta yo'nton li me'on ololetic xchi'uc li me'on antsetique. C'ux ta yo'nton, chac'be 

sve'el, chac'be sc'u' li yanlumetic te nacal ta alumalique. 

19Ja' no'ox jech ec li vo'oxuque c'anic me li yanlum te achi'uquique. Na'ic me ti ja' 

jech yanlumoxuc ec ti c'alal te to'ox oyoxuc ta Egiptoe. 

20“Ich'ic me ta muc' li Muc'ul Diose cu'untique. Ja' no'ox me xaquejan abaic ta stojol. 

Junuc me avo'ntonic ta stojol. C'alal me oy c'usi chac'an chavalic ti chava'anic 

testigoe, ja' me xava'anic ta testigo stuc li Muc'ul Diose. 

21Yu'un ja' no'ox stuc xu' chich' albel slequilal, ja' no'ox stuc Dios cu'untic ti laj 

yac'butic quiltic muc'tic sq'uelubiltac stsatsal la spas ta jtojoltique. 

22C'alal ic'otic ta Egipto banamil li jmoltot jyame'tic ta vo'onee, ja' no'ox oy lajuneb 

xchanvinic (70) ta scotolic, pero li Muc'ul Dios cu'untique, laj xa yac' bolcutic jech 

chac c'u cha'al c'analetic ta vinajel. 



353 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

Deuteronomio 11 

Ivinaj smuc'ul Dios ta stojol li israeletique 

1“Li vo'oxuque c'anic me li Muc'ul Dios cu'untique. Ch'unbeic li sc'ope xchi'uc li 

smantaltaque xchi'uc li c'usitic yan yaloje. 

2Vuleso me ta avo'ntonic c'u x'elan li tojobtasel chac' Muc'ul Dios cu'untique. Li 

avalab anich'nabique mu'yuc yilojic li stuquique jech mu sna'ic. Yan li vo'oxuque 

xana'ic lec c'u x'elan li svu'el stsatsale, 

3xchi'uc c'u x'elan li muc'tic sq'uelubil stsatsal la spas ta Egipto ta stojol li faraone 

xchi'uc ta scotol li yosilale. 

4Xana'ic noxtoc c'usi la spasbe xchi'uc sca'ic xchi'uc scaretaic sventa pleito li egipto 

soldadoetique, xana'ic ti laj yac' muquicuc ta vo' te ta Tsajal Nab c'alal la snutsoxuc 

tal ta anile, laj yules o ta j'ech'el. 

5Vuleso me ta ajolic scotol li c'usi la spas tal ta atojolic te ta xocol banamile, xchi'uc 

c'alal to lavulic li'i. 

6Na'ic me c'usi la spasbe noxtoc li Datán, li Abiram, ja' li xnich'nabtac Eliab 

smomnich'nab Rubene. Ijav li banamile, jech te i'ochic yalel scotolic c'alal ta yajnil 

xnich'nabic, c'alal ta scarpanaic, xchi'uc scotol c'usitic oy yu'unic, xchi'uc c'alal ta sca' 

xvacaxic. Ta stojol scotol jchi'iltactic ta israelal ti jech ic'ot ta pasele. 

7Jech laj avil ta asat atuquic li c'usitic toj tsotsic la spas Muc'ul Dios cu'untique. 

Sc'oplal bendición chich'ic te ta banamil ti bu sc'oplal ch-ac'batique 

8“Ch'unic me scotol li mantaletic li' laj calboxuc ava'yique, yu'un jech chata ep 

atsatsalic, xchi'uc jech xu' chavich'ic li banamil bu chbat apojique. 

9Xchi'uc jech jal chacuxiic te ta avosilic ti albilic ono'ox yu'un Muc'ul Dios jmoltot 

jyame'tic ta vo'one ch-ac'batic xchi'uc smomnich'nabique. Ja' li banamil bu ep ta xloc' 

ya'lel xchu' vacax xchi'uc pom jech chac c'u cha'al chloc' vo'e. 

10Li banamil chbat apojique mu ja'uc jech chac c'u cha'al te ta Egipto ti bu laloq'uic 

tale. Yu'un c'alal laj ats'unbeic sbec' li ts'unubiletic avu'unique, tsots ta at'esel ava'yic 

jech chac c'u cha'al tspasic te ta ts'unubaltic. 

11Pero li osil bu chbat avich'ique, oy lec svitstical, oy lec stenlejaltic, xchi'uc ja' 

chat'es stuc li vo' chyal tal ta vinajele. 

12Ja' jun banamil ti lec chabibil yu'un Muc'ul Diose. Te sq'ueloj o ta sjunul jabil. 

13“Me chach'unic scotol li mantaletic li' laj calboxuc ava'yique, me j'ech'el chac'anic o 

li Muc'ul Dios cu'untique, xchi'uc me scotol avo'ntonic chavich'ic o ta muq'ue, 

14ta xac' taluc lec vo' ta yorail li vo'olaltic ta otoño xchi'uc ta primavera, yu'un jech lec 

chloc' trigo, aceite xchi'uc ya'lel ts'usub avu'unic. 

15Jech noxtoc chac' ch'iuc lec vomoletic ta avosilic sventa aca' avacaxic. Jech chata 

lec ave'elic xchi'uc scotol c'usi chtun avu'unic. 

16Pero q'uelo abaic. Mu me xalajic ta lo'lael. Mu me xacomtsanic li Muc'ul Diose. Mu 

me ja'uc xbat avich'ic ta muc' li yan diosetique. Mu me ja'uc xaquejan abaic ta stojol. 

17Yu'un li Muc'ul Diose ta me x'ilin ta atojolic me jech chapasique. Jech mu xac' taluc 

vo' ta avosilic, jech mu xch'i o li c'usitic chats'unique. Jech ta ora no'ox xu' te 

chachamic ta lequil banamil ti bu chayac'boxuc li Muc'ul Dios cu'untique. 

18“Comtsano lec ta ajol ta avo'ntonic li c'usitic laj cal ava'yique. Chuco ta ac'obic, 

xchi'uc ta ati'baic yu'un jech cht'ab ta avo'ntonic. 

19Chanubtasic lec li anich'nabique. Alilanbeic buyuc no'ox oyoxuc, me ta anaic me ta 

be, xchi'uc c'alal chavayic c'alal chaliquic. 

20Ts'ibao ta yoyal anaic xchi'uc ta sti' anaic. 

21Yu'un jech ep c'ac'al chacuxiic achi'uc avalab anich'nabic te ta avosilalic ti bu yaloj 

ono'ox Muc'ul Dios chac'be jmoltotactic ta vo'onee. Ja' jech yepal c'ac'al xu' chacuxiic 

jech chac c'u cha'al yepal c'ac'al li' oy li vinajel banamile. 

22“Me scotol avo'nton chach'unic li mantaletic li' laj calboxuc ac'o apasique, xchi'uc 

me j'ech'el ac'anojic o li Muc'ul Dios cu'untique, me ja' chatamic batel li lequil be 

yalojboxuque, 

23ja' stuc ta snuts loq'uel ta atojolic li cristianoetic ta muc'tic lumetique, xchi'uc xu' 

avu'un chatsalic li lumetic ti ja' toj ven epique xchi'uc ti ja' xjelov xu' yu'unic jech 

chac c'u cha'aloxuque. 

24Ti bu c'alal ch-ech' ateq'uique, ja' te chanaquiic o. Li sts'aquil avosilique te xlic ta 

xocol banamil c'alal to ta Líbano. Xchi'uc te xlic ta uc'um Éufrates, xc'ot c'alal to ta 

muc'ta nab Mediterráneo. 

25Mu'yuc boch'o xu' chastsaloxuc, yu'un li Muc'ul Dios cu'untique ja' chac'be tal 

muc'tic xi'el ta stojolic ti butic chajelovic batel jech chac c'u cha'al yaloj ono'oxe. 

26“Li' ta orae, oy chib li c'usi chcac' at'ujique: bendición xchi'uc vocoletic. 

27Chavich'ic bendición me chach'unic li smantaltac Muc'ul Dios li' chacalboxuc ta 

orae. 

28Chata ep avocolic me ja' chbat avich'ic ta muc' li yan diosetic ti mu xavotquinique, 

me ja' chlic abajbeic smantaltac li Muc'ul Dios cu'untique, xchi'uc me ja' 

chacomtsanic li tuq'uil be chacalboxuc li' ta orae. 

29“C'alal me laj yac' ochanic batel ta banamil li Muc'ul Dios cu'untic bu chbat 

apojique, te xc'ot avalbeic sc'oplal li bendición ta vits Gerizime, te xc'ot avalbeic 

sc'oplal li vocol ta vits Ebale. 

30Li vitsetic le'e, ja' te ta jot uc'um Jordán ta stuq'uil li be xbat ta smaleb c'ac'ale. Ja' te 

ta yosilal li canaanetic te nacajtic ta stenlejaltic ta stuq'uil Gilgal ta nopol muc'tiquil 

tsatsal te'etic ta More. 

31Li vo'oxuque jutuc xa sc'an sta yorail chajelovic batel ta jot uc'um Jordán, yu'un 

chbat apojic li osil ti sc'oplal chayac'boxuc Muc'ul Dios cu'untique. C'alal me te xa'ox 

oyoxuque, me avich'ojic xa'ox li osile, 

32pasilanic me scotol li mantaletique xchi'uc li c'usitic yan tsc'an chapasic li' laj 

calboxuque. 

Deuteronomio 12 

Jun no'ox yav bu xu' chich'ic ta muc' li Diose 

1“Li'i ja' li mantaletique xchi'uc scotol li c'usitic yan yaloj Muc'ul Dios tsc'an 

chapasilanic ti jayib c'ac'al cuxuloxuc te ta avosilalic ti yaloj ono'ox Muc'ul Dios 

chayac'boxuque, ja' li Dios yu'un jmoltot jyame'tic ta vo'one. 

2“C'alal me laj avich'beic yosilal li lumetic ti sc'oplal chavich'ique, ulesic me scotol li 

c'usitic te yac'ojic ta yaviltac yo' bu chich'ic ta muc' sdiosique, buyuc no'ox, me ta 

vitsetic, me ta tseltseltic, me ta yolon te'etic. 

3Vuq'uesbeic noxtoc li scajleb smoton sdiosique. Biq'uitic xalilinic li tonetique. 

Chiq'uic li te'etic bu va'ajtic yu'unic chich'ic ta muq'ue, voc'beic scotol li sloc'obaltac 

sdiosique. Lajesbeic sc'oplal, jech mu'yuc xa boch'o tsna'ilan o. 

4“Li Muc'ul Dios cu'untique mu jechuc tsc'an chquich'tic ta muc'. 

5Ja' yu'un ta st'ujboxuc junuc yav te ta atojolic ti jaychopoxuque; ja' yav yich'ubil ta 

muc' ta xc'ot o. C'alal me la st'ujboxuque, ja' no'ox xu' te chbat avich'ic ta muc'. 

6Xu' te chbat amilic, chbat achiq'uic li achijic avacaxic sventa chavich'ic ta muq'ue. Te 

xavich'ic batel li jujun ta lajuneb chavaq'uique, xchi'uc li c'usitic chapal avu'unic 

chavaq'uique. Xchi'uc te xavich'ic batel noxtoc li smoton Dios ti slequil no'ox 

avo'nton chavaq'uique, xchi'uc li sba yol avacaxic, sba yol achijique. 

7Te xave'ic achi'uc avajnil anich'nabic ta stojol li Muc'ul Dios cu'untique. Jech xcuxet 

no'ox avo'ntonic ta sventa ti oy c'usi lec chloc' ta avabtelique yu'un yac'ojboxuc ep 

bendición li Muc'ul Dios cu'untique. 

8“Me lac'otic tee, mu xu' chc'ot apasic jech chac c'u cha'al ta jpastic li' ta ora, ti ta 

jpastic c'usi lec chca'itic jujunutique. 

9Yu'un mu'yuc to ataojic li jun avavilic bu chacux avo'ntonic ti yaloj ono'ox Muc'ul 

Dios chayac'boxuque. 

10Pero c'alal me lajelovic batel ta jot uc'um Jordane, me te xa'ox nacaloxuc ta banamil 

ti bu chayac'boxuque, chac' acux avo'ntonic yu'un mu'yuc xa chascontrainoxuc li 

avajcontraic ti te nacalic ta jujujot avosilalique. Jun xa avo'ntonic te nacaloxuc. 

Mu'yuc xa xi'el chava'yic. 

11Ja' yu'un xu' xa te chbat avaq'uic scotol ta yavil bu chast'ujboxuc Muc'ul Dios li 

c'usitic calojboxuc ono'oxe: ja' li milbil matanal, xchi'uc li chic'bil matanal sventa 

chquich'tic ta muq'ue, xchi'uc li jujun ta lajunebe, xchi'uc scotol li c'usitic chapal 

sc'oplal avu'unic chavaq'uique, xchi'uc li c'usitic lequic at'ujojic ti avalojic ta stojol 

Muc'ul Dios chavaq'uique. 

12Pasic lec q'uin te ta stojol Muc'ul Dios cu'untic achi'uc anich'nabic, amozoic, xchi'uc 

li levietic ti te co'ol nacaloxuc achi'uquique, yu'un li stuquique mu'yuc chich' yosilic te 

ta atojolic. 

13“Q'uelo me abaic. Mu me buyuc no'ox xachic'beic smoton li Muc'ul Dios 

cu'untique. 

14Ja' no'ox te xbat amilic ta yavil ti bu t'ujbil yu'un stuc ta stojol jchopuc 

jchi'iltactique. Ja' te xbat apasic scotol li c'usitic laj calboxuque. 

15“Pero me oy chac ati' ava'yic ti'bole, xu' chamilic c'usiuc no'ox ora tsc'an avo'ntonic 

te ta alumalic, ja' ti c'u yepal yac'ojboxuc bendición li Muc'ul Dios cu'untique. 

Boch'ouc no'ox xu' tsti', ac'o me yac'oj sba ta lecubtasel, o me mu'yuc. Ac'o jechuc 

no'ox chava'yic jech chac c'u cha'al chati'ic te'tical chij, o me vaxaq'uelum. 

16Yan li xch'ich'ale mu xu' chati'ic. Malic batel jech chac c'u cha'al vo'. 

17“Yan li jun ta lajuneb chavaq'uique, me trigo, me ya'lel ts'usub, me aceite, o me sba 

yol achijic, avacaxic, o me ja' li c'usi avalojic xa ta stojol Dios chavaq'uique, xchi'uc li 

smoton Dios ti ta yutsil avo'nton chavaq'uique, mu xu' te no'ox chati'ic, mu xu' te 

no'ox chave'ic ta alumalic. 

18Ja' tsc'an te chave'ic ta stojol Muc'ul Dios ta yavil ti t'ujbil yu'une. Te xave'ic achi'uc 

anich'nabic, amozoic, xchi'uc li levietic ti te co'ol nacaloxuc achi'uquique. Jech xcuxet 

avo'ntonic ta sventa ti oy c'usi lec chloc' ta avabtelique. 

19Ti jayib c'ac'al chacuxiic ta avosilalique, me jutuc mu me xch'ay ta avo'ntonic 

scoltael li levietique. 

20“C'alal me laj xa smuq'uibtas batel avosilic Muc'ul Dios cu'untic jech chac c'u cha'al 

yaloj ono'oxe, me oy chac ati' ava'yic ti'bole, xu' chamil ati'ic c'usiuc ora tsc'an 

avo'ntonic. 

21Me nom to nacaloxuc bu ta st'ujboxuc yavil yich'ubil ta muc' li Muc'ul Diose, xu' 

chamil ati'ic avacaxic achijic ti yac'ojboxuc Diose. Xu' chati'ic te yo' bu nacaloxuc c'u 

yepal chac'anic jech chac c'u cha'al calojboxuc ono'oxe. 

22C'alal chati'ique, ac'o jechuc no'ox chava'yic jech chac c'u cha'al te'tical chij, o me 

vaxacq'uelum. Xu' tsti' boch'ouc no'ox, ac'o me yac'oj sba ta lecubtasel, o me mu'yuc. 

23Yan li xch'ich'ale mu xu' chati'ic, yu'un ja' te cuxul o; jech mu xu' te capal chati'ic 

xchi'uc sbec'tal li xcuxlejale. 

24Li c'usi tsc'an chapasique, malic batel jech chac c'u cha'al vo'. 

25Mu me xati'ic, yu'un jech lec chabatic xchi'uc avalab anich'nabic ta sventa ti ja' 

chapasic c'usi tuc' ta stojol li Muc'ul Diose. 

26Yan li c'usi avoc'ojic xa ta sventa smoton Muc'ul Dios cu'untique, xchi'uc li c'usi 

avalojic xa ta jamal chavac'beique, te xbat avaq'uic ta yavil ti bu t'ujbil yu'une. 

27Te xachiq'uic ta sba scajleb smoton Dios li matanal avu'unique. Li xch'ich'ale te 

xamalic ta sba scajleb smoton li Muc'ul Dios cu'untique, yan li sbec'tale xu' chati'ic. 

28“A'yo me ava'yic. Ch'unic me scotol li c'usitic laj calboxuque, yu'un jech lec 

chabatic achi'uc avalab anich'nabic me ja' chapasic c'usitic tuc' xchi'uc c'usi lec chil li 

Muc'ul Diose. 

Pajesel ta sventa yich'el ta muc' sloc'obal c'usitic oy 

29-30“C'alal me laj yules scotol muc'tic lum li Muc'ul Dios cu'untic bu chbat atsalique, 

me mu'yuc xa'ox yajval scotole, ich'beic scotol li yosilalique. Te naclanic o. Pero 

q'uelo me abaic, mu me ja'uc xachanbeic li stalelique, mu me xabatic yo' bu oy li 

sloc'obal sdiosique, mu me ja'uc xlic avich'ic ta muc' ec. 

31Mu me jechuc xapasic ta stojol li Muc'ul Dios cu'untique. Yu'un li c'usi toj chopol ta 

pasel chil Muc'ul Dios ti mu xa sts'ic yu'une, ja' ti c'u x'elan chich'ic ta muc' sdiosic li 

yantic banamil le'e. Yu'un toj ech'em xa no'ox ibat yu'unic, c'alal xa ta xnich'nabic 

tsmilic, chchiq'uic ta c'oc' ta sventa smoton li sdiosique. 

32“Pasilanic me scotol c'ac'al li c'usitic laj calboxuc ava'yique. Mu me xabolesic, mu 

me xach'ayesic. 

Deuteronomio 13 

1“C'alal me oy chlic junuc j'alc'op te ta atojolique, o me chlic junuc boch'o sna' yalbel 

smelol vaychiletique, me chayac'boxuc avilic junuc senyail o sq'uelubil ti xu' yu'une, 

2me oy chc'ot ta pasel yu'une, me jech chlic yalboxuc: ‘Batic ta stojol yan diosetic ti 

mu xavotquinique; bat quich'tic ta muc'’, me xayutoxuque, 

3mu me xach'unic. Yu'un li Muc'ul Dios cu'untique ja' no'ox tsc'an ta sq'uelboxuc 

avo'ntonic me ta melel avich'ojic ta muc' ta scotol ajol avo'ntonic. 

4Ja' no'ox me xats'aclinic o li Muc'ul Dios cu'untique. Ja' no'ox xavich'ic ta muc' stuc. 

Ch'unbeic me li smantaltaque. A'ibeic li sc'ope. Tsobo abaic ta yich'el ta muc'. Te me 

oyanic o ta stojol. 

5Li j'alc'ope o me ja' li boch'o sna' yalbel smelol vaychile, ac'o yich' milel, yu'un jech 

xu' chlaj o sc'oplal li c'usi chopol chlic te ta atojolique. Yu'un ja' ta xchanubtasoxuc ti 

ac'o abajbeic smantal li Muc'ul Dios cu'untic ti la sloq'uesoxuc tal ta mozoil ta 

Egiptoe. Xchi'uc ja' chayalboxuc ti ac'o acomtsanic li be yu'un Muc'ul Dios ti 

yalojboxuc tsc'an ja' chatamic batele. 

6“Me oy achi'ilic ta voq'uel, o me aquerem atsebic, me avajnilic ti lec ac'anojique, o 

me yan achi'ilic ti bats'i lec ac'anoj aba achi'uquique, me ta sujoxuc batel ta mucul 

yu'un ac'o bat avich'ic ta muc' li c'usitic cuybilic ta diosetic ti mu xavotquinique 

xchi'uc muc xotquinic ec li atot ame'ique, mu me xach'unic. 

7Yu'un ja' sdiosic li cristianoetic ta lumetic ta nom ta noch' ta sjoylijil ti bu 

nacaloxuque. 

8Mu me xbat apasic li c'usi tsc'anique. Me jutuc mu me xavich'ic ta muc'; mu me 

abuluc sba xavilic. Mu me xc'uxubaj ta avo'ntonic. Mu me teuc no'ox xamuc ta 

avo'ntonic. 

9Milic ta ora li boch'o jech chayalboxuque. Vo'oxuc ba'yuc xavac' ac'obic ta stojol. 

Ts'acal ac'o talicuc ec li yepal achi'iltaquique. 

10Ac'beic ton, ja' to me ichame. Yu'un tsc'an ac'o acomtsanic li Muc'ul Dios cu'untic ti 

la sloq'uesoxuc tal ta mozoil ta Egiptoe. 

11Me jech chapasique, jech chlic sna'ic scotol li israeletique. Chlic ochuc xi'el ta 

yo'ntonic, jech mu'yuc boch'o chlic spas jech yan velta. 

12“Me oy chava'ibeic sc'oplal ti oy viniquetic tsbajbeic smantal Dios ta junuc lum ti 

bu chayac'boxuc Muc'ul Dios sventa chanaquiique, 

13me chava'yic ti ja' ta chch'ayes ta be li xchi'iltaquique, me ta sujic ta yich'el ta muc' 

yantic diosetic ti mu xavotquinique, 

14li vo'oxuque tsc'an chajaq'uic lec me melel. Me laj ava'yic ti ja' melele, me jech 

spasoj te ta atojolic li c'usi toj chopole, 

15milic ta espada scotol li boch'otic te nacalic ta lume, milic c'alal ta sts'unub yovolic. 

Ulesic o scotol li c'usitic te oye. 

16Tsobbeic scotol li sc'ulejalique, bat aq'uic ta o'lol yut slumalic. Ac'beic sc'ac'al li 

lume. Chiq'uic scotol li c'usitic laj apojbeique. Ac'o lajuc ta c'oc' scotol, ja' co'ol jech 

chac c'u cha'al chic'bil matanal chc'ot ta stojol li Muc'ul Dios cu'untique. Li lum le'e 

ac'o comuc ta sbusleb tonetic. Mu'yuc xa bu chich' cha'va'anel o yan velta. 

17“Me jutuc mu me xavich'ic comel li c'usi albil sc'oplal chich' ulesel oe, yu'un jech 

mu x'ilin ta atojolic li Muc'ul Diose. Jech c'uxoxuc o ta yo'nton, xchi'uc jech chac' 

bolanic jech chac c'u cha'al yalojbe ono'ox li jmoltot jyame'tic ta vo'onee. 

18Ja' no'ox venta me chach'unbeic scotol li c'usi chayalboxuque, xchi'uc me chapasic 

scotol li mantaletic laj calboxuc ava'yic li' ta orae, xchi'uc me ja' chapasilanic li 

c'usitic lec chile. 

Deuteronomio 14 

1“Vo'oxuc li xnich'naboxuc Muc'ul Dios cu'untique, mu me xayayijes abec'talic, mu 

me xaloc' stsotsil ajolic ti c'alal oy boch'o chchame. 

2Yu'un li vo'oxuque steclumaloxuc o li Muc'ul Dios cu'untique. Voc'biloxuc yu'un. Ja' 

la st'ujoxuc loq'uel ta scotol li lumetic li' ta banamile yu'un ac'o yu'uninoxuc o. 

Sc'oplal chonbolometic stac' ti'el xchi'uc mu stac' ti'el 
(Lv 11.1-47) 

3“Mu me xati'ic li c'usitic chopolique. 

4“Li' chacalboxuc sbi scotol li chonbolometic ti xu' chati'ique: ja' li vacaxe, li chije, li 

tentsune, 

5li vaxaq'uelume, li gacela chije, li gamo chije, li te'tical tentsune xchi'uc scotol li 

jaychop antílope chijetique. 

6Jech noxtoc xu' chati'ic scotol li chonbolometic ti chcha'xax sve'elique xchi'uc ti 

cha'xol svoyique. 

7Pero li yantic chonbolometic ti mu xu' chati'ique, ac'o me chcha'xax sve'elic o me 

cha'xol svoyic ja' li'i: “Camello, liebre ti xco'laj xchi'uc t'ule, xchi'uc cotom, le'e mu 

me xati'ic ac'o me sna' xcha'xax sve'elic, pero muc cha'xoluc svoyic. 

8“Li chitome cha'xol svoy pero mu sna' xcha'xax sve'el. Mu me xati'ic xchi'uc mu me 

xapicbeic sbec'tal ti c'alal chamen xae. 

9“Jech noxtoc li c'usitic ch'iemic ta vo'e, xu' chati'ic ti bu oy xic' xchi'uc smerioale. 

10Yan ti bu mu'yuc xic' xchi'uc smerioale, mu me xati'ic, yu'un mu stac' ti'el. 

11“Jech noxtoc xu' chati'ic li mutetic ti stac' ti'ele. 

12Pero oy yantic ti mu xu' chati'ique: ja' li xique, li muc'tic xique, li ic'al xique, 

13li milano mute xchi'uc scotol li jaychop xiquetic ti halcones sbiique, 

14xchi'uc scotol li jaychop jojetique, 

15xchi'uc li muc'ta mut avestruz sbie, xchi'uc li cuxcuxe, xchi'uc li saquil mutal nabe, 

xchi'uc li jaychop bic'tal xiquetique, 

16xchi'uc li curutsuque, li ibis mute, li saquil pech'al nabe, 

17li pelícano mute, li muc'ta xuleme, li sjojal nabe, 

18xchi'uc li cigueña mute, li abubilla mute, xchi'uc li sots'e. 

19“Scotol li bic'tal chonetic oy xiq'uique mu stac' ti'el. Mu me xati'ic. 

20Yan li bic'tal mutetic ti lequique, xu' chati'ic. 

21“Me oy bu jech no'ox chcham stuc li chonbolometique, mu me xati'ic, yu'un vo'oxuc 

jun ta lum ti voc'biloxuc yu'un li Muc'ul Dios cu'untique. Yan li boch'otic te co'ol 

nacaloxuc achi'uquic ti yan slumalique, xu' chavac'beic sti', xchi'uc xu' chachonbeic 

batel li boch'otic te chjelovique. “Mu me xapanic ta ya'lel xchu' sme' li biq'uit 

tentsune. 

Sc'oplal c'u x'elan ta aq'uel jujun ta lajlajuneb c'usitic chloc' cu'untic 

22“Scotol li c'usitic chloc' avu'unic ta jujun jabile, loq'uesic me li jujun ta lajlajunebe. 

23Li jujun ta lajlajuneb chavaq'uique me ja' li atrigoic, ya'lel ats'usubic, aceite, sba yol 

achijic, xchi'uc sba yol avacaxique, xu' te chave'ic ta stojol Muc'ul Dios cu'untic ta 

yavil ti bu st'ujoj sventa chavich'ic ta muq'ue. Yu'un jech xu' chachanic yich'el ta muc' 

scotol c'ac'al li Muc'ul Diose. 

24Pero me nom nacaloxuc yo' bu st'ujoj Muc'ul Dios sventa chavich'ic ta muq'ue, me 

mu xc'ot ta cuchel avu'unic li jujun ta lajlajuneb c'usi chloc' avu'unic ta sventa ti ep 

yac'ojboxuc bendición li Muc'ul Diose, 

25xu' te no'ox xachonic comel. Li stojole ich'ic batel ta yavil ti bu t'ujbil yu'un Muc'ul 

Diose. 

26Li taq'uine xu' chich' manel o li c'usitic lec jtunel chavilique, me vacax, me chij, me 

ya'lel ts'usub, o me ja' li c'usiuc stac' uch'el ti pajubtasbile, ja' li c'usi lec chava'yique. 

Xu' te xave'ic ta stojol li Muc'ul Dios cu'untique. Jech xcuxet no'ox avo'ntonic 

chapasic jun q'uin achi'uc avajnil anich'nabic. 

27“Li levietic te nacalic ta alumalique me jutuc mu me xch'ay ta avo'ntonic, yu'un li 

stuquique mu'yuc yich'oj yosilic jech chac c'u cha'al avich'oj avosilic li vo'oxuque. 

28“Jech noxtoc li c'usitic chloc' avu'unic ta jujun jabile, tsc'an chaloq'uesic jujun ta 

lajlajuneb ta ox-ox jabil. Xu' chatsobic te ta alumalic. 

29C'alal me ital li levietic ti mu'yuc yich'oj yosilique, o me ja' li yanlum cristianoetic 

te achi'uquique, me me'on ololetic, o me me'on antsetic, xu' ja' tsve'ic, jech xcuxet 

yo'ntonic yu'un lec noj xch'utic. Me jech chapasique, li Muc'ul Dios cu'untique 

chayac'boxuc bendición ta sventa scotol li c'usi chapasique. 

Deuteronomio 15 

Jabil sventa xch'ayubil ililetic 

1“Ta vucvuc jabil xu' chach'ay ta avo'ntonic li boch'otic oy yil avu'unique. 

2Ja' jech ta ch'ayel li ilile: Scotol li boch'otic oy c'usi chch'amanbat yu'un xchi'ile, te 

no'ox ac'o xch'ay ta yo'nton li c'usi chich' ch'amanbele. Mu me stsatsal c'anbe li xchi'il 

ti co'ol slumal xchi'uque, yu'un ja' xa yorail chich' alel ta scotol ti ja' xa sjabilal 

xch'ayubil ililetic sventa chquich'tic ta muc' li Muc'ul Dios cu'untique. 

3Pero li yanlum cristianoetique xu' chatsatsalc'anbeic, yu'un ac'o stoj me oy c'usi 

xch'amanojboxuque. Yan li boch'o co'ol alumal achi'uquique, xu' chach'ay ta 

avo'ntonic, me oy c'usi xch'amanojboxuque 

4Me jech chapasique, mu'yuc boch'o me'on avu'unic. Yu'un li Muc'ul Dios cu'untique 

chayac'boxuc ep bendición te ta avosilalic ti bu chayac'boxuc avu'uninique. 

5Ja' no'ox tsc'an chach'unic li c'usi chayalboxuque; tsc'an chapasilanic batel scotol li 

mantaletic chacalboxuc ava'yic li' ta orae. 

6Me laj yac'boxuc bendición Muc'ul Dios cu'untic jech chac c'u cha'al yalojboxuc 

ono'oxe, ep c'usi xu' chavac'beic xch'aman muc'tic lumetic. Yan li vo'oxuque mu'yuc 

c'usi chach'amanbeic. Vo'oxuc xu' chlic apasic ta mantal ep muc'tic lumetic. Li 

vo'oxuque mu'yuc c'usi ora xu' chaspasoxuc ta mantal. 

7“Me oy boch'o me'on avu'unic ta junuc lum te ta avosilalic bu chayac'boxuc li Muc'ul 

Dios cu'untique, mu me xapas ta tsots avo'ntonic ta stojol. Mu me xajalan li c'usi oy 

avu'unique. Coltaic li boch'o mu'yuc c'usi oy yu'unique. 

8Lecuc me avo'ntonic, ac'beic xch'aman li c'usi chtun yu'unique. 

9Mu me xavac' ochuc ta ajol ta avo'ntonic c'usitic chopol ta nopel jech chac li'i: ‘Jutuc 

xa sc'an sta li svucubal jabile, ja' li sjabilal sventa xch'ayubil ililetique’, me xachie, 

jech xu' chopol asat chlic aq'uelic li achi'ilic ti mu'yuc c'usi oy yu'unique, jech mu'yuc 

c'usi xu' chavac'beic xch'aman. Pero li stuque xu' xvocolet no'ox ta stojol Muc'ul Dios 

ta sventa ti jech chapasique, jech oy amulic chc'ot. 

10Ja' tsc'an ti chacoltaique. Mu me vocoluc xloc' ta avo'ntonic. Me jech chapasique, li 

Muc'ul Dios cu'untique chayac'boxuc ep bendición ta sventa scotol c'usitic chapasic 

xchi'uc ta sventa avabtelic. 

11Yu'un scotol ora oy ono'ox boch'otic mu'yuc c'usi oy yu'unic te ta avosilalic, ja' 

yu'un chacalboxuc ti lecuc me avo'ntonic ta stojol li achi'ilic ti oy svocolic ta scoj 

mu'yuc c'usi oy yu'unique, ti abul sbaique. 

Mantaletic ta sventa mozoetic 
(Ex. 21.1-11) 

12“Me oy junuc achi'ilic ta hebreoal, me vinic o me ants, ti chchon sba ta mozoil ta 

atojolique, xu' chavaq'uic abtejuc vaquibuc jabil. Ta svucubal jabil xu' xa chacoltaic. 

13C'alal me laj xa avalbeic ti ac'o coluc batele, mu me jeche'uc xva'vun batel avu'unic. 

14Tsc'an chavac'beic batel li ats'unub avovolic ti oy avu'unique, xchi'uc atrigoic, 

xchi'uc ya'lel ats'usubic. Ja' tsc'an chavoc'beic batel ec li c'usitic yac'ojboxuc Muc'ul 

Dios cu'untique. 

15Mu me xch'ay ta avo'ntonic ti ja' to'ox jech mozoinbiloxuc te ta Egipto eq'ue, 

xchi'uc ti ja' la scoltaoxuc loq'uel tal li Muc'ul Dios cu'untique. Ja' yu'un jech mantal ta 

xcalboxuc ava'yic. 

16“Me oy amozoic chal ti mu sc'an xloc' batel yu'un jun yo'nton te ta atojolic xchi'uc 

avajnil anich'nabique, xchi'uc chil ti lec ac'anojique, 

17tsc'an jech chapas chac li'i: Tsaco jch'ixuc taq'uin ti lec jich'il sni'e. Va'ano ta smac 

ana li amozoe; vombo xchiquin. Me jech chapase, xu' te chcom o ta amozo. Ja' jech 

xapasbe noxtoc me ja' aquiarae. 

18Mu me chopoluc xava'ay ti chaloq'ues batel li amozoique, yu'un vaquib xa jabil 

i'abtej avu'unic, xjelov xa jech yepal tojem yu'un ti c'u yepal chatoj jun j'abtel avu'une. 

Jech chayac'boxuc bendición Muc'ul Dios cu'untic ta sventa scotol li c'usitic 

chapasique. 

Ja' yu'un Dios li sba yol vacaxetic, xchi'uc sba yol chijetic ti me stote 

19“Scotol li sba yol avacaxic achijique, me stote voq'uic ta sventa smoton li Muc'ul 

Dios cu'untique. “Mu me xavaq'uic abtejuc li sba yol avacaxique. Mu me xaloc'beic 

stsotsil li sba yol achijique. 

20Ta jujun jabil te xati'ic achi'uc avajnil anich'nabic ta stojol Muc'ul Dios cu'untic ti bu 

st'ujoje. 

21Yan me mu'yuc leque me coxo, me tuben sat, o me oy c'usi yan ip cha'ye, mu me 

xavac'beic smotonin li Muc'ul Diose. 

22Xu' te no'ox xati'ic ta alumalic yo' bu nacaloxuque. Boch'ouc no'ox xu' tsti', me 

yac'oj sba ta lecubtasel, o me mu'yuc yac'oj sba ta lecubtasel. C'alal chati'ique, ac'o 

jechuc no'ox chava'yic jech chac c'u cha'al te'tical chij, o muc'ta chij. 

23Pero li xch'ich'ale mu xu' chati'ic. Malic batel jech chac c'u cha'al vo'. 

Deuteronomio 16 

Sc'oplal q'uinetic tspasic ta jujun jabil 
(Ex. 23.14-17; 34.18-24) 

1“C'alal me laj ataic li u Abibe, pasic li q'uin Coltael sventa chavich'ic ta muc' li 

Muc'ul Dios cu'untique yu'un ja' ta yac'ubalil u Abib ti la sloq'uesoxuc tal ta Egiptoe. 

2“Ta yorail li q'uin Coltaele, aq'uic vacax xchi'uc chij ta sventa smoton li Muc'ul Dios 

cu'untique. Te xbat amilic ta yavil yo' bu st'ujoj sventa chavich'ic ta muq'ue. 

3“Li matanal chavaq'uique, ve'anic xchi'uc pan ti mu'yuc yich'oj svolesubil xch'ute. 

Vucub c'ac'al xave'ic li pan ti mu'yuc yich'oj svolesubil xch'ute, yu'un ja' pan sventa 

vocol, yu'un ta anil no'ox latalic ti c'alal laloq'uic tal ta Egiptoe. Jech yu'un ti jayib 

c'ac'al cuxuloxuque, ja' sna'ubil avu'unic li c'usi ora laloq'uic tal ta Egiptoe. 

4Li vucub c'ac'ale mu me oyuc svolesubil xch'ut pan avu'unic ta scotol avosilalic. Jech 

noxtoc li smoton Dios chavaq'uic ta sba c'ac'ale, mu me xacomtsanic sventa yoc'omal. 

5Mu xu' buyuc no'ox xavaq'uic smoton Dios ta sventa q'uin Coltael ta junuc lum yo' 

bu chayac'boxuc li Muc'ul Dios cu'untique. 

6Ja' no'ox xu' te chbat avaq'uic ti bu t'ujbil yu'un sventa chavich'ic ta muq'ue. Xu' 

chavaq'uic ta bat c'ac'al, yu'un c'alal me ich'ay xa c'ac'ale, ja' xa yorail ti c'usi ora 

laloq'uic tal ta Egiptoe. 

7Li sbec'tal c'usi chavaq'uic ta smoton Diose, voic. Te xati'ic yo' bu t'ujbil yu'un 

Muc'ul Diose. Ta yoc'omal xu' chasutic batel ta anaic. 

8Vaquib c'ac'al xave'ic li pan ti mu'yuc yich'oj svolesubil xch'ute. Ta svucubal c'ac'ale 

jmoj xatsob abaic acotolic ta sventa chavich'ic ta muc' li Muc'ul Dios cu'untique. Li 

jun c'ac'al le'e mu me xapasic jchopuc abtel. 

9“C'alal me i'ech' xa'ox vucub xemuna ti c'usi ora lic atuch' li atrigoique, 

10tsc'an chapasic q'uin Xemunaetic, sventa chavich'ic ta muc' li Muc'ul Dios 

cu'untique. Xchi'uc tsc'an chavac'beic smoton Dios ta yutsil avo'ntonic, ja' ti c'u yepal 

bendición yac'ojboxuque. 

11Xchi'uc tsc'an chapasic jun q'uin ta stojol Muc'ul Dios cu'untic yo' bu st'ujoj sventa 

chich' ich'el ta muq'ue. Acotolic te xbat atsob abaic achi'uc anich'nabic, amozoic, 

xchi'uc li levietic avu'unique, xchi'uc li yanlum cristianoetique, li me'on ololetique, 

xchi'uc li me'on antsetic ti te co'ol nacaloxuc achi'uquic ta alumalique. 

12Na'ic me ti ja' to'ox jech mozoinbiloxuc te ta Egipto ec li vo'oxuque. Ja' yu'un pasic 

me li mantaletic li'i. 

13“C'alal me laj atuch'ic scotol li atrigoique, xchi'uc me laj apits'beic ya'lel scotol li 

ats'usubique, pasic vucubuc c'ac'al q'uin Yaxnaetic., 

14Cuxetuc no'ox avo'nton pasic q'uin achi'uc anich'nabic, amozoic, xchi'uc li levietic 

avu'unique, xchi'uc li yanlum cristianoetique, xchi'uc li me'on ololetic li me'on 

antsetic te nacalic ta alumalique. 

15Li vucub c'ac'al q'uin chapasic sventa chavich'ic ta muc' Dios te ta yavil yo' bu 

st'ujoje, ja' sventa ti ep yac'ojboxuc bendición li Muc'ul Diose. Yu'un yac'ojboxuc 

bendición ta sventa li c'usitic chloc' avu'unique xchi'uc ta sventa scotol li avabtelique. 

Jech xcuxet no'ox avo'ntonic scotol c'ac'al. 

16“Scotol li viniquetique tsc'an chbatic ta stojol Muc'ul Dios oxib velta ta jabil te ta 

yavil yo' bu t'ujbil yu'une. Tsc'an ja'o chbatic ti c'alal yorail q'uinetic jech chac li'i: 

q'uin sventa pan mu'yuc yich'oj svolesubil, q'uin Xemunaetic, xchi'uc q'uin Yaxnaetic. 

Mu me junuc boch'o jeche' xmeymun batel sc'ob avu'unic ti c'alal chbat ta stojol 

Muc'ul Diose. 

17Jujun ac'o yich' batel smoton Dios, ja' ti c'u yepal bendición yac'ojboxuc li Muc'ul 

Dios cu'untique. 

C'u x'elan ta chapanel c'opetic 

18“T'ujic jchapanvanejetic xchi'uc j'abteletic ta scotol lumetic avu'unic yo' bu 

chayac'boxuc ta jujuchopoxuc li Muc'ul Dios cu'untique, yu'un jech tuc' ac'o yich'ic 

chapanel li achi'iltaquic te ta alumalique. 

19Mu me xasoquesic li tuq'uil chapanele. Mu me xat'ujic li boch'o chacoltaique. Mu 

me xach'amic taq'uin ti c'alal chachapanvanique. Yu'un li taq'uine tspas ta ma'sat 

yu'un li boch'otic bijique, xchi'uc chlic socbe sc'op li boch'otic tuc' yo'ntonique. 

20Ja' no'ox me xapasic batel li c'usitic tuc' ta pasele. Tuc' me xachapanvanic yu'un jech 

chacuxiic, xchi'uc jech chavich'ic li banamil yo' bu chayac'boxuc Muc'ul Dios 

cu'untique. 

21“Mu me xapajic jbejuc te' sventa chavich'ic ta muc'. Mu me xbat apajic ta sts'el 

scajleb smoton li Muc'ul Dios cu'untique. 

22Mu me xava'anic tonetic sventa chavich'ic ta muc' jech chac c'u cha'al tspasic li 

boch'otic mu'yuc yich'ojic ta muc' Diose. Yu'un li boch'o jech tspas chac le'e, toj 

chopol chil li Muc'ul Dios cu'untique. 

Deuteronomio 17 

1“Mu me xamilbeic smotonin Muc'ul Dios cu'untic, achijic o me avacaxic ti oy 

xchamele, ti mu'yuc leque, yu'un le'e toj chopol chil li Diose. 

2-5“Me oy junuc vinic, o me ants ta junuc lum yo' bu chayac'boxuc li Muc'ul Diose me 

mu xc'ot ta pasel yu'un li c'usi chale, me ja' chich' ta muc' li c'usitic cuybilic ta diose, 

me ja' tsquejan sba ta stojol, me c'ac'al, me u, me c'analetic ti mu jechuc yaloj li 

Muc'ul Diose q'uelic lec, yu'un tsc'an chana'ic me melel. Me laj ana'ic ti ta melel la 

spas c'usi toj chopol te ta atojolic vo'oxuc li israeloxuque, iq'uic batel ta stojol 

jchapanvanejetic ta lum. Ac'o yich' milel ta ton ta scoj ti la spas li c'usi toj chopol chil 

Diose. 

6“Ja' to xu' chich' milel ta ton jun cristiano me oy chib oxib testigoe. Yan me jun no'ox 

testigoe, mu xu' chich' aq'uel ta milel. 

7Li testigoetique ja' ba'yuc ac'o yaq'uic li tone. Ts'acal ac'o yaq'uic ec li yantic 

achi'iltaquique. Jech chlaj sc'oplal o li c'usi chopol te ta atojolique. 

8“Me oy chc'ot ta atojolic xchapanel li c'usi toj tsotsique, me sventa milbail, me pleito, 

me yayijemal ta majel, o c'usiuc no'ox chlic c'otuc ta pasel ta alumalique, batanic te ta 

yavil yo' bu t'ujbil yu'un li Muc'ul Dios cu'untique. 

9Albo ya'yic li pale levietique, xchi'uc li jchapanvanejetic ti yorail te 

chchapanvanique. Jech xu' chayalboxuc c'usi chich' pasel ta sventa li mulil pasbile. 

10Ja' me jech xapasic ti c'u x'elan chayalboxuque. 

11Scotol ti c'u x'elan ta xchanubtasoxuque xchi'uc ti c'u x'elan chayalboxuc ac'o 

achapanique, ja' me jech xapasic. Mu me xajelic li c'usi cha'albatique. 

12Li boch'o tspas no'ox ta stoyobbaile, ti mu ja'uc chch'un c'usi ch-albat yu'un li pale 

te ch-abtej ta stojol Muc'ul Diose, xchi'uc ti mu ja'uc chch'un c'usi ch-albat yu'un li 

jchapanvaneje, ac'o yich' milel. Jech chlaj sc'oplal c'usi chopol te ta atojolic vo'oxuc li 

israeloxuque. 

13C'alal cha'yic scotol li jteclume, ta xlic xi'icuc. Jech mu'yuc xa boch'o tspas ta 

stoyobbail li c'usi tspase. 

Sc'oplal c'usi tsc'an tspas ajvaliletic ta Israel 

14“C'alal ochemoxuc xa'ox batel ta avosilic yo' bu chayac'boxuc li Muc'ul Dios 

cu'untique, me avu'uninojic xa'ox, me te xa'ox nacaloxuc, me jech chlic avalique: ‘Ta 

jc'antic oyuc jun ajvalil cu'untic sventa chispasutic ta mantal jech chac c'u cha'al oy 

ajvalil yu'unic scotol li yantic banamiletic li' ta jpat ta jxocontique’, me xachiique, 

15xu' chatiq'uic ta ajvalilal avu'unic junuc achi'ilic li boch'o cht'ujat yu'un Muc'ul 

Diose. Mu xu' chatiq'uic ta ajvalilal avu'unic yanlum cristiano. 

16Li ajvalil ch-oche mu xu' ta sa' ep sca', xchi'uc mu xu' tstac batel viniquetic ta Egipto 

yu'un te ac'o bat bolesbatuc li sca'e. Yu'un li Muc'ul Dios cu'untique jech yaloj: 

‘Mu'yuc xa bu chtal ateq'uic yan velta li sbelal Egipto li'i’, xi. 

17Jech noxtoc mu xu' tsa' ep yajnil yu'un jech mu xch'ay ta be. Xchi'uc mu xu' ta stsob 

ep c'anal taq'uin xchi'uc saquil taq'uin. 

18“C'alal me yich'oj xa'ox yabtel li ajvalile, ac'o yal mantal ti ac'o yich' pasel yan 

jlicuc svunal li chanubtasel li'i. Ja' ac'o yich' loc'tael ti bu ba'yuc ono'ox pasbil ti te 

yich'oj li pale levietique. 

19Yu'un tsc'an ac'o oyuc ta sc'ob jlicuc ec li svunal chanubtasele. Xchi'uc tsc'an ac'o 

sq'uel scotol c'ac'al ti c'u sjalil cuxule, yu'un jech chchan yich'el ta muc' li Muc'ul Dios 

cu'untique, xchi'uc jech chich' ta muc' li chanubtasele, xchi'uc jech tspas batel c'usi 

chal li mantaletique. 

20Jech mu xlic stoy sba ta stojol li achi'iltaquique. Jech mu scomtsan o spasel li 

mantaletic li'i. Jech xu' ja' ch-ochilanic o ta ajvalilal xchi'uc smomnich'nabtac te ta 

atojolic, vo'oxuc li israeloxuque. 

Deuteronomio 18 

Sc'oplal c'usi oy ta sventaic chich'ic li pale levietique 

1“Li pale levietique, ja' li smomnich'nabtac Leví ta vo'onee, mu'yuc c'usi chich'ic, 

mu'yuc c'usi xu' chu'uninic jech chac c'u cha'al li yantic xchi'iltaquic ta israelale. Ja' 

no'ox xu' te tsve'ic li milbil matanal chac'beic Muc'ul Diose xchi'uc li c'usi ja' sc'oplal 

chich'ique. 

2Li stuquique mu'yuc chich' yosilic jech chac c'u cha'al li yantique. Li c'usi yu'unic 

chc'ote ja' li Muc'ul Diose jech chac c'u cha'al yaloj ono'oxe. 

3“Li paleetique ja' oy ta sventa chich'ic li snecub, li yolon ye, xchi'uc stsucut li vacax, 

li ch'ium chij chaq'uic ta smoton Dios israeletique. 

4Xchi'uc ja' chich'ic noxtoc li sba sat trigoe li sba ya'lel ts'usube, li aceitee, xchi'uc li 

sba loq'uelal stsotsil chije. 

5Yu'un li jchop t'ujbilic ta scotol jaychop israeletique, ja' st'ujoj stuc li Muc'ul Diose 

yu'un ja' tsventainic yabtel Muc'ul Dios xchi'uc xnich'nabic xchi'uc c'alal ta 

smomnich'nabtaquic. 

6“Me oy junuc leví ti te oy batel ta junuc lum ta avosilalique, me tsc'an tspas yabtel ta 

paleal te yo' bu st'ujoj li Muc'ul Diose, 

7xu' tspas yabtel ta sventa Muc'ul Dios jech chac c'u cha'al li yantic levietic te chtunic 

yu'un Muc'ul Diose. 

8Xchi'uc ja' jech yepal ac'o yich' sve'el ec jech chac c'u cha'al chich'ic li yantique, ac'o 

me oy c'usi ch-ac'bat yu'un stot. 

I'albatic ti mu me xchanbeic stalel li boch'otic mu xich'ic ta muc' Diose 

9“C'alal me la'ochic batel ta avosilic ti bu chayac'boxuc Muc'ul Dios cu'untique, mu 

me xachanbeic sbol talelic li cristianoetic te nacajtique. 

10Mu me oyuc boch'o chac' ta milel xnich'on avu'unic sventa chchic' ta c'oc'. Xchi'uc 

mu me xachanic t'unul jech chac c'u cha'al tspasique, xchi'uc mu me xanopic ti xu' 

avu'unic sna'el c'usi chc'ot ta pasel ta ts'acale, xchi'uc mu me xachanic ac'chamel. 

11Mu me xachanic tuch' ora. Mu me c'usi xbat avaq'uic ta t'unel ta stojol li 

jt'unuletique, xchi'uc li boch'otic sna'ic sc'opanel ch'ulelale, xchi'uc mu me c'usi 

xajaq'uic ta stojol li boch'otic chamenic xae. 

12Yu'un li boch'otic jech tspasique, ilinem ta stojolic li Muc'ul Diose. Ta sventa ti jech 

toj chopol sbol talelic li muc'tic lumetic te ta osil bu chavich'ique, ja' yu'un li Muc'ul 

Dios avu'unique ta snutsboxuc loq'uel scotol. 

13Li vo'oxuque tuc'uc me avo'ntonic ta stojol li Muc'ul Diose. 

14Li muc'tic lumetic te nacajtic ta banamil bu chbat avich'ique, ja' yich'ojic ta muc' li 

boch'otic chalic ti sna'ic c'usi chc'ot ta pasel ta ts'acale, xchi'uc li boch'otic sna'ic 

t'unule. Pero li Muc'ul Dios cu'untique mu xac' ach'unic, mu xac' avich'ic ta muc' li 

vo'oxuque. 

Sc'oplal jun j'alc'op ti ta to xtale 

15“Li Muc'ul Dios cu'untique ta to st'ujboxuc jun j'alc'op avu'unic jech chac c'u cha'al 

vu'un, pero ch'unbeic me li c'usi chayalboxuque. 

16Yu'un jech ono'ox laj ac'anbeic Muc'ul Dios ti c'alal te tsoboloxuc acotolic ta vits 

Horebe. Jech laj avalic: ‘Mu xa jc'an xca'ibecutic yan velta sc'opojel li Diose. Mu 

jc'an jq'uelcutic yan velta li muc'ta c'oq'ue yu'un naca me chamcuncutic’, xachiic. 

17Ja' yu'un jech laj yalbun li Muc'ul Diose: ‘Lec li c'usi laj yalique. 

18Ta xlic jt'ujbeic loq'uel ta stojolic jun j'alc'op jech chac c'u cha'al vo'ot. Ja' jun mero 

xchi'ilic ta jt'ujbeic. Ja' ta x'albatic yu'un li c'usi ta jc'an ta xcalbeique, xchi'uc ja' ta 

svulesbat ta sjolic li c'usi calojbeique. 

19Pero me oy boch'o mu xich' ta muc' c'usi chcalbeic ta sventa li j'alc'ope, ta xquich'be 

sc'op c'u yu'un. 

20Me ja' j'alc'op ta stoyobbail chc'opoj ta jventae, o me oy c'usi chal ti tscuy ti vu'un 

calojbee, o me chalbe sc'oplal yantic diosetique, le'e ac'o yich' milel’, xiyutun li 

Muc'ul Diose. 

21Me jech chlic ajaq'uic li vo'oxuque: ‘¿C'u x'elan xu' ta jna'tic me mu ja'uc yaloj 

Muc'ul Dios c'usi chijyalbutic li j'alc'ope?’, me xachiique, tsc'an chaq'uelic lec jech 

chac li'i: 

22Me oy jun j'alc'op oy c'usi chal ta sventa li Muc'ul Diose, pero me mu xc'ot ta 

pasele, ja' senyail ti mu ja'uc yaloj li Muc'ul Diose. Stuc no'ox jech tsnop, jech chal 

sventa tstoy sba. Ja' yu'un mu me xaxi'ic yu'un. 

Deuteronomio 19 

Lumetic sventa spojobbailic 
(Nm 35.9-28; Jos 20.1-9) 

1“C'alal me laj xa'ox slajes scotol muc'tic lumetic li Muc'ul Dios cu'untique, xchi'uc 

me laj xa'ox avich'beic li yosilique, li slumalique xchi'uc li snaique, 

2voq'uic comel oxibuc lum te ta banamil yo' bu chayac'boxuc li Muc'ul Dios 

cu'untique. 

3Meltsanbeic lec sbelal li oxib lumetique. Oxvoc' ac'o comuc avu'unic ta scotol li 

avosilalic chayac'boxuc Muc'ul Dios cu'untique yu'un jech buyuc no'ox jotucal chbat 

snac' sba ta anil li boch'o chmilvane. 

4Li boch'o chmilvane xu' te ac'o bat snac' sba ta anil yu'un jech mu xmilat ec ti me 

chvinaj ti muc ta yutsiluc yo'nton imilvane, xchi'uc me mu yu'unuc scontra ono'ox 

sbaique. 

5Jech chac c'u cha'al me oy chib viniquetic chchi'in sbaic batel ta cutsi' ta toyolaltique, 

me oy boch'o junucal yu'unic chloc' ta sjol yeq'uel ti c'alal chac' jujumoj yeq'uelique 

me la sta li xchi'ile, me te icham o yu'une, ac'o jatovuc batel ta anil ta junuc li oxib 

lumetique yu'un jech mu me xich' milel ec. 

6Naca me oy yuts' yalal li boch'o ichame xu' tspacbe sutel sc'oplal li xchi'ile, xu' snuts 

batel ta anil, xu' tsta ta be ta scoj ti toj nat sbelale, jech xu' tsmil o comel. Pero mu'yuc 

sc'oplal xu' chcham yu'un mu scontrauc ono'ox sbaic xchi'uc li boch'o la smile. 

7Ja' yu'un chacalboxuc ti ac'o avoq'uic comel oxibuc lume. 

8C'alal me la smuq'uibtasboxuc lec avosilic li Muc'ul Dios cu'untique, me laj 

yac'boxuc scotol li banamil ti yalojbe ono'ox amoltotic ta vo'onee, 

9tsc'an chacomtsanic yan oxibuc lum noxtoc sventa anac'ubbailic, pero ja' to me la 

smuq'uibtasboxuc avosilic li Muc'ul Dios cu'untique, xchi'uc me chach'unic, me 

chapasic scotol li mantaletic li' laj calboxuc ava'yique, xchi'uc me jun avo'nton 

avich'ojic o ta muq'ue, me j'ech'el te oyoxuc o ta stojole. 

10Jech mu smal xch'ich'al te ta avosilalic yo' bu chayac'boxuc Muc'ul Dios cu'untic li 

boch'o mu'yuc smule, xchi'uc jech mu xcom ta avac'olic me oy boch'o chchame. 

11“Pero me oy jun vinic ti oy scontrae, ti oy ono'ox ta yo'nton tsc'an tsmil li xchi'ile, 

me laj ono'ox sta ta milele, me te bat snac' sba ta anil ta junuc lum sventa 

anac'ubbailique, 

12li banquilaletic te ta slumale ac'o yalic mantal ti ac'o bat stsaquic tale. Ac'o yac'beic 

ta sc'ob yuts' yalal li boch'o ichame yu'un ac'o smilic. 

13Mu me xc'uxubinic, yu'un jech mu x'epaj boch'o tsmil xchi'ilic ti mu'yuc smulique. 

14“Mu me xajelbe aba sts'aquil avosilic jujunoxuc te ta banamil ti bu chayac'boxuc li 

Muc'ul Dios cu'untique. Ich'ic me ta muc' li sts'aquil yosil achi'ilic ti yac'ojic comel li 

amoltotic ta vo'onee. 

Mantal ta sventa j'epalc'op testigoetic 

15“Me jun no'ox testigo chal ti oy smul jun xchi'ile, mu xu' o, yu'un mu xvinaj lec me 

melel oy smul li boch'o tstic'be smule. Ja' to xu' chich' ch'unel me oy chib oxib testigo 

chtal yalique. 

16“C'alal me oy boch'o tsva'an sba ta testigo ta stic'bel smul xchi'il ta scoj ti chopol 

yo'nton ta stojole, 

17xchibalic ac'o bat sva'an sbaic ta stojol li Muc'ul Diose, xchi'uc ta stojol li 

paleetique, xchi'uc ta stojol li jchapanvanejetic ti yorail tiq'uilic ta yabtelique. 

18Li jchapanvanejetique ac'o sq'uelic lec. Ac'o ya'yic lec scotol li lo'iletique yu'un jech 

tsna'ic lec bu melel. Me ja' ic'ot ta j'epalc'op li boch'o tsva'an sba ta testigoal ta stic'bel 

smul xchi'ile, 

19ja' ac'o c'otuc ta stojol stuc li stojol mulil ti tsc'an ox chac'be li xchi'ile. Jech mu 

x'epaj boch'o tspasilan jech te ta atojolic. 

20C'alal me laj ya'yic li yantique, ta xlic xi'icuc, jech mu spasic jech ec li c'usi toj 

chopol ta pasele. 

21Mu me boch'o abul sba xavilic. Li boch'o ta smil xchi'ile, ac'o yich' milel ec. Li 

boch'o tstu'pbe sat xchi'ile, ac'o yich' tu'pbel sat ec. Li boch'o tscolesbe stanal ye 

xchi'ile, ac'o yich' colesbel stanal ye ec. Me ta sc'ob chac'be xchi'ile, ac'o yich' ac'bel 

ta sc'ob ec. Me ta yacan chac'be xchi'ile, ac'o yich' ac'bel ta yacan ec. 

Deuteronomio 20 

Mantaletic sventa pleito 

1“C'alal me oy chaloq'uic batel ta pleito yu'un chbat atsal avajcontraique, me chavilic 

ti bats'i ep ca'etic yu'unic, xchi'uc caretaetic sventa pleito, xchi'uc bats'i ep 

yajsoldadoic ti ja' mu'yuc ep avu'unic li vo'oxuque, mu me xaxi'ic yu'un. Na'ic me c'u 

x'elan la sloq'uesoxuc tal ta Egipto banamil li Muc'ul Dios cu'untique. 

2C'alal me la sta yorail chlic apasic pleitoe, li pale avu'unique ac'o xchanubtas lec li 

soldadoetic avu'unique. 

3Jech ac'o yalbe: ‘A'yo ava'yic, israeletic. Li' ta orae ta xa xlic acontrainic li 

cajcontratique. Mu me xchibaj avo'ntonic; mu me xaxi'ic; mu me xaniquic ta scoj 

xi'el. 

4Yu'un li Muc'ul Dios cu'untique te xchi'inojoxuc. Ja' stuc ta stsalboxuc li 

cajcontratique jech tsalbil chc'ot avu'unic ta sventa stuc li Muc'ul Diose’, ac'o yutic. 

5“Ts'acal ac'o lic c'opojicuc ec li banquilaletic avu'unique. Jech ac'o yalic: ‘Me oy 

boch'o junucal avu'unic spasoj ach' sna ti mu'yuc to snainoje ja' lec ac'o sutuc batel ta 

sna yu'un naca me te chamuc ta pleito; naca me yan xa boch'o chlic nacluc te ta sna. 

6Jech noxtoc me oy boch'o junucal sts'unoj sts'usub ti mu'yuc to stulojbe sat junuc 

veltae, ja' lec ac'o sutuc batel ta sna yu'un naca me te chamuc ta pleito, naca me yan xa 

boch'o chlic stulbe sat li sts'usube. 

7Jech noxtoc me oy boch'o chapal xa chnupin xchi'uc jun tsebe, me mu'yuc to yic'oj 

sbaique ja' lec ac'o sutuc batel ta sna, yu'un naca me te chamuc ta pleito, jech xu' chbat 

ta yan li yelube’, ac'o xiicuc. 

8“Li banquilaletique ts'acal jech ac'o yalbeic yan velta li soldadoetique: ‘Me oy boch'o 

junucal oy xi'el cha'ye, xchi'uc ti mu'yuc stsatsal yo'nton cha'ye, ja' lec ac'o sutuc batel 

ta sna yu'un jech mu xotesbe xi'el ta yo'ntonic li yantic xchi'iltaque’, ac'o yutic. 

9C'alal me laj xa yalic jech li banquilaletique, li banquilal soldadoetique ac'o yac' 

sbaic batel ta ba'yucbe yu'un li soldadoetique. 

10“C'alal me cha'ochic xa batel ta junuc lum sventa chbat apasic pleito achi'uquic li 

cristianoetique, ba'yuc xajac'beic me tsc'anic ti mu'yucuc pleitoe. 

11Me la sc'anic ti mu'yucuc pleito li boch'otic te nacajtic ta lume, me chac' ochanic 

batel ta slumalic ta lec no'oxe, ac'o ochicuc ta amozoic. Ac'beic spas stsatsal abteletic 

avu'unic. 

12Pero me mu sc'anic ti mu'yucuc pleitoe, me chayalboxuc ti ac'o apasic pleito 

achi'uquique, li vo'oxuque joyibtabeic li slumalique. Pasic pleito achi'uquic. 

13Li Muc'ul Diose ja' chac' atsalic scotol, jech xu' avu'un chamilic ta espada scotol li 

viniquetic te nacajtique. 

14Yan li antsetique, li ololetique, li vacaxetique, xchi'uc scotol li c'usitic oy yu'unic te 

ta lume ja' avu'unic chcom scotol. Xu' chatunesic scotol li c'usitic chayac'boxuc 

Muc'ul Dios ac'o avich'ique. 

15Ja' jech xapasbeic scotol li muc'tic lumetic ti nomtic to oyic bu chanaquiique, 

xchi'uc ti muc ja'uc ventainbil yu'un li jujun banamil bu chavich'ique. 

16Yan li yajvaltac lum te ta banamil bu chayac'boxuc Muc'ul Dios cu'untique, ulesic 

scotol. Me junuc mu me boch'o cuxul xcom avu'unic. 

17J'ech'el ulesic o scotol jech chac c'u cha'al yalojboxuc li Muc'ul Diose. Ja' li 

hetetique, li amorretique, li canaanetique, li ferezetique, li hevetique, xchi'uc li 

jebusetique. Me laj avulesic scotol le'e, xco'laj xchi'uc milbil smoton Dios chc'ot 

avu'unic. 

18Yu'un jech mu teuc chlic xchanubtasoxuc ta spasel c'usitic toj chopol tspasic sventa 

chich'ic ta muc' li diosetic yu'unique. Jech mu xata amulic ta stojol li Muc'ul Dios 

cu'untique. 

19“Me oy junuc lum ti ep c'ac'al tsc'an yo' xu' chbat atsalbeic scotol li yajvaltaque, mu 

me xats'etic ta eq'uel ta ora li te'etic yu'unique, yu'un li sate xu' chatunesic sventa 

chalo'ic, yu'un te'etic no'ox tec'ajtic ta banamil, muc ja'uc jech chac c'u cha'al 

cristianoetic ti xu' yu'un tspoj sbaic c'alal chats'etique. 

20Pero li te'etic ti mu sna' satinique, xu' chats'etic. Ac'o tunuc avu'unic sventa 

chasetuic o li lume, ja' to me i'och o ta ac'obique. 

Deuteronomio 21 

Sc'oplal boch'o chlaj ta milel ti muc xvinaj boch'o imilvane 

1“Me oy boch'o chlaj ta milel ti te telel chatabeic sbec'tal ta avosilalic yo' bu 

chayac'boxuc li Muc'ul Dios cu'untique, me mu xana'ic boch'o la smile, 

2li banquilaletic xchi'uc li jchapanvanejetique ac'o sq'uelic lec c'u snamal xil sba 

xchi'uc li lumetic yo' bu telel sbec'tal li animae. 

3Li banquilaletic te ta lum ti toj nopole, ac'o stsaquic jcotuc unin tsebal vacax ti 

mu'yuc to yich'oj chucbel abtejebal sventa slocubil banamile. 

4Ac'o yiq'uic yalel ta bevo' ti scotol c'ac'al oy ya'lele, xchi'uc ti mu baq'uin xich' 

bojele; ti mu baq'uin c'usi xich' ts'unel tee. Te ac'o sc'asbeic comel snuc' li unin me' 

vacaxe. 

5“Ts'acal ac'o noch'ajicuc batel li pale levietique, yu'un ja' t'ujbilic yu'un Muc'ul Dios 

chtunic yu'un, xchi'uc chaq'uic bendición ta sventa li Diose. Me oy c'opetic mu'yuc 

chapajeme, ja' chalic c'u x'elan chcom. 

6Scotol li banquilaletic te ta lume ac'o spoc sc'obic te ta sba li unin chamen me' 

vacaxe. 

7Xchi'uc jech ac'o yalic: ‘Muc vu'uncuticuc la jmilcutic li vinic le'e, me jutuc muc 

xquilcutic c'u x'elan la smilic. 

8Muc'ul Dios, pasbo perdón li jchi'iltaque yu'un ja' ateclumal. Vo'ot laj acolta tal. Mu 

me xavac'be smulinic ti icham li jun vinic ti mu'yuc smule’, ac'o xiicuc. Jech mu 

xich'ic ich'bel sc'opic ta sventa ti icham li jun vinique. 

9Li vo'oxuque ja' me pasic c'usi lec chil li Muc'ul Diose, jech chavulesic te ta atojolic 

li mulil ta sventa ti icham li boch'o mu'yuc smule. 

Mantal ta sventa boch'o antsil xu' chiq'uic tal ta scoj pleito 

10“C'alal chapasic pleito achi'uc avajcontraique, me laj yac'boxuc ta ac'obic li Muc'ul 

Dios cu'untique, 

11me oy boch'o junucal avu'unic chil jun ants ti toj c'upil sbae, me ta sc'opane, xu' ac'o 

yic'. 

12Ac'o yic' batel ta sna. Ac'o yac'be ta juxbel stsotsil sjol, xchi'uc ac'o sloc' sni'ni' 

yic'ach. 

13Ac'o sloc' li sc'u' slapoj c'alal laj yich' chuquel tale, te ac'o naquiuc ta sna li vinique. 

Ac'o yoc'ta sjunul u li stot sme'e. C'alal me laj xa spas jeche, ac'o yic', ac'o xchi'in 

sbaic. Ja' xa yajnil smalal sba chc'otic o. 

14Me ts'acal mu xa sc'an lec li yajnile, xu' tscolta batel, pero mu me xchon batel ta 

taq'uin, xchi'uc mu me scuy jech chac c'u cha'al smozo, yu'un soquesoj xa. 

Sc'oplal c'usitic xu' chich' ba nich'onil 

15“Me oy jun vinic chib yajnile, me jun lec sc'anoj, jun mu'yuc lec chile, pero me i'alaj 

yu'un xchibale, me ja' ba olol ic'ot yol li ants ti mu'yuc c'anbil leque, 

16c'alal tsta yorail tsvoc'be xnich'nab c'usitic oy yu'un li vinique, mu xu' ja' tscuybe ta 

ba olol yol li yajnil ti lec sc'anoje. Me jech tspase, ja' chuts'intabe yol li yajnil ti 

mu'yuc lec chile yu'un ta melel ja' ba olol. 

17Persa tsc'an chc'ot lec ta yo'nton ti ta melel ja' sba xnich'one, xchi'uc ti tsc'an jech 

yepal jeloven chich' jech chac c'u cha'al sc'oplal chich'ic li yantique yu'un ja' sba sat 

sts'unub c'otem. Jech oy ta sventa xu' chich' scotol yu'un ja' ba olol. 

Stojol mulil ta sventa alab nich'nabetic ti mu xch'unic mantale 

18“Me oy boch'o oy jun xnich'on ti solel tsots yo'nton ti jbajmantal oe, ti mu xich' ta 

muc' c'usi ch-albat yu'un li stot sme'e, ac'o me chich' nucul ti mu xch'un oe, 

19li totil me'ile ac'o yiq'uic batel ta stojol j'abteletic yu'unic te ta slumalic. 

20Jech ac'o c'ot yalbeic: ‘Li col jnich'oncutic li'i toj tsots yo'nton. Solel mu xch'un 

jmantalcutic, toj chopol yo'nton, toj ech'em xyacub’, ac'o yutic c'otel. 

21Scotol li viniquetic te ta alumalique ac'o smilic ta ton. Jech ta x'ul o li c'usi chopol te 

ta atojolique. C'alal ta xa'yic scotol achi'iltaquic jech chc'ot ta pasele, ta xlic xi'icuc 

scotolic. 

Sc'oplal yantic mantaletic 

22“Me oy jun vinic la sta tsots smul ti chapanbil xa ti joc'ol ta te' chchame, 

23pero li sbec'tale mu me teuc joc'ol chcom sjunul ac'ubal. Ac'o yich' muquel ta 

sc'ac'alil no'ox ti c'alal chchame. Yu'un li boch'o joc'ol ta te' chchame ja' ac'bil stoj 

smul yu'un Dios, jech mu me xasoquesbeic sc'oplal li avosilalic chayac'boxuc Muc'ul 

Diose. 

Deuteronomio 22 

1“Me oy chavilic ch'ayem jcot xvacax, o me jcot yunin biq'uit chij achi'ilique, mu me 

xapasic jech ti mu aventaicuc comele. Iq'uic batel, bat ac'beic li yajvale. 

2Yan me muc nopoluc nacaloxuc achi'uc li yajvale, xchi'uc me mu xavotquinbe 

yajvale, xu' chavic' to batel ta ana li vacaxe, o me ja' li chije. Ja' to me lic sjac' li 

boch'o yu'une, xu' chavac'be batel. 

3Ja' jech tsc'an chapasic noxtoc c'alal me oy bu ch'ayem chataic jcotuc buro, o me 

jlicuc c'u'il, o me oy c'usitic yan laj atamique. Mu me xapasic jech ti mu aventaicuc 

comele. 

4“Me oy boch'o balch'ujem ta be tsta jcotuc buro, o me vacaxe, mu me xapasic jech ti 

mu aventaicuc comele. Tsc'an chacoltaic comel ta stoyel. 

5“Li antsetique mu xu' tslapbe sc'u' spoc li viniquetique. Jech ec li viniquetique mu xu' 

tslapbe sc'u' spoc' li antsetique. Toj chopol chil Muc'ul Dios li boch'otic jech ta 

spasique. 

6“Me oy boch'o junucal avu'unic chanov ta be ti chil oy tas mut ta te', o me ta banamil 

ti voq'uemic xa yalabe, o me naca to ston te oye, me te patal li sme'e, mu xu' chic' 

batel xchi'uc sme' li bic'tal mutetique. 

7Ja' no'ox ac'o yic'be batel li yalabe, yan li me'ile ac'o scolta batel. Me jech 

chapasique, toj lec chabatic, xchi'uc jal chacuxiic. 

8“Me oy boch'o tspas ach' snae, ac'o yac'be smac ta joyob li sjol snae, yu'un jech mu 

boch'o xbalch'uj yalel, jech mu sta smulic xchi'uc yajnil xnich'nab te ta sna. 

9“Mu me xats'un cha'chop sts'unubal ts'usub ta ts'usubtic avu'un, yu'un naca me socuc 

sts'unubal li ts'usubetic avu'une xchi'uc li sate. 

10“Mu me xavac' xchi'in sbaic ta snitel arado sventa slocubil banamil jcot vacax 

xchi'uc jcot buro. 

11“Mu me xalapic c'u'il ti capal jalbil ta tsotsil chij xchi'uc ta lino noe. 

12“Ac'beic xnich ta xchanjotal xchiquin li anatil c'u'ic sventa chalapique. 

Mantaletic sventa c'usi chopol chc'ot ta pasel yu'un jun vinic xchi'uc jun ants 

13“Me oy jun vinic chic' jun antse, me ts'acal mu'yuc lec chil c'alal me laj xa'ox xchi'in 

sbaique, 

14me chlic yal ti mu'yuc xa lec la stae, me chlic soquesbe ep sc'oplal, me jech chlic yal 

chac li'i: ‘Ja' linupin jchi'uc li ants li'i, pero ti c'alal la jchi'ine, laj ca'ay ti muc xa 

stsebaluc la jtae’, me xie, 

15li stot sme' tsebe ac'o yich'be batel senyail yo' bu chvinaj ti ta melel stsebal toe. Ac'o 

yac'be yil li jchapanvanejetic te ta lume. 

16Li stot tsebe jech ac'o yalbe li banquilaletique: ‘Li vinic li'i laj cac'be yic' li jtsebe, 

pero li' ta orae mu xa sc'an. 

17Xchi'uc ta stic'be smul ti mu'yuc xa lec la stae. Chal ti muc xa stsebaluque, pero li' 

oy senyail ti ta melel stsebal to li jtsebe’, ac'o xiuc. C'alal me laj yal jeche, ac'o 

xlich'ic li poc' yo' bu chvinaj senyaile. Ac'o yac'beic sq'uel li banquilaletique. 

18Jech ac'o stsaquic li vinique. Ac'o yac'beic stoj smul. 

19Ac'o sc'anbeic vo'vinic (100) ta sep saquil taq'uin ta sventa smul. Ac'o yac'beic stot 

li tsebe, ja' ta scoj ti la soquesbe sc'oplal jun tojol tseb te ta atojolic, vo'oxuc li 

israeloxuque. Jech noxtoc persa chic' o li tsebe. Mu xu' chicta o ti jayib c'ac'al cuxule. 

20“Pero me ja' melel ti muc xa stsebaluc li tsebe, 

21ac'o sloq'uesic ta sna li stote. Li viniquetic te ta lume ac'o smilic ta ton li tsebe yu'un 

toj chopol c'usi la spas te ta atojolic vo'oxuc li israeloxuque, xchi'uc muc xich' ta muc' 

li stot sme' te ta snae. Te no'ox sq'uelojbe sat. Me jech chapasique, mu x'epaj o 

boch'otic jech tspas te ta atojolic. 

22“Me oy jun vinic ti xchi'inoj sbaic ta vayel itaat xchi'uc jun ants ti oy xa smalale, 

ac'o yich' milel xchibalic. Jech ta x'ul o c'usi chopol te ta atojolic, vo'oxuc li 

israeloxuque. 

23“Me oy jun tojol tseb ti chapal xa chic' sbaic xchi'uc jun vinique, pero me ic'opanat 

yu'un yan vinic te ta lume, me la xchi'in sba ta vayel xchi'uque, 

24xchibalic ac'o yich'ic iq'uel batel ta stojol li banquilaletic te ta lum yo' bu xu' 

chchapaj ti ac'o yich'ic milel ta ton xchibalique. Li tsebe ja' smul chc'ot ti muc x'avan, 

ti muc sc'an coltael yu'un li boch'otic te oyic ta lume. Yan li vinique ja' smul ti laj 

yuts'intabe yajnil li xchi'ile. Jech ta x'ul o li c'usi chopol te ta atojolique. 

25“Pero me oy jun vinic ti la sta ta te'tic jun tseb ti stac'oj xa malijele, me la stsatsal jip 

ta lume, me laj yac' persa laj yuts'intae, ja' no'ox ac'o yich' milel li vinique yu'un ja' 

ijipvan ta lum. 

26Yan li tsebe mu'yuc c'usi chich' pasbel yu'un mu'yuc spasoj mulil ti xu' chcham oe. 

Ja' co'ol jech chac c'u cha'al jun vinic ti tsta ta te'tic jun xchi'il ta vinical ti te tsmil 

comele. 

27Yu'un stuc te la sta ta te'tic li tsebe, ac'o me i'avan, pero mu'yuc boch'o icoltaat, 

yu'un mu'yuc boch'o te oy. 

28“Me oy jun vinic ta sc'opan jun tseb ti mu'yuc sc'oplal chiq'ue, me laj yac' persa la 

xchi'ine, xchi'uc me ivinaj ti jech la spasique, 

29li vinique ac'o stoj li tsebe. Ac'o yac'be lajuneb yoxvinic (50) ta sep saquil taq'uin 

stot li tsebe, xchi'uc ta persa ta xic' o ti jayib c'ac'al cuxule yu'un la soquesbe sc'oplal li 

tsebe. Mu xu' ta xicta o. 

30“Mu xu' boch'o ta sc'opanbe yajnil stot, yu'un me jech ta spase mu xich' ta muc' li 

stote. 

Deuteronomio 23 

Sc'oplal boch'otic mu xu' chchi'inic c'alal tstsob sbaic li israeletique 

1“Li boch'otic t'usem sc'unilic, o me c'ocbil loq'uel ste'ele, mu xu' chatsob abaic ta 

yich'el ta muc' Dios achi'uquic. 

2“Li yol xnich'onic boch'otic jech no'ox tsc'opan sbaique, mu xu' co'ol chatsob aba 

achi'uquic noxtoc, me ja'uc c'alal ta slajunc'olal yol xnich'onic. 

3“Li amonetic xchi'uc moabetique mu me xavac' ochicuc tal ti c'alal chatsob abaic 

chavich'ic ta muc' Diose, me ja'uc c'alal ta slajunc'olal yol xnich'onic. 

4Yu'un c'alal lajelovic tal ta yosilalic ti c'alal laloq'uic tal ta Egiptoe, me jutuc muc 

chayac'boxuc vo' avuch'ic, xchi'uc ave'elic. Ja' no'ox la stojic li Balaam, xnich'on 

Beor, ti liquem tal ta Petor ta Mesopotamia banamile, yu'un ac'o yuts'intaoxuc. 

5Pero li Muc'ul Dios cu'untique muc xich'be ta muc' sc'op li Balaame. Ja' no'ox la 

sc'atajes ta bendición avu'unic li uts'intael chayac'boxuc oxe, yu'un toj ep sc'anojoxuc. 

6Mu me xasa'ic c'u x'elan xu' chlecub avo'nton achi'uquic. Chopoluc me xavilic o ti 

jayib c'ac'al cuxulique. 

7“Yan li edometique mu me chopoluc xavilic, yu'un ja' avuts' avalalic. Ja' no'ox jech 

ec li egiptoetique mu me chopoluc xavilic, yu'un te to'ox ay naclanic ta yosilalic. 

8Ta yoxc'olal yalab xnich'nabique, xu' xa jmoj chatsob aba achi'uquic chavich'ic ta 

muc' Dios. 

Mantaletic ta sventa c'u cha'al mu xistautic chamel 

9“C'alal te chapasic pleito achi'uquic li avajcontraique, xchi'uc c'alal te nacaloxuc ta 

acarpanaique, mu me c'usi chopol xapasic te. 

10Me oy boch'o junucal avu'unic chopol, yu'un oy c'usi la sjelubtas c'alal ja'o vayeme, 

ac'o loc'uc batel ta spat to ti bu apasoj acarpanaique. Sbejel c'ac'al te loq'uemuc o. 

11C'alal chbat c'ac'ale, ac'o spoc sba lec ta vo'. C'alal me ich'ay xa li c'ac'ale, xu' xa 

ac'o ochuc tal yan velta ti bu oy acarpanaique. 

12“Jech noxtoc tsc'an chasa'beic junuc yavil ach'ayubbailic ta spat to li acarpanaique. 

13C'alal chabatic ta ch'aybaile, tsc'an chavich'ic batel jch'ixuc te' yu'un chavomic 

jutebuc li banamile. Me laj avo'ntonique, butic comel ta banamil li avic'ubalique. 

14Yu'un li Muc'ul Dios cu'untique te chanov ta o'lol li acarpanaique yu'un 

chaxchabioxuc, xchi'uc te chascoltaoxuc ta stsalel li avajcontraique. Jech tsc'an ti 

voc'bil avu'unic sventa Dios ti bu chapas acarpanaique, yu'un jech mu'yuc c'usi chopol 

chil li Diose. Me mu xapasic jeche, ta me xascomtsanoxuc li Diose. 

Mantaletic ta sventa xc'uxubinel jun mozo 

15“Me oy jun mozo chjatov loq'uel ta sna yajvale, me tsc'an tsnac' sba ta anaique, mu 

me xbat avaq'uic ta sna li yajvale. 

16Xu' chavaq'uic nacluc te ta alumalic ti bu lec cha'ye xchi'uc ti bu tst'uj stuque, pero 

mu me boch'o xuts'inta avu'unic. 

Mantal ta sventa ti mu me xbat stsob sbaic ta spasel mulile 

17“Me junuc vinic, o me ants avu'unic vo'oxuc li israeloxuque, mu me xbat yac' sba ta 

spasel muliletic te ta snail yo' bu tstsob sbaic ta spasel muliletic li boch'otic mu'yuc 

yich'ojic ta muc' Muc'ul Diose. 

18Li taq'uin tstaic tal ta sventa muliletique, mu me xavaq'uic ti ja' tstojic te ta xch'ulna 

Muc'ul Dios li c'usi avalojic xa chatojique, yu'un li c'usi tspasique toj chopol chil li 

Diose. 

19“Mu me xatsatsal c'anbeic sjol me oy c'usi chq'uexboxuc achi'ilique, me taq'uin, me 

ve'lil, o me oy c'usitic yan chaxq'uexboxuc ti sc'oplal chastojboxuc sjole. 

20Pero li yanlum cristianoetique xu' chac'anbeic sjol li c'usi chaxq'uexboxuque. Ja' 

no'ox mu xu' chac'anbeic li achi'iltaquique. Jech li Muc'ul Diose ta xac'boxuc ep 

bendición ta sventa scotol c'usi chapasic te ta avosilalic ti bu chavich'ique. 

21“C'alal me oy c'usi avaloj chapasic ta stojol Muc'ul Dios cu'untique, mu me teuc 

no'ox xch'ay ta avo'ntonic. Pasic me ta ora. Na'ic me ti ta ono'ox xich'boxuc ac'opic li 

Muc'ul Diose. Yu'un me mu xapasic li c'usi avalojique, ja' amulic chc'ot. 

22Me mu'yuc c'usi chavalic ta stojol Dios chapasique, mu xata amulic. 

23Pero me yutsil avo'nton chavalic c'usi chapasic ta stojol Muc'ul Dios cu'untique, 

tsc'an chc'ot ta pasel avu'unic. 

24“C'alal cha'ochic ta yut ts'usubaltic yu'un achi'ilique, xu' chatul alo'ic ti c'u yepal 

chac'anique, pero mu me xavich'ic batel ta junuc moch. 

25Me oy cha'ochic ta trigoaltic yu'une, xu' chac'asic jaylicuc li trigoe, pero mu me 

xatuch'ic ta joz. 

Deuteronomio 24 

Mantaletic ta sventa boch'o ta xicta sbaic 

1“Me oy jun vinic ta xic' jun ants, ti ta xnupin lec xchi'uque, pero me ts'acal mu xa 

sc'an ta scoj ti oy c'usi chopol la stabee, ac'o yac'be svunal ta sventa ti muc xa 

yajniluque, ac'o stac loq'uel ta sna. 

2C'alal loq'uem xa batel ta sna li antse, xu' chmalij ta yan. 

3Pero me co'ol chc'ot ta pasel xchi'uc li xchibal smalale, me mu xa xc'anat noxtoque, 

me i'ac'bat svunal bu chal ti yictaoj xa sbaique, xchi'uc me itacat xa loq'uel ta sna 

yu'un li vinique, o me yu'un icham li xchibal smalale, 

4mu xu' chlic smalin yan velta li sba smalal to'oxe, yu'un soquem o sc'oplal ta stojol li 

sba smalale. Me jech ta spase, toj chopol chil li Muc'ul Diose. Li vo'oxuque mu me 

xavaq'uic socuc sc'oplal li banamil yo' bu chayac'boxuc Muc'ul Dios cu'untique. 

Sc'oplal yantic mantaletic 

5“Me oy jun vinic ti ja' to inupine, mu to xu' chbat ta paspleito xchi'uc mu to xu' chich' 

sujel ta spasel c'usiticuc yan abteletic junuc jabil. Te no'ox ac'o oyuc o ta sna sjunul 

jabil, yu'un jech xcuxet no'ox yo'nton li yajnile. 

6“Mu me boch'o sc'anbe sbaic ta prentail smulinoic, o me xcho'ic ti ja' sventa chjuch' 

o sve'elique. Yu'un me jech tspasique, xco'laj xchi'uc ja' tsc'anbe ta prentail xcuxlejal 

li xchi'ile. 

7“Me oy achi'ilic ta israelal sbats'il yelc'anel batel jun achi'ilic yu'un tsc'an tstic' ta 

mozoil, o tsc'an chchon batel ta taq'uine, le'e ac'o yich' chapanel ti ac'o chamuque 

yu'un jech ac'o uluc o li boch'o jech chopol tspas te ta atojolique. 

8“Me oy boch'o chtaat ta c'a'el chamel avu'unique, junuc me avo'ntonic ch'unic scotol 

c'usitic chayalboxuc li pale levietique. Tsc'an chapasic scotol jech chac c'u cha'al 

calojbeic ono'ox ya'yic li paleetic avu'unique. 

9Na'ic me c'usi ipasbat ta be yu'un Muc'ul Dios cu'untic li María ti c'alal laloq'uic tal ta 

Egiptoe. 

10“Me oy chq'uex ataq'uin achi'ilique, mu me xa'och ta sna yu'un chbat atsacbe tal ta 

prentail c'usi oy yu'un. 

11Te no'ox oyanic ta amac'. Malao avilic me oy c'usi chayich'boxuc tal sventa 

chayac'boxuc ta prentail. 

12Me me'on li vinique, mu me teuc avich'ojbeic o x'ic'um osil li prentail 

chayac'boxuque. 

13C'alal me mal xa c'ac'ale bat sutesbeic, yu'un bal to xa'ay chpix sba o c'alal chvay ti 

me ja' sc'u' chayac'boxuc ta prentaile. Me jech chapasique, lec chbat ac'oplalic yu'un, 

xchi'uc ja' chapasic c'usi lec chil li Muc'ul Dios cu'untique. 

14“Mu me xavuts'intaic li boch'o me'onique. Mu me jaluc xamacbeic li stojolique, ac'o 

me ja' achi'ilic ta israelal, o me yanlum ti te xa nacal ta alumalique. 

15Tojic ta ora no'ox ta yorail ti c'alal ch-abtej avu'unique. Mu me xamalaic x'ic'um osil 

yu'un mu'yuc c'usi oy yu'un, ja' yu'un chtun yu'un li stojole; bal to sman o c'usitic 

chtun yu'un. Me mu jechuc chapasique, xu' tsc'anic parteal ta stojol li Muc'ul Diose, 

jech vo'oxuc oy amulic chc'ot ta stojol Muc'ul Dios. 

16“Li totiletique mu xu' chchamic ta scoj smul xnich'nabic, jech ec li nich'naletique 

mu xu' chchamic ta scoj smul stotic. Ta scoj smul stuquic jujunic ta xchamic. 

17“Mu me xapasic c'usi mu tuc'uc ta stojol li yanlumetique xchi'uc ta stojol li 

me'onetic ti chamen xa stot sme'ique. Xchi'uc mu me xavich'beic ta prentail sc'u' spoc' 

li me'on antsetique. 

18Mu me xch'ay ta avo'ntonic ti jech to'ox abul abaic ec ti c'alal ochemoxuc ta mozoil 

te ta Egiptoe, xchi'uc ti ja' la sloq'uesoxuc tal li Muc'ul Dios cu'untique. Ja' yu'un 

chacalboxuc ti ac'o ach'unic scotol li mantaletic li' chacalboxuc ava'yique. 

19“C'alal me oy chch'ay ta avo'ntonic jchucuc atrigoic ti c'alal yorail chatuch'ique, mu 

xa me sut at'unic. Te ac'o comuc ta sventa li yanlum cristianoetic te nacal ta atojolique 

o me me'onetic ti mu'yuc xa stot sme'ique o me me'on antsetic. Me jech chapasique, li 

Muc'ul Dios cu'untique chayac'boxuc ep bendición yu'un lec li c'usitic chapasique. 

20“C'alal chalilinbeic ta te' sat li oliva te'etic avu'unique, mu me sut atulic me oy to 

chcom ta sc'obc'obtaque. Te xa ac'o comuc ta sventa yanlumetic, ta sventa me'on 

ololetic, xchi'uc ta sventa me'on antsetic. 

21“Jech noxtoc c'alal chatulbeic sat li ts'usubetic avu'unique, mu me xbat acha'tulic me 

oy to chcom avu'unique. Te xa ac'o comuc ta sventa yanlumetic, ta sventa me'on 

ololetic, xchi'uc ta sventa me'on antsetic. 

22Na'ic me ti ja' to'ox jech abul abaic ec ti c'alal ochemoxuc ta mozoil ta Egiptoe, ja' 

yu'un chacalboxuc ti ac'o ach'unic scotol li c'usitic chacalboxuc ava'yic li'i. 

Deuteronomio 25 

1“C'alal me oy boch'o tstsac sbaic ta c'ope, persa tsc'an chbatic ta stojol li 

jchapanvanejetique yu'un ac'o yich'ic chapanel. Li jchapanvanejetique ac'o yalic ta 

jamal li boch'o mu'yuc smule, xchi'uc ac'o yac'beic stoj li boch'o oy smule. 

2Li boch'o oy smul chc'ote, me nucul tsc'an ta sventa stojol li smule, li 

jchapanvanejetique ac'o yalic mantal ti ac'o spatan sba ta banamile. Te ta satic ac'o 

yich' ac'bel nucul li boch'o oy smule. Ti c'u yepal nucul xu' chac'beique, ja' ti c'u yepal 

oy smule. 

3Ac'o me toj tsots li smule, pero mu me xjelov ta cha'vinic (40) ta moj xavac'beic li 

nucule, yu'un jech mu toj tsotsuc tstoj smul cha'ay. Xchi'uc jech mu bajbiluc cha'ay; 

jech mu snop ti mu'yuc xa stu ta asatique. 

4“Mu me xavac'beic svozal avacax ti c'alal chavac'be stec' trigo sventa chloc' sbeq'ue. 

Mantal ta sventa ac'o smalin smu' c'alal me icham smalal li antse 

5“Me oy chib viniquetic xchi'il no'ox sbaic ta voq'uel ti co'ol nacalic ta jun nae, me 

ichamic junucale, me mu'yuc xnich'on chcom li boch'o chchame, li yajnile mu me 

smalin yan vinic. Ja' no'ox ac'o smalin li smu'e, yu'un jech xu' chc'ot ta pasel ti jech 

sc'oplal tsc'an chich' pasele. 

6C'alal me ivoc' sba yolique, ja' ac'o yac'be sbiinbe sbi li anima sbanquil, o me yits'ine, 

yu'un jech mu xch'ay o sbi te ta atojolic boch'o chcham, vo'oxuc li israeloxuque. 

7Pero me mu sc'an xic' smu' li vinique, li antse ac'o batuc ta stojol li 

jchapanvanejetique. Jech ac'o c'ot yalbe: ‘Li jmu'e mu sc'an ti te tsacaluc o sbi li' ta 

Israel li xchi'il ta voq'uele. Mu sc'an spas li c'usi sc'oplal tspas ta sventa ti ja' jmu'e’, 

ac'o xiuc. 

8Jech li banquilaletic te ta lume, ac'o yiq'uic tal li vinique. Ac'o xchi'inic ta lo'il. Me 

solel jech yo'nton o mu sc'an xic' li smu'e, 

9li antse ac'o nopajuc tal ta sts'el li smu'e. Te ta sat banquilaletic ac'o sloc'be xonob li 

smu'e, xchi'uc ac'o stubtabe sat. Jech ac'o yalbe: ‘Ja' jech tsc'an chich' pasbel li vinic ti 

mu sc'an ac'o ayinuc sts'unubal li xchi'il ta voq'uele’, ac'o yut. 

10Ta sjunul sna ja' jech sbi ta xc'otic o li' ta Israel: ‘Bix acan’, xi sbiic chc'otic. 

Yantic mantaletic 

11“Me oy chib viniquetic ta smaj sbaique, me oy boch'o junucal yu'unic chnopaj tal 

yajnil yu'un chtal spoj li smalale, me la stsacbe ta sc'unil li vinique, 

12li vo'oxuque mu me xac'uxubinic, persa ac'o c'ocbatuc sc'ob li antse. 

13-14“Mu me xatunesic sbisubil, xchi'uc skiloal c'usi chamanic c'usi chachonic ti me 

mu'yuc ts'acale. 

15Ja' xatunesic ti bu lec ts'acal sbisubile, yu'un jech jal chacuxiic te ta avosilic 

chayac'boxuc li Muc'ul Dios cu'untique. 

16Yu'un li boch'otic jech chlo'lavanique, ilinem Muc'ul Dios ta stojolic yu'un ja' 

tspasic li c'usi mu tuc'uc ta pasele. 

I'albatic ti ac'o yulesbeic o sts'unubal li Amaleque 

17“Li vo'oxuque na'ic me c'usi la spasboxuc li Amalec ti c'alal ja'o chaxanovic tal ta be 

c'alal laloq'uic tal ta Egiptoe. 

18Na'ic me ti la stsacoxuc ta pleito ta bee. Lec xa'yic laj yuts'intaoxuc ti c'alal laj yilic 

lubenoxuc xae, ti mu'yuc xa atsatsalique. Laj yuts'intaic tal ta apatic li boch'otic 

alubenic xa ta xanubale, ti nom comenique. Me jutuc muc xi'ic yu'un li Dios 

avu'unique. 

19Ja' yu'un, c'alal me la sta yorail chayac'boxuc atsalic scotol avajcontraic te ta 

avosilic yo' bu chayac'boxuc li Muc'ul Dios cu'untique, tu'pbeic o sc'oplal ta banamil 

li amalequetique. Mu me xch'ay ta avo'ntonic. 

Deuteronomio 26 

Tsc'an chich' aq'uel ta smoton Dios li sba sat c'usi chloc' ta banamile 

1“C'alal me la'ochic xa ta banamil yo' bu chayac'boxuc li Muc'ul Dios cu'untique, me 

te xa nacaloxuc oe, 

2scotol li sba sat c'usitic ats'unojic ta avosilique, tulic scotol. Ich'ic batel ta jun moch. 

Bat aq'uic te yo' bu st'ujoj Muc'ul Dios cu'untic sventa chich' ich'el ta muq'ue. 

3Te xac'otic ta stojol li pale ti oy ta sventa li abtele. Jech xc'ot avalbeic: ‘Li' ta xcal ta 

jamal ta stojol Muc'ul Dios cu'untic ti ochemun xa ta banamil ti bu yalojbe ono'ox 

jmoltotactic ta vo'one ta xac'bee’, uto. 

4Li palee ac'o stsac li moche. Ac'o bat yac' ta stuq'uil scajleb smoton li Muc'ul Dios 

cu'untique. 

5Ts'acal jech xavalic ta stojol li Muc'ul Dios cu'untique: ‘Li jmoltot jyame' ta vo'onee, 

unin juteb to'ox tsobolic, mu'yuc to'ox epic. Ja' arametic ti puru xanubal tspasique. 

Ibatic ta Egipto, te c'ot naquiicuc. Pero ts'acal ipasic ta jun muc'ta lum. I'epajic, 

itsatsubic ta jyalel. 

6Pero li egiptoetique laj yuts'intauncutic. Laj yac'buncutic ep jvocolcutic ta mozoil. 

Solel la xchucuncutic o ta ven tsatsal abtel. 

7Ja' yu'un lic jc'anbotcutic vocol, vo'ot li Muc'ul Diosot yu'un jmoltot jyame'cutic ta 

vo'onee. Laj ava'ibun li jc'opcutique, xchi'uc laj avil ti toj ep jvocolcutique, ti toj abul 

jbacutic ta uts'intael ta tsatsal abtele. 

8Jech laj aloq'uesuncutic tal ta Egipto ta avu'el ta atsatsal, xchi'uc ta sventa ti toj tsots 

c'usitic laj avac' c'otuc ta pasele xchi'uc ti toj xi'balic sbae. 

9Laj avic'uncutic tal li' to c'alale, laj avac'bun quich'cutic li banamil ti bu chloc' ep 

ya'lel xchu' vacax xchi'uc pom jech chac c'u cha'al chloc' vo'e. 

10Ja' yu'un laj quich' tal sba sat scotol li c'usitic iloc' cu'un ta cosil ti bu laj avac'bun, 

vo'ot li Muc'ul Diosot cu'une’, xachiic ta stojol li Muc'ul Diose. “Ta ora xavaq'uic ta 

stojol Muc'ul Dios cu'untic li moche, te xaquejan abaic ta stojol. 

11Ts'acal xlic apasic lec jun muc'ta q'uin ta sventa scotol li c'usitic oy avu'un achi'uc 

avajnil anich'nabic ti laj yac'boxuc li Muc'ul Dios cu'untique. Te ac'o xchi'inoxuc li 

levietique xchi'uc li yanlum cristianoetic ti te nacal ta atojolique yu'un jech co'ol ac'o 

cuxetuc avo'nton achi'uquic. 

Tsc'an chcac'betic Dios li jujun ta lajlajuneb scotol c'usi ta jtatique 

12“C'alal me iloc' xa oxib jabil ti ja' xa yorail chavaq'uic li jujun ta lajlajuneb scotol 

c'usitic oy avu'unique, xchi'uc me avoc'ojic xa li jujun ta lajlajuneb sat c'usitic 

ats'unojique, me avac'ojbeic xa scotol li levietique, xchi'uc li yanlum cristianoetic te 

nacal ta avosilalique, li me'on ololetique, xchi'uc li me'on antsetic yu'un ac'o sve'ic 

scotol ec li c'usitic tsc'anic te yo' bu nacaloxuque, 

13jech xlic avalic ta stojol li Muc'ul Dios cu'untique: ‘Laj xa jvoc' loq'uel te ta jna 

scotol li c'usitic sc'oplal ja' avu'une. Xchi'uc laj xa jvoc'be li levietique, xchi'uc li 

yanlum cristianoetic li' nacalic ta cosilalcutique, xchi'uc li me'on ololetique, xchi'uc li 

me'on antsetique. La jch'un scotol li c'usitic laj avalbune. Mu'yuc bu la jbaj jchopuc li 

mantaletic avu'une. 

14Xchi'uc me jutuc mu'yuc la jve' ti c'alal ja'o chcat co'nton ta sventa oy boch'o icham 

cu'une, xchi'uc ti c'alal ja'o chcac' jba ta lecubtasele, xchi'uc mu'yuc bu laj cac'be 

smotonin li animaetique. Muc'ul Dios cu'un, la jch'un, xchi'uc la jpas scotol li c'usitic 

laj avalbune. 

15Q'uelo tal avil c'alal to ta vinajel, c'alal to te yo' bu ach'ulna atuque. Ac'buncutic 

bendición vu'uncutic li israeluncutique, ti t'ujbiluncutic avu'une. Xchi'uc ac'o tal ep 

bendición li' ta cosilcutic laj avac'buncutique, ja' ti bu chloc' ep ya'lel xchu' vacax 

xchi'uc pom jech chac c'u cha'al chloc' vo'e. Yu'un jech ono'ox avalojbe li jmoltot 

jyame'cutic ta vo'onee’, chianic ta stojol li Muc'ul Diose. 

Li israeletique ja' jun lum ti ac'bilic bendición yu'un Diose 

16“Li Muc'ul Dios cu'untique chayalboxuc li' ta ora ti ac'o me apasic li mantaletic li' 

laj yalboxuque xchi'uc li chanubtaseletique. Pasic me ta scotol ajol avo'ntonic. 

17Li' ta orae laj xa avalic ta jamal ti ja' no'ox Dios avu'unic o li Muc'ul Diose. Xchi'uc 

laj avalic ta jamal ti j'ech'el te oyoxuc o ta stojole, ti chach'unbeic scotol li 

smantaltaque xchi'uc scotol li c'usitic yan yalojboxuque. 

18Ja' no'ox jech ec li Muc'ul Diose laj xa yal ta jamal li' ta atojolic, vo'oxuc li 

israeloxuque, ti vo'oxuc mero steclumaloxuc oe, ti lec chayiloxuc o jech chac c'u 

cha'al yaloj ono'ox ta vo'onee, jech tsc'an ac'o ach'unbeic scotol li smantaltaque. 

19Xchi'uc chac' c'otanic ta jun muc'ta lum ti puquem sc'oplale, ti ich'bil ta muq'ue, ti 

mu'yuc boch'o yan jech lec sc'oplal ta scotol li muc'tiquil banamiletic spasoj Muc'ul 

Diose. Xchi'uc ta xc'ot ta pasel ti vo'oxuc no'ox jun lum voc'biloxuc yu'un li Muc'ul 

Diose yu'un jech ono'ox yaloj”, xi li Moisese. 

Deuteronomio 27 

I'albatic ti ac'o sva'anic tonetic te ta vits Ebale 

1Li Moisés xchi'uc li banquilaletic yu'un israeletique jech lic yalbeic mantal li 

xchi'iltaquique: “Pasic me scotol li c'usitic li' laj calboxuc ava'yique. 

2C'alal me lajelovic xa'ox batel ta jot uc'um Jordane, xchi'uc me la'ochic xa'ox ta 

avosilic ti chayac'boxuc Muc'ul Dios cu'untique, va'anic jaybejuc muc'tic tonetic. 

Bonic lec ta tan. 

3Ja' te xats'ibaic scotol li chanubtasel li' laj calboxuc ava'yique. Jech me xapasic c'alal 

me la'ochic batel ta avosilic ti bu ta xloc' ep ya'lel xchu' vacax xchi'uc pom jech chac 

c'u cha'al ta xloc' ep vo'e. Ja' li osil ti albilic ono'ox jmoltot jyame'tic ta vo'one 

chquich'tique. 

4Ja' yu'un c'alal me jelovenoxuc xa'ox batel ta jot uc'um Jordane, va'anic me li muc'tic 

tonetic te ta vits Ebale. Bonic lec ta tan. 

5-6Jech noxtoc tsc'an chalatsic tonetic ta sventa scajleb smoton li Muc'ul Dios 

cu'untique. Sbejequil me li tonetic xalatsique. Mu me xavoq'uilanic. Te xachic'beic 

smoton Dios cu'untic ta sba li scajleb xchic'ubil smotone. 

7Xchi'uc te xavac'beic li milbil matanal sventa co'ol avo'nton achi'uquique. Te xave'ic 

ta stojol li Muc'ul Dios cu'untique, pasic lec q'uin. 

8Lec me xats'ibaic ta tonetic li chanubtasel li' laj calboxuc ava'yique yu'un jech lec 

xvinaj ta q'uelel”, xut li xchi'iltaquique. 

9Ts'acal jech laj yalbe xchi'iltaquic ta israelal li Moisese, xchi'uc li pale levietique: 

“Jchi'iltac, israeletic, ch'anchanic. Mu to me xac'opojic. A'yo ava'yic c'usi ta xcal. Li 

vo'oxuque, steclumal xa Muc'ul Dios c'otemoxuc. 

10Ja' yu'un ja' tsc'an chach'unbeic scotol li smantaltaque xchi'uc li c'usitic yan yaloj li' 

chacalboxuc ava'yique”, xut. 

I'albatic ti oy stojol li muliletique 

11Te no'ox ta sc'ac'alil lic yalbe mantal xchi'iltac li Moisese, jech laj yalbe: 

12“C'alal me lajelovic xa'ox batel ta jot uc'um Jordane, li vacchop jchi'iltactic liquemic 

ta Simeón, ta Leví, ta Judá, ta Isacar, ta José, xchi'uc ta Benjamine, te ac'o baticuc ta 

jolvits Gerizim sventa tsc'anbeic bendición scotol li jchi'iltactique. 

13Li yan vacchop liquemic ta Rubén, ta Gad, ta Aser, ta Zabulón, ta Dan xchi'uc ta 

Neftalie, te ac'o baticuc ta jolvits Ebal sventa chalbeic sc'oplal li stojol smulic chich' 

jchi'iltactique. 

14Li pale levietique, tsots ac'o lic c'opojicuc ta stojol scotol li israeletique. Jech ac'o 

yalbeic: 

15‘Ac'o ac'batuc stoj li boch'o ta spasbe sloc'obal c'usitic chich' ta muq'ue, o me oy 

c'usi yan tsloc'taic ti pasbil ta unijesbil taq'uin yu'un jtentaq'uine, xchi'uc ti chaq'uic ta 

nac'alaltique. Li boch'o jech tspase toj chopol chil li Muc'ul Diose’, ac'o xiicuc. 

‘Jechuc’, ac'o xiicuc scotol li jchi'iltactique. 

16‘Ac'o ac'batuc stoj li boch'o mu xich' ta muc' stot sme'e’, ac'o xiicuc. ‘Jechuc’, ac'o 

xiicuc scotol li jchi'iltactique. 

17‘Ac'o ac'batuc stoj li boch'o tsnet'be sts'aquil yosil xchi'il yu'un tsc'an tspojbee’, ac'o 

xiicuc. ‘Jechuc’, ac'o xiicuc scotol li jchi'iltactique. 

18‘Ac'o ac'batuc stoj li boch'o tsoques ta be jun ma'sate’, ac'o xiicuc. ‘Jechuc’, ac'o 

xiicuc scotol li jchi'iltactique. 

19‘Ac'o ac'batuc stoj li boch'o chopol c'usi tspasbe jun yanlum cristianoe, me me'on 

ants, o me jun me'on olol’, ac'o xiicuc. ‘Jechuc’, ac'o xiicuc scotol li jchi'iltactique. 

20‘Ac'o ac'batuc stoj li boch'o ta sc'opanbe yajnil stote yu'un ta soquesbe sc'oplal stot 

me jech tspase’, ac'o xiicuc. ‘Jechuc’, ac'o xiicuc scotol li jchi'iltactique. 

21‘Ac'o ac'batuc stoj li boch'o ta xchi'in sbaic xchi'uc jcot chonbolome’, ac'o xiicuc. 

‘Jechuc’, ac'o xiicuc scotol li jchi'iltactique. 

22‘Ac'o ac'batuc stoj li boch'o ta sc'opan xvix, me yixlal, o me xcha'vix, o me 

xcha'ixlale’, ac'o xiicuc. ‘Jechuc’, ac'o xiicuc scotol li jchi'iltactique. 

23‘Ac'o ac'batuc stoj li boch'o ta sc'opan sbaic xchi'uc smeni'e’, ac'o xiicuc. ‘Jechuc’, 

ac'o xiicuc scotol li jchi'iltactique. 

24‘Ac'o ac'batuc stoj li boch'o tslo'la ta milel xchi'ile’, ac'o xiicuc. ‘Jechuc’, ac'o xiicuc 

scotol li jchi'iltactique. 

25‘Ac'o ac'batuc stoj li boch'o chtojat ta smilel jun lequil vinique’, ac'o xiicuc. 

‘Jechuc’, ac'o xiicuc scotol li jchi'iltactique. 

26‘Ac'o ac'batuc stoj smul li boch'o mu xich' ta muc' li chanubtasel li'i, ti mu sc'an 

spase’, ac'o xiicuc. ‘Jechuc’, ac'o xiicuc scotol li jchi'iltactique. 

Deuteronomio 28 

Bendición tsta boch'o chch'unbe smantal Dios 
(Lv 26.3-13; Dt 7.12-24) 

1“Me ta melel chach'unbeic scotol c'usitic chayalboxuc li Muc'ul Dios cu'untique, 

xchi'uc me chach'unic scotol li mantaletic li' chacalboxuc ava'yic ta orae, vo'oxuc muc' 

chac'otic yu'un scotol li yantic lum li' ta banamile. 

2Jech noxtoc ta xvul ta atojolic, ta xavich'ic scotol li bendición ta sventa ti 

chach'unbeic scotol li c'usitic yalojboxuc Muc'ul Dios cu'untique. 

3Chavich'ic bendición te ta alumalic xchi'uc ta avosilic. 

4Chich' bendición avalab anich'nabic xchi'uc scotol c'usitic chats'unic. Xchi'uc lec 

chch'i yalab sme' avacaxic, xchi'uc achijic, xchi'uc scotol li c'usitic yan oy avu'unique. 

5Chich' bendición li amochique xchi'uc li yavil bu chavots'ic arinae. 

6Chich' bendición scotol li c'usitic chapasique. 

7“Li Muc'ul Diose chayac'boxuc ta ac'obic avajcontraic ti c'alal tsc'an chastsacoxuc ta 

pleitoe. C'alal chtal scontrainoxuque, lec chapalic tal. Jmoj xcholoj sbaic tal scotolic, 

pero ta xjatovic batel ta anil avu'unic; tanpuc ta xbatic ta anil. 

8“Li Muc'ul Diose chac'be bendición li yavil c'usitic chloc' avu'unique xchi'uc scotol li 

avabtelique, xchi'uc chac' ti xcuxet no'ox avo'ntonic chacuxiic te ta avosilic yo' bu 

chayac'boxuque. 

9“Me scotol avo'nton chach'unbeic li smantaltaque xchi'uc me ja' chats'aclinic oe, li 

Muc'ul Diose staoj yav yo'nton o ti vo'oxuc no'ox ch'ul chayiloxuc jech chac c'u cha'al 

yalojboxuc ono'oxe. 

10Ja' yu'un scotol li lumetic li' ta banamile chilic ti ventainbiloxuc yu'un li Muc'ul 

Diose, jech ta xlic ochuc xi'el ta yo'ntonic. 

11Li Muc'ul Diose chac' ta ilel slequil yo'nton ta atojolic. Chac' boluc ep avalab 

anich'nabic, xchi'uc chac' alajuc ep avacaxic, xchi'uc chac' epajuc c'usitic chats'unic ta 

avosilic ti yalojbe ono'ox amoltotaquic ta vo'one chayac'boxuque. 

12Ta sjambe sti' li yav sc'ulejale, ja' li vinajele, jech ta xac' tal lec vo' ta avosilic ti 

c'alal yoraile, yu'un jech tsta bendición li ats'unub avovolique. Jech ch-epaj li c'usitic 

oy avu'unique. Jech chlic avac'beic xq'uex epal muc'tiquil lumetic, li vo'oxuque 

mu'yuc c'usi chaq'uexbeic. 

13Li Muc'ul Diose vo'oxuc chayac'oxuc ta sliqueb; muc vo'coxuc chac'otic ta slajeb. 

Persa vo'oxuc banquilaloxuc yu'un li yantique; mu xu' chac'otic ta its'inal. Ja' jech 

chc'ot ta pasel me chach'unbeic scotol smantal li Muc'ul Dios cu'untic li' laj calboxuc 

ava'yic ta orae xchi'uc me chachanic spasel scotole, 

14xchi'uc me mu xacomtsanic spasel oe, me mu ja'uc chbat ats'aclinic li c'usitic 

cuybilic ta diosetique, xchi'uc me mu ja'uc chbat avich'ic ta muq'ue. 

Stojol mulil ta sventa boch'o mu xch'unbe smantal Dios 
(Lv 26.14-46) 

15“Pero me mu xach'unbeic c'usitic laj yalboxuc li Muc'ul Dios cu'untique, me mu 

xapasilanic batel li smantaltac laj calboxuc ava'yic li' ta orae, ta me xtal ta atojolic 

scotol li vocoletic li'i: 

16Chopol chabat te ta alumalic, xchi'uc mu'yuc c'usi lec chataic te ta avosilic. 

17Mu'yuc c'usi lec chc'ot ta pasel te ta amochic xchi'uc ta yavil yo' bu chavots'ic li 

arinae. 

18Mu'yuc lec chch'i avalab anich'nabic, xchi'uc c'usitic chats'unic, xchi'uc yol 

avacaxic, yol achijic, xchi'uc scotol ats'unub avovolic. 

19Scotol li c'usitic chapasique chopol chbat scotol. 

20“Li Muc'ul Diose ta stacboxuc tal tsots vocol ta atojolic me laj avictaic comel ta scoj 

ti chopol c'usitic chapasique. Scotol li c'usi chapasique, chopol chbat avu'unic scotol, 

xchi'uc ep chavat avo'ntonic ta sventa, yu'un tsoc scotol li avabtelique. Xchi'uc mu xa 

jaluc chbat; chavich'ic ulesel o acotolic. 

21Li Muc'ul Diose ta stacboxuc tal c'ac'al chamel ta atojolic; ja' chayulesoxuc acotolic 

te ta avosilalic ti bu chavich'ique. 

22Jech noxtoc ta stacboxuc tal chamel ti ta ora no'ox chch'amaje, jech chachamic 

yu'un. Xchi'uc chtal tsatsal c'ac'ubel, xchi'uc chamel ti chc'ac'uban abec'talic yu'une. 

Xchi'uc chtal ep q'uepelaltic, xchi'uc xchamel atrigoic, xchi'uc ep yantic tsatsal 

chameletic. Ja' chayuts'intaoxuc, ja' to ti me la'ulic o yu'un acotolique. 

23Li vinajel le' ta toyole mu xa xayac'boxuc tal vo'. Li banamil li' ta olone, mu xa 

xayac'boxuc sat scotol li c'usi chats'unique. 

24Li Muc'ul Diose ja' xa no'ox chastacboxuc yalel tal puru pucuc xchi'uc yi' ta 

xq'uexol li vo'e, ja' to me lalajic o acotolique. 

25Xchi'uc chac' j'ech'el chaxpech'oxuc o ta teq'uel li avajcontraique. C'alal ja' to 

cha'ochic batel yu'un chbat apasic pleito achi'uquique, lec chapaloxuc; lec acholoj 

abaic ochel. Pero chajatovic sutel tal ta ora yu'unic. Solel tanpuc chajatovic batel ta 

anil acotolic. Ta xavaq'uic xi'icuc yantic ajvaliletic li' ta banamil. 

26Li abec'talique ti'bil ta mutetic ta xlaj, xchi'uc ta jti'val bolometic. Mu'yuc boch'o ta 

sibtasic batel. 

27“Li Muc'ul Diose ta xac' avich' avocolic ta epal c'a'el chameletic jech chac c'u cha'al 

ic'ot ta pasel ta stojol li egiptoetique. Xchi'uc chastaoxuc ep ch'ieletic, ch'inin, tan-se'p 

xchi'uc spintoal ti mu stac' poxtael oe. 

28Jech noxtoc chac' pasanic ta chuvaj xchi'uc ta ma'sat, xchi'uc chapasic ta bol 

cristiano. 

29Jeche' xamachlajetic c'alal chaxanovic jech chac c'u cha'al li boch'o chanov ta ic' 

osile. Scotol li c'usitic chapasique mu'yuc lec chloc' avu'unic. Scotol c'ac'al abul no'ox 

aba o chava'yic. Yan boch'o tstunes li c'usitic oy avu'unique. Mu'yuc boch'o xu' 

chaxc'uxubinoxuc o. 

30Ac'o me chapal xa avu'unic chanupinic xchi'uc jun tseb, pero yan boch'o 

chaxchi'inboxuc ta vayel li tseb ti sc'oplal chaviq'uique. Ac'o me chapas lec anaic, 

pero mu'yuc chanainic. Ac'o me chats'un ep ats'usubic, pero mu'yuc chatulbeic sat. 

31Ta asat chasmilboxuc li avacaxique, pero mu'yuc chati'ic me jutebuc. Te aq'ueloj 

chasnitboxuc batel li aburoique, pero mu'yuc xa chasutesboxuc o. Scotol li achijique 

ta xich'ic batel li avajcontraique, pero mu'yuc boch'o chascoltaoxuc ta spojel sutel tal. 

32Scotol li aquerem atsebique te ta asatic ta xich'ic aq'uel batel ta sc'ob yanlum 

cristianoetic. Ac'o me chac to aq'uelbe ava'yic sat, pero mu xa c'u xavutic o. 

33Scotol li c'usi chats'un ta avosilique xchi'uc li c'usitic chloc' ta avabtelique ja' ta xtal 

sve'ic yan cristianoetic ti mu xavotquinique. Xchi'uc scotol c'ac'al oy avocolic ta 

uts'intael xchi'uc ta lo'lael yu'unic. 

34C'alal chavilic scotol ti jech chc'ot ta pasele, chapasic ta chuvaj yu'un. 

35Li Muc'ul Diose chac' stsacoxuc c'a'al chinetic ta sjoljol avacanic, xchi'uc ta 

sc'uniltac avacanic, xchi'uc ta scotol abec'talic, pero mu xu' avu'unic xpoxtael. 

36“Li Muc'ul Diose chac' ti ac'o avich'ic chuquel batel c'alal ta ajvalil avu'unic ta 

yantic banamil ti bu mu xavotquinic oe, me ja'uc li amoltot ayame'ic ta vo'onee muc 

xotquinic ec. Te chavich'ic sujel ti ac'o tunanic yu'un li c'usitic cuybilic ta dios ti 

pasbilic ta te' xchi'uc ta tone. 

37Toj i'lal abaic chayiloxuc ti c'alal te oyoxuc ta slumalique. Chaslabanoxuc, 

chasbolc'optaoxuc li cristianoetic ta scotol lumetic bu chaspucoxuc batel li Muc'ul 

Diose. 

38Ac'o me chats'unic ep li c'usitic chac'anique, pero jutuc no'ox chloc' avu'unic yu'un 

chlaj ta c'ulubetic scotol. 

39Chats'unic ep ts'usubetic avu'unic, xchi'uc chachabiic lec, pero me jutuc mu'yuc 

chavuch'beic ya'lel. Mu'yuc chatulbeic sat yu'un chlaj ta xchanul scotol. 

40Ac'o me oy ste'el olivaetic avu'unic ta scotol li avosilique, pero mu'yuc chatunesbeic 

sperfumeal yu'un mu'yuc chatulbeic li sate. Te chlilij yalel stuc scotol. 

41Ch-ayin ep aquerem atsebic, pero mu'yuc te chachi'inic. Mu'yuc chabalinic yu'un 

chucbil chbatic scotol ta yantic banamil. 

42Scotol li te'etic xchi'uc li jsatinom te'etic ta avosilalique chlaj ta c'ulub scotol. 

43Scotol li yanlum cristianoetic te nacajtic ta avosilalique ja' chlic ayinuc lec 

stsatsalic. Li vo'oxuque chlic lajuc atsatsalic. 

44Li stuquique ja' oy c'usi chlic yac'boxuc aq'uexic. Pero li vo'oxuque mu'yuc c'usi oy 

avu'unic ti xu' chavaq'uic ta q'uexele. Li stuquique ja' chc'ot ta ba'yucbe avu'unic; li 

vo'oxuque slajeb chac'otic. 

45“Scotol li vocoletic li'i ja' ta xtal ta atojolic scotol; acotolic ta staoxuc. Chavich' lec 

avocolic, ja' to me la'ulic yu'un acotolique. Ti jech chc'ot ta pasele, ja' ta scoj ti mu 

xach'unbeic smantal li Muc'ul Dios cu'untique, xchi'uc ti mu xac'an xapasic li c'usitic 

yalojboxuque. 

46Scotol li vocoletic le'e ja' jun tsots preva chtal ta atojolic sbatel osil xchi'uc 

anich'nabic xchi'uc amomnich'nabic, 

47ta scoj ti mu xavich'ic ta muc' ta xcuxetel avo'ntonic ti c'alal laj yac'boxuc ep c'usitic 

oy avu'unique. 

48Ta persa ja' chlic spasoxuc ta mantal li avajcontraic ti tstac tal ta atojolic Muc'ul 

Diose. Chavich' avocolic ta vi'nal, ta taqui-o'nal, xchi'uc mu'yuc bu chata ac'u' 

apoq'uic, ep yantic vocoletic chavich'ic. Li Muc'ul Diose chac' avich'ic vocol ta tsots 

mozoinel ja' to me la'ul acotolique. 

49Li Muc'ul Diose ta stacboxuc tal ta atojolic cristianoetic ta yan banamil ti bats'i nom 

nacalique, ti mu xava'ibeic sc'opique. Ja' jech ta ora no'ox ta xtal ta atojolic jech chac 

c'u cha'al chvil jcot xic. 

50Li cristianoetic ta xtal ta atojolique toj xi'balic sba; mu x'ich'vanic ta muc'. Mu xich' 

ta muc' li banquilaletic avu'unique, xchi'uc me jutuc mu'yuc chc'uxubinic li ololetique. 

51Ta xvul sti'ic scotol yalabtac li ats'unub avovolique xchi'uc scotol li c'usitic chloc' ta 

avosilique, ja' to me yav xa chcom yu'unique. Mu'yuc c'usi chascomtsanboxuc me 

jutuc, me trigo, me ya'lel ts'usub, me aceite, me yol sme' avacaxic, o me achijic. 

Scotol ta slajesic. Jech chachamic ta vi'nal acotolic. 

52“Ta sjoyibtaic scotol li lumetic avu'unique ja' to me ivuc' yu'unic li toyol 

coraltonetic ti amacoj o alumalique xchi'uc ti ja' apatoj o avo'ntonic yu'une. Ta 

sjoyibtaic scotol. Ta svuq'uesic scotol li lumetic ta avosilalic ti laj yac'boxuc Muc'ul 

Diose. 

53C'alal te setelic ta joyob li avajcontraique, te chalajic ta vi'nal, yu'un mu'yuc bu 

chata ave'elic. Ja' chlic ati' li aqueremic, atsebic ti laj yac'boxuc Muc'ul Dios 

cu'untique. 

54Li boch'o biq'uit yac'oj sba ta atojolique xchi'uc ti lec yo'ntone chlic socuc sjol. 

Chopol chlic yil li xchi'iltac ta voq'uele, xchi'uc li yajnil ti lec sc'anoje, xchi'uc li 

xnich'nabtac ti te to comen yu'une. 

55Mu'yuc bu chac'be sti' ec li sbec'tal xnich'on ta sti'e. Ti jayib c'ac'al te ta 

scontrainoxuc li avajcontraique, mu'yuc c'usi chatunic o. Puru vocol no'ox chavich'ic 

te ta scotol li lumetic avu'unique. 

56Ac'o me oy junuc ants te ta atojolic ti toj c'upil sba, xchi'uc ti lec tsmeltsan sbae, ti 

mu sc'an spic, mu sc'an stec' banamil c'alal mu'yuc xonobe, chopol chlic yil li smalal 

xchi'uc li yalab ti lec to'ox sc'anoje. 

57Jech mu'yuc chac'be sti'ic li yol chvoc' yu'une xchi'uc li sme' yole; ta snac' sba 

sventa ta sti' stuc. Jech mu'yuc c'usi chataic o ta ve'el ti c'alal ja'o te ta svuq'uesic 

scotol lumetic avu'unic li avajcontraique. 

58“Me mu xanopes abaic ta spasel scotol li chanubtaseletic ts'ibabil li' ta vune, xchi'uc 

me mu chavich'beic ta muc' smuc'ul, yutsil sbi li Muc'ul Diose, 

59ta stacboxuc tal tsots avocolic toj xi'balic sba. Xchi'uc ta stacboxuc tal tsots 

chameletic ti toj xi'balic sba ti mu stac' poxtael oe. Chc'ot ta atojolic li vo'oxuque 

xchi'uc li amomnich'nabtaquique. 

60Xchi'uc chac' licuc ta atojolic scotol li vocoletic, li chameletic ti laj yich'ic li 

egiptoetique. Toj ep chaxi'ic yu'un. Chac' avocolic scotol c'ac'al. 

61Jech noxtoc ta stacboxuc tal ta atojolic yantic vocoletic, xchi'uc yantic tsatsal 

chameletic ti mu xalbe sc'oplal li' ta svunal chanubtasele, ja' to me laj yulesoxuc o 

acotolique. 

62Vo'oxuc li israeloxuque, ti bats'i epoxuc, ti mu xalajic ta atel jech chac c'u cha'al 

c'analetic ta vinajele, chabic'tajic ta jyalel. Mu'yuc xa ep chacomic ta scoj ti mu 

xach'unbeic c'usitic laj yalboxuc li Muc'ul Dios cu'untique. 

63Ja' jech chac c'u cha'al toj xcuxet no'ox yo'nton laj yac'boxuc alequilalic, xchi'uc toj 

xcuxet no'ox yo'nton laj yac' epajanic li Muc'ul Diose; ja' jech xcuxet no'ox yo'nton 

chayulesoxuc, xchi'uc chasyavnaijesoxuc acotolic noxtoc. Chavich'ic bulel loq'uel 

acotolic te ta banamil yo' bu chayac'boxuc li Muc'ul Diose. 

64Li Muc'ul Diose chaspucoxuc batel acotolic ta yantic banamiletic; ta jot sti', c'alal to 

ta yan to jot sti' chaspucoxuc batel. Te chc'ot avich'ic ta muc' li c'usitic muc ja'uc 

Diose, ja' ti pasbilic ta te' xchi'uc ta tone, ti muc xotquinic li amoltot ayame'ic ta 

vo'onee. 

65Ti jayib c'ac'al te chanaquiic ta yantic banamile, mu'yuc bu jun avo'ntonic xchi'uc 

mu'yuc cux o'nton o avu'unic. Yu'un li Muc'ul Diose chac' ti puru xi'el chava'yic 

scotol c'ac'ale. Toj at-o'ntonoxuc, xchi'uc toj abul abaic ta asatic scotol c'ac'al. 

66Scotol c'ac'al toj chib sc'oplal chava'yic me cuxuloxuc, o me chalajic ta milel. Ta 

c'ac'al ta ac'ubal puru xi'el chava'yic. Me jutuc mu'yuc bu chava'yic ti bats'i lec jun 

avo'nton cuxuloxuc tee. 

67Bats'i toj tsots xi'el chava'yic scotol c'ac'al ta sventa li c'usitic chavil ta asatique. 

C'alal ja' to no'ox tsacub osile, jech chavalic: ‘¡Ee, oyuc la ca'tic c'uxi ic'ubuc osil ta 

anile!’, xachiic. Ta ac'ubaltique jech chavalic noxtoc: ‘¡Ee, oyuc la ca'tic c'uxi 

sacubuc osil ta anile!’, xachiic. 

68Ac'o me laj yalboxuc Muc'ul Dios ti mu'yuc chasutic yan velta ta sbelal li Egiptoe, 

pero chac' ti ta puru barco chasutic batel yan velta tee. Xchi'uc te chavich'ic chonel 

batel ta mozoil yu'un li avajcontraique, pero mu junuc boch'o tsc'an chasmanoxuc 

noxtoc”, xut xchi'iltac li Moisese. 

Deuteronomio 29 

Sc'oplal c'usi la xchapanic xchi'uc Muc'ul Dios li israeletic te ta Moabe 

1Li'i ja' li c'usitic la xchapan Muc'ul Dios ti laj yalbe Moisés ac'o spas xchi'uc scotol 

xchi'iltac te ta yosilal Moabe. Ja' slecoj o li c'usi la xchapan te ta vits Horebe. 

2Li Moisese lic stsob scotol li xchi'iltaque, jech laj yalbe: “Li vo'oxuque laj avilic 

scotol c'usi la spas Muc'ul Dios te ta Egipto ta stojol li faraón xchi'uc li xchi'iltac ta 

abtele, xchi'uc ta scotol ti c'u smuc'ul yosilale. 

3Vo'oxuc testigooxuc ta sventa scotol li muc'tic sq'uelubiltac stsatsal, xchi'uc li 

senyailtac la spase. 

4Pero li' ta orae, li Muc'ul Diose yoquel to mu'yuc chasjamboxuc avo'ntonic yu'un 

jech ac'o ava'ibeic smelol, mu'yuc chasjamboxuc asatic yu'un jech ac'o avilic, mu'yuc 

chasjamboxuc achiquinic yu'un jech ac'o ava'yic. 

5Li cha'vinic (40) jabil laxanovique, vu'un la jbeiltasoxuc tal c'alal to ta xocol 

banamil, muc xlaj ac'u'ic xchi'uc axonobic. 

6Jech noxtoc mu'yuc bu xataic ta ve'el pan, mu'yuc xavuch'ic ya'lel ts'usub xchi'uc 

c'usi tsotsic ta uch'el yu'un jech ac'o ana'ic ti ja' Dios cu'untic li Muc'ul Diose. 

7“C'alal lijvulutic tal li'i, tsc'an ox ta smilutic li Sehón, ja' li ajvalil ta Hesbón, xchi'uc 

li Og, ja' li ajvalil ta Basane, pero muc xu' yu'unic. La jtsaltic comel. 

8Jech laj quich'betic o li yosilalique. Ja' laj cac'betic yu'uninic li jchop liquemic ta 

Rubén, ta Gad, xchi'uc li j'o'lol jchop liquemic ta Manasese. 

9Ja' yu'un ch'unic me scotol li c'usitic yaloj Muc'ul Diose. Pasilanic me yu'un jech lec 

chabatic, xchi'uc jech lec chbat scotol li c'usitic chapasique. 

10“Li' ta orae li' tsoboloxuc ta stojol Muc'ul Dios cu'untic acotolic, xchi'uc li 

banquilaletic avu'unic ta jujuchopoxuque, xchi'uc li moletic avu'unique, xchi'uc scotol 

li boch'otic oy yabtelique, xchi'uc scotol li viniquetique. 

11Xchi'uc li' oyic noxtoc li ololetique, li antsetique, xchi'uc li yanlumetic te nacal ta 

alumalique, ja' li jcuch-si'etic, li jlupvo'etic avu'unique. 

12Yu'un jech ac'o avalic ta jamal ta stojol Muc'ul Dios me chapasic li c'usi chchapan ta 

atojolic li' ta orae. 

13Tana li'i j'ech'el chapal chcom o ti vo'oxuc yu'unoxuque, xchi'uc ti ja' Dios cu'untic 

ec jech chac c'u cha'al yalojbe ono'ox li jmoltotic ta vo'onee, ja' li Abrahame, li 

Isaaque, xchi'uc li Jacobe. 

14Pero ma'uc no'ox vo'oxuc oy c'usi chchapan ta atojolic li Muc'ul Diose, xchi'uc ti ta 

melel chac' c'otuc ta pasele, 

15ja' sventaic ec li boch'otic mu'yuc li' jchi'uctic ta stojol Muc'ul Dios ta orae. 

16Li vo'oxuque xana'ic lec c'u xij'elan ti c'alal te to'ox oyutic ta Egiptoe xchi'uc ti c'u 

x'elan lijelovutic tal ta muc'tic lumetic la jtatic tal ta bee. 

17Ja' ti bu laj quiltic li c'usitic cuybilic ta diosetic pasbil ta te', ta ton, ta c'anal taq'uin, 

ta saquil taq'uine. Le'e toj chopol chil li Muc'ul Dios ja' yich'ojic ta muc' li 

cristianoetic te nacajtique. 

18Mu me oyuc boch'o scomtsan Muc'ul Dios avu'unic, me vinic o me ants, me achi'ilic 

ta jujuchopoxuc, yu'un ja' chbat yich' ta muc' li diosetic yu'un yan lumetique. Mu me 

oyuc boch'o jech chc'ot jech chac c'u cha'al jpets te' ti ch'a c'alal ta yibel, ti oy 

svenenoale. 

19“C'alal me laj xa ava'yic scotol li c'usitic albil ono'ox chc'ot ta pasele, me oy boch'o 

chlic snop avu'unic ti toj lec cha'ay sbae, me jech chlic yale: ‘Li vu'une toj lec chbat 

cu'un scotol, manchuc me ta jpas li c'usi tsc'an co'ntone’, me xie. Le'e ja' ta scoj me 

layavnaijic acotolique. 

20Li Muc'ul Diose mu'yuc snopoj tspasbe o perdón. Chlic yac'be xcuch scotol li 

vocole xchi'uc li stojol mulile. Ja' chc'ot ta sba scotol li stojol mulil li' chal ta vune. 

J'ech'el tstu'pbe o sts'unubal ta banamil. 

21Li Muc'ul Diose ta svoc' loq'uel ta atojolic li jaychop sts'unubaloxuc Israele, ta xich' 

scotol li vocol jech chac c'u cha'al ts'ibabil li' ta svunal li mantaletique. 

22Ti jayc'ol cristianoetic ta to xtalique, ja' li amomnich'nabtaquique xchi'uc li yanlum 

cristianoetic chtalic ta namal banamile, ta to xlic yilic li tsots vocole xchi'uc li tsots 

chameletic ta stac tal Muc'ul Dios li' ta banamile. 

23Ta xilic ta scotol yosilalic puru azufre, ats'am, xchi'uc c'aq'uem banamil. Jech 

mu'yuc xa c'usi xu' chich' ts'unel. Mu'yuc xa c'usi chloc' o, me jutuc mu xa xch'i 

vomoletic jech chac c'u cha'al ic'ot ta pasel ta stojol li Sodoma, Gomorra, Adma, 

xchi'uc ta Zeboim, ti la slajes ta sc'ac'al yo'nton li Muc'ul Dios c'alal i'ilin ta 

stojolique. 

24“Scotol li cristianoetic ta banamile jech chlic sjaq'uic: ‘¿C'u yu'un jech la spas 

Muc'ul Dios ta sventa li banamil li'i? ¿C'u yu'un ti tsots ilic sc'ac'al yo'nton ta 

stojole?’, xi chlic sjaq'uic. 

25Li stac'ubile ja' jech chac li'i: ‘Yu'un muc xch'unic c'usi la xchapanic Muc'ul Dios 

xchi'uc li smoltotaquic ta vo'one c'alal iloq'uesatic tal ta Egiptoe. 

26Ja' la stsob sbaic batel ta yich'el ta muc', ja' bat squejan sbaic ta stojol li yan diosetic 

ti mu ono'ox xotquinique ti me jutuc mu'yuc c'usi ch-ac'batic yu'une. 

27Ja' yu'un li Muc'ul Diose i'ilin ta stojol li cristianoetic le' ta banamile. Ja' laj yac' 

c'otuc ta stojolic scotol li vocoletic ts'ibabil ta vune. 

28Jech la sloq'ues batel ta yosilalic yu'un tsots ilinem ta stojolic; mu xa sc'an sq'uelbe 

o sat. La spuc batel ta yantic banamil jech chac c'u cha'al chquiltic li' ta orae’, xi li 

stac'ubile. 

29“Li c'usitic mu jna'tique, ja' sna'oj stuc li Muc'ul Dios cu'untique. Pero li c'usitic 

ac'bil quiltic xchi'uc calab jnich'nabtique ja' sventa ac'o jch'untic, ac'o jpasilantic batel 

scotol c'ac'al li smantaltac Muc'ul Diose. 

Deuteronomio 30 

C'usi tsc'an tspas israeletic sventa xu' tstaic yan velta li bendicione 

1“C'alal me ic'ot ta pasel ta atojolic scotol li c'usitic laj calboxuc ava'yique, ja' li 

bendición xchi'uc li vocoletic ti laj xa cac'boxuc at'ujique, pero me chlic asutes 

avo'ntonic te ta yantic banamil yo' bu chaspucoxuc batel li Muc'ul Dios cu'untique, 

2me chlic ach'unic ta scotol ajol avo'ntonic, xchi'uc c'alal ta avalab anich'nabic scotol 

li c'usitic chacalboxuc ava'yic li' ta orae, 

3li Muc'ul Diose ta xlic sjelboxuc li avocolique. Ta xlic yich'oxuc ta c'ux yan velta. Ta 

xlic stsoboxuc loq'uel tal yan velta te ta yantic banamil ti bu chaspucoxuc batele. 

4Ac'o me toj nom chavictaic comel li alumalic ti bu chapuc abaic batel ta yan to 

jujujot sti' banamile, pero te to chbat yic'oxuc tal li Muc'ul Diose. Te to chbat 

st'unoxuc tal acotolic. 

5Li Muc'ul Diose ta xlic yic'oxuc sutel tal yan velta te ta banamil ti bu laj to'ox yac'be 

li amoltotaquic ta vo'onee. Ja' chvul avich'ic yan velta ec li vo'oxuque. Scotol chlic 

ataic yan velta. Xchi'uc ech'em to chac' boluc anich'nabic, ja' mu sta jech ibolesbat 

xnich'nabic li amoltotaquic ta vo'onee. 

6Chascomtsanboxuc o ta avo'ntonic achi'uc anich'nabic xchi'uc amomnich'nabic li 

c'usi xchapanoj ono'oxe. Te chcom o jech chac c'u cha'al jun marca, yu'un jech xu' 

chlic ac'anic o ta scotol ajol avo'ntonic. Jech xu' chacuxiic. 

7Li Muc'ul Diose ja' ta xac' c'otuc ta stojol avajcontraic scotol li vocoletic laj calboxuc 

ava'yique xchi'uc ta stojol li boch'otic laj yilbajinoxuc ta sc'ac'al yo'ntonique. 

8Yan li vo'oxuque chasutic tal ta stojol li Muc'ul Diose. Chlic ach'unbeic li c'usitic 

chayalboxuc ava'yique, xchi'uc chlic anopes abaic batel ta xch'unel scotol li 

smantaltac li' chacalboxuc ava'yic ta orae. 

9-10Me jech chapasique, li Muc'ul Diose chac' ayinuc scotol c'usitic oy avu'unic. Lec 

chbat scotol li c'usitic chapasique, xchi'uc lec chch'i avol anich'onic, xchi'uc lec chbol 

yol ats'unub avovolic, xchi'uc lec chac' sat scotol c'usitic chats'unic. Me chach'unbeic 

c'usitic yalojboxuc li Muc'ul Diose, xchi'uc me chapasic scotol li smantaltaque xchi'uc 

li c'usitic yaloj ti li' ts'ibabil ta vune, xchi'uc me chlic avich'ic ta muc' ta scotol ajol 

avo'ntonique, ta melel li Muc'ul Dios cu'untique xcuxet no'ox yo'nton chlic yac'boxuc 

c'usitic lec jech chac c'u cha'al xcuxet no'ox yo'nton laj yac'be c'usitic lec li 

amoltotaquic ta vo'onee. 

11“Li mantaletic laj calboxuc ava'yic li' ta orae, ma'uc toj tsots ta ch'unel ta aventaic, 

ma'uc toj nom oy ta atojolic. 

12Mu persauc jech chavalic: ‘¿Boch'o xu' chmuy batel ta vinajel cu'untic yu'un chbat 

yich'butic yalel tal li mantaletic sventa chcotquintic, xchi'uc sventa chlic jch'untic 

batel c'usi chale?’, mu xachiic. 

13Xchi'uc muc ta jotuc to nab chbat asa'ic tal yu'un jech ac'o avalic: ‘¿Boch'o xu' yu'un 

chjelov batel ta jot nab yu'un chbat yich'butic jelovel tal sventa xu' chcotquintic, 

xchi'uc sventa chlic jpastic batel li c'usi chale?’, mu xachiic. 

14Yu'un li sc'ope nopol oy ta atojolic, te oy ta aveic, te oy ta avo'ntonic sventa ac'o 

apasic scotol li c'usitic chale. 

15“A'yo ava'yic, li' ta orae chacac'boxuc at'ujic li c'usi chac'anique: ¿me ja' li cuxlejale 

xchi'uc lequilale, o me ja' li lajel, xchi'uc c'usitic chopole? 

16Me chach'unic scotol li c'usitic chacalboxuc ava'yic li' ta orae, xchi'uc me j'ech'el 

chac'anic o li Muc'ul Diose, me chapasic scotol li mantaletic yu'une xchi'uc li c'usitic 

yan yaloje, li Muc'ul Diose chac' cuxianic, xchi'uc chac' boluc ep avalab anich'nabic. 

Chayac'boxuc ep bendición te ta avosilic ti bu chayac'boxuque. 

17Pero me mu xavich'ic ta muc' li c'usitic laj xa calboxuc ava'yique, me ja' chavac' 

abaic ta stojol li c'usitic cuybilic ta diose, me ja' chlic avich'ic ta muq'ue, me ja' chlic 

aquejan abaic ta stojole, 

18chacalboxuc ta jamal li' ta ora ti ta persa chachamique. Mu jaluc chac'upinic li 

avosilic chavich'ic c'alal me lajelovic ta jot uc'um Jordane. 

19Li c'ac'al li'i, ta jva'an ta testigo ta atojolic li vinajel xchi'uc li banamile yu'un laj xa 

cac'boxuc at'ujic li c'usi chac'anique: ¿Me ja' chac'anic li cuxlejale, o me ja' chac'anic 

li lajele? ¿Me ja' chac'anic li bendicione, o me ja' chac'anic li stojol mulile? Ja' lec ja' 

c'anic li cuxlejale yu'un jech chacuxiic li vo'oxuque xchi'uc li anich'nabique xchi'uc li 

amomnich'nabique. 

20Ja' me c'anic li Muc'ul Dios avu'unique. Ch'unbeic li c'usi chayalboxuque, xchi'uc 

junuc avo'ntonic o ta stojol yu'un ja' te oy li acuxlejalique, xchi'uc ja' ta sventa xu' 

chacuxiic ep jabil te ta banamil ti yalojbe ono'ox ta jamal amoltotaquic ta vo'onee, ja' 

li Abrahame, li Isaaque xchi'uc li Jacobe”, xut xchi'iltac li Moisese. 

Deuteronomio 31 

Li Josuee la stsacbe comel yabtel li Moisese 
(Nm 27.12-23) 

1Li Moisese la sc'opan yan velta li xchi'iltac ta israelale jech laj yalbe: 

2“Vu'une quich'oj xa vacvinic (120) jabil. Mu xa xu' cu'un nat chixanov batel ta jujujot 

ta buyuc no'ox. Jech noxtoc li Muc'ul Diose yalojbun ti mu'yuc chijelov batel ta jot 

uc'um Jordán li vu'une. 

3Pero li Muc'ul Dios cu'untique ja' ba'yucbe chbat avu'unic. C'alal chajelovic batele, 

ja' ta stsalboxuc batel scotol yajvaltac li muc'tic lumetique yu'un jech chavich'beic 

scotol li slumalique xchi'uc li yosilalique. Ja' ba'yucbe ta xbat avu'unic li Josuee yu'un 

ja' banquilal ta xcom avu'unic jech chac c'u cha'al yaloj ono'ox li Muc'ul Diose. 

4Li Muc'ul Diose ja' jech ta spasbe li muc'tic lumetic bu chajelovic batel jech chac c'u 

cha'al la spasbe li ajvalil Sehón, xchi'uc li ajvalil Og yu'un amorretic ti la slajes scotol 

c'alal ta yosilalique. 

5C'alal me ic'ot ta pasel chayac'boxuc ta ac'obic scotol muc'tic lumetic li Diose, pasic 

me scotol jech chac c'u cha'al calojboxuc ono'oxe. 

6C'alal chatsac xa abaic ta pleito achi'uquique, mu me xaxi'ic. Oyuc me lec stsatsal 

avo'ntonic; me jutuc mu me xaniquic. Na'ic me ti te oy ta atojolic li Muc'ul Dios 

cu'untique; me jutuc mu'yuc chascomtsanoxuc atuquic”, xut xchi'iltac li Moisese. 

7Li Moisese laj yic' li Josuee. Te ta stojol scotol xchi'iltac jech laj yalbe: “Tsotsan me. 

Oyuc me stsatsal avo'nton. Yu'un vo'ot chavic' batel scotol li jchi'iltactic te ta banamil 

ti albilic ono'ox yu'un Muc'ul Dios jmoltotactic ta vo'one ch-ac'batique. Vo'ot chbat 

avac'be yich'ic scotol li osile. 

8Ja' ba'yucbe ta xbat avu'un stuc li Muc'ul Diose; ja' chaxchi'inot o scotol c'ac'al. 

Mu'yuc chayictaot; mu'yuc chascomtsanot. Ja' yu'un mu me xaxi'; mu me xastsalot li 

xi'ele”, xut. 

Laj yal Moisés ti ac'o yich' aptael smantal Dios ta sjabilal xch'ayubil ilil 

9Li Moisese la sts'iba scotol li mantaletique, ja' laj yac'be ta sc'ob li pale levietique, 

xchi'uc scotol li banquilaletic yu'un israeletique. Yu'un li levietique ja' yich'ojbeic 

xcaxail li smantal Muc'ul Diose. 

10Laj yalbe noxtoc li c'usitic tsc'an ac'o spasique, jech laj yalbe: “Ta vucvuc jabil 

c'alal ja' sjabilal chich' ch'aybel yilic li j'iluviletique, ti c'alal ja'o chapasic q'uin 

Yaxnaetique, 

11xchi'uc ti c'alal ja'o yorail te tstsob sbaic scotol jchi'iltactic yo' bu st'ujoj stuc li 

Muc'ul Diose, ja' me yorail te xavaptaic scotol li mantaletique yu'un ac'o ya'yic 

scotolic. 

12Tsobic scotol li jchi'iltactique c'alal ta vinic ta ants, ta ololetic xchi'uc c'alal ta 

yanlum cristianoetic ti te nacajtic ta avosilalique, yu'un ac'o tal ya'yic scotolic li 

smantal Muc'ul Dios chavaptaique. Yu'un jech ac'o xchanic yich'el ta muc' li Muc'ul 

Diose, xchi'uc jech ac'o spasic batel li c'usi cha'yique. 

13Ja' no'ox jech ec li avalab anich'nabic ti mu to sna'ic li mantaletique, xu' ta xa'yic ec, 

yu'un jech ac'o xchanic yich'el ta muc' Muc'ul Dios cu'untic ti jayib c'ac'al chcuxiic te 

ta avosilic chavich'ic c'alal me lajelovic batel ta jot uc'um Jordane”, xi li Moisese. 

Slajeb mantal i'albat yu'un Dios li Moisese 

14Li Muc'ul Diose jech laj yalbe li Moisese: “Q'uelavil, li vo'ote po'ot xa tsta yorail 

chacham. Ja' yu'un ic'o batel achi'in li Josué te ta ch'ulna pasbil ta nucule yu'un te ta 

xcac'be yabtel”, xut. Li Moisés xchi'uc Josuee ibatic ta ch'ulna pasbil ta nucul. 

15Te ivinaj ta stojolic li Muc'ul Diose. Te laj yac' sba ta ilel ta toc. Li toque la svolan 

sba te ta sti' li ch'ulna pasbil ta nucule. 

16Li Muc'ul Diose jech lic yalbe li Moisese: “Li vo'ote po'ot xa chacham. Li achi'iltac 

li'i j'ech'el me chbolibic o yu'un li diosetic yu'un yanlum cristianoetic te nacajtic ta osil 

bu chbat yich'ique. Jech chiscomtsanicun o; ta soquesic o scotol li c'usi jchapanoj ta 

stojolique. 

17Tsots chlic ilincun yu'unic ta sventa ti jech tspasique. J'ech'el ta jcomtsanic o; 

j'ech'el ta jch'ayic o ta co'nton. Jech ep ta sta svocolic; ep c'usi chopol chc'ot ta 

stojolic. Ts'acal jech chlic yalic: ‘Ti vi x'elan toj ep jvocoltique, ¿me mu ja'uc ta scoj ti 

mu'yuc xa xchi'inojutic li Diose?’, xiic. 

18C'alal tsta yorail jech chc'ot ta pasel yu'unique, j'ech'el ta jcomtsanic o ta scoj ti 

chopol c'usitic ta spasique xchi'uc ta scoj ti ja' chich'ic ta muc' ti c'usi cuybil ta 

diosetique. 

19“Ja' yu'un li' ta orae, ts'ibao li q'ueoj li'i. Chanubtaso scotol li achi'iltaque yu'un ac'o 

sq'uejintaic, jech xu' chtun yu'unic sventa chisna'icun. 

20Yu'un c'alal me laj xa'ox cac' ochicuc batel ta banamil ti bu calojbeic ono'ox ta jamal 

amoltotaquic ta vo'one chcac'beique, ja' ti bu chloc' ya'lel xchu' vacax, xchi'uc pom 

jech chac c'u cha'al chloc' vo'e, xchi'uc c'alal sve'ojic xa'ox, lec xa'ox noj xch'utic, lec 

xa'ox jubenic yu'un li c'usitic chloc' tee, ja'o chlic baticuc ta stojol li c'usitic cuybilic ta 

diose; ja' chlic yich'ic ta muc'. Yan li vu'une chopol chlic yilicun, ta soquesic o scotol 

li c'usi chapanbil cu'une. 

21Pero c'alal chtal ta stojolic li c'usitic chopole xchi'uc li vocoletique, li q'ueoj li'i ja' 

chtun yu'unic sventa chisna'icun. Li smomnich'nabique ja' chlic sna'ic, chlic 

sq'uejintaic. Yu'un c'alal mu'yuc to'ox chcac' ochicuc batel ta banamil ti caloj ono'ox 

chcac'beique, jna'oj xa ono'ox bu to c'alal chbat li snopel yu'unique”, xi li Muc'ul 

Diose. 

22Ta sc'ac'alil no'ox c'alal jech i'albat yu'un Dios li Moisese, lic sts'iba li q'ueoje. Laj 

yac'be xchan scotol li xchi'iltaque. 

23Li Muc'ul Diose lic yalbe mantal noxtoc li Josué, ja' li xnich'on Nune, jech laj yalbe: 

“Tsotsan me, mu me xaxi'. Yu'un vo'ot chavic' ochel scotol achi'iltac ta israelal te ta 

banamil ti bu caloj ono'ox chcac'beique. Oyuc me stsatsal avo'nton, vu'un 

chajchi'inot”, xut. 

24C'alal la sts'iba ta vun scotol mantaletic yu'un Dios li Moisese, 

25jech laj yalbe li levietic ti sventainojbeic xcaxail smantaltac Diose: 

26“Ich'ic li svunal mantaletic li'i. Aq'uic ta sc'al li xcaxail c'usi xchapanoj Muc'ul 

Diose yu'un jech te ac'o oyuc o. Ja' sventa chana'ic o c'usi chc'ot ta pasel ta atojolic. 

27Yu'un jna'oj ti vo'oxuc mero jbajmantaloxuque, ti jtoybaoxuque. Yu'un c'alal li' to 

cuxulun ta atojolique, ep ono'ox laj atoy abaic ta stojol li Muc'ul Diose. Buuc xa me 

lichame, ¿c'u to x'elan chabatic? 

28Iq'uic tal scotol li moletic xchi'uc li banquilaletic yu'un jujuchop jchi'iltactique yu'un 

ta xcalbe ya'yic scotol li c'usitic laj calboxuc ava'yic li'i, xchi'uc ac'o sva'anic ta testigo 

yu'unic li vinajele xchi'uc li banamile. 

29Yu'un ti c'alal chamenun xa'oxe, jna'oj ti ta soquic o ta j'ech'ele. Chlic scomtsanic li 

lequil be ti laj calbeic ac'o stamic batele. Xchi'uc jna'oj noxtoc ti ta ono'ox xtal 

vocoletic ta stojolic ta yan c'ac'al ta scoj ti chlic sc'ac'al yo'nton Muc'ul Dios yu'unic ta 

sventa li c'usitic chopol tspasique”, xi li Moisese. 

Li Moisese iq'uejin ta stojol xchi'iltac 

30Li Moisese lic q'uejinuc ta stojol scotol xchi'iltac ta israelal ti c'alal ja'o te jmoj 

tsobolique. Lic sliques ta sliqueb c'alal to ta slajeb. Jech chal li q'ueoje: 

Deuteronomio 32 

1“Vinajel, a'ibun li jc'ope; banamil, a'yo li c'usi chacalbote. 

2“Li bijubtasel cu'une ja' jech ta xyal jech chac c'u cha'al chyal vo'. Li chanubtasel 

cu'une ja' jech ta xyal jech chac c'u cha'al chyal job osil, jech chac c'u cha'al xlilet vo' 

chc'ot ta ts'i'laltic, jech chac c'u cha'al xbajlajet vo' chc'ot ta jobeltic. 

3“Ta xcalbe slequilal sbi li Muc'ul Diose: Otquinbeic me smuc'ul li Dios cu'untique. 

4Ja' Jchabivanej cu'untic; li stuque lec yabtel. Tuc' c'usi tspas; lec scotol li yabtele. Ja' 

Dios ti mu sna' x'epalc'opoje. Mu'yuc c'usi chopol oy ta yo'nton. Tuc' yo'nton, melelic 

scotol c'usi chal. 

5“Chopol cristianoetic, bol cristianoetic, vo'oxuc ti laj avaq'uic ta na'leel li Diose, ‘mu 

snupin ti ja' xnich'nab Dios’, xi ac'oplalique. 

6¿Me ja' stojol Muc'ul Dios chc'ot avu'unic ti jech chapasique? Bol cristianoetic, 

mu'yuc c'usi xana'ic snopel. ¿Me mu ja'uc Atotic? ¿Me mu ja'uc la spasoxuc? Ja' la 

spasoxuc, xchi'uc ja' laj yac' acuxlejalic. 

7“Q'uelo sutel ava'lupat; Nopo c'usi ic'ot ta pasel ta vo'one. Jac'bo atot yu'un ac'o 

yalbot; jac'bo moletic yu'un ac'o xcholbot: 

8Li Boch'o oy ta vinajele, oy jun velta jech la spas. Laj yac' nacluc ta jujun banamil li 

cristianoetique. Laj yac'be yil bu c'alal sts'aquil li yosilique; pero mu'yuc xch'ayoj ta 

yo'nton li israeletique. 

9Yu'un li c'usi ja' yu'un Muc'ul Dios ja' li boch'o t'ujbilic yu'une, ja' li 

smomnich'nabtac Jacobe. 

10Te la sta tal ta xocol banamil, ja' te ta taqui banamil ti t'ajemic ta tsatsal iq'ue. La 

spet tal ta sc'ob; la xchanubtas lec. La xchabi tal lec, jech chac c'u cha'al lec ta xchabi 

yuninal sat. 

11Jech chac c'u cha'al xic ti ta sjoyibta ta vilel li stase, xchi'uc ti ta xchanubtas ta vilel 

li yalabtaque. Ja' jech li Muc'ul Diose la xlich'an xic' ya'yel. La scolta; laj yic' batel. 

12“Ja' no'ox stuc Muc'ul Dios la stojobtas batel; mu'yuc yan dios boch'o icoltaatic 

yu'un. 

13Jech laj yic' batel ta stsalel yajcontratac; laj yic' muyel ta svitstical li banamile. Ja' la 

smac'lin o ta sat li te'etic te ch'iemique. Te ta ch'en la sloq'uesbe tal pom yuch'ic, 

xchi'uc te ta tsatsal tontic la sloq'uesbe tal aceite. 

14Ta sme' avacaxic laj ataic queso; ta sme' achijic laj ataic lech. Ta lequil bic'tal 

chijetic avu'unic la ataic ti'bol ati'ic, xchi'uc ta muc'tiquil chijetic ta Basán xchi'uc ta 

tot tentsunetic. Ja' laj ave'elinic ti bu toj lequic sat trigoe. Laj avuch'ic li ya'lel 

ts'usube, ja' li xch'ich'al sat ts'usube. 

15“Pero iju'p li Jesurune, ipas ta simarón; solel lec xt'ajajet xchi'uc li sjubenale. Pero la 

scomtsan li Diose, ja' li boch'o ipasat yu'une; la sbaj comel li Jchabivanej yu'une, li 

Jcoltavanej yu'une. 

16Laj yaq'uic it'ixajuc yo'nton; laj yaq'uic ilinuc li Diose, yu'un laj yich'ic ta muc' 

sloc'obaltac li c'usi toj chopolique. 

17Ja' la smilbeic smoton li pucujetique, muc ja'uc laj yac'beic li Diose. Ja' laj yac'beic 

li c'usitic cuybilic ta diosetic ti mu ono'ox xotquinique, ti ach' to sliquele, ti ach' to 

svulele, ti mu'yuc ono'ox laj yich'ic ta muc' li stot sme'ic ta vo'onee. 

18“Israel, ich'ay xa ta avo'nton li atote, li boch'o xchabiojote. Ich'ay xa ta avo'nton li 

boch'o laj yac'bot acuxlejale. 

19C'alal laj yil li Muc'ul Diose, i'ilin. Jech lic yilinta li squeremetic stsebetique. 

20Jech laj yal: ‘Ta jva'lupatin comel scotolic. Jq'ueltiquic c'uxi chut sbaic. Ta melel ja' 

chopol cristianoetic. Me jutuc mu jpat co'nton yu'un li jnich'nab le'e. 

21Laj yaq'uic it'ixajuc co'nton ta sventa ti laj yich'ic ta muc' li c'usi mu ja'uc diose. Laj 

yaq'uic ilincun yu'un li sloc'obaltac sdiosique. Jech ec li vu'une ta xcac' it'ixajuc 

yo'ntonic, yu'un ja' ta xlic quic' li boch'otic muc ja'uc jteclum cu'une. Ta xcac' ilinicuc, 

yu'un ja' ta xquic' li boch'otic bol cristianoetic ch-ilatique. 

22Li sc'ac'al co'ntone tsanem jech chac c'u cha'al c'oc'. Ta to stsan batel c'alal to ta 

yavil animaetic. Ta xchic' li banamile xchi'uc li sat c'usi ch'iemique. Ta xac'be sc'ac'al 

li snaclebtac vitsetique. 

23Ta jipbe tal ta stojolic scotol li c'usitic chopole; ta jt'ilesbeic batel ta stojolic li 

flechaetic cu'une. 

24Ta xcac' chamicuc ta vi'nal xchi'uc ta c'ac'al chameletic. Ta x'ulesatic yu'un tsatsal 

vocoletic. Ta jtac tal ta stojolic jti'val te'tical chon bolometic xchi'uc ora chonetic. 

25Li yalab xnich'nabique ta xlajic ta milel ta espada te ta xoraltic. Puru xi'el cha'yic 

scotol c'ac'al ta jujun snaic. Ta xchamic li querem tsebetique li mol me'eletic xchi'uc li 

ololetic ti ta to xchu'unique. 

26La jnop ox ti ta jpuquic batel ta buyuc no'oxe, xchi'uc ta jtu'pbe ox sc'oplalic ta 

banamil. 

27Pero mu jc'an ti stse'inic xa li boch'o ch-ilinic cu'une; mu jc'an chlic stoy sbaic ta 

jtojol li cajcontrataque. Naca me jech chalic: ‘Mu ja'uc Muc'ul Dios la spas jech chac 

le'e; ja' vu'utic la jpastic ta jvu'eltic’, naca me xiic. 

28“Li jun lum Israele ch'ayem yo'ntonic; mu xa xa'ibeic o smelol. 

29Ti bijicuque cha'ibeic smelol; sna'ic c'usi chc'ot ta pasel ti jechuque. 

30¿C'uxi ivu' yu'un ti jun no'ox la snuts batel ta anil jmile? ¿C'uxi ivu' yu'un ti chib 

no'ox ijatov batel ta anil yu'unic lajunmile? Ja' no'ox ta sventa li Muc'ul Diose, ja' li 

Jchabivanej yu'unique. Ja' laj yac'be ta sc'obic li yajcontraique. 

31“Li cajcontratique lec sna'ic ti mu xco'laj xchi'uc Jchabivanej cu'untic li jchabivanej 

yu'unique. 

32Li stuquique ja' jechic jech chac c'u cha'al ts'usubetic ti c'a'emique. Ja' sts'unubal 

Sodoma xchi'uc Gomorra c'otemic, ja' no'ox tsloq'uesic ch'ail ts'usubetic xchi'uc 

venenoal ts'usubetic. 

33Li ya'lel ts'usub yu'unique xco'laj xchi'uc svenenoal ye jti'val chon; ja' jmilvanej jech 

chac c'u cha'al svenenoal ye ts'inte'etic. 

34“Pero jech laj yal li Muc'ul Diose: ‘Scotol le'e ta jchabi; ta jnac' lec scotol jech chac 

c'u cha'al taq'uin. 

35Vu'un oy ta jventa ta xcac'be spacol, vu'un jtuc ta xcac'be stoj, ja'o ti c'alal tsta yorail 

chlaj stsatsalique. Nopol xa yorail ti ch-ulique; nopol xa yorail ti chlajique’, xi li 

Muc'ul Diose. 

36“Li Muc'ul Diose ta xlic spoj li steclumal c'alal chil mu xa xu' yu'unique. Li Muc'ul 

Diose ta xc'uxubaj ta yo'nton li yajtuneltac c'alal chil ti chlaj xa li boch'o mu'yuc 

stsatsalique xchi'uc li boch'o oy stsatsalique. 

37Jech chlic albatuc sc'oplalic: ‘¿Bu oy li diosetic yu'unique? ¿Bu oy li jchabivanejetic 

yu'unic ti ja' spatoj yo'ntonic yu'une, 

38ti la sve'ic li milbil smoton laj yac'beic ti lec jubenique, xchi'uc ti laj yuch'ic li ya'lel 

ts'usub laj yac'beique? Ac'o totsicuc tal, ac'o tal coltaaticuc. Ac'o liquicuc tal, ac'o tal 

chabiaticuc. 

39Vu'un no'ox jtuc Muc'ul Diosun, mu'yuc yan diosetic jech chac c'u cha'al vu'un. 

Vu'un ta xcac' acuxlejalic; vu'un ta jpoj sutel noxtoc. Vu'un ta xcac' yayijanic; vu'un ta 

jpoxta noxtoc. Mu'yuc boch'o xu' yu'un tspoj sba loq'uel ta jc'ob. 

40Ta jtoy jc'ob ta vinajel; chcal ta jamal ti vu'un cuxulun o sbatel osile. 

41C'alal ta juxbe ye li espada cu'un ti lec to sts'ayayete, c'alal chichapanvan vu'un ti 

tuc' chichapanvane, ta jpacbe sutel scotol li cajcontrataque; ta xcac'be stojolic li 

boch'otic la sbajicune. Ti c'u x'elan yabtelique, ja' jech stojol tsc'anic. 

42Ta xatin ch'ich' li flechaetic cu'une; ta xve' ta sbec'talic li espada cu'une, ja' ta 

xch'ich'al li boch'o chtuch'ique xchi'uc li jchuqueletique, xchi'uc ta sjolic li 

cajcontratac ti natuben sjolique’, xi li Muc'ul Diose. 

43“Cuxetuc me avo'ntonic cristianoetic ta banamil. Cuxetuc me avo'ntonic vo'oxuc ti 

steclumaloxuc Diose. Li Diose ta spacbe sutel li boch'o imilbunuc yajtuneltaque. Ta 

spacbe sutel scotol li yajcontrataque, xchi'uc ta xch'aybe ta yo'nton smul scotol li 

jteclum yu'une xchi'uc c'alal ta yosilalic”, xi li q'ueoj la sq'uejinta Moisese. 

Slajeb chanubtasel laj yac' li Moisese 

44-45Li Moisés ti la sva'an sba ta stojol scotol xchi'iltac ta israelal xchi'uc li Josué, 

xnich'on Nune, li q'ueoj la sq'uejintae, la sliques ta sliqueb c'alal ta slajeb. 

46C'alal ilaj yo'ntone jech laj yalbe scotol li xchi'iltac ta israelale: “Nopo me lec 

ava'yic scotol li c'usitic li' laj calboxuc ava'yique. Albeic me anich'nabic ti ac'o spasic 

scotol c'usi chal li mantaletic laj calboxuque. 

47Mu lecuc me mu'yuc tsots sc'oplal ta avo'ntonique yu'un li mantaletic li'i ja' sventa 

acuxlejalic. Ja' sventa xu' chacuxiic ep jabil te ta avosilic ti chbat avich'ic ta jot uc'um 

Jordane”, xi li Moisese. 

Li Moisese i'ac'bat sq'uel batel yu'un Dios li osil te ta Canaán banamile 

48Ta sc'ac'alil no'ox c'alal jech ic'ot ta pasele, jech i'albat yu'un Muc'ul Dios li 

Moisese: 

49“Batan ta vits Abarim. Muyan te ta vits Nebo ta yosilal moabetic te ta stuq'uil 

Jericoe. Q'uelo batel scotol li osil te ta Canaane, ja' ti chcac'be yich'ic li achi'iltac ta 

israelale. 

50Te ta vits ti bu chbat muyane, te chc'ot chaman, te chatsob abaic xchi'uc scotol li 

boch'otic oy avu'une jech chac c'u cha'al abanquil Aarón ti icham ta vits Hore; te ibat 

stsob sbaic scotol xchi'uc li boch'otic oy yu'une. 

51Yu'un li vo'oxuque achibalic muc tuc'uc xapas abaic ta stojol scotol li 

achi'iltaquique. Muc xavaq'uicun ta ich'el ta muc' ti c'alal te oyoxuc ta vo'etic ta 

Meriba-cades ta xocol banamil ta Zine. 

52Ja' yu'un ta nom xa no'ox xu' chac'upin batel li osil ti ta xcac'beic achi'iltaque, yu'un 

li vo'ote mu xu' cha'och batel”, x'utat. 

Deuteronomio 33 

Li Moisese laj yac'be bendición scotol li jaychop xchi'iltac ta israelale 

1C'alal jutuc xa'ox sc'an xcham li Moisese, ja' li yajtunel Diose, laj yac'be bendición 

scotol li xchi'iltac ta israelale. 

2Jech laj yalbe chac li'i: “Li Muc'ul Dios cu'untique ilic tal ta Sinaí; la sacubtasbutic 

c'alal to ta Seir. Sacjaman yu'un c'alal to ta vits Parán; staoj c'alal to ta Meriba-cades; 

ta sbats'ic'ob yich'ojbutic tal li mantaletic yu'une. 

3Li Muc'ul Diose lec sc'anoj li jteclum yu'une; lec chchabi li boch'o chac' sba ta 

sc'obe. Ja' yu'un ta squejan sbaic o ta stojol; ta xch'unbeic li c'usitic ch-albatique. 

4C'alal laj yac'butic mantaletic li Moisese, ja' cu'untic ic'ot vu'utic li jtsobutic yu'un 

Jacobe. 

5Ja' no'ox stuc ajvalil te ta Jesurún, ti c'alal la stsob sbaic scotol li banquilaletic 

yu'unique, ti c'alal jmoj volol tsobolic scotol li jaychop israeletique. 

6Jech laj yich' alel ta sventa li Rubene: “Ac'o cuxiuc li Rubene. Mu me xcham, ac'o 

me mu'yuc ep li svinictaque”, xi. 

7Jech laj yich' alel ta sventa li Judae: “Muc'ul Dios, a'ibo me sc'op li Judae; ac'bo stsob 

sbaic xchi'uc li xchi'iltaque. Coltao ta avu'el ta atsatsal; coltao ta stsalel li 

yajcontrataque”, xi. 

8Jech laj yich' alel ta sventa li Levie: “Muc'ul Dios, ja' avu'un li Tumim xchi'uc 

Urime., Ja' avu'un, xchi'uc ja' yu'un ec li boch'o jun yo'ntonic ta atojole. Ja' li boch'o 

laj aq'uelbe yo'ntonic te ta Masah; ti laj avulilan aba achi'uc ta vo'etic te ta Meribae; 

9Ja' li boch'o jech laj yalbe li stot sme'e: ‘Tsta yorail ti mu'yuc bu chquil jbatique’, xut, 

ja' noxtoc ti jech laj yalbe li sbanquil yits'ine: ‘Ta xach'ayic o ta jsat’, xut. Xchi'uc ti 

jech laj yalbe li xnich'nabe: ‘Mu'yuc xa bu chajna'oxuc lec’, xut. Yu'un ja' la spasic 

c'usi chal li ac'ope; ja' laj yac' sbaic o ta xch'unel li c'usi achapanoj ono'oxe. 

10Ja' ta xchanubtasic li Jacobe, ja' li Israele; ta xalbe ya'yic li ac'op amantale. Ja' ta 

xaq'uic ta atojol ta scajleb amoton li pom xchi'uc sts'unub yovolique. 

11Muc'ul Dios, ac'bo bendición ta sventa li c'usi lec tspasic ta atojole; scotoluc 

avo'nton tsacbo li yabtel chayac'boxuque. Lajesbo stsatsal li yajcontraique; mu me 

xliquic yan velta li jti'-o'ntavanejetique”, xi sc'oplal. 

12Jech laj yich' alel ta sventa li Benjamine: “Li boch'o lec c'anbil yu'un Muc'ul Diose 

jun yo'nton. Scotol ora chabibil yu'un li boch'o oy ta toyole; scotol c'ac'al sventainoj 

o”, xi. 

13Jech laj yich' alel ta sventa li Josee: “Ac'o ac'batuc ep bendición yu'un Muc'ul Dios 

li yosile; ac'o sta li lequil job osil chyal tal ta vinajele xchi'uc li vo' ti oy ta yutil 

banamile, 

14xchi'uc li c'usitic lequic chloc' ta jujun jabile, xchi'uc li c'usitic lequic sat chac' ta 

jujun ue, 

15xchi'uc li c'usitic ven lequic sat jech chac' c'u cha'al ta vitsetic ta vo'onee, xchi'uc li 

c'usitic toj lequic te ta svitstical osile, 

16xchi'uc li c'usitic ven lequic sat ti tsnojes li banamile, xchi'uc slequil yo'nton li 

boch'o te ivinaj ta jpets biq'uit ch'ixe. Scotol le'e ac'o taluc ta stojol li Josee, ti ja' 

t'ujbil ta stojol scotol li sbanquiltaque. 

17Toj jun yutsil jech chac c'u cha'al sba xnich'on jcot muc'ta tot vacax. Toj tsots slomo 

jech chac c'u cha'al muc'ta tot vacax. Ta xul ta xulub scotol lumetic c'alal to ta jujujot 

sti' li banamile. Ja' jech stsatsal chc'ot li yepal smomnich'nab Efraine. Ja' jech stsatsal 

chc'ot li epal mil yu'untac Manasese”, xi. 

18Jech laj yich' alel ta sventa li Zabulón xchi'uc Isacare: “Zabulón, cuxetuc avo'nton ti 

c'alal chaloc' batele. Vo'ot, Isacar, cuxetuc avo'nton yu'un li acarpanae. 

19Ta stsobic tal ta vits li cristianoetic ta banamile. Te ta xc'ot yaq'uic milbil 

matanaletic ti tsc'an chich' aq'uele. Tsc'upin lec ya'yic li c'ulejalil te ta nabetique 

xchi'uc li c'ulejalil ti te mucajtic ta yi'tic ta ti'ti' nabe”, xi. 

20Jech laj yich' alel noxtoc ta sventa li Gade: “Toj lec sc'oplal li boch'o laj yac'be muc' 

yosilal Gade. Li Gade te xa nacal o jech chac c'u cha'al nacal ta xch'en león. Ta xch'i' 

ta jot'el c'abaletic; ta xch'i' ta jot'el joliletic. 

21Li Gade ja' te icom ti bu ven lequil osile; ja' icom ta sventa ti bu ja' snupin chich' li 

boch'otic tsots yabtelique. Ja' banquilal ic'ot ta stojol li xchi'iltaque. La xch'un scotol 

c'usi i'albat yu'un li Muc'ul Diose. Tuc' ibat yabtel te ta stojol Israel”, xi. 

22Jech laj yich' alel noxtoc ta sventa li Dane: “Li Dane co'ol jech chac c'u cha'al yol 

león ti chbit tal c'alal to ta Basane”, xi. 

23Jech laj yich' alel ta sventa li Neftalie: “Li Neftalie toj lec ilbil yu'un Muc'ul Dios; 

toj ep bendición ac'bil. Ja' yajval ic'ot li osil te ta nab c'alal to ta jot sti' ta stuq'uil 

sure”, xi. 

24Jech laj yich' alel ta sventa li Asere: “Li Asere ja' ac'o yich' bendición ta scotol li 

xnich'nab Jacobe, lecuc c'anbil yu'un scotol li xchi'iltaque. Ac'o xjax aceite ta yacan. 

25Ja' ac'o smaquin sti'ti' slumal li macnaetic pasbilic ta cha'chop tsatsal taq'uinetique. 

Ac'o jechuc sjalil oy stsatsal jech chac c'u cha'al sjalil cuxule. 

26“Mu'yuc boch'o jech yan Dios jech chac c'u cha'al li Dios yu'un Jesurune. Li stuque 

cajal chtal ta anil ta ba toc xchi'uc svu'el sventa chtal scoltaot. 

27Li Dios ti cuxul o sbatel osile ja' anac'ubbail c'otem. Li svu'el ti mu sna' xlaj oe ja' 

chascoltaot. Ja' chac' jatovuc loq'uel ta atojol scotol li avajcontrae, xchi'uc ja' laj 

yalbot noxtoc ti ac'o avules o ta j'ech'ele. 

28Li Israele jun yo'nton ta xnaquiic. Li smomnich'nabtaque mu'yuc pleito cha'yic ti c'u 

sjalil cuxulique. Te ta yosilique, chloc' ep trigoetic xchi'uc ts'usubetic. Scotol ora lec 

chc'ot vo' ta stojolic; mu'yuc c'usi sc'an cha'yic. 

29Toj xcuxet no'ox avo'nton, vo'ot Israel. Mu'yuc boch'o yan xaco'laj achi'uc. Ja' amac 

c'otem stuc li Muc'ul Diose; ja' ta xchabiot; ja' ta scoltaot. Ja' avespada c'otem sventa 

chatsal avajcontratac. Li avajcontrataque ta xac' sbaic ta ac'ob scotol. Vo'ot chalajesbe 

sc'oplal ti toj muc' yac'oj sbaique”, xi li Moisese. 

Deuteronomio 34 

Li Moisese icham xchi'uc laj yich' muquel 

1Li Moisese ilic batel ta xocol banamil ta yosilal Moab, imuy ta vits Nebo. Te imuy ta 

mero jolvits Pisga ti te oy ta stuq'uil Jericoe. Li Muc'ul Diose te lic yac'be sc'upin 

batel ta nom scotol li yosilal Galaad c'alal to ta yosilal Dane, 

2xchi'uc laj yac'be sq'uel batel scotol c'alal ta yosilal Neftalí, Efraín, Manasés, xchi'uc 

scotol yosilal Judá c'alal to ta muc'ta nab Mediterráneo, 

3xchi'uc Néguev, xchi'uc stenlejaltic ta ti'ti' uc'um Jordán, xchi'uc stenlejal ta Jericó, 

ja' li lum ti Xantic sbie, xchi'uc c'alal ta Zoar. 

4Li Moisese jech i'albat yu'un li Muc'ul Diose: “Le'e ja' li banamil ti calojbe ono'ox 

Abraham, Isaac, xchi'uc Jacob ti chcac'be li smomnich'nabique. Jech ta jc'an ti ac'o 

avil ta asat atuc scotol li banamile, ac'o me mu'yuc cha'och batel li vo'ote”, x'utat. 

5Li Moisese, ja' li yajtunel Diose, te icham ta Moab jech chac c'u cha'al albil ono'ox 

yu'un Muc'ul Diose. 

6Te laj yich' muquel ta jun stenlejal ta yosilal Moab ta stuq'uil Bet-peor. Me junuc 

mu'yuc boch'o sna' bu oy smuquinal c'alal to tana. 

7C'alal icham li Moisese, yich'oj vacvinic (120) jabil. Mu'yuc maquem sat, mu'yuc 

lajem stsatsal. 

8Li israeletique lajuneb xcha'vinic (30) c'ac'al laj yoc'taic te ta xocol banamil ta Moab 

li Moisese. Jech ts'acal lec sc'ac'alil laj yoc'taic, laj yat yo'ntonic ti c'alal ichame. 

9Li Josué xnich'on Nune, la sta ep sbijil ta stojol li Moisese. Yu'un li Moisese laj 

ono'ox yac' sc'ob ta sjol li Josuee. Jech li israeletique lic xch'unbeic smantal li Josuee, 

xchi'uc la spasic scotol li c'usi albil ono'ox yu'un Muc'ul Dios li Moisese. 

10Pero mu'yuc bu ilic yan j'alc'op te ta Israel jech chac c'u cha'al li Moisés ti la xchi'in 

sbaic lec ta lo'il xchi'uc li Muc'ul Diose. 

11Xchi'uc mu'yuc yan jech j'alc'op ti i'ac'bat spas ep sq'uelubiltac stsatsal Muc'ul Dios 

te ta Egipto ta stojol faraón, xchi'uc ta stojol scotol xchi'iltac ta abtel, xchi'uc ta scotol 

li yosilale. 

12Xchi'uc mu'yuc boch'o yan jech xco'laj yabtelic jech chac c'u cha'al ti toj muc'tic, ti 

toj tsotsic c'usi la spas ta stojol scotol li israeletique. 

Josué 

Josué 1 

I'ic'at yu'un Muc'ul Dios li Josuee 

1C'alal chamen xa'ox li yajtunel Muc'ul Diose, ja' li Moisese, li Muc'ul Diose lic 

sc'opan li Josuee, ja' li yajcoltaubbail ono'ox ta abtel li Moisese, ja' li xnich'on Nune. 

Jech laj yalbe: 

2“Ta sventa ti icham xa li cajtunel Moisese, li' ta orae vo'ot xa chavic' jelovel ta jot 

uc'um Jordán scotol li achi'iltac ta israelale yu'un chabatic xa te ta banamil ti bu 

chacac'boxuque. 

3Vu'un chacac'boxuc scotol li banamil bu chbat axanique jech chac c'u cha'al laj calbe 

li Moisese. 

4Ja' chacac'boxuc scotol li osil xlic ta xocol banamile xchi'uc li toyolaltic yu'un 

Líbano c'alal to ta muc'ta uc'um Eufratese, xchi'uc scotol li yosilal hetetique c'alal to ta 

muc'ta Nab Mediterráneo. 

5Mu'yuc boch'o xu' chastsalot ti jayib c'ac'al cuxulote. Vu'un chajchi'inot o, jech chac 

c'u cha'al la jchi'in scotol c'ac'al li Moisese. Me jliqueluc mu'yuc chajcomtsanot. 

6Tsotsan me, oyuc me lec stsatsal avo'nton, yu'un vo'ot chavoc'be yosilic li 

achi'iltaque yu'un ja' yu'unic o, jech chac c'u cha'al calojbe ono'ox li amoltotaquic ta 

vo'onee. 

7Ja' no'ox chacalbot ti ac'o oyuc lec stsatsal avo'ntone; mu me xaxi'. C'otuc me ta pasel 

avu'un li jmantaltac ti laj yalbot comel li Moisese. Paso me scotol; mu me xacomtsan 

me jutuc, yu'un jech lec chbat avu'un scotol li c'usitic chapase. 

8Alilano me scotol c'ac'al c'usi chal ta svunal li mantaletic cu'une. Nopilano ta c'ac'al 

ta ac'ubal yu'un jech chc'ot ta pasel avu'un li c'usitic te ts'ibabile. Jech lec chbat avu'un 

buyuc no'ox chaxanov, xchi'uc lec chbat avu'un scotol c'usi chapas. 

9Q'uelavil, vu'un jtuc chacalbot. Tsotsan me; oyuc me lec stsatsal avo'nton. Mu me 

xaxi'; mu me xchibaj avo'nton. Vu'un chajchi'inot scotol c'ac'al buyuc no'ox chabat, 

vu'un li Muc'ul Diosun avu'une”, xut. 

Lic xchapan sba Josué sventa chbat yich'ic li banamile 

10Ja' yu'un li Josuee lic yalbe mantal li banquilaletic yu'un israeletique. Jech laj yalbe: 

11“Batanic ta scotol scarpanaic li jchi'iltactique. Jech xavalbeic scotol li jchi'iltactique: 

‘Chapano ave'elic, yu'un oxib xa no'ox c'ac'al sc'an xbat jtuch'tic jelovel li uc'um 

Jordán sventa chbat quich'tic ta jc'obtic li osil yac'ojbutic Muc'ul Dios cu'untique’, 

uto”, xut batel li banquilaletique. 

12Li Josuee la sc'opan noxtoc li jchop liquemic ta Rubén, ta Gad, xchi'uc li o'lol jchop 

liquemic ta Manasese. Jech laj yalbe: 

13—Na'ic me c'usi yalojboxuc comel li Moisese, ja' li yajtunel Muc'ul Diose. Laj 

yalboxuc ti ja' Dios cu'untic chayac'boxuc li banamil li'i sventa xcuxubil avo'ntonique. 

14Ja' yu'un li' xacomtsan li avajnil anich'nabique xchi'uc li ats'unub avovolique. Li' 

ac'o comuc scotol ta avosilic ti bu laj yac'boxuc Moisés li' ta jot uc'um Jordane. Yan li 

viniquetic ti xu' xa yu'unic pleitoe, ac'o xchapan sba xchi'uc yabtejebic. Ja' ba'yucbe 

ac'o baticuc yu'un scotol li yantic jchi'iltactique. Ac'o bat scoltaic ta paspleito. 

15Ja' to me i'ac'bat li yosilic yu'un Muc'ul Dios bu xu' chcux yo'ntonic ec jech chac c'u 

cha'al laj xa ataic li vo'oxuque, xchi'uc me ja' xa yajvalic ic'ot o li banamil bu 

chich'ique, ja' to xu' chasutic tal ta avosilic li' ta jot uc'um Jordán ta stuq'uil sloq'ueb 

c'ac'ale, yu'un jech chtal avich'ic o ta j'ech'el li banamil ti laj yac'boxuc comel li 

Moisese, ja' li yajtunel Diose —xut. 

16Itac'ovic: —Ta jpascutic scotol li c'usi laj avalbuncutique; ta xibatcutic ti bu 

chatacuncutic batele. 

17Persa ta jch'uncutic amantal jech chac c'u cha'al calojbecutic ono'ox li Moisese. Ja' 

no'ox ta jc'ancutic ti ac'o xchi'inot Muc'ul Dios buyuc no'ox chabat jech chac c'u cha'al 

chi'inbil yu'un Muc'ul Dios li Moisese. 

18Li boch'o ta sbaj amantale, ti mu sc'an xch'un c'usi chavalbe, ac'o milatuc. Ja' no'ox 

ta jc'antic ti ac'o oyuc lec stsatsal avo'nton, ti mu me xaxi'e —xiic. 

Josué 2 

Li Josuee la stac batel boch'o chbat sq'uelic tal c'u x'elan li osil te ta lum Jericoe 

1C'alal te oyic ta Sitime, li Josuee la stac batel ta mucul chib viniquetic jech laj yalbe 

batel: “Bat q'uelic tal c'u x'elan li banamile xchi'uc li lum Jericoe”, xut. Jech ibatic, te 

ic'otic ta sna jun jmulavil ants, Rahab sbi; te ivayic ta sna. 

2Pero oy boch'o bat yalbe li ajvalil te ta Jericoe. Jech c'ot yalbe: —Oy jayibuc 

israeletic ivulic ta ac'ubaltic, yu'un tal spamuc'taic c'u x'elan li cosilaltique —xutic. 

3Ja' yu'un li ajvalile oy boch'o la stac batel jech bat yalbe li Rahabe: —Loq'ueso batel 

li viniquetic te vulemic ta anae yu'un ja' no'ox talemic ta spamuc'tael jlumaltic —

xutic. 

4Pero li antse la snac' li chib viniquetique, jech laj yal: —Ta melel oy ital svu'lanicun 

chib viniquetic li' ta jnae, pero mu jna' bu liquemic tal. 

5Ja'o iloq'uic batel ti c'alal yu'un xa'ox ch-och ac'ubale yu'un ja' xa yorail tsmaquic li 

ti'coraltone, jech mu jna' bu ibatic. Pero me chbat anutsic ta anile, oy yic'al ta to xataic 

ta be —xut. 

6Pero li antse te laj yac' muyicuc ta yamaq'uil sjol sna; te la snac'. Oy ep ta chuc lino 

te ta sjol sna yu'un chac' taquijuc. Ja' te la sbut' o lec. 

7Li svinictac ajvalile la snutsic batel ta anil ta stuq'uil uc'um Jordán. Te to ic'otic ti bu 

xtuch'ubil uc'ume. C'alal iloq'uic batele, ja'o la smaquic ti'coralton li soldadoetique. 

8C'alal mu'yuc to chvayic li chib viniquetique, li Rahabe imuy batel ta sjol sna, jech 

laj yalbe li chib viniquetique: 

9—Ta jna' ti yac'ojboxuc xa ta ac'obic Muc'ul Dios li osil li'i. Jech scotol li jchi'iltaque 

ta xi'ic avu'unic. Scotol li yajvaltac banamil li'i toj ep xi'el cha'yic scotolic. 

10Yu'un ca'yojcutic ti Muc'ul Dios la staquijesboxuc li Tsajal Nab c'alal laloq'uic tal ta 

Egipto banamil yu'un lajelovic tal li'i. Xchi'uc ca'yojcutic noxtoc ti laj avulesic o ta 

j'ech'el li chib ta lum cristianoetique xchi'uc li chib ajvalil yu'unic te oyic ta jot uc'um 

Jordane, ja' li Sehón xchi'uc Oge; ja' li ajvaliletic yu'un amorretique. 

11C'alal laj ca'icutique, bats'i ep chixi'cutic avu'unic yu'un laj ca'icutic ti mu'yuc boch'o 

xu' chastsaloxuque. Yu'un li Muc'ul Diose, ja' li Dios avu'unique, ja' Dios yu'un li 

vinajele xchi'uc li banamile. 

12Jech ta jc'anboxuc vocol ta atojolic ti ac'o avalbun ca'ay ta stojol Muc'ul Dios ti ac'o 

ac'uxubinuncutic xchi'uc jtot jme', xchi'uc li boch'otic te oyic ta sna li jtot jme'e jech 

chac c'u cha'al la jc'uxubinoxuque. Ta jc'an ac'o avac'bun quil senyail ti ta melel 

chac'uxubinuncutique, 

13ti muc teuc capal chamilic li jtot jme'e, li jchi'iltac ta voq'uele, ja' li queremetic, 

xchi'uc tsebetique, xchi'uc scotol li c'usitic oy yu'unique. ¡Coltauncutic me comel! —

xut. 

14Itac'ovic: —Xu' ta xcac' jbec'talcutic ta apojelic li vo'oxuque, ja' no'ox venta me 

mu'yuc chavalic li c'usi ay jpascutique. C'alal chiyac'bun ta jc'obcutic Muc'ul Dios li 

banamil li'i, ta xajc'uxubinotcutic —xutic. 

15Li Rahabe stsacoj sba xchi'uc scoraltonal lum li snae, jech te la xchech yalel ta lazu 

ta sventanail sna li chib viniquetique. 

16Jech laj yalbe: —Batanic ta toyolaltic yu'un jech mu xastaoxuc li boch'o 

chast'unoxuque. Te nac'o abaic oxibuc c'ac'al yu'un ac'o suticuc tal ba'yuc li' ta lum li 

boch'o chast'unoxuque. Ts'acal to xatam batel abeic yan velta —xut. 

17Jech itac'ovic: —Li vu'uncutique ta jpascutic li c'usi laj calcutic ta stojol Dios ti laj 

ac'anbuncutique. 

18Pero c'alal ta xtal xa ochcuncutic li' ta banamile, xajoc'an me li' ta aventana li tsajal 

lazu li' chachechuncutic o yalele. Li' xatsob abaic ta ana xchi'uc li atot ame'e, li 

achi'iltac ta voq'uele, xchi'uc scotol li yuts' yalaltac atote. 

19Pero me oy boch'o ta xloc' batel li' ta anae, ja' xa ta smul stuc me ichame; muc 

vu'cun chcom ta jventacutic. Pero me oy c'usi spas junuc li boch'o li' oy ta anae, ja' 

vu'un chcom ta jventacutic. 

20Pero me vo'ot chaval batel li c'usi ay jpascutic li'i, li vu'uncutique muc xa persauc ta 

jpascutic li c'usi laj calcutic ta stojol Dios ta aventae —xutic. 

21—Lec oy, jechuc —xi itac'ov li antse. La sc'opanan batel, jech ibatic li viniquetique. 

Li antse te lic xchuc ta sventana li tsajal lazue. 

22Li chib viniquetique ibatic ta toyolaltic; te la snac' sbaic oxib c'ac'al ti c'alal ja'o ta 

xt'unatic yu'un li soldadoetique. Pero muc xtaatic, jech isutic batel ta Jericó li 

jt'unvanejetique. 

23Li chib viniquetique iyalic tal ta toyolaltic. I'ech' xtuch'ic li uc'ume; isutic batel yo' 

bu oy li Josee; c'ot yalbeic scotol li c'usitic ic'ot ta pasele. 

24Jech laj yalbeic: “Li Muc'ul Diose yac'ojbutic xa ta jc'obtic li banamile. Scotol li 

yajvaltac banamil tee solel chchamic xa ta xi'el cu'untic”, xutic c'otel. 

Josué 3 

La xtuch'ic jelovel uc'um Jordán li israeletique 

1Ta sob yoc'omal li Josué xchi'uc scotol israeletique iloq'uic batel ta Sitim; te ic'otic ta 

uc'um Jordán. C'alal mu'yuc to ta xtuch'ic jelovele, te lic spas scarpanaic. 

2C'alal i'ech' oxib c'ac'ale, li banquilaletique lic xanovicuc ta scotol carpanaetic. 

3Jech laj yalbeic scotol li israeletique: “C'alal chavilic chjelovic xchi'uc xcaxail 

smantal Muc'ul Dios li pale levietique, loc'anic me batel ti butic oyoxuque. Te nabal 

xabatic ta spat. 

4Yu'un jech chana'ic c'uxi chabatic. Yu'un me junuc mu'yuc boch'o xanoven avu'unic 

li' ta bee. Pero mu me xanopajic batel ta sts'el li caxae; nom no'ox xacomic ta spat. 

Comtsan abaic junuc kilómetro snatil”, xutic. 

5Li Josuee jech laj yalbe li xchi'iltaque: “Ac'o abaic ta lecubtasel, yu'un oc'om chavilic 

ta spas sq'uelubil stsatsal li Muc'ul Diose”, xut. 

6Jech laj yalbe ec li paleetique: “Ich'ic batel li xcaxail smantal Diose. Jelovanic batel 

ta ba'yucbe yu'un li jchi'iltactique; tuch'ic jelovel li uc'um Jordane”, xut. Jech li 

paleetique laj yich'ic batel li xcaxail smantal Diose; ijelovic batel ta ba'yucbe yu'un li 

xchi'iltaquique. 

7Li Muc'ul Diose jech laj yalbe li Josuee: “Li' tanae ta xcac' ich'atan lec ta muc' yu'un 

scotol li achi'iltac ta israelale. Yu'un jech ac'o yilic ti ta melel li' jchi'inojot jech chac 

c'u cha'al la jchi'in li Moisese. 

8Vo'ot chavalbe ya'yic paleetic ti ac'o yich'ic batel li xcaxail jmantale. C'alal chc'otic 

ta ti' uc'um Jordane, ac'o ochicuc batel ta yut uc'um; te ac'o sva'an sbaic”, x'utat. 

9Ja' yu'un li Josuee jech lic yalbe scotol li xchi'iltac ta israelale: “La'ic acotolic; la' 

a'yic c'usi chal li Muc'ul Dios cu'untique. 

10Li'i ja' svinajeb ti ta melel li' xchi'inojutic li mero cuxul Diose. C'alal chijxanovutic 

batele, ja' stuc ta smes loq'uel scotol li canaanetic, hetetic, hevetic, ferezetic, 

gergesetic, amorretic, xchi'uc li jebusetique. 

11Q'uelavilic, li xcaxail smantal Dios ti sventainoj sbejel banamile ja' ta xtuch' jelovel 

avu'unic li uc'um Jordane. 

12Ja' yu'un li' ta orae t'ujic lajchabuc viniquetic, jujun vinic ta jujuchopoxuc. 

13C'alal chavilic chich'ic xa batel xcaxail smantal Muc'ul Dios li paleetique, li 

vo'oxuque tic'o ochel avacanic ta uc'um, jech te chlic svoc' sba ta o'lol li uc'ume. Li 

yoc uc'um chanov tal ta cajale jmoj ta sts'an sba muyel”, xut. 

14-16Jech scotol israeletic iloq'uic batel ti bu spasoj scarpanaique, yu'un ta xtuch'ic 

jelovel li uc'ume. Ja'o yorail tuch' trigo yu'unic, jech noj li uc'um Jordane chmal 

loq'uel ta sti'ti' li vo'e. Li paleetic ti chich'ic jelovel li xcaxail smantal Diose ja' 

ba'yucbeic batel yu'un scotol li xchi'iltaquique. C'alal i'ochic jutuc ta uc'um li 

paleetique, c'alal i'ach' xa'ox jutuc yacanic ta vo'e, li uc'um chanov tal ta cajale ipaj ta 

xanubal, jech jmoj lic sts'an sba muyel. Nom to ti bu la sts'an sbae ja' to te ta lum 

Adam ta xocon Saretán. Li yoc uc'um chyal batel ta Nab Arabá ja' li ta Nab Muerto 

yan sbie i'ul scotol. Jech la svoc' sba li uc'um Jordane, jech ijelovic batel ta lum Jericó 

scotol li israeletique. 

17Scotolic lec taquin laj ya'yic li uc'um Jordán c'alal ijelovique. Li paleetic ti yich'ojic 

jelovel li xcaxail smantal Muc'ul Diose te iva'iic ta o'lol uc'um scotolic, pero lec 

taquin li banamil bu va'alique. 

Josué 4 

La stamic loq'uel lajcha'bej ton ta uc'um Jordán 

1C'alal jelovenic xa'ox ta jot uc'um Jordán scotolique, li Muc'ul Diose jech laj yalbe li 

Josuee: 

2“T'ujo lajchabuc achi'iltac, jun vinic ta jujuchopoxuc. 

3Albeic ac'o stamic tal jujubejuc ton ta o'lol uc'um; ja' lajcha'bej ta scotol. Ja' te ac'o 

bat stamic tal yo' bu va'ajtic li paleetique; te to ac'o bat yaq'uic ti bu chapas acarpanaic 

ta ac'ubaltic tanae”, xut. 

4Jech li Josuee lic yic'an li lajchab (12) viniquetic st'ujoj xa'oxe. 

5Jech laj yalbe: “Ochanic batel ta mero o'lol yut uc'um Jordán te ta stuq'uil li xcaxail 

smantal Muc'ul Dios cu'untique. Tamic tal jujubejuc ton; cajano tal ta anecubic. Ja' 

lajcha'bej ta scotol; ja' jujubej chc'ot ta sventa li jujuchoputique. 

6Ja' senyail chcom ta aventaic. C'alal me jech chlic sjac'boxuc anich'nabique: ‘Tati, 

¿c'usi sventa li ton li'i?’, me xayutoxuque, 

7jech xavalbeic: ‘Li'i, ja' senyail ti la svoc' sba li uc'um ta sventa li xcaxail smantal 

Muc'ul Diose. Yu'un c'alal ijelov tal ta uc'um li xcaxail smantal Diose, la svoc' sba li 

uc'ume. Ja' yu'un li tonetic li'i ja' sna'ubil chcom o cu'untic c'alal ta calab jnich'nabtic 

ti oy c'usi lec ic'ot ta pasel ta jtojoltic, vu'utic li israelutique’, utic”, xi li Josuee. 

8Jech lic spasic li c'usi i'albatic yu'un Josuee. La stamic batel lajcha'bej ton ta uc'um 

Jordán, ja' jujubej ta jujuchopic. Te laj yich'ic batel ti bu la spas scarpanaique; te lic 

slatsic jech chac c'u cha'al i'albat yu'un Muc'ul Dios li Josuee. 

9Jech ec li Josuee la slats yan lajcha'bej ton te ta o'lol uc'um yo' bu la stec'an yacanic li 

paleetic ti yich'ojic tal xcaxail smantal Diose. Li tone te to oy o c'alal to tana. 

10Li paleetic ti yich'ojic tal li xcaxail smantal Muc'ul Diose te va'ajtic o ta o'lol yut 

uc'um ti c'alal sbats'ilic spasel scotol israeletic li c'usi i'albatic yu'un Muc'ul Dios ta 

sventa li Josuee. Scotol la spasic jech chac c'u cha'al laj yalbe comel Josué li Moisese. 

Li israeletique ijelovic ta ora ta jot uc'um scotolic. 

11C'alal jelovenic xa ta jot uc'um scotolique, ja'o ijelov ec li xcaxail smantal Muc'ul 

Diose xchi'uc li paleetique. Ta stojol scotol israeletic ijelovic ta jot uc'um. 

12Jech ec li boch'otic liquemic ta Rubén, ta Gad, xchi'uc li o'lol jchop liquemic ta 

Manasese ijelovic batel ta ba'yucbe xchi'uc yabtejebic ec jech chac c'u cha'al albilic 

ono'ox yu'un li Moisese. 

13Jutuc mu cha'vinicuc ta mil (40,000) ta scotol ti lec chapalic xchi'uc yabtejebic 

sventa pleitoe. La xchol sbaic lec ta stojol li Muc'ul Diose; ibatic ta stenlejaltic yu'un 

li lum Jericoe. 

14Li Muc'ul Diose ja'o yorail te lic yac' ta ich'el ta muc' ta stojol scotol israeletic li 

Josuee. Ja' co'ol la spas jech chac c'u cha'al la spas ta stojol Moisés ti jayib c'ac'al 

cuxule. 

15Ja' yu'un li Muc'ul Diose jech laj yalbe li Josuee: 

16“Albo paleetic ti ac'o xa jelovicuc ta jot uc'um Jordán xchi'uquic li xcaxail 

jmantale”, xut. 

17Jech li Josuee lic yalbe paleetic ti ac'o xa loq'uicuc batel ta jot uc'ume. 

18C'alal ja' to no'ox la stec'an yacanic ta taqui banamil ta ti' uc'ume, li vo' sts'anoj sba 

muyele ta ora no'ox lic xanovuc yan velta. Inoj, xchi'uc imalan loq'uel ta sti'ti' jech 

chac c'u cha'al ono'oxe. 

19C'alal ijelovic ta jot uc'um Jordán li israeletique, ja' ta slajunebal c'ac'al yochel li 

sliquebal ue. Te lic spas scarpanaic ta Gilgal ta stuq'uil sloq'ueb c'ac'al yu'un li lum 

Jericoe. 

20Li Josuee ja' te lic slats li lajcha'bej ton laj yich'ic tal ta uc'um Jordane. 

21Li Josuee jech laj yalbe scotol li xchi'iltaque: “C'alal me oy jech chlic sjac'boxuc 

anich'nabic le' to batele: ‘Tati, ¿c'usi sventa li ton li' latsbile?’, me xayutoxuque, 

22albeic ti ja' senyail ti itaquij li uc'um Jordán c'alal lijelovutic tal li'i. 

23Albeic c'u x'elan la staquijes Muc'ul Dios cu'untic li uc'um c'alal ja'o lijelovutic tale. 

Albeic ti co'ol jech la spas jech chac c'u cha'al la staquijes Tsajal Nab ti c'alal 

lijelovcutic tale. 

24Jech scotol cristianoetic ta banamil tsna'ic ti toj ech'em stsatsal li Muc'ul Diose, 

yu'un jech ac'o avich'ic o ta muc' scotol c'ac'al li Muc'ul Dios cu'untique”, xi li Josuee. 

Josué 5 

La spas scarpanaic ta Gilgal li israeletique 

1Scotol li ajvaliletic yu'un amorretic te nacajtic ta jot uc'um Jordán ta stuq'uil smaleb 

c'ac'ale xchi'uc li ajvaliletic yu'un canaanetic te nacajtic ta nopol muc'ta Nab 

Mediterraneoe laj ya'yic c'u x'elan la staquijes uc'um Jordán Muc'ul Dios ti c'alal 

ijelovic li israeletique. C'alal laj ya'yique, bats'i ep ixi'ic; solel mu sc'an stsac sbaic ta 

pleito xchi'uc li israeletique. 

2Ja'o yorail te ic'opanat yu'un Muc'ul Dios li Josuee. Jech i'albat: “Pasbo lec ye 

tonetic; ac'bo yich'ic circuncisión li achi'iltac ti mu'yuc to yich'ojique”, x'utat. 

3Li Josuee lic spasbe lec ye jayibuc tonetic; ja' itun ta sventa xcuchilo. Ja' la xtuch'be 

o snuculil sni' sc'unilic li xchi'iltac c'alal te oyic ta vits Aralote. 

4Ti jech la xtuch'be snuculil sni' sc'unilic xchi'iltac li Josuee, yu'un ichamic xa'ox ta 

xocol banamil scotol li viniquetic ti xu' xa'ox yu'unic paspleito c'alal iloq'uic tal ta 

Egiptoe. 

5Ac'o me yich'ojic circuncisión scotol li boch'otic iloq'uic tal ta Egipto banamile, pero 

li boch'otic ts'acal ivoq'uic tal ta bee mu'yuc to yich'ojic. 

6Ta sventa ti cha'vinic (40) jabil ixanovic tal ta xocol banamil li israeletique, jech 

ichamic xa scotol li boch'otic xu' xa'ox yu'unic pleito c'alal iloq'uic tal ta Egiptoe. 

Yu'un la sbajbeic smantal li Muc'ul Diose, ja' yu'un li Diose laj yal ta jamal ti mu'yuc 

ch-ochic o ta banamil ti bu yalojbe ono'ox smoltotic ta vo'one chac'bee; ja' li jun 

banamil ti bu ta xloc' ep ya'lel xchu' vacax, xchi'uc pom jech chac c'u cha'al ta xloc' 

vo'e. 

7Ja' yu'un li nich'naletic ti ja' xa xq'uexol stot icomic yu'un li Diose, laj yac'be yich' 

circuncisión li Josuee yu'un mu'yuc to yich'ojic tal circuncisión ta be. 

8C'alal laj yich'ic circuncisión scotolique, te to icom xcux yo'ntonic ta scarpanaic, ja' 

to ti c'alal icolic leque. 

9Li Muc'ul Diose jech laj yalbe li Josuee: “Ta sventa li circuncisión laj avich'ique, laj 

xa jloq'uesboxuc o ta atojolic li na'leel laj yac'boxuc egiptoetic c'alal smozoinojoxuc 

to'oxe”, xut. Ja' yu'un Gilgal laj yac'beic sbi li banamile, ja' jech sbi o c'alal to tana. 

10Li israeletique te la spas scarpanaic ta Gilgal. Ta xchanlajunebal c'ac'al yochel li u 

stsacojique ta sbatel c'ac'al la spasic q'uin Coltael, te ta stenlejaltic Jericó. 

11Ta sc'ac'alil le'e la sve'ic pan ti mu'yuc yich'oj svolesubil xch'ute, xchi'uc bacuben 

bec' trigo. Ta yoc'omale ja' xa lic sve'ic li c'usitic chch'i ta banamile. 

12Ja'o te iquechaj li manavaj ch-ac'batic to'ox tale. Ja' xa lic sve'ic li c'usitic chloc' te ta 

Canaán banamile. 

Li Josuee la sc'opan sbaic xchi'uc banquilal soldado yu'un Dios 

13C'alal ja'o te va'al ta nopol Jericó li Josuee, laj yil te va'al ta stuq'uil jun vinic yich'oj 

jun espada. Li Josuee inopaj batel; jech la sjac'be: —¿Me vu'uncutic tal acoltauncutic, 

o me ja' tal acolta li cajcontracutique? —xut. 

14Itac'ov li vinique: —Mu'yuc boch'o tal jcolta jchopuc. Li vu'une ja' no'ox talemun 

jech chac c'u cha'al banquilal yajsoldado li Muc'ul Diose —xi. C'alal laj ya'ay li 

Josuee, lic squejan spatan sba ta banamil ta stojol, jech la sjac'be: —Cajval, ¿c'usi 

chac'an chavalbun vu'un li avajtunelune? —xut. 

15Itac'ov li banquilal soldado yu'un Muc'ul Diose: —Loq'ueso axonob, yu'un li 

banamil bu va'alote ts'u'iltasbil cu'un —x'utat. Li Josuee la xch'un. 

Josué 6 

La xchapan sbaic sventa chbat svuq'uesic lum Jericó 

1Li coralton yu'un lum Jericoe bats'i lec smacojbeic scotol li sti'e. Me junuc mu'yuc 

boch'o xu' ta xloc', mu'yuc boch'o xu' ta x'och te ta lum ta scoj ti ta xi'ic yu'un li 

israeletique. 

2Pero li Muc'ul Diose jech laj yalbe li Josuee: “A'yo ava'ay, cac'ojbot xa ta ac'ob li 

lum Jericoe, xchi'uc li ajvalile, xchi'uc li yajsoldadotaque. 

3Vo'oxuc ti xu' xa avu'unic lec pleitoe, bat joyibtaic jun velta ta jujun c'ac'al li lume. 

Vaquib c'ac'al jech xapasic. 

4Vucub paleetic ac'o jelovicuc batel ta ba'yucbe yu'un li xcaxail jmantale. Ac'o yich'ic 

batel jujun xcachuic sventa tsjupanic. Ta svucubal c'ac'ale joyibtaic vucubuc velta li 

lume. Li paleetique ac'o sjupan li xcachuique. 

5C'alal chava'yic jal ta sjupan xcachuic li paleetique, tsots xa'avan acotolic, jech ta 

xvuc' yalel scotol li coralton yu'un lume. Ti butic va'ajticoxuc ta jujuntale, te no'ox 

xa'ochic batel acotolic”, x'utat. 

6Jech li Josuee lic yic'an li paleetique, jech laj yalbe: “Ich'ic batel li xcaxail smantal 

Diose. Vucuboxuc jelovanic batel ta ba'yucbe yu'un li caxae. Ich'ic batel jujun 

acachuic pasbil ta xulub chij”, xut. 

7Jech laj yalbe scotol li xchi'iltaque: “Batic jcotoltic; bat joyibtatic li lume. Li boch'o 

oy lec yabtejebique ac'o jelovicuc batel ta ba'yucbe yu'un li xcaxail smantal Muc'ul 

Diose”, xut. 

8Scotolic la xch'unic c'usi i'albatic yu'un li Josuee. Vucub paleetic ijelovic batel ta 

ba'yucbe. Yich'ojic batel jujun xcachuic; la sjupanic batel. Ja' te nabal ibat ta spatic li 

xcaxail smantal Muc'ul Diose. 

9Li viniquetic ti lec chapalic xchi'uc yabtejebique ja' ba'yucbeic batel yu'un li paleetic 

ti tsjupanic batel xcachuique. Ts'acal te ibat ta spat boch'otic yich'ojic batel caxa yan 

jtsob soldadoetic oy lec yabtejebic. Li paleetique mu'yuc ono'ox xquechanic batel 

sjupanel li xcachuique. 

10Li Josuee jech laj yalbe batel scotol li xchi'iltaque: “Mu me xabaq'uic; me jutuc mu 

me xac'opojic. Ja' to me jech laj calboxuque: ‘Avancutic jcotoltic’, me xacutoxuque, 

jech tsots xlic avanan acotolic”, xut. 

11Jech li Josuee laj yal ti ac'o sjoyibtaic junuc velta lum Jericó xchi'uquic li xcaxail 

smantal Muc'ul Diose. C'alal la spasic jeche, isutic tal ta scarpanaic; te tal vayicuc. 

Ivuc' yu'unic lum Jericó li israeletique 

12Ta yoc'omal sob ilic noxtoc li Josuee. Laj yich'ic batel yan velta xcaxail smantal 

Muc'ul Dios li paleetique. 

13Li vucub paleetic ti ba'yucbeic batel yu'un li caxae mu'yuc ono'ox xpajic ta xanubal, 

xchi'uc me jutuc mu'yuc xquechanic sjupanel li xcachuique. Li jchabivanej yu'unique 

ja' ba'yucbe batel yu'unic. Li yan jchabivanej yu'unic sventa ts'acalpate, ja' te ibatic ta 

spat li caxae. Pero te ono'ox xtututet batel yu'unic li xcachuique. 

14C'ot sjoyibtaic yan jun velta li lum Jericoe, ja' xchibal xa'ox c'ac'al. Jech te isutic tal 

ta scarpanaic noxtoc. Ja' jech la spasilanic vaquib c'ac'al. 

15Ta svucubal c'ac'al ic' to iliquic; bat sjoyibtaic yan velta li lum jech chac c'u cha'al la 

spasic ono'oxe. Pero vucub velta xa la sjoyibtaic ta jun c'ac'al. 

16C'alal la sjupan yoq'uesic ta svucubal velta li paleetique, li Josuee jech lic yal 

mantal: “Avanan acotolic, yu'un li Muc'ul Diose yac'ojbutic xa ta jc'obtic li lume. 

17Li lume xchi'uc scotol li c'usitic oy tee albil xa sc'oplal ti chich' ulesel o yu'un 

Muc'ul Diose. Ja' xa no'ox cuxul ta xcom li jmulavil ants Rahabe xchi'uc li boch'otic 

te oy ta snae, yu'un ja' la snac' li chib jchi'iltic ti ay spamuc'taic c'u x'elan li lume. 

18Pero li vo'oxuque bijanic me. Mu me xatsaquic, mu me xapiquic li c'usitic oy li' ta 

lum ti albil xa sc'oplal chich' ulesel o yu'un Diose. Yu'un jech mu xijyac'butic jtojtic te 

ta jcarpanatic ec li Diose, xchi'uc jech mu jtatic ep jvocoltic. 

19Yan li saquil taq'uin, li c'anal taq'uin, xchi'uc li c'usitic pasbilic ta bronce, xchi'uc ta 

tsatsal taq'uinetique le'e ja' xa voc'bil yu'un li Muc'ul Diose. Xu' ta xquich'tic batel, 

chc'ot cac'tic te ta yavil yu'un li Muc'ul Diose”, xut. 

20Jech lic avanuc scotol li israeletique. Jech ec li paleetique la sjupanic li xcachuique. 

C'alal laj ya'yic scotol israeletic ti jal la sjupan xcachuic li paleetique, ven tsots lic 

avanicuc scotolic, jech ijin yalel scotol li coralton yu'un lume. Jech te no'ox tuc' 

i'ochic batel ti bu va'ajtic jujunique, jech i'och o ta sc'obic. 

21Te la smilic ta espada scotol li vinic antsetique, li querem tsebetique, li mol 

me'eletique. C'alal ta xvacaxic, ta xchijic, ta sburoic la smilbeic comel. 

22Li Josuee jech laj yalbe li chib viniquetic ti i'ay sq'uelic ba'yuc c'u x'elan li osile: 

“Batanic ta sna li jmulavil ants Rahabe. Iq'uic loq'uel scotolic xchi'uc li boch'otic te 

oyic ta snae yu'un jech ono'ox laj avalbeic comel ta stojol li Diose”, xut. 

23Jech ibatic li chib viniquetique; laj yiq'uic loq'uel li Rahabe, xchi'uc li stot sme'e, 

xchi'uc li xchi'iltac ta voq'uele, xchi'uc scotol li yuts' yalaltaque. Te bat sa'beic lec 

yavilic ta spat to yo' bu spasoj scarpanaic li israeletique. 

24Li israeletique lic xchiq'uic li lume xchi'uc scotol li c'usitic oy tee. Ja' no'ox laj 

yich'ic loq'uel li saquil taq'uin, li c'anal taq'uin, xchi'uc li c'usitic pasbilic ta bronce 

xchi'uc ta tsatsal taq'uine. Te c'ot yaq'uic ta yavil te ta xch'ulna li Muc'ul Diose. 

25Li Josuee ja' xa no'ox la scolta comel li Rahabe, xchi'uc li stot sme'e, xchi'uc scotol 

li c'usitic oy yu'une, yu'un ja' la snac' li chib viniquetic ti itacatic batel yu'un Josué ta 

Jericoe. Li syal'alabtac Rahabe te xchi'uquic o ta naclej c'alal to tana li israeletique. 

26Li Josuee oy c'usi laj yal ta stojol Muc'ul Dios te ta stojol li xchi'iltaque, jech laj yal: 

“Ac'o ac'batuc stoj yu'un Muc'ul Dios li boch'o tsc'an tsva'an yan velta c'usi ora li lum 

Jericoe. C'alal tsnacanbe li snaclebe, ac'o chamuc li banquilal xnich'one. C'alal 

tsnacanbe li sti'e, ac'o chamuc li its'inal xnich'one”, xi. 

27Li Josuee chi'inbil o yu'un Muc'ul Dios, jech ipuc batel sc'oplal. 

Josué 7 

La sta smul Acán 

1Pero oy jun vinic liquem ta jchop yu'un Judá, Acán sbi. Ja' xnich'on li Carmie; ja' 

smomnich'on Zabdi; ja' smuc'ta moltot li Zerae. Li Acane la stam tal li c'usi albil 

sc'oplal chich' ulesel oe, ja' yu'un li Muc'ul Diose i'ilin ta stojol li israeletique. 

Li israeletique itsalatic yu'un lum Hai ta scoj smul li Acane 

2C'alal te oyic ta Jericó li israeletique, li Josuee la stac batel jayibuc viniquetic ta lum 

Hai te ta sloq'ueb c'ac'al yu'un Betel ta nopol Bet-avén. Jech laj yalbe batel: “Batanic, 

bat q'uelic tal lec c'u x'elan li banamil tee”, xut. Jech ibat sq'uelic tal c'u x'elan li lum 

Haie. 

3C'alal isutic tale, jech vul yalbeic li Josuee: “Mu persauc jcotoltic chbat jcontraintic li 

lum Haie yu'un mu'yuc ep li yajvaltaque. Xu' no'ox ac'o batuc cha'mil (2,000), o me 

oxmil (3,000) viniquetic; lec xu' yu'unic o”, xiic. 

4Jech oxmil (3,000) no'ox imuyic batel ta Hai; bat smilbeic li yajvale. Pero itsalatic 

yu'un li cristianoetic tee; nutsbil isutic tal. 

5Imilatic tal vaclajuneb xcha'vinic (36) li israeletique. Li yantique nutsbil iliquic ta sti' 

coralton yu'un li lume c'alal to ta Sebarim. Te la smilic comel ta yalubaltic. Ja' yu'un li 

israeletique ilaj stsatsal yo'ntonic; solel ichibaj yo'ntonic. 

6Li Josué xchi'uc li banquilaletic yu'un israeletique la sli' sc'u'ic; laj yac' pucuc ta 

sjolic. Bat spatan sbaic ta stuq'uil xcaxail smantal Muc'ul Dios; te patalic o c'alal to 

ich'ay c'ac'al. 

7Li Josuee jech laj yal ta stojol li Muc'ul Diose: —Ay, Cajval, ¿c'u yu'un ti laj avac' 

jelovcuncutic tal li' ta jot uc'um Jordán, yu'un tal avac'uncutic ta milel jcotolcutic 

yu'un li amorretique? Ja' lec ti teuc no'ox licomcutic ta jot uc'um Jordane. 

8Ay, Cajval, ¿c'usi ta xcal ta sventa ti nutsbil isutic tal yu'un cajcontracutic li 

jchi'iltaque? 

9Me laj ya'yic scotol li canaanetic li'i xchi'uc li yan jnaclumetic li' ta banamile, xu' ta 

xtal yulesuncutic o jcotolcutic. J'ech'el chtu'p o jc'oplalcutic li' ta banamil. ¿C'usi 

chc'ot ta pasel ta sventa ti vinajem ac'oplal ech'em amuc'ule? —xut. 

10Itac'ov li Muc'ul Diose: —Lican xa. ¿C'usi chapas ti te patalot o ta banamile? 

11Li achi'iltaque staoj xa smulic ta jtojol, yu'un muc xch'unbicun li c'usi la jchapan ta 

stojolique yu'un la stamic tal li c'usi albil xa sc'oplal cu'un chich' ulesel oe. Laj 

yelc'anic tal; i'epalc'opoj xa; te xa snac'ojic yo' bu oy li c'usitic oy yu'unique. 

12Ja' ta scoj ti mu xa xu' avu'un chatsalic li avajcontraique. Persa nutsbil chasutic tal 

yu'un li avajcontraique, yu'un vo'oxuc tsc'an chc'ot ta atojol atuquic li vocole. Me mu 

xaloq'uesic li c'usi chopol te oy ta atojolique, mu'yuc xa bu chajchi'inoxuc o. 

13Lican, tsobo scotol li achi'iltaque. Albo ya'yic ti ac'o xchapan sbaique; ac'o slecubtas 

sbaic ta sventa oc'om. Scotolic ac'o tal sva'an sbaic ta jtojol, vu'un li Muc'ul Diosun 

avu'unique. Jech chcalbeic li achi'iltaque: ‘Vo'oxuc israeletic, te oy ta atojolic li c'usi 

albil sc'oplal chich' ulesel oe. Me mu xaloq'ues ta atojolique, mu xu' avu'un chatsalic o 

li avajcontraique’, xcut chcalbeic. 

14Oc'om ac'o taluc scotolic ti jaychopoxuque. Li jchop bu ta xcac' ana'e, ac'o talicuc ta 

jujuchop sbiic. Li jchop sbiic bu chcac' ana'e, ac'o talicuc xchi'uc yalab xnich'nabic. Li 

yalab xnich'nab bu chcac' ana'e, ac'o talicuc ti jayib viniquetic yu'unique. 

15Li boch'o yich'oj li c'usi albil xa sc'oplal cu'un chich' ulesel oe, ac'o yich' chiq'uel 

xchi'uc yalab xnich'nab, xchi'uc scotol c'usitic oy yu'un, yu'un muc xch'un li c'usi 

chapanbil cu'une, xchi'uc ja' la spas te ta atojolic li c'usi mu stac' chapasic oe —x'utat 

li Josuee. 

La stoj smul li Acane 

16Ta yoc'omal sob ilic li Josuee; laj yic'an tal ta jujuchop li xchi'iltaque. Li Diose laj 

yac' ta na'el ti ja' xa li jchop liquemic ta Judae. 

17Ja' yu'un li Josuee laj yal ti xquechcun ac'o jelovicuc ta jujuchop sbiic li jchop 

liquemic ta Judae. Ja' te ivinaj senyail ta stojol li jchop sbiic Zeraetique. Laj yic'an 

noxtoc li yalab xnich'nab Zerae, ja' li viniquetique. Ja' te ic'ot ta stojol jun vinic, Zabdi 

sbi. 

18Te inopajic tal ta jujuntal noxtoc li viniquetic xnich'nab Zabdie. Ja' te ivinaj senyail 

ta stojol li Acane, ja' li xnich'on Carmie, ja' li smomnich'on Zabdie, ja' muc'ta moltotil 

yu'unic li Zerae. Ja' te liquemic ta jchop yu'un Judá. 

19Li Josuee jech laj yalbe li Acane: —Quits'in Acán, ac'o ta ich'el ta muc' li Muc'ul 

Dios cu'untic, vu'utic li israelutique. Ac'o vinajuc slequilal avu'un. Jamal xavalbun li 

c'usi laj apase; mu me xamuc ta avo'nton —xut. 

20Itac'ov li Acane: —Ta melel jamal ta xcal ti jtaoj xa jmul ta stojol li Muc'ul Diose, 

ja' li Dios cu'untic, vu'utic li israelutique. Li jmule ja' li'i: 

21C'alal i'och ta jc'obtic scotol li c'usitic oy te ta Jericoe, te laj quil jlic natil c'u'il lec 

c'upil sba, liquem tal ta Babilonia, xchi'uc chib ciento (200) ta sep saquil taq'uin, 

xchi'uc jpech c'anal taq'uin ech'em ta o'lol kilo yalal. Ipich'aj co'nton yu'un jech laj 

quich' tal. Te vul jmuc ta banamil ta o'lol yut jcarpana; te la jnet'u lec noxtoc li 

taq'uine —xi. 

22Li Josuee ta ora la stac batel jayibuc viniquetic ta scarpana li Acane. Te mucul ta 

o'lol yut na la staic tal scotol c'alal ta saquil taq'uin. 

23Laj yich'ic batel ta stojol li Josuee xchi'uc ta stojol scotol li israeletique; te bat 

yaq'uic ta stojol Muc'ul Dios. 

24Li Josué xchi'uc scotol israeletique laj yiq'uic batel ta stenlejaltic ta Acor li Acane 

xchi'uc li jpech c'anal taq'uine, li c'u'ile, li saquil taq'uine, xchi'uc c'alal ta squeremetic 

stsebetic, xchi'uc xvacax, xchij, sburotac, xchi'uc scotol li c'usitic oy yu'une. 

25Li Josuee jech laj yalbe: —¿C'u yu'un laj avac' taluc li vocol ta jtojoltique? Li' ta 

orae li Muc'ul Diose vo'ot chayac'bot acuch scotol li vocol li' laj avich' tal ta 

jtojoltique —xut. C'alal laj yal jeche, scotol li israeletique lic smilic ta ton li Acane, 

xchi'uc yajnil xnich'nab, xchi'uc li c'usitic oy yu'une. Ts'acal la xchiq'uic ta c'oc'. 

26Ja'o te lic slatsic ep ton; te to oy o c'alal to tana. Ja' yu'un li banamil tee stenlejaltic 

yu'un Acor xi sbi c'alal to tana. Ja' to jech ilecub o yo'nton Muc'ul Dios ta stojol li 

israeletique. 

Josué 8 

I'och ta sc'obic lum Hai li israeletique 

1Li Muc'ul Diose jech laj yalbe li Josuee: “Mu me xaxi'; mu me xchibaj avo'nton. Ic'o 

batel scotol li viniquetic ti xu' xa yu'unic pleitoe. Muyanic batel ta lum Hai yu'un 

cac'ojbot xa ta ac'ob li ajvalile, xchi'uc li svinictaque, xchi'uc scotol li slumale, xchi'uc 

li yosilale. 

2Ja' no'ox jech co'ol xapasbeic jech chac c'u cha'al laj apasbeic li lum Jericoe xchi'uc li 

ajvalil tee. Le'e xu' xa chavich'beic comel scotol li c'usitic oy yu'unique xchi'uc scotol 

li sts'unub yovolique. Chapanic lec anac'ubbailic te ta spat li lume yu'un jech ch'ayel 

yo'nton chataic”, xut. 

3Ja' yu'un li Josué xchi'uc xchi'iltaque ibat scontrainic li lum Haie. Li Josuee la st'uj 

lajuneb xcha'vinic (30,000) ta mil stsatsal viniquetic; ja' la stac batel ta ac'ubaltic. 

4Jech laj yalbe: “A'yo ava'yic lec, sa'o lec anac'ubbailic te ta spat li lume. Mu me toj 

nomuc xavac' abaic; chapalucoxuc me lec. 

5Li vu'un xchi'uc li yan jchi'iltactique te ta xinopajcutic batel ta lum ec. C'alal 

chloq'uic tal chtal stauncutic li yajvaltac lume, chijatovcutic batel ta anil jech chac c'u 

cha'al laj ono'ox jpastic ta yan veltae. 

6Li stuquique ac'o snutsuncutic batel ta anil, ja' to me nom xa icom cu'uncutic li lume. 

Jech ac'o yalic: ‘Ijatovic xa batel cu'untic noxtoc jech chac c'u cha'al ta sba veltae’, 

ac'o xiicuc. 

7Pero li vo'oxuque, licanic tal ti bu anac'oj abaique; la' ochanic ta slumalic, yu'un li 

Muc'ul Dios cu'untique yac'ojbutic xa ta jc'obtic. 

8C'alal me i'och xa ta ac'obique, chiq'uic ta c'oc'. Ja' jech xapasic jech chac c'u cha'al 

yalojbutic li Muc'ul Diose. Ja' jech chacalboxuc mantal ec li vu'une”, xut. 

9Li Josuee laj yal mantal ti ac'o xa baticuc li jvoc' st'ujoje. Jech ibatic, bat snac' sbaic 

ta o'lol yu'un li Betel xchi'uc Haie. Te xcom ta stuq'uil smaleb c'ac'al yu'un li Haie. 

Yan li Josuee te bat vayuc ta scarpanaic. 

10Ta yoc'omal sob ilic li Josuee; ech' stsob li yan svinictaque. Ja' ba'yucbe ibatic 

xchi'uc li banquilaletic yu'un israeletique yu'un bat stsalic li cristianoetic te ta lum 

Haie. 

11Scotolic xchi'uc svinictac inopajic batel ta lum. Te ic'otic ta stuq'uil li lum Haie; te 

la spas scarpanaic ta stuq'uil norte. Li stenlejaltique ja' cacal ta o'lol ic'ot yu'un li 

scarpanaic xchi'uc li lum Haie. 

12Li Josuee te la snac' comel vo'mil (5,000) viniquetic te ta o'lol yu'unic li Betel 

xchi'uc Hai ta stuq'uil smaleb c'ac'al yu'un li lume. 

13Jech la spas sbaic ta cha'voc'. Li jvoq'ue te la snac' sbaic comel ta stuq'uil smaleb 

c'ac'al yu'un li lume. Li yan jvoq'ue te icomic ta scarpanaic ta stuq'uil Norte. Li Josuee 

ijelov batel stuc ta ac'ubaltic c'alal to ta o'lol stenlejaltic. 

14C'alal laj yil li ajvalil te ta Haie, ta ora iloq'uic tal xchi'uc yajsoldadotac; tal stsaquic 

ta pleito te ta stenlejaltic ta uc'um Jordán li israeletique. Mu sna'ic me oy yan jvoc' te 

snac'oj sbaic ta spat li lume. 

15Li Josué xchi'uc xchi'iltaque iliquic tal ta anil; itsalatic xa la scuy sbaic. Nutsbil 

iliquic ta Hai; te ibatic ta sbelal xocol banamil. 

16Scotol li viniquetic te ta lum Haie la stsob sbaic scotolic; la snutsic batel li Josuee. 

C'alal snutsojic tale, nom icom yu'unic li slumalique. 

17Me junuc vinic mu'yuc xcom yu'unic te ta lum Hai. Scotolic iloq'uic tal ta snutsel li 

israeletique, jech jamajtic xa la scomtsanic li slumalique. 

18Li Muc'ul Diose jech laj yalbe li Josuee: “Ac'o xa ta ilel senyail ti ja' xa yorail ac'o 

tal stsalic li lume yu'un cac'ojboxuc xa ta ac'obic”, xut. Jech li Josuee lic yac' ta ilel 

senyail ti ac'o xa yich' tsalel li lume. 

19Ja' yu'un li boch'otic te snac'oj sbaique iloq'uic tal ta ora scotolic; tal ochicuc ta lum. 

Ta ora laj yac'beic sc'ac'al. 

20C'alal la sq'uel sutel sva'lupatic li viniquetic ta Haie, ja' to laj yilic ti chmuy c'alal ta 

vinajel li xch'ayilal slumalique. Jech mu xa sna' bu jotucal chjatovic batel, yu'un li 

israeletic ti ja' to'ox snutsojic tal ta xocol banamile ja' xa tsnutsvanic ec. 

21C'alal laj yil Josué xchi'uc scotol xchi'iltac ti ochem xa ta sc'obic lum Hai li 

boch'otic te snac'oj sbaique, xchi'uc ti ochem xa sc'ac'al yu'unique, ibat yac'beic ec li 

cristianoetic loq'uemic tal ta lum Haie. 

22Jech iloq'uic tal ta lum ec li yan jvoc' li boch'otic i'och xa ta sc'obic li lume; cacal ta 

o'lol ic'ot yu'unic li yajcontraique. La smilic comel scotol, me junuc mu'yuc boch'o 

ijatov batel yu'unic. 

23Ja' xa no'ox cuxul icom yu'unic li ajvalile. La xchuquic batel; laj yiq'uic batel ta 

stojol li Josuee. 

24C'alal laj xa smilic ta espada scotol li viniquetic ti inutsvanic tale, ibatic noxtoc ta 

lum Hai; bat smilic scotol li boch'otic te comenique. 

25Ja' jech ora icham scotol li lajcha'mil (12,000) jnaclumetic te ta lum Haie; icham 

c'alal ta vinic ta antsetic. 

26Yu'un li Josuee la xch'un li mantal albil ti persa chulesic o scotol li jnaclumetic te ta 

lum Haie. 

27Scotol li c'usitic oy yu'unic te ta lume xchi'uc li xvacaxic xchijique ja' laj yich'ic 

comel scotol li israeletique, yu'un jech ono'ox albil yu'un Muc'ul Dios li Josuee. 

28Li Josuee lec la xchiq'uic li lum Haie. Solel yav la scomtsanic o; ja' jech o c'alal to 

tana. 

29Yan li ajvalil yu'unique la sjoc'an ta te' li Josuee; te joc'ol o c'alal to ibat c'ac'al. 

C'alal ich'ay c'ac'ale, laj yal mantal ti ac'o syalesbeic li sbec'tale; ac'o bat xmochanic ta 

ochebal yu'un li lume. Laj yal mantal noxtoc ti ac'o sbusanbeic comel ton ta sba 

yac'ole. Li ton la sbusanique te busul o c'alal to tana. 

Li Josuee laj yapta mantaletic te ta vits Ebal 

30Li Josuee laj yac' ta pasel jun scajleb smoton Muc'ul Dios te ta vits Ebal. 

31Yu'un jech ono'ox albilic comel yu'un li Moisese, ja' li yajtunel Muc'ul Diose, 

xchi'uc jech ts'ibabil comel ta svunal li mantaletic ti la sts'iba li Moisese. Jech 

ts'ibabil: “Jun scajleb smoton Dios latsbil ta sbejequil ton”, xi ts'ibabil. Ja' yu'un li 

israeletique te la xchic'beic smoton Muc'ul Dios ta sba li scajlebe, xchi'uc te la 

smilbeic smoton Dios sventa co'ol yo'ntonic xchi'uc. 

32Li Josuee te ta sat scotol xchi'iltac la sts'iba ta sba tonetic ta scajleb smoton Dios li 

mantaletic ti yaloj comel li Moisese. 

33Jech scotol li israeletique li banquilaletique, li j'abteletique, li jchapanvanejetic 

yu'unique, xchi'uc li yanlum cristianoetic te oy ta stojolique la sva'an sbaic ta jujujot 

xocon li xcaxail smantal Muc'ul Diose. Ja' te la sva'an sbaic ta stuq'uil li pale-levietic 

ti xq'uechojic tal ta snecubic li caxae. J'o'lol te va'al ic'otic ta stuq'uil vits Gerizim; 

j'o'lol te va'al ic'otic ta stuq'uil vits Ebal sventa chich'ic c'anbel bendición ta stojolic 

yu'un li pale-levietique. Yu'un jech ono'ox albilic comel ta sliquebal yu'un li Moisés, 

ja' li yajtunel Muc'ul Diose. 

34Ja' yu'un li Josuee te lic yapta ta jujubel li mantaletic yu'un Diose. Te laj yaptabe 

sc'oplal li bendicione xchi'uc li vocoletique jech chac c'u cha'al ts'ibabil ta svunale. 

35Scotol li mantaletic laj yal Moisese laj yapta scotol ta stojol xchi'iltac li Josuee. Laj 

ya'yic c'alal ta vinic, ta antsetic, ta ololetic, xchi'uc c'alal ta yanlum cristianoetic ti te 

nacajtic xchi'uquique. Me jbeluc mu'yuc la scomtsan. 

Josué 9 

Oy c'usi la xchapan xchi'uc gabaonetic li israeletique 

1Li ajvaliletic yu'un hetetic, amorretic, canaanetic, ferezetic, hevetic, xchi'uc 

jebusetique laj ya'yic li c'usi ic'ot ta pasele. (Li ajvaliletic le'e ja' te nacajtic ta smaleb 

c'ac'al yu'un li uc'um Jordán ta toyolaltic, ta vitsetic, ta stenlejaltic, xchi'uc ta scotol 

ti'ti' Nab Mediterráneo c'alal to ta yosilal Libanoe.) 

2Le'e scotolic lic xchap sc'opic; tal stsaquic ta pleito li Josuee xchi'uc li israeletique. 

3Pero li hevetic ti te nacajtic ta Gabaone ya'yojic c'usi la spas Josué ta stojol li chib ta 

lume, ja' li Jericoe xchi'uc li Haie. 

4Jech la snopic c'u x'elan xu' ta slo'laic li Josuee. Jech lic sjapuic tal xanubal; ja' la 

scajanic tal ta sburoic li xcoxtalic ti poco'ic xae xchi'uc li yavil ya'lel sts'usubic pasbil 

ta nucul ti poco'ic xa, xchi'uc ti pac'anbilic xae. 

5Jech noxtoc ja' la slapic tal sc'a'c'u'ic xchi'uc xonobic ti lajemic xae. Xchi'uc ja' laj 

yich'ic tal spanic ta sventa be ti bu taquinic xa, xchi'uc ti cuxinemic xae. 

6C'alal ic'otic yo' bu spasoj scarpanaic ta Gilgal li israeletique, jech c'ot yalbeic li 

Josué xchi'uc israeletique: —Li vu'uncutique toj nom liquemuncutic tal. C'otuc ta 

avo'ntonique jpas ta co'ol co'ntontic, yu'un ac'o lecuc chquil jbatic —xiic. 

7Li israeletique jech la stac'beic li hevetique: —Mu xu' ta jchapantic ti lec chquil 

jbatique yu'un oy yic'al li' no'ox nopol nacaloxuque —xutic. 

8Jech la stac'beic li Josuee: —Xu' chicomcutic ta amozoic —xutic. Li Josuee jech la 

sjac'be: —¿Boch'ooxuc? ¿Bu liquemoxuc tal? —xut. 

9Itac'ovic: —Nom liquemuncutic tal, yu'un laj ca'icutic sc'oplal li Muc'ul Dios 

avu'unique. Laj ca'icutic c'usi la spas te ta Egipto, 

10xchi'uc c'usi la spas ta stojol li chib ajvaliletic yu'un amorretic le' ta jot uc'um 

Jordane; ja' li ajvalil Sehón nacal ta Hesbón xchi'uc li Og ta Basán ti te to'ox nacal ta 

Astarote. 

11Ja' yu'un li banquilaletic cu'uncutique xchi'uc li jchi'iltacutique jech laj yalbuncutic: 

‘Ich'ic batel c'usitic chtun avu'unic ta sventa be; batanic yo' bu oyic li israeletique. C'ot 

albeic ti ta jc'an chcac' jbatic ta sc'obic sventa chijtun yu'unique, xchi'uc ti ta jc'an ta 

jpastic ta co'ol co'nton jchi'uctique’, xiyutuncutic tal. 

12C'alal liloc'cutic tal ta at'unelique, li pan quich'ojcutic tal li'i q'uixin to'ox, pero 

q'uelavilic, bacuben xa xchi'uc cuxinem xa ivul cu'uncutic. 

13Jech noxtoc yach'el to'ox li nucul yavil ya'lel jts'usubcutic c'alal laj quich'cutic tale, 

pero li' ta orae li'emic xa ivul cu'uncutic. Jech noxtoc li jc'u'cutic xchi'uc 

jxonobcutique yach'elic to'ox ti c'alal la jlapcutic tale, pero q'uelavilic, lajemic xa ivul 

cu'uncutic, yu'un toj nom liliccutic tal —xiic. 

14Li israeletique la sq'uelbeic scotol li c'usitic yich'ojic tale; laj yilic ti ja' melele, pero 

mu'yuc la sjac'beic Muc'ul Dios me melel. 

15Jech li Josuee te laj yac' ye ta stojolic. Laj yalbeic ta jamal ti mu'yuc ta spasic pleito 

xchi'uquique, ti te cuxul ac'o comicuque. Ja' jech laj yalic jamal ec scotol li 

banquilaletic yu'un israeletique. 

16Ta yoxibal c'ac'al laj ya'yic ti te no'ox nopol oy slumalique, ti jutuc mu co'oluc te 

nacalic xchi'uquique. 

17Jech iloq'uic batel li israeletique; bat sq'uelbeic bu oy li slumalique. Ta yoxibal 

no'ox c'ac'al te ic'otic ta lumetic yu'unic. Li lumetic yu'unique ja' Gabaón, Cafira, 

Beerot, xchi'uc Quiriat-jearim. 

18Pero mu'yuc la smilic comel, yu'un li banquilaletic yu'unique yalojbeic xa'ox ta 

jamal ta stojol Muc'ul Dios ti mu'yuc ta smilique. Ja' yu'un li israeletique iliquic ta 

vulajetel ta stojol banquilaletic yu'unic ta sventa ti jech la spasique. 

19Li banquilaletique jech laj yalic: —Li vu'uncutique laj xa calbecutic ta stojol Muc'ul 

Dios cu'untic ti mu'yuc ta jmiltique. Ja' yu'un li' ta orae mu'yuc c'usi xu' ta jpasbetic. 

20Te cuxul ac'o comicuc. Yu'un me ta jsoquestic li c'usi calojtic ta jamal ta stojol 

Diose, ta x'ilin ta jtojoltic li Diose —xiic. 

21Ja' yu'un li banquilaletique laj yalic mantal ti te cuxul ac'o scomtsanique, ti ac'o 

ochuc ta cuch si', ta lup vo' yu'unic scotolique. Ja' jech laj yaq'uic c'otuc ta pasel c'usi 

xchapanojic li banquilaletique. 

22Li Josuee laj yic' li gabaonetique, jech la sjac'be: —¿C'u yu'un ti laj alo'launcutique? 

¿C'u yu'un laj avalic ti toj nom liquemoxuc tal ti c'alal li' no'ox nopol nacaloxuc yo' bu 

oyuncutique? 

23Ta sventa ti jech laj apasique, chavich' avocolic scotol c'ac'al, mozooxuc chacomic 

o. Vo'oxuc chbat atuch'ic tal si', chbat alupic tal vo' ti c'alal chtun cu'uncutic te ta sna 

li Dios cu'uncutique —xut. 

24Jech itac'ovic: —Jech la jpascutic, yu'un lixi'cutic avu'unic ti me chbat 

amiluncutique. Yu'un laj ca'icutic ti albil ono'ox yu'un Muc'ul Dios li Moisés yajtunel 

Diose ti vo'oxuc chavich'ic scotol li banamil li'i, xchi'uc ti persa chavulesbeic scotol li 

yajvaltaque. 

25Li' xa oyuncutic ta ac'obique. Pasic li c'usi lec chava'yique —xiic. 

26Li Josuee muc xac' ti ac'o milaticuc yu'un israeletic li gabaonetique. 

27Ja' no'ox laj yal ti j'ech'el chcomic o ta cuch si', ta lup vo' sventa chtun yu'un 

scotolique, xchi'uc sventa chtun te ta scajleb smoton Dios yo' bu tst'ujbe yavil stuc 

Muc'ul Dios chchic'beic smotone. Ja' jech yabtelic o c'alal to tana. 

Josué 10 

La stsalic amorretic li israeletique 

1-2Li Adonisedeque, ja' li ajvalil ta Jerusalene, toj ep ixi' c'alal laj ya'ay ti laj xa stsalic 

lum Hai li Josuee, ti co'ol la spasbeic c'alal ta ajvalil yu'un jech chac c'u cha'al la 

spasbeic li lum Jericoe. Xchi'uc laj ya'ay noxtoc ti laj xa spas ta co'ol yo'ntonic xchi'uc 

israeletic li gabaonetique ti te xa xchi'uquic ta nacleje. C'alal laj ya'ay ti i'ochic xa ta 

c'abal li gabaonetique, yo'to ixi' ta jyalel, yu'un sna'oj ti ja' jun muc'ta lum li Gabaone, 

ti ich'bil lec ta muq'ue. Xchi'uc ja' xjelov smuc'ul yu'un li lum Haie, xchi'uc puru 

simarón viniquetic li yajvaltaque. 

3Ja' yu'un li Adonisedeque, ja' li ajvalil ta Jerusalene, la stac batel mantal ta stojol li 

Hoham, ja' li ajvalil ta Hebrone, xchi'uc Piream, ja' li ajvalil ta Jarmute, xchi'uc Jafía, 

ja' li ajvalil ta Laquise, xchi'uc ta stojol Debir, ja' li ajvalil ta Eglone. Jech laj yalbe 

batel: 

4“La'ic ta ora; la' coltaicun ta stsalel li gabaonetique yu'un laj xa spas ta co'ol yo'nton 

xchi'uquic li Josué xchi'uc scotol li israeletique”, xut batel. 

5Ja' yu'un li vo'ob ajvaliletic le'e la stsob sbaic tal scotolic xchi'uc yajsoldadoic; te ivul 

spas scarpanaic ta sjoyobal lum Gabaón sventa tstsaquic ta pleito. 

6Li jnaclumetic ta Gabaone la staquic batel mantal ta ora ta stojol li Josué te ta Gilgal 

yo' bu spasoj scarpanaique. Jech c'ot yalbeic: “Mu me xajip ta avo'nton li amozotaque. 

La' me coltauncutic ta ora; la' me pojuncutic. Yu'un scotol li ajvaliletic yu'un 

amorretic ti te nacajtic ta vitsetic ta toyolaltique stsoboj sbaic tal scotolic yu'un chtal 

smiluncutic”, xutic. 

7Jech li Josuee iloq'uic batel ta Gilgal xchi'uc scotol li viniquetic sventa pleitoe, 

xchi'uc scotol li yajsoldadotac ti lec tsots yo'ntonique. 

8Li Muc'ul Diose jech laj yalbe li Josuee: “Mu me xaxi'; vu'un chacac'bot ta ac'ob, me 

junuc mu xu' yu'un chatsalicot”, xut. 

9Li Josuee iloq'uic tal ta Gilgal; sbejel ac'ubal ixanovic tal. Ch'ayel yo'nton itaatic li 

amorretique. 

10Li Muc'ul Diose laj yac' ti ac'o xi'icuc yu'un israeletic li amorretique. Jech li Josuee 

bats'i ep la smilic comel te ta Gabaón. Ts'acal la snutsic batel ta sbelal Bet-horón; te la 

smilic batel c'alal to ic'otic ta Azeca xchi'uc ta Maceda. 

11C'alal ja'o chjatovic batel ta anil yu'un israeletic te ta yalubaltic Bet-horone, li 

Muc'ul Diose la sjipbe yalel tal muc'tic bot ta sbaic xco'laj xchi'uc muc'tic ton. Ja' to 

toj ep ichamic; ja' mu sta jech yepal la smilic ta espada li israeletique. 

12C'alal i'ac'bat ta sc'obic amorretic yu'un Muc'ul Dios li israeletique, li Josuee te lic 

sc'opan li Muc'ul Diose. Ts'acal jech lic yal ta stojol scotol li xchi'iltac ta israelale: 

“C'ac'al, pajan te ta lum Gabaone; U, pajan te ta stenlejaltic yu'un Ajalone”, xut. 

13Li c'ac'al xchi'uc ue ipajic ta xanubal. Ja' to iliquic ta xanubal ti c'alal la stsalic 

scotol yajcontraic li israeletique. Le'e ja' te ts'ibabil ta svun li Jaser ti jech ic'ot ta 

pasele. Li c'ac'ale ipaj te ta o'lol vinajel; jutuc mu junuc c'ac'al inatub li c'ac'ale, muc 

xanov o batel. 

14Mu'yuc ono'ox bu jech ic'ot ta pasel ta vo'one, xchi'uc mu'yuc bu jech chc'ot ta pasel 

yan velta ti jech ch-a'ibat sc'op yu'un Muc'ul Dios li jun vinique. Yu'un li Muc'ul 

Diose la scolta ta paspleito li israeletique. 

15Jech isutic tal ta scarpanaic te ta Gilgal li Josué xchi'uc scotol xchi'iltaque. 

16Pero li vo'ob ajvaliletic ti ijatovic batele te la snac' sbaic ta nailch'en te ta Maceda. 

17C'alal laj ya'yic ta ts'acal ti te snac'oj sbaic ta nailch'en li vo'ob ajvaliletique, bat 

yalbeic li Josuee. 

18Li Josuee jech laj yalbe mantal li xchi'iltaque: “Bat setuic lec ta muc'tiquil ton li sti' 

nailch'ene; tsinic lec comel. Comtsanic boch'o chchabiic li sti' nailch'ene. 

19Pero li vo'oxuque, mu me teuc no'ox xlaj avo'ntonic. Bat ac'beic yipal sa'el li 

cajcontratique; milic noxtoc li jchabivanej yu'unic ta ts'acalpate. Me junuc mu me 

xavaq'uic suticuc ta slumalic, yu'un li Muc'ul Dios cu'untique yac'ojbutic xa ta 

jc'obtic”, xut. 

20C'alal laj xa stsalic yajcontraic li Josué xchi'uc xchi'iltaque, li boch'otic cuxul to 

icome te bat snac' sbaic ta lumetic yu'unic. Bats'i ep la smilic; jutuc xa mu laj yulesic 

o scotol. 

21Scotol li israeletique lec tsots isutic tal yo' bu spasoj scarpanaic ta Maceda yo' bu oy 

li Josuee. Mu'yuc boch'o xu' tstoy sbaic, chchopolc'opojic ta stojol li israeletique. 

22Li Josuee jech laj yal: “Jambeic sti' li nailch'ene; loq'uesic tal li vo'ob ajvaliletique”, 

xi. 

23Jech li israeletique la sloq'uesic tal ta nailch'en li vo'ob ajvaliletique, ja' li ajvalil ta 

Jerusalén, ta Hebrón, ta Jarmut, ta Laquis, xchi'uc ta Eglone. 

24C'alal te xa oy yu'unic ta stojol Josuee, li Josuee laj yic' scotol li xchi'iltaque, jech laj 

yalbe li banquilaletic yu'un soldadoetic te xchi'inoje: “Nopajanic tal; la' pech'beic ta 

teq'uel snuc' li ajvaliletic li'i”, xut. Jech lic stec'beic li snuq'ue. 

25Li Josuee jech laj yalbe: “Mu me xaxi'ic; mu me xlo'ilaj avo'ntonic. Tsc'an oy lec 

stsatsal avo'ntonic; tsc'an mu xlo'ilaj avo'ntonic. Yu'un li Muc'ul Diose ja' jech co'ol ta 

spas batel ta stojol scotol avajcontraic ti bu chapasic batel pleitoe”, xut. 

26Li Josuee lic smil li ajvaliletique. Laj yal mantal ti ac'o sjoc'anic ta jujubej te' 

jujunique. Te joc'ol icom o c'alal to imal c'ac'al. 

27C'alal chch'ay xa'ox c'ac'ale, li Josuee laj yal mantal ti ac'o syalesbeic li sbec'talique; 

ac'o bat yaq'uic ta yut nailch'en ti bu ono'ox la snac' sbaique. La smaquic lec comel ta 

muc'tiquil ton li sti' nailch'ene; ja' jech oy o c'alal to tana. 

Bat spasic yan velta pleito li israeletique 

28Ta sc'ac'alil no'ox ti c'alal jech la spasique, li Josuee i'ochic ta lum Maceda; solel laj 

yulesic o ta j'ech'el. La smilic ta espada scotol li boch'otic te to oyique; me junuc 

mu'yuc boch'o cuxul la scomtsanic. La smil noxtoc li ajvalile; ja' co'ol la spasbe jech 

chac c'u cha'al la spasbe li ajvalil ta Jericoe. 

29Li Josué xchi'uc scotol xchi'iltaque ibatic ta lum Libna, bat scontrainic noxtoc. 

30Li Muc'ul Diose laj yac'be ta sc'obic noxtoc li lume xchi'uc li ajvalil yu'une. La 

smilic scotol; me junuc mu'yuc boch'o cuxul la scomtsanic. Li ajvalil tee ja' co'ol la 

spasbeic jech chac c'u cha'al la spasbeic li ajvalil ta Jericoe. 

31Ts'acal iloq'uic batel ta Libna noxtoc li Josué xchi'uc xchi'iltaque; ibatic ta Laquis. 

Te la spas scarpanaic ta nopol li lume; te lic scontrainic noxtoc. 

32Li Muc'ul Diose laj yac'be ta sc'obic noxtoc li lum Laquise. Jech ta xchibal c'ac'al 

i'ochic batel; la smilic ta espada scotol li boch'otic te nacajtique xchi'uc scotol li 

sts'unub yovolique. Ja' co'ol la spasic jech chac c'u cha'al la spasic ta Libnae. 

33Li Horam, ajvalil ta Gezere, ital scotol xchi'uc yajsoldadotac, tal scoltaic li 

laquisetique. Pero li Josué xchi'uc xchi'iltaque la smilic noxtoc; me junuc mu'yuc 

cuxul la scomtsanic. 

34C'alal ilaj yo'ntonic ta Laquis li Josué xchi'uc xchi'iltaque, ibatic noxtoc ta Eglón. Te 

c'ot spas scarpanaic ta nopol li lume; te lic spasic pleito xchi'uquic. 

35Ta jun no'ox c'ac'al i'och ta sc'obic, jech la smilic ta espada scotol li boch'otic te 

nacajtique. Solel laj yulesic o comel jech chac c'u cha'al la spasic ta Laquise. 

36Ts'acal iloq'uic batel noxtoc ta Eglón; ibatic ta Hebrón. Te c'ot stsaquic ta pleito 

noxtoc. 



420 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

37C'alal i'och ta sc'obique, laj yulesic o comel scotol; la smilic ta espada noxtoc li 

ajvalil yu'unique, xchi'uc li cristianoetique, xchi'uc li sts'unub yovolique. Xchi'uc la 

smilic noxtoc li cristianoetic te ta bic'tal lumetic ti te no'ox nopajtique. Ja' co'ol la 

spasic jech chac c'u cha'al la spasic ta Eglone. 

38Ts'acal iloq'uic batel noxtoc li Josué xchi'uc xchi'iltaque; ibatic ta Debir. Te c'ot 

stsaquic ta pleito noxtoc. 

39I'och ta sc'obic li ajvalile xchi'uc li lumetic sventainoje. La smilic ta espada scotol; 

laj yulesic o comel scotol li cristianoetique xchi'uc li c'usitic te cuxajtique. Jech chac 

c'u cha'al la spasbeic li ajvalil ta Hebrón xchi'uc ta Libnae, ja' jech la spasic noxtoc ta 

Debir. 

40Ja' jech i'och ta sc'ob Josué scotol li banamil te ta vitsetic ta toyolaltique. I'och ta 

sc'ob li Néguev, xchi'uc li stenlejaltique, xchi'uc li svitsticale. I'och ta sc'ob noxtoc li 

ajvaliletique. La smilic scotol; me junuc mu'yuc c'usi cuxul la scomtsanic jech chac 

c'u cha'al albilic ono'ox yu'un Muc'ul Dios li israeletique. 

41Scotol i'och ta sc'ob li Josuee, xlic ta Cades-barnea c'alal to ta lum Gaza. Xchi'uc laj 

yu'uninbe scotol li yosilal Gosén c'alal to ta lum Gabaone. 

42Li Josuee ja' to ilaj yo'nton c'alal i'och ta sc'ob scotol li ajvaliletic xchi'uc c'alal ta 

yosilalique. Yu'un li Muc'ul Diose la scolta batel ta pleito li israeletique. 

43C'alal ivu' yu'un li Josuee, isutic tal ta scarpanaic te ta Gilgal xchi'uc scotol li 

xchi'iltac ta israelale. 

Josué 11 

La stsalic yan ajvaliletic li israeletique 

1C'alal laj ya'ay c'usi la spas israeletic li Jabín ajvalil ta Hazore, la stac batel mantal ta 

stojol li ajvalil Jobad ta Madone, xchi'uc ta stojol ajvalil ta Simrón, xchi'uc ta stojol 

ajvalil ta Acsaf. 

2Xchi'uc la stac batel mantal noxtoc ta stojol ajvaliletic ta toyolal vitsetic ta norte, 

xchi'uc ta Arabá ta stuq'uil sur yu'un Nab Cineret ta stenlejaltic, xchi'uc ta yosilal Dor 

ta smaleb c'ac'al. 

3Xchi'uc la stac batel mantal noxtoc ta stojol canaanetic ti te nacajtic ta stuq'uil 

sloq'ueb c'ac'al xchi'uc ta stuq'uil smaleb c'ac'ale. Xchi'uc la stac batel mantal noxtoc 

ta stojol amorretic, hetetic, ferezetic, jebusetic ti te nacajtic ta toyolaltic ta vitsetique, 

xchi'uc ta stojol hevetic ti te nacajtic ta yoc vits Hermón ta Mizpa banamile. 

4Jech iloq'uic tal scotolic xchi'uc yajsoldadotaquic, xchi'uc epal viniquetic; bats'i epic 

ta jyalel jech chac c'u cha'al yi' ta ti'nab, xchi'uc bats'i ep sca'ic xchi'uc scaretaic sventa 

pleito. 

5Scotol li ajvaliletic le'e jmoj la stsob sbaic tal; te jmoj vul spas scarpanaic ta nopol 

vo'etic ta Merom sventa tstsaquic ta pleito li israeletique. 

6Pero li Muc'ul Diose jech laj yalbe li Josuee: “Mu me xaxi'. Oc'om jech ora chac c'u 

cha'al li'i chacac'bot ta ac'obic. Scotol ta xcham avu'unic vo'oxuc li israeloxuque. 

C'asbeic yacan scotol li sca'ique; ac'beic sc'ac'al li scaretaic sventa pleitoe”, xut. 

7Li Josué xchi'uc svinictac ta paspleitoe ital scotolic, tal staic te ta nopol vo'etic ta 

Merom; ch'ayel yo'nton la staic. 

8Li israeletique i'ac'bat ta sc'obic yu'un Muc'ul Dios scotol, jech la smilic, la snutsic 

batel c'alal to ta muc'ta lum Sidón, xchi'uc c'alal to ta Misrefot-maim, xchi'uc c'alal to 

ta stenlejaltic Mizpa ta stuq'uil sloq'ueb c'ac'al. La smilic scotol, ja' to ti c'alal mu xa 

junuc cuxul icom yu'unique. 

9Li Josuee ja' jech la spasbe jech chac c'u cha'al albil yu'un Muc'ul Diose. La sc'asbeic 

li yacan sca'ique, xchi'uc la xchic'beic scotol li scaretaic sventa pleitoe. 

10Ja'o yorail ibatic noxtoc ta lum Hazor. La smilic comel ta espada li ajvalil tee. Yu'un 

li Hazore ja' to'ox muc'ta lum yu'unic scotol li ajvaliletic le'e. 

11La smilic comel ta espada scotol li boch'otic te nacajtique; me junuc mu'yuc c'usi 

cuxul la scomtsanic; solel laj yulesic o scotol. Jech noxtoc la xchiq'uic comel li 

Hazore. 

12Ja' jech la spasbeic noxtoc li yantic ajvaliletique xchi'uc li slumalique, la smilic 

comel ta espada scotol, laj yulesic o comel jech chac c'u cha'al yaloj ono'ox li 

Moisese, ja' li yajtunel Muc'ul Diose. 

13Pero li lumetic ti te to oyic batel ta sne xa yosilique, mu'yuc la xchiq'uic; ja' no'ox la 

xchiq'uic li Hazore. 

14Li israeletique laj yich'ic comel scotol li c'usitic oy te ta lumetique, xchi'uc 

xvacaxic, xchijic, xchi'uc scotol yantic. Yan li cristianoetique la smilic ta espada 

scotol; me junuc mu'yuc cuxul la scomtsanic. 

15Ti c'u x'elan albil yu'un Muc'ul Dios li Moisese, ja' li yajtunel Diose, ja' jech laj 

yalbe comel ec li Josuee. Jech ec li Josuee xquechet la spas scotol, me jbeluc mu'yuc 

la scomtsan. 

Li Josuee la spas scotol li c'usi albil comel yu'un Moisese 

16Li Josuee i'och ta sc'ob scotol li banamile. Ja' li osil ta vitsetique, xchi'uc scotol li 

Negueve, xchi'uc scotol li yosilal Gosene, xchi'uc scotol li stenlejaltique, xchi'uc li 

muc'ta soplejal te ta Jordane, xchi'uc scotol li vitsetic li stenlejaltic ta Israele. 

17Xlic ta vits Halac, xmuy batel ta stuq'uil Seir c'alal to ta Baal-gad ta stenlejaltic 

yu'un Líbano xchi'uc c'alal ta ch'utch'ut vits Hermón. C'alal ta ajvaliletic i'och ta 

sc'obic, jech la smilic ta espada scotol. 

18Ep c'ac'al puru pleito la spas li Josué xchi'uc li ajvaliletic le'e. 

19Me junuc lum mu'yuc bu ti muc spasic pleito xchi'uquic li israeletique. Ja' xa no'ox 

li hevetic ti te nacajtic ta lum Gabaón ti muc smilique. 

20Yu'un li Muc'ul Diose la spasbe ta tsots yo'ntonic scotol li yajcontra israeletique 

yu'un jech ac'o scontrainic li israeletique. Ja' yu'un li israeletique laj yulesic o scotol; 

mu'yuc abul sba laj yilic, yu'un jech ono'ox albil yu'un Muc'ul Dios li Moisese. 

21Jech noxtoc li Josuee ja'o yorail laj yulesic scotol li anaquetic te nacajtic ta vits 

Hebrón, ta Debir, ta Anab, xchi'uc ta scotol li vitsetic ta Judá xchi'uc ta Israele. 

22Mu junuc sts'unubal Anac te icom ta yosilalic li israeletique. Ja' xa no'ox te icom 

sts'unubal Anac ta lum Gaza, ta Gat, xchi'uc ta Asdod. 

23Li Josuee la spoj scotol li banamil jech chac c'u cha'al yaloj ono'ox Muc'ul Dios ta 

stojol li Moisese. Ts'acal lic svoc'anbe li jaychop israeletique, jech icom ta yu'unic o. 

C'alal i'ech' scotol le'e, ipaj scotol li pleitoe; jun yo'nton icomic te ta yosilalic. 

Josué 12 

Ja' sc'oplal li ajvaliletic ti la stsal li Moisese 

1Li ajvaliletic ti la stsalic li israeletic ta stuq'uil sloq'ueb c'ac'al yu'un uc'um Jordane, 

xchi'uc ti laj yich'beic comel c'alal ta yosilalic xlic ta uc'um Arnón c'alal to ta vits 

Hermón, xchi'uc scotol li stenlejaltic te ta stuq'uil sloq'ueb c'ac'al yu'un uc'um Jordane, 

ja' jech li sbiique: 

2Ja' li Sehón, ajvalil yu'un amorretic ti te to'ox nacal ta Hesbone. Ti bu to'ox c'alal 

sventainoje, te xlic ta Aroer ta ti' uc'um Arnón, xchi'uc ta o'lol stenlejaltic, xchi'uc ta 

o'lol yosilal Galaad c'alal to ta uc'um Jaboc yo' bu xlic batel yosilal amonetique. 

3Xchi'uc ja' sventainoj to'ox li Arabá c'alal to ta Nab Cineret ta stuq'uil sloq'ueb 

c'ac'al, xchi'uc c'alal to ta Nab Muerto ta stuq'uil Bet-jesimot, xchi'uc ta stuq'uil sur 

c'alal to ta yoc vits Pisga. 

4Li yane ja' li ajvalil Og ti te to'ox nacal ta Basán xchi'uc ta Edreie, ja' li scomelal 

refaetique. 

5Ti bu to'ox c'alal sventainoje, te xlic ta vits Hermón, ta Salca, xchi'uc ta scotol yosilal 

Basán c'alal to ta sts'aquil yosilal Gesur xchi'uc Maaca, xchi'uc c'alal to ta o'lol yosilal 

Galaad ti ja' to'ox sventainoj li Sehone, ja' li ajvalil ta Hesbone. 

6Scotol le'e ja' la stsal li Moisés xchi'uc israeletique. Li yosilalique ja' laj yac' comel ta 

c'abal li Moisese. Ja' laj yac'be comel li jchop liquemic ta Rubén, ta Gad, xchi'uc li 

o'lol jchop liquemic ta Manasese. 

Ja' sc'oplal ajvaliletic ti la stsal li Josee 

7Li'i ja' li ajvaliletic ti la stsalic Josué xchi'uc li israeletic te ta smaleb c'ac'al yu'un li 

uc'um Jordane. Li yosilalic ti laj yich'beic comele xlic ta Baal-gad ta stenlejaltic yu'un 

Líbano c'alal to ta vits Halac ti xmuy batel ta stuq'uil sure. Ja' laj yich'beic o comel 

scotol li yosilalique. Li Josuee ja' la svoc'be scotol li jaychop israeletique, jech j'ech'el 

laj yich'ic o. 

8Ja' laj yich'ic scotol li toyolaltique, li stenlejaltique, xchi'uc li soplejaltic yu'un uc'um 

Jordane, xchi'uc li ch'utch'ut vitsetique, xchi'uc li xocol banamile, xchi'uc li Negueve. 

Li banamil le'e ja' to'ox yu'unic li hetetique, li amorretique, li canaanetique, li 

ferezetique, li hevetique, xchi'uc li jebusetique. 

9Li ajvaliletic ti laj yich'ic tsalele ja' li'i: Ja' li ajvalil ta Jericoe, ta lum Hai ta nopol 

Betele, 

10xchi'uc li ajvalil ta Jerusalén, ta Hebrón, 

11ta Jarmut, ta Laquis, 

12ta Eglón, ta Gezer 

13ta Debir, ta Geder, 

14ta Horma, ta Arad, 

15ta Libna, ta Adulam, 

16ta Maceda, ta Betel, 

17ta Tapúa, ta Hefer, 

18ta Afec, ta Sarón, 

19ta Madón, ta Hazor, 

20ta Simrom-merón, ta Acsaf, 

21ta Taanac, ta Meguido, 

22ta Cedes, ta Jocneam te ta Carmelo, 

23xchi'uc ta Dor te ta Dor banamil, xchi'uc ta Goim te ta Gilgal, 

24xchi'uc ajvalil ta Tirsa. Ja' buluchib xcha'vinic (31) ajvaliletic ta scotol. 

Josué 13 

Ja' sc'oplal banamiletic ti muc to'ox spoj li Josuee 

1C'alal mol xa'ox li Josuee, jech i'albat yu'un li Muc'ul Diose: “Li vo'ote, molot xa, ep 

xa ajabilal. Pero yepal to li banamil sc'an pojel avu'une. 

2Ja' sc'an to pojel avu'un scotol li yosilal filistaetique xchi'uc li gesuretic 

3ti te xlic ta uc'um Sihor ta stuq'uil sloq'ueb c'ac'al yu'un Egiptoe, c'alal to ta sts'aquil 

yosilal Ecrón ta stuq'uil norte. Li banamil le'e albil sc'oplal ti ja' yosilal canaanetique. 

Ja' te oy li vo'ob lum ti ja' mero banquilaletic yu'un li filistaetique, ja' li Gazae, li 

Asdode, li Ascalone, li Gate, xchi'uc li Ecrone. Xchi'uc te to icom avu'un noxtoc li 

yosilal avetic 

4te ta sur, xchi'uc scotol li yosilal canaanetic xlic ta lumetic yu'un sidonetique c'alal to 

ta Afec ta sts'aquic xchi'uc li amorretique. 

5Xchi'uc comen to avu'un noxtoc li yosilal gibletique, xchi'uc scotol li osil te ta 

Líbano ta stuq'uil sloq'ueb c'ac'al ti te xlic ta Baal-gad te ta yoc vits Hermón c'alal to 

ta yochebal lum Hamate. 

6Scotol li boch'otic te nacajtic ta vitsetic xlic ta Líbano c'alal to ta Misrefot-maime 

xchi'uc scotol li sidonetique, vu'un jtuc ta jnuts loq'uel ta stojol li achi'iltac ta israelale; 

ta xculesic o scotol. Li vo'ote, ja' xa no'ox xavoc'be yosilic scotol li achi'iltaque, ja' ti 

bu xloc' ta canal tajimol yu'unique. Ja' yu'unic chcom o jech chac c'u cha'al calojbot 

ono'oxe. 

7Scotol li banamil le'e ja' xavoc'be li balunchop achi'iltaque xchi'uc li yan o'lol jchop 

sts'unubal Manasese”, xut. 

Sc'oplal yosilic Manasés, Rubén, xchi'uc Gad 

8Yu'un li boch'otic liquemic ta Rubén, ta Gad, xchi'uc li o'lol jchop liquemic ta 

Manasese ja' i'ac'batic yu'un Moisés scotol li banamil te ta sloq'ueb c'ac'al yu'un 

Jordane. 

9Ja' laj yich'ic scotol li osil xlic ta Aroer ta ti' uc'um Arnón, xchi'uc li lum te ta o'lol 

stenlejaltique, xchi'uc scotol li banamil ti lec lamal xbat te ta Medeba c'alal to ta 

Dibone. 

10Laj yich'ic scotol li lumetic yu'un Sehón, ja' li ajvalil yu'un amorretic ti te to'ox 

nacal ta Hesbone, xchi'uc c'alal to ta sts'aquil yosilal amonetic. 

11Ja' laj yich'ic noxtoc li Galaad banamile, xchi'uc li yosilal gesuretic xchi'uc 

maacaetique, xchi'uc scotol li banamil te ta vits Hermón xchi'uc ta Basán c'alal to ta 

Salcae. 

12Xchi'uc ja' laj yich'ic noxtoc ti c'u smuc'ul sventainoj li ajvalil Og te ta Basane, ja' li 

Astarot xchi'uc Edrei ja' li scomelal sts'unubal refaetic ti la smil, la snuts loq'uel li 

Moisese. 

13Yan li Gesur xchi'uc Maacae muc snutsic loq'uel li israeletique. Te la xchi'inic ta 

naclej; te xchi'uquic o ta naclej c'alal to tana. 

14Li jchop liquemic ta Levie mu'yuc i'ac'bat yosilic yu'un li Moisese, yu'un li 

stuquique ja' yu'unic c'otem li smoton Muc'ul Dios chaq'uic israeletic jech chac c'u 

cha'al yaloj stuc li Muc'ul Diose. 

15Li jchop liquemic ta Rubene ja' jech yepal i'ac'bat yosilic yu'un Moisés ti c'u yepal 

oyic ta jujuchop sbiique. 

16Li yosilalique xlic ta Aroer ta ti' uc'um Arnón, xchi'uc ta lumetic ti te oy ta o'lol 

stenlejaltique, xchi'uc scotol ti c'u smuc'ul stenlejal te ta Medebae. 

17Xpaj c'alal to ta Hesbón xchi'uc scotol li lumetic te ta stenlejaltique, ja' li Dibón, 

Bamot-baal, Bet-baal-meón, 

18Jahaza, Cademot, Mefaat, 

19Quiriataim, Sibma, xchi'uc Zaret-sahar ti te oy ta slajeb xa vits ta soplejaltique, 

20xchi'uc Bet-peor, xchi'uc ch'utch'ut vits Pisga, xchi'uc Bet-jesimot; 

21ja' scotol li lumetic te ta stenlejaltique xchi'uc scotol ti bu to'ox sventainoj li Sehone, 

ja' li ajvalil yu'un amorretic te ta Hesbone. Yu'un li Moisese la stsal li Sehone xchi'uc 

li banquilaletic te ta Madián banamil ti chtunic yu'un li Sehone, ja' li Evi, Requem, 

Zur, Hur, xchi'uc Rebae. 

22Li israeletique te capal la smilic ta espada ec li Balaam xnich'on Beore, ja' li jtuch' 

orae. 

23Li yosilalic jchop liquemic ta Rubén ti laj yich'ic voc'bel ti jayib oyic ta jujuchop 

sbiique, te to xc'ot sts'aquil ta uc'um Jordán. Te capal laj yich'ic scotol li muc'tic 

lumetique xchi'uc li tsobtsobnaetique. 

24Li jchop liquemic ta Gade i'ac'bat yosilic yu'un Moisés ti c'u yepal oyic ta jujuchop 

sbiique. 

25Ja' laj yich'ic li Jaser, xchi'uc scotol li lumetic yu'un Galaade, xchi'uc j'o'lol yosilal li 

amonetique c'alal to ta lum Aroer ta stuq'uil Rabá. 

26Xchi'uc laj yich'ic noxtoc li osil te xlic ta Hesbón c'alal to ta Ramat-mizpa, xchi'uc 

Betonim, xchi'uc noxtoc li osil te xlic ta Mahanaim c'alal to ta sts'aquil yosilal Debire. 

27Xchi'uc ja' laj yich'ic scotol li stenlejaltic te ta Bet-nimra, Sucot, xchi'uc Zafón, ja' li 

scomelal bu to'ox sventainoj li Sehón, ajvalil ta Hesbone. Li yosilalique te xlic batel ta 

jot uc'um Jordán ta stuq'uil sloq'ueb c'ac'al, c'alal to ta xocon sur ta Nab Cineret. 

28Scotol le'e ja' yosilalic icom li boch'otic liquemic ta Gade; ja' laj yich'ic scotol li 

lumetic tee xchi'uc li tsobtsobnaetique. Ja' jech yepal laj yich'ic ac'bel ti c'u yepal oyic 

ta jujuchop sbiique. 

29Jech noxtoc li o'lol jchop liquemic ta Manasese laj yich'ic ac'bel yosilic yu'un 

Moisés ec ti c'u yepal oyic ta jujuchop sbiique. 

30Ti bu laj yich'ique, ja' ti bu to'ox sventainoj li Og, ajvalil ta Basane. Ja' laj yich'ic 

scotol li Basane; xlic ta Mahanaim xchi'uc li oxvinic (60) lumetic ti sventainoj lum 

Jaire. 

31Xchi'uc ja' laj yich'beic o'lol yosilal li Galaade, xchi'uc scotol li muc'tic lumetic te ta 

Astarot xchi'uc ta Edrei ti sventainoj to'ox li ajvalil Og ta Basane. Scotol le'e ja' 

yosilalic ic'ot li j'o'lol xnich'nab Maquire, ja' li xnich'on Manasese, ja' ti c'u yepal oyic 

ta jujuchop sbiique. 

32Scotol li banamil le'e ja' ti la svoc' Moisés c'alal te oy ta stenlejaltic yu'un Moab ta 

jot uc'um Jordán ta stuq'uil sloq'ueb c'ac'al ta stuq'uil Jericoe. 

33Yan li jchop liquemic ta Levie, mu'yuc laj yich'ic yosilic, yu'un jech ono'ox yaloj li 

Diose: “Li Muc'ul Dios, ja' li Dios yu'un Israele, ja' yosilic chc'ot li levietique”, xi 

yaloj. 

Josué 14 

La svoc' Canaán banamil li Josuee 

1Li'i ja' sc'oplal scotol li banamiletic te ta Canaán ti laj yich'ic li israeletique; ja' ti laj 

yich'ic voc'bel yu'un li pale Eleazar, Josué, xchi'uc li banquilaletic yu'unic ta jujuchop 

sbiic li israeletique. 

2C'alal la svoq'uic li banamile, la spasic canal tajimol li o'lol slajunchop israeletique 

yu'un jech albil yu'un Muc'ul Dios li Moisese. 

3Yan li jchop liquemic ta Rubén, ta Gad, xchi'uc li o'lol jchop liquemic ta Manasese, 

ba'yuc xa ono'ox ac'bil comel yosilic yu'un Moisés ta jot uc'um Jordán. Yan li 

levietique mu'yuc xich' yosilic. 

4Li smomnich'nab Josee cha'chop iloc' israeletic te. Jchop iloc' ta sventa Manasés; 

jchop iloc' ta sventa Efraín. Yan li levietique mu'yuc laj yich'ic yosilic; ja' no'ox laj 

yich'ic lumetic sventa chnaquiic xchi'uc yosilal sventa tsts'ites xvacax xchi'uc xchijic. 

5Li israeletique ja' jech la sliquesic svoq'uel osil jech chac c'u cha'al i'albat yu'un 

Muc'ul Dios li Moisese. 

Sc'oplal bu laj yich' yosil Caleb 

6Li smomnich'nabtac Judae ibat sc'opanic li Josué c'alal te oyic ta Gilgale. Li Caleb, 

xnich'on Jefone cenezeo vinique, jech laj yalbeic li Josuee: “Vo'ote, ana'oj c'usi i'albat 

yu'un Muc'ul Dios te ta Cades-barnea li Moisese, ja' li yajtunel Diose. Ja' i'albat 

ac'oplal li vo'ote xchi'uc jc'oplal ec li vu'une. 

7C'alal te oyutic ta Cades-barneae, quich'oj xa'ox cha'vinic (40) jabil; ja'o la stacun tal 

ta sq'uelel osil li Moisese, ja' li yajtunel Muc'ul Diose. C'alal c'ot calbe ya'yic li 

ca'yeje, ja' jech c'ot cal ti c'u x'elan laj ca'ay ta co'ntone. 

8Li yantic jchi'iltac ti ay xchi'inicune ja' no'ox c'ot xchibajesbeic yo'nton li yantic 

jchi'iltactique. Pero li vu'une j'ech'el la jch'un o li Muc'ul Dios cu'untique. 

9Li Moisese jech laj yalbun ta stojol Dios: ‘Li osil bu ay ateq'ue ja' avu'un chcom o 

achi'uc amomnich'nabtac yu'un jun avo'nton ta stojol li Muc'ul Diose’, xiyutun. 

10Oy xa vo'ob yoxvinic (45) jabil ti c'alal jech i'albat yu'un Muc'ul Dios li Moisese; 

ja'o yorail ti c'alal te xjoyetic ta xocol banamil li jchi'iltactique. Muc'ul Dios laj yac' 

cuxicun jech chac c'u cha'al laj ono'ox yalbune. Li' ta orae quich'oj xa vo'ob yo'vinic 

(85) jabil. 

11Pero yoquel to lec tsotsun jech chac c'u cha'alun ono'ox c'alal la stacun tal ta sq'uelel 

osil li Moisese. Bisil to lec xu' cu'un xiloc' xi'och ta paspleito jech chac c'u cha'alun 

ono'oxe. 

12Ja' yu'un chacalbot ti ac'o avac'bun ta ora li osil le' ta toyolaltic ti yalojbun ono'ox 

Muc'ul Dios ja' cu'une. Yu'un ana'oj ono'ox ti ja' te nacajtic li smomnich'nab muc'ta 

vinic Anaque. Lec spasoj li lumetic yu'unique; lec setel ta tsatsal coralton. Pero ja' 

no'ox ta jch'un ti Muc'ul Dios chixchi'inun batele; ja' chiscoltaun jech xu' cu'un ta 

jnuts loq'uel jech chac c'u cha'al yalojbun ono'oxe”, xi li Calebe. 

13Ja' yu'un li Josuee la sc'anbe bendición li Calebe, xchi'uc ja' laj yac'be yich' o xchi'uc 

smomnich'nab li Hebrone. 

14Li Hebrone ja' yu'un icom o xchi'uc smomnich'nabtac li Calebe yu'un j'ech'el jun 

yo'nton o ta stojol li Muc'ul Diose, ja' li Dios yu'un Israele. 

15Li Hebrone ja' to'ox Quiriat-arba sbi. Yu'un li Arbae ja' jun vinic ti lec xu' yu'une, ti 

puquem sc'oplale; ja' smomnich'on li muc'ta vinic Anaque. C'alal i'ech' scotol le'e, ipaj 

li c'op te ta yosilalique. 

Josué 15 

Sc'oplal yosilal Judá 

1Ti bu ic'ot ta stojolic li jchop liquemic ta Judae, ja' ti c'u yepal oy ta jujutsobique, te 

xc'ot c'alal to ta sts'aquil yosilal Edom xchi'uc ta stuq'uil sur c'alal to ta xocol banamil 

Zin. 

2Li jot ta sts'aquil yosilal Edome; te xc'ot spajeb ta stuq'uil sur ta Nab Muerto. 

3Ts'acal xjoyij batel ta muyebaltic ta Acrabim; te xjelov batel ta xocol banamil Zin 

xchi'uc ta stuq'uil sur ta Cades-barnea. Ts'acal te stsac batel c'alal ta Hezrón; te xmuy 

batel c'alal ta Adar; te xjoyij tal ta stuq'uil Carca. 

4Te stsac batel noxtoc, xc'ot c'alal ta Asmón; te xloc' batel ta bevo' yu'un Egipto; te 

xpaj ta muc'ta Nab Mediterráneo. Le'e ja' te xc'ot sti' ta stuq'uil sur. 

5Li sts'aquil ta stuq'uil sloq'ueb c'ac'ale ja' li Nab Muertoe c'alal to yo' bu x'och batel ta 

nab li uc'um Jordane. Ts'acal te xlic batel noxtoc li sts'aquil ta stuq'uil nortee. 

6Te xmuy batel ta Bet-hogla; te xjelov batel ta stuq'uil norte yu'un li Bet-arabae. Te 

xlic batel noxtoc; te xc'ot ta ch'entic yu'un Bohán, ja' li xnich'on Rubene. 

7Ts'acal te xmuy batel ta stenlejaltic yu'un Acor xc'ot ta Debir. Ts'acal te xjoyij tal ta 

stuq'uil Gilgal ta stuq'uil muyeltic yu'un Adumín; te xcom ta stuq'uil sur yu'un li 

bevo'tique. Te xjelov batel noxtoc xc'ot c'alal to ta vo'etic ta En-semes; te xjelov ta 

nio' ta En-rogel. 

8Ts'acal te xjelov batel noxtoc ta stenlejaltic Ben-hinom te ta stuq'uil sur yu'un li 

jebusetique, ja' li Jerusalene. Ts'acal te xmuy batel ta jolvits ta stuq'uil stenlejaltic 

yu'un Hinom te ta stuq'uil smaleb c'ac'al, xchi'uc ta stuq'uil norte ta stenlejaltic 

Refaim. 

9Te xjoyij tal ta jolvits c'alal to ta nio'etic ta Neftoa. Ts'acal te xc'ot ta lumetic ta vits 

Efrón; te xjelov batel ta Baala, ti Quiriat-jearim yan sbie. 

10Ts'acal te xjoyij batel ta Baala ta stuq'uil smaleb c'ac'al ta vits Seir. Te xjelov batel 

ta Quesalón ta xocon vits Jearim ta stuq'uil norte. Ts'acal te xyal batel ta Bet-semes; te 

xjelov batel ta Timna. 

11Te xc'ot ta loq'uel ta Ecrón ta stuq'uil norte; te xjoyij batel ta Sicrón; te xjelov batel 

ta vits Baala; te xc'ot ta loq'uel ta Jabneel te xpaj ta nab. 

12Li sti' ta smaleb c'ac'ale ja' li muc'ta Nab Mediterraneoe. Le'e ja' sts'aquil yosilalic ta 

xnich'nab Judae. Ja' jech laj yich'ic voc'bel ti c'u yepal oyic ta jujuchop sbiique. 

Li Calebe la spoj Hebrón xchi'uc Debir 
(Jue 1.10-15) 

13Li Josuee te laj yac'be spuculal osil ec li Caleb yo' bu laj yich' yosilic li jchop 

liquemic ta Judae. Yu'un jech ono'ox mantal albil yu'un Muc'ul Dios li Josuee. Ja' laj 

yich' li Quiriat-arba, ja' li lum Hebrón ti toj muc' ta scotol lum yu'unic li 

smomnich'nab muc'ta vinic Anaque. 

14Li Calebe la snuts loq'uel li oxib smomnich'nab Anac te nacajtique; ja' li Sesai, 

Ahimán, xchi'uc Talmaie. 

15Ts'acal bat snuts loq'uel noxtoc li boch'otic te nacajtic ta Debire. Li Debire ja' 

Quiriat-sefer sbi to'ox ta ba'yuc. 

16Li Calebe jech laj yal: “Li boch'o chbat stsal, chbat spoj li jun lum le'e ja' ta xcac'be 

yic' li jtseb Acsae”, xi. 

17Li boch'o ay spoj li lume ja' sjunich'on no'ox, Otoniel sbi. Ja' xnich'on xchi'il ta 

voq'uel li Calebe, Cenaz sbi. Jech li Calebe ja' laj yac'be yic' Otoniel li stsebe, ja' li 

Acsae. 

18C'alal ta xa'ox xloq'uic batel ta snaic xchi'uc li yajnile, li Otoniele laj yalbe yajnil ti 

ac'o sc'anbe jutuc yosil li stote sventa c'usi xu' tsts'unic o. Jech li Acsae iyal ta sburo, 

jech ijac'bat yu'un li stote: —¿C'usi chaval? —xut. 

19Itac'ov li stsebe: —Yu'un ta jc'anbot vocol ta atojol. Laj xa avac'bun li banamil te ta 

xocol banamil ta Negueve; ac'bun noxtoc li nio'etic tee —xut. Jech laj yac'be li 

nio'etic te ta cajal xchi'uc ta olone. 

Sc'oplal lumetic laj yich'ic li jchop liquemic ta Judae 

20Li'i ja' sc'oplal bu inaquiic li jchop liquemic ta Judá ti ja' jech laj yich'ic voc'bel c'u 

yepal oyic ta jujuchop sbiique. 

21Li lumetic ti laj yich'ic te ta stuq'uil sur ta sts'aquil yosilal Edome ja' li'i: Cabseel, 

Edar, Jagur, 

22Cina, Dimona, Adada, 

23Cedes, Hazor, Itnán, 

24Sif, Telem, Bealot, 

25Hazor-hadata, Queriot, Hezrón (ja' li Hazor yan sbie), 

26xchi'uc Amán, Sema, Molada, 

27Hazar-gada, Hesmón, Bet-pelet, 

28Hazar-sual, Beerseba, Bizotia, 

29Baala, Iim, Esem, 

30Eltolad, Quesil, Horma, 

31Siclag, Madmana, Sansana, 

32Lebaot, Silhim, Aín, xchi'uc Rimón. Ja' baluneb xcha'vinic (29) lumetic ta scotol 

xchi'uc bic'tal tsobtsobnaetic yu'un. 

33Li lumetic la staic te ta stenlejaltique ja' li'i: Estaol, Zora, Asena, 

34Zanoa, En-ganim, Tapúa, Enam, 

35Jarmut, Adulam, Soco, Azeca, 

36Saaraim, Aditaim, Gedera, xchi'uc Gederotaim. Ja' chanlajuneb (14) lumetic ta 

scotol xchi'uc bic'tal tsobtsobnaetic yu'un. 

37Li yan lumetique ja' Zenán, Hadasa, Migdal-gad, 

38Dileán, Mizpa, Jocteel, 

39Laquis, Boscat, Eglón 

40Cabón, Lahmam, Quitlis, 

41Gederot, Bet-dagón, Naama, xchi'uc Maceda. Ja' vaclajuneb (16) lumetic ta scotol 

xchi'uc bic'tal tsobtsobnaetic yu'un. 

42Li yantic lumetique ja' Libna, Eter, Asán, 

43Jifta, Asena, Nezib, 

44Keila, Aczib, xchi'uc Maresa. Ja' baluneb lumetic ta scotol xchi'uc tsobtsobnaetic 

yu'un. 

45Xchi'uc ja' laj yich'ic noxtoc li lum Ecrón, xchi'uc li bic'tal lumetic, xchi'uc li 

tsobtsobnaetic yu'une. 

46Te xlic ta Ecrón c'alal ta nab, xchi'uc scotol li lumetic ti nopol ta Asdod, xchi'uc li 

tsobtsobnaetic yu'une. 

47Ja' laj yich'ic noxtoc li lum Asdod, xchi'uc li bic'tal lumetic, xchi'uc li tsobtsobnaetic 

yu'une. Xchi'uc laj yich'ic li lum Gazae, xchi'uc li bic'tal lumetic, xchi'uc li 

tsobtsobnaetic yu'une. Laj yich'ic c'alal to ta bevo' yu'un Egipto; te xpaj sti' ta muc'ta 

Nab Mediterráneo. 

48Li lumetic ta toyolaltic ta vitsetique ja' Samir, Jatir, Soco, 

49Dana, Quiriat-sana (ja' li Debire), 

50xchi'uc Anab, Estemoa, Anim, 

51Gosén, Holón, xchi'uc Gilo. Ja' buluchib (11) lumetic ta scotol xchi'uc tsobtsobnaetic 

yu'un. 

52Xchi'uc ja' laj yich'ic noxtoc li lum Arab, Duma, Esán, 

53Janum, Bet-tapúa, Afeca, 

54Humta, Quiriat-arba (ja' li Hebrone), xchi'uc Sior. Ja' baluneb lumetic ta scotol 

xchi'uc tsobtsobnaetic yu'un. 

55Xchi'uc ja' laj yich'ic noxtoc li lumetic Maón, Carmel, Zif, Juta, 

56Jezreel, Jocdeam, Zanoa, 

57Caín, Gabaa, xchi'uc Timna. Ja' lajuneb lumetic ta scotol xchi'uc tsobtsobnaetic 

yu'un. 

58Xchi'uc ja' laj yich'ic noxtoc li lumetic Halhul, Bet-sur, Gedor, 

59Maarat, Bet-anot, xchi'uc Eltecón. Ja' vaquib lumetic ta scotol xchi'uc tsobtsobnaetic 

yu'un. 

60Xchi'uc ja' laj yich'ic li lumetic Quiriat-baal, ja' li Quiriat-jearim yan sbie, xchi'uc 

Rabá. Ja' chib lumetic xchi'uc tsobtsobnaetic yu'un. 

61Li lumetic laj yich'ic te ta xocol banamile ja' Bet-arabá, Midín, Secaca, 

62Nibsán, ja' li slumal Ats'am, xchi'uc li lum En-gadie. Ja' vaquib lumetic xchi'uc 

tsobtsobnaetic yu'un. 

63Li smomnich'nabtac Judae muc xu' yu'unic la snutsic loq'uel ta Jerusalén li 

jebusetique, jech te xchi'uquic o ta naclej ta Jerusalén c'alal to tana li smomnich'nab 

Judae. 

Josué 16 

Sc'oplal yosilic Efraín xchi'uc Manasés 

1Li osil ic'ot ta stojol smomnich'nabtac Josee te xlic batel ta sloq'ueb c'ac'al ta uc'um 

Jordán xchi'uc ta Jericó c'alal to ta nio'etic yu'un li Jericoe. Te xbat ta xocol banamil; 

te xmuy batel ta Jericó ta toyolaltic yu'un Bet-el. 

2Te xlic batel ta Bet-el, ja' li Luz yan sbie; te xjelov batel ta yosilal arquitaetic c'alal to 

ta Atarot. 

3Ts'acal te xlic batel noxtoc ta stuq'uil smaleb c'ac'al ta yosilal jafletaetic c'alal to ta 

sts'aquic xchi'uc Bet-horón ta olon; xc'ot c'alal to ta Gezer. Te xlic batel noxtoc, xc'ot 

loc'uc ta muc'ta Nab Mediterráneo. 

4Li yosilic laj yich'ic li jchop liquemic ta Manasés xchi'uc ta Efraine, ja' li 

smomnich'nabtac Josee, ja' jech xbat chac li'i: 

5Ti c'u smuc'ul yosilal laj yich'ic ta jujuchop sbiic li jchop liquemic ta Efraine te xlic 

batel ta sloq'ueb c'ac'al yu'un Atarot-adar c'alal to ta Bet-horón ta cajal. 

6Te xlic batel noxtoc xc'ot c'alal to ta muc'ta Nab Mediterráneo. Li sti' yosilalic te ta 

stuq'uil nortee ja' li Micmetate. Li sts'aquile te xbat ta stuq'uil sloq'ueb c'ac'al c'alal ta 

Taanat-silo; te xjelov batel ta Janoa. 

7Te xlic ta Janoa; te xyal batel ta Atarot xchi'uc ta Naarat; te xjelov ta Jericó; xc'ot ta 

loq'uel ta uc'um Jordán. 

8Li sts'aquil xlic batel ta Tapuae te xbat ta stuq'uil smaleb c'ac'al c'alal ta bevo' yu'un 

Caná xchi'uc ta muc'ta Nab Mediterráneo. Le'e ja' yosilalic laj yich'ic li jchop 

liquemic ta Efraine; ja' jech yepal laj yich'ic ti c'u yepal oyic ta jujuchop sbiique. 

9Oy yan lumetic te ta osil ti bu laj yich'ic li jchop liquemic ta Manasese, ja' laj yich'ic 

voc'bel comel li jchop liquemic ta Efraine; ja' laj yich'ic c'alal ta tsobtsobnaetic yu'un. 

10Li boch'otic liquemic ta Efraine muc snutsic loq'uel ta Gezer li canaanetic te 

nacajtique, jech te nacajtic icom o yu'unic c'alal to tana, pero la sujic ta spasel tsatsal 

abtel. 

Josué 17 

Laj yich' yosilic li jchop liquemic ta Manasese 

1Li'i ja' li banamil ti ic'ot ta sventaic li jchop liquemic ta Manasese, ja' li banquilal 

xnich'on Josee. Li Maquir, ja' li banquilal xnich'on Manasese, ja' li stot Galaade, ja' 

jun vinic ti lec sna' paspleitoe, ja' laj yich' li osil te ta Galaad xchi'uc ta Basán ta 

stuq'uil sloq'ueb c'ac'al yu'un uc'um Jordane. 

2Jech noxtoc li yantic xnich'nab Manasese la spasic canal tajimol ta sventa bu chc'ot ta 

stojolic li banamile. Ja' jech yepal laj yich'ic ti c'u yepal oyic ta jujuchop sbiique. Li 

xnich'nab Manasese ja' li'i: Abiezer, Helec, Asriel, Siquem, Hefer, xchi'uc Semida. 

Le'e ja' xnich'nab li Manasese; ja' smomnich'nab li Josee. 

3Oy jun vinic, Zelofehad sbi, ja' xnich'on Hefer. Li Hefere ja' xnich'on Galaad. Li 

Galaade ja' xnich'on Maquir. Li Maquire ja' li xnich'on Manasese. Pero li Zelofehade 

mu'yuc squeremetic; ja' no'ox oy vo'ob stsebetic; ja' Maala, Noa, Hogla, Milca, 

xchi'uc Tirsa. 

4Li tsebetique ital sc'opanic li pale Eleazar, xchi'uc Josué, xchi'uc li banquilaletic 

yu'un israeletique. Jech c'ot yalbeic: “Li Diose yalojbe ono'ox Moisés ti ac'o 

avac'buncutic cosilcutic ec te ta yo' bu chich'ic li cuts' calalcutique”, xutic. Jech li 

Josuee laj yac'be spuculal osilic ec te ta stojol li yuts' yalaltac stot jech chac c'u cha'al 

yaloj Muc'ul Diose. 

5Ja' yu'un li jchop liquemic ta Manasese, lajunsep laj yich'ic; ja' slecoj o li banamil 

yich'ojic te ta Galaad xchi'uc ta Basán te ta jot uc'um Jordane 

6yu'un laj yich' spuculal osilic ec li tsebetic smomnich'nab Manasés jech chac c'u 

cha'al laj yich' li viniquetique. Li banamil te ta Galaade ja' icom ta sventaic li yantic 

smomnich'nab Manasese. 

7Li yosilalic jchop liquemic ta Manasese te xbat ta Aser c'alal ta Micmetat ta stuq'uil 

Siquem. Ts'acal te xyal batel ta sur c'alal to ta yut yosilal Tapúa. 

8Li banamil te ta Tapuae ja' laj yich'ic li jchop liquemic ta Manasese. Pero li mero lum 

Tapúa te ta sts'aquil yosilic li jchop liquemic ta Manasese ja' icom ta sventaic li jchop 

liquemic ta Efraine. 

9Ts'acal te xyal batel sts'aquil ta bevo' yu'un Caná ta stuq'uil sur yu'un li bevo'e. Li 

lumetic yu'un Efraine te xcom ta o'lol yu'un li lumetic yu'un Manasese, ac'o me ja' 

yu'unic jchop liquemic ta Manasés li ts'ac ta stuq'uil norte yu'un bevo' ti te xloc' batel 

sti' ta nabe. 

10Li jchop liquemic ta Efraine te icomic ta sur yu'un li bevo'e. Li Manasese te icomic 

ta norte. Li sts'aquique ja' li muc'ta Nab Mediterraneoe. Ja' te sts'aquinoj sbaic xchi'uc 

li Aser te ta nortee. Yan ta sloq'ueb c'ac'ale ja' sts'aquinoj sbaic ic'ot xchi'uc li Isacare. 

11Jech noxtoc li Manasese laj yich'ic jayibuc lumetic te ta yosilic Isacar xchi'uc Aser 

xchi'uc li tsobtsobnaetic te nopajtique. Li lumetique ja' li'i: Bet-seán, Ibleam, Dor, 

Endor, Taanac, xchi'uc Meguido, xchi'uc yan oxvoc' banamil. 

12Pero li jchop liquemic ta Manasese muc xu' yu'unic la snutsic loq'uel li canaanetic te 

nacajtic ta lumetic le'e, yu'un li canaanetique laj yaq'uic persa jech ivu' yu'unic te 

icomic ta naclej. 

13Pero ts'acal to scotol li israeletique tsots la spasic, jech laj yaq'uic persa ti ac'o stoj 

spatanic li canaanetique; ja' no'ox ti muc snutsic loq'uele. 

Ja' laj yich'ic toyolaltic li smomnich'nab Josee 

14Li smomnich'nabtac Josee jech laj yalbeic li Josuee: —¿C'u yu'un ti jun no'ox velta 

laj avac' jpascutic canal tajimole, yu'un jech jsep no'ox laj avac'bun o li cosilcutique? 

Yu'un li vu'uncutique epuncutic; li Muc'ul Diose yac'ojbuncutic ep bendición —xutic. 

15Itac'ov li Josuee: —Me yu'un toj epoxuque, me mu xa'ochic o ta toyolaltic yu'un li 

Efraine, muyanic batel ta toyolal te'tic le'e. Loq'uesbeic li ste'tical yosilal ferezetique 

xchi'uc li refaetique —xut. 

16Jech laj yalic: —Mu xiloc'cutic o ti c'u yepal toyolal te'tic le'e. Jech noxtoc li 

canaanetic te nacajtic ta stenlejaltic, ta Bet-seán, xchi'uc ta tsobtsobnaetic yu'une, 

xchi'uc li boch'otic te nacajtic ta stenlejaltic Jezreele oy lec scaretaic pasbilic ta taq'uin 

—xutic. 

17Li Josuee jech la stac'be li smomnich'nabtac Josee, ja' li yan o'lol jchop liquemic ta 

Manasés xchi'uc li jchop liquemic ta Efraine: —Li vo'oxuque lec jun muc'ta lumoxuc; 

lec xu' avu'unic, jech mu xu' ti jsep no'ox chavich' avosilique. 

18Ja' yu'un ja' avu'unic noxtoc li toyolal te'tic le'e. Ac'o tunuc avu'unic scotol. Li 

canaanetique vo'oxuc xu' chanutsic loq'uel ac'o me lec xu' yu'unic, ac'o me oy lec 

scaretaic pasbilic ta taq'uin —xut. 

Josué 18 

Sc'oplal yosilic li yantic jujuchop israeletique 

1Scotol li yalab xnich'nab Israele te la stsob sbaic ta Silo; te la snacanic li ch'ulna 

yu'un Dios pasbil ta nucule. Yu'un li banamile i'och xa ta sc'obic o, 

2ac'o me oy to vucchop israeletic mu'yuc voc'bil li yosilique. 

3Li Josuee jech laj yalbe scotol li israeletique: “¿Baq'uin to chamalaic ch-och ta 

ac'obic li banamil ti yac'ojboxuc Muc'ul Dios, ja' li Dios yu'un jmoltotactic ta vo'onee? 

4Ja' lec t'ujic oxib vinic ta jujuchopoxuc sventa ta jtaquic batel yu'un ac'o bat sq'uelic 

tal c'u x'elan li banamile, yu'un jech xu' chvul yalbicun ca'ay c'u x'elan xu' chich' 

voq'uel. 

5Ja' ac'o svoq'uic ta vucvoc'. Li yosilal jchop liquemic ta Judae te ac'o comuc ta sur. Li 

yosilal smomnich'nab Josee te ac'o comuc ta norte. 

6C'alal me laj xa svoq'uic ta vucvoc' li banamile, ts'acal ac'o tal yalbicun, jech vu'un ta 

xcac' apasic canal tajimol ta stojol li Muc'ul Dios cu'untique. 

7Li levietique mu'yuc chich' voc'bel yosilic jech chac c'u cha'al li vo'oxuque. Li c'usi 

ja' yu'unique ja' li paleal ta stojol Diose. Li jchop liquemic ta Gad, ta Rubén, xchi'uc li 

o'lol jchop liquemic ta Manasese te xa staoj comel yosilic le' ta jot uc'um Jordán ta 

sloq'ueb c'ac'ale. Ja' ti i'ac'batic ono'ox comel yu'un Moisese, ja' li yajtunel Muc'ul 

Diose”, xut. 

8Jech ibatic li viniquetique, bat svoq'uic li osile. C'alal mu'yuc to chbatique, jech 

i'albatic batel yu'un li Josuee: “Bat voq'uic scotol li osile; ts'acal xatalic li' ta jtojol. 

Vu'un ta xcac' apasic canal tajimol ta stojol Muc'ul Dios te ta Silo”, xut. 

9Jech li viniquetique ibat xpaxaltaic tal scotol c'u x'elan li banamile. La svoq'uic ta 

vucvoc' li lumetique; la sts'ibaic tal ta vun scotol. Ts'acal isutic tal ta scarpanaic ta Silo 

yo' bu oy li Josuee. 

10Li Josuee lic svoc' scotol li banamil c'alal te oy ta Siloe. Laj yac'anbe spasic canal 

tajimol ta stojol li Muc'ul Diose. 

Sc'oplal yosilalic jchop liquemic ta Benjamín 

11C'alal la spasic li sba velta canal tajimole, li jchop liquemic ta Benjamine ja' ic'ot ta 

stojolic li banamil ti cacal ta o'lol yu'un yosilal Judá xchi'uc Josee. 

12Li sts'aquil yosilalique te xlic batel ta norte ta uc'um Jordán. Te xbat ta xocon norte 

yu'un li Jericoe. Te stsac batel li toyolaltic ta stuq'uil smaleb c'ac'ale; te xvul ta loq'uel 

ta xocol banamil Bet-avén. 

13Te xlic batel noxtoc, xbat ta stuq'uil Luz (ja' li Betel yan sbie) ta xocon sur; te xyal 

batel c'alal to ta Atarot-adar te ta vits ta stuq'uil sur yu'un Bet-horón ta olon. 

14Ts'acal te xjoyij tal ta smaleb c'ac'al ta xocon sur ta stuq'uil vits ta yeloval Bet-

horón. Te xvul ta loq'uel ta Quiriat-baal (ja' li Quiriat-jearim yan sbie), ja' li lum 

comen ta sventaic jchop liquemic ta Judae. Le'e ja' li sts'aquiltac ta smaleb c'ac'ale. 

15Li sts'aquil ta sure te xlic batel ta Quiriat-jearim; te xloc' batel ta smaleb c'ac'al ta 

nio' yu'un Neftoa. 

16Te xyal batel noxtoc ta slajeb li vits te ta stuq'uil stenlejaltic yu'un Ben-hinome; ja' 

te ta stuq'uil norte yu'un li stenlejaltic Refaime. Ts'acal te xyal batel noxtoc ta 

stenlejaltic yu'un Hinom; te xjelov batel ta stuq'uil sur yu'un jebusetic. Ts'acal te xyal 

batel ta nio' yu'un Rogel. 

17Ts'acal te xjoyij tal ta stuq'uil norte; te xvul ta loq'uel ta En-semes. Ts'acal te xlic 

batel noxtoc. Te xbat ta Gelilot ta stuq'uil muyeltic yu'un Adumín; te xyal batel ta 

muc'ta ton yu'un Bohán, xnich'on Rubén. 

18Te xjelov batel ta xocon norte ta stuq'uil Arabá; te xyal batel c'alal to ta uc'um 

Jordán. 

19Te xjelov batel ta norte yu'un Bet-hogla; te xpaj ta stuq'uil norte ta yochebal Nab 

Muerto, ja' te yo' bu chcha'xolaj batel li uc'um Jordane. Le'e ja' sts'aquil te ta sur. 

20Li sts'aquil ta sloq'ueb c'ac'ale ja' li uc'um Jordane. Le'e ja' sts'aquiltac yosilalic li 

jchop liquemic ta Benjamín ti laj yich'ic voc'bel c'u yepal oyic ta jujuchop sbiique. 

21Li lumetic laj yich'ic ta jujuchop sbiic li jchop liquemic ta Benjamine ja': Jericó, 

Bet-hogla, Emec-casis, 

22Bet-arabá, Zemaraim, Betel, 

23Avim, Pará, Ofra, 

24Quefar-haamoni, Ofni, xchi'uc Geba. Ja' lajchab (12) lumetic ta scotol xchi'uc 

tsobtsobnaetic yu'un. 

25Ja' slecoj o li Gabaone, Ramá, Beerot, 

26Mizpa, Cafira, Mozah, 

27Requem, Irpeel, Tarala, 

28Zela, Elef, Jebús, (ja' li Jerusalene), Gabaa, xchi'uc Quiriat. Ja' chanlajuneb (14) lum 

ta scotol xchi'uc tsobtsobnaetic yu'un. Le'e ja' yu'unic icom li jchop liquemic ta 

Benjamine, ja' ti c'u yepal oyic ta jujuchop sbiique. 

Josué 19 

Laj yich' yosilic jchop liquemic ta Simeón 

1Li xchibal velta canal tajimol la spasique ja' ic'ot ta stojol li jchop liquemic ta 

Simeone. Ti bu la staique, ja' te xcom ta o'lol yosilalic li boch'otic liquemic ta Judae. 

2Li lumetic laj yich'ique ja': Beerseba, Seba, Molada, 

3Hazar-sual, Bala, Ezem, 

4Eltolad, Betul, Horma, 

5Siclag, Bet-marcabot, Hazar-susa, 

6Bet-lebaot, xchi'uc Saruhén. Ja' oxlajuneb (13) lumetic ta scotol xchi'uc 

tsobtsobnaetic yu'un. 

7Ja' slecoj o li yantic lum laj yich'ique; ja' li Aín, Rimón, Eter, xchi'uc Asán; ja' chanib 

lumetic ta scotol xchi'uc tsobtsobnaetic yu'un. 

8Xchi'uc ja' laj yich'ic noxtoc li tsobtsobnaetic xbat c'alal ta Baalat-beer, ja' li lum 

Ramat te ta Negueve. Le'e ja' lumetic ic'ot ta sventaic ta jujuchop sbiic li boch'otic 

liquemic ta Simeone. 

9Ja' yu'un li yosilic jchop liquemic ta Simeone i'och to jutuc ta yut yosilalic li jchop 

liquemic ta Judae. Yu'un li smomnich'nabtac Judae toj ep laj yich'ic li banamile, ja' 

yu'un i'ac'batic jutuc yich'ic ec li boch'otic liquemic ta Simeone. Jech laj yich'beic to 

jutuc yosilalic li Judae. 

Laj yich' yosilic jchop liquemic ta Zabulón 

10Li yoxibal velta canal tajimol la spasique ja' ic'ot ta stojolic li jchop liquemic ta 

Zabulone, ja' ti c'u yepal oyic ta jujuchop sbiique. Li yosilalic laj yich'ique ic'ot c'alal 

to ta Sarid. 

11Te xbat ta stuq'uil smaleb c'ac'al c'alal ta Marala; ts'acal te xlic batel noxtoc xc'ot 

c'alal ta Dabeset; te xpaj ta bevo' ta stuq'uil Jocneam. 

12Te xlic batel noxtoc ta Sarid ta sloq'ueb c'ac'al; xc'ot c'alal to ta Quislot-tabor. Te 

xlic batel noxtoc xjelov batel ta Daberat; te xmuy batel c'alal ta Jafía. 

13Te xjelov batel noxtoc; te xbat ta xocon sloq'ueb c'ac'al xc'ot ta Gat-hefer xchi'uc ta 

Ita-cazin; te xloc' batel ta Rimón; te xjoyij tal ta Nea. 

14Li sts'aquil ta nortee te xjoyij tal ta Hanatón; te xvul ta loq'uel ta stenlejaltic Jefte-el. 

15Ti c'u smuc'ul banamil le'e oy lajchab (12) lumetic xchi'uc tsobtsobnaetic yu'un ti te 

no'ox nopolique xchi'uc li yantic lumetic li'i: Catat, Naalal, Simrón, Idala, xchi'uc 

Belén. 

16Li banamil le'e xchi'uc li lumetique ja' yu'unic ic'ot li jchop liquemic ta Zabulone, ja' 

ti c'u yepal oyic ta jujuchop sbiique. 

Laj yich' yosilic jchop liquemic ta Isacar 

17Li xchanibal velta canal tajimol la spasique ja' ic'ot ta stojolic li jchop liquemic ta 

Isacare, ja' ti c'u yepal oyic ta jujuchop sbiique. 

18Li yosilalic laj yich'ique ja' jech sbi li lumetic yu'une: Jezreel, Quesulot, Sunem, 

19Hafaraim, Sihón, Anaharat, 

20Rabit, Quisión, Abez, 

21Remet, En-ganim, En-hada, xchi'uc Bet-pases. 

22Li sts'aquile xc'ot c'alal ta Tabor, ta Sahazima, xchi'uc ta Bet-semes. Te xpaj ta 

uc'um Jordán. Ja' vaclajuneb (16) lumetic ta scotol xchi'uc tsobtsobnaetic yu'un. 

23Le'e ja' yu'unic icom li jchop liquemic ta Isacare, ja' ti c'u yepal oyic ta jujuchop 

sbiique. Xchi'uc ja' laj yich'ic li lumetique xchi'uc li tsobtsobnaetic yu'une. 

Laj yich' yosilic jchop liquemic ta Aser 

24Li yo'obal velta canal tajimol la spasique ja' ic'ot ta stojolic li jchop liquemic ta 

Asere. 

25Ja' la staic scotol li lumetic li'i: Helcat, Halí, Betén, Acsaf, 

26Alamelec, Amad, xchi'uc Miseal. Xc'ot c'alal ta Carmelo ta smaleb c'ac'al xchi'uc ta 

Sihor-libnat. 

27Te xjoyij tal sts'aquil ta sloq'ueb c'ac'al ta Bet-dagón; xc'ot ta Zabulón c'alal ta 

stenlejaltic Jefte-el ta stuq'uil norte. Te xbat ta Bet-emec xchi'uc ta Neiel; te xc'ot ta 

loq'uel ta Cabul ta norte. 

28Ja' laj yich'ic noxtoc li lum Hebrón, Rehob, Hamón, xchi'uc Caná c'alal to ta muc'ta 

lum Sidón. 

29Li sts'aquil te xlic batele te xjoyij tal ta stuq'uil Ramá xchi'uc c'alal ta jun lum Tiro ti 

lec setbil ta tsatsal coraltone. Te xjoyij batel ta stuq'uil Hosa; te xloc' ta muc'ta Nab 

Mediterráneo c'alal ta yosilal Aczib. 

30Ja' la staic noxtoc li lum Uma, Afec, xchi'uc Rehob. Ta scotol oy chib xcha'vinic 

(22) lumetic xchi'uc tsobtsobnaetic yu'un. 

31Le'e ja' yosilalic ic'ot li jchop liquemic ta Asere, ja' ti c'u yepal oyic ta jujuchop 

sbiique. 

Laj yich' yosilic jchop liquemic ta Neftalí 

32Li svaquibal velta canal tajimol la spasique ja' ic'ot ta stojolic li jchop liquemic ta 

Neftalie. 

33Li yosilalique xlic ta Helef, xjelov ta Alón-saananim, ta Adami-neceb xchi'uc ta 

Jabneel c'alal to ta Lacum; te xloc' batel ta Jordán. 

34Li sts'aquil ta smaleb c'ac'ale te xbat ta Aznot-tabor xchi'uc ta Hucoc. Ts'acal te xbat 

ta stuq'uil sur; ja' stsacoj sbaic xchi'uc li yosilal jchop liquemic ta Zabulone. Yan ta 

smaleb c'ac'ale ja' stsacoj sba xchi'uc yosilic li jchop liquemic ta Asere. Ta sloq'ueb 

c'ac'ale te to xpaj ta uc'um Jordán. 

35Li lumetic la staic ti lec tsotsic pasbile ja': Sidim, Zer, Hamat, Racat, Cineret, 

36Adama, Ramá, Hazor, 

37Cedes, Edrei, En-hazor, 

38Irón, Migdal-el, Horem, Bet-anat, xchi'uc Bet-semes. Ja' balunlajuneb (19) lumetic 

ta scotol xchi'uc tsobtsobnaetic yu'un. 

39Le'e ja' yosilalic ic'ot li jchop liquemic ta Neftalie, xchi'uc ja' yu'unic ic'ot li 

lumetique xchi'uc li tsobtsobnaetic yu'une. Ja' jech yepal la staic ti c'u yepal oyic ta 

jujuchop sbiique. 

Laj yich' yosilic jchop liquemic ta Dan 

40Li svucubal velta canal tajimol la spasique ja' ic'ot ta stojolic ta jujuchop sbiic li 

jchop liquemic ta Dane. 

41Li yosilalic la staique ja' te oy li lumetic li'i: Zora, Estaol, Ir-semes, 

42Saalabín, Ajalón, Jetla, 

43Elón, Timnat, Ecrón, 

44Elteque, Gibetón, Baalat, 

45Jehúd, Bene-berac, Gat-rimón, 

46Mejarcón, xchi'uc Racón, xchi'uc yosilal te ta yeloval Jope. 

47Ti c'u yepal laj yich' yosilic li jchop liquemic ta Dane, muc xcom ta yu'unic o scotol, 

jech imuyic batel ta lum Lesem, bat stsalbeic scotol li yajvale; la smilic comel ta 

espada scotol. Ja' laj yich'beic o comel li yosilalique; te inaquiic o. Li lum Lesem 

to'oxe, Dan laj yac'beic sbi; ja' li sbi smoltotic ta vo'onee. 

48Le'e ja' yosilalic ic'ot li jchop liquemic ta Dane, ja' ti c'u yepal oyic ta jujuchop 

sbiique. Ja' laj yich'ic li lumetique xchi'uc li tsobtsobnaetic yu'une. 

Ja' sc'oplal c'alal laj yich' yosil li Josuee 

49C'alal laj xa yich' yosilic scotol li jaychop israeletique, lic yac'beic yosil ec li Josué 

te ta o'lol yosilal stuquique. 

50Li Josuee ja' la sc'an li lum Timnat-sera te ta toyolaltic yu'un Efraine. Jech laj 

yac'beic, yu'un jech ono'ox yaloj li Muc'ul Diose. Li Josuee la xcha'meltsan lec li 

lume; te inaqui o. 

51Le'e ja' scotol li banamil ti laj yac' ta pasel ta canal tajimol li pale Eleazare, xchi'uc 

li Josuee, xchi'uc li banquilaletic yu'un israeletique. Te la spasic canal tajimol ta stojol 

Muc'ul Dios scotol li jaychop israeletic ta ti'ch'ulna pasbil ta nucul te ta Siloe. Jech 

ivu' yu'unic svoq'uel li banamile. 

Josué 20 

La svoq'uic comel lumetic sventa snac'ubbailic 
(Nm 35.6-34; Dt 4.41-43; 19.1-13) 

1Li Muc'ul Diose la sc'opan li Josuee, jech laj yalbe: 

2“Albo scotol achi'iltac ti ac'o st'ujic comel lumetic sventa anac'ubbailic jech chac c'u 

cha'al calojbe ono'ox li Moisese. 

3Yu'un me oy boch'o tsmil junuc xchi'il ti muc yaleluc la smile, xu' te chbat snac' sba 

ti me chpacbat yu'un yuts' yalal li boch'o ichame. 

4Li boch'o chbat sa' snac'ubbail te ta lumetic le'e ac'o c'ot xchol lec ya'yej ta stojol li 

banquilaletic te ta sti' coralton yu'un lume. Jech li banquilaletique ac'o yotesic; ac'o 

yac'beic sna bu xu' chnaqui. 

5Pero me nutsbil batel yu'un yuts' yalal li boch'o ichame, li banquilaletique mu me 

xaq'uic ta c'abal li boch'o imilvane yu'un muc yaleluc la smil, xchi'uc mu yu'unuc oy 

sc'ac'al yo'nton yu'un. 

6Li boch'o chmilvane tsc'an te tsnac' sba o, ja' to me laj yich' chapanel ta stojol scotol 

li yajvaltac lume, xchi'uc me icham li banquilal pale ti tiq'uil ta abtel c'alal la sta 

smule. Ts'acal xu' xa tsut batel ta sna ta slumal stuc ti bu ono'ox ijatov loq'uel tale”, 

x'utat yu'un Dios li Josuee. 

7Jech li israeletique ja' la st'ujic ta snac'ubbailic li lum Cedes te ta Galilea ta toyolaltic 

yu'un Neftalí, xchi'uc lum Siquem te ta vitsetic yu'un Efraín, xchi'uc Quiriat-arba, ja' li 

Hebrón yan sbie; ja' te ta vitsetic yu'un Judá. 

8Te ta jot uc'um Jordán ta stuq'uil sloq'ueb c'ac'al yu'un Jericoe, ja' la st'ujic comel li 

lum Beser te ta xocol banamil ta yosilic li jchop liquemic ta Rubene. Yan te ta yosilal 

Galaade, ja' la st'ujic comel li Ramot te ta yosilal jchop liquemic ta Gade. Te ta yosilal 

Basane, ja' la st'ujic comel li Colán te ta yosilal jchop liquemic ta Manasese. 

9Scotol le'e ja' snac'ubbailic la st'ujic comel ta sventa scotol li israeletique xchi'uc ta 

sventa li yan lum cristianoetic te xchi'inojic ta nacleje. Ja' te chbat snac' sba li boch'o 

tsmil xchi'il ti muc yaleluc tsmile, yu'un jech mu xpacbat sutel yu'un yuts' yalal li 

boch'o chchame, ja' to me ivinaj c'u x'elan ichapaj ta stojol li yajvaltac lume. 

Josué 21 

Sc'oplal lumetic laj yich'ic levietic 
(1 Cr 6.54-81) 

1-2Li banquilaletic yu'unic ta jujuchop sbiic levietique ibat sc'opanic li pale Eleazare, 

xchi'uc li Josuee, xchi'uc li banquilaletic ta jujuchop sbiic li jujuchop israeletic c'alal 

te oyic ta Silo te ta yosilal Canaane. Jech c'ot yalbeic: “Li Muc'ul Diose jech ono'ox 

yalojbe Moisés ti tsc'an chavac'buncutic lumetic bu chinaquicutic xchi'uc yosilal 

sventa jvacaxcutic, xchi'uc sventa jchijcutic”, xutic. 

3Ja' yu'un li israeletique la svoq'uic comel jayibuc lumetic ti ja' xa yu'unique xchi'uc 

yosilal sventa xvacaxic xchijic jech chac c'u cha'al yaloj mantal li Muc'ul Diose. 

4C'alal la spasic canal tajimole, ja' ba'yuc ic'ot ta stojol li jchop sbiic levietique, ja' li 

coatetique, ja' smomnich'nab li Coate, ja' xnich'on pale Aarone. Ja' oxlajuneb (13) 

lumetic la staic te ta yosilal li boch'otic liquemic ta Judá, ta Simeón, xchi'uc ta 

Benjamine. 

5Li yantic xnich'nabtac Coate ja' la staic lajuneb lumetic te ta yosilal li jchop liquemic 

ta Efraín, ta Dan, xchi'uc li o'lol jchop liquemic ta Manasese. 

6C'alal ilaj le'e, ja'o ic'ot ta stojolic li yan jchop sbiique; ja' li smomnich'nabtac 

Gersone. Ja' oxlajuneb (13) lumetic la staic te ta yosilal jchop liquemic ta Isacar, ta 

Aser, ta Neftalí, xchi'uc li yan o'lol jchop liquemic ta Manasés ti te oyic ta Basane. 

7Li yan jchop sbiic, ja' li smomnich'nabtac Merarie, ja' la staic lajchab (12) lumetic te 

ta yosilal li jchop liquemic ta Rubén, ta Gad, xchi'uc ta Zabulone. 

8Li israeletique la spasic canal tajimol ec ti c'alal la svoq'uic lumetic yu'unic xchi'uc 

yosilal ta sventa li levietique yu'un jech albil yu'un Muc'ul Dios li Moisese. 

9Li jchop liquemic ta Judá xchi'uc ta Simeone ja' laj yac'beic lumetic yu'unic 

10li coatetique, ja' li smomnich'nab Aarón ti liquemic ta Levie, yu'un ja' iloc' yu'unic li 

sba canal tajimole. Li lumetic laj yaq'uic li Judá xchi'uc Simeone 

11ja' li lum Quiriat-arba, ja' li Hebrón yan sbi ti te oy ta toyolaltic ta yosilal Judae. Ja' 

li jun lum ti lec to'ox ich'bil ta muc' yo' bu nacalic smomnich'nabtac li muc'ta vinic 

Anaque. Laj yac'beic yosilal noxtoc sventa chve' ts'unub yovolic. 

12Pero scotol li yan yosilal lum le'e xchi'uc li tsobtsobnaetic yu'une ja' yu'un icom o li 

Caleb, xnich'on Jefone. 

13Ja' yu'un li lum Hebrone, ja' li snac'ubbail boch'o chmilvanique, ja' laj yich'ic li 

smomnich'nabtac Aarone, xchi'uc laj yich'ic noxtoc yantic lumetic yu'un. Ja' Libna, 

14Jatir, Estemoa, 

15Holón, Debir, 

16Aín, Juta, xchi'uc Bet-semes. Li baluneb lumetic le'e oy yosilal sventa te chve' 

xvacaxic xchi'uc xchijic. 

17Li jchop liquemic ta Benjamine ja' laj yaq'uic lum Gabaón, Geba, 

18Anatot, xchi'uc Almón. Ja' chanib lumetic xchi'uc jutuc yosilal. 

19Ta scotol li lumetic laj yich'ic li paleetic, ja' li smomnich'nabtac Aarone, ja' 

oxlajuneb (13) ta scotol xchi'uc yosilaltac li jujun lume. 

20Li yan jchop sbiic levietic ti mu'yuc to staoj lumetic yu'unique, ja' li yan 

smomnich'nabtac Coate, ja' te ic'ot ta stojolic ta yosilal Efraín. 

21Xchi'uc ja' i'ac'batic noxtoc li lum Siquem te ta vitsetic yu'un Efraine, ja' li 

snac'ubbail boch'o chmilvanique, xchi'uc lum Gezer, 

22Kibsaim, xchi'uc Bet-horón. Ja' chanib lumetic xchi'uc yosilaltac. 

23Ta yosilal li jchop liquemic ta Dane ja' laj yich'ic li lum Elteque, Gibetón, 

24Ajalón, xchi'uc Gat-rimón. Ja' chanib lumetic ta scotol xchi'uc jutuc yosilaltac. 

25Ta yosilal li o'lol jchop liquemic ta Manasese, chib lum te laj yich'ic; ja' Taanac, 

xchi'uc Gat-rimón, xchi'uc jutuc yosilaltac. 

26Li coatetique ja' lajuneb lumetic laj yich'ic xchi'uc jutuc yosilaltac. 

27Li yan levietic, ja' li smomnich'nabtac Gersone, ja' i'ac'batic li chib lumetic te ta 

yosilal o'lol jchop liquemic ta Manasese, xchi'uc jutuc yosilaltac. Li chib lumetique ja' 

Colán te ta Basán xchi'uc lum Beestera; ja' chtun yu'unic sventa snac'ubbailic. 

28Te ta yosilal jchop liquemic ta Isacare ja' laj yich'ic lum Cisón, Daberat, 

29Jarmut, xchi'uc En-ganim. Ja' chanib lumetic ta scotol xchi'uc yosilaltac. 

30Te ta yosilal jchop liquemic ta Asere ja' laj yich'ic lum Misael, Abdón, 

31Helcat, xchi'uc Rehob. Ja' chanib lumetic ta scotol xchi'uc yosilaltac. 

32Te ta yosilal jchop liquemic ta Neftalie ja' laj yich'ic lum Cedes te ta Galilea; ja' 

chtun sventa snac'ubbailic, xchi'uc lum Hamot-dor, xchi'uc Cartán. Ja' oxib lumetic ta 

scotol xchi'uc yosilaltac. 

33Ta scotol li lumetic laj yich'ic smomnich'nabtac Gersón ta jujuchop sbiique ja' 

oxlajuneb (13) ta scotol xchi'uc yosilaltac. 

34Li yan jchop sbiic levietic, ja' li smomnich'nabtac Merari ti mu'yuc to yich'oj 

slumalique, ja' te laj yich'ic ta yosilic li jchop liquemic ta Zabulone; ja' Jocneam, 

Carta, 

35Dimna, xchi'uc Naalal. Ja' chanib lumetic ta scotol xchi'uc sve'ub sts'unub yovolic. 

36Te ta yosil li jchop liquemic ta Rubene ja' laj yich'ic lum Beser, Jahaza, 

37Cademot, xchi'uc Mefaat. Ja' chanib lumetic ta scotol xchi'uc sve'ub sts'unub 

yovolic. 

38Te ta yosil li jchop liquemic ta Gade ja' laj yich'ic lum Ramot te ta Galaad sventa 

chtun ta snac'ubbailic, xchi'uc Mahanaim, 

39Hesbón, xchi'uc Jazer; ja' chanib lum ta scotol xchi'uc sve'ub sts'unub yovolic. 

40Ti c'u yepal lumetic laj yich'ic ta scotol li smomnich'nabtac Merari ta jujuchop 

sbiique ja' lajchab (12) ta scotol. 

41Ti c'u yepal lumetic laj yich'ic ta scotol li levietique ja' vaxquib yoxvinic (48) ta 

scotol xchi'uc yosilaltac jujun lum. Ja' te laj yich'ic ta yosilic scotol li jaychop 

israeletique. 

42Li jujun lumetic le'e oy yosilal ta joyob. Co'ol yepal yosilal laj yich' ac'bel li jujun 

lumetique. 

Li Muc'ul Diose jbel xc'opoj, mu sna' sjelilan sc'op 

43Li Muc'ul Diose ja' jech laj yac'be yich'ic yosilic li israeletique yu'un jech ono'ox 

yalojbe ta jamal li smoltotaquic ta vo'onee. Jech laj yich'ic; te inaquiic o. 

44Li Muc'ul Diose la spajes scotol c'op te ta scotol li yosilalique, jech mu'yuc xa pleito 

laj ya'yic; jun no'ox yo'ntonic yu'un jech ono'ox yaloj. Muc stsalatic yu'un li 

yajcontraique yu'un te la xchi'in ta stsalel scotol. 

45Scotol li c'usi yalojbe ono'ox israeletic li Muc'ul Diose ic'ot ta pasel yu'un scotol, me 

jbeluc mu'yuc xlaj sc'oplal. 

Josué 22 

Isut ta snaic li o'lol yoxchop israeletique 

1Li Josuee lic yic'an li jchop liquemic ta Rubén, ta Gad, xchi'uc li o'lol jchop liquemic 

ta Manasese. 

2Jech laj yalbe: “Li vo'oxuque lec laj ach'unic scotol c'usi yalojboxuc comel li 

Moisese, ja' li yajtunel Muc'ul Diose, xchi'uc laj ach'unbicun ec li c'usitic laj 

calboxuque. 

3Muc xacomtsanic stuquic li jchi'iltactique; lic achi'inic tal ta sliqueb c'alal to tana. Ep 

xa c'ac'al laj achi'inic. Jech jun avo'nton laj ach'unbeic smantal li Muc'ul Dios 

cu'untique. 

4Ja' yu'un li' ta orae xu' xa chasutic batel ta acarpanaic te ta jot uc'um Jordán ti bu laj 

yac'boxuc comel avosilic li Moisese. Yu'un li Muc'ul Diose laj xa yac'be xcuxubil 

yo'ntonic ec li yantic jchi'iltactique yu'un jech ono'ox yaloj. 

5Ja' no'ox chacalboxuc ti junuc me avo'nton xach'unic li mantaletic li tojobtaseletic laj 

yalboxuc comel li Moisese, ja' li yajtunel Muc'ul Diose. Ja' ti tsc'an ac'o ac'anic o li 

Muc'ul Dios cu'untique ti te ac'o oyanic o ta be yu'une, ti ac'o ach'unbeic li 

smantaltaque, ti ja' ac'o ats'aclinic o stuque, xchi'uc ti ac'o tunanic yu'un ta scotol ajol 

avo'ntonique”, xut. 

6Jech li Josuee la sc'anbe bendición ta stojolic; la sc'opanan batel jech isutic o batel ta 

scarpanaic. 

7Li o'lol jchop liquemic ta Manasese te i'ac'bat comel yosilic yu'un Moisés ta Basán. 

Li yan o'lol jchope te i'ac'bat yosilic yu'un Josué yo' bu laj yich' yosilic li yantic 

israeletic ta smaleb c'ac'al ta jot uc'um Jordane. Li Josuee la sc'anbe bendición ta 

stojolic; ts'acal la stacan sutel ta scarpanaic. 

8Jech laj yalbe: “Sutanic xa batel ta acarpanaic xchi'uc ep ac'ulejalic, ep avacaxic, 

achijic, xchi'uc c'anal taq'uin, saquil taq'uin, bronce, xchi'uc tsatsal taq'uinetic, xchi'uc 

ep ac'u' apoq'uic. Voc'bo aba acotolic li c'usitic laj apojbeic tal li cajcontratique”, xut. 

9Jech isutic o batel ta snaic li jchop liquemic ta Rubén, ta Gad xchi'uc li o'lol jchop 

liquemic ta Manasese. La svoc' sbaic batel xchi'uc li yantic xchi'iltaquic te ta Silo ta 

yosilal Canaane. Isutic batel ta snaic te ta yosilal Galaad ti bu i'ac'batic yu'un Moisés 

ta smantal Muc'ul Diose. 

La slatsbeic scajleb smoton Dios te ta ti' uc'um Jordán 

10C'alal ic'otic ta ti' uc'um Jordán ta yosilal Canaán li jchop liquemic ta Rubén, ta Gad, 

xchi'uc ta Manasese, la slatsic scajleb smoton Dios; lec muc' la spasic. 

11Li yantic israeletique laj ya'yic ti la spasic scajleb smoton Dios te ta ti' uc'um Jordán 

ta yosilal Canaán banamil li jchop liquemic ta Rubén, ta Gad, xchi'uc li o'lol jchop 

liquemic ta Manasese. 

12C'alal laj ya'yique, la stsob sbaic scotolic te ta Silo yu'un bat stsaquic ta pleito. 

13-14Ba'yuc la staquic batel li Finees xnich'on pale Eleazare. La xchi'in batel lajuneb 

viniquetic, ja' li mero banquilaletique. Jujun iloc' ta jujuchop israeletic, ich'bilic lec ta 

muc' ta jujuchop sbiic. 

15Jech ibatic ta Galaad yo' bu oyic li jchop liquemic ta Rubén, ta Gad xchi'uc li o'lol 

jchop liquemic ta Manasese. Jech c'ot yalbeic: 

16—Vu'uncutic tal c'opojcuncutic yu'un scotol li steclumal Muc'ul Diose. ¿C'u yu'un ti 

laj abajbeic smantal Dios cu'untic vu'utic li israelutique, ti laj acomtsanic li Diose, ti ta 

atoyobbailic laj apasic yan scajleb smotone? 

17¿Me mu xana'ic ti ep la jta jmultic yu'un li Peore, ti yoquel to mu'yuc colemutic o ta 

orae, xchi'uc ti ja' ta scoj ep ichamic li xnich'nabtac Muc'ul Diose? 

18¿Me yu'un mu xavich' avo'ntonic o chava'yic ti chacomtsanic yan velta noxtoc li 

Muc'ul Diose? Me chatoy abaic ta stojol Muc'ul Dios li vo'oxuque, oc'ome ta 

x'ilintaatic yu'un Muc'ul Dios scotol li jchi'iltactique. 

19Me yu'un mu'yuc ventainbil yu'un Dios chava'yic li avosilic laj ataique, la'ic me li' ta 

banamil yu'un Dios yo' bu oy li ch'ulna yu'une. Ich'ic avosilic li' yo' bu oy 

cosilcutique. Pero chatoy abaic ta stojol Muc'ul Dios xchi'uc ta jtojolcutic ec ta sventa 

ti chapasbeic yan scajleb smotone. Yu'un oy xa ono'ox scajleb smoton li Muc'ul Dios 

cu'untique. 

20Na'ic me c'usi ic'ot ta pasel c'alal la sta smul li Acán, xnich'on Zera c'alal laj yich' li 

c'usi albil xa sc'oplal chich' ulesel o yu'un Muc'ul Diose. Ja' ta smul ti i'ilintaatic yu'un 

Muc'ul Dios scotol li jchi'iltactique. Muc ja'uc no'ox stuc icham ta scoj li smule —

xutic c'otel. 

21Li jchop liquemic ta Rubén, ta Gad, xchi'uc li o'lol jchop liquemic ta Manasese, jech 

la stac'beic li banquilaletic yu'un scotol israeletique: 



443 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

22—Li Muc'ul Diose, ja' li Dios yu'un scotol yantic diosetique, lec sna', xchi'uc ja' 

chac' ana'ic ec li vo'oxuque ti muc ja'uc jech jnopojcutic jech chac c'u cha'al 

chavalique. Yan me ja' jech jnopojcutic ti jech la jpascutique, mu me xats'icbuncutic; 

miluncutic comel. 

23Me ja' sventa ta jcomtsancutic Muc'ul Dios, o me ta jchic'becutic smoton, me 

chcac'becutic yantic smoton, o me chcac'becutic smoton sventa co'ol co'ntoncutic 

xchi'uque, ja' stuc Muc'ul Dios ac'o yac'bun jtojcutic. 

24Ti jech la jpascutique, ja' chixi'cutic me jech chlic yalbeic c'usi ora jnich'nabcutic li 

anich'nabique: ‘Li vo'oxuque mu xatic' abaic ta stojol li Muc'ul Dios yu'un Israele. 

25Li Muc'ul Diose te la svoc'oxuc comel ta jot uc'um Jordán vo'oxuc li xnich'naboxuc 

Rubén xchi'uc Gade, jech mu xu' chatic' abaic ta stojol li Diose’, naca me xiic. Jech 

xu' chlic xch'aybe o ta yo'ntonic c'u x'elan ta ich'el ta muc' Muc'ul Dios li 

jnich'nabcutique. 

26Ja' yu'un la jnop la jpascutic li jun scajleb smoton Muc'ul Diose, pero ma'uc sventa 

te ta jchic'becutic smoton, o me chcac'cutic yan matanaletic. 

27Ja' no'ox svinajeb ti lec chquil jbatique, xchi'uc ti lec ac'o yil sbaic ec li 

jmomnich'nabtique, xchi'uc ti xu' chituncutic yu'un Muc'ul Dios, ti xu' ta jchic'becutic 

smoton; xu' ta jmilbecutic smoton sventa jmulcutic, xchi'uc sventa co'ol co'ntoncutic 

xchi'ucutic eq'ue. Jech mu xu' jech chlic yalbeic jnich'nabcutic li anich'nabique: ‘Li 

vo'oxuque mu xu' chatic' abaic ta stojol li Muc'ul Diose’, mu xu' xutic. 

28Me oy jech chlic yalbe sbaic li calab jnich'nabtique, xu' jech ta jtac'betic li vu'utique: 

‘Q'uelavilic, li scajleb smoton Muc'ul Dios li' la spasic jmoltotactic ta vo'onee, ma'uc 

sventa te la xchic'beic, o la smilbeic smoton. Ja' no'ox sventa ti lec chquil jbatic ta 

jujujote’, xu' xcutic. 

29Mu xc'ot ta pasel ti ta jtoy jbacutic ta stojol li Muc'ul Diose, ti ta jcomtsancutic 

yich'el ta muq'ue. Xchi'uc mu jpascutic jech ti ta jpasbecutic yan scajleb smoton 

sventa te ta jchic'becutic, ta jmilbecutic smoton, xchi'uc chcac'becutic yantic smoton 

tee yu'un oy xa ono'ox scajleb smoton te ta sti' li ch'ulna pasbil ta nucule —xiic. 

30Li pale Finees xchi'uc li banquilaletic yu'un israeletic ti ich'bilic ta muc' ta jujuchop 

sbiique c'alal laj ya'yic c'u x'elan itac'ovic li jchop liquemic ta Rubén, ta Gad, xchi'uc 

li o'lol jchop liquemic ta Manasese lec laj ya'yic. 

31Li Finees, xnich'on pale Eleazare, jech laj yalbe li yalab xnich'nab Rubén, Gad, 

xchi'uc Manasese: —Li' ta orae ta jna'cutic ti ta melel li' oy Muc'ul Dios ta jtojoltique 

yu'un mu'yuc ta avo'nton ti chatoy abaic ta stojole. Jech mu xijyac'butic jtoj jmultic ta 

acojic li Muc'ul Diose —xut. 

32Li Finees xchi'uc banquilaletique la sc'opanic comel li o'lol yoxchop xchi'iltaquique; 

iloq'uic batel ta Galaad banamil. Isutic batel ta Canaán banamil yo' bu comenic li 

yantique, c'ot yalbe ya'yic scotol li c'usi laj ya'yic batele. 

33C'alal laj ya'yique, lec laj ya'yic scotolic; la stojbeic ta vocol li Diose. Jech muc xa 

xalic ti chbat smilic, ti chbat yulesic o te ta yosilalic li smomnich'nabtac Rubén 

xchi'uc Gade. 

34Li smomnich'nabtac Rubén xchi'uc Gade la sa'beic sbi li scajleb matanale. “Ja' 

Svinajeb”, xi sbi laj yac'beic yu'un jech laj yalic: “Li'i ja' svinajeb cu'untic ti ta melel 

ja' Dios li Muc'ul Diose”, xiic. 

Josué 23 

La staq'ui scotol xchi'iltac li Josuee 

1C'alal ep xa'ox c'ac'al i'ac'bat xcux yo'ntonic ta pleito yu'un Muc'ul Dios li 

israeletique, c'alal jun xa yo'ntonique, li Josuee bats'i mol xa'ox. 

2Jech lic yic'an scotol li israeletique, xchi'uc li moletic, li banquilaletic, li 

jchapanvanejetic, xchi'uc li j'abteletic yu'unique, jech laj yalbe: “Vu'une molun xa, laj 

xa yipal cu'un. 

3Li vo'oxuque laj avilic scotol c'usi la spas Muc'ul Dios ta stojol li muc'tiquil lumetic 

c'alal la scontrainutique. Ja' stuc Dios la stsalboxuc scotol. 

4Ti jaychopoxuque, vu'un la jvoc'boxuc ta canal tajimol li yosilalic li'i. Ma'uc no'ox la 

jvoc'boxuc ti bu jpojojtic xae; la jvoc'boxuc noxtoc ti bu sc'an to pojele, ti te xlic ta 

uc'um Jordán c'alal to ta muc'ta Nab Mediterráneo ta smaleb c'ac'ale. 

5Li Muc'ul Dios cu'untique ja' ta snutsboxuc loq'uel scotol li yajvaltaque, jech vo'oxuc 

chavich'ic o comel jech chac c'u cha'al yaloj ono'oxe. 

6“Aq'uic me persa xch'unel spasel scotol li c'usi ts'ibabil comel ta svunal mantaletic 

yu'un li Moisese. Xquechet xach'unic spasel scotol. 

7Mu me jmojuc c'usi xapas achi'uquic li cristianoetic ti li' to nacajtic comen ta 

atojolique. Mu me xavich'ic ta muc' li diosetic yu'unique; mu me xat'abbeic sbi ti 

c'alal oy c'usi chavalique; mu me xatunic yu'un. 

8Ja' no'ox xavich'ic o muc' li Muc'ul Dios cu'untic jech chac c'u cha'al chapasic li' ta 

orae. 

9Yu'un li Muc'ul Diose ja' la stsalboxuc scotol li yajval banamiletic ti toj tsotsique, ti 

toj simaronique. Ta sliqueb xchi'uc c'alal to tana mu'yuc boch'o xastsaloxuc o. 

10Manchuc me junoxuc no'ox, xu' avu'un chanutsic batel jmil, yu'un ja' stuc Muc'ul 

Dios ta stsalboxuc jech chac c'u cha'al yaloj ono'oxe. 

11Ja' yu'un q'uelo me abaic lec li vo'oxuque; ja' no'ox me xavich'ic o ta muc' li Muc'ul 

Dios cu'untique. 

12Pero me chacomtsanic li Diose, me ja' chaco'lajes avo'nton achi'uquic li boch'otic te 

to nacajtic comen ta atojolique, me chlic nupinan achi'uquique, 

13na'ic me ti mu'yuc chasnutsboxuc loq'uel ta atojolic li Muc'ul Diose. Ja' no'ox chlic 

stunesboxuc sventa ayacubilic, yu'un ac'o yalanic ta lum. Xchi'uc ja' snuculal apatic, 

ja' xchamel asatic chc'ot, jech cha'ulic o te ta alequil banamilic ti laj yac'boxuc Muc'ul 

Diose. 

14Li vu'une po'ot xa chicham. Pero ta jc'an ac'o c'otuc lec ta ajol ta avo'ntonic ti ic'ot ta 

pasel scotol li c'usi yalojboxuc Muc'ul Dios cu'untique. Me jbeluc mu'yuc c'usi ti muc 

spase. 

15-16Jech chac c'u cha'al la spas scotol ta atojolic c'usi lec yalojboxuc li Muc'ul Dios 

cu'untique, ja' no'ox jech ta spas ta atojolic noxtoc c'usi chopol yaloj me mu 

xach'unbeic c'usi xchapanoj ti yalojboxuc ac'o ach'unique, xchi'uc me chbat avich'ic ta 

muc' yan diosetique, me chbat aquejan abaic ta stojole. Jech li Muc'ul Diose chlic 

ilinuc ta atojolic, jech ta anil no'ox xu' chayulesoxuc o te ta alequil banamilic yo' bu 

laj yac'boxuque”, xut xchi'iltac li Josuee. 

Josué 24 

Slajeb xa la sc'opan batel xchi'iltac li Josuee 

1Li Josuee la stsob scotol te ta Siquem li jaychop xchi'iltac ta israelale, xchi'uc laj 

yic'an scotol li moletic, li banquilaletic, li jchapanvanejetic xchi'uc li j'abteletic 

yu'unique, jech te la stsob sba scotolic ta stojol li Muc'ul Diose. 

2Li Josuee jech lic yalbe scotol li xchi'iltaque: —Jech chal li Muc'ul Dios cu'untic, 

vu'utic li israelutique: ‘Li amoltotaquic ta vo'onee, ja' li Taré, stot Abrahame, xchi'uc 

li Nacore te to'ox inaquiic ta jot uc'um Éufrates; ja' laj yich'ic ta muc' li yantic 

diosetique. 

3C'alal te nacal ta jot uc'um Eufratese, vu'un laj quic' li Abrahame, ay cac'be xan 

scotol li Canaán banamil li'i, xchi'uc laj cac' boluc ep smomnich'nab. Vu'un laj cac'be 

li xnich'on Isaaque. 

4Li Isaaque laj cac'be chib xnich'on ec, ja' li Jacob xchi'uc Esaue. Li Esaue ja' laj 

cac'be li vitsetic ta Seire yu'un te ac'o naquiuc. Yan li Jacob xchi'uc xnich'nabe ibatic 

ta Egipto. 

5Vu'un la jtac batel li Moisés xchi'uc Aarone, xchi'uc laj cac'be tsots svocolic li 

egiptoetique, jech iloq'uic o tal cu'un te ta Egipto. 

6C'alal la jloq'uesic tal ta Egipto li amoltotaquique, te ivulic ta Tsajal Nab. Pero 

inutsatic tal c'alal ta Tsajal Nab yu'un li egiptoetique, yic'ojic tal scaretaic xchi'uc 

sca'ic. 

7Pero c'alal la sc'anbicun vocol ta jtojole, laj quic'ubtas osil ta stojol li egiptoetique, 

xchi'uc laj cac' yaluc ta sbaic li nabe, jech te imuquic o. Laj avil ta asat atuquic c'usi la 

jpas te ta Egipto. ‘Ts'acal ep c'ac'al te lacomic ta xocol banamil. 

8Ts'acal laj quic'oxuc tal ta yosilal amorretic ti te nacajtic ta jot uc'um Jordane. Tal 

stsacoxuc ta pleito, pero vu'un laj cac'boxuc ta ac'obic, jech laj atsalic, laj avich'beic o 

comel li yosilalique. 

9Ts'acal ilic li Balac, ja' li ajvalil yu'un moabetique, tal scontrainoxuc, xchi'uc la stac 

ta iq'uel li Balaam, ja' li xnich'on Beore, yu'un ac'o sc'anboxuc c'usi chopol ta atojolic. 

10Pero li vu'une muc xcac' spas jech li Balaame. Ja' no'ox laj cac' ti ac'o sc'anboxuc 

bendición ta atojolique, jech colem lacomic cu'un. 

11Jech lajelovic tal ta jot uc'um Jordán; lac'otic c'alal ta Jericó. Pero li boch'otic te 

nacajtic ta Jericoe la scontrainoxuc. Jech noxtoc la scontrainoxuc li amorretic, 

ferezetic, canaanetic, hetetic, gergesetic, hevetic xchi'uc jebusetique. Pero vu'un laj 

cac'boxuc ta ac'obic. 

12Jech noxtoc li chib ajvalil yu'un amorretique, muc vo'ocoxuc laj atsalic ta espada ta 

flecha. Vu'un jtuc la jtac tal muc'ta xi'el;, jech ijatovic batel ta anil ti c'alal mu'yuc 

to'ox chac'otique. 

13Vu'un laj cac'boxuc avosilic ti muc vo'ocoxuc laj avabtelinique, xchi'uc laj 

cac'boxuc muc'tic lumetic ti muc vo'ocoxuc laj apasique, jech te xa nacaloxuc. Te xa 

chatulbeic sat li ts'usube xchi'uc li olivaetic ti muc vo'ocoxuc ats'unbenique’, xi li 

Muc'ul Diose —xut xchi'iltac li Josuee. Jech to laj yal li Josuee: 

14—Ja' yu'un ich'ic me ta muc' li Muc'ul Diose; scotoluc avo'nton tunanic yu'un. 

Comtsanic o yich'el ta muc' li yantic diosetic ti ja' itunic yu'un jmoltotactic ta vo'one 

c'alal te nacalic ta ti' uc'um Éufrates xchi'uc ta Egiptoe. Ja' tunanic o yu'un li Muc'ul 

Diose. 

15Yan me mu xac'an ja' xatunic yu'un li Muc'ul Diose, t'ujic ta ora boch'o chac'an 

chatunic yu'un. Me ja' chac'an chatunic yu'un ec li diosetic ti itunic yu'un jmoltotactic 

ta vo'one te ta jot uc'um Eufratese, o me ja' chac'an chatunic yu'un sdiosic li amorretic 

ti nacal ta avosilalique. Yan li vu'un jchi'uc cajnil jnich'nabe ja' no'ox chituncutic o 

yu'un li Muc'ul Diose —xi. 

16Jech itac'ov scotolic: —Mu xc'ot ta pasel ta jcomtsancutic li Muc'ul Diose, ti ja' 

chbat tuncuncutic yu'un yantic diosetique. 

17Yu'un li Muc'ul Dios cu'untique ja' la sloq'uesutic tal ta Egipto xchi'uc li 

jmoltotactic ti bu to'ox tiq'uilutic ta mozoile. Ja' laj yac' quiltic ep muc'tic sq'uelubiltac 

stsatsal, xchi'uc ja' la xchabiutic tal ta be ti buyuc no'ox lijxanovutic tal, lijelovutic tal 

ta yantic lumetique. 

18Xchi'uc ja' la snutsbutic loq'uel ta jtojoltic scotol li yajvaltac lumetique xchi'uc li 

amorretic ti li' to'ox nacajtique. Ja' yu'un li vu'uncutique ja' no'ox chituncutic yu'un ec 

li Muc'ul Diose yu'un ja' Dios cu'untic —xiic. 



447 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

19Li Josuee jech laj yalbe: —Mu xu' avu'un chatunic yu'un li Muc'ul Diose. Yu'un li 

Diose bats'i tuc' yo'nton; it'ix yo'nton me yan boch'o chquich'tic ta muq'ue. Mu sts'ic 

yu'un li atoyobbailic ta stojole, xchi'uc li amulique. 

20Me chacomtsanic li Muc'ul Diose, me ja' chatunic yu'un yan diosetique, chlic 

yac'boxuc tal c'usitic chopol, xchi'uc chayulesoxuc acotolic, ac'o me puru lec to'ox 

c'usi la spasboxuc —xut. 

21Jech itac'ovic: —Mu xc'ot ta pasel jech. Ja' no'ox chituncutic yu'un li Muc'ul Diose 

—xiic. 

22Jech laj yal noxtoc li Josuee: —Vo'oxuc testigooxuc atuquic, yu'un atuc laj at'ujic ti 

ja' chatunic yu'un li Muc'ul Diose —xut. —Jech, vu'uncutic testigoun jtuccutic —xiic. 

23Jech laj yal li Josuee: —Pero loq'uesic scotol li yan diosetic te oy ta atojolique. 

Scotoluc avo'nton te oyanic o ta stojol li Muc'ul Dios yu'un Israele —xut. 

24Jech itac'ovic: —Ja' no'ox chituncutic o yu'un li Muc'ul Diose; ja' no'ox ta 

jch'unbecutic li c'usi chale —xiic. 

25Li Josuee te no'ox ta sc'ac'alil oy c'usi la xchapanic xchi'uc scotol li xchi'iltac te ta 

Siqueme; laj yac'be lec sna'ic li mantaletique, xchi'uc li chanubtaseletic yu'un Diose. 

26Xchi'uc la sts'iba comel te ta svunal li mantaletic yu'un Diose. La stam jbej muc'ta 

ton; la sva'an ta yolon tulan te ta sts'el li ch'ulna pasbil ta nucule. 

27Jech lic yalbe scotol li xchi'iltaque: —Li ton li'i ja' testigo chcom cu'untic ta sventa 

scotol li c'usitic laj yalboxuc Muc'ul Diose. Ja' testigo chcom avu'unic yu'un jech mu 

xa'epalc'opojic ta stojol li Dios cu'untique —xut. 

28Li Josuee laj yalbe ti ac'o xa suticuc batel ta snaic jujunique. 

Icham li Josuee 
(Jue 2.6-10) 

29C'alal i'ech' jayibuc c'ac'ale, icham li Josuee, ja' li yajtunel Muc'ul Diose; yich'oj 

xa'ox lajuneb svacvinic (110) jabil. 

30Te la smuquic ta yosil stuc te ta Timnat-sera ta vitsetic yu'un Efraín ti te xcom ta 

stuq'uil norte yu'un li vits Gaase. 

31Li israeletique ja' no'ox itunic o yu'un Muc'ul Dios ti c'alal cuxul li Josuee xchi'uc ti 

c'alal cuxulic ec li moletic ti laj yilic li Josuee, xchi'uc ti laj yilic scotol c'usi la spas 

Muc'ul Dios ta stojolique. 

La smucbeic sbaquil José li israeletique 

32Li sbaquiltac José ti laj yich'ic loq'uel tal te ta Egipto li israeletique te la smuquic ta 

Siquem. Ja' li yosil Jacob ti la smanbe ta cien ta sep saquil taq'uin li xnich'nab 

Hamore, ja' li stot Siqueme. Ts'acal ja' laj yich' comel smomnich'nab ec li Josee. 

Icham li Eleazare 

33C'alal icham ec li Eleazar, ja' li xnich'on Aarone, te la smuquic ta sts'ubts'ubil yosil 

xnich'on, ja' li Fineese. Ja' te ta vitsetic yu'un li Efraine. 

Jueces 

Jueces 1 

Li Judá xchi'uc Simeone la xchuquic li Adoni-bezeque 

1C'alal chamen xa'ox li Josuee, li israeletique lic sjac'beic Muc'ul Dios boch'o 

jchopucal ba'yuc chbat spas pleito yu'unic xchi'uc li canaanetique. 

2Jech itac'batic yu'un li Muc'ul Diose: “Ja' ba'yuc chbatic li boch'otic liquemic ta 

Judae yu'un ja' cac'ojbe ta sc'obic li banamil le'e”, xi. 

3Ja' yu'un li jchop liquemic ta Judae jech laj yalbeic li jchop liquemic ta Simeone, ja' 

yits'inab no'ox sbaic: “Bat coltauncutic ta spojel li banamil ti sc'oplal chquich'cutique, 

jech chbat jcoltaotcutic ta spojel ec li banamil bu chavich'ique”, xutic. Jech la xch'unic 

batel li jchop liquemic ta Simeone, 

4-5jech ibatic xcha'chopalic. Li Judae i'ac'bat ta sc'obic yu'un Muc'ul Dios li 

canaanetique xchi'uc li ferezetique. La smilic comel lajunmil (10,000) viniquetic te ta 

Bezec. Te la staic noxtoc ta Bezec li Adoni-bezeque, pero ijatov batel. 

6La snutsic batel, la xchuquic; la sc'ocanbeic sme' sc'ob xchi'uc sme' yacan. 

7Li Adoni-bezeque jech laj yal: “Li vu'une ja' jech la jc'ocanbe sme' sc'ob, sme' 

yacanic lajuneb xchanvinic (70) ajvaliletic ec; laj cac'be stamic xch'uch'ulil jve'el ta 

yolon jmexa. Ti c'u x'elan la jpase, ja' jech chispacbun ec li Diose”, xi. Jech te laj 

yiq'uic batel ta Jerusalén; te icham o. 

Ja' smelol c'alal i'och ta sc'obic Jerusalén xchi'uc Hebrón li Judae 

8Li boch'otic liquemic ta Judae bat spojic li Jerusalene; laj yich'ic o comel. La 

smilbeic ta espada scotol li yajvale, xchi'uc laj yac'beic comel sc'ac'al li lume. 

9Ts'acal bat stsalic noxtoc li canaanetic te nacajtic ta toyolaltic ta yosilal Néguev 

xchi'uc ta stenlejaltique. 

10Xchi'uc bat stsalic noxtoc li canaanetic te nacajtic ta Hebrón ti Quiriat-arba to'ox 

sbie. La smilic comel li Sesai, Ahimán, xchi'uc Talmaie. 

La stsal lum Debir li Otoniele jech laj yic' o li Acsae 
(Jos 15.15-19) 

11Ts'acal bat smilic noxtoc li boch'otic te nacajtic ta Debire, ja' li Quiriat-sefer to'ox 

sbie. 

12Jech ono'ox yaloj li Calebe: “Li boch'o chbat stsal li lum Debire, ta xcac'be yic' li 

jtseb Acsae”, xi. 

13Li boch'o ay stsale ja' Otoniel, xnich'on Cenaz; ja' xnich'on xc'ox its'in li Calebe. Ja' 

yu'un li Calebe ja' laj yac'be o yic' li stseb Acsae. 

14C'alal yu'un xa'ox chic' batel li yajnile, li Otoniele laj yalbe yajnil ti ac'o sc'anbe 

jutebuc yosil li stote. Jech iyal ta sburo li tsebe. Li Calebe jech la sjac'be li stsebe: —

¿C'usi apas? —xut. 

15—Yu'un oy c'usi ta jc'an chavac'bun. Yu'un avac'ojbun xa ono'ox li Negueve; ac'bun 

noxtoc li nio'etic tee —xut. Jech li Calebe laj yac'be li nio'etic ta cajal xchi'uc ta olone. 

Li jchop liquemic ta Judá xchi'uc ta Benjamine la spojic to batel yan yosilic 

16Li xnich'nab queneo vinic, ja' li smuni' Moisese, iloq'uic batel ta lumetic ti xantic 

sbie; ja' la xchi'inic batel li jchop liquemic ta Judae. Te ibatic ta xocol banamil yu'un li 

Judá te ta stuq'uil sur yu'un Arade. Jech te icom naquiicuc scotolic. 

17Li jchop liquemic ta Judá xchi'uc ta Simeón ti xchi'il no'ox sbaic ta voq'uele bat 

stsalic li canaanetic te nacajtic ta Sefate; laj yulesic o comel. Li lum tee Horma laj 

yac'beic sbi. 

18Li Judae laj yich'ic noxtoc li lum Gaza xchi'uc yosilale, xchi'uc li Ascalón xchi'uc 

yosilale, xchi'uc li Ecrón xchi'uc yosilale. 

19Li Judae te chi'inbil yu'un li Muc'ul Diose, jech ivu' yu'un la stsalic li boch'otic te 

nacajtic ta vitsetic ta toyolaltique. Ja' xa no'ox muc stsal yu'unic li boch'otic te nacajtic 

ta stenlejaltique yu'un oy lec scaretaic pasbilic ta stsatsal taq'uin. 

20Li Calebe ja' laj yich' li Hebrone yu'un jech ono'ox yaloj comel li Moisese. Ja' yu'un 

li Calebe la snuts loq'uel li oxib xnich'nab muc'ta vinic Anaque. 

21Pero li jchop liquemic ta Benjamine muc xu' yu'unic la snutsic loq'uel te ta Jerusalén 

li jebusetic te nacajtique. Ja' yu'un te la xchi'inic o ta naclej. Yoquel te xchi'inojic o ta 

naclej ta Jerusalén c'alal to tana. 

Ja' smelol c'alal bat spojic Betel li smomnich'nabtac Josee 

22Li smomnich'nabtac Josee imuyic batel ta Betel, te chi'inbilic yu'un li Muc'ul Diose. 

23Ba'yuc la staquic batel boch'o chbat sq'uel c'u x'elan li lum Betele, ja' li Luz to'ox 

yan sbie. 

24Li boch'o ibatique laj yilic jun vinic te iloc' tal ta lum, jech laj yalbeic: “Ac'bun 

quilcutic c'u x'elan xu' chij'och ta yut li lume. Me chavac'bun quilcutique, ta 

xajc'uxubinotcutic”, xutic. 

25Jech li vinique laj yac' ta ilel c'u x'elan xu' ch-ochic ta yut lum, jech la smilic comel 

ta espada scotol. Yan li vinique la scoltaic batel xchi'uc yajnil xnich'nab. 

26Te ibat ta yosilal Hetetic; te la spas jun lum. Luz laj yac'be sbi. Ja' jech sbi o c'alal to 

tana. 

Muc xu' yu'unic stsalel yajvaltac banamil li Manasés xchi'uc Efraine 

27Li jchop liquemic ta Manasese muc xu' yu'unic stsalel li lum Bet-seán, Taanac, Dor, 

Ibleam, Meguido, xchi'uc li tsobtsobnaetic yu'un jujun lume. Ja' yu'un te la xchi'inic ta 

naclej li canaanetique. 

28Pero c'alal itsatsub lec yo'ntonic li israeletique, laj yaq'uic persa ti ac'o abtejicuc 

tsots yu'unic li canaanetique, pero muc xu' yu'un la snutsic loq'uel. 

29Jech noxtoc li jchop liquemic ta Efraine muc xu' yu'un la snutsic loq'uel ta Gezer li 

canaanetic te nacajtique, jech te nacajtic icom xchi'uquic. 

Ja' smelol ti muc xu' yu'unic snutsel loq'uel yajvaltac yosilic li yantic israeletique 

30Li jchop liquemic ta Zabulone muc xu' yu'unic snutsel loq'uel li canaanetic te 

nacajtic ta Quitrón xchi'uc ta Naabale, jech te nacal icom xchi'uquic. Ja' no'ox laj 

yac'beic tsots yabtelic. 

31-32Jech ec li jchop liquemic ta Azere muc xu' yu'unic snutsel loq'uel li canaanetic te 

nacajtic ta Aco, ta Sidón, ta Ahlab, ta Aczib, ta Helba, ta Afec, xchi'uc ta Rehobe. Ta 

sventa ti muc xu' yu'unic snutsel loq'uele, jech te nacal icom xchi'uquic. 

33Jech ec li Neftalie muc xu' yu'unic snutsel loq'uel noxtoc li canaanetic te nacajtic ta 

Bet-semes xchi'uc ta Bet-anate. Jech te nacajtic icom xchi'uquic; ja' no'ox laj yac'beic 

tsots yabtelic. 

34Li amorretique la snutsic batel c'alal to ta vitsetic li jchop liquemic ta Dane; muc 

xaq'uic yalicuc tal ta stenlejaltic. 

35Ja' yu'un li amorretique ja' te icom naquiicuc o ta Heres, ta Ajalón xchi'uc ta 

Saalbim. Pero c'alal itsatsub lec yo'ntonic li smomnich'nabtac Josee, lic yaq'uic persa 

ti ac'o abtejicuc tsots yu'unic li amorretique. 

36Li sts'aquic xchi'uquic amorretique te xlic ta ch'utch'ut vits yu'un Acrabim c'alal to 

ta Sela, xmuy batel c'alal to ta cajal. 

Jueces 2 

I'ay c'opanaticuc yu'un Muc'ul Dios te ta Boquim li israeletique 

1Li j'almantal yu'un Muc'ul Diose iloc' ta Gilgal; ibat ta Boquim, jech laj yalbe li 

israeletique: “Vu'un laj loq'uesoxuc tal ta Egipto; laj quic'oxuc tal li' ta banamil yo' bu 

calojbe ono'ox li amoltotaquic ta vo'onee. Jech laj calbe: ‘Mu'yuc ta jsoques c'usi 

jchapanoj ta atojolic, 

2me mu'yuc c'usi chachapan achi'uquic li cristianoetic li' nacajtic ta avosilalique. Ja' 

tsc'an vo'oxuc chajinesbeic li scajleb smoton sdiosique’, xcutic ono'ox. Pero li 

vo'oxuque muc xach'unbicun li c'usi calojboxuque. Q'uelavilic li c'usi laj xa apasique. 

3Ja' yu'un li' ta orae jech chacalboxuc ava'yic: Mu'yuc ta jnuts loq'uel li' ta atojolic li 

cristianoetic ta lumetic ti li' to nacajtique. Li stuquic xchi'uc li diosetic yu'unique, ja' 

chtun sventa ayacubilic yu'un ac'o lajanic ta lo'lael yu'unic”, xi. 

4C'alal jech i'albatic yu'un yaj'almantal Muc'ul Dios scotol li israeletique, scotolic 

x'avetic liquel ta oq'uel. 

5Ja' yu'un Boquim laj yac'beic sbi li banamile. Te lic smilbeic smoton li Muc'ul Diose. 

Ja' smelol c'alal icham li Josuee 
(Jos 24.29-31) 

6C'alal la sc'opanan batel scotol xchi'iltac ta israelal li Josuee, jech ta jujuntal isutic 

batel ta yosilic ti bu staojique. 

7Scotol li israeletique lec laj yich'ic ta muc' Muc'ul Dios ti c'u yepal c'ac'al cuxul li 

Josuee, xchi'uc c'alal cuxul li moletic ti laj yilic scotol li muc'tic sq'uelubiltac stsatsal 

la spas Muc'ul Dios ta stojol li israeletique. 

8Li Josué, xnich'on Nune, ja' li yajtunel Muc'ul Diose, yich'oj xa'ox lajuneb svacvinic 

(110) jabil ti c'alal ichame. 

9Te bat smuquic ta yosil stuc ta Timnat-sera te ta vits yu'un Efraín ta stuq'uil norte 

yu'un li vits ta Gaase. 

10Scotol li israeletic ti cuxulic ta yorail Josuee ichamic ec. C'alal ilic yan jc'ol alab 

nich'nabetique, muc xotquinic li Muc'ul Diose xchi'uc mu'yuc xilic c'usitic la spas 

Muc'ul Dios ta stojol li stot sme'ique. 

La scomtsanic Muc'ul Dios li israeletique 

11Ts'acal to, li israeletique chopol c'usi lic spasic ta stojol li Muc'ul Diose; ja' lic 

tunicuc yu'un li sloc'obaltac Baale. 

12Ja' la scomtsanic o li Muc'ul Dios yu'un smoltotic ta vo'one ti iloq'uesatic tal ta 

Egiptoe; ja' bat yich'ic ta muc' li yantic diosetique, ja' li diosetic yu'un cristianoetic te 

nacajtic ta spat xoconique. Jech laj yaq'uic ilinuc ta stojolic li Muc'ul Diose. 

13Ja' yu'un la scomtsanic o li Muc'ul Diose; ja' bat yich'ic ta muc' li Baal xchi'uc 

Astartee. 

14Jech tsots i'ilintaatic o yu'un Muc'ul Dios li israeletique. Li Muc'ul Diose laj yac' 

taluc j'eleq'uetic, jech ipojbatic li c'usitic oy yu'unique, xchi'uc laj yac' ochicuc ta sc'ob 

li yajcontraique, jech muc xa xu' yu'un la stsalic. 

15Buyuc no'ox iloq'uic batel ta paspleito, li Muc'ul Diose scontrainoj o, jech puru 

chopol c'usi ic'ot ta pasel ta stojolic jech chac c'u cha'al yaloj ono'ox ta jamal li Diose, 

jech la sta ep svocolic. 

16Pero li Muc'ul Diose la sa'be jchapanvanejetic yu'unic yu'un ac'o coltaaticuc loq'uel 

ta sc'ob li boch'otic la spojic c'usitic oy yu'unique. 

17Pero li israeletique muc xich'beic ta muc' sc'opic noxtoc li jchapanvanejetic 

yu'unique; ja' bat yich'ic o ta muc' li yantic diosetique. Ta ora no'ox la scomtsanic li 

lequil be bu ixanov smoltotic ta vo'one ti lec la xch'unbeic smantal Muc'ul Diose. Li 

stuquique muc jechuc la spasic. 

18C'alal la sva'an jchapanvanej jujun velta li Muc'ul Diose, lec ibat li yabtelique yu'un 

la scolta. Ti jayib c'ac'al cuxul li jchapanvanejetique, icolic loq'uel ta sc'ob yajcontraic 

li israeletique. Yu'un li Muc'ul Diose laj ya'ay ti ep x'ayetic ta scoj li tsots vocol 

xchi'uc uts'intaele, jech ic'uxubaj ta yo'nton. 

19Pero c'alal icham li jchapanvanejetic yu'unique, lic soquicuc yan velta noxtoc. 

Ech'em to no'ox chopol la spasic jech chac c'u cha'al li stot sme'ic ta vo'onee. Ja' lic 

tunicuc yu'un li yantic diosetique; lic squejan sbaic ta stojol. Me jutuc muc scomtsanic 

spasel li c'usi chopole xchi'uc li xchopol talelique. 

20Ja' yu'un li Muc'ul Diose tsots lic ilinuc ta stojolic, jech laj yal: “Ta sventa li 

cristianoetic li'i, chlaj sc'oplal o li c'usi laj jchapan ta stojol smoltotaquic ta vo'onee 

yu'un mu sc'an xch'unbicun mantal. 

21Ja' yu'un mu'yuc xa ta jnutsbeic loq'uel junuc li lumetic ti te icom yu'un Josué c'alal 

ichame”, xi. 

22Yu'un li Muc'ul Diose ja' sventa tsq'uel o yil me ja' tstamic, o me ma'uc tstamic batel 

li lequil be la stamic smoltotaquic ta vo'onee. 

23Ja' yu'un li Muc'ul Diose muc snuts loq'uel ta ora li muc'tic lumetic ti bu muc ono'ox 

xac'be ta sc'ob li Josuee, jech te laj yac' comicuc. 

Jueces 3 

Sc'oplal lumetic icomic ta Canaán banamil 

1Li'i ja' li lumetic te laj yac' comuc Muc'ul Dios sventa tspasbe o preva li israeletique. 

Ja' li israeletic ti mu'yuc to'ox voq'uemic c'alal laj yich' pojel ta pleito li Canaán 

banamile. 

2Li Muc'ul Diose te la scomtsan, yu'un chac'be yotquinic, chac'be xchanic pleito li 

israeletic ti mu'yuc yilojic paspleitoe. 

3Ja' te icomic li vo'ob banquilaletic yu'un filistaetique, xchi'uc scotol li canaanetique, 

li sidonetique, xchi'uc li hevetic ti te nacajtic ta vitsetic ta Líbano xlic ta vits Baal-

hermón xc'ot c'alal to ta Hamate. 

4Li cristianoetic le'e ja' itun yu'un Muc'ul Dios sventa tsq'uelbe o yo'nton israeletic me 

chch'unic li mantaletic yu'une. Ja' li smantaltac laj yac'be smoltotaquic ta vo'one ta 

sventa li Moisese. 

5Ja' yu'un li israeletique te inaqui xchi'uquic li canaanetique, li hetetique, li 

amorretique, li ferezetique, li hevetique, xchi'uc li jebusetique. 

6Te laj yic'be sba squerem stsebic ta jujujot, xchi'uc te lic yich'beic ta muc' li diosetic 

yu'unique. 

Li Otoniele la scolta loq'uel ta sc'ob ajvalil Cusan-risataim li xchi'iltac ta israelale 

7Li israeletique chopol c'usi lic spasic ta stojol li Muc'ul Diose; ja' lic tunicuc yu'un li 

sloc'obaltac dios Baale xchi'uc li sloc'obaltac dios Aserae. Ja' la scomtsanic o li 

Muc'ul Diose. 

8Jech li Muc'ul Diose tsots lic ilinuc ta stojol li israeletique. Jech laj yac' ochicuc ta 

sc'ob li Cusan-risataime, ja' li ajvalil ta Mesopotamiae. Jech li israeletique vaxquib 

jabil lic tunicuc yu'un li ajvalile. 

9Li israeletique lic sc'anbeic vocol li Muc'ul Diose. Li Muc'ul Diose lic st'uj jun vinic 

te ta stojolic yu'un ac'o coltaaticuc loq'uel ta sc'ob li ajvalile. Li boch'o la st'uje ja' 

Otoniel, xnich'on Cenaz. Li Cenaze ja' xc'ox its'in li Calebe. 

10Li Muc'ul Dios ti mu'yuc sbec'tale ital ta stojol li Otoniele, jech ivu' yu'un la spoj li 

xchi'iltaque. Li Otoniele iloc' batel ta pleito, li Muc'ul Diose laj yac' ti ac'o tsalatuc li 

Cusan-risataime. 

11Jech ipaj pleito cha'vinic (40) jabil te ta yosilalic; jun yo'nton icomic. Ts'acal icham 

li Otoniel xnich'on Cenaze. 

La scolta xchi'iltac ta israelal te ta Moab li Aode 

12Li israeletique lic spasic yan velta c'usitic chopol ta stojol li Muc'ul Diose. Ja' yu'un 

li Muc'ul Diose laj yac'be stsatsalic li Eglón, ja' li ajvalil ta Moabe, yu'un ac'o 

scontrain li israeletic ta scoj ti chopol c'usi la spasique. 

13Li Eglone la spas ta co'ol yo'nton xchi'uc li amonetique, li amalequetique, jech co'ol 

tal scontrainic li israeletique, xchi'uc laj yich'ic o comel li lum ti xantic sbie. 

14Jech li israeletique vaxaclajuneb (18) jabil itunic yu'un li Eglone, ja' li ajvalil yu'un 

moabetique. 

15Ts'acal to lic sc'anbeic vocol li Muc'ul Diose. Ja' yu'un li Muc'ul Diose lic st'ujbe jun 

boch'o chcoltaatic loq'uel ta sc'ob li ajvalile. Li boch'o la st'uje ja' Aod, xnich'on Gera, 

liquem ta jchop yu'un Benjamín. Ja' jun vinic ta sts'et sna' x'abtej. Li israeletique oy 

jun velta la stacbeic batel spatanic li Eglone; ja' la stacbeic batel li Aode. 

16Li Aode oy spasoj jun espada lec cha'jot ye, jutuc mu sta o'lol metro snatil; la xch'ic 

batel ta xch'ut ta yut sc'u' ta stuq'uil sbats'ic'ob. 

17Jech ibat yac'be Eglón li patan yich'oj batele. Li Eglone lec muc', yu'un toj juben. 

18C'alal laj yac'be comel li spatanique, li Aode iloq'uic tal xchi'uc li xchi'iltaque. 

19C'alal ic'otic yo' bu oy sloc'obaltac sdiosic te ta nopol Gilgale, li Aode isut batel ta 

stojol li Eglone, jech c'ot yalbe: —Ajvalil, oy c'usi ta jc'an chacalbot, pero atuc no'ox 

ta jc'an chacalbot —xut. Li ajvalile lic yalbe li boch'otic te ch-abtejic yu'un ti ac'o 

ch'anxiicuque xchi'uc ti ac'o loq'uicuc batel jliqueluque. 

20Li Aode stuquic xa te oyic xchi'uc Eglón ta jun scuarto ti siquet no'ox ta yorail 

q'uepelaltique. Jech inopaj batel ta stojol, jech laj yalbe: —Li a'yej quich'ojbot tale, 

ajvalil, ja' liquem tal ta stojol Dios —xut. C'alal laj ya'ay li Eglone, iva'i ta ora. 

21Pero li Aode lic sloq'ues ta ora ta sts'etc'ob li espada ch'iquil batel ta xch'ut ta 

stuq'uil sbats'ic'obe; la spajbe ochel ta xch'ut li Eglone. 

22Toj yipal la spajbe batel. Ma'uc no'ox i'och ti c'u snatile; i'och c'alal ta yoc. Ti c'u 

snatil li espadae, muc xvinaj bu mucul ic'ot ta scoj ti toj jubene. Jech te mats'al la 

scomtsan o li Aode. 

23Li Aode la sbaj lec comel li ti'nae; li stuque iloc' batel ta ventana. 

24C'alal loq'uem xa'ox batel li Aode, italic li smozotaque; lec bajal vul staic li sti' 

cuartoe. La snopic ti sbajoj lec li cuarto yu'un batem ta ch'aybaile. 

25C'alal jal xa la smalaique, lic lo'ilajuc yo'ntonic ta sventa ti mu'yuc bu tsjam o li sti' 

scuartoe. Jech laj yich'ic tal li llavie; la sjamic li cuartoe. Ja' to laj yilic te mochol ta 

lum li yajvalique, chamen xa. 

26C'alal te to ijalijique, li Aode ijatov tal ta ora. Te ijelov tal yo' bu oy sloc'obal 

sdiosique; te bat snac' sba ta Seirat. 

27C'alal te xa'ox ochem ta Seirat li Aode, lic sjupan xcachu te ta vits yu'un Efraín. Jech 

scotol israeletic iyalic batel; ja' ba'yucbe ibat yu'unic li Aode. 

28Li Aode jech laj yalbe li xchi'iltaque: “Ts'aclinicun me, yu'un li Muc'ul Diose laj xa 

yac'butic ta jc'obtic li cajcontratique, ja' li moabetique”, xut. Jech la sts'aclinic batel; te 

ic'otic ta ti' uc'um Jordán ta yosilal Moab. Me junuc mu'yuc boch'o laj yac' jelovicuc 

tal ta jot uc'um. 

29C'alal jech orae, laj van smilic lajunmiluc (10,000) moabetic li israeletique; ja' la 

smilic li soldadoetic ti lec xu' yu'unique, ti lec tsots yo'ntonique. 

30Ja' jech icolic loq'uel ta sc'ob ajvalil yu'un Moab li israeletique yu'un ivu' yu'unic 

stsalel. Chanvinic (80) jabil la xcux yo'ntonic ta paspleito; jun yo'ntonic icomic. 

Li Samgare la scolta loq'uel ta sc'ob filistaetic li israeletique 

31Ts'acal ilic yan jpojvanej yu'unic li israeletique, ja' Samgar sbi; ja' xnich'on Anat. Ja' 

la smil vaquib ciento (600) filista viniquetic ta stijubil vacax. Ja' jech la scolta ec li 

xchi'iltac ta israelale. 

Jueces 4 

Li Débora xchi'uc Baraque lec ivu' yu'unic pleito 

1C'alal chamen xa'ox li Aode, li israeletique lic spasic yan velta c'usitic chopol ta 

stojol li Muc'ul Diose. 

2Ja' yu'un li Muc'ul Diose lic yac' ochicuc ta sc'ob ajvalil Jabín, ja' li canaán vinic 

ochem ta ajvalilal ta lum Hazore. Li banquilal soldado yu'une Sísara sbi; te nacal ta 

Haroset-goim. 

3Li ajvalil Jabine oy baluneb ciento (900) ta cot scareta pasbil ta tsatsal taq'uin. Li 

israeletique jtob (20) xa'ox jabil i'ochic ta sc'ob li ajvalile; tsots uts'intael laj yich'ic. 

Ts'acal to lic sc'anbeic vocol li Muc'ul Diose yu'un ac'o coltaaticuc. 

4Ja'o ochem ta pasmantal yu'un israeletic jun ants Débora sbi; ja' j'alc'op yu'un Dios. 

Ja' yajnil jun vinic Lapidot sbi. 

5Li Deborae nopen xa'ay te chbat chotluc ta yolon jtec' xan (li xane, ja' “xan yu'un 

Débora”, xi sbi) ta vitsetic yu'un Efraín; ja' cacal ta o'lol yu'unic li Ramá xchi'uc 

Betele. Li israeletique te chbatic ta stojol ti c'alal tsc'anic chapanele. 

6Li Deborae oy jun velta la stac ta iq'uel jun vinic Barac, xnich'on Abinoam, te nacal 

ta lum Cedes ta yosilal Neftalí. Jech laj yalbe: —Li Muc'ul Dios, ja' li Dios yu'un 

Israele, jech chayalbot: ‘Batan te ta vits Tabor; tsobo batel lajunmiluc viniquetic 

liquemic ta Neftalí xchi'uc ta Zabulón. 

7Vu'un ta xquic' tal te ta bevo' Cisón li Sisarae, ja' li banquilal soldado yu'un Jabine. 

Te ta xtal xchi'uc scareta xchi'uc yajsoldadotac. Pero vu'un ta xcac'bot ta ac'ob’, 

xayutot li Diose —xut. 

8Itac'ov li Baraque: —Me chabat li vo'ote, chibat ec. Yan me mu'yuc chabate, mu'yuc 

chibat ec —xi. 

9Itac'ov li Deborae: —Lec oy, ta xbat jchi'inot. Ja' no'ox muc me vo'ocot ich'bil ta 

muc' chac'ot, yu'un li Muc'ul Diose ja' chac'be ta sc'ob jun ants li Sisarae —xut. Jech li 

Deborae ibatic ta Cedes xchi'uc li Baraque. 

10Li Baraque la stsob batel ta Cedes li lajunmil (10,000) liquemic ta Neftalí xchi'uc ta 

Zabulone; ja' la sventain li Baraque. Te xchi'uquic batel li Deborae. 

11Li Heber, ja' li queneo vinique, ja' li yalab xnich'nab smuni' Moisese, te la spas 

scarpanaic ta stenlejaltic Zaanaim ti c'alal la svoc' sbaic xchi'uc li yantic quenetique. 

Li Zaanaime te oy ta nopol Cedes. 

12Li Sisarae laj ya'ay ti te xa chmuyic batel ta vits Tabor li Baraque. 

13Jech lic stsob ta ora li baluneb ciento (900) ta cot scareta pasbil ta tsatsal taq'uine 

xchi'uc scotol li yajsoldadotaque. Te iliquic tal ta Haroset-goim c'alal to ta bevo' 

Cisón. 

14Li Deborae jech laj yalbe li Baraque: —Tsotsan me, yu'un ja' xa sc'ac'alil chayac'bot 

ta ac'ob Muc'ul Dios li Sisarae. Li Muc'ul Diose ja' ba'yucbe ta xbat yu'unic li 

avajsoldadotaque —xut. Li Baraque iyalic batel ta vits Tabor xchi'uc li lajunmil 

(10,000) yajsoldadotaque. 

15Li Muc'ul Diose la stic'be xi'el ta stojolic c'alal ta yajsoldadotac, xchi'uc c'alal ta 

caretaetic yu'un li Sisarae. C'alal ic'ot li Baraque, iyal ta anil ta scareta li Sisarae; 

ijatov batel ta yacan. 

16Pero li Baraque la snuts batel c'alal to ta Haroset-goim li soldadoetic xchi'uc 

scaretaique. La smilbe comel scotol li yajsoldadotac Sisarae; me junuc mu'yuc cuxul 

icom. 

17Pero li Jabine co'ol ono'ox yo'nton xchi'uc li xnich'nabtac Heber, ja' li queneo 

vinique. C'alal ijatov batel ta anil li Sisarae, te ic'ot ta sna Jael, ja' li yajnil Hebere. 

18Li antse iloc' snup ta be, jech laj yalbe: —Li' xatale Cajval, li' xatale; mu xaxi' —

xut. Li Sisarae i'och ta anil. Li Jaele la snac' lec; la smac ta jlic poc'. 

19Li Sisarae jech laj yal: “Ac'bun jutebuc ava'al cuch' yu'un toj taquin co'nton”, xut. Li 

antse lic sjam li yav ya'al pasbil ta nucule, nojem ta ya'lel xchu' vacax; laj yac'be 

yuch'. Ts'acal lic smac lec. 

20Li Sisarae jech laj yal: —Te oyan ta ti'na. Me oy boch'o itale, me la sjac'bot me oy 

boch'o li' oy ta yut anae, albo ti mu'yuque —xut. 

21Li Sisarae solel luben ta xanubal, jech i'och svayel, pero toj pim ibat li svayele. Ja' 

yu'un li Jaele lic stsac jun smarzu xchi'uc jch'ix te' lec ts'ubts'ub sni' sventa snituoj o 

scarpana. Nacasta i'och batel yo' bu oy li Sisarae. La spajbe ochel ta sjol; toj jelovel 

c'alal ta banamil, jech icham o. 

22C'alal ic'ot ta st'unel li Baraque, li Jaele iloc' snup ta be ta ora jech laj yalbe: —La' 

me, chacac'bot avil li boch'o chat'une —xut. I'och batel ta yut carpana li Baraque; ja' 

to laj yil te mochol ta lum li Sisarae, chamen xa, te pajal ta sjol li te'e. 

23Li Muc'ul Diose ja'o yorail te la sbic'tajesbe sc'oplal ta stojol israeletic li Jabine, ja' 

li ajvalil yu'un canaanetique. 

24Ja' yu'un li israeletique itsatsub lec yo'ntonic ta scontrainel li ajvalil Jabine, jech ivu' 

yu'un laj yulesic o. 

Jueces 5 

Iq'uejin Débora xchi'uc Barac 

1C'alal ja'o jech orae, ja'o te iq'uejin li Débora xchi'uc Baraque, ja' li xnich'on 

Abinoame. Jech chal li sq'ueojique: 

2“Ta sventa ti oy boch'o lec chapal sventa pleito yu'unic li israeletique, xchi'uc ta 

sventa ti oy boch'o xu' yu'un tsva'an sba ta pleitoe, jech ac'o ich'atuc ta muc' li Muc'ul 

Diose. 

3Ajvaliletic, a'ibicun jc'op; banquilaletic, a'yic c'usi chcal. Li' ta jq'uejinta li Muc'ul 

Diose. Li' chiq'uejin yu'un li Muc'ul Dios, ja' li Dios yu'un Israele. 

4“Muc'ul Dios, c'alal laloc' tal ta Seire, c'alal labat ta yosilal edometique, inic li 

banamile; iyal tal vo' ta vinajel. Iyalan tal ya'lel li toquetique. 

5Vo'ot Muc'ul Dios, Dios yu'un Israel, vo'ot ta aventa inic li vitsetique; vo'ot ta aventa 

inic li vits Sinaie. 

6C'alal yorail cuxul li Samgar, xnich'on Anate, xchi'uc c'alal yorail cuxul li Jaele, li 

jxanubaletique la scomtsanic ta anil li bee; ja' la stamic batel li chucul bee. 

7Li tsobtsobnaetic yu'un Israele, mu'yuc yajval icom. Ja'o lilic ec li vu'une; vu'un li 

Deboraune; vu'un me'il yu'un Israel lic'ot. 

8“C'alal la sa'ic yan diosetic yu'unique, te tsacbilic o ta pleito. Me junuc smaquic, me 

junuc lanza, muc xvinaj te ta stojol li cha'vinic ta mil (40,000) israeletique. 

9“Te oy co'nton ta atojolic, vo'oxuc li banquilaloxuc yu'un Israele, xchi'uc ta stojol li 

jchi'iltic ti ta yutsil yo'nton icoltavan ta pleitoe. Ich'ic ta muc' acotolic li Muc'ul Diose. 

10“C'opojanic vo'oxuc jc'ulejetic ti cajaloxuc ta saquil buroe, xchi'uc vo'oxuc ti 

chachapanvanique, xchi'uc vo'oxuc ti abul abaic jxanubaloxuc no'oxe. 

11Alic te ta o'lol uch'um vo'altic, tijic li taq'uinetique. Alic ti ja' jtsalvanej li Muc'ul 

Diose, alic ti ja' ivu' yu'unic li jnaclumetic ta Israele. 

12“Débora, julovan, lican; lican, q'uejintao junuc q'ueoj. Vo'ot Barac, xnich'on 

Abinoam, lican; ic'o batel li jchuqueletic avu'une. 

13“Jech iliquic batel li israeletic te to comenique; bat scontrainic li boch'otic toj 

ech'em stsatsalique. Liyalcutic batel jchi'uc li soldadoetic yu'un Diose, bat 

jcontraincutic li jpaspleitoetique. 

14Oy jun chib soldadoetic liquemic ta Efraín iyalic batel ta yosilal Amalec; ja' te nabal 

batel ta spatic li svinictac Benjamine. Ja' iyal batel banquilaletic yu'un li Maquire; ja' 

iyal batel jpasmantaletic yu'un li Zabulone. 

15Li banquilaletic yu'un Isacare ja' la xchi'inic batel li Deborae. Li Isacare ja' 

scoltaubbailtac li Baraque; ja' la xchi'inic batel ta stenlejaltic. “Me oy viniquetic 

liquemic ta Rubén ti lec tsots yo'ntonique, 

16¿c'u yu'un te icomic ta yavilic, c'u yu'un te no'ox yabinojic tspiubta xchijic li 

jchabichijetique? Li boch'otic liquemic ta Rubene oy ep viniquetic ti mu sc'an stic' 

sbaique. 

17“Li Galaade te icomic ta jot uc'um Jordán. Li Dane te icomic xchi'uc li barcoetique. 

Li Asere te icomic ta ti'nab; muc xa stotsic o yo' bu scotleb li barcoetique. 

18Li Zabulón xchi'uc Neftalie, sq'uelanoj sbec'talic ta milel te ta toyol vitsetic. 

19“Jech italic li ajvaliletique, tal spasic pleito ta Taanac ta nopol vo'etic ta Meguido. 

Li ajvaliletic ta Canaane lec chapalic tal ta sventa pleito, pero me jutuc muc staic batel 

sc'ulejalic. 

20C'alal ta vinajel la spasic tal pleito li c'analetique; li c'analetique te to ta yavilic la 

scontrainic tal li Sisarae. 

21Imesatic batel scotolic yu'un li bevo' Cisone, ja' li poco' bevo' Cisone. ¡Vu'un la 

jmich'be ta sbe yiq'uic li boch'otic toj tsotsique! 

22“Xc'ojlajet no'ox tal svoy li ca'etique; xc'uletic no'ox ta anil li muc'tic ca'etique. 

23Li yaj'almantal Muc'ul Diose jech laj yal: ‘Ac'o taluc tsots vocol ta stojol li Meroze 

xchi'uc li jnaclumetic tee.’ Yu'un muc xtalic ta scoltael li Muc'ul Diose; muc xtal 

scoltaic ta scontrainel li tsatsal cristianoetique. 

24“Ac'o lecuc sc'oplal ta scotol antsetic li Jaele, ja' li yajnil Heber Ceneo vinique. Ac'o 

lecuc sc'oplal yu'un li antsetic te ta carpanaetique. 

25Li Sisarae vo' no'ox la sc'an, pero li Jaele lequil ya'lel xchu' vacax laj yac'. Ta jun 

lequil muc'ta taza laj yac'be li ya'lel xchu' vacax ti lec xa spatoj sbae. 

26Ja'o la stsac ta sts'etc'ob jch'ix te'. Ja' ta sbats'ic'ob la stsac smarzu; ja' la spajbe ochel 

ta sjol li Sisarae. La svombe ochel li sjole. 

27Smutsoj yacan iyal ta lum; la xot sba yu'un xc'uxul. Ti bu iyal ta lume te mochol 

icham o. 

28“Li sme' Sisarae ep laj yat yo'nton. Inach'i loq'uel ta ventana, jech laj yal: ‘¿C'u 

yu'un ti ijalij xa xchi'uc li caretaetic yu'une? ¿C'u yu'un ti ipaj yacan li scareta sventa 

pleitoe?’, xi. 

29Itac'bat yu'un jayibuc stsebetic ti lec bijique. Jech laj yalic: 

30‘Yu'un ta svoq'uilanbe sbaic c'usitic la staic ti c'alal itsalvanic ta pleitoe. Jun, o me 

chib tseb chiq'uic jujunic. Li c'u'iletic ti c'upil sba sbone ja' yu'un li Sisarae. Ja' li c'u'il 

ti ep ta chop scape; ja' sventa tsts'ot o snuc' li boch'o itsalvane’, xi. 

31“Ja' jech chavules scotol avajcontra, vo'ot li Muc'ul Diosote. Pero li boch'o 

chasc'anote ac'o yac' xojobal jech chac c'u cha'al lec xojoban li c'ac'ale”, xi li 

sq'ueojique. C'alal i'ech' scotol le'e, cha'vinic (40) jabil ipaj pleito te ta yosilalic. 

Jueces 6 

I'ic'at yu'un Dios li Gedeone 

1Pero li israeletique lic spasic yan velta c'usitic chopol ta stojol li Muc'ul Diose. Jech 

li Muc'ul Diose laj yac' ochicuc ta sc'ob madianetic vucub jabil. 

2Li madianetique tsots lic yac'beic svocol li israeletique. Jech li israeletique lic xi'icuc 

yu'un li madianetique, lic snac' sbaic ta vitsetic, ta nailch'enetic ti bu vocolic ta sa'ele. 

3Li israeletique oy ono'ox c'usitic sts'unojic, pero li madianetic, li amalequetic, xchi'uc 

li cristianoetic te nacajtic ta stuq'uil sloq'ueb c'ac'ale tal slajesic scotol. 

4Te la spas scarpanaic ta yosil li israeletique. La slajesic scotol li c'usitic sts'unojic 

c'alal to ta yosilal Gazae. Solel mu'yuc c'usi la scomtsanic sventa tsve'ic li israeletique, 

xchi'uc mu'yuc c'usi tsve' xchijic, xvacaxic, xchi'uc sburoic. 

5Yu'un italic xchi'uc scotol xvacaxic, xchijic, xchi'uc scarpanaic. Bats'i ep italic jech 

chac c'u cha'al c'ulub; mu staq'uic atel xchi'uc li scamelloique. Jech ilaj yu'unic scotol. 

6Li israeletique lic pasicuc ta me'on ta scoj li madianetique. Ts'acal to lic sc'anbeic 

vocol li Muc'ul Diose. 

7C'alal la sc'anbeic vocol Muc'ul Dios israeletic ta scoj li madianetique, 

8li Muc'ul Diose la stacbe tal jun j'alc'op, jech laj yal: “Jech chal li Muc'ul Diose, ja' li 

Dios yu'un Israele: ‘Vu'un la jloq'uesoxuc tal ta Egipto banamil yo' bu tiq'uiloxuc 

to'ox ta mozoile. 

9Ma'uc no'ox la jloq'uesoxuc tal ta sc'ob li egiptoetique; la jloq'uesoxuc tal ta sc'obic 

noxtoc scotol li boch'otic laj yuts'intaoxuque. Vu'un la jnuts loq'uel ta atojolic; 

vo'oxuc laj cac'boxuc li yosilalique. 

10Laj calboxuc ti vu'un Muc'ul Diosun avu'unique, xchi'uc ti mu me xavich'ic ta muc' 

li diosetic yu'un amorretic, vo'oxuc ti te nacaloxuc ta yosilalique, pero muc 

xach'unbicun’, xayutoxuc li Diose”, xi li j'alc'ope. 

11Li j'almantal yu'un Muc'ul Diose te ital chotluc ta yolon jpets tulan te ta Ofra ta yosil 

Joás, ja' li jchop sbiic abiezeretique. Li Gedeón, xnich'on Joase, ja'o te ta xic'a strigo ta 

nac'alaltic ta yav spits'ubil ya'lel ts'usub, yu'un jech mu x'ilat yu'un li madianetique. 

12Te laj yac' sba ta ilel ta stojol li j'almantal yu'un Muc'ul Diose, jech laj yalbe: —Li' 

xchi'inojot li Muc'ul Diose, vo'ot ti lec xu' avu'une, ti oy lec stsatsal avo'ntone —xut. 

13Itac'ov li Gedeone: —Ay cajval, ti li'uc xchi'inojun li Muc'ul Dios chavale, ¿c'u 

yu'un toj ep chquich'cutic vocol ti jechuque? ¿Bu oy svu'el stsatsal li Diose? Li 

jmoltot jyame'cutic ta vo'onee jech ono'ox laj yalbuncutic: ‘Mu me xch'ay ta 

avo'ntonic ti ja' Muc'ul Dios la sloq'uesutic tal ta Egipto banamile’, xiyutuncutic. Pero 

tana li'i laj xa scomtsanuncutic li Muc'ul Diose; laj xa yac'uncutic ta sc'ob li 

madianetique —xut. 

14Li Muc'ul Diose la sq'uelbe lec sat li Gedeone, jech laj yalbe: —Bat tuneso li 

atsatsal cac'ojbote. Bat coltao loq'uel ta sc'ob madianetic li achi'iltac ta israelale. 

Vu'un jtuc chajtacot batel —xut. 

15Itac'ov li Gedeone: —Ay Cajval, ¿c'u x'elan xu' ti vu'un ta jcolta li jchi'iltaque? 

Q'uelavil, li jchop jbicutic ti liquemuncutic ta Manasese, vu'uncutic toj me'onuncutic, 

xchi'uc vu'un its'inalun te ta jnacutic noxtoc —xut. 

16Itac'ov li Muc'ul Diose: —Xu' avu'un, yu'un vu'un chajchi'inot batel. C'alal chc'ot 

amil li madianetique, ja' no'ox jech chac c'u cha'al jun vinic chava'ay —xut. 

17Itac'ov li Gedeone: —Ta jc'anbot vocol ta atojol. Me ta melel ti c'uxun ta avo'ntone, 

ac'bun quil senyail me vo'ot ti chac'opanune. 

18Mu to me xabat. Chbat quich'bot tal amoton; chvul cac'bot ta atojol —xut. Itac'ov li 

Diose: —Lec oy, li' chajmalaote —xut. 

19Ibat li Gedeone, bat smeltsan tal jcot tentsun xchi'uc pan mu'yuc yich'oj svolesubil 

xch'ut; ja' jtob (20) kilo arina yich'oj. Laj yich' tal ta jun unin moch li sbec'tale; yan li 

ya'lele ta jun bin laj yich' tal. Te vul yac' scotol ta yolon li te'e. 

20Li yaj'almantal Diose jech laj yalbe li Gedeone: ‘Ich'o batel li ti'bol xchi'uc li pan ti 

mu'yuc yich'oj svolesubil xch'ute, bat busano ta ba ton le'e; te xamalbe noxtoc li 

ya'lele’, xut. Li Gedeone la spas jech. 

21Li yaj'almantal Muc'ul Diose te yich'oj jch'ix snamte'. Jech la stijan sni' snamte' ta 

sba li ti'bol xchi'uc pane, jech te iloc' tal c'oc' ta ton; la xchic' li ti'bol xchi'uc pane. Li 

j'almantal yu'un Muc'ul Diose ta ora no'ox te isacch'ay batel. 

22C'alal la sna' Gedeón ti ja' j'almantal yu'un Muc'ul Dios la sc'opan sba xchi'uque, 

jech laj yal: —Ay, Cajval Muc'ul Dios, laj xa quilbe jba jsatcutic xchi'uc li j'almantal 

avu'une —xi. 

23Li Muc'ul Diose jech laj yal: —Mu me xaxi', junuc avo'nton; mu xacham o —xut. 

24Ja' yu'un li Gedeone lic spas jun scajleb smoton Muc'ul Dios. “Li Muc'ul Diose ja' 

chac' jun o'ntonal”, xi sbi laj yac'be. Li scajleb smoton Muc'ul Diose te to oy o tana ti 

bu Ofra sbi li banamil te ta lum yu'unic li jchop abiezeretique. 

25Te no'ox ta yac'ubalil li Muc'ul Diose jech laj yalbe li Gedeone: —Tsacbo jcotuc 

xvacax atot, ja' li xchibal ti vucub jabil yich'oje. Bat jinesbo li scajleb smoton Baal 

smeltsanoj atote. Ts'eto noxtoc li te' te spajoj ti spasojbe ta sloc'obal Aserae. 

26Te xapasbun scajleb jmoton ta sjol li ch'ene, vu'un li Muc'ul Diosun avu'une. Milbun 

jmotonin li xchibal vacaxe; te xachic'bun. Ja' xavac'be si'ilin li te' chats'et te spajoj 

atote —xut. 

27Jech li Gedeone laj yic' batel lajuneb smozo, bat spas jech chac c'u cha'al i'albat 

yu'un li Muc'ul Diose. Ja' no'ox ti muc ta c'ac'alticuc la spase; ta ac'ubaltic bat spas 

yu'un ta xi' yu'un li xchi'iltac ta voq'uele xchi'uc li cristianoetic te ta lume. 

28Ta yoc'omal c'alal iliquic scotol li cristianoetic te ta lume, ja' to laj yilic ti jinesbil xa 

li scajleb smoton Baale, xchi'uc ti ts'etbil xa li te' te pajajtic ta nopol ti pasbil o ta 

sloc'obal Aserae. Xchi'uc laj yilic noxtoc ti oy xa yan scajleb matanal te pasbile, 

xchi'uc ti te xa chic'bil li xchibal vacaxe. 

29Jech laj yalbe sbaic: “¿Boch'o la spas jech le'e?”, xut sbaic. C'alal ep xa la 

sjaq'uilanic, la st'unilanbeic yajvale. Ts'acal laj ya'yic ti ja' la spas li Gedeón, xnich'on 

Joase. Jech bat sc'opanic li Joase, jech laj yalbeic: 

30—Ic'o loq'uel tal li anich'one; ac'o chamuc. Yu'un la sjinesbe scajleb smoton li 

Baale, xchi'uc la sts'et noxtoc li sloc'obal Asera te pajajtique —xutic. 

31Itac'ov li Joase: —¿Me yu'un vo'oxuc chapojic li Baal ti vo'oxuc chac'opojic yu'une? 

Li boch'o tspoj li Baale ac'o chamuc c'alal muc to tsacub li osile. Me melel ja' Dios li 

Baale, ¿c'u yu'un muc spas stuc xchi'uc li boch'o ay jinesbatuc scajleb smotone? —xi. 

32Li Gedeone ja'o yorail te lic jeluc sbi, Jerobaal sbi ic'ot. Jech laj yalic: “Li Baale ac'o 

spas stuquic xchi'uc li Gedeone”, xiic. Yu'un li Gedeone ja' la sjinesbe li scajleb 

smotone. 



462 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

33Li madianetic, li amalequetic, xchi'uc li cristianoetic ta stuq'uil sloq'ueb c'ac'ale la 

stsob sbaic tal scotolic. Ijelovic tal ta jot uc'um Jordán; te vul spas scarpanaic ta 

stenlejaltic Jezreel. 

34Pero li espíritu yu'un Muc'ul Diose la sventainbe yo'nton li Gedeone, jech la sjupan 

xcachu yu'un ac'o stsob sbaic tal li jchop sbiic abiezeretique. 

35Jech noxtoc la stac ta iq'uel scotol li jchop liquemic ta Manasese, jech la stsob sbaic 

tal scotolic. Jech noxtoc la stac ta iq'uel li boch'otic liquemic ta Aser, ta Zabulón, 

xchi'uc ta Neftalie, jech scotolic la stsob sbaic tal ta stojol li Gedeone. 

36Li Gedeone jech laj yalbe li Diose: “Me ta melel ti vu'un chatunesun sventa ta jcolta 

loq'uel li jchi'iltac ta israelal jech chac c'u cha'al laj avalbune, 

37li' ta jq'ui snuculil jchij ta yav smajubil trigo. Me ja' no'ox ach'em tsacub ta job osil 

oc'om li jnucule, me ja' taquin li banamil ta spat xocone, jech ta jna' o ti vu'un chitun 

avu'un sventa ta jcolta loq'uel li jchi'iltac jech chac c'u cha'al laj avalbune”, xut. 

38Li c'usi la sc'ane, jech ic'ot ta pasel. Ta yoc'omal c'alal ilic li Gedeone, la spits' li 

snucule; jun taza inoj ta sjob osil. 

39Pero li Gedeone jech to laj yalbe li Diose: “Mu me xa'ilin ta jtojol yu'un ta to 

jc'opanot junuc velta, yu'un ta to jc'an yan junuc senyail. Ja' ta jc'an ti ja' xa no'ox ac'o 

ach'uc ta job osil li banamile; yan li jnucule taquin ac'o comuc”, xut. 

40Li Diose la spas jech noxtoc. C'alal isacub ta yoc'omale, li nucule taquin; yan li 

banamil ta spat xocone ach'em ta job osil. 

Jueces 7 

La stsal madianetic li Gedeone 

1Li Gedeón, ja' li Jerobaal yan sbie, sob iliquic xchi'uc scotol li boch'otic te xchi'inoje; 

te bat spas scarpanaic ta nopol nio' Arod. Yan li madianetique te spasoj scarpanaic ta 

stuq'uil norte ta stenlejaltic ta yoc vits More. 

2Li Muc'ul Diose jech laj yalbe li Gedeone: “Li achi'iltac avic'oje toj ep; mu xu' 

chacac'bot ta ac'ob li madianetique. Yu'un naca me chlic atoy abaic, me jech chlic 

avalic: ‘Ivu' cu'un jtuctic’, naca me xachiic. 

3Ja' yu'un albo ti ac'o suticuc batel ta snaic sob oc'om li boch'otic ta xi'ique”, x'utat. 

Jech li Gedeone lic yalbe li xchi'iltaque. Jech isutic batel ta snaic chib xcha'vinic (22) 

ta mil. Ja' xa no'ox icom lajunmil (10,000). 

4Pero li Muc'ul Diose jech laj yal: “Ep to li achi'iltaque. Ja' lec ic'o batel ta uc'um. Ja' 

te ta xcac' ta ilel senyail; te chacalbot li boch'otic xu' chavic' batele xchi'uc li boch'otic 

mu xu' chavic' batele”, xut. 

5Li Gedeone laj yic' batel ta yuch'el yoxo' li xchi'iltaque. Li Muc'ul Diose jech laj yal: 

“Li boch'otic ta xloch' ta sc'obic li vo'e, ti ta slec' no'ox ochel ta yoq'uic c'alal chuch'ic 

jech chac c'u cha'al ts'i'etique, slecoj xavac'. Li boch'o ta xquejiic ta snijan sbaic ta 

xuch'ique slecoj xavac' noxtoc”, xut. 

6Li boch'otic la xloch' no'ox ta sc'obic laj yuch'ic vo'e ja' oxib ciento (300) ta scotol. 

Li yantique la snijan sbaic laj yuch'ic li vo'e. 

7Ja' yu'un li Muc'ul Diose jech laj yalbe li Gedeone: “Li oxib ciento (300) viniquetic 

le'e, lec xu' chajcoltaoxuc o acotolic, xchi'uc xu' chatsalic o li madianetique. Li 

yantique xu' ac'o suticuc batel ta snaic”, xut. 

8Jech li Gedeone laj yalbe ti xu' xa ac'o suticuc batel ta snaic li yantic xchi'iltaque. 

Pero c'alal mu'yuc to chbatique, la stsobbe comel li sjarroique xchi'uc li xcachuique. 

Ja' xa no'ox te com xchi'in li oxib ciento (300) viniquetic t'ujbilique; te spasoj 

scarpanaic ta cajal yo' bu oyic ec li madianetic ta stenlejaltique. 

9Ta yac'ubalil jech i'albat yu'un Muc'ul Dios li Gedeone: “Lican me; yalan batel yo' bu 

oy li madianetique yu'un cac'ojbot xa ta ac'ob. 

10Me chaxi' chava'ay ti chayal batele, ic'o batel achi'in li amozo Furae, 

11bat a'yo ava'ay c'usi chalic. C'alal me laj ava'ye, te ta stsatsub o avo'nton”, x'utat. 

Jech li Gedeone iyalic batel xchi'uc smozo Fura te yo' bu oyic li yajcontraique. 

12Li madianetic, li amalequetic, xchi'uc li cristianoetic talemic ta stuq'uil sloq'ueb 

c'ac'ale te lamalic scotolic ta stenlejal, pero bats'i epic ta jyalel jech chac c'u cha'al 

c'ulub. Xchi'uc bats'i ep li scamelloique jech chac c'u cha'al epal yi'tic ta ti'nab. 

13Li Gedeone inopaj batel ta scarpanaic; te laj ya'ay ti oy boch'o ta xalbe ya'ay jun 

xchi'il c'usi la xvaychine. Jech chalic: —Ta jvayech laj quil jun pan pasbil ta cebada; 

ibalch'uj yalel tal li' ta jcarpanatic. C'alal la sta jun carpanae, toj butq'uijel no'ox ic'ot 

yu'un —xut sbaic. 

14Itac'ov li yane: —Le'e ja' senyail yespada li Gedeone, ja' li xnich'on israel vinic 

Joase. Li Diose yac'ojutic xa ta sc'ob Gedeón xchi'uc scotol li jcarpanatique —xi. 

15C'alal laj ya'ay Gedeón ti c'u x'elan ta xalbe sba xvayechique, xchi'uc ti c'u x'elan ta 

sloq'uesbeic smelole, la stojbe ta vocol li Muc'ul Diose. Isut tal ta scarpanaic, jech vul 

yalbe li xchi'iltaque: —Licanic, yu'un li Muc'ul Diose yac'ojbutic xa ta jc'obtic scotol 

li madianetique —xut. 

16Li Gedeone ta ora lic svoc' ta oxvoc' li oxib ciento (300) svinictaque; laj yac'anbe 

xcachuic xchi'uc sjarroic, yu'un ja' te tstiq'uic batel tsanbil tojetic ta yut. 

17Jech laj yalbe: —C'alal me lic'ot ta jot sti' scarpanaic li cajcontratique, q'uelic lec 

avilic ti c'u x'elan ta jpase; ja' jech xapasic ec. 

18C'alal me la jupan jcachucutic ava'yic xchi'uc li boch'otic jchi'inoje, jupano acachuic 

ec ta sjoylijil ti c'u smuc'ul scarpanaique. Avanan acotolic, jech xavalic: “¡Ja' ta sventa 

li Muc'ul Diose xchi'uc li Gedeone!”, chianic —xut. 

19Li Gedeón xchi'uc vo'vinic (100) xchi'iltaque ic'otic ta jot sti' scarpanaic li 

yajcontraique. Ja' to no'ox la sjel sbaic li boch'otic ta xchabivanic ta sventa o'lol 

ac'ubale. Jech lic sjupan li xcachuique, xchi'uc la svoq'uic li sjarroic te stsacojic batel 

ta jun sc'obique. 

20Jech co'ol la spasic yoxvoc'alic, xchi'uc la svoq'uic li sjarroique. Li stojic stsanojic 

batele ja' ta sts'etc'ob stsacojic. Yan li xcachuique ja' ta sbats'ic'ob stsacojic batel. 

Tsots i'avanic: ‘¡Pleito ta sventa Muc'ul Dios xchi'uc ta sventa Gedeón!’, xiic. 

21Li israeletique te va'ajtic icomic o ta sjoylijil carpanaetic ti bu ono'ox va'ajtique. 

Jech li madianetique ijatovic batel; x'avlajetic batel ta anil ta xi'el. 

22Li oxib ciento (300) israeletique te tsjupanic o li xcachuique, jech li Muc'ul Diose 

laj yac' ti ac'o yac'be sba espada stuquic li madianetic te ta scarpanaique. Li 

madianetique ijatovic batel c'alal to ta Bet-sita ta stuq'uil Zerera xchi'uc c'alal to ta 

sts'aquil yosilal Abel-mehola ta lum Tabat. 

23Jech la stsob sbaic scotol li boch'otic liquemic ta Neftalí, ta Aser xchi'uc ta 

Manasese yu'un ac'o bat snutsic li madianetique. 

24Li Gedeone la stac batel j'almantaletic ta vitsetic ta yosilal Efraín, yu'un ac'o bat 

yalbeic li jchop liquemic ta Efraín ti ac'o yalicuc batel ta ora, ac'o bat smaquic ta be li 

madianetique. Xchi'uc laj yalbe ti ac'o smaquic li xtuch'ubil uc'um Bet-bara xchi'uc li 

uc'um Jordane yu'un yo'to mu'yuc chjelovic. Jech li boch'otic liquemic ta Efraine la 

xch'unic li mantal i'albatique. 

25La stsaquic li chib banquilaletic yu'un madianetique; ja' Oreb xchi'uc Zeeb sbiic. Li 

Orebe la smilic te ta ch'entic, Oreb laj yac'beic comel sbi ti bu la smilique. Yan li 

Zeebe te la smilic ta Zeeb. C'alal ilaj yo'ntonic ta snutsel li madianetique, laj yich'beic 

tal ta stojol Gedeón te ta jot uc'um Jordán li sjol Oreb xchi'uc Zeebe. 

Jueces 8 

Li Gedeone la xchuc ajvaliletic ta Madián 

1Pero li jchop liquemic ta Efraine tsots lic svulilanic Gedeón ta sventa ti muc x'ic'atic 

batel ta scontrainel li madianetique. 

2Li Gedeone jech itac'ov: —Q'uelavilic, vo'oxuc toj ep laj apasic jech chac c'u cha'al 

la jpas li vu'une. Ac'o me mu'yuc ep c'usi laj apasic, pero ja' toj tsots sc'oplal; ja' jutuc 

no'ox tsots sc'oplal li c'usitic ep la jpascutic vu'uncutique. 

3Yu'un li Diose laj yac' ta ac'obic li chib banquilaletic yu'un madianetic, ja' li Oreb 

xchi'uc Zeebe. ¿C'usi ep la jpas vu'un ti toj tsots sc'oplal jech chac c'u cha'al laj apasic 

li vo'oxuque? —xut. C'alal laj ya'yic c'usi laj yal li Gedeone, te i'ech' batel sc'ac'al 

yo'ntonic. 

4Li Gedeón xchi'uc oxib ciento (300) xchi'iltaque ic'otic ta uc'um Jordán. La xtuch'ic 

jelovel li uc'ume ac'o me lubenic xa ta snutsel li yajcontraique. 

5C'alal ic'otic ta Sucote, li Gedeone jech laj yalbe li boch'otic te nacajtique: —

Avocolicuc ac'beic jutuc sve'elic li jchi'iltaque yu'un lubenic xa. Xchi'uc yu'un ta to 

jnutscutic batel li ajvaliletic yu'un madianetique, ja' li Zeba xchi'uc Zalmunae —xut. 

6Pero li banquilaletic te ta Sucote jech laj yalic: —¿Me yu'un tsaquem xa avu'unic li 

Zeba xchi'uc Zalmuna ti chac'an ta jmac'lincutic achi'iltaque? —xiic. 

7Itac'ov li Gedeone: —C'alal me laj yac' ta jc'ob Zeba xchi'uc Zalmuna li Muc'ul 

Diose, li' chisut tal; ta jlilin ta xch'ixtical xocol banamil xchi'uc ta zarza ch'ixetic li 

abec'talique —xut. 

8Imuyic batel ta Peniel; te c'ot sc'an jutuc ve'lil noxtoc. Pero co'ol itac'bat jech chac c'u 

cha'al itac'bat te ta Sucote. 

9Li Gedeone jech laj yalbe: —C'alal me la jpas tal canale, ta xvul jvuq'ues li toyol 

q'uelub osil li'i —xut. 

10Li ajvalil Zeba xchi'uc Zalmunae te oyic ta Carcor xchi'uc vo'lajunmil (15,000) 

viniquetic, ja' li soldadoetic liquemic ta stuq'uil sloq'ueb c'ac'al ti icolic to ta milele, 

yu'un li yantic xchi'iltaque ilajic ta milel vacvinic (120,000) ta mil. 

11Li Gedeone te ibatic ta be xbat ta stuq'uil sloq'ueb c'ac'al yu'un Noba xchi'uc 

Jogbeha. La stsalic comel scotol li boch'otic te nacajtique, yu'un li soldadoetique 

mu'yuc chapalic. 

12Li Zeba xchi'uc Zalmunae, ja' li chib ajvalil yu'un Madiane, ijatovic batel. Pero li 

Gedeone la snutsic batel, jech itsac yu'unic. Scotol li yajsoldadotaque ixi'ic ta jyalel. 

13C'alal isutic tal ta pleito li Gedeone, te ijelovic tal ta sbelal Heres. 

14Te la stsac jun querem liquem ta Sucot; oy c'usi la sjac'be. Li quereme laj yac'be sbi 

scotol li banquilaletic xchi'uc li moletic te ta Sucote; ts'ibabil ta vun laj yac'. Ja' 

vuclajuneb xchanvinic (77) ta scotol. 

15Li Gedeone jech bat yalbe li jnaclumetic te ta Sucote: —Q'uelavilic, li' oy li Zeba 

xchi'uc Zalmuna ti laj alabanicun ta sventae. Jech laj avalbicun: ‘¿Me yu'un chucbil xa 

avu'un li Zeba xchi'uc Zalmuna ti chac'anbuncutic sve'el achi'iltac ti lubenic xa ta 

xanubale?’, xavuticun. Pero q'uelavilic, li' xa oye —xut. 

16Jech li Gedeone la stsac li ch'ixetic liquem ta xocol banamile; ja' laj yac'be o stoj 

smulic li banquilaletic te ta Sucote. 

17Jech noxtoc la svuq'ues li toyol q'uelub osil ta Peniele, xchi'uc la smil li yajvaltac 

lume. 

18Ts'acal jech lic sjac'be li Zeba xchi'uc Zalmunae: —¿C'u x'elanic avil li viniquetic 

laj amil te ta Tabore? —xut. Itac'ovic: —Co'ol x'elanic jech chac c'u cha'alot. Li 

jujunique xco'laj xchi'uc xnich'on ajvalil —xiic. 

19Li Gedeone tsots lic avanuc: —Ja' jchi'iltac ta voq'uel ti laj amilique; ja' yalab li 

jme'e. Ta stojol cuxul Dios chacalboxuc: Ti manchuc laj amilique, mu'yuc 

chajmiloxuc ec ti jechuque —xut. 

20Li Gedeone ta ora jech laj yalbe li sba xnich'on Jeter sbie: —¡Lican, bat milo! —xut. 

Pero li Jetere muc sc'an sloq'ues yespada; ixi', yu'un querem to. 

21Ja' yu'un li Zeba xchi'uc Zalmunae jech laj yalbeic li Gedeone: —¡Miluncutic atuc! 

Yu'un li vo'ote toj tsots avo'nton —xutic. Jech iva'i li Gedeone; la smil. Laj yich'be 

comel li xotajtic taq'uinetic spasojic ta xnichimal snuc' scamelloique. 

22Li israeletique jech lic yalbeic li Gedeone: —Vo'ot chacajvalinotcutic achi'uc 

anich'on xchi'uc amomnich'nabtac, yu'un vo'ot laj acoltauncutic loq'uel ta sc'ob li 

madianetique —xutic. 

23Itac'ov li Gedeone: —Mu xavajvalinicun vu'un xchi'uc jnich'nab. Ja' xavajvalinic 

stuc li Muc'ul Diose. 

24Li c'usi no'ox ta jc'anboxuque, ja' no'ox ac'bicun li nats'iletic ti laj apojic tale —xut. 

Li nats'iletique, pasbilic ta c'anal taq'uin; ja' tstunesic li yajcontraic la smilique, yu'un 

ja' jech stalelic li boch'otic te nacajtic ta xocol banamile. 

25Li israeletique la sq'uiic poc' ta banamil; te la slamanic scotol li nats'iletic la staic tal 

jujunique. Scotol yo'nton laj yac'beic li Gedeone. 

26Li nats'iletic pasbilic ta c'anal taq'uine jutuc mu sta balunlajuneb (19) kilo yalal. Ja' 

mu'yuc tsacbil ta venta li xnichimaltaque, li bic'tal lequil tonetic ti toj c'upilic sbae, 

xchi'uc li poq'uetic ti tsojtsojtic sba ti tstunesic li ajvaliletic ta Madiane, xchi'uc li 

nats'iletic ti yac'ojbeic ta snuc' scamelloique. 

27Li Gedeone ja' lic spas o jun efod. Te la snac' ta Ofra, ta slumal. Li israeletique ja' 

lic yich'ic ta muc' li efode, jech ic'ataj ta svocolic te ta sjunul sna li Gedeone. 

28Ja' jech i'och ta sc'ob israeletic li madianetique; mu'yuc xa bu xlic ayinuc stsatsalic 

yan velta. C'alal cuxul cha'vinic (40) jabil li Gedeone mu'yuc pleito laj ya'yic te ta 

yosilalic. 

Icham li Gedeone 

29Li Jerobaal, ja' li Gedeone, ibat naquiuc ta sna stuc. 

30Li Gedeone oy lajuneb xchanvinic (70) xnich'nab, yu'un la sa' ep yajnil. 

31Jech i'ayin jun xnich'on ta sventa li yan ants yu'un te ta Siqueme; Abimelec laj 

yac'be sbi li xnich'one. 

32Li Gedeone icham, ven mol xa'ox. Te la smuquic ta smuquinal li stote, ja' li Joase; 

ja' te ta Ofra ta slumalic li abiezeretique. 

33C'alal icham li Gedeone, li israeletique lic scomtsanic yan velta li Diose. Ja' lic 

yich'ic ta muc' li Baaletique, xchi'uc ja' la st'ujic ta sdiosic li Baal-berite. 

34Muc xa xvul ta sjolic li Muc'ul Dios yu'unic ti ja' icoltaatic loq'uel ta sc'ob scotol li 

yajcontraic te setel ta spat xoconique. 

35Muc xaq'uic ta ilel ta stojol yalab xnich'nab Jerobaal, ja' li Gedeone, ti toj xcuxet 

yo'ntonic yu'un li c'usi lec la spas ta stojolique. 

Jueces 9 

I'och ta ajvalilal Abimelec 

1Li Abimeleque, ja' li xnich'on Jerobaale, ibat ta Siquem yu'un bat sc'opan yuts' yalal 

ta sventa sme'. Jech laj yalbe: 

2—Avocolicuc, albo ya'yic scotol jchi'iltactic li' ta Siquem ti ja' jun no'ox boch'o 

chisventainutique; ja' mu lecuc me chispasutic ta mantal scotol li lajuneb xchanvinic 

(70) xnich'nab Jerobaale. Na'ic me, li vu'une mero cuts' calal jbatic, jun jbec'tal 

jch'ich'altic —xut. 

3Ja' yu'un li yuts' yalaltac ta sventa sme'e, ja' bat c'opojicuc ta sventa li Abimeleque. 

Bat yalbeic scotol xchi'iltaquic ta Siquem li c'usi laj yale. Jech scotolic ibatic ta stojol 

li Abimeleque, yu'un laj ya'yic ti ja' yuts' yalalique. 

4Jech la sloq'uesic tal lajuneb xchanvinic (70) ta sep saquil taq'uin te ta ch'ulna yu'un 

li Baal-berite; ja' laj yac'beic li Abimeleque. Li Abimeleque ja' la stoj o jayibuc ch'ajil 

jmilvanejetic yu'un ac'o chi'inatuc batel. 

5Li Abimeleque la xchi'inic batel ta Ofra; ja' te yo' bu to'ox nacal li stote, ja' li 

Jerobaale. Ta sc'al jbej muc'ta ton la smilic li lajuneb xchanvinic (70) xchi'iltac ta 

voq'uel Abimeleque. Ja' xa no'ox ivu' to yu'un la snac' sba li Jotam, ja' li xc'ox nich'on 

Jerobaale. 

6Jech scotol li yajvaltac Siquem xchi'uc Bet-miloe la stsob sba scotolic ta sts'el jpets 

tulan yo' bu pajal jbej ton yu'unic te ta Siqueme. Ja' te la st'ujic ta ajvalilal yu'unic li 

Abimeleque. 

7C'alal laj ya'ay li Jotame, imuy ta jol vits Gerizim; te tsots lic avanuc, jech laj yal: 

“Viniquetic ta Siquem, a'yic lec c'usi chacalboxuc. Jech ac'o ya'iboxuc ac'opic ec li 

Diose. 

8“Oy jun velta la st'ujic ajvalil yu'un stuquic li te'etique, jech laj yalbeic li oliva te'e: 

‘Vo'ot chacom ta ajvalilal cu'uncutic’, xutic. 

9Pero li oliva te'e jech laj yal: ‘Mu xu'. Ti c'u x'elan xu' chicom ta ajvalilal avu'unique, 

tsc'an ta jcomtsan yaq'uel aceite ti ja' ven jtunel sventa ch-ich'at o ta muc' li Diose 

xchi'uc li cristianoetique’, xi. 

10“Ja' yu'un li te'etique laj yalbeic jpets higo noxtoc ti ja' ac'o comuc ta ajvalilal 

yu'unique. 

11Pero li higoe muc sc'an ec, jech laj yal: ‘Ti c'u x'elan xu' chicom ta ajvalilal 

avu'unique, tsc'an ta jcomtsan yaq'uel jsat ti lec chi'ique xchi'uc ti lec muic ta lo'ele’, 

xi. 

12“Ja' yu'un li te'etique ja' lic sc'anbeic jpets ts'usub ti ja' ac'o comuc ta ajvalil 

yu'unique. 

13Pero li ts'usube muc sc'an, jech laj yal: ‘Ti c'u x'elan xu' chicom ta ajvalilal 

avu'unique, tsc'an ta jcomtsan yaq'uel ya'lel ts'usub ti ja' jtunel sventa xcuxet yo'nton li 

cristianoetique xchi'uc li Diose’, xi. 

14“Ts'acal lic sc'anbeic noxtoc jtec' ch'ix ti ja' ac'o comuc ta ajvalilal yu'unique. 

15Li ch'ixe jech laj yal: ‘Me ta melel chac'anic ti vu'un chicom ta ajvalilal avu'unique, 

tsc'an chavac' abaic li' ta jyaxinal. Yan me mu xac'anique, ta xloc' tal c'oc' li' ta jtojol; 

ta jchic' scotol li ch'ut te'etic ta Libanoe’, xi. 

16“Ja' yu'un li vo'oxuque ¿me ta melel laj anopic lec ti ja' laj at'ujic ta ajvalilal 

avu'unic li Abimeleque? Xchi'uc ¿me jech slequil avo'ntonic ta stojol xchi'uc yalab 

xnich'nab ec li Jerobaal jech chac c'u cha'al slequil yo'nton ta atojolique? 

17Yu'un li jtote scotol yo'nton la spas pleito ta aventaic; solel laj yac' o sbec'tal ta 

acojic sventa la scoltaoxuc loq'uel ta sc'ob li madianetique. 

18Pero li vo'oxuque laliquic tal, tal acontrainbeic li yalab xnich'nabe. Ta sba no'ox jbej 

muc'ta ton laj amilbeic scotol li lajuneb xchanvinic (70) xnich'nabe. Ja' laj atiq'uic ta 

ajvalil yu'un Siquem li Abimeleque, pero ja' yol yan ants no'ox; ja' no'ox ta sventa ti 

ja' avuts' avalalique. 

19Ja' yu'un chacalboxuc: Me ta melel laj anopic o lec ta scotol avo'ntonic ti 

chacontrainic li Jerobaal xchi'uc yalab xnich'nabe, te lecuban batel achi'uquic li 

Abimeleque, jech te ac'o lecubuc batel ta atojolic ec. 

20Pero me mu jechuque, ¡ac'o loc'uc c'oc' ta stojol li Abimeleque; ac'o xchic' scotol li 

Siqueme xchi'uc li Bet-miloe. Xchi'uc ac'o loc'uc c'oc' ta stojol li Siquem xchi'uc Bet-

miloe; ac'o xchic' li Abimeleque!”, xi. 

21C'alal laj yal jeche, ijatov batel, bat nacluc ta Beer, yu'un ixi' yu'un li sbanquil 

Abimeleque. 

22Li Abimeleque oxib jabil la sventain li israeletique. 

23Li Diose la stic'be spucujal sjol li Abimeleque xchi'uc li yajvaltac Siqueme. Jech li 

cristianoetic ta Siqueme lic scontrainic li Abimeleque. 

24Yu'un jech ac'o stoj smul ta sventa ti la smil, ti la sloq'uesbe xch'ich'al li lajuneb 

xchanvinic (70) xnich'nab Jerobaale, ja' li xchi'iltac ta voq'uele. Xchi'uc jech ac'o 

stojic ec li cristianoetic te ta Siquem ti la scoltaic li Abimeleque. 

25Li boch'otic te nacajtic ta Siqueme oy viniquetic te snac'ojic ta jolvitsetic sventa 

tspojbeic c'usitic oy yu'unic li boch'otic te nopol chjelovic ta bee. Li Abimeleque laj 

ya'ay ti jech tspasique. 

26Li Gaal, xnich'on Ebede, te ijelovic ta Siquem xchi'uc xchi'iltac ta voq'uel; ivu' 

yu'un la spas ta co'ol yo'nton xchi'uc li siquemetique. 

27Jech bat stulic tal sat ts'usub; la spits'beic ya'lel. Te lic spasic jun muc'ta q'uin. Te 

ive'ic, i'uch'bajic ta sna li diosetic yu'unique; te lic chopolc'opojicuc ta stojol li 

Abimeleque. 

28Li Gaale jech laj yal: “¿C'usi yabtel li Abimeleque? ¿C'u yu'un ti cac'oj jbatic ta 

mozoinel yu'une? Yu'un ja' no'ox xnich'on li Jerobaale, ja' yajcoltaubbail li ajvalil 

Zebule. ¿C'u yu'un ti chcac' jbatic ta mozoinel yu'unic vu'utic li siquemutique? Ja' 

no'ox tuncutic o yu'un li Hamore, ja' li boch'o la sliques lum Siquem li'i; mu me xijtun 

yu'un li Abimeleque. 

29¡Ay! vu'cun ajvalilun avu'unique, ta ora ta xcac'be ya'ay avilic li Abimeleque”, xi. 

Jech to laj yal: “Abimelec, tsobo tal ta ora avajsoldadotac; la' jpastiquic boch'o xu' 

yu'un”, xi. 

30Li ajvalil Zebul te ta lume laj ya'ay c'usi laj yal li Gaal, xnich'on Ebede, jech tsots 

i'ilin. 

31La stac batel ta mucul j'almantaletic ta stojol li Abimeleque, jech laj yalbe batel: “Li 

Gaal, xnich'on Ebede, li' talemic ta Siquem xchi'uc sbanquiltac, tal socbeic sjol 

cristianoetic, yu'un chascontrainicot. 

32Ja' lec loc'an tal ta ac'ubaltic tana. Tsobo tal achi'iltac; la' maquic ta be. 

33Ta sob c'alal chloc' c'ac'ale, la' ac'beic ya'ay li avajcontraic li' ta lume. C'alal 

chloq'uic tal xchi'uc xchi'iltac li Gaal yu'un chtal scontrainoxuque, pasbo li c'usi tsc'an 

avo'nton chapasbee”, xut. 

34Jech iloq'uic batel ta ac'ubaltic xchi'uc scotol xchi'iltac li Abimeleque, bat snac' 

sbaic ta spat xocon li lum Siqueme; la svoc' sbaic ta chanvoc'. 

35C'alal iloc' batel ta sti' scoralil lum li Gaale, li Abimelec xchi'uc scotol xchi'iltaque 

iloc' smaquic ta be. 

36Li Gaale laj yil li viniquetique, jech laj yalbe li Zebule: —Q'uelavil, le' xyalic tal ta 

be epal soldadoetic —xut. Itac'ov li Zebule: —Ma'uc, ja' no'ox snac'ubal vitsetic ti 

xco'laj xchi'uc viniquetic chavile —xut. 

37Pero li Gaale jech to laj yal: —Jech noxtoc le' xyalic tal jtsob soldadoetic yo' bu 

‘xmixac' banamil’ chalique, xchi'uc oy yan jtsob te xtalic ta be yo' bu Tulantic yu'un 

Jt'unuletic sbie —xut. 

38Itac'ov li Zebule: —¿Bu bat li ave ti jech laj avale? ¿C'usi yabtel li Abimelec ti ta 

jch'unbecutic c'usi chale? ti xachi ono'oxe. Q'uelavil, le' xa oy li soldadoetic ti mu'yuc 

stu laj avile. Loc'an batel ta ora; bat tsaco abaic quic achi'uc —xut. 

39Li Gaale ba'yucbe ibat yu'un li siquemetique; bat spasic pleito xchi'uc li 

Abimeleque. 

40Pero li Abimeleque la snuts batel li Gaale, jech ijatov batel. Te ta sti' lum Siquem ep 

animaetic icom te. 

41Li Abimeleque te icom ta Aruma. Li ajvalil Zebule la snuts loq'uel ta Siquem li 

Gaale xchi'uc li sbanquiltaque yu'un mu me xnaquiic te. 

42Ta yoc'omal iloq'uic batel ta te'tic li cristianoetic te ta Siqueme. 

43C'alal laj ya'ay li Abimeleque, ta ora la svoc' ta oxvoc' yajsoldadotac; bat smaquic ta 

be. C'alal laj yil ti iloq'uic batel ta lum li cristianoetique, bat stsaquic ta pleito. 

44Li Abimelec xchi'uc li jtsob xchi'iltaque bat yac' sbaic ta ora ta sti' li lume; te icomic 

o. Li yan cha'tsob xchi'iltaque ja' te sbats'ilic scontrainel, smilel li yajval lumetic 

loq'uemic batel ta te'tique. 

45Li Abimeleque sbejel c'ac'al te la spasic pleito ta lum, jech te i'och o ta sc'ob. La 

smil scotol li boch'otic te nacajtique, xchi'uc la svuq'ues o li lume. Mu'yuc xa c'usi 

icom te; puru ats'am xa te la stani comel. 

46C'alal laj ya'yic li boch'otic te oyic ta toyol q'uelub osil yu'un Siqueme, bat snac' 

sbaic ta anil ta sna sdiosic Berit, yu'un ja' tsots pasbil. 

47C'alal laj ya'ay Abimelec ti te xa snac'oj sbaic scotolique, 

48te ibatic xchi'uc scotol xchi'iltac ta vits Salmón. Li Abimeleque laj yich' batel jun 

yeq'uel. La se'p jec sc'ob te'; la scajan batel ta snecub. Jech laj yalbe li boch'otic te 

xchi'uque: “Ti c'u x'elan ta jpas chavilique, pasic jech ta anil ec li vo'oxuque”, xut. 

49Jech scotolic la sebic batel jujujec c'ob te'. La xchi'inic batel li Abimeleque; te c'ot 

yaq'uic ta ch'ulna. Laj yac'beic sc'ac'al, jech te la smilic o scotol li boch'otic te snac'oj 

sbaique. Oy van jmil (1,000) vinic antsetic te oyic. 

50Ts'acal to li Abimeleque ibat noxtoc ta Tebes; la xchapan sba batel, bat stsal, jech 

i'och ta sc'ob noxtoc. 

51Te ta o'lol lum oy jun toyol q'uelub osil te; ja' te bat snac' sbaic scotol li vinic 

antsetic te nacajtic ta lume. La smaquic lec li sti'e; imuyic batel ta sjol. 

52Pero li Abimeleque te ic'ot noxtoc ta toyol q'uelub osil; ibat c'alal ta sti', yu'un ta ox 

xac'be sc'ac'al. 

53Pero oy jun ants la sjipbe yalel jcot cho' ta sjol li Abimeleque; toj t'omel ic'ot sjol. 

54Ta ora laj yic' jun xchi'il ti oy lec yabtejebe, jech laj yalbe: “Loq'ueso avespada; 

milun ta ora, yu'un mu jc'an boch'o xalbun ti jun ants la smilune”, xut. Jech la sloq'ues 

yespada li xchi'ile; la spajbe ochel, jech icham o. 

55C'alal laj yilic israeletic ti icham xa li Abimeleque, jech isutic batel ta snaic. 

56Ja' jech laj yac'be o stoj smul Abimelec li Diose, yu'un ep smul la sta c'alal la 

scontrain li stote xchi'uc ti la smil li lajuneb xchanvinic (70) xchi'iltac ta voq'uele. 

57Jech noxtoc li Diose laj yac'be stoj c'usi chopol spasojic li cristianoetic te ta 

Siqueme, jech ic'ot ta stojolic li stojol mulil ti laj ono'ox yal Jotam, xnich'on 

Jerobaale. 

Jueces 10 

Li israeletique la sventainic lum Tola xchi'uc Jair 

1C'alal chamen xa'ox li Abimeleque, ilic jun vinic, Tola sbi; ja' liquem ta jchop yu'un 

Isacar. Ja' xnich'on Fúa; ja' smomnich'on Dodo. Ja' lic scolta scotol li israeletique. Li 

Tolae te nacal ta Samir ta vitsetic yu'un Efraín. 

2Ja' lic spas ta mantal oxib xcha'vinic (23) jabil li israeletique, ja' to ti c'alal ichame, te 

la smuquic ta Samir. 

3Ts'acal ilic noxtoc Jair, galaad vinic; ja' la spas ta mantal chib xcha'vinic (22) jabil li 

israeletique. 

4Li Jaire oy lajuneb xcha'vinic (30) xnich'nab xchi'uc jujucot scajleb buroic. Xchi'uc 

oy lajuneb xcha'vinic (30) lumetic yu'unic. Ja' “Lumetic yu'un Jair” sbi; ja' jech sbi o 

c'alal to tana. Li lumetique te oy ta yosilal Galaad. 

5C'alal icham li Jaire, te la smuquic ta Camón. 

Itsalatic yu'un amonetic li israeletique 

6Li israeletique lic spasic c'usi chopol yan velta ta stojol li Muc'ul Diose; ja' lic 

tunicuc yu'un li Baaletique, xchi'uc li Astarote, xchi'uc li diosetic yu'un Siria, Sidón, 

Moab, xchi'uc li diosetic yu'un xnich'nab Amón xchi'uc filistaetique. Ja' la scomtsanic 

o li Muc'ul Diose; muc xa ja'uc xtunic yu'un. 

7Ja' yu'un li Muc'ul Diose i'ilin ta stojol li israeletique, jech laj yac' ochicuc ta sc'ob 

filistaetic xchi'uc ta sc'ob amonetic. 

8Li israeletic te nacajtic ta Galaad ta jot uc'um Jordán ta yosilal amorretique, tsots lic 

yich'ic uts'intael vaxaclajuneb (18) jabil yu'un li filistaetic xchi'uc amonetique. 

9Li amonetique ijelovic batel ta jot uc'um Jordán noxtoc yu'un bat stsaquic ta pleito li 

boch'otic liquemic ta Judá, ta Benjamín xchi'uc ta Efraine. Jech te ilic tsots svocolic ta 

uts'intael li israeletique. 

10Ts'acal to lic sc'anbeic vocol li Muc'ul Diose jech laj yalbeic: “Laj xa jta jmulcutic 

ta atojol, yu'un la jcomtsanotcutic vo'ot li Diosote; ja' laj quich'cutic ta muc' li 

Baaletique”, xutic. 

11Li Muc'ul Diose jech la stac'be: “Li vo'oxuque oy to'ox avocolic ta mozoinel yu'un li 

egiptoetique, li amorretique, li amonetique, li filistaetique, 

12li sidonetique, xchi'uc li amalequetique. Pero c'alal laj ac'anbicun vocol ta jtojole, 

¿me muc xajcoltaoxuc? 

13Vo'oxuc laj acomtsanicun; ja' laj avich'ic ta muc' li yantic diosetique. Ja' yu'un 

mu'yuc xa chajcoltaoxuc. 

14Ja' bat c'anbeic vocol li diosetic avu'unic laj at'ujique. Ac'o scoltaoxuc loq'uel ta 

sventa li avocolique”, xut. 

15Li israeletique jech laj yalbeic li Muc'ul Diose: “Laj xa jta jmulcutic. Pasbuncutic li 

c'usi chac'ane. Ja' no'ox avocoluc coltauncutic ta sventa li jvocolcutic li' ta orae”, 

xutic. 

16Jech lic sloq'uesic ta stojolic li yantic diosetic yu'unique; ja' lic yich'ic ta muc' stuc li 

Muc'ul Diose. Li Muc'ul Diose toj abul sba laj yil ti ep chich'ic vocol li israeletique. 

17Li amonetique jmoj la stsob sbaic; te la spas scarpanaic ta Galaad. Jech ec li 

israeletique jmoj la stsob sbaic; te la spas scarpanaic ta Mizpa. 

18Li israeletic te nacajtic ta Galaade xchi'uc li banquilaletic yu'unique jech laj yalbe 

sbaic: “Li boch'o chijyic'utic batel ta scontrainel li amonetique ja' chcom ta jpasmantal 

yu'un scotol li jnaclumetic li' ta Galaade”, xut sbaic. 

Jueces 11 

Li Jeftee i'och ta banquilal soldado 

1Oy jun vinic Jefté sbi, lec tsatsal vinic, lec sna' paspleito. Ja' xnich'on Galaad; ja' yol 

jun jmulavil ants. 

2Li yajnil Galaade oy squeremetic ec. C'alal ich'i li squeremetique, la snutsic loq'uel ta 

snaic li Jeftee, jech laj yalbeic: “Mu'yuc c'usi chavich' comel li' ta sna jtotic, yu'un yan 

o ame'”, xutic. 

3Jech iloc' batel li Jeftee; bat nacluc ta jun banamil Tob sbi. Oy xchi'iltac la stsob 

sbaic batel; ja' ch'ajil viniquetic. Co'ol iloq'uic batel xchi'uquic li Jeftee. 

4I'ech' jayibuc c'ac'al, li amonetique lic stsaquic ta pleito li israeletique. 

5Li banquilaletic te ta Galaade la staquic ta iq'uel li Jefté te nacal ta Tobe, 

6jech laj yalbeic batel: —Batic, vo'ot cha'och ta banquilal soldado cu'uncutic, yu'un 

chbat jpastic pleito xchi'uc li amonetique —xutic. 

7Itac'ov li Jeftee: —¿Me mu xana'ic ti laj ono'ox abajicun; laj anutsicun loq'uel tal ta 

sna li jtote? Tana li'i tal asa'icun ta sventa yu'un ep chavich'ic vocol —xut. 

8Itac'ovic: —Ta melel ja' ta scoj oy ep jvocolcutic ti tal jsa'otcutique. Yu'un ta 

jc'ancutic ti chabate, bat jpastic pleito jchi'uctic li amonetique, xchi'uc vo'ot cha'och ta 

banquilal cu'uncutic ti c'u quepalcutic te ta Galaade —xutic. 

9Itac'ov li Jeftee: —Me bat jchi'inoxuc sventa chbat jpastic pleito xchi'uc li 

amonetique, me laj yac'bun jtsal li Muc'ul Diose, ¿me ta melel ti chac'anic vu'un 

chicom ta banquilal avu'unique? —xi. 

10Itac'ov li banquilaletique: —Sna'oj Muc'ul Dios ti ja' melel chc'ot ta pasel jech chac 

c'u cha'al laj avale —xutic. 

11Ja' yu'un li Jeftee la xchi'in tal li banquilaletique. Li israeletic te ta Galaade ja' la 

st'ujic ta banquilal xchi'uc ta jchapanvanej yu'unic. C'alal te oy ta Mizpa li Jeftee, te 

lic yalbe Muc'ul Dios c'usi laj yalic xchi'uc li banquilaletique. 

12Li Jeftee la stac batel j'almantaletic ta stojol li ajvalil yu'un amonetique, jech laj 

yalbe batel: “¿C'usi chopol la jpasbotcutic ti tal acontrainuncutic li' ta 

cosilalcutique?”, xutic. 

13Itac'ov li ajvalil yu'un amonetique: “C'alal iloq'uic tal ta Egipto li amoltotique, la 

spojbun li cosilalcutic xlic ta uc'um Arnón c'alal to ta uc'um Jaboc xchi'uc ta uc'um 

Jordane. Me xac'anique, sutesbuncutic ta lequilal ta ora”, xi. 

14Li Jeftee la stac batel yan j'almantaletic ta stojol li ajvalile, 

15jech c'ot yalbeic: “Li Jeftee jech laj yal tal: Vu'uncutic li israeluncutique mu'yuc la 

jpojbecutic yosil moabetic xchi'uc vo'oxuc li amonoxuque. 

16C'alal liloc'cutic tal ta Egiptoe, te lixanovcutic tal ta xocol banamil c'alal to ta Tsajal 

nab; te livulcutic ta Cades. 

17Te la jtaccutic batel j'almantaletic ta stojol li ajvalil ta Edome, jech c'ot yalbeic: “Ta 

jc'anbot vocol ti avac'uc jelovcuncutic batel ta avosilale”, xutic. Pero li ajvalile muc 

xac' jelocuncutic batel. La jtaccutic batel j'almantal noxtoc ta stojol li ajvalil ta 

Moabe, pero muc xac' jelovcuncutic noxtoc. Ja' yu'un te licomcutic ta Cades. 

18Ts'acal lixanovcutic batel ta xocol banamil; la joyibtabecutic yosilal li edometic 

xchi'uc moabetique. Te lic'otcutic ta stuq'uil sloq'ueb c'ac'al yu'un Moab; te no'ox la 

jpas jcarpanacutic ta jot uc'um Arnón. Muc jtuch'cutic jelovel li uc'ume yu'un ja' xa te 

xlic yosilal li moabetique. 

19La jtaccutic batel j'almantaletic noxtoc ta stojol Sehón, ja' li ajvalil yu'un amorretic 

te ta Hesbone. Jech c'ot yalbeic: “Ta jc'anbot vocol ti avac'uc jelovcuncutic batel ta 

avosilale yu'un chibatcutic ta cosilalcutic”, xutic. 

20Pero li Sehone muc xac' jelovcuncutic ta yosilal. Ta ora la stsob svinictac tal spas 

scarpanaic ta Jahaza, jech lic stsacuncutic ta pleito. 

21Pero li Muc'ul Dios cu'uncutic, vu'uncutic li israeluncutique, laj yac'bun ta jc'obcutic 

li ajvalil Sehone, xchi'uc scotol svinictaque, jech la jtsalcutic laj quich'becutic comel 

scotol yosilalic li amorretic yo' bu nacajtique. 

22Laj quich'cutic scotol, xlic ta uc'um Arnón c'alal to ta Jaboc xchi'uc xlic ta xocol 

banamil c'alal to ta uc'um Jordán. 

23Li vo'ote chac'an chapojbuncutic tana li c'usi laj yac'bun ta jc'obcutic Muc'ul Dios ti 

la spojbe li amorretique. 

24Li c'usi chayac'bot ec li Quemós, ja' li dios avu'une, ja' xa avu'un chc'ot o ec. ¿Me 

mu jechuc? Ja' no'ox jech ec li vu'uncutique, li c'usi laj yac'bun ta jc'obcutic li Muc'ul 

Diose ja' xa cu'un chca'icutic o ec. 

25¿Me yu'un vo'ot toj ven lecot chava'ay jech chac c'u cha'al li Balac, xnich'on Zipor, 

ja' li ajvalil ta Moabe? Pero li stuque muc x'ay stsacuncutic ta pleito. 

26Oy xa oxib ciento (300) jabil li' nacaluncutic ta Hesbón, ta Aroer, xchi'uc ta bic'tal 

lumetic yu'unic, xchi'uc ta scotol li lumetic te ta yosilal Arnone. ¿C'u yu'un muc 

ono'ox xac'opojic vo'one tal? 

27Li vu'une mu'yuc c'usi chopol chajpasbot. Ja' vo'ot ti chopol c'usi chapasbuncutique 

yu'un chac'an chacontrainuncutic. Ja' ac'o yal stuc Muc'ul Dios boch'o oy smul, me 

israeletic, o me amonetic”, xutic c'otel. 

28Pero li ajvalil yu'un amonetique muc xich' ta muc' c'usi laj yal batel li Jeftee. 

Li Jeftee laj yal ti oy c'usi chac' ta stojol Diose 

29Li Jeftee iventainbat yo'nton yu'un Espíritu yu'un Muc'ul Dios. Ixanov batel ta 

yosilal Galaad xchi'uc ta yosilal Manasés; te ijelov batel ta Mizpa te ta Galaad, yu'un 

ch-och batel ta yosilal amonetic. 

30Li Jeftee jech laj yal ta stojol li Muc'ul Diose: “Me chavac'bun ta jc'ob li 

amonetique, 

31ta jchic'bot amotonin li boch'o chloc' snupun ta be c'alal me lisut batel ta stsalel li 

amonetique”, xut. 

32Jech ibat ta slumal amonetic li Jeftee, bat stsac ta pleito. Li Muc'ul Diose laj yac'be 

ta sc'ob, jech ivu' yu'un la stsal. 

33Ep la smil comel li yajcontraique; la spoj jtob (20) lumetic te ta Aroer, ta Minit 

c'alal to ta Abel-keramime. Jech i'ochic o ta sc'ob israeletic li amonetique. 

34C'alal isut tal ta sna te ta Mizpa li Jeftee, ital nupatuc ta be yu'un stseb; te ch-ac'otaj 

tal, tstij tal sepsep taq'uin. Pero c'ajumal jun li xnich'one; mu'yuc yan squerem, o me 

stseb. 

35C'alal laj yil ti ja' stsebe, la sli' sc'u', jech laj yal: —Ay, cunin tseb, laj xa avac'bun 

ep jvocol. ¿Me vo'ot ic'ot ta atojol ti chavac'bun ep cat co'ntone? Yu'un oy c'usi caloj 

ta stojol Muc'ul Dios, pero mu xa xu' ta jsutes jc'op —xut. 

36Itac'ov li tsebe: —Lec oy tati, pasbun me li c'usi laj aval ta stojol Muc'ul Diose 

yu'un laj yac' atsal comel ec li avajcontrae, ja' li amonetique. 

37Ja' no'ox ta jc'anbot ti ac'o acoltaun to batel chibuc u, yu'un chibat ta xanubal ta 

vitsetic jchi'uc yan tsebetic, chbat coc'ta jba ta sventa ti mu xa xu' chimalij oe —xut. 

38Itac'ov li stote: —Lec oy, batan —xut. Jech la scolta batel chib u; ixanov batel ta 

vitsetic xchi'uc yan tsebetic, bat yoc'ta sba ta sventa ti mu xa xu' chmalij oe. 

39C'alal its'aqui li chib ue, isut tal ta stojol li stote. Jech li totile la spas o li c'usi yaloj 

ta stojol Muc'ul Diose. Li tsebe muc xmalij o; mu'yuc yiloj o vinic c'alal icham. 

40Li israeletique jech stalelic o ti chanib c'ac'al ta jabil chbat yoc'taic jujun jabil stseb 

Jefté scotol li tsebetic yu'unique. 

Jueces 12 

Sc'oplal Jefté xchi'uc jchop liquemic ta Efraín 

1Li viniquetic liquemic ta Efraine italic ta stojol Jefté la xtuch'ic jelovel tal uc'um 

Jordán te ta stuq'uil Zafón. Jech vul yalbeic: —¿C'u yu'un muc xavalbuncutic ec ti ay 

atic' aba atuc ta pleito xchi'uc li amonetique, ay jchi'inotcutic ti jechuque? Li' tanae ta 

jchic'cutic ana; te capal chajchic'otcutic ec —xutic. 

2Itac'ov li Jeftee: —Li vu'un jchi'uc jvinictaque oy la jpascutic pleito jchi'uc li 

amonetic. Laj quic'otcutic, pero muc x'ay acoltauncutic. 

3C'alal laj quil ti muc x'ay acoltauncutique, ja' yu'un laj cac' jbec'tal jtuc ta stojol li 

amonetique. Pero li Muc'ul Diose laj yac'bun ta jc'ob. ¿C'u yu'un ti ja' to latalic tal 

acontrainicune? —xut. 

4Li Jeftee lic stsob scotol li viniquetic te ta Galaade; lic spasic pleito xchi'uc li jchop 

liquemic ta Efraine. Tsalbil icom yu'unic. Yu'un jech to'ox i'albatic yu'un li boch'otic 

liquemic ta Efraine: “Vo'oxuc li galaadoxuc ti te xa nacaloxuc ta o'lol yu'unic li Efraín 

xchi'uc Manasese jatoviloxuc, yu'un li' laloq'uic batel ta jtojolcutic”, x'utatic. 

5Li galaadetique la spojbeic o li xtuch'ubil uc'um Jordán yu'un Efraine. C'alal me 

tsc'an te chjelovic batel li boch'otic liquemic ta Efraine, li galaadetique jech tsjac'beic: 

“¿Me vo'ot liquemot ta Efraín?”, xutic. C'alal me chalic ti ma'uque, 

6jech chalbeic noxtoc: “Shibolet”, chian ca'tic, xutic. “Sibolet”, me xie, te no'ox 

tsmilic o ta xtuch'ubil uc'um Jordán, yu'un cha'yic ti mu xloc' yu'une. Jech te ichamic 

chib yoxvinic ta mil (42,000) li boch'otic liquemic ta Efraine. 

7Li Jeftee vaquib jabil i'och ta jchapanvanej yu'unic li israeletique. C'alal ichame, te la 

smuquic ta Galaad ta slumal yo' bu ivoq'ue. 

Ilic yan oxib jchapanvanej ta stojol israeletic 

8C'alal icham li Jeftee, ja' i'och ta jchapanvanej yu'un israeletic jun vinic liquem ta 

Belén, Ibzán sbi. 

9Oy lajuneb xcha'vinic (30) squeremetic xchi'uc lajuneb xcha'vinic (30) stsebetic. 

Scotol li xnich'nabtac le'e ta yantic bu ilican tal yajnilic smalalic yu'un. Li Ibzane 

vucub jabil i'och ta jchapanvanej yu'un li israeletique. 

10C'alal ichame, te la smuquic ta Belén. 

11Ts'acal ja' i'och ta jchapanvanej yu'un israeletic noxtoc jun vinic Elón, liquem ta 

jchop yu'un Zabulón. Lajuneb jabil i'abtej. 

12C'alal ichame, te la smuquic ta Ajalón te ta yosilal ti bu liquem sts'unubale. 

13Ja' i'och ta jchapanvanej noxtoc jun vinic Abdón, xnich'on Hilel liquem ta Piratón. 

14Le'e oy cha'vinic (40) squeremetic, xchi'uc lajuneb xcha'vinic (30) smomnich'nab, 

xchi'uc lajuneb xchanvinic (70) ta cot scajleb ca'ic. Ja' vaxquib jabil i'abtej. 

15C'alal ichame, te la smuquic ta Piratón te ta yosilal Efraín ta vitsetic yu'un Amalec. 

Jueces 13 

Ivoc' li Sansone 

1Li israeletique lic spasic c'usi chopol yan velta ta stojol li Muc'ul Diose. Ja' yu'un li 

Muc'ul Diose laj yac' ochicuc ta sc'ob filistaetic cha'vinic (40) jabil. 

2Oy jun vinic te ta Zora liquem ta jchop yu'un Dan, Manoa sbi. Li yajnile mu sna' 

x'alaj, jech mu'yuc yol xnich'onic o. 

3Li antse ital c'opanatuc yu'un yaj'almantal Muc'ul Dios, jech i'albat: “Vo'ote mu 

ono'ox xana' xa'alaj. Pero ta xlic achi'in avol; chavoq'ues jun querem. 

4Ja' yu'un mu me xavuch' pox, xchi'uc c'usi tsotsic ta uch'el, xchi'uc mu me xave' li 

c'usi albil mu stac' chave'ique. 

5Yu'un chavoq'ues jun querem, pero mu me xaloc'be sjol, yu'un ja' voc'bil yu'un Dios 

sventa yabtel., Ja' t'ujbil c'alal mu'yuc to'ox chvoc' sventa chlic scolta loq'uel ta sc'ob 

filistaetic li achi'iltac ta israelale”, x'utat. 

6Li antse ital yalbe smalal scotol li c'usi i'albate, jech laj yalbe: “Oy jun vinic liquem 

tal ta stojol Dios i'ay sc'opanun, pero xco'laj xchi'uc jun j'almantal yu'un Muc'ul Dios 

ti lec ich'bil ta muq'ue. Mu'yuc la jac'be boch'o, bu liquem tal, xchi'uc mu'yuc laj 

yalbun c'usi sbi ec. 

7Jech laj yalbun: ‘Ta xlic achi'in avol; chavoq'ues jun querem. Ja' yu'un mu me 

xavuch' pox, xchi'uc mu me xavuch' li c'usi tsotsic ta uch'ele, xchi'uc mu me xave' li 

c'usi albiloxuc mu stac' xave'ique. Yu'un li querem chavoq'uese ja' t'ujbil yu'un Dios 

c'alal mu'yuc to'ox ta xvoc', xchi'uc c'alal to ta xcham’, xiyutun”, xut li smalale. 

8Li Manoae lic sc'opan Dios, jech laj yalbe: “Cajval Muc'ul Dios, ta jc'anbot vocol ti 

ac'o xa taluc yan velta li vinic ti laj atac tale; ac'o tal xchanubtasuncutic lec c'usi ta 

jpascutic c'alal me ivoc' li querem laj avale”, xut. 

9Li Diose laj ya'ibe sc'op li Manoae, jech la stac tal yan velta yaj'almantal ta stojol li 

ants ti c'alal ja'o loq'uem ta osilaltique; yan li smalale mu'yuc te oy. 

10Li antse bat yalbe ta anil noxtoc li smalale: —Ay xa sc'opanun noxtoc li vinic ti i'ay 

ono'ox sc'opanun ta jun veltae —xut. 

11Ilic li Manoae; la xchi'in batel li yajnile, jech c'ot yalbe li vinic ti te oye: —¿Me 

vo'ot ti ay ono'ox ac'opan jun velta li cajnile? —xut. —Vu'un —xi itac'ov. 

12Li Manoae jech laj yalbe: —C'alal me ic'ot ta pasel li c'usi laj avale, ¿c'u x'elan ta 

ts'itesel li quereme? ¿C'usi xu' ta jpascutic? —xut. 

13Itac'ov: —Ja' tsc'an ac'o spas scotol c'usi calojbe xa li avajnile. 

14Mu me xuch' pox, xchi'uc c'usiuc no'ox pasbil ta ya'lel ts'usub, xchi'uc c'usi tsotsic 

ta uch'el, xchi'uc mu me sve' li c'usi sc'oplal mu stac' xave'ique. Tsc'an ac'o spas scotol 

li c'usi laj calbee —xi. 

15Li Manoae jech laj yalbe li yaj'almantal Muc'ul Diose: —Avocoluc pajan to, yu'un 

ta jmeltsanbot jcotuc unin tentsun —xut. 

16Itac'ov: —Ac'o me chapajesun, pero mu'yuc ta jve' li ve'lile. Ja' lec ja' chic'bo 

smotonin li Muc'ul Diose —xut. Li Manoae muc sna' me ja' yaj'almantal Muc'ul Dios 

li vinic la xchi'in ta lo'ile. 

17Li Manoae jech laj yalbe: —Albuncutic c'usi abi, yu'un jech xu' chaquich'otcutic ta 

muc' c'alal ta xc'ot ta pasel li c'usi laj avale —xut. 

18Itac'ov li j'almantale: —¿C'u yu'un ti chajac'bun jbie? Ja' toj lec, toj muc' ta a'yel li 

jbie —xi. 

19Li Manoae la stsac li unin tentsun xchi'uc li c'usitic co'oltic sba jech chac c'u cha'al 

trigoe. Laj yac' ta ba ton; te la xchic' ta stojol li Muc'ul Diose. Li Muc'ul Diose oy 

c'usi toj lec lic spas ta stojol li Manoa xchi'uc yajnile. 

20C'alal toyolic iloc' yat c'oc' te ta tone, li yaj'almantal Muc'ul Diose te imuy batel ta 

vinajel ta yat c'oc'. C'alal laj yil Manoa xchi'uc yajnile, la squejan sbaic ta stojol. 

21Li yaj'almantal Muc'ul Diose muc xa sut o tal yan velta ta stojol li Manoae xchi'uc ta 

stojol li yajnile. Jech te la sna'ic o ti ja' yaj'almantal Muc'ul Diose. 

22Li Manoae jech laj yalbe li yajnile: —Ta jbel sc'oplal chijchamutic xa, yu'un laj xa 

quiltic li Diose —xut. 

23Itac'ov li antse: —Ti yu'unuc tsc'an chismilutic li Muc'ul Diose, muc xistsacbutic li 

smoton la jchic'betique xchi'uc li c'usitic co'oltic jech chac c'u cha'al trigoe, xchi'uc 

mu'yuc c'usi xijyac'butic quiltic; muc xijyalbutic scotol jech a'yej ti jechuque —xi. 

24C'alal ivoc' li squeremique, Sansón laj yac'beic sbi. Ich'i li quereme; lec ac'bil 

bendición yu'un Muc'ul Dios. 

25Li espíritu yu'un Muc'ul Diose laj yac' sba ta ilel ta stojol Sansón te ta carpanaetic 

yu'un Dan ti cacal ta o'lol yu'un Zora xchi'uc Estaole. 

Jueces 14 

Li Sansone laj yic' jun filista ants 

1Li Sansone iyal batel ta Timnat; te laj yil jun filista tseb. 

2C'alal isut batele, c'ot yalbe li stot sme'e, jech laj yalbe: —Oy laj quil jun filiste tseb 

ta Timnat. Avocolicuc bat jac'bicun, yu'un ta jc'an ta xquic' —xut. 

3Itac'ovic li stot sme'e: —¿C'u yu'un ja' chbat avic'be tal stseb filistaetic ti mu'yuc 

yich'ojic circuncisione? ¿Me yu'un mu'yuc stseb cuts' calaltic li' no'ox, xchi'uc me 

yu'un mu'yuc stseb jchi'iltactic li' ta sjunul jlumaltic? —xut. Itac'ov li Sansone: —

Yu'un ja' toj lec chquil li tseb le'e, ja' ta jc'an chquic' —xi. 

4Li stote sme'e muc sna'ic me yu'un jech tsc'an Muc'ul Dios sventa ac'o vinajuc c'u 

x'elan xu' tstsalic li filistaetique, yu'un ja'o yorail tsalbilic li israeletique. 

5Li Sansone ibatic ta Timnat xchi'uc stot sme'. C'alal ic'ot ta ts'usubtic ta Timnat li 

Sansone, te xme'et tal ta stojol jcot ch'ium jti'vanej bolom. 

6Li espíritu yu'un Muc'ul Diose laj yac'be stsatsal li Sansone, jech ivu' yu'un ta sc'ob 

no'ox biq'uitic la slilin comel li bolome. Xco'laj no'ox xchi'uc unin tentsun laj ya'ay. 

Pero mu'yuc laj yalbe stot sme' li c'usi ic'ot ta pasele. 

7Iyal batel, bat sc'opan li yelub tsebe yu'un lec c'upil sba chil. 

8Ta yan c'ac'al c'alal yu'un xa chbat ochuc ta na li Sansone, te i'och sq'uel li bolom ti 

la smile. Ja' to laj yil te ochem muc'ta pom ta sbec'tal li bolome; yac'oj xa lec spomic. 

9Jech la sjots' li pome; te la slo' batel ta be. C'alal la sta ta be li stot sme'e, laj yac'be 

slo'ic ec. Pero mu'yuc laj yalbe me ta chamen bolom la sta. 

10Li stot sme'e te ic'otic ta sna li tsebe. Li Sansone te lic spas lec q'uin, yu'un jech 

stalel chnupin li querem tsebetique. 

11Ta sventa ti chi'ic li uts' alaletique, jech laj yiq'uic tal lajuneb xcha'vinic (30) 

xchi'iltaquic. 

12Li Sansone jech laj yalbe li lajuneb xcha'vinic (30) te oyique: —Oy c'usi chcac' 

anopbeic smelol. Me it'un avu'unic li vucub c'ac'al li' oyutic ta q'uine, vu'un 

chacac'boxuc jujulic lequil muc'tic c'u'iletic pasbil ta lino no xchi'uc jujulic ac'u'ic 

sventa q'uin. 

13Pero me muc xavalbicun c'usi smelole, vo'oxuc chavac'bicun lajuneb xcha'vinic (30) 

ta lic lequil muc'tic c'u'iletic pasbil ta lino no xchi'uc lajuneb xcha'vinic (30) c'u'il 

sventa q'uin —xut. Itac'ovic: —Alo li atajimol lo'ile, chca'icutic —xiic. 

14Jech lic yal li Sansone: “Ta jti'vanej iloc' tal ve'lil; Ti c'usi tsots slomoe, te iloc' tal 

c'usi chi'”, xi. C'alal iloc' oxib c'ac'ale, mu sna'beic o c'usi smelol li lo'ile. 

15Ta xchanibal c'ac'al jech laj yalbeic yajnil li Sansone: —Tsatsal jac'bo amalal c'usi 

smelol li lo'il laj yale. Me mu xapase, ta xajchic'cutic ta c'oc' xchi'uc sna atot tana. 

Ma'uc yu'un laj avic'uncutic tal li'i ti me'on xa chisutcutic batel avu'unique —xutic. 

16Li tsebe bat sc'opan li smalale; te ic'ot oc'uc ta stojol, jech laj yalbe: —Mu'yuc cani 

ac'anojun. Abajojun cani, yu'un mu xavalbun ca'ay c'usi smelol ec li lo'il laj avalbe 

jchi'iltaque —xut. Itac'ov li Sansone: —Mu'yuc bu calojbe smelol ec li jtot jme'e. ¿Me 

yu'un vo'ot xa chacalbot smelol ec? —xut. 

17Li vucub c'ac'al la spasic q'uine te choc'ta sba o ta stojol smalal li tsebe. Ta sventa ti 

isujilanat yu'un yajnil li Sansone, jech ta svucubal c'ac'al lic yalbe c'usi smelol. C'alal 

laj ya'ay li tsebe, bat yalbe li xchi'iltaque. 

18Ta svucubal c'ac'al c'alal mu'yuc to'ox chch'ay c'ac'ale li filistaetique jech bat yalbeic 

li Sansone: “Li c'usi toj chi'e ja' no'ox pom; li c'usi toj tsots slomoe ja' no'ox jti'vanej 

bolom”, xutic. Itac'ov li Sansone: “Ti manchuc laj ajochic li cunin tsebal vacaxe, muc 

xana'beic smelol ti jechuque”, xut. 

19Ta ora i'ac'bat stsatsal yu'un espíritu yu'un Muc'ul Dios li Sansone, jech ibat ta 

Ascalón, bat smil lajuneb xcha'vinic (30) viniquetic. Laj yich'anbe tal li sc'u'ique; ja' 

laj yac'be li boch'otic laj yalbeic smelol li lo'ile. Tsots ilic sc'ac'al yo'nton li Sansone, 

jech isut o batel ta sna stot. 

20Li yajnile i'ac'at ta c'abal yan velta; ja' laj yic' li boch'o lec ono'ox sc'opan sba 

xchi'uc li Sansone. 

Jueces 15 

1C'alal i'ech' xa'ox jayibuc c'ac'ale, li Sansone ibat sq'uel li yajnile; ja'o ta yorail tuch' 

trigoaltic. Yich'ojbe batel jcot unin tentsun, jech c'ot yalbe li smuni'e: —Ch-och jq'uel 

li' ta scuarto li cajnile —xut. Pero li smuni'e muc xa xac' ochuc, 

2jech laj yalbe: —La jnop ti yu'un xa mu xac'an o li avajnile, jech laj cac'be yic' jun 

achi'il ti lec xac'opan aba achi'uque. Pero te oy li muquile; ja' toj ven c'upil sba noxtoc 

jech chac c'u cha'al li avajnile. Ja' lec ja' ic'o ta xq'uexol —xut. 

3Itac'ov li Sansone: —Li' tanae, muc vu'cun jmul me chopol c'usi bat jpasbeic li 

filistaetique —xi. 

4Li Sansone bat stsac tal oxib ciento (300) ta cot vet. La xchucanbe sne ta cha'cha'cot, 

xchi'uc te capal la xchucan jujusil toj ta o'lol sneic li cha'cha'cot vete. 

5Lic stsan li tojetique; la stij batel ta trigoaltic yu'un filistaetic, jech ic'ac' scotol li 

strigoic ti bu jmoj xa tsopajtic yu'unique xchi'uc ti tec'ajtic toe. Ic'ac' c'alal ta ts'usubtic 

xchi'uc c'alal ta oliva te'etic yu'unic. 

6Li filistaetique lic sa'ilanic boch'o ti jech la spase. C'alal it'un yu'unic ti ja' la spas 

jech li Sansón ta sventa la spac ti i'ac'bat ta yan vinic yajnil yu'un li smuni'e, ja' li 

timnat vinique, jech bat xchiq'uic li antse xchi'uc li stote. 

7Li Sansone jech laj yal: —Ta sventa ti jech laj apasbicune, jamal chacalboxuc ta 

stojol Dios, mu'yuc ch-ech' co'nton o ti jech ta jpase, ja' to me laj apacbicun sutel ec li 

vo'oxuque —xut. 

8Jech lic yac'anbe lec comel ta scub xchi'uc ta yo'; ep ichamic yu'un. Jech iyal batel, 

bat nacluc ta nailch'en ta Etam. 

Ta sbaquil ye buro no'ox la stsal filistaetic li Sansone 

9Li filistaetique italic; te vul spas scarpanaic ta yosilal Judá xc'ot c'alal to ta Lehi. 

10Li boch'otic te nacajtic ta Judae jech la sjac'beic: —¿C'u yu'un ti tal 

acontrainuncutique? —xutic. —Ja' no'ox tal jtsaccutic li Sansone, yu'un ac'o spas 

ya'ay ec li c'usi la spasbuncutique —xiic. 

11C'alal laj ya'yique, ibat oxmil (3,000) viniquetic te ta nailch'en ta Etam yo' bu oy li 

Sansone, ja' li boch'otic liquemic ta Judae, jech c'ot yalbeic: —¿C'u yu'un ti laj 

asa'butic jvocoltique? ¿Me mu xana' ti ja' toj ech'em xaq'uic li filistaetique? —xutic. 

Itac'ov li Sansone: —Ja' la jpacbeic ec jech chac c'u cha'al la spasbicune —xi. 

12Jech laj yalbeic: —Li' litalcutic, tal jchucotcutic batel yu'un chbat cac'otcutic ta 

sc'ob li filistaetique —xutic. Itac'ov li Sansone: —Albicun ta stojol Dios ti mu'yuc 

chamilicun li vo'oxuque —xut. 

13Jech laj yalbeic ta jamal: —Ta melel mu'yuc chajmilotcutic. Ja' no'ox ta jchucotcutic 

batel, chbat cac'otcutic ta sc'ob li filistaetique —xutic. Jech la xchuquic lec ta cha'lic 

ach' lasu; laj yiq'uic loq'uel ta nailch'en. 

14Laj yiq'uic batel c'alal ta Lehi. C'alal laj yilic li filistaetique, xcuxet no'ox yo'ntonic; 

x'avlajetic no'ox bat snupic tal ta be. Pero li Sansone ta ora i'ac'bat stsatsal yu'un 

espíritu yu'un Muc'ul Dios, jech ivu' yu'un la xtuch' li lasuetique; xco'laj no'ox xchi'uc 

c'aq'uem te'el lino laj ya'ay. Li xmochbenaltaque te xbajlajet yalel ta sc'ob. 

15Te la sta jun sbaquil ye buro lec to yox; la stam, ja' la smil o jmil (1,000) filista 

viniquetic. 

16Ts'acal jech laj yal: “Ta sbaquil ye buro no'ox la jpas ta cha'ox tsop; ta sbaquil ye 

buro no'ox la jmil o jmil (1,000) viniquetic”, xi. 

17C'alal laj yal jeche, la sjip yalel li baquil ye buroe, jech Ramat-lehi laj yac'be sbi li 

banamile. 

18Li Sansone solel taquin yo'nton laj ya'ay, ja' yu'un jech laj yalbe li Muc'ul Diose: 

“Vo'ot laj avac'bun li muc'ul coltael avu'une. Pero ¿c'u yu'un ti li' xa chavac' chamcun 

ta taqui-o'nal, xchi'uc chavac'un ta sc'ob li boch'otic mu'yuc yich'ojic circuncisione?”, 

xut. 

19Ja' yu'un li Diose la sjam jun vomlum te ta Lehi, jech te iloc' tal vo'; ja' laj yuch' li 

Sansone. Jech i'ayin lec stsatsal yan velta; itsatsub lec yo'nton. En-hacore laj yac'be 

sbi li nio' te ta Lehie. Te to oy o c'alal to tana. 

20Li Sansone jtob (20) jabil i'och ta jchapanvanej yu'un israeletic. Ja'o ti c'alal spasojic 

canal li filistaetique. 

Jueces 16 

Li Sansone ibat ta lum Gaza 

1Li Sansone ibat ta Gaza; te laj yil jun jmulavil ants, jech te bat xchi'in. 

2C'alal laj ya'yic yajvaltac lum ti te xa c'otem li Sansone, ital setuic sbejel ac'ubal; la 

xchabiic lec li sti' scoralil lume. Sbejel ac'ubal ch'anxiic, yu'un la snopic ti ta sacubel 

osil xu' ta smilique. 

3Pero li Sansone o'lol no'ox ac'ubal te ivay. Ilic batel, ech' stotsbe loq'uel sti' li 

scoraltonal lume. Laj yich' batel c'alal ta yoyaltac, c'alal ta smac. La scajan batel ta 

snecub, bat yac' ti bu ven toyol vits te ta stuq'uil Hebrone. 

Sansón xchi'uc Dalila 

4Ts'acal to li Sansone lec laj yil jun tseb te nacal ta stenlejaltic Sorec, Dalila sbi. 

5Li banquilaletic yu'un filistaetique jech bat yalbeic li Dalilae: —Lo'lao li Sansone; 

jots'ol jaq'uilanbo c'u yu'un ti toj tsots slomoe, xchi'uc c'u x'elan xu' ta jtsalcutic, yu'un 

jech xu' ta jchuccutic. Chacac'botcutic lec atojol; ta xcac'cutic jmil xchi'uc vo'vinic 

(1,100) ta sep saquil taq'uin jujununcutic —xutic. 

6Li Dalilae jech lic yalbe li Sansone: —Avocoluc albun ca'ay c'uxi chavut ti toj tsots 

alomoe, xchi'uc c'u x'elan xu' chavich' chuquel chavich' tsalel —xut. 

7Itac'ov li Sansone: —Me ta xchuquicun ta vuclic ac' ti yoxic toe, ta xch'ay li jtsatsale; 

co'ol xa chic'ot jech chac c'u cha'al yantic viniquetic ti mu'yuc tsots slomoique —xi. 

8Li banquilaletic yu'un filistaetique laj yich'beic batel vuclic yaxal ac' li Dalilae. Jech 

li Dalilae ja' la xchuc o li Sansone. 

9Li Dalilae te xa'ox nac'al yu'un viniquetic ta yut sna. C'alal chucul xa'ox yu'une, jech 

laj yal: —¡Sansón, ta xa xtal stsacot li filistaetique! —xut. Li Sansone la xtuch' ta ora 

li aq'uetique; xco'laj no'ox xchi'uc c'aq'uem no laj ya'ay. Ja' yu'un li filistaetique muc 

sna'ic c'u x'elan oy stsatsal li Sansone. 

10Li Dalilae jech laj yalbe li Sansone: —¡Laj alo'laun; mu meleluc li c'usi laj avale! 

Avocoluc albun ta jamal c'u x'elan xu' chavich' chuquel —xut. 

11Itac'ov li Sansone: —Me chixchuquicun ta ach' lasu ti mu'yuc to picbile, ta xch'ay o 

li jtsatsale; co'olun xa chic'ot jchi'uc yantic viniquetic ti mu'yuc tsots slomoique —xi. 

12Li Dalilae la stsac ach' lasuetic; ja' la xchuc o li Sansone. Tsots i'avan jech laj yal: 

—¡Sansón, ta xa xtal stsacot li filistaetique! —xut. Te xa'ox snac'oj sbaic ta sna 

noxtoc li jtsacvanejetique. Pero li Sansone la xtuch' li ach' lasuetique; xco'laj no'ox 

xchi'uc jich'il no laj ya'ay. 

13Li Dalilae jech laj yalbe li Sansone: —¡Yoquel to puru lo'lael chavac'bun, yoquel to 

puru epalc'op chapasbun! Albun ca'ay ta melel c'u x'elan xu' chavich' chuquel —xut. 

Itac'ov li Sansone: —Me chacap ta jalel vucnet'eluc ta sjalubil poq'uetic li stsotsil jole, 

xchi'uc me lec tsots chapajbe li yoyaltaque, mu'yuc xa jtsatsal chicom jech chac' c'u 

cha'al yantic viniquetic ti mu'yuc tsots slomoique —xi. 

14Jech lic spas noxtoc li Dalilae. C'alal lec xa tsots pajajtic yu'un li yoyale, tsots 

i'avan: —¡Sansón, ta xa xtal stsaquicot li filistaetique! —xi. Pero li Sansone la sbul 

loq'uel li yoyale xchi'uc li jolobile. 

15Jech laj yal noxtoc li Dalilae: —¡J'epalc'op! Altic chaval ti ac'anojune yu'un yoxibal 

xa velta laj alo'laun; mu xavalbun c'u x'elan oy li alomoe —xut. 

16Ta sventa ti jujun c'ac'al te xvulvun o ta sjaq'uel jbel ya'yej li Dalilae, jech te i'ech' 

yo'nton li Sansone la snop ti ac'o xa chamuque. 

17Jech ta slajeb c'op jamal xa lic yalbe o: —Ja' ta sventa ti mu'yuc boch'o sloc'ojbun o 

li jole yu'un t'ujbilun ono'ox yu'un Dios ti c'alal mu'yuc to'ox chivoq'ue. Pero me oy 

boch'o tsloc'bun li jole, mu'yuc xa jtsatsal chicom o; bats'i c'un chicom o jech chac c'u 

cha'al yantic viniquetic ti mu'yuc tsots slomoique —xi. 

18Li Dalilae la sna' ti ja' xa melel oe. Jech laj yic'an li banquilaletic yu'un filistaetique 

jech laj yalbe: —La'ic xa me; li Sansone laj xa yalbun o ta jamal c'u x'elan oy li 

slomoe —xut. Jech italic, yich'ojic tal li staq'uinique. 

19Li Dalilae la svayubtas ta sba yo' li Sansone. Laj yic' jun vinic boch'o tsloc'be li 

sjole. C'alal loc'bil xa sjole, lic slaban, yu'un li stsatsal Sansone loq'uem xa'ox batel. 

20Jech laj yal li Dalilae: —¡Sansón, ta xa xtal stsaquicot li filistaetique! —xut. Ijulov 

li Sansone; la snop ti xu' to yu'un jech chac c'u cha'al ono'oxe. Muc sna' me 

icomtsanat xa yu'un li Muc'ul Diose. 

21Li filistaetique la stsaquic; la sloq'uesbeic xchibal sbec' sat. Laj yiq'uic batel ta lum 

Gaza. La xchuquic ta cadena; laj yaq'uic juch'najuc te ta yut chuquinab. 

22Pero te lic ch'iuc yan velta li sjole. 

Icham li Sansone 

23Li banquilaletic yu'un filistaetique la stsob sbaic, yu'un tspasic jun q'uin ta sventa ti 

laj xa spasic canale, chac'beic smoton li sdiosic Dagone. Te iq'uejinic jech laj yalic: 

“Li dios cu'untique laj xa yac'butic ta jc'obtic li Sansone, ja' li cajcontratique”, xiic. 

24C'alal laj yilic li yantic xchi'iltaquique, iq'uejinic ec; laj yich'ic ta muc' li sdiosique, 

jech laj yalic: “Li dios cu'untique laj xa yac'butic ta jc'obtic li Sansone, ja' li 

cajcontratique; ja' li jsoquesej banamile ti ep la smil jchi'iltactique”, xiic. 

25Toj xcuxet no'ox yo'ntonic, jech la sc'anic loq'uesbel tal ta stojolic li Sansone yu'un 

tsc'an chuts'intaic. Jech la sloq'uesic ta chuquel li Sansone; te lic yuts'intaic, la 

slabanic. Te laj yaq'uic ta o'lol yoyaltac na. 

26Li Sansone jech laj yalbe li querem ti initat batel yu'une: —Nopajesun batel yo' bu li 

yoyaltac na ti yich'oj o lec yipe, yu'un te ta jquican jba ta jcux co'nton —xut. 

27Li muc'ta na yu'unique noj ta vinic antsetic; te oyic scotol ec li banquilaletique. Te 

ta xcha'cojal jolnae oy van oxmiluc vinic antsetic te oyic noxtoc. Te tsq'uelic yalel tal 

ec c'alal tslabanic li Sansone. 

28Li Sansone lic sc'anbe vocol li Muc'ul Diose jech laj yalbe: “Cajval, Muc'ul Dios, 

avocoluc na'un to me li' ta orae; ac'bun jtsatsal. Ja' slajeb velta li' ta jc'anbot vocol ta 

atojol, yu'un jech j'ech'el ac'o bat stojic o li filistaetic ti la sloq'uesbicun xchibal sbec' 

jsate”, xut. 

29Jech lic stsac li chib yoyal na te ta o'lol ti ja' te yich'oj o yip ta scotole. Jujun laj yac' 

sc'ob ta jujubej, 

30jech tsots lic avanuc: “¡Co'ol ac'o chamcun jchi'uc li filistaetique!”, xi. Lic yac' 

scotol slomo li Sansone jech ilom yalel li nae. Te inet'ujic scotol li banquilaletique 

xchi'uc scotol li boch'otic te oyique. Ja' xjelov to yepal la smil c'alal icham li Sansone; 

ja' mu'yuc ep la smil ti c'alal cuxul to'oxe. 

31Te italic xchi'iltac ta voq'uel li Sansone xchi'uc li yuts' yalaltaque, tal yich'beic batel 

li sbec'tale; bat smuquic te ta smuquinal Manoa, ja' li stote. Li smuquinalique ja' cacal 

ta o'lol yu'unic li Zora xchi'uc Estaole. Li Sansone jtob (20) jabil i'och ta jchapanvanej 

yu'un li israeletique. 

Jueces 17 

Sc'oplal pale xchi'uc diosetic yu'un Micaía 

1Oy jun vinic te nacal ta vitsetic yu'un Efraín, Micaía sbi. 

2-3Jech laj yalbe li sme'e: —Li jmil xchi'uc vo'vinic (1,100) ta sep saquil taq'uin ich'ay 

avu'un chavale, ti lachopolc'opoj o ta stojol li j'eleq'ue, pero vu'un li' quich'oj li 

taq'uine; vu'un laj quelc'an. Ta jsutesbot, yu'un laj ca'ay ti laj aval ti avoc'oj xa ta 

sventa Muc'ul Dios, yu'un chavac' ta pasel jun dios avu'un ti lec bisbil smuc'ule 

xchi'uc ti lec pixbil ta saquil taq'uine —xut. Jech la sutesbe li saquil taq'uine. Li sme'e 

jech laj yal: —Ac'o yac'bot bendición li Muc'ul Diose, col —xut. 

4C'alal laj xa sutesbe staq'uin sme' li Micaiae, li me'ile bat yac'be chib ciento (200) ta 

sep saquil taq'uin li boch'o sna' smeltsanel c'usiticuc ta saquil taq'uine. Laj yalbe ti 

ac'o spas jun dios ti lec bisbil smuc'ule, xchi'uc ac'o xpix ta saquil taq'uin. C'alal 

imeltsaje, li me'ile te bat yac' ta sna li Micaiae. 

5Li Micaiae oy sna yo' bu chich' ta muc' li sdiostaque, xchi'uc la spas jlic mocan c'u'il 

sventa pale xchi'uc diosetic sventa yajnil xnich'nab. Xchi'uc la st'uj jun xnich'on; laj 

yac'be yabtel ta paleal. 

6Yu'un ja'o yorail mu'yuc ajvalil yu'unic li israeletique jech ta jujuntal lic spasic li 

c'usi lec cha'yique. 

7Oy jun querem te ta Belén; ja' no'ox te xnabet ta stojol li jchop liquemic ta Judae. Ja' 

leví querem. 

8Li quereme iloc' tal ta Belén, yu'un tal sa' yan bu xu' chnaqui. Te ixanov tal ta vitsetic 

yu'un Efraín; te ivul ta loq'uel ta sna Micaía. 

9—¿Bu lalic tal? —xi li Micaiae. —Lilic tal ta Belén. Vu'un leviun, yu'un ta jsa' bu 

chinaqui —xi. 

10Jech laj yal li Micaiae: —Li' xcom achi'inuncutique. Vo'ot chacom ta totil, ta paleal 

cu'uncutic. Ta jtojot lajunsep saquil taq'uin ta jun jabil, xchi'uc chacac'bot ave'el 

xchi'uc ac'u' apoc' —xut. 

11Li leví vinique la xch'un, jech te icom ta sna li Micaiae. Li Micaiae la scuy jech chac 

c'u cha'al xnich'on li quereme. 

12Ja' icom ta paleal yu'un, jech te icom nacluc o li quereme. 

13Li Micaiae la snop ti ch-ac'bat lec bendición yu'un li Muc'ul Diose, yu'un mero leví 

xa ochem ta paleal yu'un. 

Jueces 18 

Sc'oplal Micaía xchi'uc yalab xnich'nab Dan 

1C'alal jech ic'ot ta pasele, ja'o mu'yuc ajvalil yu'unic li israeletique. Jech noxtoc li 

jchop liquemic ta Dane la sa'ilanic bu xu' ta xnaquiic, yu'un mu'yuc staoj yosil stuquic 

te ta stojol li yantic israeletique. 

2C'alal te oyic ta Zora xchi'uc ta Estaole, la staquic batel vo'ob viniquetic ti lec tsots 

yo'ntonique, yu'un ja' chbat sq'uelic tal c'u x'elan li banamile. Jech laj yalbeic batel: —

Batanic, bat q'uelic tal c'u x'elan li banamile —xutic. Jech ibatic ta vitsetic te ta yosilal 

Efraín. Te ic'otic ta sna li Micaiae; te ivayic. 

3C'alal nopol xa'ox x'ech'ic ta sna li Micaiae, laj ya'ibeic ta sc'op ti ja' leví te oye, jech 

bat sjac'beic: —¿Boch'o laj yic'ot tal li'i? ¿C'u yu'un ti latal li' ta banamile? ¿C'usi tal 

asa'? —xutic. 

4Li leví vinique te lic yal c'usi la xchapanic xchi'uc li Micaiae, xchi'uc c'usi chapal 

yu'unic ti jech ch-abtej ta paleal yu'unique. 

5Jech lic sjac'beic: —Jac'bo ca'tic Dios me lec chic'otcutic xana' ti bu jnopoj 

chibatcutique —xutic. 

6Li palee itac'ov: —Junuc avo'nton batanic; ja' Muc'ul Dios ta xchabioxuc batel ti 

buyuc no'ox chabatique —xut. 

7Jech iloq'uic batel; ibatic ta lum Lais. Li cristianoetic tee jun no'ox yo'ntonic jech 

chac c'u cha'al stalelic ono'ox li sidonetique. Mu sna'ic me oy boch'o chbat 

uts'intaaticuc, yu'un mu'yuc c'op cha'yic. 

8Li vo'ob viniquetique isutic tal yo' bu comenic li xchi'iltaquic te ta Zora xchi'uc ta 

Estaole. Jech c'ot jac'baticuc: —¿C'u x'elan avilic? —xiic. Itac'ovic: 

9—La jxancutic lec scotol li banamile, pero toj lec. Batic, bat ochcutic te. Mu me li'uc 

no'ox ch'anxi chotol xacomic. Bat jpojtic li banamil le'e. 

10C'alal me lijc'ot tee, li cristianoetique jun yo'ntonic ta jtatic; mu'yuc c'usi sc'an 

cha'yic, yu'un staoj ep yosilic. Ja' te chijyac'butic jlumaltic li Diose —xiic. 

11Jech iloq'uic batel ta Zora xchi'uc ta Estaol vaquib ciento (600) viniquetic ti 

liquemic ta Dane; lec chapalic batel xchi'uc yabtejebic. 

12Te ic'otic ta Judá; te la spas scarpanaic ta smaleb c'ac'al yu'un Quiriat-jearim. Ja' ti 

bu Yav Scarpanaic Dan, xi sbi li' ta orae. 

13Te iliquic batel noxtoc; ibatic ta vitsetic yu'un Efraín. Te ic'otic ta sna li Micaiae. 

14Li vo'ob viniquetic ti i'ay ono'ox sq'uelic ba'yuc li osil te ta Laise, jech laj yalbe li 

xchi'iltaquique: —¿Me xana'ic ti oy jlic mocan c'u'il li' ta nae, xchi'uc ti oy diosetic 

yu'unic sventa jujuchop sbiique, xchi'uc jun sloc'obal dios lec muc' lec macbil ta 

saquil taq'uine? ¿C'usi ta jpastic xana'ic? —xutic. 

15Li vo'ob viniquetique ibatic ta na yo' bu oy li querem levie, ja' li sna Micaiae, te c'ot 

sc'opanic. 

16Pero li vaquib ciento (600) soldadoetique te chmalavanic ta ti'na, lec chapalic 

xchi'uc yabtejebic. 

17Li vo'ob viniquetic ti i'ay sq'uelic ba'yuc li osile i'ochic ta na; la stsaquic loq'uel li 

sloc'obal sdiosic lec bisbil smuc'ule, ti macbil lec ta saquil taq'uine, xchi'uc li mocan 

c'u'ile, xchi'uc li yantic diosetic te oy ta snae. Yan li palee ja'o te comen ta ti'na xchi'uc 

li vaquib ciento (600) viniquetique. 

18Li palee laj yil ti i'ochic ta na li vo'ob viniquetique xchi'uc ti la stsaquic loq'uel li 

sloc'obal sdiosique, xchi'uc li mocan c'u'ile, xchi'uc li yantic diosetic yu'unic te oy ta 

yut nae. Jech laj yalbe: —¿C'usi chapasic le'e? —xut. 

19Itac'ovic: —Ch'anchan, maco ave. La' chi'inuncutic. Vo'ot chacom ta paleal xchi'uc 

ta totil cu'uncutic. Ja' lec ti vo'ot paleot yu'un jchop israeletique; ja' mu lecuc ti 

ochemot ta paleal yu'un jun no'ox vinic ta jbej nae —xutic. 

20Li palee lec laj ya'ay, jech laj yich' batel li sloc'obal sdiosique, li mocan c'u'ile 

xchi'uc li yan diosetic te ta nae; bat xchi'in li jchop liquemic ta Dane. 

21Jech itotsic batel; la sjelubtasic batel ta ba'yucbe li ololetique, xchi'uc li xchijique, li 

xvacaxique, xchi'uc li c'usitic oy yu'unique. 

22C'alal nat xa'ox ixanovic batele, li Micaiae la stsob li boch'otic nopol nacajtic 

xchi'uque, bat snutsic ta anil. 

23C'alal laj ya'yic ch-avanic batel li jnutsvanejetique, li danetique ijoyijic, jech la 

sjac'beic li Micaiae: —¿C'usi chapasic? ¿C'u yu'un ti atsoboj abaic tale? —xut. 

24Itac'ov: —Yu'un laj avich'bicun tal li diosetic pasbil cu'une xchi'uc li pale cu'une; te 

xa achi'uquic batel. Mu'yuc xa c'usi icom cu'un. ¿C'u yu'un ti ta to xajac' c'usi tal 

jpase? —xut. 

25Itac'ovic li yalab xnich'nab Dane: —Mu xavaptauncutic tal ta jpatcutic. Naca me oy 

boch'o xlic sc'ac'al yo'nton cu'uncutic tana, jech xu' li' no'ox chachamic achi'uc li 

achi'iltaque —xutic. 

26Li Micaiae laj yil ti ja' toj ven epique, jech isut batel ta sna. Yan li danetique la stam 

batel sbeic. 

27Te yich'ojic o batel li c'usi pasbilic yu'un Micaiae, xchi'uc te yic'ojbeic batel li pale 

yu'une; te ic'otic ta Lais. Li yajvaltac lum le'e jun yo'ntonic; mu'yuc c'u cha'al sba 

cha'yic. Li danetique lec laj ya'yic, la smilic comel ta espada, xchi'uc la xchiq'uic li 

lume yu'un mu'yuc chapalic. 

28Mu'yuc boch'o xtal pojvanicuc, nom yiloj sbaic noxtoc xchi'uc li sidonetique, 

mu'yuc boch'o lec xil sba xchi'uquic. Yu'un li slumalique ta stenlejaltic oy te ta nopol 

Bet-rehob. Li danetique lic xcha'pasic lec li lume; ja' te inaquiic o. 

29Li lume Dan laj yac'beic sbi. Ja' laj yich'be sbi li stotique, ja' li xnich'on Israele. Ja' 

yu'un Dan la sbiin li lume; ja' li Lais to'ox sbie. 

30Li yalab xnich'nab Dane lic yich'ic ta muc' li sloc'obal sdiosic ti lec bisbil smuc'ule. 

Ja' la stiq'uic ta paleal li Jonatán, xnich'on Gersone; ja' li smomnich'on Moisese. Ja' 

i'ochilanic o ta paleal xchi'uc smomnich'nabtac c'alal to chucbil ibatic ta yan banamil. 

31Ti jayib c'ac'al te va'al li ch'ulna yu'un Dios ta Siloe, te oy o yu'unic ec li sloc'obal 

sdiosic pasbil yu'un Micaiae. 

Jueces 19 

Sc'oplal leví vinic xchi'uc yan ants yu'un 

1C'alal ja'o mu'yuc ajvalil yu'unic li israeletique, oy jun leví vinic te nacal batel ta 

slajeb xa vitsetic yu'un Efraín ti bu toj nom xae. Laj yic' batel yan ants yu'un. Li antse 

te liquem ta Belén ta yosilal Judá. 

2Pero li antse mu'yuc jun yo'nton, jech isut batel ta sna stot te ta Belén. Chanib u te la 

xchi'in li stote. 

3Li vinique ibat sq'uel li yajnile, bat slequilc'opan yu'un chic' sutel. Laj yic' batel jun 

smozo xchi'uc cha'cot sburo. Li antse laj yic' ochel ta sna stot li smalale. 

4Jech li totile xcuxet no'ox yo'nton laj yic' ec li sni' c'alal laj yile; laj yalbe ti te ac'o 

comuque. Li leví vinic xchi'uc smozoe oxib c'ac'al te icomic ta sna stot li tsebe. Te 

ive'ic, laj yuch'ic vo'; te ivayic. 

5Ta xchanibal c'ac'al sob iliquic yu'un chbatic xa. C'alal ta xa'ox xbatique, li stot tsebe 

jech laj yalbe li sni'e: —Ve'an batel jutuc pan, yu'un jech mu xavi'naj batel —xut. 

6Jech ichotiic xchibalic. Ive'ic, laj yuch'ic vo'. Li totile jech laj yalbe li sni'e: —Coman 

to junuc ac'ubal yu'un jech xcuxet avo'nton —xut. 

7Li quereme ta xa'ox xbat. Pero li totile muc xlaj yo'nton ta yalbel ti ac'o to comuque, 

jech te icom. 

8Ta yo'bal c'ac'al sob ilic noxtoc yu'un chbat, pero li totile laj yalbe noxtoc ti ac'o 

ve'uc batel jutuque yu'un jech mu xvi'naj ta be. Jech te ive'ic xchibalic; te ibat o c'ac'al 

yu'unic. 

9C'alal yu'un xa'ox chbatic xchi'uc li yan ants yu'une xchi'uc li smozoe, li totile jech 

laj yal noxtoc: —Q'uelavil, bat xa c'ac'al, mu xa jaluc sac; xquechet no'ox batel li 

c'ac'ale. Ja' lec comanic xa junuc ac'ubal li'i, yu'un jech jun avo'ntonic; oc'om sob 

xabatic —xut. 

10Pero li vinique muc xa sc'an xcom, jech ibatic yoxibalic xchi'uc cha'cot sburo 

cajajtic batel syavartaic. Te ic'otic ta stuq'uil Jebús; ja' li Jerusalene. 

11C'alal te oyique, jech laj yalbe yajval li mozoe: —Q'uelavil, bat c'ac'al. ¿Me mu 

ja'uc lec ti li' no'ox chijvayutic ta slumalic li jebusetique? —xut. 

12Itac'ov li leví vinique: —Mu xu' li' chijcomutic ta slumalic li boch'otic muc ja'uc 

israeletique. Batic c'alal ta Gabaa. 

13Te vayal xijc'ot ta Gabaa, o me ta Ramá —xut. 

14Jech ibatic; te ich'ay c'ac'al yu'unic ta Gabaa. Ja' lum yu'unic li jchop liquemic ta 

Benjamine. 

15Jech te i'och vayicuc ta Gabaa. Li leví vinique te bat chotluc ta ch'ivit, yu'un mu'yuc 

boch'o i'ic'unuc ochel ta vayel ta sna. 

16Ts'acal te ijelov jun mol, yu'un ic' xa isut batel ta yabtel. Li mole te liquem tal ta 

vitsetic yu'un Efraín. Jch'om osil no'ox c'otem ti te nacale. Yu'un li yajvaltac Gabaae 

ja' yalab xnich'nab Benjamín. 

17C'alal laj yil te chotol ta ch'ivit li jxanubale, jech la sjac'be: —¿Bu lalic tal? ¿Bu 

chabat? —xut. 

18Itac'ov: —Chijelovcutic no'ox batel. Te lilicutic tal ta Belén ta yosilal Judá, yu'un 

chibatcutic ta slajeb xa vitsetic yu'un Efraín ti bu toj nom xae yu'un ja' to te nacalun. 

Te li'aycutic tal ta Belén; li'i suteluncutic xa batel ta jnacutic. Pero mu'yuc boch'o 

chiyic'uncutic ochel ta vayel ta sna. 

19Oy cu'uncutic taqui jobeletic sventa sve'el li jburoe. Xchi'uc oy jpancutic sventa ta 

jve'cutic jchi'uc li avixlale xchi'uc li jmozo li' jchi'uque. Lec chapaluncutic —xut. 

20Itac'ov li mole: —Mu c'u xal avo'nton. Vu'un ta jventain li c'usi sc'an avu'une. Mu 

xcac' ti li' no'ox chavayic ta ch'ivite —xut. 

21Jech te laj yic' batel ta sna. Te laj yac'be sve'el li sburoe, xchi'uc te laj yac'be spoc 

yacanic; te ive'ic laj yuch'ic vo'. 

22C'alal toj xcuxet no'ox yo'ntonique, ja'o te ic'otic jayibuc bol viniquetic ta lum; c'ot 

setubeic sna li mole, c'ot spojilanic li ti'nae. Jech laj yalbeic: —Loq'ueso tal li vinic te 

ochemic ta anae yu'un ta jchi'incutic ta vayel —xutic. 

23Itac'ov li mole: —Jchi'iltac, avocolicuc mu xapasic jech li c'usi toj chopole, yu'un li 

vinic li'i ja' jch'omna cu'un. 

24Q'uelavilic, li' oy jun jtseb; ja' stsebal to. Xchi'uc li' oy li yan ants yu'un li vinique. 

Ja' ta jloq'uesboxuc tal; pasbeic li c'usi tsc'an avo'ntonique. Pero li vinic li'i mu 

xapasbeic li c'usi toj chopol ta pasele —xut. 

25Pero muc xich'ic ta muc' c'usi laj yal li mole. Ja' yu'un li leví vinique la sloq'ues 

batel ta xoral li yan ants yu'une. Jech li viniquetique sbejel ac'ubal laj yuts'intaic, la 

spasbeic li c'usi tsc'an yo'ntonique. Ja' to la scomtsanic ti c'alal ta xa'ox sacube. 

26C'alal sac xa'oxe, li antse isut tal ta sna li mol yo' bu oy li smalale. Te vul yaluc ta 

lum ta ti'na; te icham o. 

27C'alal isacube, ilic li vinique yu'un tstam batel sbe yan velta. C'alal la sjam li ti'nae, 

ja' to laj yil te telel ta ti'na li yan ants yu'une; te cajajtic sc'ob ta smarcoal ti'na. 

28Jech laj yalbe: —Lican, batic xa —xut. Pero muc xtac'ov. La stotsbe li sbec'tale. La 

scajan batel ta jcot sburo; laj yic' batel c'alal ta sna. 

29C'alal ic'ote, la stsac jun xcuchilo; la sbojbe li sbec'tale. La spas ta lajcha'voc'; laj 

yac' batel ta scotol yosilal Israel. 

30Scotol li boch'o laj yilique, jech laj yalic: —Mu'yuc ono'ox baq'uin xquiltic jech 

c'alal lijloc'utic tal ta Egipto, xchi'uc c'alal to tana. Tsc'an ta jnoptic c'u yu'un, xchi'uc 

c'usi tsc'an ta jpastic ta sventa —xiic. 

Jueces 20 

Li israeletique la snop c'usi tspasic ta sventa li jun ants ichame 

1Scotol li israeletic xlic ta Dan c'alal ta Beerseba xchi'uc c'alal ta Galaade la stsob sba 

scotolic te ta Mizpa ta stojol li Muc'ul Diose. Jech chac c'u cha'al jun no'ox vinic laj 

ya'ay sba ta scotolic. 

2Li banquilaletic ta jujuchop israeletique te oyic scotolic. Oy chanib ciento ta mil 

(400,000) ta scotolic yich'ojic lec yespadaic. 

3Li yalab xnich'nab Benjamine laj ya'yic ti te xa stsoboj sbaic ta Mizpa li yantic 

jaychop israeletique. Li israeletique lic sjac'beic leví vinic c'uxi ilic li mulil le'e. 

4Itac'ov li leví vinique: —Te lic'otcutic ta lum Gabaa jchi'uc li yan ants cu'une; ja' li 

lum yu'un Benjamine yu'un te chivaycutic. 

5Pero te italic jayibuc viniquetic ta lum yu'un tsc'an chismilicun, vul setuic li na bu 

oyune. Ja' laj yuts'intaic li yan ants cu'une, jech te icham o. 

6Ja' yu'un laj quich'be tal li sbec'tale; biq'uitic la jboj. La jtac batel ta scotol cosilaltic 

yu'un ac'o yilic scotolic c'u x'elan li mulil oy ta jtojoltique. 

7Ja' yu'un vo'oxuc ti co'ol israelutique nopic c'usi lec ta pasel ta sventa ti jech la 

spasique —xut. 

8Scotolic iva'iic jmoj yo'nton scotolic jech laj yalic: —Tana li'i, me junuc mu'yuc 

boch'o tsut batel ta sna cu'untic. 

9Li c'usi tsc'an ta jpastique, la' jpastic canal tajimol; jq'ueltiquic boch'o chbat yac'be 

cu'untic li Gabaae. 

10Scotol li yantique, jujun ta lajlajuneb ac'o loc'uc ta jujuchop; ja' tsventainic sa'el tal 

ve'lil. Li yantique ja' chbatic ta Gabaa, chbat spaquic c'usi toj chopol la spasic ta 

jtojoltic vu'utic li israelutique —xiic. 

11Scotol li israeletique la stsob sbaic batel jech chac c'u cha'al jun no'ox vinic ibatic ta 

scontrainel li lum Gabaae. 

12La staquic batel j'almantaletic ta scotol yosilalic li yalab xnich'nab Benjamine, jech 

bat yalbeic: “Toj chopol c'usi la spasbuncutic jayibuc li achi'iltaquic tee. 

13Ac'bun ta jc'obcutic li viniquetic te ta Gabaa ti toj chopol c'usi la spasique yu'un jech 

ac'o uluc o li c'usi chopol ta stojol li Israele”, xutic. Pero li smomnich'nabtac 

Benjamine muc xich'beic ta muc' c'usi laj yalic li yantic xchi'ilic ta israelale. 

14La stsob sba scotolic te ta Gabaa ta buyuc no'ox lumal nacajtic, yu'un chbat spasic 

pleito xchi'uc li yantic israeletique. 

15Ti c'u yepal la stsob sbaic ta scotolic c'u smuc'ul yosilalic li benjaminetique ja' 

vaquib xcha'vinic ta mil (26,000), yich'anoj yespadaic. Ja' slecoj o li vucub ciento 

(700) t'ujbilic te ta lum Gabaae. 

16Ta scotolic le'e, t'ujbilic vucub ciento (700) ta puru sts'et sna' x'abtejic. Lec sna'ic 

spiquel jimich'. C'alal tsjipic batel bejuc tone, me jutuc mu stselbuj yu'unic. 

17Li yan jvoc' israeletique ja' chanib ciento ta mil (400,000) viniquetic ta scotolic; lec 

xchanojic pleito. 

La spasic pleito li smomnich'nabtac Benjamine 

18Li yan jvoc' israeletique ibatic ta Betel. Te lic sjac'beic Dios boch'o jchopucal 

yu'unic ba'yuc chbat spas pleito xchi'uc li benjaminetique. Te i'albatic yu'un Muc'ul 

Dios ti ja' ba'yuc ac'o baticuc li Judae. 

19Sob iliquic ta yoc'omal li israeletique, yu'un chbat spasic pleito ta yeloval Gabaa. 

20Jech iloq'uic batel, bat yac'beic li benjaminetique. Te la xchapan sbaic ta nopol 

Gabaa sventa pleito. 

21Pero li benjaminetique iloq'uic tal ta lum. La smilic chib xcha'vinic (22) ta mil li 

israeletique. 

22-24Li israeletique isutic ta Betel, bat yoc'ta sbaic ta stojol li Muc'ul Diose. Te oyic o 

c'alal to i'och ac'ubal. Te lic sjac'beic Dios me xu' chbat scontrainic yan velta li 

xchi'ilic ta israelal ti liquemic ta Benjamine. C'alal i'albatic yu'un Muc'ul Dios ti xu' 

ac'o baticuque, itsatsub yo'ntonic. Jech ta yoc'omal la stsob sbaic batel yan velta; la 

xchapan sbaic lec te yo' bu ono'ox la xchapan sbaic ta ba'yuque. Bat spasic pleito 

xchi'uc li benjaminetique. 

25Pero li benjaminetique iloq'uic tal ta Gabaa noxtoc, tal spasic pleito. La smilic ta 

espada vaxaclajunmil (18,000) li israeletique. 

26Ja' yu'un li israeletique isutic batel yan velta ta Betel, c'ot yoc'ta sbaic ta stojol 

Muc'ul Dios te ta ch'ulna. Sbejel c'ac'al te oyic; mu'yuc xve'ic o. Te la xchic'beic 

smoton Muc'ul Dios, xchi'uc la smilbeic smoton sventa lec ch-ilatic. 

27-28Ja'o ochem ta paleal yu'unic li Finees, xnich'on Eleazar, ja' li smomnich'on 

Aarone, xchi'uc ja'o te oy ta Betel li xcaxail smantal Diose. Li israeletique jech la 

sjac'beic yan velta li Muc'ul Diose: “¿Me chbat jpascutic pleito yan velta xchi'uc li 

jchi'ilcutic ta israelal, ja' li xnich'nabtac Benjamine, o me ja' lec ti te tsalbil 

chicomcutique?”, xutic. Li Muc'ul Diose jech laj yal: “Batanic, oc'om chacac'boxuc xa 

ta ac'obic”, xi. 

29Ja' yu'un li israeletique j'o'lol bat snac' sbaic ta sjoylejal li lum Gabaae. 

30Scotol li yantique iloq'uic batel yan velta ta yoxibal c'ac'al sventa chbat yac'beic li 

benjaminetique. Lec la xchapan sbaic batel te ta yeloval Gabaa jech chac c'u cha'al la 

spasic li chib veltae. 

31Li benjaminetique iloq'uic tal ta lum yan velta, tal staic li yantic israeletique. Ivu' to 

yu'unic la smilic lajuneb xcha'vinic (30) israeletic te ta sbelal Betel, xchi'uc ta Gabaa, 

xchi'uc te ta jamal-jobeltic. 

32La snopic ti chjatov to batel yu'unic li israeletique, xchi'uc ti tstsalic jech chac c'u 

cha'al la spasic chib veltae. Pero li israeletique la snamajes sbaic tal ta lum, yu'un ac'o 

nutsaticuc tal ta be yu'un li yajcontraique. 

33Ts'acal lic xchapan sbaic lec scotolic te ta Baal-tamar, yu'un xa chlic yac'beic li 

yajcontraique. Jech ec li boch'otic te snac'oj sbaic ta sjoylejal Gabaae iloq'uic tal 

scotolic. 

34Oy lajunmiluc ta scotolic; ja' toj lec xchanojic pleito. Laj yac'beic li lum Gabaae. 

Bats'i tsots li pleito la spasique. Li benjaminetique muc sna'ic me jutuc xa sc'an 

stsalatic o. 

35Li Muc'ul Diose laj yac'be o ta sc'ob israeletic li benjaminetique, jech ivu' yu'un la 

smilic vo'ob xcha'vinic ta mil xchi'uc vo'vinic (25,100) li xchi'iltaquic ti liquemic ta 

jchop yu'un Benjamine. 

36Li benjaminetic te laj yilic ti ich'ayic xa oe. Li yantic israeletique yantic no'ox la 

snamajes sbaic batel ti c'alal ch-ac'batic yu'un li benjaminetique. Yu'un ja' spatoj 

yo'ntonic yu'un li xchi'ilic te snac'oj sbaique yu'un jech xu' chulesic o li lum Gabaae. 

37Li boch'otic te snac'oj sbaique la smilic ta espada scotol li boch'otic te oyic ta lume; 

ch'ayem yo'nton itaatic. 

38Li boch'otic snac'oj sbaique yalojbe xa ono'ox sbaic xchi'uc yan xchi'iltaquic ti te 

chvinaj jun muc'ta ch'ayil c'alal me ochem xa ta sc'obic li lume. 

39Li israeletique ijatovic tal yilel ta sventa li pleitoe. Jech li benjaminetique la smilic 

lajuneb xcha'vinic (30) li israeletique. La snopic ti ta xa spasic o c'anal jech chac c'u 

cha'al ta ba'yuque. 

40Pero ja'o lic loc'uc muc'ta ch'ayil te ta slumalic. C'alal la sq'uelic sutel spatique, laj 

yilic ti solel yan sba xch'ayilal chloc' li slumalique. 

41Jech li yantic israeletique ijoybijic scotolic, tal sva'lebin sbaic xchi'uc li 

benjaminetique. Li smomnich'nabtac Benjamine i'och xi'el ta yo'ntonic; laj yilic ti te 

xa chich'ic oe. 

42Jech ijatovic batel ta sbelal xocol banamil, pero muc xa xu' yu'unic, yu'un li 

boch'otic te oyic ta lume tal smaquic ta be; te no'ox la smilic o. 

43Lec cacal ta o'lol ic'ot yu'unic, jech lic snutsic batel; te no'ox lic snet'ic ta Menúha 

c'alal to ta sloq'ueb c'ac'al yu'un Gabaa. 

44Jech te icham vaxaclajunmil (18,000) li smomnich'nabtac Benjamín ti lec sna'ic 

pleitoe. 

45Li yantique ijatovic to batel ta xocol banamil ta stuq'uil Rimón ch'en, pero te 

imilatic batel ta be vo'mil (5,000) viniquetic noxtoc. Laj to snutsic batel c'alal to ta 

Gidom; te la smilic yan cha'mil (2,000). 

46Jech te ichamic o vo'ob xcha'vinic ta mil (25,000) smomnich'nabtac Benjamín ti lec 

sna'ic paspleitoe. 

47Pero oy vaquib ciento (600) ijatovic batel ta xocol banamil; chanib u te la snac' 

sbaic ta Rimón ch'en. 

48Li israeletique isutic tal, tal smilic noxtoc li yantic te to comenique. La smilic ta 

espada scotol li viniquetic ta jujun lume, xchi'uc xvacaxic, xchijic, xchi'uc scotol 

c'usitic la staic ti butic ijelovic tale. La xchic'anic comel noxtoc li lumetique. 

Jueces 21 

C'an xa tubuc o sts'unubal li jchop liquemic ta Benjamine 

1Li israeletique jech laj yalic ta stojol Dios ti c'alal te oyic ta Mizpae: “Mu'yuc boch'o 

xu' chac'be yic' stseb cu'untic li jchop liquemic ta Benjamine”, xiic. 

2Scotol li israeletique italic ta ch'ulna te ta Betel. Te oyic o ta stojol Dios c'alal to i'och 

ac'ubal. Te ch-oc' ch-avanic, jech laj yalic: 

3“Muc'ul Dios, vo'ot Diosot yu'un li Israele, ¿c'u yu'un ti jech ic'ot ta pasele yu'un ch-

ul xa li jchop jchi'ilcutic ta israelale?”, xiic. 

4Ta yoc'omal sob ilic li israeletique; la spasbeic scajleb smoton Muc'ul Dios. Te la 

xchic'beic, la smilbeic smoton sventa lec ch-ilatic. 

5Jech te lic sjac'be sbaic: “¿Boch'o muc x'ay cu'untic ti c'alal la jtsob jbatic ta stojol 

Muc'ul Dios te ta Mizpae?”, xiic. Yu'un laj caltic ta stojol Muc'ul Dios ti chich' milel 

li boch'otic mu'yuc te oye. 

6Li israeletique ep laj yat yo'ntonic ta sventa li jchop xchi'ilic liquemic ta Benjamine. 

Jech laj yalic: “Li' ta orae i'ul xa jchop jchi'iltic. 

7¿C'uxi chcutic tsta yajnilic li boch'otic icomic toe? Yu'un laj xa caltic ta stojol Muc'ul 

Dios ti mu xu' chcac'betic yic' jtsebtic li jchop liquemic ta Benjamine. 

8¿Me oy boch'o jchopucal cu'untic li'i ti muc x'ay ta stojol Muc'ul Dios te ta 

Mizpae?”, xiic. Te ivul ta sjolic ti ja' mu'yuc boch'o x'ay yu'unic li Jabes te ta Galaade. 

9Yu'un c'alal iloc' sbiique, mu'yuc boch'o la stac' yu'unic. 

10-11Ja' yu'un li israeletique la staquic batel lajcha'mil (12,000) viniquetic ti lec sna'ic 

pleitoe, jech laj yalbeic: “Batanic ta Jabes-galaad, bat milic scotol li boch'otic te 

nacajtique. Milic scotol li viniquetic, antsetic, ololetic, xchi'uc tsebetic ti picbilic xa ta 

vinique”, xutic. 

12Ta scotol li Jabes-galaade, te la staic chanib ciento (400) tsebetic ti mu'yuc to yilojic 

vinique, jech laj yiq'uic tal ta scarpanaic te ta Silo ta Canaán banamil. 

13Jech scotol israeletic ta ora la staquic ta iq'uel li smomnich'nab Benjamín ti te 

snac'oj sbaic ta Rimón Ch'ene. Laj yalbeic ti mu'yuc xa tspasic pleitoe. 

14Jech te la xch'unic tal. Ja' laj yac'beic yiq'uic li tsebetic ti la staic tal ta Jabes-

galaade, pero muc xloq'uic o. 

15Yu'un li israeletique ic'uxubaj ta yo'ntonic li benjaminetique, yu'un li Muc'ul Diose 

c'an xa stu'p o li jchop israeletique. 

16Li banquilaletic yu'un israeletique jech laj yalic: “¿C'usi chcutic tsta yajnilic li 

boch'otic comenic toe? Yu'un icham scotol li tsebetic yu'unic ti liquemic ta 

Benjamine. 

17Yu'un li boch'otic cuxajtic to icomique tsc'an ja' ac'o sventainic li yosilic comen ta 

sventaic li' ta jtojoltic ti jaychoputique, yu'un jech mu x'ul o sts'unubal li jchop 

jchi'iltique. 

18Yu'un li vu'utique mu xu' chcac'betic yic' jtsebtic, yu'un calojtic xa ta stojol Muc'ul 

Dios ti ac'o stoj smul li boch'o chac'be yic' stseb li smomnich'nabtac Benjamine. 

19Pero q'uelavilic, jujun jabil chich' pasel jun muc'ta q'uin sventa Muc'ul Dios te ta 

Silo. Ja' li Silo ti te xcom ta stuq'uil norte yu'un Betele, ti te xcom ta sloq'ueb c'ac'al 

yu'un li be xbat ta Betel c'alal ta Siqueme, xchi'uc ti te xcom ta stuq'uil sur yu'un li 

Lebonae”, xiic. 

20Ja' yu'un jech laj yalbeic li benjaminetique: “Batanic, te xanac' abaic ta ts'usubaltic. 

21Pero ch'anchianic. C'alal chavilic ch-ac'otajic loq'uel tal ta jujutsob tsebetic te ta 

Siloe, loc'anic batel ta mucul; iq'uic batel jujunuc ta avosilalic sventa avajnilic. 

22C'alal me chtal sc'opanuncutic li stotic, o me xi'melique, xu' jech chcalbecutic: 

‘Vu'uncutic ta jc'ancutic vocol ta atojol ti ac'o ach'aybe ta avo'nton li smulique. Yu'un 

muc sta o yajnilic cu'uncutic ti c'u yepal tsebetic laj quic'cutic tal ta Jabes c'alal la 

jpascutic pleitoe. Pero ta sventa ti muc vo'ocoxuc xavac' atuquic li tsebetique, jech 

mu'yuc amulic chcom’, xu' xcutcutic”, xutic. 

23Li smomnich'nabtac Benjamine la spasic jech. Laj yelc'anic batel li tsebetic te ch-

ac'otajic tale. Ja' jech yepal laj yiq'uic batel ti c'u yepal oyique. Jech ibatic, isutic batel 

ta yosilalic; c'ot xcha'va'anic yan velta li lumetic yu'unique; ja' te inaquiic o. 

24Jech scotol li yantic israeletique te lic svoc' sbaic o; ta jujuchop sts'unubalic xchi'uc 

ta jujuchop sbiic isutanic batel ta yosilalic. 

25C'alal jech orae, mu'yuc ajvalil yu'unic li israeletique, jech ta jujuntal la spasic li 

c'usi lec cha'yique. 

Rut 

Rut 1 

Sc'oplal Rut xchi'uc Noemí 

1C'alal ja'o yorail oy jchapanvanejetic yu'un li israeletique, ja'o ital tsots vi'nal. Oy jun 

vinic te ta Belén ta yosilal Judá, ibat nacluc ta yosilal Moab xchi'uc yajnil xchi'uc chib 

xnich'on. 

2Li vinique ja' Elimelec sbi. Li yajnile ja' Noemí sbi. Yan li xnich'nabe ja' Mahlón 

xchi'uc Quelión sbiic. Ja' efrataetic, liquemic ta Belén ta yosilal Judá. C'alal ic'otic ta 

Moabe, te inaquiic o. 

3Li Elimeleque icham. Li Noemie ja' xa no'ox icom xchi'uc li chib yole. 

4Ta yan c'ac'al la sa' yajnil li queremetique; ja' Moab tsebetic. Orfa sbi li sbae; li yane 

Rut sbi. C'alal iloc' lajuneb jabile, 

5ja'o ichamic ec li Mahlón xchi'uc Quelione, jech li Noemie solel stuc xa icom; 

mu'yuc xa yalab, xchi'uc mu'yuc xa smalal. 

6Li Noemie laj ya'ay a'yej te ta Moab ti laj xa xc'uxubin xnich'nab te ta Belén li 

Muc'ul Diose; laj xa yac'be sve'elic. 

7Ja' yu'un li Noemie la snop tsut batel ta Judá xchi'uc li yalibtaque. Jech iloq'uic batel 

ti bu to'ox nacalique; ibatic ta Judá. 

8Li Noemie jech laj yalbe li yalibtaque: —Xu' chasutic batel ta sna atot ame'ic li 

jujunoxuque. Ac'o xc'uxubinoxuc Muc'ul Dios jech chac c'u cha'al laj ac'uxubinicun 

jchi'uc li jqueremetique. 

9Muc'ul Dios chac' nupinanic yan velta, yu'un jech xcuxet no'ox avo'ntonic achi'uc 

amalalic ta anaic —xut. Li Noemie lic sts'uts'an li yalibtaque yu'un xa tsvoc' sbaic o. 

Pero li stuquique lic oq'uicuc. 

10Jech laj yalbe li sme'el'alibique: —Mu'yuc chisutcutic batel; ta jchi'inotcutic batel 

c'alal ta avosilal —xutic. 

11Li Noemie jech to laj yalbe: —Tsebetic, ja' lec sutanic batel. Altic ti chbat 

achi'inicune yu'un mu'yuc xa yan jqueremetic chcac' nupinan achi'uquic. 

12Ja' lec sutanic batel ta anaic, yu'un li vu'une me'elun xa; mu xa ximalij. Ac'o me 

chimalij, ac'o me oy xa jmalal chivay tana, xu' chvoc' to yan jqueremetic, 

13pero ¿me yu'un chamalaic to chch'iic, tstaic vinical yo' xu' chlic amalinique? ¿Me 

yu'un xu' avu'unic ti te xava'lajetic o chamalaique? Tsebetic, mu xu'. Li Muc'ul Diose 

laj yac'bun tsots jvocol. Pero yo'to tstsatsub jvocol c'alal me chquil ep avocolic ec li 

vo'oxuque —xut. 

14Li tsebetique i'oq'uic yan velta. Li Orfae la sts'uts' comel li sme'el'alibe, jech isut o 

batel. Pero li Rute te icom xchi'in li sme'el'alibe. 

15Li Noemie jech laj yalbe li Rute: —Q'uelavil, li avit'ixe isut xa batel ta slumal, bat 

yich' ta muc' yan velta li sdiosique. Ja' lec sutan batel ec li vo'ote —xut. 

16Itac'ov li Rute: —Mu xatacun sutel, yu'un ta jc'an chbat jchi'inot. Ti bu chabate, te 

chibat ec; ti bu chanaquie, te chinaqui ec. Li achi'iltac ta alumale ja' jchi'iltac chc'ot 

ec; li Dios avu'une ja' Dios cu'un ec. 

17Te ac'o chamcun ec ti bu chachame; te ac'o quich' muquel noxtoc. Me ta jvoc' jba 

batele, ac'o yac'bun jtoj li Muc'ul Diose. Yan me ta scoj yu'un lijcham ti ta jvoc' 

jbatique, mu xa c'u xcutic obi —xi. 

18C'alal laj yil Noemí ti solel scotol yo'nton tsc'an chbat li yalibe, mu'yuc xa c'usi laj 

yalbe. 

19Jech te ibatic xchibalic; te ic'otic ta Belén. C'alal ic'otic ta Belene, li yajvaltac lume 

labal laj ya'yic. Jech laj yalic li antsetique: —¿Me mu ja'uc Noemí le'e? —xiic. 

20Li Noemie jech laj yal: —Mu xa xavalbicun Noemí. Mara xavalbicun, yu'un li Dios 

ti ech'em svu'ele tsots laj yac'bun jvocol. 

21C'alal liloc' batel li'i, noj sbel jc'ob. Pero xocol xa jc'ob lisut tal, yu'un jech la sc'an li 

Muc'ul Diose. Mu xa smeloluc chavalbicun Noemí, yu'un li Muc'ul Dios ti ech'em 

svu'ele laj xa yac'bun ep jvocol —xi. 

22Ja' jech isut tal li Noemie xchi'uc li yalib Rute, ja' li Moab antse. Ja' la scomtsanic o 

li yosilal moabetique; te ic'otic ta Belén ta yorail chich' tuch'el cebada. 

Rut 2 

Rut la stsob trigo ta trigoaltic yu'un Booz 

1Li Elimeleque, ja' li anima smalal Noemie, oy jun yuts' yalal, Booz sbi. Li Booze lec 

jc'ulej. 

2Li Rute jech laj yalbe li Noemie: —Me chacoltaun batel, yu'un chibat ta trigoaltic, ta 

jq'uel me oy junuc jtuch' trigo chac'bun jtsob batel ti bu chcom ta tuch'el yu'une —xut. 

—Lec oy, batan tseb —xi itac'ov li sme'el'alibe. 

3Li Rute ibat; te c'ot stsob trigo ta yut trigoaltic. Te nom-ts'ac batel ta spat li jtuch' 

trigoetique. Li trigoaltique ja' yu'un li Booze, ja' li yuts' yalal anima Elimeleque. 

4Li Booze ibat ta Belén; te c'ot sc'opan li svinictaque, jech laj yalbe: —Ac'o 

xchi'inoxuc li Muc'ul Diose —xut. —Jech ac'o yac'bot ep bendición ec li Muc'ul 

Diose —xi itac'ovic. 

5Li Booze jech lic sjac'be li scapurale: —¿Boch'o tsebal le'e? —xut. 

6Itac'ov li capurale: —Ja' Moab tseb yic'oj tal li Noemie. 

7Jech vul yal: ‘Avocoluc ac'bun jtsob ec li trigo bu chcom ta tuch'el yu'unic jtuch' 

trigoetique’, xi. Jech te lic stsob. Sob lic sjapu, yoquel to sbats'il o; me jutuc mu'yuc 

bu chcux —xi li capurale. 

8Li Booze jech laj yalbe li Rute: —A'yo ava'ay tseb. Mu me bu xbat atsob trigo ta yan 

trigoaltic. Li' no'ox xatsobe; li' xachi'in li jquiarataque. 

9Te nablan batel ta spatic li jtuch' trigoetic cu'une. Laj xa calbe ya'ay jvinictac ti mu 

me xayuts'intaicote. Me itaquij avo'ntone, bat uch'an vo' te ta yavil ca'alcutic ti 

slupojic jvinictaque —xut. 

10Li Rute la spatan sba ta banamil; laj yich' ta muc', jech la sjac'be: —¿C'usi smelol ti 

jech chac'uxubinune yu'un ana'oj ti vu'un yan jlumale? —xut. 

11Itac'ov li Booze: —Yu'un la jna' scotol c'usi lec laj apas ta stojol ame'el'alib Noemí 

ti c'alal chamen xa'ox li smalale. Ja' laj acomtsan li atot ame' bu lavoq'ue; li' latal ta 

yan lum ti mu xavotquine. 

12Muc'ul Dios chayac'bot atojol ti jech laj apase. Li Muc'ul Diose, ja' li Dios yu'un 

Israel ti laj asa' sventa chascoltaote, ja' chayac'bot amoton ta sventa scotol li c'usitic laj 

apase —xut. 

13Itac'ov li Rute: —Toj lec avo'nton ta jtojol. Scotol li c'usi laj avalbune, lec chpat 

co'nton yu'un. Lec ac'anojun, ac'o me muc vu'cun aquiaraun —xi. 

14C'alal yorail chve' li Booze, laj yic' li Rute, jech laj yalbe: —La' ve'an. Tsaco pan 

li'i; ts'ajo li' ta tatal ya'lel ts'usube —xut. Li Rute te ichoti xchi'uc li jtuch' trigoetique. 

Li Booze laj yac'be lec sve'el, jech te ive', Lec inoj xch'ut; icom to scomelal yu'un. 

15C'alal bat stsob yan velta trigo li Rute, li Booze jech laj yalbe li svinictaque: —

Ac'beic stsob noxtoc li trigo te yo' bu oy achucbil trigoique; mu me xaq'uexlaltasic. 

16Ac'o me xabots'ic comel jlicanticuc ti bu chucbil xa avu'unique yu'un ja' ac'o stsob 

tal ec, pero mu me c'usi xavalbeic —xut. 

17Li Rute te la stsob li trigoe; te imal o c'ac'al yu'un. Te lic smaj ti c'u yepal la stae; ja' 

iloc' yu'un ech'em ta jtob (20) kilo. 

18Jech isut batel ta lum; yich'oj batel li strigoe, c'ot yac'be sq'uel li sme'el'alibe. La 

sloq'ues noxtoc li scomelal sve'ele; laj yac'be li sme'el'alibe. 

19Jech laj yal li Noemie: —¿Bu la'ay ta abtel naxe? ¿Bu ay atsob tal li trigo ti toj ep laj 

ata tale? Ac'o ac'batuc ep bendición yu'un Dios li boch'o toj lec la xc'uxubinote —xut. 

Itac'ov li Rute: —Li boch'o li'abtej yu'une ja' jun vinic, Booz sbi —xut. 

20Li Noemie jech laj yal: —Ac'o ac'batuc ep bendición yu'un li Muc'ul Diose, yu'un 

toj lec chixc'uxubinutic ta ora jech chac c'u cha'al la xc'uxubinutic li anima 

jmalaltique. Yu'un ja' mero cuts' calaltic, ja' yu'un ja' oy ta sventa chiscoltautic —xut. 

21Li Rute jech to laj yal: —Laj yalbun noxtoc ti xu' te chc'ot jtsobilan oe, ja' to me la 

xtuch'ic scotol li svinictaque —xut. 

22Li Noemie jech laj yalbe li yalibe: —Tseb, ja' lec me ja' te chachi'in o ta abtel li 

squiarataque; mu xabat ta yan trigoaltic, yu'un jech mu'yuc boch'o xu' chayuts'intaot 

—xut. 

23Ja' yu'un li Rute te la xchi'inbe ta abtel squiaratac li Booze; te la stsobilan o li trigoe. 

Ja' to ilaj yo'nton ec ti c'alal la xtuch'ic scotol cebada xchi'uc trigo li svinictac Booze. 

Te la xchi'in o ta naclej li sme'el'alibe. 

Rut 3 

Ic'uxubinat yu'un Booz li Rute 

1Li Noemie jech laj yalbe li Rute: —Tseb, ta jc'an ta jsa'bot lec anail yu'un jech 

xcuxet no'ox avo'nton. 

2Q'uelavil, li cuts' calal Booze, ja' li boch'o laj xa achi'inbe ta abtel squiarataque, ta 

ac'ubaltic tanae te chbat ta smajubil strigo yu'un chbat sq'uel lec li strigoe. 

3Ja' lec atinan; ac'o lec aperfume. Ja' lapo ti bu toj ven lec ac'u'e; batan te yo' bu oy li 

Booze. Pero mu to me xavac' aba ta ilel ti me mu'yuc to lajem yo'nton ta ve'el, ta 

yuch'el vo'e. 

4Q'uelo lec ti bu chvaye. Ts'acal c'unc'un xbat ajolbe yacan; te xamochi. Ts'acal te 

chlic yalbot stuc c'usi xu' chapas —xut. 

5Itac'ov li Rute: —Lec oy, ta jpas li c'usi chavalbune —xi. 

6Li Rute ibat ta smajubil trigo; la spas jech chac c'u cha'al i'albat yu'un li sme'el'alibe. 

7Li Booze te ive' laj yuch' vo', toj xcuxet yo'nton. Ts'acal ibat vayuc ta sts'el yo' bu 

busul li strigoe. Li Rute ta c'unc'un ital sjolbe yacan; te imochi. 

8Ta o'lol ac'ubal ijoyij svayel li Booze. Ijoyij, ja' to laj yil ti oy jun ants te mochol ta 

yacane. 

9Jech la sjac'be: —¿Boch'oot? —xut. Itac'ov li Rute: —Vu'un Rutun. Ac'bun tal jutuc 

yoc axaquita ec, yu'un cuts' calal jbatic —xut. 

10—Ac'o yac'bot bendición li Muc'ul Diose, tseb. Ta to xavac' lec ta ilel c'u x'elan 

slequil avo'nton ta jtojol le' to batel, jech chac c'u cha'al slequil avo'nton ta stojol li 

anima amalale. Ti jechuque, ja' laj at'uj jun vinic ti xjelov to squeremal jech c'u cha'al 

vu'une, me jc'ulej, o me me'on. Pero muc jechuc xapas. 

11Mu xavat avo'nton, tseb. Scotol li jchi'iltac li' ta lume sna'ic ti ta melel lequil 

antsote, jech ta jpas li c'usi laj ac'anbune. 

12Ta melel mero cuts' calal jbatic. Pero oy yan ti ja' bats'i avuts' avalale. 

13Lec oy, vayan to li'i. Oc'om chca'itic me tsc'an tspas c'usi oy ta sventa xu' tspas ta 

atojol li boch'o bats'i avuts' avalale. Yan me mu sc'ane, ta xcalbot ta jamal ta stojol 

Muc'ul Dios ti vu'un xu' ta jpase. Ja' lec vayan to; jmalatic sacub —xut. 

14Jech te ivay ta yacan li Booze. Ta yoc'omal sob ilic; ja'o ilic ti c'alal mu to xcotquin 

lec jbatique. Yu'un li Booze jech laj yal: “Tsc'an mu boch'o sna' ti oy i'ay ants li' ta 

smajubil jtrigoe”, xi. 

15Li Booze jech laj yalbe li Rute: —Loc'o li anatil c'u'e; lich'o tal —xut. C'alal la 

xlich' lec sc'u' li Rute, li Booze la sbisbe batel ech'em ta cha'vinic (40) kilo cebada. La 

scajanbe batel ta snecub, jech ibat ta lum li Rute. 

16C'alal ic'ot yo' bu oy li sme'el'alibe, jech ijac'bat yu'un li sme'el'alibe: —Tseb, ¿c'u 

x'elan ibat avu'un li c'usi laj apase? —xut. Jech te lic xcholbe scotol c'usi i'albat yu'un 

li vinique. 

17Jech to laj yal: —Li' laj yac'bun tal cebada, jech laj yalbun: “Mu xu' jeche' 

xmeymun ac'ob chasut ta stojol li ame'el'alibe”, xiyutun —xut. 

18Jech laj yal li Noemie: —Lec oy, jmalatic c'usi chc'ot ta pasel. Li vinic le'e mu sna' 

te no'ox chlaj yo'nton, ja' to me ichapaj yu'un scotole —xut. 

Rut 4 

Laj yic' sbaic xchi'uc Rut li Booze 

1Ta yan c'ac'al li Booze bat chotluc ta ochebal yu'un li lume. Ta jliquel te ijelov li 

vinic ti laj yalbe sc'oplal ti ja' bats'i yuts' yalal sba xchi'uc li Rute. Li Booze jech laj 

yalbe: —Quits'in, la' chotlan li'i —xut. Jech te ital chotluc. 

2Li Booze ta ora la stac ta iq'uel lajuneb banquilaletic te ta lum; laj yalbe ti ac'o 

chotiicuc eq'ue jech te ivul chotiicuc. 

3Li Booze jech lic yalbe li yuts' yalal te chotole: —Li Noemí ti isut tal ta yosilal 

Moabe, tsc'an chchonbe li spuculal osil anima cuts' calaltic Elimeleque. 

4Ja' ta jc'an chana', yu'un xu' chanop me vo'ot chaman. Xu' chapas ta ora li' ta stojol li 

testigoetic li'i, xchi'uc ta stojol li banquilaletic li' ta lume. Yu'un vo'ot bats'i avuts' 

avalal aba achi'uc li cuts' calaltic Elimeleque, jech vo'ot oy ta aventa chaman. Pero me 

mu xac'an xamane, albun ca'ay, yu'un vu'un oy ta jventa xu' ta jman ec —xut. Itac'ov 

li vinique: —Xu' ta jman —xi. 

5Li Booze lic yalbe lec ta jamal: —Na'o me, me laj amanbe yosil li Noemie, tsc'an 

chavic' noxtoc li Rute, ja' li me'on ants liquem tal ta Moabe, yu'un jech mu x'ul o 

sts'unubal li anima cuts' calaltique —xut. 

6Itac'ov li vinique: —Me jeche, mu xu' cu'un ta jman, yu'un naca me socuc o sc'oplal 

li jpuculal osile. Ja' lec vo'ot xaman me xu' avu'une; vo'ot xacom ta jq'uexol, yu'un mu 

xu' cu'un li vu'une —xi. 

7C'alal jech ic'ot ta pasele, ja'o yorail oy c'usi stalel tspasic li israeletique. C'alal me oy 

boch'o chac' ta yan li c'usi sc'oplal ja' tspas stuque, o me tsoques c'usi xchapanoj, me 

oy c'usi chchon, o me tsmane, chich' loc'bel jun xonob; ja' chich' ac'bel li yane. Ja' 

jech svinajeb yu'unic li israeletique. 

8Li vinique lic sloc' jun xonob, jech laj yalbe li Booze: —Ich'o li jxonobe; ja' lec vo'ot 

xaman o li osile —xut. 

9Li Booze jech laj yalbe li banquilaletique xchi'uc li boch'otic te oyique: —Vo'oxuc 

testigooxuc cu'un ti li' ta jmanbe Noemí li yosil Elimelec, Quelión, xchi'uc Mahlone, 

10xchi'uc ti li' chquic' li Rute, ja' li me'on ants liquem tal ta Moabe, yu'un jech li' oy o 

sbi ta yosil li Mahlone, ja' li anima smalale. Jech mu xtu'p o sts'unubal li' ta jtojoltic li 

Mahlone, xchi'uc jech mu xch'ay o ta alel li' ta jlumaltic. Ja' yu'un vo'oxuc testigo 

chacomic cu'un —xut. 

11Li banquilaletique xchi'uc li boch'otic te oyique jech laj yalic: —Lec oy, vu'un 

testigo chicomcutic. Li Muc'ul Diose ac'o yac' ti xu' chavic' li Rute; ac'o comuc jech 

chac c'u cha'al Raquel xchi'uc Lea ti ja' la sliquesic sts'unubal li Israele. Vo'ot lec 

ich'bil ta muc' chacom li' ta Efrata, xchi'uc oy lec ac'oplal chcom li' ta Belén. 

12Muc'ul Dios chayac'bot ep anich'nab ta sventa li ants le'e. Ac'o boluc ep avalab 

anich'nab jech chac c'u cha'al yalab xnich'nab li Fares, ja' li yol xnich'onic Tamar 

xchi'uc Judae —xiic. 

13Jech li Booze laj yic' o li Rute; lic xchi'in sbaic. Li Muc'ul Diose laj yac' ti ac'o 

nabuc xch'ute, jech ivoc' jun squeremic. 

14Li antsetique jech laj yalbeic li Noemie: —Ich'biluc ta muc' li Muc'ul Diose, yu'un 

laj xa yac'bot ayal'ol, yu'un jech xu' chaxchi'inot. Toj lec ti oyuc c'uxi muc' sc'oplal 

chbat li' ta stojol israeletic li ayal'ole. 

15Ja' chaspatbot avo'nton xchi'uc chascoltaot ti c'alal me'elot xae. Yu'un ja' yol avalib 

ti lec sc'anojote, ti toj ven bal laj ava'ay jech chac c'u cha'al vucub queremetique —

xutic. 

16Li Noemie la spet li olole; ja' la sts'ites o. 

17Li antsetic ti nopol nacalic xchi'uc Noemie jech laj yalic: —Ivoc' xa jun squerem li 

Noemie —xiic. Obed laj yac'beic sbi li quereme. Li Obede ja' stot li Isaie; ja' smoltot 

li Davide. 

Sc'oplal smoltotac David 

18Li'i ja' sc'oplal smomnich'nabtac Fares: Li Farese inich'naj, Hezrón sbi. 

19Li Hezrone inich'naj, Ram sbi. Li Rame inich'naj, Aminadab sbi. 

20Li Aminadabe inich'naj, Naasón sbi. Li Naasone inich'naj, Salmón sbi. 

21Li Salmone inich'naj, Booz sbi. Li Booze inich'naj, Obed sbi. 

22Li Obede inich'naj, Isaí sbi. Li Isaie inich'naj, ja' li Davide. 

1 Samuel 

1 Samuel 1 

Ivoc' li Samuele 

1Oy jun vinic te nacal ta Ramá ta vitsetic ta yosilal Efraín. Li vinique Elcana sbi; ja' 

xnich'on Jeroham. Li Jerohame ja' xnich'on Eliú. Li Eliue ja' xnich'on Tohu. Li Tohue 

ja' xnich'on Zuf; ja' muc'ta moltotil yu'unic. Le'e efrata la sbiinic. 

2Li Elcanae oy chib yajnil. Li june Ana sbi; li yane Penina sbi. Li Peninae oy yalab; 

yan li Anae mu'yuc yol. 

3Li vinique scotol jabil chbat ta Silo, yu'un chbat yich' ta muc', chbat smilbe smoton li 

Muc'ul Dios ti tspas ta mantal scotol te ta vinajele. Ja' te oy li chib xnich'nab pale Elie, 

ja' Ofni xchi'uc Fineese; ja' paleetic ta stojol Muc'ul Dios ec. 

4C'alal la smilbe smoton Dios li Elcanae, laj yac'be spuculal ti'bol li yajnile, ja' li 

Peninae, xchi'uc li squeremetic, stsebetique. Ja' jech yepal laj yac' ti c'u yepal tsc'an ta 

sventa jujunique. 

5Yan li Anae lec t'ujbil spuculal laj yac'be ta sventa ti lec sc'anoje, ac'o me muc 

x'aq'ue alajuc yu'un Muc'ul Dios. 

6Li Peninae oy ta yo'nton tstsalvan, jech lic stoy sba, lic sna'le li Ana ti mu x'ac'bat yol 

yu'un Muc'ul Diose. Jech ep laj yat yo'nton li Anae. 

7C'alal chbat yac'beic smoton Dios ta jujun jabile, ja' jech chlic sna'le, chlic yilbajin. 

Ja' yu'un li Anae choc'ta sba; mu xve' o. 

8Li Elcanae jech lic sjac'be li yajnile: “¿C'u yu'un cha'oc'? ¿C'u yu'un mu xave'? ¿C'u 

yu'un ep chavat avo'nton? Vu'une toj ep chajc'uxubinot jech chac c'u cha'al oyuc 

lajuneb avole”, xut. 

9Ta yan c'ac'al c'alal te oyic ta Siloe, c'alal ilaj yo'nton ta ve'el li Anae, iva'i. Li pale 

Elie te chotol ta xchotleb ta yoyal xch'ulna Muc'ul Dios. 

10Li Anae te lic oc'uc; bats'i toj abul sba laj ya'ay. Te lic sc'opan Muc'ul Dios. 

11Oy c'usi laj yal ta stojol li Diose, jech laj yal: “Muc'ul Dios, vo'ot ti chapas ta mantal 

scotol te ta vinajele, me chavil ti ep chcat co'ntone, me chana'un, me mu xach'ayun ta 

avo'ntone, ac'bun junuc cunin querem. Me laj avac'bune, ta xcac' tunuc o avu'un ti 

jayib c'ac'al cuxule. Mu'yuc ta xcac'be ta loc'bel sjol; ja' senyail ti cac'ojbot o ta 

ac'obe”, xut. 

12C'alal jal te la sc'opan Muc'ul Diose, li Elie te tsq'uelbe ye li Anae. 

13Pero li Anae ta yo'nton no'ox la sc'opan Dios. Ja' no'ox ibac' yanal ye; muc xvinaj li 

sc'ope. Li Elie la snop ti yu'un chyacube. 

14Jech laj yalbe: —¿Baq'uin to chcux avo'nton ta yacubel? Quechano xa yuch'el li 

poxe —xut. 

15Itac'ov li Anae: —Mu'yuc chiyacub; mu'yuc cuch'oj pox, mu'yuc cuch'oj c'usi tsots 

ta uch'el. Ja' no'ox yu'un cac'oj co'nton ta sc'opanel li Muc'ul Diose yu'un toj ep chcat 

co'nton. 

16Mu me xanop ti chopol antsune. Yu'un toj ep jvocol, ep chcat co'nton, ja' yu'un ti li' 

ta jc'opan o Diose —xut. 

17Li Elie jech laj yalbe: —Batan, junuc avo'nton. Li Dios yu'un Israele ac'o yac'bot li 

c'usi laj ac'anbee —xut. 

18—Bats'i colaval —xi itac'ov li Anae. Jech isut batel li Anae; lic ve'uc. Mu'yuc xa laj 

yat yo'nton. 

19Ta yoc'omal sob iliquic, bat sc'opanic Dios yan velta. C'alal laj yo'ntonique, isutic 

batel ta snaic te ta Ramá. Li Elcanae la xchi'in li yajnile. Li Muc'ul Diose te la sna' 

c'usi c'anbil yu'un li Anae. 

20Jech te lic nabuc xch'ut li Anae. C'alal ivoc' li yole, ja' unin querem. Samuel laj 

yac'be sbi, yu'un c'anbil yu'un ta stojol Muc'ul Dios. 

21Ts'acal ibatic ta Silo sjunulic ta na li Elcanae yu'un bat smilbeic smoton Dios ta 

sventa jun jabil, xchi'uc bat spasic li c'usi yalojic ta stojol Muc'ul Diose. 

22Pero li Anae muc xbat, jech laj yalbe li smalale: —Vu'une mu'yuc to chibat. Ja' to 

me icom xchu' li olole, chbat cac' ta stojol Muc'ul Dios, yu'un te xa ta jcomtsan o —

xut. 

23Itac'ov li smalale: —Me ja' lec chava'ay jeche, xu' chacom, ja' to me icom xchu' li 

olole. Ja' no'ox venta ic'ot ta pasel c'usi laj yal li Muc'ul Diose —xut. Jech te icom li 

Anae; laj to sts'ites li yole, ja' to ti c'alal icom xchu'e. 

24C'alal icom xa xchu'e, laj yic' batel ta xch'ulna Muc'ul Dios te ta Silo, xchi'uc oxcot 

ch'ium tot vacaxetic, xchi'uc chib xcha'vinic (22) litro arina, xchi'uc jbej q'uib ya'lel 

ts'usub. Li quereme biq'uit to'ox. 

25Te la smilbeic smoton Dios; laj yaq'uic ta sc'ob Elí li quereme. 

26Li Anae jech laj yalbe li Elie: —Ja' vu'un ti li' ono'ox li'aye, ti li' la jc'opan Muc'ul 

Dios ta ats'ele. Ta sventa ti cuxulot toe, jech tal calbot ava'ay. 

27Ja' la jc'anbe Muc'ul Dios li querem li'i, jech laj yac'bun. 

28Ja' yu'un tal cac'be ec li cole. Ti jayib c'ac'al cuxule, ja' yu'un Muc'ul Dios chc'ot o 

—xut. Jech te lic spatan sba; la stojbe ta vocol li Diose. 

1 Samuel 2 

Laj yalbe slequilal Dios li Anae 

1Li Anae la sc'opan Dios, jech laj yal: “Muc'ul Dios, toj xcuxet no'ox co'nton ta atojol, 

yu'un laj avac'bun jtsatsal yan velta. Xu' xa ta jmacbe yeic li boch'o chisna'leicune, 

yu'un laj xa acoltaun. Jech toj xcuxet no'ox co'nton. 

2Mu'yuc yan ch'ul Muc'ul Dios jech chac c'u cha'al vo'ot. Dios cu'un, mu'yuc yan 

jpojubbail jech chac c'u cha'al vo'ot. Mu'yuc boch'o yan jech chac c'u cha'al vo'ot. 

3Mu'yuc boch'o xu' tstoy sba ta sventa sc'op. Mu'yuc boch'o xu' toj ech'em yac'oj sba, 

vo'ot no'ox xana' scotol, vo'ot li Muc'ul Diosote. Vo'ot chabis, vo'ot chachapan scotol 

c'usi tspas li cristianoetique. 

4Vo'ot chalilinbe yabtejebic li boch'otic tsots xu' yu'unique. Ja' chavac'be stsatsalic li 

boch'o mu'yuc stsatsalique. 

5Li boch'otic oy to'ox ep scomelal sve'elique, ta xa xac' sbaic ta ch'amanel ta juteb 

pan. Yan li boch'otic chvi'najic to'oxe, mu'yuc xa vi'nal cha'yic. Li boch'o mu to'ox 

sna' x'alaje, i'alaj xa vucub velta. Li boch'otic oy to'ox ep yolique, mu xa x'alajic o. 

6Li Muc'ul Diose ja' chac' chijcham; ja' chac' chijcuxi. Ja' chac' chijyal ta yavil 

animaetic; ja' chisloq'uesutic tal noxtoc. 

7Li Muc'ul Diose xu' chispasutic ta me'on; xu' chispasutic ta jc'ulej. Xu' chisyalesutic 

ta lum; xu' chistotsutic liquel. 

8Li Muc'ul Diose tstots liquel ta banamil li me'onetique. Tsloq'ues tal ta c'a'eptic li 

jc'anlimosnaetique, yu'un co'ol chchotan xchi'uc li banquilaletique. Chac'be yavil ti bu 

ich'bil ta muq'ue, yu'un li Muc'ul Diose ja' yoyal banamil; ja' sventainoj li banamile. 

9Ja' chchabi batel ta jujujet yacan li boch'otic tuc' yo'ntonique; yan li boch'otic 

chopolique chch'ayic batel ta ic' osil, yu'un mu'yuc boch'o xu' tstsal ta stsatsal stuc. 

10Li Muc'ul Diose biq'uitic tslilin li yajcontrae; c'alal to ta vinajel tst'omesbe tal chauc 

ta stojolic. Li Muc'ul Diose ja' chchapan sbejel banamil. Chac'be stsatsal li ajvalil 

st'ujoje; toj ep stsatsal svu'el chac'be”, xi li Anae. 

11Jech isut batel ta sna te ta Ramá li Elcanae. Li squereme te itun yu'un Muc'ul Dios ta 

stojol li Elie. 

La sta smul xnich'nabtac Elí 

12Li xnich'nabtac Elie puru chopol viniquetic; muc xich'ic ta muc' li Muc'ul Diose, 

13xchi'uc muc sventainic lec li yabtelic sventa paleal ta stojol xchi'iltaquique. Yu'un 

c'alal oy boch'o chtal yac'be smoton Diose, te chbat jun smozo li palee yich'oj batel 

jun xluchubil ti'bol. C'alal ja' to sbats'il ta'ajel li ti'bole, 

14li xluchubile tstic' ochel ta perol, ta bin, ta tina, o ta muc'ta bin. Pero li ti'bol chluch 

loq'uele sc'oplal ja' yu'un li palee. Ja' jech tspasilanic o ti c'alal chc'otic jujun velta li 

israeletic te ta Siloe. 

15Jech noxtoc c'alal mu'yuc to'ox chc'ac' scotol li xepu te ta scajleb smoton Diose, li 

smozo palee jech chc'ot yalbe li boch'o te chac'be smoton Diose: “Ac'bun batel ti'bol 

sventa ta jvobe li palee. Mu sc'an me toc'on chavac'bee, tse tsc'an”, xut. 

16Pero me ch-albat ti persa chc'ac' ba'yuc li xepue, ti ja' ts'acal ac'o stsac c'u x'elan 

tsc'ane, jech chal noxtoc: “Persa chavac'bun batel ta ora. Me mo'oje, chajpojbot batel 

ta persa tana”, xi. 

17Ja' yu'un li queremetic le'e toj tsots smulic ta stojol Muc'ul Dios, yu'un mu xa xich'ic 

ta muc' li smoton Muc'ul Diose. 

18Pero li querem Samuele te ch-abtej o ta stojol li Muc'ul Diose; slapoj jun mocan 

c'u'il pasbil ta lino no. 

19Jech noxtoc c'alal chbat yac'beic smoton Dios ta jujun jabil li stot sme'e, tspasbeic 

batel jujulic sc'u' ta jujun jabil. 

20Ja' yu'un li pale Elie chac'be bendición li Elcana xchi'uc yajnile, jech chalbe: “Ac'o 

yac'bot yan anich'nab li Muc'ul Diose; ja' xq'uexol ti li' laj yac' o ta stojol Muc'ul Dios 

li avajnile”, xut. Jech tsutic batel ta snaic. 

21Li Muc'ul Diose laj yac'be bendición li Anae, jech ina'p xch'ut yan velta. Jech lic to 

alajuc li Anae; ivoc' oxib squeremetic xchi'uc chib stsebetic. Yan li Samuele te chch'i 

o batel ta stojol li Muc'ul Diose. 

22Li Elie toj mol xa, la sna' scotol c'usi chopol tspasic ta stojol israeletic li xnich'nabe, 

xchi'uc ti chchi'inic ta vayel li antsetic te chchabiic ti'ch'ulna pasbil ta nucule. 

23Jech laj yalbe li xnich'nabe: “¿C'u yu'un ti toj chopol c'usi chapasique? Yu'un 

chca'ay chlo'ilajic scotol jlumaltic ti chopol avabtelique. 

24Jnich'nab, mu xapasic jech, yu'un mu lecuc li ac'oplalic ca'yoje. Vo'oxuc ta acojic 

tsa' smulic ta stojol Muc'ul Dios li jchi'iltactique. 

25Me oy jun vinic tsa' smul ta stojol yan xchi'ile, ja' chchapanatic yu'un li Muc'ul 

Diose. Pero me ja' tsa' smulic ta stojol Muc'ul Diose, ¿boch'o xu' tsc'anbeic vocol ta 

stojol?”, xut. Pero muc xa xich'beic ta muc' sc'op li stotique, yu'un li Muc'ul Diose 

chapal xa yu'un ac'o chamicuc. 

26Li querem Samuele te yochel ch'iel batel. Lec ch-ilat yu'un Muc'ul Dios xchi'uc lec 

ch-ilat yu'un cristianoetic. 

27Ts'acal te ic'ot jun j'alc'op yu'un Dios yu'un bat sq'uel li Elie, jech c'ot yalbe: “Li 

Muc'ul Diose jech chayalbot: ‘C'alal te to'ox oy ta mozoil ta sc'ob faraón ta Egipto li 

amoltote, lec laj cac' jba ta otquinel ta stojol. 

28Vu'un la jt'uj loq'uel ta stojol li jaychop achi'iltac ta israelale, yu'un la jtic' ta paleal, 

yu'un ja' chchic'bicun jmoton te ta scajleb, xchi'uc chchiq'uic pom, xchi'uc tslapic tal 

ta jtojol li mocan c'u'ile. Xchi'uc ja' laj cac'beic ta sc'ob amoltotac li jmoton chaq'uic 

achi'iltaquic ta israelale. 

29¿C'u yu'un muc xavich'ic ta muc' li milbil jmoton, xchi'uc li yantic matanal ti laj cal 

chich' aq'uel te ta ch'ulna pasbil ta nucule? ¿C'u yu'un ja' toj ech'em laj avich' ta muc' 

li anich'nab jech chac c'u cha'al vu'une, yu'un laj ajubes ta lequil matanaletic ti 

chiyac'bicun li jteclum cu'une?’, xi li Muc'ul Diose. 

30Ja' yu'un li Muc'ul Dios yu'un Israele jech chal: ‘Li vu'une caloj ono'ox ti j'ech'el 

chatunic o cu'un achi'uc avalab anich'nabe. Pero tana chcal ta jamal ti j'ech'el ta 

jtuch'boxuc o li avabtelique. Ja' chquich' ta muc' ec li boch'o chiyich'un ta muq'ue. 

Yan li boch'o chisbajune, mu'yuc stu chquil ec. 

31Ista xa yorail ta jtuch' o li avabtelique xchi'uc li yabtel amoltotac ta vo'onee, jech mu 

xa xmalubic o li anich'nabe. 

32Ta to xavil ti mu'yuc stu chcomic o li avalab anich'nabe, xchi'uc ta to x'it'ixaj 

avo'nton yu'un li c'usi lec ta jpas ta stojol achi'iltac ta israelale yu'un mu'yuc boch'o 

chmalub o avu'unic li vo'oxuque. 

33Pero ta to jcomtsan jun aquerem te ta scajleb jmoton, pero ja' no'ox chayac'bot avat 

avo'nton xchi'uc avocol. Scotol li boch'otic chvoc'an avu'unique ta yololalic no'ox 

chchamic. 

34Ja' senyail ta aventa chcom li chib anich'nab Ofni xchi'uc Finees ti ta persa chc'ot ta 

pasele, yu'un xchibalic chchamic ta jun no'ox c'ac'al. 

35Vu'un ta jtic' jun pale ti lec tuc' yo'ntone, ti ja' tspas c'usi oy ta co'nton, xchi'uc c'usi 

jnopoje. J'ech'el ta xcac'beic o yabtelic xchi'uc yalab xnich'nab. Jech j'ech'el te chtunic 

o ta stojol li ajvalil jt'ujoje. 

36Li boch'otic cuxajtic to chcom avu'unique, ta xtal squejan sbaic ta stojol ajvalil ta 

jsep saquil taq'uin, xchi'uc ta juteb pan, jech chvul yalic: ‘Avocoluc ac'bun to jutuc 

cabtelcutic li' ta atojolic yu'un jech xu' ta jta jutuc jve'elcutic’, xiic”, x'utat yu'un 

j'alc'op li Elie. 

1 Samuel 3 

Ic'opanat yu'un Dios li Samuele 

1Li querem Samuele te ch-abtej ta stojol Muc'ul Dios; ja' ventainbil yu'un li Elie. Ja'o 

yorail ti baq'uintic xa no'ox chc'opanatic yu'un Muc'ul Diose; mu'yuc xa boch'o c'usi 

ch-ac'bat lec yil ta xvayech. 

2Oy jun c'ac'al c'alal chmac xa sat li Elie, ja'o te vayem ta yut sna. 

3Yan li Samuele te vayem ta xch'ulna Muc'ul Dios yo' bu oy li xcaxail smantale. 

Tsanal to'ox li candile. 

4Li Muc'ul Diose la sc'opan li Samuele: —Samuel —xut. —Li' oyune —xi li 

Samuele. 

5Ibat ta anil yo' bu oy li Elie, jech c'ot yalbe: —Lital xa. ¿C'usi chaval? —xut. Itac'ov 

li Elie: —Mu'yuc bu xaquic'ot. Sutan, bat vayan —xut. Jech ibat vayuc yan velta. 

6Li Muc'ul Diose la sc'opan yan velta li Samuele: —Samuel —xut. Li Samuele ibat 

yo' bu oy li Elie, jech c'ot yalbe: —Li' oyune. ¿C'usi chaval? —xut. Itac'ov li Elie: —

Unin olol, mu'yuc bu xaquic'ot; sutan batel, bat vayan —xut. 

7Li Samuele mu'yuc to bu yotquinoj li Muc'ul Diose, xchi'uc mu'yuc to bu ya'yoj 

jtenuc c'u x'elan chc'opoj. 

8Ic'opanat yoxibal velta yu'un Muc'ul Dios li Samuele, jech ibat yan velta yo' bu oy li 

Elie, jech c'ot yalbe: —Li' oyune. ¿C'usi chaval? —xut. Li Elie lic sna' ti ja' Muc'ul 

Dios chc'opoj ta stojol li Samuele. 

9Jech laj yalbe: —Bat xa vayan. Me chasc'opanot yan veltae, jech xatac'be: ‘C'opojan, 

Cajval, ta xca'ay c'usi chaval, vu'un avajtunelun’, uto —xut. Jech isut batel li Samuele, 

bat vayuc. 

10Ital noxtoc li Muc'ul Diose; te va'al ivul ta sts'el. La sc'opan yan velta jech chac c'u 

cha'al ono'oxe: —Samuel, Samuel —xut. —C'opojan, ta xca'ay c'usi chaval, vu'un li 

avajtunelune —xi. 

11Li Muc'ul Diose jech laj yalbe: —Oy c'usi tsots ta jpas ta stojol li israeletique. Toj 

c'ux ta a'yel cha'yic li boch'otic ta xa'yique. 

12Ja' xa yorail ta xcac' c'otuc ta pasel ta stojol Elí scotol li c'usi laj cal ta jpas ta stojol 

yalab xnich'nabe. 

13Calojbe xa ti j'ech'el ta xcac'be o stoj smulic xchi'uc yalab xnich'nab ta scoj ti chopol 

c'usi la spasique. La sna' ti chopol c'usi tspasic li xnich'nabe, pero mu'yuc la staq'ui. 

14Ja' yu'un laj xa cal ta jamal ti j'ech'el mu'yuc ta jtu'pbe o smulic li yalab xnich'nab 

Elie, ac'o me tsmilbicun jmoton, o me yantic matanaletic —x'utat. 

15Li Samuele ivay yan velta. Ja' to ilic ta sob yoc'omal; la sjamanbe li sti' ch'ulnae. 

Pero li Samuele ta xi' ta yalbel Elí li c'usi i'albat yu'un Muc'ul Diose. 

16Li Elie laj yic' li Samuele, jech laj yalbe: —Cunin querem Samuel —xut. Itac'ov li 

Samuele: —Li' oyune —xi. 

17Li Elie jech la sjac': —¿C'usi laj yalbot li Muc'ul Diose? Avocoluc jamal xavalbun; 

mu me xamuc ta avo'nton. Me chamuc ta avo'nton jaybeluque, tsots ac'o yac'bot atoj li 

Diose —xut. 

18Li Samuele lic yalbe Elí li c'usi i'albate, me jbeluc mu'yuc la snac'. C'alal laj ya'ay li 

Elie, jech laj yal: —Ac'o spas li c'usi tsc'ane yu'un ja' Muc'ul Dios stuc —xi. 

19Li Samuele ich'i; lec chi'inbil yu'un Muc'ul Dios. Persa laj yac' c'otuc ta pasel c'usi 

laj yalbe Samuel li Muc'ul Diose. 

20Scotol li israeletic xlic ta Dan c'alal to ta Beersebae la sna'ic ti ja' lequil j'alc'op 

yu'un Muc'ul Dios ta melel li Samuele. 

21Li Muc'ul Diose laj yac' sba ta ilel yan velta ta Silo, yu'un ja' ono'ox te ic'opanat 

yu'un Muc'ul Dios li Samuele. 

1 Samuel 4 

1Li Samuele laj yalbe scotol israeletic c'usi i'albat yu'un li Muc'ul Diose. 

Laj yich'beic batel xcaxail smantal Dios li filistaetique 

Ja'o yorail italic li filistaetique, tal spasic pleito xchi'uc li israeletique. Jech iloq'uic 

batel ec li israeletique, bat spas scarpanaic ta Eben-ezer. Li filistaetique te la spas 

scarpanaic ta Afec. 

2Jech lic spasic pleito xchi'uc israeletic li filistaetique. C'alal sbats'ilic pleitoe, ja' 

itsalatic li israeletique; imilatic chanmil (4,000) viniquetic te ta pasub pleito. 

3C'alal isutic ta scarpanaic li israeletique, li banquilaletic yu'unique jech laj yalic: 

“¿C'u yu'un laj yac'utic ta milel yu'un filistaetic li Muc'ul Diose? Ja' lec bat quich'tic 

tal li xcaxail smantal Muc'ul Dios te ta Siloe yu'un li' ac'o oyuc ta jtojoltic, jech xu' 

chiscoltautic loq'uel ta sc'ob li cajcontratique”, xiic. 

4Jech la staquic batel viniquetic ta Silo yu'un bat yich'beic tal xcaxail smantal li 

Muc'ul Dios ti tspas ta mantal scotol te ta vinajele, ti te nacal ta o'lol yu'unic li chib 

sloc'obal querubinetique., Li chib xnich'nab Elie, ja' li Ofni xchi'uc Fineese, te 

xchi'inojic batel li xcaxail smantal Muc'ul Diose. 

5C'alal ic'ot yu'unic xcaxail smantal Muc'ul Dios yo' bu scarpanaique, tsots i'avan 

scotol li israeletique; xnic to li banamil yu'unique, yu'un toj xcuxet no'ox yo'ntonic. 

6C'alal laj ya'yic filistaetic ti tsots i'avanique, jech laj yalic: “¿C'u yu'un toj xcuxet 

no'ox yo'nton ch-avanic te ta scarpanaic li hebreoetique?”, xiic. Ts'acal laj ya'yic ti 

yu'un laj xa yich'ic tal li xcaxail smantal Muc'ul Diose. 

7Jech lic xi'icuc, jech laj yalic: “Ital xa Dios te ta scarpanaic li israeletique. Toj abul 

jbatic, yu'un mu'yuc ono'ox baq'uin jech xc'ot ta pasel. 

8Toj abul jbatic. ¿Boch'o xu' chiscoltautic loq'uel ta sc'ob li Dios ti ech'em stsatsale? 

Yu'un ja' li Dios ti la smil ta tsatsal chamel li egiptoetic te ta xocol banamile. 

9Filistaetic, ich'o me lec avabtejebic cha'e. Tsots me vinic xapas abaic; ma'uc me 

xijcom ta smozo li hebreoetic jech chac c'u cha'al laj to'ox jmozointique. Batic, bat 

jpastic pleito”, xiic. 

10Li filistaetique lic spasic pleito; ja' itsalatic li israeletique. Ta jujuntal ijatovic sutel 

ta scarpanaic. Bats'i ep ilajic ta milel; ichamic lajuneb xcha'vinic ta mil (30,000) li 

israeletique. 

11Xchi'uc laj yich'beic batel noxtoc li xcaxail smantal Diose, xchi'uc ichamic noxtoc li 

chib xnich'nab Elie, ja' li Ofni xchi'uc Fineese. 

12Oy jun vinic liquem ta Efraín icol to batel. Ibat ta anil ta Silo; ic'ot ta jun no'ox 

sc'ac'alil. Sli'oj xa batel sc'u', yac'oj ep lum ta sjol. 

13C'alal ic'ote, li Elie te chotol ta ts'el ti'na tsmala me oy chc'ot a'yej ta stojol, yu'un ep 

chlo'ilaj yo'nton ta sventa li xcaxail smantal Diose. C'alal ic'ot ta lum li vinique, c'ot 

yal scotol li c'usi ic'ot ta pasele. Tsots i'avan scotolic. 

14C'alal laj ya'ay Elí ti tsots i'avanique, jech la sjac': —¿C'u yu'un ti tsots ch-avanique? 

—xi. Li vinique ital yalbe ta anil Elí li c'usi ic'ot ta pasele. 

15Li Elie yich'oj xa'ox vaxaclajuneb yo'vinic (98) jabil. Maquem xa'ox sat. 

16Jech vul yalbe: —Ja' to no'ox livul ta paspleito. Colel xa licol tal ta milel —xut. —

¿C'usi ic'ot ta pasel un, totil? —xi li Elie. 

17Itac'ov li vinique: —Li jchi'iltactique ijatovic xa batel yu'un li filistaetique, xchi'uc 

bats'i ep xa ichamic ta jyalel. Ichamic xa ec li chib anich'nab, ja' li Ofni xchi'uc 

Fineese. Li xcaxail smantal Diose laj xa yich'ic batel noxtoc —xi. 

18C'alal laj yalbe sc'oplal xcaxail smantal Dios li vinique, li Elie ta javal ibalch'uj yalel 

ta xchotleb te ta xocon ti'na; toj c'asel ic'ot snuc', jech icham o, yu'un toj mol xa'ox 

xchi'uc toj juben. Cha'vinic (40) xa'ox jabil la sventain li israeletique. 

19Li yalibe, ja' li yajnil Fineese, oy xch'ut; po'ot xa'ox sc'an xcux. C'alal laj ya'ay ti laj 

yich'ic xa batel li xcaxail smantal Diose, xchi'uc ti icham xa li smol'alib xchi'uc 

smalale, te ilic o xc'uxul li xch'ute; ivoc' li yole. 

20C'alal laj yilic boch'otic te oyic ti ta xa xcham li antse, jech laj yalbeic: “Mu xaxi'; 

laj xa avoq'ues jun querem”, xutic. Pero muc xa xtac'ov; muc xa stuc'ulan. 

21-22Icabod laj yac'be sbi li quereme, jech laj yal: “Li israeletique mu'yuc ich'bil ta 

muc' icomic, yu'un laj xa yich'ic batel li xcaxail smantal Diose”, xi. Ti jech laj yale, ja' 

ta scoj ti ibat o li xcaxail smantal Diose, xchi'uc ti icham li smol'alib xchi'uc smalale. 

1 Samuel 5 

Ic'ot ta yosilal li filistaetic li xcaxail smantal Diose 

1C'alal laj yich'ic loq'uel xcaxail smantal Dios ta Eben-ezer li filistaetique, te c'ot 

yaq'uic ta Asdod. 

2Ts'acal laj yich'ic ochel ta yut sna sdiosic Dagón; te laj yaq'uic ta sts'el li sdiosique. 

3Ta yoc'omal c'alal ic'otic li jnaclumetic ta Asdode, ja' to laj yilic ti mochol ta lumtic 

ta stuq'uil caxa la staic li Dagone. Jech te la stoyic liquel; laj yaq'uic ta yav. 

4Pero ta yoc'omal c'alal ibatic yan veltae, balch'ujem ic'ot staic te ta sts'el xcaxail 

smantal Muc'ul Dios noxtoc. C'asem snuc' xchi'uc xchibal sc'ob te ta smarcoal ti'na. 

Ja' xa no'ox te comen li xch'ute. 

5Ja' yu'un li paleetic yu'un Dagone xchi'uc li boch'otic yan ch-ochic ta xch'ulnae 

mu'yuc tsteq'uic li smarcoal ti'nae; ja' jech tspasic o c'alal to tana. 

6Li Muc'ul Diose tsots laj yac'be stoj smulic li jnaclumetic ta Asdod xchi'uc ta scotol 

yosilalique. Toj xi'bal sba li svocolique, ja' puru apun ich'i ta sbec'talic. 

7C'alal laj yilic c'usi ic'ot ta pasel li jnaclumetic ta Asdode, jech laj yalic: “Li xcaxail 

smantal Dios yu'un israeletique mu xu' li' chquich'tic o comel, yu'un tsots chijyac'butic 

jtoj jmultic li Diose, xchi'uc chac'be stojol smul li jdiostic Dagone”, xiic. 

8Ja' yu'un lic stacbeic mantal scotol li banquilaletic yu'un filistaetic ti jmoj ac'o stsob 

sbaic scotolique, jech la sjac'beic: —¿C'usi ta jpastic ta sventa li xcaxail smantal Dios 

yu'un israeletique? —xutic. —Ich'ic batel ta lum Gat —xiic. Ja' yu'un li filistaetique 

laj yich'ic batel. 

9C'alal laj yich'ic jelovele, li Muc'ul Diose laj yac'be tsots svocolic noxtoc li lum Gate. 

C'alal ta muc' ta biq'uit tsots svocolic, ich'ian ep apunetic ta sbec'talic. 

10Jech la staquic batel ta lum Ecrón li xcaxail smantal Diose. C'alal ic'ot ta Ecrone, li 

cristianoetic tee tsots i'avanic: “Ivul xa li' ta jlumaltic ec li xcaxail smantal Dios yu'un 

israeletique, chlic smilutic jcotoltic ec”, xiic. 

11Ta sventa ti tsots i'ac'batic svocolic yu'un Dios noxtoc li lum Ecrone, jech la staquic 

ta iq'uel li banquilaletic yu'un filistaetique, jech laj yalbeic: “Ich'ic loq'uel li xcaxail 

smantal Dios yu'un israeletique; aq'uic sutel yu'un jech mu xismilutic jcotoltic”, xutic. 

12Li cristianoetic te ta lume tsots i'avanic; xc'ot c'alal to ta vinajel li yech'al yeique. Li 

boch'otic muc xchamique, noj ta apunetic li sbec'talique. 

1 Samuel 6 

Li filistaetique la staquic sutel li xcaxail smantal Diose 

1Li xcaxail smantal Muc'ul Diose vucub u te oy ta yosilal li filistaetique. 

2Li filistaetique la staquic ta iq'uel li paleetic xchi'uc jt'unuletic yu'unique, jech la 

sjac'beic: —¿C'usi ta jpascutic ta sventa li xcaxail smantal Muc'ul Diose? Albuncutic 

c'u x'elan xu' ta jtaccutic sutel —xutic. 

3Itac'ovic: —Me chasutesic batel li xcaxail smantal Dios yu'un israeletique, mu me 

xocoluc xataquic batel. Aq'uic batel matanal sventa stojol amulic, jech chacolic, 

xchi'uc jech chlic ana'ic c'u yu'un ti mu x'ech' li avocolique —xiic. 

4Itac'ov li filistaetique: —¿C'usi tsc'an chcac'cutic ta sventa li stojol jmulcutique? —

xiic. Itac'ovic: —Aq'uic vo'bej c'anal taq'uin jech smuc'tiquil jech chac c'u cha'al apun, 

xchi'uc vo'cot ch'o pasbil ta c'anal taq'uin. Ja' jech yepal tsc'an jech chac c'u cha'al 

yepal li banquilaletic avu'unique. Yu'un co'ol li vocol chavich' acotolic c'alal ta 

banquilaletic avu'unique. 

5Pasbeic sloc'obal li apunetic xchi'uc li ch'oetic ti la soquesic cosilaltique, xchi'uc 

albeic slequilal li Dios yu'un israeletique. Oy yic'al ja' to jech chacolic o ta stojel 

amulic, xchi'uc li dios avu'unique, xchi'uc li avosilalique. 

6¿C'u yu'un chapas ta tsots avo'ntonic jech chac c'u cha'al li egiptoetic xchi'uc li faraón 

ti ja' to la scoltaic batel li israeletic c'alal tsots ipasbatic yu'un li Dios yu'un 

israeletique? 

7Ja' lec aq'uic ta pasel junuc ach' careta. Tsaquic cha'cotuc me' vacax ti oy yolique, ti 

mu'yuc to bu abtejeme; ja' xachucbeic batel li caretae. Pero li yolique mu me xacoltaic 

batel; comtsanic ta sna. 

8Li xcaxail smantal Muc'ul Diose ja' te xatiq'uic batel ta yut li caretae. Li c'usitic 

loc'tabil ta c'anal taq'uin sventa stojol amulique, tiq'uic ta junuc caxa; te xavaq'uic 

batel ta sts'el li xcaxail smantal Diose. Ja'o xacoltaic batel li vacaxe; ja' jech ac'o batuc 

li caretae. 

9Q'uelic lec bu chbat. Me te chbat ta Bet-semes ta yosilal stuque, ja' svinajeb ti ja' 

Dios laj yac' taluc li vocol li'i. Yan me muc tuc'uc chbate, ja' svinajeb ti ma'uc Dios laj 

yac' taluc li vocole, yu'un no'ox jech ital stuc li vocole —xiic. 

10Li viniquetique la spasic jech. La stsaquic li cha'cot me' vacax ti oy yolique; la 

smacbeic lec comel li yole, jech lic xchucbeic batel li caretae. 

11Te la scajanic batel ta careta li xcaxail smantal Muc'ul Diose, xchi'uc te tiq'uil batel 

ta cajón li sloc'obal ch'oetic ta c'anal taq'uine xchi'uc li sloc'obal apunetique. 

12Li me' vacaxetique ibatic ta sbelal Bet-semes. Tuc' ibatic ta tuq'uil be; te xme'etic 

batel ta xanubal, me jutuc mu'yuc bu x'ochic ta bats'ic'ob, o me ta ts'etc'ob. Li 

banquilaletic yu'un filistaetique te nabalic batel ta spat c'alal to ta sts'aquic xchi'uc 

Bet-semes. 

13Li Bet-semesetique te chtuch' strigoic ta stenlejaltic. C'alal la stoy satique, ja' to laj 

yilic ti ja' li caxae. Toj xcuxet no'ox yo'ntonic. 

14Li caretae te ic'ot ta yosil Josué ta Bet-semes; te ipaj yo' bu oy jbej muc'ta ton. Li 

boch'otic te nacajtic ta Bet-semese la slilinic ta si' li caretae; la xchic'beic smotonin 

Muc'ul Dios li me' vacaxetique. 

15Yu'un li levietique la syalesic li caxae xchi'uc li scajonal c'usitic pasbilic ta c'anal 

taq'uine; te laj yaq'uic ta sts'el li muc'ta tone. Jech te lic xchic'beic smoton Muc'ul 

Dios li jnaclumetic ta Bet-semese, xchi'uc lic smilic yantic matanaletic. 

16C'alal laj yilic banquilaletic yu'un filistaetic ti te tuc' ic'ot li caxae, isutic batel ta 

Ecrón ta jun no'ox sc'ac'alil. 

17Li vo'ob sloc'obal apunetic pasbil ta c'anal taq'uin sventa stojol smulic filistaetique, 

ja' ta sventa li vo'ob lum li'i: Asdod, Gaza, Ascalón, Gat, xchi'uc Ecrón. 

18Yan li ch'oetic pasbil ta c'anal taq'uine ja' jech yepal jech chac c'u cha'al yepal 

lumetic yu'un li filistaetic ti sventainojic li vo'ob banquilaletique, xchi'uc c'alal ta 

lumetic ti lec setbilic ta tsatsal coraltone xchi'uc li bic'tal tsobtsobnaetic ti mu'yuc 

macbilique. Li muc'ta ton ti bu laj yaq'uic li xcaxail smantal Muc'ul Diose te to oy o 

tana ta yosil li Josuee. 

19Li Diose laj yac' chamicuc lajuneb xchanvinic (70) li viniquetic te ta Bet-semese, 

yu'un la sq'uelbeic yut li xcaxail smantal Muc'ul Diose. Li yajvaltac lume i'oq'uic ta 

scoj li tsatsal vocol i'ac'batic yu'un Muc'ul Diose. 

20Li jnaclumetic ta Bet-semese jech laj yalic: “¿Boch'o xu' yu'un chva'i ta sat li Ch'ul 

Muc'ul Diose? ¿Bu chbat noxtoc c'alal me ilaj yo'nton li' ta jtojoltic li vu'utique?”, 

xiic. 

21La staquic batel mantal ta stojol li jnaclumetic ta Quiriat-jearime, jech laj yalbeic 

batel: “Li filistaetique laj xa sutesic tal li xcaxail smantal Muc'ul Diose, ja' yu'un la' 

me ich'ic”, xutic. 

1 Samuel 7 

1Jech ibatic li jnaclumetic ta Quiriat-jearime, bat yich'ic tal li xcaxail smantal Muc'ul 

Diose; te c'ot stiq'uic ta sna Abinadab ti luchul jutuc ta vitse. Laj yac'beic yabtel 

xnich'on li Abinadabe, Eleazar sbi, ja' la xchabi li caxae. 

I'och ta jchapanvanej yu'un israeletic li Samuele 

2C'alal i'ech' xa'ox jtob (20) jabil sc'otel ta Quiriat-jearim li caxae, scotol israeletic lic 

oq'uicuc ta sa'el li Muc'ul Diose. 

3Ja' yu'un li Samuele jech laj yalbe scotol li israeletique: “Me ta melel scotol avo'nton 

chasutic tal yan velta ta stojol li Muc'ul Diose, loq'uesic ta atojolic li yantic diosetic 

avu'unique xchi'uc li sloc'obaltac Astarote. Ja' no'ox ac'o avo'ntonic ta stojol li Muc'ul 

Diose; ja' no'ox stuc xavich'ic ta muc', jech chascoltaoxuc loq'uel ta sc'ob li 

filistaetique”, xut. 

4Ja' yu'un li israeletique la sloq'uesic li sdiosic Baaletic xchi'uc Astarote; ja' no'ox lic 

tunicuc yu'un li Muc'ul Diose. 

5Li Samuele jech lic yal: “Tsobo abaic acotolic te ta Mizpa. Vu'un ta jc'anbe vocol 

Muc'ul Dios ta atojolic”, xut. 

6Jech lic stsob sbaic te ta Mizpa. Te la slupic loq'uel vo'; la smalic ta stojol Muc'ul 

Dios. Laj yictaic ixim, jech laj yalic: “Laj xa jta jmulcutic ta stojol li Muc'ul Diose”, 

xiic. Ja' te ta Mizpa i'och ta jchapanvanej yu'un israeletic li Samuele. 

7C'alal laj ya'yic filistaetic ti te stsoboj sbaic ta Mizpa li israeletique, li banquilaletique 

ital scontrainic li israeletique. C'alal laj ya'yic li israeletique, ixi'ic. 

8Jech lic yalbeic li Samuele: “Mu me xacomtsan sc'anbel vocol Muc'ul Dios ta 

jtojolcutic, yu'un jech ac'o scoltauncutic loq'uel ta sc'ob li filistaetique”, xutic. 

9Li Samuele la stsac jcot unin chij ti ta to xchu'une; scotlijil la xchic'be smotonin li 

Muc'ul Diose. La sc'anbe vocol Muc'ul Dios noxtoc ta sventa li israeletique, i'aybat 

sc'op yu'un li Muc'ul Diose. 



511 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

10C'alal te chchic'be smoton Dios li Samuele, ja'o ic'otic li filistaetique, c'ot stsaquic ta 

pleito li israeletique. Pero li Diose laj yac' t'omuc chauc ta stojol li filistaetique jech 

ixi'ic; te tsalbil ic'otic o yu'un li israeletique. 

11Iloq'uic batel ta Mizpa li israeletique; la snutsic batel li filistaetique; te to c'ot smilic 

ta yolon Bet-car. 

12Li Samuele la stam ton; te la sva'an ta o'lol yu'un li Mizpa xchi'uc Sene. Li tone 

Eben-ezer laj yac'be sbi, yu'un jech laj yal: “Ja' to lic scoltautic yan velta li Muc'ul 

Diose”, xi. 

13Jech tsalbil icomic o li filistaetique; muc xa xbat ochicuc yan velta ta yosilal li 

israeletique. Ti jayib c'ac'al cuxul li Samuele, li Muc'ul Diose te ono'ox la scontrain o 

li filistaetique. 

14Li lumetic yu'un israeletic ti la spojic li filistaetique, xlic ta Ecrón c'alal to ta Gate, 

lic yu'uninic yan velta li israeletique. La spojic sutel scotol li yosilalic ti yich'ojic to'ox 

filistaetique. Xchi'uc ipaj pleito yu'unic li amorretic xchi'uc israeletique. 

15Ti jayib c'ac'al cuxul li Samuele, ja' jchapanvanej o yu'unic li israeletique. 

16Li Samuele scotol jabil ibat yaq'uilan velta ta Betel, ta Gilgal xchi'uc, ta Mizpa, 

yu'un bat xchapan c'opetic yu'un li israeletic te ta lumetique. 

17Te isutilan batel ta Ramá yu'un ja' te nacal. La xchapan noxtoc li israeletic te ta 

Ramae. Te la spasbe jun scajleb smoton Muc'ul Dios. 

1 Samuel 8 

Li israeletique la sc'anic jun ajvalil yu'unic 

1C'alal mol xa'ox li Samuele, ja' la stic' ta jchapanvanej yu'un israeletic li xnich'nabe. 

2Li sba xnich'one Joel sbi. Li xchibale Abías sbi. Ja' jchapanvanejetic te ta Beerseba. 

3Pero li xnich'nabe muc xchanic jech chac c'u cha'al la spas li stotique. Ibat yo'ntonic 

yu'un taq'uin; muc xa tuc'uc xchapanvanic o ta scoj ti la xch'amic taq'uine. 

4Jech lic stsob sbaic scotol li banquilaletic yu'un israeletique, bat sc'opanic li Samuel 

te ta Ramae. 

5Jech c'ot yalbeic: “Li vo'ote molot xa. Pero li anich'nabe mu jechuc tspasic jech chac 

c'u cha'al chapase. Ja' yu'un va'anbuncutic junuc ajvalil cu'uncutic jech chac c'u cha'al 

oy ajvalil yu'un scotol li lumetique”, xutic. 

6Pero li Samuele muc lecuc laj ya'ay ti la sc'anic jun ajvalil yu'unique, jech te lic 

sc'opan li Muc'ul Diose. 

7Jech itac'bat yu'un li Muc'ul Diose: “A'ibo c'usi chasc'anbicot li achi'iltaque. Muc 

vo'cot ti chasbajicote; ja' vu'un chisbajicun, yu'un jech mu xa teuc ta jpas mantal ta 

stojolic. 

8Yu'un ja' ono'ox jech yabtelic o ti c'alal la jloq'uesic tal ta Egiptoe. Laj ono'ox 

scomtsanicun; ja' bat yich'ic ta muc' yan diosetic. Ja' yu'un jech chaspasbicot ec li 

vo'ote. 

9Ja' yu'un a'ibo me li sc'opique. Pero jamal xavalbe ya'yic ba'yuc c'usi tsc'an tspasic ta 

stojol li ajvalil yu'unic ti chlic ventainaticuque”, xi. 

10Li Samuele lic yalbe ya'yic scotol c'usi laj yal Muc'ul Dios li boch'otic tsc'anic 

ajvalil yu'unique. 

11Jech laj yalbe: —Ja' jech chataic yu'un li ajvalil avu'unic ti chasventainoxuque: 

Chayic'boxuc li aqueremique; oy chac' batel ta ba'yucbe yu'un li caretaetic sventa 

pleitoe. Oy chac' cajiicuc batel ta ca'etic, xchi'uc oy tstic' ta jchabivanejetic yu'un stuc. 

12Oy tstic' ta banquilal yu'un jmil (1,000) soldadoetic; oy tstic' ta banquilal yu'un 

lajuneb yoxvinic (50) soldadoetic. Li vo'oxuque chlic yac' alocbeic yosil, chlic 

atuch'beic strigo. Oy chlic ameltsanbeic yabtejeb xchi'uc c'usitic jtuneletic sventa 

scaretatac. 

13Chlic smozoinic ta abtel atsebetic noxtoc yu'un ja' ac'o ac'batuc sperfume, ac'o 

meltsanbatuc sve'el, ac'o ochuc ta paspan yu'un. 

14Ja' chich' scotol li lequil osiletic avu'unique, xchi'uc li ts'usubtic avu'unic ti ven 

lequique, xchi'uc li olivaetic avu'unique. Ja' chac'be ta sc'ob li j'abteletic yu'une. 

15Ja' chayich'boxuc li jujun ta lajlajuneb atrigoique xchi'uc li ts'usubetic avu'unique, 

yu'un ja' chac'be li j'abteletic yu'une xchi'uc li smozotaque. 

16Jech noxtoc chaspojboxuc li amozoic, li aquiaraique, xchi'uc ti bu toj lequic aburoic 

xchi'uc avacaxique; yu'un ja' chac' abtejicuc yu'un. 

17Ja' chich' scotol li jujun ta lajlajuneb achijique, xchi'uc c'alal ta vo'oxuc chlic 

smozoinoxuc. 

18Ta to xlic oc'anic ta stojol Muc'ul Dios ta yan c'ac'al ta scoj li ajvalil avu'unic 

chat'ujique, pero li Muc'ul Diose mu'yuc chaya'iboxuc ac'opic —xut. 

19Pero li israeletique muc xich'beic ta muc' c'usi laj yal li Samuele, jech laj yalic: —

Jechuc. Li c'usi ta jc'ancutique ja' ti ac'o oyuc junuc ajvalil cu'uncutic 

20jech chac c'u cha'al li yantic lumetique. Ja' ac'o sventainuncutic; ja' ac'o spasuncutic 

ta mantal; ja' ac'o yic'uncutic batel ta pleito —xiic. 

21C'alal laj ya'ay Samuel c'usi laj yalique, lic sc'opan Muc'ul Dios yan velta. 

22Jech itac'bat yu'un li Muc'ul Diose: —Ac'bo li c'usi chasc'anboxuque; t'ujbo junuc 

ajvalil yu'unic —x'utat. Ja' yu'un li Samuele laj yalbe ti ac'o suticuc batel ta slumalic 

jujunique. 

1 Samuel 9 

I'och ta ajvalilal li Saule 

1Oy jun vinic liquem ta Benjamín, lec tsots yo'nton, Quis sbi. Ja' xnich'on Abiel; ja' 

smomnich'on Zeror. Li smuc'ta moltote ja' Becorat, xnich'on Afía. Li Quise lec ich'bil 

ta muc'. 

2Oy jun xnich'on lec c'ac'al querem, Saúl sbi. Ta scotol li israeletique mu'yuc boch'o 

yan toj c'upil sba jech chac c'u cha'al li Saule. Me junuc xchi'iltac mu'yuc boch'o 

xjelov snatil; ta puru snecub no'ox xpaj scotolic. 

3Oy jun velta ich'ay sme' sburotac li Quise. Jech laj yalbe li xnich'one, ja' li Saule: —

Ic'o batel junuc jmozotic, bat t'unic tal li sme' jburotique —xut. 

4Jech ibat li Saule. Ech' xtuch'ic li toyolaltic yu'un Efraine; te ijelovic batel ta yosilal 

Salisa, pero muc staic li sme' sburoique. Te ibatic noxtoc ta yosilal Saalim xchi'uc ta 

yosil Benjamín, pero muc staic te noxtoc. 

5C'alal ic'otic ta yosilal Sufe, li Saule jech laj yalbe li smozo te xchi'inoje: —Ja' lec 

sutcutic batel, yu'un li jtote oy yic'al toj ep chat yo'nton cu'untic jech chac c'u cha'al laj 

yat yo'nton ta sventa li me' buroetique —xut. 

6Itac'ov li smozoe: —Li' ta lume oy jun j'alc'op yu'un Dios lec ich'bil ta muc'. Scotol li 

c'usi chale persa chc'ot ta pasel yu'un. Bat jc'opantic; oy yic'al xu' chijyalbutic c'usi 

beal xu' ta jtamtic batel —xi. 

7Itac'ov li Saule: —Batic cha'e, pero ¿c'usi chquich'betic batel jutuc li vinique? Yu'un 

me junuc pan mu'yuc xa cu'untic; mu'yuc c'usi xu' ta jq'uelanbetic jutuc li j'alc'ope —

xi. 

8Itac'ov li mozoe: —Oy cu'un jsep biq'uit saquil taq'uin. Xu' ja' chcac'betic li yaj'alc'op 

Diose yu'un jech ac'o stojobtasutic batel ta be —xi. 

9(Li israeletic ta vo'one c'alal oy c'usi chbat sjaq'uic ta stojol Diose, jech chalic: “Bat 

jq'ueltic li bijil vinique”, xiic. Yu'un ta vo'onee “bijil vinic”, xi sbi yu'unic li j'alc'op li' 

ta orae.) 

10Itac'ov li Saule: —Lec oy, bat jc'opantic —xi. Jech ibatic te ta lum yo' bu nacal li 

j'alc'op yu'un Diose. 

11C'alal ja'o chmuyic batel ta muyeltic ta stuq'uil lume, te la snupic ta be tsebetic 

yu'un tal slup ya'alic, jech la sjac'beic: —¿Me ja' li' nacal ta lum li bijil vinique? —

xutic. 

12Itac'ovic: —Ja', pero le' to nacal ta jelovel lume. Ac'beic yipal batel yu'un yo' to te 

talem ta lum, yu'un ja' yorail tsmilbeic smoton Dios te ta ch'ulna. 

13C'alal cha'ochic ta lume, sa'ic ta ora ti c'alal mu'yuc to chbat ve'uc ta ch'ulnae. Yu'un 

li boch'otic te oyique, mu'yuc to chve'ic ja' to c'alal me ic'ot li vinique. Yu'un ja' oy ta 

sventa chac'be bendición ba'yuc li smoton Diose; ja' to xu' tsve'ic li boch'otic 

ic'bilique. Ja' yu'un ac'beic yipal batel ta ora; ja' yorail xu' te chataic —xiic. 

14Jech ibatic, imuyic batel ta stuq'uil li lume. C'alal te oyic ta yut lume, ja'o te iloc' tal 

ta stuq'uilic li Samuele yu'un chbat ta ch'ulna. 

15C'alal jun to'ox c'ac'al sc'an xc'ot li Saule, li Muc'ul Diose oy xa'ox c'usi laj yalbe li 

Samuele, jech laj yalbe: 

16“Oc'om jech ora chac li'i ta jtac tal jun vinic chlic tal ta yosilal Benjamín; ja' 

xamalbe aceite ta sjol yu'un ja' chlic spas mantal ta stojol li jteclumale, ja' li achi'iltac 

ta israelale. Ja' tscolta loq'uel ta sc'ob li filistaetique yu'un laj ca'ay ti ep chc'opojic ta 

jtojol li jteclum cu'une”, x'utat. 

17C'alal laj yil Saúl li Samuele, li Muc'ul Diose jech laj yalbe: “Li vinic li'i, ja' ti laj 

calbot sc'oplale. Ja' chlic sventain li jteclum cu'une”, xut. 

18C'alal te oy ta ti'lum li Samuele, li Saule inopaj batel bat sc'opan, jech laj yalbe: —

Avocoluc albun bu oy sna li bijil vinique —xut. 

19Itac'ov li Samuele: —Vu'un li bijil vinicune. Muyanic tal li' ta ch'ulnae; la' chi'inicun 

ta ve'el. Oc'om chacalboxuc scotol li c'usi chac'an chajaq'uique, ja'o xu' chasutic batel. 

20Li me' buroetic ch'ayem avu'unique, mu xavat avo'ntonic yu'un tabil xa. Jech noxtoc 

li boch'o toj lec c'anbil yu'un scotol israeletique, ja' vo'ot xchi'uc yalab xnich'nab atot 

—xut. 

21Itac'ov li Saule: —Pero vu'un liquemun ta jchop yu'un Benjamín, ja' li jchop toj 

biq'uit ta scotol jchi'iltactique. Xchi'uc vu'uncutic jchop jbicutic ti toj biq'uit ta scotol 

li yalab xnich'nab Benjamine. ¿C'u yu'un ti jech chavalbune? —xi. 

22Li Samuele laj yic' batel ta jun cuarto li Saúl xchi'uc smozoe. Ja' laj yac' chotluc ta 

ven lequil chotlebal; ja' mu sta jech xchotlebic li boch'otic te oyic ti oy van lajunebuc 

xcha'vinique. 

23Li Samuele jech laj yalbe li jpasve'lile: —Ich'o tal li ti'bol laj cac'bot ac'o anaq'ue —

xut. 

24Li jpasve'lile ta ora laj yich' loq'uel tal sjeclijil snecub li vacaxe; te laj yac' ta stojol li 

Saule. Li Samuele jech laj yalbe: —Li' oy li ave'el ti voc'bil comele. Ich'o, ti'an, yu'un 

ja' avu'un la jvoc'bot comel li jun velta li'i. Yu'un jech ono'ox laj cal ti c'alal laj quic' 

scotol li jchi'iltactic li' ta lume —xut. Li Saule te ive' xchi'uc li Samuele. 

25C'alal iyalic tal ta ch'ulnae, te ivulic ta lum. Te la xchapanic jun vaybal ta yamaq'uil 

jolna ta sventa li Saule. 

26Li Saule te ivay. C'alal isacube, li Samuele laj yic' li Saúl te oy ta yamaq'uil jolnae, 

jech laj yalbe: —Lican me, tamo batel abe yan velta —xut. Li Saule ilic. Te iloq'uic 

batel ta xoral xchi'uc li Samuele. 

27C'alal ja'o chyalic batel ta ti'iltic xae, li Samuele jech laj yalbe li Saule: —Ac'o 

jelovuc batel li amozoe. Li vo'ote malao to jliqueluc li'i, yu'un chacalbot ava'ay c'usi 

yalojbun li Diose —xut. 

1 Samuel 10 

Li Samuele la smalbe aceite ta sjol li Saule 

1Li Samuele lic stsac jun jarro aceite. La smalbe ta sjol li Saule; la sts'uts', jech laj 

yalbe: —Li vo'ote voc'bilot xa yu'un Muc'ul Dios sventa chaventainbe li steclumale, 

ja' li israeletique. 

2C'alal chaloc' batel tanae, te chanup ta be chib vinic ta nopol smuquinal anima 

Raquel te ta Selsa ta yosilal Benjamín. Te chayalbot ti laj xa staic li me' buroetic 

chat'unique, xchi'uc ti mu'yuc xa chat yo'nton li atote, ti ja' xa no'ox chat yo'nton ta 

aventaic li vo'oxuque, ti mu xa sna' c'usi tspase. 

3Jech noxtoc c'alal me lac'ot ta jpets tulan te ta Tabore, te chasnupoxuc ta be oxib 

viniquetic chmuyic batel ta Betel, chbat yich'ic ta muc' Dios. Li june yich'oj oxcot 

unin tot tentsun; li yane yich'oj oxib pan; li yoxibale yich'oj ya'lel ts'usub ta jun yavil 

pasbil ta nucul. 

4Te chasc'opanot xchi'uc chayac'bot chib pan, pero xatsacbe me. 

5Ts'acal te chac'ot ta Gabaa yu'un Dios yo' bu oy jtsob soldadoetic yu'un filistaetic. 

C'alal cha'och batel ta lume, te chanup jtsob j'alc'opetic te ch-ac'otajic, te chq'uejinic 

yalel tal yo' bu chich'ic ta muc' Dios. Te ba'yucbe tal yu'unic jmusiqueroetic, tstijic tal 

vob, sepseptaq'uin, ama, xchi'uc arpa. 

6Ventainbilot chac'ot ta stsatsal Muc'ul Dios, chlic apas jech chac c'u cha'al li yan 

j'alc'opetique, jech chlic jeluc atalel. 

7C'alal me ic'ot ta pasel jech li senyailtac le'e, xu' xa chapas li c'usi tsc'an Dios 

chapase; Dios chascoltaot. 

8Ts'acal jelovan batel ba'yuc ta Gilgal yo' bu chlic jtsob jbatic ta ts'acal sventa ta 

jchic'betic, ta jmilbetic smoton Dios sventa co'ol co'nton jchi'uctic. Te xamalun 

vucubuc c'ac'al, ja' to me lic'ote; te chacalbot c'usi tsc'an chapas —xut. 

9C'alal ja' to no'ox la svoc' sbaic batel xchi'uc Samuel li Saule, ta ora no'ox ijelbat 

yo'nton yu'un Dios li Saule. Ta jun no'ox sc'ac'alil ic'ot ta pasel scotol li senyailtac 

i'albate. 

10C'alal ic'ot ta Gabaae, te ital nupatuc ta be yu'un li jtsob j'alc'opetique. Li Saule 

iventainat ta stsatsal Dios, jech lic spas jech chac c'u cha'al li yantic j'alc'opetique. 

11Pero scotol li boch'otic xotquinic ono'ox li Saule, c'alal laj yilic ti ja' jech tspas ec 

jech chac c'u cha'al li yantic j'alc'opetique, jech lic yalbe sbaic: “¿C'usi spas li xnich'on 

Cise? ¿Me ja' jun j'alc'op ec li Saule?”, xut sbaic. 

12Oy jun boch'o jech laj yal: “¿Boch'o stotic le'e?”, xi. Ja' te liquem tal li lo'ile: “Li 

Saule ja' xchi'il j'alc'opetic ec”, ti xie. 

13C'alal ilaj yo'nton ta spasel jeche, te ic'ot ta sna. 

14C'alal ic'otic xchi'uc smozoe, jech laj yich'ic jac'bel yu'un sjuntot li Saule: —¿Bu 

la'ayic tal? —x'utatic. Itac'ov li Saule: —Ay jt'un tal sme' jburocutic. Pero c'alal 

mu'yuc la jtacutique, te bat jq'uelcutic o li Samuele —xi. 

15Itac'ov li juntotile: —¿C'usi laj yalboxuc li Samuele? Avocolicuc albicun ec —xi. 

16Itac'ov li Saule: —Laj yalbuncutic ta jamal ti tabil xa li me' buroetique —xut. Pero 

muc xalbe ya'ay sc'oplal li yabtel chich' ti i'albat yu'un Samuele. 

17Ts'acal to lic yic' scotol israeletic li Samuele yu'un ac'o bat yich'ic ta muc' Muc'ul 

Dios te ta Mizpa. 

18Jech laj yalbe: —Jech yaloj li Muc'ul Dios cu'untic, vu'utic li israelutique: ‘Vu'un la 

jloq'uesoxuc tal ta Egipto banamil vo'oxuc li israeloxuque. La jcoltaoxuc loq'uel tal ta 

sc'ob li egiptoetique xchi'uc ta sventa scotol li yantic lum ti laj yac'boxuc avocolique’, 

xi. 

19Pero li vo'oxuque laj xa abajic li Dios cu'untic ti la scoltaoxuc ta sventa c'opetic 

xchi'uc ta sventa avocolique, yu'un jech laj avalic: ‘Mo'oj, ac'buncutic jun ajvalil 

cu'untic’, xachiic. Ja' yu'un li' ta orae la'ic ta stojol Muc'ul Dios acotolic ta 

jujuchopoxuc, xchi'uc ta jujuchop abiic —xut. 

20Li Samuele lic yal mantal ti ac'o nopajicuc tal scotol li jaychop israeletique. Ja' iloc' 

sbiic li jchop liquemic ta Benjamine. 

21Laj yal ti ac'o nopajicuc batel li jchop liquemic ta Benjamine xchi'uc ta jujuchop 

sbiic. Ja' iloc' sbiic li jchop sbiic liquemic ta Matrie; ja' te iloc' sbi noxtoc li Saúl, 

xnich'on Cise. La sa'ic, pero mu'yuc te oy. 

22Te lic sjac'beic Muc'ul Dios me yu'un mu'yuc te oy li Saule. Li Muc'ul Diose laj yal 

ti te xa oye; te snac'oj sba ta icatsiletic. 

23Jech ibatic ta anil, bat yiq'uic tal. C'alal te xa oy ta stojol li israeletique, ja' no'ox 

stuc toj nat ic'ot li Saule; ta puru snecub no'ox xpaj scotol li yantique. 

24Li Samuele jech laj yalbe scotolic: —¿Me laj avilic ti laj xa st'ujboxuc jun ajvalil 

avu'unic li Muc'ul Diose? Me junuc mu'yuc boch'o xco'laj xchi'uc li Saule —xut. —

Toj lec li ajvalil cu'uncutique —xiic scotolic. 

25Li Samuele lic yaptabe ya'yic li mantaletic sventa ajvalile xchi'uc la sts'iba ta vun; te 

la stic' ta xch'ulna Muc'ul Dios. Li Samuele lic yalbe ti xu' xa ac'o suticuc batel ta 

snaique. 

26Jech ec li Saule isut batel ta sna te ta Gabaa. Ibat xchi'in jayibuc viniquetic ti lec 

tsots yo'ntonic ta sventa pleitoe yu'un itijbat yo'ntonic yu'un Dios. 

27Pero oy jayibuc chopol yo'ntonic jech laj yalic: “¿Me yu'un ja' xu' yu'un 

chiscoltautic le'e?”, xiic. Jech muc xich'ic o lec ta muc', pero li Saule mu'yuc c'usi laj 

yal. 

1 Samuel 11 

La stsal amonetic li Saule 

1Li ajvalil Nahas te ta Amone ibat ta Jabes Galaad; te c'ot spas scarpanaic, yu'un 

tscontrainic li lum Jabese. Li jnaclumetic te ta Jabese jech laj yalbeic: —Jpastic ta 

co'ol co'ntontic; ta xicomcutic ta amozoic —xutic. 

2Itac'ov li ajvalil Nahase: —Xu' ta jpas ta co'ol co'ntontic me chc'ot ta avo'ntonic ti 

chajloq'uesboxuc jujubej abats'isatic acotolique; ja' q'uexlal chcom ta atojolic, vo'oxuc 

li israeloxuque —xi. 

3Li banquilaletic te ta Jabese jech itac'ovic: —Ac'buncutic c'ac'al junuc xemuna 

sventa ta jtaccutic batel mantal ta scotol cosilalcutic. Me mu'yuc boch'o chtal 

scoltauncutique, xu' chcac' jbacutic ta ac'ob —xutic. 

4Li j'almantaletique ic'otic te ta Gabaa yo' bu nacal li Saule, c'ot yalbeic scotol 

xchi'iltaquic li a'yeje. C'alal laj ya'yique, lic yoc'ta sbaic scotolic. 

5Li Saule ja'o isut tal xchi'uc xvacaxtac, jech vul sjac': —¿C'usi spas li jchi'iltactic ti 

ch-oc' scotolique? —xi. Te lic yalbeic scotol li a'yej ti i'ay yalic li jnaclumetic ta 

Jabese. 

6C'alal laj ya'ay li Saule, ta ora iventainat yu'un li Espíritu yu'un Diose; tsots i'ilin ta 

sventa li a'yeje. 

7La stsac cha'cot vacax li Saule; lic sbasan ta jujubos. Laj yic' jayibuc viniquetic ja' 

bat spuquic ta scotol yosilal israeletic, jech laj yalic: “Ja' jech ta spasbat xvacaxic ec li 

boch'o mu xbat xchi'in li Saúl xchi'uc Samuele”, xiic. C'alal laj ya'yique, ixi'ic, jech 

iloq'uic batel scotolic. Xco'laj xchi'uc jun no'ox vinic laj ya'ay sbaic ta scotolic. 

8C'alal laj yat svinictac te ta Bezec li Saule, oy oxib ciento ta mil (300,000) israeletic 

ti iliquic ta Israele; ja' lajuneb xcha'vinic (30,000) ta mil iliquic ta Judá. 

9Jech laj yalbe li j'almantaletic ic'otique: —Bat albeic jnaclumetic te ta Jabes ti oc'om 

ta o'lol c'ac'al ta xbat jcoltatique —xut. Jech ibatic li j'almantaletique, bat yalbe ya'yic 

li jnaclumetic te ta Jabese. C'alal laj ya'yique, xcuxet ic'ot yo'ntonic. 

10Jech bat yalbeic li yajcontraique: —Oc'om ta xcac' jbacutic ta ac'ob yu'un ac'o 

apasbuncutic li c'usi tsc'an avo'ntone —xutic. 

11Li Saule ta yoc'omal la xchapan lec li svinictaque; la spas ta oxvoc'. C'alal mu'yuc to 

tsacube, i'ochic batel ta yut yo' bu spasoj scarpanaic li yajcontraique; te lic smilic 

scotol li amonetique c'alal to ista o'lol c'ac'al. Li boch'otic cuxul to icomique ijatovic 

batel ta jujuntal; mu'yuc boch'o ta chib laj yic' sbaic batel. 

12Oy jayibuc jech laj yalbeic li Samuele: —¿Boch'otic ti chib no'ox yo'ntonic ta stojol 

li ajvalil Saule? Ac'buncutic ta jc'obcutic, ta jmilcutic —xiic. 

13Pero li Saule jech laj yal: —Tana mu'yuc boch'o xu' chcham junuc, yu'un li' ta orae 

laj xa scoltautic li Muc'ul Diose —xi. 

14Li Samuele jech laj yalbe ya'ay scotolic: —Batic ta Gilgal; te ac'o bat jtic'tic ta 

ajvalilal li Saule —xi. 

15Jech ibat scotolic ta Gilgal. Te ta stojol Muc'ul Dios la stiq'uic ta ajvalilal li Saule. 

Te la smilbeic smoton Muc'ul Dios sventa co'ol yo'nton xchi'uquic. Li Saúl xchi'uc 

scotol israeletique toj xcuxet no'ox yo'ntonic. 

1 Samuel 12 

La xchi'in ta lo'il scotol israeletic li Samuele 

1Li Samuele jech lic yalbe scotol li israeletique: —Li vo'oxuque laj xa avilic ti laj 

quich'boxuc ta muc' li c'usi laj ac'anique, jech laj xa cac'boxuc jun ajvalil avu'unic. 

2Ja' yu'un li' oy li ajvalil avu'unique; ja' chastojobtasoxuc. Li vu'une molun xa, sac xa 

jol. Pero li jnich'nabe li' oy ta atojolic. Li vu'une biq'uitun ono'ox lic jcoltaoxuc tal 

c'alal to tana. 

3Li' oyune, albicun ta jamal me oy boch'o laj quich'be xvacax, o me sburo, me oy 

boch'o laj cuts'inta, la jchopolc'opta, me oy boch'o la jtsacbe staq'uin jech mu'yuc xa 

lec la jchapan o. Xu' chavalic li' ta stojol Dios, xchi'uc ta stojol li ajvalil la 

st'ujboxuque; xu' ta jtoj ti c'u yepal jmule —xi. 

4Itac'ov scotolic: —Mu'yuc c'usi chopol laj apasbuncutic; mu'yuc xavuts'intauncutic. 

Mu'yuc boch'o junuc laj alo'labe staq'uin —xiic. 

5Jech laj yal noxtoc li Samuele: —Ja' testigo chcom li Muc'ul Diose xchi'uc li ajvalil 

li' st'ujoj ti mu'yuc xatabicun jmul ta melele —xi. —Jech —xiic scotolic. 

6Li Samuele jech laj yalbe scotol li israeletique: —Li Muc'ul Diose ja' la sloq'ues tal 

ta Egipto banamil li jmoltot jyame'tic ta vo'one ta sventa li Moisés xchi'uc Aarone. 

7Ja' yu'un chapano lec abaic, yu'un chacalboxuc ava'yic ta stojol Muc'ul Dios scotol li 

c'usitic lec la spas ta atojolic, xchi'uc ta stojol li jmoltot jyame'tic ta vo'onee. 

8C'alal ibatic ta Egipto li Jacob xchi'uc smomnich'nabtaque, te laj yich'ic mozoinel 

yu'un li egiptoetique. Jech li jmoltot jyame'tic ta vo'onee lic sc'anbeic vocol li Muc'ul 

Diose. Ja' yu'un li Muc'ul Diose ja' la stac batel li Moisés xchi'uc Aarone; ja' bat 

sloq'uesic tal ta mozoil ta Egipto banamil li jmoltot jyame'tic ta vo'onee, jech li' ivul 

naquiicuc ta banamile. 

9Pero ts'acal ich'ay ta yo'ntonic li Muc'ul Diose. Jech laj yac' ti ac'o ochicuc ta sc'ob li 

Sisarae, ja' li banquilal soldado te ta Hazore, xchi'uc ta sc'ob li filistaetique, xchi'uc ta 

sc'ob li ajvalil ta Moabe, jech lic yich'ic tsaquel ta pleito. 

10Pero ts'acal lic sna'ic ti laj xa sta smulic ta stojol li Muc'ul Diose, ti laj xa 

scomtsanique yu'un ja' xa itunic yu'un li Baaletique xchi'uc li Astarote. Jech lic 

sc'anbeic vocol ti ac'o coltaaticuc loq'uel ta sc'ob li yajcontraique; laj yalbeic ti ja' xa 

no'ox chich'ic o ta muc' stuque. 

11“Ja' yu'un li Muc'ul Diose la st'ujbe jchapanvanejetic yu'unic; ja' li Jerobaale, li 

Baraque, li Jeftee, xchi'uc vu'un li Samuelune, jech la jcoltaotcutic loq'uel ta sc'ob li 

avajcontraic li' ta jpat ta jxocontique, jech jun avo'ntonic li' lanaquiic. 

12Pero c'alal laj avilic ti chtal xa stsacoxuc ta pleito li Nahas, ja' li ajvalil yu'un 

amonetique, lic ac'anbicun jun ajvalil avu'unic yu'un ac'o sventainoxuc, ac'o me ja' 

ajvalil avu'unic stuc li Muc'ul Dios cu'untique. 

13Pero li' oy li ajvalil avu'unic laj at'ujique. Li Muc'ul Diose laj yac'boxuc li ajvalil laj 

ac'anique. 

14Ja' yu'un li' ta orae, oy me ta aventaic ti ac'o avich'ic ta muc' li Muc'ul Diose. A'ibeic 

li sc'ope; ch'unbeic li c'usi chayalboxuque. Ti jayib c'ac'al cuxuloxuc li vo'oxuque 

xchi'uc li ajvalil avu'unique, ja' me pasic jech chac c'u cha'al tsc'an yo'nton stuc li 

Muc'ul Diose, jech lec chabatic. 

15Pero me mu xach'unic, me mu xavich'beic ta muc' c'usi chayalboxuque, ta me 

xayac'boxuc atoj amulic li vo'oxuque xchi'uc li ajvalil avu'unique. 

16“Malaic me, chavilic muc' senyail chlic spas ta atojolic li Muc'ul Diose. 

17A'yo ava'yic, li'i ja' yorail tuch' trigoaltic, jech mu'yuc chac' vo', ¿me mu jechuc? 

Pero vu'un ta jc'anbe Muc'ul Dios ti ac'o stac tal chauc xchi'uc tsots vo', yu'un jech 

ac'o avotquinic, ac'o ana'ic ti ta melel toj chopol c'usi laj apasic ta stojol Muc'ul Dios ti 

laj ac'anic jun ajvalil avu'unique —xut. 

18Ja' yu'un li Samuele lic sc'opan Muc'ul Dios, jech ta ora la stac tal chauc xchi'uc vo'. 

Scotol li israeletique ep ixi'ic yu'un li Muc'ul Diose xchi'uc li Samuele. 

19Scotol israeletic jech lic yalbeic li Samuele: —C'anbo vocol Muc'ul Dios ta 

jventacutic yu'un mu me xichamcutic. Yu'un la jta tsots jmulcutic ta sventa ti la 

jc'ancutic jun ajvalil cu'uncutique —xiic. 

20Itac'ov li Samuele: —Mu xaxi'ic. Ta melel toj chopol li c'usi laj apasique, pero mu 

me xanamajic ta stojol li Muc'ul Diose; ja' lec ich'ic ta muc' ta scotol avo'ntonic. 

21Mu me ja'uc xbat ats'aclinic li c'usi mu ja'uc Diose, ti mu xu' yu'un chascoltaoxuque, 

yu'un mu ja'uc mero Dios ta melel. 

22Yu'un li Muc'ul Diose mu'yuc chascomtsanoxuc o sventa ac'o ich'atuc ta muc'. 

Yu'un tsc'an ti vo'oxuc steclumaloxuc chac'otic oe. 

23Li vu'une, Muc'ul Dios ac'o scoltaun ti mu me jta jmul ta stojol ta sventa ti ta 

jquechan sc'anel vocol ta atojolique. Ja' no'ox venta laj calboxuc ava'yic ti bu lec tuc' 

be tsc'an chabatique. 

24Ja' no'ox xavich'ic ta muc' li Muc'ul Diose; ja' no'ox xatunic yu'un ta scotol 

avo'ntonic ta melel. Nopic lec ava'yic ti toj tsotsic li c'usitic la spas tal ta atojolique. 

25Pero me ja' chapasic li c'usi chopole, j'ech'el chavich'ic o ulesel c'alal ta ajvalil 

avu'unic —xut. 

1 Samuel 13 

La spasic pleito xchi'uc israeletic li filistaetique 

1C'alal i'abtej xa'ox chib jabil ta ajvalilal li Saule, 

2lic st'uj oxmil (3,000) viniquetic ta stojol li israeletique. Cha'mil (2,000) te icom 

xchi'in ta Micmas xchi'uc ta vitsetic ta Betel. Li yan jmile (1,000) ja' bat xchi'in 

Jonatán ta Gabaa ta yosilal Benjamín. Scotol li yantique i'albatic yu'un Saúl ti ac'o 

suticuc batel ta snaique. 

3Li Jonatane la smil scotol li jtsob soldado filistaetic te oyic ta Gabaae. C'alal jech 

ic'ot ta pasele, laj ya'yic scotol li filistaetique. Li Saule lic yal mantal ti ac'o yich' 

jupanel oq'ues ta scotol yosilalique yu'un ac'o ya'yic scotol li hebreoetique. 

4Scotol israeletic laj ya'yic ti jech chich' alele: “Li Saule laj xa smil scotol li jtsob 

filista soldadoetique, ja' yu'un toj chopol ch-ilatic yu'un filistaetic li israeletique”, xiic. 

Ja' yu'un scotol li israel viniquetique bat stsob sbaic ta Gilgal xchi'uc li Saule. 

5Jech ec li filistaetique lic stsob sba scotolic sventa tstsaquic ta pleito li israeletique. 

Oy lajuneb xcha'vinic ta mil (30,000) scaretaic sventa pleito, vacmil (6,000) 

viniquetic cajalic ta ca', xchi'uc bats'i ep viniquetic stsoboj sbaic; mu xlaj ta atel jech 

chac c'u cha'al yi' ta ti'nab. Tuc' ibatic ta Micmas; te c'ot spas scarpanaic ta sloq'ueb 

c'ac'al yu'un Bet-avén. 

6C'alal laj yilic israeletic ti mu'yuc xa epic ta scoj ti scotolic xi'emique, jech la snac' 

sbaic ta nail ch'enetic, ta vomlumetic, ta ch'entic, ta bevo'tic, xchi'uc ta pozoetic. 

7Xchi'uc ep ijelovic batel ta jot uc'um Jordán; tuc' ibatic ta yosilal Gad xchi'uc Galaad. 

Yan li Saule te to icom ta Gilgal, pero scotol li xchi'iltaque chniquic xa ta xi'el. 

8Li Saule te la smala vucub c'ac'al ta Gilgal yu'un jech ono'ox albil yu'un li Samuele. 

Pero li Samuele muc xc'ot li c'usi c'ac'alil yaloje, jech li viniquetique lic suticuc batel 

ta snaic. 

9Ja' yu'un li Saule jech laj yal: —Ich'ic tal smoton Dios sventa ta jchic'betic, xchi'uc 

sventa ta jmilbetic sventa co'ol co'nton jchi'uctic —xi. Jech te lic xchic'be smoton 

Dios li Saule. 

10C'alal ja' to no'ox ilaj yo'nton ta xchic'bel smoton Dios li Saule, ja'o ic'ot li Samuele. 

Li Saule iloc' batel bat snup ta be; la sc'opan. 

11Li Samuele jech laj yal: —¿C'u yu'un ti jech laj apase? —xut. Itac'ov li Saule: —

Yu'un laj quil ti ta xa sutic batel scotol li jchi'iltactique, xchi'uc ti muc xavul li c'usi 

c'ac'alil avaloje yu'un li' tsobolic o ta Micmas li filistaetique. 

12La jnop me chtal stsaquicun ta pleito li' ta Gilgal, pero li vu'une mu'yuc bu jc'anojbe 

vocol li Muc'ul Diose. Ja' yu'un la jsuj jba ta xchic'bel smoton li Diose —xut. 

13Itac'ov li Samuele: —¡Ja' achi'il jun jchuvaj ti jech laj apase! Ti ja'uc laj ach'un c'usi 

yalojbot li Muc'ul Diose, j'ech'el te chcom o c'alal ta avalab anich'nab avabtel ta stojol 

jchi'iltactic ti jechuque. 

14Pero tana jayib no'ox c'ac'al chavich' li avabtele. Li Muc'ul Diose st'ujoj xa yan vinic 

ti bu lec chile; ja' chac' ochuc ta banquilal yu'un li steclumale, yu'un li vo'ote muc 

xach'un c'usi laj yalbot li Muc'ul Diose —xut. 

15Li Samuele la stam batel sbe yan velta. Iloc' ta Gilgal; ibat ta Gabaa ta yosilal 

Benjamín. Li Saule te lic yata scotol li viniquetic te xchi'uque. Ja' oy vaquib ciento 

(600) ta scotol. 

16Li Saúl xchi'uc xnich'on, ja' li Jonatane, xchi'uc li viniquetic te xchi'inojique ibatic ta 

Gabaa ta yosilal Benjamín. Li filistaetique te xa spasoj lec scarpanaic ta Micmas. 

17Iloq'uic batel ta scarpanaic li filistaetique; la spas sbaic ta oxvoc'. Jvoc' ibatic ta 

sbelal Ofra ta stuq'uil jun banamil Sual sbi. 

18Li xcha'voc'ale te ibatic ta stuq'uil Bet-horón; li yoxvoc'ale te ibatic ta yeloval 

muc'ta soplejal Zeboim ta stuq'uil xocol banamil. 

19Ta scotol yosilal li israeletique, me junuc mu'yuc scomtsanbatic jtentaq'uin. Yu'un li 

filistaetique la snopic ti jech mu xa xu' tspasic espada xchi'uc lanza li hebreoetique. 

20Jech scotol israeletic persa te chbatic ta stojol filistaetic, chbat yaq'uic tal ta juxel 

slocubil banamil yu'unic jujunic xchi'uc yazaronaic, yeq'uelic, xchi'uc spicoic. 

21Li stojol c'alal tsc'anic juxbel slocubil banamil xchi'uc yazaronaique jutuc mu sta jun 

siclo tsc'anic. Yan c'alal chjuxic eq'uel xchi'uc c'alal tsmeltsanic li jun te' ti ts'ubts'ub 

sni' pasbil ta taq'uine, jutuc mu sta o'lol siclo tsc'anic. 

22Ja' yu'un scotol li boch'otic te xchi'inojic li Saúl xchi'uc Jonatane mu'yuc yespadaic, 

o me slanzaic ti c'alal ja'o yorail tsots pleitoe. Ja' no'ox oy yu'unic li Saúl xchi'uc 

Jonatane. 

23Li jtsob filista soldadoetique ijelovic batel ta sjelovel to Micmas. 

1 Samuel 14 

La spas pleito xchi'uc filistaetic li Jonatane 

1Ta yan c'ac'al li Jonatán, xnich'on Saule, jech laj yalbe li yajcoltaubbaile: —Batic, 

jelovcutic batel ta jot uc'um, bat cac'betic li jtsob filista soldadoetic te oyique —xut. 

Pero li Jonatane muc xalbe ya'ay li stote. 

2Li Saule ja'o te spasoj scarpanaic ta slajeb xa yosilal Gabaa ta yolon jpets caranato te' 

te ta Migrón. Li viniquetic te xchi'inoje oy vaquib ciento (600). 

3Li boch'o slapoj batel li mocan c'u'il sventa palee ja' li Ahías, xnich'on Ahitobe. Ja' li 

sjunich'on Icabod, xnich'on Fineese; ja' li smomnich'on Elie. Ja' li pale yu'un Muc'ul 

Dios te ta Siloe. Scotol li yantique muc sna'ic me batem xa li Jonatane. 

4Yu'un li Jonatane tsc'an chjelov ta jot sjol ch'entic yo' bu oyic li jtsob filista 

soldadoetique. Yu'un jujujot jol ch'en yiloj sbaic. Li jote Boses sbi; li yan jote Sene 

sbi. 

5Li jote te xcom ta stuq'uil norte ta yeloval Micmas; li yan jote te xcom ta sur ta 

yeloval Gabaa. 

6Li Jonatane jech laj yalbe li yajcoltaubbaile: —Batic yo' bu oyic li jtsob soldadoetic 

ti mu'yuc yich'ojic circuncisione. Naca me oy c'usi lec tsc'an tspas ta jtojoltic li Muc'ul 

Diose. Yu'un li Muc'ul Diose mu'yuc c'usi tsots cha'ay; xu' yu'un tscolta li boch'otic 

epique xchi'uc li boch'otic mu'yuc epique —xut. 

7Itac'ov li yajcoltaubbaile: —Paso me scotol li c'usi chanope. Batic, li' oyun ta jcoltaot 

ta sventa li c'usi oy ta avo'ntone —xi. 

8Ja' yu'un jech laj yal li Jonatane: —Jelovcutic batel le' ta jote, bat cac' jbatic ta ilel 

yu'un li viniquetique. 

9Me jech chijyalbutique: ‘Malaic te chitalcutic’, me xijyututique, xu' te no'ox 

chijcomutic; mu xijmuy batel yo' bu oyique. 

10Pero me jech chijyalbutique: ‘Li' xatalique’, me xijyututique, xu' chijmuy batel; ja' 

svinajeb ti yac'ojbutic xa ta jc'obtic li Muc'ul Diose —xut. 

11Ja' yu'un te lic yac' sbaic ta ilel yu'un li jtsob filistaetique. Li filistaetique jech laj 

yalic: “Q'uelavilic, iloq'uic xa tal ta nailch'en li hebreoetic ti bu to'ox snac'oj sbaique”, 

xiic. 

12Ta ora jech laj yalbeic li Jonatán xchi'uc yajcoltaubbaile: —Muyanic tal li' yo' bu 

oyuncutique; oy c'usi chacalbotcutic —xiic. Li Jonatane jech lic yalbe li 

yajcoltaubbaile: —La' me, chi'inun batel, yu'un li Muc'ul Diose laj xa yac'be ta sc'ob 

israeletic li filistaetique —xi. 

13Jech imuy batel li Jonatane. Ta xchanibal yoc sc'obic imuyic batel; te xchi'uc batel li 

yajcoltaubbaile. Li boch'otic iyalic ta lum yu'un li Jonatane, li yajcoltaubbaile te no'ox 

la smilan ta ora. 

14Ja' sba pleito la spas xchi'uc yajcoltaubbail li Jonatane; ja' la smilic jtob (20) 

viniquetic ti bu tsobolique. 

15Scotol li boch'otic te oyic ta scarpanaique xchi'uc li boch'otic loq'uemic batel ta 

scarpanaique toj ep xi'el laj ya'yic. Li filista soldadoetic ti svoc'anoj sbaique xchi'uc li 

yantic ti buyuc no'ox chanovic ta jujutsobe ixi'ic noxtoc. Jech noxtoc tsots inic li 

banamile, jech yan to sba xi'el laj ya'yic. 

16Li jchabivanejetic yu'un Saúl ti te oyic ta Gabaa ta yosilal Benjamine laj yilic batel 

ti bats'i anil chbatic li filistaetique; ta buyuc xa no'ox ibatic ta anil. 

17Li Saule jech lic yalbe li xchi'iltac te xchi'inoje: —Q'uelic quic me oy boch'o mu'yuc 

li' oy cu'untique —xut. Jech la sq'uelic. Te laj yilic ti ja' mu'yuc te oy li Jonatán 

xchi'uc yajcoltaubbaile. 

18Li Saule jech laj yalbe li Ahiase: —Ich'ic tal li mocan c'u'ile —xut. Yu'un ja'o yorail 

te yich'ojic israeletic li mocan c'u'il yu'un Diose. 

19C'alal ja'o chchi'in ta lo'il pale li Saule, lic soquicuc scotol li filistaetic te ta 

scarpanaique; solel ijinic o scotolic. Li Saule jech laj yalbe li palee: —Mu xa xavich' 

tal —xut. 

20Li Saúl xchi'uc li boch'otic te xchi'inoje ibatic ta pleito ta ora. Li filistaetique te lic 

smilan sba stuquic ta sventa ti isoc xa sjolique. 

21Li hebreoetic ti oy xa sc'ac'alil lic xchi'inic li filistaetique, ti ja' xa yajsoldado filista 

c'otemique, te ijelovic tal ta stojol li yantic xchi'iltaquic ta israelal ti te xchi'inojic li 

Saúl xchi'uc Jonatane. 

22Li israeletic ti te snac'oj sbaic ta vitsetic ta yosilal Benjamine laj ya'yic ti chjatovic 

xa batel li filistaetique, jech iloq'uic tal ta ora, bat snutsic ta anil; la smilic. 

23Li pleito la spasic batele ic'otic c'alal to ta Bet-avén. Ja' jech c'ac'al icoltaatic yu'un 

Muc'ul Dios li israeletique. 

Li Saule laj yal ta stojol Dios ti mu'yuc to boch'o xu' chve' yu'unique 

24Pero li israeletique ja'o oy tsots svocolic, yu'un li Saule oy c'usi yaloj ta stojol li 

Diose. Jech yaloj: “Li boch'o oy c'usi tstun c'alal mu'yuc to chch'ay c'ac'ale, ti c'alal 

mu'yuc to ta jtsal li cajcontratique, ac'o stoj smul”, xi. Ja' yu'un scotol li israeletique 

me jutuc mu'yuc c'usi stunojic. 

25Li israeletique te ic'otic ta jun toyolaltic. Oy muc'ta pom la staic te ta banamil. 

26I'ochic batel ta yut te'tic; te laj yilic ti ep chloc' li pome, pero me junuc mu'yuc 

boch'o la spas ya'ay, yu'un ixi'ic yu'un li c'usi albil ta stojol Diose. 

27Pero li Jonatane mu'yuc xa'ay c'usi yaloj ta stojol Dios li stote, jech la sts'aj tal ta 

pom sni' ste'; la slo', jech xoc' xi to laj ya'ay. 

28Oy jun boch'o jech laj yalbe: —Li atote oy c'usi laj yal ta stojol Dios ti ac'o 

jpastique, jech laj yal: ‘Li boch'o oy c'usi tstun jutuque, ac'o stoj smul’, xi. Ja' yu'un li 

jchi'iltactique ta xa x'alubic —xut. 

29Itac'ov li Jonatane: —Li jtote ta xuts'inta scotol li jchi'iltactique. Q'uelavil, li vu'une 

xoc' xi to jutuc chca'ay ti la jlo' li pome. 

30Xjelov to jech xcuxet cha'yic scotol jchi'iltactic ti lajuc sve'ic li c'usi la jpojbetic 

cajcontratique. Ti jechuque solel tsalbil icom cu'untic o li filistaetique —xi. 

31Li israeletique ja' jech ora la stsalic li filistaetique. Lic spasic pleito te ta Micmas 

c'alal to ta Ajalón. Pero li israeletique solel lubenic ta jyalel. 

32Li israeletique muc xa xcuch yu'un laj ya'yic, jech la smilic li chijetic, li me' 

vacaxetic, li bic'tal tot vacaxetic, la spojique; te la sti'ic ta stseil xchi'uc xch'ich'al. 

33Pero oy boch'o bat yalbe ya'ay li Saule, jech laj yalbe: —Li jchi'iltactique laj xa sa' 

smulic ta stojol li Muc'ul Diose yu'un la sti'ic ti'bol xchi'uc xch'ich'al —xutic. Li Saule 

jech laj yal: —¡Vo'oxuc j'ac'vanejoxuc ta vocol ta jyalel! Balijesbicun tal jbejuc 

muc'ta ton li'i. 

34Jech noxtoc bat albeic scotol jchi'iltactic ti ac'o yich'bicun tal xvacaxic, o me xchijic 

jujunique; milic li'i, ti'anic. Jech mu xata amulic ta stojol Muc'ul Dios yu'un muc 

capaluc xchi'uc xch'ich'al chati'ic —xi. Te no'ox ta yac'ubalil ta jujuntal laj yich'ic tal 

stuquic li xvacaxique; te la smilic. 

35Li Saule te lic slats jun scajleb smoton Muc'ul Dios. Ja' sba scajleb smoton Muc'ul 

Dios la spas li Saule. 

36Li Saule jech laj yal: —Yalcutic batel ta ac'ubaltic, bat cac'betic o li filistaetique. Te 

oyutic o c'alal to tsacub oc'om; me junuc mu'yuc cuxul ta jcomtsantic —xi. Scotolic 

jech laj yalic: —Paso li c'usi toj lec ta pasel chavile —xiic. Pero li palee jech laj yal: 

—Pero tsc'an ba'yuc ta jac'betic li Diose —xi. 

37Ja' yu'un li Saule te lic sjac'be li Diose: —¿Me xu' chbat cac'becutic o li 

filistaetique? ¿Me chavac'buncutic ta jc'obcutic vu'uncutic li israeluncutique? —xut. 

Pero li Muc'ul Diose mu'yuc c'usi laj yal li jun c'ac'al le'e. 

38Li Saule jech laj yal noxtoc: —Vo'oxuc li banquilaloxuc yu'un jchi'iltactique 

nopajanic tal li'i, yu'un ac'o avilic boch'o oy smul tana. 

39Ta xcal ta jamal ta stojol li Muc'ul Dios ti la scoltautic vu'utic li israelutique. Li 

boch'o oy smule ac'o chamuc, ac'o me ja' li jnich'on Jonatane —xi. Me junuc mu'yuc 

boch'o xtac'ov. 

40Ja' yu'un li Saule jech lic yalbe scotol li israeletique: —Li vo'oxuque li' xavac' abaic 

ta jote. Li vu'uncutic jchi'uc jnich'on Jonatane li' chcac' jbacutic ta yan jote —xi. —

Paso li c'usi lec chava'ye —xi itac'ov scotolic. 

41Li Saule tsots jech lic yalbe li Diose: —Muc'ul Dios, ac'o ta ilel ta bats'i melel li 

boch'o oy smule —xut. C'alal la spasic canal tajimole, ja' ic'ot ta stojol li Saúl xchi'uc 

xnich'one. Scotol li yantique colem icomic. 

42Li Saule jech laj yal: —Pasic canal tajimol ta jventacutic jchi'uc li jnich'on Jonatane 

—xi. C'alal la spasique, ja' ic'ot ta stojol li Jonatane. 

43Li Saule jech laj yalbe li Jonatane: —Albun ta jamal li c'usi laj apase —xut. Li 

Jonatane jamal laj yal: —Ta melel la jlo' juteb li pom la jluch loq'uel ta jte' te 

quich'oje. Pero li' oyune, xu' chicham —xi. 

44Li Saule jech laj yal: —Me mu xcham li Jonatane, tsots ac'o yac'bun jtoj li Diose —

xi. 

45Pero li israeletique jech laj yalbeic li Saule: —¿C'u yu'un ta jc'antic ac'o chamuc li 

Jonatane yu'un ja' la stsalbutic cajcontratic vu'utic li israelutique? Mu razonuc jech. Ta 

sventa ti cuxul li Muc'ul Diose, mu me xbaj jbejuc stsotsil sjol ta banamil li Jonatane. 

Yu'un scotol li c'usi la spas naxe, la spas ta sventa yu'un icoltaat yu'un Dios —xiic. Li 

israeletique ja' jech la scoltaic li Jonatane jech muc xcham. 

46Li Saule te la xquechan o snutsel li filistaetique. Jech ec li filistaetique isutic batel ta 

yosilalic. 

47Li Saule lic stsac lec yabtel ta ajvalilal ta stojol li israeletique. La stsal scotol li 

yajcontra te oy ta spat xoconique, ja' li moabetique, li amonetique, li edometique, li 

ajvalil ta Sobae, xchi'uc li filistaetique. Buyuc no'ox ibat, la stsal comel scotol. 

48Lic stsob yajsoldadotac, bat stsalic li Amaleque, jech la scolta o israeletic ta sventa 

li j'eleq'uetic te ch-elc'aj ta stojolique. 

49Li xnich'nabtac Saule ja' li'i: Jonatán, Isúi, xchi'uc Malquisúa. Oy chib stsebetic: Ja' 

Merab sbi li vixile; li muquile ja' Mical sbi. 

50Li yajnil Saule Ahinoam sbi; ja' stseb Ahimaas. Li mero banquilal jpasmantal yu'un 

yajsoldadotaque ja' Abner, xnich'on Ner; ja' sjuntot li Saule. 

51Li Cise ja' stot li Saule. Li Nere ja' stot li Abnere, ja' xnich'nabtac li Abiele. 

52Ti jayib c'ac'al cuxul li Saule, bats'i tsots pleito la spasic xchi'uc li filistaetique. Ja' 

yu'un li Saule lic yic' ta yajsoldado li boch'otic lec tsots slomoic, xchi'uc lec tsots 

yo'ntonique. 

1 Samuel 15 

La sbajbe smantal Dios li Saule, 

1Ta yan c'ac'al li Samuele jech laj yalbe li Saule: —Li Muc'ul Diose ja' la stacun tal ti 

jech laj cac'bot avabtel ta ajvalil ta stojol li jteclum yu'une, ja' li israeletique. Ja' yu'un 

ch'unbo me c'usi chayalbot li Muc'ul Diose. 

2Li Muc'ul Dios ti tspas ta mantal scotol te ta vinajele jech chal: ‘Ta xcac'be stoj 

smulic li amalequetic ta sventa ti la smacoxuc ta be c'alal laloq'uic tal ta Egiptoe. 

3Ja' yu'un bat milic, bat uleso o xchi'uc scotol li c'usitic oy yu'unique. Mu me 

xc'uxubaj ta avo'nton. Milo comel scotol li viniquetique, li antsetique, li ololetique, 

xchi'uc li ach' jvoq'uel ololetique, xchi'uc li xvacaxique, li xchijique, li scamelloique, 

li sburoique’, xayutot —xi li Samuele. 

4Ja' yu'un li Saule lic yic'an scotol li svinictac c'alal te oyic ta Telaime. La sq'uel sbaic 

c'u yepalic; ja' chib ciento ta mil (200,000) ta scotolic, xchi'uc lajunmil (10,000) 

iliquic tal ta Judá. 

5Ja' yu'un li Saule ibatic ta slumal li Amaleque; la sa' lec yavilic te ta soplejaltic. 

6Jech laj yalbe li quenetique: —Voc'o abaic loq'uel ta stojol li amalequetique yu'un 

jech mu teuc capal xacham achi'uquic. Yu'un li vo'oxuque lec laj apas abaic ta stojol 

israeletic ti c'alal iloq'uic tal ta Egiptoe —xut. Ja' yu'un li quenetique lic svoc' sbaic 

loq'uel ta stojol li amalequetique. 

7Li Saule lic yac'beic li amalequetique te iliquic batel ta Havila c'alal to ta yochebal 

Shur ti te oy ta sloq'ueb c'ac'al yu'un Egiptoe. 

8La xchuquic li ajvalil Agage, xchi'uc la smilbeic ta espada scotol li yajsoldadotaque. 

9Pero li Saúl xchi'uc scotol xchi'iltaque muc smilic li Agage, xchi'uc li me' chijetic ti 

ven lequique, li vacaxetique, li ch'ium tot vacaxetic ti lec jubenique, xchi'uc li tot 

chijetique, xchi'uc li c'usitic lec toyolic stojole; muc xulesic scotol. Ja' no'ox laj 

yulesic li c'usitic mu'yuc lequique, ti mu'yuc lec stuique. 

10Li Muc'ul Diose la sc'opan li Samuele, jech laj yalbe: 

11—Manchuc cani ja' la jtic' ta ajvalil li Saule yu'un la svoc' sba ta jtojol; muc xch'un 

li c'usitic laj calbee —xut. Li Samuele toj tsots laj ya'ay, jech sbejel ac'ubal la sc'anbe 

vocol li Muc'ul Diose. 

12Ta yoc'omal c'alal sac xa'ox jutuque, li Samuele chbat ox sq'uel li Saule. Pero i'albat 

ti te ibat ta Carmele, ti laj xa slats lec ton tee. Xchi'uc i'albat noxtoc ti laj xa spas tal 

velta, ti te xa isut tal ta stuq'uil Gilgale. 

13Ja' yu'un li Samuele te ibat yo' bu oy li Saule. Li Saule jech laj yalbe li Samuele: —

Ac'o yac'bot bendición li Muc'ul Diose. Laj xa jpas c'usi laj yalbun li Muc'ul Diose —

xut. 

14Itac'ov li Samuele: —Pero ¿c'u yu'un laj ca'ay ti oy chijetic, vacaxetic xme'te-

me'teique? —xut. 

15Itac'ov li Saule: —Ja' laj quich'becutic tal li amalequetique. Yu'un li jchi'iltactique 

muc smilic li chijetic ti bu ven lequique xchi'uc li vacaxetique yu'un ja' sventa ta 

jmilbetic smotonin li Muc'ul Dios cu'untique. Pero scotol li yantique la jmilcutic 

comel —xi. 

16Itac'ov li Samuele: —¡Ch'anchan! Chacalbot ava'ay c'usi laj yalbun samel li Muc'ul 

Diose —xut. —Alo ca'tic cha'e —xi li Saule. 

17Jech lic yal li Samuele: —Laj to'ox anop ti toj biq'uitot laj ava'ye. Pero vo'ot lac'ot ta 

banquilal yu'un li jaychop jchi'iltactique. Li Muc'ul Diose la st'ujot ta sventa la'och ta 

ajvalilal yu'unic. 

18Xchi'uc ja' la stacot batel yu'un ac'o bat amil scotol li jpasmulil amalequetique, ti mu 

me junuc cuxul xcom avu'une. 

19Pero ¿c'u yu'un muc xach'unbe c'usi laj yalbot li Muc'ul Diose yu'un laj avich' tal 

c'usi laj apojbeic li cajcontratique? Toj chopol c'usi laj apas ta stojol li Muc'ul Diose 

—xut. 

20Itac'ov li Saule: —La jch'un c'usi laj yalbun li Muc'ul Diose; li'ay tal ti bu la stacun 

batele. La jchuccutic tal li Agag, ja' li ajvalil yu'un amalequetique, xchi'uc la jmilcutic 

comel scotol li amalequetique. 

21Pero li jchi'iltactique laj yich'ic comel li vacaxetic, li chijetic ti bu ven lequic ti 

sc'oplal chlaje, yu'un ja' sventa ta jmilbetic smotonin te ta Gilgal li Muc'ul Dios 

cu'untique —xi. 

22Li Samuele jech laj yalbe: “Li Muc'ul Diose ma'uc no'ox lec chil ti ta jmilbetic, ti ta 

jchic'betic smotone; ja' toj lec chil me ta jch'unbetic smantale. Yu'un ja' toj lec li 

xch'unbel smantale; ja' mu sta jech li smoton ta jmilbetic xchi'uc li xepual chijetic 

chcac'betique. 

23Li boch'o tstoy sba ta stojole tsta smul jech chac c'u cha'al li jt'unule. Ja' co'ol 

xchi'uc li boch'o chich' ta muc' c'usitic cuybilic ta diose yu'un ja' tsbajbeic smantal li 

Diose. Ta sventa ti laj abajbe smantal Muc'ul Dios ec li vo'ote, ja' yu'un chasbajot ec li 

Muc'ul Diose; mu xa xac' coman ta ajvalilal”, xut. 

24Li Saule jech laj yalbe li Samuele: —Ta melel laj xa jta jmul; ja' la jbajbe smantal li 

Muc'ul Diose xchi'uc li mantal laj avalbune yu'un ja' lixi' yu'un li jchi'iltactique; ja' la 

jch'unbeic li c'usi la sc'anique. 

25Avocoluc pasbun perdón yu'un li jmule; chi'inun sutel sventa chbat quich' ta muc' li 

Muc'ul Diose —xut. 

26Itac'ov li Samuele: —Mu'yuc ta jchi'inot sutel, yu'un laj abajbe smantal li Muc'ul 

Diose, jech laj xa sbajot ec li Muc'ul Diose. Mu'yuc xa chascomesot ta ajvalilal yu'un 

li jchi'iltactique —xut. 

27Li Samuele ijoyij jech ibat. Pero li Saule la snitbe yoc snatil c'u', te ili' yu'un. 

28Li Samuele jech laj yalbe li Saule: —Li Muc'ul Diose ja' jech laj xa sli'bot avabtel ta 

ajvalilal ta stojol li jchi'iltactique. Ja' xa laj yac'be jun achi'il ti lec tuc' yo'ntone. 

29Yu'un li Dios ti ja' slequilal israeletic c'oteme, mu sna' x'epalc'opoj, xchi'uc mu sutes 

sc'op. Mu ja'uc jech chac c'u cha'al jun vinic ti xloc' x'och no'ox xc'opoje —xut. 

30Jech laj yal yan velta li Saule: —Laj xa jta jmul. Pero avocoluc ich'un to ta muc' 

jech chac c'u cha'al ajvalil ta stojol li moletique xchi'uc ta stojol scotol li 

jchi'iltactique. Chi'inun sutel sventa chbat quich' ta muc' li Muc'ul Dios cu'untique —

xut. 

31Jech li Samuele la xchi'in sutel li Saule. Li Saule te c'ot yich' ta muc' li Muc'ul 

Diose. 

32Ts'acal jech lic yal li Samuele: —Ic'bicun tal li Agag, ajvalil yu'un amalequetique —

xi. Li Agage xcuxet no'ox yo'nton ital ta stojol li Samuele. La snop ti i'ech' xa o yu'un 

li tsots vocol sventa chmilate. 

33Pero li Samuele jech laj yal: —Ta scoj avespada ti ep antsetic mu'yuc yolic icom 

avu'une yu'un laj amilbe. Pero ja' no'ox jech mu'yuc yol ta xcom ec li ame'e —xut. Ja' 

yu'un li Samuele biq'uitic lic slilin ta stojol Muc'ul Dios te ta Gilgal li Agage. 

34Ts'acal isut batel ta Ramá li Samuele; jech ec li Saule isut batel ta sna te ta Gabaa 

yu'un Saúl. 

35Li Samuele mu'yuc xa xbat sc'opan yan velta Saúl ti jayib c'ac'al cuxule, ac'o me ep 

laj yoc'ta ta sventa ti jech laj yal li Muc'ul Diose: “Manchuc cani ja' la jtic' ta ajvalilal 

yu'un israeletic li Saule”, ti xie. 

1 Samuel 16 

It'ujat ta ajvalilal li Davide 

1Li Muc'ul Diose jech laj yalbe li Samuele: —¿Baq'uin to ch-ech' at-o'nton chava'ay ta 

sventa li Saule? Yu'un li vu'une mu xa jc'an ti ja' ajvalil o yu'un li achi'iltaque. Ja' lec 

nojeso batel ta aceite li acachue; batan ta sna Isaí te ta Belén, yu'un jt'ujojbe xa jun 

xnich'on sventa ch-och ta ajvalilal —xut. 

2Itac'ov li Samuele: —¿C'u x'elan xu' chibat? Yu'un me cha'ay li Saule ta xismilun —

xut. Itac'ov li Muc'ul Diose: —Ic'o batel jcotuc unin tsebal vacax; albo ti ja' chbat 

amilbun ta sventa jmotone. 

3C'alal chamilbun jmotone, ic'o li Isaie; te chacalbot c'usi tsc'an chapas. Li boch'o 

chacalbot ti ja' t'ujbil cu'une, malbo aceite ta sjol sventa ch-och ta ajvalilal —xut. 

4Li Samuele la spas c'usi i'albat yu'un li Muc'ul Diose. C'alal ic'ot ta Belene, te ital 

nupatuc ta be yu'un li moletic te ta lume, pero ta xi'el italic. Jech la sjac'beic: —¿Me 

tal apatbun co'ntoncutic? —xutic. 

5Itac'ov li Samuele: —Tal, yu'un tal jmilbe smoton Muc'ul Dios. Lecubtaso abaic, bat 

chi'inicun ta smilbel smoton li Muc'ul Diose —xut. Li Samuele te lic slecubtas li Isaí 

xchi'uc xnich'nabe; laj yalbe ti ac'o bat chi'inatuc ta smilbel smoton Muc'ul Diose. 

6C'alal ic'otic xchi'uc xnich'nab li Isaie, li Samuele laj yil li Eliabe, jech la snop: “Ta 

melel ja' t'ujbil yu'un Muc'ul Dios ch-och ta ajvalilal li vinic le'e”, xi. 

7Pero li Muc'ul Diose jech laj yalbe li Samuele: “Mu me ta sbauc no'ox xaq'uel c'u 

x'elan, xchi'uc mu me ta snatiluc xaq'uel. Le'e ma'uc t'ujbil cu'un, yu'un li vu'une mu 

ja'uc jech ta jq'uel jech chac c'u cha'al chaq'uelique. Yu'un li cristianoetique ja' no'ox 

tsq'uel ti bu lec chilique, pero li vu'une ja' ta jq'uelbe c'u x'elan yut yo'nton”, xut. 

8Li Isaie laj yic' noxtoc li Abinadabe; te ic'ot sva'an ta stojol li Samuele. Pero li 

Samuele jech laj yal: —Li'i ma'uc t'ujbil yu'un Muc'ul Dios —xi. 

9Li Isaie laj yic' noxtoc li Samae, pero li Samuele jech laj yal: —Li'i ma'uc t'ujbil 

noxtoc —xi. 

10Li Isaie la sva'an ta stojol Samuel svucubal li xnich'one, pero li Samuele jech laj 

yalbe li Isaie: —Li'i mu'yuc t'ujbilic yu'un Muc'ul Dios —xut. 

11Li Samuele jech la sjac'be li Isaie: —¿Me mu'yuc xa yan anich'nab? —xut. Itac'ov li 

Isaie: —Ja' xa no'ox jun jc'ox nich'on sc'an, yu'un ja' ta xchabi jchijcutic —xi. —Ac'o 

bat yich' sa'el tal, yu'un mu xu' ta jchol jbatic ta mexa me mu'yuc li' oye —xi li 

Samuele. 

12Ja' yu'un li Isaie lic stac ta iq'uel li xnich'one. Li quereme toj c'upil sba, chacvoxan 

lec yutsil. Li Muc'ul Diose jech laj yalbe li Samuele: —Le'e ja' t'ujbil cu'un. Lican me, 

bat jaxbo aceite ta sjol sventa ch-och ta ajvalilal —xut. 

13Li Samuele la stsac li xcachual yaceitee; te ta sat scotol sbanquiltac la xjaxbe ta sjol 

li querem Davide yu'un ja' ch-och ta ajvalilal. Jech li Davide lic ventainbatuc yo'nton 

yu'un li Espíritu yu'un Muc'ul Diose. Li Samuele la sc'opan comel, jech isut batel ta 

Ramá. 

Li Davide bat stij arpa ta stojol Saúl 

14Li espíritu yu'un Muc'ul Diose iloc' batel ta stojol li Saule; ja' tal ventainatuc yu'un li 

pucuj ti tacbil tal yu'un Muc'ul Diose. Jech i'ac'bat ep svocol li Saule. 

15Li Saule jech i'albat yu'un li j'abteletic yu'une: —Le'e ja' pucuj ti chayuts'intaote; ja' 

tacbil tal yu'un li Diose. 

16Cajval, ja' lec albo mantal amozotac ac'o bat sa'ic tal boch'o sna' stijel arpa. C'alal 

chayuts'intaot li pucuje, ja'o ac'o stij li arpae, jech chtal xcuxetel avo'nton —xutic. 

17Itac'ov li Saule: —Ja' lec bat sa'bicun tal li boch'o lec sna' stijel arpae; ac'o tal 

stijbun li'i —xi. 

18Oy jun jech laj yal: —Vu'une quiloj ti oy jun xnich'on Isaí te ta Belén lec sna' stijel 

arpae, xchi'uc lec tsots yo'nton. Mu sna' xi' ta pleito, xchi'uc lec bij c'u x'elan chc'opoj; 

lec c'ac'al vinic, lec chi'inbil yu'un Muc'ul Dios —xi. 

19Ja' yu'un li Saule la stac batel j'almantaletic ta stojol li Isaie, jech laj yalbe batel: 

“Avocoluc tacbun tal li anich'on David ti te ta xchabibot achije”, xut batel. 

20Li Isaie la stac tal ta stojol Saúl li xnich'one, ja' li Davide. Xchi'uc la stacbe batel 

jcot ta buro pan, xchi'uc jun yavil noj ta ya'lel ts'usub, xchi'uc jcot unin tentsun; ja' laj 

yic' batel li Davide. 

21Li Davide te ic'ot ta stojol li Saule; te lic scolta. Li Saule toj lec la xc'uxubin li 

Davide; te lic stic' ta yajcoltaubbail ta abtel. 

22Li Saule la stac batel j'almantal ta stojol li Isaie; la sc'anbe vocol ti ac'o ac'batuc 

xchi'in o li Davide yu'un toj lec chil. 

23C'alal chlic uts'intaatuc yu'un li pucuj tacbil tal yu'un Diose, ja'o chlic stij arpa li 

Davide. Jech li Saule te chpat yo'nton; xcuxet xa yo'nton cha'ay, jech chloc' batel li 

pucuj te oy ta stojole. 

1 Samuel 17 

La smil Goliat li Davide 

1Li filistaetique lic stsob yajsoldadoic sventa pleito; te tal stsob sbaic ta Soco ta 

yosilal Judá. Te la spas scarpanaic ta o'lol yu'un Soco xchi'uc Azeca te ta Efes-damim. 

2Jech ec li Saule xchi'uc scotol li israeletique la stsob sbaic ec. Te la spas scarpanaic ta 

stenlejal yu'un Ela. Te lic xchapan sbaic lec sventa chbat spasic pleito xchi'uc li 

filistaetique. 

3Li filistaetic xchi'uc israeletique ta jujujot vits xil sbaic. Ja' cacal ta o'lol yu'unic li 

stenlejaltique. 

4Ti bu xcholoj sbaic li filistaetique, te iloc' tal jun vinic yu'unic ti lec xchanoj pleitoe; 

oy van oxibuc metro snatil. Ja' Goliat sbi; te liquem tal ta lum Gat. 

5Oy lec smac sjol pasbil ta bronce taq'uin, xchi'uc oy lec smac scotol sbec'tal pasbil ta 

bronce noxtoc, vo'lajuneb yoxvinic (55) kilo yalal. 

6Slapoj noxtoc smac yacan pasbil ta bronce, xchi'uc xcuchoj ta snecub jich'il taq'uin, 

lec ts'ubajtic sni' ta jujujot. 

7Li ste'el slanzae lec balbal jech chac c'u cha'al tstunesic sventa sjalubil poq'uetic. Li 

sni'e pasbil ta tsatsal taq'uin, ech'em ta vaquib kilo yalal. Oy jun boch'o yich'oj 

smacubbail; ja' ba'yucbe chbat. 

8Li Goliate iva'i, jech lic yalbe scotol li soldado israeletique: —¿C'usi sventa ti lec 

chapal latalic ta sventa pleitoe? Li vu'une filista vinicun; li vo'oxuque yaj'abteloxuc 

no'ox li Saule. T'ujic junuc achi'ilic ac'o yaluc tal, ta jpascutic pleito jchi'uc. 

9Me ja' la spas canale, vu'uncutic chicomcutic ta amozoic. Yan me vu'un la jpas 

canale, vo'oxuc chacomic ta jmozocutic. 

10Li' tanae tal jsa'oxuc ta c'op, vo'oxuc li israeloxuque. Tacbicun tal junuc vinic yu'un 

ta jpascutic pleito jchi'uc —xi. 

11C'alal laj ya'yic c'usi laj yal filista vinic li Saúl xchi'uc scotol israeletique, toj xi'el 

no'ox ic'otic; solel mu'yuc xa stsatsal yo'ntonic. 

12Oy jun vinic te nacal ta Belén, Isaí sbi. C'alal ja'o ochem ta ajvalilal li Saule, mol 

xa'ox li vinique. Oy vaxquib xnich'nab; li slajebe ja' David sbi. 

13-15Pero li oxib banquilal xnich'nabe, ja' li Eliab, Abinadab, xchi'uc Samae, te batem 

o xchi'inic ta paspleito li Saule. Yan li Davide, ja' li c'ox xae, te no'ox talel batel. 

Chbat xchi'in Saúl c'uuc sjalil; ts'acal tsut batel ta Belén, chbat xchabibe xchij li stote. 

16Li filista vinique ja' jech chtal sa' c'op ta jujun sob, ta jujun mal c'ac'al ta stojol li 

israeletique. Ja' jech la spasilan cha'vinic (40) c'ac'al. 

17Li Isaie oy jun velta jech laj yalbe li xnich'one, ja' li Davide: —Ich'bo batel jtobuc 

(20) kilo bacuben bec' trigo li abanquiltaque xchi'uc li lajuneb pan li'i, bat ac'bo ta ora 

ti bu spasoj scarpanaique. 

18Ich'bo batel lajunsepuc queso li mero banquilal yu'un soldadoetique. Q'uelo quic me 

lec oyic li abanquiltaque; ich'bo tal senyail yu'un jech ta jna' o ti lec oyique —xut. 

19Pero li Saúl, xchi'uc sbanquiltac David, xchi'uc scotol israeletique ja'o yochelic 

pleito xchi'uc filistaetic ta stenlejal Ela. 

20Ta yoc'omal sob iloc' batel li Davide; laj yac' comel ta chabiel ta yan li xchije. Laj 

yich' batel li c'usitic i'albat yu'un stote. C'alal ic'ot ta scarpanaique, ja'o chloq'uic xa'ox 

batel ta pleito; lec xcholet chbatic. Tsots ch-avanic sventa pleito. 

21Li israeletic xchi'uc filistaetique lec xa sq'uelojbe sba satic ta xcha'voc'alic. 

22Li Davide te laj yac'be comel jchabi-abtejebaletic li c'usi yich'oj batele. Ibat ta anil ti 

bu xcholoj sbaique; i'och batel, la sjac'be me lec oyic li sbanquiltaque. 

23C'alal ja'o tsc'opan sbanquiltac li Davide, li Goliat, ja' li mero banquilal jpaspleito, 

ja' li filista vinic liquem tal ta lum Gate, iloc' tal ti bu xcholoj sbaic li xchi'iltaque tal 

sva'an sba ta o'lol, jech laj yal noxtoc jech chac c'u cha'al chalilan ono'oxe. Te laj 

ya'ay ec li Davide. 

24C'alal laj yilic li israeletique, bats'i ep ixi'ic; ijatovic loq'uel ta stojol. 

25Jech laj yalbe sbaic: “¿Me avilic li vinic iloc' tale? Yu'un tsc'an xa tsliques pleito ta 

jtojoltic. Li boch'o xu' yu'un chbat stsale ta x'ac'bat ep sc'ulejal yu'un li ajvalile, 

xchi'uc ta xac'be stseb yu'un ac'o yic', xchi'uc ta xcoltaatic o xchi'uc yalab xnich'nab ta 

stojel spatanic”, xiic. 

26Li Davide jech la sjac'be li boch'otic te oyic ta sts'ele: —¿C'usi chich' ac'bel li 

boch'o xu' yu'un tsmil li filista vinic le'e, yu'un jech chlaj sc'oplal li na'leel chac'be 

jchi'iltactique? ¿Bu xa'ox iloc' tal li bol filista vinic ti tsa'ilanbe sjol yajsoldadotac 

cuxul Diose? —xut. 

27Jech te lic yalbeic c'usi ch-ac'bat li boch'o xu' yu'un tsmil li Goliate. 

28C'alal laj ya'ay c'usi laj yal yits'in li Eliabe, ja' li ba banquilale, tsots i'ilin ta stojol li 

yits'ine, jech laj yalbe: —¿C'usi tal apas ti latal li'i? ¿Boch'o laj avac'be comel xchabi 

li chijetic ti te oyic ta xocol banamile? Jna'oj ti ja' no'ox chatoy aba ti jech chapase, 

xchi'uc ti chopol c'usi oy ta avo'ntone. Ja' no'ox tal aq'uel c'u x'elan chbat li pleitoe —

xut. 

29Itac'ov li Davide: —¿Me yu'un oy xa c'usi la jpas avil? Naca to no'ox chilo'ilaj —

xut. 

30Jech la svoc' sba batel ta stojol li sbanquile. Te bat sjac'be yantic noxtoc, pero co'ol 

i'albat jech chac c'u cha'al i'albat xa ono'oxe. 

31Oy jayibuc boch'o laj ya'yic c'usi la sjac' li Davide, jech bat yalbeic li Saule. Li 

Saule la stac ta iq'uel li Davide. 

32Li Davide jech c'ot yalbe li Saule: —Mu lecuc me chijxi'utic yu'un li filista vinic 

le'e. Ajvalil, vu'un li avaj'abtelune, ta xbat jpas pleito jchi'uc —xut. 

33Itac'ov li Saule: —Mu xu' avu'un chbat apas pleito atuc xchi'uc li filista vinic le'e, 

yu'un li vo'ote unin queremot to. Pero li stuque ja' vinic xa; ta sbic'tal ono'ox xchanoj 

tal lec paspleito —xut. 

34Itac'ov li Davide: —Ajvalil, li vu'une jchabichijun ono'ox yu'un li jtote. C'alal oy 

chtal jcot león, o me jcot oso tstsac batel jcot jchij yo' bu tsobolique, 

35chbat jnuts ta anil; ta jpojbe sutel tal li xquechele. C'alal tsc'an chtal yac'bune, ta 

jtsacbe ta sbaquil ye. Ta xcac'be lec ya'ay ta jc'ob no'ox; te ta xcham o cu'un. 

36C'usiuc chtal, me león, o me oso, persa ta jmilan, vu'un li avaj'abtelune, ajvalil. Ja' 

no'ox jech ta jpasbe li bol filista vinic le'e, yu'un laj xa sa'ilanbe sjol yajsoldadotac li 

cuxul Diose. 

37Li Muc'ul Diose la scoltaun jech muc xismilun ta sni' yic'ach li leone xchi'uc li osoe. 

Ja' no'ox jech chiscoltaun loq'uel ta sc'ob li filista vinic le'e —xut. Li Saule jech laj 

yalbe: —Lec oy, batan cha'e. Muc'ul Dios chaxchi'inot batel —xut. 

38Li Saule laj yac'be slap batel li c'u'il ti tstunes stuque, xchi'uc laj yac'be xpixcol 

pasbil ta bronce xchi'uc smac scotol sbec'tal. 

39Ta slajeb la sjoc'anbe batel yespada ta xch'ut. Li Davide lic spas ya'ay me xu' 

chanov xchi'uc, yu'un mu'yuc ono'ox nopen xa'ay slapel. C'alal laj ya'ay ti mu xu' 

chanov xchi'uque, jech laj yalbe li Saule: —Mu xu' chixanov jchi'uc, yu'un mu'yuc 

nopen xca'ay —xut. Jech lic sloq'ues comel scotol. 

40Ja' la stsac batel yunin caravato smacubil xchij. La st'uj batel vo'bej ton ta bevo'tic 

lec xch'ulte-ch'ulte; la stic' batel ta sjelubnuti'. Laj yich' batel xjimich', jech ibat 

sva'lebin sba xchi'uc li filista vinique. 

41Li filista vinique ta c'unc'un inopaj tal yo' bu oy li Davide; ja' ba'yucbe yu'un li 

boch'o yich'ojbe smac li Goliate. 

42C'alal laj yil David li filista vinique, muc xich' ta muc', yu'un laj yil ti querem toe, ti 

chacvoch'antic sba sate. 

43Jech laj yalbe: —¿Me yu'un ts'i'un ti ate' no'ox avich'oj tale? —xut. Te lic 

xchopolc'opta ta sbi li dios yu'une. 

44Jech laj yalbe noxtoc: —La' li'i, ta xcac'be sti'ic abec'tal mutetic ta vinajel xchi'uc 

jti'val bolometic —xut. 

45Itac'ov li Davide: —Li vo'ote avich'oj tal avespada, alanza, xchi'uc ajich'il taq'uin, 

tal acontrainun. Pero li vu'une tal jcontrainot ta sbi li Muc'ul Dios ti ech'em stsatsale, 

ja' li Dios yu'un soldado israeletique, ja' li boch'o laj asa'ilanbe sjolique. 

46Tana chayac'ot ta jc'ob li Muc'ul Diose jech xu' chajmilot; chajc'ocbot ajol. Li 

sbec'tal soldadoetic avu'unique ta xcac'be sti' mutetic ta vinajel xchi'uc jti'val 

bolometic. Jech ta sna'ic o scotol cristianoetic ta banamil ti oy jun Dios yu'un li 

israeletique. 

47Scotol li boch'otic li' tsobolique chlic sna'ic ti muc ta espadauc, ti muc ta lanzauc 

chcoltavan li Muc'ul Diose. Ja' tstsalvan stuc li Muc'ul Diose; ja' chayac'oxuc ta 

jc'obcutic acotolic —xut. 

48Li filista vinique itots tal, tal xnoch' li Davide. Pero li Davide bat sta ta anil li filista 

vinique. 

49La sloq'ues ta ora jbej ton ta sjelubnuti'; laj yac'be sbec' li xjimich'e. La sjimbe batel 

ta ora li filista vinique; lec la st'ajbe batel ta sti'ba. Li tone te mats'al ic'ot ta sti'ba, jech 

iyal ta lum, nujul ic'ot. 

50Ja' jech la stsal o filista vinic li Davide. Ta xjimich' no'ox, ta jbej no'ox ton la smil o. 

Li Davide mu'yuc yich'oj yespada, 

51jech ibat ta anil yo' bu mochol li filista vinique. La squilbe loq'uel ta sna li yespadae. 

Ja' la xcha'mil o lec; la sc'ocbe o sjol. C'alal laj yil filistaetic ti icham xa li banquilal 

jpaspleito yu'unique, ijatovic batel scotolic. 

52Pero li israeletic xchi'uc li boch'otic liquemic ta Judae tsots i'avanic; la snutsic batel 

ta anil c'alal to ta ochebal lum Gat, xchi'uc c'alal to ta sti' scoralil lum Ecrón. Ta scotol 

li bebetic xlic ta Saaraim, ta Gat, xchi'uc ta Ecrone puru anima soldado filistaetic te 

chvinaj. 

53C'alal laj yo'ntonic ta snutsel filistaetic li israeletique, isutic tal; vul yich'beic scotol 

li c'usi oy yu'unic ta scarpanaique. 

54Li Davide la stambe sjol li filista vinique; laj yich' batel ta Jerusalén. Yan li 

yabtejebtaque te la stic' ta yut scarpana. 

55C'alal mu'yuc to'ox chloc' batel ta stsalel filista vinic li Davide, li Saule jech la 

sjac'be li Abner, ja' li mero banquilal jpasmantal yu'un yajsoldadotaque: —Abner, 

¿boch'o stot li querem le'e? —xut. 

56Itac'ov li Abnere: —Ta xcalbot ta jamal, mu jna' boch'o —xi. Li Saule jech laj yal: 

—Jaq'uilano ca'tic boch'o queremal —xut. 

57C'alal isut batel ta smilel filista vinic li Davide, te yich'ojbe batel li sjole. Li Abnere 

laj yic' batel li Davide, c'ot sva'an ta stojol li Saule. 

58Jech la sjac' li Saule: —Querem, albun ca'ay boch'o atot —xut. Itac'ov li Davide: —

Ajvalil, ja' jtot li Isaí te nacal ta Belene —xut. 

1 Samuel 18 

La xchapanic David xchi'uc Jonatán ti lec chil sbaique 

1C'alal ilaj yo'nton ta lo'il xchi'uc Saúl li Davide, li Jonatane lic spas ta co'ol yo'nton 

xchi'uc li Davide. Toj lec la sc'an jech chac c'u cha'al c'ux ta yo'nton sbec'tal stuc. 

2Pero li Saule laj yic' xchi'in o ta abtel ec li Davide; muc xa xac' batel ta sna stot. 

3Li Jonatán xchi'uc Davide lic xchapanic ti j'ech'el lec chil sbaic oe. Yu'un li Jonatane 

toj lec la sc'an li David jech chac c'u cha'al c'ux ta yo'nton sbec'tal stuque. 

4Li Jonatane la sloc' li snatil c'u' slapoje; ja' laj yac'be slap li Davide, xchi'uc laj yac'be 

yantic sc'u'tac. Laj yac'be c'alal ta yespada, ta sflecha, xchi'uc c'alal ta xchuc sjipleb 

yespada. 

5Buyuc no'ox itacat batel yu'un Saúl li Davide, la xch'un batel. Toj lec laj yac' ta ilel 

sbijil. Jech li Saule la stic' ta jpasmantal yu'un soldadoetic. Toj lec i'ilat yu'un scotol 

soldadoetic xchi'uc j'abteletic yu'un li Saule. 

Li Saule lic it'ixajuc yo'nton ta stojol li Davide 

6Ts'acal to c'alal laj xa'ox smil filista vinic li Davide, isutic tal scotol li israeletique. 

Scotol li antsetic te ta lumetic yu'un israeletique iloq'uic tal scotolic, chq'uejinic tal, 

ch-ac'otajic tal, tal snupic ta be li ajvalil Saule. Te tstijic tal son; xcuxet no'ox 

yo'ntonic chq'uejinic tal. 

7C'alal chq'uejinic, ch-ac'otajic li antsetique, jech chalic: “Ja' jmil (1,000) viniquetic la 

smil li Saule; ja' lajunmil (10,000) la smil li Davide”, xiic. 

8C'alal laj ya'ay li Saule, toj chopol laj ya'ay. Ta sc'ac'al xa yo'nton jech laj yal: —Li 

Davide ch-albat ti ja' lajunmil (10,000) la smile. Yan li vu'une yu jmil (1,000) no'ox la 

jmil. Naca xa muc tstiq'uic ta ajvalilal yu'unic —xi. 

9Li Saule ja' yorail te chopol lic yil o li Davide. 

10Ta yoc'omal li Saule ital ventainatuc yan velta yu'un li pucuj tacbil tal yu'un Diose, 

jech te ipas ta chuvaj te ta sna yo' bu tspas mantale. Li Davide te bat stij arpa ta stojol 

jech chac c'u cha'al tspas ono'oxe. Li Saule te stsacoj slanza. 

11Ja' yu'un li Saule ta ora la sjipbe batel lanza li Davide yu'un la snop ti lec tspajbe 

batel li David te ta c'alnae. Pero li Davide chib velta la stselbun sba. 

12Li Saule ixi' yu'un li Davide yu'un chi'inbil yu'un Muc'ul Dios; yan li Saule 

comtsanbil xa. 

13Ja' yu'un lic sloq'ues ta stojol; la stic' ta banquilal yu'un jmil (1,000) soldadoetic, 

jech ja' xa no'ox te yalel muyel ta stojol scotol israeletic li Davide. 

14Ta sventa ti coltabil yu'un Muc'ul Dios li Davide, jech oy lec sbijil ta spasel scotol li 

c'usitic la spase. 

15C'alal laj yil Saúl ti lec chbat scotol c'usitic tspas li Davide, ep ixi' o. 

16Scotol li israeletique xchi'uc li boch'otic liquemic ta Judae lec sc'anojic li Davide, 

yu'un ja' chtojobtasatic yu'un ti c'alal chloq'uic batel, xchi'uc ti c'alal tsutic tale. 

17Ts'acal to li Saule jech laj yalbe li Davide: —Ta xacac'bot avic' li vixil jtseb Merabe 

yu'un toj lec tsots avo'nton ta paspleito, xchi'uc lec chatsalvan ta sventa li Muc'ul 

Diose —xut. Yu'un li Saule la snop ti mu persauc ja' tsmil stuque; xu' ja' ac'o milatuc 

yu'un li filistaetique. 

18Pero li Davide jech laj yal: —Li vu'une mu'yuc c'usi cabtel, me ja'uc ta stojol li yuts' 

yalaltac jtot te ta stojol israeletique. Mu'yuc c'usi jtu ti jech sni'un xa jun ajvalil 

chic'ote —xut. 

19C'alal la sta yorail c'usi ora sc'oplal chac'be yic' stseb David li Saule, muc ja'uc laj 

yac'be. Ja' laj yac'be yic' yan vinic Adriel liquem ta Mehola. 

20Pero oy yan stseb li Saule, Mical sbi. Li Micale lec sc'anoj li Davide. C'alal i'albat li 

Saule, lec laj ya'ay ec. 

21Jech la snop ti chac'be yic' o li Davide yu'un jech xu' ac'o slo'la smalal li tsebe, jech 

xu' ch-och o ta sc'ob filistaetic li Davide. Ja' yu'un li Saule jech laj yalbe xchibal velta 

li Davide: —Tana ta xajni'anot xa —xut. 

22Li Saule jech lic yalbe li smozotaque: —Bat chi'inic ta lo'il stuc li Davide, jech 

xavalbeic: ‘Li ajvalile toj lec sc'anojot, xchi'uc lec chaquilotcutic ec vu'uncutic ti te 

chi'abtejcutic yu'une. Ja' lec ac'o sni'anot li ajvalile’, utic —xi li Saule. 

23Li smozotac Saule bat yalbeic ya'ay scotol li Davide, pero li Davide jech laj yal: —

¿Me chacuyic ti mu'yuc vocol xu' tsni'an jun ajvalil li boch'o abul sba, ti mu'yuc bu 

ich'bil ta muq'ue? —xut. 

24C'alal laj ya'yic c'u x'elan itac'ov li Davide, bat yalbeic li Saule. 

25Li Saule jech laj yalbe li smozotaque: —Jech xbat avalbeic li Davide: ‘Li ajvalile 

mu'yuc la tsc'anbe stojol li stsebe; ja' no'ox tsc'an ac'o avich'be tal vo'vinic (100) ta lic 

snuculil sni' sc'unilic li filistaetique yu'un jech vo'ot chapacbe sutel li yajcontrataque’, 

utic —xut li smozotaque. Li Saule ja' oy ta yo'nton ti te ac'o milatuc o yu'un filistaetic 

li Davide. 

26Li smozotac Saule bat yalbeic David c'usi laj yal li ajvalile. Li Davide lec laj ya'ay, 

jech te ic'ot ta yo'nton ti xu' tsmuni'an li ajvalile. C'alal mu'yuc to tsts'aqui c'u yepal 

c'ac'al sc'an xic' sbaique, 

27li Davide la xchapan batel svinictac, bat smilic chib ciento (200) filista viniquetic. 

La xtuch'anbeic tal li snuculil sni' sc'unilique, c'ot yac'be ta sc'ob li ajvalile yu'un jech 

xu' chich' ni'anel o li Davide. Ja' yu'un li Saule te laj yac'be o yic' li stseb Micale. 

28Pero c'alal laj yil Saúl ti coltabil yu'un Muc'ul Dios li Davide, xchi'uc ti lec sc'anoj 

sbaic xchi'uc li stsebe, 

29toj ven ep i'och xi'el ta yo'nton. Jech scotol c'ac'al lic scontrain o li Davide. 

30Li banquilaletic yu'un filistaetique scotol c'ac'al chloc' spasic pleito, pero li Davide 

ja' toj lec xu' yu'un. Jech noxtoc ja' toj ven bij ta scotol ti c'u yepal j'abteletic yu'un 

Saule, jech toj ep i'ich'at ta muc' li Davide. 

1 Samuel 19 

Li Saule tsc'an tsmil li Davide 

1Li Saule lic spas ta mantal li xnich'one, ja' li Jonatane xchi'uc scotol li j'abteletic 

yu'une, yu'un ac'o smilic li Davide. Pero li Jonatane toj lec sc'anoj li Davide. 

2Jech bat yalbe ya'ay li Davide: —Li jtotique tsc'an chasmilot. Ja' lec bijan me c'alal 

to oc'om. Bat nac'o aba. 

3Vu'un chbat jchi'in li jtotique xchi'uc li svinictaque; te chijelovcutic batel ti bu oyote. 

Te ta xlic calbe lec ac'oplal li jtotique. Xca'itic c'usi chal; te chbat calbot ava'ay ec —

xut. 

4Li Jonatane te lic lo'ilajicuc xchi'uc stot ta sventa li Davide, jech laj yalbe: —Tati, 

vo'ot li ajvalilote, mu me xasa' amul ta stojol li avaj'abtel Davide yu'un mu'yuc c'usi 

chopol spasoj ta atojol. Scotol li yabtele toj lec; ja' sventa la scoltaot. 

5Mu'yuc tsots sc'oplal laj ya'ay li sbec'tale jech bat smil li filista vinique, pero icoltaat 

yu'un li Muc'ul Diose jech icolic o scotol li jchi'iltactic ta israelale. Laj avil ta asat 

atuc; toj xcuxet no'ox avo'nton ti c'alal jech ic'ot ta pasele. Ja' yu'un mu smeloluc ti 

chamil, ti chamalbe xch'ich'al li boch'o mu'yuc smule —xut. 

6C'alal laj ya'ay c'u x'elan srazón xnich'on li Saule, jech laj yal: —Ta xcal ta jamal ta 

stojol Muc'ul Dios ti mu'yuc ta xcac' chamuc li Davide —xi. 

7Li Jonatane laj yic' li Davide; laj yalbe scotol c'u x'elan li a'yeje. Ja' stuc Jonatán laj 

yic' batel ta stojol stot li Davide, jech te icom ta abtel yan velta jech chac c'u cha'al 

ono'oxe. 

8Ts'acal ilic yan velta pleito yu'unic noxtoc xchi'uc li filistaetique. Li Davide iloc' 

batel, bat spasic pleito xchi'uc, pero la stsal comel scotol. Li yantique ijatovic batel. 

9Li Saule ital ventainatuc yan velta yu'un pucuj ti tacbil tal yu'un Muc'ul Diose. C'alal 

ja'o te chotol ta xchotleb chtijbat arpa yu'un li Davide, te stsacoj slanza ta sc'ob. 

10Te la spajbe batel lanza yan velta li Davide. La snop ti lec tspajbe batel te ta c'alnae. 

Pero li Davide la stselbun sba yan velta; ja' te pajal ic'ot ta c'alna li lanzae. Ja' yu'un li 

Davide te no'ox ta yac'ubalil ijatov o loq'uel. 

11Li Saule ta ora laj yalbe mantal svinictac ti ac'o bat sq'uelic ta sna li Davide, te ac'o 

xchabiic o; ta yoc'omal ac'o smilic. Pero li yajnil Davide, ja' li Micale, bat yalbe ya'ay 

li smalale: —Me mu xaq'uel aba ta ac'ubaltic tanae, oc'ome ta me xavich' milel —xut. 

12Li Micale ta ora la xchech yalel ta ventana li smalale, jech ivu' yu'un ijatov batel li 

Davide. 

13Li Micale la stsac jun muc'ta loc'om la xmochan ta vaybal, xchi'uc laj yac'be 

xonjolin jlic jalbil tsotsil tentsun. Ts'acal la smac ta jlic poc'. 

14C'alal la stac batel svinictac Saúl yu'un ac'o bat stsaquic tal li Davide, li Micale jech 

laj yal: “Li jmalale ip cha'ay”, xi. 

15Pero li Saule la stac batel yan velta li svinictaque yu'un ac'o bat stsaquic tal ta persa 

li Davide. Jech laj yalbe batel: —Ac'o me mochol ta svayab, ic'bicun tal ta persa yu'un 

ta jmil —xut. 

16Jech ibatic li viniquetique; i'ochic ta sna li Davide. Ja' to laj yilic ti ja' no'ox jun 

loc'om te mochol ta vaybale xchi'uc jlic jalbil tsotsil tentsun xonjolinoj. 

17Li Saule jech laj yalbe li stsebe: —¿C'u yu'un ti laj alo'laune, ti laj avac' jatovuc 

batel li cajcontrae? —xut. Itac'ov li Micale: —Yu'un laj yalbun ti chismilun me mu 

xcac' jatovuc batele —xi. 

18Jech icol batel li Davide; te ibat sq'uel Samuel ta Ramá, c'ot yalbe scotol c'usi 

tspasbat yu'un li Saule. Li Samuel xchi'uc Davide te ibat naquiicuc ta Naiot. 

19Ts'acal oy boch'o jech bat yalbe li Saule: —Li Davide te xa nacal ta Naiot te ta 

Ramá —xut. 

20C'alal laj ya'ay li Saule, la stac batel svinictac noxtoc yu'un ac'o bat stsaquic tal li 

Davide. C'alal ic'otique, ja' to laj yilic oy jtsob j'alc'opetic te ch-ac'otajic, te 

chq'uejinic; ja' te chi'inbilic yu'un li Samuele. Ta ora no'ox iventainbat yo'ntonic yu'un 

espíritu yu'un Dios li svinictac Saule; te lic ac'otajicuc, lic q'uejinicuc ec. 

21C'alal laj ya'ay Saúl ti jech ic'ot ta pasele, la stac batel yan svinictac, pero te 

i'ac'otajic, te iq'uejinic noxtoc. La stac batel yoxibal velta svinictac li Saule; ja' no'ox 

jech ic'ot ta pasel noxtoc. 

22Ts'acal ibat stuc ta Ramá li Saule. C'alal ic'ot ta muc'ta joc' ta Secúe, te c'ot sjac' bu 

oy li Samuel xchi'uc Davide. Te i'albat ti te oyic ta Naiot ta Ramae. 

23Li Saule te tuc' ibat. Pero te iventainbat yo'nton yu'un espíritu yu'un Dios ec, jech te 

lic ac'otajuc, lic q'uejinuc ec. Ja' jech tspasilan o batel c'alal to ic'ot ta Naiot te ta 

Ramá. 

24Te lic sloc' sc'u' noxtoc, te t'anal o sbejel c'ac'al, xchi'uc sbejel ac'ubal; te ch-ac'otaj, 

te chq'uejin ta stojol li Samuele. Ja' te iloc' tal li lo'il jech chac li'i: “¿Me ja' jun 

yaj'alc'op ec li Saule?”, xiic. 

1 Samuel 20 

Li Jonatane la xc'uxubin li Davide 

1Li Davide ijatov loq'uel noxtoc te ta Naiot ta Ramá; te ibat yo' bu oy li Jonatane, jech 

c'ot yalbe: —¿C'usi chopol la jpas? ¿C'usi jmul ta stojol li atot ti chisa'un sventa 

chismilune? —xut. 

2Itac'ov li Jonatane: —Mu xc'ot ta pasel yu'un. Mu xacham. Li jtotique mu'yuc baq'uin 

mu xiyalbun li c'usi tspase, ac'o me tsots, o me mu tsotsuc sc'oplal, persa ono'ox 

chiyalbun. ¿C'u yu'un mu'yuc chiyalbun li c'usi tsnope? Mu spas jech —xut. 

3Pero li Davide jech to laj yal: —Li jtotique sna' ti lec chquil jbatique, ja' yu'un mu 

sc'an ti ac'o ava'ye yu'un jech mu xavat avo'nton. Pero chacalbot ta stojol Muc'ul Dios 

xchi'uc ta atojol ti ta xa xichame —xi. 

4Li Jonatane jech la sjac': —¿C'usi chac'an ta jpas ta aventa cha'e? —xut. 

5Itac'ov li Davide: —Q'uelavil, oc'ome ja' xa yorail sq'uinal ch-uninaj li ue, jech persa 

chichoti, ta jchi'in ta ve'el li ajvalile. Pero li vo'ote coltaun batel, yu'un chbat jnac' jba 

ta te'tic. Ta bat to c'ac'al cha'ej chiloc' tal. 

6Me la sjac'bot bu oyun li jtotique, jech xavalbe: ‘Ibat ta slumal ta Belén; ta anil no'ox 

la sc'an sc'ac'al yu'un la ibat xchi'in xchi'iltac te ta slumal ta Belén, yu'un la ja' yorail 

chac'beic smoton Dios ta sventa jujun jabil’, uto. 

7Me lec no'ox laj ya'ye, jech jun co'nton. Pero me ch-iline, ja' svinajeb ti oy ono'ox 

c'usi chopol tsc'an chispasbune. 

8Ja' yu'un avocoluc pasbun jech, yu'un calojtic ta jamal ta stojol Muc'ul Dios ti lec 

chquil jbatic oe. Pero me ta melel oy jmule, ja' lec milun atuc li' no'oxe; mu persauc 

chavic'un batel ta stojol li jtotique —xut. 

9Itac'ov li Jonatane: —Mu xanop jech. Me laj ca'ay ti oy c'usi tsc'an chaspasbot li 

jtotique, ta xtal calbot ava'ay ta ora —xut. 

10Li Davide jech laj yal: —¿Boch'o chtal yalbun c'alal me chopol itac'ov li jtotique? 

—xut. 

11Itac'ov li Jonatane: —Loc'cutic batel; batic ta paxal —xut. 

12C'alal iloq'uic batele, li Jonatane jech laj yalbe li Davide: —Chacalbot ta jamal ta 

stojol Muc'ul Dios, ja' li Dios cu'untic vu'utic li israelutique. Oc'om, o me cha'ej ja' 

jech ora chac li'i, ta xcac' persa ta jac'be c'u x'elan yo'nton li jtotique. Me lec no'ox 

yo'nton ta atojole, ta jtacbot ono'ox tal mantal. 

13Pero me oy c'usi chopol tsc'an chaspasbote, ta xtal calbot yu'un jech xu' jun avo'nton 

chanac' aba. Me muc xtal calbote, tsots ac'o yac'bun jtoj li Muc'ul Diose. Muc'ul Dios 

chascoltaot jech chac c'u cha'al coltabil to'ox yu'un Dios li jtotique. 

14C'alal cuxulun toe, ch'uno ti toj lec co'nton ta atojol jech chac c'u cha'al toj lec 

yo'nton ta atojol li Muc'ul Diose. Pero c'alal me lichame, 

15-16mu me xach'ay slequil avo'nton ta stojol ec li calab jnich'nabe. Ac'o chapanatuc 

yu'un Muc'ul Dios scotol li avajcontrae, xchi'uc ac'o stsalbot scotol —xut. Ja' jech la 

spasic o lec ta co'ol yo'ntonic li Jonatán xchi'uc Davide. 

17Yu'un li Jonatane toj lec sc'anoj li David jech chac c'u cha'al c'ux ta yo'nton sbec'tal 

stuque, ja' yu'un la xcha'pas lec ta co'ol yo'nton xchi'uc. 

18Ts'acal jech laj yalbe: —Oc'ome ja' sq'uinal ch-uninaj u. C'alal chilic xocol 

achotlebe, sna'ic ti mu'yuc te oyote. 



539 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

19Te oyan oxibuc c'ac'al. Ts'acal yalan batel ti bu laj ono'ox anac' aba ta jun veltae. Te 

xavac' aba ta sts'el ti bu busul ep tone. 

20Vu'un ta xcac' batel oxmojuc flecha te ta xocon li tone, jech chac c'u cha'al ja' to ta 

jchan jc'ob ta jpas yilel. 

21Ts'acal jech ta xcalbe li jmozoe: ‘Bat t'uno tal li flechaetique’, chcut. Me laj ava'ay 

jech laj calbee: ‘Li' xa icom avu'une, tamo tal’, me xcute, li vo'ote junuc avo'nton 

loc'an tal, yu'un mu'yuc c'usi chc'ot ta pasel ta atojol obi. Ta xcal ta jamal ta stojol 

Muc'ul Dios ti jech ta jpase. 

22Pero me jech chcalbee: ‘Li flechaetique taj to ic'ot’, me xcute, jatovan me batel 

yu'un jech la sc'an Muc'ul Dios obi. 

23Li c'usi la jchapantic li'i ja' testigo chcom cu'untic li Muc'ul Diose —xut. 

24Li Davide bat snac' sba ta te'tic. C'alal ista yorail sq'uinal li unin ue, te ital chotluc li 

ajvalile yu'un chve'. 

25Ja' te ichoti ta xchotleb ono'ox ta nopol c'alna. Li Jonatane te ichoti ta stuq'uil li 

stote. Li Abnere te ichoti ta sc'al li Saule. Li xchotleb Davide xocol icom. 

26Li Saule mu'yuc to c'usi laj yal, yu'un la snop ti me oy c'usi ic'ot ta pasel yu'un ti 

mu'yuc to yac'oj sba ta lecubtasele. 

27Pero ta yoc'omal c'alal ja' xa xchibal c'ac'al li q'uine, laj yil ti xocol xchotleb yan 

velta li Davide. Ja' yu'un li Saule jech la sjac'be li xnich'on Jonatane: —¿C'u yu'un 

muc x'ay ta ve'el volje li xnich'on Isaie, xchi'uc mu'yuc li' oy ta ora noxtoc? —xut. 

28Itac'ov li Jonatane: —Yu'un ta anil no'ox la sc'anbun batel sc'ac'al, yu'un la ibat ta 

Belén. 

29Jech laj yalbun: ‘Avocoluc coltaun batel, yu'un li cuts' calaltaque ja' yorail tsmilbeic 

smoton Dios te ta jlumalcutic. Yu'un la stacun ta iq'uel li jbanquile. Me oy slequil 

avo'nton ta jtojole, coltaun batel yu'un chbat jvu'lan li cuts' calaltaque’, xiyutun. Ja' 

yu'un ti mu'yuc li' chaxchi'inot ta ve'ele, ajvalil —xut li stote. 

30Li Saule tsots lic yilinta li xnich'one, jech laj yalbe: —¡Vo'ot yolot jun chopol ants, 

jbajmantal ants! ¿Me yu'un mu jna'ojuc ti toj lec xavil abaic achi'uc li xnich'on Isaie? 

¡Q'uexovanic achi'uc li ame'e! 

31Ti c'u yepal c'ac'al cuxul li' ta banamil li Davide, chacalbot ti mu'yuc bu jun 

avo'nton cuxulot, xchi'uc mu'yuc chapas mantal. ¡Avocoluc taco ta t'unel li Davide. 

Ic'bun tal yu'un persa ac'o chamuc! —xut. 

32Itac'ov li Jonatane: —¿C'u yu'un ti persa ta xchame? ¿C'usi chopol la spas? —xut. 

33Li Saule la stsac slanza yu'un xa'ox ta xac'be li Jonatane. Li Jonatane te lic sna' o ti 

ta melel oy ta yo'nton tsc'an tsmil li Davide. 

34Li Jonatane ta sc'ac'al yo'nton itots batel ta mexa, jech muc xa xve' o ta xchibal 

c'ac'al li q'uine, yu'un toj abul sba laj ya'ay li Davide yu'un solel bajbil xa o yu'un li 

ajvalile. 

35Li Jonatane ta yoc'omal iloc' batel ta paxal jech ora jech chac c'u cha'al xchapanojic 

xchi'uc li Davide. La xchi'in batel jun smozo ti querem toe. 

36Jech laj yalbe li quereme: —C'alal ta jt'iles batel li flechaetique, batan ta anil bat 

tamano tal —xut. Li quereme ibat ta anil ti c'alal ja' to no'ox tst'iles batel jmoj flecha li 

Jonatane. Pero li Jonatane nom to laj yac' c'otuc yo' bu x'ech' li quereme. 

37C'alal te xa oy yo' bu metsajtic ic'ot flechae, li Jonatane tsots laj yapta li quereme, 

jech laj yalbe: —Li flechae taj to ic'ot —xut. 

38Li Jonatane tsots laj yapta yan velta li smozoe: —Batan ta anil; mu me xapaj —xut. 

Li quereme la stam tal li flechae; laj yac'be li yajvale. 

39Pero me jutuc mu sna'be smelol; ja' no'ox David xchi'uc Jonatán sna'ic. 

40Li Jonatane laj yac'be ta sc'ob smozo li yabtejebtaque; laj yalbe ti ac'o yich' batel ta 

lume. 

41C'alal ibat xa'ox li quereme, li Davide iloc' tal te ta jot xocon yo' bu busul li tone. Te 

vul squejan sba ta stojol li Jonatane; oxib velta la squejan sba, la spatan sba ta 

banamil. Te la sts'uts' sbaic; laj yoc'ta sbaic. Li Davide toj ep i'oc'. 

42Li Jonatane jech laj yalbe li Davide: —Junuc avo'nton batan. Yu'un jchibaltic jamal 

laj caltic ta stojol Muc'ul Dios ti jc'anoj jbatic oe, xchi'uc la jc'anbetic vocol ti j'ech'el 

ac'o xchi'inutic o jchibaltique, xchi'uc ac'o xchi'inbutic o c'alal ta calab jnich'nabtic 

jujunutique —xut. Li Davide ibat; jech ec li Jonatane isut batel ta lum. 

1 Samuel 21 

Ijatov o loq'uel ta stojol Saúl li Davide 

1Li Davide tuc' ibat ta Nod yo' bu oy li pale Ahimeleque. Li Ahimeleque toj ch'ayel 

ic'ot yo'nton, bat snup ta be, jech laj yalbe: —¿C'u yu'un ti atuc no'ox chaxanove? —

xut. 

2Itac'ov li Davide: —Li ajvalile laj yac'bun jventain jun a'yej. Laj yalbun ti mu xu' 

boch'o cha'ay c'u yu'un ti la stacun tale xchi'uc li c'usitic mantalil quich'oj tale. Ja' 

yu'un li viniquetic jventainoje calojbe comel bu xu' ta jta jbacutic. 

3¿Me mu'yuc c'usi oy ta ac'ob chavac'bun jutuc? Ac'bun vo'obuc pan, o ja' li c'usi 

xatabun tale —xut. 

4Itac'ov li palee: —Li pan jventainoje ma'uc sventa boch'ouc no'ox xu' tsve', yu'un 

ma'uc c'usiuc no'ox panil; ja' pan ti ac'bil o ta stojol Diose. Pero xu' chacac'bot ti me 

mu'yuc c'usi spasojic xchi'uc antsetic li achi'iltaque —xut. 

5Itac'ov li Davide: —Li vu'uncutique volje chabje xa mu'yuc bu jnopoj jbacutic 

xchi'uc antsetic, yu'un chiloq'uilancutic ono'ox xchi'uc li jvinictaque. Ac'o me xanubal 

no'ox ta jpascutic, pero li jchi'iltaque mu'yuc bu snopoj sbaic xchi'uc antsetic. Ja' 

jechic o c'alal liloc'cutic tal, ja' yu'un lec oyic o tana —xut. 

6Ja' yu'un li palee ja' laj yac'be li pan ac'bil o ta stojol Muc'ul Diose yu'un mu'yuc yan 

pan xu' chac'be. Jech la sloq'uesic li pan te ta stojol Muc'ul Diose, yu'un jech xu' 

chaq'uic yan c'ac'al pan c'alal chich' loq'uesel ti bu te ono'ox oye. 

7C'alal jech ic'ot ta pasele, ja'o te oy ta ch'ulna jun yaj'abtel li Saule, Doeg sbi; ja' 

edom vinic. Ja' banquilal yu'un li jchabichijetic yu'un Saule. 

8Li Davide jech laj yalbe li Ahimeleque: —¿Me oy avich'oj junuc alanza, o me 

avespada? Yu'un toj anil no'ox laj yal mantal li ajvalile, jech muc xa xquich' tal 

quespada, o me yantic cabtejeb —xut. 

9Itac'ov li palee: —Oy cu'un. Ja' li' oy yespada li Goliat filista vinic ti vo'ot ono'ox laj 

atsal te ta stenlejaltic Elae. Li' nac'al ta spat mocan c'u'il, pixil lec ta poc'. Me chac'an 

chavich' batele, xu' chavich', yu'un mu'yuc yan abtejebal li' oye —xut. Itac'ov li 

Davide: —Ac'bun, yu'un mu'yuc yan jech chac c'u cha'al le'e —xut. 

10Ta jun no'ox sc'ac'alil ijatov o batel ta stojol Saúl li Davide; te ic'ot ta stojol Aquis, 

ajvalil ta lum Gat. 

11Li j'abteletic yu'un Aquise jech laj yalic: —¿Li'i me mu ja'uc li David xchi'il ta abtel 

Saúl ajvalil yu'un banamil li'i? ¿Me mu ja'uc li boch'o chq'uejintaat yu'un antsetic 

c'alal ja'o ch-ac'otajique: ‘Jmil (1,000) la smil li Saule; ja' lajunmil (10,000) la smil li 

Davide’, ti xiique? —xiic. 

12Li Davide la stic' ta yo'nton li a'yej le'e, jech ixi' yu'un li ajvalil Aquis te ta lum 

Gate. 

13Jech te lic sjel c'u x'elan stalel. La spas sba ta chuvaj yilel, jech oy c'usitic lic sts'iba 

ta ti'na, xchi'uc laj yac' beinuc yalel stub ta yisim. 

14Ja' yu'un li Aquise jech laj yalbe li j'abteletic yu'une: —Me chavilic ti yich'oj chuvaj 

li vinic li'i, ¿c'u yu'un laj aviq'uic tal li'i? 

15¿Me yu'un oy to sc'an chuvajetic cu'un chavilic ti laj avic'bicun tal ta jna li vinic li'i, 

ti tal yac' xchuvajolil li' ta jnae? —xut. 

1 Samuel 22 

1Li Davide iloc' batel noxtoc, bat snac' sba ta nailch'en Adulam. C'alal laj ya'yic stot 

sme', sbanquiltac, xchi'uc scotol yuts' yalaltac stot li Davide, te bat xchi'inic; jmoj la 

stsob sba scotolic. 

2Jech noxtoc te la stsob sbaic batel li boch'otic oy svocolique, li boch'otic oy yilique, 

xchi'uc li boch'otic oy at-o'nton cha'yique. Ja' ic'ot ta banquilal yu'unic li Davide. Oy 

van chanib ciento (400) viniquetic ta scotolic ti la xchi'inic li Davide. 

3Iloc' batel noxtoc li Davide; ibat ta Mizpa ta Moab. Jech c'ot yalbe li ajvalil ta 

Moabe: —¿Me mu xa'abulaj xachi'inbun comel li jtot jme'e ja' to me la jna' c'usi tspas 

ta jtojol li Diose? —xut. 

4Li Davide laj yic' batel ta stojol ajvalil ta Moab li stot sme'e. Te icomic o ti c'u yepal 

c'ac'al te snac'oj sba ta jun tsatsal nailch'en li Davide. 

5Pero li j'alc'op Gade jech laj yalbe li Davide: —Mu xacom li' ta tsatsal nailch'ene. 

Xanovan batel; batan ta yosilal Judá —xut. Jech ibat li Davide; te ic'ot ta jun 

toyolaltic Haret sbi. 

Li Saule la smil paleetic te ta Nob 

6C'alal jech ic'ot ta pasele, li Saule ja'o te oy ta Gabaa; te chotol ta yolon jpets 

tamarisco te' ta unin jolvits. Te stsacoj slanza. Te joyibtabil yu'un li svinictaque. C'alal 

laj ya'ay ti staojic xa lec yavilic li David xchi'uc svinictaque, 

7jech laj yalbe li svinictac te setelique: —Benjamín viniquetic, a'yic c'usi ta xcal: ¿Me 

yu'un chanopic ti acotolic chayac'boxuc ep avosilic xchi'uc ts'usubtic avu'unic ec li 

xnich'on Isaie? ¿Me chacuyic ti acotolic chastic'oxuc ta banquilal soldado 

8yo' ti laj amacbicun jsat acotolique? Yu'un me junuc mu'yuc boch'o laj yalbun 

avu'unic ti oy c'usi la xchapanic xchi'uc xnich'on Isaí li jnich'one. Mu'yuc boch'o abul 

jba laj yilun avu'unic. Me junuc mu'yuc boch'o laj yalbun avu'unic c'usi tspas ta mucul 

li jnich'one yu'un laj xa yac' scontrainun li jchi'il ta abtele, yu'un jech oy c'usi ac'o 

spasbun ta mucul jech chac c'u cha'al tspas li' ta orae —xut. 

9Li Doeg, ja' li Edom vinic ti te xchi'uc li j'abteletic yu'un Saule, jech laj yal: —Li 

xnich'on Isaie laj quil ti te ic'ot ta Nobe, c'ot sc'opan sbaic xchi'uc li Ahimeleque, ja' li 

xnich'on Ahitobe. 

10Li Ahimeleque oy c'usi la sjac' ta stojol Dios ta sventa li Davide, xchi'uc laj yac'be li 

pan te oy ta stojol Muc'ul Diose, xchi'uc laj yac'be batel noxtoc li yespada Goliat 

filista vinique —xi. 

11Li ajvalile laj yic' li pale Ahimeleque xchi'uc scotol li yantic paleetic te ta Nobe, ja' 

li yuts' yalaltac Ahimeleque. Jech scotolic ibatic ta stojol li ajvalile. 

12Li Saule jech laj yalbe li Ahimeleque: —Ahimelec, xnich'on Ahitob, a'ibun c'usi 

chacalbot —xut. —Alo tal, ajvalil, li' oyune —xi itac'ov li Ahimeleque. 

13Jech lic sjac' li Saule: —¿C'u yu'un laj amacbicun jsat achi'uc li xnich'on Isaie? 

Yu'un vo'ot laj avac'be batel li pan xchi'uc espadae. Xchi'uc oy c'usi laj ajac' ta stojol 

Dios ta sventa li Davide, yu'un jech ac'o scontrainun xchi'uc oy c'usi ac'o spasbun ta 

mucul jech chac c'u cha'al tspas li' ta orae —xut. 

14Itac'ov li Ahimeleque: —¿Me oy boch'o yan j'abteletic avu'un jun yo'ntonic jech 

chac c'u cha'al li Davide, xchi'uc ti ja' ani'e, xchi'uc ti ja' chtun avu'un atuque, ti ich'bil 

lec ta muc' te yo' bu chapas mantale? 

15¿Me yu'un sba to velta jech oy c'usi la jac' ta stojol Dios ta sventa li Davide? Mu 

jechuc c'usi chaval. Mu me xasa'bun jmul xchi'uc li cuts' calaltaque yu'un me jutuc mu 

jna'be smelol li c'usi chapase. Mu jna' me tsots, me mu tsotsuc sc'oplal —xut. 

16Li ajvalile jech to laj yal: —Ahimelec, jamal chacalbot. Tana li'i persa chacham 

achi'uc avuts' avalaltac —xut. 

17Li Saule ta ora jech laj yalbe li jchabivanej yu'une: —Milo scotol li paleetic yu'un 

Muc'ul Diose yu'un ja' la snaban sbaic ta stojol ec li Davide. Laj yilic ti jatubal 

tspasique, pero muc xiyalbicun ca'ay —xut. Pero li jchabivanej yu'une muc sc'an smil 

li paleetic yu'un Muc'ul Diose. 

18Ja' yu'un jech laj yalbe li Doeg, ja' li Edom vinique: —¡Milo vo'ot! —xut. —Li 

Doege la smil li paleetique. Ja' yorail te ichamic vo'ob yo'vinic (85) viniquetic 

slapanojic mocan c'u'iletic pasbilic ta lino no. 

19I'och batel noxtoc ta Nob, ja' li slumal paleetique, la smil ta espada scotol li vinic, 

antsetique, xchi'uc li ololetique, xchi'uc c'alal ta vacaxetic, ta chijetic, ta buroetic. 

20Pero oy jun xnich'on li Ahimeleque, Abiatar sbi; ja' icol to batel ta milel. Ijatov batel 

ta anil yo' bu oy li Davide, 

21c'ot yalbe David ti ichamic xa li paleetic yu'un Muc'ul Diose. 

22Li Davide jech laj yal: —Laj ono'ox jna' ti ch-albat yu'un Doeg li Saule yu'un ja'o te 

oy. Vu'un ta jmul ti icham scotol li yuts' yalaltac atote. 

23Pero li vo'ote li' jchi'in jbatic oe, yu'un li boch'o chist'unun yu'un chismilune ja' 

chast'unot ec. Ja' yu'un me li' chcom achi'inune, ta xacol o ta milel —xut. 

1 Samuel 23 

Li Davide la scolta lum Keila 

1Oy jun c'ac'al jech ital albatuc li Davide: —Li filistaetique ital xa ochicuc ta lum 

Keila; chelc'anic batel li trigo ti ach' to la smajique —xutic. 

2Li Davide lic sjac'be Muc'ul Dios c'usi xu' tspas, jech laj yalbe: —¿Me chavac' chbat 

cac'be ya'yic li filistaetique? —xut. Itac'ov li Muc'ul Diose: —Xu' chabat. Bat coltao li 

lum Keilae —xi. 

3Pero li svinictac Davide jech laj yalic: —Q'uelavil, ep chijxi'utic ti li' oyutic ta Judae. 

C'u to x'elan xi'el me lijbat ta Keila, bat jtsactic ta pleito li filista soldadoetique —xiic. 

4Ja' yu'un li Davide lic sjac'be Muc'ul Dios yan velta c'usi xu' tspas. Jech itac'bat yu'un 

li Muc'ul Diose: —Xanovanic xa batel; batanic ta Keila. Vu'un chacac'bot ta ac'ob li 

filistaetique —x'utat. 

5Jech ibatic ta Keila xchi'uc svinictac li Davide; lic spasic pleito xchi'uc li 

filistaetique. La stsalic scotol; laj yich'beic comel li xvacaxique. Jech icol o yu'unic li 

jnaclumetic ta lum Keilae. 

6Li Abiatar, xnich'on Ahimeleque, ibat ta anil bat sta li David te ta Keilae; te slicoj 

batel ta sc'ob li mocan c'u'ile. 

7Oy boch'o bat yalbe Saúl ti te oy ta Keila li Davide. Ja' yu'un li Saule jech la snop: 

“Laj xa yac'bun ta jc'ob li Diose yu'un te xa ochem ta yut lum ti oy lec smaque, ti lec 

bajbile. Jech te xa no'ox macal chcom o”, xi. 

8Ja' yu'un ta ora la stsob scotol li svinictaque; iyalic batel ta Keila yu'un chbat smaquic 

li David xchi'uc svinictaque. 

9Pero li Davide laj ya'ay ti ta xa xtal milaticuc yu'un li Saule, ja' yu'un jech laj yalbe li 

Abiatare: “Ich'o tal li mocan c'u'ile”, xut. 

10Li Davide jech laj yalbe li Diose: —Muc'ul Dios, vo'ot Diosot yu'un li Israele. Li 

Saule laj xa ca'ay ti tsc'an chtal svuq'uesic lum Keila ta jcoj vu'un li avajtunelune. 

11¿Me chiyaq'uic ta sc'ob Saúl li jnaclumetic li' ta lum Keilae? ¿Me ta ono'ox xtal 

sa'un li Saúl jech chac c'u cha'al ca'yoje? Muc'ul Dios, Dios yu'un Israel, avocoluc 

albun ca'ay vu'un li avajtunelune —xut. Itac'ov li Muc'ul Diose: —Ta melel ta xtal li 

Saule —xi. 

12Jech lic sjac' noxtoc li Davide: —¿Me chiyac'uncutic ta sc'ob Saúl xchi'uc jvinictac 

xana' li jnaclumetic li' ta Keilae? —xut. Itac'ov li Muc'ul Diose: —Tana —xi. 

13Ja' yu'un li David xchi'uc svinictac ti oy van vaquibuc ciento ta scotolique iloq'uic 

batel ta Keila; vovil xanubal no'ox la spasic batel. C'alal laj ya'ay Saúl ti jatoven xa 

loq'uel ta Keila li Davide, jech te muc xbatic o ta sa'el. 

La snac' sba ta xocol banamil li Davide 

14Li Davide te la snac' sba o ta jun vits ta xocol banamil Sif. Lec tsatsal ch'en la sta li 

snac'ubbaile. Li Saule scotol c'ac'al la sa'ilan li Davide, pero li Diose muc xac'be ta 

sc'ob. 

15Li Davide ta xi' yu'un li Saule yu'un t'unbil xa o sventa chmilat. Jech te icom o ta 

Hores te ta xocol banamil Sif. 

16Li Jonatán, xnich'on Saule, oy jun c'ac'al bat sq'uel li David te ta Horese, bat 

stsatsubtasbe yo'nton ta sventa Dios. 

17Jech laj yalbe: —Mu xaxi'. Yu'un li jtotique mu xastaot ta t'unel. Persa ono'ox vo'ot 

chlic ochan ta ajvalilal yu'un li jchi'iltactique. Vu'une xchibal jpasmantal chic'ot 

avu'un ec. Li jtotique sna'oj ti jech chc'ot ta pasele —xut. 

18Jech xchibalic oy c'usi la xchapanic ta stojol li Muc'ul Diose. Li Davide te icom ta 

Hores; yan li Jonatane isut batel ta sna. 

19Pero li jnaclumetic te ta Sife ibatic ta Gabaa, bat sc'opanic li Saule, jech laj yalbeic: 

—Li Davide te snac'oj sba ta cosilalcutic ta jun tsatsal ch'entic te ta vits yu'un Haquila 

ta Hores te ta stuq'uil sur yu'un xocol banamil. 

20Ja' yu'un li c'usi ora chac'an chabate, ajvalil, xu' chabat; vu'uncutic ta xcac'cutic ta 

ac'ob —xutic. 

21Itac'ov li Saule: —Ac'o yac'boxuc ep bendición Muc'ul Dios ta sventa ti laj 

ac'uxubinicune. 

22Xu' chasutic batel. Avocolicuc bat sa'ic, bat q'uelic lec ti bu snac'oj sbae, xchi'uc 

jaq'uic lec li boch'o yiloj bu oye. Yu'un yalojbicun ti toj manya c'u x'elan ta snaq'uilan 

sbae. 

23Sa'beic lec scotol li snac'ubbailtaque. Ts'acal xtal avalbicun ca'ay ti me laj avilic lec 

bu oye, vu'un chajchi'inoxuc batel. Me ta melel ja' te oy ta banamil le'e, lec xquechet 

ta jsa' ta c'unc'un ta jujuchop sbiic li judaetique —xi. 

24Jech iloq'uic batel ta stojol li Saule; isutic batel ta Sif. Li David xchi'uc svinictaque 

te oyic ta xocol banamil ta Maón ta Arabá ta stuq'uil sur yu'un li xocol banamile. 

25Li Saule ibat xchi'uc svinictac, bat st'unic li Davide. Pero li Davide oy boch'o i'albat 

yu'un, jech te iyal batel ta ch'entic ta xocol banamil ta Maón. C'alal laj ya'ay li Saule, 

te iyal batel ta xocol banamil ta Maón, bat st'un li Davide. 

26Li Saule ta jot ch'ut vits oyic batel xchi'uc svinictac. Jech ta yan jot vits oyic batel 

xchi'uc svinictac ec li Davide. Yac'ojbeic yipal yu'un mu me xtaatic yu'un li Saule. 

Pero li Saúl xchi'uc svinictaque ta xa'ox staic ta be li David xchi'uc svinictaque; te 

xa'ox ta setuic sventa tsmilic o. 

27Ja'o ic'ot jun j'almantal, jech laj yalbe li Saule: —Ajvalil, sutan batel ta ora. Yu'un li 

filistaetique i'ochic xa tal ta cosilaltic —xut. 

28Jech li Saule isut tal ta snutsel li Davide; ja' bat spasic pleito xchi'uc li filistaetique. 

Ja' yu'un la sa'beic sbi li banamile, ja' “Ch'entic sventa Voc'ubbail”, xi sbi icom. 

29Li Davide te ibat nacluc ta tsatsal ch'entic ta En-gadi. 

1 Samuel 24 

Li Davide la xc'uxubin li Saule 

1C'alal isut tal ta snutsel filistaetic li Saule, laj ya'ay ti te xa oy ta xocol banamil En-

gadi li Davide. 

2Li Saule lic st'uj oxmil (3,000) viniquetic te ta stojol israeletic; ibat st'unic ta joljol 

vitsetic, ta japjap ch'entic li David xchi'uc svinictaque. 

3C'alal ic'otic ta scoralil chijetic li Saule, te i'och tsa'anuc ta yut nailch'en yo' bu 

snac'oj sbaic li David xchi'uc svinictaque. 

4Jech i'albat yu'un svinictac li Davide: —Tana li'i ic'ot xa ta pasel ti yalojbot ono'ox 

Muc'ul Dios chayac'bot ta ac'ob li avajcontrae; xu' xa chapasbe li c'usi chac'ane —

xutic. Li Davide itots batel; c'unc'un ibat xtuch'be juteb yoc snatilc'u' li Saule. 

5C'alal laj xa'ox spas jech li Davide, lic lo'ilajuc yo'nton. 

6Jech laj yalbe li svinictaque: —Li Muc'ul Diose muc xac' jpasbe c'usi tsc'an co'nton li 

ajvalile yu'un ja' st'ujoj. Jech muc xcac' jc'ob ta stojol, yu'un ja' t'ujbil yu'un Muc'ul 

Dios —xi. 

7Ja' jech ipaj o yu'un svinictac li Davide; muc smilic o li Saule. Li Saule iloc' ta 

nailch'en; la stam batel sbe yan velta. 

8Pero li Davide te nabal loq'uel ta spat li Saule, tsots laj yapta: —Ajvalil —xut. Li 

Saule la sq'uel sutel spat. Li Davide la snijan sba c'alal ta banamil yu'un chich' ta muc'. 

9Jech laj yalbe: —¿C'u yu'un chach'unbe ya'yejic li boch'otic chalic ti chopol co'nton 

ta atojole? 

10Q'uelavil ta asat atuc ti laj xa yac'ot ta jc'ob li' ta nailch'en li Muc'ul Diose. Laj 

yalbicun jvinictac ti ac'o jmilote, pero muc jpas jech, yu'un jech la jnop: “Ja' lec mu 

xcac' jc'ob ta stojol li cajvale, yu'un ja' t'ujbil yu'un Muc'ul Dios ti ochem ta 

ajvalilale”, xichi. 

11“Ajvalil, q'uelo lec avil. Li' quich'oj juteb yoc ac'u', la jc'ocbot loq'uel, pero muc 

xajmilot. Q'uelo lec avil ti ta melel mu'yuc c'usi chopol ta jc'an ta jpasbote. Mu'yuc 

c'usi ta mucul ta jc'an ta jpasbot, xchi'uc mu'yuc jmul ta atojol. Ja' no'ox vo'ot ti mu 

xlaj avo'nton ta jt'unel yu'un chac'an chamilune. 

12Ja' ac'o xchapanutic jchibaltic stuc li Muc'ul Diose. Ac'o spacbun stuc Dios ti me 

chopol c'usi chajpasbote. Pero mu'yuc ta co'nton ti chcac' jc'ob ta atojole. 

13Xana' ti jech chalic li moletic ta vo'onee: ‘Li c'usi chopole te chlic tal ta chopol 

cristianoetic’, xiic. Ja' yu'un li vu'une mu'yuc jnopoj chcac' jc'ob ta atojol. 

14¿Boch'o tal at'un, vo'ot li ajvalilot yu'un israeletique? ¿Boch'o tal acontrain? ¿Me 

yu'un xico'laj xchi'uc jcot chamen ts'i', o me jcot ch'ac chavilun? 

15Ja' yu'un Muc'ul Dios ac'o yal stuc; ac'o xchapanutic stuc jchibaltic. Ja' ac'o sq'uel 

c'u xi'elan. Xchi'uc ja' chispojun loq'uel ta ac'ob”, xut. 

16C'alal laj yo'nton ta lo'il li Davide, li Saule jech laj yal: —David, ta melel vo'ot ti 

chac'opanune —xut. Te lic oc'uc. 

17Jech laj yal: —Li vo'ote toj lec avo'nton ta jtojol; li vu'une mu jechuc co'nton. Yu'un 

lec c'usi laj apasbun; vu'un ti chopol c'usi ta jc'an ta jpasbote. 

18Laj xa avac' ta ilel ti lec c'usi laj apasbune. Ac'o me laj yac'un ta ac'ob li Muc'ul 

Diose, pero muc xamilun. 

19Ta melel mu'yuc boch'o jech tspas ti cuxul, ti lec tsut yu'un yajcontra me la snup ta 

bee. Muc'ul Dios chastojot, chayac'bot c'usitic lec ta sventa ti lec c'usi laj apasbun 

eq'ue. 

20Li' ta orae laj xa jna' ti vo'ot chlic ochan ta ajvalilale, xchi'uc ti vo'ot ta aventa lec 

chbat scotol li jchi'iltactic ta israelale. 

21Ja' yu'un albun ca'ay ta stojol Muc'ul Dios ti mu xavulesbun jts'unubal c'alal me 

licham xa'oxe, xchi'uc ti mu'yuc chatu'pbun o jbi ta stojol li cuts' calaltaque —xut. 

22Li Davide te lic yalbe ta stojol Dios ti mu jechuc ta spase. Ja' yu'un li Saule isut 

batel ta spasubmantal; jech ec li David xchi'uc xchi'iltaque isutic ta nailch'en. 

1 Samuel 25 

Icham li Samuele 

1Li Samuele icham, jech scotol israeletic la stsob sbaic, laj yoc'taic. Te la smuquic ta 

sna te ta Ramá. Li Davide isut batel ta xocol banamil te ta Parán. 

David la xc'uxubin Abigail 

2Oy jun vinic te ta Maón lec jc'ulej. Oy oxmil (3,000) xchij, xchi'uc (1,000) jmil 

stentsun, xchi'uc oy sbolomal te ta Carmel yo' bu sloc'ubil stsotsil xchije. 

3Li vinique Nabal sbi. Ja' smomnich'on li Calebe. Pero li vinique toj tsots yo'nton, 

xchi'uc toj chopol stalel. Li yajnile Abigail sbi, lec bij xchi'uc lec c'oc'. 

4-5C'alal te oy ta xocol banamil li Davide, laj ya'ay ti te tsloc'be stsotsil xchij ta 

Carmel li Nabale. Jech la stac batel lajuneb smozotac, jech laj yalbe: —Batanic ta 

Carmel; chabanuc xavalbeic c'otel ta jventa li Nabale. 

6Jech xavalbeic: ‘Junuc avo'ntonic achi'uc avuts' avalaltac, xchi'uc li boch'otic oy 

avu'une. 

7Jna'oj ti te chaloc'be stsotsil achije. Jech ec li vo'ote ana'oj ti te la jchi'incutic ta 

Carmel li jchabichijetic avu'une. C'alal te jchi'inojcutique, mu'yuc boch'o laj 

cuts'intacutic; mu'yuc c'usi la jpojbecutic. 

8Xu' chajac'be ava'ay li amozotaque; te chayalboxuc stuquic ti ja' melele. Ja' yu'un ta 

jc'anbot vocol ti lecuc ac'o avil li viniquetic ta jtac tal ta atojole; ac'o avac'be li c'usi oy 

avu'une yu'un oyoxuc ta jun q'uin. Xchi'uc ac'o avac'bun ec, yu'un vu'un xco'laj 

xchi'uc anich'onun’, utic —xut batel. 

9Jech ibatic li smozotac Davide, c'ot yalbeic li c'usitic i'albatic batele. Te la smalaic 

c'uxi chtac'batic. 

10Pero li Nabale jech laj yal: —¿Boch'o li David, xnich'on Isaie? Tana oy ep jech 

mozoetic jatovenic loq'uel tal ta stojol li yajvalique. 

11¿Me yu'un ja' chcac'be sve'ic boch'o mu xcotquin, boch'o mu jna' bu liquemic tal li 

sve'el yuch'umic, xchi'uc li ti'bol jchapanoj sventa li jloc'tsotsil chijetic cu'une? —xi. 

12Li smozotac Davide isutic batel, c'ot yalbeic David c'u x'elan itac'ov li Nabale. 

13Li Davide jech laj yalbe li svinictaque: —¡Chuquino avespada acotolic! —xut. Jech 

lic xchuquin yespada scotolic, jech ec li Davide la xchuquin yespada ec. Oy chanibuc 

ciento (400) viniquetic ibat xchi'uc li Davide. Ja' oy chibuc ciento (200) icom 

xchabiic li c'usitic oy yu'unique. 

14Pero oy jun smozo li Nabale jech bat yalbe ta anil li Abigail, yajnil Nabale: —Li 

Davide la stac tal jayibuc viniquetic, tal yalbeic chabanuc li amalale. Ja' te iliquic tal 

ta xocol banamil. Pero mu'yuc tuc' xtac'ov li amalale. 

15Pero li viniquetic le'e toj lec yo'ntonic. Ti jayib c'ac'al la jchi'in jba jchi'uccutique, 

mu'yuc bu xiyuts'intauncutic; mu'yuc c'usi la spojbuncutic. 

16Yo' to ja' la xchabiuncutic ta c'ac'al ta ac'ubal xchi'uc li jchijcutique. 

17Pero li amalale toj simarón; mu'yuc boch'o xu' chchi'in ta lo'il. Ja' yu'un nopo me lec 

c'usi chapas, yu'un ta jbel sc'oplal ta sta svocol li amalale xchi'uc scotol li yalab 

xnich'nabe —xut. 

18Li Abigaile ta ora la stsac lajunvinic (200) pan, xchi'uc chib vorxa nucul ya'lel 

ts'usub, xchi'uc vo'cot vobil chij, xchi'uc cha'vinic (40) kilo bacuben bec' trigo, xchi'uc 

vo'vinic (100) pan pasbil ta taqui sat ts'usub, xchi'uc lajunvinic (200) pan pasbil ta 

taq'ui sat higo. La scajan batel scotol ta sburotac, 

19jech laj yalbe li smozotaque: —Jelovanic batel; te chajtaoxuc tal ta ts'acal —xut. 

Mu'yuc laj yalbe smalal ti jech tspase. 

20Icaji batel ta sburo li Abigaile; te c'ot yaluc ta vits ti bu lec nac'ale. Li Abigaile laj 

yil ti te chtal ta stojol xchi'uc svinictac li Davide, jech ibat snup ta be. 

21Li Davide jech tsnopilan tal: “Altic no'ox la jchabibe c'usi oy yu'un te ta xocol 

banamil li Nabale, xchi'uc ti mu'yuc c'usi la jpojbeique. Yu'un ja' no'ox jtojol ic'ot 

yu'un ti chopol c'usi chispasbune. 

22Ja' jech chopol ac'o pasbatuc yu'un Dios ec li cajcontrataque. Tana, o me oc'om, me 

junuc vinic mu'yuc cuxul chcom yu'un li Nabale; ta xcham scotol”, xi. 

23C'alal laj yil David li Abigaile, iyal ta sburo; la spatan sba ta banamil yu'un chich' ta 

muc'. 

24Ts'acal inopaj batel ta sts'el yacan li Davide, jech laj yalbe: —Vu'un ac'o comuc ta 

jba li mulile. Pero avocoluc to ta jc'an ta jchi'inot ta lo'il; a'ibun li jc'ope. 

25Mu xatuc'ulanbe c'usi laj yal li jmalal Nabale yu'un jech stalel o; ja' ti jech ono'ox 

smelol li sbie. Yu'un jech ono'ox bol yac'oj sba o. Pero li vu'une muc xquil li 

viniquetic laj atac batele. 

26Li Muc'ul Diose ta melel cuxul, jech ta jna' lec ti mu xac' apas ti chamiluncutic, ti 

chavac'bun jtojcutic ta avo'nton atuc li c'usi chopol lapasbate. Scotol li boch'otic 

chopol c'usi tsc'an chaspasbote ja' ac'o c'otuc ta sbaic c'usi sc'oplal chich' li Nabale. 

27Ja' yu'un avocoluc voc'bo abaic achi'uc achi'iltac li amoton li' quich'ojbot tale. 

28Xchi'uc avocoluc pasbun perdón ec li vu'une. Ja' Muc'ul Dios chaxchi'inot xchi'uc li 

amomnich'nabtaque yu'un ja' ta sventa Muc'ul Dios ti chapas pleitoe. Ti jayib c'ac'al 

cuxulote, mu'yuc c'usi chopol chc'ot ta pasel ta atojol. 



549 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

29Me oy boch'o chasnutsot yu'un tsc'an chasmilote, mu xu' yu'un chasmilot, yu'un 

chabibilot yu'un li Muc'ul Dios avu'une. Scotol li avajcontrae ja' chasjipbot loq'uel 

scotol jech chac c'u cha'al boch'o ta sjip batel ton ta jimich'. 

30C'alal chc'ot ta atojol li c'usi lec ti yaloj Muc'ul Dios chayac'bote, xchi'uc c'alal chac' 

ochan ta banquilal ta stojol li jchi'iltactic ta israelale, 

31mu'yuc bu chavat avo'nton, mu'yuc bu chlo'ilaj avo'nton, yu'un muc xamalbe 

xch'ich'al, muc xavac'be stoj atuc li boch'o mu'yuc smule. C'alal chac' c'otuc ta atojol 

c'usi lec li Muc'ul Diose, na'un me ec li vu'une —xut. 

32Itac'ov li Davide: —Ac'o ich'atuc ta muc' li Muc'ul Diose, ja' li Dios yu'un Israele, 

yu'un ja' la stacot tal ti tal anupun ta bee. 

33Ac'o ich'atan ta muc' ec li vo'ote yu'un toj lec li c'usi tal apase. Muc xavac' ti chbat 

milvancune, ti chbat jpac sutel ta jtuc no'ox li c'usi lipasbate. 

34Ta sventa ti cuxul li Muc'ul Diose, ja' li Dios yu'un israeletique, jech muc xac' 

jpasbot li c'usi jnopoje. Ti manchuc laj avac'be tal yipal ta ora tal anupun ta bee, oc'om 

ta xich' cu'un li Nabale; me junuc viniquetic mu'yuc cuxul chcomic ti jechuque —xut. 

35Li Davide la stsac li smoton ich'bilic batele, jech laj yalbe li antse: —Junuc avo'nton 

sutan ta ana. Toj lec laj ca'ay li c'usi tal avalbune. Ta jpas li c'usi laj ac'anbune —xut. 

36C'alal isut batel ta stojol smalal li Abigaile, te tspas jun q'uin c'ot sta li smalale; chac' 

lec ve'el. Xco'laj xchi'uc spas q'uin jun ajvalil tspas. Li Nabale toj xcuxet no'ox 

yo'nton, yu'un yacuben xa lec. Ja' yu'un li Abigaile muc xalbe ya'ay ta ora smalal li 

c'usi la spase; ja' to laj yalbe ta yoc'omal. 

37Ta yoc'omal c'alal cuxem xa'ox yo'nton li Nabale, li Abigaile laj yalbe ta jamal 

smalal li c'usi ic'ot ta pasele. C'alal laj ya'ay li Nabale, toj chamel no'ox ic'ot li 

sbec'tale, jech aluben icom o. 

38C'alal i'ech' lajuneb c'ac'ale, li Muc'ul Diose lic yac'be yan velta svocol li Nabale, 

jech te icham o. 

39C'alal laj ya'ay David ti icham xa li Nabale, jech laj yal: —Bats'i coliyal Muc'ul 

Dios ti ja' la spacbun sutel stuc c'usi chopol la spasbun li Nabale. Muc xac' jpas c'usi 

chopol li vu'une. Ja' laj yac' c'otuc ta stojol stuc Nabal li c'usi chopol la spasbune —xi. 

Li Davide la stacbe batel mantal li Abigaile; laj yalbe me xu' chic' sbaic xchi'uc. 

40C'alal ic'otic ta Carmel li smozotac Davide, jech c'ot yalbeic li Abigaile: —Li 

Davide la stacuncutic tal, yu'un tal calbotcutic ti tsc'an chayic'ote —xutic. 

41Li Abigaile la spatan sba ta banamil, jech laj yal: —Li vu'une bats'i tojol antsun 

no'ox; mu'yuc c'usi jtu o. Ja' no'ox xu' cu'un me chac'bun jpocbe yacan li smozotaque 

—xi. 

42Itots li Abigaile; lic xchapan sba ta ora. Laj yic' batel vo'ob squiara, icaji batel ta 

sburo; la xchi'in batel li j'almantaletic yu'un Davide. Jech te laj yic' sbaic o xchi'uc li 

Davide. 

43Li Davide laj yic' noxtoc li Ahinoam te ta Jezreele; ja' yajniltac xchibal ic'ot o. 

44Li Mical stseb Saule ja' to'ox yic'oj li Davide, pero li Saule laj yac' ta yan vinic 

noxtoc li stsebe. Li vinique ja' Palti sbi, xnich'on Lais, te nacal ta Galim. 

1 Samuel 26 

Li Davide muc smil noxtoc li Saule 

1Li jnaclumetic ta Zife ibatic ta Gabaa, bat sq'uelic li Saule, jech laj yalbeic: “Li 

Davide te snac'oj sba ta Haquila ta yeloval xocol banamil”, xutic. 

2Ja' yu'un li Saule ibat ta xocol banamil ta Sif. La xchi'in batel oxmil (3,000) israeletic 

ti lec xchanojic pleitoe, bat st'unic li Davide. 

3Te c'ot spas scarpanaic ta sjol unin vits ta Haquila ta nopol ti'be ta yeloval xocol 

banamil. Pero li Davide laj ya'ay ti te xa nopol oy batel li Saúl yo' bu oye. 

4Ja' yu'un la stac batel jayibuc viniquetic yu'un ac'o bat sq'uelic lec bu xa stuq'uil oy li 

Saule. 

5Li Davide ibat yo' bu oy scarpanaic li Saule; la sq'uel lec bu stuq'uil chvay li Saúl 

xchi'uc Abner, xnich'on Nere, ja' li banquilal jpasmantal yu'un scotol soldadoetique. 

Li Saule te chvay ta yut scarpana; te setubil yu'un li svinictaque. 

6Li Davide jech la sjac'be li Ahimelec heteo vinique xchi'uc li Abisaie, ja' li yol 

Sarvia, xchi'il ta voq'uel Joabe: —¿Boch'o xu' yu'un chyal batel jchi'in c'alal ta 

scarpana li Saule? —xut. —Vu'un chbat jchi'inot —xi li Abisaie. 

7Te no'ox ta yac'ubalil iyalic batel yo' bu oy li Saule. Li Saule jun yo'nton te vayem ta 

yut scarpana; te pajal ta banamil ta sjolinab li slanzae. Li Abner xchi'uc 

yajsoldadotaque te setel chvayic ta spat xocon. 

8Li Abisaie jech laj yalbe li Davide: —Li' ta orae laj yac'bot ta ac'ob avajcontra li 

Diose. Ac'bun jmil ta ora. Ta jpajbe ochel c'alal to ta banamil li slanza stuque; ta jmoj 

no'ox chcac'bee, lec xu' o —xut. 

9Pero li Davide jech laj yal: —Mu xamil, yu'un li boch'o tsmil jun ajvalil ti t'ujbil 

yu'un Muc'ul Diose persa tstoj smul. 

10Ja' stuc Muc'ul Dios ac'o spojbe loq'uel li xch'ulele. Me tsta to lec yorail chcham, o 

me chcham no'ox ta pleito, ja' Dios ac'o sventain stuc. 

11Ja' no'ox Muc'ul Dios ac'o scoltaun ti mu me xcac' jc'ob ta stojol li ajvalil st'ujoje. Ja' 

no'ox tsacbo tal li slanza te pajal ta sjolinabe xchi'uc li yavil ya'ale; batic xa —xut. 

12Ja' jech laj yich'beic o li slanzae xchi'uc li yavil ya'al te oy ta sjolinabe, jech ibatic o. 

Mu'yuc boch'o laj yil; mu'yuc boch'o laj ya'ay, yu'un scotolic lec vayemic. Yu'un 

i'otesbatic pim svayelic yu'un li Muc'ul Diose. 

13Li Davide ijelov batel ta jot vits; lec xa'ox nomnom jutuc xil sbaic. Te imuy ta mero 

jolvits. 

14Li Davide tsots lic yapta li Abner xchi'uc yajsoldadotaque: —Abner, ¿c'u yu'un ti 

mu xatac'bune? —xut. Itac'ov li Abnere: —¿Boch'oot ti chavapta li ajvalile? —xi. 

15Itac'ov li Davide: —¿Me muc vo'ocot ti atuc xa no'ox jech vinicot ta stojol li 

jchi'iltactic ta israelale? ¿C'u yu'un ti muc xu' avu'un xchabiel li ajvalile, ja' li 

avajvale? Yu'un oy jun jchi'iltic i'ay ochuc te, yu'un tsmil li ajvalile. 

16Mu lecuc li c'usi laj apase. Vu'un chacalbot ta stojol Dios ti ja' lec chavich'ic milele 

yu'un muc xchabij avu'unic li ajvalil t'ujbil yu'un Muc'ul Diose. ¡T'unbo quic slanza li 

ajvalile xchi'uc li yavil ya'al te yac'oj ta sjolinabe; jq'ueltiquic me xata! —xut. 

17C'alal laj ya'ibe ta snuc' David li Saule, jech laj yal: —Vo'ot chca'ay ti chac'opanune, 

cunin querem David —xi. Itac'ov li Davide: —Vu'un, ajvalil. 

18¿C'u yu'un ti chacontrainun, vu'un li avajtunelune? ¿C'usi chopol la jpas? ¿C'usi 

jmul ta atojol? 

19Avocoluc a'ibun jc'op vu'un ti chitun avu'une: Me ja' Muc'ul Dios jech tsc'an ti 

chacontrainune, ac'o stsacboxuc li smoton chavac'beique. Pero me ja' no'ox jech tsc'an 

yo'nton cristianoe, ac'o ac'batuc stoj yu'un Muc'ul Dios. Yu'un laj xa anutsicun loq'uel, 

yu'un jech mu me xquich' li osil yac'oj Muc'ul Diose. Laj anet'icun loq'uel, yu'un 

chac'anic ti ac'o bat quich' ta muc' li c'usi mu ja'uc Diose. 

20Vu'une mu jc'an ti nom to bu chmal jch'ich'al ta stojol li Muc'ul Diose. Pero li 

vo'ote, ajvalil, loq'uemot tal ta jt'unel jech chac c'u cha'al chich' sa'el jcot ch'ac. 

Anutsojun ta vitsetic jech chac c'u cha'al jcot x'ub —xut. 

21Itac'ov li Saule: —David, vo'ot ti xco'laj xchi'uc jnich'onote, laj xa jta jmul ta atojol. 

Mu'yuc lec c'usi ta jpas; ep xa jmul la jta. Xu' chasut batel; mu'yuc xa chajcontrainot, 

yu'un li' tanae, laj avac'bun quil ti mu'yuc ta avo'nton ac'o chamcune —xi. 

22Itac'ov li Davide: —Li' quich'oj li alanzae, ajvalil. Ac'o taluc junuc amozo; ac'o tal 

yich'. 

23Dios ac'o yac'butic jtojoltic ta jujuntal ti c'u x'elan ta jpastic, xchi'uc ti c'u x'elan 

jtaleltique. Ac'o me laj yac'ot ta jc'ob li Muc'ul Diose, pero muc jc'an xajmilot, vo'ot li 

ajvalilot ti t'ujbilot yu'un Muc'ul Diose. 

24Jech chac c'u cha'al la jc'uxubinot, ti muc xajmilote, ja' jech chixc'uxubinun ec li 

Muc'ul Diose; chiscoltaun ta sventa scotol jvocol —xut. 

25Li Saule jech laj yal noxtoc: —David, ac'o yac'bot bendición li Diose. Xana' spasel 

li c'usi toj tsotsic ta pasele; lec chbat avu'un scotol —xi. C'alal ilaj yo'ntonique, li 

Davide la stam batel sbe; jech ec li Saule isut batel ta sna. 

1 Samuel 27 

Li Davide bat snac' sba ta yosilal filistaetic 

1Pero li Davide jech la snop: “Oy yic'al ta ono'ox xismilun c'usi ora li Saule. Ja' lec 

chbat jnac' jba ta yosilal filistaetic, yu'un jech mu xa xistaun, xchi'uc jech mu xa 

xist'unun ta scotol yosilal li israeletique. Jech chicol o loq'uel ta sc'ob”, xi. 

2Ja' yu'un ibatic xchi'uc li vaquib ciento (600) xchi'iltaque, bat yac' sbaic ta ventainel 

yu'un li Aquis, xnich'on Maoc, xchi'uc li ajvalil te ta lum Gate. 

3Li David xchi'uc xchi'iltac xchi'uc yuts' yalaltaque te inaquiic ta lum Gat; te la 

xchi'inic li Aquise. Te yic'oj batel xchibal li yajnile, ja' li Ahinoam liquem ta Jezreele 

xchi'uc li Abigail, yajnil to'ox Nabal te nacalic ta Carmele. 

4C'alal laj ya'ay Saúl ti te xa bat snac' sba ta lum Gat li Davide, mu'yuc xa xbat st'un. 

5Li Davide jech laj yalbe li Aquise: —Me ta melel lec chavilune, ja' lec ac'bun jutuc 

bu xu' chinaqui li' ta avosilal. Yu'un mu smeloluc chca'ay ti li' jchi'inojot ta naclej ta 

lum bu chapas mantal vo'ot li ajvalilote —xut. 

6Li Aquise ta ora no'ox laj yac' naclicuc te ta lum Siclag. Ja' yu'un li lum Siclague ja' 

ventainbil icom yu'un Judá c'alal to tana. 

7Li Davide te inaqui jun jabil xchi'uc chanib u ta yosilal li filistaetique. 

8Li David xchi'uc svinictaque ibatic ta lum Gesur, ta lum Gezer, xchi'uc ta lum 

Amalec, bat spojbeic c'usitic oy yu'unic. Yu'un li cristianoetic le'e vo'one xa snaclejic 

te. Li banamil bu nacalique te xlic ta stuq'uil Shur c'alal to ta yosilal Egipto. 

9La spojic scotol li banamil le'e; me junuc vinic ants mu'yuc cuxul icom yu'unic. Jech 

noxtoc laj yiq'uic batel scotol li chijetique, li vacaxetique, li buroetique, li 

camelloetique, xchi'uc c'alal ta c'u'il pac'al. Ts'acal isutic batel yo' bu oy li Aquise. 

10Li Aquise jech la sjac': “¿C'usi lumal ay atsalic naxe?”, xut. Itac'ov li Davide: “Ja' 

ay jtsalcutic li lum te xcom ta stuq'uil sur yu'un Judae xchi'uc li lum te xcom ta 

stuq'uil sur yu'un Jerameele, ja' ti te xcom noxtoc ta stuq'uil sur yu'un li yosilal 

quenetique”, xut. 

11Me junuc vinic, o me ants, mu'yuc cuxul la scomtsan li Davide. Yu'un ja' mu sc'an 

me oy boch'o chbat yal ta lum Gat c'usi ay spas li Davide. Ja' jech la spas o ti jayib 

jabil te inaqui ta yosilal filistaetique. 

12Li Aquise la spat yo'nton yu'un li Davide. Jech la snop: “Li Davide oy yic'al chopol 

xa ch-ilat o yu'un li xchi'iltac ta israelale. Ja' lec li' xa chcom o ta abtel cu'un”, xi. 

1 Samuel 28 

1Ja'o yorail lic stsob sbaic scotol li filistaetique yu'un chbat scontrainic li israeletique, 

li Aquise jech laj yalbe li Davide: —Ana'oj xa ti persa chbat achi'inuncutic achi'uc 

avinictac ti bu chbat jpascutic pleitoe —xut. 

2Itac'ov li Davide: —Lec oy. Tana chavil c'u x'elan xu' yu'un li avaj'abtele —xut. Li 

Aquise jech to laj yalbe li Davide: —Ta sventa ti lec xu' avu'une, vo'ot ta jtic'ot o ta 

jchabivanej cu'un jtuc ti jayib c'ac'al cuxulote —xut. 

Li Saule bat sc'opan j'ic'ch'ulelal 

3C'alal ja'o jech ic'ot ta pasele, li Samuele chamen xa'ox. Scotol li israeletique ep laj 

yoc'taic. Te la smuquic ta Ramá, ja' li slumal bu ivoq'ue. Li Saule snutsoj xa ono'ox 

loq'uel ta yosilal li jt'unuletique xchi'uc li j'ic'ch'ulelaletique. 

4Li filistaetique la stsob sba scotolic; te bat spas scarpanaic ta Sunem. Li Saule la 

stsob scotol ec li israeletique; te bat spas scarpanaic ta Gilboa. 

5C'alal laj yilbe scarpanaic filistaetic li Saule, toj xi'el ic'ot; solel mu'yuc xa stsatsal 

yo'nton icom o. 

6Jech te lic sjac'be Muc'ul Dios c'usi tspas, pero muc xtac'bat. Me ja'uc ta xvayech, me 

ta Urim, me ta sventa j'alc'opetic muc xtac'bat. 

7Ja' yu'un jech laj yalbe li j'abteletic yu'une: —Bat t'unic junuc ants ti sna' yic'bel 

xch'ulel li boch'otic chamenique yu'un ja' chbat jac'be c'usi ta jpas —xut. Itac'ov li 

j'abteletic yu'une: —Oy jun ants te nacal ta Endor sna' ic'ch'ulelal —xiic. 

8Li Saule la sc'atajes sba batel; la slap batel yan sc'u' spoc'. La xchi'in batel chib 

viniquetic; ibatic ta ac'ubaltic, bat sc'opan li antse. Jech c'ot yalbe: —Ta jc'anbot vocol 

ti ac'o at'unbun ca'tic c'usi chtal ta jtojol, xchi'uc ac'o avic'bun tal xch'ulel li boch'o ta 

jc'an ta jc'opane —xut. 

9Itac'ov li antse: —Li vo'ote xana' lec c'usi la spasbuncutic li Saule. La snuts loq'uel 

scotol li jt'unuletic xchi'uc li j'ic'ch'ulelaletique. ¿C'u yu'un ti tal avac'bun jvocol yu'un 

jech xu' chimilat oe? —xut. 

10Pero li Saule la st'abbe sbi Muc'ul Dios, jech laj yal: —Chacalbot ta jamal ta stojol 

Muc'ul Dios ti mu'yuc c'usi chopol chc'ot ta pasel ta atojol ta sventa le'e —xut. 

11Itac'ov li antse: —¿Boch'o ti chac'an chquic' tale? —xi. —Ja' ta jc'an chavic'bun tal 

li Samuele —xi li Saule. 

12Li antse laj yil li Samuele, jech tsots i'avan; la sc'opan li Saule, jech laj yalbe: —

¿C'u yu'un ti laj alo'laune? yu'un vo'ot li Saulote —xut. 

13Pero li ajvalile jech laj yal: —Mu xaxi'. ¿C'usi laj avil? —xut. —Ta xquil chloc' tal 

ta banamil xco'laj xchi'uc jun dios yilel —xi. 

14¿C'u x'elanic yilel? —xi li Saule. —Ja' jun mol vinic xmochinoj xaquita —xi li 

antse. Li Saule la sna' ta ora ti ja' li Samuele, jech ta ora la spatan sba ta banamil, laj 

yich' ta muc'. 

15Li Samuele jech laj yalbe li Saule: —¿C'u yu'un ti ilbaj chavilun, ti lavic'un tal li'i? 

—xut. Itac'ov li Saule: —Yu'un toj ep chcat co'nton, yu'un te xa tsobol 

chiscontrainicun li filistaetique. Pero li Diose scomtsanojun xa; mu xa xistac'bun 

jc'op. Me ja'uc ta sventa j'alc'opetic, me ta jvayech mu xa xistac'bun. Ja' yu'un laj 

quic'ot, yu'un ta jc'an chavalbun c'usi xu' ta jpas —xut. 

16Itac'ov li Samuele: —¿C'u yu'un vu'un chajac'bun me comtsanbilot xa yu'un li 

Muc'ul Diose ti me avajcontra xa c'oteme? 

17Li Muc'ul Diose laj xa spasbot li c'usi laj ono'ox yalbot ti vu'un laj calbot ava'ye. Laj 

xa spojbot li avabtele; ja' xa laj yac'be li achi'il Davide. 

18Yu'un muc xach'unbe smantal li Muc'ul Diose, xchi'uc muc xamil scotol li 

amalequetic ti laj yalbot persa ac'o amile, ja' yu'un ti jech la spas ta atojole. 

19Jech noxtoc li Muc'ul Diose chayac'oxuc ta sc'ob filistaetic achi'uc scotol li 

israeletique. Oc'om li' xa jchi'uc jbatic ta muquinaltic achi'uc li anich'nabtaque. Jech 

noxtoc, li Muc'ul Diose chac' ta sc'ob filistaetic li israeletique —xut. 

20Li Saule ta ora iyal ta lum; solel jeche' sloset ic'ot o. Ep ixi' yu'un sc'op li Samuele. 

Solel aluben icom, yu'un sbejel c'ac'al sbejel ac'ubal mu'yuc ve'em o. 

21Li antse laj yil ti solel ch'ayem yo'nton o li Saule, jech laj yalbe: —Li vu'une la 

jtuc'ulanbot li ac'ope. La jcuts'inta jba; la jch'un li c'usi laj avalbune. 

22Ja' yu'un ta jc'an ac'o ach'unbun ec li c'usi chacalbote. Ta xcac'bot jutuc ve'lil yu'un 

ac'o ave', jech ta x'ayin atsatsal jech xu' chabat —xut. 

23Li Saule mu sc'an xve'. Pero li antse xchi'uc li j'abteletic yu'un Saule la sujic, jech te 

la xch'un ta vocol. Te itots, bat chotluc ta vaybal. 

24Li antse oy jcot ch'ium vacax yu'un te ta sna, lec juben; ja' la smil. La svots' ta ora 

arina; la spas jayibuc pan mu'yuc svolesubil. 

25C'alal imeltsaj yu'une, laj yich'be batel li Saule xchi'uc li xchi'iltaque. C'alal laj 

yo'ntonic ta ve'ele, ic'opojic comel; te no'ox ta yac'ubalil ibatic. 

1 Samuel 29 

Li filistaetique lic lo'ilajuc yo'ntonic yu'un li Davide 

1Li filistaetique la stsob sbaic scotolic te ta Afec. Jech ec li israeletique la stsob sbaic 

te ta nio' ta Jezreel. 

2C'alal la sq'uel sviniquic ta jujutsob li banquilaletic yu'un filistaetique, li Davide te 

chbatic xchi'uc svinictac ta ts'acalpat; ja' xchi'uquic batel li Aquise. 

3Jech laj yalic li banquilaletic yu'un filistaetique: —¿C'usi tspasic ec li hebreo 

viniquetic li' oyique? —xiic. Itac'ov li Aquise: —Le'e ja' li Davide, ja' li yaj'abtel to'ox 

ajvalil yu'un israeletique, ja' li Saule. Oy xa sjayibal jabil li' la xchi'inicun, pero me 

jutuc mu'yuc jtaojbe o smul c'alal to tana —xi. 

4Pero li banquilaletic yu'un filistaetique i'ilinic ta stojol li Aquise, jech laj yalbeic: —

Ja' lec albo ti ac'o suticuc batel ta yosilic bu avac'ojbee. Mu me li'uc xixchi'inutic ta 

pleito yu'un naca me li' c'atajuc ta cajcontratic ta yorail pleito cu'untic. Oy yic'al chlic 

smilbutic cajsoldadotic sventa chich'be batel sjolic ta stojol li Saule yu'un jech lec 

chlic ilatuc. 

5Me mu ja'uc li David ti jech ono'ox laj yich' q'uejintaele: ‘Ja' yu jmil (1,000) la smil li 

Saule; ja' lajunmil (10,000) la smil li Davide’, ti xiique —xiic. 

6Li Aquise laj yic' li Davide, jech laj yalbe: —Ta stojol cuxul Muc'ul Dios chacalbot, 

ta melel vo'ot tuq'uil vinicot. Toj lec chquil c'u x'elan laj apas aba te ta carpanaetic 

cu'uncutic. Ti sjayibal xa c'ac'al lavul ta jtojole, me jutuc mu'yuc c'usi chopol jtaojbot. 

Pero li banquilaletic yu'un jchi'iltaque mu lecuc chayiloxuc. 

7Ja' lec sutanic batel; junuc avo'nton yu'un jech mu chopoluc chayilot li 

banquilaletique —xut. 

8Itac'ov li Davide: —¿C'usi chopol la jpas? ¿Me yu'un oy c'usi chopol laj atabun ti 

sjayibal c'ac'al la jchi'inot yo' ti mu xu' chbat jchi'inot ta scontrainel li avajcontrae? —

xut. 

9Itac'ov li Aquise: —Ta melel vo'ot lequil vinicot jech chac c'u cha'al jun yaj'almantal 

Dios. Pero li banquilaletic yu'un jchi'iltaque laj xa yalic ti mu sc'anic chachi'inuncutic 

ta pleitoe. 

10Ja' yu'un oc'om c'alal tsacub osile, xu' chasutic batel achi'uc li achi'iltac ti laj achi'in 

tale —xut. 

11Ja' yu'un ta yoc'omal sob ilic li David xchi'uc xchi'iltaque; isutic batel ta yosilal li 

filistaetique. Yan li filistaetique ibatic ta Jezreel. 

1 Samuel 30 

La stsal amalequetic li Davide 

1C'alal ic'otic ta Siclag ta yoxibal c'ac'al li Davide, ja' to laj yilic ti te xa ochemic ta 

Néguev li amalequetique, xchi'uc ayem xa soquesic li lum Siclague; laj yac'beic 

comel sc'ac'al. 

2La xchuquic batel scotol li antsetique; c'alal ta muc' ta biq'uit laj yiq'uic batel. Pero 

mu'yuc boch'o la smilic; tuc' no'ox laj yiq'uic batel. 

3C'alal ic'otic ta lum li David xchi'uc svinictaque, ja' to laj yilic ti c'aq'uem xa li lume, 

xchi'uc ti chucbilic xa batel li antsetique xchi'uc li squerem, stsebique. 

4Jech te lic oq'uicuc xchi'uc xchi'iltac li Davide, x'avetic no'ox ta oq'uel; te i'alub 

yo'ntonic ta scoj ti tsots i'oq'uique. 

5Te nabal ichucbat batel xchibal yajnil ec li Davide, ja' li Ahinoam liquem ta Jezreele 

xchi'uc li Abigail yajnil to'ox Nabal te ta Carmele. 

6Li Davide ep laj yat yo'nton, yu'un laj ya'ay ti tsc'an xa ch-ac'bat ton yu'un li 

svinictaque yu'un abul sba cha'yic ti ichucbatic batel xnich'nabique. Li Davide ja' xa 

no'ox la xch'un ti chcoltaat yu'un li Muc'ul Dios yu'une. 

7Jech laj yalbe li pale Abiatare, ja' li xnich'on Ahimeleque: —Avocoluc ich'bun tal li 

mocan c'u'ile —xut. Jech bat yac'be. 

8Li Davide ja' lic sjac'be o Muc'ul Dios c'usi xu' tspas: —¿Me xu' chbat jnuts li jtsob 

j'eleq'uetic le'e? ¿Me ta jta to xana'? —xut. Itac'ov li Muc'ul Diose: —Bat nutso. Ta to 

xata, xchi'uc te chacolta o tal li boch'otic chucbilic batele —xi. 

9Ja' yu'un li Davide ta ora ibatic xchi'uc li vaquib ciento (600) svinictaque; te ic'otic ta 

bevo' Besor. Ja' te icomic 

10chib ciento (200) viniquetic yu'un lubenic xa; mu xa xu' yu'unic xtuch'el li bevo'e. 

Yan li David xchi'uc chanib ciento (400) xchi'iltaque ibat ono'ox snutsic. 

11Te la snupic ta be jun egipto vinic. Te laj yiq'uic batel ta stojol li Davide. Te laj 

yac'beic sve'el; laj yac'beic vo' yuch'. 

12Laj yac'beic noxtoc juteb pan pasbil ta higo, xchi'uc chib pan pasbil ta taqui sat 

ts'usub. C'alal laj yo'nton ta ve'el li egipto vinique, itsatsub yo'nton, yu'un yoxibal xa 

c'ac'al mu'yuc c'usi la sve', mu'yuc c'usi laj yuch'. 

13Li Davide jech lic sjac'be: —¿Boch'o avajval? ¿Bu liquemot tal? —xut. Itac'ov: —

Vu'un egipto vinicun. Vu'un smozoun jun Amalec vinic. Yoxibal xa c'ac'al li' la 

scomtsanun li cajvale yu'un li'ipaj. 

14Yu'un li'aycutic tal ta Néguev, ja' li yosilal ceretetic, judaetic, xchi'uc calebetique; 

ay quelc'anbecutic tal c'usitic oy yu'unic. Xchi'uc la jchic'cutic comel li lum Siclague 

—xi. 

15Li Davide jech la sjac'be: —¿Me xu' chavic'uncutic batel yo' bu oyic li 

j'eleq'uetique? —xut. Itac'ov li egipto vinique: —Me chavalbun ta jamal ta stojol Dios 

ti mu xamilicune xchi'uc ti mu xavac'un comel ta sc'ob li cajvale, xu' chaquic'oxuc 

batel —xi. 

16Jech laj yic' batel yo' bu oyic li j'eleq'uetique. Jun yo'nton te spucoj sbaic ta 

jamalaltic; te tsve'ic, chuch'ic, tspasic o q'uin xchi'uquic li c'usitic laj yelc'anic batel ta 

yosilal filistaetique xchi'uc ta yosilal Judae. 

17Li Davide lic smil scotol. Sob to'ox la sjapuic; te oyic o c'alal to imal c'ac'al. Solel 

laj yulesic scotol; ja' xa no'ox ivu' to yu'un ijatovic batel li chanib ciento (400) 

queremetic cajajtic ta scamelloique. 

18Li Davide la spoj sutel scotol li c'usitic yelc'anojic batele xchi'uc li chib yajnil ic'bil 

batele. 

19Chapal la spoj sutel scotol c'alal ta biq'uit ta muc'. Jech noxtoc me jcotuc olol, me 

junuc muc'ta cristiano mu'yuc ch'ojol ic'ot; lec chapal ic'ot yu'un scotol. 

20Jech noxtoc la spojbe tal scotol li xchijique xchi'uc li xvacaxique. Li jmac-

vacaxetique jech laj yalic: “Ja' yu'un ic'ot scotol li Davide”, xiic. 

21Li Davide te ic'otic yo' bu comenic li chib ciento (200) viniquetic ta bevo' Besor ta 

scoj ti ep lubenique, jech muc xu' yu'unic xchi'inel batel li Davide. C'alal laj yilic li 

David xchi'uc xchi'iltaque, iloc' snupic ta be. C'alal ivul li Davide, lec ivul sc'opanan. 

22Pero oy jayibuc xchi'iltac li Davide toj chopol yo'ntonic, jech laj yalic: “Ta sventa ti 

muc x'ay xchi'inutique, jech mu'yuc ta xcac'betic ec li c'usi la jpojtic tale. Ja' no'ox 

ac'o yiq'uic batel li yajnil xnich'nabic jujunique; ac'o xa baticuc”, xiic. 

23Pero li Davide jech laj yal: —Jchi'iltac, mu xapasic jech ta sventa li c'usi laj 

yac'butic ta jc'obtic Muc'ul Diose. Yu'un ja' Muc'ul Dios la xchabiutic; ja' laj yac'butic 

ta jc'obtic li j'eleq'uetic ti ital scontrainutique. 

24Mu'yuc boch'o lec cha'ay jech. Co'ol chich' pasel scotol. Ti c'u yepal chich' li boch'o 

i'ayic ta paspleitoe ja' jech yepal chich' ec li boch'o icom xchabi c'usi oy cu'untique —

xi. 

25(Ja' yorail jech lic spasic o scotol li israeletique; ja' jun mantal icom o yu'unic ti jech 

tspasique.) 

26C'alal ic'ot ta Siclag li Davide, la stacbe batel smoton li banquilaletic ta Judae, ja' li 

boch'o lec sc'opan sba xchi'uque, jech laj yalbe batel: “Li' oy jutuc amotonic, ja' li 

c'usi la jpojbeic tal li yajcontratac Muc'ul Diose”, xut. 

27Jech noxtoc la stacbe batel smoton li boch'otic te oyic ta Bet-el, ta Ramot te ta 

Néguev, ta Jatir, 

28ta Aroer, ta Sifmot, ta Estemoa, 

29ta Racal, xchi'uc li boch'otic te nacajtic ta lumetic ta Jerameel, xchi'uc ta lumetic 

yu'un quenetic, 

30xchi'uc ta Horma, ta Corasán, ta Atac, 

31ta Hebrón, xchi'uc ta scotol ti butic ixanovic xchi'uc svinictac li Davide. 

1 Samuel 31 

Li Saule ichamic ta pleito xchi'uc xnich'nab 
(1 Cr 10.1-12) 

1Li filistaetique lic spasic pleito xchi'uc li israeletique, pero li israeletique ijatovic 

batel, xchi'uc ep imilatic te ta vits Gilboa. 

2Li filistaetique la snutsic batel li Saúl xchi'uc xnich'nabe. Te la smilic o li Jonatán, 

xchi'uc Abinadab, xchi'uc Malquisúa, ja' li xnich'nab Saule. 

3Bat yac'beic noxtoc li Saule. Ep ta moj laj yac'beic flecha, jech toj ep ixi' li Saule. 

4Jech laj yalbe li j'ich'-abtejebal yu'une: —Loq'ueso avespada; milun o, yu'un jech mu 

ja'uc xtal smilicun li yanlum cristianoetic le'e, yu'un jech mu me xiyuts'intaicun —xut. 

Pero li j'ich'-abtejebale muc sc'an spas, yu'un ep ta xi'. Ja' yu'un li Saule la smil sba ta 

yespada stuc. 

5C'alal laj yil j'ich'-abtejebal ti icham xa li ajvalil yu'une, la smil sba ta yespada stuc 

ec, jech co'ol te ichamic o. 

6Ja' jech ora icham li Saule, xchi'uc li oxib xnich'nabe, xchi'uc li j'ich'-abtejebal 

yu'une, xchi'uc li svinictaque. 

7Scotol li israeletic te nacajtic ta jot vitse xchi'uc ta stuq'uil sloq'ueb c'ac'al yu'un 

uc'um Jordane laj yilic ti ijatovic batel scotol li yan israeletique, xchi'uc ti ichamic xa 

xchi'uc oxib xnich'nab li Saule, jech ijatovic batel ec. La scomtsanic li lumetic bu 

nacalique. Te ic'otic li filistaetique; ja' te inaquiic o. 

8Ta yoc'omal c'alal tal yich'beic batel c'usi oy yu'un animaetic li filistaetique, ja' to laj 

yilic te telajtic ta vits Gilboa li Saúl xchi'uc oxib xnich'nabe. 

9La sc'ocbeic sjol, xchi'uc laj yich'beic batel yabtejeb. La staquic batel j'almantaletic ta 

scotol yosilalic, yu'un ac'o bat yalbe ya'yic scotol xchi'iltaquic li c'usi lec ic'ot ta 

pasele, xchi'uc bat yalic ta sna sloc'obal diosetic yu'unic. 

10Te la stiq'uic ta xch'ulna Astarot li yabtejeb Saule, xchi'uc te la sjoc'anbeic ta 

scoraltonal lum Bet-sán li sbec'tale. 

11C'alal laj ya'yic jnaclumetic ta Jabes te ta Galaad c'usi la spasbeic Saúl li 

filistaetique, 

12lic stsob sbaic scotol li viniquetic ti lec tsots yo'ntonique. Sbejel ac'ubal ixanovic 

batel, bat yich'beic tal sbec'tal li Saule xchi'uc li oxib xnich'nab te joc'ajtic ta coralton 

yu'un Bet-sane. Jech isutic tal ta Jabes; te ivul xchiq'uic. 

13Ti c'u yepal icom ta c'aq'uele, te la smuquic ta Jabes ta yolon jpets te'. Te lic yictaic 

ixim vucub c'ac'al. 

2 Samuel 

2 Samuel 1 

Li Davide laj ya'ay ti icham xa li Saule 

1C'alal chamen xa'ox li Saule, li Davide isut ta Siclag ti c'alal la stsal comel li 

amalequetique. Chib c'ac'al te icom ta Siclag. 

2Ta yoxibal c'ac'al te ic'ot jun vinic; te ilic batel yo' bu spasoj scarpanaic li Saule. 

Li'em xa batel sc'u', yac'oj lum ta sjol. C'ot spatan sba ta stojol li Davide; laj yich' ta 

muc'. 

3Li Davide jech la sjac'be: —¿Bu lalic tal? —xut. Itac'ov li vinique: —Yu'un lijatov 

loq'uel tal ta anil ta scarpanaic li israeletique —xi. 

4—¿C'usi ic'ot ta pasel? Avocoluc albun ca'ay —xi li Davide. Itac'ov li vinique: —

Yu'un li israeletique ijatovic sutel tal ta pleito; ep ichamic. Xchi'uc icham ec li Saule 

xchi'uc li xnich'one, ja' li Jonatane —xi. 

5—¿C'uxi laj ana' ti icham li Saúl xchi'uc Jonatane? —xut. 

6Itac'ov: —Yu'un ja'o te liloc' tal ta vits Gilboa; te xoq'uioj sba ta slanza vul jta li 

Saule, pero jutuc xa sc'an xtaat yu'un li caretaetic xchi'uc li ca'etic yu'un 

yajcontrataque. 

7Te la sq'uel sva'lupat li Saule. C'alal laj yilune, laj yic'un. Te bat ca'ay c'usi 

chiyalbun. 

8Jech la sjac'bun: —¿Boch'oot? —xiyutun. —Vu'un amalec vinicun —xcut. 

9Jech laj yalbun: —Avocoluc milun ta ora, yu'un toj ep jvocol; ta ono'ox xicham 

chca'ay —xiyutun. 

10Jech te linopaj batel la jmil, yu'un laj quil ti mu xa xcuch yu'un c'alal me iyal ta 

lume. Te la jloq'uesbe tal li scoronail sjole xchi'uc li xoj ste'el sc'obe, li' laj quich' tal 

ta atojol —xut. 

11Li David xchi'uc xchi'iltaque la sli' sc'u'ic; yu'un toj ep laj yat yo'ntonic. 

12Ep laj yoc'taic li Saúl, xchi'uc Jonatane, xchi'uc scotol li israeletique, ja' li steclumal 

Muc'ul Diose, yu'un tsalbil ic'ot scotolic. Laj yictaic ixim c'alal to ich'ay c'ac'al. 

13Li Davide jech la sjac'be li querem ti laj yich' tal a'yeje: —Li vo'ote, ¿bu liquemot 

tal? —xut. Itac'ov li quereme: —Vu'un yanlumun, amalec vinicun —xi. 

14—¿Me xavac' no'ox ac'ob ava'ay ec ta stojol li ajvalil ti t'ujbil yu'un Muc'ul Diose? 

—xi li Davide. 

15Li Davide laj yic' jayibuc svinictac, jech laj yalbe: —Milic ec li vinic li'i —xut. Jech 

la smilic o li amalec vinique. 

16Li Davide jech laj yalbe: —Ta amul atuc ti chachame, yu'un atuc iloc' ta ave ti vo'ot 

laj amil li ajvalil t'ujbil yu'un Muc'ul Diose —xut. 

Laj yoc'taic li Saúl xchi'uc Jonatane 

17Li Davide la sq'uejinta q'ueoj sventa oq'uel ti c'alal icham li Saúl xchi'uc Jonatane. 

18Laj yal mantal ti ac'o yich' chanubtasel scotol li Judá israeletique. Li q'ueoj li'i te 

ts'ibabil ta svun Jaser., Jech chal li q'ueoje: 

19“Vo'ot Israel, ich'ay xa alequilal te ta toyolaltic avu'un. C'uxi itsalatic li tsatsal 

viniquetique. 

20Mu me xavalic batel ta lum Gat xchi'uc ta xoraltic ta Ascalón, yu'un jech mu 

xcuxetuc xa yo'ntonic li filista antsetique, yu'un jech mu x'ac'otajic xa li antsetic ti 

mu'yuc yich'ojic ta muc' Diose. 

21“Vo'oxuc te ta vitsetic yu'un Gilboa, mu'yuc ta xyal vo' ta atojolic, me ja'uc sjob 

ac'ubal; yu'un ja' yosilal animaetic, yu'un ja' te pech'bil ta teq'uel icom smacubbail li 

tsatsal viniquetique. Ja' te ich'ay xojobal smacubbail li ajvalil Saule. 

22“Li yespada xchi'uc sflecha Saúl xchi'uc Jonatane bonol to'ox ta xch'ich'al, ta xepual 

simarón viniquetic isut batel. 

23“Li Saúl xchi'uc Jonatane lec c'anbilic, lec ilbilic. Muc svoc' sbaic o ti jayib c'ac'al 

cuxulique, jech muc svoc' sbaic o c'alal to ichamic. Lec anil xanovic jech chac c'u 

cha'al xic. X'ech' to slomoic jech chac c'u cha'al leonetic. 

24“Israel antsetic, oc'taic li Saule, ja' ti laj yac' tsoj ac'u'ic, xchi'uc pasbilic ta lequil 

linoe, xchi'uc ti puru c'anal taq'uin laj yac'be xluchalin li ac'u'ique. 

25C'uxi itsalatic ta pleito li tsatsal viniquetique. Li Jonatane icham te ta toyol vitsetic 

avu'un. 

26“Jonatán, toj ep chcat co'nton avu'un, yu'un toj lec jc'opan jbatic, toj lec chavilun. 

Ech'em to jech laj ac'anun, jech chac c'u cha'al chc'anvan antsetic. 

27C'uxi itsalatic li tsatsal viniquetique. Ich'ay o li yabtejebic sventa pleitoe”, xi li 

q'ueoj la sq'uejinta Davide. 

2 Samuel 2 

I'och ta ajvalilal ta Judá li Davide 

1C'alal jech ic'ot ta pasele, li Davide jech lic sjac'be li Muc'ul Diose: —¿Me xu' chibat 

ta junuc lum te ta yosilal Judae? —xut. —Xu' chabat —xi li Muc'ul Diose. Jech la 

sjac' noxtoc li Davide: —¿Bu lumal xu' chibat? —xut. —Batan te ta Hebrón —xi li 

Muc'ul Diose. 

2Jech te ibatic xchi'uc xchibal yajnil li Davide; ja' li Ahinoam liquem ta lum Jezreele 

xchi'uc li Abigail yajnil anima Nabal te ta Carmele. 

3Laj yic'an batel noxtoc li svinictac ti te ono'ox xchi'inoje; laj yic' batel xchi'uc yajnil 

xnich'nabic, te ic'ot naquiicuc ta Hebrón xchi'uc ta bic'tal lumetic yu'un. 

4Italic scotol li viniquetic ta Judae; te la smalbeic aceite ta sjol sventa ch-och ta 

ajvalilal ta Judá banamil li Davide. Te lic yalbeic David ti ja' la smuquic Saúl li jabes-

galaadetique. 

5Li Davide la stac batel j'almantaletic ta Jabes-Galaad, jech bat yalbeic: “Ac'o 

yac'boxuc bendición li Muc'ul Diose yu'un laj ac'uxubinic li Saule, ja' li ajvalil 

cu'untique, yu'un laj amucbeic li sbec'tale. 

6Jech ac'o xc'uxubinoxuc ec li Muc'ul Diose; ac'o lec yiloxuc. Jech ec li vu'une, lec 

chaquiloxuc ta sventa ti jech laj apasique. 

7Pero tsotsanic me; oyuc me lec stsatsal avo'ntonic. Ac'o me icham xa li Saúl, ja' li 

ajvalil cu'untique, pero li judaetique laj xa smalbicun aceite ta jol sventa vu'un chi'och 

ta ajvalilal yu'unic”, xut batel li Davide. 

La spasic pleito Israel xchi'uc Judá 

8Pero li Abner xnich'on Nere, ja' li mero banquilal jpasmantal yu'un yajsoldadotac 

Saule, laj yic' batel ta Mahanaim li Is-boset, xnich'on anima Saule. 

9Te c'ot stic' ta ajvalilal yu'un lum Galaad, Gesuri, Jezreel, Efraín, Benjamín, xchi'uc 

ta sventa scotol Israel. 

10C'alal i'och ta ajvalilal ta sventa Israel banamil li Is-boset xnich'on Saule, yich'oj 

xa'ox cha'vinic (40) jabil. Chib no'ox jabil i'abtej. Li Davide ja' xa no'ox la sventain ec 

li jchop liquemic ta Judae. 

11Li Davide o'lol xvaxquibal jabil i'abtej ta Hebrón banamil ta stojol li jchop liquemic 

ta Judae. 

12Li Abnere iloc' batel ta Mahanaim; ibat ta Gabaón xchi'uc li yajsoldadotac Is-bosete. 

13Jech ec li Joab yol Sarviae iloq'uic batel ta Hebrón xchi'uc li yajsoldadotac Davide. 

Te la sta sbaic xchi'uc Abner ta nopol stanqueal vo' ta Gabaón, te la sva'an sbaic ta 

jujujot xocon. 

14Li Abnere jech laj yalbe li Joabe: —Ac'o loc'uc tal scontrainuncutic li queremetic 

avu'unique —xut. —Lec oy —xi li Joabe. 

15Co'ol yepal la sloq'ues sviniquic ta jujujot. Lajchab (12) iloc' yu'unic li 

benjaminetique, ja' li svinictac Is-bosete; lajchab (12) iloc' svinic ec li Davide. 

16Ta jujuntal lic stsacbe sba sjolic; la xenbe sbaic ta xoconic li yespadaique. Jech 

scotolic te ichamic o. Ja' yu'un Helcat-hazurim la sbiin li banamile. 

17Toj tsots pleito la spasic li jun c'ac'al le'e. Li Abner xchi'uc scotol li soldadoetic ta 

Israele tsalbil ic'otic yu'un li yajsoldadotac Davide. 

18Te oyic yoxibal li yalab Sarviae, ja' li Joab, Abisai, xchi'uc Asaele. Li Asaele bats'i 

tsots x'anilaj jech chac c'u cha'al te'tical chij. 

19La snuts batel ta anil li Abnere, jech muc xa c'uxi xut la spoj sba. 

20C'alal la sq'uel batel spat li Abnere, jech laj yal: —¿Me vo'ot Asael? —xut. —Vu'un 

—xi li Asaele. 

21Li Abnere jech laj yal: —Avocoluc mu xa xanutsun. Ja' lec ja' tsaco junuc li 

jvinictaque; te xavich'be o li c'usitic yich'oje —xut. Ta sventa ti mu xlaj yo'nton o ta 

nutsvanej li Asaele, 

22jech laj yal yan velta li Abnere: —Mu xa xanutsun. ¿Me yu'un chac'an ti chajmilot 

oe? ¿C'u x'elan xu' chbat to cac' ta q'uelel jsat ta stojol li abanquil Joabe? —xut. 

23Pero li Asaele muc xch'un. Ja' yu'un li Abnere la spajbe ochel ta xch'ut li xchac 

slanzae; toj loq'uel c'alal ta spat. Te no'ox iyal ta lum li Asaele; icham o. Scotol li 

boch'otic te chjelovic yo' bu telele, te chva'iic tsq'uelic. 

24Pero li Joab xchi'uc Abisaie te to la snutsic o batel li Abnere. Xch'ay xa c'ac'al ic'otic 

ta unin vits Ama te ta stuq'uil Gía ta sbelal xocol banamil ta Gabaón. 

25Li benjaminetique te la stsob sbaic xchi'uquic li Abnere. Jun no'ox laj yac' sba scotol 

li soldadoetique; te bat smac yav snaic ta sjol li unin vitse. 

26Li Abnere laj yapta li Joabe: —¿Me mu'yuc chlaj avo'ntonic o ta milvanej? ¿Me mu 

xana' ti xu' ta jta tsots jvocoltic o ta sventae? ¿C'usi to ora chavalbe avinictac ti ac'o xa 

lajuc yo'ntonic ta snutsel li achi'ilique? —xut. 

27Itac'ov li Joabe: —Jamal chacalbot ta stojol Dios, ti manchuc jech laj avale, 

chajnutsotcutic o batel achi'uc achi'iltac c'alal to tsacub oc'om ti jechuque —xut. 

28Li Joabe lic sjupan xcachu, jech ipajic ta anil scotol li svinictaque. Muc xa snutsic 

batel li israeletique; muc xa spasic o pleito. 

29Li Abner xchi'uc svinictaque ixanovic batel sbejel ac'ubal ta stenlejaltic yu'un 

Arabá. Te ijelovic batel ta Jordán; la xtuch'ic jelovel scotol li Bitrone; te ic'otic ta 

Mahanaim. 

30Jech ec li Joabe isutic batel ta snutsel li Abnere; la stsob scotol li svinictaque, te laj 

yil ti ch'ojol balunlajunebe, xchi'uc ti mu'yuc te oy noxtoc li Asaele. 

31Pero li svinictac Davide ja' la smilic oxib ciento xchi'uc oxvinic (360) li 

benjaminetique xchi'uc li svinictac Abnere. 

32Ts'acal to laj yich'beic batel ta Belén sbec'tal li Asaele; te la smuquic ta smuquinal 

stot. Li Joab xchi'uc svinictaque sbejel ac'ubal ixanovic batel. C'alal isacube, te xa'ox 

oyic ta Hebrón. 

2 Samuel 3 

1Ep c'ac'al puru pleito la spasic li svinictac Saúl xchi'uc li svinictac Davide. Pero li 

Davide i'epaj li svinictaque; yan li svinictac Saule ibic'taj batel. 

Sc'oplal xnich'nabtac David 
(1 Cr 3.1-4) 

2Li xnich'nabtac David ti ivoc' c'alal te xa'ox oyic ta Hebrone ja' li'i: Li sbae ja' 

Amnón, ja' yol li Ahinoam liquem ta Jezreele; 

3li xchibale ja' Quileab, ja' yol li Abigail yajnil anima Nabal te ta Carmele; li yoxibale 

ja' Absalón, ja' yol li Maaca stseb Talmai ajvalil ta Gesure; 

4li xchanibale ja' Adonías, ja' yol li Haguite; li yo'bale ja' Sefatías, ja' yol li Abitale; 

5li svaquibale ja' Itream, ja' yol Egla, ja' li yan yajnil Davide. Ja' jech yepal xnich'nab 

ivoc' te ta Hebrón li Davide. 

Li Davide la spas ta co'ol yo'nton xchi'uc Abner 

6C'alal yorail oy ep pleito yu'unic li svinictac Saúl xchi'uc li svinictac Davide, li 

Abnere laj yac' persa la sventainbe li svinictac Saule. 

7Li Saule oy yan ants yic'oj, Rizpa sbi; ja' stseb Aja. Li Is-bosete jech laj yalbe li 

Abnere: —¿C'u yu'un laj ac'opanbe li yan ants yu'un anima jtote? —xut. 

8Li Abnere bats'i tsots i'ilin ta sventa c'usi laj yal li Is-bosete, jech laj yal: —Muc ja'uc 

jchi'il ts'i' ti li' no'ox jpac'alinoj jba chi'abtej ta stojol Judae. Li vu'une lec la 

jc'uxubinbe svinictac li atote, xchi'uc li yuts' yalaltaque, xchi'uc li boch'otic lec 

sc'opan sba xchi'uque. Muc xcaq'uic ta sc'ob li Davide. Pero li vo'ote chac'an 

chasa'bun jmul ta sventa jun ants. 

9Tsots ac'o yac'bun jtoj Muc'ul Dios ti me muc jpas ta stojol David li c'usi albil yu'un 

Muc'ul Diose. 

10Ac'o pojbatuc o yabtelic xchi'uc yalab xnich'nab li Saule; ja' ac'o c'otuc ta stojol li 

Davide. Ja' ac'o sventain li Israel xchi'uc Judá ti xlic ta Dan c'alal to ta Beersebae —

xi. 

11Li Is-bosete muc xu' yu'un la stac'be sutel li Abnere yu'un ta xi' yu'un. 

12Li Abnere la stac batel j'almantaletic ta stojol li Davide, jech laj yalbe batel: 

“¿Boch'o tsc'an tsventain scotol li israeletique? Ja' lec jpas ta co'ol co'ntontic. Vu'un 

chajcoltaot, yu'un jech vo'ot xu' chlic aventain scotol li Israele”, xut. 

13Itac'ov li Davide: “Lec oy, xu' ta jpas ta co'ol co'ntontic ti me chc'ot ta avo'nton ec li 

c'usi chcale: Ta jc'an ti ja' to xu' chatal li' ta jtojol me chavic'bun tal li Mical, ja' li 

stseb Saule yac'ojbune”, xut. 

14Li Davide la stac batel j'almantal ta stojol li Is-bosete, ja' li xnich'on Saule, jech laj 

yal batel: “Ac'bun li Micale, ja' li cajnil ti linupin jchi'uc c'alal laj cac' vo'vinic (100) 

snuculil sni' sc'unilic filistaetique”, xut. 

15Ja' yu'un li Is-bosete laj yal mantal ti ac'o spojbeic tal li Paltiel xnich'on Laise, yu'un 

ja' xa'ox yic'oj. 

16Li Paltiele te nabal ibat ta spat li yajnile; te ch-oc' batel. Te nabal ibat c'alal to ta 

Bahurim. Li Abnere laj yal mantal ti ac'o xa sutuc batel li Paltiele, jech isut batel. 

17Ts'acal lic xchi'in ta lo'il banquilaletic yu'un israeletic li Abnere, jech laj yalbe: “Ep 

xa c'ac'al oy ta avo'ntonic ja' chac'anic ch-och ta ajvalilal avu'unic li Davide. 

18Lec oy, ja' xa yorail xu' ch-och. Yu'un li Muc'ul Diose jech yaloj ta sventa li Davide: 

‘Ja' ta sventa cajtunel David ta jcolta loq'uel ta sc'ob filistaetic, xchi'uc ta sc'ob scotol 

yajcontraic li jteclum cu'une, ja' li israeletique’, xi ono'ox”, xut. 

19Li Abnere la xchi'in ta lo'il noxtoc li benjaminetique. Ts'acal ibat ta Hebrón, bat 

yalbe David c'usi la sc'anic li israeletique, xchi'uc li jchop liquemic ta Benjamine. 

20Xchi'inoj batel jtob (20) viniquetic; te ic'otic yo' bu oy li Davide. Li Davide laj yac' 

lec ve'el; la smac'lin li Abner xchi'uc xchi'iltaque. 

21Li Abnere jech laj yalbe li Davide: —Ta jc'an chisut batel, yu'un ta xbat jtsob scotol 

israeletic sventa ac'o co'olajuc yo'ntonic ta aventa, yu'un jech xu' chlic aventain ti c'u 

cha'al lec chava'ay atuque —xut. Ja' yu'un li Davide la stac batel, jech jun yo'nton isut 

li Abnere. 

Li Joabe la smil li Abnere 

22Li Joab xchi'uc svinictac Davide isutic batel; te yich'ojic batel scotol li c'usitic la 

spojbeic yajcontraique. C'alal ic'otique, mu'yuc xa'ox te oy ta Hebrón xchi'uc David li 

Abnere. Laj xa'ox sc'opan sbaic comel. Jun yo'nton isut batel li Abnere. 

23C'alal ic'ot li Joab xchi'uc soldadoetic xchi'inoje, te i'albat ti i'ay sc'opan ajvalil li 

Abner xnich'on Nere, xchi'uc ti jun yo'nton isut batel c'alal la sc'opan sbaic batele. 

24C'alal laj ya'ay li Joabe, jech bat yalbe li ajvalile: —¿C'u yu'un ti jech laj apase? Li' 

ay sq'uelot li Abnere, pero laj acolta batel noxtoc. 

25¿Me yu'un mu xana' ti ja' no'ox tal slo'laot, ti ja' no'ox tal sq'uel yil c'u x'elan 

cha'abtej, yu'un jech chlic sna' scotol c'usitic chapas vo'ot li ajvalilote? —xut. 

26C'alal iloc' batel ta stojol David li Joabe, la stac batel boch'otic bat st'unic li Abnere. 

Te la staic ta joc' ta Sira; te laj yiq'uic sutel tal. Pero li Davide mu'yuc ya'yoj yu'unic. 

27C'alal ic'ot ta Hebrón li Abnere, li Joabe laj yic' batel ta jot xocon ti'na, yu'un te bat 

sc'opan stuc. Jech te la smil o; ja' la spacbe sutel sc'oplal li yits'in Asael ti laj ono'ox 

smil eq'ue. 

28C'alal laj ya'ay ta ts'acal David ti icham li Abner xnich'on Nere, jech laj yal: “Vu'une 

mu'yuc jmul ta stojol Muc'ul Dios jchi'uc li jvinictaque. 

29Ac'o comuc ta sba xchi'uc yalab xnich'nab li Joabe. Ac'o tsacaticuc scotolic ta 

loc'ch'ich'ajel, ta c'a'el chamel, ta coxo, ta milel, ta vi'nal”, xi. 

30Li Joab xchi'uc li yits'in Abisaie la smilic li Abnere yu'un ja' imilbatic li yits'inic 

Asael ti c'alal la spasic pleito ta Gabaone. 

31Li Davide jech lic yalbe li Joabe xchi'uc scotol li israeletic te xchi'inoje: “Li'o 

ac'u'ic, lapic c'u'il sventa me'nal ti ch'ixlajan ta lapele; ato avo'ntonic ta sventa ti icham 

li Abnere”, xut. Li ajvalil Davide ja' te nabal batel ta scajonal li Abnere, 

32te bat smuquic ta Hebrón. Li ajvalil Davide tsots lic oc'uc ta smuquinal li Abnere, 

jech te lic oc'uc scotolic ec li israeletique. 

33Li Davide te lic sq'uejinta q'ueoj sventa oq'uel ta sventa li Abnere: “Abner, ¿me 

lacham jech chac c'u cha'al chcham li boch'o toj chopole? 

34Mu'yuc bu chucul ac'ob; mu'yuc chucul avacan ta cadena. Ja' no'ox jech lamilat ec 

jech chac c'u cha'al li boch'o chmilat yu'un chopol viniquetique”, xi iq'uejin li Davide. 

Scotol li israeletique te choc'taic ec li Abnere. 

35Ts'acal te tal yalbeic David ti ac'o ve'uque yu'un yo'to oy c'ac'al. Pero li Davide jech 

laj yal ta jamal: —Tsots ac'o yac'bun jtoj Dios me chive'e, me oy c'usi yan ta jtun ti 

c'alal mu'yuc to chch'ay c'ac'ale —xi. 

36Scotolic lec laj ya'yic c'usi laj yal li ajvalile. Yu'un lec ono'ox chilic scotol c'usi 

tspas li ajvalile. 

37Li jun c'ac'al le'e, ja'o te la sna'ic o scotol israeletic ti muc ta smantaluc ajvalil icham 

li Abnere. 

38Li ajvalile jech laj yalbe ec li j'abteletic yu'une: —Li vo'oxuque xana'ic ti icham xa 

li jun banquilal ti ich'bil ta muc' te ta stojol li Israele. 

39Li vu'une mu'yuc c'usi xu' cu'un chca'ay, ac'o me t'ujbilun yu'un Dios ti ochemun ta 

ajvalilale. Yu'un toj tsots chca'ay c'usi la spasic li yalab Sarviae. Ac'o ac'batuc stoj 

yu'un Muc'ul Dios li boch'o chopol c'usi la spase —xut. 

2 Samuel 4 

Imilat li Is-bosete 

1C'alal laj ya'ay Is-boset xnich'on Saúl ti icham te ta Hebrón li Abnere, solel ilaj 

stsatsal yo'nton o. Jech scotol li boch'otic te oyic ta Israele i'och xi'el ta yo'ntonic. 

2Li Is-bosete oy chib viniquetic te ch-abtejic yu'un; ja' banquilaletic yu'un jtsob 

j'eleq'uetic. Li june ja' Baana sbi. Li yane Recab sbi. Ja' xnich'nab Rimón te ta Beerot; 

ja' smomnich'nab Benjamín c'otemic, yu'un li lum Beerote ja' to comen ta sventaic li 

jchop liquemic ta Benjamine. 

3Yu'un li beerotetique ijatovic batel ta Gitaim; te nacalic o c'alal to tana. Ja' jech 

c'otemic jech chac c'u cha'al yanlum. 

4Li Jonatán xnich'on Saule oy jun xnich'on, Mefi-boset sbi; mu'yuc lec xchibal yacan. 

Yu'un c'alal yich'oj vo'ob jabil li Mefi-bosete, ja'o ic'ot a'yej ta Jezreel ti icham xa li 

Saúl xchi'uc Jonatane. Ja' yu'un li boch'o oy ta sventa tsts'itese laj yic' batel ta anil, 

yu'un chjatovic batel. Ta sventa ti toj anil ibatique, ijach'. Jech coxo icom o. 

5Li Recab xchi'uc Baanae, ja' li xnich'nab Rimón ta Beerote, ibatic ta sna li Is-bosete; 

ja'o xc'uxul c'ac'al ti c'alal ic'otique. Li Is-bosete ja'o te chvay ta o'lol c'ac'al ta sna. 

6Li ants ti chchabi ti'nae te chic'a trigo, pero ts'acal ivay ec. Jech muc xil i'ochic batel 

ta yut na li Recab xchi'uc yits'in Baanae. 

7C'alal i'ochique, li Is-bosete te vayem ta svayab ta scuarto, te la smilic; la sc'ocbeic 

batel sjol. Laj yich'ic batel; sbejel ac'ubal ixanovic batel ta sbelal Arabá. 

8Li sjol Is-bosete te laj yich'beic tal li ajvalil David ta Hebrone, jech vul yalbeic: —

Ajvalil, li' oy li sjol Is-bosete, ja' li xnich'on Saúl ti scontraot ono'oxe, ti tsc'an ox 

chasmilote. Pero li Muc'ul Diose laj xa yac'bot atsal li Saule xchi'uc li 

smomnich'nabtaque —xutic. 

9Itac'ov li Davide: —Chacalboxuc ta stojol Muc'ul Dios, ja' Dios ti la scoltaun ta 

sventa jvocole, 

10c'alal oy jun boch'o ay yalbun ti icham xa li Saule, la snop ti ja' jun lequil a'yej tal 

yalbune. Pero li c'usi laj yalbune, ja' no'ox itun ta sventa la jtsac, la jmil o te ta Siclag. 

11Chacalboxuc ta jamal ti ja' no'ox jech ta jpasboxuc ec vo'oxuc ti chopol vinicoxuque 

ti laj amilic li boch'o mu'yuc smule, ti jun yo'nton chvay ta svayab ay ataic ta snae. Ja' 

yu'un li' ta orae chcac' atoj ta ach'ich'alic ti laj amilique. Chaculesoxuc o li' ta banamil 

—xut. 

12Li Davide la spas ta mantal yaj'abteltac ti ac'o smilique, jech la smilic. La sc'ocbeic 

yoc sc'ob; la sjoc'anic ta te' te ta nopol stanqueal vo' ta Hebrón. Ts'acal laj yich'beic 

batel sjol li Is-bosete; bat smuquic ta smuquinal Abner te ta Hebrón. 

2 Samuel 5 

I'och ta ajvalilal ta Israel xchi'uc Judá li Davide 
(1 Cr 11.1-3) 

1Ts'acal to ibatic ta Hebrón scotol li jaychop israeletique, bat sc'opanic li Davide, jech 

c'ot yalbeic: “Li vu'uncutique jchi'il jbatic, jun jch'ich'altic, jun jbec'taltic. 

2Ta melel ja' to'ox ajvalil cu'uncutic li Saule, pero vo'ot ono'ox laj acolta loq'uel ta 

pleito li israeletique; vo'ot laj avic' sutel tal. Jech noxtoc li Muc'ul Diose yalojbot xa ti 

vo'ot chlic aventain scotol li israeletique, ti vo'ot chlic ochan ta banquilal yu'unique”, 

xutic. 

3Te italic scotolic ec li banquilaletic yu'un Israele, tal sc'opanic li ajvalil David te ta 

Hebrone. Li Davide la xchapan lec sc'opic ta stojol Muc'ul Dios. Li banquilaletique te 

la stiq'uic o ta ajvalilal sventa Israel li Davide. 

4Li Davide yich'oj xa'ox lajuneb xcha'vinic (30) jabil ti c'alal i'och ta ajvalile. 

Cha'vinic (40) jabil i'abtej. 

5Ja' o'lol xvaxquibal jabil i'abtej ta Hebrón ta stojol li Judae. Yan ta Jerusalén ta stojol 

Israel xchi'uc ta Judá noxtoque, ja' i'abtej oxlajuneb xcha'vinic (33) jabil. 

Li Davide la spoj li tsatsal coralton yu'un lum Sione 
(1 Cr 11.4-9) 

6Li ajvalil Davide ibatic xchi'uc svinictac ta Jerusalén, yu'un bat snutsic loq'uel li 

jebusetic te nacajtique. Li jebusetique jech laj yalbeic li Davide: “Vo'ote mu xu' 

cha'och batel li'i. Ma'satetic, coxoetic no'ox xu' yu'unic mu xac' ochan batel”, xutic. La 

snopic ti mu x'och o batel ti jech laj yalbeique. 

7Pero li Davide laj ono'ox spoj li tsatsal coralton yu'un lum Sione, ja' ti Lum yu'un 

David xi sbi ic'ote. 

8Li Davide jech laj yal: “Scotol boch'o tsc'an chbat smil li jebusetique, ac'o ochuc 

batel ta sbe ya'alic. Te ac'o smil o li ma'satetic, li coxoetic ti chopol chquiltique”, xi. 

Ja' te iloc' o li lo'il jech chac li'i: “Li ma'sat, li coxoe mu xu' ch-och ta ch'ulna yu'un 

Dios”, xi chich' alel. 

9Li Davide te inaqui o ta tsatsal coralton. Lum yu'un David, xi sbi laj yac'be. La set 

lec ta coralton ti bu nojesbil ta lum yu'une. 

La stac batel yaj'abteltac ta stojol David li ajvalil Hirame 
(1 Cr 14.1-2) 

10Li Davide itsatsub lec yo'nton; i'ich'at lec ta muc', yu'un chi'inbil o yu'un li Muc'ul 

Dios ti tspas ta mantal scotole. 

11Ja' yu'un li Hiram, ajvalil ta Tiroe, la stac tal yaj'abteltac ta stojol li Davide, xchi'uc 

lequil ch'ut te'etic, xchi'uc carpinteroetic, xchi'uc j'anaejtonetic sventa coraltonetic. Ja' 

ivul spasbeic sna li Davide. 

12Li Davide te lic sna' o ti ja' itic'at ta ajvalilal yu'un Muc'ul Dios ta sventa li Israele, 

xchi'uc ti ja' ta sventa lec chbat li yabtele yu'un tsc'an tscolta li jteclum yu'une, ja' li 

israeletique. 

Sc'oplal xnich'nabtac David ivoq'uic ta Jerusalén 
(1 Cr 3.5-9; 14.3-7) 

13C'alal iloc' batel ta Hebrón li Davide, te ic'ot nacluc ta Jerusalén; te la sa' ep yajnil 

xchi'uc yan antsetic yu'un. Te ivoc' ep squeremetic stsebetic. 

14Ja' jech sbi li xnich'nab ti ivoc' te ta Jerusalene: Samúa, Sobab, Natán, Salomón, 

15Ibhar, Elisúa, Nefeg, Jafía, 

16Elisama, Eliada, xchi'uc Elifelet. 

La stsal filistaetic li Davide 
(1 Cr 14.8-17) 

17C'alal laj ya'yic filistaetic ti i'och xa ta ajvalilal sventa Israel li Davide, ital scotolic, 

tal sa'ic li Davide. C'alal laj ya'ay li Davide, iyal batel ta snac'ubbail. 

18Li filistaetique laj yaq'uic tal persa te vul spuc sbaic ta stenlejaltic Refaim. 

19Li Davide jech lic sjac'be li Muc'ul Diose: —¿Me xu' chbat cac'be ya'ay li 

filistaetique? ¿Me chavac'bun ta jc'ob? —xut. Itac'ov li Muc'ul Diose: —Xu' chbat 

avac'be; vu'un chacac'bot ta ac'ob —xut. 

20Li Davide ibat te ta Baal-perazim; te la stsal scotolic. Li Davide jech laj yal: “Li 

Muc'ul Diose la sjambun jbe ta o'lol cajcontra jech chac c'u cha'al balac'vo' ti 

chch'acbun sbee”, xi. Ja' yu'un Baal-perazim laj yac'be sbi li banamile. 

21Li filistaetique te icom yu'unic li sloc'obaltac sdiosique. Li David xchi'uc 

xchi'iltaque la xchiq'uic. 

22Li filistaetique italic yan velta noxtoc; te vul spuc sbaic ta stenlejaltic Refaim 

noxtoc. 

23Li Davide te lic sjac'be yan velta li Muc'ul Diose. Jech itac'bat: —Mu xbat avac'be 

lec ta satic. Setuic no'ox; bat ac'beic tal ta mucul ta spatic ti c'alal chvulic ta bálsamo 

te'etique. 

24C'alal chava'ay oy boch'o xchajlajet ta yanal bálsamo te'etique, batan ta ora, yu'un ja' 

senyail ti vu'un ba'yucbe chibat avu'un sventa ac'o bat amil li filista soldadoetique —

xut. 

25Li Davide la spas li c'usi i'albat yu'un Muc'ul Diose. La smil li filistaetique; te ilic 

smilic ta Geba c'alal to ta Gezer. 

2 Samuel 6 

Li Davide ta ox xich' batel ta Jerusalén li xcaxail smantal Diose 
(1 Cr 13.5-14) 

1Li Davide la stsob yan velta scotol li soldadoetic t'ujbilic loq'uel ta stojol israeletique, 

ja' li lajuneb xcha'vinic ta mile (30,000). 

2Ibatic ta lum Baala te ta Judá xchi'uc scotol li xchi'iltaque, yu'un bat yich'ic jelovel 

tal li xcaxail smantal Dios yo' bu chich' c'opanel Muc'ul Dios te ta o'lol li chib 

sloc'obal querubinetique., 

3-4Te la scajanic tal ta sba ach' careta; laj yich'ic loq'uel tal ta sna li Abinadab te nacal 

ta unin jol vitse. Li Uza xchi'uc Ahío, ja' li xnich'nab Abinadabe, ja' la sbeiltasic batel 

li ach' caretae. Li Ahioe ja' ba'yucbe batel yu'un li xcaxail smantal Diose. 

5Li David xchi'uc scotol israeletique te chq'uejinic, ch-ac'otajic batel ta stojol Muc'ul 

Dios ta arpa, ta sepsep taq'uinetic, ta ama, xchi'uc ta yantic sonetic. 

6C'alal ic'otic ta yav smajubil strigo Nacone, li Uzae laj yico jutuc ta sc'ob li xcaxail 

smantal Diose, yu'un ta xa sts'ebuj yu'unic li vacaxetique. 

7Pero li Muc'ul Diose i'ilin ta stojol Uza ta sventa ti jech la spase, jech te no'ox la smil 

ta ora ta sts'el li xcaxail smantal Diose. 

8Li Davide tsots i'ilin ti c'alal imilat yu'un Muc'ul Dios li Uzae. Ja' yu'un Pérez-uza 

ic'ot sbi li banamile; ja' jech sbi o c'alal to tana. 

9Li jun c'ac'al le'e ep ixi' yu'un Muc'ul Dios li Davide, jech laj yal: “C'uxi jech ic'ot ti 

vu'un la jventainbe li xcaxail smantal Muc'ul Diose”, xi. 

10Jech muc xa sc'an xich' batel ta Lum yu'un David li xcaxail smantal Diose; laj yal 

mantal ti te ac'o yich'ic batel ta sna jun vinic Obed-edom ta lum Gate. 

11Oxib u te icom ta sna Obed-edom li xcaxail smantal Muc'ul Diose. Li Muc'ul Diose 

laj yac'be ep bendición xchi'uc yalab xnich'nab li vinique. 

Li Davide laj ono'ox yich' jelovel ta Jerusalén li xcaxail smantal Diose 
(1 Cr 15.1-16.6) 

12Li Davide jech i'albat: “Li Obed-edome i'ac'bat ep bendición yu'un Muc'ul Dios 

sjunulic ta na xchi'uc scotol c'usitic oy yu'un ta sventa ti te icom ta sna li xcaxail 

smantal Diose”, x'utat. C'alal laj ya'ay li Davide, xcuxet no'ox yo'nton laj yich' jelovel 

te ta Lum yu'un David li xcaxail smantal Diose. 

13C'alal itotsic xa'ox batel vacjet ta acanil xchi'uquic li xcaxail smantal Muc'ul Diose, 

li Davide lic smil jcot tot vacax xchi'uc jcot juben tot chij sventa smoton Dios. 

14Li Davide scotol yo'nton i'ac'otaj ta stojol Muc'ul Dios; te slapoj jlic comcom c'u'il 

pasbil ta lino. 

15Xcuxet no'ox yo'nton xchi'uc scotol li israeletic ti te yich'ojic batel li caxae. X'avetic 

xtutetute no'ox batel yoq'uesic. 

16C'alal ic'ot ta Lum yu'un David li caxae, li Mical stseb Saule la sq'uel batel ta 

ventana. C'alal laj yil ti te xbitbun ch-ac'otaj tal ta stojol Muc'ul Dios li Davide, toj 

yanijel ic'ot yo'nton ta stojol li Davide. 

17Li xcaxail smantal Muc'ul Diose te laj yaq'uic ta yavil ta o'lol yut carpana ti cac xa 

ono'ox smeltsanoj li Davide. Li Davide ta ora la xchic'be, la smilbe smoton Muc'ul 

Dios sventa co'ol yo'ntonic xchi'uc. 

18C'alal ilaj yo'nton ta yac'bel smoton Dios li Davide, lic yac'be bendición scotol 

israeletic ta sbi li Muc'ul Dios ti ech'em stsatsale. 

19Scotol li israel vinic antsetic te oyique lic yac'anbe jujun pan, jujulec' ti'bol, xchi'uc 

yan jujun pan pasbil ta taqui sat ts'usub. Ts'acal isutic batel ta snaic scotolic. 

20Li Davide isut batel ta sna ec yu'un bat yac'be bendición li yajnil xnich'nabe. Pero li 

Mical stseb Saule iloc' snup ta be, jech laj yalbe: —Toj ven lequil ajvalilot chacom 

yu'un li israeletique, yu'un toj lec c'usi laj avac' ta ilel ta stojol amozotac aquiaratac, 

jech chac c'u cha'al li boch'o mu sna' xq'uexove —xut. 

21Itac'ov li Davide: —Ta melel li'ac'otaj, pero ta stojol Muc'ul Dios, yu'un ja' la st'ujun 

ta xq'uexol li atote xchi'uc ta xq'uexol avuts' avalaltac, jech vu'un licom ta banquilal 

yu'un scotol li steclumale, ja' li israeletique. 

22Xaq'uelavil, ech'em to ta jbic'tajes jba, ta jyales jba o ta j'ech'el jech chac c'u cha'al 

laj avale, pero ja' chlic yich'icun ta muc' li quiaraetic laj avale —xut. 

23Li Micale muc xa x'alaj o ti jayib c'ac'al cuxule. 

2 Samuel 7 

Li Diose laj yalbe ti chac'be bendición li Davide 
(1 Cr 17.1-27) 

1C'alal nacal xa'ox ta spasubmantal li ajvalil Davide, xchi'uc c'alal i'ac'bat xa'ox xcux 

yu'un Muc'ul Dios ta stsalel li yajcontra ta spat xocone, 

2jech lic yalbe li j'alc'op Natane: —Q'uelavil, li vu'une nacalun xa ta jpasubmantal ti 

pasbil lec ta ch'ut te'e. Pero li xcaxail smantal Diose ja' no'ox macbil ta jlic poc' —xut. 

3Itac'ov li Natane: —Pero xu' chapas li c'usi lec anopoje yu'un li Muc'ul Diose te 

xchi'inojot —xut. 

4Te no'ox ta yac'ubalil ital c'opanatuc yu'un Muc'ul Dios li Natane, jech i'albat: 

5“Batan, jech xbat avalbe li cajtunel Davide: ‘Jech chayalbot li Muc'ul Diose: Muc 

vo'cot oy ta aventa chapasbun jna ti bu xu' chinaquie. 

6Yu'un c'alal la jloq'uesic tal ta Egipto li achi'iltac ta israelale, mu'yuc ono'ox bu 

xinaqui ta ch'ulna c'alal to tana. Ta unin carpanaetic no'ox linaqui batel buyuc no'ox 

lixanov. 

7Ti jayib c'ac'al la jchi'inic tal ta xanubale, mu'yuc boch'o laj calbe ti ac'o spasbicun 

jun ch'ulna ta ch'ut te'e. Mu'yuc laj calbe me junuc li banquilal yu'un jaychop israeletic 

ti cac'ojbe yabtel tsventainic achi'iltaquique’, xi. 

8Ja' yu'un jech chayalbot li Muc'ul Dios ti tspas ta mantal scotol ta vinajele: ‘Vu'un laj 

quic'ot loq'uel tal ta scoralil achij, xchi'uc ti c'alal te chaxanov ta spat achijtaque, yu'un 

vo'ot chacom ta banquilal yu'un scotol li jteclumale. 

9La jchi'inot ti buyuc no'ox labate; la jtsalbot scotol li avajcontra c'alal la 

scontrainicote, xchi'uc laj cac' pucuc lec ac'oplal jech chac c'u cha'al li boch'otic ven 

tsots yabtelic li' ta banamile. 

10Jech noxtoc la jchapanbe lec jun yavil stuquic li jteclum cu'une. Jech te laj quiq'uic 

jelovel yu'un ac'o naquiicuc ta yosil stuquic. Jech mu xa xich'ic uts'intael; mu xa 

x'ac'bat svocolic yu'un li chopol cristianoetic jech chac c'u cha'al ta sliqueb 

11ti c'alal lic jt'ujbe jchapanvanejetic yu'unique. Jech ec li vo'ote laj cac' colan ta 

sventa scotol li avajcontrae. Jech noxtoc chcac' ana' ti chacac'bot amomnich'nabtaque. 

12Jech c'alal tsta yorail chacham chbat achi'in atot ame'e, vu'un ta xlic jva'an junuc 

anich'on; ta jtic' ta ajvalilal. 

13Ja' chlic spasbun jbej ch'ulna cu'un. Mu xcac' lajuc o sc'oplal li yabtel ta ajvalilale. 

14Vu'un stotun chic'ot; ja' jnich'on ta xc'ot ec. Pero me chlic spas c'usi chopole, vu'un 

ta xcac'be stoj, ta xcac'be nucul jech chac c'u cha'al tspasbe xnich'nab li totiletique. 

15Pero mu'yuc ta jcomtsan o jech chac c'u cha'al la jcomtsan li Saule, ti la jloq'ues o ta 

yabtel sventa ja' la jtic'ot ta xq'uexole. 

16Li amomnich'nabtaque xchi'uc ti bu c'alal aventainoje j'ech'el jech chcom o. Xchi'uc 

li avabtel ta ajvalilale te chcom o ta atojolic’, xi li Diose, uto li Davide”, x'utat yu'un 

Muc'ul Dios li Natane. 

17Ti c'u x'elan i'albat ya'ay, i'ac'bat yil li Natane, lec xquechet laj yalbe scotol li 

Davide. 

18Li ajvalil Davide i'och batel, bat sc'opan li Muc'ul Diose, jech laj yalbe: “Cajval 

Dios, ¿c'usi xa'ox jvu'el? ¿C'usi xa'ox svu'el li cuts' calaltac ti laj avic'uncutic tal li' to 

c'alale? 

19Pero mu'yuc to muc' chava'ay li c'usi apasojbune, ja' yu'un laj avalbun noxtoc ti ta to 

xtal jmomnich'nabtac, vu'un li avajtunelune. Cajval, Muc'ul Dios, me junuc vinic 

mu'yuc boch'o yan jech tspas jech chac c'u cha'al li vo'ote. 

20Mu'yuc xa c'usi yan chacalbot, yu'un vo'ot li Muc'ul Diosote, xavotquin li 

avajtunele. 

21Scotol li c'usitic tsotsic laj apas ta sventa ti yu'un jech avaloj, xchi'uc ti jech la sc'an 

avo'ntone ja' sventa chavac'bun lec quil avabtel, vu'un li avajtunelune. 

22Ja' yu'un toj ech'em amuc'ul Muc'ul Dios cu'un. Mu'yuc boch'o yan jech chac c'u 

cha'al vo'ot. Mu'yuc yan Dios jech chac c'u cha'al ca'yojcutic ono'ox ta 

jchiquincutique. 

23Li israeletic, ja' li jteclum avu'une, ja' no'ox stuc jech jun muc'ta lum li' ta banamil. 

Vo'ot laj acolta, jech ja' ateclumal ic'otic o. Vo'ot laj avac' pucuc batel sc'oplalic, yu'un 

ep laj avac' ta ilel amuc'ul atsatsal ta stojolic. Ta sventa ti lec ac'anoj li jteclum 

avu'une, jech laj acolta loq'uel tal ta Egipto, xchi'uc ta stojol yantic lumetic, xchi'uc ta 

stojol diosetic yu'unic li yantic lumetique. 

24Yu'un j'ech'el laj aval ti ja' ateclumal chcom o li israeletique, xchi'uc ti vo'ot Muc'ul 

Diosot yu'unic oe. 

25“Ja' yu'un Muc'ul Dios, j'ech'el me jech c'otuc o li c'usi laj avalbun, vu'un li 

avajtunelune, xchi'uc c'usi laj aval ta sventa li jmomnich'nabtaque. Ac'o me c'otuc o ta 

pasel li c'usi laj avale. 

26J'ech'el ac'o ich'biluc o ta muc' li abie, xchi'uc jech ac'o yich' alel o: ‘Li Muc'ul Dios 

ti tspas ta mantal scotole ja' Dios yu'un israeletic’, ac'o xiicuc. Xchi'uc j'ech'el ac'o 

comicuc o ta atojol jmomnich'nabtac, vu'un li avajtunelune. 

27Muc'ul Dios, vo'ot ti chapas ta mantal scotole, laj xa avalbun ti chat'ujbun o li 

jmomnich'nabe. Ja' yu'un ta jc'anbot vocol ti jech ac'o apasbun o, vu'un li 

avajtunelune. 

28Vo'ote Muc'ul Dios, vo'ot Diosot ta melel. Li c'usi laj avale ja' melel o. Laj xa aval ti 

chac'uxubinun, vu'un li avajtunelune. 

29Ja' yu'un li' ta orae ta jc'an ac'o avac'be bendición li jmomnich'nabtaque, yu'un jech 

j'ech'el te ac'o comicuc o ta atojol. Muc'ul Dios, vo'ote laj aval ti ta sventa abendición 

j'ech'el lec chbat jmomnich'nabtac, vu'un li avajtunelune”, xut. 

2 Samuel 8 

Li Davide laj to spoj batel ep lumetic 
(1 Cr 18.1-13) 

1Ts'acal to lic stsal filistaetic noxtoc li Davide; j'ech'el la spojbe o li Meteg-amae. 

2Jech noxtoc la stsal li moabetique, lic sbisan ta jich'il ch'ojon. Laj yalbe ti ac'o 

slaman sbaic ta lumtic scotolique. Oy la sbis batel chib ch'ojon. Oy jun ch'ojon no'ox 

la sbis batel. Li boch'o icomic ta yut li chib ch'ojone ja' laj yich'ic milel. Li boch'otic 

icomic ta yut li jun ch'ojone ja' cuxul icomic. Ja' jech icomic o ta sc'ob David li 

moabetique; te la stoj spatanic. 

3Jech noxtoc li Davide la stsal li Hadad-ezere, ja' li ajvalil ta Soba, xnich'on Rehobe. 

Ja'o bat stsal ti c'alal ta ox xbat sventain li osil te ta uc'um Eufratese. 

4Li Davide la xchuc jmil xchi'uc vucub ciento (1,700) soldadoetic cajajtic ta ca', 

xchi'uc jtob ta mil (20,000) chanov ta yacanic. Jech noxtoc la sc'asbeic yacan scotol li 

ca'etic ti tsnit li caretaetic sventa pleitoe. Ja' xa no'ox jech yepal ca'etic muc sc'asbeic 

jech chac c'u cha'al yepal tsc'an sventa vo'vinic (100) caretaetique. 

5Pero te italic li siriaetic ti iliquic tal ta Damascoe, yu'un ja' tal scoltaic li Hadad-ezer, 

ajvalil ta Sobae. Pero li Davide la stsal noxtoc. La smil chib xcha'vinic ta mil (22,000) 

li siriaetique. 

6Li Davide lic yac'an soldadoetic noxtoc ta Siria banamil, ja' ti bu oy li lum 

Damascoe. Li siriaetique icomic o ta sc'ob li Davide; te lic stoj spatanic. Buyuc no'ox 

ibat li Davide i'ac'bat stsal yajcontra yu'un li Muc'ul Diose. 

7Li Davide laj yich' noxtoc li smacubbailic pasbil ta c'anal taq'uin ti tstunesic li 

j'abteletic yu'un Hadad-ezere; te laj yich' batel ta Jerusalén. 

8Jech noxtoc bats'i ep bronce taq'uin laj yich'be li Beta xchi'uc Berotaie, ja' li lumetic 

ti sventainoj li Hadad-ezere. 

9C'alal laj ya'ay ajvalil Toi ta Hamat ti la stsalbe xa scotol yajsoldadotac Hadad-ezer li 

Davide, 

10la stac tal xnich'on ta stojol li Davide; Joram sbi. Yich'oj tal saquil taq'uinetic, c'anal 

taq'uinetic, xchi'uc bronce, yu'un tal sc'opanic li Davide, tal spatbeic yo'nton ta sventa 

ti la stsal li Hadad-ezere. Yu'un li ajvalil Toie laj ono'ox spasic pleito xchi'uc ec. 

11Li Davide laj yac' ta stojol Muc'ul Dios scotol li c'usi i'ac'bate; te capal laj yac' 

xchi'uc li c'anal taq'uin, saquil taq'uin ti svoc'oj xa'ox sventa Dios ti laj yich'be li 

lumetic bu la spoje. 

12Ja' li siriaetique, li moabetique, li amonetique, li filistaetique, xchi'uc li 

amalequetique, xchi'uc li lumetic la spoj c'alal la spasic pleito xchi'uc li Hadad-ezer 

ajvalil ta Sobae, ja' li xnich'on Rehobe. 

13Li Davide ipuc lec sc'oplal. C'alal isut tal ta stsalel li siriaetique, te ech' smil noxtoc 

vaxaclajunmil (18,000) edometic ta Stenlejaltic yu'un Ats'am. 

14Ts'acal lic yac'an soldadoetic ta scotol Edom, jech icom o ta sc'ob scotol li 

edometique. Li Davide i'ac'bat spas canal yu'un Muc'ul Dios ti buyuc no'ox ibate. 

Sc'oplal j'abteletic yu'un David 
(2 S 20.23-26; 1 Cr 18.14-17) 

15Li Davide ja' lic sventain scotol li israeletique. Lec tuc' ichapanvan; lec ibat scotol 

yabtel ta stojol li israeletique. 

16Li banquilal yu'un yajsoldadotaque, ja' li Joab yol Sarviae xchi'uc li Josafat xnich'on 

Ahilude, ja' to'ox tsts'iba scotol li c'usi chc'ot ta pasele. 

17Li Sadoc xnich'on Ahitob, xchi'uc Ahimelec xnich'on Abiatare ja' paleetic. Li 

Seraiase ja' jts'ibajom. 

18Li Benaía xnich'on Joiadae ja' tspas ta mantal li ceretetic xchi'uc peletetique. Li 

xnich'nabtac Davide ja' banquilaletic. 

2 Samuel 9 

La xc'uxubin Mefi-boset li Davide 

1Li Davide jech laj yal: “¿Me oy to boch'o comen yu'un Saúl ti xu' ta jc'uxubin ta 

sventa ti ep la xc'uxubinun ec li Jonatane?”, xi. 

2Oy jun smozoic icom li Saule, Siba sbi. Laj yalbeic ti ac'o batuc ta stojol li Davide. 

Li Davide jech laj yalbe: —¿Me vo'ot li Sibaote? —xut. —Vu'un —xi itac'ov. 

3Li ajvalile jech la sjac'be: —¿Me oy to boch'o comen yu'un li Saule? yu'un oy c'usi ta 

jc'an ta jpasbe ta sventa li Diose —xut. Itac'ov li Sibae: —Oy to jun xnich'on li 

Jonatán ti soquem xchibal yacane —xi. 

4—¿Bu oy? —xi li Davide. —Te oy ta Lodebar ta sna Maquir xnich'on Amiel —xi. 

5Li Davide laj yal mantal ti ac'o bat yiq'uic tale. 

6C'alal ic'ot ta stojol David li Mefi-boset xnich'on Jonatane, ja' li smomnich'on Saule, 

la snijan sba ta stojol li Davide yu'un chich' ta muc'. Li Davide jech laj yalbe: —Mefi-

boset —xut. —¿C'usi chaval?, ajvalil —xi. 

7Li Davide jech laj yalbe: —Mu xaxi'. Vu'un ta jc'uxubinot ta sventa ti toj lec la 

sc'anun li atot Jonatane. Ta jsutesbot scotol li yosil amoltot Saule. Xchi'uc scotol 

c'ac'al ta jchi'in jbatic ta ve'el ta jmexa —xut. 

8Li Mefi-bosete la snijan sba, jech laj yal: —¿C'u x'elan laj ana'un, vu'un ti xico'laj 

xchi'uc jcot chamen ts'i'e? —xut. 

9Li Davide laj yic' li Sibae, ja' li smozo Saúl ta vo'onee, jech laj yalbe: —Laj xa cac'be 

ta sc'ob smomnich'on anima avajval scotol li c'usitic oy to'ox yu'un xchi'uc 

xnich'nabtaque. 

10Ja' yu'un li vo'ot achi'uc anich'nab xchi'uc amozotaque, locbeic li yosile; jmoj 

xatsobic scotol li c'usi chloq'ue yu'un jech oy c'usi tsve' li xnich'on avajvale, ac'o me 

li' chve' ta jmexa li Mefi-bosete —xut. Li Sibae oy vo'lajuneb (15) xnich'nab xchi'uc 

jtob (20) smozotac. 

11Itac'ov li Sibae: —Scotol li c'usi laj avalbune, ajvalil, ta jpas —xi. Li Mefi-bosete te 

ono'ox ive' o ta xmexa li ajvalile. Co'ol jech chac c'u cha'al xnich'on ajvalil ic'ot. 

12Li Mefi-bosete oy jun biq'uit squerem, Micaía sbi. Scotol li boch'otic oy yu'un Sibae 

ja' svinictac Mefi-boset ic'otic o. 

13Li Mefi-bosete te inaqui o ta Jerusalén, yu'un scotol c'ac'al te chve' o ta sna li 

ajvalile. Ja' coxo vinic; xchibal yacan mu xu' chanov. 

2 Samuel 10 

Li Davide la stsal siriaetic xchi'uc amonetic 
(1 Cr 19.1-19) 

1Ta yan c'ac'al icham li Nahas, ajvalil yu'un amonetique. Ja' i'och ta xq'uexol jun 

xnich'on, Hanún sbi. 

2Li Davide tsc'an ti lec chil sbaic noxtoc xchi'uc li Hanún jech chac c'u cha'al lec laj 

yil sbaic xchi'uc li stote. Jech la stac batel svinictac yu'un bat spatbeic yo'nton ta 

sventa ti icham li stote. C'alal ic'otic ta yosilal amonetic li svinictac Davide, 

3li banquilaletic te ta Amone jech laj yalbeic li ajvalil yu'unique, ja' li Hanune: “¿Me 

chacuy ti yu'un yich'oj ta muc' atot li David ti la stac tal boch'o tspat avo'ntone? Le'e 

ja' no'ox la stac tal svinictac sventa tal sq'uelic, tal spamuc'taic lec yilic c'u x'elan li 

jlumaltique yu'un tsc'an chtal stsalutic”, xutic. 

4Ja' yu'un li Hanune laj yal mantal ti ac'o stsaquic li svinictac Davide. Ac'o sloc'beic 

j'o'lol yisimic, xchi'uc ac'o xch'i'beic yalel sc'u'ic c'alal to ta xchaquic. Ts'acal ac'o 

staquic batel. 

5C'alal laj ya'ay li Davide, la stac batel boch'o bat snupic ta be, yu'un abul sbaic ta 

q'uexlal. Laj yalbe batel ti te no'ox ac'o comicuc ta Jericoe. Ja' to me ich'i li yisimique, 

ja' to ac'o suticuc tal. 

6Li amonetique laj ya'yic ti iq'uexlaltasatic xa li Davide, jech lic stojic batel jtob ta mil 

(20,000) soldadoetic ta Bet-rehob xchi'uc ta Soba, xchi'uc la stojic batel ajvalil Maaca 

xchi'uc jmil (1,000) svinictac, xchi'uc lajcha'mil (12,000) viniquetic ta Is-tob. 

7Pero li Davide laj ya'ay ti jech tspasique, jech la stac batel li Joab xchi'uc scotol 

soldadoetique. 

8Iloq'uic tal ec li amonetique; te no'ox la xchapan sbaic lec ta ti'lum. Yan li 

soldadoetic ta Soba, ta Rehob, ta Is-tob xchi'uc li Maacae slecoj laj yac' sbaic batel ta 

jamalal jobeltic. 

9C'alal laj yil Joab ti ta xa xtal ac'batuc ta stuq'uilic xchi'uc ta spatique, la st'uj ta ora li 

yajsoldadotac ti lec xu' yu'unique; la xchapan sbaic yu'un chac'beic li siriaetique. 

10Li yan yajsoldadotaque ja' laj yac'be sventain li yits'in Abisaie yu'un ja' ac'o yac'beic 

ec li amonetique. 

11Jech laj yalbe: “Me ja' ech'em xu' yu'unic jech chac c'u cha'aluncutic li siriaetique, 

xtal me acoltauncutic. Yan me ja' ech'em xu' yu'un li amonetic jech chac c'u 

cha'aloxuque, vu'uncutic chtal jcoltaotcutic. 

12Tsotsan me, cac'tic persa spojel li jchi'iltactique xchi'uc li lumetic yu'un Diose. Ja' 

ac'o spas c'usi lec cha'ay tana li Muc'ul Diose”, xut. 

13Inopaj batel xchi'uc svinictac li Joabe yu'un chac'beic li siriaetique. Pero li 

siriaetique ijatovic batel. 

14C'alal laj yil amonetic ti ijatovic xa li siriaetique, ijatovic loq'uel ta stojol ec li 

Abisaie; i'ochic batel ta ora ta yut lum. Li Joabe te ipajic o ta scontrainel; isutic batel 

ta Jerusalén. 

15C'alal laj yilic siriaetic ti itsalatic yu'un israeletique, lic stsob sbaic yan velta noxtoc. 

16Li ajvalil Hadad-ezere la stac ta iq'uel li siriaetic te oyic ta jot uc'um Eufratese; te 

ibatic ta Helam. Ja' banquilal ic'ot yu'unic li Sobac, ja' li mero banquilal yu'un 

yajsoldadotac ajvalil Hadad-ezere. 

17C'alal laj ya'ay li Davide, lic stsob scotol li israeletique. Ijelovic batel ta jot uc'um 

Jordán; ibatic ta Helam. Li siriaetique lic xchapan sbaic lec sventa tspasic pleito 

xchi'uc li Davide, jech te lic yac'be sbaic. 

18Pero li siriaetique ijatovic batel ta anil yu'un li israeletique. Li Davide la smil 

cha'vinic ta mil (40,000) soldadoetic cajajtic ta ca' xchi'uc vucub ciento (700) 

soldadoetic cajajtic ta caretaetic. Jech noxtoc la smil comel li Sobaque, ja' li mero 

banquilal yu'un siria soldadoetique. 

19Li ajvaliletic ti oyic ta stojol li Hadad-ezere laj yilic ti itsalatic yu'un li israeletique, 

jech lic spas ta co'ol yo'ntonic xchi'uc li israeletique; te lic tunicuc yu'un. Li siriaetique 

muc xa sc'an xbat scoltaic li amonetique yu'un ta xi'ic xa. 

2 Samuel 11 

David xchi'uc Betsabé 

1Ta yan jabil c'alal ja'o yorail chloq'uic ta pleito li ajvaliletique, li Davide la stac batel 

li Joabe xchi'uc j'abteletic yu'un, xchi'uc scotol li israeletique. Bat smilic li 

amonetique; la setuic lec li lum Rabae. Pero li Davide te icom ta Jerusalén. 

2Ta jun mal c'ac'al ilic ta svayab li Davide; imuy xanovuc ta sjol sna. Te laj yil batel 

jun ants t'anal ta x'atin; toj c'upil sba laj yil. 

3Jech la stac ta jaq'uel boch'o li antse. Te laj ya'ay ti ja' Betsabé xnich'on Eliam, yajnil 

Urías heteo vinique. 

4Li Davide la stac batel boch'o chbat yiq'uic tal li antse, jech te la xchi'in ta vayel li 

Davide. Ts'acal isut batel ta sna. Li antse slecubtasoj xa'ox sba ta sventa li xchamel laj 

yile. 

5Li antse ina'p yol; te lic yalbe David ti oy xa xch'ute. 

6Li Davide la stacbe batel mantal li Joab ti ac'o stac tal li Urías heteo vinique. Jech la 

stac batel ta stojol David li Uriase. 

7C'alal ic'ot li Uriase, li Davide la sjac'be c'u x'elan li Joabe xchi'uc li soldadoetique, 

xchi'uc c'u x'elan chbat li pleitoe. 

8Ts'acal laj yalbe ti ac'o batuc ta snae, ti ac'o spoc yacane. C'alal iloc' batel ta sna 

ajvalil li Uriase, li Davide la stacbe batel lec sve'el sventa smoton. 

9Pero li Uriase te no'ox ivay ta sti' sna li ajvalile, te la xchi'in ta vayel li soldadoetic ti 

chchabiic li ajvalile; muc xbat ta sna. 

10C'alal laj ya'ay David ti muc xbat ta sna li Uriase, jech la sjac'be: —¿C'u yu'un muc 

xabat ta anae yu'un nat laxanov tal? —xut. 

11Itac'ov li Uriase: —Q'uelavil, li xcaxail smantal Diose xchi'uc li soldado yu'un Israel 

xchi'uc Judae, vomol no'ox spasoj ta snaic ti bu chvayique. Jech ec li Joab xchi'uc 

j'abteletic avu'une ta osilaltic chvayic. ¿Me smelol xana' ti vu'un chibat ta jna chive', 

chcuch' lec vo', ta jchi'in ta vayel cajnile? Jamal chacalbot ta stojol Dios ti mu xu' 

chibat ta jnae —xut. 

12Li Davide jech laj yalbe: —Xu' chacom to tana li'i; oc'om chajcoltaot xa batel —xut. 

Ja' yu'un te to icom jvoy ta Jerusalén li Uriase. 

13Li Davide laj yic' ta ve'el li Uriase te i'uch'bajic lec; te laj yac' yacubuc o. C'alal bat 

xa c'ac'ale, iloc' batel li Uriase, bat xchi'in ta vayel li soldado ti chchabiic li ajvalile; 

muc xyal batel ta sna noxtoc. 

14Li Davide ta yoc'omal la sts'ibabe batel carta li Joabe; ja' la stacbe batel li Uriase. 

15Jech laj yal batel ta carta: “Ja' xavac' ta ba'yucbe li Urías ti bu toj tsots pleitoe. Te 

xacomtsanic ta anil stuc; te ac'o milatuc, ac'o chamuc”, xut batel. 

16Jech c'alal la sjoyibtaic lum li Joabe, ja' te laj yac' batel Urías ti bu stuq'uil oyic li 

soldadoetic ti ech'em xaq'uique. 

17Ta jliquel iloq'uic tal li soldadoetic ti chchabiic li lume, tal yac'beic li Joabe. Te 

ichamic ta pleito jayibuc j'abteletic yu'un li Davide; te icham ec li Uriase. 

18Li Joabe laj yalbe batel David c'u x'elan ibat li pleito yu'unique. 

19Jech laj yalbe batel li boch'o la stac batele: “C'alal me laj avalbe scotol ajvalil c'u 

x'elan ibat li pleitoe, 

20oy yic'al ch-ilin li ajvalile; xu' jech chasjac'bot: ‘¿C'u yu'un lanopajic batel ta lume? 

¿Me yu'un mu xana'ic ti xu' oy c'usi chasjipboxuc yalel tal ta coralton 

21jech chac c'u cha'al la smil Abimelec li jun ants te ta Tebese? Ja' no'ox la sjipbe 

yalel tal jcot cho' te ta ba coralton, jech te icham o li Abimelec xnich'on Jerobaale. 

¿C'u yu'un ti lanopajic batel ta coraltone?’, xu' xayutot. Ja'o jech xlic avalbe: ‘Te 

icham noxtoc li Uriase, ja' li j'abtel avu'une’, uto”, xut batel li Joabe. 

22Jech ibat li vinique; c'ot yalbe ajvalil scotol c'usi i'albat batel yu'un li Joabe. Pero li 

Davide tsots i'ilin ta stojol li Joabe, jech laj yalbe li j'almantale: —¿C'u yu'un ti 

lanopajic batel ta lume? ¿Me yu'un mu xana'ic ti xu' oy c'usi chasjipboxuc yalel tal ta 

coralton jech chac c'u cha'al la smil Abimelec li jun ants ta Tebese? Ja' no'ox la sjipbe 

yalel tal jcot cho' jech te icham o li Abimelec xnich'on Jerobaale. ¿C'u yu'un ti 

lanopajic batel ta coraltone? —xut. 

23Jech lic yal li vinique: —Li soldadoetic ti loq'uic tal ta te'tic tal yac'buncutique lec 

stsinojbeic yipal tal. Pero la jnet'cutic sutel c'alal to ta ochebal yu'un lum. 

24Pero ja'o laj yaq'uic tal flecha li j'ac'flechaetic te oyic ta coralton yu'un lume, jech te 

ichamic li j'abteletic avu'une. Te icham ec li Urías, ja' li heteo vinique —xut. 

25Itac'ov li Davide: —Bat albo Joab ti mu me toj epuc xat yo'nton ta sventa le'e, yu'un 

ja' sventa pleito. Pero ac'beic o li lume, ja' to me ilaj scotol avu'unique. Li vo'ote bat 

tsatsubtasbo yo'ntonic —xut. 

26C'alal laj ya'ay yajnil Urías ti icham xa li smalale, lic slap ic'al poc' sventa at-o'nton. 

27C'alal i'ech' li at-o'nton yu'une, li Davide la stac ta iq'uel ta sna. Jech te laj yic' sbaic 

o; te ivoc' jcot yol. Pero li Muc'ul Diose mu lecuc laj yil ti jech la spas li Davide. 

2 Samuel 12 

Ital utatuc yu'un Natán li Davide 

1Li Muc'ul Diose la stac batel j'alc'op Natán ta stojol li Davide. C'alal ic'ot li Natane, 

jech c'ot yalbe: —Oy chib viniquetic ta jun lum. Li june jc'ulej; li yane me'on. 

2Li jc'uleje oy ep xchij xchi'uc xvacax. 

3Pero li me'one jcot no'ox yunin me' chij smanoj. Ja' la sts'ites stuc; jun sna xchi'uc 

xnich'nab ich'iic. Co'ol ive'ic, co'ol laj yuch'ic vo' ta svaso, xchi'uc co'ol ivayic 

xchi'uc; scuyoj jech chac c'u cha'al yunin tseb. 

4Oy ic'ot yulo' li jc'ulej vinique, pero mu sc'an smil xchij, o xvacax sventa tsmeltsanbe 

sve'el li yulo'e. Ja' bat stsacbe tal sme' chij li me'on vinique; ja' la smilbe sventa 

tsmac'lin o li yulo' ic'ot ta snae —xut. 

5Li Davide tsots i'ilin ta sventa li jc'ulej vinique, jech laj yalbe li Natane: —Jamal 

chacalbot ta stojol Muc'ul Dios, li boch'o jech la spase tsc'an milel. 

6Xchi'uc ac'o stojbe chanib velta jech chac c'u cha'al stojol li yunin chije yu'un mu'yuc 

lec li c'usi la spase; mu'yuc abul sba laj yil li xchi'ile —xi. 

7Li Natane jech laj yalbe li Davide: —Ja' vo'ot ac'oplal jech chac c'u cha'al li jc'ulej 

vinic laj cale. Ja' jech chayalbot li Muc'ul Dios yu'un Israele: ‘Vu'un la jt'ujot ta 

ajvalilal ta sventa li israeletique, xchi'uc la jcoltaot loq'uel ta sc'ob li Saule. 

8Xchi'uc laj cac'bot aventainbe li yabtel to'oxe, xchi'uc laj avic'be li yajniltaque, 

xchi'uc laj cac'bot aventain li Israel xchi'uc Judae. Me jutuc no'ox chavil li c'usi laj 

cac'bote, xu' chacac'bot to yan ti jechuque. 

9¿C'u yu'un laj abajbun jmantal yu'un ja' laj apas li c'usi mu jc'ane? Yu'un laj amil li 

Urías heteo vinique; ja' laj atunes li amonetic sventa laj amil oe, xchi'uc laj avic'be 

noxtoc li yajnile. 

10Ta sventa ti muc xavich'un ta muq'ue, xchi'uc ti laj avic'be yajnil li Urías, ja' li heteo 

vinique, jech te tstailanic o batel milel li avalab anich'nabe. 

11Vu'un li Muc'ul Diosune, jech jamal chcal: Ta xcac' ti chopol c'usi chc'ot ta pasel o 

ta atojolic achi'uc li avalab anich'nabe. Xchi'uc ta asat ta xcac' ta yan li avajniltaque. 

Ja' ta xcac'be junuc achi'il; ta xlic xchi'inan ta vayel ta c'ac'altic. 

12Yu'un li vo'ote ta nac'al laj achi'inan. Yan li vu'une ta xcac' yich'ic chi'inel ta 

c'ac'altic yu'un ac'o yilic scotol li achi'iltac ta israelale’, xayutot li Diose —xut. 

13Li Davide jech laj yalbe li Natane: —Laj xa jta jmul ta stojol li Muc'ul Diose —xi. 

Itac'ov li Natane: —Li Muc'ul Diose muc vo'ocot chayac'bot atoj li amule; muc vo'cot 

chasmilot. 

14Pero ta sventa ti laj avac' ta lo'iltael yu'un yajcontratac li Muc'ul Diose ja' ta xcham 

li anich'on ti ja' to no'ox ivoq'ue —xut. 

15C'alal isut batel ta sna li Natane, li Muc'ul Diose laj yac' tsacatuc ta tsatsal chamel li 

xnich'on David, yol yajnil Uriase. 

16Li Davide la sc'opanbe ep Dios li xnich'one. Laj yicta ixim; sjunul ac'ubal te mochol 

ta banamil xchi'uc. 

17Li moletic te oyic ta sna Davide laj yalbeic ti ac'o xa licuc li Davide, pero muc sc'an 

xlic; mu'yuc bu la xchi'inic o ta ve'el noxtoc. 

18C'alal i'ech' vucub c'ac'ale, icham li olole. Li j'abteletic yu'un Davide ta xi'ic ta 

yalbel David ti icham xae. Jech la snopic: “Q'uelavil, c'alal cuxul to'ox li olole, mu xa 

ono'ox sc'an c'opanel cu'untic. ¿C'u to x'elan at-o'nton cha'ay me chcalbetic ti icham 

xae?”, xiic. 

19C'alal laj yil David ti oy c'usi chalbe sbaic li j'abteletic yu'une, te ivul ta sjol ti yu'un 

xa icham li xnich'one. Jech lic sjac': —¿Me icham xa li olole? —xut. —Icham xa —

xiic. 

20Ja' yu'un li Davide itots ta banamil. I'atin, laj yac' lec smuil poxil, xchi'uc la sjel 

sc'u'. I'och batel ta ch'ulna, bat yich' ta muc' li Muc'ul Diose. Ts'acal ibat ta sna; te la 

sc'an sve'el, jech ive'. 

21Jech ijac'bat yu'un li j'abteletic yu'une: —Ajvalil, ¿c'u yu'un ti vi x'elan chapase? 

C'alal cuxul to'ox li olole, laj avicta ixim; la'oc' yu'un. Pero c'alal icham xae, ja' to 

lalic, laj ac'an ave'el —xutic. 

22Itac'ov li Davide: —C'alal cuxul to'ox li olole, laj quicta ixim; laj coc'ta, yu'un la 

jnop ti oy yic'al chixc'uxubinbun to li Diose, ti ta to xac' cuxiuque. 

23Pero tana icham o. Ja' yu'un mu xa smeloluc ti chquicta ixime, yu'un mu xu' cu'un 

chcac' cuxiuc yan velta. Li vu'une ta xbat ono'ox jchi'in, pero li stuque muc xa xcom 

xchi'inun —xi. 

Ivoc' li Salomone 

24Li Davide lic smuq'uibtasbe yo'nton li yajnile, ja' li Betsabee. Ibat sq'uel; te la 

xchi'in sbaic yan velta. Jech ivoc' yan yol; Salomón laj yac'be sbi li Davide. Li Muc'ul 

Diose lec la sc'an li olole, 

25yu'un li Davide jech i'albat yu'un Muc'ul Dios ta sventa li j'alc'op Natane. Ja' yu'un li 

Davide ta sventa Muc'ul Dios jech laj yac'be sbi li olole. Jedidías sbi laj yac'be. 

La stsal lum Rabá li Davide 
(1 Cr 20.1-3) 

26Li Joabe la spasic pleito xchi'uc li amonetic ta lum Rabae. C'alal yu'un xa'ox tspas 

canal li Joabe, 

27la stac batel mantal ta stojol li Davide, jech laj yalbe batel: “Ta xa stsal cu'un li lum 

Rabae, xchi'uc laj xa quich'be ti bu liquem tal ya'alique. 

28Ja' lec tsobo scotol li jchi'iltactic ti c'u to yepal te comenique. Ac'o tal yac'beic ec li 

lume yu'un jech muc vu'cun no'ox jtuc chcac'be, jech muc vu'ucun chiyich'bun jbi li 

lume”, xut. 

29Ja' yu'un li Davide la stsob scotol li soldadoetique; la xchi'in batel, bat yac'beic li 

lum Rabae, jech i'och o ta sc'obic. 

30La sloq'uesbeic scoronail sjol li ajvalile. Li coronae pasbil ta c'anal taq'uin, xchi'uc 

yich'oj tonetic lec c'upilic sba. Ja' oxlajuneb xcha'vinic (33) kilo yalal ta scotol. Ja' laj 

yac'beic ta sjol li Davide. Jech ec li Davide ep c'usitic laj yich' loq'uel te ta lum ti 

toyolic stojole. 

31Jech noxtoc li yajvaltac lum te to comenique laj yic' batel. Laj yac' abtejuc ta sierra, 

ta smajubil trigo pasbil ta taq'uin, xchi'uc ta eq'uel. Xchi'uc laj yac' abtejicuc ta horno 

sventa ladrillo. Ja' jech la spas ta scotol li lumetic yu'un amonetique. Jech te isut batel 

ta Jerusalén xchi'uc li yajsoldadotaque. 

2 Samuel 13 

Sc'oplal Amnón xchi'uc Tamar 

1Li Absalón xnich'on Davide oy jun yixlal, Tamar sbi, lec c'upil sba. Oy yan xnich'on 

noxtoc li Davide, Amnón sbi. Oy ta yo'nton tsc'opan li Tamare. 

2Li Amnone ep chlo'ilaj yo'nton yu'un li yixlale, jech te i'ipaj o xchi'uc. Yu'un stsebal 

to li yixlale, ja' yu'un toj vocol c'uxi xu' tsta ta c'opanel. 

3Pero li Amnone oy jun xchi'il; toj manya snopel c'usi tspas. Lec sc'opan sba xchi'uc li 

Amnone, Jonadab sbi; ja' xnich'on sbanquil li Davide, Simea sbi. 

4Li Jonadabe jech la sjac'be li Amnone: —¿C'usi apas, xnich'on ajvalil? ¿C'u yu'un ti 

yantic no'ox cha'ich'baj batel jujun c'ac'al chquile? Ja' lec jamal xavalbun ca'ay —xut. 

Itac'ov li Amnone: —Yu'un toj chac jchi'in ca'ay li Tamar, yixlal quits'in Absalone —

xut. 

5Li Jonadabe jech laj yalbe: —Mochano aba ta avayab; cuyo aba ta jchamel. C'alal 

chtal sq'uelot li atote, jech xavalbe: ‘Avocoluc tacbun tal li quixlalcutic Tamare. Ac'o 

tal yac'bun jve'el, pero li' ta jsat ac'o smeltsanbun li jve'ele, jech xu' ta jve' li c'usi 

chiyac'bune’, uto —xut. 

6Li Amnone la xmochan sba ta svayab; la scuy sba ta jchamel, jech te ital q'uelatuc 

yu'un li stote. Jech laj yalbe: —Ta jc'anbot vocol ti ac'o atac tal li quixlalcutic Tamare. 

Li' ac'o spasbun chibuc lequil pan, yu'un jech xu' ta jve' ti c'alal chiyac'bune —xut. 

7Li Davide laj yic' li Tamare, jech laj yalbe: —Avocoluc batan ta sna li axi'mel 

Amnone; bat pasbo jutuc sve'el —xut. 

8Li Tamare ibat ta sna li xi'mel Amnón te mochol ta svayabe. Te lic stsac arina; la 

svots', la spas li lequil pane. 

9Ts'acal lic xch'il ta xaltem. Pero li Amnone muc sc'an xve'. Lic yal mantal ti ac'o 

loq'uicuc scotolic li boch'otic te oyique. 

10C'alal loq'uemic xa scotolique, li Amnone jech lic yalbe li Tamare: —Ich'bun tal li 

jve'el li' ta jvayabe; lechbun li jve'ele —xut. Jech li Tamare laj yich' batel li lequil pan 

spasoje, bat yac'be ta svayab li Amnone. 

11C'alal inopaj batel bat yac'be sve'ele, li Amnone la stsac, jech laj yalbe: —Tseb, la' 

vaycutic li'i —xut. 

12Itac'ov li tsebe: —Xi'mel, mu jc'an jech xapas; mu xavuts'intaun. Mu'yuc boch'o 

jech spas cu'untic li' ta Israel. Mu me xapas li c'usi toj chopole. 

13Mu jna' bu chibat yu'un q'uexlal ti me jech chapase. Jech ec li vo'ote bol vinic xa 

cha'ilat li' ta stojol li jchi'iltactic ta israelale. Avocoluc bat c'opano li ajvalile; albo ti 

chac'an chavic'une —xut. 

14Pero li Amnone muc xch'un. Ta sventa ti ja' toj tsots slomoe, jech laj yac' persa la 

xchi'in li yixlale. 

15Pero li Amnone yolbaj to lic sbaj o li yixlal ta sventa ti jech la spasbee; muc xa sc'an 

o jech chac c'u cha'al lec to'ox sc'anoje. Ja' yu'un jech lic yalbe: —Lican, batan xa —

xut. 

16Itac'ov li Tamare: —Xi'mel, mu'yuc chiloc' batel, yu'un me chatacun loq'uel li'i, ja' 

x'ech' to chopol chc'ot jech chac c'u cha'al laj apasbune —xut. Pero li Amnone muc 

xch'un, 

17jech lic stac ta iq'uel smozo jech laj yalbe: —Loq'uesic batel li ants li'i; maquic lec 

comel li ti'nae —xut. 

18Li mozoe laj yic' loq'uel li tsebe; la smac lec li ti'nae. Li Tamare jlic no'ox natil c'u'il 

slapoj, lec c'upil sba, yu'un ja' jech sc'u' sna' slapic o li stseb ajvaliletic ti stsebalic toe. 

19Laj yac' batel tan ta sjol; la sli' li sc'u' slapoje. Scajanoj batel sc'ob ta sjol; te x'oc'olet 

batel ta be. 

20Li xi'mel Absalone jech la sjac'be li yixlale: —¿Me ja' axi'mel Amnón ti jech la 

spasbote? Mu me c'usi xaval, quixlal, yu'un ja' axi'mel. Mu masuc xavat avo'nton ta 

sventa ti jech ic'ot ta pasele —xut. Li Tamare te icom ta sna li xi'mel Absalone; stuc 

xa laj ya'ay o. 

21C'alal laj ya'ay ajvalil David scotol li c'usi ic'ot ta pasele, bats'i tsots i'ilin. Pero muc 

xut li xnich'on Amnone, yu'un ja' banquilal xnich'on, xchi'uc toj lec sc'anoj. 

22Jech ec li Absalone mu'yuc c'usi laj yalbe li Amnone, ac'o me toj chopol laj yil ti 

i'uts'intabat yixlale. 

Li Absalone la spacbe sutel c'usi chopol la spas li Amnone 

23C'alal i'ech' xa'ox chib jabile, li svinictac Absalone te tsloq'uic tsotsil chij ta Baal-

azor ta nopol lum Efraín. Li Absalone lic yic' ta ve'el scotol li xnich'nab ajvalile. 

24Jech noxtoc ibat sq'uel li ajvalile, jech c'ot yalbe: —Li jvinictaque te yochelic 

sloq'uel stsotsil jchij. Ja' yu'un ta jc'an ti chbat achi'inicun achi'uc li j'abteletic avu'une 

—xut. 

25Pero li ajvalile jech laj yal: —Mo'oj, mu xu' chibat jcotolcutic; mu jc'an xcac'cutic 

ep avocol —xi. Li Absalone laj yac' persa laj yic', pero li ajvalile muc sc'an xbat. Ja' 

no'ox laj yac'be batel bendición. 

26Li Absalone jech laj yal: —Me mu xu' chabate, ja' no'ox alo mantal ac'o 

xchi'inuncutic batel li jbanquil Amnone —xut. —¿C'u yu'un ti chac'an chbat xchi'inot 

li abanquil Amnone? —xi li ajvalile. 

27Pero li Absalone muc xlaj yo'nton ta sc'anel, ja' yu'un li ajvalile la scolta batel li 

Amnone xchi'uc scotol xnich'nab li ajvalile. Li Absalone xchapanoj xa'ox lec ve'lil. 

28Xchi'uc jech xa'ox yalojbe li smozotaque: “Q'uelic me lec, c'alal me laj avilic ep xa 

bat yuch'el vino yu'un li Amnone, me laj calboxuc ti ac'o amilique, milic ta ora. Mu 

me xaxi'ic, yu'un vu'un chacalboxuc mantal. Ja' yu'un tsotsanic me; mu me xaxi'ic”, 

xut. 

29Li c'usi laj yal Absalone, ic'ot ta pasel. Li smozotaque la smilic li Amnone. Ja' yu'un 

scotol li xnich'nab ajvalile icajiic ta smulaic; ijatovic batel. 

30C'alal ja'o chanovic batele, li Davide laj ya'ay xa'ox a'yej ti imilbat xa scotol 

xnich'nab yu'un li Absalone, ti mu xa junuc boch'o cuxul icome. 

31Li ajvalile iva'i, la sli' sc'u'; yu'un toj ep chat yo'nton, xchi'uc la xmochan sba ta 

lumtic. Scotol li j'abteletic yu'un te oyique la sli' sc'u'ic ec. 

32Li Jonadab xnich'on Simea, ja' li sbanquil Davide, jech laj yal: —Ajvalil, mu me 

xanop ti icham xa scotol li anich'nabe. Ja' no'ox laj yich' milel li Amnone, yu'un li 

Absalone ja'o lic snop tsmil c'alal i'uts'intabat yixlal Tamar yu'un li Amnone. 

33Ja' yu'un ajvalil, mu xach'un ti ichamic xa scotol li anich'nabtaque, yu'un ja' no'ox 

Amnón ti imilate —xut. 

34C'alal ja'o chjatov batel li Absalone, li querem te oy ta toyol ti ja' yabtel tsq'uel lume 

la stoy sat; laj yil ti oy jtsob epal viniquetic te xyalic tal ta sbelal Horonaim ta ch'ut 

vitse. 

35Li Jonadabe jech laj yalbe li ajvalile: —Le' xa xtal li anich'nabtaque; ja' jech ic'ot 

jech chac c'u cha'al laj calbote —xut. 

36C'alal ja' to no'ox ilaj yo'nton ta lo'ile, ja'o ic'otic li xnich'nabtac ajvalile; tsots ic'ot 

yoc'ta sbaic. Jech li ajvalil xchi'uc j'abteletic yu'une ep laj yoc'ta sbaic ec. 

37-38Li Absalone ijatov batel, te ic'ot ta stojol Talmai, ja' li ajvalil ta Gezur, xnich'on 

Amiude. Oxib jabil te la xchi'in. Li Davide scotol c'ac'al laj yoc'ta li xnich'on 

Amnone. 

39C'alal i'ech' yu'un li at-o'ntone, toj chac xa sq'uelbe ya'ay sat noxtoc li Absalone. 

2 Samuel 14 

Li Joabe tsc'an chic' sutel li Absalone 

1Li Joab yol Sarviae la sna' ti ep cht'ab ta yo'nton Absalón li ajvalile. 

2Jech la stac ta iq'uel jun ants te nacal ta Tecoa; ja' jun ants ti toj manya snopel c'usi 

tspase. Jech laj yalbe: “Avocoluc cuyo aba ti ep chavat avo'ntone. Lapo li c'u'il sventa 

me'nale; mu xa xavac' amuil poxil, yu'un jech ac'o vinajuc ti ep xa c'ac'al chavat 

avo'nton ta sventa ti oy boch'o chamen avu'un yilele. 

3Ja'o xabat ta stojol li ajvalile, jech xc'ot avalbe jech chac c'u cha'al chacalbote”, xut. 

Te la xcha'albe lec batel li c'usi chc'ot yale. 

4Jech ibat li antse; te ic'ot ta stojol li ajvalile, c'ot spatan sba ta banamil yu'un chich' ta 

muc'. Jech laj yalbe: —Ajvalil, avocoluc coltaun —xut. 

5—¿C'usi apas? —xi li ajvalile. Itac'ov li antse: —Vu'un me'on antsun, yu'un icham li 

jmalale. 

6Oy chib jqueremetic, pero la scontrain sbaic ta te'tic. Ta sventa ti mu'yuc boch'o 

xvoc'atique, te laj yac'be sbaic, jech te icham o li june. 

7Pero li' ta orae chiscontrainicun li cuts' calaltaque. Tsc'anic ti ac'o cac' ta c'abal li col 

ti imilvane, yu'un ac'o chamuc ec, yu'un jech ac'o mu'yucuc boch'o chich' comel li 

c'usi oy cu'une. Tsc'an chulesic o li yu jun xa col oye. Mu xa xaq'uic ti ac'o boluc 

smomnich'nab li anima jmalale, xchi'uc ti te ac'o oyuc o sbie —xut. 

8Li ajvalile jech laj yalbe li antse: —Batan ta ana; vu'un ta xcal mantal sventa chata 

coltael —xut. 

9Itac'ov li antse: —Ajvalil, mu xu' boch'o yan chcuch li jmulcutique; vu'un ac'o jcuch 

comel xchi'uc li cuts' calaltac ta sventa jtote. Mu xu' vo'ot xacuch xchi'uc li avalab 

anich'nabe —xut. 

10Itac'ov li ajvalile: —Li boch'o chascontrainote ic'bun tal, jech mu xa xascontrainot 

yan velta —xi. 

11Pero li antse jech laj yalilan: —Ajvalil, abulajan c'anbo vocol li Muc'ul Dios 

avu'une, yu'un mu me xepajesbun jvocol li cuts' calale, yu'un tsc'an tsmilic, tsc'an 

tspacbeic li jun jcot col ti la smil xchi'ile —xut. Li ajvalile jech laj yal ta jamal: —Ta 

stojol Muc'ul Dios chacalbot, me jbejuc stsotsil sjol mu'yuc chbaj yalel ta banamil li 

jun avole —xut. 

12Pero li antse jech to laj yal: —Ajvalil, avocoluc ta jc'an to chacalbot jbeluc slajeb 

ca'yej —xut. —Lec oy, c'opojan —xi li ajvalile. 

13Jech lic sjac' li antse: —¿C'u yu'un laj anop jech chapas ta stojol ec li xnich'nabtac 

Diose? Vo'ot li ajvalilote oy amul chc'ot ta sventa li c'usi laj avale, yu'un vo'ot mu 

xavac' sutuc tal li anich'on ti jatoven batele. 

14Pisile jcotoltic chijchamutic. Co'olutic jech chac c'u cha'al vo' chmal ta banamil ti 

mu xa stac tsobele. Pero li Diose me junuc mu xac' chamuc; oy ta yo'nton tsa' c'u 

x'elan mu j'ech'eluc chnamaj o batel ta stojol li boch'o loq'uem batele. 

15Ti jech tal calbot vo'ot li cajvalot, ti ajvalilot cu'une, ja' ta sventa ti la sibtasicun li 

jchi'iltaque. Ja' yu'un jech la jnop: “Chbat jc'opan ca'tic li ajvalile, naca me xispasbun 

li c'usi ta jc'anbee”, xichi. 

16Me chava'ibun jc'op vo'ot li ajvalilote, xu' chacoltaun ta sventa li boch'otic tsc'an 

chiyulesuncutic o jchi'uc li cole ti tsc'an chisloq'uesuncutic o li' ta osil ti ja' yu'un 

Diose. 

17Ja' yu'un ta jmala ti ac'o ja'uc sventa chpat co'nton yu'un li c'usi chatac'bune, yu'un 

vo'ot ajvalilot. Xavotquin bu lec, xchi'uc bu chopol jech chac c'u cha'al jun 

yaj'almantal Dios. Te ac'o xchi'inot comel li Muc'ul Diose —xut. 

18Li ajvalile jech la stac'be li antse: —Avocoluc jamal me xavalbun li c'usi 

chajac'bote; mu me xamuc ta avo'nton —xut. —Lec oy ajvalil, jac'bun —xi itac'ov li 

antse. 

19Jech lic sjac' li ajvalile: —¿Me mu jechuc ti ja' Joab laj yalbot li c'usitic laj 

avalbune? —xut. Itac'ov li antse: —Ajvalil, ja' melel scotol li c'usi laj avale; mu xu' 

chcal ti oy bu mu jechuque. Li j'abtel avu'un, ja' li Joabe, ja' la stacun tal li'i, xchi'uc ja' 

laj yalbun scotol li c'usi laj calbote. 

20Ti jech la spas li Joabe, yu'un tsc'an ti ac'o jeluc li c'usi chanope. Pero vo'ot li 

ajvalilote toj bijot; xavotquin scotol c'usi chc'ot ta pasel li' ta cosilaltic jech chac c'u 

cha'al jun yaj'almantal Dios —xut. 

21Ja' yu'un li ajvalile jech laj yalbe li Joabe: —Q'uelavil, jech ta jpas chac li'i: Sutan 

batel; xu' chbat avic' sutel tal li querem Absalone —xut. 

22Li Joabe la spatan sba c'alal ta banamil yu'un laj yich' ta muc' li ajvalile; la sc'anbe 

bendición jech laj yalbe: —Ajvalil, li' ta orae laj xa jna' ti ta melel lec chavilune, yu'un 

laj apasbun li c'usi laj calbote —xut. 

23Li Joabe ta ora no'ox ibat ta Gesur, bat yic' tal li Absalone; te ic'ot xchi'uc ta 

Jerusalén. 

24Pero li ajvalile laj yal mantal ti tuc' ac'o batuc ta snae, ti mu me xjelov ta stojol li 

ajvalile. Ja' yu'un li Absalone tuc' ibat ta sna; muc xjelov ta stojol li ajvalile. 

25Ta scotol li israeletique mu'yuc boch'o yan jech vinic toj c'upil sba, lec c'anbil ta 

sventa st'ujumal jech chac c'u cha'al li Absalone. Li Absalone xlic ta yacan c'alal ta 

sjol, mu'yuc c'usi chopol. 

26C'alal chac' ta loq'uel sjole (ja' to ta jujun slajeb jabil chac' ta loq'uel c'alal cha'ay ti 

mu xa lecuque), ech'em ta chib kilo yalal li stsotsil sjole. 

27Li Absalone oy oxib squerem xchi'uc jun stseb, Tamar sbi, lec c'ac'al tseb. 

28Chib jabil te icom ta Jerusalén li Absalone; mu'yuc bu laj yilbe sba satic o xchi'uc li 

ajvalile. 

29Li Absalone la stac ta iq'uel li Joabe yu'un ac'o bat c'opanbatuc li ajvalile, pero muc 

sc'an xbat. La stac batel xchibal velta, pero muc sc'an xbat noxtoc. 

30Ja' yu'un li Absalone jech laj yalbe li smozotaque: —Q'uelavilic, li yosil Joabe jmoj 

snitoj sba xchi'uc li cosile; te sts'unoj cebada. Ja' lec bat ac'beic sc'ac'al li strigoe —

xut. Li smozotac Absalone bat yac'beic sc'ac'al li yosil Joabe. 

31Li Joabe ta ora ibat ta sna li Absalone, jech c'ot yalbe: —¿C'u yu'un ay yac'beic 

sc'ac'al cosil li amozotaque? —xut. 

32Itac'ov li Absalone: —Xana' ti la jtacot ta iq'uele yu'un ta jc'an chbat ac'opanbun li 

ajvalile. Ta jc'an chbat avalbe ti mu'yuc stu ti liloc' tal ta Gesure; ja' lec ti teuc no'ox 

comcune. Xchi'uc ta jc'an chavalbe ti ta jc'an ta jc'opan li ajvalile, yu'un me oy jmul 

yu'une, ac'o smilun —xut. 

33Ja' yu'un li Joabe ibat sc'opan li ajvalile; laj yalbe ya'ay c'usi laj yal li Absalone. Li 

ajvalile la stac ta iq'uel li Absalone. C'alal ic'ot li Absalone, la squejan, la spatan sba ta 

banamil. Li ajvalile la sts'uts' li Absalone. 

2 Samuel 15 

Li Absalone lic scontrain sbaic xchi'uc li Davide 

1C'alal i'ech' jayibuc c'ac'ale, li Absalone la xchapan scareta sventa pleito, xchi'uc 

ca'etic xchi'uc lajuneb yoxvinic viniquetic (50) sventa ba'yucbe chbatic yu'un. 

2Ta yoc'omal sob ilic li Absalone; te bat sva'an sba ta jot xocon be ta yochebal lum. 

Scotol li boch'otic oy sc'opique bat sc'anic chapanel ta stojol li ajvalile. Li Absalone ta 

sjac'be: “¿Bu alumal?”, xut. “Vu'un oyun ta jchop sts'unubal li Israele”, me xie, 

3jech chalbe: “Li ava'yeje toj lec, oy smelol. Pero mu'yuc boch'o te comen yu'un 

ajvalil ti xu' chaya'ibot ac'opique”, xut. 

4Jech to laj yal li Absalone: “Ti vu'cun quich'oj cabtel ta ajvalilal li' ta cosilaltique, ta 

jchapanoxuc c'alal oy pleito, c'alal oy c'op avu'unic ti jechuque”, xut. 

5C'alal oy boch'o chnopaj batel chbat sc'opan li Absalone, li Absalone laj yac' sc'ob, la 

smey, la sts'uts'. 

6Ja' jech la spasbe scotol li boch'otic chbat ox sc'anic chapanel ta stojol li ajvalile. Ja' 

jech la slo'labe yo'nton israeletic li Absalone. 

7C'alal i'ech' chanib jabile, li Absalone jech laj yalbe li ajvalile: —Ajvalil, avocoluc 

ac'un batel ta Hebrón, yu'un chbat jpas li c'usi caloj ta stojol Muc'ul Diose. 

8Yu'un c'alal te to'ox nacalun ta Gezure, laj cal ti chitun yu'un Muc'ul Dios ti me chac' 

sutcun tal li' ta Jerusalene —xut. 

9Itac'ov li ajvalile: —Lec oy, junuc avo'nton batan —xut. Jech ibat ta Hebrón li 

Absalone. 

10Li Absalone ta ora no'ox la stac batel j'almantaletic ta scotol li jaychop israeletique, 

jech laj yal batel: “C'alal me laj ava'yic laj yich' jupanel oq'uesetique, jech xavalic: ‘Ja' 

xa i'och ta ajvalilal te ta Hebrón li Absalone’, chianic”, xut. 

11Jech noxtoc laj yic' batel chib ciento (200) viniquetic te ta Jerusalén. Li viniquetique 

jun no'ox yo'nton ibatic; mu'yuc ya'yojic c'usi chc'ot ta pasel. 

12Jech noxtoc li Absalone la stac ta iq'uel jun jbijubtasvanej yu'un li Davide, Ahitofel 

sbi. Te nacal ta slumal ta Gilo. Ja' la xchi'in ti c'alal laj yac'be smoton Diose. Ta 

sventa ti la xchi'in li Ahitofele jech i'ayin o lec stsatsal li Absalone, jech i'epaj o li 

svinictaque. 

Ijatov loq'uel ta Jerusalén li Davide 

13Oy jun boch'o ibat yalbe David ti ep xa israeletic chbatic ta stojol li Absalone. 

14Ja' yu'un li Davide jech laj yalbe scotol li j'abteletic yu'un te xchi'uc ta Jerusalene: 

—Jatovcutic batel ta ora, naca me ts'acal mu xa xu' cu'untic chijatovutic loq'uel ta 

stojol li Absalone. Cac'tic persa ta ora, naca me ja' laj yac'beic yipal li stuquique, jech 

xu' li' chistautic, xu' chispasbutic li c'usi chopole, xchi'uc xu' tsmil comel ta espada 

scotol li jchi'iltactic li' ta lume —xi. 

15Itac'ovic: —Vu'uncutic li avaj'abteluncutique, ta jpascutic scotol li c'usi 

chavalbuncutique —xiic. 

16Ja' yu'un li ajvalile iloc' batel; la xchi'in batel scotol li yuts' yalaltaque xchi'uc li 

xchi'iltac ta abtele. Ja' xa no'ox la scomtsan lajuneb yan antsetic yu'un sventa 

chchabiic li na bu tspas mantale. 

17Jech iloq'uic batel li ajvalile xchi'uc li boch'otic la xchi'in batele. C'alal nom xa'ox 

oyic batele, te c'ot sva'an sbaic. 

18Te la sva'an sbaic ta xocon ajvalil scotol li yaj'abteltaque, xchi'uc scotol li ceretetic, 

peletetic, xchi'uc li vaquib ciento (600) getetic ti ba'yucbeic batel yu'un li ajvalile, ti 

iliquic tal ta yacanic c'alal ta Gate. 

19Li ajvalile jech laj yalbe li Itai liquem tal ta Gate: —¿C'u yu'un ti tal achi'inuncutic 

ec li vo'ote? Ja' lec ti chasut batele, ja' xachi'in li ach' ajvalile. Yu'un li vo'ote yan 

alumal; jatovenot loq'uel tal ta alumal. 

20Xchi'uc ja' to no'ox lavul volje. Mu smeloluc ti chaquic'ot batel ta anil yu'un chbat 

achi'inune, yu'un li vu'une mu jna' c'uxi chibat ec. Ja' lec sutan batel, ic'o sutel scotol li 

achi'iltaque. Muc'ul Dios chayac'boxuc bendición, xchi'uc ja' chaxchi'inoxuc o scotol 

c'ac'al —xut. 

21Itac'ov li Itaie: —Ajvalil, ta xcal ta jamal ta stojol Muc'ul Dios xchi'uc ta atojol ec, 

me cuxulun, o me te chicham batel, te ono'ox chajchi'inot batel buyuc no'ox chabat —

xi. 

22Itac'ov li Davide: —Lec oy, batic cha'e —xut. Jech ibat xchi'in David li Itaie. Ibat 

xchi'uc scotol xchi'iltac, xchi'uc yuts' yalaltac. 

23Scotol li israeletique bats'i tsots i'oq'uic. Li ajvalile ijelovic batel ta jot bevo' Cedrón 

xchi'uc scotol li xchi'iltaque. Scotol li xchi'iltaque ijelovic batel ta ba'yucbe ta sbelal 

xocol banamil. 

24Te ibat ec li Sadoque xchi'uc scotol li levietic ti yich'ojbeic batel xcaxail smantal 

Diose. Te to la scotanic li caxae, ja' to ti c'alal iloq'uic xa batel ta lum scotol li 

israeletique; ts'acal te ic'ot ec li Abiatare. 

25Pero li ajvalile jech laj yalbe li pale Sadoque: —Ich'o sutel ta lum li caxae, yu'un me 

laj to xc'uxubinun li Muc'ul Diose, ta xiyac'un sutel tal li'i. Jech li' to ta xvul jq'uel li 

caxae xchi'uc li yav bu oye. 

26Pero me chiyalbun ti mu'yuc chixc'uxubinune, lec oy, ac'o spasbun li c'usi tsc'an 

yo'ntone —xut. 

27Li ajvalile jech laj yalbe noxtoc li Sadoque: —Vo'ot li j'alc'opote, junuc avo'nton 

sutanic batel ta lum achi'uc li Abiatare xchi'uc li anich'nabique, ja' li anich'on Ahimaas 

xchi'uc li Jonatán xnich'on Abiatare. 

28Li vu'une li' to chicom ta stenlejaltic ta xocol banamile, ja' to me laj ca'ay ava'yejic 

c'usi chc'ot ta pasele —xut. 

29Li Sadoc xchi'uc Abiatare laj yich'ic sutel ta Jerusalén li xcaxail smantal Diose; te 

icomic o. 

30Li Davide imuy batel ta muyebaltic te ta Olivatic. Te x'oc'olet muyel, xpixoj batel 

sjol, xchi'uc jeche' xbixbun batel yacan. Scotol li xchi'iltac bat xchi'ine xpixojic batel 

sjolic ec, xchi'uc x'oc'oletic batel. 

31C'alal laj ya'ay David ti ja' xchi'il ta liquesej c'op Ahitofel li Absalone, li Davide la 

sc'anbe vocol Muc'ul Dios ti ac'o ch'ayuc ta be c'usi xchapanoj li Ahitofele. 

32C'alal ic'ot ta jolvits li David sventa chich' ta muc' Diose, te ital nupatuc yu'un Husai 

arquita vinic. Li'em batel sc'u', yac'oj lum ta sjol. 

33Li Davide jech laj yalbe: —Me chtal achi'inune, ja' no'ox chtal avac'bun quicats. 

34Pero me chasut batel ta Jerusalene, me jech chbat avalbe li Absalone: ‘Ajvalil, li 

vu'une ta xicom ta avaj'abtel jech chac c'u cha'al comenun to'ox ta yaj'abtel li atote’, 

me xavute, jech xu' te chalajesbe o sc'oplal c'usi xchapanoj li Ahitofele. 

35Ja' no'ox venta te achi'inoj li pale Sadoc xchi'uc Abiatare, xu' te chavalbe scotol li 

c'usitic chava'ay ta stojol ajvalile. 

36Jech noxtoc li xnich'nabique, ja' li Ahimaas xchi'uc Jonatane, te oyic ec. Ja' yu'un 

avocoluc ja' xavalbeic scotol li c'usi chava'ye; xu' ja' xa chiyalbicun ec —xut. 

37Li Husai ti lec sc'opan sbaic xchi'uc Davide te ic'ot ta Jerusalén ti c'alal ja' to no'ox 

ch-och batel ta lum li Absalone. 

2 Samuel 16 

La xchi'in ta lo'il Siba li Davide 

1C'alal ja' to no'ox ijelov batel jutuc ta jolvits li Davide, te ital nupatuc ta be yu'un 

smozo Mefi-boset, Siba sbi. Yic'oj tal cha'cot buro cajajtic syavartaic, xcuchojic tal 

lajunvinic (200) pan, xchi'uc vo'vinic (100) ta choj taqui sat ts'usub, xchi'uc vo'vinic 

(100) pan pasbil ta taqui sat higo, xchi'uc jbej nucul ya'lel ts'usub. 

2Li ajvalile jech la sjac': —¿C'u yu'un ti laj avich' tal li'i? —xut. Itac'ov li Sibae: —Li 

buroetique ja' sventa chcajiic batel li boch'otic oy avu'un, vo'ot li ajvalilote. Li panetic 

xchi'uc li sat ts'usube ja' sventa tsve'ic li soldadoetique. Li pasem ya'lel ts'usube ja' 

sventa chuch'ic li boch'otic chlubic ta xocol banamile —xi. 

3Itac'ov li ajvalile: —¿Bu oy li smomnich'on anima avajvale? —xut. Itac'ov li Sibae: 

—Te comen ta Jerusalén, yu'un scotol israeletic tsnopic ja' chac'beic sutel li abtel ti oy 

to'ox ta sventa smoltote —xut. 

4Itac'ov li ajvalile: —Lec oy. Li' ta orae ja' avu'un scotol li c'usi ja' to'ox yu'un li Mefi-

bosete —xi. Li Sibae la squejan sba ta stojol li ajvalile, jech laj yalbe: —Ajvalil, toj 

lec ti oyuc jech ac'uxubinun oe —xut. 

5C'alal ic'ot ta Bahurim li ajvalil Davide, te iloc' tal jun vinic. Ja' yuts' yalal li Saule, 

Simei sbi; ja' xnich'on Gera. Te chchopolc'opoj tal ta spatic; 

6te tsjipilan tal ton ta stojol li Davide xchi'uc li yaj'abteltaque. Pero li Davide te 

xchi'uc ta jujujot xocon li svinictaque, xchi'uc chabibil yu'un li jchabivanejetic yu'une. 

7Li Simeie jech chalilanbe tal li Davide: —¡Loc'an batel chopol vinic, jmilvanej vinic! 

8Li Muc'ul Diose laj xa yac'bot atoj amul ta sventa ti laj amilbe yuts' yalal li Saule, 

xchi'uc ti vo'ot lapojbe li yabtel ta ajvalilale. Li Muc'ul Diose ja' xa laj yac'be ta sc'ob 

anich'on Absalón li avabtele. Li vo'ote oyot xa ta vocol ta scoj achopolil, yu'un vo'ot 

jmilvanej vinicot —xut. 

9Li Abisai, yol Sarviae, jech laj yalbe li ajvalile: —¿C'u yu'un ti ta xchopolc'opoj ta 

stojol ajvalil cu'un li chamen ts'i' le'e? Chbat jc'ocbe sjol —xut. 

10Pero li ajvalile jech laj yal: —Yalabtac Sarvia, li c'op le'e muc vo'ocoxuc ta 

aventaic. Me jech chchopolc'opoj ta jtojole, yu'un van jech la sc'an li Muc'ul Diose. Ja' 

yu'un mu'yuc boch'o jech xu' chalbe: ‘¿C'u yu'un jech chapas?’, mu'yuc boch'o xu' 

chut —xi. 

11Ts'acal jech laj yalbe li Abisai xchi'uc yaj'abteltaque: —Me jnich'on no'ox jtuc tsc'an 

chismilune, c'u to x'elan tsc'an chispasbun li jun vinic liquem ta Benjamine. Ch'an 

utic; te ac'o xchopolc'optaun, yu'un van jech yaloj mantal li Muc'ul Diose. 

12C'alal chiyilbun jvocol li Muc'ul Diose, oy van yic'al chisc'atajesbun ta bendición li 

c'usi chopol chquich' albel li' ta orae —xut. 

13C'alal chanovic batel ta be li David xchi'uc xchi'iltaque, li Simeie xi ibat ta ch'ut vits 

ta stuq'uil li Davide. Te xvulvun batel, tsjipilan batel ton xchi'uc tsliques batel pucuc. 

14C'alal ic'otic ta uc'um Jordán xchi'uc xchi'iltac li Davide, lubenic xa, jech te la 

xcuxic. 

I'och ta Jerusalén li Absalone 

15Ja'o i'och batel ta Jerusalén li Absalone xchi'uc scotol li israeletic xchi'inoje, xchi'uc 

li Ahitofele. 

16Ts'acal te ital li Husai, ja' li arquita vinic ti lec sc'opan sba xchi'uc li Davide. Ibat 

snup ta be li Absalone; te x'avet batel jech laj yal: —¡Toj lec li muc'ta ajvalile; toj lec 

li muc'ta ajvalile! —xut. 

17Li Absalone jech laj yalbe li Husaie: —¿Me ja' jech chavich' ta muc' li boch'o lec 

xac'opan aba achi'uque? ¿C'u yu'un muc ja'uc xbat achi'in li boch'o lec xac'opan aba 

achi'uque? —xut. 

18Itac'ov li Husaie: —Mu jc'an. Ja' ta jc'an li' chicom ta stojol li boch'o t'ujbil yu'un 

Muc'ul Diose xchi'uc ti t'ujbil yu'un scotol israeletique. 

19Mu'yuc boch'o yan ta jc'an chitun yu'un; ja' no'ox ta jc'an chitun yu'un xnich'on li 

boch'o lec jc'opan jba jchi'uque. Ti c'u x'elan litun yu'un li atote, ja' jech ta jc'an chitun 

avu'une ec —xut. 

20Li Absalone jech la sjac'be li Ahitofele: —¿C'usi chanop? Alo ca'tic c'usi xu' ta 

jpastic —xut. 

21Itac'ov li Ahitofele: —Bat chi'inbo ta vayel yajniltac li atot te scomtsanoj ta xchabiel 

spasubmantale. Me jech chapase, jech tsna'ic o scotol israeletic ti j'ech'el chopol 

chayilot o li atote, jech ta stsatsub lec yo'ntonic li avinictaque —xi. 

22Jech lic yaq'uic jun carpana sventa Absalón te ta yamaq'uil jolna. Te ta sat scotol 

israeletic lic xchi'inbe ta vayel yajniltac stot li Absalone. 

23Li bijubtasel laj yal Ahitofel jech orae, ja' co'ol cha'yic jech chac c'u cha'al me oy 

c'usi tsjaq'uic ta stojol Diose. Ja' jech bijubtasel chal o li Ahitofele, jech chal ta stojol 

David, o me ta stojol Absalón. 

2 Samuel 17 

Li Husaie la socbe c'usi xchapanoj li Ahitofele 

1Li Ahitofele ts'acal jech laj yalbe li Absalone: —Ac'bun jt'uj lajcha'miluc (12,000) 

viniquetic, yu'un ta ac'ubaltic tana chbat jnuts li Davide. 

2Ja' yorail xu' chbat cac'be, yu'un yo'to aluben ta lubel, jech xu' ta xi' cu'un. Jech xu' 

chjatovic batel scotol li svinictaque. Mu'yuc boch'o yan ta jmil; ja' no'ox ta jmil stuc li 

ajvalile. 

3Jech ta stsob sba tal ta atojol cu'un scotol li jchi'iltactique (ja' ono'ox oy ta avo'nton ti 

oyuc c'uxi chamuc li jun vinic le'e). C'alal me talem xa ta atojol li jchi'iltactique, jech 

scotolic jun no'ox yo'ntonic —xut. 

4C'alal laj ya'ay li Absalone, toj lec laj ya'yic xchi'uc li banquilaletic yu'un 

israeletique. 

5Jech laj yal li Absalone: —Iq'uic tal ec li Husaie, ja' li arquita vinique; ca'itic c'usi 

chal —xi. 

6C'alal ivul li Husaie, jech ijac'bat yu'un li Absalone: —Li Ahitofele ja' jech laj yal. 

¿C'usi chaval li vo'ote; me lec li c'usi laj yale, o me mu lecuc? —xut. 

7Itac'ov li Husaie: —Li c'usi laj yal li' ta ora li Ahitofele, mu lecuc. 

8Li atot xchi'uc svinictaque xana' ti toj lec xaq'uique. Tanae solel tsatsuben yo'ntonic 

jech chac c'u cha'al jcot me' oso c'alal pojbil xa yalabe. Li atote ja' jun vinic ti nopen 

xa'ay lec paspleitoe. Jech noxtoc muc teuc ch-ech' ac'ubal yu'un yo' bu oyic li 

svinictaque. 

9Li' ta orae snac'oj sba ta jun nail ch'en, o me yan bu snac'oj sba. C'alal me ta sliqueb 

no'ox chvinaj ti ichamic xa li avinictaque, xu' jech chlic yalic li boch'o cha'yique: “Li 

svinictac Absalone tsalbil xa ic'otic”, xu' xiic. 

10Li avinictac ti lec xu' yu'unique xu' chlaj stsatsal yo'ntonic o ta j'ech'el, ac'o me lec 

to'ox tsots yo'ntonic jech chac c'u cha'al león. Yu'un scotol jchi'iltactic sna'ic ti toj 

tsots yo'nton li atote, xchi'uc ti jech tsatsuben yo'ntonic ec li svinictaque. 

11Ja' yu'un chacalbot ti ac'o stsob sbaic ta atojol scotol li israeletic ti xlic ta Dan c'alal 

to ta Beersebae, yu'un ja' to jech yepalic jech chac c'u cha'al yi' ta ti'nab. Xchi'uc tsc'an 

vo'ot atuc chbat achi'inic ta paspleito. 

12Jech ec li vu'uncutique ta xcac'becutic ti buyuc no'ox ta jtacutic batele. Te but'ul 

chic'otcutic ta sba yac'ol jech chac c'u cha'al job osil ti chvul ta sba yac'ol banamile. 

Ta jmilcutic scotolic c'alal ta atot xchi'uc c'alal ta svinictac; me junuc mu'yuc cuxul ta 

jcomtsancutic. 

13Me chbat snac' sbaic ta junuc lume, jcotolcutic ta xquich'cutic batel jlasucutic. Ta 

jochcutic batel c'alal ta bevo' li jujubej tonetic ti meltsanbil o li lume, ja' to ti c'alal mu 

xa jbejuc ton te chvinaje —xi. 

14Li Absalón xchi'uc scotol israeletique jech laj yalic: “Li c'usi laj yal Husai arquita 

vinique ja' toj lec; ja' chopol c'usi laj yal li Ahitofele”, xiic. Yu'un li Muc'ul Diose ja' 

laj yac' ch'ayuc ta be c'usi laj yal li Ahitofele, yu'un ja' ac'o joybijuc ta stojol c'usi 

chopol li Absalone. 

15Li Husaie jech laj yalbe li pale Sadoc xchi'uc Abiatare: —Li Ahitofele ja' jech 

bijubtasel laj yalbe li Absalone xchi'uc li banquilaletic yu'un israeletique. Pero li vu'un 

eq'ue ja' jech bijubtasel laj calbe ec. 

16Ja' lec bat me albeic ta ora li Davide: mu me teuc xvay ta stenlejaltic ta xocol 

banamil tana. Ja' lec ac'o jelovuc ta ora ta jot uc'um Jordán, yu'un jech mu xmilat 

xchi'uc li svinictac te xchi'inoje —xut. 

17Li Jonatán xchi'uc Ahimaase te oyic ta nio' Rogel, yu'un mu sc'an xac' sbaic ta ilel te 

ta lum. Jun xa no'ox quiara ibat yalbe, jech li stuquique ja' xa bat yalbeic ec li Davide. 

18Pero i'ilatic ono'ox yu'un jun querem, jech li quereme ibat yalbe ta ora li Absalone. 

Pero li chibique laj yac'beic batel yipal, te ic'otic ta sna jun vinic ta Bahurim. Te ta 

yamac' oy jch'oj joc' ja' te la stic' sbaic li chibique. 

19Li yajnil yajval nae la smac ta ora li joq'ue. Ts'acal te lic sq'ui trigo ta sba, jech 

mu'yuc boch'o laj yil o. 

20C'alal ic'otic li svinictac Absalone, jech la sjac'beic li antse: —¿Bu oyic li Ahimaas 

xchi'uc Jonatane? —xutic. Itac'ov li antse: —Li' ijelovique; xi ibatic ta stuq'uil uc'ume 

—xi. Jech ibat st'unic, pero muc staic. Jech isutic batel ta Jerusalén. 

21C'alal batemic xa'oxe, iloq'uic ta joc' li Ahimaas xchi'uc Jonatane. Jech ibatic ta anil, 

bat yalbeic li ajvalil Davide. C'ot yalbeic ti ac'o jelovuc batel ta ora ta jot uc'ume, 

yu'un laj xa yal Ahitofel ti ac'o yich'ic milele. 

22Ja' yu'un li David xchi'uc scotol svinictaque ijelovic batel ta ora ta jot uc'um Jordán. 

C'alal isacub ta yoc'omale, me junuc mu'yuc xa boch'o te oy. 

23C'alal laj yil Ahitofel ti muc xc'ot ta pasel c'usi laj yale, lic xchapan sburo; isut batel 

ta sna te ta slumal ti bu ivoq'ue. C'alal c'ot xchapan lec snae, bat sjoc'an sba ta te', jech 

icham o. Te ibat yich' muquel yo' bu mucul li stote. 

Ic'ot ta Mahanaim li Davide 

24Li Davide ja' to no'ox ic'ot ta Mahanaim ti c'alal ijelov xa'ox batel ta jot uc'um 

Jordán xchi'uc svinictac ec li Absalone. 

25Li Absalone ja' la stic' ta banquilal soldado yu'un jun vinic, Amasa sbi, sventa 

xq'uexol Joab. Li Amasae ja' xnich'on jun ismael vinic, Itra sbi. Ja' ti la yic' li Abigail, 

stseb Nahase; ja' li xvix Sarvia, sme' Joabe. 

26Li Absalone te la spas scarpanaic xchi'uc israeletic ta yosilal Galaad. 

27C'alal ic'ot ta Mahanaim li Davide, te ital nupatuc ta be yu'un Sobi, xnich'on Nahas 

te ta Rabá; ja' smomnich'nabtac li Amnone. Te ital noxtoc li Maquir xnich'on Amiel ta 

Lodebar, xchi'uc li Barzilai galaad vinic ta Rogelime. 

28Te laj yich'beic tal vaybaletic, tazaetic, binetic, trigo, cebada, arina, bacuben bec' 

trigo, javus, arabejo, lentejaetic, 

29pom, tatuben ya'lel xchu' vacax, chijetic, xchi'uc quesoetic pasbil ta ya'lel xchu' me' 

vacax sventa tsve'ic xchi'uc xchi'iltac li Davide. Yu'un la snopic ti chvi'najic, ti 

lubenic, ti taquin yo'ntonic tal ta xanubal ta xocol banamile. 

2 Samuel 18 

Icham li Absalone 



592 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

1Li Davide lic xchapan lec li svinictaque. La st'ujbe banquilaletic yu'unic ta jujumil 

(1,000) xchi'uc vo'vo'vinic (100). 

2Ts'acal lic stac batel ta oxvoc'. Jvoc' laj yac'be sventain li Joabe; jvoc' laj yac'be 

sventain li Abisai yol Sarvia, yits'in Joabe. Jvoc' laj yac'be sventain li Itai geteo 

vinique. Li ajvalile jech laj yalbe scotolic: —Vu'un ta xbat jchi'inoxuc jtuc ta paspleito 

—xut. 

3Pero li stuquique jech itac'ovic: —Ja' lec mu xabat, ajvalil. Yu'un me lijatovcutic li 

vu'uncutique, mu'yuc tsots sc'oplal cha'yic. Ac'o me chichamcutic j'o'loluc li 

vu'uncutique, jech mu'yuc tsots sc'oplal cha'yic noxtoc. Yu'un li vo'ote toj ven tsots 

ac'oplal cha'yic jech chac c'u cha'al lajunmil (10,000) quepalcutic li vu'uncutique. Ja' 

yu'un ja' lec ti li' no'ox ta lum chavac'buncutic batel yan boch'otic xu' 

chiscoltauncutique —xutic. 

4Itac'ov li ajvalile: —Lec oy, ta jch'un li c'usi chavalique —xi. Jech ta ora laj yac' sba 

ta xocon li ochebal yu'un lume, jech iloq'uic batel scotol li israeletic ti yic'ojan sbaic ta 

vo'vinic (100), ta jmil (1,000), ta jujutsobe. 

5Li ajvalile jech to laj yalbe batel li Joab, Abisai, xchi'uc Itaie: —Avocolicuc lec no'ox 

me xac'opanic li querem Absalone —xut. Laj ya'yic scotol svinictac c'usi laj yal batel 

ta sventa Absalón li ajvalile, xchi'uc laj ya'yic scotol li banquilal soldadoetique. 

6Jech ibatic scotolic, bat spasic pleito xchi'uc li yan israeletique. Te c'ot yac'be sbaic ta 

toyolaltic yu'un Efraín. 

7Scotol li yantic israeletique tsalbil ic'otic yu'un li svinictac Davide. Li jun c'ac'al le'e 

ep ichamic; ja' ichamic jtob ta mil (20,000) viniquetic. 

8Li pleitoe i'epaj batel ta scotol yosilalic. Ja' toj ep ichamic ta scoj li te'etique; ja' mu 

sta jech yepal ti ichamic ta espadae. 

9Li Absalone cajal batel ta machu; te la sta sbaic xchi'uc li svinictac Davide. Li 

xmachue i'och batel ta yolon jpets tulan, pero toj pim sc'ob li tulane. Jech te cacal 

icom snuc' ta c'ob tulan li Absalone, te xt'uyet icom. Li xmachue ijelov batel ta anil. 

10Oy jun boch'o laj yil, jech ibat yalbe ta ora li Joabe. —Le' jipil icom ta c'ob tulan li 

Absalone —xut. 

11Itac'ov li Joabe: —Me laj avil lec atuque, ¿c'u yu'un muc xamil comel? Te laj 

amochan comel ta banamil ti jechuque. Ti jechuc laj apase, xcuxet no'ox co'nton 

chacac'bot lajunsep saquil taq'uin xchi'uc achuc ti jechuque —xut. 

12Li vinique jech la stac'be li Joabe: —Ac'o me chavac'bun jmil (1,000) ta sep saquil 

taq'uin, pero mu ono'ox xcac' jc'ob ta stojol li xnich'on ajvalile, yu'un laj ca'icutic ti laj 

avich'ic lec mantal yu'un ajvalil achi'uc li Abisaie xchi'uc li Itaie. La'albatic tal ti mu 

me c'usi xc'ot ta pasel ta stojol li querem Absalone. 

13Ti lajuc jpas jeche, altic, yu'un mu'yuc c'usi stac' naq'uel ta stojol li ajvalile. Jech ec 

li vo'ote mu'yuc c'usi xu' avu'un chapas sventa chapojun ti jechuque —xut. 

14Itac'ov li Joabe: —¡Ay! Altic tal jch'ay c'ac'al avu'un —xi. Jech la stsac oxch'ix 

taq'uin lec ts'ubajtic sni'; la spajbe ta yo'nton li Absalone, yu'un cuxul to'ox ti c'alal te 

joc'ol ta tulane. 

15Oy lajuneb jcuch-abtejebaletic yu'un li Joabe, vul sjoyibtaic li Absalone; la 

xcha'milic o lec. 

16Li Joabe laj yal ti ac'o yich' jupanel oq'uese. Jech isutic tal ta snutsel xchi'iltaquic li 

svinictac Davide yu'un ipajesatic yu'un li Joabe. 

17Ts'acal laj yich'beic batel sbec'tal li Absalone, bat stiq'uic ta muc'ta vomlum ta 

toyolaltic; lic sbusanic comel epal ton ta sba yac'ol. Scotol li israeletique ta jujuntal 

isut batel ta anil ta snaic. 

18C'alal cuxul to'ox li Absalone, laj yac' ta va'anel jun muro te yo' bu “Stenlejaltic 

yu'un Ajvalil” sbie. Yu'un li Absalone jech laj yal: “Li vu'une mu'yuc jnich'on, jech 

mu'yuc boch'o xu' chiyich'bun comel li jbie”, xi. Ja' laj yac'be yich' sbi li muroe. 

“Sna'ubil Absalón”, xi sbi o c'alal to tana. 

19Li Ahimaas xnich'on Sadoque jech laj yal: —Avocoluc coltaun batel; chbat calbe ta 

ora ajvalil ti toj lec c'usi ipasbat yu'un li Muc'ul Diose, yu'un icoltaat xa loq'uel ta 

sc'ob yu'un li yajcontrae —xi. 

20Itac'ov li Joabe: —Li' ta orae muc vo'ocot oy ta aventa chbat avalbe li ajvalile. Ta 

yan to c'ac'al xabat. Pero muc ta orauc, yu'un icham xa o li xnich'one —xut. 

21Li Joabe jech laj yalbe jun etiope vinic: —Batan vo'ot. Bat albo ya'ay ajvalil scotol 

li c'usi laj avile —xut. Li etiope vinique la snupbe comel sc'ob li Joabe, jech ibat ta 

anil. 

22Li Ahimaase jech laj yalbe yan velta li Joabe: —Pero ac'un batel ec; ta xibat ta anil 

ta spat li etiope vinique —xut. Itac'ov li Joabe: —Pero ¿c'usi chbat apas ti chac'an 

chabat ta anile, querem? Mu yu'unuc chavich' amoton ta sventa li c'usi chbat avale —

xut. 

23Itac'ov li Ahimaase: —Mu labluc. Ta ono'ox xibat ta anil —xi. —Lec oy, batan ta 

anil cha'e —xi li Joabe. Li Ahimaase i'anilaj batel ta stenlejaltic; ech' stsal ta be li 

etiope vinique. 

24Li Davide te chotol ta o'lol yu'un li chib sti' yochebal lume. Li boch'o tsq'uel me oy 

boch'o chtale te muyem ta yamaq'uil li scoraltonal lum te ta yac'ol yo' bu oy li sti' 

coraltone. C'alal la stoy sate, ja' to laj yil ti oy boch'o ch-anilaj tale, pero stuc no'ox. 

25X'avet xa ta yalbel li ajvalile. Li ajvalile jech laj yal: —Me stuc chtale, yu'un oy lec 

a'yej yich'oj tal —xi. C'alal nopol xa xtale, 

26ja' to laj yil ch-anilaj tal yan vinic noxtoc, jech laj yalbe ta ora li jchabi ti'nae: —Oy 

yan vinic le' xtal ta anil noxtoc —xut. —Yu'un oy lec a'yej yich'oj tal noxtoc —xi li 

ajvalile. 

27Li boch'o muyem ta toyol tsq'uele jech to laj yal: —Li boch'o ba'yuc iloc' tale, 

xco'laj xchi'uc x'anilaj Ahimaas yilel, ja' li xnich'on Sadoque —xi. Itac'ov li ajvalile: 

—Le'e ja' lequil vinic. Ta melel yu'un yich'oj tal lec a'yej jna' —xi. 

28C'alal ivul li Ahimaase, vul squejan spatan sba ta banamil ta stojol li ajvalile; vul 

sc'opan, jech lic yalbe: —Coliyal li Muc'ul Diose, ja' li Dios avu'une, yu'un laj xa yac' 

ta c'abal li viniquetic ti liquemic ta acontrainel vo'ot li ajvalilot cu'uncutique —xut. 

29Jech la sjac' li ajvalile: —¿Me lec oy li querem Absalone? —xi. Itac'ov li Ahimaase: 

—Laj quil oy ep boch'o xvochlajet ti c'alal ja'o la stacun tal li avaj'abtel Joab, vo'ot li 

ajvalilote. Pero muc xquil me oy c'usi ic'ot ta pasel —xi. 

30Jech i'albat yu'un li ajvalile: —Q'uejo aba batel jutuc le'e —x'utat. Li Ahimaase la 

xch'un. 

31Ja'o ic'ot ec li etiope vinique, jech c'ot yal: —Oy lec a'yej quich'ojbot tal ajvalil. Toj 

lec c'usi la spas li Muc'ul Diose, yu'un laj xa scoltaot loq'uel ta sc'obic li boch'otic 

chascontrainicote —xut. 

32Li ajvalile jech la sjac': —¿Me lec oy li querem Absalone? —xut. Itac'ov li Etiope 

vinique: —Scotol li boch'otic chascontrainicote, ti chopol c'usi tsc'an chaspasboxuque, 

toj lec ti oyuc c'uxi jech xc'ot ta stojolic jech chac c'u cha'al ic'ot ta stojol li querem 

Absalone —xut. 

33Li ajvalile toj chopol ic'ot yo'nton. Imuy batel ta scuarto te ta yac'ol li ti'nae; te bat 

oc'uc. Jech laj yalilan muyel: “¡Cunin nich'on Absalón, cunin nich'on Absalón! 

Vu'cun chamcune, ¡cunin nich'on Absalón, cunin nich'on!”, xi. 

2 Samuel 19 

1C'alal laj ya'yic israeletic ti ep ch-oc', ti ep chat yo'nton yu'un Absalón li ajvalile, ibat 

yalbeic li Joabe. 

2Ac'o me la spasic canal ta pleito, pero ja'o yorail ic'ataj ta at-o'nton yu'un scotolic. 

Yu'un ja'o laj ya'yic scotol israeletic ti ep chat yo'nton yu'un xnich'on li ajvalile. 

3Ja' yu'un scotol li israeletic ti i'ayic ta pleitoe ta nac'nac'bail xa i'ochic batel ta lum, ep 

q'uexlal cha'yic; co'ol chac c'u cha'al ta jatubal xa isutic tal ta pleito. 

4Pero li ajvalile smacoj sat; tsots ch-avan, jech chal: “¡Cunin nich'on Absalón, cunin 

nich'on Absalón!”, xi. 

5Ja' yu'un li Joabe ibat ta stojol li ajvalile, jech c'ot yalbe: —Li' ta orae chavac' ta 

q'uexlal scotol li avinictac ti la scoltaot yo' jech cuxulot toe, xchi'uc ti jech cuxulic to 

li aquerem atsebetic, li avajniltac xchi'uc li yantic antsetic avu'une. 

6Pasuc venta ja' c'ux ta avo'nton yilel li boch'otic chascontrainote; ja' abajoj yilel li 

boch'otic chaxc'uxubinicote. Lec chvinaj ti ja' mu'yuc ta avo'nton li banquilaletic 

avu'une xchi'uc li yantic avaj'abteltaque. Ja' xcuxet avo'nton jna' ti vu'cun 

chamcuncutic jcotolcutique, ti ja'uc cuxul icom li Absalone. 

7Loc'an me batel un, bat me patbo yo'nton li avaj'abteltaque. Me mu xloc' ac'opane, 

jamal chacalbot ta stojol Muc'ul Dios ti mu junuc achi'il chcom li' ta ac'ubaltic tanae. 

Pero ja' toj ven chopol chaloc'; ja' xu' to jutuc ti c'alal ja' no'ox ep avocol laj ata tal ta 

aqueremal c'alal to tanae —xut. 

8Li ajvalile itots; ibat chotluc ta sti' li ochebal yu'un lume. C'alal laj ya'yic scotol 

yaj'abteltac ti te xa chotol ta sti' lum li ajvalile, la stsob sbaic tal ta stojol scotolic. 

Scotol li yan xchi'iltaquique jatovenic xa'ox batel ta anil ta snaic. 

Isut ta Jerusalén li Davide 

9Ta scotol li jaychop israeletique jech chalilanic: “Li ajvalil Davide la scoltautic 

loq'uel ta sc'ob li cajcontratique xchi'uc ta sc'ob li filistaetique, pero ijatov batel li' ta 

cosilaltic ta scoj li Absalone. 

10Li Absalón ti laj ox jt'ujtic sventa ajvalilal cu'untique, icham ta pleito. ¿C'u yu'un te 

no'ox ch'an xijchi? ¿C'u yu'un muc ta jc'antic ac'o sutuc tal li Davide?”, xiic. 

11Li a'yej le'e ic'ot ta stojol li ajvalil Davide, jech la stacbe batel mantal li paleetic 

Sadoc xchi'uc Abiatare. Jech laj yalbe batel: “Bat c'opanic li banquilaletic yu'un 

Judae; jac'beic c'u yu'un ti ja' vocol chc'ot ta yo'ntonic chiyiq'uicun sutel ta 

jpasubmantale. 

12Albeic ti mu smeloluc ti ja' ts'acal chiyiq'uicun sutele, yu'un ja' jun jch'ich'al, ja' jun 

jts'unubal jchi'uc”, xut. 

13Jech la stacbe batel mantal ec li Amasae: “Li vo'ote jun jts'unubaltic jun jch'ich'altic 

ec. Li' ta ora xchi'uc le' to batele vo'ot chacom ta mero jpasmantal yu'un 

cajsoldadotac. Vo'ot xq'uexolot Joab chacom. Me mu xc'ot ta pasel cu'une, tsots ac'o 

yac'bun jtoj li Muc'ul Diose”, xut batel. 

14Ja' jech ic'ot ta yo'nton yu'un scotol li viniquetic ta Judae. Scotolic jun no'ox laj yac' 

sbaic. Jun no'ox ya'yej scotolic, jech laj yalbeic batel li ajvalile: “Xu' chasut tal achi'uc 

scotol li j'abteletic avu'une”, xutic batel. 

15Jech isut batel li ajvalile; te ic'ot ta uc'um Jordán. Li judaetique ibatic ta Gilgal, bat 

snupic tal, xchi'uc bat sjelubtasic tal ta uc'um. 

16Jech ec li Simei xnich'on Gera ti liquem ta Benjamín, te nacal ta Bahurime, laj 

yac'be yipal batel ec. La xchi'in batel li judaetique yu'un bat snup tal ec li ajvalile. 

17Xchi'inoj batel jmil (1,000) viniquetic liquemic ta Benjamín. Jech noxtoc li Siba, ja' 

li smozoic xnich'nab Saule, ibat ec. Bat xchi'in svo'lajunebal (15) xnich'nab xchi'uc 

jtob (20) smozotac. Ijelovic batel ta jot uc'um Jordán te yo' bu oy li ajvalile. 

18Te ijelovic batel ta xtuch'ubil li uc'ume yu'un chic'beic jelovel tal yalab xnich'nab li 

ajvalile, yu'un jech lec ch-ilatic yu'un li ajvalile. C'alal jeloven xa ta jot uc'ume, li 

Simei xnich'on Gerae la spatan sba ta stojol li ajvalile, 

19jech laj yalbe: —Ajvalil, avocoluc ch'aybun ta ajol ta avo'nton li c'usi chopol la 

jpasbote, ti c'u yepal jmul la jta ta atojol ti c'alal laloc' tal ta Jerusalene. Avocoluc mu 

xa'ilin ta jtojol. 

20Laj xa jna' ti ta melel oy jmule. Ta scotol li yalab xnich'nab Josee, vu'un no'ox jtuc ti 

ba'yuc tal jnupot ta be vo'ot li ajvalilote —xut. 

21Li Abisai yol Sarviae jech laj yal: —¿Me yu'un mu'yuc tstoj ta milel avu'un ti la 

xchopolc'optaot, vo'ot li ajvalilot ti t'ujbilot yu'un Muc'ul Diose? —xi. 

22Pero li Davide jech laj yal: —Mu xatic' abaic vo'oxuc, yalabtac Sarvia. ¿C'u yu'un ti 

chaliquic ta vulajetel ta jtojole? Ta jna' ti vu'un ajvalilun avu'unic li' ta Israele, ja' 

yu'un li' ta orae me junuc mu'yuc boch'o ta xcac' ta milel —xi. 

23Ts'acal jech laj yalbe li Simeie: —Ta xcalbot ta stojol Dios ti mu'yuc chavich' milele 

—xut. 

24Jech noxtoc li Mefi-boset xnich'on Saule iloc' snup ta be ec li ajvalile. C'alal iloc' 

batel li ajvalile xchi'uc c'alal to isut tale, yoquel mu'yuc spocoj o yacan, mu'yuc sloc'oj 

o yisim, xchi'uc mu'yuc xchuc'oj o sc'u' li Mefi-bosete. 

25C'alal iloc' batel ta Jerusalén, bat snup ta be li ajvalile, jech i'albat yu'un li ajvalile: 

—Mefi-boset, ¿c'u yu'un ti muc xachi'inune? —xut. 

26Itac'ov: —Ajvalil, yu'un la slo'laun li jmozoe. Ta scoj ti coxoune ja' yu'un jech laj 

calbe: ‘Cajanbo syavarta li jburoe, yu'un ta xicaji batel, chbat jchi'in li ajvalile’, xcut. 

27Pero la soquesbun jc'oplal ta atojol. Vo'ot li ajvalilot cu'une co'olot jech chac c'u 

cha'al yaj'almantal Dios, ja' yu'un pasbun li c'usi tsc'an avo'ntone. 

28Scotol li cuts' calal ta sventa jtote xu' laj avac' ta milel ta asat ti jechuque, vo'ot li 

ajvalilote. Pero ja' no'ox laj aval ti chibat ta ve'el ta amexae. Ja' yu'un mu'yuc c'usi xu' 

cu'un chcal ta atojol ajvalil —xut. 

29Itac'ov li ajvalile: —Mu'yuc c'usi yan xu' chcaltic. Laj xa cal mantal ti vo'ot 

chavoc'be abaic li banamil achi'uc Sibae —xi. 

30Itac'ov li Mefi-bosete: —Ac'o yich' comel stuc scotol. Ja' no'ox tsots sc'oplal chca'ay 

ti lec tsots lasut tal li' ta apasubmantal li vo'ote —xi. 

31Jech ec li Barzilai liquem ta Galaade iyal batel ta Rogelim; ijelov batel ta jot uc'um 

Jordán ec, yu'un bat xchi'in li ajvalile. 

32Pero toj mol xa'ox; yich'oj xa'ox chanvinic (80) jabil. Ti jayib c'ac'al te oy ta 

Mahanaim li ajvalile, ja' laj yac'be scotol c'usi itun yu'un, yu'un toj jc'ulej. 

33Li ajvalile jech laj yalbe li Barzilaie: —Bat chi'inun ta Jerusalén; te chajventainot o 

—xut. 

34Pero li Barzilaie jech laj yal: —Mu xa epuc c'ac'al cuxulun sventa chbat jchi'inot ta 

Jerusalén, vo'ot li ajvalilote. 

35Quich'oj xa chanvinic (80) jabil ta ora. Ich'ay xa smuil li c'usi ta jtune. Mu xa xu' 

chcal me mu, me muc muuc. Jech noxtoc mu xa xca'ay lec c'alal chq'uejinic li vinic 

antsetique. Ja' yu'un jeche' xa no'ox chbat cac' ep avocol, ajvalil. 

36Me ja' xa no'ox ta jchi'inot jelovel ta jot uc'um Jordane, ¿c'u yu'un ti toj muc' li 

jmoton chavac'bune? 

37Ja' no'ox ta jc'anbot vocol ti coltaun sutel ta jlumale, yu'un te chbat chamcun; te 

chbat muccun yo' bu mucajtic li jtot jme'e. Li' oy li jnich'on Quimame. Ja' bat chi'ino, 

ac'o tunuc avu'un. Ac'bo spas li c'usi oy ta avo'ntone —xut. 

38Itac'ov li ajvalile: —Ac'o bat xchi'inun li Quimame; ta xcac'be scotol li c'usi lec 

chava'ye. Scotol li c'usi chac'anbune ta xcac'be —xi. 

39Scotolic ijelovic ta jot uc'um Jordán. C'alal ijelov ec li ajvalile, la sts'uts' li Barzilaie; 

la sc'anbe bendición, jech isut batel ta sna. 

40Li ajvalile ijelov batel ta Gilgal; te xchi'uc batel li Quimame. Scotol li israeletic ta 

Judae xchi'uc li j'o'lol ta Israele te xchi'uquic batel li ajvalile. 

41Scotol li viniquetic ta Israele jech tal yalbeic li ajvalile: —¿C'u yu'un ti ja' no'ox 

jchi'ilcutic ta Judá tsc'an chayic'ot, xchi'uc ti ja' no'ox la sjelubtasoxuc tal li' ta jot 

uc'um Jordán achi'uc boch'otic oy avu'un, xchi'uc scotol achi'iltac ta abtel, vo'ot li 

ajvalilot cu'uncutique? —xutic. 

42Itac'ov li Judá viniquetique: —Yu'un li ajvalile ja' mero cuts' calalcutic, ja' yu'un mu 

smeloluc ti cha'ilinic ta jtojolcutique. ¿Me yu'un oy xa co'ol live' jchi'ucutic, xchi'uc 

me yu'un oy xa bu la jch'am jmotoncutic avilic? —xiic. 

43Itac'ov li israel viniquetique: —Li vu'uncutique lajuneb to velta xjelov xu' ta 

jchi'incutic li ajvalile, xchi'uc vu'uncutic toj ep ta chop oyuncutic. Jech ¿c'u yu'un ti 

mu'yuc tsots jc'oplalcutic ta avo'ntonique? ¿Me muc vu'cun ba'yuc laj calcutic ti ac'o 

sutuc batel li ajvalil cu'untique? —xiic. Pero li judá viniquetic ja' toj tsots c'usi laj 

yalic; ja' mu'yuc tsots c'usi laj yalic li yan israeletique. 

2 Samuel 20 

La scontrain ajvalil li Sebae 

1Oy jun chopol vinic liquem ta jchop yu'un Benjamín, Seba sbi; ja' xnich'on Bicri te 

nacal ta Gilgal. Li Sebae lic stijbe sjol li viniquetique jech laj yalbe: “Li vu'utique mu 

xu' ta jtic' jbatic ta stojol li David, xnich'on Isaie. Ja' lec sutcutic batel ta jnatic 

jujunutic”, xut. 

2Jech scotol li viniquetic ta Israele la scomtsanic li ajvalile; ja' la xchi'inic batel li 

Seba, xnich'on Bicrie. Pero li judaetique la xchi'inic batel li ajvalile; te iliquic batel ta 

uc'um Jordán c'alal to ta Jerusalén. 

3C'alal isut batel ta spasubmantal te ta Jerusalén li Davide, c'ot yic'an li lajuneb 

antsetic yu'un ti scomtsanoj ta xchabiel li na bu tspas mantale. Laj yac'be jbej snaic, 

pero lec chabibilic. La sventain lec, pero mu'yuc la xchi'in sba xchi'uc. Icomic o jech 

chac c'u cha'al me'on antsetic; te no'ox macalic o ta na c'alal to ichamic. 

4Ts'acal to li ajvalile jech laj yalbe li Amasae: —Tacbun ta iq'uel li viniquetic ta 

Judae; cha'ej co'ol xatal achi'uc scotolic —xut. 

5Li Amasae ibat stsob li viniquetique, pero ijalij; muc xc'otic ti c'usi ora albile. 

6Li Davide jech lic yalbe li Abisaie: —Li Sebae ja' toj ep chijyac'butic jvocoltic, ja' 

mu sta jech li Absalone. Ja' lec tsobo scotol li cajsoldadotaque, bat nutsic ta ora. Naca 

me oy bu la staic junuc lum ti lec setbil ta tsatsal coraltonetique, jech xu' chcolic o 

cu'untic —xut. 

7Li svinictac Joab xchi'uc li ceretetic, peletetic, xchi'uc li soldadoetic ti lec tsots 

yo'ntonique bat xchi'inic li Abisaie. Iloq'uic batel ta Jerusalén, bat snutsic li Sebae. 

8C'alal te xa oyic ta nopol jbej muc'ta ton ta Gabaone, te ital nupaticuc yu'un li 

Amasae. Li Joabe lec slapoj scotol li smaque, xchi'uc te xchuquinoj jun yespada 

xchi'uc sna. Jech ivu' yu'un ta anil la snit loq'uel. 

9Li Joabe jech la sjac'be li Amasae: —¿Me lec oyot, quits'in? —xut. La stsacbe yisim 

ta sbats'ic'ob yu'un tsts'uts'. 

10Pero li Amasae muc xil ti yich'oj yespada ta sc'ob li Joabe. Jech lec ipajbat ochel ta 

xch'ut; iloc' scotol sbiquil. Toj chamel ic'ot o; muc xa persauc laj yich' cha'milel. 

Ts'acal to li Joab xchi'uc yits'in Abisaie ibat snutsic batel yan velta li Seba xnich'on 

Bicrie. 

11Oy jun svinic Joab te iva'i ta sts'el bu telel li Amasae, jech laj yal: —Li boch'o oy ta 

stojol Joab xchi'uc Davide ac'o bat xchi'in li Joabe —xi. 

12Li Amasae te telel ta o'lol be; te chatin li xch'ich'ale. C'alal chilic li boch'otic 

chjelovique, te chpajic. Li svinic Joab te va'ale laj yil ti te chpajic scotolique, ja' yu'un 

la sq'uej batel jutuc ta xocon be li sbec'tal Amasae; la smac ta poc'. 

13C'alal q'uejbil xa batel ta xocon bee, ijelovic scotol li svinictac Joabe, bat snutsic 

yan velta li Seba xnich'on Bicrie. 

14Li Sebae ijelov batel ta scotol yosilal li jaychop israeletique; ic'ot c'alal to ta lum 

Abel-bet-maaca. Scotol li yalab xnich'nab Bicrie la stsob sbaic scotolic, bat xchi'inic li 

Sebae. 

15C'alal ic'otic ta lum Abel-bet-maaca li svinictac Joabe, laj yac' stec'ubic sventa 

chmuyic ta sba li coraltone; scotolic tsots i'abtejic sventa tsvuq'uesic li coraltone. 

16Oy jun ants toj bij; tsots i'avan batel te ta yut lum jech laj yal: —¡A'yo ava'yic! 

¡A'yo ava'yic! Avocolicuc albeic li Joabe, ac'o taluc yu'un ta jchi'in ta lo'il —xi. 

17C'alal inopaj batel li Joabe, jech laj yal li antse: —¿Me vo'ot li Joabote? —xut. —

Vu'un —xi. Jech laj yal li antse: —A'ibun li ca'yeje —xut. —Alo tal ca'tic —xi li 

Joabe. 

18Jech lic yal li antse: —Ta vo'onee jech chalic: “Li boch'o oy c'usi tsc'an tsna'e, ac'o 

bat sjac' ta Abel”, xiic. Ja' no'ox jech chchapanic o li a'yeje. 

19Yu'un li jlumalcutique ja' jun lum yu'un Israel ti mu'yuc c'op, ti jun co'ntoncutic, 

xchi'uc ti lec ich'bil ta muq'ue. Pero li vo'ote chac'an chavules. ¿C'u yu'un chac'an 

chavules li c'usi oy ta sventa Muc'ul Diose? —xi. 

20Itac'ov li Joabe: —¡Le'e mu'yuc jech jnopoj! Mu'yuc ta co'nton ta xcules, ta 

jyavnaijes o. 

21Mu'yuc jech jchapanoj. Ja' no'ox oy jun vinic liquem tal ta vits ta yosilal Efraín, 

Seba sbi. Yu'un ja' lic scontrain li muc'ta ajvalil Davide. Ja' no'ox ac'bun ta jc'ob li 

vinic le'e; xu' chiloc' batel ta alumal —xut. Itac'ov li antse: —Lec oy, xu' chacac'bot 

yalel tal li' ta coralton li sjole —xut. 

22Jech ibat ta anil li antse, bat sc'opan ta sventa sbijil li yajvaltac lume. Jech lic 

sc'ocbeic sjol li Sebae; la sjipbeic yalel li Joabe. Li Joabe la sjupan li yoq'uese, jech 

iloq'uic batel ta lum scotol li svinictaque; ta jujuntal isutic batel ta snaic. Yan li Joabe 

tuc' ibat ta Jerusalén, bat sc'opan li ajvalile. 

Sc'oplal j'abteletic yu'un David 
(2 S 8.15-18; 1 Cr 18.14-17) 

23Li Joabe ja' icom o ta banquilal yu'un scotol li israel soldadoetique. Jech ec li Benaía 

xnich'on Joiadae ja' la sventain li boch'otic chchabiic ajvalile, ja' li ceretetic xchi'uc li 

peletetique. 

24Li Adorame ja' la sventain li abtel ti oy sujelal chich' pasele. Li Josafat xnich'on 

Ahilude ja' jts'ibajom yu'un li ajvalile. 

25Li Sevae ja' la sts'iba li c'usitic chc'ot ta pasele. Li Sadoc xchi'uc Abiatare ja' 

paleetic. 

26Li Ira liquem ta lum Jaire ja' pale yu'un David noxtoc. 

2 Samuel 21 

Ipacbat sc'oplalic yu'un Dios li gabaonetique 

1C'alal ochem ta ajvalilal li Davide, ital tsots vi'nal oxib jabil. Li Davide lic sjac' ta 

stojol li Muc'ul Diose, jech itac'bat: “Li vi'nale ja' ital ta scoj li Saúl xchi'uc 

xnich'nabtaque, yu'un ja' la smilic li gabaonetique”, x'utat. 

2Ja' yu'un li Davide laj yic' li gabaonetique yu'un chchi'in ta lo'il. (Li gabaonetique 

ma'uc yalab xnich'nab li Israele; ja' sts'unubal amorretic. Ja' ti oy ono'ox c'usi 

xchapanojic ta stojol Dios xchi'uc li israeletique. Pero li Saule tsc'an ox chules ta 

j'ech'el, yu'un la snop ti jech lec ch-ilat ta scotol Israel xchi'uc ta Judae.) 

3Li Davide jech la sjac'be: —¿C'usi ta jpasboxuc? ¿C'u x'elan xu' ta jlecubtas li c'usi 

pasbiloxuque yu'un jech xu' chac'anbeic bendición li yu'untac Muc'ul Diose? —xut. 

4Itac'ov li gabaonetique: —Muc ta sventauc taq'uin li c'usi quechel cu'uncutic jchi'uc 

Saúl xchi'uc xnich'nabtaque. Xchi'uc mu jc'ancutic boch'o chcham junuc avu'unic te ta 

Israel —xiic. Li Davide jech laj yal: —Ja' lec albicun li c'usi chac'anique, ta jpas —xi. 

5Itac'ovic: —Li vinic ti tsc'an chiyulesuncutic, ti la xchapan ti mu junuc 

chiscomtsanuncutic li' ta scotol avosilalic vo'oxuc li israeloxuque, 

6ta jc'an chiyac'bun ta jc'obcutic vucubuc squeremetic yu'un ta joc'ancutic ta te' ta 

stojol Muc'ul Dios te ta lum Gabaa yu'un li Saúl ti t'ujbil yu'un Muc'ul Diose —xiic. 

Li ajvalile la xch'un, jech laj yac'an ta c'abal. 

7Yan li Mefi-boset xnich'on Jonatán, smomnich'on Saule muc xac' ta c'abal, yu'un oy 

c'usi lec xchapanojic ta stojol Muc'ul Dios li David xchi'uc Jonatane. 

8Ja' laj yac' ta tsaquel li chib yalab Rizpa, stseb Ajae. Ja' Armoni, Mefi-boset sbiic; ja' 

yol xnich'onic xchi'uc li Saule, xchi'uc li vo'ob yalabtac Micale, ja' li stseb Saule, ja' li 

yol xnich'onic xchi'uc Adriel xnich'on Barzilai ta Meholae. 

9Jech laj yac'be ta sc'ob li gabaonetique, bat sjoc'anic ta vits ta stojol li Muc'ul Diose. 

Jech jmoj icham o svucubalic. Ja' ichamic ta sliquebal sc'ac'alil tuch' cebada yu'unic. 

10Li Rizpa, stseb Ajae, la stsac jlic c'u'il sventa me'nal ti ch'ixlajan ta lapele; bat 

xmochan sba ta jbej muc'ta ch'en. Te oy o c'alal to ta sliqueb tuch' trigoaltic, ja' to ti 

c'alal iyal vo'e. Me jcotuc mut muc xac' yaluc ta sbaic li animaetique, xchi'uc me 

jcotuc chonbolometic muc xac' nopajuc ta sts'elic ta ac'ubaltic. 

11Bat yalbeic David c'usi la spas li Rizpae, ja' li yan ants yu'un Saule. 

12Ja' yu'un li Davide bat stsobbeic tal li sbaquil Saúl xchi'uc xnich'on Jonatán ti te 

mucajtic ta yosilal Jabes Galaade. Yu'un li Jabes galaadetique ja' ay yich'beic tal ta 

mucul sbec'talic te ta Bet-sán yo' bu la sjoc'anic li filistaetic c'alal la smilic te ta 

Gilboae. 

13Jech laj yich'beic batel li sbaquil Saúl xchi'uc Jonatane, xchi'uc la stsobbeic batel 

sbaquil noxtoc li vucub laj yich'ic joc'anel ta vitse. 

14Li sbaquiltac Saúl xchi'uc Jonatane te bat smuquic yo' bu mucul li Cise, ja' li stot 

Saule. Ja' te ta yosilal Benjamín ta Zela. Ja' jech la spasic scotol jech chac c'u cha'al 

i'albatic yu'un li ajvalile. C'alal jech la spasique, lic c'uxubinaticuc yu'un Dios ta scotol 

yosilalic. 

Icoltaat yu'un Abisai li Davide jech muc xmilat 

15Li filistaetique lic stsaquic ta pleito yan velta li israeletique. Ja' yu'un li Davide ibat 

xchi'uc yaj'abteltac, bat spasic pleito xchi'uc li filistaetique. Pero li Davide toj ep lubel 

laj ya'ay. 

16Oy jun muc'ta natil vinic tsc'an ox tsmil li Davide; yich'oj jun slanza ech'em ta 

lajuneb xcha'vinic (30) kilo yalal, xchi'uc xchuquinoj jun ach' espada. 



601 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

17Pero li Abisai yol Sarviae bat scolta li Davide. Laj yac'be sba xchi'uc li filista 

vinique, jech ivu' yu'un la smil. Ja' yu'un li svinictac Davide jech laj yalbeic ta jamal li 

Davide: “Mu xa me xloc' achi'inuncutic ta spas pleito yan velta, yu'un jech mu xtu'p o 

li luz ta stojol israeletique”, xutic. 

Li svinictac Davide la spasic pleito xchi'uc natil viniquetic 
(1 Cr 20.4-8) 

18Ts'acal to la spasic pleito yan velta te ta Gob xchi'uquic li filistaetique. Li Sibecai 

smomnich'on Husae ja'o yorail te la smil li Saf, ja' li sts'unubal natil viniquetique. 

19Ts'acal la spasic pleito yan velta te ta Gob xchi'uc li filistaetique. Li Elhanán 

xnich'on Jair te ta Belene la smil comel jun vinic Goliat sbi liquem ta lum Gat. Li 

vinique lec muc' balbal li yoc slanzae; co'ol jech chac c'u cha'al ste'el jalubil poc'. 

20Ts'acal la spasic yan velta pleito te ta lum Gat. Oy jun vinic bats'i nat ta jyalel. Oy 

vaquib sbic'tal jujun sc'ob xchi'uc jujun yacan; ja' chanib cha'vinic (24) ta scotol. Ja' 

sts'unubal noxtoc li natil viniquetique. 

21Ja' la sa'ilan ta c'op li israeletique, jech imilat yu'un li Jonatán xnich'on Simea, 

sbanquil Davide. 

22Li chanib natil viniquetic le'e ja' smomnich'nab li Refa te ta lum Gate, pero i'och ta 

sc'obic xchi'uc yaj'abteltac li Davide. 

2 Samuel 22 

Sq'ueoj David c'alal itsalvan ta pleito 
(Salmo 18) 

1Li q'ueoj li'i ja' la sq'uejinta ta stojol Muc'ul Dios li David c'alal icoltaat loq'uel ta 

sc'ob yajcontrataque xchi'uc ta sc'ob li Saule. 

2Jech chal li sq'ueoje: “Muc'ul Dios, vo'ot jchabivanejot cu'un, vo'ot jpojobbailot, 

jcoltavanejot cu'un. 

3Dios cu'un, vo'ot jnac'ubbailot; vo'ot jmacot. Ta avu'el chacoltaun; vo'ot lec toyol 

jnac'ubbailot, lec toyol jpojobbailot. Jcoltavanejot cu'un, yu'un laj acoltaun ta 

uts'intael. 

4Muc'ul Dios, vo'ot no'ox tsc'an cha'ich'at ta muc'. C'alal chajc'opanote, chacoltaun ta 

sventa cajcontratac. 

5“La sventainun o li lajele; lixi' yu'un li yoc jcuchvanej uc'ume. 

6La xpech'un ta snucul xch'ojon li yavil animaetique; yacbilun licom yu'un li lajele. 

7C'alal oyun ta tsots vocole, la jc'opan li Muc'ul Diose; la jc'anbe vocol li Dios cu'une. 

Laj ya'ibun jc'op c'alal to ta ch'ulna yu'un; ic'ot ta xchiquin li coq'uel cavanele. 

8“Jech tsots inic li banamile: inic c'alal ta yibel li vinajele; iyuq'uilanat ta sc'ac'al 

yo'nton li Diose. 

9Yu'un iloc' ch'ayil ta sni'; iloc' c'oc' ta ye sventa chchic'van; iloc' tsanajtic ac'al ta ye. 

10La stsulesbe jutuc li spoc'al vinajele, jech iyal tal. Oy ep pimil ic'al toc te ta yolon 

yacan. 

11Icaji ta jcot querubín, ivil batel; ta ic' ivil batel xchi'uc li xiq'ue. 

12Ja' sna ic'ot li pimil ic'al toc te joyibtabil yu'une, ja' li pimil ic'al toc xcuchoj ya'lele. 

13Ta tsots xojobal itsan li ac'aletic te x'u'pte-u'ptee. 

14“Li Muc'ul Dios te oy ta vinajele ic'opoj yalel tal c'alal ta vinajel jech chac c'u cha'al 

xbac' chauc. 

15La st'iles yalel tal li sflechae; laj yac' yalel tal li sacsevule, jech tanpuc ijatovic batel 

ta anil li cajcontrae. 

16Toj vinajel ic'ot li slumal yut natil nabe; toj jamel ic'ot li snacleb banamile, ta scoj ti 

tsots ic'opanatic yu'un Muc'ul Diose, ta scoj ti tsots la xjuch'ta batele. 

17“Li Diose laj yac'bun tal sc'ob c'alal to ta toyol; ja' la snitun o loq'uel ta muc'ta nab. 

18La scoltaun loq'uel ta sc'ob li cajcontra ti tsots xu' yu'unique, ti mu'yuc jtu ta satique, 

ti xjelov to xaq'uic jech chac c'u cha'al vu'une. 

19Chtal ox yac'bicun ti c'alal ja'o oy jvocole, pero ja' la scoltaun li Muc'ul Diose, 

20jech licol loq'uel. La scoltaun yu'un toj c'uxun ta yo'nton. 

21Li Muc'ul Diose laj yac'bun jmoton ta sventa ti lec c'usi la jpase, ta sventa ti lec 

yabtel li jc'obe. 

22Yu'un ja' no'ox la jtam o li be yu'une; mu'yuc bu la jmuc o ta co'nton li Muc'ul Dios 

cu'une. 

23Oy ta co'nton scotol li c'usitic yaloje; mu'yuc bu la jbajbe li smantaltaque. 

24Tuc' la jpas jba ta stojol; la jq'uel jba ta sventa li c'usitic chopole. 

25Ja' yu'un laj yac'bun jmoton ta sventa ti tuc' co'ntone, ta sventa ti lec laj yil li cabtele. 

26“Dios, jun avo'nton ta stojol li boch'o jun yo'nton ta atojole; tuc' c'usi chapasbe li 

boch'o tuc' tspas ta atojole. 

27Lec chavil ec li boch'o lec chayilote; yan li boch'o chopolique tsots c'usi chapas ta 

stojolic. 

28Ja' chacolta li boch'o biq'uit chac' sbae; yan li boch'o toyol chac' sbae chavac' asat ta 

stojol yu'un ac'o bic'tajicuc. 

29Muc'ul Dios, vo'ot jluz c'otemot; Dios cu'un, vo'ot chavac'bun axojobal ta ic' osil. 

30Vo'ot ta aventa ta jtsal li cajcontrae; vo'ot ta aventa ta jbitubta jelovel li coraltonetic 

yu'un slumalique. 

31“Li Diose lec tuc' li be yu'une. Li c'usitic yaloje, jbel sc'oplal chc'ot ta pasel. Li 

Muc'ul Diose lec chchabi li boch'otic nabalic o ta stojole. 

32Mu'yuc yan Dios jech chac c'u cha'al li Muc'ul Diose; mu'yuc yan Dios ti xu' yu'un 

chixchabiutique. 

33Li Diose ja' mero jnac'ubbail, yu'un toj ech'em svu'el; ja' chac' ti lec tuc' chbat li 

c'usi ta jpase. 

34Ja' chisabaltasbun cacan jech chac c'u cha'al te'tical chij; ja' chistec'anbun lec cacan 

ta muyebaltic. 

35Ja' chixchanubtasun ta sventa pleito; ja' chiyac'bun jtsatsal ta xotbinel li st'ilesubil 

flecha pasbil ta broncee. 

36“Vo'ot chachabiun, chacoltaun ta sventa yutsil avo'nton lec ibat scotol li c'usi la 

jpase. 

37C'un no'ox xanubal laj ca'ay ta aventa; mu'yuc xjaxbuj cacan avu'un. 

38“La jnuts batel li cajcontrae, jech la jtsal comel; ja' to lisut tal ti c'alal icham comel 

scotol cu'une. 

39La jcules scotol; biq'uitic la jpas comel. Muc xa stotsic, te no'ox mochajtic icomic ta 

yolon cacan. 

40Vo'ot laj avac'bun jtsatsal ta paspleito; laj abic'tajesbun ta jtojol li cajcontrataque. 

41Laj avac' jatovicuc loq'uel ta jtojol, jech ivu' cu'un la jcules li boch'otic 

chilintaicune. 

42Laj to sc'anic coltael, pero mu'yuc boch'o icoltaatic yu'un. Laj to sc'opanicot, pero 

muc xatuc'ulanbe sc'opic. 

43La jcules scotol jech chac c'u cha'al pucuc; la jpech'ilan ta teq'uel jech chac c'u 

cha'al ach'eltic ta xoral. 

44Laj acoltaun ta sventa li c'opetic ta jlumale. Laj achabiun yu'un jech vu'un laj 

avac'bun jventain li jlumale; lic tunicuc cu'un li yanlumetic ti mu xcotquinane. 

45C'alal laj ya'ibicun jc'oplale, la xch'unbicun jmantal; li yanlumetique laj yich'icun ta 

muc'. 

46Li yanlumetique ilaj stsatsalic; chniquic xa loq'uel tal ti bu snac'oj sbaique. 

47“¡Ich'biluc ta muc' li Muc'ul Diose!, ¡Ac'o ich'atuc ta muc' li jchabivanej cu'une! 

Ac'o muq'uibuc sc'oplal li Diose, ja' li jcoltavanej cu'une. 

48Ja' li Dios ti laj yac' jsutesbe spacol li jvocole, xchi'uc ti laj yac'bun jventain li yantic 

lumetique. 

49Ja' ti la scoltaun ta sc'ob cajcontrataque; ti solel stoyoj sbaic ta jtojole. Muc'ul Dios, 

vo'ot laj acoltaun loq'uel ta sc'ob li jsa'c'op cristianoetique. 

50Ja' yu'un chcal alequilal ta stojol li muc'tic lumetique; li' ta jq'uejinta slequilal li 

abie. 

51Laj avac' tsalvanuc li ajvalil at'ujoje, yu'un lec ono'ox ac'anoj li Davide xchi'uc li 

smomnich'nabtaque”, xi li q'ueoj la sq'uejinta Davide. 

2 Samuel 23 

Slajeb xa c'usi laj yal comel li Davide 

1Li'i ja' slajeb xa ya'yej laj yal comel li Davide, jech laj yal: “Li David xnich'on Isaie, 

ja' li vinic ti i'ac'bat tsots yabtel yu'un Diose, ja' li ajvalil ti t'ujbil yu'un li Dios yu'un 

Jacobe, ja' li jq'uejimol vinic te ta Israele, jech laj yal: 

2“Li espíritu yu'un Muc'ul Diose ic'opoj ta jventa; ivul ta que li sc'ope. 

3Li Dios yu'un Israele ic'opoj; li Jchabivanej yu'un Israele jech laj yalbun: ‘Li boch'o 

tuc' chchapan cristianoetique, li boch'o ta sventa Dios chventainvane, 

4ja' jech chac c'u cha'al saquil osil ta sob, jech chac c'u cha'al xojobal c'ac'al ta sob 

c'alal lec q'uepel ti chac' ch'iuc ts'i'laletic c'alal ech' xa'ox q'uinubale’, xi. 

5Ja' yu'un li jmomnich'nabtaque j'ech'el te oyic o ta stojol Dios, yu'un oy c'usi lec 

yalojbun ti mu xlaj sc'oplal sbatel osile. Li c'usi yaloje lec chapal o, xchi'uc jbel 

sc'oplal. Ja' chac' tsalvancun ta pleito; ja' chac' ti ac'o c'otuc ta pasel li c'usi oy ta 

co'ntone. 

6Pero li boch'otic chopolique ja' jechic jech chac c'u cha'al bulbil ch'ixetic ti mu'yuc 

boch'o xu' tstsac ta sc'obe. 

7Li boch'o tsc'an tstsaque ja' no'ox xu' chluch ta jch'ix taq'uin, o ta lanza, ja'o chich' 

chiq'uel ta c'oc', yu'un jech ac'o c'ac'uc o ta j'ech'el”, xi li sq'ueoje. 

Sc'oplal svinictac David lec xaq'uic paspleito 
(1 Cr 11.10-47) 

8Li svinictac David ti lec tsots yo'ntonic ta paspleitoe ja' li'i: Joseb-basebet tacmonita 

vinic; ja' banquilal yu'un li banquilal soldadoetique. Ja' ti oy jun velta la smil ta slanza 

vaxquib ciento (800) viniquetique. 

9Li yane ja' Eleazar xnich'on Dodo, ahohíta vinic; ja' jun li oxibic ti lec xu' yu'unic 

pleitoe. Ja' te xchi'inoj David ti c'alal icontrainatic yu'un filistaetic li israeletique, ja'o 

ti c'alal ijatovic batel li israeletique. 

10Pero li stuque te icom; te laj yac'be sba xchi'uc li filistaetique, ja' to ti c'alal imich'luj 

li sc'obe, jech te pac'al icom ta sc'ob li yespadae. Li jun c'ac'al le'e ja' yorail ti i'ac'bat 

spas lec canal yu'un Muc'ul Diose. Li israeletique isutic yo' bu oy li Eleazare. Ja' xa 

no'ox bat stsobbeic tal c'usi oy yu'un li anima filistaetique. 

11Li yane ja' Sama xnich'on Ag, hara vinic. C'alal te la stsob sbaic li filistaetic ta Lehi 

te ta jun biq'uit banamil noj ta lenteja cheneq'uetique, li israeletique ijatovic batel 

yu'un li filistaetique. 

12Pero li Samae te iva'i ta o'lol li banamile; la spoj sba. Ep la smil li filistaetique, jech 

i'ac'bat spas lec canal yu'un li Muc'ul Diose. 

13C'alal yorail tuch' trigoaltique, oy oxib yu'unic li lajuneb xcha'vinic (30) 

banquilaletique ital xchi'inic li David te ta Adulam nail ch'ene. Li filistaetique te 

spasoj scarpanaic ta stenlejaltic Refaim. 

14Li Davide te oy ta tsatsal nailch'en. Ja'o yorail te oy jtsob filista soldadoetic ta 

Belén. 

15Li Davide lic yal li c'usi tsc'ane: “Oyuc boch'o xtal yac'bun cuch' li vo' ta joc' te oy 

ta nopol sti' Belene”, xi. 

16Ja' yu'un li oxib ti lec tsots yo'ntonique i'ochic batel yo' bu scarpanaic li filistaetique, 

bat slupic tal li ya'lel joc' te ta nopol sti' Belene. Laj yich'beic batel li Davide, pero 

muc sc'an xuch'. La smal ta banamil sventa smoton Muc'ul Dios, jech laj yal: 

17“Ac'o scoltaun li Muc'ul Diose, mu'yuc ta xcuch' li vo'e. Yu'un me chcuch'e, xco'laj 

xchi'uc ja' chcuch'be xch'ich'alic li viniquetic ti la sjip sbec'talic ta yich'el tal li vo'e”, 

xi. Jech mu'yuc laj yuch' o. Le'e ja' la spasic li oxib viniquetic ti lec tsots yo'ntonique. 

18Li Abisai yits'in Joab, yalab Sarviae, ja' banquilal yu'unic li lajuneb xcha'vinic (30) 

ti lec xu' yu'unique. Oy jun velta bat smil ta slanza vo'lajunvinic (300) viniquetic, pero 

ivu' yu'un. Jech toj muc' ic'ot yu'unic li lajuneb xcha'vinique (30). 

19Lec laj yich'ic ta muc'; ja' banquilal ic'ot yu'unic. Pero muc ono'ox xco'laj xchi'uc li 

oxibic ta ba'yuque. 

20Li Benaía xnich'on Joiada liquem ta lum Cabseele, lec tsots yo'nton noxtoc; ep 

c'usitic ivu' yu'un. La smilbe chib xnich'nab Ariel te ta Moab, xchi'uc iyal batel ta yut 

ch'en ti c'alal ja'o chac' ep tayoe; te la smil jcot león. 

21Xchi'uc la smil jun natil egipto vinic yich'oj lec slanza. Te' no'ox laj yac'be; ts'acal la 

spojbe li slanzae, ja' la smil o comel. 

22C'alal jech la spas li Benaía xnich'on Joiadae, toj lec sc'oplal yu'unic li lajuneb 

xcha'vinic (30) ti lec xu' yu'unique. 

23Ja' no'ox stuc lec ich'bil ta muc' yu'unic, pero muc xco'laj xchi'uc li yan oxibic ta 

ba'yuque. Jech li Davide ja' la stic' ta banquilal yu'unic li jtsob jchabivanejetic yu'un 

stuque. 

24Li lajuneb xcha'vinic (30) lec xu' yu'unique, ja' te oy li Asael yits'in Joab; Elhanán 

xnich'on Dodo ta Belén; 

25Sama xchi'uc Elica te nacalic ta Harod; 

26Heles paltita vinic; Ira xnich'on Iques ta Tecoa; 

27Abiezer ta Anatot; Mebunai ta Husat; 

28Salmón ahohíta vinic; Maharai ta Netofa; 

29Heleb xnich'on Baana liquem ta Netofa noxtoc; Itai xnich'on Ribai te ta Gabaa ta 

yosilal Benjamín. 

30Xchi'uc te oy li Benaía liquem ta Piratone; Hidai liquem ta uc'um Gaas; 

31Abi-albón arba vinic; Azmavet te ta Bahurim; 

32Eliaba ta Saalbón; le'e ja' xnich'nab Jasén. Xchi'uc te oy li Jonatán xnich'on 

33Sama ta Harar; Ahíam xnich'on Sarar te ta Harar noxtoc; 

34Elifelet xnich'on Ahasbai, ja' li xnich'on Maacae; Eliam xnich'on Ahitofel ta Gilo. 

35Hezrai ta Carmel; Paarai ta Arab; 

36Igal xnich'on Natán ta Soba; Bani ta Gad; 

37Selec ta Amnón; Naharai ta Beerot, ja' li jcuch-abtejebal yu'un Joab yol Sarviae; 

38Ira xchi'uc Gareb te nacalic ta Jatir; 

39xchi'uc Urías, ja' li heteo vinique. Ja' vuclajuneb xcha'vinic (37) ta scotol. 

2 Samuel 24 

Li Davide la stsac ta vun scotol li xchi'iltaque 
(1 Cr 21.1-17) 

1Li Muc'ul Diose lic ilinuc yan velta ta stojol li israeletique, ja' yu'un laj yac'be sna' 

David ti ac'o stsac ta vun scotol li xchi'iltaque, yu'un jech ac'o sta svocolic. 

2Ja' yu'un li Davide jech laj yalbe li Joab, ja' li banquilal soldado te xchi'inoje: —

Batan ta scotol yosilal li jaychop jchi'iltactique. Tsacbo ta vun sbiic scotolic, yu'un 

jech ta jna' c'u yepal oy ta scotol. Liqueso ta Dan c'alal to ta Beerseba —xut. 

3Pero li Joabe jech laj yal: —Li Muc'ul Dios, ja' li Dios avu'une, ac'o yepajes stuc 

vo'vinic (100) velta li jchi'iltactic jech chac c'u cha'al yepalic li' ta orae, xchi'uc ac'o 

avil to ta asat ti jech chc'ot ta pasele. Yan li tsactsacvun chac'an chbat jpase ¿c'usi stu 

avu'un? —xi. 

4Pero li smantal ajvalile icom o ta sbaic li Joab xchi'uc banquilal soldadoetique. Ja' 

yu'un li Joab xchi'uc banquilal soldadoetique te ta sat ajvalil iloq'uic batel, bat spasic li 

tsactsacvun ta stojol israeletique. 

5Ijelovic batel ta uc'um Jordán, te la sliquesic ta lum Aroer xchi'uc ta lum ta o'lol 

stenlejaltic yu'un Gad ta nopol Jazer. 

6Ts'acal ibatic ta Galaad xchi'uc ta Gades ta yosilal Hetetic. Ts'acal te ic'otic ta Dan; te 

no'ox ijoybijic batel ta stuq'uil lum Sidón. 

7Ts'acal ibatic ta Tiro, ja' li lum ti lec setbil ta tsatsal coraltone, xchi'uc ta scotol 

slumal hevetic xchi'uc cananetic. Te to ic'otic ta loq'uel ta stuq'uil sur yu'un Judá ta 

lum Beerseba. 

8C'alal la xanic scotol li yosilalique, isutic batel ta Jerusalén. Pero iloc' xa'ox baluneb 

u xchi'uc jtob (20) c'ac'al sloq'uelic batel. 

9Li Joabe c'ot yac'be ajvalil li sbiic xchi'iltaquique. Te ta Israele iloc' vaxquib ciento ta 

mil (800,000) viniquetic ti lec xa xu' yu'unic pleitoe; ja' vo'ob ciento ta mil (500,000) 

viniquetic iloc' te ta Judá. 

10Pero li Davide oy smul ic'ot laj ya'ay ta yo'nton ti c'alal la spas li tsactsacvune, jech 

lic yalbe li Muc'ul Diose: —Muc'ul Dios, laj xa jta tsots jmul ta atojol ta sventa ti jech 

la jpase. Ja' yu'un avocoluc ch'aybun ta avo'nton jmul, vu'un li avajtunelune, yu'un ta 

jbolil no'ox ti jech la jvovil pase —xut. 

11Ta sob yoc'omal c'alal liquem xa'ox li Davide, li Muc'ul Diose la sc'opan li j'alc'op 

Gade, ja' li j'alc'op ti oy ono'ox c'usi tsjac'be li Davide, jech laj yalbe: 

12“Bat albo David ti oy oxib c'usi chcalbee. Ac'o st'uj bu junucal tsc'an, yu'un jech xu' 

ta jpas”, xut. 

13Jech ibat li Gade, jech c'ot yalbe li Davide: —¿C'usi junucal chac'an? ¿Me ja' 

chac'an chtal vucub jabil vi'nal li' ta cosilaltic, o me ja' chac'an chajatov batel oxib u ta 

nutsel yu'un avajcontratac, o ja' chac'an chtal tsatsal chamel oxib c'ac'al li' ta 

jlumaltique? Nopo ta ora yu'un jech ta jna' c'usi chc'ot calbe li boch'o la stacun tale —

xut. 

14Itac'ov li Davide: —Toj ep chcat co'nton chca'ay. Ac'o xa no'ox ochcutic ta sc'ob 

stuc li Muc'ul Diose, yu'un ja' toj ep c'uxubinel yu'un. Ja' mu lecuc me ja' chij'och ta 

sc'ob li cristianoetique —xi. 

15Li Muc'ul Diose ta yoc'omal la stac tal tsatsal chamel ta stojol li israeletique, ja' to ti 

c'alal its'aqui li sc'ac'alil albile. Ta scotol li yosilalic xlic ta Dan c'alal to ta Beersebae, 

ichamic lajuneb xchanvinic (70,000) ta mil viniquetic. 

16C'alal jutuc xa'ox sc'an x'ul sjunul lum Jerusalén yu'un li j'almantale, li Muc'ul Diose 

lic c'uxubajuc ta yo'nton, jech laj yalbe li yaj'almantale: “Xu' xa o; mu xa xamil”, xut. 

Li j'almantale te xa'ox oy batel ta yav smajubil strigo li Arauna jebuseo vinique. 

17C'alal laj yil David ti chmilbat ta chamel xchi'iltac yu'un li j'almantale, jech laj yalbe 

li Muc'ul Diose: —Vu'un no'ox jtuc ti oy jmule, ti la jpas c'usi mu lecuque. ¿C'usi 

smulic li jchi'iltac le'e? Ta jc'anbot vocol ti vu'un ac'o c'otuc ta jbacutic jchi'uc calab 

jnich'nab li stojol mulil avu'une —xut. 

Li Davide la spasbe scajleb smoton Dios 

18Te no'ox ta sc'ac'alil ital c'opanatuc yan velta yu'un Gad li Davide, jech i'albat: “Bat 

pasbo junuc scajleb smoton Dios te ta yav smajubil strigo li Arauna jebuseo vinique”, 

xut. 

19Li Davide bat spas c'usi i'albat yu'un li Gade yu'un jech yaloj mantal li Muc'ul 

Diose. 

20Li Araunae la sq'uel batel ta nom; laj yil ti te tuc' chtalic ta stojol xchi'uc yaj'abteltac 

li ajvalile. Jech inopaj batel; la squejan spatan sba ta stojol. 

21Jech laj yalbe: —¿C'usi sventa ti tal aq'uelun, vu'un li xocol vinicune? —xut. Itac'ov 

li Davide: —Yu'un ta jc'an ta jmanbot li yav smajubil atrigoe, yu'un li' ta jpasbe jun 

scajleb smoton li Muc'ul Diose, yu'un jech xu' ch-ech' li tsatsal chamel li' ta jlumale 

—xut. 

22Itac'ov li Araunae: —Lec oy ajvalil, ich'o ti bu lec chavile; chic'bo smoton li Muc'ul 

Diose. Oy tot vacaxetic li'i chic'bo smotonin li Diose. Xchi'uc li' oy ste'el jtrigo 

xchi'uc yabtejebtac jvacax xu' chatunes ta si'. 

23Scotol li'i xu' chacac'bot vo'ot li ajvalilote —xut. Jech laj yal noxtoc li Araunae: —

Lec ti me chaxc'uxubinot li Muc'ul Dios avu'une —xut. 

24Li ajvalile jech laj yal: —Lec oy, colaval. Pero ta jmanbot; ta jtoj ti c'u yepal 

chac'ane. Yu'un ti me mu'yuc manbil cu'une, mu xu' ta jchic'be smoton li Muc'ul Dios 

cu'une —xi. Ja' yu'un li Davide la sman li banamile xchi'uc li tot vacaxetique. Ja' 

lajuneb yoxvinic (50) ta sep saquil taq'uin la stoj. 

25Jech te lic spasbe jun scajleb smoton li Muc'ul Diose. Te la xchic'be, xchi'uc la 

smilbe smoton sventa ac'o co'oluc yo'ntonic xchi'uc. Ja' yu'un li Muc'ul Diose laj yich' 

ta muc' ti ic'anbat vocol ta sventa li chamel te ta yosilal israeletique, jech ipaj o li 

tsatsal chamel ta stojolique. 

1 Reyes 

1 Reyes 1 

Li Davide ic'uxubinat yu'un jun tseb 

1C'alal mol xa'ox li ajvalil Davide, lec pim sc'u' laj yac'beic slap, pero mu'yuc ono'ox 

q'uixin laj ya'ay. 

2Li smozotaque jech laj yalic: “Ja' lec sa'ic tal junuc tojol tseb, yu'un ac'o scolta, ac'o 

xchabi li ajvalile, xchi'uc ac'o xchi'in ta vayel yu'un jech lec q'uixin cha'ay”, xiic. 

3Te lic sa'ic ta scotol yosilal israeletic me oy junuc tseb ti lec c'upil sbae. Te la staic 

jun tseb, Abisag sbi, liquem ta lum Sunem. Jech laj yiq'uic tal ta stojol li ajvalile. 

4Li tsebe toj lec c'upil sba, jech te la scolta li ajvalile; te itun ta stojol, pero mu'yuc la 

xchi'in sba xchi'uc. 

Tsc'an tstic' sba ta ajvalilal stuc li Adoniase 

5Li Adonías, ja' li yol xnich'onic David xchi'uc Haguite, lic sa' c'op. Laj yal ti tsc'an ja' 

ch-och ta ajvalilale. Te lic xchapan caretaetic sventa pleito, xchi'uc viniquetic cajajtic 

ta ca', xchi'uc lajuneb yoxvinic (50) viniquetic chanovic batel ta ba'yucbe yu'un. 

6Li totile mu'yuc c'usi xalbe li xnich'on ti jayib c'ac'al jech la spase. “¿C'u yu'un ti jech 

chapase?”, mu'yuc bu xut. Li Adoniase lec c'ac'al vinic, ja' its'inal, yu'un ja' ba'yuc 

ivoc' li Absalone. 

7Xchapanoj ono'ox xchi'uc Joab, yol Sarvia, xchi'uc pale Abiatar ti tscoltaic li 

Adoniase. 

8Yan li pale Sadoc xchi'uc Benaía, xnich'on Joiadae, xchi'uc j'alc'op Natán, Simei, 

Reie, xchi'uc scotol li boch'otic tsots yabtelic ta stojol ajvalil Davide mu'yuc laj yac' 

sbaic ta stojol li Adoniase. 

9Li Adoniase la xchapan lec ve'lil te ta nopol ch'entic Zohelet ta nopol nio' te ta Rogel. 

La smil chijetic, vacaxetic ti lec jubenique. Laj yic'an ta ve'el li xchi'iltac ta voq'uele, 

ja' li xnich'nabtac Davide xchi'uc scotol li viniquetic ta Judá ti te ochemic ta abtel 

yu'un li ajvalile. 

10Yan li j'alc'op Natán, Benaía, xchi'uc yajsoldadotac Davide, xchi'uc li Salomón, 

xnich'on Davide, muc xic'an ta ve'el. 

11Ja' yu'un li Natane la sc'opan li Betsabé, ja' li sme' Salomone, jech laj yalbe: —¿Me 

mu'yuc ava'yoj ti la stic' sba ta ajvalilal li Adonías, yol Aguite, xchi'uc ti mu'yuc 

ya'yoj li ajvalil Davide? 

12La' li'i, ta xcalbot jun bijubtasel, yu'un jech mu xalajic ta milel achi'uc li avol 

Salomone. 

13Batan ta stojol li ajvalil Davide, jech xc'ot avalbe: ‘Ajvalil, avalojbun ta jamal ta 

stojol Dios ti ja' chavac' ochuc ta aq'uexol, ti ja' chchoti ta apasubmantal li col 

Salomone. Pero, ¿c'u yu'un ti ja' xa ochem ta ajvalilal li Adoniase?’, uto. 

14C'alal ja'o chachi'in ta lo'il li ajvalile, ja'o ta xi'och batel chbat calbe ti ja' melel li 

c'usi chavale —xut. 

15Li Betsabee i'och batel ta scuarto li ajvalile. Li ajvalile toj mol xa'ox; te chcoltaat 

yu'un li Abisag liquem ta Suneme. 

16Li Betsabee la squejan spatan sba ta stojol li ajvalile. Li ajvalile jech la sjac': —

¿C'usi chapas? —xi. 

17Itac'ov li Betsabee: —Ajvalil, laj avalbun ta jamal ta stojol Muc'ul Dios ti ja' chavac' 

ochuc ta aq'uexol, ti ja' chchoti ta apasubmantal li col Salomone. 

18Pero li' ta orae ja' xa ochem ta ajvalilal li Adoniase. Pero li vo'ote, Ajvalil, mu'yuc 

ava'yoj. 

19La smil vacaxetic xchi'uc chijetic. Laj yic'an ta ve'el scotol li anich'nabtaque, xchi'uc 

li pale Abiatare, xchi'uc li Joab, ja' li banquilal soldado avu'une. Ja' xa no'ox mu'yuc 

laj yic' ta ve'el li Salomón, ja' li avajtunele. 

20Ajvalil, li' ta orae scotol israeletic smalaojic ti ac'o aval li boch'o ta xchoti comel ta 

aq'uexole. 

21C'alal me lacham vo'ot li ajvalilote, xu' vu'un ta xlic quich'cutic milel jchi'uc li col 

Salomone —xut. 

22C'alal ja'o te ta xchi'in ta lo'il ajvalil li Betsabee, te ic'ot ec li j'alc'op Natane. 

23Jech bat yalbeic ya'ay li ajvalile: —Li' xa ivul li j'alc'op Natane —xutic. C'alal ibat 

ta stojol ajvalil li Natane, la squejan spatan sba ta banamil. 

24Jech la sjac' li Natane: —Ajvalil, ¿me jech avaloj mantal ti ja' ta x'och ta aq'uexol, ti 

ja' ta xchoti comel ta achotleb li Adoniase? 

25Yu'un li' ta orae laj xa smil vacaxetic xchi'uc chijetic ti lec jubenique. Laj yic'an ta 

ve'el li anich'nabe, xchi'uc li banquilal soldadoetic avu'une xchi'uc li pale Abiatare. Te 

co'ol chve'ic ch-uch'bajic xchi'uquic, jech xa ta xalic: ‘¡Ich'biluc ta muc' li ajvalil 

Adoniase!’, xiic. 

26Pero li vu'uncutic, xchi'uc pale Sadoc, Benaía, xnich'on Joiadae, xchi'uc Salomón, 

ja' li anich'one, mu'yuc laj yic'uncutic ta ve'el. 

27¿Me yu'un jech laj aval mantal ti mu'yuc chavalbun ca'icutic ec li boch'o ta x'och ta 

aq'uexol c'alal me lachame? —xut. 

Li Davide laj yal ti ja' ch-och ta xq'uexol li Salomone 

28Li ajvalil Davide jech laj yal: “Iq'uic tal li Betsabee”, xi. Jech li Betsabee te i'och ta 

stojol li ajvalile; te la sva'an sba ta stojol. 

29Li ajvalile jech laj yal ta jamal ta stojol Dios: —Ta xcal ta jamal ta stojol cuxul 

Dios, ja' li boch'o la scoltaun ta sventa scotol jvocole. 

30Li c'usi laj ono'ox calbot ta jamal ta stojol Muc'ul Dios, ja' li Dios yu'un Israele, li' ta 

xcac' c'otuc ta pasel ta ora: Li avol Salomone ja' ta x'och ta jq'uexol; ja' ta xchoti 

comel ta jpasubmantal c'alal me lichame —xi. 

31Li Betsabee te lic squejan spatan ta banamil ta stojol li ajvalile, jech laj yal: —

¡Ich'bilucot o ta muc' ajvalil David! —xut. 

32Li ajvalil Davide jech laj yal: “Iq'uic tal li pale Sadoque, li j'alc'op Natane, xchi'uc li 

Benaía, xnich'on Joiadae”, xi. C'alal italic ta stojol li ajvalile, 

33jech i'albatic: —Bat chi'inic li j'abteletic cu'une. Cajanic batel ta jmula li jnich'on 

Salomone; iq'uic batel ta Gihón. 

34C'alal chich' malbel aceite ta sjol yu'un li pale Sadoc xchi'uc li j'alc'op Natán sventa 

ch-och ta ajvalilal yu'un Israele, jupanic li acachuique; avananic, jech xavalic: 

‘¡Ich'biluc ta muc' li ajvalil Salomone!’, chianic. 

35Ja' ba'yucbe ac'o taluc avu'unic; ac'o vul chotluc ta jchotleb. Yu'un ja' chcom ta 

jq'uexol, yu'un chapal xa cu'un ti ja' chlic sventain li Israel xchi'uc Judae —xi. 

36Li Benaía, xnich'on Joiadae, jech la stac'be li ajvalile: —Jechuc. Jech ac'o spas li 

Muc'ul Diose, ja' li Dios cu'untique. 

37Jech chac c'u cha'al chi'inbilot yu'un Muc'ul Diose, ja' no'ox jech ac'o chi'inatuc 

yu'un Muc'ul Dios ec li Salomone. Toj tsots yabtel ac'o c'otuc jech chac c'u cha'al tsots 

avabtel li vo'ote —xut. 

38Jech ibat li pale Sadoque, li j'alc'op Natane, li Benaía, xnich'on Joiadae, xchi'uc li 

ceretetic, li peletetique. La scajanic batel ta smula ajvalil David li Salomone; te laj 

yiq'uic batel ta Gihón. 

39Li pale Sadoque la stsac li aceite ch'olol ta cachu te oy ta ch'ulna pasbil ta nucule; la 

smalbe ta sjol li Salomone. Te lic sjupanic li xcachuique, jech laj yalic scotol li 

israeletique: “¡Ac'o ich'atuc ta muc' li ajvalil Salomone!”, xiic. 

40Te nabal ibat scotol li israeletique; toj xcuxet no'ox yo'ntonic iq'uejinic, xchi'uc la 

sjupanic ama. Xlom xa banamil yu'unic ya'yel ti c'alal i'avanique. 

41C'alal laj xa'ox yo'ntonic ta ve'el li Adonías xchi'uc li boch'otic yic'anoj ta ve'ele, laj 

ya'yic ti xvochetic no'oxe. C'alal laj ya'ay Joab ti tsjupan xcachuique, jech laj yal: —

¿C'u yu'un xvochlajetic no'ox li jchi'iltactique? —xi. 

42C'alal ja' to jech laj yal li Joabe, te ital ta anil li Jonatán, xnich'on pale Abiatare. Li 

Adoniase jech laj yalbe li Jonatane: —Ochan tal, vo'ot lequil vinicot. Oy van lec a'yej 

avich'oj tal —xut. 

43Itac'ov li Jonatane: —Li ajvalil Davide ja' xa laj yac' ochuc ta ajvalilal li Salomone. 

44Laj xa yal mantal ti ac'o xchi'inic batel li pale Sadoque, li j'alc'op Natane, li Benaía 

xnich'on Joiadae, xchi'uc li ceretetic, li peletetique. La scajanic batel ta smula li 

ajvalile. 

45Li pale Sadoc xchi'uc li j'alc'op Natane laj xa smalbeic aceite ta sjol sventa ajvalilal 

te ta lum Gihón. Jech xcuxet no'ox yo'ntonic la xchi'inic batel. Scotol jchi'iltactic 

x'avlajetic no'ox. Ja' jech tspasic ti x'avlajetic no'ox chava'yique. 

46Li Salomone ichoti xa ta spasubmantal li ajvalile. 

47Li xchi'iltac ta abtel ajvalile laj xa spatbeic yo'nton li ajvalil Davide, jech laj yalbeic: 

“Ac'o coltaatuc yu'un Dios li Salomón jech chac c'u cha'al coltabilot yu'un Diose. Toj 

tsots yabtel ac'o c'otuc jech chac c'u cha'al tsots avabtel li vo'ote”, xutic. Jech ec li 

ajvalil Davide la squejan sba ta svayab. Laj yich' ta muc' li Diose, 

48jech laj yal: ‘Ich'bilucot ta muc' Muc'ul Dios, vo'ot li Diosot yu'un Israele, yu'un laj 

to quil ti ja' chavac' ochuc ta ajvalilal li jun jnich'one’, xut —xi li Jonatane. 

49Scotol li boch'otic yic'anoj ta ve'el li Adoniase lic xi'icuc, jech ta jujuntal xa la stam 

batel sbeic. 

50Li Adoniase ta xa xi' yu'un li Salomone, jech te ibat snac' sba ta ch'ulna; te xjoq'uet 

ta xulub scajleb smoton Dios. 

51Oy boch'o bat yalbeic li Salomone: —Ajvalil, ta xa xi' avu'un li Adoniase. Te bat 

snac' sba ta scajleb smoton Dios. Tsc'an ti ac'o aval ta jamal ta stojol Dios ti me 

mu'yuc chbat amile —xut. 

52Itac'ov li Salomone: —Pero me lequil vinic ta spas sbae, me jbejuc stsotsil sjol 

mu'yuc chbaj ta banamil. Yan me chopol c'usi tspase, ac'o chamuc —xut. 

53Li ajvalil Salomone la stac ta iq'uel ti bu snac'oj sba ta scajleb smoton Diose. Jech te 

ital ta stojol li ajvalil Salomone; la squejan sba ta stojol. Li Salomone jech laj yalbe: 

“Batan xa ta ana”, xut. 

1 Reyes 2 

Li Davide laj yalbe comel lec mantal li Salomone 

1C'alal jutuc xa'ox sc'an xcham li Davide, laj yalbe comel mantal li xnich'on 

Salomone. Jech laj yalbe: 

2“Li vu'une jutuc xa sc'an xibat yo' bu chbatic scotol li cristianoetic ta banamile. 

Tsotsan me, oyuc me lec stsatsal avo'nton; lequil vinic me xapas aba. 

3Ja' me xach'un c'usitic yaloj li Muc'ul Dios cu'untique. Ch'unbo me scotol li 

smantaltaque; ich'o me ta muc' li chanubtasel yu'un jech chac c'u cha'al ts'ibabil yu'un 

Moisese, yu'un jech lec chbat scotol li c'usitic chapase xchi'uc ti buyuc no'ox chabate. 

4Yu'un jech ac'o c'otuc ta pasel ti jech ono'ox yalojbun li Muc'ul Diose: ‘Me mu'yuc ta 

scomtsanicun o li amomnich'nabtaque, me lec c'usitic tspasic o ta jtojol ta scotol sjol 

yo'ntonique, mu'yuc ta xlaj sc'oplal o ti ja' ch-ochic ta ajvalilal cu'un te ta Israele’, 

xiyutun ono'ox”, xi li Davide. 

5“Li vo'ote ana'oj c'u x'elan laj yac'bun jvocol li Joab, yol Sarvia ta scoj ti la smil li 

chib banquilal soldado yu'un israeletique: ja' li Abner, xnich'on Nere, xchi'uc li 

Amasa, xnich'on Jetere. Yu'un la smil ti c'alal pajem xa'ox pleitoe. Jech vu'un la 

jcuchubin ta sventa ti imilvane. 

6Pero li vo'ote paso me ta sventa abijil; mu me xavac' ti ta smalubel xa chbat ta yavil 

animaetique. 

7Yan li xnich'nabtac Barsilai liquem ta Galaade, c'uxubino me; co'ol xave' achi'uc ta 

amexa. Yu'un la xc'uxubinicun ec ti c'alal lijatov batel ta scoj li abanquil Absalone. 

8Q'uelo me aba noxtoc ti te achi'uc li Simei, xnich'on Gera liquem ta jchop yu'un 

Benjamín te nacal ta lum Bahurime. Ja' ti bats'i chopol c'usi laj yalbun ti c'alal ja'o 

chibat ta Mahanaime. Ts'acal ja' stuc te bat snupun ta be ta uc'um Jordán, jech persa 

laj calbe ta jamal ta stojol Muc'ul Dios ti mu'yuc ta jmile. 

9Mu me teuc no'ox xats'icbe li smule. Yu'un li vo'ote oy lec abijil; xana' c'usi 

chapasbe. Ac'o maluc xch'ich'al ti c'alal mu'yuc to chmalube”, xi li Davide. 

Icham li Davide 
(1 Cr 29.26-30) 

10Li Davide icham. Te bat yich' muquel ta slumal stuc yo' bu mucul li smoltotaque. 

11Ti c'u yepal jabil i'och ta ajvalilal li Davide ja' cha'vinic (40) jabil. Vucub jabil 

i'abtej ta Hebrón; ja' oxlajuneb xcha'vinic (33) jabil i'abtej ta Jerusalén. 

12Li Salomone ja' i'och ta xq'uexol li stote; toj lec ibat yu'un ti c'u x'elan la spas 

mantale. 

Li Salomone inaqui ta ajvalilal 

13Li Adonías, yol Haguite, bat sq'uel li Betsabé, ja' li sme' Salomone. Li Betsabee jech 

la sjac': —¿Me ta yutsil avo'nton ti latale? —xut. —Jech, 

14yu'un oy c'usi ta jc'an chacalbot —xi. —Alo tal —xi li Betsabee. 

15—Li vo'ote lec xana' ti vu'un oy ta jventa ox chi'och ta ajvalilale. Scotol israeletic 

smala-malaic ti vu'un chi'och ta ajvalilale. Pero li Muc'ul Diose ja' xa laj yac' c'otuc ta 

stojol li quits'ine; chapal xa yu'un ch-och ta ajvalilal. 

16Li' ta orae tal jc'anbot vocol ta atojol, pero mu me xaval ti mu xu' avu'une —xut. 

Itac'ov li Betsabee: —Lec oy, alo tal —xi. 

17Jech lic yal li Adoniase: —Avocoluc albo li ajvalil Salomón ti ac'o yac'bun quic' li 

Abisag liquem tal ta Suneme. Li vo'ote mu xasjalanbot —xi. 

18—Lec oy, xu' ta jc'opanbot li ajvalile —xi itac'ov li Betsabee. 

19Jech li Betsabee ibat sc'opan li ajvalil Salomón ta sventa li Adoniase. Li ajvalile 

itots, la snup li sme'e; la squejan sba ta stojol. Ts'acal bat chotiuc ta xchotleb yan 

velta. Laj yal mantal ti ac'o yich'ic tal jun xila sventa chchoti li sme'e; te la xchotan ta 

sbats'ic'ob. 

20Li Betsabee jech laj yal: —Oy jutuc c'usi oy ta co'nton chajc'anbot. Avocoluc mu 

me xajalanbun —xut. —Lec oy, yaya, c'ano li c'usi chac'ane. Mu'yuc ta jalanbot —xi 

li ajvalile. 

21—¿Me xu' chavac'be yic' abanquil Adonías li Abisag liquem ta Suneme? —xut. 

22Li ajvalil Salomone jech la stac'be li sme'e: —¿C'u yu'un chac'an ti ac'o yic' Adonías 

li Abisag liquem ta Suneme? Naca xa muc chac'anbun noxtoc ti ac'o cac'be li cabtel 

sventa ajvalilale yu'un ja' jbanquil, xchi'uc ja' co'ol yo'nton xchi'uc li pale Abiatare 

xchi'uc li Joab, yol Sarviae —xut. 

23Li ajvalil Salomone jech laj yal jamal ta stojol li Muc'ul Diose: “¡Dios ac'o yac'bun 

jtoj ti me mu xcham o ta sventa c'usi laj yal li Adoniase! 

24Jamal chcal ta stojol Muc'ul Dios, ja' li Dios ti laj yac' ochcun ta ajvalilal, ti laj yac' 

choticun ta spasubmantal li jtote, ja' li Davide xchi'uc ti ta to xac' ochuc ta ajvalilal li 

jnich'nabtaque yu'un tana no'ox ta xcham li Adoniase”, xi. 

25Ja' yu'un li ajvalil Salomone la stac batel li Benaía, xnich'on Joiadae, yu'un ac'o bat 

smil li Adoniase, jech te icham o. 

26Li ajvalile jech laj yalbe li pale Abiatare “Batan ta Anatot yo' bu avosile. Amoton xa 

milel ec ti jechuque. Pero ta sventa ti vo'ot laj avich' batel li xcaxail smantal Muc'ul 

Dios te ta stojol li jtote, xchi'uc laj ava'ay avocol ec ti c'alal ep svocol li jtote, mu'yuc 

chajmilot”, xut. 

27Ja' jech la sloq'ues o ta paleal ta stojol Muc'ul Dios li Abiatare yu'un ja' ic'ot ta pasel 

c'usi laj yal Muc'ul Dios te ta Silo ta sventa li yalab xnich'nab Elie. 

28Li Joabe ja' co'ol yo'ntonic xchi'uc li Adoniase, ma'uc co'ol yo'ntonic xchi'uc li 

Absalone. C'alal laj ya'ay Joab li c'usi ic'ot ta pasele, ibat ta ora ta ch'ulna; te la snac' 

sba ta scajleb smoton Muc'ul Dios. 

29Pero bat yalbeic Salomón ti te ijatov batel ta ch'ulna li Joabe ti te xa snac'oj sba ta 

scajleb smoton Muc'ul Diose. Jech li Salomone la stac batel li Benaía xnich'on 

Joiadae, yu'un ac'o bat smil. 

30I'och batel ta ch'ulna li Benaiae jech c'ot yalbe li Joabe: —Li ajvalile laj yal tal 

mantal ti chaloc' batel li'i —xut. Itac'ov li Joabe: —¡Mo'oj! ¡Li' no'ox ac'o chamcune! 

—xi. Li Benaiae isut batel ta stojol li ajvalile, c'ot yalbe c'usi la stac' li Joabe. 

31Li ajvalile jech laj yal: —Pasbo li c'usi tsc'ane. Milo, muco comel. Yu'un jech ac'o 

ch'ayuc ta stojol yalab xnich'nab anima jtot xchi'uc ta jtojol ec li mulil ta sventa ti 

imilvan ta jech no'ox li Joabe. 

32Ac'o ac'batuc smulin stuc yu'un Muc'ul Dios ti chchame, yu'un ta yo'nton stuc la 

smil ta espada li chib viniquetic ti ja' xjelov slequil jech c'u cha'al stuque: ja' li Abner, 

banquilal soldado ta Israele, xchi'uc Amasa, banquilal soldado ta Judae. Mu'yuc laj 

ya'ay jtot ti jech la spase. 

33Li xch'ich'al chib viniquetique ac'o xcuch stuc li Joab xchi'uc smomnich'nabtaque. 

Yan li David xchi'uc smomnich'nabtaque ja' ac'o c'otuc o ta stojolic ti xquechcun ch-

ochic batel ta ajvalilale. Ac'o junuc no'ox yo'ntonic ta sventa li Muc'ul Diose —xut. 

34Ja' yu'un li Benaiae ibat smil li Joabe. Te bat smuquic ta sna ta xocol banamil. 

35Li ajvalile ja' laj yac' ochuc ta xq'uexol Joab li Benaiae; ja' la sventain li 

soldadoetique. Li Sadoque ja' laj yac' ochuc ta xq'uexol li Abiatare. 

36Ts'acal lic stac ta iq'uel noxtoc li Simeie, jech laj yalbe: —Bat paso ana ta Jerusalén; 

te xanaqui o. Te no'ox oyan o; mu me bu xaloc'. 

37Li c'usi c'ac'alil me oy laloc' batele, me ech' atuch' li biq'uit uc'um Cedrone, ta jbel 

sc'oplal chacham, vo'ot ta amul atuc me lachame —xut. 

38Li Simeie jech la stac'be li ajvalile: —Lec oy, xu' ta jch'un li c'usi chavale, ajvalil —

xi. Li Simeie ep c'ac'al te inaqui ta Jerusalén. 

39C'alal i'ech' oxib jabile, li Simeie ijatov batel chib smozotac. Te ibat xchi'inic ta 

naclej li Aquis, xnich'on Maaca, ajvalil ta Gate. C'alal laj ya'ay Simei ti te xa oyic ta 

Gat li chib smozotaque, 

40lic smeltsan batel sburo; ibat ta sna Aquis ta lum Gat yu'un bat st'un tal li chib 

smozotaque. Jech te laj yic' tal li smozotaque. 

41Li Salomone laj ya'ay ti iloc' batel ta Jerusalén li Simeie, ti ibat ta Gate xchi'uc ti 

isut xa tale. 

42Ja' yu'un li ajvalile la stac ta iq'uel li Simeie, jech laj yalbe: —¿Me mu laj calbot ta 

jamal ta stojol Muc'ul Dios ti c'usi c'ac'alil chaloc' ta buyuc no'ox, ti persa chavich' 

milele? ¿Me mu jechuc laj avalbun: ‘Lec oy, xu' ta jch'un li c'usi laj avalbune’, me mu 

xachiuc? 

43¿C'u yu'un muc xach'un, yu'un laj aval ta jamal ti chach'une? ¿C'u yu'un muc 

xach'un li c'usi laj calbote? 

44Li vo'ote lec xana' li c'usitic chopol la apasbe li David, ja' li jtote. Ja' yu'un li Muc'ul 

Diose ta xac' sutuc tal ta atojol ec li c'usi chopol apasoje. 

45Vu'un li ajvalil Salomonune, ac'bilun bendición. Li yabtel David sventa ajvalilale 

j'ech'el jech te chcom o ta stojol li Muc'ul Diose —xut. 

46Li ajvalile lic spas ta mantal li Benaía, xnich'on Joiadae, yu'un ac'o bat smil li 

Simeie jech ibat smil. Jech lic sventain o lec yabtel ta ajvalilal li Salomone. 

1 Reyes 3 

Li Salomone laj yic'be stseb Faraón 

1Li Salomone la smuni'an li Faraón, ajvalil ta Egiptoe, yu'un laj yic'be stseb. Te laj 

yic' batel ta Lum yu'un David ti c'alal mu'yuc to meltsajem yu'un li spasubmantale, 

xchi'uc li xch'ulna Muc'ul Diose, xchi'uc li coralton ta sjoylejal Jerusalene. 

2Li israeletique te to chbat smilbeic smoton Dios ta toyol c'opojebaletic yo' bu laj 

yich'ic ta muc' sdiosic li cristianoetique, yu'un mu'yuc to'ox pasbil ch'ulna ta sventa li 

Muc'ul Diose. 

Li Salomone la sc'an lec sbijil ta stojol Dios 
(2 Cr 1.1-13) 

3Li Salomone jun yo'nton o ta stojol li Muc'ul Diose, xchi'uc la xch'un li mantal i'albat 

comel yu'un Davide, ja' li stote. Ja' no'ox te to bat yac' milbil matanaletic, te to bat 

xchic' pom ta toyol c'opojebaletic. 

4Xchi'uc te ibat ta Gabaón noxtoc, yu'un ja' no'ox stuc lec ich'bil ta muc' li toyol vits 

tee. Jech te la xchic' jmil (1,000) matanaletic ta scajleb li matanale. 

5Oy jun ac'ubal laj yac' sba ta ilel Muc'ul Dios ta xvayech li Salomón c'alal te oy ta 

Gabaone. Jech i'albat: “C'anbun li c'usi chac'ane chacac'bot”, x'utat. 

6Itac'ov li Salomone: “Li Davide, ja' li jtote, lec laj ac'uxubin, yu'un lec c'usitic la 

spas, xchi'uc jun yo'nton, tuc' yo'nton ta atojol. Ja' yu'un toj ep laj ac'uxubin, xchi'uc 

laj avac'be jun xnich'on ti ja' chchoti ta spasubmantal jech chac c'u cha'al c'otem xa ta 

pasel li' ta orae. 

7Muc'ul Dios, Dios cu'un, vo'ot laj avac' ochcun ta ajvalilal ta xq'uexol li Davide, ja' li 

jtote, ac'o me queremun to, ac'o me mu'yuc to quiloj c'uxi ta pasel. 

8Pero li' xa jventainoj li anich'nabtac ti t'ujbilic avu'une: ja' li jun lum ti bats'i epique, 

ti mu xlaj jna' c'u yepale, ti mu xlaj ta atele. 

9Ja' yu'un ac'bun jbijil yu'un jech xu' cu'un ta jventain lec li anich'nabe, xchi'uc jech 

xu' ta jna' bu lec, xchi'uc bu chopol. Yu'un mu'yuc boch'o xu' yu'un tsventain li 

anich'nabtac li'i ti bats'i epique”, xi li Salomone. 

10Li Muc'ul Diose toj lec laj ya'ay ti jech la sc'an sbijil li Salomone, 

11jech laj yalbe: “Ta sventa ti jech laj ac'anbune, muc ja'uc xac'anbun ti jal chacuxie, ti 

ep ac'ulejale, xchi'uc ti ac'o chamuc li avajcontrataque; ja' no'ox laj ac'anbun ti ac'o 

oyuc lec abijil sventa chachapanvane. 

12Ja' yu'un ta xcac'bot li c'usi laj ac'ane. Ta xcac'bot lec abijil. Mu'yuc boch'o jech 

staoj sbijil, xchi'uc mu'yuc boch'o jech tsta sbijil ta ts'acal ti c'u x'elan chacac'bote. 

13Xchi'uc ta xcac'bot li c'usi muc xac'ane. Ta xacac'bot ep ac'ulejal, xchi'uc chacac'ot 

lec ta ich'el ta muc'. Ti c'u yepal c'ac'al cuxulote mu'yuc boch'o yan jech ajvalil ta xtal 

jech chac c'u cha'al li vo'ote. 

14Me ja' chapas o li c'usi ta jc'ane, me chach'un scotol li mantaletic li chanubtaseletic 

cu'un jech chac c'u cha'al la spas li Davide, ja' li atote, ta xcac' ti jal chacuxie”, xi li 

Muc'ul Diose. 

15C'alal ijulov li Salomone, ja' to laj yil ti ta xvayeche. C'alal ic'ot ta Jerusalene, te ibat 

yo' bu oy li xcaxail smantal Muc'ul Diose. Te la xchic' matanaletic, xchi'uc la smil 

matanal sventa lec ch-ilat yu'un Dios. Ts'acal la spas lec q'uin; laj yic' ta ve'el li 

j'abteletic yu'une. 

Toj lec ichapanvan li Salomone 

16Te italic chib jmulavil antsetic ta stojol li ajvalile. 

17Jech c'ot yal li june: —Ajvalil, vu'un xchi'uc li ants li'i jun jnacutic. C'alal la jcuxe, 

te oy li ants li'i. 

18C'alal yoxibal xa'ox c'ac'al la jcuxe, ja'o la xcux ec li ants li'i. Mu'yuc boch'o yan te 

jchi'uccutic; ja' no'ox chibuncutic te nacaluncutic. 

19Ta ac'ubaltic c'alal ivay li ants li'i, la snet' li yole, jech icham. 

20Ta o'lol ac'ubal c'alal ja'o vayemune, ay sjelbun li cole. Ja' laj yac'bun comel li yol ti 

chamen xae. 

21C'alal yu'un xa'ox ta sacub osile, litots yu'un chcac'be xchu' li cole. Ja' to la quil ti 

chamen xae. C'alal isacub lec osile, ja' to laj quil ti mu ja'uc li cole —xut li ajvalile. 

22Jech laj yal li yan antse: —Mo'oj, ja' col ti cuxule; ja' avol ti chamene —xi. Itac'ov li 

yane: —Mo'oj, ja' avol ti chamene; ja' col ti cuxule —xi. Ja' jech laj yalilanbe sbaic te 

ta stojol li ajvalile. 

23Li ajvalile jech laj yal: “Toj sjeloj sba li ava'yejique. Jun chal ti ja' yol ti cuxule, ti 

ma'uc yol li chamene. Pero ja' no'ox jech chal ec li yane”, xi. 

24Jech lic yal mantal li ajvalile: —¡Ich'ic tal junuc espada! —xi. C'alal laj yich'beic tal 

li espadae, 

25jech laj yal: —Basic ta o'lol li olol ti cuxule. Jujuc'os xavac'beic jujunic —xi. 

26Li sme' olol ti cuxule toj ep laj yat yo'nton yu'un li yole, jech laj yalbe li ajvalile: —

¡Ajvalil, avocolicuc mu xamil li olole! Ja' lec ac'bo li ants li'i —xi. Pero li yan antse 

jech laj yal: —Mu xu' boch'o chich' junucal cu'untic. Ja' lec ac'o sbasic ta o'lol —xi. 

27Ja' yu'un li ajvalile jech laj yal: —Mu xamilic li olole. Ja' ac'beic li ants le'e, yu'un ta 

melel ja' sme' —xi. 

28Scotol israeletic laj ya'yic c'u x'elan lec ichapanvan li ajvalile. Laj yich'ic ta muc', 

yu'un la sna'ic ti ac'bil lec sbijil yu'un Dios sventa tuc' chchapanvane. 

1 Reyes 4 

Li Salomone lic spas yabtel 

1Li Salomone ja' ajvalil yu'un scotol li israeletique. 

2Li j'abteletic yu'une ja'ic li'i: Azarías, xnich'on pale Sadoc; 

3Elihoref xchi'uc Ahías, xnich'nab Sisa, ja' tsts'ibaic li c'usitic chc'ot ta pasele; xchi'uc 

Josafat, xnich'on Ahilud, ja' jts'ibajom yu'un li ajvalile; 

4Xchi'uc Benaía, xnich'on Joiada, ja' li banquilal soldadoe; xchi'uc Sadoc xchi'uc 

Abiatare ja' paleetic. 

5Li Azarías, xnich'on Natane, ja' banquilal yu'un jpasmantaletic; li Zabud, xnich'on 

pale Natane, ja' tscolta ta snopel c'usi tspas li ajvalile. 

6Li Ahisare ja' chchabibe spasubmantal li ajvalile; li Adoniram, xnich'on Abdae, ja' 

yich'oj yabtel sventa coman abtel. 

7Li Salomone oy yan lajchab (12) j'abteletic yu'un ta scotol li israeletique, yu'un ja' ta 

sq'uelic c'u x'elan ta xve' xchi'uc yajnil xnich'nab li ajvalile. Li jujunique jun u ta jun 

jabil la sventainic c'u x'elan chve' li ajvalile. 

8Li yan lajchab (12) j'abteletique ja' jech sbiic: Ben-Hur, ja' la sventain ta vitsetic 

yu'un Efraín; 

9Ben-decar, ja' la sventain Macaz, Saalbim, Bet-semes, Elón xchi'uc Bet-hanán; 

10Ben-Hesed, ja' la sventain Arubot, Soco xchi'uc scotol yosilal Hefer; 

11Ben-Abinadab, ja' la sventain yosilal Dor; li yajnile Tafat sbi, ja' stseb li Salomone; 

12Baana, xnich'on Ahilud, ja' la sventain Taanac, Meguido xchi'uc scotol Bet-seán ti 

sts'aquinoj sbaic xchi'uc Saretán ti olon to xcom yu'un Jezreele. Te xlic ta Bet-seán 

c'alal to ta Abel-mehola ta jelovel Jocmeame; 

13Ben-Geber, liquem ta Ramot ta yosilal Galaad, ja' la sventain li tsobtsobnaetic ta 

yosilal Galaade ti ja' yu'un li Jair, xnich'on Manasese. Xchi'uc ja' la sventain yosilal 

Argob te ta Basán ti bu oy oxvinic (60) muc'tic lumetic setbilic lec ta coraltonetique 

xchi'uc ti pasbilic lec ta bronce taq'uin smaque; 

14Ahinadab, xnich'on Ido, ja' la sventain li Mahanaime; 

15Ahimaas, ja' ti laj yic' sbaic xchi'uc Basemat, stseb Salomone, ja' la sventain li 

Neftalie; 

16Baana, xnich'on Husai, ja' la sventain Aser xchi'uc Alot; 

17Josafat, xnich'on Parúa, ja' la sventain Isacar; 

18Simei, xnich'on Ela, ja' la sventain Benjamín; 

19Geber, xnich'on Uri, ja' la sventain yosilal Galaad ja' li yosilal to'ox Sehón, ajvalil 

yu'un amorretique, xchi'uc Og, ajvalil to'ox ta Basane. Li Gebere ja' no'ox stuc 

banquilal te ta Galaad. 

Li Salomone lec bij xchi'uc lec ibat yu'un c'usi la spas 

20Te ta Judá xchi'uc ta Israele mu xa stac' atel c'u yepalic, jech chac c'u cha'al yi' ta 

ti'nab. Xchi'uc oy lec sve'elic, oy lec c'usi chuch'ic jech xcuxet no'ox yo'ntonic. 

21Li Salomone la sventain scotol li yantic ajvaliletic xlic ta uc'um Éufrates c'alal to ta 

yosilal filistaetic xchi'uc c'alal to ta sts'aquil yosilal Egipto. Te la stoj spatanic, xchi'uc 

la xch'unbeic smantal li Salomón ti jayib c'ac'al cuxule. 

22Li c'u yepal chich' ac'bel c'usi chtun yu'un jujun c'ac'al li Salomone ja' vacmil 

xchi'uc vaquib ciento (6,600) litro lequil arina, xchi'uc oxlajunmil xchi'uc chib ciento 

(13,200) litro yan arina noxtoc, 

23lajuncot lec juben tot vacaxetic, jtob (20) ta cot tot vacaxetic ch'iemic ta puru 

vomoletic, xchi'uc vo'vinic (100) ta cot chijetic. Ja' mu'yuc atbil li te'tical chijetique, li 

gacela chijetique, li gamo chijetique xchi'uc li mutetic ti lec jubenique. 

24Yu'un li Salomone sventainoj scotol li banamil ta smaleb c'ac'al yu'un li uc'um 

Éufrates xlic ta Tifsa c'alal to ta Gazae. Xchi'uc sventainoj scotol li ajvaliletic te ta 

banamil le'e, jech mu'yuc c'op cha'yic o ta sjoylejal li spat xocon yosilalique. 

25Ti jayib c'ac'al cuxul li Salomone, lec jun yo'nton chcuxic ta yolon ts'usubtic 

yu'unic, xchi'uc ta yolon higo te' yu'unic scotol li jnaclumetic ta Judá xchi'uc ta Israel 

ti xlic ta Dan c'alal to ta Beersebae. 

26Li Salomone oy yu'un chanmil (4,000) ca'etic sventa caretaetic, xchi'uc lajcha'mil 

(12,000) soldadoetic chcajiic ta ca'. 

27Li j'abteletic laj xa yich' albel tal sc'oplalique ja' la sventainic o yac'bel c'usitic chtun 

yu'un li Salomone xchi'uc li boch'otic te co'ol chve'ic xchi'uque. Li jujunique jun u la 

sventainic. Laj yaq'uic persa ti ac'o mu'yucuc c'usi sc'an yu'un li ajvalile. 

28La staquic tal noxtoc cebada, xchi'uc taqui te'el jobeletic sventa sve'el ca'etic, 

xchi'uc j'icatsnom ca'etic ti bu tsc'an ac'o staquic batel ti c'alal ja'o c'otem ta stojolic li 

abtel jujunique. 

29Li Salomone ijambat lec yo'nton, i'ac'bat ep sbijil yu'un Dios jech chac c'u cha'al 

epal yi' ta ti'nab. 

30Ja' no'ox stuc ven jeloven sbijil ta scotol li cristianoetic ta sloq'ueb c'ac'al xchi'uc ta 

Egiptoe. 

31Ja' no'ox stuc toj ech'em sbijil ta scotol cristiano. Ja' mu sta jech sbijilic li Etán, 

smomnich'on Zerae, xchi'uc li Hemán, li Cacol, xchi'uc li Darda, xnich'nab Mahole. 

Jech ipuc o sc'oplal ta jujun banamil te ta spat xocon li yosilalique. 

32Laj yal comel oxmil (3,000) ta voc' bic'tal chanubtasel. Jmil xchi'uc vo'ob (1,005) la 

spas q'uejintabil c'opetic noxtoc. 

33Ja' laj yalbe o sc'oplal te'etic, xchi'uc ts'i'laletic, xchi'uc ch'ut te'etic ta vitsetic yu'un 

Líbano, xchi'uc c'alal ta ts'i'laletic chch'i ta c'alc'alna. Laj yalbe sc'oplal noxtoc 

chonbolometic, mutetic, chon ti xquilet ta banamil chanovique xchi'uc choyetic. 

34C'alal laj ya'yic ti toj ech'em sbijil li Salomone, ital ya'yic scotol li ajvaliletic ta 

jujun banamil ti bu to c'alal ipuc sc'oplale. 

1 Reyes 5 

Oy c'usi laj xchapanic li Salomón xchi'uc Hiram, ajvalil ta Tiroe 
(2 Cr 2.1-18) 

1C'alal laj ya'ay Hiram, ajvalil ta Tiro, ti t'ujbil xa ta ajvalilal li Salomón sventa ch-och 

ta xq'uexol stot ja' li Davide, la stac batel yaj'abteltac ta stojol li Salomone yu'un lec 

ono'ox chil sbaic xchi'uc li David c'alal cuxul to'oxe. 

2Li Salomone jech laj yalbe batel ec li Hirame: 

3“Li jtote, lec xana' ti muc xu' yu'un la spasbe xch'ulna li Muc'ul Diose, ja' li Dios 

yu'une, yu'un toj ep ital contrainatuc yu'un li yajcontrataque, ja' to ti c'alal i'ac'bat stsal 

scotol yu'un li Muc'ul Diose. 

4Li' ta orae laj xa spajes pleito li Muc'ul Dios cu'une; mu'yuc xa boch'o chtal 

scontrainun ta jujujot. Mu'yuc xa cajcontra, mu'yuc xi'el chca'ay. 

5Ja' yu'un li' ta orae jnopoj xa ta jpasbe xch'ulna li Muc'ul Dios cu'un jech chac c'u 

cha'al yalojbe ono'ox li jtote, jech laj yalbe: ‘Li jun anich'on ta xcac' chotluc comel ta 

aq'uexole ja' ta spasbun jch'ulna’, xut. 

6Ja' yu'un alo mantal ti ac'o xtuch'bicun li ch'ut te'etic te ta Libanoe. Li j'abteletic 

cu'une xu' ta xtal scoltaic ec li j'abteletic avu'une. Xchi'uc ta jtoj ti c'u yepal chac'anbe 

stojolic jujun c'ac'ale, yu'un xana' ti mu'yuc boch'o jech sna'ic yaanel te'etic cu'uncutic 

jech chac c'u cha'al li sidonetique”, xut batel. 

7C'alal laj ya'ay Hiram c'usi laj yal li Salomone, toj xcuxet ic'ot yo'nton, jech laj yal: 

“¡Ich'biluc ta muc' li Muc'ul Dios li' ta orae yu'un laj yac'be jun xnich'on David ti toj 

ech'em sbijile, yu'un jech xu' yu'un ta sventain li jun muc'ta lum le'e!”, xi. 

8Li Hirame jech laj yalbe batel li Salomone: “Laj xa ca'ay li c'usi laj avalbun tale. Xu' 

ta jpasbot scotol c'u x'elan chac'an li ch'ut te'e xchi'uc li c'uc'tojetique. 

9Li j'abteletic cu'une xu' ta xlic yich'ic batel ta Líbano c'alal to ta nab. Vu'un ta xcal 

mantal ti ac'o sjelubtasic tal ta sjelubtasubil ta nabe. Te to ac'o yaq'uic ti bu chac'ane. 

Te ac'o stitunic comel; xu' xa te xtal avich'ic. Ja' no'ox c'otuc ta pasel avu'un li c'usi ta 

jc'ane, ja' ti chavac'bun tal jve'elcutic te ta jpasubmantale”, xut. 

10Ja' yu'un li Hirame laj yac'be Salomón scotol li ch'ut te'e, xchi'uc li c'uc'toj ti c'u 

yepal la sc'ane. 

11Li Salomone laj yac'be batel sve'elic li Hiram te ta spasubmantale: ja' buluchvinic 

(220,000) ta mil anmul li trigoe, xchi'uc chanmil xchi'uc chanib ciento (4,400) litro 

sbats'i aceiteal oliva. Ja' jech laj yac' ta jujun jabil li Salomone. 

12Li Salomone ja' jech i'ac'bat sbijil yu'un Muc'ul Dios jech chac c'u cha'al albil 

ono'oxe. Li Hiram xchi'uc Salomone la spas ta co'ol yo'ntonic, jech mu'yuc la 

tscontrain sbaic o. 

13Li ajvalil Salomone laj yal mantal ti ac'o abtejicuc scotol li israeletique. Ja' la sta 

lajuneb xcha'vinic ta mil (30,000) ta scotol. 

14Le'e ja' te laj yich'ic taquel batel ta Líbano. Ja' ta lajlajunmil (10,000) chich'ic taquel 

batel ta jujun u. Jun u te oyic o ta Líbano; chib u chtal ta snaic jujuvoc'. Li boch'o 

yich'oj yabtel tsq'uel li coman abtele ja' Adoniram sbi. 

15Li Salomone xchapanoj lajuneb xchanvinic ta mil (70,000) j'icatsnometic, xchi'uc 

chanvinic ta mil (80,000) j'anaejtonetic ta te'tic. 

16Ja' mu'yuc atbil li oxmil xchi'uc oxib ciento (3,300) capuraletic tsq'uelic 

j'abteletique. 

17Li ajvalile laj yal mantal ti ac'o sloq'uesic muc'tic tonetic ti toyolic stojole xchi'uc 

anbil tonetic, yu'un chtun ta sventa snacleb li ch'ulnae. 

18Li alvaniletic yu'un Salomone, xchi'uc li alvaniletic yu'un Hirame, xchi'uc li 

viniquetic talemic ta Gebale la xchapanic lec li te'etique, xchi'uc laj yajanic lec li 

tonetic sventa chich' pasel o ch'ulnae. 

1 Reyes 6 

Lic sva'an ch'ulna li Salomone 
(2 Cr 3.1-14) 

1C'alal stsacoj xa'ox chanib jabil yochel ta ajvalilal ta Israel li Salomone, lic sjapu 

sva'anel li ch'ulnae. Ja' ta xchibal u yochel li xchanibal jabile, ja' li Zif sbie. Oy xa'ox 

ta chanib ciento xchi'uc chanvinic (480) jabil sloq'uelic tal ta Egipto li israeletique. 

2Li xch'ulna Muc'ul Dios la spas ajvalil Salomone ja' vucub cha'vinic (27) metro li 

snatile; ja' baluneb metro li sjamalile; ja' o'lol xchanlajunebal metro li stayalile. 

3Li yeloval ti'ch'ulnae oy stentenail. Ja' baluneb metro snatil jech chac c'u cha'al 

sjamalil li ch'ulnae. Li sjamalile ja' o'lol yo'bal metro. 

4Li Salomone la spasbe sventanail li ch'ulnae. Ta yute lec muc'; ja' biq'uit xa xloc' ta 

spat. 

5Jech noxtoc la spas yan jc'ol na ta joyob te no'ox stsacoj sba xchi'uc li ch'ulnae; ep ta 

c'ol cuartoetic la spas. 

6Oxcoj yut la spasbe. Li sba cojale ja' chib metro xchi'uc jch'ix xchi'uc oxc'ob sjamalil 

li yute. Ta xcha'cojale ja' chib metro xchi'uc o'lol xchanch'ix sjamalil, li yoxcojale ja' 

oxib metro xchi'uc jch'utub sjamalil. Yu'un li ch'ulnae quechajtic pasbil ta joyob ta 

spat xocon ta sventa bu chcaji li sts'amte'al c'alnae, jech mu persauc la svomic ochel li 

spac'benal ch'ulnae. 

7C'alal la spasic li ch'ulnae, ja' la stunesic li tonetic ti lec xa meltsajemique, jech 

mu'yuc xa junuc abtejebal itun yu'unic, me martillo, me eq'uel, me xtuch'ubil tsatsal 

taq'uin. Mu'yuc xa c'usi xbac' o. 

8Li sti' na ta sba cojal jolnae ja' te xcom ta jot xocon ch'ulna ta bats'ic'ob. Xchi'uc 

c'alal chmuyic batel ta xcha'cojal ta yoxcojale oy jun tec'ubal pasbil; sts'ototet chmuy 

batel. 

9C'alal iva'i xa yu'un spac'benal ch'ulna li Salomone, laj yac'be sts'amte'altac, xchi'uc 

la smac ta ch'ut te'etic. 

10Xchi'uc la spas noxtoc li jc'ol na ti stsacoj sba xchi'uc li ch'ulnae; ja' chib metro 

xchi'uc jch'ix xchi'uc oxc'ob stayalil. Li sts'amte'altaque te cajajtic ta spat ch'ulna ti bu 

quechajtic pasbile; ja' puru ch'ut te'. 

11Ja' yu'un li Muc'ul Diose la sc'opan li Salomone, jech laj yalbe: 

12“Ta sventa ti abats'il xa spasel li ch'ulnae, jech chacalbot: Me ja' chach'un li 

chanubtaseletic cu'un xchi'uc li c'usitic yan caloje, me ja' chapasilan o batel li 

mantaletic cu'une, ta xcac' c'otuc ta pasel c'usi laj calbe ta aventa li Davide, ja' li atote. 

13Jech te oyun o ta stojol li achi'iltaque; mu'yuc ta jcomtsan o li jun lum Israele, ja' li 

jnich'nabtaque”, x'utat li Salomone. 

14Li Salomone ivu' yu'un spasel li ch'ulnae. 

15La xpix lec ta ch'ut te' scotol li spac'benal ta yute. Xchi'uc la smac lec ta tenalte' li 

sjole. Li spisoale la smac ta tenalte' noxtoc pasbil ta c'uc'toj. 

16Jech noxtoc li jun cuarto ta slajeb xa yut ch'ulnae la xpix ta tenalte' pasbil ta c'uc'toj 

xlic ta banamil c'alal to ta sjol. Ja' baluneb metro snatil. Ja' li bats'i lequil ch'ul cuartoe. 

17Li yut ch'ulna ta yeloval lequil ch'ul cuartoe ja' vaxaclajuneb (18) metro snatil. 

18Li spac'benal ta yute ta puru ch'ut te' laj yich' maquel o; pasbil sloc'obal nichimetic 

xchi'uc te'tical ch'umetic. Puru ch'ut te' scotol, jech mu jbejuc ton xvinaj. 

19Lec c'upil sba la spas li bats'i lequil ch'ul cuarto te ta yut ch'ulnae yu'un ja' te chac' li 

xcaxail smantal Muc'ul Diose. 

20Li bats'i lequil ch'ul cuarto te ta yut ch'ulnae ja' baluneb metro snatil, baluneb metro 

sjamalil xchi'uc baluneb metro stayalil. La xpix lec ta bats'i c'anal taq'uin li yute. Jech 

noxtoc la xpix ta c'anal taq'uin li scajleb smoton Dios pasbil ta ch'ut te'e. 

21Li Salomone la xpix lec ta c'anal taq'uin noxtoc li yut ch'ulnae xchi'uc li bats'i lequil 

ch'ul cuartoe. Te ta yelovale laj yac' cadenaetic pasbil ta c'anal taq'uin. 

22Ja' jech la xpix ta c'anal taq'uin scotol li yut ch'ulnae xchi'uc li scajleb smoton Dios 

te oy ta yeloval bats'i lequil ch'ul cuartoe. 

23La spas noxtoc chib sloc'obal querubinetic te ta yut li bats'i lequil ch'ul cuartoe; ja' ta 

oliva te' la spas. Ja' o'lol yo'bal metro snatil li jujune. 

24Li jujun xic' querubinetique ja' chib metro xchi'uc jch'ix xchi'uc oxc'ob. Ta 

xcha'jotal xiq'uique ja' o'lol yo'bal metro ta scotol; xlic ta jot sni' xic' c'alal to ta yan jot 

sni' xic'. 

25Li xchibal sloc'obal querubinetique ja' co'ol snatil pasbil li xiq'uique; ja' o'lol yo'bal 

metro snatil xchi'uc co'ol x'elan pasbilic. 

26Li snatile ja' o'lol yo'bal metro; ja' jech chac c'u cha'al li yane. 

27Li Salomone te laj yac' ta yut ch'ulna ta bats'i lequil ch'ul cuarto li sloc'obal 

querubinetique. Lich'ajtic li xiq'uique, li jujun sni' xiq'uique t'ixajtic ta jujujot 

spac'benal na. Yan li jujun sni' xiq'uique snupojbe sbaic. 

28La xpix lec ta c'anal taq'uin li sloc'obal querubinetique., 

29Scotol li spac'benal ta spat xocon ch'ulna xchi'uc ta yute laj yac' ta loc'tael sloc'obal 

querubinetic, sloc'obal xanetic, xchi'uc sloc'obal nichimetic. 

30La xpix lec ta c'anal taq'uin noxtoc li spisoal ta yut, xchi'uc ta spat xocone. 

31Li smac sti'e ja' ta oliva te' la spas. Li smarcoal xchi'uc li stsacleb ta jujujote vo'ob 

stselo pasbil. 

32Xcha'jotal macna ta puru oliva te' pasbil, xchi'uc pixbil ta c'anal taq'uin. Xchi'uc 

loc'tabil sloc'obal querubinetic, sloc'obal xanetic, xchi'uc sloc'obal nichimetic; pixbilic 

lec ta c'anal taq'uin noxtoc. 

33Ta sventa li stsaclebtac smaque ja' ta oliva te' pasbil noxtoc, xchi'uc chanjot stselo. 

34Li xcha'c'olal macnae ja' pasbil ta c'uc'toj. Xcha'pechel lec xvelte-velte pasbil. 

35La spasbe sloc'obal querubinetic, xanetic, xchi'uc nichimetic. La xpix ta jayal c'anal 

taq'uin. 

36Li stentenail ch'ulnae la set ta ton. Ja' oxcoj laj yac' anbil tonetic, xchi'uc jcoj laj yac' 

natiquil ch'ut te'. 

37Ta xchanibal jabil yochel ta ajvalilal li Salomón ta yual Zife, ja'o lic yaq'uic li 

snacleb ch'ulna yu'un Muc'ul Diose. 

38Ta xbuluchibal jabil ta yual Bul, ja' li xvaxquibal ue, ivu' yu'unic spasel li ch'ulnae 

xchi'uc scotol li c'usitic te chtune. Ja' ta vucub jabil ic'ot ta meltsajel yu'un li 

Salomone. 

1 Reyes 7 

Yantic na la sva'an Salomón 

1Li Salomone lic spas sna stuc. Ja' ta oxlajuneb (13) jabil imeltsaj yu'un. 

2La spas noxtoc li spasubmantal “Toyolaltic ta Líbano” sbi. Ja' vo'ob yoxvinic (45) 

metro snatil, o'lol yoxibal xcha'vinic metro (22 1/2) sjamalil. Ja' o'lol xchanlajunebal 

metro (13 1/2) stayalil. Ja' chanchol ac'bil yoyal ta puru ch'ut te'. Ja' te cajajtic 

sts'amte'al, ta puru ch'ut te' noxtoc. 

3Li ts'amte'etique ja' vo'ob yoxvinic (45) ta scotol. Oxchol ac'bil; li jujuchole yich'oj 

vo'lajuntel. Ja' te cajajtic ta oyetic. Ta sba li ts'amte'etique macbil ta tenalte'etic ta puru 

ch'ut te'. 

4Xchi'uc pasbil oxchol sventanail. Ja' ta ox-ox stsacoj sba, xchi'uc lec sq'uelojan sbaic 

ta jujujot. 

5Scotol li macnaetic xchi'uc li ventanaetique co'ol sjamalil ta set. Ja' oxchol pasbilic; 

lec sq'uelojan sbaic ta jujujot. 

6Xchi'uc la spasbe stentenail; ep yoyaltac laj yac'be. Ja' o'lol yoxibal xcha'vinic metro 

(22 1/2) snatil; ja' o'lol xchanlajunebal metro (13 1/2) sjamalil. Ta yelovale la spasbe 

yan stentenail, oy xa smac sjol laj yac'be, xchi'uc oy ep yoyaltac noxtoc. 

7Jech noxtoc la spas jun muc'ta yut na sventa bu ta xchapanvan. Li stentenaile la smac 

lec ta tenalte'. Pasbil ta ch'ut te' li spisoal xchi'uc sjole. 

8Li spasubmantal bu nacal li Salomone oy stentenail ta spat, xchi'uc jun sala jmoj 

snitoj sbaic. Xchi'uc la spas yan na ta sventa yajnil, ja' li stseb Faraone. Ja' co'ol x'elan 

pasbil yu'un ta scotol. 

9Scotol li abtel laj yich' pasel ti xlic ta snacleb xchi'uc c'alal ta sjole ja' ta puru lequil 

anbil tonetic ti toyolic stojole; lec parejo snatil tuch'bilic ta sierra, ja' co'ol jech pasbil 

ta yut xchi'uc ta spat. 

10Li snaclebtaque puru lequil tonetic ti toyolic stojole xchi'uc lec muc'tic. Oy ta o'lol 

yo'bal metro snatil; oy ta oxib metro xchi'uc ch'ix snatil. 

11Te xlic batel c'alal ta toyole jech ta puru lequil tonetic pasbil o. Co'ol smuc'tiquil 

anbil, xchi'uc ac'bil ch'ut te'etic noxtoc. 

12Ta sti'ti' li muc'ta amaq'ue ac'bil oxcoj anbil tonetic xchi'uc jcoj natil ts'amte'etic ta 

puru ch'ut te'. Ja' jech pasbil noxtoc li yamaq'uil ta yut ch'ulna yu'un Muc'ul Diose 

xchi'uc li stentenail ta yochebale. 

Li Salomone oy c'usi la xchapanic xchi'uc Hiram 
(2 Cr 2.13-14; 3.15-17) 

13Li ajvalil Salomone la stac ta iq'uel li Hiram te oy ta Tiroe. 

14Li Hirame ja' yol jun me'on ants liquem ta jchop yu'un Neftalí. Yan li stote ja' te 

voq'uem ta lum Tiro. Ja' yabtel ta x'abtej ta bronce taq'uin. Li Hirame toj ep sbijil, toj 

lec sna' spasel c'usiuc no'ox ta bronce taq'uin, jech te tal spas yabtel ta stojol li 

Salomone. 

15La spas chib oy, unijesbil ta bronce taq'uin. Ja' vaxquib metro snatil xchi'uc o'lol 

svaquibal metro syijil. 

16Xchi'uc la spas yan chib xlechlechil sjol li oyetique. Ta bronce taq'uin la spas; ja' te 

laj yaq'uic ta sjol li oyetique. Ja' chib metro xchi'uc oxch'ix xchi'uc oxc'ob snatil. 

17Xchi'uc la spas chib chajchajtaq'uin jalbil jech chac c'u cha'al cadena sventa li chib 

xlechlechil sjol oyetique: jujun xchajchajtaq'uinal li jujun sjol oye. 

18La spas cha'chol sloc'obal caranatoetic ta joyob li sti'ti' chajchajtaq'uine; ja' sventa 

lec macal o li sjol oye. Ja' jech la spas ta xchibal oy. 

19Li xlechlechil sjol oyetic ta stentenail ch'ulnae jutuc mu chibuc metro snatil. Ja'tic 

jech loc'tabil jech chac c'u cha'al campano nichim. 

20Ta slajeb xa xlechlechil sjol li chib oye, ja' ti bu ven xa muc' lechleche xchi'uc ti 

volvole, ja' te ac'bil chib ciento (200) ta bej sloc'obal caranatoetic ta joyob, cha'chol 

ac'bil. 

21Li oyetic le'e te la sva'anan ta stentenail ch'ulna li Hirame. C'alal la sva'an li jun ta 

bats'ic'obe, Jaquín laj yac'be sbi. C'alal la sva'an li jun ta ts'ete, Boaz laj yac'be sbi. 

22Ta sjol li oyetique laj yac'be li xlechlechil ti xco'laj xchi'uc campano nichime, jech 

ivu' yu'un o pasel li oyetique. 

Sc'oplal c'usitic chtun ta ch'ulna 
(2 Cr 4.1-5.1) 

23Li Hirame la spas jun yavil vo' unijesbil ta bronce taq'uin; lec balbal la spas. Ja' o'lol 

yo'bal metro sjamalil li sti'e. Ja' chib metro xchi'uc cha'ch'ix xchi'uc oxc'ob li stayalile. 

Ja' o'lol xchanlajunebal metro li syijile. 

24Ta joyob li yolon sti'e oy c'usi volajtic loc'tabil jech chac c'u cha'al ch'um; cha'chol 

ac'bil. Ja' lajlajuneb ac'bil ta cha'cha'ch'ix xchi'uc oxc'ob; jmoj stsacoj sba pasbil o 

xchi'uc li yavil vo'e. 

25Li yav vo'e nacal ta sba lajcha'cot sloc'obal tot vacax pasbil ta bronce. Li 

vacaxetique oxcot sq'uelojic batel ta sloq'ueb c'ac'al; oxcot sq'uelojic batel ta smaleb 

c'ac'al; oxcot sq'uelojic batel ta norte; oxcot sq'uelojic batel ta sur. Li yacanique ja' 

tic'ajtic batel ta yut; ja' te nacal o li yavil vo'e. 

26Li yav vo'e jpach'lej li spimile. Li sti'e ja' jech pasbil jech chac c'u cha'al snacleb 

campano nichim. Ja' chanib yoxvinic ta mil (44,000) litro xbelin. 

27Xchi'uc la spasbe lajuneb snaclebtac ta bronce taq'uin. Li jujune ja' jun metro 

xchi'uc chanch'ix snatil; ja' jech sjamalil noxtoc. Li stayalile ja' jun metro xchi'uc 

jch'ix xchi'uc jch'utub. 

28Li snaclebtaque ja' jech pasbil chac li'i: Oy xlechlechil lec lats'bilic ta te'. 

29Te ta sba li xlechlechil ti lec lats'bilique, te pasbil sloc'obal leonetic, tot vacaxetic, 

xchi'uc sloc'obal querubinetic. Te ta yac'ol xchi'uc ta yolon yo' bu loc'tabil li leonetic 

xchi'uc vacaxetique lec c'upil sba pasbil, loc'tabil setset nichimetic. 

30Li snaclebtaque oy chanib yacan lec xjoytejoyte, pasbil ta bronce, xojajtic lec ta 

ste'el sventa chanov o. Ta xchanjotal xchiquin ac'bil yan taq'uin sventa lec tsots c'otem 

o li yacantaque. Ja' jech pasbil jech chac c'u cha'al setset nichim. 

31Li sti' yav vo' tiq'uil ta scajonale jeloven muyel cha'ch'ix xchi'uc oxc'ob. Li sti'e ja' 

setset no'ox. Li xoc' snacleb yav vo' ta yut scajonale ja' oxch'ix xchi'uc chanc'ob snatil. 

Xchi'uc ta sti'e oy c'usi loc'tabil. Li scajonale ja' chanib stselo pasbil, muc balbaluc. 

32Li chanib yacan ta yolon bu lechajtic ta jujujot xocone xchi'uc li ste'el bu xojol o 

yacantaque ja' co'ol stsacoj sba xchi'uc li snaclebe. Li yacantaque ja' oxch'ix xchi'uc 

jch'utub stayalil. 

33Ja' co'ol pasbil jech chac c'u cha'al yacan careta. Li ste'el bu xojol o yacane, li xotxot 

taq'uinal yacane xchi'uc li yan taq'uinetic sventa yacane ja' pasbilic ta bronce taq'uin. 

34Li chanib taq'uin ac'bil ta xchiquin sventa lec tsots c'otem o yacantaque jmoj stsacoj 

sba pasbil ta scotol. 

35Ta sti'e ac'bil yan jcoj xotxot taq'uin; ja' jch'ix xchi'uc jbej c'ob stayalil. Li smac ta 

jujujot xocon scajonale xchi'uc li sti'e jmoj stsacoj sba pasbil. 

36Li Hirame la spas sloc'obal querubinetic, leonetic, xchi'uc xanetic te ta jujujot xocon 

c'alal ta xlechlechil sti'; ja' ti c'u smuc'ul x'och jujune, xchi'uc la spasbe sloc'obal setset 

nichimetic ta joyob. 

37Ja' jech x'elan la spas slajunebal li snaclebtaque. Ta puru unijesbil taq'uin la spas, 

co'ol smuc'tiquil. 

38La spas noxtoc yan lajuneb yav vo'etic. Li jujune ja' jun metro xchi'uc chanch'ix. Ja' 

vaxquib ciento xchi'uc chanvinic (880) litro xbelin. Jujun laj yich' nacanel ta lajuneb 

snacleb. 

39Vo'ob snacleb ac'bil ta jot xocon ch'ulna ta bats'ic'ob; vo'ob ac'bil ta jot xocon 

ch'ulna ta ts'et. Yan li jun muc'ta yav vo'e ja' te laj yich' aq'uel ta jot xocon ch'ulna ta 

bats'ic'ob ta xocon sloq'ueb c'ac'al ta sur. 

40Li Hirame la spas noxtoc binetic, palaetic, xchi'uc muc'tic tazaetic. Jech ivu' o yu'un 

spasel scotol li abtel ti la sc'an pasbel Salomón ta sventa li ch'ulna yu'un Muc'ul 

Diose. 

41Ja' li chib oyetique, li xlechlechil sjol oyetique, li chajchajtaq'uinetic sventa smac 

sjol oyetique, 

42xchi'uc li chanib ciento (400) ta bej sloc'obal caranatoetic sventa li chib 

chajchajtaq'uinetique. Ja' cha'chol caranatoetic laj yich' li jujun chajchajtaq'uine. Ja' 

sventa tsmac o li xlechlechil sjol chib oyetique, 

43xchi'uc li lajuneb yav vo'etique, xchi'uc li lajuneb snaclebtaque, 

44li muc'ta yav vo'e, li lajuneb sloc'obal tot vacaxetic snaclebinoje, 

45li binetique, li palaetique, xchi'uc li muc'tic tazaetique. Scotol li c'usitic la spasbe 

Salomón Hiram ta sventa ch'ulna yu'un Muc'ul Diose ta puru bronce taq'uin, lec 

ts'abbil la spas. 

46Li ajvalile ja' te la spas ta smorteal pasbil ta chablum ta stenlejaltic ta uc'um Jordán 

ti cacal ta o'lol yu'un li lum Sucot xchi'uc lum Saretane. 

47Bats'i ep li c'usitic laj yich' pasel ta broncee. Li Salomone mu'yuc xa sc'oplal laj 

ya'ay ti ac'o yich' bisel c'u yalale. 

48Jech noxtoc laj yac' ta pasel scotol li c'usitic yan chtun te ta ch'ulna yu'un Muc'ul 

Diose: ja' li scajleb smoton Dios pasbil ta c'anal taq'uine, li mexa pasbil ta c'anal 

taq'uin sventa te chich' aq'uel li pan ta stojol Muc'ul Diose, 

49li candelero pasbil ta c'anal taq'uin ti vo'ob oy ta bats'ic'ob, vo'ob ta ts'et, te ta 

yeloval bats'i lequil ch'ul cuartoe xchi'uc li xnichtaque, li sluzaltaque, li stsacubiltac 

c'usitic tstsaquique, 

50li svasoaltaque, li xtuch'ubiltac xmechaile, li muc'tic tazaetique, li muc'tic 

cucharaetique, xchi'uc li xchic'ubiltac pome. Ja' ta puru c'anal taq'uin pasbil scotol. Li 

stsacleb smac bats'i lequil ch'ul cuartoe xchi'uc li stsacleb smac ch'ulnae ja' ta c'anal 

taq'uin pasbil. 

51C'alal ivu' spasel scotol li c'usitic laj yac' ta pasel Salomón ta sventa ch'ulnae, la stic' 

ochel scotol li c'usitic pasbil ta c'anal taq'uin xchi'uc ta saquil taq'uin ti voc'bil ono'ox 

ta stojol Muc'ul Dios yu'un Davide, ja' li stote. Te la stic' ta snail te ta ch'ulna. 

1 Reyes 8 

Li Salomone laj yich' jelovel ta ch'ulna li xcaxail smantal Muc'ul Diose 
(Cr 5.2-14) 

1Li Salomone lic stsob scotol te ta Jerusalén li banquilaletic yu'un israeletique, li 

banquilaletic yu'unic ta jujuchope xchi'uc li banquilaletic ta jujuchop sbiique, yu'un 

chbat yich'ic jelovel tal li xcaxail smantal Muc'ul Dios te oy ta Sión, ja' li Lum yu'un 

Davide. 

2Ta sc'ac'alil muc'ta q'uin ta yual Etanim, ja' li svucubal ue, la stsob sbaic xchi'uc 

ajvalil Salomón scotol li israeletique. 

3Ibatic scotol li banquilaletic yu'un israeletique. Li paleetique laj yich'ic batel li caxae, 

4xchi'uc li ch'ulna pasbil ta nucul sventa tstsob sbaique, xchi'uc scotol li c'usitic chtun 

te ta ch'ulnae. Scotol le'e ja' laj yich'ic batel li paleetic xchi'uc levietique. 

5Li Salomón xchi'uc scotol li jaychop israeletique te stsoboj sbaic ta stuq'uil li caxae. 

Te la smilic chijetic xchi'uc vacaxetic. Bats'i ep ta jyalel li smoton Dios la smilique, 

mu xa stac' atel. 

6Li paleetique la stiq'uic ochel ta yut ch'ulna li xcaxail smantal Muc'ul Diose. Te laj 

yaq'uic ta yav ta bats'i lequil ch'ul cuarto te ta yolon xic' li sloc'obal querubinetique. 

7Yu'un li sloc'obal querubinetique lich'ajtic lec xiq'uic te yo' bu pasbil yav li xcaxail 

smantal Diose. Jech lec smacojic ic'ot li caxae xchi'uc li xq'uechubiltaque. 

8Li xq'uechubiltaque nat loq'uemic ta jujujot xocon li caxae, jech lec xvinaj batel te ta 

ch'ul cuarto ta yeloval li bats'i lequil ch'ul cuartoe. Yan ta amaq'ue mu'yuc boch'o chil 

batel. Ja' jech comen o c'alal to tana. 

9Te ta yut caxae mu'yuc c'usi yan te tiq'uil; ja' no'ox te oy li cha'pech ton ti la stic' 

Moisés c'alal te oy ta vits Horebe, ja' ti bu ts'ibabil li c'usi la xchapan Muc'ul Dios 

xchi'uc israeletic ti c'alal iloq'uic tal ta Egiptoe. 

10C'alal iloq'uic tal ta ch'ulna li paleetique, inoj ta toc li ch'ulna yu'un Muc'ul Diose. 

11Li paleetique mu xa xu' ch-abtejic ta scoj li toque yu'un inoj ta xojobal Muc'ul Dios 

li ch'ulnae. 

Laj yaq'uic ta sc'ob Dios li ch'ulnae 
(2 Cr 6.1-7.10) 

12Li Salomone jech laj yal: “Muc'ul Dios, avaloj ti te chanaqui ta pimil ic'al toque. 

13Li vu'une la jpas jun ch'ulna ti bu xu' chanaquie; ja' ana cu'un sventa te chanaqui o”, 

xut. 

14Li ajvalile ijoyij; laj yac'be bendición scotol li jaychop israeletic te va'ajtique. 

15Jech laj yal: “Coliyalbutic li Muc'ul Dios yu'un Israele, yu'un ic'ot xa ta pasel yu'un 

li c'usi yalojbe ono'ox jtote, ja' li Davide. Jech laj yalbe: 

16‘Ti c'usi ora lic jloq'ues tal ta Egipto li jteclumal Israele, mu'yuc jt'ujoj junuc lum ta 

stojol jaychop israeletic, sventa te ac'o yich' pasel ch'ulna yo' bu chi'ich'at ta muq'ue. 

Ja' no'ox la jt'uj David ti ac'o sventain li jteclum cu'une, ja' li israeletique’, xi li Muc'ul 

Diose. 

17Li David, ja' li jtote, oy ono'ox ta yo'nton tspasbe xch'ulna li Muc'ul Dios yu'un 

Israele. 

18Pero jech i'albat yu'un li Muc'ul Diose: ‘Toj lec ti oy ta avo'nton chac'an chapasbun 

ch'ulna cu'une, 

19pero muc vo'ocot oy ta aventa chapas. Oy jun anich'on ti ta to xtal avu'une. Ja' 

chispasbun li ch'ulna cu'une’, x'utat. 

20“Pero ic'ot xa ta pasel yu'un li c'usi yaloje, yu'un vu'un li'och ta xq'uexol li jtot 

David jech chac c'u cha'al yaloj ono'ox li Muc'ul Diose. Li' xa chotolun ta jpas ta 

mantal li israeletique, xchi'uc laj xa jpasbe jbej xch'ulna Muc'ul Dios, ja' li Dios yu'un 

Israele. 

21Te xa la jsa'be lec yavil li caxa yo' bu tiq'uil li c'usi la xchapan Muc'ul Dios ta stojol 

jmoltotactic ta vo'one ti c'alal la sloq'ues tal ta Egiptoe”, xi li Salomone. 

22Li Salomone te lic sva'an sba ta stuq'uil scajleb smoton Muc'ul Dios ta stojol scotol 

li israeletique. La stoy sc'ob ta vinajel, 

23jech laj yal: “Muc'ul Dios yu'un Israel, mu'yuc yan Dios ta vinajel, me li' ta banamil 

jech chac c'u cha'al vo'ot, yu'un laj ac'otes li c'usi chapanbil avu'une, xchi'uc chavac' ta 

ilel slequil avo'nton ta stojol li boch'o scotol yo'nton chtunic avu'une. 

24Yu'un laj xa avac' c'otuc ta pasel c'usi avalojbe li avajtunel Davide, ja' li jtote. Ta 

ave laj aval; ta ac'ob laj avac' c'otuc ta pasel jech chac c'u cha'al li' ta orae. 

25Ja' yu'un Muc'ul Dios, Dios yu'un Israel, c'oteso noxtoc c'usi laj avalbe li jtot 

Davide, ja' ti jech laj avalbe chac li'i: ‘Ta persa ta xloc' jun aquerem; ja' ta xchoti ta 

xchotleb sventa tsventain li israeletique. Ja' no'ox venta me tsq'uel sbaic c'usi tspasic li 

anich'nabtaque, xchi'uc me chiyich'icun ta muc' jech chac c'u cha'al avich'ojun ta muc' 

li vo'ote’, xavut ono'ox. 

26Ja' yu'un Muc'ul Dios, ac'o c'otuc pasel avu'un c'usi avalojbe li avajtunel Davide, ja' 

li jtote. 

27“Pero ¿me ta melel ti xu' chtal naclan li' ta banamil vo'ot li Diosote? Yu'un me mu 

xa'och o ta vinajel ti toj muq'ue, ¿c'u x'elan xu' xa'och o ta avunin ch'ulna ti la 

jpasbote? 

28Muc'ul Dios cu'un, ac'o me jech, pero ich'bun ta muc' li c'usi chacalbote, li c'usi 

chajc'anbote. A'ibun jc'op ti li' chajc'opanot, ti xivocolet ta atojol, vu'un li 

avajtunelune. 

29Te me q'uelun o ta c'ac'al ta ac'ubal li' ta ch'ulna ti avaloj te oyot oe. Jech a'ibun 

jc'op ti li' chajc'opanot, vu'un li avajtunelune. 

30A'ibun me jc'op, vu'un li avajtunelune, xchi'uc a'ibo sc'op li anich'nab israeletic ti 

chajc'opanotcutic tal ta ch'ulnae. A'ibun jc'opcutic c'alal ta vinajel ti bu nacalote, 

xchi'uc pasbun perdón yu'un li jmulcutique. 

31“Me oy boch'o la sta smul ta stojol xchi'ile, xchi'uc me laj yalbe ti persa ac'o yal ta 

jamal smul ta nopol scajleb amoton li' ta ch'ulnae, 

32a'ibo me sc'op c'alal ta vinajel. Paso me li avabtele; chapano me li avajtuneltaque. 

Ac'bo xcuch smul li boch'o chopol c'usi tspase. Yan li boch'o mu'yuc smule tuc' 

xachapan, jech mu'yuc smul chcom. 

33“Jech noxtoc me oy tstsalatic yu'un yajcontraic li ateclumal israeletic ta scoj 

smulique, pero me tsutic tal yan velta ta atojole, me chlic yich'icot ta muc' yan veltae, 

me chlic sc'anic vocol ta atojol li' ta ch'ulna avu'une, 

34a'ibo sc'opic c'alal ta vinajel. Pasbo perdón li smulique. Ac'o me suticuc ta yosilalic 

ti bu avac'ojbe ono'ox jmoltotacutic ta vo'onee. 

35“C'alal me oy chlic q'uepuc, me mu xac' vo' ta scoj tsta smulic ta atojole, pero me 

chasc'anboxuc vocol li'i, me chlic yich'oxuc ta muc' yan veltae, me tsutes yo'nton ta 

atojol c'alal chavac'be svocolique, 

36a'ibun sc'opic te ta vinajel. Pasbo perdón li smulique. Ac'bo yilic li lequil be bu 

tsc'an tstamic batele. Taco me tal vo' li' ta banamil ti bu avac'ojbe yu'uninic li 

ateclumale. 

37“Jech noxtoc me ital vi'nal li' ta cosilalcutic, me tsatsal chamel, o me chlic taquijuc 

ta c'ac'al li c'usitic ts'unajtique, o me chlic yuchal, me chtal c'ulubetic, o me yantic 

chonetic, o me chtal yich'ic setuel yu'un yajcontraique, c'usiuc no'ox vocolal, c'usiuc 

no'ox chamelal chtal ta stojolic, 

38-39a'ibun me sc'opic ti c'alal chasc'opanicote. Boch'ouc no'ox chasc'opanot, me ja' 

scotol li ateclumal c'alal chilic ep svocolique, me tstoy muyel sc'obic ta atojol li' ta 

ch'ulnae, a'ibo me sc'opic te ta vinajel ti bu nacalote. Pasbo me perdón li smulique. Ja' 

jech xavac'be stojolic ti c'u x'elan yabtel jujunique, yu'un vo'ot no'ox atuc avilojbe c'u 

x'elan yut yo'nton li jujun cristianoe. 

40Jech xu' chlic yich'icot ta muc' scotol c'ac'al ti c'u sjalil cuxulic li' ta cosilalcutic ti laj 

avac'be li jmoltot jyame'cutic ta vo'onee. 

41“Jech noxtoc li yanlumetic liquemic tal ta namal banamil ta scoj ti tal yich'icot ta 

muc' ta sventa, 

42ti puquem ac'oplal, vinajem ti ech'em amuc'ul atsatsale, me chtal sc'anbicot vocol li' 

ta ch'ulna avu'une, 

43a'ibo me sc'opic te ta vinajel yo' bu nacalote. Ac'bo me scotol li c'usi chasc'anbicote, 

yu'un jech ac'o yotquinicot scotol li yantic lumetic ta banamile, jech chlic yich'icot ta 

muc' jech chac c'u cha'al chayich'icot ta muc' li israeletique. Xchi'uc jech chlic sna'ic ti 

ja' li' ch-ich'at ta muc' abi li' ta ch'ulna yo' bu la jpasbote. 

44“C'alal chbat spasic pleito xchi'uc yajcontraic li ateclumal ta buyuc no'ox chatac 

batele, me chasc'opanicot tal li' ta stuq'uil li lum t'ujbil avu'une xchi'uc li' ta stuq'uil 

ch'ulna la jpas ta aventae, 

45a'ibo me sc'opic c'alal ta vinajel ti c'alal xvocoletic ta atojole. Coltao me ta sventa li 

svocolique. 

46“Jech noxtoc me oy tsta smulic ta atojole, yu'un mu'yuc boch'o ti mu sna' sa' smule, 

me lavac' ochicuc ta sc'ob yajcontraic yu'un ac'o chucaticuc batel ta yosilal yajcontraic 

ta scoj ti chlic sc'ac'al avo'nton yu'unique, ac'o me nom, me noch', 

47pero me te chlic sc'anbicot vocol c'alal te xa oyic ta yan banamil ti bu chucbilic 

batele, me chlic sutes yo'ntonic ta atojole, me chlic yotquin li c'usi chopol spasojique, 

a'ibo me li sc'opique. 

48Yu'un me ta scotol sjol yo'ntonic tsutes yo'ntonic ta atojol te ta banamil ti bu 

chucbilic batel yu'un li yajcontraique, me chlic sc'opanicot, me tsq'uelic tal bu stuq'uil 

li banamil ti laj avac'be jmoltotcutic ta vo'onee, xchi'uc bu stuq'uil li lum t'ujbil 

avu'une, xchi'uc li ch'ulna la jpas ta aventae, 

49a'ibo me sc'opic c'alal ta vinajel ti bu nacalote. Ac'bo me li c'usi chasc'anbicote. 

Coltao me ta sventa li svocolique. 

50Pasbo me perdón li smul staojic ta atojole xchi'uc li stoyobbailic ta atojole. Ac'o 

c'otuc ta pasel ti chlic c'uxubinaticuc yu'un li boch'otic ichucatic batel yu'une. 

51Yu'un ja' ateclumal. Vo'ot aventainoj; vo'ot laj aloq'ues tal ta svocolic ta Egipto ti 

xco'laj xchi'uc horno yunijesbil taq'uinetique. 

52“A'ibun me jc'op, vu'un li avajtunelune, xchi'uc a'ibo me c'usi chasc'anbot li jteclum 

avu'une. Dios, a'ibun me jc'opcutic ti c'alal xivocoletcutic ta atojole. 

53Muc'ul Dios, vo'ot laj avoc' loq'uel ta stojol scotol yantic lumetic li' ta banamil li 

jmoltot jyame'cutic ta vo'onee yu'un jech chic'otcutic ta ateclumal, yu'un jech laj 

avalbe li avajtunel Moisés ti c'alal laj aloq'ues tal ta Egipto li jmoltot jyame'cutique”, 

xut li Muc'ul Diose. 

54C'alal ilaj yo'nton ta sc'opanel Muc'ul Dios li Salomón te quejel ta stuq'uil scajleb 

smoton Diose, xchi'uc ti stoyoj muyel sc'ob ta vinajele, 

55Iva'i; lic yac'be bendición scotol li steclumale. Tsots ic'opoj, jech laj yal: 

56¡Coliyal Muc'ul Dios ti la spajes pleito ta stojol li jun ta lum steclumal jech chac c'u 

cha'al yaloj ono'oxe! Scotol li c'usi yalojbe ono'ox li yajtunel Moisese ic'ot xa ta pasel 

yu'un scotol. 

57“Li' ac'o xchi'inutic o Muc'ul Dios cu'untic jech chac c'u cha'al la xchi'in li 

jmoltotactic ta vo'onee. Mu me xijyictautic; mu me xiscomtsanutic. 

58Ja' me te ac'o cac' co'ntontic ta stojol, yu'un jech xu' cu'untic ta jts'aclintic o, ta 

jch'unbetic scotol li mantaletic xchi'uc li chanubtaseletic yu'un jech chac c'u cha'al 

i'albatic ono'ox li jmoltotactic ta vo'one ti ac'o xch'unique. 

59Scotol c'usitic la jc'anbe li Muc'ul Dios cu'untique te oyuc o ta stojol ta c'ac'al ta 

ac'ubal, yu'un jech ac'o scolta li yajtunele xchi'uc li xnich'nabtac ti c'usiuc no'ox ora 

tsc'anic coltaele. 

60Yu'un jech ac'o sna'ic scotol cristianoetic ta banamil ti ja' no'ox stuc Dios li Muc'ul 

Diose ti mu'yuc yane. 

61Ja' yu'un tuc'uc me avo'ntonic ta stojol li Muc'ul Dios cu'untique. Ja' me xapasic, ja' 

me xach'unic li mantaletic yu'un, jech chac c'u cha'al chapasic li' ta orae”, xut 

xchi'iltac li Salomone. 

62Li ajvalil xchi'uc scotol xchi'iltaque la smilbeic ep smoton li Muc'ul Diose. 

63Li Salomone la smil chib xcha'vinic ta mil (22,000) vacaxetic, xchi'uc vacvinic ta 

mil (120,000) chijetic sventa co'ol yo'ntonic xchi'uc Muc'ul Dios. Li ajvalil xchi'uc 

scotol xchi'iltaque ja' jech laj yaq'uic ta sc'ob Muc'ul Dios li ch'ulnae. 

64Li ajvalile te no'ox ta sc'ac'alil la sts'u'iltas noxtoc li o'lol amac' ta yeloval ch'ulnae, 

yu'un ja' te laj yac' ta stojol Muc'ul Dios li chic'bil matanaletic, xchi'uc li xepual milbil 

matanal sventa lec ch-ilatic yu'un Diose. Yu'un li scajleb smoton Muc'ul Dios pasbil ta 

bronce taq'uine biq'uit no'ox. Mu x'och o li matanaletic chchiq'uique, xchi'uc li 

matanaletic co'ol jech chac c'u cha'al trigoe, xchi'uc li xepual milbil matanal sventa lec 

ch-ilatic yu'un Diose. 

65Li Salomón xchi'uc scotol xchi'iltaque ja'o yorail te lic spasic vucub c'ac'al q'uin 

sventa ch-ochic ta yaxnaetic. Bats'i ep li israeletic talemique. Te to liquemic tal ta 

ti'lum Hamat c'alal to ta bevo' yu'un Egipto. Ts'acal la spasic batel yan vucub c'ac'al 

q'uin noxtoc; ja' chanlajuneb (14) c'ac'al ic'ot ta scotol. 

66Ta xvaxquibal c'ac'ale li ajvalile laj yalbe scotol xchi'iltac ti xu' xa ac'o suticuc batel 

ta snaique; te la sc'opanan batel. Jech ec li israeletique la sc'anbeic comel bendición ta 

stojol li ajvalile. Toj xcuxet no'ox yo'nton isutic batel ta sventa ti toj lec scotol c'usi la 

spas Muc'ul Dios ta stojol li Davide, ja' li yajtunele, xchi'uc ta stojol scotol li jun ta 

lum israeletique. 

1 Reyes 9 

Li Salomone oy c'usi la xchapanic xchi'uc Dios 
(2 Cr 7.11-22) 

1C'alal ivu' yu'un spasbel xch'ulna Muc'ul Dios li Salomone, xchi'uc li spasubmantal 

stuque, xchi'uc scotol li c'usitic oy ta yo'nton tspase, 

2li Muc'ul Diose laj yac' sba ta ilel xchibal velta ta stojol li Salomón jech chac c'u 

cha'al laj yac' sba ta ilel ta stojol te ta Gabaone. 

3Jech i'albat: “Laj ca'ay li ac'op c'alal laj ac'opanune xchi'uc li c'usi laj ac'anbune. Laj 

xa jts'u'iltas li ch'ulna laj apase yu'un ja' li' chcac' ta ich'el o ta muc' jbi scotol c'ac'al. 

Li' oy o jsat; li' oy co'nton scotol c'ac'al. 

4Me lec chapas aba ta jtojol jech chac c'u cha'al la spas li David, ja' li atote, me jun 

avo'nton chach'un li c'usitic calojbote xchi'uc me ja' chapasilan o batel li mantaletic, li 

chanubtaseletic cu'une, 

5ta xcac' ti j'ech'el chcom o ta atojol li abtel sventa ajvalilal te ta stojol achi'iltac ta 

israelal jech chac c'u cha'al laj calbe li Davide, ja' li atote. Laj ono'ox calbe ti ja' no'ox 

smomnich'nabtac tspas mantal te ta stojol li israeletique. 

6Pero me chavoc' abaic ta jtojol achi'uc li anich'nabe, me mu xach'unic li jmantaltac 

calojboxuque, me ja' chbat avich'ic ta muc', me ja' chlic tunanic yu'un li yantic 

diosetique, 

7ta jloq'uesoxuc batel li' ta banamil ti bu cac'ojboxuque, xchi'uc ta jloq'ues batel li 

ch'ulna ti ts'u'iltasbil cu'une. Ta xlic slabanoxuc yantic lumetic. 

8Li ch'ulna ti lec ich'bil ta muq'ue ta to xlic slabanic li boch'otic li' chjelovique. Toj 

ch'ayel chc'ot yo'ntonic jech chalic: ‘¿C'u yu'un jech la spasbe Muc'ul Dios li banamil 

li'i xchi'uc li ch'ulna li'i?’, xut sbaic. 

9Jech chtac'ov li yane: ‘Ja' ta scoj ti la scomtsanic yich'el ta muc' li Muc'ul Dios 

yu'unic ti iloq'uesat tal ta Egipto li smoltotic ta vo'onee, yu'un ja' bat yich'ic ta muc' li 

yantic diosetique; ja' lic tunicuc yu'un. Ja' yu'un jech i'ac'bat tsots svocolic yu'un li 

Muc'ul Diose’, xut sbaic”, x'utat yu'un Muc'ul Dios li Salomone. 

Li Salomone oy c'usitic yan la spas 
(2 Cr 8.1-18) 

10Li Salomone ta jtob (20) jabil ic'ot ta meltsajel yu'un li ch'ulna yu'un Muc'ul Diose 

xchi'uc li spasubmantale. 

11Li te'etic itune ja' li ch'ut te' xchi'uc li c'uc'toje xchi'uc ti c'u yepal c'anal taq'uin la 

sc'ane ja' laj yac' li Hiram, ajvalil ta Tiroe. Jech ec li Salomone laj yac'be jtob (20) 

lumetic te ta yosilal Galilea li Hirame. 

12Li Hirame bat sq'uel li lumetic ti i'ac'bat yu'un Salomone, pero mu'yuc lec laj yil, 

13jech laj yal: “¿C'usi stu cu'un li lumetic laj avac'bune, quits'in?”, xut. Ja' yu'un li 

banamil te yo' bu oy lumetique Cabul la sbiin; ja' jech sbi o c'alal to tana. 

14Li c'u yepal c'anal taq'uin la stacbe batel Salomón li Hirame ja' oxmil kilo xchi'uc 

baluneb ciento xchi'uc oxvinic (3,960). 

15Li razón yu'un Salomón ti isujvan ta abtel sventa laj yich' pasel li xch'ulna Muc'ul 

Diose, xchi'uc li spasubmantale, xchi'uc li sbut'benal amaq'ue, li coralton yu'un 

Jerusalene, xchi'uc li lumetic Hazor, Meguido, xchi'uc Gezere, ja' jech chac li'i: 

16Li Faraón ajvalil ta Egiptoe, bat stsal li lum Gezere. La xchic' comel, la smil comel 

noxtoc scotol li cananetic te nacalique. Li lume ja' laj yac'be smotonin li stsebe, ja' li 

yajnil Salomone. 

17Ja' yu'un li Salomone lic xcha'va'an li lum Gezer, li Bet-horón ta olone, 

18li Baalat xchi'uc li Tamar ta xocol banamil te ta Judae. 

19Xchi'uc la xcha'va'an noxtoc li lumetic snail ve'liletic yu'unique, xchi'uc li lumetic 

snail caretaetic sventa pleitoe, xchi'uc li lumetic sventa ca'etique, xchi'uc scotol li 

c'usitic oy ta yo'nton la spas te ta Jerusalén, ta Líbano, xchi'uc ta scotol yosilal ti c'u 

smuc'ul sventainoje. 

20Scotol li yanlumetic te nacajtic ta yosilalique ja' li amorretic, hetetic, ferezetic, 

hevetic, xchi'uc jebusetic ti mu ja'uc israeletique, 

21ti ja'ic smomnich'nabtac li boch'otic te icomic ti muc xlaj smilic li israeletique, 

i'ac'bat spasic tsots abtel yu'un li Salomone. Ja' jech oyic o c'alal to tana. 

22Yan li israeletique muc xac'be yabtelic jech chac c'u cha'al mozo. Ja' no'ox laj yac' 

ochicuc ta soldadoil, ta yaj'abteltac, ta banquilaletic, ta banquilal soldadoetic, xchi'uc 

ta sventainel caretaetic xchi'uc ta sventainel soldadoetic cajajtic ta ca'. 

23Li jpasmantaletic ta sventa li abteletic yac'oj Salomone ja' o'lol svaquibal ciento 

(550). Le'e ja' oy ta sventaic chalic mantal c'usi abtelal tsc'an pasel. 

24Li stseb Faraone iloc' batel ta Lum yu'un David, ijelov batel ta sna ti bu ipasbat 

yu'un Salomone. Jech li Salomone lic tsmeltsanbe lec li sbut'benal amaq'ue. 

25Li Salomone oxib velta ta jujun jabil laj yac' chic'bil matanal xchi'uc milbil matanal 

ta sventa lec ch-ilatic yu'un li Muc'ul Diose. Ja' te laj yac' ta scajleb ti laj yac' ta pasel 

ta sventa Muc'ul Diose. Xchi'uc la xchic' pom ta stojol li Muc'ul Diose. Ja' jech la spas 

ti c'alal meltsajem xa'ox yu'un li ch'ulnae. 

26Li ajvalil Salomone la spas noxtoc barcoetic te ta lum Ezión-geber ta nopol lum Elat 

ta ti' Tsajal Nab te ta yosilal Edom. 

27Li Hirame la stac batel ta barcoetic li j'abteletic yu'une, ja' li boch'o lec sna'ic abtel 

ta nab, xchi'uc li boch'otic lec xotquinic li nabe. Ja' co'ol bat xchi'inic li j'abteletic 

yu'un Salomone. 

28Te ic'otic ta Ofir. Ja' te la staic tal jutuc mu chanlajunmiluc (14,000) kilo c'anal 

taq'uin; laj yich'beic batel li Salomone. 

1 Reyes 10 

Ay vu'lanatuc yu'un ajvalil ants ta Sabá li Salomone 
(2 Cr 9.1-12) 

1-2C'alal laj ya'ay ajvalil ants ta Sabá ti toj lec puquem sc'oplal ta sventa Muc'ul Dios 

li Salomone, ibat ta Jerusalén yu'un oy c'usi toj tsotsic bat sjac'be li Salomone. Yan to 

sba yepal xchololetic tal li j'abteletic yu'une. Bats'i ep perfumeetic xcuchojic batel ta 

camelloetic, xchi'uc ep c'anal taq'uinetic, xchi'uc lequil tonetic ti c'upilic sbae. C'alal 

ic'ot ta stojol li Salomone, c'ot sjac'be scotol li c'usitic snopoj tsjaq'ue. 

3Li Salomone ivu' yu'un staq'uel scotol li c'usitic la sjaq'ue, me jbeluc mu'yuc c'usi ti 

muc sna' staq'uele. 

4C'alal laj yil ajvalil ants ta Sabá c'u x'elan sbijil li Salomone, xchi'uc c'u yutsil li 

spasubmantal spasoje, 

5xchi'uc c'u x'elan ve'liletic oy ta xmexae, xchi'uc c'u x'elan oyic li j'abteletic yu'une, 

xchi'uc c'u x'elan li smozotaque xchi'uc li sc'u' spoq'uique, xchi'uc sc'u' spoq'uic li j'ac' 

ya'lel ts'usub yu'une, xchi'uc c'u x'elan li smoton Dios chchic'beic ta ch'ulna yu'un 

Muc'ul Diose, toj ch'ayel ic'ot yo'nton. 

6Jech laj yalbe li ajvalile: “Ta melel yu'un ono'ox jech ti c'u x'elan ca'yoj ac'oplal te ta 

jlumal ti toj lec avabtele, xchi'uc ti toj ech'em abijile. 

7Muc to'ox jch'un, pero tana ta jch'un, yu'un tal jq'uel ta jsat jtuc. Ti c'u yepal 

yalojbicun ac'oplale, bats'i mu sta o'lol. Yu'un li abijile xchi'uc li c'usitic oy avu'une 

toj ep jeloven jech chac c'u cha'al ca'yoje. 

8Toj xcuxet no'ox yo'ntonic li avinictaque, xchi'uc li j'abteletic avu'un ti li' oyic ta 

ats'el ti scotol c'ac'al cha'yic c'u x'elan li abijil chac'opoje. 

9Ac'o Ich'atuc ta muc' li Muc'ul Dios avu'une yu'un lec laj yilot, jech la xchotanot ta 

ajvalilal sventa Israel. Yu'un li Muc'ul Diose lec ono'ox sc'anoj li jun lum Israele, jech 

laj yac' ochan ta ajvalilal yu'unic, jech tuc' ac'o apas mantal, xchi'uc tuc' ac'o 

chapanvanan”, xi li ajvalil antse. 

10Li ajvalil antse lic yac'be ta sc'ob oxmil xchi'uc baluneb ciento xchi'uc oxvinic 

(3,960) kilo c'anal taq'uin, xchi'uc epal perfumeetic xchi'uc lequil tonetic ti c'upilic 

sbae. Mu'yuc ono'ox bu xilic jech epal perfumeetic jech chac c'u cha'al yepal laj 

yac'be ajvalil Salomón li ajvalil ants ta Sabae. 

11Jech noxtoc li barco yu'un Hiram ti ay yich'ic o tal c'anal taq'uin te ta Ofire, laj 

yich'ic o tal ep sándalo te'etic xchi'uc lequil tonetic. 

12Li sándalo te'etique ja' la stunes Salomón c'alal la spas li smac tec'ubal yu'un 

xch'ulna Muc'ul Diose xchi'uc li spasubmantale, xchi'uc ja' la spas o li arpaetic ta 

sventa sonetique. Mu'yuc ono'ox baq'uin jech xilic epal sándalo te' c'alal to tana. 

13Li Salomone laj yac'be ajvalil ants ec scotol li c'usi la sc'ane. Ja' slecoj o li c'usitic 

laj yac' ta yutsil yo'nton stuc li Salomone. Ts'acal isut batel ta yosilal li ajvalil antse 

xchi'uc li j'abteletic yu'une. 

Ipuc sc'oplal xchi'uc sc'ulejal li Salomone 
(2 Cr 9.13-24) 

14Ti c'u yepal c'anal taq'uin chich' ta jujun jabil li Salomone ja' chib xcha'vinic ta mil 

(22,000) kilo. 

15Ja' mu'yuc atbil li spatanic jmanulajeletic jchonolajeletique, xchi'uc li muc'tic 

ajvaliletic ta Arabia banamile, xchi'uc li jpasmantaletic te ta slumale. 

16Li Salomone laj yac' ta pasel chib ciento (200) muc'tic macubbailetic sventa pleito 

ta c'anal taq'uin. Li jujune ja' yich'oj vaquib kilo c'anal taq'uin lec tenbil. 

17Jech noxtoc laj yac' ta pasel yan oxib ciento (300) bic'tal macubbailetic. Li jujune ja' 

ech'em jutuc ta o'lol xchibal kilo c'anal taq'uin lec tenbil. Te la sjoc'anan ta 

spasubmantal yo' bu “Toyolaltic yu'un Líbano” sbie. 

18Laj yac' ta pasel noxtoc jun muc'ta chotlebal pasbil ta sts'uts'up tsemen; la xpixic lec 

ta c'anal taq'uin. 

19Li muc'ta chotlebale oy vaccoj stec'ubal; li sjol squiclebale ja' sepsep no'ox, xchi'uc 

oy jujun scajleb sc'ob ta jujujot. Te ta scajleb sc'obe oy jujucot sloc'obal leonetic te 

cotajtic. 

20Te ta vaccoj tec'ubale oy yan lajchab (12) sloc'obal leonetic te, jujucot ta jujujot sjol 

li stec'ubale. Mu'yuc bu jech yantic ajvalil spasojic lequil chotlebal jech chac c'u cha'al 

la spas li Salomone. 

21Scotol li vasoetic yu'un ajvalil Salomone pasbilic ta c'anal taq'uin. Jech noxtoc 

scotol li c'usitic chtun ta xmexa te ta spasubmantal “Toyolaltic yu'un Líbano” sbie 

pasbilic ta puru c'anal taq'uin noxtoc. Me junuc mu'yuc c'usi pasbilic ta saquil taq'uin, 

yu'un c'alal yorail cuxul li Salomone ma'uc epal taq'uin li saquil taq'uine. 

22Yu'un li muc'tic barco yu'un ajvalil chanovic ta nab xchi'uc li sbarco Hirame, chtalic 

jun velta ta ox-ox jabil, chich'ic tal ep c'anal taq'uin, saquil taq'uin, sts'uts'up tsemen, 

maxetic, xchi'uc te'tical cotstuluq'uetic; chc'ot yac'beic li Salomone. 

23Li ajvalil Salomone ja' no'ox stuc toj muc' ic'ot ta scotol yantic ajvaliletic li' ta 

banamil ta sventa li sbijil xchi'uc sc'ulejale. 

24Scotol li ajvaliletic li' ta banamile chac sq'uelbe ya'yic sat li Salomone, xchi'uc chac 

ya'ibe ya'yic c'u x'elan li sbijil ac'bil yu'un Diose. 

25Jech scotolic laj yich'beic batel smoton ta jujun jabil: c'usiuc no'ox laj yich'ic batel, 

me pasbil ta saquil taq'uin, ta c'anal taq'uin, vasoetic, c'u'iletic, abtejebaletic sventa 

pleito, xchi'uc c'usitic lec mu yic', ca'etic, xchi'uc mulaetic. 

Li Salomone la xcha'chon caretaetic xchi'uc ca'etic 
(2 Cr 1.14-17; 9.25-28) 

26Li Salomone la stsob ep caretaetic xchi'uc boch'o lec sna' xcajiic ta ca'. La sta jmil 

xchi'uc chanib ciento (1,400) caretaetic, xchi'uc lajcha'mil (12,000) lec sna' xcajiic ta 

ca'. Te laj yac'an ta lumetic sventa caretaetic sventa pleito, xchi'uc ta sna soldadoetic 

yu'un li ajvalil ta Jerusalene. 

27Li Salomone bats'i ep saquil taq'uin la stsob te ta Jerusalén, busul no'ox jech chac 

c'u cha'al ton, xchi'uc ep ch'ut te'etic jech chac c'u cha'al te'tical higoetic ta stenlejaltic. 

28Li ca'etic yu'un Salomone te liquemic tal ta Egipto xchi'uc ta Cilicia; ja' la smanic 

tal li jchonolajeletic yu'un ajvalile. 

29Li jcot careta liquem tal ta Egiptoe ja' vaquib ciento (600) ta sep saquil taq'uin 

stojol. Li jcot ca'e ja' o'lol xchibal ciento (150) ta sep saquil taq'uin stojol. Scotol li 

ajvaliletic yu'un hetetique xchi'uc siriaetique ja' tal xcha'manbeic ec li j'abteletic yu'un 

Salomone. 

1 Reyes 11 

Li Salomone lic yich' ta muc' yan diosetic 

1Li ajvalil Salomone mu ja'uc no'ox laj yic' li stseb Faraone; lic sc'upin ep yanlum 

antsetic noxtoc: ja' Moab antsetic, Amón antsetic, Edom antsetic, Sidón antsetic, 

xchi'uc Heteo antsetic, 

2ja' li antsetic ti laj ono'ox yalbe israeletic Muc'ul Dios ti mu xu' chic' sbaic 

xchi'uquique. Yu'un me chic' sbaique, xu' te chlic yich'beic o ta muc' li sloc'obaltac 

sdiosique. Pero li Salomone laj ono'ox yic'an, yu'un la sc'upin. 

3Ja' oy vucub ciento (700) li yajnile; ja' oxib ciento (300) yan antsetic yu'un, jech 

isocbat o yo'nton yu'un li yajniltaque. 

4C'alal mol xa'ox li Salomone, li antsetique lic socbeic yo'nton li smalalique yu'un ac'o 

bat yich' ta muc' li yantic diosetique. Yu'un li Salomone mu'yuc laj yac' sba lec ta 

ventainel yu'un Muc'ul Dios. Mu ja'uc jech la spas jech chac c'u cha'al li Davide, ja' li 

stote. 

5Li Salomone ja' lic yich'be ta muc' me' dios yu'un sidonetic, Astoret sbie, xchi'uc 

Milcom, ja' li sdiosic amonetic ti toj chopole. 

6Ja' yu'un li Salomone toj chopol c'usi la spas ta stojol li Muc'ul Diose. Muc tuc'uc la 

spas sba ta stojol Muc'ul Dios jech chac c'u cha'al li Davide, ja' li stote. 

7Ja' yorail noxtoc lic spasbe sc'opanbil li Quemos, ja' li sdios moabetic, xchi'uc 

Moloc, ja' li sloc'obal sdios amonetic ti toj chopol chil Diose. Ja' te la spas ta vits ta 

stuq'uil sloq'ueb c'ac'al yu'un Jerusalén. 

8La spasbe sc'opanbil sdiostac noxtoc li yajniltaque ja' li yanlum antsetique. Te la 

xchic'beic pom, xchi'uc la smilbeic smoton li diosetic yu'unique. 

9Li Muc'ul Dios yu'un Israele i'ilin ta stojol li Salomone yu'un la svoc' sba loq'uel stuc, 

ac'o me laj yac' sba ta ilel ta stojol chib velta. 

10Xchi'uc laj yalbe ti mu me xich' ta muc' li yantic diosetique. Pero li Salomone muc 

xich' ta muc' c'usi i'albat yu'un li Muc'ul Diose. 

11Ja' yu'un li Muc'ul Diose jech laj yalbe li Salomone: “Ta sventa ti chopol c'usi 

chapase, xchi'uc ti muc xavich' ta muc' li c'usi chapanbil cu'une xchi'uc li mantaletic 

laj calbote, ta jpojbot li avabtele. Ja' ta xcac'be junuc li boch'o li' chtun avu'une. 

12Pero ta sventa lec jc'anoj li atot Davide, mu'yuc ta jpasbot jech ta ora ti c'alal 

cuxulot toe. Ja' to ta jpasbe jech li anich'one; mu'yuc ta xcac' ochuc ta ajvalilal. 

13Pero mu'yuc ta jtuch' o ta j'ech'el li avabtele. Ta to xcac' c'otuc ta stojol junuc 

smomnich'on li anich'one yu'un lec jc'anoj li Davide, ja' li atote. Yu'un t'ujbil cu'un 

xchi'uc li lum Jerusalene”, xut. 

14Li Muc'ul Diose laj yac' licuc jun yajcontra li Salomone, Hadad sbi, ja' Edom vinic; 

ja' bats'i sts'unubal ajvalil ta Edom. 

15C'alal te i'ay ta Edom li Davide, li Joab, ja' li banquilal soldado yu'une, batem smuc 

li boch'o la smilique, li Davide te to la smil li edometique. 

16Vaquib u te ijoc'tsajic xchi'uc li israeletique, ja' to ti c'alal laj yulesic comel scotol li 

viniquetic ta Edome. 

17Pero li Hadade unin querem to'ox ijatov batel ta Egipto xchi'uc jayibuc xchi'iltac ti 

te ch-abtejic ta sna stote. 

18Te iliquic ta Madián; ic'otic ta Parán. Te laj yic' batel xchi'inic jayibuc viniquetic 

noxtoc. C'alal ic'otic ta Egiptoe, te ibatic ta stojol li Faraone. Te i'ac'bat snaic xchi'uc 

sve'elic, xchi'uc iq'uelanbat yosilic. 

19Li Hadade toj lec i'ilat yu'un li faraone, jech i'ac'bat yajnil. Ja' smu' no'ox li faraone; 

ja' smuc li Tahpenes, yajnil faraone. 

20Li smuc Tahpenese ivoc' yol, ja' xnich'on li Hadade, Genubat sbi. Li Tahpenese laj 

yic' li olole; la sts'ites xchi'uc yalabtac te ta spasubmantal li faraone. 

21C'alal laj ya'ay Hadad ti chamen xa li David xchi'uc Joabe, ja' li banquilal soldado 

yu'une, jech laj yalbe li faraone: —Coltaun sutel yo' bu oy li cosilale —xut. 

22Itac'ov li faraone: —¿C'u yu'un ti chac'an chasut batel ta avosilale? ¿Me yu'un 

mu'yuc c'usi chcac'bot lec chavil? —xut. Itac'ov li Hadade: —Mu'yuc xa c'usi sc'an 

cu'un; ja' no'ox ta jc'anbot vocol ti me chavac' sutcun batele —xut. 

23Jech noxtoc li Muc'ul Diose laj yac' ti ac'o contrainatuc yu'un Rezón li Salomone. Li 

Rezone ja' xnich'on Eliada ti jatoven loq'uel ta stojol yajval; ja' li Hadad-ezer ajvalil ta 

Sobae. 

24C'alal ja' to'ox ochem ta ajvalilal li Davide, li Rezone la stsob jayibuc viniquetic; ja' 

banquilal ic'ot yu'un jtsob j'eleq'uetic. C'alal la smil ep viniquetic te ta Soba li Davide, 

ijatov batel ta Damasco li Rezone. Te i'och ta ajvalilal. 

25Ja' yajcontra israeletic o ti jayib c'alal cuxul li Salomone. Li Rezón xchi'uc Hadade 

ja' co'ol laj yac'beic svocol li Salomone yu'un chopol ono'ox chilic li israeletique. 

Yu'un li Rezone ja' sventainoj li Siria banamile. 

26Jech noxtoc li Jeroboam yaj'abtel Salomón xnich'on Nabat liquem ta jchop yu'un 

Efraín te nacal ta lum Seredae, lic scontrain ec li Salomone. Li sme' Jeroboame ja' 

me'on ants, Zerúa sbi. 

27Ti c'u yu'un lic scontrain ajvalil Salomón ec li Jeroboame ja' jech chac li'i: C'alal la 

snojes batel ta lum yav naetic li Salomone, la smacbe sbelal li Lum yu'un Davide, ja' li 

stote. 

28Li Jeroboame toj lec tsatsal vinic; mu sna' xi'. C'alal laj yil Salomón ti lec tsots 

yo'ntone, ja' laj yac'be sventain scotol li abtel ti oy ta sventaic spasel li 

smomnich'nabtac Josee. 

29Ta yan c'ac'al, li Jeroboame iloc' batel ta Jerusalén; te la snup sbaic ta be xchi'uc li 

j'alc'op Ahías te nacal ta Siloe. Li j'alc'ope slapoj tal jlic ach' c'u'il. Ja' no'ox stuc 

chibic la sta sbaic ta be. 

30Li j'alc'op Ahiase la sloc' li ach' c'u'il slapoje; biq'uitic la sli'; la spas ta lajcha'lic. 

31Jech laj yalbe li Jeroboame: “Ich'o lajunlicuc, yu'un li Muc'ul Dios yu'un Israele 

jech chayalbot: ‘Ta jtuch'be yabtel ta ajvalilal li Salomone; vo'ot chacac'bot aventain 

lajunchop israeletic. 

32Ja' xa no'ox jchop sts'unubal Israel ta xcac'be sventain ta scoj ti lec jc'anoj li cajtunel 

Davide xchi'uc ta scoj li lum Jerusalén t'ujbil cu'un ta scotol lumetic yu'un jaychop 

israeletique. 

33Li Salomone laj xa sbajun comel; ja' xa bat yich' ta muc' li Astorete, ja' li sme' diosic 

sidonetique, xchi'uc li Quemose, ja' li sdiosic moabetique, xchi'uc li Moloque, ja' li 

sdiosic amonetique. Toj chopol c'usitic la spas ta jtojol; muc ja'uc la xch'un li 

mantaletic, li chanubtaseletic cu'un jech chac c'u cha'al la xch'un li Davide, ja' li stote. 

34Pero mu'yuc to ta jpojbe ta ora li yabtele. Te to chcac'be spas mantal ti c'alal cuxul 

toe, yu'un toj lec jc'anoj li cajtunel David ti vu'un la jt'uje, ti lec la xch'un li mantaletic 

cu'une. 

35Yan li xnich'one ta jpojbe yabtel; mu'yuc ta xcac' ochuc ta ajvalilal. Vo'ot chacac'bot 

ta ac'ob li yabtele; ja' lajunchop achi'iltac ta israelal chaventain. 

36Ja' xa no'ox jchop achi'iltac ta xcac'be sventain li xnich'one, yu'un jech te to tsanal 

chcom o sluz ta jtojol te ta Jerusalén li cajtunel Davide. Ja' li Jerusalén ti t'ujbil cu'un 

ta sventa te chquich' ich'el ta muq'ue. 

37Vu'un ta jtic'ot ta ajvalilal, yu'un xu' chlic aventain scotol ti c'u x'elan tsc'an 

avo'ntone. Vo'ot ajvalilot chac'ot yu'un li israeletique. 

38Me chach'un scotol li c'usitic chacalbote xchi'uc me lec c'usitic chapas ta jtojole, me 

ja' chach'un li mantaletic xchi'uc li chanubtaseletic cu'un jech chac c'u cha'al la spas li 

cajtunel Davide, chajchi'inot o. Xchi'uc j'ech'el te chcac' comuc o ta atojolic xchi'uc 

amomnich'nabtac li abtel jech chac c'u cha'al laj calbe li Davide. Vo'ot chcac'bot 

aventain li lum Israele. 

39Li smomnich'nabtac Davide ta xcac'beic stoj smulic jutuc ta sventa ti jech ic'ot ta 

pasele, pero mu j'ech'eluc jech ta xcom o’, xi li Muc'ul Diose”, x'utat li Jeroboame. 

40Ta sventa ti jech ic'ot ta pasele, li Salomone tsc'an tsmil ox li Jeroboame, pero li 

Jeroboame ijatov batel ta Egipto. Te ic'ot ta stojol Sisac, ja' li ajvalil ta Egiptoe. Te oy 

o c'alal to icham li Salomone. 

Icham li Salomone 
(2 Cr 9.29-31) 

41Li c'usitic yantic la spas Salomone xchi'uc ti c'u x'elan sbijile te ts'ibabil scotol ta 

svunal li c'usitic ic'ot ta pasel yu'une. 

42Li Salomone cha'vinic (40) jabil i'och ta ajvalilal ta sventa scotol israeletic. 

43C'alal ichame, te bat yich' muquel ta Lum yu'un David, ja' li stote. Ja' i'och ta 

xq'uexol jun xnich'on, Roboam sbi. 

1 Reyes 12 

Ipas ta chib ajvalil yu'un li israeletique 
(2 Cr 10.1-11.4) 

1Li Roboame ibat ta Siquem, yu'un te batemic scotol israeletic sventa tstiq'uic ta 

ajvalilal li Roboame. 

2Li Jeroboam, xnich'on Nabat ti te oy ta Egipto ta scoj ijatov batel yu'un li ajvalil 

Salomone, laj ya'ay ti jech ic'ot ta pasele. 

3Jech la staquic ta iq'uel, c'alal ivule bat xchi'in scotol li israeletique, yu'un bat 

sc'opanic li Roboame jech c'ot yalbeic: 

4—Li atote toj tsots cabtel laj yac'buncutic. Ja' yu'un li vo'ote yochbuncutic jutuc li 

cabtelcutique yu'un xco'laj xchi'uc alal icatsil ta cuchel chca'icutic, jech jun co'nton li' 

chituncutic avu'un —xutic. 

5Itac'ov li Roboame: —Sutanic to batel. Ja' to xatalic ta oxib c'ac'al —xut. Jech isutic 

batel. 

6Li ajvalil Roboame lic sjac'be li moletic yu'un israeletic ti i'abtejic yu'un Salomón 

c'alal cuxul to'oxe. Jech la sjac': —Coltaicun ca'tic. ¿C'uxi ta jtac'be xana'ic li 

jchi'iltactique? —xut. 

7Jech laj yalic: —Me lec chacolta li jchi'iltactic le'e, me chapasbe li c'usi tsc'anique 

xchi'uc me lec chatac'bee, jech xu' li chtunic o ta atojol —xiic. 

8Pero li Roboame muc' xich'be ta muc' c'usi laj yalic li moletique. Ja' bat sc'an coltael 

yu'un li queremetic ti co'ol te ich'iic xchi'uque, ti te ch-abtejic yu'une, 

9jech la sjac'be: —¿C'uxi ta jtac'be xana'ic li jchi'iltactic le'e ti tsc'anic ta jsayubtasbeic 

jutuc yicatsic ti ac'bilic comel yu'un li anima jtote? —xut. 

10Itac'ov li queremetique: —Li jchi'iltactique ja' jech xatac'be chac li'i: ‘Ti me toj tsots 

la smozoinoxuc li jtote, li vu'une xjelov to stsatsal ta xcac' avocolic. 

11Me toj ol avicatsic laj yac'boxuc li jtote, li vu'une xjelov to yalal chacac'boxuc. Me 

nucul no'ox laj yac'boxuc li jtote, li vu'une chacac'boxuc nucul ti oy staq'uinal sni'e’, 

uto —xiic. 

12Ta yoxibal c'ac'al italic li Jeroboam xchi'uc scotol israeletique yu'un jech i'albatic 

yu'un li ajvalil Roboame. 

13Pero li ajvalile toj tsots la stac'be; muc ja'uc xich'be ta muc' sc'opic li moletique. 

14Ja' laj yalbe jech chac c'u cha'al laj yalic li queremetique, jech laj yalbe: “Me ol 

avicatsic laj yac'boxuc li jtote, li vu'une xjelov to yalal chacac'boxuc. Me nucul no'ox 

laj yac'boxuc li jtote, li vu'une chacac'boxuc nucul ti oy staq'uinal sni'e”, xut. 

15Li ajvalile muc xich'be ta muc' sc'opic li xchi'iltaque yu'un jech xa snopoj Muc'ul 

Dios ac'o c'otuc ta pasel c'usi laj yalbe li Jeroboam, xnich'on Nabat, c'alal la 

xch'amanbe ye li j'alc'op Ahías liquem ta Siloe. 

16C'alal laj yil scotol israeletic ti muc x'ich'atic ta muc' yu'un li ajvalile, jech laj 

yalbeic: “Mu xa co'oluc co'ntontic xchi'uc li Davide; mu xa co'oluc jmoltot jyame'tic 

jchi'uctic. Sutcutic ta jnatic vu'utic li israeletique; ac'o sventain stuc yalab xnich'nab li 

Davide”, xiic. Jech isut batel ta snaic scotol li israeletique. 

17Li israeletic te nacalic ta lumetic ta yosilal Judae, ja' ajvalil icom yu'unic li 

Roboame. 

18Li ajvalil Roboame la stac batel ta tij vinic li Adorame yu'un ja' sventainoj li abtel ti 

oy sujelal chich' pasele. Pero li israeletique la smilic ta ton. Ja' yu'un li ajvalil 

Roboame imuy ta scareta ta ora; ijatov batel ta Jerusalén. 

19Ja' jech la svoc' sbaic ta stojol smomnich'nabtac David li israeletique. Ja' jech oyic o 

c'alal to tana. 

20C'alal laj ya'yic scotol israeletic ti sutem xa tal li Jeroboame, la staquic ta iq'uel, 

yu'un ac'o taluc yo' bu tsobol scotol li jteclume. Jech te la stiq'uic ta ajvalilal yu'unic ta 

sventa li Israele; me jchopuc mu'yuc boch'o la snaban sba ta stojol li smomnich'nabtac 

Davide. Stuc no'ox icomic o li jchop yu'un Judae. 

21C'alal ic'ot ta Jerusalén li Roboame, la stsob balunvinic ta mil (180,000) 

yajsoldadotac ti st'ujanoj loq'uel ta jchop yu'un Judá xchi'uc Benjamine, yu'un chbat 

spasic pleito xchi'uc li israeletique yu'un jech ac'o suticuc tal ta stojol. 

22Pero li Muc'ul Diose la sc'opan li yaj'alc'op Semaiase, jech laj yalbe: 

23“Jech xbat avalbe li Roboam, ajvalil ta Judae, ja' li xnich'on Salomone, xchi'uc 

scotol li judaetic, xchi'uc li benjaminetique, xchi'uc li yan xchi'iltaquique: 

24‘Vu'un ta xcalbeic ti mu me xbat spasic pleito xchi'uc li achi'iltaquic ta israelale. 

Ac'o suticuc batel ta snaic. Ti jech ic'ot ta pasele yu'un jech ono'ox jnopoj’, uto li 

Roboame”, x'utat li Semaiase. C'alal laj ya'yic c'usi i'albatic yu'un li Muc'ul Diose, 

isutic batel ta snaic. 

Li Jeroboame la sta smul ta sventa ti ja' laj yich' ta muc' li yan diosetique 

25Li Jeroboame la xcha'va'an lec li lum Siquem te ta vitsetic ta yosilal Efraine; ja' te 

inaqui o. Ts'acal la xcha'va'an noxtoc li Penuele. 

26Ts'acal jech la snop li Jeroboame: “Oy yic'al xu' te chlic muq'uibuc o yabtelic ta 

ajvalilal smomnich'nabtac David 

27me te chc'ot yaq'uilanic o milbil matanal ta xch'ulna Muc'ul Dios ta Jerusalén li 

jteclumale. Xu' te chlic yac' sbaic o ta stojol yan velta li Roboame. Li vu'une xu' chlic 

smilicun; ja' te chbatic o ta stojol Roboam, ajvalil yu'un Judae”, xi la snop. 

28C'alal laj xa'ox snopilan c'usi xu' tspas, te lic spas cha'cot sloc'obal ch'ium tot 

vacaxetic, jech laj yalbe li israeletique: “Jchi'iltac, toj ep xa ta velta lac'otilanic ta 

Jerusalén. Li' oy diosetic avu'unic, ja' ti la sloq'uesoxuc tal ta Egiptoe”, xut. 

29Jun laj yac' ta Betel, jun ta Dan. 

30Ja' jech la sta smulic o ta stojol Dios li israeletique yu'un scotolic te ibatic ta Betel 

xchi'uc ta Dan, bat yich'ic ta muc'. 

31La spasbe snailtac noxtoc bu xu' chich'ic ta muc' li sdiosique, xchi'uc la st'uj paleetic 

yu'unic ti muc ja'uc levietique. 

32Jech lic spas jun muc'ta q'uin ta yo'lajunebal c'ac'al yochel li xvaxquibal u jech chac 

c'u cha'al yorail muc'ta q'uin yu'unic te ta Judae. Li Jeroboame ja' stuc laj yac' milbil 

matanal te ta scajleb li matanale. Ja' jech la spas noxtoc te ta Betel. La smilbe smoton 

li sloc'obal ch'ium tot vacaxetic la spase, xchi'uc la st'uj paleetic yu'unic sventa te ch-

abtej ta snail li diosetic yu'unique. 

33Ja' yu'un li Jeroboame ta yo'lajunebal c'ac'al yochel li xvaxquibal ue, bat yac' milbil 

matanal ta scajleb ti yac'oj ta meltsanel te ta Betele. Ja' li u la snop ta yo'nton stuque. 

Laj yal ti ja' q'uin yu'un israeletic sventa sdiosique, xchi'uc ti ja' yual chbat xchiq'uic 

pom te ta scajlebe. 

1 Reyes 13 

Oy jun j'alc'op la staq'ui li Jeroboame 

1Oy jun j'alc'op yu'un Dios liquem ta Judá te ic'ot ta Betel; ja' tacbil batel yu'un Muc'ul 

Dios. Li Jeroboame ja'o te chchic' pom ta scajleb. 

2Ta smantal Muc'ul Dios tsots c'ot c'opojuc sventa tscontrain li scajleb xchic'ubil 

pome, jech laj yal: “Scajleb matanal, scajleb matanal, li Muc'ul Diose jech ta xal: ‘Ta 

stojol smomnich'nabtac David ta xvoc' jun querem, Josías sbi. Ja' te chlic smil ta aba li 

paleetic yu'un yan diosetic ti te chchiq'uic pom ta abae, xchi'uc te chlic xchic' sbaquil 

cristianoetic ta aba’, xi li Muc'ul Diose”, xi li j'alc'ope. 

3Te lic yac' ta ilel tsots sq'uelubil li j'alc'ope, jech laj yal: “Li'i ja' sq'uelubil li c'usi 

yaloj Muc'ul Diose: ‘Li scajleb matanal li'i biq'uitic ta xlilij. Li tan te oy ta sbae ta 

xtanij batel’, xi li Muc'ul Diose”, xi li j'alc'ope. 

4C'alal laj ya'ay ajvalil Jeroboam c'usi laj yal yaj'alc'op Dios ta sventa li scajleb 

xchic'ubil pom te ta Betele, lic stoy tal sc'ob ta scajleb li xchic'ubil pome, jech laj yal: 

“Chuquic”, xi. Pero li sc'ob xbechoje te te'el icom o; mu xa xu' tsbaq'ues. 

5Te no'ox ta ora ililij li scajleb xchic'ubil pome. Li tan te oy ta sbae la spuc sba batel, 

yu'un jech i'ac'bat spas sq'uelubil stsatsal Muc'ul Dios li j'alc'ope. 

6Ja' yu'un li ajvalile jech laj yalbe li j'alc'ope: —Ach'ul vocoluc, c'opano li Muc'ul 

Dios avu'une yu'un ac'o lecubuc yan velta li jc'obe —xut. Li j'alc'ope la sc'opan li 

Muc'ul Diose jech ilecub yan velta sc'ob li ajvalile, jech icom jech chac c'u cha'al 

ono'oxe. 

7Li ajvalile jech laj yalbe li j'alc'ope: —Batic ta jna; ta xcac'bot jutuc ave'el xchi'uc ta 

xcac'bot amoton —xi. 

8Pero li yaj'alc'op Diose jech laj yalbe li ajvalile: —Ac'o me chavoc'bun ta o'lol ti c'u 

yepal oy avu'un ta apasubmantale, mu'yuc chbat jchi'inot; mu'yuc chbat jve' pan, 

mu'yuc chbat cuch' vo' ti bu chavale, 

9yu'un jech yalojbun li Muc'ul Diose: ‘Mu xave' pan, mu xavuch' vo', xchi'uc mu me 

xasut batel yan velta ta be ti bu chabate’, xiyutun li Muc'ul Diose —xi li j'alc'ope. 

10Ja' yu'un li j'alc'ope yan be xa la stam batel. Mu xa ja'uc te isut batel ta be ti bu 

ono'ox ibat c'alal ibat ta Betele. 

11Oy jun mol j'alc'op te nacal ta Betel. I'albat yu'un xnich'nab c'usi ay spas te ta Betel 

li jun j'alc'op liquem ta Judae, xchi'uc laj yalbeic noxtoc c'usi laj yal ec li ajvalile. 

12Jech la sjac' li mol j'alc'ope: —¿Bu beal ibat? —xi. Te i'ac'bat yil yu'un xnich'nab ti 

bu beal la stam batele. 

13Jech laj yalbe li xnich'nabe: —Cajanbeic smontura li buroe —xut. Li xnich'nabe la 

scajanbeic smontura li sburoe, jech icaji batel li mol j'alc'ope. 

14Ja' te ibat yo' bu ibat li j'alc'op liquem ta Judae. Te chotol c'ot sta ta yolon jpets 

tulan, jech la sjac'be: —¿Me vo'ot li yaj'alc'opot Dios liquemot tal ta Judae? —xut. —

Vu'un —xi. 

15—Batic ta jna, bat ve'an jutuc pan —xi li mol j'alc'ope. 

16Li j'alc'op liquem ta Judae jech la stac': —Mu xu' ta jchi'inot sutel, xchi'uc mu xu' 

chbat jve' pan, chbat cuch' vo' te yo' bu nacaloxuque. 

17Yu'un jech yalojbun li Muc'ul Diose: ‘Mu me xave' pan, mu me xavuch' vo' li'i, 

xchi'uc mu me teuc xasut batel yan velta ta be ti bu latale’, xiyutun —xi li j'alc'ope. 

18Pero li mol j'alc'ope lic epalc'opojuc, jech laj yal: —Li vu'une j'alc'opun ec jech chac 

c'u cha'al li vo'ote. Oy jun j'almantal tac'bil tal yu'un Muc'ul Dios laj yalbun ti persa 

chquic'ot batel ta jna, chbat ve'an chbat avuch' vo' tee —xut. 

19Jech li j'alc'op liquem ta Judae isut batel; te ive' laj yuch' vo' ta sna. 

20C'alal ja'o te chotolic ta ti'mexae, ic'opanat yu'un Muc'ul Dios li mol j'alc'op ti 

i'ic'van sutel ta snae. 

21Ja' yu'un ta sventa Muc'ul Dios jech ic'opoj, jech laj yalbe li j'alc'op liquem ta Judae: 

—Ta sventa muc xavich' ta muc' c'usi yalojbot li Muc'ul Diose, 

22yu'un lasut tal ve'an avuch' vo' ti bu yalojbot Muc'ul Dios mu xu' chave' chavuch' 

vo'e, jech mu'yuc te ta xich' muquel abec'tal yo' bu mucajtic li amoltot ayame'e —xi. 

23C'alal ilaj yo'nton ta ve'el ta uch' vo' li j'alc'op liquem ta Judae, li mol j'alc'ope la 

scajanbe smontura sburo; 

24te laj yac' cajiuc batel li j'alc'op liquem ta Judae. Pero te ital macatuc ta be yu'un jun 

león, jech te imilat o; te telel icom ta be. Li buro xchi'uc li leone te oyic o ta sts'el li 

animae. 

25C'alal oy boch'o te ijelovique, laj yilic ti te telel ta be li animae xchi'uc te oy noxtoc 

li leone. C'alal ic'otic ta lum te yo' bu nacal li mol j'alc'ope, c'ot yalic li c'usi laj yilic ta 

bee. 

26C'alal laj ya'ay li mol j'alc'ope, te it'ab ta yo'nton ti ja' li j'alc'op laj yac' sutuc batel ta 

snae, jech laj yal: “Ja' li j'alc'op ti la sbajbe smantal Muc'ul Diose. Ja' yu'un li Muc'ul 

Diose laj yac' milatuc ta león jech chac c'u cha'al yalojbe ono'oxe”, xi. 

27Jech ta ora lic yalbe xnich'nab ti ac'o scajtsanbeic smontura jcotuc sburoe, jech lic 

scajtsanic. 

28Icaji batel ta ora li mol j'alc'ope. Te telel la sta ta be li animae, xchi'uc te oy noxtoc 

li leone xchi'uc li buroe. Li leone mu'yuc la sti' li animae, xchi'uc mu'yuc la smil 

noxtoc li buroe. 

29Li j'alc'ope laj yich'be batel sbec'tal li j'alc'op liquem ta Judae. La scajan batel ta 

sburo; la xcuch sutel ta slumal, yu'un ac'o yat yo'ntonic, xchi'uc ac'o smucbe li 

sbec'tale. 

30Te bat smuc ta smuquinal stuc; te lic yoc'ta, jech laj yal: “Ay, toj abul aba quits'in”, 

xut. 

31C'alal mucbil xa'ox yu'une, jech laj yalbe li xnich'nabe: —C'alal me lichame, li' 

xamuquicun yo' bu la jmuc li yaj'alc'op Diose. Te jmoj xavaq'uic li jbaquilcutique. 

32Yu'un ta ono'ox xc'ot ta pasel li c'usi laj yal ti i'ac'bat sna' yu'un Muc'ul Dios ta 

sventa li scajleb matanal ta Betele xchi'uc ta sventa li snailtac diosetic ta lumetic li' ta 

Samaria banamile —xut. 

33Ac'o me jech i'albat, pero li Jeroboame mu'yuc ono'ox la scomtsan li c'usi chopol 

tspase, yo'to lic st'ujan paleetic yu'unic te ta stojol li israeletique yu'un ac'o tunicuc te 

ta snail li diosetic yu'unique. Li boch'o jech la sc'anique la sts'u'iltas o sventa paleal. 

34Ta sventa ti toj chopol c'usi la spas li Jeroboame jech la sta smul o, jech j'ech'el laj 

yich' tu'pbel sts'unubalic xchi'uc xnich'nab xchi'uc smomnich'nabtac li' ta sba banamil. 

1 Reyes 14 

Li j'alc'op Ahiase laj yal c'usi chc'ot ta pasel ta stojol Jeroboam 

1Ja'o yorail itsacat ta chamel li Abías, xnich'on Jeroboame. 

2Li Jeroboame jech laj yalbe li yajnile: —Jeltao aba yu'un jech mu xayotquinicot ti 

vo'ot cajnilote. Batan ta Silo, yu'un ja' te nacal li j'alc'op Ahías li boch'o laj yalbun ti 

vu'un chi'och ta ajvalilal yu'un jchi'iltactique. 

3Ich'o batel lajunebuc pan, xchi'uc yan muc'tic pan, xchi'uc jun bin spom muc'ta pom. 

Bat c'opano, yu'un ja' xu' chayalbot c'usi ta jpastic ta sventa li olole —xut. 

4Li yajnil Jeroboame jech la spas. La xchapan sba; ibat ta Silo. Te ic'ot ta sna li 

j'alc'op Ahiase. Li Ahiase muc xotquin, yu'un maquem xa sat ta smalubel. 

5Pero ac'bil xa ono'ox sna' yu'un Muc'ul Dios ti ja' yajnil Jeroboam te chbat sjac' c'usi 

tspas ta sventa yol ti ip cha'ye. Xchi'uc albil xa ono'ox c'u x'elan xu' tstac'be, xchi'uc 

albil noxtoc ti sjeltaoj sba batele. 

6C'alal laj ya'ay Ahías ti te xa chanov batel ta ti'na li antse, jech laj yalbe: —Ochan tal, 

yajnil Jeroboam. ¿C'u yu'un ti ac'atajesoj aba tale? Vu'un quich'oj cabtel ta sventa oy 

c'usi tsots chacalbot. 

7Sutan batel, xc'ot avalbe Jeroboam ti jech yaloj li Muc'ul Dios yu'un Israele: ‘Vu'un 

la jt'ujot loq'uel ta stojol achi'iltac ta israelal yu'un laj cac' ochan ta banquilal yu'unic li 

jteclumale, ja' li israeletique. 

8Ja' la jtuch'be yabtel li smomnich'nab Davide; vo'ot laj cac'bot. Pero li vo'ote mu 

jechuc laj apas jech chac c'u cha'al li cajtunel David ti scotol yo'nton laj xch'un li 

jmantaltaque, ti ja' no'ox la sts'aclinune. Puru lec c'usitic la spas ta jtojol. 

9Pero li vo'ote toj ech'em no'ox chopol laj apas jech chac c'u cha'al ijelovic li yantique 

yu'un laj apas yantic diosetic ta unijesbil taq'uin. Vu'un laj ava'lupatinun comel, jech 

laj asa'bun o sc'ac'al co'nton. 

10Jech ta xcac'be svocol li avalab anich'nabe. Ta jmil scotol li queremetic avu'une, me 

junuc mu'yuc cuxul ta xcom. Ta jmes loq'uel scotol li amomnich'nab jech chac c'u 

cha'al chich' mesel loq'uel c'a'epe. 

11Me te ta yut lum chcham li queremetic avu'une, ta xlajic ta ti'el ta ts'i'. Yan li 

boch'otic ta xchamic ta te'tique, te ta xlajic ta ti'el ta xulem. Jech chcal, vu'un li Muc'ul 

Diosune’, xi li Diose, uto c'otel. 

12“Ja' yu'un sutan batel ta ana. C'alal ja' to no'ox chajet ochel jun avacan ta yut lume, 

ja'o chcham li avole. 

13Scotol li israeletique ta xoc'taic, xchi'uc chbat smuquic. Ja' no'ox jun xnich'on 

Jeroboam ti ta to xich' muquele. Yu'un ja' xa no'ox jun ti oy to c'usi lec ch-ilbat yu'un 

Muc'ul Dios, ja' li Dios yu'un Israele. 

14Li Muc'ul Diose ta xac' ochuc yan ajvalil yu'un li Israele; ja' ta xulesbe o scotol li 

smomnich'nab Jeroboame. Ja' xa sc'ac'alil li'i; mu xa xjalij. 

15Li Muc'ul Diose ta to slilin li israeletic jech chac c'u cha'al ajtic ti chich' niquilanel 

yu'un yip uc'ume. Ta to sloq'ues batel li' ta lequil banamil ti ac'bilic ono'ox li 

smoltotique. Ta spuc batel ta jelovel to uc'um Éufrates ta scoj ti la spasbeic 

sloc'obaltac Aserae, jech laj yaq'uic ilinuc ta stojolic li Muc'ul Diose. 

16Li Muc'ul Diose ta to xac' ta c'abal israeletic ta scoj smul li Jeroboame yu'un ep la 

sa' smul, xchi'uc laj yac'be sa' smulic ec li israeletique —xut. 

17Li yajnil Jeroboame isut batel ta Tirsa. C'alal naca to la sjet ochel yacan ta smarcoal 

sti' snae, ja'o icham li yole. 

18Scotol israeletic ibat smuquic, xchi'uc laj yoc'taic. Ja' ic'ot o jech chac c'u cha'al laj 

yal Muc'ul Dios ta sventa li j'alc'op Ahiase. 

19Li c'usitic yantic la spas Jeroboame, xchi'uc li pleito la spase, xchi'uc ti c'u x'elan la 

spas yabtel ta ajvalilale te ts'ibabil ta svunal c'usitic ic'ot ta pasel yu'un li ajvaliletic ta 

Israele. 

20Li Jeroboame chib xcha'vinic (22) jabil i'abtej ta ajvalilal. C'alal ichame, te bat yich' 

muquel yo' bu mucajtic li smoltotaque. Ja' i'och ta xq'uexol jun xnich'on, Nadab sbi. 

I'och ta ajvalilal ta Judá li Roboame 
(2 Cr 12.1-16) 

21Li Roboam, xnich'on Salomone, i'och ta ajvalilal ta Judá. Yich'oj xa'ox jun yoxvinic 

(41) jabil ti c'alal i'och ta ajvalilale. Vuclajuneb (17) jabil i'abtej ta Jerusalén, ja' li lum 

ti t'ujbil yu'un Muc'ul Dios ta scotol jaychop israeletic sventa te chich' ich'el ta 

muq'ue. Li sme' Roboame Naama sbi; liquem ta lum Amón. 

22Li judaetique chopol c'usi la spasic ta stojol li Muc'ul Diose. Ja' xjelov to laj yaq'uic 

ilinuc Muc'ul Dios jech chac c'u cha'al i'ilin ta scoj smul li smoltotic ta vo'onee. 

23Yu'un la spas snail sdiosic ta jolvitsetic, xchi'uc la spasic loc'ometic, xchi'uc 

sloc'obaltac Asera. La sva'ananic ta tseltseltic ta yolon te'etic. 

24Xchi'uc oy jmulavil viniquetic te oyic, Sodomaetic sbiic, la stsob sbaic ta spasel 

muliletic jech chac c'u cha'al la spasic li yanlum cristianoetic ti inutsbatic loq'uel yu'un 

Muc'ul Dios ta stojol li israeletique. 

25C'alal yo'bal xa'ox jabil yochel ta ajvalilal li Roboame, li Sisac, ja' li ajvalil ta 

Egiptoe, ibat scontrain li Jerusalene. 

26Laj yich'ic batel scotol li sc'ulejal xch'ulna Muc'ul Diose xchi'uc li sc'ulejal 

spasubmantal ajvalile. Scotol la stsobic batel. Laj yich'ic batel noxtoc li macubbailetic 

sventa pleito pasbil ta c'anal taq'uin yu'un Salomone. 

27Li ajvalil Roboame la spasbe xq'uexol li macubbailetique; ta bronce taq'uin xa la 

spas. Ja' laj yac'be li banquilal soldadoetic ti te chchabiic sti' spasubmantale. 

28C'alal chbat jujun velta ta xch'ulna Muc'ul Dios li Roboame, li jchabi ti'naetique te 

chich'ic batel li macubbailetique. Ts'acal te chbat yac' ta scuartoic. 

29Li yantic sc'oplal Roboam, xchi'uc li c'usitic la spase te ts'ibabil ta svunal c'usitic 

ic'ot ta pasel yu'un li ajvaliletic ta Judae. 

30Scotol c'ac'al puru pleito la spasic li Roboam xchi'uc Jeroboame. 

31C'alal icham li Roboame, te bat yich' muquel yo' bu mucul smoltotac te ta Lum 

yu'un David. Li sme'e Naama sbi; liquem ta lum Amón. Ja' i'och ta xq'uexol jun 

xnich'on, Abiam sbi. 

1 Reyes 15 

I'och ta ajvalilal ta Judá li Abiame 
(2 Cr 13.1-22) 

1C'alal xvaxaclajunebal xa'ox jabil yochel ta ajvalilal ta Israel li Jeroboam, xnich'on 

Nabate, ja'o i'och ta ajvalilal te ta Judá ec li Abiame. 

2Oxib jabil i'abtej ta Jerusalén. Li sme'e Maaca sbi; ja' stseb Absalón. 

3Li Abiame lic spas scotol ec li muliletic jech chac c'u cha'al la spas stote. Mu'yuc tuc' 

yo'nton ta stojol li Muc'ul Dios jech chac c'u cha'al tuc' yo'nton li smoltote, ja' li 

Davide. 

4Ta sventa ti lec c'anbil yu'un Muc'ul Dios li Davide, ja' yu'un li Muc'ul Diose laj yac' 

ti te tsanal o li luz yu'un David ta Jerusalene. Jech laj to stic'be ta ajvalilal li xnich'one, 

xchi'uc laj to yac' tsatsubuc li Jerusalene. 

5Yu'un li Davide lec tuc' c'usitic la spas ta stojol Muc'ul Dios, me jbeluc mu'yuc la 

sbaj c'usitic i'albat yu'un Muc'ul Dios ti jayib c'ac'al cuxule. Ja' no'ox te la sta smul o 

c'alal laj yac' ta milel li Urías hitita vinique. 

6-7C'alal cuxul li Roboame, puru pleito la spasic xchi'uc li Jeroboame. Jech noxtoc li 

Abiame puru pleito la spasic xchi'uc li Jeroboame. Li yantic sc'oplal Abiame xchi'uc li 

c'usitic yan la spase te ts'ibabil ta svunal c'usitic ic'ot ta pasel yu'un ajvaliletic ta Judá. 

8C'alal icham li Abiame, te bat smuquic ta Lum yu'un David. Ja' i'och ta xq'uexol jun 

xnich'on, Asa sbi. 

Li Asae i'och ta ajvalilal ta Judá 
(2 Cr 14.1-5; 15.16-19) 

9C'alal jtob (20) xa'ox jabil yochel ta ajvalilal ta Israel li Jeroboame, li Asae ja'o i'och 

ta ajvalilal te ta Judá. 

10Jun yoxvinic (41) jabil i'abtej ta Jerusalén. Li syame'e Maaca sbi; ja' li stseb 

Absalone. 

11Li Asae tuc' c'usitic la spas ta stojol Muc'ul Dios jech chac c'u cha'al la spas 

smuc'tamoltot Davide. 

12Yu'un la sloq'uesan ta yosilal li boch'otic tstsobilan sbaic ta spasel muliletique, 

xchi'uc la sloq'uesan scotol li c'usitic la scuy ta sdiosic smoltotaque. 

13Xchi'uc la sloq'ues o ta ajvalilal li Maaca, ja' li syame'e, yu'un laj yac' ta pasel jun 

dios, Asera sbi. Jech noxtoc laj yulesbe o li sdios syame'e; la xchic' ta c'oc' te ta nopol 

bevo' Cedrón. 

14Yan li snailtac sdiosic ta vitsetique mu'yuc la sjines. Pero li Asae jun yo'nton laj 

yich' ta muc' Muc'ul Dios ti jayib c'ac'al cuxule. 

15La stic' ta xch'ulna Muc'ul Dios scotol li c'anal taq'uin, xchi'uc li saquil taq'uin ti c'u 

yepal yac'oj comel li stote xchi'uc ti c'u yepal laj yac' stuque. 

Li Asae la sco'lajes yo'nton xchi'uc ajvalil Ben-adad 
(2 Cr 16.1-10) 

16Li Asa xchi'uc Baasa ajvalil ta Israele, scotol c'ac'al puru pleito la spasic. 

17Li Baasae ibat scontrain li Judae. La set ta coralton li lum Ramae yu'un jech mu'yuc 

boch'o xu' chloc', mu'yuc boch'o xu' ch-och sventa chbat sc'opan li ajvalil ta Judae. 

18Li Asae lic stsob scotol li c'anal taq'uin, li saquil taq'uin te oy ta yavil ta ch'ulna 

yu'un Muc'ul Diose xchi'uc te ta spasubmantale. Laj yac'be li xchi'iltac ta abtele yu'un 

tstacbe batel ta Damasco li ajvalil Ben-adad, ta Siriae; ja' li xnich'on Tabrimón, 

smomnich'on Hezione. Jech laj yalbe batel: 

19“La' jpastic ta co'ol co'ntontic ec jech chac c'u cha'al la spasic li jtot xchi'uc atote. Li' 

ta jtacbot tal jutuc amoton c'anal taq'uin, xchi'uc saquil taq'uin. Ja' bat soqueso c'usi 

achapanoj achi'uc li Baasa, ajvalil ta Israele, yu'un jech mu xtal stsacun ta pleito”, xut 

batel. 

20Li Ben-adade la xch'un c'usi laj yal batel li ajvalil Asae, jech la stac batel banquilal 

soldadoetic yu'un ac'o bat scontrainic li lumetic yu'un Israele. Jech la spojic o li lum 

Ijón, Dan, Abel-bet-maaca, sjunul Cineret xchi'uc scotol yosilal Neftalí. 

21C'alal laj ya'ay li Baasae, la xquechan setel ta coralton li lum Ramae; isut batel ta 

Tirsa. 

22Li ajvalil Asae la stac ta iq'uel scotol li israeletic ta Judae, me junuc mu'yuc boch'o 

xcom. Bat yich'ic tal scotol li tonetic, li te'etic sventa ta set ox ta coralton lum Ramá li 

ajvalil Baasae. Li Asae ja' la set o ta coralton li lum Geba ta Benjamine xchi'uc li lum 

Mizpae. 

Icham Asa 
(2 Cr 16.11-14) 

23Scotol li yantic sc'oplal Asae, xchi'uc ti c'u sjalil i'abteje, xchi'uc scotol li c'usitic la 

spase, xchi'uc li lumetic la spase te ts'ibabil scotol ta svunal c'usitic ic'ot ta pasel yu'un 

li ajvaliletic ta Judae. C'alal mol xa'ox li Asae, ilic chamel ta yacan. 

24C'alal ichame, te bat yich' muquel ta Lum yu'un David yo' bu mucul li smoltotac ta 

vo'onee. Ja' i'och ta xq'uexol jun xnich'on, Josafat sbi. 

Li Nadabe i'och ta ajvalilal ta Israel 

25C'alal xchibal xa'ox jabil yochel ta ajvalilal ta Judá li Asae, ja'o i'och ta ajvalilal ta 

Israel li Nadab, xnich'on Jeroboame. Chib no'ox jabil i'abtej. 

26Puru chopol c'usi la spas ta stojol li Muc'ul Diose. Ja' co'ol la spas jech chac c'u 

cha'al li stote, xchi'uc ja' ta scoj ti laj yac'be sa' smulic li israeletique. 

27Li Baasa, xnich'on Ahías liquem ta jchop yu'un Isacare, la stsob xchi'iltac; bat smilic 

li Nadab c'alal ja'o te oy ta Gibetón ta yosilal filistaetique. Yu'un li Nadabe te batem 

setuic li lum Gibetón xchi'uc scotol israeletique. 

28Ja'o la smilic ti c'alal yoxibal xa'ox jabil yochel ta ajvalilal ta Judá li Asae. Ja' lic 

ochuc ta ajvalilal stuc li Baasae. 

29C'alal la stsac yabtele, lic smilbe scotol li xnich'nabtac Jeroboame. Ja' ic'ot o ti jech 

ono'ox laj yal Muc'ul Dios ta sventa li j'alc'op Ahías nacal ta Siloe. 

30Ti jech ic'ot ta pasele, ja' ta scoj smul li Jeroboame xchi'uc ta scoj ti laj yac'be sa' 

smulic li israeletique, jech la sa'be sc'ac'al yo'nton li Muc'ul Dios yu'un Israele. 

31Li yantic sc'oplal Nadabe xchi'uc scotol li c'usitic la spase te ts'ibabil scotol ta 

svunal c'usitic ic'ot ta pasel yu'un ajvaliletic ta Israel. 

32Li Asa xchi'uc Baasa, ajvalil ta Israele, scotol ora la stsaquilan sbaic ta pleito. 

Li Baasae i'och ta ajvalilal ta Israel 

33C'alal yoxibal xa'ox jabil yochel ta ajvalilal ta Judá li Asae, li Baasa, xnich'on 

Ahiase, ja'o i'och ta ajvalilal te ta Tirsa ta sventa scotol Israel. Chanib xcha'vinic (24) 

jabil i'abtej. 

34Pero toj chopolic c'usi la spas ta stojol li Muc'ul Diose; ja' co'ol la spas jech chac c'u 

cha'al li Jeroboame. Ja' ta scoj ec ti la sa' smulic li israeletique. 

1 Reyes 16 

1Ja' yu'un li Muc'ul Diose la sc'opan li Jehú, xnich'on Hananie. Jech lic yal ta sventa li 

Baasae: 

2“Vu'un la jpasot ta ts'u'ilum, xchi'uc la jtic'ot ta banquilal yu'un li jteclumale, ja' li 

israeletique. Pero co'ol laj apas jech chac c'u cha'al li Jeroboame. Laj avac'be sa' 

smulic ec li jteclumale. Laj asa'bun sc'ac'al co'nton ta sventa ti jech laj apase. 

3Baasa, ta sventa ti jech laj apase, ta xculesbot o ats'unubal c'alal ta avalab anich'nab. 

Co'ol ta jpasbot jech chac c'u cha'al la jpasbe li Jeroboam, xnich'on Nabate. 

4Me oy boch'o chcham avu'un ta yut lume, ta xti'atic ta ts'i'. Li boch'o chchamic ta 

te'tique ta xti'atic ta xulemetic”, xi laj yal Dios ta sventa li Baasae. 

5Li yantic sc'oplal li Baasae, xchi'uc li c'usitic ic'ot ta pasele, xchi'uc li c'usitic la 

spase, xchi'uc li c'usitic tsotsic ivu' yu'une te ts'ibabil scotol ta svunal yu'un ajvaliletic 

ta Israel. 

6C'alal icham li Baasae, te bat smuquic ta Tirsa. Ja' i'och ta xq'uexol jun xnich'on, Ela 

sbi. 

7Pero li c'usi laj yal Muc'ul Dios ta sventa j'alc'op Jehú, xnich'on Hananie, ti laj yal ti 

ch-ul o sts'unubal xchi'uc yalab xnich'nab li Baasa ta sventa ti toj chopol c'usitic la 

spase, ti la sa'be sc'ac'al yo'nton Muc'ul Dios ta sventa li c'usitic la spase, ja' yu'un jech 

ipasbat jech chac c'u cha'al li Jeroboame. J'ech'el i'ulesat o yu'un li Muc'ul Diose. 

I'och ta ajvalilal ta Israel Ela xchi'uc Zimri 

8C'alal iloc' xa'ox vaquib xcha'vinic (26) jabil yochel ta ajvalilal te ta Judá li Asae, ja'o 

i'och ta ajvalilal ta lum Tirsa sventa Israel li Ela, xnich'on Baasae. Chib jabil i'abtej. 

9Pero oy jun xchi'il ta abtel li Elae, Zimri sbi; ja' sventainoj j'o'lol li caretaetic sventa 

pleitoe. Lic snop c'u x'elan xu' tsmil li ajvalil Elae. C'alal ja'o te oy ta Tirsa li Elae, te 

bat yacubuc ta sna Arsa, ja' li jchabina yu'un te ta Tirsae. 

10Te ibat li Zimrie, bat smil. Vucub xcha'vinic (27) jabil xa'ox yochel ta ajvalilal te ta 

Judá li Asa c'alal icham yu'une. Ja' i'och ta ajvalilal stuc li Zimrie. 

11C'alal ichoti lec ta yabtele, lic smilbe scotol xnich'nab li Baasae, me junuc vinic 

mu'yuc cuxul la scomtsan. La smilbe c'alal ta yuts' yalaltac, xchi'uc li boch'otic lec 

sc'opan sba xchi'uque. 

12Ja' jech laj yulesbe o sts'unubal Baasa li Zimrie. Ja' ic'ot o ti jech ono'ox laj yal 

Muc'ul Dios ta sventa li j'alc'op Jehue. 

13Ja' ta scoj li yepal smul Baasa xchi'uc xnich'one, ja' li Elae, xchi'uc ta scoj ti laj 

yac'beic sa' smul li israeletique, xchi'uc ta scoj li c'usitic laj yich'ic ta muq'ue, jech la 

sa'beic o sc'ac'al yo'nton li Muc'ul Dios yu'un Israele. 

14Li yantic sc'oplal li Elae xchi'uc scotol li c'usitic la spase te ts'ibabil scotol ta svunal 

c'usitic ic'ot ta pasel yu'un ajvaliletic ta Israel. 

15C'alal vucub xcha'vinic (27) jabil xa'ox yochel ta ajvalilal te ta Judá li Asae, ja'o 

i'och ta ajvalilal ta Tirsa li Zimrie, pero vucub c'ac'al no'ox i'och ta ajvalilal. Li 

israeletique ja'o te batem set sbaic ta lum Gibetón ta yosilal filistaetic, yu'un tstsaquic 

ta pleito. 

16C'alal te setelic xchi'uc scarpanaic sventa pleito li israeletique, laj ya'yic ti laj xa 

sloq'ues ta ajvalilal Ela li Zimrie, xchi'uc ti laj xa smil noxtoque. Yo' bu tsobolic li 

israeletique te no'ox ta ora lic stiq'uic ta ajvalilal li Omri, ja' li banquilal soldado 

yu'unique. 

17Li Omri xchi'uc scotol israeletique iloq'uic batel ta Gibetón; mu'yuc la spasic pleito 

xchi'uquic. Ja' bat stsaquic ta pleito li lum Tirsae. 

18C'alal laj yil Zimri ti i'och xa ta sc'obic li lum Tirsae, i'och ta yut spasubmantal; laj 

yac'be sc'ac'al li nae jech te icham o. 

19Ja' jech ic'ot ta pasel ta scoj li smul la sa'e xchi'uc li c'usitic yan chopolic la spas ta 

stojol li Muc'ul Diose. Yu'un co'ol chopol la spas jech chac c'u cha'al li Jeroboame. Ja' 

ta scoj ti la sa' smulic ec li israeletique. 

20Li c'usitic yan la spas li Zimrie xchi'uc c'u x'elan la sloq'ues ta yabtel li ajvalil Elae 

te ts'ibabil scotol ta svunal c'usitic ic'ot ta pasel yu'un ajvaliletic ta Israel. 

Li Omrie i'och ta ajvalilal ta Israel 

21Li israeletique lic spas sbaic ta cha'voc'. Jvoc' laj yac' sbaic ta stojol Tibni, xnich'on 

Ginat, sventa tstiq'uic ta ajvalilal. Jvoc' laj yac' sbaic ta stojol Omri. 

22Li boch'otic ibatic ta stojol Omrie ja' lec xu' yu'unic; ja' muc xu' yu'unic li svinictac 

Tibni, xnich'on Ginate. Li Tibnie icham. Ja' icom o ta ajvalilal li Omrie. 

23Buluchib xcha'vinic (31) jabil xa'ox yochel ta ajvalilal ta Judá li Asa ti c'alal i'och ta 

ajvalilal ta Israel li Omrie. Lajchab (12) jabil no'ox i'abtej ta scotol, te xa tsacal o 

xchi'uc li vaquib jabil i'abtej ta Tirsae. 

24Li Omrie la sman li vits ta Samariae; ja' la smanbe li Semere. Ja' vaquib xchanvinic 

(66) kilo saquil taq'uin la stoj. Ja' te la spas jun lum lec setbil ta coralton; Samaria laj 

yac'be sbi. Yu'un li yajval to'ox vitse, Semer sbi. 

25Li Omrie toj chopol c'usitic la spas ta stojol li Muc'ul Diose; ja' toj ech'em chopol la 

spas jech chac c'u cha'al ijelov li yantic ajvaliletique. 

26Ja' co'ol mulil la spas jech chac c'u cha'al smul li Jeroboam, xnich'on Nabate. Ja' ta 

scoj ti la sa' smulic ec li israeletique. Ja' yu'un li Muc'ul Dios yu'un Israele la sa'beic 

sc'ac'al yo'nton ta scoj li loc'ometic la scuy ta sdiosique. 

27Li yantic sc'oplal Omrie, xchi'uc scotol li c'usitic yan la spase, xchi'uc li c'usitic tsots 

ivu' yu'une te ts'ibabil ta svunal c'usitic ic'ot ta pasel yu'un li ajvaliletic ta Israele. 

28C'alal icham li Omrie, te bat yich' muquel ta Samaria. Ja' i'och ta xq'uexol jun 

xnich'on, Acab sbi. 

Li Acabe lic stsac yabtel ta ajvalilal ta Israel 

29Xvaxaclajunebal xcha'vinic (38) jabil xa'ox yochel ta ajvalilal ta Judá Asa c'alal 

i'och ta ajvalilal ta Israel li Acabe. Chib xcha'vinic (22) jabil i'abtej te ta lum Samaria 

ta stojol li israeletique. 

30Li Acab, xnich'on Omrie, toj chopol c'usitic la spas ta stojol li Muc'ul Diose; ijelov 

to yu'un jech chac c'u cha'al la spas li yantic ajvaliletic ba'yuc ijelovique. 

31Mu'yuc tsots sc'oplal laj ya'ay ti co'ol la spas smul jech chac c'u cha'al la spas li 

Jeroboam, xnich'on Nabate. Jech noxtoc laj yic' li Jezabel, stseb Et-baal, ajvalil ta 

Sidone. Te lic yich' o ta muc' li dios Baale; te itun ta stojol. 

32La spas jun ch'ulna sventa Baal xchi'uc jun scajleb smoton te ta Samaria. 

33Jech noxtoc la spas jun sloc'obal dios, Asera sbi. Ja' toj ech'em chopol la spas jech 

chac c'u cha'al ijelovic li yantic ajvaliletic ta Israele, jech la sa'be o sc'ac'al yo'nton li 

Muc'ul Dios yu'un Israele. 

34C'alal yorail cuxul li Acabe, li Hiel liquem ta Betele la xcha'va'an li lum Jericoe. 

C'alal laj yac'be snaclebe, icham li sba xnich'on, Abiram sbie. C'alal la snacanbe sti'e, 

icham noxtoc li xc'ox xnich'on, Segub sbie. Ja' ic'ot o ta pasel ti jech ono'ox laj yal 

Muc'ul Dios ta sventa Josué, xnich'on Nune. 

1 Reyes 17 

Li Eliase laj yal ti mu'yuc chac' vo'e 

1Li j'alc'op Elías liquem ta Tisbe ta yosilal Galaade, jech laj yalbe li Acabe: “Chcal ta 

jamal ta stojol Muc'ul Dios, ja' li Dios yu'un Israel ti chitun yu'une, mu'yuc ta xac' vo', 

xchi'uc mu'yuc ta xyal job osil li jabil li'i, ja' to me laj cal ti chtale”, xut. 

2Li Muc'ul Diose jech laj yalbe li Eliase: 

3“Loc'an batel li'i; nac'o aba ta ti' uc'um Querit ta yeloval uc'um Jordán ta sloq'ueb 

c'ac'al. 

4Ja' xavuch' li bevo'e. Laj xa jpas ta mantal jojetic; ja' chtal yac'bot ave'el”, xut. 

5Jech ibat li Eliase; la spas jech chac c'u cha'al i'albat yu'un li Muc'ul Diose. Te la 

snac' sba ta ti' uc'um Querit ta yeloval uc'um Jordán. 

6Ta jujun sob, xchi'uc ta jujun mal c'ac'al ibat li jojetique; yich'ojic batel pan xchi'uc 

ti'bol, xchi'uc ja' laj yuch' li uc'ume. 

7C'alal i'ech' jayibuc c'ac'ale, i'ul li bevo'e yu'un muc xa xac' o li vo'e. 

Li Eliase ic'uxubinat yu'un me'on ants te ta Sarepta 

8Jech ic'opanat yan velta yu'un Muc'ul Dios li Eliase, jech i'albat: 

9“Loc'an batel li'i; batan ta lum Sarepta te ta Sidón, te xanaqui. Laj xa jpas ta mantal 

jun me'on ants; ja' te chasmac'linot”, xut. 

10Jech iloc' batel li Eliase; ibat ta lum Sarepta. C'alal ic'ot ta yochebal xa lume, te la 

sta jun me'on ants sbats'il stsobel si'. Jech laj yalbe: —Avocoluc ac'bun junuc vaso 

ava'al cuch' —xut. 

11C'alal chbat xa yich' tale, li Eliase jech to laj yalbe: —Avocoluc ich'bun tal jutuc pan 

jve' noxtoc —xut. 

12Itac'ov li antse: —Jamal chcalbot ta stojol Muc'ul Dios, ja' li Dios avu'une, mu'yuc 

xa pasbil pan cu'un, yu jop xa arina oy cu'un, xchi'uc yu juteb xa aceite oy cu'un ta 

jbin. Jech li' ta jtsobbe xvach'il sventa ta jpas pan jve'cutic xchi'uc li cole. Me ilaj 

jve'cutique, chichamcutic o ta vi'nal —xi. 

13Itac'ov li Eliase: —Mu xaxi'; bat paso li pan laj avale. Ja' ba'yuc xapasbun tal li pan 

jve'e; ich'bun tal ta ora. Ja' ts'acal xapas li pan ave'ic xchi'uc avole. 

14Yu'un li Muc'ul Dios yu'un Israele jech yaloj: ‘Li arina te oy ta yavile xchi'uc li 

aceite te oy ta bine mu xlaj o, ja' to me laj cac' taluc vo' yan veltae’, xi li Muc'ul Diose 

—xut li antse. 

15Li me'on antse ibat; la spas jech chac c'u cha'al i'albat yu'un li Eliase. Jech ep c'ac'al 

oy sve'elic o xchi'uc li yole, xchi'uc li Eliase. 

16Li arina te oy ta yavile xchi'uc li aceite te oy ta bine muc xlaj o. Ja' ic'ot o ti jech 

i'albat yu'un Muc'ul Dios li Eliase. 

17C'alal i'ech' jayibuc c'ac'ale, itsaque ta chamel yol li me'on antse; bats'i tsots li 

chamel itaate jech te icham o. 

18Li antse jech laj yalbe li Eliase: —¿C'u yu'un jech laj apasbun vo'ot li yaj'alc'opot 

Diose? ¿Me yu'un tal avac'bun jtoj jmul ti laj avac' chamuc li cole? —xut. 

19Li Eliase jech laj yalbe: —Ic'bun tal li avole —xut. Laj yic' li olole; la spet muyel ta 

scuarto ta xcha'cojal jol na yo' bu chvaye; te la xmochan ta svayab. 

20Tsots i'avan ta stojol li Muc'ul Diose jech laj yal: “Muc'ul Dios, Dios cu'un, ¿c'u 

yu'un laj avac'be svocol ec li me'on ants li' jch'amanojbe snae yu'un icham li yole?”, 

xut. 

21Oxib velta la spatan sba ta yac'ol li olole; tsots i'avan ta stojol li Muc'ul Diose, jech 

laj yal: “Muc'ul Dios, Dios cu'un, ¡Avocoluc cha'cuxeso li querem li'i!”, xut. 

22Li Muc'ul Diose laj ya'ibe sc'op li Eliase, jech isut tal xch'ulel li quereme jech icuxi 

o. 

23Li Eliase ta ora la spet li quereme. Laj yic' yalel tal ta snaic; laj yac'be li sme'e, jech 

laj yalbe: —¡Q'uelavil, cuxul xa li avole! —xut. 

24Li me'on antse jech laj yalbe li Eliase: —Li' ta orae laj xa jna' ti vo'ot yaj'alc'opot 

Dios ta melele, xchi'uc ti ja' chaval c'usi melel yaloj stuc li Muc'ul Diose —xut. 

1 Reyes 18 

Li Eliase ibat ta stojol Acab 

1C'alal i'ech' xa'ox oxib jabile, li Muc'ul Diose la sc'opan li Eliase jech laj yalbe: 

“Batan ta stojol li Acabe yu'un ta xa xcac' taluc vo' li' ta banamil”, xut. 

2Jech ibat ta stojol Acab li Eliase. Te ta Samariae bats'i tsots li vi'nal cha'yique. 

3Li Acabe laj yic' li Abdías, ja' li jchabina yu'une. Li Abdiase bats'i lec yich'oj ta muc' 

li Muc'ul Diose. 

4Yu'un c'alal ta ox smilan scotol yaj'alc'optac Muc'ul Dios li Jezabele, li Abdiase lic 

stsob li j'alc'opetique. Vo'vinic (100) la sta; la snac' ta chib nailch'en. Lajuneb 

yoxvinic (50) laj yac' ta jujun nailch'en. Ja' bat yac'be sve'elic, xchi'uc laj yac'be vo' 

yuch'ic. 

5Li Acabe jech laj yalbe li Abdiase: —Bat xano scotol li cosilaltique. Jt'untic ta scotol 

nio'etic, xchi'uc ta uc'umetic me oy to bu jtabetic sve'el li ca'etic xchi'uc li mulaetique 

yu'un mu lecuc me mu'yuc jts'unub covoltic chijcome —xut. 

6Jech la svoc' sbaic. Ta jujuntal ibatic ta scotol yosilalic. Li Acabe yan be ibat; jech ec 

li Abdiase ta yan be ibat ec. 

7C'alal chanov batel ta be li Abdiase, te la snup sbaic ta be xchi'uc li Eliase. C'alal laj 

yotquine, la snijan sba ta stojol, jech laj yalbe: —¿Me vo'ot, yu jtot Elías? —xut. 

8—Vu'un. Bat albo li avajvale: “Li' xa oy li Eliase”, uto —xut. 

9Itac'ov li Abdiase: —¿C'usi chopol la jpasbot ti chatacun sutel ta stojol cajval yu'un 

jech ac'o smilune? 

10Jamal chacalbot ta stojol Muc'ul Dios, ja' li Dios cu'untique, li cajvale laj xa st'unot 

ta scotol banamil, ta scotol muc'tic lum, pero laj yalic ti mu'yuc bu xayilicote. Li 

ajvaliletique, ta jujun banamile laj yalic ta jamal ta stojol Muc'ul Dios ti mu'yuc bu la 

staicote. 

11Pero li vo'ote chavalbun ti ac'o bat calbe cajval ti li' xa oyote. 

12Pero c'alal me la jvoc' jbatic tanae, li Muc'ul Dios ti mu'yuc sbec'tale chayic'ot batel 

ti bu mu xa jtaot ta t'unele. C'alal me bat calbe ya'ay li cajvale, me mu'yuc la staot ta 

t'unele, vu'un chismilun. Pero vu'un li avajtunelune ta jbic'tal ono'ox quich'oj ta muc' li 

Muc'ul Diose. 

13¿Me mu'yuc ava'yoj c'usi la jpas ti c'alal lic sjapu smilel scotol yaj'alc'optac Muc'ul 

Dios li Jezabele? Yu'un la jnac' vo'vinic (100) yaj'alc'optac Muc'ul Dios; ja' ta 

lajlajuneb yoxvinic (50) la jnac' ta jujun nailch'en. Vu'un laj cac'be sve'elic xchi'uc vo' 

yuch'ic. 

14¡Pero li' ta orae chavalbun ti ac'o bat calbe cajval ti li' xa oyote yu'un jech ac'o 

smilun! —xi. 

15Li Eliase jech laj yalbe: —Jamal chacalbot ta stojol Muc'ul Dios ti tspas ta mantal 

scotole, ti chitun yu'une, tana no'ox chibat ta stojol li Acabe —xut. 

16Ja' yu'un li Abdiase bat st'un li Acabe; c'ot yalbe ya'ay. Li Acabe ibat sta sbaic 

xchi'uc li Eliase. 

17C'alal laj yil Elías li Acabe, jech laj yalbe: —¿Me vo'ot ti chavac'be svocol li 

israeletique? —xut. 

18Itac'ov li Eliase: —Muc vu'cun ta xcac'be svocolic. Ja' vo'ot xchi'uc li achi'iltaque. 

Ja' ta scoj ti laj acomtsanbeic smantaltac li Muc'ul Diose yu'un ja' bat avich'ic ta muc' 

li Baaletique. 

19Ja' lec alo mantal ti ac'o stsob sbaic scotol li israeletic te ta vits Carmeloe, xchi'uc li 

o'lol yo'bal (450) ciento j'alc'opetic yu'un Baale xchi'uc li chanib ciento (400) 

j'alc'opetic yu'un Asera ti chmac'linatic yu'un li Jezabele —xut. 

Sc'oplal Elías xchi'uc j'alc'opetic yu'un Baal 

20Li Acabe la stsob scotol te ta vits Carmelo li israeletique xchi'uc scotol li 

j'alc'opetique. 

21Li Eliase inopaj batel ta stojol scotol li israeletique jech laj yalbe: —¿Baq'uin to 

chacomtsanic ti chib avo'ntonique? Me ja' cuxul Dios li Muc'ul Diose, ja' xavich'ic ta 

muc'. Yan me ja' cuxul li Baale, ja' xavich'ic ta muc' —xut. Li israeletique muc 

xtac'ov ic'otic. 

22Li Eliase jech laj yal noxtoc: —C'ajumal xa jtuc cuxulun, vu'un li yaj'alc'opun 

Muc'ul Diose; yan li j'alc'opetic yu'un Baale oy o'lol yo'bal (450) ciento. 

23Ac'buncutic cha'cotuc vacax. Ac'o st'ujic jcotuc li j'alc'opetique; ac'o sbojic. Ac'o 

yaq'uic ta sba si', pero mu me xac'beic sc'ac'al. Jech li vu'une ja' ta jmeltsan ec li jcote. 

Te chcac' ta ba si', pero mu'yuc ta xcac'be sc'ac'al ec. 

24Li vo'oxuque c'opanic li diosetic avu'unique. Jech ec li vu'une ja' ta jc'opan li Muc'ul 

Diose. Li boch'o ta x'aybat sc'ope, ti ta xtacbat tal c'oc' yu'un li sdiose yu'un ja' cuxul 

Dios obi —xut. Itac'ovic li israeletique: —¡Toj lec li c'usi laj avale! —xiic. 

25Ja' yu'un li Eliase jech laj yalbe scotol li j'alc'opetic yu'un Baale: —T'ujic jcotuc li 

vacaxe; meltsanic ba'yuc yu'un vo'oxuc epoxuc. C'opanic li dios avu'unique, pero mu 

me xavac'beic sc'ac'al li vacaxe —xut. 

26Laj yiq'uic li jcot vacaxe; la smeltsanic. Te lic sc'opanic li Baale; la sliquesic ta sob 

c'alal to o'lol c'ac'al jech laj yalic: “¡Baal, tac'bun li jc'opcutique!”, xutic. Pero mu'yuc 

boch'o xtac'ov. Te ch-ac'otajic ta spat xocon li scajleb smoton spasojique. 

27C'alal sta xa'ox o'lol c'ac'ale, li Eliase ta lo'iltic sba lic sna'le, jech laj yalbe: —Tsots 

xavaptaic, yu'un ja' jun dios. Oy yic'al yu'un oy c'usi tsnop, o me yu'un oy c'usi tspas, 

o me batem ta xanubal. Xchi'uc oy yic'al yu'un chvay, jech tsc'an chatijic —xut. 

28Te x'avetic o, xchi'uc la sbojilan sbaic ta cuchilo, ta jich'il taq'uinetic jech chac c'u 

cha'al stalelic ono'oxe. Solel balum ch'ich'ic o ta jyalel. 

29C'alal its'ebuj c'ac'ale, te x'avlajetic o; te xbitlajetic o, jech chac c'u cha'al jun chuvaj 

c'alal to ista yorail ti c'usi ora ono'ox chac'beic smoton li sdiosique. Pero mu'yuc 

boch'o xtac'ov; mu'yuc boch'o x'aybunuc li sc'opique. 

30Li Eliase jech laj yalbe scotol li israeletique: —Nopajanic tal li' ta jtojole —xut. 

Jech scotol israeletic inopajic batel. Li Eliase ja' lic xcha'pas li scajleb smoton Muc'ul 

Dios jinesbile. 

31La stsac lajcha'bej ton yu'un jech lajcha'chop ibat li xnich'on Jacob, ja' li boch'o jech 

ono'ox i'albat yu'un Muc'ul Diose: “Israel ta xc'ot abi”, ti x'utate. 

32Ja' la smeltsan o li scajleb smoton Muc'ul Diose. La spasbe sbevo'al ta joyob, ja' 

x'och jun anmul sbec' c'usi chloc' yu'unic. 

33La slatsbe lec si'il; la smeltsan noxtoc li vacaxe. Te laj yac' ta sba li si'e. 

34Jech laj yal: —Ich'ic tal chanibuc q'uib vo'; malic ta sba li matanale xchi'uc ta sba li 

si'e —xut. Laj yal mantal ti oxib velta ac'o spasic jeche, jech la smalic ta vo' oxib 

velta. 

35Inoj ta vo' scotol li spat xocon scajleb smoton Diose xchi'uc li sbevo'al pasbil ta 

joyobe. 

36C'alal la sta yorail c'usi ora chchiq'uic ono'ox matanale, li Eliase inopaj batel, jech 

laj yal: “Muc'ul Dios, Dios yu'un Abraham, Isaac, xchi'uc Israel: li' ta orae ac'o ta ilel 

ti vo'ot Diosot li' ta Israele, xchi'uc ti vu'un avajtunelune, xchi'uc ti vo'ot ta amantal ta 

jpas li c'usitic li' ta jpase. 

37Muc'ul Dios, a'ibun li jc'ope yu'un jech ac'o sna'ic scotol jchi'iltac ti vo'ot cuxul 

Muc'ul Diosote, yu'un jech chlic sutes yo'ntonic ta atojol yan velta”, xut. 

38Li Muc'ul Diose la stac tal c'oc' ta vinajel, jech ic'ac' li matanale, li si'e, li tonetique, 

xchi'uc li banamile, xchi'uc ic'ac' noxtoc li vo' te ts'anal ta sbevo'al ta joyobe. 

39C'alal laj yilic scotol li israeletique, la squejan spatan sbaic ta banamil, jech laj yalic: 

“¡Li Muc'ul Diose ja' Dios ta melel; li Muc'ul Diose ja' Dios ta melel!”, xiic. 

40Li Eliase jech laj yalbe scotolic: —¡Tsaquic scotol li j'alc'opetic yu'un Baale! ¡Mu 

me xjatov junuc avu'unic! —xut. Li israeletique lic stsaquic. Li Eliase te laj yic' batel 

ta bevo' Cisón; te la smilan. 

Li Eliase la sc'opan Dios yu'un ac'o taluc vo' 

41Li Eliase jech laj yalbe li Acabe: —Bat ve'an, uch'an vo', yu'un ven chauquil vo' 

xvo'et tal chca'ay —xut. 

42Li Acabe ibat ve'uc, bat yuch' vo'. Li Eliase imuy batel ta jolvits Carmelo. Te la 

squejan sba, la spatan sba ta sjol yacan, 

43jech laj yalbe li smozoe: —Batan le'e. Q'uelo batel le' ta nabe —xut. Jech ibat. La 

sq'uel batel li nabe, jech laj yal: —Mu'yuc c'usi chvinaj —xi. Li Eliase jech laj yalbe: 

—Bat q'uelilano vucubuc velta —xut. 

44Ta svucubal velta jech laj yal li smozoe: —Oy ta xquil juteb toc chmuy ta ba nab 

jech smuc'ul jech chac c'u cha'al yut jc'obtic —xi. Li Eliase jech laj yalbe: —Batan, 

bat albo ya'ay Acab ti ac'o yac'be sca'il li scaretae. Ac'o batuc, yu'un jech mu li'uc 

xmacat yu'un li vo'e —xut. 

45Li Acabe icaji ta scareta; ibat ta Jezreel. Ta ora ital toc imac li vinajele, xchi'uc ital 

tsots ic'; bats'i tsots chauquil vo' laj yac'. 

46Li Eliase i'ac'bat stsatsal yu'un li Muc'ul Diose. C'alal la slap lec sc'u'e, ibat ta anil ta 

Jezreel. Ja' ba'yuc ic'ot; ja' ts'acal ic'ot li Acabe. 

1 Reyes 19 

Li Eliase ibat snac' sba ta Horeb 

1Li Acabe c'ot yalbe ya'ay Jezabel scotol c'usi la spas li Eliase, xchi'uc ti la smil ta 

espada scotol li j'alc'opetic yu'un Baale. 

2Li Jezabele la stac batel jun j'almantal ta stojol li Eliase, jech laj yalbe batel: “¡Oc'om 

jech ora chac li'i, me mu'yuc chamenot cu'un jech chac c'u cha'al laj amil li 

j'alc'opetique, tsots ac'o yac'bun jtoj li diosetique!”, xut batel. 

3C'alal laj ya'ay Elías ti ta xa xich' milele, ijatov batel ta Beerseba te ta yosilal Judá, 

yu'un jech mu xmilat. Li smozoe te icom. 

4Jech te ibat ta xocol banamil; ja' jun c'ac'al ixanov batel. Te ic'ot chotluc ta yolon 

jpets mes te'. La sc'an ti te ac'o chamuque, jech laj yal: “¡Muc'ul Dios, li' no'ox c'alale, 

milun ta ora! Muc vu'cun toj lecun jech chac c'u cha'al li jmoltotaque”, xut li Muc'ul 

Diose. 

5La xmochan sba ta yolon li jpets mes te'e jech te i'och svayel. Te ital jun yaj'almantal 

Muc'ul Dios; te ivul tijatuc. Jech i'albat: “Lican, ve'an”, x'utat. 

6La sq'uel ta jujujot xocon. Laj yil te chta'aj pan ta ac'al ta sjolinab, xchi'uc te vuchul 

jun unin bin vo'. Jech ilic ve'uc, laj yuch' vo'; ts'acal ivay yan velta. 

7Ital xchibal velta li yaj'almantal Muc'ul Diose; vul yich' tijel noxtoc li Eliase jech 

i'albat: “Lican, ve'an, yu'un toj nom ti bu chabate”, x'utat. 

8Te ilic ve'uc, laj yuch' vo' noxtoc. C'alal la sve' li ve'lile, la sta o lec stsatsal, jech ivu' 

yu'un ixanov batel cha'vinic (40) c'ac'al xchi'uc cha'vinic (40) ac'ubal c'alal to ic'ot ta 

Horeb, ja' li vits yu'un Diose. 

9C'alal ic'ote, te i'och ta jun nailch'en; te ivay. Te ital c'opanatuc yu'un li Muc'ul Diose, 

jech i'albat: “¿Elías, c'usi chapas li'i?”, x'utat. 

10Jech itac'ov: “Toj nabal co'nton ta atojol Muc'ul Dios, vo'ot ti ech'em atsatsale. 

Yu'un li jchi'iltac ta israelale laj xa soquesic li c'usi chapanbil avu'une; laj xa sjinesic li 

scajleb amotone, xchi'uc laj xa smilic ta espada scotol li avaj'alc'optaque. Jtuc xa 

no'ox cuxulun, pero ta st'unicun yu'un tsc'an chismilicun ec”, xut. 

11Li Muc'ul Diose jech laj yalbe: “Loc'an tal, bat va'an aba lec ta jtojol li' ta vitse”, 

x'utat. Ja'o te ijelov li Muc'ul Diose, xchi'uc ijelov ven muc'ta ic'. Iloman yu'un li 

te'etique xchi'uc ivoc'an li muc'tic ch'ene. Pero li Muc'ul Diose mu'yuc te oy ta ic'. 

C'alal ijelov li iq'ue, ital tsots niquel, pero li Muc'ul Diose mu'yuc te oy c'alal ijelov li 

niquele. 

12C'alal ijelov niquele, ital c'oc', pero li Muc'ul Diose mu'yuc te oy ta c'oc'. C'alal 

ijelov li c'oq'ue, oy c'usi jutuc xvinaj xmuquet ibac'. 

13C'alal laj ya'ay li Eliase, la smac sat ta snatil c'u'. Iloc' batel; ibat sva'an sba ta 

ti'ch'en. Oy boch'o te ic'opanat yu'un, jech i'albat: “Elías, ¿c'usi chapas li'i?”, x'utat. 

14Itac'ov: “Toj tsots li'abtej ta aventa Muc'ul Dios, vo'ot ti ech'em atsatsale. Yu'un li 

jchi'iltac ta israelale laj xa soquesic li c'usi chapanbil avu'une. Laj xa sjinesic li scajleb 

amotone, xchi'uc laj xa smilic ta espada scotol li avaj'alc'optaque. Jtuc xa no'ox 

j'alc'opun, pero ta xa st'unicun yu'un tsc'an chismilicun ec”, xut. 

15Li Muc'ul Diose jech laj yalbe: “Batan, te xasut batel ta be yo' bu latal ta xocol 

banamil ta Damascoe. Me lac'ote, jaxbo aceite ta sjol li Hazaele yu'un ja' ch-och ta 

ajvalilal te ta Siria. 

16Xchi'uc li Jehú, smomnich'on Nimsie, jaxbo aceite ta sjol sventa ch-och ta ajvalilal 

te ta Israel. Jech noxtoc li Eliseo, xnich'on Safat liquem ta Abel-meholae, jaxbo aceite 

ta sjol sventa ch-och ta j'alc'op. Ja' aq'uexol chcom. 

17Li boch'otic chcol to ta milel yu'un ti Hazaele ja' xa tsmil ec li Jehue. Li boch'otic 

chcol to ta milel yu'un li Jehue ja' xa tsmil ec li Eliseoe. 

18Ja' xa no'ox ta jvoc' comel li vucmil (7,000) te ta Israel, ja' li boch'otic mu'yuc 

squejanoj sbaic ta stojol li Baale, ti mu'yuc sts'uts'ojique”, x'utat li Eliase. 

It'ujat Eliseo 

19Li Eliase iloc' batel. Te la sta li Eliseo, xnich'on Safate; te ta sloc banamil xchi'uc 

lajcha'chop j'abtel vacaxetic. Li Eliseoe ja' xa smacoj batel ec li cha'cot j'abtel 

vacaxetic ta slajebe. Li Eliase te ibat yo' bu oy li Eliseoe; te la slambe comel ta yac'ol 

li sc'u'e. 

20Li Eliseoe la scomtsan ta ora li vacaxetique; te nabal ibat ta spat li Eliase, jech laj 

yalbe: —Avocoluc coltaun to batel, yu'un chbat jc'opan comel jtot jme'. Ts'acal chtal 

jchi'inot —xut. Li Eliase jech laj yalbe: —Lec oy, batan, pero na'o me li c'usi la 

jpasbote —xut. 

21Li Eliseoe ibat; laj yic' batel cha'cot vacax, te c'ot smil. Ja' laj yac'be ta si'il li 

yabtejeb xvacaxe; ja' te la svo o. La smac'lin comel scotol li xchi'iltaque. Ts'acal ibat 

xchi'in li Eliase; te itun ta stojol. 

1 Reyes 20 

La stsal siriaetic li Acabe 

1Li Ben-adad, ajvalil ta Siriae, la stsob scotol yajsoldadotac xchi'uc li lajchab 

xcha'vinic (32) ajvaliletic spasoj ta co'ol yo'ntonic xchi'uque. Ep scaretaic xchi'uc ep 

boch'otic cajajtic ta ca' ibat setuic li lum Samariae yu'un tsc'an tstsaquic ta pleito. 

2-3La staquic batel j'almantal noxtoc ta stojol Acab, ja' li ajvalil ta Israele, jech laj 

yalic batel: “Jech chal li Ben-adade: ‘Li c'anal taq'uin, li saquil taq'uin oy avu'une ja' 

cu'un. Xchi'uc li avajniltac, li anich'nabtac ti lec c'upilic sbae ja' cu'un’, xi”, xutic 

c'otel. 

4Itac'ov li ajvalil ta Israele: “Ajvalil, li vu'un xchi'uc scotol c'usitic oy cu'une ja' avu'un 

jech chac c'u cha'al chavale”, xut batel. 

5Li j'almantaletique ibatic yan velta ta stojol li Acabe jech c'ot yalbeic: “Li Ben-adade 

jech laj yal tal: ‘Laj xa calbot ti chavac'bun scotol li c'anal taq'uin, li saquil taq'uin oy 

avu'une, xchi'uc li avajniltac li anich'nabtaque. 

6Oc'om jech ora chac c'u cha'al li'i, ta jtac tal j'abteletic cu'un; chtal xchajic scotol li 

apasubmantale xchi'uc li sna avaj'abteltaque. Ta xich'ic batel scotol li c'usitic lec 

c'upilic sba oy avu'une’, xi laj yal tal”, xutic c'otel. 

7Li ajvalil ta Israele lic stsob scotol li banquilaletic ta yosilale, jech laj yalbe: —A'yo 

ava'yic, li ajvalil Ben-adade ja' no'ox tsc'an chac'bun jvocol. Calojbe xa ti chcac'be li 

cajniltac, li jnich'nabtac, xchi'uc scotol li c'anal taq'uin, li saquil taq'uin oy cu'une —

xut. 

8Itac'ov li banquilaletic xchi'uc scotol li israeletique: —Mu xavich' ta muc'; mu 

xatuc'ulan li c'usi chayalbote —xiic. 

9Ja' yu'un li Acabe jech laj yalbe li j'almantaletic yu'un Ben-adade: —Jech xc'ot 

avalbeic li ajvalile: Ta ba'yuque laj calbe ti xu' ta jpas li c'usi laj yal tale. Pero li' ta 

orae mu'yuc xa ta jpas li c'usi chiyalbune —xut. Li j'almantaletique isutic batel; c'ot 

yalbeic li c'usi itac'batique. 

10Li Ben-adade la stac batel yan velta ta stojol Acab li j'almantaletic yu'une. Jech laj 

yal batel: “¡Tsots ac'o yac'bun jtoj diosetic ti me mu spas ta pucuc cu'un li Samaria 

c'alal chbat yules li jvinictaque!”, xut batel. 

11Li ajvalil ta Israele jech laj yalbe batel: “Mu to xu' chaq'uejintabe sq'uejimolal 

sventa chapas canal, yu'un mu to ja'uc yorail”, xut batel. 

12Li Ben-adade jun yo'nton te ch-uch'bajic xchi'uc yantic ajvaliletic ta scarpanaic 

c'alal ic'ot ya'yejic li j'almantaletique. C'alal laj ya'ye, jech lic yalbe li j'abteletic 

yu'une: “¡Batic ta pleito!”, xut. Scotolic bat stsaquic ta pleito li lum Samariae. 

13Oy jun yaj'alc'op Dios ibat ta stojol Acab, ja' li ajvalil ta Israele, jech laj yalbe: —

Jech chal li Muc'ul Diose: ‘Ac'o me laj xa avil ti bats'i ep li avajcontra chtal ta atojole, 

pero vu'un ta xcac' ta ac'ob scotol, yu'un jech ac'o ana' ti ta melel vu'un Muc'ul 

Diosune’, xi li Muc'ul Diose —x'utat. 

14Itac'ov li Acabe: —¿Boch'o ta sventa ti ch-och ta jc'obe? —xi. —Jech yaloj li 

Muc'ul Diose: Ja' ta sventa li querem soldadoetic ti chtunic yu'un li banquilaletic ta 

jujun lume —xi. —Pero ¿boch'o ba'yuc tsliques li pleitoe? —xi noxtoc li Acabe. —

Vo'ot —xi li j'alc'ope. 

15Li Acabe lic stsob scotol li querem soldadoetic ti chtunic yu'un li banquilaletic ta 

jujun lume; ja' chib ciento xchi'uc lajchab xcha'vinic (232) ta scotol. Xchi'uc la stsob 

scotol li israeletique; ja' vucmil (7,000) ta scotol. 

16Ta o'lol c'ac'al iloq'uic batel. Li Ben-adade te oy yo' bu spasoj scarpanaique; te 

chyacubic xchi'uc li lajchab xcha'vinic (32) yantic ajvaliletic talemic ta coltavaneje. 

17Ja' ba'yucbe ibatic li querem soldadoetique. C'alal laj ya'ay Ben-adad ti oy xa 

boch'otic loq'uemic batel ta Samariae, 

18jech laj yal mantal: “Me ta sventa pleito, o me muc ta sventauc pleito ti italique, 

cuxul ta jc'an chavic'bicun tal”, xi. 

19Li querem soldadoetique iloq'uic batel xchi'uc li yan vucmil (7,000) soldado 

israeletique. 

20Jujunic te no'ox la smilic li yajcontraic c'alal ital taaticuque, jech ijatovic batel li 

siriaetique. Li israeletique la snutsic batel, pero li Ben-adad, ja' li ajvalil ta Siriae, 

ijatovic batel xchi'uc jayibuc soldadoetic cajajtic ta ca'. 

21Li ajvalil ta Israele bat smil li boch'otic cajajtic ta ca'e. Laj yich'be li sca'ic xchi'uc 

scaretaique; solel tsalbil ic'ot yu'unic o li siriaetique. 

22Ts'acal te ital ta stojol ajvalil ta Israel li j'alc'ope, jech laj yalbe: —Sutan xa batel; 

bat tsobo lec li soldadoetic avu'une. Nopo lec c'usi xu' chapas, yu'un le' ta jun jabile ta 

me xtal stsacot ta pleito yan velta li ajvalil ta Siriae —x'utat. 

23Li j'abteletic yu'un ajvalil ta Siriae jech laj yalbeic li ajvalil yu'unique: —Li diosetic 

yu'un israeletique ja' diosetic yu'un te'tic ta vitsetic, ja' yu'un la stsalutic. Pero me 

chbat cac'beic ta stenlejaltique, ta persa ta jtsaltic. 

24Ajvalil, ja' jech xapas chac li'i: Ja' loq'uesano ta yabtelic li ajvaliletique; ja' ac'o 

ochuc ta xq'uexolic li banquilal soldadoetique. 

25Li vo'ote chapano ta ora yan soldadoetic jech yepal jech chac c'u cha'al laj yich'ic 

tsalele, xchi'uc jech yepal ca'etic xchi'uc caretaetic. Bat jtsac jbatic ta pleito jchi'uctic 

te ta stenlejaltic. Jq'ueltiquic me mu ta jtsaltic —xutic. Li Ben-adade lec laj ya'ay li 

c'usi laj yich' alele, jech la spas. 

26C'alal iloc' jun jabile, lic stsob li yajsoldadotac ta scotol Siriae. Te ibatic ta Afec, 

yu'un bat stsaquic ta pleito li israeletique. 

27Li israeletique ibatic ec; laj yich'ic batel c'usitic chtun yu'unic, yu'un bat sva'lebin 

sbaic xchi'uquic li siriaetique. Pero li stuquique xco'laj no'ox xchi'uc cha'tsob 

tentsunetic ic'otic. Yan li siriaetique bats'i noj yu'unic li banamil tee. 

28Li jun j'alc'op yu'un Diose te ic'ot ta stojol li ajvalil ta Israele, jech laj yalbe: —Jech 

yaloj li Muc'ul Diose: ‘Ta sventa laj yalic siriaetic ti vu'un Diosun ta vitsetique, ti muc 

vu'cun Diosun yu'un stenlejaltique, ja' yu'un ta xcac' ta ac'ob scotol li epal 

soldadoetique yu'un jech ac'o ana' ti vu'un Muc'ul Diosune’, xi li Muc'ul Diose —

x'utat. 

29Li siriaetic xchi'uc israeletique vucub c'ac'al te oyic ta scarpanaic; lec sq'ueloj sbaic 

ta jujujot. Ta svucubal c'ac'ale lic spasic pleito. Li israeletique ta jun no'ox sc'ac'alil la 

smilic vo'vinic ta mil (100,000) soldadoetic yu'un li siriaetique. 

30Li yantique ijatovic batel ta lum Afec. Pero li coralton yu'un lume ilom tal ta sba 

yac'olic li vucub xcha'vinic ta mil (27,000) ta ox snac' sbaique. Li Ben-adade te bat 

snac' sba ta lum ec; te la snaq'uilan sba ta nanatic. 

31Li j'abteletic yu'une jech laj yalic: —Ca'yojcutic ti lec yo'ntonic li ajvaliletic ta 

Israele. Ja' lec la jlaptic batel c'u'il sventa at-o'nton ti ch'ixlajan ta lapele, xchi'uc 

jchuctic batel lasu ta jnuc'tic. Batic ta stojol li ajvalil ta Israele; jq'ueltiquic me 

chixch'aybutic to ta yo'nton li jmultique —xiic. 

32Te lic slapic batel c'u'il sventa at-o'nton ti ch'ixlajan ta lapele, xchi'uc la xchuquic 

batel lasu ta snuq'uic. Te ic'otic ta stojol li ajvalil ta Israele, jech laj yalbeic: —Li 

ajvalil Ben-adade jech chal: ‘Vu'un li avajtunelune, ta jc'anbot vocol ti ac'o 

ach'aybuncutic ta avo'nton li jmulcutique’, xi —xutic c'otel. Itac'ov li Acabe: —¿Me 

cuxul to? Li vu'une xco'laj xchi'uc jchi'il ta voq'uel chca'ay —xut. 

33Li viniquetique toj lec laj ya'yic; te lic staq'uic ta ora, jech laj yalic: —¡Ajvalil, li 

achi'il ta voq'uel Ben-adade cuxul to! —xiic. Itac'ov li Acabe: —Bat iq'uic tal —xut. 

Li Ben-adade te ic'ot ta stojol li Acabe; te laj yac' muyuc ta scareta. 

34Li Ben-adade jech laj yal: —Li lumetic spojojbot jtote ta xcac'bot sutel. Xu' chbat 

manulajan, chbat chonolajan te ta Damasco jech chac c'u cha'al la spas jtot te ta 

Samariae —xi. Itac'ov li Acabe: —Lec oy, li vu'une ta xcalbot ta jamal ec ti xu' chasut 

batele —xut. Jech te la spas ta co'ol yo'ntonic li Acab xchi'uc Ben-adade; te laj yac' 

sutuc batel. 

35Pero oy jun vinic, ja' xchi'il sbaic xchi'uc li j'alc'opetique, jech i'ac'bat sna' yu'un li 

Diose, jech laj yalbe jun xchi'il: —¡Avocoluc yayijesun! —xut. Pero li xchi'ile muc 

sc'an spas. 

36Li j'alc'ope jech laj yalbe: —Ta sventa ti muc xach'un c'usi yalojbun li Muc'ul 

Diose, c'alal me la jvoc' jbatic tanae, ta xata ta be jun león; ja' ta smilot —xut. C'alal la 

svoc' sbaic xchi'uc li j'alc'ope, la sta ta be jun león; te imilat comel. 

37Te la sta yan vinic li j'alc'ope, jech laj yalbe: —Yayijesun comel —xut. Li vinique 

laj yac'be jmoj majel, jech ituch' comel sat. 

38Li j'alc'ope te ibat smala ta be li ajvalil Acabe; syanijesoj sba yu'un xpixoj li 

xtuch'emal sate. 

39C'alal ijelov li ajvalile, li j'alc'ope tsots laj yapta, jech laj yalbe: —Ajvalil, vu'un 

avinicun; ja' to lisut tal ta pleito. Te ital jun soldado; te yic'ojbun tal jun jchuquel. Laj 

yac'bun jchabi, jech laj yalbun: ‘Me ijatov avu'une, chatoj ta ach'ich'al, o chatoj ta 

oxmil (3,000) ta sep saquil taq'uin’, xiyutun. 

40C'alal ja'o oy c'usi ta jpase, li vinique ijatov batel cu'un —xut. Itac'ov li ajvalile: —

Persa chacham, yu'un laj aval atuc ti ja' amule —xi. 

41Li j'alc'ope ta ora la sloq'ues li smac xtuch'emal sate. Li ajvalile laj yotquin ti ja' jun 

j'alc'ope. 

42Li j'alc'ope jech laj yal: —Jech chayalbot li Muc'ul Diose: ‘Ta sventa ti laj acolta 

batel li boch'o chapal sc'oplal chich' milele, vo'ot chavich' milel ta sventa ti ja' cuxul 

icom li stuque, xchi'uc ja' chich'ic milel li achi'iltac ta sventa ti ja' cuxul icom li 

xchi'iltaque’, xi li Muc'ul Diose —xut. 

43Li ajvalil ta Israele ch-ilin xa batel, xchi'uc ep laj yat yo'nton. C'alal ic'ot ta 

Samariae, te c'ot ochuc ta spasubmantal. 

1 Reyes 21 

Li ajvalil Acabe la spojbe ts'usubtic yu'un Nabot 

1C'alal i'ech' xa'ox jayibuc c'ac'ale, oy jun vinic ta lum Jezreel, Nabot sbi. Li vinique 

oy ts'usubtic yu'un te ta Jezreel ta nopol spasubmantal li Acabe, ja' li ajvalil ta 

Samariae. 

2Li Acabe jech laj yalbe li Nabote: —Ac'bun li ts'usubtic avu'une yu'un ta jc'an chcom 

ta ts'unubaltic cu'un, yu'un lec nopol li' ta jpasubmantal. Chacac'bot yan xq'uexol ti 

xjelov to slequil jech chac li'i, o me mo'oje, xu' ta jtojbot ta taq'uin ti c'u yepal 

chac'ane —xut. 

3Itac'ov li Nabote: —Li Muc'ul Diose mu lecuc chil ti vo'ot chacac'bot li c'usi 

yac'ojbun comel jtot jme'e —xut. 

4C'alal isut batel ta sna li Acabe, toj ep chat yo'nton, xchi'uc ch-ilin ta sventa ti c'u 

x'elan itac'bat yu'un li Nabote. Yu'un i'albat ti mu xu' ja' chich' li c'usi ac'bil comel 

yu'un stot sme'e. C'alal ic'ot ta sna li Acabe, mu sc'an xve'; te no'ox c'ot xmochan sba 

ta svayab sq'ueloj batel c'alna. 

5Li Jezabel, ja' li yajnile, ibat sc'opan, jech laj yalbe: —¿C'u yu'un ti toj ep chavat 

avo'nton, ti mu xac'an xave'e? —xut. 

6Itac'ov li Acabe: —Yu'un la jac'be ts'usubtic yu'un li Nabot nacal ta Jezreele. Laj 

calbe ti xu' ta jtojbe ta taq'uin, ti xu' ta jq'uextabee, pero muc xiyac'bun —xut. 

7Li Jezabele jech laj yalbe li smalale: —Pero vo'ot chapas mantal li' ta Israele. Ja' lec 

bat ve'an; mu c'u xal avo'nton. Vu'un ta jq'uel c'u x'elan xu' chavich' li ts'usubtic yu'un 

Nabote —xut. 

8Li antse ta ora la spas cartaetic ta sbi li Acabe; laj yac'be lec sello yu'un li ajvalile. La 

stacbe batel li moletic, xchi'uc li banquilaletic te ta lum yo' bu nacal li Nabote. 

9Jech laj yal batel ta carta: “Alic mantal ti ac'o yich' ictael ixime. Va'anic ta stojol 

scotol achi'iltaquic li Nabote. 

10Sa'ic chib j'epalc'op testigoetic. Ac'o stic'beic smul; ac'o yalic ti ichopolc'opoj ta 

stojol Dios, xchi'uc ta stojol ajvalile. Ja'o xaviq'uic loq'uel; milic ta ton”, xi batel ta 

cartaetic. 

11Li moletic, li banquilaletic, xchi'uc scotol li viniquetic te ta lum yo' bu nacal li 

Nabote la spasic jech chac c'u cha'al laj yal batel ta cartaetic li Jezabele: 

12Laj yictaic ixim; la sva'anic ta stojol scotol xchi'iltaquic li Nabote. 

13Te ital chib j'epalc'op testigoetic. Ta stojol scotol xchi'iltaquic la stic'beic smul li 

Nabote; laj yalic ti ichopolc'opoj ta stojol Dios xchi'uc ta stojol ajvalile. Jech laj 

yiq'uic loq'uel ta pat lum; te la smilic ta ton. 

14Ts'acal la staquic batel mantal ta stojol Jezabel ti laj xa smilic ta ton li Nabote. 

15C'alal laj ya'ay Jezabel ti icham xa li Nabote, jech laj yalbe li Acabe: —Batan, bat 

ich'o li ts'usubtic yu'un Nabot liquem ta Jezreele yu'un mu'yuc xa cuxul; icham xa —

xi. 

16C'alal laj ya'ay Acab ti chamen xa li Nabote, ibat yich'be li ts'usubtic yu'une. 

17Ja' yu'un li Muc'ul Diose la sc'opan li Elías liquem ta Tisbee, jech laj yalbe: 

18“Batan ta ora ta stojol li Acab ajvalil ta Israel te ta lum Samariae. Yu'un ta ora le'e te 

xa oy ta ts'usubtic yu'un li Nabote; ja' xa laj yich'. 

19Jech xc'ot avalbe: ‘Jech chayalbot li Muc'ul Diose: Ta sventa ti laj amil li Nabote 

xchi'uc ti laj xa avich'be li c'usi ja' yu'une, te ta banamil yo' bu ilaj ta lec'bel xch'ich'al 

ta ts'i'etique, ja' no'ox te chavich' lec'bel ach'ich'al ta ts'i'etic ec’, uto c'otel”, xi li 

Muc'ul Diose. 

20C'alal laj yil Acab te ic'ot li Eliase, jech laj yalbe: —¿Me tal ataun, cajcontra? —xut. 

Itac'ov li Eliase: —Ta sventa ti tal jtaot ta c'opanele, yu'un solel avac'oj aba o ta spasel 

c'usi chopol ta stojol li Muc'ul Diose. 

21Ja' yu'un jech chayalbot: ‘Ta xcac' taluc vocol ta atojol, yu'un ta jmes loq'uel scotol 

li amomnich'nabtaque. Ta xcules scotol c'alal ta biq'uit ta muc' li aqueremetic te ta 

Israele. 

22Ja' jech ta jpas ta stojol avalab anich'nab jech chac c'u cha'al la jpasbe li Jeroboam, 

xnich'on Nabate, xchi'uc li Baasa, xnich'on Ahías, ta sventa ti la sa'bicun sc'ac'al 

co'ntone yu'un laj yac'be sa' smulic li israeletique’, xayutot li Muc'ul Diose. 

23Jech chal noxtoc ta sventa li avajnil Jezabele: ‘Li Jezabele te ta xlaj ta ti'el ta ts'i' ta 

lum Jezreel’, xi. 

24Li avalab anich'nab chchamic ta yut lume ta xlajic ta ti'el ta ts'i'. Yan li boch'otic ta 

xchamic ta te'tique ta xlajic ta ti'el ta xulemetic —xut. 

25(Mu'yuc boch'o yan jech chac c'u cha'al li Acab ti laj yac' sba o ta spasel c'usitic 

chopol ta stojol li Muc'ul Diose, yu'un te tsujilanat yu'un li yajnile, ja' li Jezabele. 

26Yu'un bats'i chopol c'usi la spas, yu'un laj yich' ta muc' li c'usitic cuybilic ta diosetic 

jech chac c'u cha'al la spasic li amorretic ti la snuts loq'uel Muc'ul Dios ta stojol li 

israeletique.) 

27C'alal laj ya'ay li Acabe, la sli' sc'u', lic slap c'u'il sventa at-o'nton ti ch'ixlajan ta 

lapele; laj yicta yixim noxtoc. Ja' jech slapoj o ivay; bats'i toj biq'uit laj yac' sba. 

28Ja' yu'un li Muc'ul Diose jech laj yalbe li Eliase: 

29“¿Me laj avil ti toj biq'uit chac' sba ta jtojol li Acabe? Ta sventa ti biq'uit chac' sba ta 

jtojole, jech mu'yuc ta xcac' taluc vocol ta stojol yalab xnich'nab ti c'alal cuxul toe. Ja' 

to ta xc'ot ta stojol li xnich'one”, x'utat li Eliase. 

1 Reyes 22 

Li j'alc'op Micaiase laj yal ti tsalbil chc'ot li Acabe 
(2 Cr 18.1-34) 

1Oxib jabil mu'yuc la spasic pleito li israeletic xchi'uc siriaetique. 

2Pero c'alal ijelov li oxib jabile, li Josafat, ajvalil ta Judae, ibat sc'opan li ajvalil ta 

Israele. 

3Li ajvalil ta Israele jech laj yalbe li xchi'iltac ta abtele: —¿Me mu xana'ic ti ja' ono'ox 

comen ta cu'untic li lum Ramot te ta Galaade? ¿C'u yu'un muc ta jpojbetic ta sc'ob li 

ajvalil ta Siriae? —xut. 

4Te lic sjac'be li ajvalil Josafate: —¿Me xac'an xbat achi'inun ta stsalel li lum Ramot 

te ta Galaade? —xut. Itac'ov li Josafate: —Xu' chibat. Li' oy li jvinictaque; ja' 

avinictac. Li oy li ca'etic cu'uncutique; ja' aca'ic ec. 

5Pero ba'yuc tsc'an chajac' c'usi tsc'an li Muc'ul Diose —xut. 

6Li ajvalil ta Israele te lic stsob scotol li chanib ciento (400) j'alc'opetic yu'une, jech la 

sjac'be: —¿Me xu' chbat jcontraincutic li lum Ramot te ta Galaade, o me mu xu'? —

xut. Itac'ovic: —Xu' chabatic, yu'un ja' stuc Muc'ul Dios chayac'bot ta ac'ob —xiic. 

7Li Josafate jech lic sjac' noxtoc: —¿Me mu'yuc xa yan yaj'alc'op Muc'ul Dios ti xu' ta 

jac'betique? —xut. 

8Itac'ov li ajvalil ta Israele: —Oy to jun; xu' ta jac'betic c'usi tsc'an li Muc'ul Diose. Ja' 

Micaías, xnich'on Imla. Pero li vu'une stsoq'uet co'nton yu'un, yu'un mu'yuc ono'ox 

baq'uin xalbun c'usi lec chc'ot ta pasel. Puru chopolic c'usi chiyalbun —xi. Itac'ov li 

Josafate: —Ajvalil, mu xaval jech —xut. 

9Ja' yu'un li ajvalil ta Israele jech laj yalbe jun xchi'il ta abtel: —Bat ic'o tal ta ora li 

Micaías, xnich'on Imlae —xut. 

10Li ajvalil ta Israel xchi'uc ta Judae te chotol ta xchotlebic ta stenlejaltic ta yochebal 

lum Samaria, slapoj lec sc'u'ic sventa ajvalilal. Scotol li j'alc'opetique te chalic ta 

stojol ajvaliletic li c'usi chc'ot ta pasele. 

11Li Sedequías, xnich'on Quenaanae, spasoj jayibuc cachuetic ta tsatsal taq'uin. Jech 

laj yal: “Jech yaloj li Muc'ul Diose: ‘Ta sventa li cachuetic li'i ja' chapasic o pleito 

achi'uquic li siriaetique ja' to ti c'alal ch-ul o avu'unic ta j'ech'ele’, xi li Muc'ul Diose”, 

xi. 

12Scotol li yantic j'alc'opetique ja' no'ox jech laj yalic ec. Jech laj yalbeic li 

ajvaliletique: “Bat tsaquic ta pleito li lum Ramot ta Galaade. Ta stsal avu'unic, yu'un 

ja' stuc Muc'ul Dios chayac'bot ta ac'obic”, xiic. 

13Li boch'o ibat yic' tal Micaiase jech c'ot yalbe: —Scotol li j'alc'opetique co'ol 

ya'yejic; ja' laj yalbeic ajvalil li c'usi lec chc'ot ta pasele. Ja' yu'un avocoluc, ac'o me 

co'olajuc ava'yejic achi'uc, ja' me xaval ec li c'usi leque —xut. 

14Itac'ov li Micaiase: —Jamal chacalbot ta stojol Muc'ul Dios ti ja' no'ox xu' chcal li 

c'usi chiyalbune —xi. 

15Te ibat ta stojol li ajvalile, jech ijac'bat: —¿Me xu' chbat jpas pleito jchi'uc li lum 

Ramote, o me mu xu'? —xut. Itac'ov li Micaiase: —Batan avil me xu' avu'une. Me laj 

atsale, yu'un ja' Muc'ul Dios laj yac'bot ta ac'ob —xut. 

16Itac'ov li ajvalile: —Ep xa ta velta calojbot ti ja' no'ox ac'o avalbun ta jamal ta stojol 

Muc'ul Dios li c'usi melele —xut. 

17Li Micaiase jech laj yal: “Laj quil ti scotol israeletic spucoj sbaic batel ta vitsetique; 

ja' jechic chac c'u cha'al chijetic ti mu'yuc xchabiele. Li Muc'ul Diose jech laj yal: 

‘Le'e mu'yuc yajvalic. Junuc yo'nton ac'o suticuc batel ta snaic ta jujuntal’, xi li 

Muc'ul Diose”, xut. 

18Li ajvalil ta Israele jech laj yalbe li Josafate: —Laj ono'ox calbot ti mu'yuc baq'uin 

c'usi lec chiyalbun li vinic li'i; puru chopolic ono'ox c'usi chiyalbun —xut. 

19Li Micaiase jech to laj yal: —A'yo ava'ay c'usi chal li Muc'ul Diose: Li Muc'ul 

Diose laj quil te chotol ta muc'ta chotlebal. Te xchi'uc scotol li soldadoetic yu'un te oy 

ta vinajele; te va'ajtic ta sbats'ic'ob xchi'uc ta sts'et. 

20Li Muc'ul Diose jech la sjac': “¿Boch'o chbat stijbe yo'nton Acab ti ac'o bat spasic 

pleito xchi'uc li lum Ramot ta Galaad sventa te ac'o chamuc oe?”, xi. Pero yantic o 

c'usitic laj yalic jujunic. 

21Te ital ta stojol Muc'ul Dios jun pucuj, jech laj yal: “Vu'un ta xbat jtijbe yo'nton”, 

xi. Li Muc'ul Diose jech laj yal: “¿C'u x'elan xu' chapas?”, xut. 

22Itac'ov: “Chiloc' batel; vu'un chbat cac'be epalc'op ta yeic li j'alc'opetic yu'un ajvalil 

Acabe”, xi. Li Muc'ul Diose jech laj yal: “Lec oy, bat paso cha'e; lec xu' avu'un”, xut. 

23Ja' yu'un na'o me, li Muc'ul Diose yac'ojbe xa jun j'epalc'op ta yeic scotol li 

j'alc'opetic avu'une, yu'un li Muc'ul Diose laj xa yal ti ac'o lajan oe —xut. 

24Li Sedequías, xnich'on Quenaanae, inopaj batel ta stojol li Micaiase; la slec'be ta 

majel sat, jech laj yalbe: —¿C'usi ora iloc' ta jtojol li Muc'ul Dios ti mu'yuc sbec'tal ti 

i'ay sc'opanot chavale? —xut. 

25Itac'ov li Micaiase: —Ja' to te chlic ana' ti c'alal me chasa'ilan xa'ox bu chanac' aba 

ta nanatique —xut. 

26Li ajvalil ta Israele jech laj yal mantal: —¡Tsaquic li Micaiase! Iq'uic batel ta stojol 

Amón, ja' li ajvalil te ta lume, xchi'uc ta stojol li jnich'on Joase. 

27Xc'ot avalbeic ti vu'un ta jmantal ac'o stiq'uic ta chuquele. Jutuc no'ox xavac'beic 

sve'el xchi'uc vo' yuch', ja' to ti me lec tsotsun, me lec jun co'nton lisut tale —xi. 

28Jech to laj yal li Micaiase: “Me lec tsotsot, me lec jun avo'nton lasut tale, yu'un mu 

ja'uc Muc'ul Dios la sc'opanun obi. Jchi'iltac, laj me ava'yic acotolic li c'usi laj cale”, 

xut. 

29Li ajvalil ta Israel xchi'uc li ajvalil ta Judae ibat spasic pleito xchi'uc li lum Ramot ta 

Galaade. 

30Li ajvalil ta Israele jech laj yalbe li Josafate: —Li vu'une ta jel jba ti c'alal chi'och 

batel ta paspleitoe. Li vo'ote ja' xalap batel li ac'u' ono'oxe —xut. Jech lic sjel sba li 

ajvalil ta Israele; i'ochic batel ta paspleito. 

31Li ajvalil ta Siriae yalojbe xa'ox mantal li lajchab xcha'vinic (32) banquilal sventa 

caretaetic ti mu me c'usi spasbeic junuc, me mu ja'uc li ajvalil ta Israele. 

32C'alal laj yilic Josafat li banquilaletic sventa caretaetique, bat setuic ta ora, yu'un la 

snopic ti ja' li ajvalil ta Israele. Pero li Josafate i'avan ta sc'anel coltael. 

33C'alal laj yilic ti mu ja'uc li ajvalil ta Israele, te la scomtsanic. 

34Ja' no'ox oy jun soldado la svontol st'iles batel li flechae, pero be no'ox la snup batel 

li ajvalil ta Israele yu'un toj solel no'ox flecha ta snu'pbenal li smac slapoje. Jech laj 

yalbe li jtijcareta yu'une: —Joybino li caretae; ic'un loq'uel li' ta pleito, yu'un toj ip 

libat chca'ay —xut. 

35Toj tsots ibat pleito yu'unic li jun c'ac'al le'e. Li ajvalile la sva'anic ta yut scareta ta 

stojol li siriaetique, pero ta sbatel no'ox c'ac'al icham, yu'un toj ep iloc' li xch'ich'ale; 

te la sts'an sba ta yut scareta. 

36C'alal ich'ay c'ac'ale, lic spuquic mantal ta scotol li soldadoetic te oyic ta paspleitoe, 

jech laj yalic: “¡Sutanic xa batel ta alumalic, ta avosilalic li jujunoxuque, 

37yu'un li ajvalile icham xa!”, xiic. C'alal chamen xa'ox li ajvalile, laj yiq'uic batel ta 

Samaria; te la smuquic. 

38Li caretae bat spoquic ta stanqueal vo' te ta Samaria ta yatinab jmulavil antsetic. Te 

ital ts'i'etic; la slec'beic xch'ich'al li Acabe. Ja' ic'ot o ti jech ono'ox yaloj li Muc'ul 

Diose. 

39Li yantic sc'oplal Acabe, xchi'uc scotol li c'usitic la spase, xchi'uc li na ti 

t'ujumtasbil ta sts'uts'up tsemen, xchi'uc li lumetic la spase te ts'ibabil ta svunal c'usitic 

ic'ot ta pasel yu'un li ajvaliletic ta Israele. 

40C'alal icham li Acabe, ja' i'och ta xq'uexol jun xnich'on, Ocozías sbi. 

Li Josafate i'och ta ajvalilal ta Judá 
(2 Cr 20.31-37) 

41C'alal xchanibal xa'ox jabil yochel ta ajvalilal ta Israel li Acabe, ja'o i'och ta ajvalilal 

ta Judá li Josafate. 

42Li Josafate yich'oj vo'lajuneb xcha'vinic (35) jabil ti c'alal i'och ta ajvalile. Vo'ob 

xcha'vinic (25) jabil i'abtej ta Jerusalén. Li sme'e Azuba sbi; ja' stseb Silhi. 

43Li Josafate ja' jech lec c'usi la spas jech chac c'u cha'al li stote, ja' li Asae. Lec tuc' 

c'usitic la spas ta stojol li Muc'ul Diose. Pero li toyol c'opojebaletic bu chchic'beic 

smoton sdiosic, xchi'uc bu chchiq'uic pome muc sloq'ues scotol. 

44Li Josafate mu'yuc la scontrain sbaic xchi'uc li ajvalil ta Israele. 

45Li yantic sc'oplal Josafat, xchi'uc li c'usitic lec la spase, xchi'uc li pleitoetic la spase 

te ts'ibabil ta svunal c'usitic ic'ot ta pasel yu'un li ajvaliletic ta Judae. 

46La snuts loq'uel noxtoc li boch'otic tstsob sbaic ta spasel muliletic ti te to comenic 

yu'un li stote, ja' li Asae. 

47Te ta Edome mu'yuc ajvalil yu'unic; ja' no'ox oy jun vinic te chventainvan. 

48Li Josafate la spas barcoetic jech chac c'u cha'al tspasic ta Tarsis sventa chbat yich'ic 

tal c'anal taq'uinetic ta Ofir. Pero muc x'ay yich'ic tal, yu'un te ivoc' ta Ezión-Geber li 

sbarcoe. 

49Ja' yu'un li Ocozías, xnich'on Acabe, jech laj yalbe li Josafate: —Ac'o bat xchi'in 

sbaic ta barco j'abteletic avu'un xchi'uc li j'abteletic cu'une —xi. Pero li Josafate mu 

sc'an spas jech. 

50C'alal icham li Josafate, te bat yich' muquel ta Lum yu'un David, ja' li 

smuc'tamoltote. Ja' i'och ta xq'uexol jun xnich'on, Joram sbi. 

Li Ocoziase i'och ta ajvalilal ta Israel 

51Ta svuclajunebal jabil yochel ta ajvalilal ta Judá li Josafate, ja'o i'och ta ajvalilal ta 

Israel li Ocoziase. Chib jabil i'abtej ta Samaria te ta Israel. 

52Pero toj chopolic c'usi la spas ta stojol li Muc'ul Diose. Ja' la xchan jech chac c'u 

cha'al la spas li stote, xchi'uc li sme'e, xchi'uc li Jeroboam, xnich'on Nabate; ja' ti laj 

yac'be sa' smulic li israeletique. 

53Xchi'uc bat yich' ta muc' ec li Baale; te itun ta stojol jech chac c'u cha'al la spas li 

stote. Jech la sa'be sc'ac'al yo'nton li Muc'ul Dios yu'un Israele. 

2 Reyes 

2 Reyes 1 

Icham Ocozías 

1C'alal chamen xa'ox li Acabe, ital tsacaticuc ta pleito yu'un Moab li israeletique. 

2Li Ocoziase ibalch'uj yalel ta ventana ta yan jcoj sjol spasubmantal te ta Samaria, toj 

ip ibat, jech te la stac batel viniquetic yu'un ac'o bat sjac'beic Baal-zebub, ja' li dios ta 

Ecrone, jech laj yalbe batel: “Bat jaq'uic tal ca'tic me chicol toe”, xut. 

3Li yaj'almantal Muc'ul Diose la sc'opan li j'alc'op Elías liquem ta Tisbee, jech laj 

yalbe: “Bat nupo ta be li j'almantaletic yu'un ajvalil ta Samariae, jech xavalbe: ‘¿Me 

yu'un mu'yuc Dios te ta Israel ti ja' chbat ajaq'uic ta stojol li Baal-zebub, sdiosic ta 

Ecrone? 

4A'yo ava'ay, jech chalbe Ocozías li Muc'ul Diose: Mu'yuc bu chatots o ta avayab ti 

bu mocholote; ta persa chacham’, uto”, x'utat li Eliase. Jech ibat li Eliase. 

5C'alal isutic batel ta stojol ajvalil li j'almantaletique, jech ijac'batic: —¿C'u yu'un ti 

lasutic tale? —x'utatic. 

6Itac'ovic: —Yu'un la jnupcutic ta be jun vinic, jech laj yalbuncutic: ‘Sutanic batel ta 

stojol li ajvalil ti la stacoxuc tale, jech xc'ot avalbeic: Jech yaloj li Muc'ul Diose: ¿Me 

yu'un mu'yuc Dios te ta Israel ti ja' te chbat ajaq'uic ta stojol li Baal-zebub, sdiosic ta 

Ecrone? Ta sventa ti jech chapase, mu'yuc xa chacol; mu'yuc xa chatots o ta avayab. 

Ta persa chacham, uto’, xiyutuncutic —xiic. 

7Li ajvalile jech la sjac': —¿C'u x'elan li vinic ti va'i x'elan laj yalboxuque? —xi. 

8Itac'ovic: —Li vinique lec pim stsotsil li sc'u' slapoje, xchi'uc xchucoj xch'ut ta nucul 

—xiic. Li ajvalile jech laj yal: —¡Ja' Elías chca'ay ti liquem ta Tisbee! —xi. 

9Li ajvalile ta ora la stac batel jun banquilal soldado xchi'uc li lajuneb yoxvinic (50) 

soldadoetic sventainoje. Te chotol ta jolvits c'ot staic li Eliase. Li banquilal soldadoe 

jech laj yalbe: —¡Yaj'alc'op Dios, Yalan la tal ta ora, xi li ajvalile! —xut. 

10Itac'ov li Eliase: —Me ta melel vu'un yaj'alc'opun Diose, ac'o yaluc tal c'oc' ta 

vinajel; ac'o xchic'oxuc achi'uc li lajuneb yoxvinic (50) avajsoldadotaque —xut. Jech 

iyal tal c'oc' ta vinajel, te ic'aq'uic o xchi'uc li lajuneb yoxvinic (50) yajsoldadotaque. 

11Li ajvalile la stac batel yan banquilal soldado noxtoc xchi'uc li lajuneb yoxvinic (50) 

soldadoetic sventainoje, jech c'ot yalbe li Eliase: —¡Yaj'alc'op Dios, yalan la tal ta 

ora, xi li ajvalile! —xut. 

12Itac'ov li Eliase: —Me ta melel vu'un yaj'alc'opun Diose, ac'o yaluc tal c'oc' ta 

vinajel; ac'o xchic'oxuc achi'uc li lajuneb yoxvinic (50) avajsoldadotaque —xut. Jech 

ta ora iyal tal c'oc' ta vinajel, te ic'aq'uic o. 

13Li ajvalile la stac batel yoxibal velta yan jun banquilal soldado xchi'uc li lajuneb 

yoxvinic (50) yajsoldadotaque. Li banquilal soldadoe imuy batel yo' bu oy li Eliase; la 

squejan sba ta stojol jech laj yalbe: —Vo'ot li yaj'alc'opot Diose, ach'ul vocoluc, mu 

xamilun xchi'uc li lajuneb yoxvinic (50) avajtuneltac li'i. 

14Li chib banquilal soldadoetic italic ta ba'yuque iyal tal c'oc' ta vinajel, jech ic'aq'uic 

o xchi'uc li xchi'iltaquique. Li vu'une ta jc'anbot vocol ta atojol ti ac'o 

ac'uxubinuncutique —xut. 

15Li yaj'almantal Muc'ul Diose jech laj yalbe li Eliase: —Bat chi'ino; mu xaxi' yu'un 

—x'utat. Li Eliase ibat xchi'in li banquilal soldadoe; te ic'otic ta stojol li ajvalile, 

16jech c'ot yalbe: —Jech chayalbot li Muc'ul Diose: ‘¿Me yu'un mu'yuc Dios li' ta 

Israel ti ja' te laj atac batel j'almantaletic avu'un ta stojol Baal-zebub, ja' li dios ta 

Ecrone? Ta sventa ti jech laj apase, mu'yuc xa chacol, te chacham o’, xayutot li 

Muc'ul Diose —xut. 

17Jech te icham o jech chac c'u cha'al laj yal Muc'ul Dios ta sventa li Eliase. Ta sventa 

ti mu junuc xnich'on li Ocoziase, ja' i'och ta xq'uexol jun yits'in, Joram sbi. Ja' ta 

xchibal xa'ox jabil yochel ta ajvalilal te ta Judá li yan Joram, xnich'on Josafate. 

18Scotol li c'usitic yan la spas Ocoziase, te ts'ibabil ta svunal c'usitic ic'ot ta pasel 

yu'un li ajvaliletic ta Israele. 

2 Reyes 2 

Imuy ta vinajel li Eliase 

1C'alal la sta yorail yu'un Muc'ul Dios chic' muyel ta vinajel ta sutub ic' li Eliase, li 

Elías xchi'uc Eliseoe iloq'uic batel ta Gilgal. 

2Li Eliase jech laj yalbe li Eliseoe: —Coman to li'i, yu'un li Muc'ul Diose chistacun 

batel ta Betel —xut. Itac'ov li Eliseoe: —Chacalbot ta jamal ta stojol Muc'ul Dios 

xchi'uc ta atojol ec ti mu'yuc ta jvoc' jba ti bu chabate —xi. Jech te ibat xchibalic ta 

Betel. 

3Li j'alc'opetic te nacalic ta Betele ital snupic ta be li Eliseoe jech laj yalbeic: —¿Me 

xana' ti ta x'ic'at batel yu'un Muc'ul Dios tana li jchanubtasvanej avu'une? —xutic. —

Jna'oj xa, pero mu me c'usi xavalic li vo'oxuque —xi li Eliseoe. 

4Li Eliase jech laj yalbe noxtoc li Eliseoe: —Coman to li'i, yu'un li Muc'ul Diose 

chistacun batel ta Jericó —xut. Itac'ov li Eliseoe: —Chacalbot ta jamal ta stojol 

Muc'ul Dios xchi'uc ta atojol ec ti mu'yuc ta jvoc' jba ti bu chabate —xut. Jech te ibat 

xchibalic ta Jericó. 

5Li j'alc'opetic te nacalic ta Jericoe ital snupic ta be li Eliseoe jech laj yalbeic: —¿Me 

xana' ti ta x'ic'at batel yu'un Muc'ul Dios tana li jchanubtasvanej avu'une? —xutic. —

Jna'oj xa, pero mu me c'usi xavalic li vo'oxuque —xut. 

6Li Eliase jech laj yal noxtoc: —Coman to li'i, yu'un li Muc'ul Diose chistacun batel ta 

Jordán —xut. Itac'ov li Eliseoe: —Chacalbot ta jamal ta stojol Muc'ul Dios xchi'uc ta 

atojol ec ti mu'yuc ta jvoc' jba ti bu chabate —xut. Jech te ibat xchibalic. 

7Te ic'otic lajuneb yoxvinic (50) j'alc'opetic; nom no'ox la sva'an sbaic ta stuq'uil yo' 

bu va'alic li Elías xchi'uc Eliseoe. Yu'un li Elías xchi'uc Eliseoe te la sva'an sbaic ta ti' 

uc'um Jordán. 

8Li Eliase la sloc' li sc'u'e; la sbal lec. Ja' la smaj o li uc'ume, jech la svoc' sba o. Ja' te 

ijelovic batel xchibalic ti bu taquin icome. 

9C'alal jelovenic xa'ox batel ta jot uc'ume, li Eliase jech laj yalbe li Eliseoe: —Albun 

li c'usi chac'an ta jpasbote, yu'un yo'to mu'yuc ta jvoc' jbatic —xut. Itac'ov li Eliseoe: 

—Ta jc'an ti xjelov to jech yepal chquich'be stsatsal Dios jech chac c'u cha'al avich'oje 

—xi. 

10Itac'ov li Eliase: —Toj tsots li c'usi chac'ane, pero me chavil ti c'alal chiloc' batel ta 

atojole, xu' chata li c'usi chac'ane. Pero me muc xavile, mu xata —xut. 

11C'alal ja'o te chlo'ilajic batel ta bee, te laj yilic chanov jun careta xchi'uc ca'etic, 

tsanal chac c'u cha'al c'oc'; ja' ech' voc'aticuc yu'un. Jech li Eliase ta sutub ic' imuy 

batel ta vinajel. 

12C'alal laj yil li Eliseoe, tsots i'avan: “¡Tati, Tati, vo'ot spojobbailot ono'ox li 

israeletique!”, xi. Li Eliseoe mu'yuc xa bu laj yil o yan velta li Eliase. 

Lic sts'acbe yabtel Elías li Eliseoe 

Li Eliseoe la sli' sc'u'; cha'lic ibat yu'un. 

13La stambe li sc'u' Elías te ibaj comel yu'une. Isut batel; te c'ot sva'an sba ta ti' uc'um 

Jordán. 

14Ja' la smaj o uc'um ta sc'u' li Elías te yich'oje, jech laj yal: “¿Bu oy li Muc'ul Dios 

yu'un Eliase?”, xi. C'alal la smaj li uc'ume, la svoc' sba ta jujujot, jech te ijelov o batel 

ta jot uc'um. 

15Li j'alc'opetic te ta Jericó te va'ajtic chq'uelvanique, c'alal laj yilic ti jech ic'ot ta 

pasele, jech laj yalic: “¡Li stsatsal Dios yich'oj to'ox Eliase ja' xa laj yich' li Eliseoe!”, 

xiic. Te bat snupic ta be li Eliseoe; la squejan sbaic ta stojol, 

16jech laj yalbeic: —Oy lajuneb yoxvinic (50) queremetic ti lec xu' yu'unique; ac'o bat 

st'unic li jchanubtasvanej avu'une. Me yu'un i'ic'at batel ta stsatsal Muc'ul Diose, oy 

yic'al oy bu icomtsanat ta jun vits, o me ta junuc stenlejal —xiic. Itac'ov li Eliseoe: —

Mo'oj, mu me boch'o xataquic batel —xut. 

17Pero ta sventa ti tsots isujvanic ti ac'o bat yich' t'unele, jech i'albatic ti ac'o spasique. 

Oxib c'ac'al la st'unic, pero mu'yuc la staic. 

18Jech isutic batel ta stojol li Eliseo ti te comen ta Jericoe. Jech i'albatic yu'un li 

Eliseoe: —Laj ono'ox calboxuc ti mu me xabatique —xut. 

Li Eliseoe la slecubtas nio' te ta Jericó 

19Li jnaclumetic te ta Jericoe jech laj yalbeic li Eliseoe: —Q'uelavil, li banamil li' ta 

lume toj lec yilel. Pero li vo'e mu'yuc lec, xchi'uc mu'yuc c'usi xch'i li'i —xiic. 

20Li Eliseoe jech laj yal: —Ich'bicun tal junuc muc'ta ach' taza, xchi'uc te xavaq'uic tal 

ats'am —xi. Jech laj yich'beic tal. 

21Li Eliseoe te ibat ta nio'; te la stani ochel li ats'ame, jech laj yal: —Jech yaloj li 

Muc'ul Diose: ‘Li nio' li'i vu'un la jlecubtas, jech mu'yuc xa boch'o ta xcham, xchi'uc 

oy xa c'usi chlic ch'iuc noxtoc li' ta banamile’, xi li Muc'ul Diose —xi. 

22Li nio'e lecuben icom o jech chac c'u cha'al laj yal li Eliseoe. 

23Ts'acal iloc' batel ta Jericó; ibat ta Betel. C'alal te chanov batel ta bee, te iloq'uic tal 

ta lum jtsob queremetic; te lic sna'leic li Eliseoe, jech laj yalbeic: “¡Batan t'abjol! 

¡Batan t'abjol!”, xutic. 

24Li Eliseoe ijoybij; la sq'uel batel. Ta sbi Muc'ul Dios laj yut batel. Te iloc' tal cha'cot 

osoetic; ja' la smil chib yoxvinic (42) queremetic. 

25Li Eliseoe ibat ta vits Carmelo; ts'acal te isut o batel ta Samaria. 

2 Reyes 3 

Lic ochuc ta ajvalilal ta Israel li Jorame 

1Ta xvaxaclajunebal (18) jabil yochel ta ajvalilal ta Judá li Josafate, ja'o i'och ta 

ajvalilal ta Israel te ta Samaria li Joram, xnich'on Acabe. Lajchab (12) jabil i'abtej. 

2Chopol c'usitic la spas ta stojol li Muc'ul Diose. Ja' no'ox ti mu xco'laj xchi'uc jech 

chac c'u cha'al la spas li stot sme'e, yu'un la sloq'ues li sloc'obal Baal ti spasoj stote. 

3Pero ts'acal ja' la xchan jech chac c'u cha'al mulil la spas li Jeroboam, xnich'on 

Nabate, jech laj yac'be sa' smulic ta stojol Dios li israeletique. 

Laj yal Eliseo ti tsalbil chc'ot yu'unic li Moabe 

4Li ajvalil Mesa ta Moabe ja' yabtel tsts'un chij. Xchi'uc te la stoj spatan ta stojol li 

ajvalil ta Israele. Ja' laj yac' vo'vinic ta mil (100,000) ch'ium chijetic xchi'uc vo'vinic 

ta mil (100,000) muc'tic chij xchi'uc stsotsil. 

5Pero c'alal icham li Acabe, li ajvalil ta Moabe lic scontrain li ajvalil ta Israele. 

6Ja' yu'un li ajvalil Jorame iloc' batel ta Samaria; la sq'uel me lec chapal scotol li 

yajsoldadotaque. 

7Jech noxtoc la stac batel mantal ta stojol li ajvalil ta Judá, ja' li Josafate, jech laj yalbe 

batel: “Li ajvalil ta Moabe tsc'an chtal stsacun ta pleito. ¿Me xac'an xtal coltaun?”, 

xut. Li ajvalil ta Judae jech laj yal: “Lec oy, xu' chbat jchi'inot. Li jvinictaque ja' 

avinictac ec; li ca'etic cu'uncutique ja' aca' ec. 

8¿Bu jotucal be chijbat un?”, xi. “Te chijbat ta sbelal xocol banamil ta Edom”, xi li 

Jorame. 

9Jech iloq'uic batel li ajvalil ta Israel, li ajvalil ta Judá, xchi'uc li ajvalil ta Edome. Ta 

sventa ti vucub c'ac'al tsc'an chjoybijic tal ta xocol banamile, jech ilaj ya'alic li 

yajsoldadoique xchi'uc li ca'etic yic'anojic batele. 

10Li ajvalil ta Israele jech laj yal: —¡Ay! Li Muc'ul Diose laj van yic'utic tal sventa 

chijyac'utic ta sc'ob moabetic —xi. 

11Li Josafate jech laj yal: —¿Me mu'yuc junuc yaj'alc'op Muc'ul Dios li'i, yu'un ac'o 

jac'betic c'usi tsc'an li Muc'ul Diose? —xi. Oy jun xchi'il ta abtel li ajvalil ta Israele 

jech laj yal: —Li' oy li Eliseo, xnich'on Safat, ti la xchi'in to'ox ta abtel li Eliase —xi. 

12—Ja' ac'o yalbutic c'usi tsc'an li Muc'ul Diose —xi li Josafate. Li ajvalil ta Israel, 

xchi'uc li Josafat, xchi'uc li ajvalil ta Edome ta ora ibat sc'opanic li Eliseoe. 

13Li Eliseoe jech laj yalbe li ajvalil ta Israele: —¿C'usi jventa li vu'une? Ja' bat 

jac'beic li j'alc'opetic yu'un atot ame'e —xut. Li ajvalil ta Israele mu xlaj yo'nton: —

Mo'oj, yu'un li Muc'ul Diose laj yic'uncutic tal sventa chiyac'uncutic ta sc'ob moabetic 

vu'uncutic li oxib ajvaliluncutique —xi. 

14Li Eliseoe jech laj yal: —Jamal chacalbot ta stojol Muc'ul Dios ti tspas ta mantal 

scotol te ta vinajele, ti manchuc li' oy li Josafat, ajvalil ta Judae, mu jventaucot. Mu 

jc'an jq'uel asat ti jechuque. 

15¡Lec oy, bat iq'uic tal junuc jtij-arpa! —xut. C'alal lic yich' tijel li arpae, li Eliseoe 

ital ventainatuc yu'un li Muc'ul Diose, 

16jech laj yal: —Jech chal li Muc'ul Diose: ‘Joq'uic ep vo'etic ta stenlejaltic. 

17Ac'o me mu'yuc ic' chava'yic, me mu'yuc chac' vo' chavilic, pero li stenlejaltic li'i ta 

xnoj ta vo' scotol. Jech chataic vo' avuch'ic xchi'uc li ats'unub avovolique. 

18Le'e ja' jun biq'uit sq'uelubil chcac' ta ilel ti xu' cu'une. Jech noxtoc ta xcac' ta 

ac'obic li moabetique; 

19ta xajinesic scotol li lumetic ti lec setbilic ta coraltone xchi'uc li lumetic toj ven 

lequique. Chats'etic noxtoc scotol li jsatinom te'etic sts'unojique, xchi'uc chavulesic 

scotol li nio'etique. Chanojesic ta ton scotol li lequil banamiletic yu'unique’, xi li 

Muc'ul Diose —xi li Eliseoe. 

20Ta sob yoc'omal jech ora chac c'u cha'al yorail chaq'uic matanale, iloc' tal vo' te ta 

Edom; inoj ta vo' scotol li banamil tee. 

21C'alal laj ya'yic moabetic ti chbat tsacaticuc ta pleito yu'un li ajvaliletique, la stsob 

sba scotolic c'alal ta ch'ium queremetic ti xu' yu'unic pleitoe. Te bat stsob sbaic ta 

sts'aquil yosilalic. 

22C'alal iliquic ta yoc'omale, xleblajet ta xojobal c'ac'al li vo'e. Li moabetique laj yilic 

ta nom ti xco'laj xchi'uc ch'ich' li vo'e. 

23Jech laj yalic: “Le'e ja' ch'ich', yu'un te no'ox lic scontrain sba stuquic li ajvaliletique 

yu'un te lic smilan sba stuquic. ¡Moabetic, bat quich'betic tal scotol li c'usitic oy 

yu'unique!”, xut sbaic. 

24Pero c'alal i'ochic yo' bu spasoj scarpanaic li israeletique, te no'ox imilatic jayibuc 

yu'un li israeletique. Li yantique ijatovic, pero la snutsic batel ta anil; te la smilic 

comel. 

25Bat sjinesbeic comel scotol li lumetic yu'unique, xchi'uc la snojesic comel ta ton 

scotol li yosilic ti lequic ta bojele. La soquesic comel noxtoc li nio'etique, xchi'uc la 

sts'etic comel scotol li jsatinom te'etic sts'unojique. Ja' xa no'ox mu'yuc la sjinesic 

comel li lum Kir-haresete. Li j'ac'jimich'etic yu'unique la setuic li lume; la stsalic o 

comel. 

26C'alal laj yil ajvalil ta Moab ti tsalbil icome, lic stsob vucub ciento (700) xchi'iltac ti 

lec sna'ic yaq'uel espadae yu'un chbat yac'beic noxtoc li ajvalil ta Edome, pero muc 

xu' yu'unic. 

27Jech te lic stsac li sba xnich'on ti ja' sc'oplal ch-och ta xq'uexole. La smil ta sventa 

smoton sdios; la xchic' te ta sba li coraltone. Ven tsots to i'ilinic ta stojol li 

israeletique, jech la sloq'uesic batel li scarpanaique; isutic batel ta yosilalic. 

2 Reyes 4 

Ibol yaceite jun me'on ants 

1Oy jun me'on ants, ja' yajnil jun j'alc'op, bat sc'an coltael ta stojol li Eliseoe jech laj 

yalbe: —Li jmalale chamen xa. Xana' ti lec ono'ox yich'oj ta muc' li Muc'ul Diose. Li' 

ta orae talem li boch'o jq'uexojbecutic staq'uine, yu'un tsc'an chic' batel ta smozo li 

chib jquereme —xut. 

2Jech la sjac' li Eliseoe: —¿C'usi chac'an ta jpasbot? Albun c'usi oy avu'un ta ana —

xut. Itac'ov li antse: —Me jutuc mu'yuc c'usi oy cu'un ta jna; c'ajumal no'ox jun jarro 

aceite oy cu'un —xi. 

3Li Eliseoe jech laj yalbe: —Batan ta ora, bat ch'amanbo sjarroic li boch'otic nopol 

nacaloxuc achi'uque. ¡Xocolic xach'aman li jarroetique, ja' ti c'u yepal xatae! 

4Maco abaic ta na achi'uc li chib aquereme; nojeso ta aceite li jarroetique. Ti bu 

chnojan avu'une, slecoj xavac'an —xut. 

5Ibat li antse; la smac sbaic ta na xchi'uc li yalabe. Lic snojes ta aceite li jarroetic ti 

ijelubtasbat batel yu'un yalabe. 

6C'alal inoj scotol li jarroetique, jech laj yalbe li jun squereme: —Ich'o xa tal yan 

jarroetic —xut. Itac'ov li quereme: —Mu'yuc xa yan jarro —xi. Jech ipaj o ta bolel li 

aceitee. 

7Ts'acal ibat yalbe ya'ay li j'alc'ope, jech i'albat: —Bat chono ta ora li aceitee; suteso li 

avile. Ti c'u yepal chcome, lec xacuxiic o achi'uc avalab —x'utat. 

Li Eliseo la xcha'cuxesbe yol jun sunem ants 

8Ta yan c'ac'al te ijelov ta Sunem li Eliseoe. Oy jun ants te nacal ta Sunem. Lec ich'bil 

ta muc', laj yic' ochel ta ve'el ta persa li Eliseoe. C'alal te chjelov jujun velta li Eliseoe, 

te ono'ox i'ech' ve'uc. 

9Li antse jech laj yalbe li smalale: —A'yo ava'ay, li vinic li' ch-ech' sq'uelutic jujun 

veltae, ja' tuq'uil vinic; ja' yaj'alc'op Dios. 

10Ja' lec jpasbetic junuc scuarto ta sjol jnatic. Te chcac'tic junuc vaybal, junuc mexa, 

junuc xila, xchi'uc junuc candil. C'alal me ital sq'uelutic noxtoque, ja' te chcac'tic 

ochuc —xut. 

11C'alal te ijelov yan veltae, ja' te ivay ti bu pasbil scuartoe. 

12Jech laj yalbe li Giezie, ja' li smozoe: —Bat ic'o tal li Sunem antse —xut. Jech ibat 

yic' tal. C'alal ic'ot ta stojol Eliseo li antse, li Eliseoe jech laj yalbe li smozoe: 

13—Ta sventa ti toj lec yo'nton ta jtojoltic li antse, jac'bo me oy c'usi tsc'an ta 

jpasbetic. Jac'bo me tsc'an ta jc'opanbetic li ajvalile, o me ja' li banquilal jpasmantal 

yu'un soldadoetique, yu'un jech ac'o c'uxubinatuc —xut. C'alal laj ya'ay li antse, jech 

laj yal: —Mo'oj, jun no'ox co'nton li' nacalun ta stojol li jchi'iltaque —xi. 

14Li Eliseoe jech laj yal: —¿Pero c'usi xu' ta jpasbetic cha'e? —xi. Itac'ov li Giezie: 

—Pero li antse mu'yuc yalab; mol xa noxtoc li smalale —xi. 

15—Bat ic'o tal yan velta li antse —xi li Eliseoe. Li smozoe bat yic' tal, pero li antse te 

no'ox va'al ic'ot ta ti'na. 

16Li Eliseoe jech laj yalbe: —Jeche' c'alal jabil jech chac li'i, oy xa'ox avol —xut. 

Itac'ov li antse: —Mo'oj, tata, mu xavalbun jech. Mu xalabanun, vo'ot li yaj'alc'opot 

Muc'ul Diose —xi. 

17Pero li antse te lic xchi'in yol. C'alal iloc' jabile, ivoc' jun squerem. Ja' jech ora ivoc' 

jech chac c'u cha'al laj yal li Eliseoe. 

18Lec ich'i li quereme. C'alal ja'o batem ta tuch' trigo xchi'uc svinictac li stote, li 

quereme ibat yo' bu oy li stote. 

19Te x'avet c'otel ta stojol li stote: —¡Ay, ta xti'van jol! ¡Ta xti'van jol! —xi. Li stote 

jech laj yalbe jun smozo: —Ic'o batel yo' bu oy li sme'e —xut. 

20Li mozoe laj yic' batel yo' bu oy li sme'e. Li me'ile la xchotan ta sjol yacan c'alal to 

ista o'lol c'ac'al, pero li quereme icham o. 

21Li antse laj yic' muyel ta scuarto j'alc'op li yole. Te la xmochan comel ta vaybal; la 

smac comel ta na. 

22La stac ta iq'uel ta ora li smalale, jech laj yalbe: —Ac'bun batel jchi'in junuc amozo 

xchi'uc li me' buroe yu'un chbat jq'uel li j'alc'ope. Chisut tal ta ora —xut. 

23Jech ijac'bat yu'un li smalale: —¿C'u yu'un ti chbat aq'uel ta orae? yu'un mu to ja'uc 

yorail q'uin sventa ch-uninaj u, xchi'uc mu to ja'uc yorail ta jcux co'ntontic —x'utat. 

—Mu c'u xal avo'nton —xi li antse. 

24Te lic yac' ta meltsanel batel li sme' sburoe, jech laj yalbe li smozoe: —Batic, 

jelovan batel. Mu me xijpaj ta be avu'un, ja' to me laj calbot ti xu' chijpaje —xut. 

25Li antse ibat ta vits Carmelo yo' bu oy li j'alc'ope. Li Eliseoe laj yil batel ta nom li 

antse, jech laj yalbe li smozoe: —Q'uelavil, le' xtal li Sunem antse. 

26Avocoluc batan, nupo ta be ta anil. Jac'bo me lec oyic xchi'uc li smalale xchi'uc li 

yole —xut. Jech ibat li mozoe. Li antse laj yal ti lec no'ox oyique. 

27Pero c'alal ic'ot ta vits yo' bu oy li Eliseoe, c'ot smeybe yacan. Li Giezie ta xa'ox 

spajes, pero li Eliseoe jech laj yalbe: —Mu xapajes, yu'un toj ep ta xat yo'nton chquil. 

Li Muc'ul Diose mu'yuc to yac'ojbun jna' c'usi li svocole —xut. 

28Li antse jech laj yal: —Tata, mu'yuc la jc'anbot ti ac'o oyuc cole. Laj ono'ox calbot 

ti mu me xalo'laune —xi. 

29Li Eliseoe jech laj yalbe li Giezie: —Chapano aba. Batan ta sna li antse; ich'o batel 

li jnamte'e. Me oy boch'o laj anup ta bee, mu xac'opan comel. Me oy boch'o ch-ech' 

sc'opanote, mu xatac'be. Xc'ot ametsanbe ta sat querem li jnamte'e —xut. 

30Li antse jech laj yalbe li Eliseoe: —Jamal chacalbot ta stojol Muc'ul Dios xchi'uc ta 

atojol ec, yu'un persa ta jc'an chabat atuc —xi. Ja' yu'un li Eliseoe ibat xchi'in li antse. 

31Li Giezie ba'yuc ijelov batel, c'ot smetsanbe ta sat anima querem li namte'ale, pero 

mu'yuc xvul xch'ulel. Jech isut batel, bat snup ta be li Eliseoe, jech laj yalbe: —Li 

quereme mu xa xcha'cuxi o —xut. 

32C'alal ic'ot ochuc ta yut na li Eliseoe, te mochol ta vaybal li anima quereme. 

33Li Eliseoe la smac lec li ti'nae. Stuc no'ox te xchi'uc li quereme. Te lic sc'opan li 

Muc'ul Diose. 

34La spatan sba ta sba yac'ol li animae. La snaban ye ta ye, xchi'uc la snaban sat ta sat, 

xchi'uc laj yac' sc'ob ta sc'ob li quereme. Jech te lic q'uixnajuc sbec'tal li quereme. 

35Itots li Eliseoe; te no'ox xva'et ya'ay ta yut na. Ts'acal lic spatan sba yan velta ta sba 

li quereme jech chac c'u cha'al ono'ox la spase. Li quereme vucub velta ijat'isaj, jech 

te lic vic'uc sat. 

36Li Eliseoe laj yic' li Giezie, jech laj yalbe: —Ic'o tal li Sunem antse —xut. Li Giezie 

bat yic' tal. C'alal ic'ot li antse, li Eliseoe jech laj yalbe: —Li' oy li avole —xut. 

37Li antse inopaj batel. La squejan sba ta sts'el yacan li Eliseoe; ts'acal te laj yic' 

loq'uel li yole. 

La smac'lin ep cristianoetic li Eliseoe 

38C'alal isut batel ta Gilgal li Eliseoe, ja'o yorail tsots vi'nal. C'alal ja'o te xchi'uc 

j'alc'opetique, jech laj yalbe li smozoe: “Lacano ta c'oc' junuc muc'ta bin; pasbo 

sve'elic li j'alc'opetique”, xut. 

39Oy boch'o iloc' batel, yu'un bat sa' tal vomol. Te la sta te'tical ch'um; oy sat jech 

chac c'u cha'al li ch'ume. La stul, la xchup tal ta sc'u'. C'alal ivul yo' bu oy li 

xchi'iltaque, la sesin ochel ta sbinal li ve'lile, pero muc sna' me lec, me chopol. 

40C'alal imeltsaj sve'elic li j'alc'opetique, te la sjapuic ve'el. Pero te lic avanicuc, jech 

laj yalic: —¡J'alc'op, li ve'lil li'i ochem svenenoal! —xiic. Jech muc xa sve'ic o. 

41Li Eliseoe jech laj yal: —Ich'ic tal jutuc arina —xi. C'alal la stic' ochel ta sbinal 

ve'lil li arinae, jech laj yal: —¡Xu' xa chavac'beic sve'el li jchi'iltactique! —xi. Jech te 

lic ve'icuc scotolic; mu'yuc xa chopol li ve'lile. 

42Ts'acal te ic'ot jun vinic liquem ta Baal-salisa, yich'oj batel ta stojol Eliseo jtob (20) 

pan pasbil ta sba sat cebada, xchi'uc yaxal bec' trigo stic'oj batel ta smoral. Li Eliseoe 

jech laj yalbe li smozoe: —Ac'bo sve'ic li jchi'iltactique —xut. 

43Itac'ov li smozoe: —Pero mu xloc' o, yu'un oy vo'vinic (100) ta scotolic —xi. Itac'ov 

li Eliseoe: —Ac'bo sve'ic li jchi'iltactique, yu'un jech yaloj li Muc'ul Diose: ‘Lec 

xave'ic o, xchi'uc chcom to scomelal’, xi yaloj —xut. 

44Li mozoe laj yac'be sve'ic li xchi'iltaquique. Icom to scomelal jech chac c'u cha'al laj 

yal li Muc'ul Diose. 

2 Reyes 5 

Icol ta c'a'el chamel Naamán 

1Oy jun vinic Naamán sbi; ja' banquilal soldado yu'un ajvalil ta Siria. Toj lec ich'bil ta 

muc', lec ch-ilat yu'un li ajvalile, yu'un ja' ta sventa ti icoltaatic yu'un Muc'ul Dios ta 

tsalvanej ta pleito li siriaetique. Pero li Naamane tsacbil ta c'a'el chamel. 

2Oy jun israel tseb chucbil ibat ti c'alal la spasic pleito xchi'uc siriaetic li israeletique. 

Li tsebe ja' te yic'oj ta squiara li yajnil Naamane. 

3Li tsebe jech laj yalbe li yajvale: —Me chbat ta stojol j'alc'op te ta Samaria li 

amalale, xu' chcol ta sventa li xchamele —xut. 

4Li Naamane ibat ta stojol li ajvalile; laj yalbe ya'ay c'usi laj yal li israel tsebe. 

5Li ajvalil ta Siriae jech laj yal: —Lec oy, xu' chabat; vu'un ta jpas batel carta ta stojol 

li ajvalil ta Israele —xut. Li Naamane ibat; laj yich' batel lajuneb xcha'vinic ta mil 

(30,000) ta sep saquil taq'uin, vacmil (6,000) ta sep c'anal taq'uin, xchi'uc lajunlic 

ach' c'u'iletic. 

6Xchi'uc laj yich' batel noxtoc li carta sventa ajvalil ta Israele. Jech chal li cartae: “Me 

chavich' li carta li'i, jech chana' o ti vu'un la jtac tal ta atojol li Naamán, ja' li jun j'abtel 

cu'une, yu'un ta jc'an ti ac'o acoltabun ta sc'a'el chamele”, xi li cartae. 

7C'alal la sq'uel carta li ajvalil ta Israele, la sli' sc'u', jech laj yal: —¿Me yu'un vu'un 

Diosun? ¿Me yu'un vu'un xu' cu'un chcac' cuxiuc, chcac' chamuc jun cristiano ti vu'un 

chistacbicun tal ta jcolta ta sc'a'el chamel li vinique? ¡Q'uelavilic lec, ja' no'ox tsc'an ta 

sa' c'u x'elan xu' chiscontrainun! —xi. 

8C'alal laj ya'ay j'alc'op Eliseo ti la sli' sc'u' ta sventa carta li ajvalile, jech laj yalbe 

batel: “¿C'u yu'un ti laj ali' ac'u'e? Li' ac'o taluc ta jtojol li vinique, jech tsna' ti oy jun 

yaj'alc'op Muc'ul Dios li' ta Israele”, xut batel. 

9Li Naamane te ibat ta stojol Eliseo xchi'uc li ca'etic, li caretaetic yu'une; te ic'otic ta 

ti'na. 

10Pero li Eliseoe ja' no'ox la stac loq'uel jun j'almantal yu'un. Jech bat yalbe: “Batan, 

bat poco aba vucubuc velta ta uc'um Jordán, jech ta xcol li ac'a'el chamele”, xut. 

11Li Naamane i'ilin sutel, jech laj yal: —Li vu'une la jnop ti chloc' tal sq'uelune, ti li' 

va'al ta jts'el ta sc'anbe vocol li Muc'ul Dios yu'une, xchi'uc la jnop ti chac' sc'ob ti bu 

ipe, jech xu' chcol jchamel ti caloje. 

12¿Ja' lec ti teuc no'ox la jpoc jba ta uc'um Abana xchi'uc Farfar ta Damascoe, yu'un 

ja' toj ven lec ta scotol li uc'umetic li' ta Israele? Ja' jech lec chicom ec ti teuc no'ox 

bat jpoc jbae —xi. Jech toj tsots ilinem isut batel. 

13Pero jech i'albat yu'un li smozotaque: —Cajval, ti ja'uc laj yalbot c'usi tsots ta pasel 

li j'alc'ope, bat apas ti jechuque. Pero ¿c'u yu'un muc chapas ti me ja' no'ox laj yalbot 

chbat apoc aba ta uc'um ti jech chcol li ac'a'el chamele? —xutic. 

14Ja' yu'un li Naamane ibat spoc sba vucub velta ta uc'um Jordán jech chac c'u cha'al 

i'albat yu'un li j'alc'ope. Li sbec'tale toj lec icom. Ja' jech icom jech chac c'u cha'al 

sbec'tal jun olol, jech icol o. 

15Li Naamane isut batel yan velta ta stojol Eliseo xchi'uc li xchi'iltaque. C'alal 

ic'otique, jech c'ot yal li Naamane: —¡Li' ta orae laj xa jna' ti ta melel mu'yuc yan 

Dios ta scotol banamile, ja' no'ox li' ta Israele! Ja' yu'un avocoluc tsacbun li amoton li' 

quich'ojbot tale —xut. 

16Itac'ov li Eliseoe: —Jamal chacalbot ta stojol Muc'ul Dios ti chitun yu'une, mu'yuc 

chquich' li jmotone —xi. Li Naamane mu xlaj yo'nton, pero li Eliseoe mu'yuc la stsac 

o. 

17Li Naamane jech laj yal: —Lec oy cha'e, ta me jcuch batel cha'cotuc ta jmula li lum 

li' ta yosilal Israele. Vu'une mu'yuc xa ta jchic'be, mu'yuc xa ta jmilbe smoton yan 

diosetic; ja' xa no'ox ta xcac'be smoton li Muc'ul Diose. 

18C'alal me chbat yich' ta muc' Rimón ta ch'ulna li ajvalil cu'une, c'alal ta jnit batele, 

persa te ta jquejan jba o ta ch'ulna ec. Me jech ic'ot ta pasele, ac'o spasbun perdón li 

Muc'ul Diose —xi. 

19Itac'ov li Eliseoe: —Lec oy, junuc avo'nton batan —xut. Li Naamane ibat. C'alal oy 

to o'loluc reva x'ech'ic batele, 

20li Giezi, smozo j'alc'op Eliseoe, jech la snop: “Li cajvale mu'yuc laj yich' comel 

jutuc c'usitic ich'bil tal yu'un li Naamán, siria vinique. Chcal ta sventa Muc'ul Dios ti 

chbat jnuts ta anile; jq'ueltiquic c'usi jchopucal ta xquich'be tal”, xi la snop. 

21Jech ibat snuts ta be ta anil li Naamane. C'alal laj yil Naamán ti te xa xbat ta spate, 

iyal ta scareta, bat snup ta be, jech la sjac'be: —¿Me oy c'usi ic'ot ta pasel? —xut. 

22Itac'ov li Giezie: —Mu'yuc, li cajvale la stacun tal, yu'un ja' tal calbot ava'ay ti ja' to 

te ivulic chib querem j'alc'opetic liquemic tal ta vitsetic ta Efraín. ¿Me mu xa'abulaj 

xavac'bun batel oxmiluc ta sep saquil taq'uin xchi'uc cha'licuc ach' c'u'iletic? —xi. 

23Itac'ov li Naamane: —Lec oy, ich'o batel vacmiluc ta sep li saquil taq'uine —xut. Te 

la stsatsal ac'be batel; jmoj la stic'beic batel ta cha'lic coxtal, xchi'uc li cha'lic c'u'ile. 

La spas ta mantal chib smozo ti ac'o bat yac'beic comel ta sna li Giezie. 

24C'alal ic'otic yo' bu nac'alaltique, te no'ox laj yich' comel li Giezie; te la snac' ta yut 

sna. Laj yalbe ti xu' xa tsutic li chib mozoetique. 

25Ts'acal ibat yo' bu oy li Eliseoe, ja' li yajvale. Li Eliseoe jech la sjac'be li smozoe: —

¿Bu la'ay, Giezi? —xut. —Mu'yuc bu xi'ay —xi. 

26Li Eliseoe jech laj yal: —¿Me chacuy ti muc xca'ay ta co'nton ti iyal ta scareta li 

vinic tal snupot ta bee? Li'i ma'uc yorail ta jtsactic taq'uin xchi'uc c'u'il; ma'uc yorail ta 

jmantic olivatic, ts'usubtic, chijetic, vacaxetic, jmozotic, xchi'uc jquiaratic. 

27Ja' yu'un li sc'a'el chamel Naamane, vo'ot chacuch o comel achi'uc anich'nab, 

amomnich'nabtac —x'utat. C'alal iloc' batel ta stojol yajval li Giezie, tsacbil xa ta 

c'a'el chamel, saclo'an xa sbec'tal jech chac c'u cha'al tayo. 

2 Reyes 6 

La sloq'uesbe yeq'uel ta yut nab xchi'iltac li Eliseoe 

1Ta yan c'ac'al li j'alc'opetique jech laj yalbeic li Eliseoe: —Li banamil li' bu 

nacalutique toj biq'uit, mu xij'ochutic. 

2Coltauncutic batel, chibatcutic ta uc'um Jordán; ta xbat jsa'cutic jujuteluc jte'cutic 

yu'un chbat jpas yan jnacutic te —xutic. —Lec oy, batanic —xi li Eliseoe. 

3Oy jun jech laj yal: —Abulajan bat chi'inuncutic ec —xi. —Lec oy, xu' chbat 

jchi'inoxuc —xi li Eliseoe. 

4Jech co'ol la xchi'inic batel ta uc'um Jordán; te lic sts'etic li te'etique. 

5C'alal ja' to ilom jbej te' yu'un li june, ibalch'uj ochel ta uc'um li yeq'uele, jech te lic 

avanuc: —¡Ay, jchanubtasvanej! ¡Ch'amanbil no'ox cu'un li eq'uele! —xi. 

6—¿Bu stuq'uil ibaj yalel? —xi li j'alc'ope. Li yane laj yac' ta ilel ti bu stuq'uil ibaj 

yalele. Li Eliseoe te lic se'p jbej te'; la sjip ochel, jech icajtsaj muyel tal ta ba vo' li 

eq'uele. 

7Li Eliseoe jech laj yal: —Tsaco loq'uel —xi. Jech la stsac loq'uel li eq'uele. 

Sc'oplal c'u x'elan icol ta milel Eliseo yu'un siriaetic 

8Li ajvalil ta Siriae stsacojic ta pleito li israeletique. C'alal la stsob sbaic xchi'uc 

xchi'iltac ta abtele, li ajvalile laj yalbe bu banamilal chbat spas li scarpanaique. 

9Ja' yu'un li Eliseoe jech la stacbe batel mantal li ajvalil ta Israele: “Mu me xajelov te 

yo' bu chbat spas scarpanaic li siriaetique”, xut. 

10Li ajvalil ta Israele la stac batel jayibuc israeletic sventa chbat sq'uelic bu tspas 

scarpanaic li siriaetic jech chac c'u cha'al i'albat yu'un li j'alc'ope. Ja' jech ivu' yu'un la 

xchabi sbaic jayibuc velta. 

11Li ajvalil ta Siriae mu xa sna' c'usi tspas, jech lic yic'an li j'abteletic yu'une, jech laj 

yalbe: —¡Albicun boch'o junucal avu'unic co'ol yo'nton xchi'uc li ajvalil ta Israele! —

xut. 

12Oy jun itac'ov: —Mu'yuc. Ja' j'alc'op Eliseo ta Israel chac'be sna' ajvalil scotol li 

c'usitic chachapan ta mucul ta anae —xi. 

13Li ajvalil ta Siriae jech laj yal: —Bat t'unic ti bu oye, yu'un ta jtac batel jayibuc 

viniquetic ac'o bat xchuquic tal —xi. Ts'acal laj yalbeic ti te oy ta Dotane. 

14Jech ta ora la stac batel viniquetic, icajiic batel ta ca', xchi'uc caretaetic, xchi'uc yan 

epal soldadoetic. Ta ac'ubaltic ibatic; c'ot setuic li lum Dotane. 

15Ta sob yoc'omal c'alal ilic li smozo Eliseoe, iloc' ta amac'. Ja' to laj yil ti oy epal 

soldadoetic, oy ca'etic xchi'uc caretaetic te sjoyibtaojic li lume. Li mozoe bat yalbe li 

Eliseoe: —Jchanubtasvanej, ¿c'usi ta jpastic xana'? —xi. 

16Itac'ov li Eliseoe: —Mu xaxi', yu'un ja' epic li boch'otic li' jchi'uctique; ja' mu'yuc ep 

xchi'iltaquic li stuquique —xi. 

17Li Eliseoe lic sc'opan Dios, jech laj yal: “Muc'ul Dios, ta jc'anbot vocol ta atojol, 

jambo sat li jmozoe yu'un ac'o yil”, xut. Li Muc'ul Diose la sjambe sat li mozoe. Ja' to 

laj yil oy epal soldadoetic ta vits cajajtic ta ca', xchi'uc laj yil joyibtabil ta caretaetic li 

Eliseoe tsanal jech chac c'u cha'al c'oc'. 

18C'alal chbat xa'ox stsaquic Eliseo li siriaetique, li Eliseoe lic sc'opan li Muc'ul 

Diose: “Avocoluc pasbun ta ma'sat li cristianoetic le' xtalique”, xut. Li Muc'ul Diose 

la spas ta ma'sat jech chac c'u cha'al la sc'an li Eliseoe. 

19Li Eliseoe jech laj yalbe li soldadoetique: —Li'i mu ja'uc be, xchi'uc mu ja'uc li lum 

chat'unique. Batic, vu'un chaquic'oxuc batel yo' bu oy li vinic chat'unique —xut. Te 

laj yic' batel ta Samaria. 

20C'alal ic'otic ta Samariae, li Eliseoe lic sc'opan Dios: “Muc'ul Dios, jambo li satique 

yu'un jech ac'o yilic osil”, xut. Jech ijam li satique; ja' to laj yilic ti te xa oyic ta yut 

lum Samariae. 

21C'alal laj yil li ajvalil ta Israele, jech la sjac'be li Eliseoe: —¿Me ta jmil? ¿Me ta 

xcac'be ya'ay? —xi. 



680 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

22Itac'ov li Eliseoe: —Mo'oj, mu xamil. Mu baq'uin ono'ox xamil li boch'otic chachuc 

tal c'alal chabat ta paspleito achi'uc li avespada, xchi'uc li aflechae. Ja' no'ox ac'bo 

sve'elic, ac'bo vo' yuch'ic; ts'acal taco sutel ta stojol li ajvalil yu'unique —xi. 

23Jech te la spasic lec ve'lil; te ive'ic laj yuch'ic vo'. Ts'acal la stac sutel, jech isutic 

batel ta stojol li ajvalil yu'unique. Li siriaetique te to ipaj pleito yu'unic xchi'uc li 

israeletique. 

Sc'oplal c'u x'elan icolic ta vi'nal te ta Samaria 

24Ta yan c'ac'al li Ben-adad, ajvalil ta Siriae, la stsob yajsoldadotac noxtoc, tal setuic 

li lum Samariae. 

25Te ta Samariae toj tsots vi'nal laj ya'yic ta scoj ti te joyibtabilic yu'un yajcontraique. 

Ic'ot ta chanvinic ta sep saquil taq'uin stojol li jbej sjol buroe. Li cuarto litro stso' 

palomae ic'ot ta vo'sep saquil taq'uin. 

26Ta yan c'ac'al c'alal ja'o te chanov ta sba coralton li ajvalile, i'aptaat yu'un jun ants: 

—¡Ajvalil, coltaun! —xi. 

27Itac'ov li ajvalile: —¿Me mu'yuc chascoltaot li Muc'ul Diose, me yu'un vu'un xa xu' 

cu'un ta jcoltaot ec? ¿Me yu'un vu'un xu' chacac'bot li trigo xchi'uc ya'lel ts'usube? 

28¿C'usi lec li avocole? —xut. Itac'ov li antse: —Li ants li'i jech laj yalbun: ‘Li avole 

ja' ta jti'tic tana; oc'om ja' ta jti'tic ec li cole’, xiyutun. 

29Jech la jpancutic li cole; la jti'cutic. Ta yoc'omal jech laj calbe ec: ‘Ic'o me tal li 

avole yu'un ja' xa ta jti'tic ec’, xcut, pero li yole snac'oj xa'ox —xi li antse. 

30C'alal laj ya'ay ajvalil c'usi laj yal li antse, la sli' sc'u', toj ilinel ic'ot. Ta sventa ti te 

luchul ta sba coraltone, laj yil scotol israeletic ti slapoj li c'u'il ti ch'ixlajan ta lapele. 

31Tsots i'avan li ajvalile: “¡Tsots ac'o yac'bun jtoj Dios ti me mu'yuc la jc'ocbe sjol 

tana li Eliseo, xnich'on Safate!”, xi. 

32Li Eliseoe te oy ta sna; te chotolic xchi'uc moletic. Li ajvalile la stac batel jun j'abtel 

yu'un. C'alal mu'yuc to'ox chc'ot li vinique, li Eliseoe jech laj yalbe li moletique: —

A'yo ava'yic, li jmilvanej ajvalil le'e laj xa stac tal jun vinic yu'un tal sc'ocbun jol. 

Q'uelo me abaic tana. Me ital li vinique, maquic lec li ti'nae; tsots xanet'ic. Ts'acal 

chava'yic te ta spat li vinique ta xbac' tal yacan li yajvale —xut. 

33Naca to te sbats'ilic lo'il c'alal ic'ot li vinique, jech laj yal: —Li vocol li'i ja' Muc'ul 

Dios la stacbutic tal, ¡c'u x'elan xu' ta jmalatic ti chiscoltautique! —xi. 

2 Reyes 7 

1Li Eliseoe jech la stac'be: —A'yo ava'ay c'usi chal li Muc'ul Diose: ‘Oc'om jech ora 

chac c'u cha'al li'i xu' xa chamanic vucub litro aceite ta jsep no'ox saquil taq'uin te ta 

ti'lum Samaria, xchi'uc xu' chamanic oxib cuartiya cebada ta jsep no'ox saquil taq'uin’, 

xi li Muc'ul Diose —xut. 

2Li yajcoltaubbail stuc ajvalile jech la stac'be li j'alc'ope: —Ac'o me tsjambe 

sventanail vinajel li Muc'ul Diose, mu xc'ot ta pasel li c'usi chavale —xi. Itac'ov li 

Eliseoe: —Te chavil ta xchibal asat atuc, pero mu'yuc chave' li vo'ote —xut. 

3Oy chanib jc'a'el chameletic te oyic ta ti'lum, jech laj yalbe sbaic: —¿C'u yu'un ti li' 

no'ox chotolutic ta jmalatic chijchame? 

4Me chij'ochutic batel ta lume, te chijchamutic, yu'un toj tsots vi'nal te. Pero me li' 

no'ox chotolutique, chijchamutic noxtoc. Ja' lec batic yo' bu spasoj scarpanaic li 

siriaetique. Me muc smilutique, lec; li' to cuxulutique. Yan me la smilutique, jechuc; 

ta ono'ox xijchamutic —xut sbaic. 

5Ta xa'ox x'ic'ub osil ti c'alal ibatic yo' bu oy scarpanaic li siriaetique. C'alal nopol 

xa'ox oyique, laj ya'yic ti mu junuc boch'o te oye. 

6Yu'un li Muc'ul Diose oy c'usi laj yac'be ya'yic li siriaetique. Laj ya'yic ti te chbat 

epal caretaetic sventa pleito, xchi'uc ca'etic, xchi'uc epal soldadoetique. Jech lic yalbe 

sbaic: “Ja' xa li ajvalil ta Israele, yu'un laj xa xchap sc'opic xchi'uc li ajvaliletic yu'un 

hetetique xchi'uc li ajvaliletic yu'un egiptoetique. Ja' xa chtal smilutic”, xut sbaic. 

7Ijatovic loq'uel ti c'alal yu'un xa'ox ch-ic'ub osile; te laj yictaic comel ta anil li 

scarpanaique, li sca'ique, xchi'uc li sburoique. Muc xa sventaicuc comel; ja' no'ox 

venta me icolic toe. 

8C'alal ic'otic ta sliqueb carpanaetic li jc'a'el chameletique, i'ochic ta jun carpana. Te 

ive'ic; laj yuch'ic vo'. Laj yich'ic loq'uel li c'anal taq'uin, li saquil taq'uin, xchi'uc li 

c'u'iletique; te bat snaq'uic comel ta te'tic. Isutic batel yan velta; i'ochic ta yan carpana. 

Oy c'usi laj yich'ic loq'uel; bat snaq'uic comel noxtoc. 

9Jech lic yalbe sbaic: —Mu'yuc lec li c'usi ta jpastique. Ti jechuque ja' yorail ta 

xquich'tic batel lec a'yej, pero tana ch'an no'ox xijchi. Yu'un me ja' to oc'om chbat 

caltique, xu' chalic ti oy jmultique. Ja' lec batic ta spasubmantal li ajvalile, bat calbetic 

ya'ay —xiic. 

10Jech ibatic; te c'ot yalbeic li jchabi ti'coraltone, jech laj yalbeic: —Te li'aycutic ta 

scarpanaic li siriaetique, pero mu junuc boch'o te oy; mu boch'o xbac'. Ja' xa no'ox te 

oy li sca'ique, li sburoique, xchi'uc li scarpanaique; mu'yuc bu stuc'ulanojic comel —

xutic. 

11Li boch'otic chchabiic ti'coraltone bat yalic ta ora ta spasubmantal li ajvalile. 

12Li ajvalile ilic ta ora ta ac'ubaltic, jech laj yalbe li j'abteletic yu'une: —Chacalboxuc 

ava'yic c'usi tspasic li siriaetique, yu'un sna'ojic ti toj ip vi'nal chca'itique. Jech iloq'uic 

batel ta scarpanaic, bat snac' sbaic ta te'tic yu'un tsc'anic ti ac'o loc'cutic batel li' ta 

jlumaltic chbat jq'ueltique. Yu'un jech xu' te chistsacutic, jech chlic ochicuc tal li' ta 

jlumaltique —xut. 

13Oy jun xchi'il ta abtel li ajvalile jech laj yal: —Jtactic batel jayibuc viniquetic; ac'o 

scajlebinic batel li vo'cot ca'etic cuxulic toe. Jq'ueltiquic c'usi chc'ot ta pasel, me te 

chchamic, o me mo'oj. Co'ol sba, yu'un ta ono'ox xijchamutic jcotoltic me li' 

chijcomutique —xi. 

14Li ajvalile la stac batel jayibuc viniquetic ta cha'cot careta xchi'uc ca'etic. Ibatic ta 

scarpanaic li siriaetique. Jech laj yalbe batel: “Batanic, bat q'uelic c'u x'elan”, xut. 

15Jech ibatic, bat sa'ic li siriaetique; ic'otic c'alal to ta uc'um Jordán. Te laj yilic ti 

stelel be licajtic comel ta anil yu'unic sc'u' spoq'uic xchi'uc c'usitic yan oy yu'unic 

c'alal bat snac' sbaique. Li viniquetic tacbilic batel yu'un ajvalile isutic tal ta ora, vul 

xcholbeic ajvalil scotol li c'usitic laj yilique. 

16Jech ta ora iloq'uic batel scotol li israeletique, bat yich'ic tal scotol li c'usitic comen 

yu'unic ta scarpanaic siriaetique. Jech ta jsep no'ox saquil taq'uin la smanic vucub litro 

aceite, xchi'uc ta jsep no'ox saquil taq'uin la smanic o oxib cuartiya cebada jech chac 

c'u cha'al laj yal li Muc'ul Diose. 

17Li ajvalile laj yalbe mantal li yajcoltaubbail stuque yu'un ac'o xchabi lec li 

ti'coralton yu'un lume. Pero li israeletique te la snet'ic ta ti'coralton, jech te icham o 

jech chac c'u cha'al yaloj li yaj'alc'op Dios c'alal i'ay yich' c'opanel yu'un ajvalile. 

18Ja' jech ic'ot o jech chac c'u cha'al laj yalbe ajvalil li yaj'alc'op Diose: “Te ta ti'lum 

Samariae, ta jsep no'ox saquil taq'uin xu' chamanic o vucub litro aceite, xchi'uc ta jsep 

no'ox saquil taq'uin xu' chamanic o oxib cuartiya cebada”, xi ono'ox. 

19Pero li yajcoltaubbail ajvalile jech ono'ox la stac'be li j'alc'ope: “Ac'o me ta sjambe 

sventanail vinajel li Muc'ul Diose, mu xc'ot ta pasel li c'usi chavale”, xut ono'ox. Li 

Eliseoe jech laj yalbe: “Ta to xavil ta xchibal asat atuc, pero mu'yuc xa chave' li 

vo'ote”, xut. 

20Ta melel jech ic'ot ta pasel, yu'un te la snet'ic ta ti'coralton li israeletique, jech te 

icham o. 

2 Reyes 8 

I'ac'bat sutel c'usitic oy yu'un li Sunem antse 

1Li Eliseoe jech laj yalbe li Sunem ants ti la xcha'cuxesbe squereme: —Batan ajunulic 

ta na, bat sa'o bu xu' chanaquiic. Yu'un li Muc'ul Diose vucub jabil ta xac' taluc vi'nal 

li' ta banamile —xut. 

2Li antse itots sjunulic ta na, bat sa'ic yan bu xu' ta xnaquiic jech chac c'u cha'al i'albat 

yu'un li yaj'alc'op Diose. Te ibat naquiicuc ta yosilal filistaetic vucub jabil. 

3C'alal i'ech' vucub jabile, li antse iloc' ta yosilal li filistaetique; isut batel ta yosilalic, 

bat sjac'be ajvalil me ch-ac'bat to sventain yan velta li sna xchi'uc yosilique. 

4Li ajvalile yalojbe ono'ox Giezi, smozo j'alc'op Eliseo ti tsc'an ac'o cholbatuc ya'ay 

scotol c'u x'elan sq'uelubil stsatsal Dios la spas li Eliseoe. 

5Li Giezie ja'o te sbats'il xcholbel ajvalil c'u x'elan la xcha'cuxesbe squerem jun ants li 

Eliseoe. Ja'o te c'ot ec li antse, c'ot sc'opan ajvalil ti tsc'an tsventain yan velta li sna 

xchi'uc yosilique. Li Giezie jech laj yalbe li ajvalile: —Ajvalil, ja' li ants li'i ti laj 

calbote, xchi'uc ja' li squerem li'i ti la xcha'cuxes li Eliseoe —xut. 

6Li ajvalile ep c'usi la sjac'be li antse, jech te lic xcholbe ya'ay scotol li c'usitic yiloje. 

Li ajvalile lic yalbe mantal jun j'abtel yu'un, jech laj yalbe: —Ac'bo sutel scotol 

c'usitic oy yu'un li antse, xchi'uc sutesbo ti c'u yepal c'usitic iloc' ta yosil ti sjayibal 

jabil la scomtsane —xut. 

I'och ta ajvalilal ta Siria li Hazaele 

7Li Eliseoe ibat ta Damasco. Li Ben-adad, ajvalil ta Siriae, ja'o ip cha'ay, jech laj 

yalbeic: “Li' xa talem li j'alc'ope”, xutic. 

8Li ajvalile jech laj yalbe li Hazaele: —Ich'o batel matanaletic; batan ta stojol li 

yaj'alc'op Diose. Ac'o sjac' ta stojol Muc'ul Dios me ta to xicol ta sventa li jchamele 

—xut. 

9Jech ibat Hazaele, ibat sc'opan li j'alc'ope; yich'ojbe batel ep smoton, ja' li c'usitic 

lequic chloc' te ta Damascoe. Cha'vinic ta cot camello xcuchoj batel. C'alal ic'ote, jech 

c'ot yalbe: —Li Ben-adad, ajvalil ta Siriae, xco'laj xchi'uc stotot cha'ay, jech la stacun 

tal li' ta atojol, yu'un chasjac'bot me ta to xcol ta sventa li xchamele —xut. 

10Itac'ov li Eliseoe: —Bat albo ya'ay ti ta to xcole, ac'o me yalojbun xa Muc'ul Dios ti 

ta ono'ox xchame —xut. 

11Li Eliseoe lec la spajalq'uelbe sat li Hazaele, jech te lic q'uexovuc yu'un. Li j'alc'ope 

te lic oc'uc. 

12Li Hazaele jech la sjac': —¿C'u yu'un cha'oc'? —xi. Itac'ov li Eliseoe: —Yu'un 

jna'oj ti ta to xavac'be ep svocol li israeletique. Ta to xavac'be sc'ac'al li tsatsal 

coralton yu'unique; ta to xamil ta espada li querem tsebetique, xchi'uc li ololetique, 

xchi'uc li antsetic ti oy xch'utique. Ta to xajatbe loq'uel ta yut xch'ut li yolique —xut. 

13Itac'ov li Hazaele: —¡Vu'une, mu'yuc quich'oj cabtel ti jech ta jpase! ¡Jech no'ox te 

xina'pnun jech chac c'u cha'al jcot ts'i'! —xi. Itac'ov li Eliseoe: —Li Muc'ul Diose 

yac'ojbun xa jna' ti vo'ot cha'och ta ajvalilal te ta Siriae —xut. 

14Li Hazaele isut batel; te ic'ot ta stojol li ajvalil yu'une, jech ijac'bat: —¿C'usi laj 

yalbot li Eliseoe? —x'utat. Itac'ov li Hazaele: —Laj yalbun ti ta to xacole —xut. 

15Pero ta yoc'omal la stsac jlic poc' li Hazaele. La sts'aj ta vo', bat slambe ta sat li 

ajvalile; ja' jech icham o yu'un. Ja' lic ochuc ta ajvalilal li Hazaele. 

I'och ta ajvalilal ta Judá li Jorame 
(2 Cr 21.1-20) 

16C'alal yo'bal xa'ox jabil yochel ta ajvalilal ta Israel li Joram xnich'on Acabe, ja'o 

i'och ta ajvalilal te ta Judá li Joram, xnich'on Josafate. 

17Yich'oj lajchab xcha'vinic (32) jabil ti c'alal i'och ta ajvalilale. Vaxquib jabil i'abtej 

ta Jerusalén. 

18Pero chopol c'usi la spas ta stojol li Muc'ul Diose; ja' la xchan c'usi la spasic li 

ajvaliletic ta Israel xchi'uc li smomnich'nabtac Acabe, yu'un li yajnile ja' smomnich'on 

Acab. 

19Li Muc'ul Diose muc sc'an xules o li Judae yu'un lec sc'anoj li yajtunel Davide, 

yu'un yalojbe ono'ox ti te tsanal chcom o luz ta stojol xchi'uc li smomnich'nabtaque. 

20C'alal ja'o tiq'uil ta ajvalilal li Jorame, li Edome lic scolta sbaic loq'uel ta sc'ob Judá, 

jech lic st'uj ajvalil yu'un stuquic. 

21Li Jorame ibat ta Zair xchi'uc li caretaetic yu'un sventa pleitoe. Ta ac'ubaltic te ital 

joyibtaaticuc yu'un li edometique. Li Joram xchi'uc yajsoldadotaque bat stsaquic ox ta 

pleito, jech te ijatov batel yu'unic. 

22Pero ivu' ono'ox yu'un la sventain sba stuquic li edometique, jech muc xa 

ventainbilicuc icom yu'un Judá c'alal to tana. Ja' yorail te lic svoc' sbaic noxtoc li lum 

Libnae, lic sventain sba stuquic ec. 

23Li yantic sc'oplal Joram xchi'uc li c'usitic yan la spase te ts'ibabil ta svunal c'usitic 

ic'ot ta pasel yu'un ajvaliletic ta Judá. 

24C'alal icham li Jorame, te bat yich' muquel ta Lum yu'un David. Ja' i'och ta xq'uexol 

jun xnich'on, Ocozías sbi. 

I'och ta ajvalilal ta Judá li Ocoziase 
(2 Cr 22.1-6) 

25Xlajchabal xa'ox jabil yochel ta ajvalilal te ta Israel li Joram, xnich'on Acabe, ja'o 

i'och ta ajvalilal ta Judá li Ocozías, xnich'on Jorame. 

26Chib xcha'vinic (22) jabil yich'oj ti c'alal i'och ta ajvalilale. Jun jabil i'abtej ta 

Jerusalén. Li sme'e Atalía sbi; ja' stseb Omri ajvalil ta Israel. 

27Pero toj chopol c'usi la spas ta stojol li Muc'ul Diose. Ja' jech la spas jech chac c'u 

cha'al la spas li Acab xchi'uc smomnich'nabtaque, yu'un te iloc' yajnil ta 

smomnich'nabtac li Acabe. 

28Li Ocoziase la spas ta co'ol yo'ntonic xchi'uc li Joram xnich'on Acabe, yu'un chbat 

scontrainic li lum Ramot te ta Galaade, jech bat stsaquic ta pleito li Hazael, ajvalil ta 

Siriae. Pero li siriaetique ep ituch' batel yu'unic li Jorame. 

29Jech isut batel ta Jezreel, bat yac' ta poxtael li syayijemal ituch' batel c'alal la spasic 

pleito xchi'uc Hazael, ajvalil ta Siriae. Li Ocozías, xnich'on Joram ajvalil ta Judae, 

ibat ta Jezreel, bat sq'uel li ajvalil Joram, xnich'on Acabe, yu'un ip cha'ay li 

syayijemale. 

2 Reyes 9 

Li Jehue laj yich' t'ujel ta ajvalilal te ta Israel 

1Li j'alc'op Eliseoe laj yic' jun li j'alc'opetique, jech laj yalbe: —Chapano aba, batan ta 

lum Ramot te ta Galaad. Ich'o batel li aceite ch'olol ta yavile. 

2C'alal me lac'ote, t'uno bu oy li Jehú, xnich'on Josafate, ja' li smomnich'on Nimsie. 

Me laj atae, x'och ac'opan. Voc'o loq'uel ta stojol li xchi'iltaque; ochanic ta junuc 

cuarto achi'uc. 

3Malbo aceite ta sjol, jech xavalbe: ‘Jech chayalbot li Muc'ul Diose: Vu'un la jt'ujot 

sventa cha'och ta ajvalilal li' ta Israel, xi li Muc'ul Diose’, uto. Jamo li ti'nae; loc'an tal 

ta ora. Mu me teuc no'ox xamala —xut. 

4Li querem j'alc'ope ibat ta lum Ramot te ta Galaad. 

5C'alal ic'ote, te chotolic c'ot sta li banquilal soldadoetique. Jech laj yalbe: —

Banquilal soldado, oy c'usi ta jc'an chacalbot jbeluc —xut. Itac'ov li Jehue: —¿Boch'o 

junucal cu'uncutic? —xi. —Ja' vo'ote —xi li j'alc'ope. 

6Itots li Jehue; i'ochic ta jun na. Li j'alc'ope la smalbe aceite ta sjol, jech laj yalbe: —

Jech chayalbot li Muc'ul Dios yu'un Israele: ‘Vu'un la jt'ujot sventa cha'och ta ajvalilal 

sventa jteclum Israele. 

7Vo'ot chamilbe scotol smomnich'nabtac li Acabe, ja' li ajvalil to'ox avu'une, yu'un ja' 

ta jpacbe ti la smalbe xch'ich'alic li j'alc'opetic cu'une, xchi'uc li yantic cajtuneltac ti 

laj yac' ta milel li Jezabele. 

8Li smomnich'nabtac Acab te ta Israele ta xcules scotol, me junuc querem mu'yuc 

cuxul ta xcom cu'un. 

9Ja' jech ta jpasbe jech chac c'u cha'al la jpasbe li Jeroboam xnich'on Nabate, xchi'uc li 

Baasa xnich'on Ahiase. 

10Li Jezabele ta xlaj ta ti'el ta ts'i' te ta yosilal lum Jezreel; mu'yuc boch'o ta smuc’, xi 

li Muc'ul Diose —xut. C'alal laj yal jech li j'alc'ope, la sjam li ti'nae; iloc' batel ta ora. 

11Li Jehue ibat yo' bu tsobolic li xchi'iltaque, jech ijac'bat: —C'usi ay yalbot li 

jchuvaj-jol vinique —xiic. Itac'ov li Jehue: —Li vo'oxuque xavotquinic li vinique 

xchi'uc xavotquinic noxtoc c'u x'elan xc'opoj —xi. 

12—Mu xamucbuncutic, albun ca'icutic —xiic. Itac'ov li Jehue: —Ja' jech laj yalbun 

chac li'i: ‘Jech yaloj li Muc'ul Diose: Vu'un la jt'ujot sventa cha'och ta ajvalilal li' ta 

Israele’, xi li Muc'ul Diose, xiyutun —xut. 

13Li jujunique ta ora la sq'ui sc'u'ic yo' bu teq'uel yacan li Jehú chotol ta toyol 

chotlebale. La sjupan xcachuic, i'avanic, jech laj yalic: “¡Ja' xa ajvalil li Jehue!”, xiic. 

Li Jehue la smil Joram ajvalil ta Israel 

14Li Jehú, xnich'on Josafat, smomnich'on Nimsie, la snop c'u x'elan xu' tsmil li 

Jorame. C'alal ay tsacaticuc ta pleito yu'un Hazael ajvalil ta Siria li lum Ramot te ta 

Galaade, li Jorame ay scolta ta pleito. 

15Isut batel ta Jezreel li Jorame yu'un bat xpoxta ti butic ituch' batel ta pleito yu'un li 

siriaetique. Li Jehue jech laj yalbe li xchi'iltaque: “Me ta melel jech avo'ntonic ti vu'un 

chi'och ta ajvalilale, mu me boch'o xbat yal avu'unic ta Jezreel li c'usi ta jpastique”, 

xut. 

16Li Jehue icaji batel ta scareta sventa pleito; ibat ta Jezreel te yo' bu oy li Joram ti ip 

cha'ye. Li Ocozías, ajvalil ta Judae, te batem svu'lan ec li Jorame. 

17Li boch'o tsq'uel osil ta toyol q'uelub osil te ta Jezreele laj yil ti te xa chnopaj batel 

xchi'uc xchi'iltac li Jehue. I'avan, jech laj yal: —¡Oy jtsob viniquetic le' xtale! —xi. Li 

Jorame jech lic yal mantal: —Taquic batel junuc vinic; ac'o cajiuc batel ta ca'. Ac'o 

bat snup ta be; ac'o sjac'be ti me mu sa'c'opuc tal spasique —xi. 

18Jech ibat li vinique; ibat snup ta be li Jehue, jech c'ot yalbe: —Li ajvalile tsc'an tsjac' 

me muc sa'c'opuc tal apasic —xut. Itac'ov li Jehue: —Le'e mu aventauc. La' 

chi'inuncutic batel —xut. Li jq'uel-osil ta toyole jech laj yal: —Li j'almantal la jtactic 

batele ic'ot xa yo' bu oyic li viniquetique, pero mu xvinaj me oy tsut tal —xi. 

19Li ajvalile la stac batel yan j'almantal noxtoc; cajal batel ta ca' jech c'ot yal: —Li 

ajvalile tsc'an tsjac' me muc sa'c'opuc tal apasic —xut. Itac'ov li Jehue: —Le'e mu 

aventauc. La' chi'inuncutic batel —xut. 

20Li jq'uel-osil ta toyole jech laj yal noxtoc: —Li j'almantale ic'ot xa yo' bu oyic li 

viniquetique, pero mu xvinaj me oy tsut tal noxtoc. Li boch'o sventainoj tal caretae ja' 

yilel li Jehú, smomnich'on Nimsie, xco'laj xchi'uc yich'oj chuvaj yilel ti c'u x'elan 

tstuq'uibtas tal li scareta jech chac c'u cha'al stalel ono'ox li Jehue —xi. 

21Ja' yu'un li ajvalil Jorame jech laj yal: —Meltsanic li jcaretae —xi. C'alal meltsanbil 

xa li scaretae, iloc' batel xchi'uc li Ocozías, ajvalil ta Judae. Cajajtic batel ta scareta 

jujunic, bat snup ta be li Jehue. Te la snupic ta yosil anima Nabot te ta Jezreel. 

22Li Jorame jech laj yalbe li Jehue: —¿Me mu'yuc chasa' c'op, Jehú? —xut. Itac'ov li 

Jehue: —¿C'u x'elan xu' mu xlic c'op ti staoj yav o puru mulivajel xchi'uc yan vinic 

tspas li ame' Jezabele, xchi'uc ti oy ep j'ac'chameletic yu'une? —xut. 

23Li Jorame lic sjoybin li sca'e; ijatov sutel ta anil, jech laj yapta li Ocoziase: —

¡Aq'uel ta c'abal, Ocozías! —xut. 

24Li Jehue laj yac'be batel jmoj flecha li Jorame. Lec la stic'be batel ta spat, toj loq'uel 

ta yo'nton. Jech te icham o ta yut scareta. 

25Li Jehue jech laj yalbe li Bidcor, ja' li banquilal soldado yu'une: —Checho loq'uel; 

jipo comel li' ta yosil Nabot ta Jezreele. Na'o me ti c'alal co'ol ta jtijbetic batel scareta 

li stote, ja' li Acabe, te ic'opoj li Muc'ul Diose. Laj yal ti c'u x'elan spacol chich'e, jech 

laj yal: 

26‘Jech chac c'u cha'al laj quilbe xch'ich'al volje li Nabot xchi'uc xnich'nabe; ja' jech 

chavich'be spacol ec te ta yosil li Nabote. Vu'un li Muc'ul Diosune ta xcal ti persa ta 

xc'ot ta pasele’, xi ono'ox. Ja' yu'un checho loq'uel; jipo comel li' ta yosil Nabot jech 

chac c'u cha'al yaloj ono'ox li Muc'ul Diose —xut. 

Li Jehue la smil noxtoc li Ocoziase 
(2 Cr 22.7-9) 

27C'alal laj yil c'usi ic'ot ta pasel li Ocozías, ajvalil ta Judae, ijatov batel ta anil ta 

stuq'uil Bet-hagan. Pero li Jehue la snutsic batel, jech laj yal: —¡Milic noxtoc le'e! —

xi. Te laj yac'beic ta sba scareta ta muyebaltic Gur ta nopol lum Ibleam. Pero ijatov to 

batel c'alal ta Meguido; te c'ot chamuc. 

28Li j'abteletic yu'une la xcuchic batel ta careta te ta Jerusalén. Te la smuquic yo' bu 

mucajtic li smoltotac ta Lum yu'un Davide. 

29Li Ocoziase ja'o i'och ta ajvalilal ta Judá ti c'alal xbuluchibal xa'ox jabil yochel ta 

ajvalilal li Joram, xnich'on Acabe. 

Icham Jezabel 

30Li Jehue ibat ta Jezreel. C'alal laj ya'ay li Jezabele, la sbon sti'ti' sat, xchi'uc laj yac' 

lec sbaj sjol; inach'i loq'uel ta ventana. 

31C'alal ic'ot Jehú ta ti'coraltone, jech laj yal li Jezabele: —¿C'usi tal apas, Zimri, vo'ot 

ti laj ono'ox amil li ajvalil avu'une? —xut. 

32Li Jehue la sq'uel muyel ta ventana, jech laj yal: —¿Boch'o li jchi'iltaque? —xi. Oy 

chib oxib j'abteletic inach'iic tal ta ventana ec. 

33Li Jehue jech laj yalbe: —¡Jipic yalel tal! —xut. Jech la sjipic yalel. Toj loq'uel ic'ot 

xch'ich'al. Te bonajtic ic'ot ta c'alna xchi'uc ta ca'etic. Li Jehue te ech' yac'be xpech' ta 

teq'uel li ca'etique. 

34Ts'acal bat ve'uc bat yuch' vo' li Jehue. C'alal ilaj yo'nton ta ve'ele, jech laj yal: —

Bat muquic li bol ants le'e, yu'un ja' stseb jun ajvalil —xi. 

35C'alal bat sq'uelic sventa chbat smuquique, ja' to laj yilic ti sbaquil sjol, ti yacantac, 

ti xpoch'omal sc'ob xa no'ox te oye. 

36Ibat yalbeic ta ora li Jehue. Li Jehue jech laj yal: —Yu'un ja' ic'ot o ti jech ono'ox laj 

yal Dios ta sventa li j'alc'op Elías ta Tisbee, jech laj yal: “Te ta lum Jezreel ta xlaj ta 

ti'el ta ts'i' li Jezabele. 

37Li sbec'tale tanpuc chbat li' ta lum Jezreel jech chac c'u cha'al c'a'ep. Jech mu'yuc 

boch'o xu' jech chal: ja' Jezabel li'i, mu'yuc boch'o xu' xi”, xi ono'ox li Muc'ul Diose 

—xi li Jehue. 

2 Reyes 10 

Li Jehue laj yulesbe scotol smomnich'nab li Acabe 

1Li Acabe oy lajuneb xchanvinic (70) xnich'nab te ta Samaria. Li Jehue la sts'iba batel 

cartaetic; la stac batel ta Samaria ta stojol li j'abteletic, li moletic, xchi'uc ta stojol li 

boch'otic la sts'itesbeic xnich'nabtac li Acabe, jech laj yal batel: 

2“Vo'oxuc ti te achi'uquic li xnich'nab ajvalil avu'unique xchi'uc li boch'otic yich'oj 

avu'unic li caretaetic, li ca'etic, li abtejebaletic yu'un sventa pleitoe, xchi'uc li boch'o 

sventainoj avu'unic li lum ti lec setbil ta coraltone, c'alal me ic'ot ta atojolic li cartae, 

3t'ujic ta ora boch'otic lec tsots yo'ntonic, lec xu' yu'unic li xnich'nab ajvalil 

avu'unique; iq'uic batel te ta spasubmantal li stote. Chapano abaic sventa chapoj aba 

achi'uquic”, xi. 

4C'alal laj ya'yique, toj ep ixi'ic, jech laj yalic: “¿Me vu'utic xa xu' cu'untic stsalel ec? 

yu'un muc' xich'ic stsalel yu'un li chib ajvaliletique”, xiic. 

5Ja' yu'un li jchabina yu'un ajvalile xchi'uc li boch'o tspas mantal te ta lume, li 

moletique xchi'uc li boch'otic la sts'itesbeic xnich'nab Acabe, jech laj yalbeic batel li 

Jehue: “Li vu'uncutique oyuncutic ta atojol; jun co'nton ta jch'uncutic li c'usi chavale. 

Mu'yuc ta jt'ujcutic yan ajvalil cu'uncutic. Paso li c'usi lec chava'ye”, xutic. 

6Te lic spas batel carta yan velta li Jehue, jech laj yal: “Me ta melel jun avo'ntonic ta 

jtojole xchi'uc me chach'unbicun li c'usi chcale, c'ocbeic sjol li xnich'nabtac ajvalil 

avu'unique. Oc'om jech ora chac li'i, la' q'uelicun li' ta lum Jezreele”, xut batel. Li 

lajuneb xchanvinic (70) xnich'nabtac ajvalile te xchi'uquic li boch'otic tsots yabtelic te 

ta lume, ja' li boch'otic its'itesatic yu'une. 

7C'alal ic'ot ta stojolic li cartae, te lic stsaquic li lajuneb xchanvinic (70) viniquetique; 

la sc'ocbeic sjol. Li sjolique laj yaq'uic ta mochetic; la staquic batel ta Jezreel. 

8C'alal ic'ot li boch'o tacbil batele, jech c'ot yalbe li Jehue: —Laj xa yich'beic tal sjol li 

xnich'nabtac ajvalile —xut. Li Jehue jech laj yalbe: —Bat tsopanic ta cha'tsop te ta 

yochebal lum; te oyuc c'alal to oc'om —xut. 

9Ta yoc'omal iloc' li Jehue, bat va'luc ta stojol scotol li israeletique, jech laj yalbe: —

Li vo'oxuque mu'yuc amulic. Vu'un la jmil li ajvalil cu'untique. ¿Pero boch'o la smil li 

boch'otic li' oy sjolique? 

10Na'ic me, li c'usi yaloj Muc'ul Dios ta sventa li amomnich'nabtac Acabe persa laj 

yac' c'otuc ta pasel. Ja' stuc Muc'ul Dios la spas li c'usi laj ono'ox yal ta sventa li 

j'alc'op Elías, ja' li yajtunele —xi. 

11Li Jehue la smilbe scotol li smomnich'nabtac Acab te oyic ta Jezreele, xchi'uc scotol 

li banquilaletic yu'une, xchi'uc li boch'otic lec sc'opan sbaic xchi'uque, xchi'uc li 

paleetic yu'une. Me junuc mu'yuc boch'o cuxul icom yu'un. 

12Li Jehue ibat ta Samaria noxtoc. C'alal ixanov batele, te ic'ot ta snail sloc'ubil 

stsotsil xchij jchabichijetic. 

13Te la sta sbaic xchi'uc yuts' yalaltac li Ocozías, ajvalil ta Judae. Li Jehue jech la 

sjac'be: —¿Boch'ooxuc li vo'oxuque? —xut. Itac'ovic: —Ja' cuts' calal jbacutic 

xchi'uc li ajvalil Ocoziase, yu'un talem jc'opanbecutic li xnich'nabtaque xchi'uc li 

yalabtac me' ajvalil Jezabele —xiic. 

14Li Jehue jech laj yalbe li xchi'iltaque: —Tsaquic —xut. C'alal la stsaquique, te bat 

sc'ocbeic sjol ta nopol pozo yo' bu snail sloc'ubil stsotsil xchijic jchabichijetique. Ja' 

cha'vinic ta scotolic, pero me junuc mu'yuc cuxul la scomtsanic. 

15C'alal ixanov batel li Jehue, te la snup ta be li Jonadab, xnich'on Recabe. La sc'opan, 

jech laj yalbe: —¿Me lec avo'nton ta jtojol jech chac c'u cha'al lec co'nton ta atojol li 

vu'une? —xut. —Lec —xi itac'ov li Jonadabe. —Me melel xavale, ac'bun li ac'obe —

xi li Jehue. Li Jonadabe laj yac' li sc'obe, jech te la snit muyel ta scareta, 

16jech laj yalbe: —Chi'inun batel; te chavil ti jun co'nton ta jpas c'usi tsc'an li Muc'ul 

Diose —xut. Jech te laj yic' batel ta scareta. 

17C'alal ic'ot ta Samaria li Jehue, la smilbe scotol li smomnich'nabtac Acab ti cuxulic 

toe. Laj yules o ta j'ech'el jech chac c'u cha'al yaloj ono'ox Muc'ul Dios ta sventa li 

j'alc'op Eliase. 

Li Jehue la slajesbe o sc'oplal yich'el ta muc' li Baale 

18Li Jehue la stsob scotol li israeletique, jech laj yalbe: —Li Acabe jutuc no'ox laj 

yich' ta muc' li Baale, pero li vu'une xjelov to chquich' ta muc'. 

19Ja' yu'un li' ta orae tsobic tal scotol li j'alc'opetic, li jc'opojeletic, xchi'uc li paleetic 

yu'un Baale. Me junuc mu me boch'o xcom, yu'un jchapanoj lec milbil matanaletic ta 

sventa yich'el ta muc' li Baale. Me oy boch'o muc xtale, ac'o yich' milel —xi. Li Jehue 

ja' no'ox jech ilo'lavan ta sventa sbijil, yu'un jech ac'o uluc o scotol li boch'otic 

chich'ic ta muc' li Baale. 

20Jech te lic yal mantal ti ac'o spasic junuc muc'ta q'uin ta sventa li Baale, jech la 

spasic. 

21Te lic stac batel mantal ta scotol israeletic. Scotol li boch'otic yich'ojic ta muc' Baale 

te ibatic ta xch'ulna scotolic. Me junuc mu'yuc boch'o icom yu'unic, jech inoj ta jyalel 

li ch'ulnae. 

22Li Jehue jech laj yalbe li boch'o sventainoj c'u'il ta sventa q'uine: “Loq'ueso tal 

scotol li c'u'iletic sventa yajtuneltac Baale”, xut. Li boch'otic sventainoje la sloq'ues 

tal. 

23Li Jehue i'och ta yut xch'ulna Baal xchi'uc li Jonadab, xnich'on Recabe, jech laj 

yalbe li yajtuneltac Baale: —Q'uelic lec, me mu'yuc li' capal junuc li boch'otic 

yich'ojic ta muc' li Muc'ul Diose. Ja' no'ox ta jc'antic ac'o ochuc tal scotol li boch'otic 

yich'ojic ta muc' Baale —xut. 

24C'alal i'ochic ta ch'ulna li yajtuneltac Baal sventa chaq'uic milbil matanal, xchi'uc 

chic'bil matanale, li Jehue te xa'ox scomtsanoj ta pat ch'ulna chanvinic (80) viniquetic, 

jech laj yalbe: —Me oy boch'o chjatov loq'uel yu'un junuc li viniquetic ti cac'ojboxuc 

ta ac'obique, ta stoj ta xch'ich'al —xut. 

25C'alal laj yo'ntonic ta xchiq'uel matanale, li Jehue jech laj yalbe mantal li 

banquilaletic xchi'uc li banquilal soldadoetic yu'une: —¡Ochanic, milic scotol. Mu me 

xjatov loq'uel junuc avu'unic! —xut. Jech i'och smilic ta espada scotol. Lic xjochanic 

loq'uel ti c'alal icham yu'unique. Ts'acal i'ochic batel ta yutil to yo' bu va'ajtic li Baale. 

26La sloq'uesic li sloc'obaltac sdiosic te ta ch'ulnae; la xchiq'uic ta c'oc'. 

27Xchi'uc la slilinic li Baale; la sjinesbeic noxtoc li scajleb smotone xchi'uc li 

xch'ulnae. Icom ta tsanubaltic yu'unic; ja' jech o c'alal to tana. 

28Ja' jech la slajesbe sc'oplal yich'el ta muc' Baal te ta stojol israeletic li Jehue. 

29Ac'o me jech la spas li Jehue, pero co'ol ono'ox la spas jech chac c'u cha'al la spas li 

Jeroboam, xnich'on Nabat ti laj yac'be sa' smul li israeletique, yu'un laj ono'ox yich' ta 

muc' li sloc'obal ch'ium tot vacaxetic pasbilic ta c'anal taq'uin te oy ta Betel xchi'uc ta 

Dane. 

30Li Muc'ul Diose jech laj yalbe li Jehue: “Ta sventa ti lec c'usitic laj apase, ti ja' laj 

apas c'usi lec chquile yu'un laj amilbe scotol li smomnich'nabtac Acab jech chac c'u 

cha'al jnopoj ono'oxe, ja' yu'un ta xcac' ochuc o ta ajvalilal te ta Israel anich'nab c'alal 

to ta xchanc'olal amomnich'nab”, xut. 

31Ac'o me jech i'albat, pero mu'yuc ono'ox tsots sc'oplal laj ya'ay ta yo'nton chch'un li 

mantaletic yu'un Muc'ul Dios, ja' li Dios yu'un Israele. Yu'un ja' co'ol la spas jech chac 

c'u cha'al la spas li Jeroboam ti laj yac'be sa' smulic li israeletique. 

32C'alal ja'o jech ic'ot ta pasele, li Muc'ul Diose laj yac' bic'tajuc yosilal li israeletique. 

Ja' yu'un li Hazaele la snet' tal li israeletique. Laj yich' li banamil te ta nopol sts'aquil 

yosilalique. 

33Te lic yich' ta uc'um Jordán ta stuq'uil sloq'ueb c'ac'al xchi'uc scotol yosilal Galaad, 

yosilal Gad, Rubén, xchi'uc Manasés. Xchi'uc laj yich' batel ta Aroer te ta uc'um 

Arnón c'alal ta Galaad xchi'uc ta Basán. 

34Scotol li yantic sc'oplal Jehú xchi'uc li c'usitic yan ivu' yu'un spasele te ts'ibabil ta 

svunal c'usitic ic'ot ta pasel yu'un li ajvaliletic ta Israele. 

35C'alal icham li Jehue, te bat yich' muquel ta Samaria. Ja' i'och ta xq'uexol jun 

xnich'on, Joacaz sbi. 

36Li Jehue vaxquib xcha'vinic (28) jabil i'abtej ta ajvalilal ta lum Samaria te ta Israel. 

2 Reyes 11 

La stic' sba stuc ta ajvalilal li Ataliae 
(2 Cr 22.10-23.21) 

1Li Atalía sme' Ocoziase, laj ya'ay ti chamen xa li yole, ja' li Ocoziase, jech lic smilbe 

scotol li xnich'nabtac yole. 

2Pero li Josaba, stseb ajvalil Joram, xvix Ocoziase, laj to snac'be jun xnich'on li ajvalil 

Ocoziase, Joás sbi. Ja'o laj yic' loq'uel ta anil ti c'alal ja'o yochelic ta milel li yantique. 

Te bat snac' ta jun cuarto sventa vaybal, laj yac'be xchi'in jts'itesej olol yu'un, jech 

muc xtaat o ta milel yu'un li Ataliae. 

3Li Joase vaquib jabil te nac'bil ta ch'ulna yu'un li jts'itesej olol ti c'alal ja'o ochem ta 

ajvalilal te ta Judá li Ataliae. 

4Ta svucubal jabile, li pale Joiadae laj yic' li banquilaletic yu'un vo'vinic (100) 

soldado, xchi'uc li yantic banquilal soldadoetique, xchi'uc li jchabivanejetique; laj yic' 

ochel ta xch'ulna Muc'ul Dios. La spas lec ta co'ol yo'ntonic, jech lic yalic ta stojol 

Dios. Ts'acal laj yac'be yilic li Joase, ja' li xnich'on anima ajvalile. 

5Jech laj yal mantal li Joiadae: “Ja' jech tsc'an chapasic chac li'i: Paso abaic ta oxvoc'. 

Jvoc' ac'o com xchabiic spasubmantal ajvalil ta sc'ac'alil ta jcux co'ntontic. 

6Li yan jvoq'ue te ac'o baticuc ta ti'coral Shur; li yan jvoq'ue te ac'o baticuc ta ti'coral 

ta spat snail soldadoetic. Ja' jech tsc'an chajelilan abaic ta xchabiel li spasubmantal 

ajvalile. 

7Vo'oxuc li cha'tsoboxuc mu'yuc chachabivanic ta sc'ac'alil ta jcux co'ntontique. 

Vo'oxuc chachabiic li ch'ulna yu'un Muc'ul Diose xchi'uc li ajvalile. 

8Seto abaic ta spat xocon li ajvalil Joase; ich'o lec avabtejebic. Me oy boch'o chtal 

stsin sba jelovel ta atojolique, milic. Vo'oxuc chachi'inic li ajvalil buyuc no'ox 

chbate”, xi li pale Joiadae. 

9Li banquilal soldadoetique la spasic jech chac c'u cha'al i'albatic yu'un li pale 

Joiadae. Li boch'otic ja' to i'ochic ta jchabivanej ta sc'ac'alil chcux yo'ntonique xchi'uc 

li boch'otic ja' to iloq'uique la sventainan lec li sviniquique. Te italic ta stojol li pale 

Joiadae. 

10Li pale Joiadae laj yac'anbe slanzaic xchi'uc smaquic li banquilal soldadoetique, ja' 

to'ox yu'un li ajvalil David te tiq'uil ta ch'ulna yu'un Muc'ul Diose. 

11Li soldadoetique te lic xchapan sbaic sventa chchabiic li ajvalile; yich'anoj lec 

yabtejebic. Te la xchol sbaic batel ta jujujot xocon ch'ulna ta bats'ic'ob xchi'uc ta 

ts'etc'ob te ta nopol scajleb smoton Dios. Ja' cacal ta o'lol icom yu'unic li ajvalile. 

12Li pale Joiadae laj yic' loq'uel tal li Joás, xnich'on ajvalile; laj yac'be scoronail sjol 

xchi'uc svunal yabtel sventa ajvalilal, xchi'uc la smalbe aceite ta sjol. C'alal jech la 

spasbee, la spac' sc'obic, jech laj yalic: “¡Ich'biluc ta muc' li ajvalile!”, xiic. 

13C'alal laj ya'ay Atalía ti ch-avanique, ibat ta xch'ulna Muc'ul Dios yo' bu tsobolique. 

14Laj yil ti te va'al ta nopol yoyal ch'ulna li ajvalil jech chac c'u cha'al tspasic ono'ox 

c'alal ch-och ach' ajvalile. Li banquilaletique, xchi'uc li jtijsonetique, xchi'uc li yantic 

israeletique te xchi'uquic li ach' ajvalile xcuxet no'ox yo'ntonic te tsjupan yoq'uesic. 

C'alal laj yil jech li Ataliae, la sli' sc'u'; tsots i'avan: —¡Jcontrainvanejetic! 

¡J'ac'vanejetic ta c'abal! —xi. 

15Li pale Joiadae jech laj yalbe li banquilal soldadoetique: —¡Iq'uic loq'uel li ants li'i. 

Li boch'otic nabalic ta stojole, milic! —xut. Yu'un li palee yaloj ti mu xu' te tsmilic ta 

ch'ulna yu'un Muc'ul Diose, 

16jech la stsaquic loq'uel; te bat smilic ta sti' spasubmantal ajvalil yo' bu yochebic li 

boch'otic cajajtic ta ca'e. 

17Li palee la xchapanic ta stojol Muc'ul Dios ti chac' sbaic ta sc'ob Muc'ul Dios 

xchi'uc li ajvalil yu'unique xchi'uc li israeletique. Jech noxtoc la xchapanic ti co'oluc 

yo'ntonic xchi'uc ajvalil li israeletique. 

18Jech te ibat scotolic ta xch'ulna li Baale. La sjinesic; la slilinic o ta j'ech'el li scajleb 

matanaletique xchi'uc li sloc'obaltac sdiosique. Li Matán, ja' li pale yu'un Baale, la 

smilic te ta nopol scajleb matanaletic. Li pale Joiadae laj yac' jtsob soldadoetic ta 

xch'ulna Muc'ul Dios. 

19Te lic yic'an li banquilaletic yu'un vo'vinic (100) soldadoetique, li banquilal 

soldadoetique, li jchabivanejetique, xchi'uc scotol li israeletique. Ja' la xchi'inic totsel 

ta xch'ulna Muc'ul Dios li ajvalile te ic'ot ta spasubmantal. C'alal i'och ta sti' 

spasubmantal li Joase, te ichoti ta chotlebal sventa ajvalil. 

20Scotol li israeletique toj xcuxet no'ox yo'ntonic. Mu'yuc xa pleito laj ya'yic te ta 

slumalic, yu'un laj xa yich' milel te ta nopol spasubmantal ajvalil li Ataliae. 

21Li Joase vucub jabil yich'oj ti c'alal i'och ta ajvalilale. 

2 Reyes 12 

Li Joase lic stsac yabtel ta ajvalilal te ta Judá 
(2 Cr 24.1-27) 

1Svucubal xa'ox jabil yochel ta ajvalilal ta Israel li Jehú c'alal i'och ta ajvalilal ta Judá 

li Joase. Cha'vinic jabil i'abtej ta Jerusalén. Li sme'e Sibia sbi; te liquem ta Beerseba. 

2Li Joase toj lec c'usitic la spas ta stojol li Muc'ul Diose, yu'un lec ichanubtasat yu'un 

li pale Joiadae. 

3Pero mu'yuc ono'ox la sjinesic li toyol c'opojebaletic yo' bu va'ajtic li diosetic 

yu'unique, jech te ono'ox bat smilic matanal; bat xchiq'uic pom li israeletique. 

4-5Ts'acal to li Joase jech laj yalbe li paleetique: —Tsobic scotol li taq'uin chtal 

yaq'uic li' ta ch'ulna sventa smoton Muc'ul Diose. Xchi'uc c'alal chtal yaq'uic ti c'u 

yepal chapanbil chac' jujun jchi'iltactique, xchi'uc scotol ti c'u yepal chich'ic tal ta 

yutsil yo'ntonic te ta ch'ulna yu'un Muc'ul Diose, c'anbeic li boch'otic sventainojic li 

taq'uine. Ja' xameltsanic o li c'usitic tsc'an cha'meltsanel te ta ch'ulnae —xut. 

6Pero c'alal iloc' oxib xcha'vinic (23) jabil yochel ta ajvalilal li Joase, li paleetique 

yoquel to mu'yuc meltsajem yu'unic li ch'ulna bu soquemique. 

7Ja' yu'un li ajvalil Joase lic stac ta iq'uel li banquilal pale Joiadae xchi'uc li yantic 

paleetique, jech laj yalbe: —¿C'u yu'un ti yoquel to mu'yuc acha'meltsanojic o li 

ch'ulnae? Li' ta ora xchi'uc le' to batele mu xa me xac'anbeic taq'uin li boch'o 

sventainojique. Li boch'o yich'anoj xa avu'unique, ac'o xa yaq'uic tunuc ta sventa li 

ch'ulnae —xut. 

8Li paleetique lec laj ya'yic ti muc xa ja'uc tstsobbeic staq'uinic li xchi'iltaquique, 

xchi'uc ti mu xa ja'uc chcom ta yac'olic smeltsanel li ch'ulnae. 

9Li banquilal pale Joiadae laj yich' tal jun caxa. La svombe jutuc li smaque; te laj yac' 

ta xocon scajleb smoton Dios ta bats'ic'ob ti c'alal ch-ochic batel ta ch'ulnae. Li 

paleetic ti chchabiic ti'ch'ulnae; te la stiq'uic scotol li taq'uin chtal yaq'uic ta ch'ulna 

yu'un Muc'ul Diose. 

10C'alal laj yilic ti i'epaj xa li taq'uin te ta caxae, te ital li jts'ibajom yu'un ajvalile 

xchi'uc li banquilal palee. Laj yatic li taq'uine; la stiq'uic ta yavil. 

11Ja' laj yac'beic ta sc'ob li boch'otic sventainojic abtel ta ch'ulnae, yu'un ac'o stojic li 

carpinteroetique xchi'uc li jchanubtasvanejetic sventa abtel ta ch'ulnae, 

12xchi'uc li alvaniletique, xchi'uc li j'ante'etique. Xchi'uc ac'o smanic li te'etic, li 

tonetic sventa chich' meltsanel o ch'ulnae. 

13Li taq'uin bat yaq'uic ta ch'ulnae mu'yuc laj yaq'uic tunuc ta sventa chich' pasel o 

copaetic, xtuch'ubil sc'aq'uemal mechaetic, muc'tic tazaetic, oq'uesetic, xchi'uc c'usitic 

yantic chtun pasbil ta c'anal taq'uin xchi'uc ta saquil taq'uin. 

14Ja' no'ox laj yac'beic ta sc'ob li boch'otic sventainojic xcha'meltsanel li ch'ulna yu'un 

Muc'ul Diose. 

15Mu'yuc la sjac'beic butic ilaj yu'unic taq'uin li boch'otic i'och ta sc'obic sventa tstojic 

o j'abteletique yu'un sna'ojic ti tuc' yo'ntonique. 

16Li yantic taq'uin smoton Dios ta sventa muliletic xchi'uc ta sventa bu chjelovic ta 

stojol Diose, mu'yuc laj yich'ic batel ta ch'ulna, yu'un ja' yu'unic xa li paleetique. 

17Li Hazael, ajvalil ta Siriae, ja'o yorail bat stsac ta pleito li lum Gate, jech i'och o ta 

sc'ob. Ts'acal ibat noxtoc ta Jerusalén. 

18Li ajvalil Joase la stsob scotol li c'usitic voc'bil comel ta stojol Muc'ul Dios yu'unic 

li smoltotaque, ja' li Josafate, li Jorame, xchi'uc li Ocoziase, ja' li ajvaliletic ta Judae, 

xchi'uc li c'usitic svoc'oj xa ta sventa Muc'ul Dios stuque, xchi'uc scotol li c'anal 

taq'uin te oy ta ch'ulna xchi'uc te ta spasubmantal ajvalile. Ja' la stacbe batel smotonin 

li Hazael, ajvalil ta Siriae, jech mu'yuc la scontrain o li Jerusalene; te isut o batel. 

19Scotol li yantic sc'oplal Joase xchi'uc li c'usitic la spase te ts'ibabil ta svunal c'usitic 

ic'ot ta pasel yu'unic li ajvaliletic ta Judae. 

20-21Ts'acal lic xchap sc'opic li xchi'iltac ta abtel Joase, ja' li Josacar xnich'on Simeate, 

xchi'uc li Jozabad xnich'on Somere. Jech la smilic te ta sna Milo ti c'alal ja'o chyal 

batel ta Silae. Te bat smuquic yo' bu mucul li smoltotac ta Lum yu'un Davide. Ja' i'och 

ta xq'uexol jun xnich'on, Amasías sbi. 

2 Reyes 13 

I'och ta ajvalilal Joacaz 

1Oxib xcha'vinic jabil xa'ox yochel ta ajvalilal ta Judá li Joase, ja'o i'och ta ajvalilal ta 

lum Samaria sventa Israel li Joacaz, xnich'on Jehue. Ja' vuclajuneb (17) jabil i'abtej. 

2Pero toj chopol c'usi la spas ta stojol li Muc'ul Diose. Ja' co'ol la spas jech chac c'u 

cha'al li Jeroboam, xnich'on Nabate, ja' ti laj yac'be sa' smulic li israeletique. Mu'yuc 

la sjel jutuc li c'usi la spase. 

3Jech te lic ilintaaticuc yu'un Muc'ul Dios li israeletique. Ep jabil i'ac'atic ta sc'ob li 

Hazael, ajvalil ta Siriae, xchi'uc li xnich'one, ja' li Ben-adade. 

4Li ajvalil Joacaze lic sc'anbe vocol li Muc'ul Diose. I'aybat li sc'ope, yu'un li Muc'ul 

Diose laj yil c'u x'elan svocolic ta uts'intael yu'un li ajvalil ta Siriae. 

5Jech la st'ujbe jun jpojvanej yu'unic li israeletique, jech iloq'uic ta sc'ob siriaetic. Jun 

xa yo'nton te bat naquiicuc yan velta ta snaic ti bu ono'ox nacalique. 

6Pero mu'yuc ono'ox la scomtsanic spasel c'usi chopol jech chac c'u cha'al la spasic li 

smomnich'nabtac Jeroboame, ja' ti laj yac'be sa' smulic li israeletique. Ja' jech la 

spasilanic o batel. Jech noxtoc te icom o yu'unic li sloc'obal sjalalme'ic Asera ta 

Samariae. 

7Li ajvalil Joacaze mu'yuc xa ep icom yajsoldadotac. Ja' xa no'ox icom lajuneb 

yoxvinic (50) lec sna xcajiic ta ca', lajuneb caretaetic, xchi'uc lajunmil (10,000) 

soldadoetic chanov ta yacanic. Yu'un li ajvalil ta Siriae ep la smil; lamal icom yu'un 

jech chac c'u cha'al pucuc. 

8Scotol li yantic sc'oplal Joacaze, xchi'uc li c'usitic yan tsots ivu' yu'une, xchi'uc scotol 

li c'usitic la spase te ts'ibabil ta svunal c'usitic ic'ot ta pasel yu'un li ajvaliletic ta 

Israele. 

9C'alal ichame, te la smuquic ta Samaria. Ja' i'och ta xq'uexol jun xnich'on, Joás sbi. 

I'och ta ajvalilal te ta Israel li Joase 

10C'alal vuclajuneb xcha'vinic (37) jabil xa'ox yochel ta ajvalilal ta Judá li Joase, ja'o 

i'och ta ajvalilal ta lum Samaria sventa Israel li Joás, xnich'on Joacaze. Ja' vaclajuneb 

(16) jabil i'abtej. 

11Pero toj chopol c'usi la spas ta stojol li Muc'ul Diose. Ja' jech la spas jech chac c'u 

cha'al la spas li Jeroboam, xnich'on Nabate, ja' ti laj yac'be sa' smulic li israeletique; 

ja' jech la spasilan o batel. 

12Li yantic sc'oplal Joase, xchi'uc scotol li c'usitic yan ivu' yu'un la spase, xchi'uc ti c'u 

x'elan la stsal sbaic xchi'uc li Amasías, ajvalil ta Judae, te ts'ibabil ta svunal c'usitic 

ic'ot ta pasel yu'un li ajvaliletic ta Israele. 

13C'alal icham li Joase, te la smuquic ta Samaria yo' bu mucajtic li ajvaliletic ta 

Israele. I'och yan xq'uexol, Jeroboam sbi. 

Slajeb c'op laj yal Eliseo c'usi chc'ot ta pasel, te xa icham o 

14Li Eliseoe itsaque ta chamel sventa chcham o. Li Joás, ajvalil ta Israele, ibat svu'lan 

li Eliseoe; c'ot smey, laj yoc'ta, jech laj yalbe: —Tati, Tati. Vo'ot spojobbailot ono'ox 

li israeletique —xut. 

15Li Eliseoe jech laj yalbe: —Tsaco junuc aflecha —xut. Li ajvalile la stsac li 

sflechae. 

16Li Eliseoe jech laj yalbe noxtoc: —Chapano aba sventa chat'iles batel junuc li 

aflechae —xut. C'alal stsacoj xa'ox sflecha li ajvalile, li Eliseoe laj yac' sc'ob ta sc'ob 

li ajvalile, 

17jech laj yalbe: —Jamo li ventana ta stuq'uil sloq'ueb c'ac'ale —xut. Li ajvalile la 

sjam. Li Eliseoe jech laj yalbe: —T'ileso batel li aflechae —xut. Jech la st'iles batel. 

Li Eliseoe i'avan, jech laj yal: —¡Li flechae ja' coltael yu'un Muc'ul Dios! ¡Li flechae 

ja' stsalel Siria! ¡Yu'un vo'ot chatsal li siriaetic te ta Afeque; vo'ot chavules o scotol! 

—xi. 

18Jech laj yalbe noxtoc li ajvalile: —Tsaco li flechaetique —xut. C'alal la stsac 

flechaetic li ajvalile, li Eliseoe jech laj yalbe: —Majo o li banamile —xut. Jech la 

smaj oxib velta li banamile; te no'ox ilaj yo'nton o. 

19Li j'alc'ope i'ilin, jech laj yalbe: —Ti lajuc amaj vo'ob vaquibuc velta li banamile, li 

siriaetique xu' avu'un chavules o ti jechuque. Pero tana ja' no'ox xu' avu'un chatsal 

oxib velta —xut. 

20Li Eliseoe icham, jech bat smuquic. Scotol ono'ox jabil te chtal stiq'uilan sbaic ta 

slumal israeletic li jtsob j'eleq'uetic liquemic ta Moabe. 

21Ta yan c'ac'al oy jayibuc israeletic oy boch'o bat smuquic. C'alal laj yilic ti chtal 

jtsob j'eleq'uetique, la stiq'uic comel ta anil ta smuquinal Eliseo li animae. C'alal la stij 

sba xchi'uc sbaquil li Eliseoe, icha'cuxi li animae; la sva'an sba. 

22Li Hazael, ajvalil ta Siriae, te ono'ox ital yuts'inta li israeletic c'alal cuxul li Joacaze. 

23Pero li Muc'ul Diose toj c'ux ta yo'nton israeletic ta scoj ti oy ono'ox c'usi xchapanoj 

xchi'uc li Abraham, Isaac, xchi'uc Jacobe. Jech la scolta; muc xules, mu'yuc sloq'uesoj 

o ta stojol c'alal to tana. 

24C'alal icham li Hazael, ajvalil ta Siriae, ja' i'och ta xq'uexol jun xnich'on, Ben-adad 

sbi. 

25Li ajvalil Joás, xnich'on Joacaze, la spoj loq'uel ta sc'ob Ben-adad li lumetic ti ibat ta 

pojel yu'un stot c'alal la spasic pleitoe. Li Joase oxib velta la stsal li siriaetique, jech 

laj yu'uninic o yan velta li lumetic ta Israele. 

2 Reyes 14 

I'och ta ajvalilal ta Judá li Amasiase 
(2 Cr 25.1-28) 

1Ta xchibal jabil yochel ta ajvalilal ta Israel li Joás, xnich'on Joacaze, ja'o i'och ta 

ajvalilal ta Judá li Amasías, xnich'on Joase. 

2C'alal i'och ta ajvalilal li Amasiase, yich'oj xa'ox vo'ob xcha'vinic (25) jabil. Baluneb 

xcha'vinic (29) jabil i'abtej ta Jerusalén. Li sme'e Joadán sbi; te liquem ta Jerusalén. 

3Li Amasiase lec c'usitic la spas ta stojol li Muc'ul Diose. Ac'o me mu xco'laj lec jech 

chac c'u cha'al la spas li smoltot Davide, pero ja' ono'ox jech la spas jech chac c'u 

cha'al la spas li stote, ja' li Joase. 

4Ja' no'ox ti muc sloq'ues scotol li toyol c'opojebaletic yu'un israeletique; te ono'ox la 

xchiq'uic o matanaletic xchi'uc pom. 

5C'alal nacal xa o lec ta yabtele, lic smilan scotol li j'abteletic ti la smilbeic li stote. 

6Pero muc smilbe li xnich'nabique yu'un jech chal ta svunal li mantaletic ti la sts'iba 

comel Moisés ta sventa ti jech laj yal li Muc'ul Diose: “Li totiletique mu xu' ta xich'ic 

milel ta scoj smul li xnich'nabique. Jech ec li nich'naletique mu xu' ta xich'ic milel ta 

scoj smul li stotique. Ta jujuntal ac'o chamuc ta scoj smul stuquic”, xi yaloj. 

7Jech noxtoc la smil lajunmil (10,000) edometic te ta Stenlejaltic yu'un Ats'am. 

Xchi'uc la spoj ta pleito li lum Selae. Jocteel laj yac'be sbi. Ja' jech sbi o c'alal to tana. 

8Li Amasiase la stac batel j'almantaletic ta stojol li ajvalil Joás, xnich'on Joacaz, 

smomnich'on Jehue, jech laj yalbe batel: “La' me, jq'uelbe jba jsatic”, xut batel. 

9Li Joás, ajvalil ta Israele, jech la stac'be sutel li Amasiase: “Li jpets ch'ixe jech laj 

yalbe batel li jpets ch'ut te' ta Libanoe: ‘Ac'bo yic' atseb li jquereme’, xut. Pero te 

ijelov jcot jti'vanej bolom, ech' xpech' ta teq'uel li ch'ixe. 

10Ta melel laj xa atsal li edometique, jech atoyoj xa aba o. Lec oy, toyo aba, pero ja' 

lec te xa no'ox coman ta ana. ¿C'u yu'un ti chac'an chasa' avocol atuc, xchi'uc chasa'be 

svocol li Judae?”, xut batel. 

11Li Amasiase muc xich' ta muc'. Ja' yu'un li Joás, ajvalil ta Israele, ibat ta Bet-semes. 

Te bat stsac sbaic ta pleito xchi'uc li Amasías, ajvalil ta Judae. 

12Li Judae itsalat yu'un li Israele. Ta jujuntal ijatovic sutel ta snaic. 

13Li Joás, ajvalil ta israele, la xchuc te ta Bet-semes li Amasías, ajvalil ta Judae, ja' li 

xnich'on Joás, smomnich'on Ocoziase. Ja'o ibat ta Jerusalén noxtoc, c'ot svuq'ues li 

coralton yu'un Jerusalene. Ja' balunvinic (180) metro la sjines. Te la sliques ta sti' li 

coralton Efraín sbie, c'alal to ta yan sti' ta xchiquin coralton. 

14Jech noxtoc laj yich' batel scotol li c'anal taq'uin, li saquil taq'uin, xchi'uc scotol li 

c'usitic chtun ta ch'ulna yu'un Muc'ul Diose. Xchi'uc laj yich' batel noxtoc li 

taq'uinetic te ta spasubmantal ajvalile. Laj yic' batel noxtoc jayibuc viniquetic sventa 

prentail, jech te isut batel ta Samaria. 

15Scotol li yantic sc'oplal Joase, xchi'uc li c'usitic tsotsic ivu' yu'une, xchi'uc li pleito 

la spasic xchi'uc Amasías, ajvalil ta Judae, te ts'ibabil ta svunal c'usitic ic'ot ta pasel 

yu'un li ajvaliletic ta Israele. 

16C'alal ichame, te laj yich' muquel ta Samaria yo' bu mucajtic li ajvaliletic ta Israele. 

Ja' i'och ta xq'uexol jun xnich'on, Jeroboam sbi. 

17Li Amasías xnich'on Joás, ajvalil ta Judae, vo'lajuneb (15) to jabil icuxi ti c'alal 

icham li Joás, xnich'on Joacaz, ajvalil ta Israele. 

18Li c'usitic la spas li Amasiase te ts'ibabil ta svunal c'usitic ic'ot ta pasel yu'un li 

ajvaliletic ta Judae. 

19Te ta Jerusalén oy boch'o lic snopic c'u x'elan xu' tsmilic li ajvalil Amasiase, jech 

ijatov batel ta Laquis. Pero la snutsic batel; te c'ot smilic. 

20La xcuchic batel ta ca'. Te c'ot smuquic ta Jerusalén ta Lum yu'un David yo' bu 

mucajtic li smoltotaque. 

21Scotol li israeletic ta Judae ja' lic stiq'uic ta ajvalilal yu'unic li Azarías, xnich'on 

Amasiase; ja' la xq'uexolin li stote. Yich'oj vaclajuneb (16) jabil ti c'alal i'och ta 

ajvalilale. 

22C'alal chamen xa'ox li stote, lic xcha'va'an yan velta li lum Elate; ja' ic'ot ta yu'unic 

yan velta li Judae. 

I'och ta ajvalilal ta Israel li xchibal Jeroboame 

23C'alal svo'lajunebal (15) jabil xa'ox yochel ta ajvalilal ta Judá li Amasías, xnich'on 

Joase, ja'o i'och ta ajvalilal ta Israel li Jeroboam xnich'on Joase. Jun yoxvinic (41) jabil 

i'abtej ta Samaria. 

24Pero toj chopol c'usi la spas ta stojol li Muc'ul Diose. Ja' jech la spas jech chac c'u 

cha'al li Jeroboam, xnich'on Nabat ti laj yac'be sa' smulic li israeletique. 

25Ja' la xcha'poj noxtoc li sts'aquil yosilal israeletic batem ta pojele. Te xlic ta ti'lum 

Hamat c'alal to ta nab Arabá. Ja' ic'ot o ti jech ono'ox laj yal Muc'ul Dios ta sventa li 

yajtunel Jonás, xnich'on Amitaie, ja' li j'alc'op ta Gat-hefere. 

26Yu'un li Muc'ul Diose laj yil ti toj tsots svocolic scotol li israeletique; ti mu'yuc 

boch'o junuc xu' chcoltaatic loq'uel ta svocolique. 

27Ja' yu'un li Muc'ul Diose lic scolta loq'uel ta svocolic ta sventa li Jeroboam, xnich'on 

Joase, yu'un mu'yuc ono'ox ta yo'nton tstu'pbe sts'unubal li' ta banamil li Israele. 

28Li yantic sc'oplal Jeroboame, xchi'uc li c'usitic tsotsic ivu' yu'une, xchi'uc li pleito la 

spase, xchi'uc ti laj yac'be ta sc'ob israeletic yan velta li lum Damasco xchi'uc lum 

Hamate, xchi'uc scotol li c'usitic la spase te ts'ibabil ta svunal c'usitic ic'ot ta pasel 

yu'un li ajvaliletic ta Israele. 

29C'alal icham li Jeroboame, te bat smuquic yo' bu mucul li ajvaliletic ta Israele. Ja' 

i'och ta xq'uexol jun xnich'on, Zacarías sbi. 

2 Reyes 15 

I'och ta ajvalilal ta Judá li Azariase, ja' li Uzías yan sbie 
(2 Cr 26.3-5, 16-23) 

1Vucub xcha'vinic (27) jabil xa'ox yochel ta ajvalilal ta Israel li Jeroboame, ja'o i'och 

ta ajvalilal ta Judá li Azarías, xnich'on Amasiase. 

2C'alal i'och ta ajvalilale, yich'oj vaclajuneb (16) jabil. Lajchab yoxvinic (52) jabil 

i'abtej ta Jerusalén. Li sme'e Jecolías sbi, liquem ta Jerusalén. 

3Toj lec c'usi la spas ta stojol Muc'ul Dios jech chac c'u cha'al la spas li stote. 

4Pero li toyol c'opojebaletique mu'yuc la sjines. Te ono'ox bat yaq'uic o milbil matanal 

xchi'uc bat xchiq'uic pom li israeletique. 

5Ja' yu'un li Muc'ul Diose laj yac'be stoj smul li ajvalile; laj yac' tsacatuc ta c'a'el 

chamel, ja' jech ip o c'alal to icham, jech stuc voc'bil o ta jun na. Li spasubmantale ja' 

la sventain xnich'on, Jotam sbi; ja' xa la sventain o li israeletique. 

6Li yantic sc'oplal Azariase xchi'uc scotol li c'usitic la spase te ts'ibabil ta svunal li 

c'usitic ic'ot ta pasel yu'un ajvaliletic ta Judae. 

7C'alal icham li Azariase, te bat smuquic ta Lum yu'un David yo' bu mucul li 

smoltotaque. Ja' i'och ta xq'uexol jun xnich'on, Jotam sbi. 

I'och ta ajvalilal ta Israel li Zacariase 

8Vaxaclajuneb xcha'vinic (38) jabil xa'ox yochel ta ajvalilal ta Judá li Azariase, ja'o 

i'och ta ajvalilal vaquib u te ta Israel li Zacarías, xnich'on Jeroboame. 

9Pero toj chopol c'usi la spas ta stojol Muc'ul Dios jech chac c'u cha'al la spas li 

smoltotaque. Ja' co'ol la spas jech chac c'u cha'al la spas li Jeroboam, xnich'on Nabat ti 

laj yac'be sa' smulic li israeletique. 

10Ja' yu'un li Salum, xnich'on Jabese, ta mucul la stsob xchi'iltac yu'un tsc'an tsmil li 

Zacariase. Jech te la smil ta stojol israeletic; ja' i'och ta xq'uexol stuc. 

11Li yantic sc'oplal Zacariase te ts'ibabil ta svunal c'usitic ic'ot ta pasel yu'un li 

ajvaliletic ta Israele. 

12Ja' ic'ot ta pasel ti jech ono'ox laj yal Muc'ul Dios ta sventa li Jehue: “Ta xcac' 

ochicuc o ta ajvalilal te ta Israel anich'nab c'alal to ta xchanc'olal amomnich'nab”, 

x'utat ono'ox. 

I'och ta ajvalilal ta Israel li Salume 

13Balunlajuneb xcha'vinic (39) jabil xa'ox yochel ta ajvalilal ta Judá li Uziase, ja'o 

i'och ta ajvalilal li Salum, xnich'on Jabese. Jun u no'ox i'abtej ta Samaria. 

14Yu'un li Manahem, xnich'on Gadie, ibat ta Tirsa; te ic'ot ta Samaria. Te c'ot smil li 

Salume; ja' i'och o ta xq'uexol stuc. 

15Li yantic sc'oplal Salume xchi'uc ti c'u x'elan la stsob xchi'iltac c'alal la smil li 

Zacariase te ts'ibabil ta svunal c'usitic ic'ot ta pasel yu'un li ajvaliletic ta Israele. 

16Li Manaheme laj yules o comel li lum Tifsae, xchi'uc laj yich'beic scotol li c'usitic 

oy yu'unique xchi'uc li c'usitic oy yu'unic ta yosilalic xc'ot c'alal ta lum Tirsae. La 

sjatbeic xch'ut scotol li antsetic ti oy xch'utique. Ti jech la spasique, ja' ta sventa ti 

mu'yuc la sjamic li ti'coraltone. 

Lic stsac yabtel ta ajvalilal ta Israel li Manaheme 

17Balunlajuneb xcha'vinic (39) jabil xa'ox yochel ta ajvalilal ta Judá li Azariase, ja'o 

i'och ta ajvalilal ta Israel li Manahem, xnich'on Gadie. Lajuneb jabil i'abtej ta Samaria. 

18Pero toj chopol c'usi la spas ta stojol li Muc'ul Diose. Ti jayib c'ac'al cuxule ja' co'ol 

jech la spas jech chac c'u cha'al li Jeroboam, xnich'on Nabat ti laj yac'be sa' smulic li 

israeletique. 

19Li Pul, ja' li ajvalil ta Asiriae, ibat spojbe li yosilal israeletique. Li Manaheme laj 

yac'be oxlajuneb xcha'vinic ta mil (33,000) kilo saquil taq'uin, yu'un jech te ac'o 

comtsanatuc ta yabtel. 

20Li Manaheme lic yal mantal ti ac'o yaq'uic ech'em ta o'lol kilo saquil taq'uin jujunic 

li jc'ulejetic yu'un israeletique, yu'un jech tsta ti c'u yepal chac'be li ajvalil ta Asiriae. 

Jech isut o batel ta slumal li ajvalil ta Asiriae; muc xjalij lec te ta yosilal li Israele. 

21Li yantic sc'oplal Manaheme xchi'uc scotol li c'usitic la spase te ts'ibabil ta svunal 

c'usitic ic'ot ta pasel yu'un li ajvaliletic ta Israele. 

22C'alal ichame, ja' i'och ta xq'uexol jun xnich'on, Pekaía sbi. 

I'och ta ajvalilal ta Israel li Pekaiae 

23Vo'lajuneb (15) jabil xa'ox yochel ta ajvalilal ta Judá li Azariase, ja'o i'och ta 

ajvalilal ta Israel li Pekaía, xnich'on Manaheme. Chib jabil i'abtej ta Samaria. 

24Pero toj chopol c'usi la spas ta stojol li Muc'ul Diose. Ja' jech la spas jech chac c'u 

cha'al li Jeroboam, xnich'on Nabate, ja' ti laj yac'be sa' smulic li israeletique. 

25Oy jun banquilal soldado yu'un, Peka sbi; ja' xnich'on Remalías. Ja' lic stsob xchi'il 

sventa tsmil li ajvalil yu'une. Jech te la smil ta Samaria ta spasubmantal li ajvalile. Ja' 

la xchi'in li Argob, xchi'uc Arie, xchi'uc lajuneb yoxvinic (50) israeletic liquemic ta 

Galaad. Ja' i'och comel ta xq'uexol stuc. 

26Li yantic sc'oplal Pekaiae xchi'uc scotol li c'usitic la spase te ts'ibabil ta svunal 

c'usitic ic'ot ta pasel yu'un li ajvaliletic ta Israele. 

I'och ta ajvalilal ta Israel li Pekae 

27Lajchab yoxvinic (52) jabil xa'ox yochel ta ajvalilal ta Judá li Azariase, ja'o i'och ta 

ajvalilal ta Israel li Peka, xnich'on Remaliase. Jtob (20) jabil i'abtej ta Samaria. 

28Pero toj chopol c'usi la spas ta stojol li Muc'ul Diose. Ja' jech la spas jech chac c'u 

cha'al la spas Jeroboam, xnich'on Nabat ti laj yac'be sa' smulic li israeletique. 

29C'alal ja'o tiq'uil ta ajvalilal ta Israel li Pekae, te ic'ot li Tiglat-pileser, ajvalil ta 

Asiriae. La spoj li lum Ijón, Abel-bet-maaca, Janoa, Cedes, Hazor, Galaad, Galilea, 

xchi'uc scotol li yosilal Neftalie. Li jnaclumetic tee la xchuquic batel ta Asiria. 

30Li Oseas, xnich'on Elae, lic stsob xchi'iltac, jech la smilic li ajvalil Peka, xnich'on 

Remaliase. Ja' i'och ta xq'uexol stuc. C'alal i'och ta q'uexolile, jtob (20) jabil xa'ox 

yochel ta ajvalilal li Jotam, xnich'on Uziase. 

31Li yantic sc'oplal Pekae xchi'uc scotol li c'usitic la spase te ts'ibabil ta svunal c'usitic 

ic'ot ta pasel yu'un li ajvaliletic ta Israele. 

I'och ta ajvalilal ta Judá li Jotame 
(2 Cr 27.1-9) 

32Chib jabil xa'ox yochel ta ajvalilal ta Israel li Peka, xnich'on Remaliase, ja'o i'och ta 

ajvalilal ta Judá li Jotam, xnich'on Uziase. 

33C'alal i'och ta ajvalilale, vo'ob xcha'vinic (25) jabil xa'ox yich'oj. Vaclajuneb (16) 

jabil i'abtej ta Jerusalén. Li sme'e Jerusa sbi; ja' stseb Sadoc. 

34Toj lec c'usi la spas ta stojol li Muc'ul Diose. Ja' co'ol la spas jech chac c'u cha'al la 

spas li stote, ja' li Uziase. 

35La spasbe lec muc' sti' scoralil li ch'ulna yu'un Muc'ul Diose. Pero li toyol 

c'opojebaletic yu'unique mu'yuc ono'ox la sjinesic. Te ono'ox bat smilic matanal, bat 

xchiq'uic pom li israeletique. 

36Li yantic sc'oplal Jotame xchi'uc scotol li c'usitic la spase te ts'ibabil ta svunal 

c'usitic ic'ot ta pasel yu'un li ajvaliletic ta Judae. 

37Li Muc'ul Diose ja'o yorail la stac batel li Rezín, ajvalil ta Siriae, yu'un bat scontrain 

li Judá xchi'uc li Peka, xnich'on Remaliase. 

38C'alal icham li Jotame, te bat smuquic ta Lum yu'un David yo' bu mucul li 

smoltotaque. Ja' i'och ta xq'uexol jun xnich'on, Acaz sbi. 

2 Reyes 16 

Lic stsac yabtel ta ajvalilal ta Judá li Acaze 
(2 Cr 28.1-27) 

1Vuclajuneb (17) jabil xa'ox yochel ta ajvalilal ta Israel li Peka, xnich'on Remaliase, 

ja'o i'och ta ajvalilal ta Judá li Acaz, xnich'on Jotame. 

2Yich'oj xa'ox jtob (20) jabil ti c'alal i'och ta ajvalilale. Vaclajuneb (16) jabil i'abtej ta 

Jerusalén. Pero muc ja'uc la spas c'usi tuc' ta pasel ta stojol Muc'ul Dios jech chac c'u 

cha'al tuc' c'usi la spas li smuc'ta moltot, Davide. 

3Ja' la sts'aclin batel c'usi la spasic li ajvaliletic ta Israele. Jech noxtoc la xchic' 

xnich'on sventa smoton sdios jech chac c'u cha'al sbol talelic li yanlum cristianoetic ti 

inutsbatic loq'uel ta stojolic yu'un Muc'ul Diose. 

4Jech noxtoc la smilbe smoton sdios, xchi'uc la xchic' pom ta toyol vitsetic, ta yoc 

vitsetic, xchi'uc ta yolon te'etic ti lec pim yanale. 

5Ja' yu'un li Rezín, ajvalil ta Siria, xchi'uc li Peka, xnich'on Remalías, ajvalil ta 

Israele, ibat stsaquic ta pleito li Jerusalene. C'ot setuic li Acaze, pero muc xu'uninic li 

lume. 

6C'alal ja'o jech ic'ot ta pasele, li ajvalil ta Edome bat spoj li lum Elate, jech laj 

yu'uninic yan velta li edometique. La snutsic loq'uel scotol li judaetique; te inaquiic o, 

jech te nacalic o c'alal to tana. 

7Ja' yu'un li Acaz, ajvalil ta Judae, la stac batel j'almantaletic yu'un ta stojol li Tiglat-

pileser, ajvalil ta Asiriae, jech laj yalbe batel: “Li vu'une ja' jechun chac c'u cha'al 

anich'on. Avocoluc coltaun loq'uel ta sc'ob li ajvalil ta Siria, xchi'uc li ajvalil ta Israele 

yu'un chiscontrainicun”, xut. 

8Li Acaze la sloq'ues scotol li saquil taq'uin, li c'anal taq'uin te oy ta xch'ulna Muc'ul 

Diose xchi'uc te ta spasubmantale. La stacbe batel smotonin li ajvalil ta Asiriae. 

9Li ajvalil ta Asiriae la xch'un. Jech ibat stsaquic ta pleito li lum Damascoe, jech i'och 

o ta sc'obic. La xchuquic batel li yajvaltac lume. Laj yiq'uic batel c'alal to ta lum Kir, 

xchi'uc la smilic comel noxtoc li Rezine. 

10Li ajvalil Acaze ibat ta Damasco, bat snup ta be li Tiglat-pileser, ajvalil ta Asiriae. 

Te laj yil oy scajleb matanal te pasbil. Jech la spasbe batel lec senyail ti c'u x'elan 

pasbile. La stacbe batel li pale Uriase, yu'un ac'o spas junuc scajleb smoton Dios co'ol 

jech chac c'u cha'al le'e. 

11Li pale Uriase lic spas li scajleb smoton Dios jech chac c'u cha'al i'albat batel yu'un 

li ajvalil te ta Damascoe. Meltsajem xa'ox yu'un ti c'alal mu'yuc to'ox tsut tal ta 

Damasco li ajvalil Acaze. 

12C'alal isut tal ta Damasco li ajvalile, laj yil ti meltsanbil xa li scajleb matanale, jech 

bat yac' matanal te ta sba. 

13Te jmoj la xchic' xchi'uc li yantic matanal ti co'oltic jech chac c'u cha'al trigoe, 

xchi'uc te la smal ta sba li ya'lel sts'usube, xchi'uc te la svijbe ta sba noxtoc li 

xch'ich'al matanal laj yac' ta sventa lec ch-ilat yu'un Diose. 

14Li scajleb smoton Dios pasbil ta bronce te oy ta yeloval ch'ulnae laj yal mantal 

ajvalil Acaz ti ac'o yich' loq'uesele. Te laj yaq'uic ta jot xocon ch'ulna ta stuq'uil norte. 

Cacal ta o'lol ic'ot yu'un li xch'ulna Muc'ul Dios xchi'uc li ach' scajleb smoton Dios la 

spasique. 

15Li ajvalil Acaze jech laj yalbe noxtoc li pale Uriase: “Te ta muc'ta cajleb matanal 

xachic' li matanal ta sventa sobe, xchi'uc te xachic' li matanal sventa mal c'ac'al ti 

co'oltic jech chac c'u cha'al trigoe. Jech noxtoc te xachic' li matanaletic, xchi'uc li 

c'usitic yan jech chac c'u cha'al trigo chcac' vu'une, xchi'uc li chic'bil matanaletic, 

xchi'uc li c'usitic yan jech chac c'u cha'al trigoe, xchi'uc li ya'lel ts'usub chaq'uic 

jchi'iltactique. Li xch'ich'al chic'bil matanal xchi'uc li xch'ich'al milbil matanaletique 

te xavij ta sba li scajleb matanale. Li yan scajleb matanal pasbil ta broncee ja' chtun 

cu'un sventa c'alal oy c'usi ta jac'be li Muc'ul Diose”, xut. 

16Li pale Uriase la spas scotol jech chac c'u cha'al i'albat yu'un ajvalil Acaze. 

17Li ajvalil Acaze la sloq'uesbe li stselajtiquil snacleb muc'ta yavil vo'e, xchi'uc la 

sloq'ues li muc'ta yavil vo' cajal ta sloc'obal vacaxetic pasbil ta broncee. Ta ba ton xa 

no'ox laj yac'. 

18Xchi'uc la sloq'ues noxtoc li stentenail xch'ulna Muc'ul Dios sventa chtun yu'unic ta 

sc'ac'alil chcux yo'ntonique xchi'uc li jun ti'na te ta spat pasbil sventa ajvalile, yu'un 

tsc'an ti lec ch-ilat yu'un li ajvalil ta Asiriae. 

19Li yantic sc'oplal Acaze xchi'uc scotol li c'usitic la spase te ts'ibabil ta svunal c'usitic 

ic'ot ta pasel yu'un li ajvaliletic ta Judae. 

20C'alal ichame, te bat smuquic ta Lum yu'un David yo' mucul li smoltotaque. Ja' i'och 

ta xq'uexol jun xnich'on, Ezequías sbi. 

2 Reyes 17 

Laj yich' tsalel lum Samaria xchi'uc chucbil ibatic li israeletique 

1Ta xlajchabal jabil yochel ta ajvalilal ta Judá li Acaze, ja'o i'och ta ajvalilal ta Israel li 

Oseas xnich'on Elae. Baluneb jabil i'abtej. 

2Pero toj chopol c'usi la spas ta stojol li Muc'ul Diose; ja' no'ox ti mu sta jech chac c'u 

cha'al la spas li yantic ajvaliletic ta Israel ti ba'yuc ijelovique. 

3Li Osease ital tsacatuc ta pleito yu'un li Salmanasar, ajvalil ta Asiriae, jech te i'och o 

ta c'abal; te lic stoj spatan. 

4Li ajvalil ta Asiriae la sna' ti oy bu ta sa' xchi'il ta mucul li Osease, yu'un oy stacoj 

batel j'almantaletic yu'un ta stojol So, ja' li ajvalil ta Egiptoe. Xchi'uc mu'yuc xa ta stoj 

spatan ta jujun jabil jech chac c'u cha'al tsc'an tspas ono'oxe. Jech lic yal mantal 

Salmanasar ti ac'o stsaquic li Osease jech la stiq'uic ta chuquel. 

5Jech te lic sventainbe o scotol li yosilalique xchi'uc li lum Samariae. Ta oxib jabil to 

itsal yu'unic. 

6Sbalunebal jabil yochel ta ajvalilal Oseas c'alal i'och ta sc'ob Samaria li ajvalil ta 

Asiriae. Jech la xchucan batel ta Asiria li israeletique. Te c'ot yac'an ta lum Halah, ta 

Habor te ta nopol uc'um Gozán, xchi'uc ta lumetic yu'un medoetic. 

7Yu'un li israeletique la sta smulic ta stojol li Muc'ul Dios yu'unic ti ja' iloq'uesatic tal 

ta Egipto ta sc'ob li ajvalil Faraone. Yu'un ja' laj yich'ic ta muc' li yan diosetique. 

8Xchi'uc ja' la xchanbeic stalelic li yanlum cristianoetic ti inutsbatic loq'uel ta stojolic 

yu'un Muc'ul Diose, xchi'uc ja' la sts'aclinic batel c'usi la spasic li ajvaliletic 

yu'unique. 

9Li israeletique ta mucul lic spasic c'usi chopol ta stojol li Muc'ul Diose. La spasic 

toyol c'opojebal yu'unic ta scotol lumetic yu'unic. Te ilic spasel yu'unic ta toyol 

q'uelub osiletic, ic'ot c'alal to ta lumetic ti lec setbilic ta tsatsal coraltone. 

10Lic sva'anic tonetic sventa chich'ic ta muc', xchi'uc sloc'obaltac Asera ta scotol 

stselejtic xchi'uc ta yolon te'etic. 

11Te lic xchiq'uic pom ta scotol li toyol c'opojebaletic jech chac c'u cha'al la spasic li 

yanlum cristianoetic ti inutsbatic loq'uel ta stojolic yu'un Muc'ul Diose. Toj chopol li 

c'usitic la spasique jech la sa'beic sc'ac'al yo'nton li Muc'ul Diose. 

12Ja' laj yich'ic ta muc' li c'usitic cuybilic ta dios ti albilic ono'ox yu'un Muc'ul Dios 

mu xu' chich'ic ta muq'ue. 

13Li Muc'ul Diose laj to staq'ui ta sventa j'alc'opetic xchi'uc ta sventa bijil viniquetic li 

Israel xchi'uc Judae, jech laj yal: “Sutanic tal; comtsanic li be atamojique. Ja' ch'unic li 

mantaletic xchi'uc li chanubtaseletic cu'un jech chac c'u cha'al calojbeic ono'ox 

amoltotaquic ta vo'one ta sventa cajtuneltaque, ja' li j'alc'opetique”, xut. 

14Pero muc xich'ic ta muc. La spas ta tsots yo'ntonic jech chac c'u cha'al li 

smoltotaquic ta vo'onee, jech muc xich'ic o ta muc' li Muc'ul Dios yu'unique. 

15La sbajbeic li smantaltaque, xchi'uc li c'usi xchapanoj ono'ox xchi'uc li 

smoltotaquique, xchi'uc li c'usi albilic ac'o spasique. Ja' lic yich'ic o ta muc li yan 

diosetic ti mu'yuc stsatsalique, jech mu'yuc stsatsalic ic'otic o ec. Ja' la spasic batel 

jech chac c'u cha'al la spasic li yanlum cristianoetic te oy ta spat xoconic ti albilic 

yu'un Muc'ul Dios mu me jechuc spasique. 

16Ja' la scomtsanic o xch'unel li mantaletic yu'un Muc'ul Dios yu'unique. Lic spasic 

sloc'obal cha'cot ch'ium tot vacaxetic ta unijesbil bronce taq'uin, xchi'uc sloc'obaltac 

Asera, xchi'uc lic yich'ic ta muc' scotol li c'usitic oy ta vinajele, xchi'uc laj yich'ic ta 

muc' li Baale. 

17La xchic' squeremic, stsebic ta sventa smoton li diosetic yu'unique. La xchanic 

t'unul, xchi'uc ac'chamel. Ja' laj yac' yo'ntonic o ta spasel c'usi chopol, jech i'ilin o ta 

stojolic li Muc'ul Diose. 

18Ja' yu'un li Muc'ul Diose itsan sc'ac'al yo'nton ta stojol li israeletique; la sloq'ues o ta 

stojol. Ja' xa no'ox la scomtsanbe li jchop sts'unubal Judae. 

19Pero ja' no'ox jech ec li Judae mu'yuc la xch'unbeic smantal li Muc'ul Diose; ja' la 

xchanbeic stalelic li xchi'iltaquic ta Israele. 

20Ja' yu'un li Muc'ul Diose la sjip o ta yo'nton li smomnich'nabtac Israele. Laj yac'be 

tsots svocolic; laj yac' ochicuc ta sc'ob yajcontraic, jech la sloq'ues o ta stojol. 

21Yu'un la svoc' sbaic o xchi'uc smomnich'nab David li Israele. Ja' la stiq'uic ta 

ajvalilal ta sventa Israel li Jeroboam, xnich'on Nabate. Pero li Jeroboame ja' laj yac' 

loc'uc ta stojol Muc'ul Dios scotol li israeletique, yu'un laj yac'be sa' tsots smulic. 

22Ja' yu'un li israeletique ja' la spasic o c'usi chopol jech chac c'u cha'al la spas li 

Jeroboame; me jutuc mu'yuc la scomtsanic o spasel. 

23Li Muc'ul Diose la sloq'ues o ta stojol li israeletic jech chac c'u cha'al laj ono'ox yal 

ta sventa li j'alc'opetic yu'une. Jech chucbil ibatic ta yosilal asiriaetic li israeletique. Te 

oyic o c'alal to tana. 

Inaquiic yanlum cristianoetic ta Samaria 

24Li ajvalil ta Asiriae laj yic' tal cristianoetic ta Babilonia, ta Cuta, ta Ava, ta Hamat, 

xchi'uc ta Sefarvaim; te vul yac' naquiicuc ta lumetic yu'un Samaria ta sventa xq'uexol 

li israeletique. Ja' la sventainic li Samariae; te inaquiic o ta lumetic. 

25Ta sventa ti mu'yuc yich'ojic ta muc' Muc'ul Dios li cristianoetique, jech c'alal lic 

naquiicuc tee, li Muc'ul Diose la stac tal leonetic, jech oy imilatic, iti'atic jayibuc. 

26Jech laj yalbeic li ajvalil ta Asiriae: “Li cristianoetic laj avic' batel, bat naquiicuc ta 

lumetic ta Samariae mu xotquinic c'u x'elan smantaltac li dios yu'un banamil tee. Ta 

sventa ti mu xotquinbeic li mantaletic yu'une, jech la stac tal leonetic, te iti'atic”, 

xutic. 

27Li ajvalil ta Asiriae jech laj yal mantal: “Iq'uic batel junuc li paleetic laj achuquic 

tale; ac'o bat naquiuc. Te ac'o chanubtasvanuc c'u x'elan smantal li dios yu'un banamil 

tee”, xi. 

28Oy jun pale ti chucbil iloc' batel ta Samariae; isut batel yan velta, te c'ot nacluc ta 

Betel. Te lic chanubtasvanuc c'u x'elan ta ich'el ta muc' li Muc'ul Diose. 

29Pero ta jujun lum yo' bu nacalique la spas diosetic yu'unic. Ja' te la sva'ananic ti bu 

spasojic to'ox snailtac sdiosic li samariaetique. 

30Li babiloniaetique la spasic sloc'obal Sucot-benot. Li cutaetique la spasbeic 

sloc'obal Nergal. Li hamatetique la spasbeic sloc'obal Asima. 

31Li avaetique la spasbeic sloc'obal Nibhaz xchi'uc Tartac. Li sefarvaimetique la 

xchic' xnich'onic sventa smoton li sdiosic Adramelec xchi'uc Anameleque. 

32Laj yich'ic ta muc' noxtoc li Muc'ul Diose, pero laj ono'ox st'ujic paleetic yu'unic ta 

sventa chaq'uic abtejuc te ta toyol vitsetic yo' bu oy li snailtac sdiosique. 

33Ac'o me laj yich'ic ta muc' li Muc'ul Diose, pero te ono'ox laj yich'ic ta muc' noxtoc 

li diosetic yu'unic jech chac c'u cha'al stalelic li yantic lum ti bu i'ayic tal ta chuquele. 

34Ja' jech tspasic o c'alal to tana. Muc xich'ic o ta muc' li Muc'ul Diose. Muc ja'uc 

spasic jech chac c'u cha'al chal li mantaletic xchi'uc li chanubtaseletic yu'une xchi'uc li 

c'usitic yan yalojbe ono'ox ac'o xch'unic li smomnich'nabtac Jacobe, ja' li Israel laj 

yac'be yan sbie. 

35Yu'un oy ono'ox c'usi la xchapan xchi'uc li smomnich'nab Jacobe, jech laj yalbe: 

“Mu me xavich'ic ta muc' yan diosetic; mu me xaquejan abaic ta stojol. Mu me 

xatunic yu'un; mu me xamilbeic smoton. 

36Jtuc no'ox me xavich'icun ta muc', xaquejan abaic ta jtojol, xamilbicun jmoton, 

yu'un vu'un Muc'ul Diosun avu'unic ti la jloq'uesoxuc tal ta Egipto ta jmuc'ul jtsatsale. 

37Junuc avo'nton ch'unic li mantaletic, li chanubtaseletic, xchi'uc li c'usitic yan caloje. 

Mu me ja'uc xavich'ic ta muc' li yantic diosetique. 

38Mu me xch'ay ta avo'ntonic li c'usi la jchapan ta atojolique. Mu me ja'uc xavich'ic ta 

muc' li yantic diosetique. 

39Jtuc no'ox me xavich'icun ta muc', vu'un li Muc'ul Diosun avu'unique, jech 

chajcoltaoxuc loq'uel ta sc'ob li avajcontraique”, x'utatic ono'ox. 

40Pero muc xich'ic ta muc'; ja' ono'ox la spasic o jech chac c'u cha'al li stalelic 

ono'oxe. 

41C'alal chich'ic ta muc' li Muc'ul Diose, te chich'ic ta muc' noxtoc li sloc'obal diosetic 

yu'unique. Li xnich'nabic, xchi'uc smomnich'nabique ja' jech la spasic ec jech chac c'u 

cha'al la spasic li smoltotique. Ja' jech tspasic o c'alal to tana. 

2 Reyes 18 

I'och ta ajvalilal ta Judá li Ezequiase 
(2 Cr 29.1-2) 

1Yoxibal jabil xa'ox yochel ta ajvalilal ta Israel li Oseas xnich'on Elae, ja'o i'och ta 

ajvalilal ta Judá li Ezequías, xnich'on Acaze. 

2C'alal i'och ta ajvalilale, yich'oj xa'ox vo'ob xcha'vinic (25) jabil. Baluneb xcha'vinic 

(29) jabil i'abtej ta Jerusalén. Li sme'e Abi sbi; ja' stseb Zacarías. 

3Li Ezequiase toj lec c'usitic la spas ta stojol Muc'ul Dios jech chac c'u cha'al la spas li 

smuc'ta moltot Davide. 

4La sjines scotol li toyol c'opojebaletique, xchi'uc la slilin scotol li tonetic scuyoj ta 

sdiosique, xchi'uc la sts'etan li sloc'obaltac Asera bu pajajtic yu'unique, xchi'uc la 

slilin li sloc'obal chon pasbil ta bronce yu'un Moisés ta vo'onee, yu'un li israeletique te 

la xchiq'uic pom ta stojol. Neustán laj yac'beic sbi li sloc'obal chone. 

5Li Ezequiase ja' no'ox la spat o yo'nton ta stojol Muc'ul Dios, ja' li Dios yu'un Israele. 

Ta scotol li ajvaliletic ta Judá ti jelovenic xa yu'une xchi'uc ti ts'acal to ijelovique 

mu'yuc yan jech tuc' yabtel jech chac c'u cha'al li stuque. 

6Jun yo'nton o ta stojol li Muc'ul Diose; me jutuc mu'yuc la svoc' sba ta stojol. Ja' la 

xch'un scotol li mantaletic ti i'albat yu'un Muc'ul Dios li Moisese. 

7Te chi'inbil o yu'un li Muc'ul Diose; buyuc no'ox ibat, lec ibat yu'un scotol. Li 

Ezequiase tsots laj yac' sba ta stojol li ajvalil ta Asiriae; muc sc'an ventainel yu'un. 

8Xchi'uc la stsal noxtoc li filistaetic xlic ta Gaza c'alal to ta sts'aquiltac yosilalique, 

xchi'uc xlic ta toyol q'uelub osiletic yu'unic c'alal to ta muc'tic lumetic ti lec setbilic ta 

tsatsal coraltone. 

Tsalbil icom o li lum Samariae 

9Xchanibal jabil xa'ox yochel ta ajvalilal li Ezequiase xchi'uc svucubal jabil xa'ox 

yochel ta ajvalilal ta Israel li Oseas, xnich'on Elae, ja'o bat setuic lum Samaria li 

Salmanasar, ajvalil ta Asiriae. 

10C'alal iloc' oxib jabile, i'och ta sc'obic o. Ja' ta svaquibal jabil xa'ox yochel ta 

ajvalilal li Ezequiase, ja' sbalunebal jabil yochel ta ajvalilal ta Israel li Oseas c'alal 

i'och ta sc'obic li Samariae. 

11Li ajvalil ta Asiriae la xchuc batel ta Asiria li israeletique; te c'ot yac' ta lum Halah 

ta Habor te ta nopol uc'um Gozán xchi'uc ta slumal medoetic. 

12Jech ic'ot ta pasel ta scoj ti muc xich'beic ta muc' c'usi laj yal li Muc'ul Dios 

yu'unique, xchi'uc la sbajbeic li c'usi chapanbil yu'une, xchi'uc muc xch'unic li c'usitic 

albilic yu'un Moisese, ja' li yajtunel Muc'ul Diose. Muc ja'uc laj yich'ic ta muc'. 

Bat stsal lumetic ta Judá li ajvalil Senaqueribe 
(2 Cr 32.1-19; Is 36.1-22) 

13C'alal xchanlajunebal jabil xa'ox yochel ta ajvalilal li Ezequiase, li Senaquerib, 

ajvalil ta Asiriae, bat stsac ta pleito scotol li lumetic te ta Judá ti lec setbilic ta tsatsal 

coraltone, jech la sventain o. 

14Ja' yu'un li ajvalil Ezequiase la stacbe batel mantal li ajvalil ta Asiria te ta Laquise, 

jech laj yalbe batel: “Oy jmul ta atojol. Loc'an batel li' ta cosilal; xu' ta jtojbot jpatan ti 

c'u yepal chac'ane”, xut batel. Ja' yu'un li ajvalil ta Asiriae lic sc'anbe spatan li 

Ezequiase, ja' li ajvalil ta Judae. Ja' balunmil xchi'uc baluneb ciento (9,900) kilo 

saquil taq'uin, xchi'uc baluneb ciento xchi'uc lajuneb yo'vinic (990) kilo c'anal taq'uin 

la sc'an. 

15Li Ezequiase laj yac'be scotol li saquil taq'uin la sta te ta ch'ulna yu'un Muc'ul Diose 

xchi'uc ta spasubmantal stuque. 

16La sloq'ues scotol li c'anal taq'uin xpixanojbe o li sti'tac ch'ulna yu'un Muc'ul Diose; 

laj yac'be batel li ajvalil ta Asiriae. 

17Ts'acal to li ajvalil ta Asiriae la stac batel li boch'otic tsots yabtelique, ja' Tartán, 

Rabsaris, xchi'uc Rabsaces sbiic. La xchi'inic batel epal soldadoetic, yu'un tal 

scontrainic li Jerusalene; te iliquic tal ta Laquis. C'alal ic'ot ta Jerusalene, te c'ot spas 

scarpanaic ta nopol sbevo'al li stanqueal vo' ta cajal te ta sbelal banamil Chuc'unajebal 

sbie. 

18Te lic staquic ta iq'uel li ajvalile. Te iloq'uic batel li Eliaquim, xnich'on Hilquías, ja' 

li jchabina yu'un ajvalile, xchi'uc li Sebna ti ja' tstsac ta vun c'usitic chc'ot ta pasele, 

xchi'uc li Joa, xnich'on Asaf, ja' li jts'ibajom yu'un ajvalile. 

19Jech i'albatic yu'un li Rabsacese: —Jech xbat avalbeic li Ezequiase: ‘Li muc'ta 

ajvalil ta Asiriae jech chal: ¿C'usi apatoj avo'nton yu'un ti bats'i jun no'ox avo'ntone? 

20Chaval ti lec chapaloxuc, ti lec xu' avu'un paspleitoe, pero altic. ¿Boch'o apatoj 

avo'nton yu'un ti atoyoj aba ta jtojole? 

21Jna'oj ti ja' apatoj avo'nton yu'un li Egiptoe. Lec oy. Li Egiptoe ja' jech chac c'u 

cha'al jch'ix aj ti voch'eme. Li boch'o ta xoq'ui sba oe, ta x'och ta sc'ob li sjepelile, toj 

jelovel ta jot. Ja' no'ox jech chc'ot li boch'o tspat yo'nton yu'un li Faraón ta Egiptoe. 

22Me jech chavalbicune: Li vu'uncutique ja' chiscoltauncutic li Muc'ul Dios 

cu'uncutique, me xachiique, ¿me mu ja'uc Ezequías la sjines li c'opojebaletic xchi'uc li 

scajleb smoton Diose? ¿Me mu ja'uc noxtoc ti laj yalbe Judá xchi'uc Jerusalén ti li' 

no'ox ac'o yich'ic ta muc' Dios ta scajleb smoton li' ta Jerusalene? 

23Ja' lec pasic ta co'ol avo'nton achi'uquic li ajvalil cu'un ta Asiriae. Vu'un chacac'bot 

cha'mil (2,000) ca'etic. Muc vo'cot chasa' li boch'o xu' yu'un chcajiique. 

24Ac'o me apatoj avo'nton yu'un li caretaetic xchi'uc li soldadoetic cajajtic ta ca' 

chanovic yu'un Egiptoe, pero mu ja'uc xu' avu'un chatsalic jun banquilal soldado yu'un 

li Asiriae. 

25¿Me chanop ti muc ta sventauc Muc'ul Dios chtal jcontrain, chtal jlajes li lum li'i? 

¡Ja' ta smantal ti tal jlajes li lume!’, xi li ajvalile —x'utatic yu'un li Rabsacese. 

26Li Eliaquim, li Sebna, xchi'uc li Joae jech laj yalbeic li Rabsacese: —Avocoluc 

c'opanuncutic ta arameo c'op, yu'un xca'icutic noxtoc. Mu xac'opanuncutic ta hebreo 

c'op, yu'un scotol li jchi'iltaccutic li' oyic ta ba coraltone cha'yic li c'usi chavalique —

xutic. 

27Li Rabsacese jech laj yal: —Mu ja'uc no'ox ta stojol ajvalil avu'un xchi'uc ta atojolic 

ti la stacun tal li ajvalil ta Asiria ti jech tal calboxuque. Tacbilun tal ta sventa scotol li 

viniquetic le' oyic ta ba coraltone. Acotolic ta xlic alo' atso'ic xchi'uc chlic avuch' 

ac'abic —xut. 

28Li Rabsacese lic sva'an sba; tsots i'avan, jech laj yal ta hebreo c'op: —A'yo ava'yic 

c'usi chal li muc'ta ajvalil ta Asiriae: 

29‘Mu xavac' abaic ta lo'lael yu'un li Ezequiase, yu'un mu xu' yu'un chascoltaoxuc 

loq'uel ta jc'ob’. 

30Me chayalboxuc ti ja' no'ox ac'o ach'unic chascoltaoxuc li Muc'ul Diose, me jech 

chayalboxuque: ‘Ta melel ja' chiscoltautic li Muc'ul Diose, mu xac' ti ac'o ochuc ta 

sc'ob ajvalil ta Asiria li lum li'i’, me xayutoxuque, 

31mu xach'unic. Li ajvalil ta Asiriae jech chal: ‘La' jpastic ta co'ol co'ntontic; ac'o 

abaic ta jc'ob. Jech xu' chalo' atuquic jujunoxuc li ts'usubtic xchi'uc li higotic 

avu'unique, xchi'uc ja' chavuch'ic li vo' te ta pozoetic avu'unique. 

32Ts'acal chaquic'oxuc batel ta jun lequil banamil ti co'ol x'elan jech chac c'u cha'al li 

avosilic li'i. Lec ta xac' ep trigo, ts'usub, yaceiteal oliva, xchi'uc pom. Jech jun 

avo'nton te nacaloxuc; mu xachamic. Mu xach'unic me jech chayalboxuc li Ezequiase: 

Ja' Muc'ul Dios chiscoltautic, me xayutoxuque. 

33Me junuc dios yu'un li jujun banamile, muc xu' yu'un la scolta li yosilale. Persa i'och 

ta jc'ob, vu'un li ajvalilun ta Asiriae. 

34¿Bu oy svu'el li dios yu'un Hamat xchi'uc Arfade? ¿Bu oy svu'el noxtoc li dios yu'un 

Sefarvaim xchi'uc li dios yu'un Hena xchi'uc Ivae? ¿Me ivu' yu'unic la scoltaic loq'uel 

ta jc'ob li Samariae? 

35Scotol li diosetic le'e ¿boch'o junucal ivu' yu'un la scolta loq'uel ta jc'ob li 

yosilalique? ¿Me ja' xa xu' yu'un chiscoltabun loq'uel ta jc'ob lum Jerusalén ec li 

Muc'ul Diose?’, xi li ajvalile —xi li Rabsacese. 

36Li israeletique me jbeluc mu'yuc c'usi laj yalic, yu'un jech ono'ox albilic yu'un 

ajvalil ti mu me xtac'ovic jbeluque. 

37Ja' yu'un li Eliaquim, xnich'on Hilquías, ja' li jchabina yu'un ajvalile, xchi'uc li 

Sebna, ja' li boch'o tstsac ta vun c'usitic chc'ot ta pasele, xchi'uc li Joa, ja' li jts'ibajom 

yu'un ajvalile, la sli' sc'u'ic yu'un toj vocol laj ya'yic. Ibatic ta stojol li Ezequiase, bat 

yalbeic scotol c'usitic laj yal li Rabsacese. 

2 Reyes 19 

Icol loq'uel ta sc'ob ajvalil Senaquerib li Judae 
(2 Cr 32.20-23; Is 37.1-38) 

1C'alal laj ya'ay li ajvalil Ezequiase, la sli' sc'u', yu'un toj vocol laj ya'ay. Lic slap c'u'il 

sventa at-o'nton ti ch'ixlajan ta lapele; te ibat ta xch'ulna Muc'ul Dios. 

2La stac batel li Eliaquim, ja' li jchabina yu'une, xchi'uc li Sebna, ja' li boch'o tstsac ta 

vun c'usitic chc'ot ta pasele, xchi'uc ti jayib paleetique, yu'un ac'o bat sc'opanic li 

j'alc'op Isaías, xnich'on Amoze. La slapic batel li c'u'il sventa at-o'nton ti ch'ixlajan ta 

lapele. 

3Jech laj yalbe batel: “Jech laj yal tal li ajvalile: ‘Li' ta orae ja' sc'ac'alil tsots at-o'nton 

chca'icutic, ep jvocolcutic xchi'uc q'uexlaltasel. Ja' xa jechuncutic jech chac c'u cha'al 

jun ants c'alal yu'un xa chcux ti mu xa xu' yu'un cha'ye. 

4Li Muc'ul Dios avu'une oy yic'al laj ya'ay c'usitic laj yal li Rabsaces tacbil tal yu'un 

ajvalil ta Asiria tal xchopolc'opta li cuxul Diose. Oyuc c'uxi yac'be stoj smul ca'tic ta 

sventa li c'usi laj yalique, yu'un laj ya'ay stuc li Diose. C'opano Dios ta sventa ti c'u to 

quepaltic li' oyutique, xi laj yal tal li ajvalile’, utic c'otel”, xut. 

5Jech ibatic ta stojol j'alc'op Isaías li j'abteletic yu'un ajvalil Ezequiase. 

6Li Isaiase jech laj yal: “Jech xc'ot avalbeic li ajvalile: ‘Jech chal li Muc'ul Diose: Mu 

xaxi' ta sventa c'u x'elan icholpolc'opoj ta jtojol li j'abteletic yu'un ajvalil ta Asiriae. 

7Vu'un jtuc oy c'usi ta jtacbe batel ta stojolic, oy c'usi ta xa'ay ta yo'ntonic, jech ta 

sutic batel ta slumalic, te chc'ot cac' lajicuc ta milel, xi li Diose’, utic c'otel”, x'utatic 

yu'un li Isaiase. 

8Li Rabsacese laj ya'ay ti batem ta lum Laquis li ajvalil ta Asiriae. Jech iloc' batel ta 

Jerusalén. Te xa tspas pleito ta lum Libna c'ot sta. 

9Li ajvalil ta Asiriae laj ya'ay a'yej ti chtal tsacatuc ta pleito yu'un li Tirhaca, ajvalil ta 

Etiopiae. Jech la stac batel j'almantaletic noxtoc; laj yac'be batel carta ta stojol li 

ajvalil Ezequías ta Judae. 

10Jech laj yalbe batel: “Mu xavac' aba ta lo'lael yu'un li Dios avu'un ti ja' apatoj 

avo'nton yu'une xchi'uc ti jech chayalbote: ‘Li Jerusalene mu'yuc ono'ox ta x'och ta 

sc'ob Asiria’, ti xie. 

11Yu'un ava'yoj ono'ox c'usi la spas li ajvaliletic ta Asiria c'alal la stsalic li yantic 

lumetique. ¿Me yu'un vo'ot xa xu' avu'un chacolta aba ec? 

12Li yantic lumetic ti laj yulesic li jmoltotcutic ta vo'onee ja' li lum Gozán, Harán, 

Resef, xchi'uc Bet-edén ti te nacalic ta Telasar banamile, muc xcoltaat yu'un li 

diosetic yu'unique. 

13¿Bu oyic noxtoc li ajvaliletic ta Hamat, ta Arfad, ta Sefarvaim, ta Hena, xchi'uc ta 

Ivae?”, xut batel. 

14Li Ezequiase laj yich' li carta ti c'ot ac'batuc yu'un li j'abteletique, la sq'uel. Ts'acal 

ibat ta ch'ulna, te c'ot xlich'an ta stojol Muc'ul Dios li cartae. 

15Te lic sc'opan Dios: “Muc'ul Dios, Dios yu'un Israel, vo'ot ti te nacalot ta o'lol yu'un 

li chib sloc'obal querubinetique., Vo'ot no'ox atuc Diosot yu'un scotol li ajvaliletic li' 

ta banamile. Vo'ot laj apas li vinajel xchi'uc banamile. 

16Muc'ul Dios, tuc'ulanbun li ca'yeje; a'ibun li jc'ope. Vic'o asat; q'ueluncutic me. A'yo 

ava'ay c'usi chal li Senaquerib ti li' la stac tal ta sventa chaxchopolc'optaot, vo'ot li 

cuxul Diosote. 

17Muc'ul Dios, ja' melel ti la stsalic yantic lumetic c'alal ta scotol yosilalic li ajvaliletic 

ta Asiriae. 

18Xchi'uc ja' melel ti la xchic'beic ta c'oc' scotol li diosetic yu'unique. Pero yu'un mu 

ja'uc ono'ox dios. Pasbil no'ox ta sc'ob cristianoetic; pasbil no'ox ta te', o me ta ton, 

jech ivu' yu'un laj yulesic. 

19Ja' yu'un Muc'ul Dios, vo'ot li Diosot cu'uncutique, avocoluc coltauncutic ta atsatsal, 

yu'un jech ac'o sna'ic scotol ajvaliletic ta banamil ti vo'ot no'ox atuc Muc'ul Diosote”, 

xi la sc'opan Dios. 

20Li Isaiase la stacbe batel mantal ta stojol li Ezequiase, jech laj yalbe: “Jech chal li 

Muc'ul Dios yu'un Israele: ‘Li c'usi laj ac'anbun ta sventa li Senaquerib, ajvalil ta 

Asiriae, laj xa ca'ay’, xi li Muc'ul Diose”, xut batel. 

21Li Muc'ul Diose jech laj yal ta sventa li Senaquerib, ja' li ajvalil ta Asiriae: 

“Senaquerib, li lum Sione, ja' jech chac c'u cha'al jun tseb, stse'in no'ox ta atojol. Li 

Jerusalene ta sjimulan sjol, yu'un ta slabanot ti c'alal chaloc' batele. 

22¿Boch'o ti lachopolc'opta ti yan xavich' xaval ta stojole? ¿Boch'o ti tsots la'avan ta 

stojol, ti colajtic xa asat laj aq'uel batele? ¡Ja' li Ch'ul Dios yu'un Israele! 



710 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

23Ta sventa j'almantaletic avu'un laj achopolc'opta li Muc'ul Diose. Jech laj aval: ‘Ta 

sventa epal caretaetic cu'un limuy batel ta jolvitsetic, ti toj ven toyolic te ta Libanoe. 

La jts'et li natiquil ch'ut te'etic, li lequil c'uc'tojetic yu'unique. Lic'ot c'alal ta mero 

jolvitsetic yu'unic xchi'uc ta toyolaltic ti xco'laj xchi'uc ts'unubaltique. 

24Vu'un la joc' pozoetic, xchi'uc laj cuch'be ya'lel li yan banamile. Ta teq'uel no'ox 

itaquij cu'un li uc'umetic ta Egiptoe’, xachi. 

25¿Me mu xana' ti vo'one ono'ox jnopoj jech chapase, ti poco' vo'one ono'ox chapanbil 

cu'une? Li' ta orae pasbil xa cu'un. Ja' yu'un vo'ot xa tal ajines li lumetic ti setbilic lec 

ta coraltone; jinil-vuc'ul xa icom o avu'un. 

26Li yajvaltaque lajem xa stsatsalic; ochem xa xi'el ta yo'ntonic, q'uexlal xa sba 

cha'yic. Ja' xa jech c'otemic jech chac c'u cha'al ts'i'laletic, yaxal jobeltic, xchi'uc jech 

chac c'u cha'al ts'i'laletic chch'i ta ba na, ti tsac-taquij no'ox ta anile. 

27Vu'une jna'oj li c'usi anopoje; jna'oj li c'usi chac'an chapase; jna' ti cha'ilin ta jtojole. 

28Ta sventa ti chavilintaune xchi'uc ti toj ep laj atoy ave ta jtojole, ta jtic'bot xotxot 

taq'uinal ani'; ta xcac'bot sfrenoal ave; ta xcac' sutan batel ta be yo' ono'ox latale”, xi li 

Diose. 

29Li Isaiase jech laj yalbe li Ezequiase: “Li'i ja' senyail li c'usi ta xc'ot ta pasele: Li 

trigo ta xch'i stuc li chib jabil chtale, vo'oxuc chave'ic. Yan ta yoxibal jabile xu' xa 

chats'unubajic, chatsobic; xu' xa chats'unic ts'usubetic xchi'uc chalo'beic sat. 

30Li scolepal ta milel te ta Judae ja' jech chc'otic jech chac c'u cha'al ts'i'lal: ta xyal 

yisimic ta banamil xchi'uc ta xlic satinicuc. 

31Yu'un oy to cuxul icomic jutuc te ta Jerusalén. Oy to boch'o icolic comel te ta vits 

Sión. Ja' xa ta sventa xc'uxul yo'nton li Muc'ul Dios ti tspas ta mantal scotole. 

32“Li Muc'ul Diose ja' jech chal ta sventa li ajvalil ta Asiriae: ‘Mu'yuc ch-och ta 

Jerusalén. Mu'yuc ta st'iles batel jmojuc flecha; mu'yuc chbat spas pleito xchi'uc 

smacubbail, xchi'uc mu'yuc ta spas muyel stec'um ta spat xocon. 

33Ti bu beal itale, ja' no'ox te ta sut batel. Mu'yuc ta x'och li' ta lume. Jech chcal, vu'un 

li Muc'ul Diosune. 

34Li lum li'i vu'un ta jchabi; vu'un ta jcolta, ta sventa ti lec jc'anoj li cajtunel Davide, 

xchi'uc ta sventa ti jech ta jc'an jtuque’, xi li Diose”, xi li Isaiase. 

35Te no'ox ta yac'ubalil ital yaj'almantal Muc'ul Dios; la smil vo'ob slajunvinic ta mil 

(185,000) asiriaetic te yo' bu spasoj scarpanaique. C'alal isacub ta yoc'omale, ep xa 

animaetic. 

36Li Senaquerib, ajvalil ta Asiriae, itots batel ta scarpana; isut batel ta Nínive. 

37Ta yan c'ac'al c'alal ja'o te chich' ta muc' sdios Nisroc ta ch'ulnae, te imilat yu'un 

chib xnich'nab, Adramelec, Sarezer sbiic. C'alal la smil li stotique, ijatovic batel ta 

yosilal Ararat. Ja' i'och ta xq'uexol yan xnich'on, Esarhadón sbi. 

2 Reyes 20 

Itsacat ta chamel Ezequías 
(2 Cr 32.24-26; Is 38.1-8) 

1C'alal jech ic'ot ta pasele, ja'o yorail itsacat ta tsatsal chamel li Ezequiase. Li j'alc'op 

Isaías, xnich'on Amoze, ibat svu'lan jech c'ot yalbe: —Jech chayalbot li Muc'ul Diose: 

‘Albo comel mantal li avajnil anich'nabe yu'un ta xacham’, xayutot —xut. 

2Li Ezequiase ijoyij batel ta c'alna; la sc'opan Dios jech laj yal: 

3“Muc'ul Dios, avocoluc mu me xch'ay ta avo'nton ti jun co'nton litun avu'une, xchi'uc 

ti scotol co'nton la jpas c'usi chac'ane”, xut. Ep laj yoc'ta sba. 

4C'alal te to'ox x'ech' batel ta o'lol yamaq'uil spasubmantal ajvalil li Isaiase, ic'opanat 

yu'un li Muc'ul Diose, jech i'albat: 

5“Sutan batel, jech xavalbe li Ezequiase, ja' li banquilal yu'un jteclumale: ‘Jech 

chayalbot li Muc'ul Diose, ja' li Dios yu'un amoltot Davide: Laj ca'ay li ac'ope, xchi'uc 

laj quil ti iloc' ya'lel asate, ja' yu'un ta jcoltaot. Le' ta oxib c'ac'ale xu' xa chabat ta 

jch'ulna. 

6Ta to xcac' cuxian yan vo'lajuneb (15) jabil. Ta jcoltaot loq'uel ta sc'ob ajvalil ta 

Asiria achi'uc li lum Jerusalene. Vu'un ta jchabi li lum li'i, yu'un jech ta jc'an jtuc, 

xchi'uc ja' ta sventa ti lec jc'anoj li cajtunel Davide’, xayutot li Diose”, xi li Isaiase. 

7Li Isaiase jech laj yal: “Noyic tal jutebuc higo”, xi. La snoyic; te la xjaxbeic ti bu ip 

sbec'tal li Ezequiase, jech icol. 

8Li Ezequiase jech la sjac'be li Isaiase: —¿C'usi sq'uelubil xu' ta jna' me ta melel 

chiscoltaun li Muc'ul Diose, xchi'uc me melel ti xu' xa chibat ta ch'ulna ta oxib 

c'ac'ale? —xut. 

9Itac'ov li Isaiase: —Li sq'uelubil sventa chana' o ti ja' melel c'usi laj yal ta atojol li 

Muc'ul Diose ja' li'i: ¿Me chac'an ti chjelov lajuncojuc ta tec'ubal li snac'ubal c'usi 

chac' ta na'el jayib orae, o me chac'an ti ta sut lajuncoj ta tec'ubale? —xut. 

10Itac'ov li Ezequiase: —Me ja' chjelov batel lajuncojuc ta ba'yucbee, le'e mu vocoluc. 

Yan me ja' tsut lajuncojuc ta ts'acalpate, ja' vocol —xi. 

11Ja' yu'un li j'alc'op Isaiase lic sc'opan li Muc'ul Diose, lic sc'anbe ti ac'o sutuc 

lajuncoj ta tec'ubal li yora Acaze. 

Li Ezequiase lec laj ya'ibe sc'op li j'almantaletic liquemic ta Babiloniae 
(2 Cr 32.27-31; Is 39.1-8) 

12C'alal jech ic'ot ta pasele, ja'o yorail la stac batel j'almantaletic, xchi'uc cartaetic, 

xchi'uc matanaletic ta stojol ajvalil Ezequías li ajvalil ta Babiloniae, ja' li Merodac-

baladán, xnich'on Baladane, yu'un laj ya'ay ti tsacbil ta chamele. 

13Li Ezequiase lec laj ya'ibe sc'op. Laj yac'be yil scotol li sc'ulejale, ja' li saquil 

taq'uin, c'anal taq'uin, perfumeetic, lequil aceiteetic, xchi'uc snail abtejebaletic yu'un 

sventa pleitoe. Mu'yuc xa c'usi ti muc xac'be yil te ta spasubmantale; scotol laj yac'be 

yil ti bu c'alal sventainoje. 

14Ja' yu'un li j'alc'op Isaiase ital sc'opan li ajvalil Ezequiase, jech laj yalbe: —¿Bu 

liquemic tal li viniquetique; c'usi laj yalbicot? —xut. Itac'ov: —Liquemic tal ta namal 

banamil, ta Babilonia —xi. 

15Itac'ov li Isaiase: —¿C'usi laj yilic li' ta apasubmantale? —xut. —Laj yilic scotol li 

c'usitic oy tee. Xquechet laj cac'beic yil scotol li c'usitic oy li'i —xut. 

16Li Isaiase jech laj yalbe li Ezequiase: —A'yo ava'ay c'usi chal li Muc'ul Diose: 

17“Scotol li c'usitic oy ta apasubmantale xchi'uc li c'usitic stsobojic ono'ox comel li 

amoltotac xchi'uc c'alal to tanae, ta to sta yorail chich'ic batel ta Babilonia scotol. Me 

jutuc mu'yuc c'usi chcom. 

18Jech noxtoc li amomnich'nabtaque ta to x'ic'atic batel ta Babilonia. Ta xich'ic pasel 

ta capon; te chich'ic mozoinel ta spasubmantal li ajvalil ta Babiloniae”, xi li Muc'ul 

Diose —x'utat yu'un li Isaiase. 

19Li Ezequiase jech la snop: “Ti jayib c'ac'al to cuxulune, mu'yuc ta jta jvocol”, xi. 

Jech la stac'be li Isaiase: —Li c'usi laj yal Muc'ul Diose toj lec —xut. 

Icham Ezequías 
(2 Cr 32.32-33) 

20Li yantic sc'oplal Ezequiase, xchi'uc li c'usitic ivu' yu'un la spase, xchi'uc ti c'u 

x'elan la spasbe stanqueal vo'e xchi'uc li sbe vo' sventa chc'ot ta lum yu'une, te 

ts'ibabil ta svunal c'usitic ic'ot ta pasel yu'un li ajvaliletic ta Judae. 

21C'alal ichame, ja' i'och ta xq'uexol jun xnich'on, Manasés sbi. 

2 Reyes 21 

I'och ta ajvalilal Manasés 
(2 Cr 33.1-20) 

1C'alal i'och ta ajvalilal li Manasese, lajchab (12) to jabil yich'oj. Vo'lajuneb yoxvinic 

(55) jabil i'abtej ta Jerusalén. Li sme'e Hepsiba sbi. 

2Pero li Manasese toj chopol c'usi la spas ta stojol li Muc'ul Diose. Ja' co'ol la spas 

jech chac c'u cha'al sbol talelic li yanlum cristianoetic ti inutsbatic loq'uel yu'un 

Muc'ul Dios ta stojol israeletique. 

3Yu'un la xcha'pas li toyol c'opojebaletic ti la sjines ono'ox li stote, ja' li Ezequiase. 

Xchi'uc la xcha'pasbe scajleb smoton li Baale, xchi'uc la spasbe jun sloc'obal 

sjalalme'ic Asera jech chac c'u cha'al la spas li Acab, ajvalil ta Israele. Jech noxtoc lic 

yich' ta muc' scotol li c'usitic oy ta vinajele. 

4La spas yantic scajleb matanaletic te ta xch'ulna Muc'ul Dios, ja' li Muc'ul Dios ti 

jech ono'ox laj yalbe sc'oplal li ch'ulnae: “Ja' no'ox xu' te chich' ich'el ta muc' jbi ta 

ch'ulna ta Jerusalén”, xi ono'ox. 

5La spasbe scajlebtac smoton noxtoc li c'usitic oy ta vinajele; ja' te la spas ta xcha'jotal 

yamaq'uil ch'ulna. 

6Jech noxtoc la xchic' xnich'nab sventa smoton sdios, xchi'uc la xchan ic'-ch'ulelal, 

t'unul, yaq'uel j'ilc'op, xchi'uc ac'chamel. Bats'i toj chopolic c'usi la spas ta stojol li 

Muc'ul Diose, jech ilic sc'ac'al yo'nton yu'un. 

7Jech noxtoc la sva'an sloc'obal Asera te ta xch'ulna Muc'ul Dios, ja' li ch'ulna ti jech 

laj yalbe sc'oplal Muc'ul Dios ta stojol li David xchi'uc xnich'one, ja' li Salomone: “Li' 

ta ch'ulna ta Jerusalén ti t'ujbil cu'un ta scotol yosilal jaychop achi'iltaque ja' yavil bu 

xu' chi'ich'at o ta muc' sbatel osil. 

8Mu'yuc ta jloq'uesic o batel ta yosilic li achi'iltac ti bu laj cac'beic li amoltotic ta 

vo'onee. Ja' no'ox venta me chch'unic, me tspasic scotol li c'usitic calojbeique xchi'uc 

li chanubtaseletic ti i'albatic yu'un li cajtunel Moisese”, xi ono'ox. 

9Pero muc ono'ox xich'ic ta muc'. Li Manasese yo'to laj yac'be spasic c'usitic toj 

chopol jech chac c'u cha'al la spasic li yantic lum ti i'ulesbatic yu'un Muc'ul Diose. 

10Li Muc'ul Diose jech laj yal ta sventa li j'alc'opetic yu'une: 

11“Ta sventa ti toj chopol c'usi la spas li Manasese xchi'uc ti toj ech'em chopol la spas 

jech chac c'u cha'al la spasic li amorretic ti ba'yuc ijelovic yu'une, xchi'uc ti laj yac'be 

sa' smulic li judaetic ta sventa li sloc'obal diosetic yu'unique, 

12ja' yu'un jech jamal chcal vu'un li Muc'ul Diosun yu'un Israele: Ta jtac tal tsots 

vocol ta Jerusalén xchi'uc ta Judá. Li boch'otic cha'ibeic sc'oplale toj c'ux ta a'yel 

cha'yic. 

13Ti c'u x'elan sbisol laj cac'be li Samaria xchi'uc li smomnich'nabtac Acabe ja' jech 

sbisol chcac'be ec li Jerusalene. Ta jsuc'be loq'uel yic'ubal li Jerusalén jech chac c'u 

cha'al chich' suq'uel jun plato ti ts'acal chich' nujanele. 

14Ti c'u to yepal chcomic li jteclumale, ta jip o ta co'nton; ta xcac' ochicuc ta sc'ob 

yajcontraic, yu'un jech ac'o yich'ic pojbel scotol li c'usitic oy yu'unique. 

15Yu'un toj chopol c'usitic la spasic ta jtojol. C'alal la jloq'uesic tal ta Egipto li 

smoltotaquique, te ono'ox chisa'ilanbicun o tal sc'ac'al co'nton. Ja' jechic o c'alal to 

tana”, xi li Muc'ul Diose. 

16Jech noxtoc li Manasese ep la smalbe xch'ich'alic li boch'otic mu'yuc smulique; 

solel noj ta ch'ich' c'alal ta sti'il-ti'il li Jerusalene. Ja' slecoj o li muliletic laj yac'be 

spas judaetique, jech toj chopolic c'usi la spasic ta stojol li Muc'ul Diose. 

17Li yantic sc'oplal Manasese, xchi'uc scotol li c'usitic la spase, xchi'uc ti c'u x'elan la 

sa' smule te ts'ibabil ta svunal c'usitic ic'ot ta pasel yu'un li ajvaliletic ta Judae. 

18C'alal ichame, te no'ox la smuquic ta ts'unubaltic yu'un Uza te ta spasubmantal. Ja' 

i'och ta xq'uexol jun xnich'on, Amón sbi. 

I'och ta ajvalilal ta Judá li Amone 

(2 Cr 33.21-25) 

19C'alal i'och ta ajvalilal li Amone, yich'oj chib xcha'vinic (22) jabil. Chib jabil i'abtej 

ta Jerusalén. Li sme'e Mesulemet sbi; ja' stseb Haruz te ta Jotba. 

20Li Amone toj chopol c'usi la spas ta stojol li Muc'ul Diose. Ja' co'ol la spas jech chac 

c'u cha'al li stote, ja' li Manasese. 

21Ja' la xchan spasel scotol c'usitic chopol jech chac c'u cha'al la spas li stote. Ja' laj 

yich' ta muc' ec li sloc'obal diosetic ti laj yich' ta muc' stote. 

22Ja' la scomtsan o li Muc'ul Diose, ja' li Dios yu'un smoltotaque. Mu ja'uc la spasbe li 

c'usitic tsc'ane. 

23Li j'abteletic yu'un Amone la xchap sc'opic, jech bat smilic te ta spasubmantal. 

24Pero li yajvaltac lume la smilic ec li boch'otic la smilic ajvalil Amone. Ja' laj yaq'uic 

ochuc ta xq'uexol jun xnich'on li Amone, Josías sbi. 

25Li yantic c'usitic la spas Amone te ts'ibabil ta svunal c'usitic ic'ot ta pasel yu'un li 

ajvaliletic ta Judae. 

26C'alal ichame, te la smuquic noxtoc ta ts'unubaltic yu'un Uza. Ja' i'och ta xq'uexol 

jun xnich'on, Josías sbi. 

2 Reyes 22 

I'och ta ajvalilal li Josiase 
(2 Cr 34.1-2) 

1C'alal i'och ta ajvalilal li Josiase, vaxquib jabil to yich'oj. Buluchib xcha'vinic (31) 

jabil i'abtej ta Jerusalén. Li sme'e Jedida sbi; ja' stseb Adaía te liquem ta lum Boscat. 

2Toj lec c'usitic la spas ta stojol li Muc'ul Diose. Ja' co'ol la spas jech chac c'u cha'al la 

spas li smoltot David ta vo'onee. Me jutuc mu'yuc la stam yan be stuc. 

La stabeic svunal li mantaletique 
(2 Cr 34.8-33) 

3Ta xvaxaclajunebal jabil yochel ta ajvalilal li Josiase, la stac batel ta xch'ulna Muc'ul 

Dios li jts'ibajom Safane, ja' li xnich'on Azalía, smomnich'on Mesulame, jech laj 

yalbe: 

4—Batan ta stojol li banquilal pale Hilquiase. Albo ti ac'o xa stsob li taq'uin laj yaq'uic 

jchi'iltactic te ta xch'ulna Muc'ul Diose, ja' ti te xa stsobojic li jchabi ti'naetique. 

5Ac'o yac'be ta sc'ob li boch'otic sventainojic li abtel sventa chich' cha'meltsanel lec li 

ch'ulnae, yu'un jech ja' xa ac'o stojic ec li boch'otic ch-abtejique, 

6ja' li carpinteroetique, li jchanubtasvanejetic sventa abtele, li alvaniletique, xchi'uc 

ac'o yich' manel o li te'etique xchi'uc li anbil tonetique. 

7Albo noxtoc ti mu me sjac'beic bu chlajanan yu'unic li taq'uine, yu'un le'e lec tuc' 

x'abtejic —xut. 

8Li banquilal pale Hilquiase jech laj yalbe li jts'ibajom Safane: “La jtabe svunal li 

mantaletic li' ta ch'ulna yu'un Muc'ul Diose”, xut. Laj yac'be, jech te lic yapta li 

Safane. 

9Li Safane ibat ta stojol li ajvalile, jech c'ot yalbe: —Li j'abteletic avu'une laj xa 

stsobic li taq'uin te oy ta ch'ulnae; laj xa yac'beic ta sc'ob li boch'otic sventainojic abtel 

sventa chich' cha'meltsanel li ch'ulna yu'un Muc'ul Diose —xut. 

10Te lic yalbe noxtoc ti i'ac'bat jun vun yu'un li banquilal pale Hilciase. Te lic yaptabe 

ya'ay li ajvalile. 

11C'alal laj ya'ay c'usi chal svunal mantaletic li ajvalile, la sli' sc'u'. 

12Ta ora laj yalbe mantal li pale Hilquiase, li Ahicam, xnich'on Safane, li Acbor, 

xnich'on Micaiase, li Safán boch'o tstsac ta vun c'usitic chc'ot ta pasele, xchi'uc li 

Asaías, xchi'il ta abtel ajvalile, jech laj yalbe: 

13—Bat jac'beic Muc'ul Dios c'u x'elan yo'nton cu'un xchi'uc li jchi'iltactic li'i, xchi'uc 

ta scotol li Judae, yu'un li c'usi chal vun li' laj yich' taele oy yic'al tsots ilinem ta 

jtojoltic li Muc'ul Diose. Yu'un li jtotic jme'tic ta vo'onee muc xich'ic ta muc' c'usi 

chal li vun li'i; muc ja'uc la spasic li c'usitic li' ts'ibabile —xut. 

14Jech ibat li pale Hilquiase, xchi'uc li Ahicam, Acbor, Safán, xchi'uc Asaiase. Ibatic 

ta stojol j'alc'op ants, Hulda sbi, ja' li yajnil Salum, xnich'on Ticva, smomnich'on 

Harhas, ja' li boch'o oy ta sventa xchabiel c'u'iletic ta ch'ulnae. Li Huldae te nacal ta 

xcha'voc'al Jerusalén; te c'ot sc'opanic, 

15jech itac'ov: —Li Muc'ul Dios, ja' li Dios yu'un Israele, jech chal: ‘Jech xavalbe 

ya'ay li boch'o tacbilic tal sventa oy c'usi chisjac'bicune: 

16Jech chcal, vu'un li Muc'ul Diosune: Ta xcac'be tsots svocol li banamil li'i xchi'uc li 

boch'otic te nacajtique. Ja' ta xcac'be scotol li stojol mulil ts'ibabil ta vun ti laj yich' 

aptael ta stojol ajvalil ta Judae. 

17Yu'un la scomtsanicun; ja' bat xchiq'uic pom ta stojol li yantic diosetique. La 

sa'bicun sc'ac'al co'nton ta sventa li c'usitic la spasique. Ja' yu'un itsan sc'ac'al co'nton 

yu'un li banamil li'i; me jutuc mu xa xtu'p o. 

18Jech xc'ot avalbeic li ajvalil ta Judá ti stacojoxuc tal ta sjaq'uel li' ta jtojole: Li 

Muc'ul Dios yu'un Israele jech chal noxtoc: Ta sventa ti laj avich' ta muc' c'usi chal li 

vune, 

19xchi'uc ti ic'ot ta avo'ntone, ti laj abic'tajes aba ta jtojol c'alal laj ava'ay c'usi caloj ta 

sventa li banamil li'i xchi'uc ta sventa li yajvaltaque, ja' ti laj cal ta to xyavnaijique, ti 

tstoj smulique, jech laj ali' ac'u', laj avoc'ta aba ta jtojol. Jech ec li vu'une laj ca'ibot li 

ac'ope. Vu'un li Muc'ul Diosune, jech chacalbot: 

20Ta xcac' ti jun avo'nton chachame, xchi'uc ti te chbat achi'in li amoltot ayame' ta 

vo'onee. Mu'yuc xa chavil li tsots vocol ta xcac'be li banamil li'i’, xi li Diose —xi li 

j'alc'op Huldae. C'alal laj ya'yique, isutic batel, bat yalbeic li ajvalile. 



716 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

2 Reyes 23 

1Ja' yu'un li ajvalile lic stac ta iq'uel scotol li banquilaletic ta Judá xchi'uc ta 

Jerusalene yu'un ac'o stsob sbaic. 

2Li ajvalile ibat ta xch'ulna Muc'ul Dios xchi'uc li paleetique, li j'alc'opetique, xchi'uc 

scotol li judaetique, xchi'uc li jnaclumetic ta Jerusalene. C'alal ta biq'uit ta muc' ibatic. 

Te laj yaptabe ya'yic c'usi chal li svunal c'usi xchapanoj Dios ti la staic ta ch'ulna 

yu'un Muc'ul Diose. 

3Li ajvalile te la sva'an sba ta nopol yoyal ch'ulna. Te lic yal ta stojol Muc'ul Dios ti ja' 

no'ox tsts'aclin o li Muc'ul Diose, ti ta scotol sjol yo'nton chch'unbe o li smantaltaque, 

li chanubtaseletic yu'une, xchi'uc li c'usitic yantic yaloje, xchi'uc li c'usi ts'ibabil ta 

svunal c'usi chapanbil yu'un Diose. Scotol li israeletique lec laj ya'yic. 

Li Josiase la xcha'liques lec yich'el ta muc' Dios 
(2 Cr 34.3-7) 

4Li ajvalile lic yalbe mantal li banquilal pale Hilciase, xchi'uc li yantic paleetique, 

xchi'uc li jchabi ti'naetique, yu'un ac'o sloq'uesic ta xch'ulna Muc'ul Dios scotol li 

c'usitic chtun yu'unic sventa chich'ic ta muc' li Baale, xchi'uc li Aserae, xchi'uc li 

c'usitic oy ta vinajele. Te bat xchiq'uic ta spat Jerusalén ta yosilal Cedrón. Li stanile la 

stsobic; te bat yaq'uic ta Betel. 

5Jech noxtoc la sloq'ues ta paleal li boch'otic itic'atic ta paleal yu'un ajvaliletic ta Judá 

sventa chchiq'uic pom ta toyol c'opojebaletic te ta lumetic ta Judá xchi'uc ta spat 

xocon lum Jerusalene. Xchi'uc la sloq'ues noxtoc li paleetic ti la xchiq'uic pom ta 

stojol li sdiosique, ja' li Baale, li c'ac'ale, li ue, li muc'tic c'analetique, xchi'uc li yantic 

c'usitic oy ta vinajele. 

6La sloq'ues noxtoc li sloc'obal Asera te oy ta xch'ulna Muc'ul Diose; te bat xchic' ta 

stenlejaltic Cedrón, ja' to ti c'alal ipas ta tan yu'une. Li stanile te bat svijic comel ta 

muquinaltic yu'un li me'onetique. 

7Jech noxtoc la sjines li snail mulivajel yu'un viniquetic c'alal chich'ic ta muc' li 

sdiosic te ta xch'ulna Muc'ul Diose, ja' ti bu la sjalic poc' antsetic sventa scarpanail 

sjalalme'ic Aserae. 

8Laj yal mantal noxtoc ti ac'o talicuc scotol li paleetic ta lumetic yu'un Judae. Xchi'uc 

la soques scotol li toyol c'opojebaletic xlic ta Geba c'alal to ta Beerseba yo' bu la 

xchiq'uic pom li paleetique. La sjines noxtoc li scajleb smoton pucujetic pasbil ta 

stuq'uil ts'etc'ob yo' bu yocheb li Josuee, ja' li ajvalil ti tspas mantal te ta Jerusalene. 

9Pero li paleetic yu'un toyol c'opojebaletique muc xa xbatic ta scajleb smoton li 

Muc'ul Dios te ta Jerusalene. Te no'ox la sve'ic pan xchi'uc xchi'iltaquic ta paleal, ja' li 

pan ti mu'yuc yich'oj svolesubil xch'ute. 

10La soques noxtoc li xchic'ubil xnich'nabic Tofel te ta stenlejaltic Hinome, yu'un jech 

mu'yuc xa boch'o chbat xchic' squerem, o me stseb ta stojol li sdiosic Moloque. 

11Xchi'uc la sloq'ues noxtoc li ca'etic yu'un ajvaliletic ta Judá ti yac'ojic ta sventa 

smoton c'ac'ale. Li ca'etique te oy ta sti' xch'ulna Muc'ul Dios ta nopol scuarto Natán-

melec, ja' li capon vinic ti sventainoj tsobtsobnaetique. La xchic' ta c'oc' li caretaetic te 

chtun sventa chich'ic o ta muc' li c'ac'ale. 

12La sjines noxtoc li scajleb matanaletic pasbil yu'un ajvaliletic ta Judá te ta sjol sna 

Acaze xchi'uc li scajleb matanaletic pasbil yu'un Manasés te ta xcha'jotal yamaq'uil 

ch'ulnae. La slilin scotol; te bat sjip ta bevo' Cedrón. 

13La soques noxtoc li toyol c'opojebal te ta yeloval lum Jerusalén, ta xocon vits 

olivatic ta stuq'uil bats'ic'obe. Ja' ti spasoj ono'ox ajvalil Salomón ta sventa Astoret, ja' 

li me' dios yu'un sidonetique, xchi'uc Quemos, ja' li dios yu'un moabetique, xchi'uc 

Milcom, ja' li dios yu'un amonetic ti toj chopolic chil Diose. 

14Xchi'uc la slilin noxtoc li c'usitic pasbil ta tone xchi'uc li sjalalme'ic, Asera sbie. Li 

yavil bu to'ox yac'ojique la snojesic ta baquil animaetic. 

15Ja' jech la slilin noxtoc li scajleb matanaletic xchi'uc li toyol c'opojebaletic te ta 

Betel ti spasoj li Jeroboam, xnich'on Nabat, ti laj yac'be sa' smulic li israeletique. 

Biq'uitic la slilin ja' to ti c'alal ipas ta pucuc yu'une; ts'acal laj yac'be sc'ac'al. Jech 

noxtoc la xchic' ta c'oc' li sjalalme'ic, Asera sbie. 

16C'alal isut ta Jerusalén li Josiase, laj yil ti oy muquinaltic te no'ox ta vitse. La stac 

batel boch'o bat sloq'ues tal li baquetic ta muquinaltique; te la xchic' ta scajleb smoton 

sdiosic yu'un jech ac'o socuc o sc'oplal ta j'ech'el li c'usitic chich'ic ta muq'ue. Ja' ic'ot 

o jech chac c'u cha'al laj ono'ox yal Muc'ul Dios ta sventa yaj'alc'op ti jech ono'ox 

chc'ot ta pasele. 

17Jech la sjac' noxtoc: —¿Boch'o smuquinal le'e? —xi. Itac'ovic li cristianoetic te ta 

lume: —Ja' smuquinal yaj'alc'op Dios liquem ta Judá, li boch'o laj ono'ox yal ti ja' jech 

chc'ot ta pasel jech chac c'u cha'al laj apasbe li scajleb matanal ta Betele —xiic. 

18Jech laj yal: —Te ac'o comuc; mu me boch'o xbat spicbe avu'unic li sbaquile —xi. 

Jech mu'yuc boch'o la spicbe li sbaquile xchi'uc li sbaquil j'alc'op liquem ta Samariae. 

19Li ajvalil Josiase la sjines noxtoc li snailtac diosetic yu'unic te ta toyol c'opojebaletic 

ta lumetic te ta Samaria ti spasojic li ajvaliletic ta Israele, ti ja' ta scoj ilic sc'ac'al 

yo'nton yu'unic li Muc'ul Diose. 

20Te la smilan ta sba scajleb matanaletic li paleetic te chtunic ta toyol 

c'opojebaletique. Xchi'uc te la xchic' baquil animaetic ta sba yac'olic. Jech isut batel ta 

Jerusalén. 

La sliques spasel q'uin Coltael li Josiase 
(2 Cr 35.1-19) 

21Li ajvalile jech lic yalbe scotol li israeletique: “Jpastic q'uin Coltael ta sventa li 

Muc'ul Dios cu'untic jech chac c'u cha'al ts'ibabil ta svunal li c'usi chapanbil li'i”, xut. 

22Ti c'u x'elan la spasique, mu'yuc ono'ox bu jech spasic q'uin Coltael c'alal yorail oy 

jchapanvanejetic te ta Israel, xchi'uc c'alal to ta yorail i'och ajvaliletic yu'unic te ta 

Israel xchi'uc ta Judae. 

23Ja' ta xvaxaclajunebal jabil yochel ta ajvalilal Josías ti c'alal lic spasic q'uin Coltael 

te ta Jerusalén sventa chich'ic ta muc' li Muc'ul Diose. 

Li Diose mu'yuc ono'ox ilecub yo'nton ta stojol li Judae 

24Li Josiase la smes loq'uel noxtoc li j'ic'ch'ulelaletic, li jt'unuletic, xchi'uc li bic'tal 

diosetic yu'unic ta jujubej snaique, xchi'uc li yantic diosetic te ta yosilal Judá xchi'uc 

ta Jerusalene. Yu'un ja' la spas li c'usitic ts'ibabil ta svunal li mantaletic yu'un Dios ti 

la sta te ta xch'ulna Muc'ul Dios li banquilal pale Hilciase. 

25Mu'yuc ono'ox yan jech ajvalil jeloven, xchi'uc mu'yuc yan jech ital ta ts'acal jech 

chac c'u cha'al li ajvalil Josías ti laj yac' sba lec ta sc'ob Muc'ul Dios ta scotol sjol 

yo'nton, ta scotol stsatsal, jech chac c'u cha'al chal li smantal Dios laj yal comel 

Moisese. 

26C'alal jech ic'ot ta pasele, mu'yuc xlecub o yo'nton Muc'ul Dios ta stojol li Judae, 

yu'un tsots ilinem o ta scoj ti toj chopol c'usi la spas li Manasese. 

27Ja' yu'un li Muc'ul Diose laj yal ti tsloq'ues o ta stojol li Judá jech chac c'u cha'al la 

sloq'ues ta stojol li Israele. Xchi'uc laj yal ti tsjip ta yo'nton li Jerusalén ti t'ujbil yu'une 

xchi'uc li xch'ulna ti yaloj ono'ox ja' no'ox stuc te chich' ich'el ta muq'ue. 

Icham li Josiase 
(2 Cr 35.20-27) 

28Li yantic sc'oplal Josiase xchi'uc scotol li c'usitic la spase te ts'ibabil ta svunal 

c'usitic ic'ot ta pasel yu'un li ajvaliletic ta Judae. 

29C'alal ja'o cuxul li Josiase, ja'o yorail ital li ajvalil Faraón ta Egiptoe, Necao sbi. Te 

ibat ta uc'um Éufrates, yu'un ja' bat scolta ta pleito li ajvalil ta Asiriae. Li ajvalil 

Josiase iloc' batel ec. C'alal i'ilat yu'un li ajvalil Necaoe, te imilat ta Meguido. 

30Li j'abteletic yu'une la smuyesic ta careta, la xcuchic batel ta Jerusalén; te c'ot 

smuquic ta smuquinal. Li cristianoetic te ta lume ja' la stiq'uic ta ajvalilal xnich'on li 

Josiase, Joacaz sbi. Ja' la xq'uexolin li stote. 

Ipojbat yabtel ta ajvalilal li Joacaze 
(2 Cr 36.1-4) 

31C'alal i'och ta ajvalil li Joacaze, yich'oj oxib xcha'vinic (23) jabil. Oxib u i'abtej ta 

Jerusalén. Li sme'e Hamutal sbi; ja' stseb Jeremías liquem ta lum Libna. 

32Li Joacaze toj chopol c'usi la spas ta stojol Muc'ul Dios jech chac c'u cha'al la spas li 

smoltotaque. 

33Li Faraón Necaoe la xchuc te ta lum Ribla ta yosilal Hamat, yu'un jech mu me spas 

mantal te ta Jerusalén, xchi'uc laj yac'be stoj spatanic noxtoc li israeletique. Ja' oxmil 

xchi'uc oxib ciento (3,300) kilo saquil taq'uin, xchi'uc oxlajuneb xcha'vinic (33) kilo 

c'anal taq'uin. 

34Li Faraón Necaoe ja' lic stic' ta ajvalil yan xnich'on li Josiase, Eliaquim sbi. Ja' 

xq'uexol stot ic'ot. Xchi'uc la sjelbe sbi; Joaquim laj yac'be sbi. Yan li Joacaze laj yic' 

batel ta Egipto; te icham o. 

35Li Joaquime laj yac'be li saquil taq'uin, li c'anal taq'uin ti la sc'an li Faraón Necaoe. 

Ti c'u x'elan itsob yu'une ja' lic sc'anbe spatan scotol li cristianoetic te ta lume. Jech lic 

yaq'uic li saquil taq'uin, li c'anal taq'uin ti c'u yepal chapanbil chaq'uic jujunique, 

yu'un jech tstsob yu'un ti c'u yepal chac'beic li Faraón Necaoe. 

Lic stsac yabtel ta ajvalilal ta Judá li Joaquime 
(2 Cr 36.5-8) 

36C'alal i'och ta ajvalilal li Joaquime, yich'oj vo'ob xcha'vinic (25) jabil. Buluchib (11) 

jabil i'abtej ta Jerusalén. Li sme'e Zebuda sbi; ja' stseb Pedaías te ta Ruma. 

37Li Joaquime toj chopol c'usi la spas ta stojol Muc'ul Dios jech chac c'u cha'al la spas 

li smoltotaque. 

2 Reyes 24 

1C'alal ja'o ochem ta ajvalilal li Joaquime, li Nabucodonosor, ajvalil ta Babiloniae, ital 

stsal li Judae. Jech ventainbil icom oxib jabil li Joaquime. Ts'acal itsatsub yo'nton, 

jech lic scontrain ec li Nabucodonosore. 

2Li Muc'ul Diose la stac tal jtsob caldeaetic, jtsob siriaetic, jtsob moabetic xchi'uc 

jtsob amonetic ta stojol li Joaquime yu'un tscontrainic li Judae. Yu'un ac'o yulesic o ta 

j'ech'el jech chac c'u cha'al yaloj ono'ox Muc'ul Dios ta sventa li yaj'alc'optaque. 

3Ti jech ic'ot ta pasel ta stojol li Judae, ja' ta smantal li Muc'ul Diose, yu'un jech ac'o 

c'otuc ta pasel ti tsloq'ues ta stojol ta scoj smul li Manasese, 

4xchi'uc ta scoj ti la smalbe xch'ich'al li boch'otic mu'yuc smulique. Yu'un inoj ta 

ch'ich' yu'un li Jerusalene, ja' yu'un li Muc'ul Diose mu xa sc'an spasbe o perdón yu'un 

smul. 

5Li yantic sc'oplal Joaquime xchi'uc scotol li c'usitic la spase te ts'ibabil ta svunal 

c'usitic ic'ot ta pasel yu'un li ajvaliletic ta Judae. 

6C'alal icham li Joaquime, ja' i'och ta xq'uexol jun xnich'on, Joaquín sbi. 

7Li ajvalil ta Egiptoe muc xa xloc' o ta yosilal, yu'un li ajvalil ta Babiloniae laj yich'be 

scotol ti bu to'ox c'alal sventainoje. Ja' te xlic ta yuc'umal Egipto c'alal to ta uc'um 

Éufrates. 

Li Joaquine ichucatic batel ta Babilonia xchi'uc j'abteletic yu'un 
(2 Cr 36.9-10) 

8C'alal i'och ta ajvalilal li Joaquine, yich'oj vaxaclajuneb (18) jabil. Oxib no'ox u 

i'abtej ta Jerusalén. Li sme'e Nehusta sbi; ja' xnich'on Elnatán te ta Jerusalén. 

9Pero li Joaquine toj chopol c'usitic la spas ta stojol Muc'ul Dios jech chac c'u cha'al la 

spas li stote. 

10Ja'o yorail ital li svinictac ajvalil Nabucodonosor ta Babiloniae; c'ot setuic li 

Jerusalene. 

11Li Nabucodonosore ibat ta Jerusalén ec ti c'alal ja'o te setelic li svinictaque. 

12Li Joaquín, ajvalil ta Judae, iloc' batel xchi'uc sme', xchi'uc xchi'iltac ta abtel, 

xchi'uc banquilaletic yu'un, xchi'uc jpasmantaletic yu'un, bat yac' sbaic ta sc'ob li 

ajvalil Nabucodonosore. Jech te ichucatic batel. Ja' ta xvaxquibal jabil yochel ta 

ajvalilal Nabucodonosor ti jech ic'ot ta pasele. 

13Laj yich' batel scotol li taq'uinetic te ta xch'ulna Muc'ul Diose xchi'uc te ta 

spasubmantal ajvalile. Biq'uitic la slilin comel scotol li c'usitic chtun te ta ch'ulna ti 

pasbil ta c'anal taq'uin yu'un li ajvalil Salomone. Ja' ic'ot o ti jech ono'ox yaloj li 

Muc'ul Diose. 

14La xchucan batel scotol li jnaclumetic ta Jerusalene, xchi'uc li banquilaletique, 

xchi'uc scotol li soldadoetic ti lec xu' yu'unique, xchi'uc li boch'otic oy lec sbijilic ta 

sloc'tael c'usiuc no'oxe, xchi'uc li jtentaq'uinetique, ja' to ti c'alal its'aqui lajunmil 

(10,000) li xchucbil viniquique. Me junuc mu'yuc xa boch'o icom; ja' xa no'ox icom li 

me'onetique. 

15Jech noxtoc la xchuc batel ta Babilonia li Joaquine, xchi'uc li sme'e, xchi'uc li 

yajniltaque, xchi'uc li j'abteletic yu'une, xchi'uc li boch'otic ich'bilic ta muc' te ta lume. 

Chucbil iloq'uic batel ta Jerusalén c'alal to ta Babilonia. 

16Ti c'u yepal chucbil ibatic yu'un li ajvalil ta Babiloniae ja' vucmil (7,000) ta scotol li 

viniquetic ti lec xa xu' yu'unic pleitoe. Ja' jmil (1,000) ta scotol li boch'o oy lec sbijilic 

ta sloc'tael c'usiuc no'oxe, xchi'uc li jtentaq'uinetique. Ja' slecoj o li boch'otic lec tsots 

yo'ntonique xchi'uc li boch'otic lec xchanojic paspleitoe. 

17Li ajvalil ta Babiloniae ja' la stic'be ta ajvalilal sjunich'on li Joaquine, Matanías sbi. 

Ja' la xq'uexolin li sjuntote. Li ajvalile la sjelbe sbi li Mataniase; Sedequías laj yac'be 

sbi. 

Lic stsac yabtel ta ajvalilal li Sedequiase 
(2 Cr 36.11-16; Jer 52.1-3) 

18C'alal i'och ta ajvalilal li Sedequiase, yich'oj jun xcha'vinic (21) jabil. Buluchib (11) 

jabil i'abtej ta Jerusalén. Li sme'e Hamutal sbi; ja' stseb Jeremías te ta Libna. 

19Li Sedequiase toj chopol c'usi la spas ta stojol Muc'ul Dios jech chac c'u cha'al la 

spas li Joaquime. 

20Ja' yu'un li Muc'ul Diose j'ech'el i'ilin o ta stojol li Jerusalén xchi'uc Judae; la sjip o 

loq'uel ta stojol. 

Tsalbil icom o li Jerusalene 
(Jer 39.1-7; 52.3-11) 



721 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

Pero li Sedequiase ts'acal lic scontrain li ajvalil ta Babiloniae. 

2 Reyes 25 

1Ta slajunebal c'ac'al yochel slajunebal u ta sbalunebal jabil yochel ta ajvalilal li 

Sedequiase, ibat ta Jerusalén xchi'uc yajsoldadotac li Nabucodonosore; c'ot setuic li 

lum Jerusalene. La spasic toyol q'uelub osiletic ta spat xocon li Jerusalene. 

2Te setuojic o c'alal to iloc' buluchib (11) jabil yochel ta ajvalilal li Sedequiase. 

3Ta sbalunebal c'ac'al yochel xchanibal u, itsacatic ta vi'nal li cristianoetic te ta lume; 

solel mu'yuc xa c'usi tsve'ic o. 

4Jech te la svomic loq'uel li coraltone. Ja' te ijatovic loq'uel ta ac'ubaltic li ajvalile 

xchi'uc scotol li soldadoetique. Te setel icomic li caldea soldadoetique. Te iloq'uic 

batel ta sjap ti bu cha'c'ol coralton ta sbelal ts'unubaltic yu'un ajvalile. Te ibatic ta 

sbelal Arabá. 

5Pero li soldadoetic yu'un caldeaetique la snutsic batel li ajvalile; te c'ot stsaquic ta 

stenlejaltic ta Jericó. Scotol li yajsoldadotaque la spuc sbaic batel. Stuc xa la 

scomtsanic li ajvalil yu'unique. 

6La xchuquic, laj yiq'uic batel ta stojol ajvalil Nabucodonosor te ta Ribla. Li 

Nabucodonosore laj yal mantal ti ac'o stoj smule. 

7Laj yal mantal noxtoc ti te ta sat Sedequías ac'o yich' c'ocbel sjol li xnich'nabe. 

Ts'acal lic sloq'uesbeic sbec' sat ec li Sedequiase. Chucul ta cadena laj yiq'uic batel ta 

Babilonia. 

Laj yich' chiq'uel ch'ulna ta Jerusalén 
(2 Cr 36.17-21; Jer 39.8-10; 52.12-30) 

8Ta svucubal c'ac'al yochel li yo'bal u ta sbalunlajunebal jabil yochel ta ajvalilal ta 

Babilonia li Nabucodonosore, ja'o ibat ta Jerusalén li Nabuzaradane, ja' li banquilal 

soldado yu'une, xchi'uc ja' xchi'il ta abtel. 

9Li xch'ulna Muc'ul Diose, xchi'uc li spasubmantal ajvalile, xchi'uc li sna 

banquilaletic yu'une, xchi'uc scotol li naetic ta Jerusalene la xchic' comel scotol. 

10Scotol li caldea soldadoetic ti te xchi'inojic batel li banquilal soldadoe la sjinesic 

comel li coralton yu'un lum Jerusalene. 

11Li israeletic ti te to icomic ta Jerusalene xchi'uc li boch'otic laj xa yac' sbaic ta sc'ob 

ajvalil ta Babiloniae, li Nabuzaradane la xchuc batel ta Babilonia scotol. 

12Ja' xa no'ox la scomtsan li me'onetique, yu'un ja' ac'o yaq'uintaic li ts'usubtique, 

xchi'uc ac'o abtejicuc te ta banamil. 

13Li caldeaetique la slilinic li yoyal ch'ulna pasbil ta broncee, xchi'uc li snaclebtaque, 

xchi'uc li yavil vo' pasbil ta broncee. Laj yich'ic batel ta Babilonia scotol li c'usitic 

pasbil ta broncee. 

14Jech noxtoc laj yich'ic batel li yavil tane, li palaetique, li xtuch'ubil xmechail 

candiletique, li muc'tic cucharaetique, xchi'uc scotol li c'usitic pasbilic ta bronce ti te 

chtun ta ch'ulnae. 

15Jech noxtoc laj yich' batel li c'usitic pasbil ta c'anal taq'uin xchi'uc ta saquil taq'uine, 

ja' li yavil pome xchi'uc li muc'tic tazaetique. 

16Li chib oyetic xchi'uc snaclebtaque, xchi'uc li yavil vo' la spas Salomón ta sventa 

ch'ulnae mu xlaj ta bisel c'u yalal ta scotol. 

17Li jujubej oye ech'em ta vaxquib metro snatil, xchi'uc oy jcoj svolvolil sjol ech'em 

ta chib metro snatiquil, pasbilic ta bronce noxtoc. Li svolvolil sjol oye macbilic ta 

chajchajtaq'uin, xchi'uc pasbil sloc'obal caranatoetic te. Ja' co'ol jech pasbil ta xchibal 

li oye. 

Chucbil ibatic li judaetique 

18Li banquilal soldado Nabuzaradane la xchuc batel noxtoc li banquilal pale Seraiase 

xchi'uc li Sofoniase, ja' li xchibal banquilal palee xchi'uc li oxib viniquetic ti toj tsots 

yabtelic ta ch'ulnae. 

19Xchi'uc la xchuc batel noxtoc li boch'o sventainoj soldadoetic sventa pleito te ta 

lume xchi'uc vo'ob viniquetic ti ja' tscoltaic ta snopel c'usi tsc'an tspas li ajvalile. 

Xchi'uc la xchuc batel li jts'ibajom ti tstsacbe ta vun sbi li boch'otic ch-ochic ta 

soldadoile xchi'uc yan oxvinic (60) banquilaletic te oyic ta lum. 

20-21Li Nabuzaradane laj yic'an batel; te c'ot yac' ta stojol li ajvalil ta Babilonia te ta 

Ribla ta yosilal Hamate. Li ajvalil ta Babiloniae laj yal mantal ti ac'o yich'ic milele. Ja' 

jech chucbil iloq'uic o batel ta yosilalic li judaetique. 

Li boch'otic te to icomic ta Judae ijatovic batel ta Egipto 
(Jer 40.7-10; 41.1-3, 16-18) 

22Li Nabucodonosor, ajvalil ta Babiloniae, ja' la stic' comel ta ajvalilal ta Judá li 

Gedalías, xnich'on Ahicam, smomnich'on Safane, yu'un ja' ac'o sventain li boch'otic te 

to la scomtsane. 

23C'alal laj ya'yic scotol banquilal soldadoetic ta Judá xchi'uc svinictaquic ti laj xa stic' 

ta ajvalil Gedalías li muc'ta ajvalil ta Babiloniae, te ibatic ta Mizpa xchi'uc 

svinictaquic, bat sc'opanic li Gedaliase. Li boch'otic ibatique ja' Ismael, xnich'on 

Netanías, Johanán, xnich'on Carea, Seraías, xnich'on Tanhumet ta Netofa, xchi'uc 

Jaazanías, xnich'on jun vinic liquem ta Maaca te xchi'inojic batel li svinictaquique. 

24Li Gedaliase jech laj yalbe ta jamal ta stojol Dios li boch'otic te ic'otique xchi'uc li 

svinictaquique: “Mu xavat avo'ntonic ti smozoinojoxuc li caldeaetique. Te naclanic o 

ti bu nacaloxuque; tunanic yu'un li ajvalil ta Babiloniae, jech lec chabatic”, xut. 

25Pero ta svucubal u ibat ta stojol Gedalías li Ismael, xnich'on Netanías, smomnich'on 

Elisamae, yu'un ja' bats'i sts'unubalic li ajvaliletic ijelovic ta Judae; te xchi'inoj batel 

lajuneb xchi'iltac. Te la smilic comel li Gedaliase, xchi'uc li judaetic, li caldeaetic ti te 

xchi'inoj ta abtel ta Mizpae. 

26Li judaetique xchi'uc li banquilal soldadoetique ijatovic batel ta Egipto c'alal ta 

biq'uit ta muc', ta scoj ixi'ic me chtal pacbaticuc yu'un li caldeaetique. 

Li Joaquine iloq'uesat ta chuquel, xchi'uc i'ich'at ta muc' te ta Babilonia 
(Jer 52.31-34) 

27Ta vuclajuneb xcha'vinic (37) jabil xchuquel batel li Joaquín, ajvalil to'ox ta Judae, 

ja'o i'och ta ajvalilal ta Babilonia li Evil-merodaque; ja' ta vucub xcha'vinic (27) c'ac'al 

yochel xlajchabal (12) u. C'alal ja' to no'ox i'och ta ajvalilale, la sloq'ues ta chuquel li 

Joaquine. 

28Lec laj yil sbaic xchi'uc; ja' la stic' ta banquilal yu'un li yantic ajvaliletic te ta 

Babiloniae. 

29La sjelbe noxtoc li sc'u' slapoj c'alal tiq'uil ta chuquele, xchi'uc scotol c'ac'al la 

xchi'in ta ve'el ti jayib c'ac'al cuxule. 

30Jech scotol c'ac'al te mac'linbil o yu'un ajvalil ta Babilonia ti jayib c'ac'al cuxule. 

1 Crónicas 

1 Crónicas 1 

Sc'oplal smomnich'nabtac Adán 
(Gn 5.1-32) 

1Adán, Set, Enós, 

2Cainán, Mahalaleel, Jared, 

3Enoc, Matusalén, Lamec, 

4Noé, Sem, Cam, Jafet. 

Sc'oplal smomnich'nabtac Noé 
(Gn 10.1-32) 

5Li xnich'nab Jefete ja' Gomer, Magog, Madai, Javán, Tubal, Mesec, xchi'uc Tiras. 

6Li xnich'nabtac Gomere ja' Askenaz, Rifat, xchi'uc Togarma. 

7Li xnich'nab Javane ja' Elisa, Tarsis, Quitim, xchi'uc Rodanim. 

8Li xnich'nab Came ja' Cus, Mizraim, Fut, xchi'uc Canaán. 

9Li xnich'nab Cuse ja' Seba, Havila, Sabta, Raama, xchi'uc Sabteca. Li xnich'nab 

Raamae ja' Seba xchi'uc Dedán. 

10Li Cuse inich'naj, Nimrod sbi. Ja' li sba cristiano ti lec xu' yu'unic li' ta banamile. 

11Li Mizraime inich'naj; ja' Ludim, Anamim, Lehabim, Naftuhim, 

12Patrusim, xchi'uc Casluhim. Ja' moltotiletic ic'ot yu'unic li filistaetic xchi'uc li 

caftoretique. 

13Inich'naj li Canaane. Sidón sbi li sba xnich'one; ja'o ital Het. 

14Li Canaane ja' smomnich'on li jebusetic, amorretic, gergesetic, 

15hevetic, aracetic, sinetic, 

16arvadetic, zemaretic, xchi'uc li hamatetique. 

17Li xnich'nab Seme ja' Elam, Asur, Arfaxad, Lud, Aram, Uz, Hul, Geter, xchi'uc 

Mesec. 

18Li Arfaxade inich'naj, Sela sbi. Li Selae inich'naj, Heber sbi. 

19Li Hebere ivoc' chib xnich'on. Li sbae Peleg sbi. C'alal ivoq'ue, ja' yorail lic svoc' 

sbaic li cristianoetic li' ta banamile. Li xchibal xnich'one Joctán sbi. 

20Li Joctane inich'naj; ja' Almodad, Selef, Hazar-mavet, Jera, 

21Adoram, Uzal, Dicla, 

22Ebal, Abimael, Seba, 

23Ofir, Havila, xchi'uc Jobab. Scotol le'e ja' xnich'nab Li Joctane. 

Sc'oplal smomnich'nab Sem 
(Gn 11.10-26) 

24Sem, Arfaxad, Sela, 

25Heber, Peleg, Reu, 

26Serug, Nacor, Taré, 

27xchi'uc Abram, ja' li Abraham ic'ot sbie. 

Sc'oplal xnich'nab Ismael xchi'uc yalabtac Cetura 
(Gn 25.1-6, 12-18) 

28Li xnich'nab Abrahame ja' Isaac xchi'uc Ismael. 

29Li xnich'nab Ismaele ja' li'i: Li sba xnich'on Ismaele ja' Nebaiot; ja'o ital Cedar, 

Adbeel, Mibsan, 

30Misma, Duma, Massa, Hadad, Tema, 

31Jetur, Nafis, xchi'uc Cedema. Le'e ja' xnich'nabtac li Ismaele. 

32Li yalab Cetura, ja' li yan ants yu'un Abrahame, ja' Zimram, Jocsán, Medán, 

Madián, Isbac, xchi'uc Súa. Li xnich'nab Jocsane ja' Seba xchi'uc Dedán. 

33Li xnich'nab Madiane ja' Efa, Efer, Hanoc, Abida, xchi'uc Elda. Scotol le'e ja' yalab 

li Ceturae. 

Sc'oplal smomnich'nab Esaú 
(Gn 36.1-43) 

34Li Abrahame inich'naj, ja' li Isaaque. Li xnich'nabtac Isaaque ja' Esaú xchi'uc Israel. 

35Li xnich'nab Esaue ja' Elifaz, Reuel, Jeús, Jaalam, xchi'uc Coré. 

36Li xnich'nab Elifaze ja' Temán, Omar, Zefo, Gatam, Cenaz, Timna, xchi'uc Amalec. 

37Li xnich'nab Reuele ja' Nahat, Zera, Sama, xchi'uc Miza. 

38Li xnich'nab Seire ja' Lotán, Sobal, Zibeón, Aná, Disón, Ezer, xchi'uc Disán. 

39Li xnich'nab Lotane ja' Hori xchi'uc Homam. Li Timnae ja' yixlal li Lotane. 

40Li xnich'nab Sobale ja' Alván, Manahat, Egal, Sefo, xchi'uc Onam. Li xnich'nab 

Sibeone ja' Aja xchi'uc Aná. 

41Li Disone ja' xnich'on li Anae. Li xnich'nab Disone ja' Amram, Esbán, Itrán, xchi'uc 

Querán. 

42Li xnich'nab Ezere ja' Bilhán, Zaaván, xchi'uc Jaacán. Li xnich'nab Disane ja' Uz 

xchi'uc Arán. 

43Li ajvaliletic te ta Edom ti c'alal mu'yuc to'ox ajvalil yu'unic li israeletique ja' li'i: 

Bela xnich'on Beor; ja' Dinaba sbi li slumale. 

44C'alal icham li Belae, ja' i'och ta xq'uexol Jobab xnich'on Zera, te liquem ta Bosra. 

45C'alal icham li Jobabe, ja' i'och ta xq'uexol Husam te liquem ta yosilal temanetic. 

46C'alal icham li Husame, ja' i'och ta xq'uexol Hadad xnich'on Bedad, ja' li boch'o la 

stsal Madián te ta yosilal Moabe. Li slumale Avit sbi. 

47C'alal icham li Hadade, ja' i'och ta xq'uexol Samla te liquem ta Masreca. 

48C'alal icham li Samlae, ja' i'och ta xq'uexol Saúl te liquem ta Rehobot ta nopol 

uc'um Éufrates. 

49C'alal icham li Saule, ja' i'och ta xq'uexol Baal-hanán xnich'on Acbor. 

50C'alal icham li Baal-hanane, ja' i'och ta xq'uexol Hadad te liquem ta lum Pai. Li 

yajnile Mehetabel sbi. Ja' stseb Matred, xnich'on Mezaab. 

51C'alal icham li Hadade, iliquic yan banquilaletic te ta Edom; ja' Timna, Alva, Jetet, 

52Aholibama, Ela, Pinón, 

53Cenaz, Temán, Mibzar, 

54Magdiel, xchi'uc Iram. Le'e ja' banquilal ic'otic te ta Edom. 

1 Crónicas 2 

Sc'oplal xnich'nabtac Israel 
(Gn 35.22-26) 

1Li xnich'nabtac Israele ja' li'i: Rubén, Simeón, Leví, Judá, Isacar, Zabulón, 

2Dan, José, Benjamín, Neftalí, Gad, xchi'uc Aser. 

Sc'oplal smomnich'nab Judá 

3Li xnich'nab Judae ja' li'i: Er, Onán, xchi'uc Sela. Li oxibic le'e ja' yalab li Súa, 

canaán antse. Li Ere, ja' li sba xnich'on Judae, toj chopol c'usi la spas ta stojol li 

Muc'ul Diose jech imilat yu'un Dios. 

4Li Tamar yalib Judae ivoc' chib yol; ja' Fares xchi'uc Zera. Li xnich'nab Judae ja' 

vo'ob ic'ot ta scotol. 

5Li xnich'nab Farese ja' Hezrón xchi'uc Hamul. 

6Li xnich'nab Zerae ja' Zimri, Etán, Hemán, Calcol, xchi'uc Dara. Ja' vo'ob ta scotol. 

7Li xnich'on Carmie ja' Acán. Ja' li boch'o laj yich' batel ta sna li c'usi yaloj Dios ac'o 

yich' ulesel oe, ti jech la sta o svocol li israeletique. 

8Li Azariase ja' xnich'on Etán. 

9Li xnich'nab Hezrone ja' Jerameel, Ram, xchi'uc Queluba. 

10Li Rame inich'naj, Aminadab sbi. Li Aminadabe inich'naj, Naasón sbi. Ja' banquilal 

ic'ot yu'un li smomnich'nab Judae. 

11Li Naasone inich'naj, ja' li Salmone. Inich'naj li Salmone, Booz sbi. 

12Li Booze inich'naj, Obed sbi. Li Obede inich'naj, Isaí sbi. 

13Li Isaie inich'naj, Eliab sbi li sba xnich'one. Li xchibale Abinadab sbi. Li yoxibale 

Simea sbi. 

14Li xchanibale Natanael sbi. Li yo'bale Radai sbi. 

15Li svaquibale Ozem sbi. Li svucubale David sbi. 

16Li yixlalique ja' Sarvia xchi'uc Abigail. Li yalab Sarviae oxibic. Ja' Abisai, Joab, 

xchi'uc Asael. 

17Li yol Abigaile Amasa sbi; ja' stot li Jeter ismael vinique. 

18Li Caleb xnich'on Hezrone inich'naj, Jeriot sbi. Ja' yol li Azubae. Li yantic yalabe ja' 

Jeser, Sobab, xchi'uc Ardón. 

19C'alal icham li Azubae, li Calebe la sa' yan yajnil, Efrata sbi. Ivoc' jun yol, Hur sbi. 

20Li Hure inich'naj, Uri sbi. Inich'naj li Urie, Bezaleel sbi. 

21C'alal yich'oj xa'ox oxvinic (60) jabil li Hezrone, laj yic'be stseb Maquir, ja' li stot 

Galaade. Ivoc' jun yol, Segub sbi. 

22Inich'naj li Segube, Jair sbi. Li Jaire oy oxib xcha'vinic (23) lumetic yu'un te ta 

yosilal Galaad. 

23Pero li Gesur xchi'uc Arame laj yich'beic li lumetic yu'un Jaire. Laj yich'ic noxtoc li 

lum Kenat xchi'uc li bic'tal lumetique. Ja' oxvinic (60) lumetic laj yich'ic ta scotol. Ja' 

te inaquiic li smomnich'nabtac Maquir stot Galaade. 

24C'alal icham te ta Caleb Efrata li Hezrone, li Abías, ja' li yajnil Hezrone, ivoc' to yol, 

Asur sbi. Ja' stot li Tecoae. 

25Li Jerameel sba xnich'on Hezrone, inich'naj, Ram sbi li sbae. Ja'o ital Buna, Orén, 

Ozem, xchi'uc Ahías. 

26Li Jerameele laj yic' yan yajnil, Atara sbi; ja' sme' li Oname. 

27Li Ram sba xnich'on Jerameele, inich'naj. Ja' Maaz, Jamín, xchi'uc Equer. 

28Li xnich'nab Oname ja' Samai xchi'uc Jada. Li xnich'nab Samaie ja' Nadab xchi'uc 

Abisur. 

29Li yajnil Abisure Abihail sbi. Ja' Ahbán xchi'uc Molid sbi li yalabe. 

30Li xnich'nab Nadabe ja' Seled xchi'uc Apaim. Li Selede mu junuc xnich'on icom. 

31Li Apaime Isi sbi li xnich'one. Li Isie Sesán sbi li xnich'one. Li Sesane Ahlai sbi li 

xnich'one. 

32Li xnich'on Jada, ja' li yits'in Samaie, ja' Jeter xchi'uc Jonatán. Li Jetere mu junuc 

xnich'on icom. 

33Li xnich'nab Jonatane ja' Pelet xchi'uc Zaza. Le'e ja' smomnich'nabtac li Jerameele. 

34Li Sesane mu'yuc squeremetic; ja' no'ox oy stsebetic. Pero oy jun smozo, Jarha sbi; 

ja' egipto vinic. 

35Ja' laj yac'be yic' jun stseb, jech ivoc' jun squerem, Atai sbi. 

36Li Ataie inich'naj, Natán sbi. Li Natane inich'naj, Zabad sbi. 

37Li Zabade inich'naj, Eflal sbi. Li Eflale inich'naj, Obed sbi. 

38Li Obede inich'naj, Jehú sbi. Li Jehue inich'naj, Azarías sbi. 

39Li Azariase inich'naj, Heles sbi. Li Helese inich'naj, Elasa sbi. 

40Li Elasae inich'naj, Sismai sbi. Li Sismaie inich'naj, Salum sbi. 

41Li Salume inich'naj, Jecamías sbi. Li Jecamiase inich'naj, Elisama sbi. 

42Li xnich'nab Caleb, ja' li yits'in Jerameele, ja' Mesa sbi li sba xnich'one; ja' stot Sif 

ic'ot. Li xchibal xnich'one Maresa sbi, ja' stot Hebrón ic'ot. 

43Li xnich'nab Hebrone ja' Coré, Tapúa, Requem, xchi'uc Sema. 

44Li Semae inich'naj, Raham sbi; ja' stot li Jorcoame. Li Requem inich'naj ec, Samai 

sbi. 

45Li Samaie Maón sbi li xnich'one. Li Maone Bet-sur sbi li xnich'one. 

46Li Efa, ja' li yan ants yu'un Calebe, i'alaj. Ja' Harán, Mosa, xchi'uc Gazez. Li Harane 

inich'naj, Gazez sbi. 

47Li xnich'nab Jahdaie ja' Regem, Jotam, Gesán, Pelet, Efa, xchi'uc Saaf. 

48Li Maaca yan ants yu'un Calebe i'alaj; ja' Seber xchi'uc Tirhana, 

49xchi'uc Saaf. Li Saafe ja' stot Madmana ic'ot, xchi'uc Seva ja' stot Macbena xchi'uc 

Gibea ic'ot. Xchi'uc oy jun stseb li Calebe, Acsa sbi. 

50Scotol le'e ja' smomnich'nabtac li Calebe. Li xnich'nabtac Hur, ja' li sba yol Efratae, 

ja' Sobal stot Quiriat-jearim, 

51xchi'uc Salma stot Belén, xchi'uc Haref stot Bet-gader. 

52Li xnich'nab Sobal, ja' li stot Quiriat-jearime, ja' Haroe sbi. Ja' te ilic sts'unubal 

j'o'lol li manahetetique. 

53Li jujuchop smomnich'nab Quiriat-jearime ja' jech sbi ibatic: itretic, futetic, 

sumatetic, xchi'uc misraetic. Ja' te iloc' sts'unubal noxtoc li zoratetic xchi'uc li 

estaoletique. 

54Li xnich'nab Salmae ja' Belén, netofaetic, Atrot-bet-joab, xchi'uc zoraetic, xchi'uc 

j'o'lol manahetetic. 

55Li jujuchop smomnich'nab soferetic ti te to'ox nacalic ta Jabese ja' tiratetic, 

simeatetic, xchi'uc sucatetic. Le'e ja' totil yu'unic li Ceneo ti ilic tal ta Hamate; ja' li 

stot Recabe. 

1 Crónicas 3 

Sc'oplal xnich'nabtac David 
(2 S 3.2-5; 5.13-16; 1 Cr 14.3-7) 

1Li'i ja' xnich'nab David ti ivoc' c'alal te nacal ta Hebrone: Li sba xnich'one Amnón 

sbi, ja' yol li Ahinoam liquem ta Jezreele; li xchibale ja' Daniel yol Abigail liquem ta 

Carmel; 

2li yoxibale ja' Absalón yol Maaca, ja' li stseb Talmai ajvalil ta Gesure; li xchanibale 

ja' Adonías yol Haguit; 

3li yo'bale ja' Sefatías yol Abital; li svaquibale ja' Itream yol Egla; 

4li vaquib le'e ja' te ivoq'uic ta Hebrón yo' bu i'och ta ajvalilal o'lol xvaxquibal jabil li 

Davide. Yan te ta Jerusalene ja' oxlajuneb xcha'vinic (33) jabil i'och ta ajvalilal. 

5Li yan xnich'nab ti ivoq'uic ta Jerusalene ja' li'i: Simea, Sobab, Natán, xchi'uc 

Salomón yol Betsabé, stseb Amiel. 

6Xchi'uc oy to yan baluneb. Ja' Ibnar, Elisama, Elifelet, 

7Noga, Nefeg, Jafía, 

8Elisama, Eliada, xchi'uc Elifelet. 

9Scotol le'e ja' xnich'nab li Davide. Ja' Tamar sbi li yixlalique. Pero mu'yuc tsacbil ta 

atel li yantic xnich'nab ta yantic antsetic yu'une. 

Sc'oplal smomnich'nabtac Salomón 

10Li xnich'on Salomone Roboam sbi. Li xnich'on Roboame Abías sbi. Li xnich'on 

Abiase Asa sbi. Li xnich'on Asae Josafat sbi. 

11Li xnich'on Josafate Joram sbi. Li xnich'on Jorame Ocozías sbi. Li xnich'on 

Ocoziase Joás sbi. 

12Li xnich'on Joase Amasías sbi. Li xnich'on Amasiase Azarías sbi. Li xnich'on 

Azariase Jotam sbi. 

13Li xnich'on Jotame Acaz sbi. Li xnich'on Acaze Ezequías sbi. Li xnich'on Ezequiase 

Manasés sbi. 

14Li xnich'on Manasese Amón sbi. Li xnich'on Amone Josías sbi. 

15Li Josiase ja' Johanán sbi li sba xnich'one, li xchibale Joaquim, li yoxibale 

Sedequías, li xchanibale Salum. 

16Li xnich'nab Joaquime Jeconías sbi. Li xnich'on Jeconiase Sedequías sbi. 

17Li xnich'nab Jeconiase ja' Asir, Salatiel, 

18Malquiram, Pedaías, Senazar, Jecamías, Hosama, xchi'uc Nedabías sbiic. 

19Li xnich'on Pedaiase ja' Zorobabel xchi'uc Simei. Li xnich'nab Zorobabele ja' 

Mesulam, Hananías, xchi'uc jun yixlalic Selomit sbi. 

20Oy to yan vo'ob. Ja' Hasuba, Ohel, Berequías, Jasadías, xchi'uc Jusab-hesed. 

21Li xnich'nab Hananiase ja' Pelatías xchi'uc Jesaías. Li xnich'on Jesaiase Refaías sbi. 

Li xnich'on Refaiase Arnán sbi. Li xnich'on Arnane Abdías sbi. Li xnich'on Abdiase 

Secanías sbi. 

22Li xnich'on Secaniase Semaías sbi. Li Semaiase oy vo'ob xnich'nab. Ja' Hatús, Igal, 

Barías, Nearías, xchi'uc Safat. 

23Li xnich'nab Neariase ja' Elioenai, Ezequías, xchi'uc Azricam. 

24Li xnich'nab Elioenaie oy vucub. Ja' Hodavías, Eliasib, Pelatías, Acub, Johanán, 

Dalaías, xchi'uc Anani. 

1 Crónicas 4 

Sc'oplal smomnich'nab Judá 

1Li xnich'nab Judae ja' Fares, Hezrón, Carmi, Hur, xchi'uc Sobal. 

2Li Reaía xnich'on Sobale inich'naj, Jahat sbi. Li Jahate inich'naj, Ahumai xchi'uc 

Lahad sbiic. Le'e ja' te ilic sts'unubal li zoratetique. 

3-4Li xnich'nab Hure ja' Etam, Jezreel, Isma, Ibdas, Penuel stot Gedor, Ezer stot Husa. 

Oy jun yixlalic, ja' Haze-lelponi sbi. Le'e ja' xnich'nab li Hure, ja' li stot Belene; ja' li 

sba yol Efratae. 

5Li Asur stot Tecoae la sa' chib yajnil; ja' Hela xchi'uc Naara. 

6Li Naarae ivoc' yalab; ja' Ahuzam, Hefer, Temei, xchi'uc Ahastari. Le'e ja' yalab li 

Naarae. 

7Li yalab Helae ja' Zeret, Jezoar, xchi'uc Etnán. 

8Li Cose inich'naj, ja' Anub xchi'uc Zobeba sbiic; ja' sts'unubal li Aharhel xnich'on 

Harume. 

9Li Jabese ipuc lec sc'oplal ta scotol li xchi'iltac ta voq'uele. Ja' yu'un li me'ile Jabes 

laj yac'be sbi, jech laj yal: “Toj ep c'ux laj ca'ay c'alal la jvoq'ues”, xi. 

10Li Jabese lic sc'anbe vocol li Dios yu'un Israele, jech laj yalbe: “Ta jc'anbot vocol ti 

ac'o avac'bun bendicione, xchi'uc ti ac'o amuq'uibtasbun li cosilale, xchi'uc ti ac'o 

achi'inune, ti ac'o acoltaun ta sventa li c'usitic chopole yu'un jech mu jta jvocol”, xut. 

Jech i'ac'bat yu'un Dios li c'usi la sc'anbee. 

11Li Quelub yits'in Suae inich'naj, Mehir sbi. Li Mehire inich'naj, Estón sbi. 

12Li Estone inich'naj; ja' Bet-rafa, Paseah, xchi'uc Tehina, ja' li boch'o la sliques lum 

Nahase. Le'e te inaquiic ta Reca. 

13Li xnich'nab Cenaze ja' Otoniel xchi'uc Seraías. Li xnich'nab Otoniele ja' Hatat 

14xchi'uc Meonotai. Li Meonotaie inich'naj, Ofra sbi. Li Seraiase inich'naj, Joab sbi. 

Li Joabe ja' xnich'nab li boch'otic te inaquiic ta stenlejaltic Carisime, yu'un lec sna' 

c'usi sloc'taic. 

15Li xnich'nab Caleb xnich'on Jefone ja' Iru, Ela, xchi'uc Naam. Li xnich'on Elae 

Cenaz sbi. 

16Li xnich'nab Jehalelele ja' Zif, Zifa, Tirías, xchi'uc Asareel. 

17-18Li xnich'on Esdrase ja' Jeter, Mered, Efer, xchi'uc Jalón. Li Merede ja' laj yic'be 

stseb faraón, Bitia sbi. Li yol xnich'onique ja' María, Samai, xchi'uc Isba, ja' li stot 

Estemoae. Li Merede te loq'uem tal jun yajnil noxtoc ta sts'unubal Judá, Jehudaía sbi. 

Li yalabe ja' Jered stot Gedor, xchi'uc Heber stot Soco, xchi'uc Jecutiel stot Zanoa. 

19Li yalab yajnil Hodías, ja' li yixlal Nahame, ja' Keila, ja' li garmetique xchi'uc 

Estemoa, ja' li maacaetique. 

20Li xnich'nab Simone ja' Amnón, Rina, Ben-hanán, xchi'uc Tilón. Li xnich'nab Isie 

ja' Zohet xchi'uc Benzohet. 

21Li smomnich'nab Sela xnich'on Judae ja' Er stot Leca, Laada stot Maresa, xchi'uc li 

jchop sbiic ti lec sna' x'abtejic ta lino te ta Bet-asbeae. 

22Xchi'uc ja' xnich'on noxtoc li Joaquim te inaquiic ta Cozebae, xchi'uc Joás, xchi'uc 

Saraf. Le'e ja' ti la spasic mantal te ta Moabe, xchi'uc ti isutic ta Leheme, yu'un jech 

chvinaj ta poco' svunalic. 

23Le'e lec sna'ic pat bin. Te to'ox inaquiic ta Netaim xchi'uc ta Gedera. Te i'abtejic ta 

stojol li ajvalile. 

Sc'oplal smomnich'nab Simeón 

24Li xnich'nab Simeone ja' Nemuel, Jamín, Jarib, Zera, xchi'uc Saúl. 

25Li Saule inich'naj, Salum sbi. Li Salume inich'naj, Mibsam sbi. Li Mibsame 

inich'naj, Misma sbi. 

26Li xnich'on Mismae Hamuel sbi. Li xnich'on Hamuele Zacur sbi. Li xnich'on Zacure 

Simei sbi. 

27Li Simeie oy vaclajuneb (16) squeremetic xchi'uc vaquib stsebetic. Yan li 

sbanquiltaque mu'yuc ep xnich'nabic, jech muc xbol lec smomnich'nabic jech chac c'u 

cha'al smomnich'nab li Judae. 

28Le'e ja' te inaquiic ta Beerseba, ta Molada, ta Hazar-sual, 

29ta Bilha, ta Ezem, ta Tolad, 

30ta Betuel, ta Horma, ta Siclag, 

31ta Bet-marcabot, ta Hazar-susim, ta Bet-birai, xchi'uc ta Saaraim. Le'e ja' slumalic o 

c'alal to i'och ta ajvalilal li Davide. 

32Xchi'uc oy yan vo'ob bic'tal lumetic yu'unic. Ja' Etam, Aín, Rimón, Toquén, Asán. 

33Xchi'uc ja' yu'unic noxtoc li tsobtsobnaetic ti te nopajtic ta lumetic c'alal to ta 

Baalate. Le'e ja' slumalic icom o li smomnich'nab Simeone. 

34Ja'o te xtal noxtoc Mesobab, Jamlec, Josías xnich'on Amasías, 

35Joel, Jehú xnich'on Josibías. Li Josibiase ja' xnich'on Seraías. Li Seraiase ja' 

xnich'on Asiel. 

36Ja'o te xtal Elioenai, Jaacoba, Jesohaía, Asaías, Adiel, Jesimiel, Benaía, 

37Ziza xnich'on Sifi. Li Sifie ja' xnich'on Alón. Li Alone ja' xnich'on Jedaías. Li 

Jedaiase ja' xnich'on Simri. Li Simrie ja' xnich'on Semaías. 

38Scotol ti jayib iloc' sbiique ja' banquilaletic yu'un ta jujuchop sbiic. Li yalab 

xnich'nabique ibolic ta jyalel. 

39Ic'otic c'alal to ta yochebal lum Gedor c'alal to ta xocon stenlejaltic ta stuq'uil 

sloq'ueb c'ac'al. Yu'un te bat st'unic bu oy lec sve'el xchijic. 

40Te la staic lec jobeltic, lec pulem xchi'uc lec uninic. Xchi'uc lec jamal la staic li 

banamile, jech lec jun yo'ntonic. Ja' te to'ox nacalic li smomnich'nabtac Cam ta 

vo'onee. 

41C'alal ochem ta ajvalilal ta Judá li Ezequiase, ja'o te ic'otic li viniquetic li' ivinajan 

sbiique. C'ot soquesic scotol c'alal ta carpanaetic ti te oy la staique. Ja' te inaquiic o li 

stuquique yu'un ja' oy lec sve'el xchijic te. 

42Jech noxtoc oy vo'ob ciento viniquetic yu'unic ibatic ta vits Seir, ja' 

smomnich'nabtac li Simeone. Ja' laj yiq'uic batel ta banquilal soldado yu'unic li 

Pelatías, Nearías, Refaías, xchi'uc Uziel xnich'on Isie. 

43C'ot yulesic scotol li scomelal amalequetique. Jech te inaquiic o c'alal to tana. 

1 Crónicas 5 

Sc'oplal smomnich'nab Rubén 

1-3Li xnich'nab Rubén, ja' li sba xnich'on Israele, ja' Hanoc, Falú, Herzón, xchi'uc 

Carmi. Ac'o me ja' ba nich'onil li Rubene, pero ta sventa ti la sc'opanbe yajnil stote, 

jech muc ja'uc laj yich' li c'usi sc'oplal chich'e. Ja' laj yich' li Josee, ja' li yan xnich'on 

Israele. Li Rubene muc xcom jech chac c'u cha'al ba nich'onil. Pero ta ts'acal ja' 

banquilal ic'ot yu'un scotol li judaetique, yu'un ja' te iloc' jun banquilal yu'unic. Pero li 

c'usi sc'oplal chich' li banquilale ja' laj yich' o li Josee. 

4Li xnich'on Joele Semaías sbi. Li xnich'on Semaiase Gog sbi. Li xnich'on Goge 

Simei sbi. Li xnich'on Simeie 

5Micaía sbi. Li xnich'on Micaiae Reaía sbi. Li xnich'on Reaiae Baal sbi. Li xnich'on 

Baale 

6Beera sbi, ja' li banquilal yu'un rubenetic ti ic'bil ibat yu'un Tiglat-pileser ajvalil ta 

Asiriae. 

7Li xchi'iltac ta voq'uel Beerae xchi'uc li yalab xnich'nabic ta jujuchop sbiic laj yich'ic 

tsacbele ja' Jeiel sbi li banquilal yu'unique. Ja'o te xtal Zacarías, 

8Bela xnich'on Azaz, smomnich'on Sema, ja' li xnich'on Joele. Li Belae te inaqui ta 

Aroer. Li yosile xc'ot c'alal to ta Nebo xchi'uc ta Baal-meón. 

9Te inaqui noxtoc ta stuq'uil sloq'ueb c'ac'al c'alal to ta sti' xocol banamil yo' bu xlic 

batel li uc'um Eufratese, yu'un ibol ep xvacaxic, xchijic te ta yosilal li Galaade. 

10C'alal ja'o ochem ta ajvalilal li Saule, li rubenetique la spasic pleito xchi'uc li 

agarenoetique. La stsalic, jech te inaquiic ta scotol yosilal Galaad ta stuq'uil sloq'ueb 

c'ac'al. 

Sc'oplal smomnich'nabtac Gad 

11Li smomnich'nab Gad ti te inaquiic ta Basán banamil c'alal to ta Salca ta yeloval bu 

nacalic li rubenetique, 

12Joel sbi, ja' banquilal yu'unic te ta Basán. Ja'o xtal Safán, Jaanai, xchi'uc Safat. 

13Li yuts' yalalic ti ilic ta xnich'nab stotique ja' Micael, Mesulam, Seba, Jorai, Jacán, 

Zía, xchi'uc Heber; ja' vucub ta scotolic. 

14Le'e ja' xnich'nab li Abihail xnich'on Hurie; ja' smoltotac li Jaroa, Galaad, Micael, 

Jesisai, Jahdo, xchi'uc Buze. 

15Li Ahí xnich'on Abdiel, xnich'on Gunie, ja' banquilal ic'ot yu'unic li xchi'iltac ta 

voq'uele. 

16Scotolic le'e te inaquiic ta Galaad, ta Basán, xchi'uc ta bic'tal lumetic yu'unic xchi'uc 

ta scotol yav ve'um chijtic ta Sarón c'alal to ta sts'aquil yosilal li Sarone. 

17Scotolic le'e tsacajtic ta vun ta jujuchop yuts' yalal sbaic c'alal ja'o ochem ta ajvalilal 

ta Judá li Jotame, xchi'uc c'alal ja'o ochem ta ajvalilal ta Israel li Jeroboame. 

Sc'oplal o'lol yoxchop israeletic 

18Li smomnich'nab Rubén, Gad, xchi'uc j'o'lol jchop yu'un Manasese puru tsots 

yo'ntonic. Oy lec smaquic, yespadaic, sflechaic sventa pleito, xchi'uc lec xchanojic c'u 

x'elan tstsalvanic. Ja' chanib yoxvinic ta mil xchi'uc vucub ciento xchi'uc oxvinic 

(44,760) ti lec chapalic ta sventa pleitoe. 

19La spasic pleito xchi'uc li agarenoetic, li Jetur, li Nafis, xchi'uc li Nodabe. 

20Pero icoltaatic yu'un Dios, yu'un la sc'anbeic vocol ti c'alal ja' yochelic pleitoe. Laj 

yich'ic ta muc' jech icoltaatic. Jech scotol li agarenoetic xchi'uc li xchi'iltaquique laj 

yac' sbaic o ta c'abal. 

21Jech i'ich'batic o li sts'unub yovolique. Ja' lajuneb yoxvinic ta mil (50,000) 

camelloetic, o'lol yoxibal ciento ta mil (250,000) chijetic, cha'mil (2,000) ta cot 

buroetic, xchi'uc vo'vinic ta mil (100,000) cristianoetic. 

22Pero ep ichamic noxtoc, yu'un li pleito la spasique ja' ta sventa Dios. Ja' te inaquiic o 

li o'lol yoxchop israeletique ja' to c'alal chucbil ibatic ta yan banamile. 

23Li yalab xnich'nabic o'lol jchop liquemic ta Manasese ibolic ta jyalel. Ja' te inaquiic 

ta Basán c'alal to ta Baal-hermón, ta Senir, xchi'uc ta vits Hermón. 

24Li banquilaletic yu'unic ta jujuchop sbiique ja' Efer, Isi, Eliel, Azriel, Jeremías, 

Hodavías, xchi'uc Jahdiel. Ja' puru tsots yo'ntonic; puquem lec sc'oplalic, xchi'uc ja' 

banquilaletic ta jujuchop xnich'nab stotic. 

25Pero la stoy sbaic ta stojol li Dios yu'un smoltotaquique. Toj chopol c'usi la spasic; 

ja' bat yich'beic ta muc' diosetic yu'un li cristianoetic ti inutsbatic loq'uel yu'un Diose. 

26Ja' yu'un li Dios yu'un Israele la stijbe yo'nton li Pul, ja' li ajvalil yu'un asiriaetique, 

ja' li Tiglat-pileser yan sbie. Jech i'ic'atic batel ta Halah, ta Habor, ta Hara, xchi'uc ta 

uc'um Gozán li rubenetique, li gadetique, xchi'uc li o'lol jchop smomnich'nab 

Manasese. Te oyic o c'alal to tana. 

1 Crónicas 6 

Sc'oplal xnich'nab Leví i'ochic ta paleal 

1Li xnich'nab Levie ja' Gersón, Coat, xchi'uc Merari. 

2Li xnich'nab Coate ja' Amram, Izhar, Hebrón, xchi'uc Uziel. 

3Li xnich'nab Amrame ja' Aarón, Moisés, xchi'uc María. Li xnich'nab Aarone ja' 

Nadab, Abiú, Eleazar, xchi'uc Itamar. 

4Li Eleazare inich'naj, Finees sbi. Li Fineese inich'naj, Abisúa sbi. 

5Li Abisuae inich'naj, Buqui sbi. Li Buquie inich'naj, Uzi sbi. 

6Li Uzie inich'naj, Zeraías sbi. Li Zeraiase inich'naj, Meraiot sbi. 

7Li Meraiote inich'naj, Amarías sbi. Li Amariase inich'naj, Ahitob sbi. 

8Li Ahitobe inich'naj, Sadoc sbi. Li Sadoque inich'naj, Ahimaas sbi. 

9Li Ahimaase inich'naj, Azarías sbi. Li Azariase inich'naj, Johanán sbi. 

10Li Johanane inich'naj, Azarías sbi; ja' ti i'och ta paleal te ta ch'ulna ta Jerusalén la 

spas Salomone. 

11Li Azariase inich'naj, Amarías sbi. Li Amariase inich'naj, Ahitob sbi. 

12Li Ahitobe inich'naj, Sadoc sbi. Li Sadoque inich'naj, Salum sbi. 

13Li Salume inich'naj, Hilquías sbi. Li Hilquiase inich'naj, Azarías sbi. 

14Li Azariase inich'naj, Seraías sbi. Li Seraiase inich'naj, Josadac sbi. 

15Li Josadaque chucbil ibat ti c'alal ichucatic batel yu'un ajvalil Nabucodonosor li 

Judá xchi'uc Jerusalene, yu'un jech la sc'an li Muc'ul Diose. 

Sc'oplal smomnich'nabtac Leví 

16Li xnich'nab Levie ja' Gersón, Coat, xchi'uc Merari. 

17Li xnich'nab Gersone ja' Libni xchi'uc Simei. 

18Li xnich'nab Coate ja' Amram, Izhar, Hebrón, xchi'uc Uziel. 

19Li xnich'nab Merarie ja' Mahli xchi'uc Musi. Li'i ja' smomnich'nab li Levie. 

20Li xnich'on Gersone Libni sbi. Li xnich'on Libnie Jahat sbi. Li xnich'on Jahate Zima 

sbi. 

21Li xnich'on Zimae Joa sbi. Li xnich'on Joae Iddo sbi. Li xnich'on Iddoe Zera sbi. Li 

xnich'on Zera Jeatrai sbi. 

22Li xnich'on Coate ja' Aminadab sbi. Li xnich'on Aminadabe Coré sbi. Li xnich'on 

Coree Asir sbi. 

23Li xnich'on Asire Elcana sbi. Li xnich'on Elcanae Ebiasaf sbi. Li xnich'on Ebiasafe 

Asir sbi. 

24Li xnich'on Asire Tahat sbi. Li xnich'on Tahate Uriel sbi. Li xnich'on Uriele Uzías 

sbi. Li xnich'on Uziase Saúl sbi. 

25Li yan xnich'nab Elcanae ja' Amasai xchi'uc Ahimot. 

26Li xnich'on Ahimote Elcana sbi. Li xnich'on Elcanae Zofai sbi. Li xnich'on Zofaie 

Nahat sbi. 

27Li xnich'on Nahate Eliab sbi. Li xnich'on Eliabe Jeroham sbi. Li xnich'on Jerohame 

Elcana sbi. 

28Li xnich'on Samuele ja' Vasni sbi li sbae; li yane Abías sbi. 

29Li xnich'on Merarie Mahli sbi. Li xnich'on Mahlie Libni sbi. Li xnich'on Libnie 

Simei sbi. Li xnich'on Simeie Uza sbi. 

30Li xnich'on Uzae Simea sbi. Li xnich'on Simeae Haguía sbi. Li xnich'on Haguiae 

Asaías sbi. 

Sc'oplal jq'uejimoletic ta ch'ulna la st'uj David 

31Li'i ja' li jq'uejimoletic la st'uj Davide. Ja' yabtelic o chq'uejinic te ta xch'ulna Muc'ul 

Dios ti c'alal laj xa'ox stiq'uic ochel ta yut ch'ulna li caxae. 



736 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

32Ja' te iq'uejinic o ta yeloval ti'ch'ulna pasbil ta nucul c'alal to la spas yan ch'ulna 

yu'un Muc'ul Dios te ta Jerusalén li Salomone. Ts'acal te la sts'aquic yabtelic noxtoc 

jech chac c'u cha'al yabtelic ono'oxe. 

33Li sbi boch'o te itunic o xchi'uc xnich'nabe ja' li'i: ja' smomnich'on Coat, Hemán sbi; 

ja' jq'uejimol. Li stot Hemane ja' Joel; ja' smoltotac li Samuel, 

34Elcana, Jeroham, Eliel, Toa, 

35Zuf, Elcana, Mahat, Amasai, 

36Elcana, Joel, Azarías, Sofonías, 

37Tahat, Asir, Ebiasaf, Coré, 

38Izhar, Coat, Leví, ja' li xnich'on Israele. 

39Ta stuq'uil sbats'ic'ob li Hemane ja' te la sva'an sba ta q'ueoj li yuts' yalale, ja' li Asaf 

xnich'on Berequiase; ja' smoltotac ta vo'one li Simea, 

40Micael, Baasías, Malquías, 

41Etni, Zera, Adaía, 

42Etán, Zima, Simei, 

43Jahat, Gersón, ja' li xnich'on Levie. 

44Yan ta sts'et c'obe ja' te la sva'an sba li yan yuts' yalale, ja' li smomnich'on Merarie, 

ja' Etán sbi. Li Etane ja' xnich'on li Quisie; ja' smoltotac li Abdi, Maluc, 

45Hasabías, Amasías, Hilquías, 

46Amsi, Bani, Semer, 

47Mahli, Musi, Merari, ja' li xnich'on Levie. 

48Li yantic xchi'iltaquic ti co'ol levietic xchi'uque ja' icom ta yac'olic spasel scotol li 

abtel te ta ch'ulna yu'un Diose. 

49Yan li Aarón xchi'uc xnich'nabe ja' yabtelic o chchic'beic smoton Dios te ta scajleb, 

xchi'uc chchiq'uic pom te ta scajleb. Xchi'uc ja' tspasic o li abtel te ta bats'i lequil ch'ul 

cuartoe. Xchi'uc ja' chac'beic ta ch'aybel smul xchi'iltaquic ta israelal jech chac c'u 

cha'al yaloj li Moisese, ja' li yajtunel Diose. 

Sc'oplal smomnich'nab Aarón 

50Li xnich'on xchi'uc smomnich'nab Aarone ja': Eleazar; li xnich'on Eleazare ja' 

Finees; li xnich'on Fineese ja' Abisúa; li xnich'on Abisuae 

51ja' Buqui; li xnich'on Buquie ja' Uzi; li xnich'on Uzie ja' Zeraías; li xnich'on 

Zeraiase 

52ja' Meraiot; li xnich'on Meraiote ja' Amarías; li xnich'on Amariase ja' Ahitob; li 

xnich'on Ahitobe 

53ja' Sadoc; li xnich'on Sadoque ja' Ahimaas. 

Sc'oplal lumetic yu'un levietic 
(Jos 21.1-42) 

54Li'i ja' sc'oplal bu inaquiic, xchi'uc sc'oplal sts'aquiltac yosilic li smomnich'nabtac 

Aarone. Li jchop sbiic smomnich'nab ti iliquic ta Coate ja' ic'ot ta stojolic ta sventa 

canal tajimol li 

55lum Hebrón te ta yosilal Judae xchi'uc jutuc yosilal. 

56Pero ti c'u smuc'ul banamil smacoj li lume xchi'uc li bic'tal lumetic yu'une ja' laj 

yich' li Caleb xnich'on Jefone. 

57Li smomnich'nab Aarone ja' laj yich'ic li lum Hebrone; ja' snac'ubbailic ic'ot. 

Xchi'uc laj yich'ic noxtoc Libna, Jatir, Estemoa, 

58-59Hilén, Debir, Asán, xchi'uc Bet-semes. Scotol li lumetic le'e laj yich'beic jutuc 

yosilal jujun. 

60Li lumetic laj yich'ic te ta yosilic jchop liquemic ta Benjamine ja' Geba, Alemet, 

xchi'uc Anatot. Li jujun lume laj yich'beic jutuc yosilal. Ja' yu'un li lumetic laj yich'ic 

jchop sbiic smomnich'nab Aarone ja' oxlajuneb (13) ta scotol. 

61Li yan jchop sbiic smomnich'nabtac Coate ja' ic'ot ta stojolic lajuneb lumetic te ta 

yosilalic li o'lol jchop liquemic ta Manasese. 

62Yan li smomnich'nab Gersone ja' oxlajuneb (13) lumetic laj yich'ic; ja' ti jaychop sbi 

oyique. Ja' te laj yich'ic ta yosilal Isacar, Aser, Neftalí, xchi'uc ta yosilal jchop 

liquemic ta Manasés ti te nacalic ta Basane. 

63Li j'o'lol smomnich'nab Merarie ja' ic'ot ta stojolic lajchab (12) lumetic te ta yosilal 

Rubén, Gad, xchi'uc Zabulón; ja' ti jaychop sbi oyique. 

64Li israeletique laj yac'beic lumetic yu'unic ec li smomnich'nabtac Levie xchi'uc 

yosilal. 

65Li jchop liquemic ta Judá, ta Simeón, xchi'uc ta Benjamine ja' laj yaq'uic ec li 

lumetic ti laj xa yich' alel tale, ja' ti bu ic'ot ta stojolique. 

66Oy jaychopuc sbiic smomnich'nab Coat ja' ic'ot ta stojolic li lumetic te ta yosilalic 

jchop liquemic ta Efraine. 

67Jech noxtoc ja' laj yich'ic xchi'uc yosilal li lum Siquem te ta vits yu'un Efraine; ja' 

sventa snac'ubbailic ic'ot. Xchi'uc ja' laj yich'ic li lum Gezer, 

68-69Jocmeam, Bet-horón, Ajalón, xchi'uc Gat-rimone. Laj yich'beic xchi'uc jutuc 

yosilal jujun. 

70Li yantic jaychop sbiic smomnich'nab Coate ja' laj yich'ic li lum Aner, xchi'uc 

Bileame, xchi'uc laj yich'beic yosilal jujun. Ja' te oy ta yosilal li j'o'lol jchop 

smomnich'nab Manasese. 

71Li smomnich'nab Gersone ja' laj yich'ic li lum Golán te ta Basane xchi'uc li lum 

Astarote. Laj yich'beic jutuc yosilal. Li lumetique ja' te oy ta yosilal li o'lol jchop 

liquemic ta Manasese. 

72-73Xchi'uc laj yich'ic noxtoc li lum Cedes, Daberat, Ramot, Anem te ta yosilal 

Isacare. Xchi'uc laj yich'beic jutuc yosilal. 

74-75Xchi'uc ja' laj yich'ic noxtoc li lum Masal, Abdón, Hucoc, xchi'uc Rehob te ta 

yosilal Asere. Laj yich'beic jutuc yosilal noxtoc. 

76Xchi'uc laj yich'ic noxtoc lumetic te ta yosilal Neftalí, ja' li lum Cedes te ta Galilea, 

xchi'uc Hamón, xchi'uc Quiriataim. Laj yich'beic xchi'uc yosilal jujun. 

77Li yantic smomnich'nab Merarie ja' laj yich'ic li lum Rimón, xchi'uc Tabore xchi'uc 

yosilal. Ja' te oy ta yosilal Zabulón. 

78-79Xchi'uc laj yich'ic noxtoc li lum Beser te ta xocol banamile, xchi'uc Jaza, 

Cademot, xchi'uc Mefaat ti te oy ta yosilal Rubén ta jot uc'um Jordán ta stuq'uil 

sloq'ueb c'ac'al ta yeloval lum Jericoe. Xchi'uc laj yich'beic yosilal li jujun lume. 

80-81Laj yich'ic noxtoc li lum Ramot ta Galaad, Mahanaim, Hesbón, xchi'uc Hazer ti te 

oy ta yosilal Gade. Xchi'uc laj yich'beic yosilal noxtoc li jujun lume. 

1 Crónicas 7 

Sc'oplal smomnich'nab Isacar 

1Li xnich'nab Isacare oy chanib. Ja' Tola, Fúa, Jasub, xchi'uc Simrón. 

2Li xnich'nab Tolae ja' Uzi, Refaías, Jeriel, Jahmai, Jibsam, xchi'uc Semuel. Le'e ja' 

banquilaletic yu'un li yantic xnich'nab Tolae. Xchi'uc lec sna'ic paspleito, lec tsots 

yo'ntonic. C'alal yorail cuxul li Davide, ic'ot xa'ox ta chib xcha'vinic ta mil xchi'uc 

vaquib ciento (22,600) ta scotol li smomnich'nab Tola ti lec tsots yo'ntonique. 

3Li xnich'on Uzie ja' Israhías. Li xnich'nab Israhiase ja' Micael, Obadías, Joel, xchi'uc 

Isaías. Ja' vo'obic, xchi'uc ja' banquilaletic. 

4Ta scotolic c'alal ta xnich'nabic ta smomnich'nabique ic'otic ta vaclajuneb xcha'vinic 

ta mil (36,000) ta scotolic, yu'un oy ep yajnilic xchi'uc xnich'nabic. Scotolic lec xu' 

yu'unic paspleito. 

5Ti c'u yepal ta scotol li smomnich'nab Isacar ti tsacbil sbiique ja' vucub yo'vinic ta 

mil (87,000) viniquetic ti lec xu' yu'unic pleitoe. 

Sc'oplal smomnich'nab Benjamín 

6Li xnich'nab Benjamine oxibic. Ja' Bela, Bequer, xchi'uc Jediael. 

7Li xnich'nab Belae ja' Ezbón, Uzi, Uziel, Jerimot, xchi'uc Iri. Ja' banquilaletic 

yo'balic ta stojol yuts' yalalic, xchi'uc lec tsots yo'ntonic ta sventa pleito. Li xnich'nab 

xchi'uc smomnich'nabtaquique ja' ic'otic ta chib xcha'vinic ta mil xchi'uc chanlajuneb 

xcha'vinic (22,034). 

8Li xnich'nab Bequere ja' Zemira, Joás, Eliezer, Elioenai, Omri, Jerimot, Abías, 

Anatot, xchi'uc Alamet. Scotol le'e ja' xnich'nab li Bequere. 

9Li xnich'nab xchi'uc smomnich'nabtaque ja' ic'otic jtob ta mil xchi'uc chib ciento 

(20,200). Scotolic lec tsots yo'ntonic. 

10Li xnich'on Jediaele ja' Bilhán. Li xnich'nab Bilhane ja' Jeús, Benjamín, Aod, 

Quenaana, Zetán, Tarsis, xchi'uc Ahisahar. 

11Scotol le'e ja' smomnich'nab li Jediaele. Ja' banquilaletic yu'un li xchi'iltaquique, 

xchi'uc ja' lec tsots yo'ntonic ta pleito. Ja' ic'otic ta vuclajunmil xchi'uc chib ciento 

(17,200) ta scotol. 

12Li xnich'on Hire ja' Sufam xchi'uc Hufam. Li xnich'on Ahere ja' Husim. 

Sc'oplal smomnich'nab Neftalí 

13Li xnich'nab Neftalie ja' Jahazeel, Guni, Jezer, xchi'uc Salum. Le'e ja' syal'alabtac li 

Bilhae. 

Sc'oplal smomnich'nab Manasés 

14Li yol xnich'onic Manasés xchi'uc li yan ants yu'un liquem ta Siriae ja' Asriel 

xchi'uc Maquir stot Galaad. 

15Li Maquire la sa' yajnil te ta stojol Hupetic xchi'uc Supetic, Maaca sbi. Li xchibal 

xnich'on Maquire Zelofehad sbi. Li Zelofehade puru stsebetic no'ox oy. 

16Li Maaca yajnil Maquire ivoc' jun yol, Peres sbi. Li yits'in Perese Seres sbi. Li 

xnich'nabique ja' Ulam xchi'uc Requem. 

17Li xnich'on Ulame Bedán sbi. Le'e ja' xnich'nab li Galaade, ja' li xnich'on Maquire, 

ja' smomnich'nab li Manasese. 

18Li yixlal Maquire Hamolequet sbi. Ja' sme'ic li Isod, Abiezer, xchi'uc Mahale. 

19Li xnich'nab Semidae ja' Ahían, Siquem, Likhi, xchi'uc Aniam. 

Sc'oplal smomnich'nab Efraín 

20Li xnich'on Efraine Sutela sbi. Li Sutelae inich'naj, Bered sbi. Li Berede inich'naj, 

Tahat sbi. Li Tahate inich'naj, Elada sbi. Li Elada inich'naj, Tahat sbi. Li Tahaate 

inich'naj, 

21Zabad sbi. Li Zabade inich'naj, Sutela sbi. Li yan xnich'nab Efraine Ezer xchi'uc 

Elad sbiic. Pero imilatic yu'un li boch'otic te nacajtic ta Gate, yu'un ibat ox spojbeic 

xchijic xchi'uc xvacaxic. 

22Li Efraine ep c'ac'al laj yoc'ta li xnich'nabe, pero te ital patbatuc yo'nton yu'un li 

xchi'iltac ta voq'uele. 

23Ts'acal i'ayin xch'ut yan velta li yajnile. Ivoc' jun squerem; Bería laj yac'beic sbi, 

yu'un toj ep laj yat yo'ntonic. 

24Li Seera stseb Beriae, ja' la sliques li lum Bet-horón ta cajal xchi'uc li Bet-horón ta 

olone, xchi'uc ja' la sliques li lum Uzenseerae. 

25Li xnich'on xchi'uc smomnich'nab Beriae ja': Refa; li Refae inich'naj, Resef sbi; li 

Resefe inich'naj, Telah sbi; li Telahe inich'naj, Tahán sbi; li Tahane inich'naj, 

26Laadán sbi; li Laadane inich'naj, Amiud sbi; li Amiude inich'naj, Elisama sbi; li 

Elisamae inich'naj, 

27Nun sbi; li Nune inich'naj, Josué sbi. 

28Li yosilic, xchi'uc ti bu inaquiique ja' Bet-el, Naarán te ta stuq'uil sloq'ueb c'ac'al, 

Gezer te ta stuq'uil smaleb c'ac'al, Siquem, xchi'uc c'alal to ta Ayah, xchi'uc laj 

yich'beic yosilal li jujun lume. 

29Li smomnich'nab Manasese ja' icom ta sventaic li lum Bet-seán, Taanac, Meguido, 

xchi'uc Dore, xchi'uc laj yich'beic yosilal li jujun lume. Le'e ja' te inaquiic li 

smomnich'nab Josee, ja' li xnich'on Israele. 

Sc'oplal smomnich'nab Aser 

30Li xnich'nab Asere ja' Imna, Isúa, Isúi, Bería, xchi'uc jun yixlalic, Sera sbi. 

31Li xnich'nab Beriae ja' Heber xchi'uc Malquiel stot Birzavit. 

32Li Hebere inich'naj, Jaflet, Semer, Hotam, xchi'uc jun yixlalic, Súa sbi. 

33Li xnich'nab Jaflete ja' Pasac, Bimhal, xchi'uc Asvat. 

34Li xnich'nab Semere ja' Ahí, Rohga, Jehúba, xchi'uc Aram. 

35Li xnich'nab Hotam, ja' li yits'in Semere, ja' Zoga, Imna, Seles, xchi'uc Amal. 

36Li xnich'nab Zofae ja' Súa, Harnefer, Súal, Beri, Imra, 

37Beser, Hod, Sama, Silsa, Itrán, xchi'uc Beera. 

38Li xnich'nab Jetere ja' Jefone, Pispa, xchi'uc Ara. 

39Li xnich'nab Ulae ja' Ara, Haniel, xchi'uc Rezia. 

40Scotol le'e ja' smomnich'nab li Asere. Ja' banquilaletic yu'un yuts' yalalic ta sventa 

stotic. Lec t'ujbilic, lec tsots yo'ntonic. Lec sna'ic paspleito, xchi'uc lec ich'bilic ta 

muc'. Ti c'u yepal oyic ta scotolique ja' oxib xcha'vinic ta mil (23,000) viniquetic, lec 

xu' yu'unic pleito. 

1 Crónicas 8 

Sc'oplal smomnich'nab Benjamín 

1Li Benjamine ja' sba xnich'on li Belae. Li xchibale Asbel sbi. Li yoxibale Ahara sbi. 

2Li xchanibale Noha sbi. Li yo'bale Rafa sbi. 

3Li xnich'nab Belae ja' Adar, Gera, Abiud, 

4Abisúa, Naamán, Ahoa, 

5Gera, Sefufán, xchi'uc Hiram. 

6Li xnich'nab Aod, ja' li banquilaletic yu'un yuts' yalalic ti te inaquiic ta Geba xchi'uc 

ti ic'bil ibatic ta Manahate, ja' 

7Naamán, Ahías, xchi'uc Gera, ja' li stotic Uza xchi'uc Ahiude. Li Gerae ja' i'ic'van 

batel ta Manahat. 

8Li Saharaime ivoc' xnich'nab te ta yosilal Moab ti c'alal laj xa'ox yicta li yan yajniltac 

Husim xchi'uc Baarae. 

9Li xnich'nab ta yan yajnil Hodes sbie ja' Jobab, Sibia, Mesa, Malcam, 

10Jeúz, Saquías, xchi'uc Mirma. Le'e ja' banquilaletic yu'un yuts' yalalic. 

11Pero li Husime i'alaj, Abitob xchi'uc Elpaal sbiic. 

12Li xnich'nab Elpaale ja' Heber, Misam, xchi'uc Semed. Ja' ti la spas lumetic Ono, 

xchi'uc Lod, xchi'uc li bic'tal lumetic yu'un jujun lume. 

13Xchi'uc ja' xnich'on noxtoc li Bería xchi'uc Sema, ja' li banquilaletic yu'un yuts' 

yalalic ti te inaquiic ta Ajalone. Xchi'uc ja'ic ti la snutsic batel li boch'otic te to'ox 

nacalic ta lum Gate. 

14Xchi'uc ja' xnich'on noxtoc li Ahío, Sasac, xchi'uc Jerohame. 

15-16Li xnich'nab Beriae ja' Zebadías, Arad, Ader, Micael, Ispa, xchi'uc Joha. 

17-18Li yantic xnich'nab Elpaale ja' Zebadías, Mesulam, Hizqui, Heber, Ismerai, 

Jezlías, xchi'uc Jobab. 

19-21Li xnich'nab Simeie ja' Jaquim, Zicri, Zabdi, Elienai, Ziletai, Eliel, Adaías, 

Berías, xchi'uc Simrat. 

22-25Li xnich'nab Sasaque ja' Ispán, Heber, Eliel, Abdón, Zicri, Hanán, Hananías, 

Elam, Anatotías, Ifdaías, xchi'uc Peniel. 

26-27Li xnich'nab Jerohame ja' Samserai, Seharías, Atalías, Jaresías, Elías, xchi'uc 

Zicri. 

28Le'e ja' puru banquilaletic yu'un yuts' yalalic ti te inaquiic ta Jerusalene. 

Sc'oplal yalab xnich'nab Saúl 
(1 Cr 9.35-44) 

29Li Jehiel stot Gabaone te inaqui ta Gabaón. Li yajnile Maaca sbi. 

30Li sba xnich'one ja' Abdón. Ja'o xtal Zur, Cis, Baal, Ner, Nadab, 

31Gedor, Ahío, Zequer, 

32xchi'uc Miclot stot Simea. Scotolic le'e te inaquiic ta yeloval bu inaquiic li yan 

xchi'iltaquic ta Jerusalene. 

33Li Nere inich'naj, Cis sbi. Li Cise inich'naj, Saúl sbi. Li Saule inich'naj, ja' Jonatán, 

Malquisúa, Abinadab, xchi'uc Es-baal. 

34Li xnich'nab Jonatane Merib-baal sbi. Li Merib-baale inich'naj, Micaía sbi. 

35Li xnich'nab Micaiae ja' Pitón, Melec, Tarea, xchi'uc Acaz. 

36Li Acaze inich'naj, Joada sbi. Li Joadae inich'naj, Alemet, Azmavet, xchi'uc Zimri. 

Li Zimrie inich'naj, Mosa sbi. 

37Li Mosae inich'naj, Bina sbi. Li xnich'on Binae Rafa sbi. Li xnich'on Rafae Elasa 

sbi. Li xnich'on Elasae Azel sbi. 

38Li xnich'nab Azele oy vaquibic. Ja' Azricam, Bocru, Ismael, Searías, Obadías, 

xchi'uc Hanán. Le'e ja' xnich'nab li Azele. 

39Li xnich'nab yits'in, ja' li Eseque, Ulam sbi li sbae. Li xchibale Jehús sbi. Li 

yoxibale Elifelet sbi. 

40Li xnich'nab Ulame lec tsots yo'ntonic, lec sna'ic paspleito, lec xchanojic ac'flecha. 

Oy ep xnich'nabic xchi'uc smomnich'nabic; ja' o'lol xchibal ciento (150) ta scotol. 

Scotol le'e ja' smomnich'nab li mol Benjamine. 

1 Crónicas 9 

1Ja' jech tsacajtic sbiic icomic ta svun ajvaliletic yu'unic scotol li israeletique. 

Sc'oplal boch'otic isutic tal ta Babilonia 
(Neh 11.1-24) 

Pero li smomnich'nabtac Judae chucbil ibatic ta Babilonia ta scoj la ti stoy sbaic ta 

stojol Diose. 

2Li boch'otic ba'yuc isutic tal, tal naclicuc yan velta ta yosilalic xchi'uc ta slumalique, 

ja' tojol israel viniquetic, paleetic, levietic, xchi'uc j'abteletic ta ch'ulna. 

3Li boch'otic te ivul naquiicuc ta Jerusalene ja' li smomnich'on Judá, Benjamín, 

Efraín, xchi'uc Manasese. 

4Li smomnich'on Judá ti isutic tale ja' Utai xnich'on Amiud; ja' smoltotac li Omri, 

Imri, xchi'uc Bani. Le'e ja' xa smomnich'nabtac li Fares, xnich'on Judae. 

5Li silonetique ja' isut tal yu'unic li Asaías xchi'uc xnich'nabe. 

6Ta sventa li smomnich'nab Zerae ja' isut tal li Jeuel xchi'uc yits'inabe. Ja' vaquib 

ciento xchi'uc lajuneb yo'vinic (690) ta scotolic. 

7Ta sventa li smomnich'nab Benjamine ja' isutic tal li'i: Salú xnich'on Mesulam, ja' li 

xnich'on Hodaviase, ja' li xnich'on Asenuae; 

8xchi'uc Ibneías xnich'on Jeroham; Ela xnich'on Uzi, ja' li xnich'on Micrie; xchi'uc 

Mesulam xnich'on Sefatías, xnich'on Reuel, ja' li xnich'on Ibniase. 

9Li yuts' yalal sbaic ti jmoj smoltotique ja' baluneb ciento xchi'uc vaclajuneb yoxvinic 

(956) ta scotol. Scotol li viniquetic le'e ja' banquilaletic yu'un yuts' yalalic ta sventa 

stotic. 

10Li paleetic ti isutic tale ja' Jedaías, Joiarib, Jaquín, 

11xchi'uc Azarías xnich'on Hilquías. Ja' smoltotac li Mesulam, Sadoc, Meraiot, 

Ahitob, ja' li banquilal to'ox te ta ch'ulna yu'un Diose, 

12xchi'uc Adaía xnich'on Jeroham, Pasur smomnich'on Malquías, xchi'uc Masai 

xnich'on Adiel. Ja' smoltotac li Jazera, Mesulam, Mesilemit xnich'on Imere. 

13Li paleetic ti isutic tale ja' yuts' yalaltac li Imere. Scotolic ja' banquilaletic yu'un 

yuts' yalalic ta sventa stotic. Ja' oyic o'lol xcha'mil xchi'uc oxlajunvinic (1760) ta 

scotolic. Ja' lec oy sbijilic ta spasbel yabtel Dios te ta ch'ulna. 

14Ta sventa li levietique ja' isutic tal: Semaías xnich'on Hasub, xnich'on Azricam, 

xnich'on Hasabías, ja' li smomnich'nab Merarie; 

15xchi'uc Bacbacar; Heres; Galal; Matanías xnich'on Micaía, xnich'on Zicri, xnich'on 

Asaf; 

16Obadías xnich'on Semaías, xnich'on Galal, xnich'on Jedutún, ja' li muc'ta moltotil 

yu'unique; xchi'uc Berequías xnich'on Asa, xnich'on Elcana ti te inaquiic ta bic'tal 

lumetic yu'un netofaetique. 

17Li jchabi ti'ch'ulna isutic tale ja' Salum, Acub, Talmón, Ahimán xchi'uc yits'inab. Li 

Salume ja' banquilal yu'unic. 

18Ja' te chchabiic o li ti'ch'ulna ta stuq'uil sloq'ueb c'ac'al ti la spas ajvalile. Le'e ja' 

smomnich'nab li mol Levie. 

19Li Salum xnich'on Coré ja' li xnich'on Ebiasaf xnich'on yan Coree xchi'uc li yan 

coreetic ti jun smoltot xchi'uquique ja' yabtelic o chchabiic li sti' yochebal ch'ulna, 

jech chac c'u cha'al smoltotic ta vo'one ti ja' yabtelic o xchabiel li ti'ch'ulna pasbil ta 

nucul yu'un Muc'ul Diose. 

20Li Finees xnich'on Eleazare ja' banquilal soldado yu'unic, lec chi'inbil yu'un Muc'ul 

Dios. 

21Li Zacarías xnich'on Meselemiase ja' chchabi li ti'ch'ulna pasbil ta nucule. 

22Scotol ti c'u yepal t'ujbilic ta xchabiel ti'naetique ja' chib ciento xchi'uc lajchab (212) 

ta scotol, puru yuts' yalal sbaic te ta slumalic. Ja' i'ac'bat yabtelic yu'un David xchi'uc 

li Samuel ti lec sna' c'usi chc'ot ta pasele. 

23Scotolic c'alal ta xnich'nabic la sjelilan sbaic ta xchabiel li sti' yochebal ch'ulna 

yu'un Muc'ul Diose. 

24Oy xchabiel yu'unic ta sloq'ueb c'ac'al, ta smaleb c'ac'al, ta norte, xchi'uc ta sur. 

25Li xchi'iltaquic ti te nacajtic ta bic'tal lumetic yu'unique, ta vucvuc c'ac'al ital 

coltavanicuc. 

26Pero li chanib banquilal jchabi ti'naetic, ja' li levietique, te oyic o scotol c'ac'al. Ja' 

chchabiic li cuartoetique xchi'uc li sc'ulejal sna Diose. 

27Le'e te nacalic o ta spat xocon ch'ulna yu'un Dios, yu'un ja' yabtelic o xchabiel, 

xchi'uc ja' tsjamic ta jujun sob. 

28Oy jayibuc ja' oy ta yac'olic tsloq'uesic noxtoc li abtejebaletic sventa yabtel Diose, 

xchi'uc ja' chotesic noxtoc; ja' chich'ic lec ta venta c'u yepal. 

29Li yantique ja' oy ta sventaic xchabiel li yan c'usitic te chtune, xchi'uc li arina, ya'lel 

ts'usub, aceite, pom, xchi'uc muil poxiletique. 

30Oy jayibuc xnich'nab paleetic ja' tspasic li perfumeetique. 

31Li Matatías, ja' li leví vinic, sba xnich'on Salum, ja' li smomnich'on Coree, ja' oy ta 

sventa tsq'uel li c'usitic chich' ch'ilel ta xalteme. 

32Oy jayibuc coatetic ja' oy ta sventaic xchapanel lec li pan te oy o ta stojol Diose; ja' 

ta xcholanic lec scotol c'ac'al ta sc'ac'alil chcux yo'ntonic. 

33Jech noxtoc oy jq'uejimoletic; ja' banquilaletic yu'un li levietique. Te nacalic ta 

cuartoetic yu'un ch'ulna. Mu'yuc sventainojic yantic abtel, yu'un ta c'ac'al ta ac'ubal 

mu xocobic o ta spasel li yabtelique. 

34Le'e ja' banquilaletic ta jujuchop yuts' yalalic ti ja' yalab xnich'nab levietique. Ja' te 

inaquiic ta Jerusalén. 

Sc'oplal smoltotac xchi'uc yalab xnich'nab Saúl 
(1 Cr 8.29-40) 

35Li Jehiel stot Gabaone te inaqui ta lum Gabaón. Li yajnile Maaca sbi. 

36Li sba xnich'one Abdón sbi. Ja'o xtal Zur, Cis, Baal, Ner, Nadab, 

37Gedor, Ahío, Zacarías, xchi'uc Miclot. 

38Li Miclote inich'naj, Simeam sbi. Le'e te inaqui ta Jerusalén ec jech chac c'u cha'al li 

yan xchi'iltaquique. 

39Li Nere inich'naj, Cis sbi. Li Cise inich'naj, Saúl sbi. Li Saule inich'naj, ja' Jonatán, 

Malquisúa, Abinadab, xchi'uc Es-baal. 

40Inich'naj li Jonatane, Merib-baal sbi. Inich'naj li Merib-baale, Micaía sbi. 

41Li xnich'nab Micaiae ja' Pitón, Melec, Tarea, xchi'uc Acaz. 

42Inich'naj li Acaze, Jara sbi. Inich'naj li Jarae, ja' Alemet, Azmavet, xchi'uc Zimri. Li 

Zimrie inich'naj, Mosa sbi. 

43Li Mosae inich'naj, Bina sbi. Li xnich'on Binae Refaías sbi. Li xnich'on Refaiase 

Elasa sbi. Li xnich'on Elasae Azel sbi. 

44Li Azele oy vaquib xnich'on. Ja' Azricam, Bocru, Ismael, Searías, Obadías, xchi'uc 

Hanán. Le'e ja' xnich'nab li Azele. 

1 Crónicas 10 

Icham xchi'uc xnich'nab li Saule 
(1 S 31.1-13) 

1Li filistaetique lic scontrainic li israeletique jech ijatovic batel, pero ep ichamic te ta 

vits Gilboa. 

2Li filistaetique la snutsic batel li Saúl xchi'uc xnich'nabe. Te la smilbeic li 

xnich'nabe, ja' li Jonatán, Abinadab, xchi'uc Malquisuae. 

3Ts'acal ja' xa no'ox lic scomantaic li Saule. Li j'ac'flechaetique la staic ta be; ep ituch' 

yu'unic ta flecha. 

4Li Saule jech laj yalbe li jcuch-abtejebal yu'une: “Loq'ueso avespada, milun yu'un 

jech mu ja'uc xtal yuts'intaicun li cristianoetic le'e ti mu'yuc yich'ojic circuncisione, 

jech mu spasbicun c'usi tsc'an yo'ntonic”, xut. Pero li yajcoltaubbaile muc sc'an spas, 

yu'un ta xi'. Jech la sloq'ues yespada stuc li Saule; la smil sba o. 

5C'alal laj yil jcuch-abtejebal ti icham xa li Saule, la sloq'ues yespada; la smil sba ec. 

6Ja' yorail te icham li Saúl xchi'uc oxib xnich'nabe; jmoj te ichamic o. 

7Li israeletic te nacajtic ta stenlejaltique laj ya'yic ti ijatov batel li soldadoetic 

yu'unique xchi'uc ti icham xa li Saúl xchi'uc xnich'nabe, jech la scomtsanic li lumetic 

yu'unique; ijatovic batel. Ja' te ital naquiicuc li filistaetique. 

8Li filistaetique ta yoc'omal bat sloq'uesbeic c'usitic oy yu'un li boch'otic ichamique; 

laj yilic te telajtic ta vits Gilboa xchi'uc xnich'nab li Saule. 

9Ts'acal la sloc'beic sc'u' li Saule; la sc'ocbeic sjol, xchi'uc laj yich'beic batel 

yabtejebic. La staquic batel j'almantaletic ta scotol yosilalic, yu'un bat yalbe 

xchi'iltaquic xchi'uc diosetic yu'unic li c'usi lec ic'ot ta pasele. 

10Li yabtejeb Saule te c'ot sjoc'anic ta xch'ulna diosetic yu'unic, xchi'uc te la 

sjoc'anbeic ta xch'ulna Dagón li sjole. 

11Li israeletic te nacajtic ta Jabes Galaade laj ya'yic c'usi la spasbeic li Saúl xchi'uc 

xnich'nabe, 

12jech lic xchap sc'opic scotol li viniquetic ti lec tsots yo'ntonique, bat yich'beic tal li 

sbec'tal Saúl xchi'uc xnich'nabe. Te ic'ot smuquic ta yolon jpets tulan ta Jabes. Vucub 

c'ac'al laj yictabeic yiximal. 

13Ja' jech icham li Saule, yu'un la stoy sba ta stojol Muc'ul Dios, la sbajbe smantal, 

xchi'uc ay sc'opan jun me' j'ic'ch'ulelal. 

14Muc ja'uc la sc'opan li Muc'ul Diose. Ja' yu'un imilat yu'un li Muc'ul Diose, ja' laj 

yac' ochuc ta xq'uexol li David, xnich'on Isaie. 

1 Crónicas 11 

I'och ta ajvalilal ta Israel, xchi'uc ta Judá li Davide 
(2 S 5.1-5) 

1Scotol li israeletique la stsob sbaic batel, bat sc'opanic li David te ta Hebrone. Jech 

c'ot yalbeic: “Li vu'utique jun jbec'taltic, jun jch'ich'altic. 

2Ta melel ja' to'ox ajvalil cu'uncutic li Saule, pero vo'ot ono'ox laj acoltauncutic ta 

sventa pleito; laj avic'uncutic sutel tal. Jech noxtoc yalojbot ono'ox Muc'ul Dios 

cu'untic ti vo'ot chlic aventainuncutic, chlic ochan ta banquilal cu'uncutique”, xutic. 

3Te italic scotol li moletic ta Israele, tal sc'opanic li ajvalil David te ta Hebrone. Ja' 

yu'un li Davide oy c'usi lic xchapanic ta stojol Muc'ul Dios. Jech te la stiq'uic ta 

ajvalilal ta Israel li David jech chac c'u cha'al yaloj ono'ox Muc'ul Dios ta stojol 

Samuele. 

Li Davide la spoj li tsatsal coralton yu'un lum Sione 
(2 S 5.6-10) 

4Li Davide la xchi'in batel scotol li israeletique ibatic ta Jerusalén, ja' li Jebús yan 

sbie. Ja' to'ox te nacal li jebusetique. 

5Li jebusetique jech laj yalbeic li Davide: “Mu xu' cha'och tal li'i”, xutic. Pero li 

Davide laj ono'ox spoj li coralton yu'un lum Sión ti lec tsots pasbile, ja' li Lum yu'un 

David xi xa sbie. 

6Li Davide jech ono'ox yaloj: “Li boch'o ba'yuc ch-och smil li jebusetique ja' chcom 

ta banquilal jpasmantal”, xi ono'ox. Li boch'o ba'yuc bat smile ja' li Joab yol Sarviae. 

Jech ja' icom o ta banquilal. 

7Li Davide te inaqui o ta yut lum. Ja' yu'un Lum yu'un David xi sbi laj yac'beic. 

8La xcha'va'an noxtoc li yantic naetic te ta joyobe. Te la sliques ta yamaq'uil ti bu 

nojesbil ta lume c'alal to ta coralton. Jech ec li Joabe la xcha'va'anan li yantic naetic 

yu'un lume. 

9Li Davide i'ayin lec tsatsal yo'nton, yu'un te chi'inbil o yu'un li Muc'ul Dios ti ech'em 

stsatsale. 

Sc'oplal svinictac David ti lec tsots yo'ntonique 
(2 S 23.8-39) 

10Li'i ja' banquilaletic yu'un svinictac David ti lec tsots yo'ntonique, ti la scoltaic ta 

yabtel sventa ajvalilal li Davide, xchi'uc jmoj la stiq'uic ta ajvalilal xchi'uc scotol li 

israeletic jech chac c'u cha'al yaloj ono'ox li Muc'ul Diose. 

11Li sbiic svinictac David ti lec tsots yo'ntonique ja': Jasobeam xnich'on Hacmoni, ja' 

banquilal yu'un li lajuneb xcha'vinic (30) lec tsots yo'ntonique, xchi'uc ja' ti oy jun 

velta la smil ta slanza vo'lajunvinic (300) viniquetique. 

12Ja'o te xtal Eleazar xnich'on Dodo ahoh vinic; ja' jun li oxibic ti lec tsots 

yo'ntonique. 

13Le'e ja' te xchi'inoj David ta Pas-damim ti c'alal la stsob sbaic tal sventa pleito li 

filistaetique. Li israeletique ijatovic batel scotolic. Oy jsep cebada te ts'unbil. 

14Ja' te la sva'an sbaic lec li svinictac Davide; la spoj sbaic, jech tsalbil ic'ot yu'unic li 

filistaetique yu'un icoltaatic yu'un li Muc'ul Diose. 

15Li oxib banquilaletic yu'un li lajuneb xcha'vinic (30) lec tsots yo'ntonique iyalic 

batel ta Adulam nailch'en yo' bu oy li Davide. Li filistaetique te spasoj lec scarpanaic 

ta stenlejaltic Refaim. 

16Li Davide ja'o te oy ta tsatsal nailch'en ti c'alal ja'o te xa oy jtsob filista soldadoetic 

ta Belene. 

17Li Davide te lic yal li c'usi tsc'ane: “Oyuc boch'o xtal yac'bun cuch' li vo' ta pozo ti 

te oy ta nopol sti' Belene”, xi. 

18Ja' yu'un li oxib ti lec tsots yo'ntonique ijelovic batel yo' bu spasoj scarpanaic li 

filistaetique, bat slupic tal li ya'lel pozo te ta nopol sti' Belene. Laj yich'beic batel li 

Davide, pero muc sc'an xuch'. La smal ta stojol Muc'ul Dios. Ja' smoton ic'ot yu'un, 

jech laj yal: 

19“Ac'o scoltaun li Diose; mu'yuc ta xcuch' li vo'e. Yu'un me chcuch'e, xco'laj xchi'uc 

ja' chcuch'be xch'ich'alic li viniquetique, yu'un sq'uelanoj sbec'talic o ta yich'el tal li 

vo'e”, xi. Jech muc xuch' o. Le'e ja' la spasic li oxib viniquetic ti lec tsots yo'ntonique. 

20Li Abisai yits'in Joabe ja' banquilal yu'unic li lajuneb xcha'vinic (30) tsots 

yo'ntonique. Oy jun velta bat smil ta slanza vo'lajunvinic (300) viniquetic, pero ivu' 

yu'un. Jech lec ich'bil ta muc' ic'ot yu'un li lajuneb xcha'vinique (30). 

21Ja' lec ich'bil ta muc', jech icom ta banquilal. Pero muc ono'ox xco'laj xchi'uc li 

oxibic ta ba'yuque. 

22Li Benaía xnich'on Joiada liquem ta lum Cabseele lec tsots yo'nton noxtoc; ep 

c'usitic ivu' yu'un la spas. La smilbe chib xnich'on Ariel te ta Moab, xchi'uc iyal batel 

ta yut ch'en ti c'alal ja'o chac' ep tayoe. Te la smil jcot león. 

23Jech noxtoc la smil jun natil egipto vinic. Jutuc mu sta o'lol yoxibal metro snatil, 

yich'oj lec slanza, muc' balbal jech chac c'u cha'al sjalubil poc' li yoc slanzae. Ta te' 

no'ox la scoltabe loq'uel ta sc'ob li slanzae, jech la smil o comel ta slanza stuc. 

24C'alal jech la spas li Benaía xnich'on Joiadae, lec ich'bil ta muc' ic'ot xchi'uc li oxib 

lec tsots yo'ntonique. 

25Ja' no'ox stuc lec ich'bil ta muc' ic'ot yu'un li lajuneb xcha'vinique (30), pero muc 

ono'ox xco'laj lec xchi'uc li yan oxibic ta ba'yuque. Jech li Davide ja' la stic' ta 

jpasmantal yu'un li jtsob jchabivanejetic yu'un stuque. 

26Li boch'otic tsots yo'ntonique ja': Asael yits'in Joab; Elhanán xnich'on Dodo liquem 

ta Belén; 

27Samot liquem ta Harod; Heles paltita vinic; 

28Ira xnich'on Iques liquem ta Tecoa; Abiezer liquem ta Anatot; 

29Sibecai liquem ta Husat; Ilai ahohíta vinic; 

30Maharai liquem ta Netofa; Heled xnich'on Baana liquem ta Netofa noxtoc; 

31xchi'uc Itai xnich'on Ribai liquem ta Gabaa ta yosilal Benjamín; Benaía liquem ta 

Piratón; 

32Hurai liquem ta uc'um Gaas; Abiel arba vinic; 

33Azmavet liquem ta Bahurim; Eliaba liquem ta Saalbón; 

34xchi'uc xnich'nab Hasem liquem ta Gizon; xchi'uc Jonatán xnich'on Sage, ararita 

vinic; 

35Ahíam xnich'on Sacar, ararita vinic noxtoc; Elifal xnich'on Ur; 

36Hefer mequerat vinic; Ahías pelonita vinic; 

37Hezrai liquem ta Carmel; Naarai xnich'on Ezbai; 

38Joel ja' li xchi'il ta voq'uel Natán; Mibhar xnich'on Hagrai; 

39Selec liquem ta Amón; Naharai liquem ta Beerot, ja' li jcuch-abtejebal yu'un Joab 

yol Sarviae; 

40Ira xchi'uc Gareb liquemic ta Jatir; 

41Urías heteo vinic; Zabad xnich'on Ahlai; 

42Adina xnich'on Siza liquem ta Rubén, ja' li banquilal yu'un rubenetique, xchi'uc 

lajuneb xcha'vinic (30) viniquetic xchi'inoj; 

43te oy noxtoc Hanán xnich'on Maaca; Josafat mitnita vinic; 

44Uzías liquem ta Astarot; Sama xchi'uc Jehiel, xnich'nab Jotam liquem ta Aroer; 

45Jediael xnich'on Simri, xchi'uc yits'in Joha tizita vinic; 

46Eliel liquem ta mahanaim; Jerebai xchi'uc Josavía, xnich'nab Elnaam; Itma liquem 

ta Moab; 

47Eliel, Obed, xchi'uc Jaasiel liquemic ta Soba. 

1 Crónicas 12 

Sc'oplal svinictac David 

1C'alal te snac'oj sba ta Siclag li David ta scoj li Saúl xnich'on Cise, te ital chi'inatuc 

yu'un viniquetic lec tsots yo'ntonic; ja' la scoltaic ta pleito li Davide. 

2Lec chapalic batel xchi'uc sflechaic; lec sna'ic yaq'uel ton ta jimich' ta sbats'ic'obic 

xchi'uc ta sts'etc'obic; lec sna'ic yaq'uel flecha noxtoc. Puru yuts' yalal Saúl scotolic; 

ja' liquemic ta Benjamín. Li sbiique ja': 

3Ahiezer ja' banquilal yu'unic, xchi'uc Joás xnich'nab Semaa liquem ta lum Gabaa; 

xchi'uc Jeziel, Pelet, xnich'nab Azmavet; xchi'uc Beraca, Jehú, anatot vinic; 

4xchi'uc Ismaías liquem ta lum Gabaón, ja' jun li lajuneb xcha'vinic (30) lec tsots 

yo'ntonique, xchi'uc ja' banquilal yu'unic; ja'o te xtal Jeremías, Jahaziel, Johanán, 

Jozabad liquem ta lum Gedera, 

5Eluzai, Jerimot, Bealías, Semarías, Sefatías harufita vinic; 

6Elcana, Isías, Azareel, Joezer, Jasobeam liquemic ta Coré; 

7Joela, Zebadías, xnich'nab Jeroham liquem ta Gedor. 

8Jech noxtoc li gadetique oy jayibuc ibat xchi'inic ec li David yo' bu staoj lec tsots 

snac'ubbail ta xocol banamile. Lec tsots yo'ntonic; lec xchanojic pleito noxtoc. Slapoj 

lec smaquic; yich'oj lec slanzaic. Xco'laj xchi'uc leonetic ta q'uelel, xchi'uc lec 

x'anilajic ta te'tic jech chac c'u cha'al te'tical chijetic. 

9Li sbae ja' Ezer sbi, ja' xchibal Obadías, yoxibal Eliab, 

10xchanibal Mismana, yo'bal Jeremías, 

11svaquibal Atai, svucubal Eliel, 

12xvaxquibal Johanán, sbalunebal Elzabad, 

13slajunebal Jeremías, xbuluchibal Macbanai. 

14Le'e ja' puru banquilal soldadoetic yu'un li gadetique. Oy sventainojic ta jmil 

(1,000); oy sventainojic ta vo'vinic (100) ti me mu'yuc xa epe. 

15Le'e ijelovic batel ta jot uc'um Jordán ti c'alal ja'o yorail noj c'alal ta sti'ti' li uc'um ta 

sliqueb ue. Ijatov batel yu'unic li boch'otic te nacajtic ta stenlejaltic ta sloq'ueb c'ac'al 

xchi'uc ta smaleb c'ac'ale. 

16Jech noxtoc oy jayibuc xnich'nab Benjamín xchi'uc Judá ibat xchi'inic noxtoc li 

David te ta snac'ubbaile. 

17Li Davide iloc' snup, jech laj yalbe: “Me ta sventa yu'un tal acoltaicun, me muc 

sliqueseluc c'op latalique, jun co'nton xu' ta jchi'in jbatic. Pero me ja' no'ox tal 

alo'laicun yu'un chavaq'uicun ta sc'ob cajcontra ti mu'yuc c'usi chopol jpasoje, ac'o 

sq'uel stuc li Dios yu'un jmoltotactic ta vo'onee; ac'o yac'boxuc atojic”, xut. 

18Li Amasai, ja' li banquilal yu'un lajuneb xcha'vinique (30), iventainat ta tsatsal Dios, 

jech laj yal: “Junuc avo'nton David xnich'on Isaí. Mu xlo'ilaj ajol avo'nton. Junuc 

avo'nton xchi'uc li boch'otic chascoltaicote, yu'un li Dios avu'une chascoltaot”, xi. 

Jech li Davide laj yic'an, la stic'an ta banquilal yu'un yajsoldadotac. 

19Oy jayibuc smomnich'nab Manasés bat xchi'in ec li David ti c'alal ja'o bat xchi'in ta 

naclej filistaetic sventa tscontrainic li Saule. Pero li Davide muc scolta li filistaetique, 

yu'un c'alal la stsob sbaic li banquilaletic yu'unique, tsc'an tstaquic batel li Davide, 

yu'un jech la snopic: “C'alal me xi bat stic' sba ta stojol Saúl li Davide, chisc'ocbutic 

joltic li Saule”, xiic. 

20Li boch'otic ibat xchi'inic li David c'alal te oy ta Siclague ja' Adnas, Jozabad, 

Jediael, Micael, Jozabad, Eliú, xchi'uc Ziletai. Ja' banquilaletic sventa jujumil 

soldadoetic yu'unic li boch'otic liquemic ta Manasese. 

21Le'e ja' la scoltaic David ta scontrainel li yajcontrataque, yu'un scotolic lec tsots 

yo'ntonic, xchi'uc ja' banquilal soldado ic'otic. 

22Ta jujun c'ac'al yantic laj yich' lec stsatsal li Davide. La stsob sba ep yajsoldadotac; 

lec xi'bilic scotolic. 

Sc'oplal yajsoldadotac David 

23Li boch'otic bat xchi'inic David c'alal te oy ta Hebrón sventa bat stiq'uic ta ajvalilal 

ta xq'uexol Saúl jech chac c'u cha'al yaloj ono'ox Muc'ul Diose, lec chapalic, lec sna'ic 

paspleito. Ja' jech yepal ta scotolic: 

24Li boch'otic liquemic ta Judae ja' vacmil xchi'uc vaxquib ciento (6,800) viniquetic; 

yich'oj lec smaquic, slanzaic sventa pleito. 

25Li boch'otic liquemic ta Simeone ja' vucmil xchi'uc vo'vinic (7,100) lec tsots 

yo'ntonic; lec xu' yu'unic pleito. 

26Li boch'otic liquemic ta Levie ja' chanmil xchi'uc vaquib ciento (4,600), 

27xchi'uc yan oxmil xchi'uc vucub ciento (3,700) yuts' yalaltac Aarón xchi'uc jun 

banquilal yu'unic, Joiada sbi, 

28xchi'uc Sadoc, ja' jun querem lec tsots yo'nton; lec xu' yu'un pleito. Oy chib 

xcha'vinic ta mil (22,000) xchi'iltac; ja' puru banquilaletic yu'un yuts' yalaltaquic. 

29Li boch'otic liquemic ta Benjamín yo' bu liquem sts'unubal ec li Saule ja' no'ox 

oxmil ibatic, yu'un ep li boch'otic jun yo'ntonic o ta stojol li Saule. 

30Li boch'otic liquemic ta Efraine jtob ta mil xchi'uc vaxquib ciento (20,800), lec 

tsots yo'ntonic; lec sc'oplalic yu'un li yantic yuts' yalaltaquique. 

31Li o'lol jchop liquemic ta Manasese ja' vaxaclajunmil (18,000); ja' t'ujbilic batel 

sventa bat stiq'uic ta ajvalilal ec li Davide. 

32Li boch'otic liquemic ta Isacare ja' chib ciento viniquetic, lec bijic. Sna'ic c'usi tsc'an 

jujun c'ac'al, xchi'uc sna'ic c'usi tsc'an ac'o spasic li israeletique, xchi'uc ja' 

sventainojic scotol li xchi'iltaquique. 

33Li boch'otic liquemic ta Zabulone ja' lajuneb yoxvinic ta mil (50,000) viniquetic 

chapalic sventa pleito. Yich'oj ep ta chop yabtejebic; scotol yo'ntonic bat scoltaic li 

Davide. 

34Li boch'o liquemic ta Neftalie ja' jmil (1,000) banquilal soldadoetic xchi'uc 

vuclajuneb xcha'vinic ta mil (37,000) yich'oj lec smaquic xchi'uc slanzaic. 

35Li boch'o liquemic ta Dane ja' vaxquib xcha'vinic ta mil (28,600) xchi'uc vaquib 

ciento lec chapalic sventa pleito. 

36Li boch'o liquemic ta Asere ja' cha'vinic ta mil (40,000) lec chapalic sventa pleito 

noxtoc. 

37Li boch'otic liquemic ta Rubén, ta Gad xchi'uc ta o'lol jchop yu'un Manasés ti te 

nacajtic ta jot uc'um Jordane ja' vacvinic ta mil (120,000) viniquetic. Oy ep ta chop 

yabtejebic sventa pleito. 

38Scotolic le'e ja' mero jpaspleitoetic, lec xu' yu'unic. Scotol yo'ntonic ibatic ta 

Hebrón, bat stiq'uic ta ajvalilal ta sventa scotol israeletic li Davide. Scotol li yantic 

xchi'iltaquic ta israelale, jech yo'ntonic o ec ti ja' chcom ta ajvalilal li Davide. 

39Oxib c'ac'al te la xchi'inic li Davide. Te ive'ic; i'uch'bajic, yu'un lec xa'ox chapal 

yu'unic li yan xchi'iltaquique. 

40Li boch'otic te nopol nacajtique, c'alal ta yalab xnich'nab Isacar, Zabulón, Neftalí, 

laj yich'ic batel ep ve'liletic ta buroetic, ta camelloetic, ta mulaetic, xchi'uc ta 

vacaxetic. Ep c'usitic laj yich'ic batel: arinaetic, pan pasbil ta higo, taqui sat ts'usub, 

ya'lel ts'usub, aceite, tot vacaxetic xchi'uc chijetic. Ep c'usi laj yich'ic batel, yu'un toj 

xcuxet no'ox yo'ntonic li boch'otic te nacajtic ta Israele. 

1 Crónicas 13 

Li Davide la snop chich' jelovel ta Jerusalén li xcaxail smantal Diose 

1Li Davide lic sjac'be c'usi tsnopic li banquilaletic yu'un jmil (1,000), xchi'uc li 

banquilaletic yu'un vo'vinic (100) soldadoetique xchi'uc scotol li banquilaletique. 

2Ts'acal jech lic yalbe scotol li israeletique: “Me lec chava'yic c'usi chcale, xchi'uc me 

jech tsc'an li Muc'ul Dios cu'untique, jtactic batel mantal ta stojol scotol li yantic 

jchi'iltactic te comenic ta scotol cosilaltique xchi'uc ta stojol li paleetic, li levietic ti te 

oyic ta lumetic yu'unic, o me te nacalic batel ta yosilal li slumalique yu'un ac'o stsob 

sbaic tal scotolic. 

3Yu'un tsc'an chbat quich'betic tal li xcaxail smantal Dios cu'untique, yu'un vo'one xa 

mu'yuc bu ta jtuc'ulantic; ja' no'ox te icom o ti c'alal cuxul to'ox li Saule”, xut. 

4Scotol israeletic lec laj ya'yic; laj yalic ti jech ac'o yich' pasele. 

Li Davide laj yac' persa laj yich' jelovel li xcaxail smantal Diose 
(2 S 6.1-11) 

5Li Davide la stsob scotol li israeletic xlic ta Sihor ta sts'aquic xchi'uc Egipto c'alal to 

ta yochebal lum Hamate, yu'un chbat yich'ic tal li xcaxail smantal Dios te ta Quiriat-

jearime. 

6La xchi'in batel scotol israeletic ta Baala, ja' li Quiriat-jearim yan sbi te ta yosilal 

Judae, yu'un bat yich'ic loq'uel tal li xcaxail smantal Muc'ul Dios ti te nacal ta o'lol 

yu'unic li sloc'obal chib querubinetique, ja' ti bu chich' c'anbel vocol ta stojole. 

7Laj yich'ic loq'uel ta sna Abinadab li xcaxail smantal Diose, la scajanic batel ta ach' 

careta. Li Uza xchi'uc Ahioe ja' la sbeiltasic batel li caretae. 

8Li David xchi'uc scotol israeletique toj xcuxet no'ox yo'ntonic ta stojol Dios. Ta 

scotol stsatsalic chq'uejinic ta arpaetic, ta sonetic, ta musicaetic, ta oq'uesetic. 

9C'alal ic'otic ta yav smajubil trigo Quidón sbie, li Usae laj yico ta sc'ob li caxae yu'un 

c'an balch'ujuc yu'un li vacaxetique. 

10Pero li Muc'ul Diose i'ilin ta stojol li Uzae yu'un laj yac' sc'ob ta caxa, jech te no'ox 

la smil ta ora. 

11Li Davide toj vocol laj ya'ay ti imilat yu'un Muc'ul Dios li Uzae, jech Pérez-uza laj 

yac'be sbi li banamile. Ja' jech sbi o c'alal to tana. 

12Li Davide te lic xi'uc ta stojol li Diose, jech laj yal: “¿C'u yu'un jech la jpas ti laj 

quich'be tal xcaxail smantal Diose?”, xi. 

13Jech muc xich' o batel ta Lum yu'un David li caxae; te no'ox laj yich' batel ta sna 

Obed-edom ta lum Gat. 

14Oxib u te oy ta sna Obed-edom li xcaxail smantal Diose. Li Muc'ul Diose laj yac'be 

ep bendición yajnil xnich'nab li Obed-edome xchi'uc scotol li c'usitic oy yu'une. 

1 Crónicas 14 

Li ajvalil Hirame la stac batel yaj'abteltac ta stojol li Davide 
(2 S 5.11-12) 

1Li Hiram ajvalil ta Tiroe la stac batel yaj'abteltac ta stojol li Davide, xchi'uc 

alvaniletic, carpinteroetic; laj yich'ic batel lec ch'ut te'etic sventa tsva'anbeic na bu 

tspas mantal li Davide. 

2Li Davide te lic sna' o ti ja' itic'at ta ajvalilal yu'un Muc'ul Dios ta sventa li Israele, 

yu'un ja' ta sventa ti lec chbat scotol li yabtele, yu'un jech tsta slequilal li jteclum 

yu'une, ja' li israeletique. 

Sc'oplal xnich'nabtac David ivoc' ta Jerusalén 
(2 S 5.13-16; 1 Cr 3.5-9) 

3Li Davide laj yic' ep yajniltac te ta Jerusalén, jech ivoc' ep squeremetic stsebetic. 

4Li xnich'nab ivoc' ta Jerusalene ja': Samúa, Sobab, Natán, Salomón, 

5Ibhar, Elisúa, Elpelet, 

6Noga, Nefeg, Jafía, 

7Elisama, Beeliada, xchi'uc Elifelet. 

La stsal filistaetic li Davide 
(2 S 5.17-25) 

8C'alal laj ya'yic filistaetic ti ja' xa i'otesat ta ajvalilal yu'un Dios sventa scotol 

israeletic li Davide, iloq'uic tal scotolic, tal sa'ic li Davide. C'alal laj ya'ay li Davide, 

iloc' batel, bat sta ta be. 

9Li filistaetique laj yaq'uic tal persa; te vul spuc sbaic ta stenlejaltic Refaim. 

10Li Davide te lic sjac'be Muc'ul Dios c'usi tspas: —¿Me xu' chbat cac'be ya'ay li 

filistaetique? ¿Me chavac'bun ta jc'ob? —xut. Itac'ov li Muc'ul Diose: —Xu' chbat 

avac'be; vu'un chacac'bot ta ac'ob —xut. 

11Li Davide imuy batel ta Baal-perazim; te la stsal scotol. Li Davide jech laj yal: “Li 

Diose la stsalbun li cajcontra ti ja' jechic jech chac c'u cha'al uc'um ti toj tsots yipe”, 

xi. Ja' yu'un Baal-perazim laj yac'be sbi li banamile. 

12Li filistaetique te icom yu'unic li sdiosique. Li Davide laj yal mantal ti ac'o 

xchiq'uique. 

13Li filistaetique italic yan velta noxtoc; te vul spuc sbaic ta stenlejaltic Refaim. 

14Li Davide te la sjac'be yan velta li Diose, jech itac'bat: —Mu xbat avac'beic lec ta 

satic. Setuic no'ox; bat ac'beic tal ta mucul ta spatic te ta bálsamo te'etique. 

15C'alal chava'yic oy boch'o xchajlajet tal ta yanal bálsamo te'etique, bat ac'beic ta ora, 

yu'un vu'un ba'yucbeun batel avu'unic sventa chbat amilic li filista soldadoetique —

x'utat. 

16Li Davide la spas li c'usi i'albat yu'un Diose; la stsalic li filistaetic. Te iliquic batel ta 

Gabaón c'alal to ta Gezer. 

17Li Davide ipuc batel sc'oplal ta buyuc no'ox. Li Muc'ul Diose laj yac' xi'icuc yu'un 

David scotol li muc'tic lumetique. 

1 Crónicas 15 

Laj yich' jelovel ta Jerusalén xcaxail smantal Dios li Davide 
(2 S 6.12-23) 

1Li Davide laj yac' ta pasel naetic te ta Lum yu'un David, xchi'uc la xchapanbe lec 

yavil li xcaxail smantal Dios te ta yut carpana smeltsanoje. 

2Li Davide jech lic yal: “Mu boch'ouc no'ox xu' chich' batel li caxae; ja' no'ox li 

levietique yu'un ja' t'ujbilic yu'un Muc'ul Dios ti xu' chq'uechic batele, yu'un ja' te 

chtunic o ta stojol Dios”, xi. 

3Jech lic stsob scotol te ta Jerusalén li israeletique, yu'un chich'ic jelovel ta yavil li 

caxae, ja' li yavil bu smeltsanoj xae. 

4Jech noxtoc la stsobbe scotol li smomnich'nab Aarone xchi'uc li levietique. 

5Li smomnich'nab Coate, ja' banquilal yu'unic li Uriele, ja' vacvinic (120) ta scotolic 

xchi'uc yuts' yalaltac. 

6Li smomnich'nab Merarie ja' buluchvinic (220) ta scotolic. Ja' banquilal yu'unic li 

Asaías xchi'uc yuts' yalaltaque. 

7Li smomnich'nab Gersone ja' lajuneb svucvinic (130) ta scotolic. Ja' banquilal yu'unic 

li Joel xchi'uc yuts' yalaltaque. 

8Li smomnich'nab Elizafane ja' chib ciento (200) ta scotolic. Ja' banquilal yu'unic li 

Semaías xchi'uc yuts' yalaltaque. 

9Li smomnich'nab Hebrone ja' chanvinic (80) ta scotolic. Ja' banquilal yu'unic li Eliel 

xchi'uc yuts' yalaltaque. 

10Li smomnich'nab Uziele ja' lajchab svacvinic (112). Ja' banquilal yu'unic li 

Aminadab xchi'uc yuts' yalaltaque. 

11Li Davide laj yic' li pale Sadoc, xchi'uc Abiatare, xchi'uc li levietique, ja' li Uriel, 

Asaías, Joel, Semaías, Eliel, xchi'uc Aminadabe. 

12Jech laj yalbe: “Vo'oxuc li banquilaloxuc ta jujuchop yu'un levietique, ac'o ta 

lecubtasel abec'talic, yu'un chavich'ic jelovel li xcaxail smantal Muc'ul Dios yu'un 

Israele, te xbat avaq'uic ta yavil yo' bu chapanbil cu'une. 

13Ta scoj ti muc ono'ox vo'coxuc xapasic ta sba veltae, ja' yu'un oy boch'o icham 

cu'untic, yu'un muc jac'betic Muc'ul Dios li c'usi lec ta pasele”, xut. 

14Ja' yu'un li paleetic xchi'uc levietique la slecubtas sbaic, yu'un jech xu' chich'ic 

jelovel li xcaxail smantal Muc'ul Dios yu'un Israele. 

15Jech la xq'uechic batel ta xq'uechubiltac, jech chac c'u cha'al laj yal Moisés ta 

smantal Diose. 

16Jech noxtoc li Davide laj yalbe banquilaletic yu'un levietic ti ac'o st'ujic 

jq'uejimoletic xchi'uc sonic, arpaetic, sepsep taq'uinetic, yu'un jech chvinaj ti xcuxet 

no'ox yo'nton chanovic batele. Laj yalbe ti te no'ox ta xchi'iltaquic ac'o st'ujic loq'uele. 

17Li levietique ja' la st'ujic Hemán xnich'on Joel, xchi'uc yuts' yalal, ja' Asaf xnich'on 

Berequías, ja' smomnich'nab Merari. Xchi'uc la st'ujic Etán xnich'on Cusaías. 

18La st'ujic noxtoc boch'o ta xcha'cholal chc'otic, ja' Zacarías, Jaaziel, Semiramot, 

Jehiel, Uni, Eliab, Benaía, Maasías, Matatías, Elifelehu, Micnías, Obed-edom, xchi'uc 

Jeiel, ja' li jchabi ti'naetique. 

19Li Hemán xchi'uc Etán, ja' li jq'uejimoletique, ja' la stijic batel bic'tal sepajtic taq'uin 

pasbil ta bronce. 

20Li Zacarías, Aziel, Semiramot, Jehiel, Uni, Eliab, Maasías, xchi'uc Benaiae ja' la 

stijic batel muc'ta arpa sventa muc' snuc'. 

21Li Matatías, Elifelehu, Micnías, Obed-edom, Jeiel, xchi'uc Azaziase ja' la stijic 

bic'tal arpa, lec biq'uit snuc' chapanbil sventa chnitvanic. 

22Li Quenanías, ja' li banquilal yu'un levietique, ja' chnitvanic batel ta q'ueoj, yu'un ja' 

sna'ic c'u x'elan lec chbat. 

23Li Berequías xchi'uc Elcanae ja' chchabiic batel li caxae. 

24Li paleetic Sebanías, Josafat, Natanael, Amasai, Zacarías, Benaía, xchi'uc Eliezere 

ja' ba'yucbeic batel yu'un li caxae, tsjupanic batel yoq'uesic. Li Obed-edom xchi'uc 

Jehiase ja' chchabiic batel noxtoc li caxae. 

25Li David, xchi'uc moletic yu'un israeletic, xchi'uc banquilaletic yu'un jujumil 

soldadoetique xcuxet no'ox yo'ntonic bat yich'ic loq'uel tal li xcaxail smantal Muc'ul 

Dios te oy ta sna Obed-edome. 

26Ta sventa ti icoltaatic yu'un Muc'ul Dios li levietic ti laj yich'ic batel li xcaxail 

smantal Diose, jech la smilbeic smoton. Vuccot ch'ium tot vacax, xchi'uc vuccot tot 

chij la smilic. 

27Li Davide slapoj batel lec sc'u' pasbil ta lequil lino no. Ja' jech slapojic ec li levietic 

ti yich'ojic batel caxae, xchi'uc li jq'uejimoletique, xchi'uc li jchanubtasvanej ta 

q'ueoje, ja' li Quenaniase. Li Davide slapoj batel noxtoc jlic mocan c'u'il pasbil ta lino 

no. 

28Ja' jech laj yich'ic batel xcaxail smantal Muc'ul Dios scotol li israeletique. Xcuxet 

no'ox yo'ntonic tstijic batel sonetic, oq'uesetic, sepsep taq'uinetic, xchi'uc arpaetic. 

29C'alal ic'ot ta Lum yu'un David li caxae, li Mical stseb Saule la sq'uel batel ta 

ventana. Laj yil ti te xbitbun batel ta ac'ot li Davide, jech toj yanijel ic'ot yo'nton ta 

stojol. 

1 Crónicas 16 

1Ja' jech ic'ot yu'unic li xcaxail smantal Diose; te c'ot stiq'uic ta yut carpana ti 

smeltsanoj xa ono'ox li Davide. Te la smilbeic, la xchic'beic smoton Dios sventa lec 

ch-ilatic. 

2C'alal ilaj yo'nton ta smilel, ta xchic'bel smoton Dios li Davide, lic yac'be bendición 

scotol israeletic ta sbi li Muc'ul Diose. 

3Scotol li israel vinic antsetic te oyique lic yac'anbe jujun pan, jujulec' ti'bol, xchi'uc 

yan jujun pan pasbil ta taqui sat ts'usub. 

4Li Davide lic st'uj te ta stojol levietic boch'o xu' te chtunic o yo' bu oy li caxae, yu'un 

ja' te tsc'anbeic vocol, tstojbeic ta vocol, chalbeic slequilal li Muc'ul Dios yu'un 

Israele. 

5Ja' la st'uj ta banquilal li Asafe; ja'o la st'uj Zacarías, Jeiel, Semiramot, Jehiel, 

Matatías, Eliab, Benaía, Obed-edom, xchi'uc Jeiel. Yich'anojic muc'tic arpa, xchi'uc 

bic'tal arpa. Yan li Asafe ja' tstij li sepajtic taq'uine. 

6Jech noxtoc li paleetic Benaía xchi'uc Jahaziele te tsjupanic o ta stuq'uil xcaxail 

smantal Dios li yoq'uesique. 

Sq'ueoj David c'alal la stojbe ta vocol Dios 
(Sal 105.1-15; 96.1-13; 106.47-48) 

7Ja'o jech sc'ac'alil laj yalbe Asaf li David ti ac'o sq'uejintaic ta stojol Muc'ul Dios 

xchi'uc xchi'iltac li q'ueoj li'i. Ja' sventa tstojbeic ta vocol li Diose. Ja' jech li q'ueoj laj 

yal Davide: 

8“Tojbeic ta vocol li Muc'ul Diose. Albeic slequilal li sbie. Puquic batel ta lumetic li 

yabtele. 

9Q'uejinanic sventa chavich'ic ta muc'. Alic batel ti toj muc'tic c'usi spasoje. 

10“Junuc avo'ntonic ta sventa ti toj jun yutsil li xch'ulbie. Cuxetuc yo'ntonic li 

boch'otic ta sa'ic Muc'ul Diose. 

11Sa'ic li Muc'ul Diose xchi'uc li svu'ele; sa'ic scotol c'ac'al li coltael yu'une. 

12Mu me xch'ay ta avo'ntonic ti toj muc'tic yabtel spasoj, xchi'uc c'usitic lec yaloj, 

13vo'oxuc li smomnich'naboxuc Israel, ja' li yajtunele, vo'oxuc li xnich'naboxuc Jacob 

ti t'ujbiloxuc yu'une. 

14“Li Muc'ul Diose ja' Dios cu'untic; ja' sventainoj scotol banamil. 

15Ac'o me jeloven xa jmil (1,000) ta c'ol li cristianoetique, pero li Diose mu xch'ay o 

ta yo'nton li c'usi xchapanoje. 

16Ja' li c'usi la xchapan xchi'uc Abrahame; ja' li c'usi laj yal ta jamal stuc ta stojol 

Isaaque. 

17Ja' jun mantal icom o ta stojol li Jacobe; ja' jech chapal icom o ta stojol Israel, 

18ti c'alal jech laj yalbee: ‘Vo'ot chacac'bot li Canaán banamile; ja' apuculal osil 

chacac'bot’, xut. 

19“C'alal mu'yuc to'ox epique, c'alal jayibuc no'ox chanovic li' ta banamile, 

20ixanovic batel ta yantic banamiletic ta stojol yantic ajvaliletic. 

21Pero li Diose me jutuc muc xac' ta uts'intael; ja' laj yac'be svocolic li ajvaliletique: 

22‘Mu xapiquic li jt'ujbil vinictaque, mu xavuts'intaic li caj'alc'optaque’, xut. 

23“Jnaclumetic ta banamil, q'uejintaic li Muc'ul Diose; alic jujun c'ac'al ti c'u x'elan 

chcoltavane. 

24Q'uejintabeic slequilal, xchi'uc smuc'ul stsatsal ta scotol lumetic, xchi'uc ta scotol 

banamiletic. 

25Yu'un ja' toj ech'em smuc'ul li Muc'ul Diose. Ja' no'ox stuc oy ta ich'el ta muc'; ja' 

no'ox stuc xi'bil ta scotol li yantic diosetique. 

26Li diosetic yu'un yantic lumetique loc'tabilic no'ox; yan li Muc'ul Diose ja' la spas li 

vinajele. 

27Toj ech'em tsots xojobal ti bu oye; toj ep svu'el, toj jun yutsil ti bu nacale. 

28“Vo'oxuc yajvaltac lumetic, tsc'an oy c'usi chavac'beic li Muc'ul Diose; ich'beic ta 

muc' stsatsal svu'el li Muc'ul Diose. 

29Ich'biluc ta muc' avu'unic li Muc'ul Dios jech chac c'u cha'al tsc'ane; ac'beic smoton 

ti c'alal chatalic ta stojole. Quejano, patano abaic ta stojol te ta xch'ulna. 

30Scotol banamil ac'o xi'icuc ta stojol li Muc'ul Diose. Li banamile lec staoj snacleb o; 

mu xu' chbac'. 

31Cuxetuc no'ox cha'yic li vinajel xchi'uc banamile. Jech ac'o yalic li jujun muc'tic 

lumetique: ‘Ja' ajvalil stuc li Muc'ul Diose’, ac'o xiicuc. 

32Ac'o bac'uc li nabetique xchi'uc c'usitic te oye. Cuxetuc no'ox yo'nton li te'tique 

xchi'uc li c'usitic te oye. 

33Ac'o sq'uejintaic Muc'ul Dios li muc'tic te'etic ta toyolaltique yu'un ja' chtal xchapan 

li banamile. 

34“Tojbeic ta vocol li Muc'ul Diose yu'un ja' toj lec, yu'un mu xlaj o sbatel osil li 

c'uxubinel yu'une. 

35Jech xavalic: ‘Coltauncutic Dios cu'un, yu'un vo'ot Jcoltavanejot cu'uncutic. 

Ic'uncutic, coltauncutic loq'uel ta sc'ob li yantic banamile, yu'un jech xu' ta xcalcutic 

batel slequilal ach'ul bi, jech xcuxet no'ox co'nton chaquich'otcutic ta muc'’, utic. 

36Ta sbatel osil ich'biluc ta muc' li Muc'ul Dios yu'un Israele”, xi li q'ueoj laj yal 

Davide. Jech laj yal scotol li israeletique: “Jechuc”, xiic. Jech ich'bil ta muc' ic'ot li 

Muc'ul Diose. 

37Li Davide te la scomtsan o ta stuq'uil xcaxail smantal Muc'ul Dios li Asaf xchi'uc 

xchi'iltaque, yu'un ja' te tspasic li c'usi tsc'an pasel ta stojol Dios ta jujun c'ac'ale. 

38Jech noxtoc te laj yac' comel li Obed-edom xchi'uc vaxquib xchanvinic (68) 

xchi'iltaque. Ja' icomic ta jchabi ti'naetic li Obed-edom xnich'on Jedutune, xchi'uc li 

Hosae. 

39Jech noxtoc li pale Sadoc xchi'uc yantic xchi'iltac ta paleale te laj yac' comel ta 

stuq'uil sti' xch'ulna Muc'ul Dios te ta Gabaón. 

40Yu'un ja' yabtel chac'beic smoton Muc'ul Dios scotol c'ac'al ta jujun sob, xchi'uc ta 

jujun bat c'ac'al, xchi'uc chchic'beic smoton te ta scajleb, jech chac c'u cha'al chal ta 

svunal mantaletic yu'un Muc'ul Dios ti yac'ojbe li israeletique. 

41Te laj yac'be comel xchi'inic li Hemán, Jedutún, xchi'uc li yantic laj yich'ic t'ujel 

sventa tsq'uejintabeic slequilal li Muc'ul Diose, yu'un sbatel osil mu xlaj o li 

c'uxubinel yu'une. 

42Le'e ja' la sjupanic oq'uesetic, la stijic sepajtic taq'uin, xchi'uc yantic sonetic sventa 

chq'uejinic ta stojol Dios. Yan li xnich'nabtac Jedutune ja' icomic ta jchabi ti'na. 

43Ts'acal isutic batel ta snaic scotol li israeletique. Jech ec li Davide isut batel ta sna 

sventa bat sc'anbe bendición ta stojol li yajnil xnich'nabe. 

1 Crónicas 17 

Li Davide oy c'usi la xchapan xchi'uc Dios 
(2 S 7.1-29) 

1C'alal nacal xa'ox ta spasubmantal li ajvalil Davide, jech lic yalbe li j'alc'op Natane: 

—Q'uelavil, li vu'une nacalun xa ta jpasubmantal ti pasbil lec ta ch'ut te'e, pero li 

xcaxail smantal Muc'ul Diose te no'ox vuchul ta yolon poq'uetic —xut. 

2Itac'ov li Natane: —Xu' chapas scotol li c'usi lec anopoje, yu'un li Muc'ul Diose li' 

xchi'inojot —xut. 

3Te no'ox ta yac'ubalil ital c'opanatuc yu'un Dios li Natane, jech i'albat: 

4“Batan, jech xbat avalbe li cajtunel Davide: ‘Jech chayalbot li Muc'ul Diose: Muc 

vo'cot oy ta aventa chapasbun jna ti bu xu' chinaquie. 

5Ta sliqueb c'alal la jloq'uesic tal ta Egipto li achi'iltac ta israelale, mu'yuc ono'ox 

xinaqui ta junuc ch'ulna. Ta carpanaetic no'ox linaqui batel. 

6Buyuc no'ox la jchi'inic tal ta xanubal, me junuc banquilaletic ti cac'ojbe yabtel 

tsventainic achi'iltaquique; mu'yuc la jc'anbeic ti ac'o spasbicun lec jbejuc ch'ulna ta 

ch'ut te'e’, xi. 

7Ja' yu'un jech chayalbot li Muc'ul Dios ti tspas ta mantal scotol te ta vinajele: ‘Vu'un 

laj quic'ot loq'uel tal ta scoralil achij, xchi'uc ti c'alal te chaxanov ta spat achijtaque, 

yu'un vo'ot chacom ta banquilal yu'un scotol li jteclumale. 

8La jchi'inot ti buyuc no'ox labate. La jtsalbot scotol li avajcontra c'alal la 

scontrainicote, xchi'uc laj cac' pucuc lec ac'oplal jech chac c'u cha'al puquem sc'oplal 

li boch'otic toj tsots yabtelic li' ta banamile. 

9Jech noxtoc la jchapanbe lec jun yavil stuquic li jteclum cu'une, jech te laj quiq'uic 

jelovel yu'un ac'o naquiicuc ta yosil stuquic, jech mu xa boch'o x'uts'intaatic; mu xa 

x'ac'bat svocolic yu'un li chopol cristianoetic jech chac c'u cha'al ta sliqueb 

10ti c'alal lic jt'ujbe jchapanvanejetic yu'unique. Vu'un ta jtsalbot scotol li avajcontrae. 

Jech noxtoc chcac' ana' ti chacac'bot ep amomnich'nabtaque. 

11C'alal tsta yorail chacham, chbat achi'in atot ame'e, vu'un ta xlic jva'an junuc 

amomnich'on; ta jtic' ta ajvalilal. 

12Ja' chlic spasbun jbej ch'ulna cu'un. Mu xcac' lajuc o li yabtel ta ajvalilale. 

13Vu'un stotun chic'ot; ja' jnich'on ta xc'ot o ec. Mu'yuc ta jpojbe c'uxubinel cu'un jech 

chac c'u cha'al la jpojbe li boch'otic ba'yuc jelovenic avu'une. 

14J'ech'el ta xcac' comuc o ta ch'ulna cu'un. J'ech'el ta jventain o; mu'yuc ta xcac' lajuc 

o sc'oplal li yabtel ta ajvalilale’, uto li Davide”, x'utat yu'un Dios li Natane. 

15Ti c'u x'elan i'albat ya'ay, xchi'uc ti c'u x'elan i'ac'bat yil yu'un Dios li Natane, ja' 

jech laj yalbe ya'ay scotol li Davide. 

16Li ajvalil Davide i'och batel, bat sc'opan li Muc'ul Diose, jech laj yalbe: “Muc'ul 

Dios, ¿c'usi cabtel li vu'une xchi'uc c'usi yabtel li cuts' calaltac ti laj avic'uncutic tal li' 

to c'alale? 

17Mu'yuc to muc' chava'ay li c'usi apasojbune, ja' yu'un laj avalbun noxtoc ti ta to xtal 

jmomnich'nabtac ta ts'acal, vu'un li avajtunelune. Muc'ul Dios, laj acuyun jech chac 

c'u cha'al jun vinic ti toj leque. 

18¿C'usi yan xu' chacalbot ta sventa ti laj avich'un ta muc', vu'un li avajtunelune? 

Yu'un vo'ot xavotquin li avajtunele. 

19Muc'ul Dios, scotol li c'usitic toj muc'tic laj apase ja' ta sventa ti lec ac'anoj li 

avajtunele, xchi'uc ta sventa ti jech la sc'an avo'ntone, yu'un jech ac'o vinajuc ac'oplal. 

20Muc'ul Dios, mu'yuc yan Dios jech chac c'u cha'al vo'ot; vo'ot no'ox atuc Diosot. Ja' 

ono'ox jech ca'yojcutic tal ta jchiquincutic. 

21Ja' no'ox stuc jech jun muc'ta lum li' ta banamil li jteclum avu'une, ja' li israeletique. 

Vo'ot laj apoj, jech ja' ateclumal ic'otic o. Laj apuc batel ac'oplal ta sventa ti toj 

muc'tic, ti toj tsotsic c'usi laj apase. Li ateclumal ti laj apoj loq'uel tal ta Egipto 

banamile laj anutsbe loq'uel ta stojolic li yajvaltac muc'tic lumetique. 

22Yu'un vo'ot laj avic' ta atojol li Israele, ja' ateclumal ic'otic o. Vo'ot li Muc'ul 

Diosote, vo'ot Diosot yu'unic ic'ot o. 

23“Ja' yu'un Muc'ul Dios, j'ech'el me jech c'otuc o li c'usi laj avalbun, vu'un li 

avajtunelune, xchi'uc c'usi laj aval ta sventa li jmomnich'nabtaque. Ac'o me c'otuc ta 

pasel li c'usi laj avale. 

24Li c'usi laj avale, jech ac'o comuc o, xchi'uc j'ech'el jech ac'o ich'biluc o ta muc' li 

abie. Jech ac'o yich' alel o: ‘Li Muc'ul Dios ti tspas ta mantal scotole ja' Dios yu'un 

Israel; ta melel ja' Dios ta sventa li israeletique’, ac'o xiicuc. J'ech'el me te ac'o 

comicuc o ta atojol jmomnich'nabtac, vu'un li avajtunelune. 

25Dios cu'un, laj xa avalbun ti j'ech'el chcom o ta atojol li jmomnich'nabe, ja' yu'un 

vu'un li avajtunelune, ta jc'anbot tsots vocol ta atojol. 

26Muc'ul Dios, vo'ot Diosot ti laj xa avalbun c'usitic lec, vu'un li avajtunelune. 

27Li' ta orae chac'an chavac'be bendición jmomnich'nabtac, vu'un li avajtunelune, 

yu'un jech j'ech'el te chcomic o ta atojol. Laj xa avac'be bendición, j'ech'el me te 

yich'ojicuc chcomic o”, xut. 

1 Crónicas 18 

Ja' smelol c'alal la smuq'uibtas batel yosilal li Davide 
(2 S 8.1-14) 

1C'alal ilaj yo'ntone, ibat stsal filistaetic li Davide. La sbic'tajes o ta jyalel; la spojbe li 

lum Gat xchi'uc li bic'tal lumetic sventainoje. 

2Jech noxtoc la stsal li moabetique, jech te icomic o ta sc'ob li Davide; te la stoj 

spatanic. 

3Bat stsal noxtoc li Hadad-ezere, ja' li ajvalil ta Soba ta Hamate, ja'o ti c'alal tsc'an ox 

tsventain batel yosilal li uc'um Eufratese. 

4Li Davide laj yich' comel jmil (1,000) ta cot careta, vucmil (7,000) soldadoetic 

cajajtic ta ca', xchi'uc jtob ta mil (20,000) chanov ta yacanic. La sc'asbe yacan scotol 

li ca'etique; ja' xa no'ox la scomtsan sventa tsnitic vo'vinic (100) ta cot caretaetic. 

5Li siriaetic te ta Damascoe italic ta stojol li ajvalil Hadad-ezere, ja' li ajvalil ta Sobae, 

yu'un tal scoltaic. Pero li Davide la stsal noxtoc li siriaetique; la smil jun xcha'vinic ta 

mil (21,000). 

6Li Davide laj yac' jtsob soldadoetic ta lum Siria ta yosilal Damasco, jech te icomic o 

ta smozo David li siriaetique; te lic stoj spatanic. Li Davide ja' jech icoltaat yu'un 

Muc'ul Dios ta pleito ti buyuc no'ox ibate. 

7Li Davide laj yich'be noxtoc li smaquic pasbilic ta c'anal taq'uin ti la stunesic li 

j'abteletic yu'un ajvalil Hadad-ezere. Te laj yich' batel ta Jerusalén. 

8Jech noxtoc bats'i ep laj yich'be bronce taq'uin yu'unic li lum Tibhat xchi'uc Cune, ja' 

li lumetic ti sventainoj li Hadad-ezere. Li bronce taq'uine ja' la stunes ta ts'acal 

Salomón c'alal la spas li yavil vo'e, li yoyaltac ch'ulnae xchi'uc li c'usitic yan la spas ta 

broncee. 

9Li ajvalil Toi ta Hamate laj ya'ay ti itsalvan xa li Davide yu'un la smilbe scotol 

yajsoldadotac li ajvalil ta Sobae, ja' li Hadad-ezere. 

10Jech la stac batel ta stojol ajvalil David li xnich'one, ja' li Adorame, yu'un bat 

sc'opan, bat spatbe yo'nton ti la spas pleito xchi'uc li Hadad-ezere, xchi'uc ti la stsale. 

Yu'un li ajvalil Toie laj ono'ox spasic pleito xchi'uc ec li Hadad-ezere. La stacbe batel 

noxtoc li c'usitic pasbil ta c'anal taq'uin, ta saquil taq'uin, xchi'uc ta broncee. 

11Li Davide lic yac' ta stojol Muc'ul Dios scotol li c'usitic la stae, xchi'uc li saquil 

taq'uin, li c'anal taq'uin laj yich' tal ta yantic banamil ta Edom, ta Moab, ta Amón, ta 

yosilal filistaetic, xchi'uc ta yosilal amalequetique. 

12Jech noxtoc li Abisai yol Sarviae la smil vaxaclajunmil (18,000) edometic te ta 

Stenlejaltic Ats'am. 

13Jech noxtoc bat yac' jtsob soldadoetic ta Edom, jech icomic ta smozo David scotol li 

edometique, yu'un i'ac'bat spas canal yu'un Muc'ul Dios ti buyuc no'ox ibate. 

Sc'oplal j'abteletic yu'un David 
(2 S 8.15-18; 20.23-26) 

14Li Davide ja' lic ochuc ta ajvalilal yu'un scotol li israeletique. Lec tuc' la xchapan 

scotol li slumale. 

15Li Joab yol Sarviae ja' banquilal yu'un scotol li soldadoetique. Li Josafat xnich'on 

Ahilude ja' tsts'iba ta vun li c'usitic chc'ot ta pasele. 

16Li Sadoc xnich'on Ahitob, xchi'uc li Abimelec xnich'on Abiatare ja' paleetic. Li 

Savsae ja' yajts'ibajom li ajvalile. 

17Li Benaía xnich'on Joiadae ja' sventainojic li ceretetic xchi'uc peletetique. Li 

xnich'nab Davide ja' banquilal yajcoltaubbailtac ta abtel li Davide. 

1 Crónicas 19 

La stsal amonetic xchi'uc siriaetic li Davide 
(2 S 10.1-19) 

1C'alal i'ech' jayibuc c'ac'ale, icham li Nahas ajvalil ta Amone. Ja' i'och ta xq'uexol li 

xnich'one. 

2Li Davide tsc'an ti lec chil sba xchi'uc li Hanún xnich'on Nahase, yu'un lec ono'ox laj 

yil sbaic xchi'uc li stote. Jech la stac batel yaj'abteltac, yu'un bat spatbeic yo'nton ta 

sventa ti icham stote. Pero c'alal ic'otic ta yosilal li amonetique, 

3li banquilaletic yu'un amonetique jech bat yalbeic li ajvalil Hanune: “¿Me chacuy ti 

yu'un lec yo'nton li David ti la stac tal yaj'abteltac tal spatbicot avo'nton ta sventa ti 

icham li atote? Le'e ja' no'ox tal spamuc'taic, tal sjaq'uilan ya'yic, tal yotquinic c'u 

x'elan li cosilaltique”, xutic. 

4Ja' yu'un li Hanune laj yal mantal ti ac'o stsaquic li j'abteletic yu'un Davide. La 

sloc'beic yisim; la xtuch'beic sc'u' c'alal ta yolon xchucbenal xch'utic. Jech la staquic 

batel. 

5C'alal laj ya'ay David c'usi laj yich' pasbel li viniquetique, bat snupic ta be, yu'un toj 

q'uexlal sba li c'usi laj yich'ic pasbele. Laj yal mantal ti te to ac'o comicuc ta Jericoe 

ja' to me ich'i li yisimique. 

6C'alal la sna'ic amonetic ti chopol xa c'usi la spasbeic li Davide, li Hanún xchi'uc 

amonetique la staquic batel oxmil (3,000) kilo saquil taq'uin te ta Mesopotamia, ta 

Siria, ta Maaca, xchi'uc ta Soba. Ja' sventa sloc' caretaetic xchi'uc stojol soldadoetic 

cajajtic ta ca'. 

7Ja' la stacbeic batel sloc' sventa lajchab xcha'vinic ta mil (32,000) caretaetic sventa 

pleito, xchi'uc sventa stojol li ajvalil ta Maaca xchi'uc yajsoldadotaque. Jech italic, te 

vul spas scarpanaic ta stuq'uil lum Medeba. Jech ec li amonetique iloq'uic tal sventa 

pleitoe ec. 

8C'alal laj ya'ay li Davide, la stac batel li Joab xchi'uc scotol li soldadoetic ti lec tsots 

yo'ntonique. 

9Li amonetique lic xchapan sbaic lec ta sventa pleito te ta yochebal lum. Li ajvaliletic 

te xchi'uquique te icomic ta stenlejaltic. 

10C'alal laj yil Joab ti chtal ta stuq'uil, xchi'uc ta spat li yajcontraique, lic st'uj ta ora 

soldadoetic ti lec xu' yu'unic te ta stojol israeletique. La xchapan lec sventa chbat 

yac'beic li siriaetique. 

11Li scomelal soldadoetic la st'uje laj yac'be ta sc'ob li Abisaie, ja' li yits'ine, yu'un ja' 

ac'o xchapan lec sventa chbat yac'beic ec li amonetique. 

12Jech laj yalbe: “Ti me ja' tsots xaq'uic li siriaetic jech chac c'u cha'al vu'une, tsc'an 

chtal acoltaicun. Yan me ja' toj tsots xaq'uic li amonetic jech chac c'u cha'al vo'ote, 

vu'uncutic chbat jcoltaotcutic. 

13Tsotsan me, cac'tic persa sventa ta jpojtic li jlumaltique xchi'uc li lumetic yu'un Dios 

cu'untique. Ja' ac'o spas c'usi lec chil stuc li Muc'ul Diose”, xut. 

14Ja' yu'un li Joabe inopaj batel xchi'uc li svinictaque, bat spasic pleito xchi'uc li 

siriaetique, pero ijatovic loq'uel ta stojol li Joabe. 

15C'alal laj yil amonetic ti ijatovic xa batel li siriaetique, ijatovic loq'uel ta stojol ec li 

Abisai yits'in Joabe; te i'ochic ta yut lum. Ja' yu'un li Joabe isut batel ta Jerusalén. 

16C'alal laj yil siriaetic ti itsalatic yu'un li israeletique, lic staquic batel boch'o chbat 

yiq'uic tal li yantic xchi'iltaquic te oyic ta jot uc'um Eufratese. Ja' banquilal soldado 

yu'unic li Sofac, ja' li banquilal soldado yu'un Hadad-ezere. 

17Pero laj ya'ay li Davide, jech la stsob ta ora li israeletique; la xtuch'ic jelovel li 

uc'um Jordane, bat staic li siriaetique. Lic xchapan lec yajsoldadotac, jech bat 

yac'beic. 

18Pero li siriaetique ijatovic batel. Li Davide la smil vucmil (7,000) soldadoetic 

cajajtic ta careta, cha'vinic ta mil (40,000) chanov ta yacanic. Te la smil comel noxtoc 

li Sofaque, ja' li banquilal soldado yu'unique. 

19Li siriaetic ti oyic ta stojol Hadad-ezere laj yilic ti itsalatic yu'un li israeletique, jech 

lic sco'lajes yo'ntonic xchi'uc li Davide; te icomic o ta smozo. Li siriaetique mu'yuc xa 

ta yo'ntonic tscoltaic o yan velta li amonetique. 

1 Crónicas 20 

La sventain Rabá li Davide 
(2 S 12.26-31) 

1C'alal po'ot xa'ox chloc' jun jabile, ja'o yorail chloq'uic ta paspleito li ajvaliletique. Li 

Joabe laj yic' batel li yajsoldadotac ti lec xu' yu'unique, bat smilic li amonetique. Bat 

sjoyibtaic noxtoc li Rabae; solel laj yulesic o comel. Yan li Davide ja'o te oy ta 

Jerusalén. 

2Li Davide laj yich'be scorona li ajvalil ta Rabá ti xojol to'ox ta sjole. Ja' yich'oj 

oxlajuneb xcha'vinic (33) kilo c'anal taq'uin, xchi'uc yich'oj tonetic lec c'upilic sba. Li 

coronae laj yac'beic ta sjol li Davide. Jech noxtoc li Davide ep c'usi la sloq'ues batel te 

ta lum ti toyolic stojole. 

3Li boch'otic te icomic ta lume laj yic'an batel; laj yac' abtejicuc ta sierra, ta smajel 

trigo ta balbal taq'uin, xchi'uc ta eq'uel. Ja' jech la spasbe noxtoc scotol li lumetic 

yu'un amonetique. Ts'acal isut batel ta Jerusalén xchi'uc svinictac. 

Li svinictac Davide la spasic pleito xchi'uc muc'tic viniquetic 
(2 S 21.18-20) 

4Ts'acal ilic yan muc'ta pleito yu'unic yan velta xchi'uc filistaetic te ta Gezer. Li 

Sibecai liquem ta Husae ja'o yorail la smil, la sbic'tajesbe sc'oplal li Sipai, 

smomnich'nab natil viniquetique. 

5C'alal ilic yan velta pleito yu'unic noxtoc xchi'uc li filistaetique, li Elhanán xnich'on 

Jaire ja'o te la smil li Lahmi, xchi'il ta voq'uel Goliat geteo vinique, ja' li boch'o yich'oj 

to'ox jun slanza ti toj muc' balbal yoc jech chac c'u cha'al sjalubil poq'ue. 

6Ilic yan pleito noxtoc te ta lum Gat yo' bu nacal jun vinic ti toj nate, ti oy chanib 

xcha'vinic (24) sbic'tal yoc sc'obe, ti oy vaquib sbic'tal jujun sc'ob, jujun yacane. Ja' 

smomnich'on noxtoc li natil viniquetique. 

7Ja' lic sa'be sjol li israeletique, pero imilat yu'un li Jonatán xnich'on Simea, sbanquil 

Davide. 

8Le'e ja' sts'unubal li natil viniquetic te ta lum Gate, pero i'ochic o ta sc'ob xchi'uc 

yaj'abteltac li Davide. 

1 Crónicas 21 

La spas tsactsacvun li Davide 
(2 S 24.1-17) 

1Pero li Satanase lic scontrain li israeletique, lic yac'be sna' David ti ac'o spas 

tsactsacvun ta stojol li xchi'iltaque. 

2Ja' yu'un li Davide lic yalbe li Joab xchi'uc banquilaletic yu'un xchi'iltaque: —Bat 

pasic tsactsacvun ta stojol li jchi'iltactique; liquesic ta Beerseba c'alal to ta Dan. Xtal 

avalbicun ca'ay yu'un jech ta jna' c'u yepal —xut. 

3Pero li Joabe jech laj yal: —Muc'ul Diose ac'o yepajes stuc vo'vinic (100) velta li 

jchi'iltactic jech chac c'u cha'al yepalic li' ta orae. ¿Me mu xana' ti scotolic jun 

yo'ntonic ta atojole? ¿C'usi stu avu'un ti chbat jpascutic jeche, yu'un ja' no'ox xu' tsta 

smulic o li jchi'iltactique? —xut. 

4Pero li smantal ajvalile jech icom o. Jech iloc' batel li Joabe; ibat ta scotol yosilal li 

israeletique. Ts'acal isut batel ta Jerusalén, c'ot yalbe ya'ay David c'u yepal oy ta 

scotol li israeletique. 

5Ta scotol li israeletique oy jun millón xchi'uc vo'vinic ta mil (1,100,000) ti xu' xa 

yu'unic pleitoe. Ta Judae ja' oy chanib ciento xchi'uc lajuneb xchanvinic ta mil 

(470,000) ti xu' xa yu'unic pleitoe. 

6Pero mu'yuc laj yich' atel li levietique xchi'uc li benjaminetique. Yu'un li Joabe mu 

lecuc laj ya'ay li smantal ajvalile. 

7Li Diose chopol laj yil ti jech la spasique, jech la stac tal tsots vocol ta stojol li 

israeletique. 

8Li Davide jech lic yalbe li Diose: —Laj xa jta tsots jmul ta atojol ta sventa ti jech la 

jpase. Ja' yu'un avocoluc pasbun perdón yu'un jmul vu'un li avajtunelune, yu'un ta 

jbolil no'ox ti jech la jvovil pase —xut. 

9Ja' yu'un li Muc'ul Diose la sc'opan li Gade, ja' li j'alc'op ti oy ono'ox c'usi tsjac'be li 

Davide, jech laj yalbe: 

10“Batan, bat albo ya'ay David ti oy oxchop c'usi ta jpasbee. Ac'o st'uj bu junucal 

tsc'an ta jpasbe”, xut. 

11Ibat li Gade, jech c'ot yalbe li Davide: —Jech chal li Muc'ul Diose: 

12‘T'ujo c'usi junucal chac'an. ¿Me ja' chac'an chtal oxib jabil vi'nal, o me ja' chac'an 

tsalbil chacom oxib u yu'un li avajcontrae, ti chavich' avocol ta uts'intael yu'unique, o 

me ja' chac'an ti chtal tsatsal chamel oxib c'ac'al li' ta avosilale, ti ch-ulesatic yu'un 

caj'almantal scotol li achi'iltaque?’, xi. Ja' yu'un nopo me c'usi chatac'be li boch'o la 

stacun tale —xut. 

13Itac'ov li Davide: —Toj ep chcat co'nton chca'ay. Ac'o xa no'ox ochcun ta sc'ob stuc 

li Muc'ul Diose yu'un ja' toj ep c'uxubinel yu'un. Ja' mu lecuc me ja' chi'och ta sc'ob li 

cristianoetique —xut. 

14Ja' yu'un li Muc'ul Diose la stac tal tsatsal chamel ta stojol li israeletique, jech 

ichamic lajuneb xchanvinic ta mil (70,000). 

15Li Muc'ul Diose la stac batel yaj'almantal yu'un ac'o yules li Jerusalene. C'alal ja'o 

yochel yulesele, li Muc'ul Diose toj abul sba laj yil, jech lic c'uxubajuc ta yo'nton. 

Jech laj yalbe li yaj'almantale: “Xu' xa o; mu xa xamil”, xut. Li j'almantale te xa'ox oy 

batel ta yav smajubil strigo li Ornán jebuseo vinique. 

16C'alal la stoy sat li Davide, laj yil ti te oy ta o'lol vinajel li j'almantale, stsacoj jun 

espada loq'uem xa ta sna; te xbechoj batel ta sba li lum Jerusalene yu'un ja' tsmil o. Ja' 

yu'un li David xchi'uc banquilaletique la spatan sbaic ta banamil, slapojic c'u'il sventa 

at-o'nton ti ch'ixlajan ta lapele. 

17Li Davide jech lic yalbe li Muc'ul Diose: —Vu'un no'ox ti laj cac' ta atel c'u yepal li 

jchi'iltaque. Jech vu'un no'ox jtuc ti oy jmule, yu'un la jpas li c'usi chopole. Pero li 

jchi'iltac le'e mu'yuc smulic. Muc'ul Dios, Dios cu'un, ta jc'anbot vocol ti vu'un no'ox 

ac'o c'otuc ta jbacutic jchi'uc calab jnich'nab li stojol mulil avu'une. Mu xa xavac'be 

svocol li jchi'iltaque —xut. 

La spasbe jun scajleb smoton Dios li Davide 
(2 S 24.18-25) 

18Li yaj'almantal Muc'ul Diose jech laj yalbe li Gade: “Albo David ti ac'o spasbe jun 

scajleb smoton Dios te ta yav smajubil strigo Ornán jebuseo vinique”, xut. 

19Li Davide la spas jech chac c'u cha'al i'albat yu'un Gad ta smantal Muc'ul Diose. 

20Li Ornane ja'o te ta smaj strigo. C'alal ijoyije, laj yil ti te oy li j'almantale. Jech bat 

snac' sbaic ta ora li chanib xnich'nab te xchi'uque. 

21Li Davide te ibat yo' bu oy li Ornane. C'alal laj yil li Ornane, iloc' batel yo' bu tsmaj 

strigoe, bat spatan sba ta banamil ta stojol li Davide. 

22Li Davide jech laj yalbe li Ornane: —Ac'bun li yav smajubil atrigo li'i, yu'un ta 

jpasbe jun scajleb smoton li Muc'ul Diose. Ta jtojbot ti c'u yepal stojole, yu'un jech 

xu' ch-ech' o li tsatsal chamel oy ta stojol jchi'iltaque —xut. 

23Itac'ov li Ornane: —Lec oy, ajvalil, ich'o; paso li c'usi anopoje. Li' oy vacaxetic; xu' 

chachic'be smotonin li Diose. Li' oy smajubil jtrigo; ac'o tunuc ta sventa si'il. Li' oy 

trigo sventa chavac'be smotonin li Muc'ul Diose. Scotol li'i, xu' chacac'bot vo'ot li 

ajvalilote —xut. 

24Pero li Davide jech laj yal: —Lec oy, colaval. Pero ta jmanbot, ta jtoj ti c'u yepal 

stojole. Mu ja'uc no'ox ta jc'anbot c'usi ja' avu'un ti chcac'be ta stojol li Muc'ul Diose, 

xchi'uc mu xu' ta jchic'be smotonin ti me mu'yuc jtojoje —xut. 

25Li Davide la stojbe li osile; ja' vaquib ciento (600) ta sep c'anal taq'uin la stoj. 

26Jech te lic spasbe jun scajleb smoton li Muc'ul Diose. La xchic'be smoton, xchi'uc la 

smilbe smoton sventa co'ol yo'ntonic xchi'uc. Lic sc'anbe vocol li Muc'ul Diose. Li 

Muc'ul Diose la stac'be sc'op li Davide; la stac yalel tal c'oc' ta vinajel te ta sba li 

scajleb smotone. 

27Ja' yu'un li Muc'ul Diose laj yalbe yaj'almantal ti ac'o xa stic' ta sna li yespadae. 

Sc'oplal yav ch'ulna 

28C'alal laj yil David ti i'aybat sc'op yu'un Muc'ul Dios te ta yav smajubil strigo Ornán 

jebuseo vinique, te lic smilbe ep smoton li Diose. 

29Yu'un li ch'ulna pasbil ta nucul ti la spas li Moisés te ta xocol banamile xchi'uc li 

scajleb xchic'ubil smotone te oy ta yav te ta lum Gabaón. 

30Pero li Davide mu xu' te to chbat sjac' tal ta stojol Dios li c'usi tsc'an tspase, yu'un 

xi'em yu'un li yespada yaj'almantal Muc'ul Diose. 

1 Crónicas 22 

1Jech laj yal li Davide: “Li'i ja' yav sna li Muc'ul Diose xchi'uc ja' yav scajleb 

xchic'ubil smoton yu'un li israeletique”, xi. 

Li Davide la xchapan c'usitic chtun sventa ach' ch'ulna 

2Li Davide lic stsob scotol li yanlumetic te nacalic ta stojol israeletique. Lic st'uj ta 

j'anaejtonetic yu'un ja' ac'o yajanic li tonetic sventa chich' va'anel o ch'ulna yu'un 

Diose. 

3Jech noxtoc la xchapan ep taq'uinetic sventa chich' bajel o li ti'naetique xchi'uc 

sventa tstsac sba o. Xchi'uc la xchapan ep bronce, xchi'uc ch'ut te'etic, pero bats'i ep; 

mu xa stac' alel. 

4Yu'un li tiroetic xchi'uc sidonetique laj ono'ox yich'beic tal David epal ch'ut te'etic. 

5Jech la snop li Davide: “Li jnich'on Salomone toj querem to; mu'yuc to ep sjabilal. 

Pero li Ch'ulna yu'un Muc'ul Dios sc'oplal tspase, tsc'an lec muc', xchi'uc tsc'an ven 

lec tspas, tsc'an chpuc sc'oplal ta sbejel banamil. Ja' yu'un tsc'an ta jchapan comel 

scotol li c'usitic chtune”, xi. Ja' yu'un li Davide ep c'usi la xchapan comel ti c'alal 

mu'yuc to'ox chchame. 

6Jech lic yic' li xnich'on Salomone. Laj yac'be comel ta sba ti ac'o me spasbe li 

xch'ulna Muc'ul Diose, ja' li Dios yu'un Israele. 

7Jech laj yalbe: “Jnich'on, oy ox ta co'nton ta jva'anbe jun xch'ulna li Muc'ul Dios 

cu'untique. 

8Pero li Muc'ul Diose jech laj yalbun: ‘Li vo'ote ep lamilvan; ep laj apas pleito, ja' 

yu'un mu xu' vo'ot chapasbun li ch'ulna cu'une. 

9Pero ta xvoc' jun anich'on; ja' jun querem mu'yuc tspas pleito. Vu'un ta jlamajesbe 

yo'nton li yajcontratac oy ta spat xocone. Ja' yu'un Salomón sbi chc'ot li anich'one. Ti 

jayib c'ac'al cuxule, ta jpajes li pleitoe; ta xcac'be jun yo'nton li achi'iltac ta israelale. 

10Ja' chlic spasbun li ch'ulna cu'une. Ja' jnich'on chc'ot o; vu'un stotun chic'ot. Mu 

xcac' lajuc o sc'oplal yabtel ta ajvalilal ta stojol achi'iltaque’, xiyutun. 

11Ja' yu'un jnich'on, ac'o xchi'inot li Muc'ul Dios cu'untique yu'un jech xu' chc'ot ta 

pasel ti vo'ot chapasbe li ch'ulna yu'un jech chac c'u cha'al yaloj ta aventae. 

12Ac'o scoltaot; ac'o yac'bot abijil li Muc'ul Diose, yu'un jech xu' avu'un chach'unbe 

smantal ti c'alal tsta yorail cha'och ta ajvalilal yu'un jchi'iltactique. 

13Jech lec chbat avu'un scotol me chach'un li mantaletic, li chanubtaseletic yu'un 

Muc'ul Dios ti yaloj comel Moisés ta stojol jchi'iltactique. Tsotsan me; oyuc me lec 

stsatsal avo'nton. Mu me xaxi'; mu me xchibaj avo'nton. 

14Q'uelavil, tsots laj cac' persa xchapanel li c'usitic chtun ta sventa xch'ulna li Muc'ul 

Diose. La jchapan oxib millón xchi'uc oxib ciento ta mil (3,300,000) kilo c'anal 

taq'uin, xchi'uc oxlajuneb xcha'vinic millón (33,000,000) kilo saquil taq'uin, xchi'uc 

bronce, xchi'uc yantic tsatsal taq'uinetic mu stac' bisel c'u yalal. Jech noxtoc chapal xa 

cu'un ep te'etic xchi'uc tonetic. Xu' te xa xasa'be yan xchi'il. 

15-16Jech noxtoc oy ta ac'ob ep j'abteletic, j'anaejtonetic, alvaniletic, carpinteroetic, 

xchi'uc bats'i ep boch'otic oy lec sbijilic ta sventa c'usiuc no'ox abtelal, abtel ta sventa 

c'anal taq'uin, ta sventa saquil taq'uin, ta bronce, xchi'uc ta yantic taq'uinetic. Ja' yu'un 

abtejan me; Muc'ul Dios chascoltaot”, xut. 

17Ts'acal lic spas ta mantal noxtoc scotol li banquilaletic yu'un israeletique yu'un ac'o 

coltabatuc li xnich'one, jech laj yalbe: 

18“Li Muc'ul Dios cu'untique li' xchi'inojoxuc, xchi'uc yac'ojboxuc jun avo'ntonic, 

yu'un mu'yuc xa pleito ta buyuc no'ox. Ja' laj yac'bun ta jc'ob scotol li yajvaltac 

banamil li'i. Jech ja' icom o ta sc'ob li Muc'ul Diose xchi'uc li steclumale. 

19Ja' yu'un ich'ic me ta muc' ta sjunul avo'ntonic li Muc'ul Dios cu'untique. C'otuc me 

ta avo'ntonic ti chapasbeic jbej ch'ulna yu'une. C'alal me ivu' avu'unic li xch'ulnae, xu' 

li' chquich'betic jelovel tal li xcaxail smantale xchi'uc li c'usitic chtun ti voc'bil o ta 

stojole”, xut. 

1 Crónicas 23 

Sc'oplal levietic xchi'uc yabtelic 

1C'alal mol xa'ox, c'alal ep xa'ox jabil xch'iel li Davide, lic stic' ta ajvalilal sventa 

israeletic li xnich'one, ja' li Salomone. 

2Lic stsob scotol li banquilaletic yu'un israeletique, xchi'uc li paleetique, xchi'uc li 

levietique. 

3Lic yatic c'u yepal li levietic ti yich'ojic lajuneb xcha'vinic (30) jabil xchi'uc c'alal ta 

moletique. Ja' iloc' vaxaclajuneb xcha'vinic ta mil (38,000) viniquetic. 

4Chanib xcha'vinic ta mil (24,000) laj yich' yabtelic sventa tspasic li abtel te ta 

ch'ulnae. Ja' vacmil (6,000) laj yich' yabtelic sventa tsventain xchi'iltaquic, xchi'uc 

chchapanvanic. 

5Chanmil (4,000) icomic ta jchabi ti'naetic, xchi'uc chanmil icomic ta q'uejimol ta 

stojol Muc'ul Dios ta sonetic ti laj yac' ta pasel li Davide. 

6Li Davide lic svoc'an ta jujuchop; ja' ti c'u x'elan voq'uemic li xnich'nab Levie. Ja' li 

Gersón, Coat, xchi'uc Merarie. 

7Li xnich'nab Gersone ja' Laadán xchi'uc Simei. 

8Li xnich'nab Laadane ja' oxibic: Li sbae ja' Jehiel; ja'o xtal Zetam; ja'o Joel. 

9Li xnich'nab Simeie oxibic noxtoc. Ja' Selomit, Haziel, xchi'uc Harán. Le'e ja' 

banquilaletic yu'un li xnich'nabtac Laadane. 

10Li yantic xnich'nab Simeie ja' chanibic: Jahat, Zina, Jeús, xchi'uc Bería. 

11Li sbae ja' Jahat. Li xchibale ja' Zina. Pero li Jeús xchi'uc Beriae mu'yuc ep 

xnich'nabic; ja' yu'un jbej no'ox ta na laj yich'ic tsaquel ta xchibalic. 

12Li xnich'nab Coate oy chanib: Ja' Amram, Izhar, Hebrón, xchi'uc Uziel. 

13Li xnich'nab Amrame ja' Aarón xchi'uc Moisés. Li Aarone ja' laj yich'ic t'ujel yu'un 

Dios xchi'uc xnich'nab sventa tsventainic o li ch'ul matanaletique, xchi'uc ja' 

chchiq'uic pom ta stojol li Muc'ul Diose. Ja' te chtunic o ta stojol Dios, xchi'uc 

chaq'uic bendición ta sventa Dios scotol ora. 

14Li xnich'nab Moisés, ja' li jun vinic ti lec itun yu'un Diose, te nabal laj yich' atel 

xchi'uc li jchop liquemic ta Levie. 

15Li xnich'nab Moisese ja' Gersón xchi'uc Eliezer. 

16Li xnich'on Gersone Sebuel sbi li banquilale. 

17Li Eliezere jun no'ox xnich'on; ja' Rehabías sbi. Pero li Rehabiase oy ep xnich'nab. 

18Li sba xnich'on Izhare Selomit sbi. 

19Li xnich'nab Hebrone oy chanib: Jerías sbi li banquilale; ja'o xtal Amarías, Jahaziel 

xchi'uc Jecamán. 

20Li sba xnich'on Uziele Micaía sbi. Li xchibale Isías sbi. 

21Li xnich'nab Merarie ja' Mahli xchi'uc Musi. Li xnich'nab Mahlie ja' Eleazar xchi'uc 

Cis. 

22Li Eleazare mu'yuc squeremetic c'alal icham; ja' no'ox oy stsebetic. Li stsebetique ja' 

i'ic'bat yu'un li sjunich'nabe, ja' li xnich'nab Cise. 

23Li xnich'nab Musie oy oxibic; ja' Mahli, Edar, xchi'uc Jeremot. 

24Scotol ti li' tsacajtic icom sbiique ja' yalab xnich'nab li Levie. Ja' banquilaletic ta 

jujuchop sbiic ti xlic ta jtob (20) jabil sjabilalique. Ja' la sventainic o spasel li abtel te 

ta ch'ulnae. 

25Li Davide jech ono'ox laj yal: “Li Muc'ul Dios yu'un Israele laj xa spajes pleito ta 

stojol li steclumale, xchi'uc laj xa st'uj jun yavil stuc te ta Jerusalén. 

26Ja' yu'un li levietique mu xa persauc bu chq'uechilanic batel li ch'ulna pasbil ta 

nucule xchi'uc li c'usitic chtun tee”, xi ono'ox. 

27Ja' yu'un laj yich'ic tsacbel sbiic scotol li smomnich'nab Leví ti xlic ta jtob (20) jabil 

jech chac c'u cha'al yaloj ono'ox li Davide. 

28C'alal tspas yabtelic te ta ch'ulna, ta yamaq'uil ch'ulna, ta cuartoetic, xchi'uc c'alal 

chaq'uic ta lecubtasel scotol li c'usitic te chtune, ja' chq'uelatic yu'un li paleetic 

smomnich'nab Aarone. 

29Ja' tsq'uelic noxtoc li pan te oy o ta stojol Dios scotol c'ac'ale, li arina chich' aq'uel ta 

smoton Diose, li bic'tal jayal vaj ti mu'yuc yich'oj svolesubil xch'ute, xchi'uc li c'usi 

ch'ilbil ta xalteme, li vots'bil arinae, xchi'uc scotol li c'usitic bisanbil xa c'u yalal 

xchi'uc c'u yepale. 

30Jech noxtoc tsc'an te oyic ta ch'ulna ta jujun sob, ta jujun mal c'ac'al sventa tstojbeic 

ta vocol Muc'ul Dios, xchi'uc sventa chich'ic ta muc'. 

31Xchi'uc ja' chchic'beic smoton Muc'ul Dios ta sc'ac'alil chcux yo'ntonic, ta yorail 

unin u, xchi'uc ta jujun muc'tic q'uinetic. Ti c'u yepal tsacajtic sbiique ja' te chtunic o 

ta stojol Muc'ul Dios scotol c'ac'al. 

32Ja' oy ta yac'olic o xchabiel li ch'ulna pasbil ta nucule xchi'uc ti c'u smuc'ul smacoj li 

ch'ulnae. Ja' ventainbilic yu'un li xnich'nab Aarón ti jun sts'unubal xchi'uquique. 

1 Crónicas 24 

1Li smomnich'nab Aarone voc'bilic ta jujuvoc' ec. Li xnich'nab Aarone ja' Nadab, 

Abiú, Eleazar, xchi'uc Itamar. 

2Pero li Nadab xchi'uc Abiue ja' ba'yuc ichamic yu'un li stotique; mu'yuc xnich'onic 

icom. Yan li Eleazar xchi'uc Itamare ja' icom o ta stojolic li abtel sventa paleale. 

3Li David xchi'uc Sadoc smomnich'on Eleazare, xchi'uc li Ahimelec, smomnich'on 

Itamare, la svoq'uic li xchi'iltaquique yu'un jech xu' tsjelilan sbaic ta abtel. 

4Li smomnich'nab Eleazare ja' toj ep queremetic yu'unic; ja' mu'yuc ep queremetic 

yu'un li smomnich'nab Itamare. Ja' yu'un ja' jech la svoq'uic chac li'i: Ja' vaclajuneb 

(16) banquilaletic icom ta sventa smomnich'nab Eleazar; ja' vaxquib icom ta sventa 

smomnich'nab Itamar. 

5Lic spasic canal tajimol, yu'un jech chilic ti c'u x'elan ch-abtejic ta jujuvoq'ue. Li 

smomnich'nab Eleazar xchi'uc Itamare oy ono'ox yabtelic te ta ch'ulna; te ono'ox 

chtunic ta stojol li Diose. 

6Li Semaías xnich'on Natanaele ja' jts'ibajom. Ja' leví vinic ec. Te laj yich' tsacbel 

sbiic ta stojol ajvalil, ta stojol banquilaletic, ta stojol pale Sadoc, ta stojol Ahimelec 

xnich'on Abiatar, ta stojol li banquilaletic ta jujuchop sbiic li paleetic xchi'uc 

levietique. Ti c'u x'elan iloc' yu'unic li canal tajimole ja' chib velta ic'ot ta stojolic li 

smomnich'nab Eleazare; ja' jun velta ic'ot ta stojol li smomnich'nab Itamare. 

7Li boch'o ba'yuc ic'ot ta stojol li canal tajimole ja' Joiarib, xchibal Jedaías, 

8yoxibal Harim, xchanibal Seorim, 

9yo'bal Malquías, svaquibal Mijamín, 

10svucubal Cos, xvaxquibal Abías, 

11sbalunebal Jesúa, slajunebal Secanías, 

12xbuluchibal Eliasib, xlajchabal Jaquim, 

13yoxlajunebal Hupa, xchanlajunebal Jesebeab, 

14yo'lajunebal Bilga, svaclajunebal Imer, 

15svuclajunebal Hezir, xvaxaclajunebal Afses, 

16sbalunlajunebal Petaías, stobal Hezequiel, 

17jun xcha'vinic Jaquín, chib xcha'vinic Gamul, 

18oxib xcha'vinic Delaía, chanib xcha'vinic Maazías. 

19Le'e ja' lic sjelilan sbaic ta spasel li yabtelic te ta ch'ulnae. Ja' jech la spasic jech 

chac c'u cha'al albilic ono'ox yu'un li smoltotic Aarón ta vo'onee, yu'un jech albil 

yu'un Muc'ul Dios, ja' li Dios yu'un Israele. 

20Li yantic smomnich'nab Leví icomique ja' Subael smomnich'on Amram; Jehedías 

smomnich'on Subael; 

21Isías banquilal smomnich'on Rehebías; 

22Selomot xnich'on Izhar; Jahat xnich'on Selomot; 

23Jerías sba xnich'on Hebrón; xchibal Amarías; yoxibal Jahaziel; xchanibal Jecamán; 

24Micaía xnich'on Uziel; Samir xnich'on Micaía; 

25Isías yits'in Micaía; Zacarías xnich'on Isías; 

26xchi'uc xnich'nab Merari ja' Mahli xchi'uc Musi, xchi'uc Beno xnich'on Jaazías. 

27Xchi'uc smomnich'nab Merari ta sventa Jaazías ja' Beno, Soham, Zacur, xchi'uc 

Ibri; 

28xnich'on Mahli ja' li Eleazar ti mu'yuc xnich'on icome; 

29Jerameel xnich'on Cis; 

30xchi'uc xnich'nab Musi ja' Mahli, Edar, xchi'uc Jerimot. Scotolic le'e ja' li levietic ta 

jujuchop sbiique. 

31La spasic canal tajimol ec jech chac c'u cha'al la spasic li yan yuts' yalalique, ja' li 

smomnich'nab Aarone. Te la spasic ta stojol ajvalil David, Sadoc, Ahimelec, xchi'uc 

ta stojol banquilaletic ta jujuchop sbiic li paleetic xchi'uc levietique. 

1 Crónicas 25 

Sc'oplal jtijsonetic xchi'uc jq'uejimoletic 

1Li David xchi'uc li banquilal j'abteletic yu'un Diose la svoq'uic ta sventa jchop abtel 

li xnich'nab Asaf, Hemán, xchi'uc Jedutune. Ja' yabtel chq'uejinic ta arpa, ta muc'ta 

arpa, xchi'uc ta sepsep taq'uin. Ja' tsq'uejintaic c'usi chc'ot ta pasel. Li viniquetic ti ja' 

yabtelic oe ja' li'i: 

2Li xnich'nab Asaf ja' li Zacur, José, Netanías, xchi'uc Asarelae; ja' chnitatic yu'un li 

Asafe, ja' li stotique. Ja' li boch'o chal c'usi chc'ot ta pasel c'alal ch-albat mantal yu'un 

ajvalile. 

3Li vaquib xnich'nab Jedutune ja' Gedalías, Zeri, Jesaías, Hasabías, Matatías, xchi'uc 

Simei. Ja' ventainbilic noxtoc yu'un li stotic Jedutune. Ja' tsq'uejintaic c'usi chc'ot ta 

pasel. Oy lec yarpaic sventa chich'ic ta muc', sventa chalbeic slequilal li Muc'ul Diose. 

4Li xnich'nab Hemane ja' Buquías, Matanías, Uziel, Sebuel, Jeremot, Hananías, 

Hanani, Eliata, Gidalti, Romanti-ezer, Josbecasa, Maloti, Hotir, xchi'uc Mahaziot. 

5Scotol le'e ja' xnich'nab li Hemane, ja' li jun j'alc'op ti chjac'bat yu'un ajvalil c'usi 

tsc'an Dios tspase. Albil ono'ox yu'un Dios ti ch-ac'at ta ich'el ta muq'ue, jech i'ac'bat 

chanlajuneb (14) squerem xchi'uc oxib stseb yu'un li Diose. 

6Scotolic le'e ja' chnitatic yu'un stotic ti c'alal chq'uejinic ta sepsep taq'uinetic, ta 

arpaetic, xchi'uc ta muc'tiquil arpa ta stojol Dios te ta ch'ulnae. Li Asaf, Jedutún, 

xchi'uc Hemane ja' pasbilic ta mantal yu'un li ajvalile. 

7Ti c'u yepal ta scotolic li jtijsonetic ti lec chapalique ja' chib ciento xchi'uc vaxquib 

yo'vinic (288); te xa capal o li yantic xchi'ilic ti lec xchanojic q'ueoje. 

8Jech lic spasic canal tajimol, yu'un tsq'uelic c'u x'elan tsjelilan sbaic ta jujutsob. 

I'ochic c'alal ta muc' ta biq'uit, c'alal ta jchanubtasvanejetic, xchi'uc li boch'otic ja' to 

chchanique. 

9-31Ti c'u x'elan iloc' yu'unic li canal tajimole ja' jech xcholet xyal chac li'i; xlic ta sba 

c'alal ta chanib xcha'vinic (24): José, Gedalías, Zacur, Izri, Netanías, Buquías, 

Jesarela, Jesahías, Matanías, Simei, Azareel, Hasabías, Subael, Matatías, Jeremot, 

Hananías, Josbecasa, Hanani, Maloti, Eliata, Hotir, Gidalti, Mahaziot, Romanti-ezer. 

Li jujunic le'e oy lajchabic c'alal ta xchi'iltaquic ta voq'uel xchi'uc c'alal ta xnich'nabic. 

1 Crónicas 26 

Sc'oplal jchabi ti'naetic xchi'uc yantic j'abteletic 

1Li jchabi ti'naetique laj yich'ic voq'uel noxtoc sventa tsjelilan sbaic. Ta sventa 

coreetique ja' Meselemías xnich'on Coré, smomnich'on Ebiasaf. 

2Li xnich'nab Meselemiase ja': Zacarías li sbae; xchibal Jediael; yoxibal Zebadías; 

xchanibal Jatniel; 

3yo'bal Elam; svaquibal Johanán; svucubal Elioenai. 

4Li xnich'nab Obed-edome ja': Semaías li sbae; xchibal Jozabad; yoxibal Joa; 

xchanibal Sacar; yo'bal Natanael; 

5svaquibal Amiel; svucubal Isacar; xvaxquibal Peultai. Li Obed-edome i'ac'bat ep 

bendición yu'un Dios yu'un oy ep xnich'nab. 

6Jech ec li Semaías xnich'on Obed-edome oy xnich'nab. Ja' la spasic mantal ta stojol 

xchi'iltaquic ta voq'uel yu'un lec tsots yo'ntonic, lec xu' yu'unic. 

7Li sbi xnich'nab Semaiase ja' Otni, Rafael, Obed, Elzabad, Eliú, xchi'uc Samaquías; 

ja' viniquetic ti lec tsots yo'ntonique. 

8Scotol le'e ja' smomnich'nab li Obed-edome; jun moltotil yu'unic scotolic. Ja' lec 

stsatsal viniquetic; lec xu' yu'unic abtel te ta ch'ulna. Ja' oy chib xchanvinic (62) ta 

scotol li smomnich'nab Obed-edome. 

9Li xnich'nab xchi'uc xchi'iltac ta voq'uel Meselemiase oy vaxaclajuneb (18) ta 

scotolic, lec tsots yo'ntonic. 

10Li xnich'nab Hosa, ja' li smomnich'nab Merarie: Simri sbi li banquilal yu'unique, 

ac'o me muc ja'uc ba nich'onil, pero ja' itic'at ta banquilal yu'un li stote; 

11li xchibale Hilquías sbi; li yoxibale Tebalías sbi; li xchanibale Zacarías sbi. Li 

xnich'nab xchi'uc xchi'iltac ta voq'uel Hosae ja' oy oxlajuneb (13) ta scotol. 

12Le'e ja' yabtel tsjelilan sbaic ta xchabiel li ti'naetique. Scotolic c'alal ta banquilaletic 

yu'unic ja' te chtunic o ta xch'ulna li Muc'ul Diose. 

13Ta jujuchop sbiic la spasic canal tajimol ti bu junucal ti'na chchabiic jujuchopique. 

C'alal ta muc' ta biq'uit la spasic. 

14Li ti'na ta stuq'uil sloq'ueb c'ac'ale ja' ic'ot ta stojol li Selemiase. Yan ta stuq'uil 

nortee ja' ic'ot ta stojol li Zacarías xnich'on Selemiase, lec bij, lec sna' stojobtasvan. 

15Ta stuq'uil sure ja' ic'ot ta stojol li Obed-edome. Yan li xnich'nabe ja' ic'ot ta stojolic 

xchabiel li c'usitic te oy ta ch'ulnae. 

16Li Salequet ti'na ta smaleb c'ac'al yo' bu xmuy batel jun bee ja' ic'ot ta stojol li 

Supim xchi'uc Hosae. Ja' jech la svoq'uilan sbaic ta spasel yabtelic chac li'i: 

17Ta jujun c'ac'ale oy vaquib jchabi ti'na ta sloq'ueb c'ac'al; oy chanib ta norte, yan 

chanib ta sur. Ja' ta chabchab yic'oj sbaic sventa chchabiic li c'usitic oy ta ch'ulnae. 

18Li yamaq'uil ta stuq'uil smaleb c'ac'ale oy chanib xchabiel ta be, ja' chib xchabiel li 

mero amaq'ue. 

19Ja' jech voc'anbilic ta abtel li jchabi ti'naetique, ja' li smomnich'nab Coré xchi'uc 

Merarie. 

20Li yantic levietique ja' oy ta yac'olic xchabiel li yavil taq'uinetic te ta ch'ulnae 

xchi'uc li ch'ul matanaletique. 

21Li xnich'nab Laadán smomnich'nab Gersone, ja' banquilal c'otemic yu'un li yuts' 

yalalic ta sventa stotique. Ja' ta sventa Laadán ilic li jehieletique. 

22Li xnich'nab Jehiele ja' Zetam xchi'uc Joel. Ja' yabtel chchabiic li yavil taq'uinetic ta 

ch'ulnae. 

23-24Li Sebuel, ja' li xnich'on Gersón smomnich'on Moisese, ja' banquilal jchabi yavil 

taq'uinetic yu'unic li smomnich'nab Amram, Izhar, Hebrón, xchi'uc Uziele. 

25Li bats'i yuts' yalalic liquem ta Eliezere ja' Rehabías xnich'on Eliezer, Jesahías 

xnich'on Rehabías, Joram xnich'on Jesahías, Zicri xnich'on Joram, Zelomit xnich'on 

Zicri. 

26Li Selomit xchi'uc xchi'iltac ta voq'uele ja' oy ta yac'olic xchabiel li c'usitic voc'bil o 

ta stojol Dios yu'unic li David xchi'uc banquilaletic ta jujuchop sbiique, xchi'uc li 

banquilal soldadoetic yu'un jmil (1,000), yu'un vo'vinic (100) soldadoetique, xchi'uc li 

banquilaletic yu'un soldadoetique. 

27Ja' la svoq'uic ta stojol Muc'ul Dios li c'usitic la staic tal ta pleitoe, jech laj yaq'uic 

tunuc o ta ch'ulna. 

28Ja' chchabiic noxtoc li c'usitic la svoq'uic ta stojol Dios li j'alc'op Samuele, xchi'uc li 

Saúl xnich'on Cise, xchi'uc li Abner xnich'on Nere, xchi'uc li Joab yol Sarviae. Scotol 

li c'usitic voc'bil o ta stojol Diose ja' oy ta yac'olic xchabiel li Selomit xchi'uc 

xchi'iltac ta voq'uele. 

29Li smomnich'nab Izhare ja' li Quenanías xchi'uc xnich'nabe, ja' j'abteletic xchi'uc ja' 

jchapanvanejetic ta stojol xchi'iltaquic. 

30Li boch'otic sventainojic yan xchi'iltaquic te ta jot uc'um Jordán ta smaleb c'ac'ale 

xchi'uc li c'usitic chtun ta sventa yabtel Muc'ul Dios xchi'uc ta sventa yabtel ajvalile, 

ja' Hasabías smomnich'on Hebrón xchi'uc yuts' yalaltac. Ta scotolique ja' mil xchi'uc 

vucub ciento (1,700) lec tsots yo'ntonic. 

31C'alal iloc' cha'vinic (40) jabil yochel ta ajvalilal li Davide, lic yich' q'uelel ta 

jujuchop yuts' yalal sbaic li smomnich'nabtac Hebrone. Te ta Jazer Galaad la staic 

viniquetic ti lec tsots yo'ntonique. Li banquilaletic yu'un smomnich'nabtac Hebrone ja' 

Jerías 

32xchi'uc yuts' yalaltac ti lec tsots yo'ntonique. Ja' oy cha'mil xchi'uc vucub ciento 

(2,700) li banquilaletic ta jujuchop sbiique. Ja' it'ujatic yu'un ajvalil David yu'un ac'o 

sventainic li xchi'iltaquic liquemic ta Rubén, ta Gad, xchi'uc li o'lol jchop liquemic ta 

Manasese. Ja' la sventainic scotol li c'usitic tsc'an pasel ta stojol Dios xchi'uc ta stojol 

ajvalile. 

1 Crónicas 27 

Sc'oplal yantic j'abteletic yu'un David 

1Li'i ja' sbiic li banquilaletic ta jujuchop sbiic israeletique, xchi'uc li banquilaletic 

yu'un jmil (1,000), li banquilaletic yu'un vo'vinic (100) soldadoetique, xchi'uc li 

j'abteletic ti scotol c'ac'al te chtunic yu'un li ajvalile. Le'e ja' tsjelilan sbaic ta abtel ta 

jujun u, ta sjunul jabil. Ja' chanib xcha'vinic ta mil (24,000) yic'oj sbaic ta jujuvoc'. 

2Li sba voc'al soldadoetic ch-abtejic ta sba ue ja' Jasobeam, xnich'on Zabdiel. Ja' 

chanib xcha'vinic ta mil (24,000) ta scotolic. 

3Ja' banquilal yu'unic li Jasobeam xnich'on Zabdiel, smomnich'nab Farese. Xchi'uc ja' 

banquilal yu'unic noxtoc li banquilal soldadoetic ch-abtejic ta sba ue. 

4Li xcha'voc'al sventa xchibal ue ja' la sventain li Dodai ahohíta vinique. Li banquilal 

yu'unique Miclot sbi. Ja' oyic chanib xcha'vinic ta mil (24,000) noxtoc. 

5Li banquilal ta sventa yoxibal ue ja' Benaía xnich'on banquilal pale Joiada. Ja' oyic 

chanib xcha'vinic ta mil (24,000) noxtoc. 

6Li Benaiae ja' jun li lajuneb xcha'vinic (30) lec tsots yo'ntonique; ja' banquilal 

yu'unic noxtoc. Li Benaiae jmoj c'otem xchi'uc li xnich'one, ja' li Amisabade; ja' 

jpasmantal c'otem ec. 

7Li banquilal yu'unic ta sventa xchanibal ue ja' Asael yits'in Joab. Ts'acal ja' la 

xq'uexolin li xnich'one, Zebadías sbi. Ja' oyic chanib xcha'vinic ta mil (24,000) 

noxtoc. 

8Li banquilal yu'unic ta sventa yo'bal ue ja' Samhut izraita vinic. Oyic chanib 

xcha'vinic ta mil (24,000) noxtoc. 

9Li banquilal yu'unic ta sventa svaquibal ue ja' Ira xnich'on Iques te ta lum Tecoa. Ja' 

oyic chanib xcha'vinic ta mil (24,000) noxtoc. 

10Li banquilal yu'unic ta sventa svucubal ue ja' Heles pelonita vinic; ja' smomnich'on 

Efraín. Ja' oyic chanib xcha'vinic ta mil (24,000) noxtoc. 

11Li banquilal yu'unic ta sventa xvaxquibal ue ja' Sibecai husa vinic; ja' smomnich'on 

Zera. Ja' oyic chanib xcha'vinic ta mil (24,000) noxtoc. 

12Li banquilal yu'unic ta sventa sbalunebal ue ja' Abiezer anatot vinic, smomnich'on 

Benjamín. Ja' oyic chanib xcha'vinic ta mil (24,000) noxtoc. 

13Li banquilal yu'unic ta sventa slajunebal ue ja' Maharai netofa vinic; ja' 

smomnich'on Zera noxtoc. Ja' oyic chanib xcha'vinic ta mil (24,000). 

14Li banquilal yu'unic ta sventa xbuluchibal ue ja' Benaía piratón vinic; ja' 

smomnich'on Efraín. Ja' oyic chanib xcha'vinic ta mil (24,000) noxtoc. 

15Li banquilal yu'unic ta sventa xlajchabal ue ja' Heldai netofa vinic; ja' smomnich'on 

Otoniel. Ja' chanib xcha'vinic ta mil (24,000) ta scotolic noxtoc. 

16Li banquilaletic yu'un xnich'nab Israele ja' li'i: Li banquilal ta sventa jchop yu'un 

Rubene ja' Eliezer xnich'on Zicri; ta sventa Simeone ja' Sefatías xnich'on Maaca. 

17Ta sventa Levie ja' Hasabías, xnich'on Kemuel; ta sventa smomnich'nab Aarone ja' 

Sadoc. 

18Ta sventa Judae ja' Eliú sbanquil David; ta sventa Isacare ja' Omri xnich'on Micael. 

19Ta sventa Zabulone ja' Ismaías xnich'on Abdías; ta sventa Neftalie ja' Jerimot 

xnich'on Azriel. 

20Ta sventa Efraine ja' Oseas xnich'on Azazías; ta sventa li o'lol jchop yu'un Manasese 

ja' Joel xnich'on Pedaías. 

21Ta sventa li yan o'lol jchop te oyic ta Galaade ja' Iddo xnich'on Zacarías; ta sventa 

Benjamine ja' Jaasiel xnich'on Abner. 

22Ta sventa Dane ja' Azareel, xnich'on Jeroham. Le'e ja' banquilaletic ta sventa li 

jujuchop smomnich'nab Israele. 

23Li Davide muc stsacbe ta vun sbiic li boch'otic mu to sta jtob (20) sjabilalique, 

yu'un yaloj ono'ox Muc'ul Dios ti ta xbolic jech chac c'u cha'al c'analetic ta vinajele. 

24Li Joabe laj xa'ox sliques stsacbel li sbiique, pero muc xvu' yu'un, yu'un ital tsots 

chamel ta stojol li israeletique. Jech mu xvinaj li' ta svunal ti c'u yepalique, ja' li 

svunal yu'un ajvalil David c'usi ic'ot ta pasele. 

25Li jchabitaq'uin yu'un ajvalile ja' Azmavet xnich'on Adiel. Li Jonatán xnich'on 

Uziase ja' chchabibe scotol snail li c'usitic chloc' yu'unic israeletic ti oy ta jujun lum, 

ta jujun bic'tal lum, xchi'uc ta sts'aquiltac slumalique. 

26Li banquilal yu'un jloc-banamiletique ja' Ezri xnich'on Quelub. 

27Li banquilal jchabi ts'usubtique ja' Simei te ta lum Ramat. Li banquilal jtsob-ya'lel 

ts'usub sventa ch-och ta snaile ja' Zabdi te ta Sefam. 

28Li banquilal jchabi-olivaetic xchi'uc te'tical higoetic ta toyolaltique ja' Baal-hanán te 

ta Gedera. Li snail aceiteetique ja' sventainoj Joás. 

29Li vacaxetic te ta Sarone ja' sventainoj Sitrai te no'ox nacal ta Sarón. Yan li 

vacaxetic te tsa' sve'elic ta stenlejaltique ja' sventainoj Safat xnich'on Adlai. 

30Li jq'uel camelloetique ja' sventainoj Obil Ismael vinic. Li Jehedías Meronot vinique 

ja' tsq'uel me' buroetic. 

31Li Jaziz agareno vinique ja' tsq'uel me' chijetic. Scotolic le'e ja' sventainojbeic 

c'usitic oy ta sc'ob li ajvalil Davide. 

32Li Jonatán sjuntot Davide lec bij, lec chanubtasbil. Ja' jtojobtasvanej yu'unic, xchi'uc 

ja' jts'ibajom. Li Jehiel xnich'on Hacmonie ja' jchanubtasvanej yu'un li xnich'nab 

ajvalile. 

33Li Ahitofele ja' chalbe c'usi lec tspas li ajvalile. Li Husai arquita vinique ja' spatoj 

yo'nton ta stojol li ajvalile. 

34Ts'acal ja' icom ta xq'uexol Ahitofel li Abiatar xchi'uc Joiada xnich'on Benaiae. Li 

banquilal jpasmantal yu'un yajsoldadotac ajvalile ja' li Joabe. 

1 Crónicas 28 

I'och ta xq'uexol xnich'on li Davide 

1Li Davide lic stsob ta Jerusalén scotol li boch'otic oy yabtelique: ja' li banquilaletic ta 

jujuchop israeletique, xchi'uc li banquilaletic ta jujuvoc' ti chtunic yu'un ajvalile, 

xchi'uc li banquilaletic yu'un jmil (1,000), yu'un vo'vinic (100) soldadoetique, xchi'uc 

li boch'otic sventainojbeic xnich'nab, xchi'uc c'usitic oy yu'un li ajvalile, xchi'uc li 

j'abteletique, xchi'uc li boch'otic ich'bilic ta muq'ue, ti oy lec stsatsal yo'ntonique. 

2Li Davide lic va'luc, jech laj yal: “Jchi'iltac, viniquetic li' ta jun jlumaltic, a'yo ava'yic 

c'usi ta xcal: La jnop ti ac'o yich' pasel jun ch'ulna yo' bu xu' chcom o li xcaxail 

smantal Muc'ul Diose, yu'un jech xu' te chnaqui o li Dios cu'untique. Jchapanoj xa li 

c'usitic chtune. 

3Pero li Diose jech laj yalbun: ‘Mu xu' vo'ot chapasbun li ch'ulna cu'une, yu'un ep laj 

apas pleito; ep amaloj ch'ich'’, xiyutun. 

4Pero vu'un la st'ujun ta scotol li xnich'nab jtote yu'un vu'un chicom ta ajvalilal 

avu'unic. Yu'un li Diose ja' ono'ox la st'uj sventa chcom ta banquilal li Judae, ja' ti bu 

ilic tal sts'unubal li jtote. Jech noxtoc ta scotol li xnich'nab jtote, vu'un la st'ujun ec li 

Muc'ul Diose; la stic'un ta ajvalilal avu'unic. 

5Pero li vu'un eq'ue oy ep jnich'nab laj yac'bun li Muc'ul Diose, pero la st'ujbun loq'uel 

jun, ja' li Salomone, yu'un ja' chnaqui o ta ajvalilal avu'un acotolic ta sventa li Muc'ul 

Diose. 

6Li Diose jech laj yalbun: ‘Li anich'on Salomone ja' chisva'anbun li jnae xchi'uc li 

yamaq'uiltaque, yu'un ja' t'ujbil cu'un sventa chc'ot ta jnich'on, jech vu'un stotun 

chc'ot. 

7Me chac' persa xch'unel, me chac' persa spasel scotol li mantaletic xchi'uc li c'usitic 

yan caloj jech chac c'u cha'al tspas ta orae, j'ech'el te chcom o ta stojol li abtel sventa 

ajvalilale’, xi. 

8“Ja' yu'un li' ta jun muc'ta tsobajel yu'un xnich'nab Muc'ul Dios, xchi'uc li' ta 

xchiquin Dios cu'untic chacalboxuc lec atuquic ti tsc'an j'ech'el chach'unbeic o scotol 

li smantaltaque, yu'un jech j'ech'el chavu'uninic o li lequil banamil li'i, xchi'uc jech xu' 

j'ech'el chu'uninic o ec li avalab anich'nabique. 

9Jech ec li vo'ote, jquerem Salomón, otquino me lec li Dios cu'un, vu'un li atotune. 

Junuc me avo'nton, yutsiluc me avo'nton tunan yu'un. Yu'un xotquin c'usi ta jnoptic; 

sna' c'usi oy ta co'ntontic. Me oy ta avo'nton chasa'e, chac' sba ta ilel ta atojol. Yan me 

chavicta comele, j'ech'el chascomtsanot o ec. 

10A'yo ava'ay, li Muc'ul Diose la st'ujot sventa chava'anbe jbej xch'ulna. Ja' yu'un 

tsotsan me, abtejanic me”, xut. 

11Li Davide laj yac'be Salomón li senyail stentenail ch'ulnae xchi'uc li c'usitic yan 

tsc'an chich' va'anel jech chac li'i: li yavil taq'uinetique, li toyol luchlebale, li 

cuartoetique, xchi'uc li bats'i lequil ch'ul cuartoe. 

12Xchi'uc laj yac'be svunal noxtoc scotol li yamaq'uil ch'ulna ti c'u x'elan snopoj 

chich' pasele xchi'uc li cuartoetic te ta spat xocone, li yavil taq'uinetique, li yavil 

matanaletique, 

13li cuartoetic sventa paleetic xchi'uc levietic c'alal tsjelilan sbaic ta abtele, li c'usitic 

chtun sventa abtel te ta ch'ulnae, xchi'uc li c'usitic chtun c'alal tstsob sbaic ta ch'ulnae. 

14Jech noxtoc laj yac'be ep c'anal taq'uin, saquil taq'uin ti c'u cha'al lec xloc' o scotol li 

c'usitic tsc'an pasel ta c'anal taq'uin, ta saquil taq'uin sventa chtun ta jujuchop abtele. 

15Ti c'u yepal c'anal taq'uin xchi'uc saquil taq'uin tsc'an li jujun candelero xchi'uc li 

yav slusaltaque ja' jech yepal laj yac'be. 

16Jech noxtoc ti c'u yepal c'anal taq'uin, saquil taq'uin tsc'an c'alal chich' pasel li jujun 

mexaetic sventa chich' cholanel li pan ta stojol Diose ja' jech yepal laj yac'be. 

17Jech noxtoc laj yac'be c'anal taq'uin tsc'an sventa li xluchubiltac ti'bole, li muc'tic 

tazae, li jarroetique. Ti c'u yepal tsc'an jujuchop li c'usitic tsc'an pasel ta c'anal taq'uin 

xchi'uc ta saquil taq'uine ja' jech yepal laj yac'be. 

18Jech noxtoc laj yac'be epal lequil c'anal taq'uin sventa tspas o li scajleb xchic'ubil 

pome, xchi'uc sventa tspasbe o sloc'obal li querubinetic ti smacoj ta xiq'uic li smac 

xcaxail smantal Muc'ul Diose. 

19Scotol le'e ts'ibabil ta vun senyail yu'un li Davide yu'un jech i'ac'bat sloc'ta yu'un 

Muc'ul Dios sventa tsna'ic c'u x'elan tspasic ti c'alal ch-abtejique. 

20Li Davide jech lic yalbe li Salomone: “Tsotsan me, junuc me avo'nton abtejan. Mu 

me xaxi'; mu me xchibaj avo'nton. Li' xchi'inojot li Muc'ul Dios cu'untique; me jutuc 

mu'yuc chascomtsanot o c'alal to chvu' avu'un scotol li abtel sventa ch'ulnae. 

21Li' oy jujuvoc' paleetic, levietic sventa chtunic ta ch'ulna yu'un Dios. Ja' 

chaxchi'inicot ta spasel li c'usitic tsc'an tspas ta yutsil yo'ntonique, xchi'uc li c'usitic 

lec sna'ic spasel ta sventa jujuchop abtele. Xchi'uc li' oy li banquilaletique xchi'uc 

scotol li jchi'iltactique; xu' chtunic avu'un scotolic”, xut. 

1 Crónicas 29 

1Ts'acal jech lic yalbe noxtoc scotol li israeletique: “Ja' no'ox jun jnich'on laj yich' 

ac'bel yabtel yu'un li Diose, querem to, mu'yuc to ep sjabilal, pero toj muc' li abtel 

tsc'an tspase, yu'un mu ja'uc sna jun cristiano; ja' sna Muc'ul Dios ti tspasbee. 

2Vu'une ta scotol jtsatsal la jchapan c'usitic chtun ta ch'ulna yu'un li Dios cu'untique. 

La jchapan scotol li c'usitic chtun ta jujuchope, me c'anal taq'uin, me saquil taq'uin, 

me bronce, me tsatsal taq'uinetic, o me te'etic. Xchi'uc la jchapan ónice tonetic, 

xchi'uc tonetic ti lec c'upilic sbae, ic'al tonetic, xchi'uc tonetic ti ep ta chop scolorale, 

chapal cu'un scotol ti jaychop lec c'upilic sbae, xchi'uc epal mármol tonetic. 

3Ta sventa ti solel oy ta co'nton ta jc'an ac'o vu'uc li ch'ulna yu'un li Dios cu'une, 

jvoc'oj noxtoc yan epal c'anal taq'uin, saquil taq'uin; ja' cu'un jtuc chcac' tunuc ta 

ch'ulna yu'un li Diose. 

4Ja' oy vo'vinic ta mil (100,000) kilo lequil c'anal taq'uin, lajuneb xlajcha'vinic ta mil 

(230,000) kilo lequil saquil taq'uin sventa chich' pixel o spac'benal li ch'ulnae. 

5Chapal xa scotol ti c'u yepal c'anal taq'uin, saquil taq'uin xchi'uc yantic taq'uinetic 

tsc'an sventa chich' pasel o li c'usitic tsc'an pasele, xchi'uc ta sventa scotol c'usitic 

abtelal tsc'an tspasic li j'abteletique. Li vo'oxuque, ¿me oy boch'o yutsil yo'nton tsc'an 

chac'be smoton Muc'ul Dios avu'unic ec?”, xut. 

6Scotol li banquilaletic ta jujuchop sbiique, li banquilaletic ta jujuchop israeletique, li 

banquilaletic yu'un jmil (1,000) yu'un cien soldadoetique xchi'uc li boch'otic 

sventainojbeic c'usitic oy yu'un li ajvalile, ep c'usi lic yaq'uic ta yutsil yo'ntonic ec. 

7Laj yaq'uic vo'ob sbalunvinic ta mil (165,000) kilo c'anal taq'uin, xchi'uc lajunmil 

(10,000) ta sep c'anal taq'uin, oxib ciento xchi'uc lajuneb xcha'vinic ta mil (330,000) 

kilo saquil taq'uin, xchi'uc nopol vaquib ciento ta mil (600,000) kilo bronce, xchi'uc 

oxib millón xchi'uc oxib ciento ta mil (3'300,000) kilo tsatsal taq'uinetic. 

8Li boch'otic oy yu'unic tonetic lec c'upilic sbae laj yac'beic li jchabitaq'uin te ta 

ch'ulnae, ja' li Jehiel smomnich'on Gersone. 

9Li israeletique toj xcuxet no'ox yo'ntonic ta stojol Dios ti laj yac'beic smotone, yu'un 

scotol yo'ntonic laj yaq'uic tunuc ta stojol li Muc'ul Diose. 

10Jech ec li Davide toj xcuxet no'ox yo'nton laj ya'ay; lic yalbe slequilal Muc'ul Dios 

te ta stojol scotol li israeletique, jech laj yal: “Ich'bilucot ta muc' sbatel osil Muc'ul 

Dios, vo'ot li Diosot yu'un jmoltot Israel ta vo'onee. 

11Vo'ot no'ox atuc oy ta aventa ich'el ta muc'; albel alequilal. Vo'ot no'ox oy atsatsal, 

oy avu'el; aventainoj scotol. Yu'un ja' avu'un scotol li c'usitic oy ta vinajel xchi'uc ta 

banamile. Vo'ot chapas ta mantal scotol, yu'un vo'ot no'ox banquilalot atuc. 

12Scotol li jlequilal-cutsilalcutique, xchi'uc jc'ulejalcutique ja' avu'un, yu'un vo'ot 

aventainoj scotol. Vo'ot oy ta ac'ob li jtsatsal jpersacutique, xchi'uc vo'ot chavac' ti 

ac'o ich'biluncuticuc ta muq'ue, xchi'uc ti ac'o oyuc jvu'elcutique. 

13Ja' yu'un Dios cu'un, li' chaquich'otcutic ta muc'; li' chcalcutic slequilal yutsilal 

ach'ulbi. 

14Mu'yuc c'usi oy cu'un jtuccutic jchi'uc jchi'iltac ti xu' jech ta yutsil co'ntoncutic 

chcac'cutic amotonine yu'un ja' avu'un scotol. Ja' no'ox chacac'botcutic ec li c'usi 

avac'ojbuncutique. 

15Yu'un li vu'uncutique jxanubaluncutic no'ox; j'ech'el beuncutic no'ox ta atojol jech 

chac c'u cha'al li jtot jme'cutic ta vo'onee. Yu'un li jcuxlejalcutic li' ta sba banamile ja' 

no'ox jech chac c'u cha'al yaxinaltic ti mu xjalije. 

16“Ay, Muc'ul Dios cu'un, scotol ti c'u yepal li' la jchapan ta sventa chich' va'anel li 

ch'ulna ta ach'ul bie ja' avu'un scotol; scotol te liquem tal ta atojol. 

17Dios cu'un, jna'oj lec ti xavotquin c'usi oy ta co'ntoncutique, xchi'uc ti ja' lec chavil 

me lec c'usi ta jpascutique. Ja' yu'un ta sventa slequil co'nton laj cac'bot scotol li c'usi 

li' oye. Toj xcuxet no'ox co'nton, yu'un chquil ti ta sjunul yo'ntonic laj yich'ic tal 

amoton li jchi'iltac li' tsobolique. 

18Muc'ul Dios, vo'ot Diosot yu'un li Abraham, Isaac, xchi'uc Israele, ja' li jmoltotcutic 

ta vo'onee, ac'bo o jech slequil yo'ntonic li ateclumal li'i. Ja' no'ox ac'o yac' yo'ntonic o 

ta atojol. 

19Jech noxtoc li jnich'on Salomone, ac'bo ta yo'nton ti ac'o xch'un; ac'o spas scotol li 

mantaletic avu'une xchi'uc li c'usitic yan avaloje, yu'un jech xu' yu'un tspas li ch'ulna 

ti chapal xa cu'un scotol c'usitic tsc'ane”, xi li Davide. 

20Ts'acal jech laj yalbe scotol li israeletic te tsobolique: “Li' ta orae albeic slequilal li 

Muc'ul Dios cu'untique”, xut. Jech scotolic lic yalbeic slequilal li Muc'ul Diose, ja' li 

Dios yu'un smoltotic ta vo'onee. La squejan sbaic ta stojol li Muc'ul Diose xchi'uc ta 

stojol li ajvalile. 

21Ta yoc'omal la smilbeic, la xchic'beic smoton li Muc'ul Diose: Ja' jmil (1,000) ta cot 

ch'ium vacaxetic, jmil (1,000) ta cot tot chijetic, jmil (1,000) ta cot ch'ium chijetic, 

xchi'uc ya'lel ts'usubetic, xchi'uc bats'i ep yantic milbil matanal laj yaq'uic scotol li 

israeletique. 

22Li jun c'ac'al le'e toj xcuxet no'ox yo'nton te ive'ic i'uch'bajic ta stojol li Muc'ul 

Diose. Lic yalic yan velta ti ac'o ochuc ta ajvalilal yu'unic li Salomón xnich'on 

Davide. Te ta stojol Muc'ul Dios la xjaxbeic aceite sventa ajvalilal yu'unic li 

Salomone xchi'uc sventa ch-och ta paleal yu'unic li Sadoque. 

23Ja' yu'un li Salomone ta sventa Muc'ul Dios lic chotluc ta xchotleb sventa ajvalilal; 

ja' icom o ta xq'uexol li stote. Lec ibat yu'un scotol; lec ch'unbil smantal yu'un scotol li 

israeletique. 

24Scotol li banquilaletique, li jpaspleitoetique, xchi'uc scotol li xnich'nab ajvalil 

Davide lec la scoltaic sventa ac'o ochuc ta ajvalilal li Salomone. 

25Li Muc'ul Diose la smuq'uibtasbe lec sc'oplal ta stojol scotol israeletic li Salomone; 

toj ech'em laj yac' ta ich'el ta muc' ta sventa li yabtele. Me junuc ajvalil yu'un 

israeletic, mu'yuc jech ti c'alal mu'yuc to'ox ch-och ta ajvalilal li Salomone. 

Icham li Davide 
(1 R 2.10-12) 

26Li David xnich'on Isaie, lec la spas yabtel ta ajvalilal ta stojol li israeletique. 

27Ja' cha'vinic (40) jabil i'abtej ta ajvalilal ta stojol li israeletique. Vucub jabil i'abtej te 

ta Hebrón; oxlajuneb xcha'vinic (33) jabil i'abtej ta Jerusalén. 

28Ta smalubel lec icham li Davide. Ep c'ac'al icuxi; oy ep sc'ulejal; ich'bil lec ta muc'. 

Ts'acal ja' i'och ta xq'uexol li xnich'on Salomone. 

29Scotol li c'usi la spas ajvalil David ta sliqueb c'alal to ta slajebe, te ts'ibabil ta svunal 

bu chal c'usi ic'ot ta pasel yu'un li j'alc'op Samuele, xchi'uc ta svunal bu chal c'usi ic'ot 

ta pasel yu'un li j'alc'op Natane, xchi'uc ta svunal c'usi ic'ot ta pasel yu'un li j'alc'op 

Gade. 

30Te ts'ibabil scotol ti c'u x'elan i'abtej ta ajvalilale, ti c'u x'elan ivu' yu'une, xchi'uc li 

c'usitic ic'ot ta pasel ta stojol israeletique xchi'uc ta stojol li yantic banamiletique. 

2 Crónicas 

2 Crónicas 1 

Li Salomone la sc'an sbijil ta stojol Dios 
(1 R 3.3-15) 

1Li Salomón xnich'on Davide toj lec ibat li yabtel ta ajvalilale, yu'un icoltaat yu'un li 

Muc'ul Dios yu'une. Ech'em i'ac'at ta ich'el ta muc'. 

2Li Salomone lic stac ta iq'uel scotol li israeletique, li banquilaletic yu'un jmil, li 

banquilaletic yu'un vo'vinic (100) soldadoetique, li jchapanvanejetique, xchi'uc scotol 

li banquilaletic yu'un israeletique, ja' li banquilaletic ta jujuchop sbiique. 

3Laj yic' batel scotol ta Gabaón, yu'un ja' te oy li ch'ulna pasbil ta nucul ti la spas 

ono'ox te ta xocol banamile li Moisese, ja' li yajtunel Muc'ul Diose. 

4Yu'un li Davide laj ono'ox yich' jelovel ta snail li xcaxail smantal Dios ti te to'ox oy 

ta Quiriat-jearime, yu'un la spasbe jun scarpanail te ta Jerusalén. 

5Jech noxtoc li scajleb smoton Muc'ul Dios pasbil ta bronce ti la spas li Bezaleel 

xnich'on Uri, smomnich'on Hure, te oy ta stuq'uil li ch'ulna pasbil ta nucul te ta 

Gabaone. Ja' te bat sjac' ta stojol Dios c'usi tspas xchi'uc xchi'iltac li Salomone. 

6Li Salomone imuy batel ta stuq'uil li scajleb smoton Muc'ul Dios te ta stuq'uil ch'ulna 

pasbil ta nucule. Te la xchic' jmil (1,000) ta cot smoton Dios. 

7Te no'ox ta yac'ubalil laj yac' sba ta ilel ta stojol Salomón li Diose, jech i'albat: 

“C'anbun li c'usi chac'ane, vu'un chacac'bot”, x'utat. 

8Li Salomone jech laj yalbe li Diose: “Li jtot Davide toj lec laj ac'uxubin. Ta sventa ti 

vu'un laj atic'un ta xq'uexole, 

9ja' yu'un Muc'ul Dios, c'otuc me ta pasel avu'un c'usi laj avalbe li jtote, yu'un vo'ot laj 

atic'un ta ajvalilal ta sventa li epal cristianoetic ti ja' jech yepalic jech chac c'u cha'al 

pucuc ta banamile. 

10Ja' yu'un ac'bun lec jbijil; ac'bun lec jna' c'u x'elan ta jcolta li jchi'iltac li'i. ¿Boch'o 

xu' yu'un tsventain li ateclumal li'i ti yan to sba yepale?”, xut. 

11Li Diose jech laj yalbe li Salomone: “Ta sventa ti toj lec c'usi oy ta avo'ntone, yu'un 

muc ja'uc xac'anbun ac'ulejal, xchi'uc c'usitic oy avu'un, xchi'uc muc xac'an ich'el ta 

muc', muc xac'anbun xchamel avajcontratac, muc xac'anbun ti jal ac'o cuxiane; ja' 

no'ox laj ac'anbun abijil, xchi'uc ti ac'o ana' lec c'u x'elan chaventain li jteclum cu'une, 

yu'un vo'ot la jtic'ot ta ajvalilal, 

12ja' yu'un chacac'bot li abijile, xchi'uc ti ac'o ana' lec c'usi chapase. Chacac'bot noxtoc 

ac'ulejal xchi'uc c'usitic oy avu'un, xchi'uc chacac'ot ta ich'el ta muc'. Mu'yuc ono'ox 

jech staojic li yantic ajvaliletic ti ba'yuc ijelovique, xchi'uc mu'yuc jech tstaic li yantic 

ajvaliletic ti ta to xtalique”, x'utat. 

13Li Salomone iloc' batel ta ch'ulna pasbil ta nucul te ta Gabaón; isut batel ta 

Jerusalén. Jech lic sventain o scotol li israeletique. 

Li Salomone la sman, la xchon ep caretaetic xchi'uc ca'etic 
(1 R 10.26-29; 2 Cr 9.25-28) 

14Li Salomone lic stsob li caretaetic xchi'uc cajlebal ca'etic sventa pleitoe. Ja' jmil 

xchi'uc chanib ciento (1,400) caretaetic, xchi'uc lajcha'mil (12,000) cajlebal ca'etic. 

Laj yac' tunuc ta sventa pleito, xchi'uc te icom ta Jerusalén sventa ajvalil. 

15Li ajvalile solel i'epaj yu'un c'anal taq'uin, saquil taq'uin te ta Jerusalén, busul no'ox 

jech chac c'u cha'al ton. Xchi'uc la sboles ep ch'ut te'etic jech chac c'u cha'al te'tical 

higoetic ta stenlejaltic. 

16Li jmanulajeletic yu'un ajvalile la smanic tal ep ca'etic xchi'uc lequil poq'uetic te ta 

Egipto sventa li ajvalil Salomone. 

17Li stojol jcot careta chlic tal ta Egipto yu'unique ja' vaquib ciento (600) ta sep saquil 

taq'uin. Li jcot ca'e ja' o'lol xchibal cien (150) ta sep saquil taq'uin. Li ajvaliletic yu'un 

hetetic xchi'uc siriaetique ja' xa te la smanbeic batel ec li svinictac Salomone. 

2 Crónicas 2 

Oy c'usi la xchapanic xchi'uc ajvalil Hiram li Salomone 
(1 R 5.1-18; 7.13-14) 

1Li Salomone la snop ti chlic xa sva'an li ch'ulna yu'un Muc'ul Diose xchi'uc li 

spasubmantale. 

2La st'uj lajuneb xchanvinic ta mil (70,000) viniquetic sventa ts-icatsinic, chanvinic ta 

mil (80,000) sventa chaanic ton ta te'tic, oxmil xchi'uc vaquib ciento (3,600) sventa 

chalic lec mantal. 

3Li Salomone jech laj yalbe batel li ajvalil Hiram te ta Tiroe: “C'uxubinun ec jech 

chac c'u cha'al laj apasbe li jtot Davide, yu'un laj atacbe tal ep ch'ut te'etic ti c'alal la 

sva'an li na bu chnaquie. 

4Yu'un li vu'une ja' ta jva'anbe xch'ulna li Muc'ul Dios cu'une. Ja' ch'ulna chcom o 

yu'un. Jech te ta jchic'becutic pom ta stojol, te ta jcholancutic o li pan ta stojole, 

xchi'uc ja' te ta jchic'becutic li smoton ta jujun sob, ta jujun mal c'ac'al, ta yorail ta 

jcux co'ntoncutic, ta yorail unin u, xchi'uc ta yorail muc'tic q'uinetic ta sventa Muc'ul 

Dios te ta Jerusalene, yu'un jech tsc'an ta jpascutic o vu'uncutic li israeluncutique. 

5Li Ch'ulna ti tsc'an ta jpase tsc'an lec muc', yu'un li Dios cu'uncutique ja' toj muc' 

yu'un scotol li yantic diosetique. 

6Mu'yuc boch'o xu' yu'un tsva'anbe sna li Diose, yu'un ta sbejel li vinajel ti toj muq'ue 

mu xu' chnaqui o. Li vu'une mu'yuc c'usi xu' cu'un ti ta jva'anbe snae; ja' no'ox ta jpas 

sventa te ta jchic'be o jutuc pom ta stojol sventa chquich' ta muc'. 

7Ja' yu'un tacbun tal junuc vinic ti lec sna' x'abtej ta c'anal taq'uin, ta saquil taq'uin, ta 

bronce, ta tsatsal taq'uinetic, ta poc' ic'ic'tic sba stsajal, ta bats'i tsajal poc', xchi'uc ta 

yax'elan poq'ue. Tsc'an ti lec sna' x'abtej jech chac c'u cha'al li jchanubtasvanejetic ch-

abtejic cu'un ta Judá, xchi'uc li' ta Jerusalén ti la xchapan comel li jtot Davide. 

8Tacbun tal noxtoc li te'etic te ta Libanoe, ja' li ch'ut te'etique, li c'uc'tojetique, li 

sándalo te'etique. Yu'un li j'abteletic avu'une jna'oj ti sna'ic lec xtuch'el li te'etic ta 

Libanoe. Jech li' oyic ec li j'abteletic cu'une. Xu' tscolta sbaic, 

9yu'un jech ac'o xchapanbicun li epal te'etique. Yu'un li ch'ulna ta jpase tsc'an lec muc' 

xchi'uc bats'i lec c'upil sba. 

10Na'o me ti mu jechuc no'ox ch-abtejic cu'un li j'abteletic avu'une, li jtuch' te'etique. 

Ja' chcac'beic chanib millón xchi'uc chanib ciento ta mil (4,400,000) kilo trigo; ja' 

jech yepal chcac'beic noxtoc cebada, xchi'uc chcac'beic chanib ciento xchi'uc 

cha'vinic ta mil (440,000) litro ya'lel ts'usub, xchi'uc jech yepal chcac'beic aceite 

noxtoc”, xut. 

11Li Hiram ajvalil ta Tiroe la stacbe batel jun carta li Salomone, jech laj yalbe batel: 

“Li Muc'ul Diose toj c'ux ta yo'nton li jteclum yu'une, ja' yu'un la stic'ot ta ajvalilal 

yu'unic”, xut. 

12Jech to laj yal batel: “Ich'biluc ta muc' li Muc'ul Dios yu'un Israele, ja' ti la spas 

vinajel banamile, yu'un laj yac'be jun xnich'on li ajvalil Davide, lec bij, lec sna' 

snopel. Jech oy ta sventa tsva'anbe xch'ulna li Muc'ul Diose, xchi'uc li spasubmantal 

stuque. 

13Jech vu'un ta jtacbot tal jun vinic ti lec bije, ti lec sna' snopele; ja' Hiram-abi sbi. 

14Ja' yol jun ants liquem ta smomnich'nab Dan; ja' li' voq'uem ta Tiro. Ja' lec sna' 

x'abtej ta c'anal taq'uin, ta saquil taq'uin, ta bronce, ta tsatsal taq'uinetic, ta tonetic, ta 

te'etic, ta poq'uetic ic'ic'tic sba stsajal, ta yax'elantic sba, ta lino no, xchi'uc ta tsajal 

poc'. Jech noxtoc lec sna' sloc'tael c'usiuc no'ox, xchi'uc lec sna' spasbel senya scotol 

c'usiuc no'ox chc'anbat. Ac'o scolta sbaic xchi'uc li bijil viniquetic avu'une xchi'uc li 

bijil viniquetic yu'un atot Davide. 

15Ja' yu'un taco me tal li trigo, li cebada, li aceite, xchi'uc li ya'lel ts'usub laj avale. 

16Jech ec li vu'uncutique chbat jtuch'cutic te ta Líbano scotol li te'etic c'u yepal chtun 

avu'une. Ta xquich'cutic tal ta ba nab ta xcuchubil. Te chcac'cutic c'alal ta Jope. 

Vo'oxuc xa xtal avich'ic batel c'alal ta Jerusalén”, xut. 

17Li Salomone lic stsac ta vun c'u yepal li yanlum cristianoetic te nacajtic ta yosilal 

israeletique, ja'o ti c'alal stsacoj xa'ox ta vun ec li stote, ja' li Davide. Ja' la sta 

oxlajuneb xvaxacvinic ta mil xchi'uc vaquib ciento (153,600) ta scotol. 

18Ja' laj yac'be yabtel lajuneb xchanvinic ta mil (70,000) sventa ts-icatsinic, chanvinic 

ta mil (80,000) j'anaejtonetic, oxmil xchi'uc vaquib ciento (3,600) capuraletic sventa 

tsq'uel xchi'iltaquic. 

2 Crónicas 3 

Lic sva'an ch'ulna li Salomone 
(1 R 6.1-38) 

1Li Salomone lic sjapu spasel li ch'ulna yu'un Muc'ul Dios te ta Jerusalén ta vits Moria 

ti bu ac'bil yil yu'un Dios li stote ja' li Davide. Ja' ti bu chapanbil xa ono'ox yu'un li 

David te ta yav smajubil strigo Ornán jebuseo vinique. 

2Ja' la sliques spasel ta xchibal c'ac'al yochel xchibal u ta xchanibal jabil yochel ta 

ajvalilal. 

3Li snaclebtac ch'ulna laj yac' Salomone ja' jech chac li'i: vucub xcha'vinic (27) metro 

snatil, baluneb metro sjamalil. 

4Li stentenail ta ochebal yu'un ch'ulnae ja' baluneb metro snatil jech chac c'u cha'al 

sjamalil li ch'ulnae. Li stayalile ja' baluneb metro noxtoc. La smaquic ta bats'i c'anal 

taq'uin li yut xchi'uc ta spate. 

5Li yut ch'ul cuartoetique la smaquic lec ta tenalte' pasbil ta c'uc'tojetic; la xpixic lec 

ta lequil c'anal taq'uin, xchi'uc te la sloc'taic xanetic xchi'uc cadenaetic. 

6Li yut ch'ulnae la smaquic ta lequil tonetic ti lec c'upilic sbae. Li c'anal taq'uin la 

stunesique te liquem tal ta Parvaim. 

7Li ch'ulnae la xpixbeic ta c'anal taq'uin li sts'amte'ale, li yantic ste'eltaque, li 

spac'benale, xchi'uc li ti'naetique. Ta spac'benale puru sloc'obal querubinetic te la 

sloc'taic. 

8Jech noxtoc li yut bats'i lequil ch'ul cuartoe ja' baluneb metro snatil jech chac c'u 

cha'al sjamalil li ch'ulnae, xchi'uc baluneb metro sjamalil. Ts'acal la smac lec ta lequil 

c'anal taq'uin; ja' nopol jtob ta mil (20,000) kilo laj yich' ta scotol. 

9Li lavuxetic laj yac'beique ja' o'lol svaquibal cien (550) gramo yalal jujuch'ix. Li 

toyol luchlebale la smaquic lec ta c'anal taq'uin noxtoc. 

10Ta yut li bats'i lequil ch'ul cuartoe laj yac' ta loc'tael chib sloc'obal querubinetic 

pasbil ta te', pixbil lec ta c'anal taq'uin. 

11-12Ti c'u snatil xiq'uic ta xchibalique ja' baluneb metro. Yu'un li jujun xiq'uique oy 

chib metro xchi'uc cha'ch'ix xchi'uc oxc'ob snatil. Li jujun xiq'uique t'ixemic ta jujujot 

pac'benal na; li yan jujun xiq'uique jmoj snupoj sba. 

13Li chib sloc'obal querubinetique lec lich'ajtic li xiq'uique; ja' baluneb metro ta 

scotol. Lec va'ajtic sq'uelojic li o'lol yut nae. 

14Laj yac' ta pasel noxtoc li veloe. Ja' yax'elantic sba, ic'ic'tic sba stsajal, bats'i tsoj, 

xchi'uc pasbil ta lino no. Te sloc'taojic sloc'obal querubinetic noxtoc. 

Sc'oplal chib yoyal ti'ch'ulna 
(1 R 7.15-22) 



785 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

15Ta ti'ch'ulnae la spasbeic chib yoyal; jutuc mu sta vaclajuneb (16) metro snatil jujun. 

Ja' sventa xlechlechil sjol li ch'ulnae. Li oyetique laj yac'beic st'ujumal ta sjol; ja' chib 

metro xchi'uc cha'ch'ix xchi'uc oxc'ob imuy yu'unic. 

16La spasic noxtoc cadenaetic sventa tsjoc'anic ta sjol li oyetique, xchi'uc la spasic 

sloc'obal caranatoetic; te la st'uyananic ta cadenaetic. 

17La sva'anic muyel li yoyal sjol ch'ulnae, jun ta ts'et, jun ta bats'ic'ob. Ta bats'ic'obe 

Jaquín laj yac'be sbi. Ta ts'ete Boaz laj yac'be sbi. 

2 Crónicas 4 

Sc'oplal c'usitic itun ta yut ch'ulna 
(1 R 7.23-51) 

1Laj yac' ta pasel noxtoc scajleb xchic'ubil smoton Dios ta bronce. Ja' baluneb metro 

snatil, baluneb metro sjamalil, o'lol yo'bal metro stayalil. 

2La spas noxtoc jun muc'ta yavil vo' ta bronce; lec balbal la spas. Ja' o'lol yo'bal metro 

li sjamalil sti'e. Ja' chib metro xchi'uc cha'ch'ix xchi'uc oxc'ob li stayalile. Ja' o'lol 

xchanlajunebal metro li smuc'ule. 

3Ta yolon sti' yavil vo'e oy cha'coj sloc'obal vacaxetic. Ja' lajuneb ochem ta o'lol 

yoxch'ix snamal; ja' jech o ta joyob. Jmoj snitoj sba pasbil xchi'uc li yav vo'e. 

4Li yav vo'e nacal ta sba lajcha'cot vacax pasbil ta bronce. Li vacaxetique oxcot 

sq'ueloj batel ta norte, oxcot sq'ueloj batel ta sur, oxcot sq'ueloj batel ta sloq'ueb 

c'ac'al, oxcot sq'ueloj batel ta smaleb c'ac'al. Li yacanique ja' tic'ajtic batel ta yut. Ja' te 

chotol o li yavil vo'e. 

5Li yav vo'e jpach'lej li spimile. Li sti'e xelcantic sba jech chac c'u cha'al snacleb 

nichim. Ja' vaquib xchanvinic ta mil (66,000) litro xbelin. 

6La spas noxtoc yan lajuneb yav vo'etic. Vo'ob laj yac' ta stuq'uil bats'ic'ob, vo'ob ta 

stuq'uil ts'etc'ob. Ja' sventa tspoquic o li smoton Dios chaq'uique. Yan li muc'ta yavil 

vo'e ja' sventa te ch-atinic o li paleetique. 

7La spas noxtoc lajuneb candelero ta c'anal taq'uin; ja' co'ol la spas jech chac c'u cha'al 

ono'ox pasbile. Te laj yac' ta yut ch'ulna. Vo'ob laj yac' ta bats'ic'ob; vo'ob laj yac' ta 

ts'et. 

8La spas noxtoc lajuncot mexa; laj yac' ta yut ch'ulna noxtoc. Vo'ob laj yac' ta 

bats'ic'ob, vo'ob ta ts'et. La spas noxtoc vo'vinic (100) muc'tic tazaetic ta c'anal taq'uin. 

9La spas noxtoc amac' sventa paleetic, xchi'uc li muc'ta amac' sventa ch'ulnae, xchi'uc 

li smac sti'taque; la xpixan lec ta bronce. 

10Li muc'ta yav vo'e te la xvuchan ta sbats'i xocon ch'ulna ta xocon sur ta smaleb 

c'ac'al. 

11Li Hirame ja' la spas ec li binetique, li palaetique, xchi'uc li muc'tic tazaetique. Jech 

ivu' yu'un Hiram li c'usitic la sc'an pasbel Salomón ta sventa li ch'ulna yu'un Diose. 

12Scotol li abtel la spase ja' li chib natil oyetique, li st'ujumal sjol oyetique, li 

chajchajtaq'uinetic sventa smac li st'ujumal sjol oyetique, 

13xchi'uc li chanib ciento (400) ta bej caranatoetic sventa li chib chajchajtaq'uinetique. 

Ja' cha'chol caranatoetic laj yich' li jujun chajchajtaq'uine; ja' sventa tsmac o li 

svolvolil sjol chib oyetique. 

14La spasic noxtoc li lajuneb yavil vo'etique xchi'uc li lajuneb snaclebe, 

15li muc'ta yavil vo'e, li lajuncot vacaxetic snaclebinoje, 

16xchi'uc li binetique, li palaetique, li xluchubiltac ti'bole. Scotol li c'usitic la spas li 

jchanubtasvanej Hirame ja' ta puru ch'ulbil bronce la spas. Ja' la spasbe li Salomón ta 

sventa ch'ulna yu'un Muc'ul Diose. 

17Laj yunijes ta c'oc'; la stic' ta smorteal pasbil ta yi' te ta stenlejaltic ta uc'um Jordán ti 

cacal ta o'lol yu'un Sucot xchi'uc Seredatae. 

18Li Salomone bats'i ep c'usitic la spas ta bronce; mu xa albajuc c'u yalal bronce laj 

yich'. 

19Jech noxtoc laj yac' ta pasel scotol li c'usitic yan chtun te ta ch'ulnae: ja' li scajleb 

xchic'ubil pom pasbil ta c'anal taq'uine, li mexaetic sventa te chaq'uic o pan ta stojol 

Diose, 

20li candeleroetique, xchi'uc sluzaltac pasbilic ta c'anal taq'uin te oy ta stuq'uil bats'i 

lequil ch'ul cuartoe. Yu'un ja' sventa tstsanic jech chac c'u cha'al albilic ono'oxe. 

21Ta lequil c'anal taq'uin la spasic noxtoc li xnichtaque, li sluzaltaque, xchi'uc li 

stsacubiltac c'usitic tstsaquique. 

22Jech noxtoc li xtuch'ubil sc'aq'uemal mechaetique, li muc'tic tazaetique, li muc'tic 

cucharaetique, li xchic'ubil pome, ta bats'i lequil c'anal taq'uin la spasic. Jech noxtoc li 

sti' ch'ulnae, li smac ti'naetic ta yute, li smac bats'i lequil ch'ul cuartoe, xchi'uc li smac 

mero ch'ulnae ta puru c'anal taq'uin la spasic. 

2 Crónicas 5 

1C'alal ivu' yu'un scotol li abtel sventa ch'ulna yu'un Muc'ul Dios li Salomone, lic stic' 

ochel scotol li c'usitic voc'bil ono'ox ta stojol Dios yu'un stot, ja' li Davide. La stic' 

ochel ta yavil te ta ch'ulna yu'un Dios noxtoc li saquil taq'uin, c'anal taq'uin, xchi'uc 

scotol li c'usitic yan jtuneletique. 

Li Salomone laj yich' jelovel ta ch'ulna li xcaxail smantal Diose 
(1 R 8.1-11) 

2Li Salomone lic stsob te ta Jerusalén scotol li banquilaletic yu'un israeletique, li 

banquilaletic ta jujuchop sts'unubalique, xchi'uc li banquilaletic ta jujuchop sbiique, 

yu'un chbat yich'ic jelovel tal li xcaxail smantal Muc'ul Dios te ta Sión, ja' li Lum 

yu'un Davide. 

3C'alal yorail muc'ta q'uin yu'unic ta svucubal ue, la stsob sbaic scotol li israeletique 

xchi'uc li ajvalil yu'unique. 

4-5Ital scotol li banquilaletic yu'un israeletique. Li levietic xchi'uc paleetique la 

stsaquic li caxae; laj yich'ic jelovel xchi'uc li ch'ulna pasbil ta nucule xchi'uc scotol li 

c'usitic te chtune. 

6Li muc'ta ajvalil Salomone xchi'uc scotol li israeletic te tsobolique te laj yac' sbaic ta 

stuq'uil li caxae; la smilic ep chijetic, tot vacaxetic. Bats'i ep ta jyalel li smoton Dios la 

smilique; mu xa stac' atel c'u yepal. 

7Li paleetique la stiq'uic ochel ta yut ch'ulna li caxae; te laj yaq'uic ta bats'i lequil ch'ul 

cuarto ta yolon xic' li sloc'obal querubinetique. 

8Lec xlich'anoj xiq'uic ta sba li caxae, smacojic lec li caxae xchi'uc li 

xq'uechubiltaque. 

9Li xq'uechubiltaque nat spasojic; jelovenic jutuc ta jujujot xocon li caxae. Lec xvinaj 

li sjoljol ta lequil ch'ul cuarto. Ja' no'ox ti mu'yuc boch'o chil tal ta amaq'ue. Ja' jech 

oy o c'alal to tana. 

10Te ta yut caxae ja' no'ox te oy li cha'pech ton ti la stic' Moisés c'alal te oyic ta vits 

Horebe., Ja' li cha'pech ton yo' bu ts'ibabil li c'usi la xchapan Muc'ul Dios ta stojol 

israeletic c'alal iloq'uic tal ta Egiptoe. 

11Li paleetique iloq'uic ta lequil ch'ul cuarto. Li yan paleetic te oyique yac'oj sbaic ta 

lecubtasel scotolic, ac'o me ma'uc to oy ta sventaic li abtele. 

12Li jq'uejimol levietique, ja' li Asaf, Hemán, Jedutún, xchi'uc yalab xnich'nabique, 

xchi'uc li yantic yuts' yalaltaquique te va'ajtic ta xocon scajleb smoton Dios ta stuq'uil 

sloq'ueb c'ac'al, slapojic lec sc'u'ic pasbil ta lino no. Te yich'ojic sepsep taq'uin, muc'ta 

arpa, xchi'uc biq'uit arpa. Te xchi'inojic noxtoc vaxacvinic (160) paleetic tsjupanic 

oq'uesetic. 

13Jech scotolic jmoj lic sjupanic li oq'uesetique; tsots lic q'uejinicuc sventa chich'ic ta 

muc', tstojbeic ta vocol li Muc'ul Diose. La sjupanic li yoq'uesique, xchi'uc la stijic 

scotol li yabtejebic sventa sonetic c'alal ja'o jech chq'uejinique: “Albeic slequilal li 

Muc'ul Diose, yu'un ja' toj lec yo'nton, yu'un sbatel osil mu xlaj o li c'uxubinel 

yu'une”, xiic. Ta ora no'ox inoj ta toc li ch'ulna yu'un Muc'ul Diose. 

14Li paleetique mu xa xu' ch-abtejic ta scoj li toque, yu'un inoj ta xojobal Muc'ul Dios 

li ch'ulnae. 

2 Crónicas 6 

La spasbeic sq'uinal li ach' ch'ulnae 
(1 R 8.12-66) 

1Li Salomone jech lic yal: “Muc'ul Dios, avaloj ti te chanaqui ta pimil toque. 

2Pero li vu'une la jpasbot jun ch'ulna avu'un sventa te chanaqui; ja' ana cu'un sventa te 

chanaqui o sbatel osil”, xut. 

3Li Salomone ijoyij, laj yac'be bendición scotol li steclumale. Va'ajtic scotolic. 

4Jech laj yal: “Ac'o ich'atuc ta muc' li Muc'ul Dios yu'un Israele, yu'un ic'ot ta pasel 

c'usi laj yalbe li jtote, ja' li Davide, jech laj yalbe: 

5‘C'alal lic jloq'ues tal ta Egipto banamil li jteclumale, mu'yuc bu jt'ujoj junuc lum ta 

stojol jaychop israeletic, yu'un te ac'o yich' pasel ch'ulna yo' bu xu' chi'ich'at ta 

muq'ue. Xchi'uc mu'yuc bu jt'ujoj junuc vinic, yu'un ja' banquilal chc'ot yu'un li 

jteclumale. 

6Li' ta orae laj xa jt'uj li lum Jerusalene yu'un ja' yavil chc'ot ti bu xu' chi'ich'at ta 

muq'ue. Xchi'uc la jt'ujot yu'un ac'o aventainbun li jun lum cu'une, ja' li israeletique’, 

xut. 

7Ja' yu'un li jtot Davide ic'ot ta yo'nton ti tsc'an tspas jbej ch'ulna sventa te chquich'tic 

ta muc' Muc'ul Dios cu'untic, vu'utic li israelutique. 

8Pero jech i'albat yu'un li Muc'ul Diose: ‘Toj lec ti jech oy ta avo'nton chac'an 

chapasbun ch'ulna cu'une. 

9Pero muc vo'cot chapasbun li jnae. Oy jun anich'on ta to xtal avu'un; ja' chispasbun li 

jnae’, x'utat. 

10“Lec oy, ic'ot xa ta pasel li c'usi yaloje. Vu'un li'och ta xq'uexol li jtot David jech 

chac c'u cha'al laj ono'ox yal li Muc'ul Diose. Li' xa chotolun sventa ta jpas ta mantal 

li israeletique, xchi'uc laj xa jpasbe jbej ch'ulna yu'un li Muc'ul Dios yu'un Israele. 

11Jech noxtoc laj xa jtic' ochel li caxa yo' bu tiq'uil li c'usi la xchapan Muc'ul Dios ta 

stojol israeletique”, xi li Salomone. 

12Li Salomone te lic sva'an sba ta yeloval scajleb smoton Muc'ul Dios ta stojol scotol 

li xchi'iltaque. Lic stoy xchibal sc'ob. 

13Te imuy ta toyol luchlebal ti yac'oj ta pasel te ta o'lol yamaq'uil ch'ulnae. Ja' ta 

bronce pasbil. Ja' chib metro xchi'uc oxc'ob snatil; ja' jech sjamalil noxtoc. Ja' jun 

metro xchi'uc jch'utub li stayalile. Lic quejluc te ta stojol scotol li steclumale; la stoy 

muyel sc'ob ta vinajel, jech laj yal: 

14“Muc'ul Dios yu'un Israel, mu'yuc yan Dios ta vinajel, o me ta banamil jech chac c'u 

cha'al vo'ot. Laj ac'otes li c'usi achapanoje, xchi'uc laj avac' ta ilel slequil avo'nton ta 

stojol li boch'o scotol yo'nton chtunic avu'une. 

15Yu'un muc xach'ay ta avo'nton c'usi laj avalbe li jtot Davide, yu'un iloc' ta ave, jech 

laj xa avac' c'otuc ta pasel jech chac c'u cha'al chquilcutic li' tanae. 

16Ja' yu'un Muc'ul Dios yu'un Israel, c'oteso noxtoc c'usi laj avalbe li jtot David jech 

chac li'i: ‘Persa ta xloc' jun querem avu'un; vu'un ta jchotan ta xchotleb, yu'un 

tsventain li israeletique. Ja' no'ox venta me tsq'uel sbaic c'usi tspasic li anich'nabtaque, 

xchi'uc me chch'unic li mantaletic cu'un jech chac c'u cha'al laj ach'un li vo'ote’, xavut 

ono'ox. 

17Ja' yu'un Muc'ul Dios yu'un Israel, ac'o c'otuc ta pasel c'usi laj avalbe li jtote, ja' li 

avajtunel Davide. 

18“Pero ¿me ta melel ti xu' chtal naclan li' ta banamil vo'ot li Diosote? Yu'un me mu 

xa'och o ta vinajel ti toj muq'ue, ¿c'u x'elan xu' xa'och o ta avunin ch'ulna ti la 

jpasbote? 

19Muc'ul Dios cu'un, a'ibun li jc'op, vu'un li avajtunelune. A'ibun c'usi chajc'anbot, 

vu'un ti xivocolet ta atojole. 

20Li' me oyuc o asat scotol c'ac'al, ta c'ac'al ta ac'ubal ta ch'ulna li'i, ja' li yav ti avaloj 

li' chacom oe. A'ibun jc'op, vu'un li avajtunelune. 

21A'ibun li jc'ope, xchi'uc a'ibo sc'op li ateclumal israeletic li' chajc'opanotcutic tal ta 

ch'ulnae. A'ibun jc'opcutic c'alal ta vinajel ti bu nacalote; pasbuncutic perdón yu'un 

jmul jcotolcutic. 

22“C'alal me oy boch'o sta smul ta stojol xchi'ile, me tsujat ti oy c'usi ac'o yal ta 

atojole, me li' chtal yal ta atojol ta stuq'uil scajleb amoton li' ta anae, 

23a'ibo me sc'op c'alal ta vinajel ti bu oyote; paso me li avabtele. Chapano me li 

avajtuneltaque. Ac'bo me stojol li boch'o chopole; ja' ac'o c'otuc ta stojol li stojol mulil 

ta sventa ti chopol c'usi tspase. Chapano noxtoc li boch'o mu'yuc smule; ac'o ta ilel ti 

ta melel tuc' c'usi tspase. 

24“Jech noxtoc c'alal tstsalat yu'un yajcontra li ateclumal israeletic ta scoj tsta smulic 

ta atojole, pero me tsutes yo'ntonic ta orae, me chlic yalic lec ac'oplale, me chlic 

sc'anic vocol ta atojol li' ta ch'ulna avu'une, 

25a'ibo me sc'opic c'alal ta vinajel; pasbo me perdón yu'un li smulique. Ac'o me 

suticuc ta yosilalic ti bu laj avac'beique, ja' ti laj ono'ox avac'beic li stot sme'ic ta 

vo'onee. 

26“C'alal me chlic q'uepuc ta scoj tsta smulic li jchi'iltaque, pero me ta ora 

chasc'opanicot batel li'i, me chlic yich'icot ta muq'ue, me tsutes yo'ntonic ta atojol 

c'alal chavac'be svocolique, 

27a'ibo me li sc'opique. Pasbo me perdón yu'un li smulique, yu'un ja' avajtuneltac; ja' 

ateclumal. Ac'bo yilic li lequil be tsc'an tstamic batele. Taco tal vo' li' ta banamil ti bu 

laj avac'be yu'uninic li ateclumale. 

28“Jech noxtoc me ital vi'nal li' ta cosilalcutique, xchi'uc me ital tsatsal chamel ta 

jtojolcutique, xchi'uc me chtaquij ta c'ac'al li sts'unub yovolique, o me chtal puru uch, 

me c'ulubetic, o me yantic chonetic, xchi'uc me chtal yich'ic setuel yu'un 

yajcontraique, c'usiuc no'ox vocolal, chamelal chtal ta stojolic, 

29-30a'ibo me sc'opic ti c'alal chasc'opanicote. Boch'ouc no'ox vinical ti xvocolet ta 

atojole, o me scotol li jteclum avu'une, a'ibo me sc'opic. C'alal chilic ti toj ep svocolic 

yu'un li chamele, me tstoy muyel sc'obic ta atojol li' ta ch'ulnae, a'ibo me sc'opic c'alal 

ta vinajel ti bu nacalote. Pasbo me perdón yu'un li smulique. Ja' jech xavac'be stojolic 

ti c'u x'elan yabtel jujunique, yu'un vo'ot xavotquinbe yut yo'ntonic li jujun 

cristianoetique. 

31Jech xu' chayich'icot ta muc' ti jayib c'ac'al cuxulic li' ta cosilalcutic ti laj 

avac'buncutic xchi'uc jmoltot jyame'cutic ta vo'onee. 

32“Jech noxtoc li yanlumetic loq'uemic tal ta yantic banamiletic ta scoj ti puquem 

ac'oplal, xchi'uc ta scoj ti vinajem li amuc'ul atsatsale, me chasc'anbicot vocol ta atojol 

li' ta ch'ulna avu'une, 

33a'ibo me li sc'opic c'alal ta vinajel yo' bu oyote. Ac'bo me scotol li c'usi 

chasc'anbicote, yu'un jech ac'o yotquinicot scotol li lumetic ta banamile, xchi'uc jech 

ac'o lic yich'icot ta muc' jech chac c'u cha'al chayich'icot ta muc' li ateclumal 

israeletique, xchi'uc jech ac'o sna'ic ti li' cha'ich'at ta muc' ta ch'ulna yo' bu la jpasbote. 

34“C'alal chloc' spasic pleito xchi'uc yajcontraic li ateclumal ti buyuc no'ox chatac 

batele, me chasc'opanicot batel li' ta lum at'ujoje, xchi'uc li' ta ch'ulna la jpasbote, 

35a'ibo me sc'opic c'alal ta vinajel. Ac'bo me li c'usi chasc'anbicote. Coltao me ta 

sventa li svocolique. 

36“Jech noxtoc me oy tsta smulic ta atojole, me lavac' batel ta sc'ob yajcontraic yu'un 

ac'o ic'aticuc batel ta yan lum ta scoj ti chlic sc'ac'al avo'nton yu'unique, ac'o me nom, 

me noch' bu chbatic, 

37pero me lic sc'anbicot vocol c'alal te xa oyic ta yan lum ti bu chucbilic batele, me 

chlic sutes yo'ntonic ta atojol, me chlic yotquinic li smul staojique, a'ibo me li 

sc'opique. 

38Yu'un me ta scotol sjol yo'nton tsutes yo'ntonic ta atojol yan velta te ta banamil ti bu 

chucbilic batele, me chlic sc'opanicot, me tsq'uelic tal bu stuq'uil li banamil laj avac'be 

jmoltot jyame'cutic ta vo'onee, xchi'uc stuq'uil li lum at'ujoje, xchi'uc li ch'ulna la 

jpasbote, 

39a'ibo me sc'opic c'alal ta vinajel ti bu nacalote; ac'bo me li c'usi chasc'anbicote. 

Coltao ta sventa li svocolique. Pasbo me perdón li smul staojic ta atojole. 

40“Dios cu'un, ac'bo me c'usi chasc'anbot li ateclumale. A'ibo me li sc'opic c'alal 

chasc'opanicot li' ta ch'ulna avu'une. 

41“Muc'ul Dios, lican me tal ta ora xchi'uc li xcaxail avu'ele. La' me naclan li' ta 

xcuxubil avo'ntone. Muc'ul Dios, li paleetique slapojicuc me chc'ot ya'yel li coltael 

avu'une. Li boch'otic tuc' yo'ntonic ta atojole, ac'o me cuxetuc no'ox yo'ntonic ta 

sventa ti staojic slequil avo'ntone. 



791 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

42Muc'ul Dios, mu me xabaj li muc'ta ajvalil at'ujoje. Na'o me c'u x'elan laj ac'uxubin 

li avajtunel Davide”, xi la sc'opan Dios li Salomone. 

2 Crónicas 7 

1C'alal ilaj yo'nton ta sc'opanel Dios li Salomone, iyal tal c'oc' ta vinajel; la xchic' 

scotol li smoton Diose. Li ch'ulnae inoj ta xojobal Muc'ul Dios. 

2Li paleetique mu xa xu' ch-ochic ta ch'ulna, yu'un nojem ta xojobal li Muc'ul Diose. 

3C'alal laj yil scotol israeletic ti iyal tal c'oc' ta vinajele, xchi'uc ti inoj ta xojobal 

Muc'ul Dios li ch'ulnae, la squejan spatan sbaic. Laj yich'ic ta muc' li Muc'ul Diose; 

laj yalbeic slequilal, jech laj yalic: “Toj lec yo'nton stuc li Diose; sbatel osil ja' 

jc'uxubinvanej”, xiic. 

4Li ajvalil xchi'uc scotol li israeletique la smilbeic ep smoton li Muc'ul Diose. 

5Li ajvalil Salomone ja' chib xcha'vinic ta mil (22,000) ta cot vacax la smilbe 

smotonin li Diose. Ja' vacvinic ta mil (120,000) ta cot chijetic. Li ajvalil xchi'uc scotol 

israeletique ja' jech laj yac'beic o ta sc'ob Dios li ch'ulnae. 

6Li paleetique te laj yac' sbaic ti bu yavil jujunique. Yan li levietique ja' la stijic o li 

sonetic ti laj ono'ox yac' ta pasel ajvalil sventa chchi'invanic o ta q'ueoje. Jech chal li 

sq'ueojique: “Li c'uxubinel yu'un Muc'ul Diose mu xlaj o sbatel osil”, xi. Ja' li q'ueoj ti 

laj ono'ox sq'uejintaic xchi'uc li Davide. Li paleetique te ta stojol scotolic la sjupan 

yoq'uesic ti c'alal ja'o va'al scotolique. 

7Li Salomone la sts'u'iltas noxtoc li o'lol amac' te ta yeloval ch'ulnae, yu'un te la xchic' 

j'o'lol li matanaletique xchi'uc li xepualtac smoton Dios sventa co'ol yo'nton 

xchi'uquique. Yu'un li scajleb smoton Dios ti pasbil ta bronce yu'un li Salomone muc 

x'och o scotol li matanaletique, xchi'uc li c'usitic yantic ti co'ol jech chac c'u cha'al 

trigoe xchi'uc li xepuetique. 

8Li Salomón xchi'uc scotol israeletique ja'o yorail te lic spasic vucub c'ac'al q'uin 

sventa ch-ochic ta yaxnaetic. Bats'i ep li israeletic te oyique; te liquemic ta lum Hamat 

c'alal to ta bevo' yu'un Egipto. 

9Ta xvaxquibal c'ac'al la spasic jun muc'ta tsobajel. Yu'un vucub c'ac'al ijalijic c'alal 

laj yaq'uic ta sc'ob Dios li scajleb matanale; ja' jech vucub c'ac'al la spasic noxtoc li 

q'uin sventa ch-ochic ta Yaxnae. 

10C'alal oxib xcha'vinic (23) xa'ox c'ac'al yochel li svucubal ue, li ajvalile laj yalbe 

scotol xchi'iltac ti xu' xa tsutic batel ta snaique. Xcuxet no'ox yo'ntonic ta sventa ti toj 

lec c'usi la spas Muc'ul Dios ta stojol li Davide, xchi'uc ta stojol li Salomone, xchi'uc 

ta stojol scotol li jteclum yu'une, ja' li israeletique. 

Li Diose oy c'usi la xchapan ta stojol Salomón 
(1 R 9.1-9) 

11C'alal ivu' yu'un spasbel sna Muc'ul Dios li Salomone, xchi'uc c'alal ivu' yu'un 

spasel bu tspas mantal stuque, xchi'uc scotol li c'usitic oy ta yo'nton tspase, 

12ta yac'ubalil laj yac' sba ta ilel Muc'ul Dios ta stojol li Salomone, jech i'albat: “Laj 

ca'ay li ac'op c'alal laj ac'opanune, jech la jt'uj li banamil li'i, yu'un ja' Yavil sventa 

smilubil jmoton chc'ot o. 

13C'alal me ta xcac' q'uepuc oe, me mu'yuc ta jtac tal vo'e, o me ta jtac tal c'ulubetic 

yu'un chtal slajesic li c'usitic ch'iem avu'unique, o me ta jtac tal tsatsal chamel ta stojol 

li jteclum cu'une, 

14pero me chlic sbic'tajes sbaic ta jtojol li jteclumal ti xcuchojbicun jbie, me 

chisc'opanicun, me tsc'anbicun vocol ta jtojole, me tscomtsanic li c'usi chopol 

tspasique, vu'un ta xca'ibe sc'opic c'alal ta vinajel. Ta jpasbe perdón yu'un li smulique; 

ta xcac' lecubuc yan velta li yosilique. 

15Li' ta ora xchi'uc le' to batele, ta xca'ibe o sc'opic c'alal chisc'opanicun li' ta yavile. 

16Yu'un t'ujbil cu'un, voc'bil cu'un; ja' ch'ulna c'otem cu'un, yu'un jech xu' li' chi'ich'at 

o ta muc'. Vu'un ta jchabi o li ch'ulna cu'une; li' oy o co'nton scotol c'ac'al. 

17Jech ec li vo'ote, me j'ech'el nabalot o ta jtojol jech chac c'u cha'al li atot Davide, me 

chach'unbun scotol li c'usitic laj calbot ava'ye, me mu xach'ay ta avo'nton li 

jmantaltac, li tojobtaseletic cu'un laj calbote, 

18j'ech'el te ta jcomtsan o ta atojol li abtel sventa ajvalilal jech chac c'u cha'al laj 

ono'ox jchapan jchi'uc li atote. Jech ono'ox laj calbe: ‘Persa ta xloc' amomnich'on 

sventa ch-och ta ajvalilal yu'un li achi'iltac ta israelale’, xcut ono'ox. 

19Pero me vo'oxuc chlic acomtsanicune, me mu xach'unbicun li jmantaltac 

calojboxuque, me ja' chlic tunanic yu'un li yantic diosetique, me ja' chlic ac'anbeic 

vocol ta stojole, 

20ta jloq'uesoxuc batel li' ta avosilalic ti bu laj cac'boxuque. Ta jloq'ues batel ta jtojol 

noxtoc li ch'ulna li'i ti ts'u'iltasbil xa cu'une. Ta xcac' slabanoxuc cristianoetic ta yantic 

banamil. 

21Li ch'ulna li'i ti toj c'upil sbae puru ton xa li' busul ta xcom. Scotol li boch'otic li' 

chjelovique, toj labal sba chilic, jech chalic: ‘¿C'u yu'un jech la spasbe Muc'ul Dios li 

banamil li'i xchi'uc li ch'ulna li'i?’, xiic. 

22Te chlic stac'be sbaic ti ja' ta scoj la scomtsanic li Muc'ul Dios yu'un smoltot 

syame'ic ta vo'one ti iloq'uesatic tal ta Egiptoe. Xchi'uc chalic ti ja' ta scoj bat yich'ic 

ta muc' yantic diosetique, ti ja' lic tunicuc yu'une. ‘Ja' yu'un li Diose laj yac' taluc ta 

stojolic li muc'ta vocole’, xi ac'oplalic yu'unic”, x'utat yu'un Muc'ul Dios li Salomone. 

2 Crónicas 8 

Sc'oplal yantic abteletic la spas Salomón 
(1 R 9.10-28) 

1C'alal i'ech' xa'ox jtob (20) jabil svu'el yu'un Salomón li xch'ulna Muc'ul Diose 

xchi'uc li spasubmantal stuque, 

2lic xcha'pas noxtoc li lumetic ti i'ac'bat ta sc'ob yu'un Hirame. Te laj yac' naquiicuc li 

israeletique. 

3Ts'acal to li Salomone bat spas pleito xchi'uc li lum Hamat xchi'uc Sobae, jech la 

sventain o. 

4La xcha'pas noxtoc li lum Tadmor te ta xocol banamile xchi'uc li yantic lumetic te ta 

yosilal lum Hamate, ja' ti bu to'ox la stsob ep ve'liletique. 

5La xcha'pas noxtoc li lum Bet-horón ta cajal xchi'uc Bet-horón ta olone. Ja' li lumetic 

ti lec tsotsic pasbile, ti lec setbilic ta coraltone, xchi'uc ti oy lec smac yich'oj lec tsatsal 

taq'uinetique. 

6La xcha'pas noxtoc li lum Baalat, xchi'uc li yantic lumetic ti bu to'ox la stsob 

ve'liletique, xchi'uc li lumetic sventa caretaetic sventa pleitoe, xchi'uc li lumetic yu'un 

soldadoetic ti cajajtic ta ca' chbatic ta pleitoe. La smeltsan scotol li c'usitic oy ta 

yo'nton tspas te ta Jerusalén, ta Líbano, xchi'uc ta scotol li banamil yich'oj ta ventae. 

7-8Scotol li boch'otic muc ja'uc israeletique, ja' li hetetic, amorretic, ferezetic, hevetic, 

jebusetic, ti ja' xa smomnich'nabic li boch'otic icomic ta milel yu'un li israeletique, 

i'ac'bat spasic tsots abtel yu'un li ajvalil Salomone. Ja' jech oyic o c'alal to tana. 

9Yan li israeletique muc x'ac'bat yabtelic jech chac c'u cha'al mozo. Ja' no'ox i'ochic ta 

soldado, ta pasmantal, ta banquilal soldadoetic, ta sventainel caretaetic, ta sventainel li 

soldadoetic cajajtic ta ca' chbatic ta pleitoe. 

10Li jpasmantaletic sventa abtel yu'un Salomone ja' oy o'lol yoxibal ciento (250) ta 

scotol. 

11Li Salomone laj yic' loq'uel li stseb faraón te ta Lum yu'un Davide. Te bat yac' ta 

sna ti bu la spasbee. Yu'un la snop ti mu xu' te chnaqui yajnil ta spasubmantal li 

Davide, ja' li anima ajvalil yu'un Israele. Yu'un ti c'u smuc'ul banamil smacoj yo' bu 

tiq'uil li xcaxail smantal Muc'ul Diose ja' ts'u'iltasbil yu'un li Diose. 

12Li Salomone lic xchic'be smoton Muc'ul Dios te ta scajleb ti yac'oj ta pasel te ta 

stuq'uil stentenaile. 

13Ja' jech c'ac'al laj yac' ti c'usi ora yaloj comel li Moisese. Ja' ta sc'ac'alil cuxub 

o'ntonal, xchi'uc ta sq'uinal ch-uninaj u, xchi'uc ta yorail oxcoj muc'tic q'uinetic ta jun 

jabil: ja' ti c'alal tsve'ic pan mu'yuc yich'oj svolesubile, xchi'uc c'alal tspasic li q'uin 

yu'un Xemunaetique, xchi'uc li q'uin sventa ch-ochic ta yaxnaetique. 

14Jech noxtoc ja' la stsac batel ti c'u ono'ox x'elan ch-abtejic, tsjelilan sbaic ta abtel li 

paleetique, jech chac c'u cha'al xchapanoj ono'ox comel li anima stote, ja' li Davide. 

Yu'un jech ac'o spas lec yabtelic li paleetique. Li levietique ja' yabtelic chalbeic 

slequilal li Diose xchi'uc tscoltaic li paleetic c'usi tsc'an pasel yu'unic ta jujun c'ac'ale. 

Jech noxtoc li jchabi ti'naetique ja' jech la sjelilan sbaic o jech chac c'u cha'al chapal 

ono'ox comel yu'un li anima Davide, ja' li yajtunel Diose. 

15Li mantaletic yaloj comel David ta sventa li paleetique, ta sventa li levietique, 

xchi'uc ta sventa li yaviltac taq'uine ja' la xch'unic o scotol. 

16Scotol li c'usi oy ta sventa Salomone ic'ot ta pasel yu'un scotol. Jmoj ilic c'alal la 

sliquesbeic yaq'uel snacleb li ch'ulnae xchi'uc c'alal to ivu' o. Ja' yu'un li ch'ulna yu'un 

Muc'ul Diose lec ts'acal ivu' scotol. 

17Ts'acal to, li Salomone ibat ta lum Ezión-geber, xchi'uc ta lum Elat ta ti'nab te ta 

yosilal edometic. 

18Li ajvalil Hirame laj yac'be batel ep barcoetic li j'abteletic yu'une, xchi'uc la stac 

batel boch'otic lec sna' x'abtejic ta nab, xchi'uc boch'otic lec xotquinic li nabe. Ja' la 

xchi'inbeic batel j'abteletic yu'un li Salomone; ibatic ta Ofir. Jutuc xa mu sta 

vo'lajunmil (15,000) kilo c'anal taq'uin laj yich'ic tal, ja' c'ot yac'beic li ajvalil 

Salomone. 

2 Crónicas 9 

Li Salomone ay vu'lanatuc yu'un jun ajvalil ants liquem tal ta Sabá 
(1 R 10.1-13) 

1Li ajvalil ants ta Sabae laj ya'ay c'u x'elan puquem sc'oplal li ajvalil Salomone, jech 

ibat ta Jerusalén, bat spasbe preva; oy ep c'usi tsotsic tsc'an tsjac'be. Bats'i ep xchi'iltac 

yic'oj batel. Bats'i ep perfumeetic xcuchojic batel ta camelloetic, xchi'uc ep c'anal 

taq'uinetic, xchi'uc tonetic lec c'upilic sba. C'alal ic'ot ta stojol li Salomone, c'ot sjac'be 

scotol li c'usi oy ta yo'ntone. 

2Pero li Salomone la stac' scotol li c'usi ijac'bate; me jbeluc mu'yuc c'usi ti muc sna' 

staq'uele. 

3Li ajvalil antse laj yilbe c'u x'elan sbijil li Salomone, xchi'uc laj yil c'u yutsil li na 

spasoje, 

4xchi'uc li ve'liletic ta sba xmexae, xchi'uc snaic li xchi'iltac ta abtele, xchi'uc c'u 

x'elan li smozotaque, xchi'uc li sc'u' spoq'uique, xchi'uc c'u x'elan sc'u' spoc' li 

j'ac've'liletique, xchi'uc li tec'ubal sventa chmuyic ta ch'ulna yu'un Muc'ul Diose. Jech 

toj ch'ayel ic'ot yo'nton. 

5Jech laj yalbe li ajvalile: “Ja' melel ti c'u x'elan ca'yoj ac'oplal te ta jlumal ta sventa li 

avabtele xchi'uc ti c'u x'elan abijile. 

6Muc to'ox jch'un, pero tana ta jch'un, yu'un lital jq'uel ta jsat jtuc. Ti c'u yepal ca'yoj 

c'u x'elan abijile, bats'i mu sta o'lol, yu'un bats'i ep jeloven avu'un ti c'u yepal 

yalojbicune. 

7Toj xcuxet no'ox yo'ntonic li avinictaque xchi'uc li amozotac ti li' oyic ta ats'el scotol 

c'ac'al cha'yic ti c'u x'elan abijil chac'opoje. 

8Ac'o ich'atuc ta muc' li Muc'ul Dios avu'une, yu'un lec laj yilot, jech la xchotanot ta 

achotleb sventa ajvalilal. Xchi'uc toj lec sc'anoj li israeletique; tsc'an ti j'ech'el lec 

chcom o li jun ta lum israeletique, jech la stic'ot ta ajvalilal yu'unic, yu'un jech tuc' 

ac'o apas mantal, xchi'uc tuc' ac'o chapanvanan”, xut. 

9Li ajvalil antse lic yac'be ta sc'ob ajvalil Salomón oxmil xchi'uc baluneb ciento 

xchi'uc oxvinic (3,960) kilo c'anal taq'uin, xchi'uc epal perfumeetic, xchi'uc tonetic ti 

lec c'upilic sbae. Mu'yuc ono'ox jech yepal perfumeetic oy yu'un israeletic jech chac 

c'u cha'al yepal laj yac'be Salomón li ajvalil ants ta Sabae. 

10Jech noxtoc li j'abteletic yu'un Hiram xchi'uc li j'abteletic yu'un Salomón ti laj 

yich'ic tal ep c'anal taq'uine laj yich'ic tal noxtoc sándalo te'etic xchi'uc tonetic ti lec 

c'upilic sbae. 

11Li sándalo te'etique ja' la stunes Salomón c'alal la spasbe stec'ubal li ch'ulna yu'un 

Muc'ul Diose xchi'uc li spasubmantal stuque. Xchi'uc ja' la spas o ta arpa, ta muc'tic 

arpa. Mu'yuc ono'ox bu xilic jech te' te ta Judá jech chac c'u cha'al li sándalo te'e. 

12Li ajvalil Salomone laj yac'be ajvalil ants ec li c'usi la sc'ane, ti lec laj yile. Ja' slecoj 

o li spacol laj yac'be li c'usi i'ich'bat tale. Ts'acal isut batel ta yosilal li ajvalil antse 

xchi'uc scotol li xchi'iltaque. 

Ipuc sc'oplal xchi'uc sc'ulejal li Salomone 
(1 R 10.14-29; 2 Cr 1.14-17) 

13Li c'anal taq'uin laj yich' jujun jabil li Salomone oy van chib xcha'vinic ta mil 

(22,000) kilo. 

14Ja' mu'yuc tsacal ta venta li spatan jmanulajeletic, jchonolajeletique, xchi'uc li 

jxanubaletique. Jech noxtoc li ajvaliletic ta Arabia banamil xchi'uc li yantic ajvaliletic 

ta jujun banamile, laj yich'beic tal ep c'anal taq'uin li Salomone. 

15Li ajvalil Salomone laj yac' ta pasel lajunvinic (200) muc'tic smacubbail soldadoetic 

ta c'anal taq'uin. Li jujune yich'oj vaquib kilo c'anal taq'uin, lec tenbil. 

16Jech noxtoc laj yac' ta pasel vo'lajunvinic (300) bic'tal macubbailetic; li jujune 

ech'em jutuc ta oxib kilo c'anal taq'uin yich'oj. Te laj yac' ta spasubmantal yo' bu 

“Toyolaltic ta Líbano” sbie. 

17Laj yac' ta pasel noxtoc jun muc'ta chotlebal pasbil ta ts'uts'up tsemen; la xpix lec ta 

c'anal taq'uin. 

18Li chotlebale oy vaccoj stec'ubal, xchi'uc jun stec'ub yacan ajvalil pasbil ta c'anal 

taq'uin, xchi'uc jujun scajleb sc'ob ta jujujot xocon. Te ta sts'el li scajleb sc'obe oy 

cha'cot sloc'obal leonetic te cotajtic. 

19Te ta vaccoj tec'ubale oy lajcha'cot sloc'obal leonetic, jujucot ta jujujot tec'ubal. 

Mu'yuc bu jech yantic ajvalil spasojic lequil chotlebal jech chac c'u cha'al la spas li 

Salomone. 

20Scotol li vasoetic yu'un ajvalile pasbilic ta puru c'anal taq'uin. Jech noxtoc li 

vasoetic, li platoetic te ta spasubmantal “Toyolaltic ta Líbano” sbie pasbilic ta puru 

c'anal taq'uin noxtoc. Me junuc mu'yuc bu pasbil ta saquil taq'uin, yu'un c'alal yorail 

cuxul li Salomone, ma'uc epal taq'uin li saquil taq'uine. 

21Yu'un li ajvalile oy barcoetic yu'un ti yalel muyelic ta Tarsis xchi'uc svinictac li 

ajvalil Hirame. Jun velta ta ox-ox jabil tsutic batel. Chich'ic batel c'anal taq'uin, saquil 

taq'uin, sts'uts'up tsemen, maxetic, xchi'uc te'tical cotstuluq'uetic, chc'ot yac'beic li 

Salomone. 

22Li Salomone ja' toj muc' ic'ot yu'un scotol ajvaliletic ta banamil ta sventa li 

sc'ulejale xchi'uc li sbijile. 

23Scotol li ajvaliletic ta banamile tsc'an tsq'uelbeic sat li Salomone, yu'un tsc'an 

cha'ibeic c'u x'elan li sbijil ac'bil yu'un Diose. 

24Jech scotolic laj yich'beic batel smoton ta jujun jabil. C'usiuc no'ox laj yich'ic batel, 

me pasbil ta saquil taq'uin, ta c'anal taq'uin, me c'u'iletic, me abtejebaletic sventa 

pleito, me ja' li c'usi lec muic yiq'ue, me ca'etic, o me mulaetic. 

Li Salomone la xchon ep caretaetic xchi'uc ca'etic 
(1 R 10.26-29; 2 Cr 1.14-17) 

25Li Salomone oy chanmil yavil ca'etic, xchi'uc yavil caretaetic yu'un, xchi'uc oy 

lajcha'mil (12,000) yajsoldadotac sventa chcajiic ta ca'. Te laj yac'an ta lumetic ti ja' 

sventa oe, xchi'uc oy te icomic ta Jerusalén sventa chtun yu'un stuc li ajvalile. 

26Li Salomone la sventain scotol li ajvaliletic xlic ta Éufrates c'alal to ta yosilal 

filistaetic, xchi'uc c'alal to ta sts'aquil yosilal Egiptoe. 

27Li Salomone bats'i ep saquil taq'uin la stsob te ta Jerusalén, busul no'ox jech chac 

c'u cha'al ton. Xchi'uc bats'i ep ch'ut te'etic jech chac c'u cha'al te'tical higoetic ta 

stenlejaltic. 

28Li ca'etic yu'un Salomone te liquemic tal ta Egipto xchi'uc ta yantic banamil. 

Icham li Salomone 
(1 R 11.41-43) 

29Scotol c'usitic la spas li Salomón ta sliqueb xchi'uc c'alal to ta slajebe, te ts'ibabil 

comel ta svun li j'alc'op Natán, xchi'uc ta svun li j'alc'op Ahías liquem ta Siloe, xchi'uc 

ta svunal c'usitic ic'ot ta pasel ti laj yal li j'alc'op Iddo ta scontra li Jeroboam xnich'on 

Nabate. 

30Li Salomone cha'vinic (40) jabil i'och ta ajvalilal ta stojol scotol li israeletique. 

31C'alal icham li Salomone, te bat yich' muquel ta Lum yu'un David, ja' li stote. Ja' 

i'och comel ta xq'uexol ec li xnich'one, Roboam sbi. 

2 Crónicas 10 

Ja' smelol c'alal la svoc' sbaic ta cha'voc' li israeletique 
(1 R 12.1-24) 

1Li Roboame ibat ta Siquem, yu'un ja' te tsobol scotol israeletic sventa chtic'at ta 

ajvalilal. 

2Li Jeroboam xnich'on Nabat ti jatoven batel ta Egipto yu'un li Salomone, laj ya'ay li 

c'usi chc'ot ta pasele, jech isut tal ta Egipto. 

3La staquic ta iq'uel, jech ja' ibat xchi'inic scotol israeletic ta sc'opanel li Roboame. 

Jech c'ot yalbeic: 

4—Li atote toj tsots la smozoinuncutic. Ja' yu'un li' ta orae yochbuncutic jutuc 

cabtelcutic li vo'ote, jech xu' li' chituncutic o ta atojol ec, yu'un xco'laj xchi'uc alal 

icatsil ta cuchel chca'icutic li c'usi spasojbuncutic atote —xutic. 

5Itac'ov li Roboame: —Sutanic to batel; ja' to xatalic ta oxib c'ac'al —xut. Jech isutic 

batel. 

6Li Roboame lic sjac'be c'usi lec ta pasel li moletic ti itunic yu'un li anima stot c'alal 

cuxul to'oxe, jech la sjac'be: —¿Avocolicuc, coltaicun c'uxi ta jtac'be xana'ic li 

jchi'iltactic le'e? —xut. 

7Jech laj yalic: —Me lec chac'opan li viniquetic le'e, me chapasbe li c'usi lec 

cha'yique, xchi'uc me lec chatac'beique, jech jun yo'ntonic xu' chtunic o li' ta atojol —

xiic. 

8Pero li Roboame muc xich'be ta muc' c'usi laj yalic li moletique. Jech ja' lic sjac'be li 

queremetic ti co'ol ich'iic xchi'uque, ti te chtunic yu'une. 

9Jech la sjac'be: —¿C'uxi ta jtac'be xana'ic li jchi'iltactic ti tsc'anic ta jsayubtasbe jutuc 

li yicatsic ac'bilic comel yu'un jtote? —xut. 

10Itac'ovic li queremetique: —Ja' jech xatac'be chac li'i: ‘Li jxut c'obe ja' xjelov syijil 

jech chac c'u cha'al yo' li jtote. 

11Me toj ol avicatsic laj yac'boxuc li jtote, li vu'une xjelov to yalal chacac'boxuc. Me 

nucul no'ox laj yac'boxuc li jtote, li vu'une chacac'boxuc lec chicote ti oy lec staq'uinal 

sni'e’, uto —xiic. 

12Ta yoxibal c'ac'al italic li Jeroboam xchi'uc scotol israeletique, yu'un jech ono'ox 

albilic yu'un li Roboame. 

13Pero li ajvalil Roboame toj tsots la stac'be; muc ja'uc laj yich'be ta muc' sc'opic li 

moletique. 

14Ja' laj yalbe jech chac c'u cha'al laj yalic li queremetique, jech laj yalbe: “Me ol 

avicatsic laj yac'boxuc li jtote, li vu'une xjelov to yalal chacac'boxuc. Me nucul laj 

yac'boxuc li jtote, chicote lec chacac'boxuc ti oy lec staq'uinal sni'e”, xut. 

15Li ajvalile muc xich'be ta muc' sc'opic li israeletique, yu'un jech la sc'an li Diose. 

Yu'un ac'o c'otuc ta pasel c'usi laj yal Muc'ul Dios ta sventa li Jeroboam xnich'on 

Nabat ti c'alal la xch'amanbe ye li Ahías silo vinique. 

16C'alal laj yil scotol israeletic ti muc x'ich'batic ta muc' sc'opic yu'un li ajvalile, jech 

laj yalbeic: “Me jutuc mu'yuc c'usi ta jna'becutic li Davide. Mu'yuc c'usi oy cu'untic te 

ta stojol xnich'on Isaí. Vu'utic li israelutique, sutcutic batel ta jnatic ta jujuntal. Ac'o 

sventain yalab xnich'nab stuc li Davide”, xiic. Jech ta ora isutic batel ta snaic scotol li 

israeletique. 

17Li yantic israeletic ti te nacajtic ta lumetic yu'un Judae ja' ajvalil icom yu'un li 

Roboame. 

18Li ajvalil Roboame la stac batel ta tijvinic li Adorame, yu'un ja' oy ta sventa li abtel 

ti persa chich' pasele. Pero li israeletique la smilic ta ton. Ja' yu'un li ajvalil Roboame 

imuy ta scareta ta ora; ijatov batel ta Jerusalén. 

19Ja' jech la svoc' sbaic o israeletic ta stojol li yalab xnich'nab Davide. Ja' jech oyic o 

c'alal to tana. 

2 Crónicas 11 

1C'alal ic'ot ta Jerusalén li Roboame, ta ora la stsob balunvinic ta mil (180,000) 

yajsoldadotac ti st'ujanoj te ta sts'unubal Judá xchi'uc ta sts'unubal Benjamine, yu'un 

chbat spas pleito xchi'uc li israeletique yu'un jech ac'o suticuc tal ta stojol. 

2Pero li Muc'ul Diose la sc'opan li Semaías yajtunel Diose, jech laj yalbe: 

3“Bat c'opano li Roboam xnich'on Salomone, ja' li ajvalil yu'un israeletic ta Judá 

xchi'uc ta Benjamine, jech xavalbe: 

4‘Jech laj yalbun li Muc'ul Diose: Mu me xbat apas pleito achi'uc li achi'iltaque; 

sutanic batel ta anaic jujunoxuc. Yu'un ti jech ic'ot ta pasele, ja' vu'un jech la jc'an’, 

xiyutun li Muc'ul Diose, uto”, x'utat. C'alal laj ya'yic c'usi laj yal li Muc'ul Diose, jech 

isutic batel; muc xbat scontrainic o li Jeroboame. 

Ja' smelol ti lec ibat yabtel li Roboame 

5Te inaqui ta Jerusalén li Roboame. La sva'an ep lumetic te ta Judá; lec tsotsic la spas. 

6La sva'an coralton ta lum Belén, ta Etam, ta Tecoa, 

7ta Bet-sur, ta Soco, ta Adulam, 

8ta Gat, ta Maresa, ta Zif, 

9ta Adoraim, ta Laquis, ta Azeca, 

10ta Zora, ta Ajalón, xchi'uc ta Hebrón. Ja' lumetic te ta Judá xchi'uc ta Benjamín ti toj 

tsotsique. 

11Lec tsotsic la spasbe li scoraltonale. Xchi'uc te laj yac' banquilal soldadoetic, xchi'uc 

ve'liletic, ya'lel ts'usub, xchi'uc aceite. 

12Laj yac' ep macubbailetic xchi'uc lanzaetic ta scotol li lumetique. Bats'i lec tsotsic la 

spas li lumetique, jech icom o ta sc'ob Roboam li Judá xchi'uc Benjamine. 

13Scotol li paleetic xchi'uc levietic te oyic ta stojol scotol israeletique iloq'uic tal 

scotolic, tal stsob sbaic ta stojol li Roboame. 

14Li levietique persa la scomtsan li yosilic bu chve' sts'unub yovolique xchi'uc li 

c'usitic oy yu'unique, yu'un ibatic ta Jerusalén. Yu'un li Jeroboam xchi'uc xchi'iltaque 

la spajesic o ta spasel li yabtelic sventa paleal ta stojol Muc'ul Diose. 

15Yu'un sa'oj xa'ox paleetic yu'un stuc ta sventa li c'opojebaletic ta toyol vitsetique, ta 

sventa chich'ic ta muc' li pucujetique, xchi'uc ta sventa li sloc'obal tot vacaxetic 

smeltsanoje. 

16Scotol li jaychop israeletic ti scotol yo'ntonic tsa'ic li Muc'ul Dios yu'un Israele italic 

ta Jerusalén, tal yac'beic smoton li Muc'ul Diose, ja' li Dios yu'un smoltotic ta vo'onee. 

17Jech laj yich' o lec stsatsal li ajvalil Roboam ta Judae, ja' li xnich'on Salomone. Lec 

la scoltaic sventa i'och ta ajvalilal; oxib jabil lec icom ta ajvalilal. Yu'un ja' no'ox oxib 

jabil lec i'abtej jech chac c'u cha'al i'abtej li David xchi'uc Salomone. 

18Li Roboame ja' laj yic' yajnilin li Mahalat stseb Jerimot, yol xnich'onic David 

xchi'uc Abihail, stseb Eliab, smomnich'on Isaie. 

19Li yol xnich'onic Roboam xchi'uc Mahalate ja' Jeús, Semarías, xchi'uc Zaham. 

20Ts'acal laj yic' yan yajnil noxtoc, Maaca sbi; ja' stseb Absalón. Li yol xnich'onic 

xchi'uque ja' Abías, Atai, Ziza, xchi'uc Selomit. 

21Li Roboame ja' toj lec la sc'an li Maaca stseb Absalone; ja' jutuc no'ox sc'anoj li 

yantic yajniltaque. Yu'un oy vaxaclajuneb (18) yajniltac, xchi'uc oxvinic (60) yantic 

antsetic yu'un. Jech oy vaxquib xcha'vinic (28) squeremetic; oy oxvinic (60) stsebetic. 

22Li Roboame ja' la stic' ta banquilal yu'un scotol xchi'iltac ta voq'uel li Abías yol 

Maacae, yu'un ja' tsc'an tstic' ta ajvalilal. 

23Lec la sna' snopel c'u x'elan la spuc ta scotol yosilal Judá xchi'uc Benjamín li yantic 

xnich'nabe xchi'uc ta scotol lumetic ti lec setbilic ta tsatsal coraltone. Lec la 

xchapanbe scotol c'usitic chtun yu'unic, xchi'uc la sa'be ep yajnilic. 

2 Crónicas 12 

La spoj Judá li Sisaque 
(1 R 14.21-31) 

1C'alal laj yil ti inaqui o lec ta yabtel li Roboame, xchi'uc ti lec xu' yu'un laj ya'ye, la 

scomtsan xch'unbel smantal li Muc'ul Diose. Ja' jech la spas scotolic ec li israeletique. 

2Ta sventa ti stoyoj sbaic ta stojol li Muc'ul Diose, jech ilic li Sisac ajvalil ta Egiptoe, 

tal scontrain li lum Jerusalene; ja' ta yo'bal jabil yochel ta ajvalilal li Roboame. 

3Ital xchi'uc jmil xchi'uc chib ciento (1,200) careta, oxvinic ta mil (60,000) 

soldadoetic cajajtic ta ca', xchi'uc bats'i ep yantic xchi'iltac iliquic tal ta Egipto. Ja' 

libiaetic, suquienetic, xchi'uc etiopiaetic. Mu stac' atel c'u yepal italic. 

4I'och ta sc'ob li lumetic ti lec tsotsic te ta yosilal Judae; ibat c'alal ta Jerusalén. 

5Li j'alc'op Semaiase ital sc'opan li Roboame xchi'uc li banquilaletic te ta Judae, yu'un 

ja'o te stsoboj sbaic ta Jerusalén ta scoj li Sisaque, jech c'ot yalbe: —Li Muc'ul Diose 

jech chayalboxuc: ‘Ta sventa ti laj acomtsanicune, jech ec li vu'une la jcomtsanoxuc 

ec; laj cac'oxuc ta sc'ob li Sisaque’, xi li Muc'ul Diose —xut. 

6Li banquilaletic yu'un israeletique xchi'uc li ajvalile la sbic'tajes sbaic, jech laj yalic: 

—Ja' melel c'usi chal li Muc'ul Diose —xiic. 

7C'alal laj yil Muc'ul Dios ti la sbic'tajes sbaique, la sc'opan yan velta li Semaiase, 

jech laj yalbe: “Ta sventa ti la sbic'tajes sbaique, mu'yuc ta xcaq'uic o ta ulesel; jutuc 

sc'an xlic jcoltaic. Mu'yuc ta jtunes li Sisac sventa chcac'be stoj smul li lum 

Jerusalene. 

8Pero chcomic ono'ox ta smozo yu'un ac'o abtejicuc yu'un, jech ac'o ya'yic c'u x'elan 

sjeloj sba li abtel cu'un xchi'uc li mozoinel yu'un ajvaliletic ta yantic banamiletique”, 

x'utat yu'un Muc'ul Dios li Semaiase. 

9I'och ta Jerusalén li Sisac ajvalil ta Egiptoe. Laj yich'be scotol li sc'ulejal xch'ulna 

Muc'ul Diose xchi'uc li sc'ulejal spasubmantal ajvalile; scotol laj yich' batel. Laj yich' 

batel noxtoc li macubbailetic pasbilic ta c'anal taq'uin yu'un Salomone. 

10Li ajvalil Roboame laj yac' ta pasel yan xq'uexol li macubbailetique; ja' pasbilic xa 

ta bronce. Ja' laj yac'be xchabi li soldadoetic ti chchabibeic sti' spasubmantal ajvalile. 

11C'alal chbat ta ch'ulna jujun velta li ajvalile, chi'inbil batel yu'un li boch'o chchabibe 

sti' spasubmantale, xchi'uc chiq'uic sutel noxtoc te ta snail li soldadoetique. 

12Ta sventa ti la sbic'tajes sba li Roboame, jech ilaj sc'ac'al yo'nton ta stojol li Muc'ul 

Diose, jech muc x'ulesat o ta j'ech'el. Jech noxtoc te ta Judae lec ibat li c'usitic la 

spasique. 

13Li Roboame laj yich' lec stsatsal te ta Jerusalén; jech la stsac o batel li yabtel ta 

ajvalilale. Yich'oj xa'ox jun yoxvinic (41) jabil ti c'alal lic stsac yabtele. Vuclajuneb 

(17) jabil i'och ta ajvalilal ta Jerusalén, ja' li jun lum la st'uj Muc'ul Dios ta stojol 

scotol jaychop israeletique, yu'un ja' yavil icom o ti bu xu' ch-ich'at ta muq'ue. Li sme' 

Roboame Naama sbi; liquem ta Amón. 

14Li Roboame chopol yabtel. Muc ja'uc laj yac' yo'nton sa'el li Muc'ul Diose. 

15Scotol c'usitic la spas li Roboam ta sliqueb c'alal ta slajebe te ts'ibabil ta svun li 

j'alc'op Semaiase xchi'uc ta svun j'alc'op Iddo yo' bu ts'ibabil ta jujuchop sbiique. Li 

Roboam xchi'uc Jeroboame scotol c'ac'al oy pleito yu'unic o. 

16La sta yorail icham li Roboame; te bat yich' muquel yo' bu Lum yu'un David xi sbie. 

Ts'acal ja' i'och ta xq'uexol li xnich'on Abiase. 

2 Crónicas 13 

Ja' smelol c'alal i'och ta ajvalilal li Abiase 

(1 R 15.1-7) 

1C'alal xvaxaclajunebal jabil (18) xa'ox yochel ta ajvalilal li Jeroboame, ja'o i'och ta 

ajvalilal te ta Judá li Abiase. 

2Oxib jabil i'och ta ajvalilal ta Jerusalén. Li sme' Abiase ja' Micaías stseb Uriel te ta 

lum Gabaa. Li Abías xchi'uc Jeroboame contra laj yil sbaic, jech puru pleito la spasic. 

3Li Abiase lic xchapan chanib ciento ta mil (400,000) yajsoldadotac sventa pleito; ja' 

la st'uj li boch'otic lec tsots yo'ntonique. Jech ec li Jeroboame lic xchapan vaxquib 

ciento ta mil (800,000) yajsoldadotac, lec tsots yo'ntonic, lec t'ujbil yu'un ec. 

4Li Abiase lic sva'an sba ta jolvits Zemaraim te ta toyolaltic yu'un Efraín. Tsots i'avan, 

jech laj yal: “A'yo ava'ay Jeroboam xchi'uc acotolic israeletic. 

5¿Me mu xana'ic ti yaloj ono'ox Muc'ul Dios yu'un Israel ti j'ech'el ja' laj yac'be o 

David xchi'uc yalab xnich'nab li abtel sventa ajvalilale? Ja' jech xchapanoj Dios ti mu 

xu' chlaj sc'oplal oe. 

6Pero li Jeroboam xnich'on Nabat, ja' li smozo to'ox Salomón xnich'on Davide, lic sa' 

c'op ta stojol li yajvale. 

7Jech lic stsob sbaic xchi'uc chopol viniquetic, ch'ajil viniquetic. Ja' xjelov xu' yu'unic 

jech chac c'u cha'al li Roboam xnich'on Salomone. Yu'un li Roboame querem to, 

mu'yuc to stsatsal yo'nton, jech muc xu' yu'un la spoj sba. 

8Ja' yu'un li' ta orae chac'an chacontrainic li abtel sventa ajvalilal ti ja' ac'bil comel ta 

sc'ob yu'un Muc'ul Dios li David xchi'uc yalab xnich'nabe. Ja' apatoj avo'ntonic ti 

epoxuque, xchi'uc ti te achi'uquic li sloc'obal tot vacaxetic pasbil ta c'anal taq'uin 

yu'un Jeroboam ti ja' laj yac'boxuc adiosinique. 

9Jech noxtoc ¿me muc vo'ocoxuc xanutsic loq'uel ta atojolic li paleetic yu'un Muc'ul 

Dios, ja' li smomnich'nabtac Aarón xchi'uc levietique? ¿Me muc vo'oxuc xat'ujic yan 

paleetic avu'unic jech chac c'u cha'al paleetic yu'unic li boch'otic mu'yuc yich'ojic ta 

muc' Diose? Ja' no'ox me ital yac' sbaic ta lecubtasel ta jcot ch'ium tot vacax xchi'uc ta 

vuccot tot chije, ja' xa paleetic chcomic o yu'un li c'usi muc ja'uc diosetique. 

10Pero li vu'uncutique ja' Dios cu'uncutic o li Muc'ul Diose; mu'yuc jcomtsanojcutic o. 

Li paleetic ti chtunic ta stojol Muc'ul Diose ja'ic o li smomnich'nabtac Aarone. Li 

boch'otic tspasic c'usitic tsc'an pasel ta sventa Diose ja'ic o li levietique. 

11Ja' chchic'beic o smoton Muc'ul Dios ta jujun sob, ta jujun mal c'ac'al, xchi'uc ja' 

chchiq'uic o pom ta stojol li Muc'ul Diose, xchi'uc ja' chaq'uic o li pan ta ba mexa ta 

stojol Diose. Ja' sventainojic o li candelero xchi'uc slusaltaque yu'un jech tsanajtic o ta 

jujun mal c'ac'al. Li vu'uncutique mu'yuc ta jcomtsanbecutic o smantal li Muc'ul 

Diose, ja' li Dios cu'uncutique. Pero li vo'oxuque laj xa acomtsanic. 

12Na'ic me, li' ta orae li' xchi'inojuncutic li Diose. Li paleetic yu'une chapalic xa 

sventa tsjupan yoq'uesic sventa chascontrainoxuc. A'yo me ava'yic israeletic, mu me 

xacontrainic li Muc'ul Dios, ja' li Dios yu'un jmoltot jyame'tic ta vo'onee, yu'un mu 

xcuch avu'unic”, xi li Abiase. 

13Pero li Jeroboame chapal xa'ox yu'un ti chbat jtsob soldadoetic ta spatic li 

judaetique yu'un ac'o bat yac'beic tal ta mucul. Ja' toj ep icomic te ta yeloval li 

judaetique; li yan jtsobe te xa chaq'uic tal ta patil. 

14C'alal laj yil judaetic ti oy soldadoetic ta stuq'uilic xchi'uc ta spatique, lic sc'anbeic 

vocol ta ora li Muc'ul Diose, xchi'uc lic sjupan yoq'uesic li paleetique. 

15Tsots lic avanicuc sventa pleito li judaetique, jech li Diose te ta sat Abías xchi'uc 

judaetic la stsal li Jeroboam xchi'uc scotol israeletique. 

16Jech scotol israeletic ijatovic loq'uel ta stojol li judaetique, yu'un i'ac'atic ta c'abal 

yu'un li Diose. 

17Li Abías xchi'uc svinictaque bats'i ep la smilic li israeletique; ja' la smilic vo'ob 

ciento ta mil (500,000) israeletic ti lec t'ujbilique. 

18Ja' to jech ibic'tajic o li israeletique. Yan li judaetique ivinaj ti lec xu' yu'unique, 

yu'un ja' no'ox la sa'ic coltael ta stojol li Muc'ul Dios, ja' li Dios yu'un smoltotic ta 

vo'onee. 

19Li Abiase la snutsic batel li Jeroboam xchi'uc xchi'iltaque. La spojbeic o li 

lumetique, ja' li Betel, Jesana, Efraín, xchi'uc li bic'tal lumetic ti sventainojan li 

lumetic le'e. 

20Li Jeroboame muc xa xu' yu'un la sventain yan velta bu c'alal sventainoj ti c'alal 

cuxul li Abiase. Li Muc'ul Diose laj yac'be svocol li Jeroboame, jech te icham o. 

21Yan li Abiase i'ayin lec stsatsal. La sa' chanlajuneb (14) yajnil, jech i'ayin chib 

xcha'vinic (22) squeremetic, xchi'uc vaclajuneb (16) stsebetic. 

22Li yantic yabtel Abiase xchi'uc li c'usitic la spase te ts'ibabil ta svun j'alc'op Iddo. 

2 Crónicas 14 

I'och ta ajvalilal li Asae 
(1 R 15.9-12) 

1C'alal icham li Abiase, te bat yich' muquel ta Lum yu'un David yo' bu mucajtic li 

anima stot sme'taque. Ja' i'och ta xq'uexol li xnich'one, Asa sbi. Lec i'ech' yu'un 

ajvalilal lajuneb jabil; mu'yuc pleito te ta yosilal. 

2Li Asae lec c'usi la spas ta stojol li Muc'ul Diose. Ja' la spas li c'usi lec, c'usi tuc' ta 

pasele. 

3Yu'un la sloq'ues scotol li scajleb matanaletic sventa yantic diosetique xchi'uc li 

c'opojebaletic ta toyol vitsetique. La slilin li tonetic ti scuyoj ta sdiosique xchi'uc li 

sloc'obaltac Aserae. 

4La spas ta mantal scotol judaetic ti ja' no'ox ac'o yich'ic ta muc' li Muc'ul Dios, ja' li 

Dios yu'un smoltotaquic ta vo'onee, ti ja' ac'o spasbeic, ac'o xch'unbeic li 

smantaltaque. 

5La sloq'ues noxtoc li c'opojebaletic ta toyol vitsetic te ta yosilal Judae xchi'uc li 

sloc'obaltac sdiosique. C'alal tiq'uil ta ajvalilale, jun yo'ntonic, mu'yuc pleito. 

6La sva'an ep lumetic te ta yosilal Judá lec setbilic ta tsatsal coralton. Jun yo'nton 

i'abtej. Mu'yuc boch'o tal tsacvanuc ta pleito ti c'alal cuxule, yu'un li Muc'ul Diose la 

spajes li pleitoe. 

7Li Asae jech laj yalbe li judaetique: “Jsetic lec ta tsatsal coralton li lumetic li'i, 

xchi'uc jpasbetic lec toyol sq'uelubiltac osil, xchi'uc jpasbetic lec smac, xchi'uc jpastic 

lec tsatsal taq'uinetic sventa chich' bajel o lec, yu'un yo'to oy ta jc'obtic li banamil li'i. 

Yu'un laj cac'tic persa yich'el ta muc' li Muc'ul Dios cu'untique, jech la slames li pleito 

li' ta jpat ta jxocontique”, xut. Jech lic sva'anic scotol. Toj lec ibat yu'unic. 

8Li Asae oy lec yajsoldadotac ec ti yich'oj smacubbailic xchi'uc slanzaique. Oxib 

ciento ta mil (300,000) loq'uem ta stojol judaetic, chib ciento xchi'uc chanvinic ta mil 

(280,000) loq'uem ta stojol Benjamín. Lec chapalic xchi'uc smaquic xchi'uc sflechaic; 

lec tsots yo'nton scotolic. 

9Te ital contrainaticuc yu'un etiopía vinic, Zera sbi. Oy jun millón (1,000,000) 

yajsoldadotac xchi'uc oxib ciento (300) caretaetic ivulic c'alal ta Maresa. 

10Li Asae lic xchapan ta ora yajsoldadotac ec, bat xchol sbaic ta stenlejal Sefata te ta 

nopol Maresa. 

11Li Asae lic sc'anbe vocol li Muc'ul Dios yu'une jech laj yalbe: “Muc'ul Dios, li 

vo'ote co'ol chacolta, ac'o me lec xu' yu'unic, o me mu xu' yu'unic. Muc'ul Dios, Dios 

cu'un, coltauncutic, yu'un vo'ot no'ox jpatoj co'ntoncutic ta atojol. Vo'ot ta abi tal 

jcontraincutic li soldadoetic le'e. Muc'ul Dios, vo'ot Diosot cu'uncutic, ac'o ta ilel ti 

mu'yuc boch'o xu' tstoy sba ta atojole”, xut. 

12Li Muc'ul Diose laj yac' tsalvanicuc li Asa xchi'uc judaetique, jech ijatov batel 

yu'unic li etiopiaetique. 

13Li Asa xchi'uc xchi'iltaque la snutsic batel c'alal to ta Gerar. Te ichamic scotolic li 

epal etiopía soldadoetique. Me junuc mu'yuc cuxul icomic, yu'un laj yich'ic lilinel 

yu'un stuc li Muc'ul Diose. Jech laj yich'beic o comel scotol c'usitic oy yu'un li 

yajcontraique. 

14Jech noxtoc laj yac'beic scotol li lumetic te ta sjoyobal Gerare, yu'un scotolic oy 

xa'ox xi'el laj ya'yic ta sventa li Muc'ul Diose. Jech laj yich'beic tal scotol sc'ulejal li 

lumetique. 

15Ibatic noxtoc ta carpanaetic ti bu oy ep sts'unub yovolique. Jech bats'i ep chijetic 

xchi'uc camelloetic laj yich'ic batel, jech isutic batel ta Jerusalén. 

2 Crónicas 15 

La stuq'uibtas lec c'u x'elan ta ch'unel Dios li Asae 
(1 R 15.13-15) 

1Li Azarías xnich'on Obede ital ventainatuc ta stsatsal Dios, 

2jech iloc' batel, bat sc'opan li Asae, jech laj yalbe: “Asa, xchi'uc vo'oxuc judaetic 

xchi'uc benjaminetic, a'yic c'usi ta xcal: Li Muc'ul Diose li' xchi'inojoxuc o ti me te 

oyoxuc o ta stojol eq'ue. Me chasa'ique, chataic. Yan me chacomtsanique, 

chascomtsanoxuc ec. 

3Li israeletique ep xa c'ac'al mu'yuquic ta stojol Dios, xchi'uc mu'yuc paleetic yu'unic 

sventa chchanubtasatic, me jutuc mu'yuc cha'ibeic o smantal li Diose. 

4Ja' to ti c'alal oy tsots svocolic ta ilbajinele lic suticuc tal ta stojol li Muc'ul Dios 

yu'un Israele, lic sa'ic li Diose, jech laj yac' sba ta stojolic ec li Diose. 

5C'alal ja'o jech c'otem ta pasele, me junuc mu'yuc jun yo'ntonic. Puru c'op, puru 

vocol laj ya'yic li jnaclumetic li' ta banamile. 

6La smil sbaic li cristianoetique; la scontrain sbaic li muc'tic lumetique, yu'un 

ibic'tajesatic yu'un Dios ta sventa ep ta chop vocoletic. 

7Pero li vo'oxuque aq'uic persa. Mu me xa'alubic, yu'un mu alticuc li avabtelique; 

persa chavich'beic stojol”, xi. 

8C'alal laj ya'ay Asa c'usi laj yal li j'alc'op Azarías xnich'on Obede, itsatsub lec 

yo'nton. Jech lic sloq'ues scotol li c'usitic toj chopolique, ja' li sloc'obal sdiosic te ta 

yosilal Judá xchi'uc ta Benjamín, xchi'uc te ta lumetic ti la spoj te ta toyolaltic ta 

yosilal Efraine. Lic xcha'meltsan lec li scajleb smoton Muc'ul Dios ti te ono'ox oy ta 

yeloval stentenail ta yochebal ch'ulnae. 

9Ts'acal lic stsob scotol li Judá xchi'uc Benjamine, xchi'uc li yantic liquemic tal ta 

Efraín, ta Manasés, xchi'uc ta Simeone, yu'un oy xa ep israeletic te talemic ta stojol li 

Asae, yu'un laj yilic ti ja' chi'inbil yu'un Muc'ul Diose. 

10Te la stsob sba scotolic ta Jerusalén ta yoxibal u, ta svo'lajunebal jabil yochel ta 

ajvalilal li Asae. 

11C'alal ja'o te tsobolique, te la smilbeic smotonin Muc'ul Dios li c'usitic la spojbeic 

tal yajcontraique; ja' vucub ciento (700) ta cot vacaxetic, xchi'uc vucmil (7,000) ta cot 

chijetic. 

12Te lic yalic ta jamal scotolic ti ta scotol sjol yo'ntonic ja' no'ox chich'ic o ta muc' li 

Muc'ul Dios yu'un smoltotaquic ta vo'onee. 

13Xchi'uc laj yalic ta jamal noxtoc ti me oy boch'o mu xich' ta muc' li Muc'ul Dios 

yu'un Israele, me muc', me biq'uit, me vinic, o me ants, ac'o chamuc. 

14X'avetic no'ox ta yalel, la st'abbeic sbi Muc'ul Dios; la sjupan yoq'uesic xchi'uc 

xcachuic. 

15Scotol li jchop yu'un Judae toj xcuxet no'ox yo'ntonic ti jech laj yich' alel ta stojol 

Diose, yu'un scotol yo'ntonic ti jech laj yalic ta jamale. Solel yutsil yo'ntonic laj yac' 

sbaic ta stojol li Muc'ul Diose, jech ec li Muc'ul Diose laj yac' sba ta stojolic. Jech 

ipajesbatic pleito ta buyuc no'ox, jech jun no'ox yo'ntonic o. 

16Li Asae la sloq'ues ta pasmantal noxtoc li syame'e, ja' li Maacae, yu'un ja' laj yal 

mantal ti ac'o yich' pasbel sloc'obal li sjalalme'ic Aserae. Li Asae la sloq'ues batel 

noxtoc li sloc'obal Aserae. La slilin o ta j'ech'el; te bat xchic' ta nopol bevo' Cedrón. 

17Ac'o me mu'yuc xich' ulesel li c'opojebaletic yu'unic ta toyol vitsetic te ta Israele, 

pero li Asae lec tuc' yo'nton o ta stojol Dios ti jayib c'ac'al icuxie. 

18Te la stic' ochel ta ch'ulna yu'un Dios li c'usitic yac'oj ono'ox ta stojol Dios li anima 

stote xchi'uc li c'usi yac'oj ta ts'u'iltasel stuque, ja' li saquil taq'uin, c'anal taq'uin, 

xchi'uc c'usitic yantic jtuneletique. 

19C'alal tiq'uil ta ajvalilal vo'lajuneb xcha'vinic (35) jabil li Asae, mu'yuc xa pleito laj 

yilic o. 

2 Crónicas 16 

Li Asae la sco'lajes yo'nton xchi'uc ajvalil Ben-adad 
(1 R 15.16-22) 

1C'alal vaclajuneb xcha'vinic (36) jabil xa'ox yochel ta ajvalilal li Asae, ilic sjol li 

Baasa ajvalil ta Israele, lic scontrain li Judae. La set lec ta coralton li lum Ramae, 

yu'un jech mu'yuc boch'o xu' chloc' batel ta sc'opanel li ajvalil Asa ta Judae. 

2Li Asae lic sloq'ues li saquil taq'uin, c'anal taq'uin te ta ch'ulna yu'un Muc'ul Diose 

xchi'uc ta spasubmantal stuque; ja' la stacbe batel li Ben-adad ajvalil ta Siria te ta 

Damascoe. Jech laj yalbe batel: 

3“Jpastic ta co'ol co'ntontic ec jech chac c'u cha'al spasoj ta co'ol yo'ntonic li anima 

jtot xchi'uc anima atote. Jech li' chajtacbot tal saquil taq'uin, c'anal taq'uin yu'un ta 

jc'an chbat atuch'ic li c'usi achapanojic achi'uc Baasa ajvalil ta Israele, yu'un jech mu 

xtal scontrainun”, xut batel. 

4Li Ben-adade lec laj ya'ay c'usi laj yal li ajvalil Asae, jech la stac batel banquilal 

soldadoetic, bat spasic pleito ta lumetic yu'un Israel. Jech la spojic o li lum Ijón, Dan, 

Abel-maim, xchi'uc scotol li lumetic te ta yosilal Neftalí ti stunesojic to'ox sventa 

snail c'usitic chloc' yu'unique. 

5C'alal laj ya'ay li Baasae, la xquechan o setel ta coralton li Ramae, jech te la 

scomtsan o. 

6Li ajvalil Asae laj yic' batel scotol li judaetique, yu'un bat yich'ic tal li tonetic xchi'uc 

li te'etic te ta Ramá ti tstunes ox li Baasae. Ja' bat spasbe o scoraltonal li lum Geba 

xchi'uc Mizpae. 

7Ja'o yorail te ital c'opanatuc yu'un j'alc'op Hanani li ajvalil Asae, jech c'ot albatuc: 

“Ta sventa ti ja' laj apoj aba ta stojol li ajvalil ta Siriae, muc ja'uc xapoj aba ta stojol li 

Muc'ul Dios avu'une, ja' yu'un icol loq'uel ta ac'ob li soldadoetic yu'un Siriae. 

8C'alal ital scontrainot li etiopiaetic xchi'uc libiaetique, ¿me mu bats'i epal 

soldadoeticuc, epal caretaeticuc, epal ca'eticuc italic? Pero ta sventa ti ja' laj ac'an 

coltael yu'un li Muc'ul Diose, jech laj yac'bot ta ac'ob. 

9Yu'un li Muc'ul Diose ja' sq'ueloj scotol li banamile, jech xu' chac' ta ilel svu'el ta 

stojol li boch'o scotol yo'ntonic tsc'anic coltael yu'une. Ta scoj abolil ti jech laj apase, 

ja' yu'un li' ta ora xchi'uc le' to batele chlic ep pleito ta atojol”, xut. 

10Li Asae bats'i tsots i'ilin ta stojol li j'alc'ope, jech la stic' ta chuquel. Ja' jech ora lic 

socuc o sjol li Asae, lic yuts'intaan jayibuc xchi'iltac te ta slumal. 

Icham li Asae 
(1 R 15.23-24) 

11Scotol c'usitic la spas li Asa ta sliqueb xchi'uc ta slajebe te ts'ibabil ta svun 

ajvaliletic yu'un Judá xchi'uc Israel. 

12C'alal balunlajuneb xcha'vinic (39) jabil xa'ox yochel ta ajvalilal li Asae, bats'i tsots 

isnup chamel xchibal yacan. Pero muc ja'uc la sc'anbe vocol li Muc'ul Diose; ja' ibat 

ta stojol jpoxtavanejetic. 

13Jech icham li Asae. Jun yoxvinic (41) jabil i'abtej ta ajvalilal. 

14Te bat yich' muquel ta smuquinal ti yac'oj xa'ox ta pasel te ta Lum yu'un Davide. La 

stiq'uic batel ta cajón, noj ta perfumeetic xchi'uc ta c'usitic yantic lec muic yic', bats'i 

lec chapanbil. Ts'acal lic spasic muc'ta c'oc' sventa chich'ic ta muc'. 

2 Crónicas 17 

I'och ta ajvalilal Josafat 

1Li Asae ja' i'och ta xq'uexol li xnich'one, ja' li Josafate. Le'e ja' to ven tsots la 

scontrain li Israele. 

2Laj yac'an soldadoetic ta scotol lumetic te ta yosilal Judá ti lec setbilic ta tsatsal 

coraltone, xchi'uc la stacan batel jujutsob soldadoetic ta scotol yosilal Judá xchi'uc ta 

lumetic ta yosilal Efraín ti laj ono'ox spoj li anima stote, ja' li Asae. 

3Li Josafate chi'inbil yu'un li Muc'ul Diose, yu'un ja' la sts'aclin batel li anima 

smoltote, ja' li Davide. Muc ja'uc laj yich' ta muc' li sloc'obaltac baaletique. 

4Ja' laj yich' ta muc' li Dios yu'un smoltote; ja' la xch'unbe smantaltac. Muc ja'uc la 

spas jech chac c'u cha'al tspas li israeletique. 

5Ja' yu'un li Muc'ul Diose la snacan o lec ta ajvalilal, jech scotol judaetic tal yac'beic 

smoton li Josafate. Jech la sta ep sc'ulejal, xchi'uc bats'i lec i'ich'at ta muc'. 

6Bats'i sjunul yo'nton la snaban sba o ta stojol li Muc'ul Diose. La sloq'ues li 

c'opojebaletic ta toyol vitsetique xchi'uc li sloc'obaltac Asera te ta stojol judaetique. 

7Ta yoxibal jabil yochel ta ajvalilal, la stac batel banquilaletic ta lumetic yu'un Judá, 

yu'un ac'o bat chanubtasvanicuc. Ja' la stac batel li Ben-hail, Abdías, Zacarías, 

Natanael, xchi'uc Micaiase. 

8Ja' la xchi'inic batel li levietic Semaías, Netanías, Zebadías, Asael, Semiramot, 

Jonatán, Adonías, Tobías, xchi'uc Tobadoniase. La xchi'inic batel noxtoc paleetic 

Elisama xchi'uc Joram. 

9Yich'ojic batel li svunal mantaletic yu'un Muc'ul Diose; la xchanubtasic scotol li 

xchi'iltaquique. La xanic scotol li lumetic te ta Judae. 

10Li ajvaliletic yu'un yantic lumetic te ta sts'aquiltac yosilal Judae xi'emic scotolic 

yu'un li Muc'ul Diose; mu'yuc boch'o oy ta yo'nton chtal scontrain li Josafate. 

11Ja' no'ox oy jayibuc filistaetic laj yich'beic tal ep smoton xchi'uc saquil taq'uinetic. 

Jech ec li arabetique laj yich'beic tal vucmil xchi'uc vucub ciento (7,700) ta cot 

chijetic, xchi'uc vucmil xchi'uc vucub ciento (7,700) ta cot tentsunetic. 

12Li Josafate laj yich' lec stsatsal yo'nton. La sva'an tsatsal coraltonetic ta Judá, 

xchi'uc la spas ep lumetic sventa snail c'usitic chloc' yu'unic. 

13Oy ep c'usitic oy yu'un te ta lumetic yu'un Judá. Xchi'uc oy lec yajsoldadotac te ta 

Jerusalén ti lec tsots yo'ntonique. 

14Li sbiic yajsoldadotac ti tsacajtic ta svunal sventa jujuchop sbiique ja' jech chac li'i: 

Li banquilal soldado yu'unic liquemic ta Judae ja' li Adnase. Ja' sventainoj oxib cien ta 

mil (300,000) soldadoetic ti lec xu' yu'unique. 

15Ja'o xtal Johanán; ja' sventainoj chanlajunvinic ta mil (280,000) soldadoetic. 

16Ja'o xtal Amasías xnich'on Zicri; le'e yutsil yo'nton yac'oj sba ta yajtunel li Muc'ul 

Diose. Ja' sventainoj lajunvinic ta mil (200,000) soldadoetic ti lec tsots yo'ntonique. 

17Ta sventa li Benjamine, ja' banquilal yu'unic li Eliada ti lec tsots yo'ntone, ja' 

sventainoj lajunvinic ta mil (200,000) soldadoetic lec chapalic sventa flecha xchi'uc 

smaquic. 

18Ja'o xtal Jozabad; ja' sventainoj balunvinic ta mil (180,000) soldadoetic lec 

xchanojic paspleito. 

19Le'e ja' te chtunic o ta stojol li ajvalile. Ti c'u yepal tacbilic batel yu'un ajvalil te ta 

lumetic ti lec setbilic ta stsatsal coralton te ta yosilal Judae ja' mu'yuc atbil c'u yepal. 

2 Crónicas 18 

Li j'alc'op Micaiase laj yal ti chich' tsalel li Acabe 
(1 R 22.1-40) 

1Li Josafate la sta ep sc'ulejal xchi'uc ich'el ta muc', xchi'uc ja' la sni'alin sbaic xchi'uc 

li Acabe. 

2C'alal i'ech' jayibuc jabile, ibat ta Samaria, bat svu'lan li Acabe. Li Acabe la smil ep 

chijetic xchi'uc vacaxetic sventa li Josafat xchi'uc xchi'iltaque, xchi'uc te lic yalbe me 

xu' chbat coltaatuc ta scontrainel li Ramot te ta Galaade. 

3Li Acab ajvalil yu'un Israele, jech laj yalbe li Josafat ajvalil ta Judae: —¿Me chac'an 

chbat achi'inun ta scontrainel li lum Ramot te ta Galaade? —xut. Itac'ov li Josafate: —

Xu', li' oy li jvinictaque. Ja' avinictac; xu' chbat jchi'inotcutic ta pleito. 

4Pero c'alal mu'yuc to chijbate, jac'betic ba'yuc c'usi tsc'an li Muc'ul Diose —xi. 

5Li ajvalil ta Israele lic stsob li j'alc'opetic yu'une; ja' oy chanib ciento (400) ta scotol. 

Jech la sjac'be: —¿Me xu' chbat jcontraincutic li Ramot te ta Galaade, o me ja' lec ti 

mu'yuc chibatcutique? —xut. Itac'ovic: —Batanic, Dios chayac'boxuc ta ac'obic —

xiic. 

6Li Josafate jech la sjac': —¿Me mu'yuc yan j'alc'op yu'un Muc'ul Dios ti xu' ta 

jac'betique? —xi. 

7Itac'ov li ajvalil yu'un Israele: —Oy to jun; ja' Micaías sbi, xnich'on Imla. Xu' ja' ta 

jac'betic c'usi tsc'an li Muc'ul Diose. Pero mu xquich' ta muc' li vinic le'e, yu'un 

mu'yuc baq'uin chiyalbun c'usi lec chc'ot ta pasel; puru chopolic ono'ox c'usi 

chiyalbun —xi li Acabe. Li Josafate jech laj yal: —Mu me xaval jech, ajvalil —xut. 

8Ja' yu'un li ajvalil ta Israele laj yic' jun yaj'abtel, jech laj yalbe: —Bat ic'o tal ta ora li 

Micaías xnich'on Imlae —xut. 

9Li ajvalil yu'un Israel xchi'uc li ajvalil ta Judae slapojic lec sc'u'ic sventa ajvalil, 

chotajtic lec ta xchotlebic te yo' bu lec lamal ta yochebal Samariae. Scotol li 

j'alc'opetique te chalic ta stojol ajvaliletic li c'usi chc'ot ta pasele. 

10Li Sedequías xnich'on Quenaanae spasoj jayibuc cachuetic ta tsatsal taq'uin, jech laj 

yal: “Jech yaloj li Muc'ul Diose: ‘Li cachuetic li'i ja' chapasic o pleito ta stojol li 

siriaetique, ja' to ti c'alal ch-ul o avu'unic ta j'ech'ele’, xi li Muc'ul Diose”, xi. 

11Li yantic j'alc'opetique ja' no'ox jech laj yalic ec. Jech laj yalbeic li ajvaliletique: 

“Bat pasic pleito achi'uquic li Ramot ta Galaade. Ta stsal avu'unic, yu'un li Muc'ul 

Diose yac'ojboxuc ta ac'obic”, xiic. 

12Li boch'o bat yic' tal Micaiase, jech c'ot yalbe: —Scotol li j'alc'opetique mu'yuc jelel 

ya'yejic; lec c'usitic laj yalbeic li ajvalile. Ja' yu'un avocoluc ec li vo'ote, ac'o me 

co'olajuc ava'yejic achi'uc; ja' me xaval ec li c'usi leque —xut. 

13Itac'ov li Micaiase: —Chacalbot ta jamal ta stojol Muc'ul Dios ti ja' no'ox ta xcal li 

c'usi chiyalbune —xi. 

14Jech ibat sva'an sba ta stojol li ajvalile, jech ijac'bat: —Micaías, ¿me xu' chbat jpas 

pleito jchi'uc li Ramot te ta Galaade, o me mu xu'? —xut. Itac'ov li Micaiase: —

Batan, ta stsal avu'un, yu'un ac'bilot xa ta ac'ob —xut. 

15Li ajvalile jech laj yal: —Ep xa velta laj calbot ti ja' ac'o avalbun ta stojol Muc'ul 

Dios li c'usi melele —xut. 

16Li Micaiase jech laj yal: “Quiloj ti spucoj sbaic ta vitsetic scotol li israeletique; ja' 

jechic jech chac c'u cha'al chijetic ti mu'yuc xchabiele. Li Muc'ul Diose jech laj yal: 

‘Le'e mu'yuc yajvalic; junuc yo'ntonic ac'o suticuc batel ta snaic ta jujuntal’, xi”, xi li 

Micaiase. 

17Li ajvalil ta Israele jech laj yalbe li Josafate: —Q'uelavil, laj ono'ox calbot ti mu'yuc 

baq'uin c'usi lec chiyalbun li vinic li'i; puru chopolic no'ox c'usi chiyalbun —xut. 

18Li Micaiase jech to laj yal: —A'yo ava'ay c'usi laj yalbun li Muc'ul Diose. Laj quil 

chotol ta xchotleb li Muc'ul Diose, te xchi'uc scotol li yaj'almantaltac ta vinajele, te 

va'ajtic ta sbats'ic'ob, ta sts'etc'ob. 

19Li Muc'ul Diose te lic sjac' boch'o chbat stijbe yo'nton Acab, yu'un ac'o bat spas 

pleito xchi'uc li Ramot te ta Galaade yu'un jech te ac'o chamuc o. Yantic o c'usi laj 

yalic jujunic. 

20Te inopaj batel jun pucuj, bat sva'an sba ta stojol li Muc'ul Diose, jech laj yalbe: 

“Vu'un ta xbat jtijbe yo'nton”, xi. Li Muc'ul Diose la sjac'be c'u x'elan xu' tspas. 

21Itac'ov: “Chiloc' batel; vu'un ta xbat cac'be epalc'op ta yeic li j'alc'opetic yu'un 

ajvalil Acabe”, xi. Li Muc'ul Diose jech laj yal: “Lec oy, bat paso cha'e; lec xu' 

avu'un”, xut. 

22Ja' yu'un na'o me, li Muc'ul Diose yac'ojbe xa epalc'op ta yeic li j'alc'opetic avu'un 

li'i, yu'un tsc'an ti ac'o lajan oe —xut. 

23Li Sedequías xnich'on Quenaanae inopaj batel ta sts'el li Micaiase; la slec'be ta 

majel sat, jech laj yalbe: —¿C'usi ora iloc' ta jtojol li espíritu yu'un Muc'ul Dios ti ay 

sc'opanot chavale? —xut. 

24Itac'ov li Micaiase: —Ja' to te chana' c'alal me chasa'ilan xa'ox bu chanac' aba ta 

nanatique —xut. 

25Li muc'ta ajvalil yu'un Israele jech laj yal: —Tsaquic li Micaiase. Iq'uic batel ta 

stojol Amón, ja' li ajvalil te ta lume, xchi'uc ta stojol li jnich'on Joase. 

26Xc'ot avalbeic ti vu'un ta jmantale ac'o stic' ta chuquel. Jutuc no'ox xavac'beic sve'el 

xchi'uc vo', ja' to ti me cuxulun, me jun co'nton lisut tale —xi. 

27Jech to laj yal li Micaiase: “Me cuxulot, me lec jun avo'nton lasut tale, yu'un muc 

ja'uc Muc'ul Dios la sc'opanun obi”, xut. Jech to laj yal: “Jchi'iltac, laj me ava'yic 

acotolic li c'usi laj cale”, xi. 

28Li ajvalil ta Israel xchi'uc li ajvalil Josafate imuyic batel ta Ramot te ta Galaad. 

29Li ajvalil yu'un Israele jech laj yalbe li Josafate: —Li vu'une ta jel jba ti c'alal 

chij'och batel ta paspleitoe. Li vo'ote ja' lapo batel li ac'u' ono'ox sventa ajvalilale —

xut. Jech lic sjel sba li ajvalil yu'un Israele; i'ochic batel ta paspleito. 

30Li ajvalil ta Siriae yalojbe xa'ox mantal li banquilal soldadoetic sventa caretaetic 

yu'une ti mu me c'usi spasbeic junuc, me muc ja'uc li ajvalil yu'un Israele. 

31C'alal laj yilic ajvalil Josafat li banquilal soldado yu'un caretaetique, la scuyic ti ja' li 

ajvalil yu'un Israele, jech la setuic ta ora tsmilic xa'ox. Pero li Josafate i'avan ta sc'anel 

vocol, jech icoltaat yu'un li Muc'ul Diose; iq'uejbat loq'uel li yajcontrataque, 

32yu'un laj yilic ti muc ja'uc li ajvalil yu'un Israele, jech te la scomtsanic. 

33Oy jun soldado la svontol t'iles batel li sflechae, pero be no'ox la snup batel li ajvalil 

yu'un Israele, yu'un toj solel no'ox sflecha ti bu japal jutuc li smac slapoje. Li ajvalile 

jech laj yalbe li jtijcareta yu'une: —Joybino li caretae; ic'un loq'uel li' ta pleitoe, yu'un 

toj ip libat chca'ay —xut. 

34Toj tsots ibat pleito yu'unic li jun c'ac'al le'e. Li ajvalil yu'un Israele laj to yac' persa 

iva'i sjunul c'ac'al ta scareta ta sat li siriaetique. C'alal ich'ay c'ac'ale, icham. 

2 Crónicas 19 

Li j'alc'op Jehue tsots la staq'ui li ajvalil Josafate 

1Li Josafat ajvalil ta Judae jun yo'nton, lec tsots isut batel ta Jerusalén. 

2Te ibat c'opanatuc yu'un jun j'alc'op Jehú xnich'on Hanani, jech ijac'bat: “¿C'u yu'un 

ti ja' chacolta li boch'otic chopolique, xchi'uc ti chapas ta co'ol avo'nton achi'uc li 

yajcontra Muc'ul Diose? Ta sventa ti jech laj apase, li Muc'ul Diose ilinem ta atojol. 

3Pero oy to c'usi lec apasoj, yu'un laj aloq'ues li sloc'obal Asera li' ta cosilaltique, 

xchi'uc ja' avac'oj avo'nton ta sa'el li Diose”, x'utat. 

Li ajvalil Josafate la st'uj jchapanvanejetic 

4Li Josafate te inaqui ta Jerusalén. Pero nopen xa'ay tsvu'lan li steclumale, chlic ta 

Beerseba c'alal to ta vitsetic yu'un Efraín, yu'un chic'an sutel tal ta stojol li Muc'ul 

Diose, ja' li Dios yu'un smoltotic ta vo'onee. 

5La st'ujan jchapanvanejetic te ta lumetic ti lec setbilic ta tsatsal coralton ta yosilal 

Judae. Xquechcun la st'ujan batel ta jujun lum. 

6Jech laj yalbe li jchapanvanejetique: “Bijanic me ti c'u x'elan cha'abtejique, yu'un 

muc sventauc cristiano ti chachapanvanique; ja' ta sventa li Muc'ul Diose. Te 

xchi'inojoxuc ti c'alal chachapanvanique. 

7Ja' yu'un xi'anic me yu'un li Muc'ul Diose; q'uelo me abaic lec. Yu'un ta stojol li 

Muc'ul Dios cu'untique mu'yuc chopol chapanel te; muc t'ujbiluc no'ox chich' pasel, 

xchi'uc mu'yuc boch'o xu' tspoj sba ta taq'uin”, xut. 

8Jech noxtoc li Josafate la snacan paleetic, xchi'uc levietic ta Jerusalén, xchi'uc 

banquilaletic ta jujuchop sbiic sventa chcoltavanic ta xchapanel boch'o mu xich' lec ta 

muc' li Muc'ul Diose, xchi'uc ta sventa me oy chlic c'op yu'unic te ta Jerusalene. 

9Jech laj yalbe mantal: “Xi'anic me yu'un ec li Muc'ul Diose; pasic me li c'usi melele; 

tuc'uc me avo'ntonic. 

10C'usiuc no'ox c'opal chtal yac'boxuc achapanic li jchi'iltactic li' ta lumetique, me 

milbail, me ta sventa mantaletic, o me ta sventa chanubtaseletic, taq'uiic lec, yu'un 

jech mu sta smulic ta stojol li Muc'ul Diose, jech mu x'ilin ta jtojoltic, xchi'uc ta stojol 

li jchi'iltactique. Me jech chapasique, mu'yuc amulic. 

11Li banquilal pale Amariase ja' tsventain c'u x'elan ta ich'el ta muc' li Muc'ul Diose. 

Li Zebadías xnich'on Ismaele, ja' li banquilal yu'un judaetique, ja' tsventain c'usi tsc'an 

pasel yu'un li ajvalile. Li levietique ja' chascoltaoxuc ta spasel li avabtelique. 

Tsotsanic me cha'e; lec me xa'abtejic. Yu'un li Muc'ul Diose ja' chchi'in li boch'o ja' 

tspasic c'usi leque”, xi li ajvalile. 

2 Crónicas 20 

Itsalatic li moabetic xchi'uc amonetique 

1C'alal i'ech' jayibuc c'ac'ale, li moabetic xchi'uc amonetique ital scontrainic li 

Josafate. Spasoj tal ta co'ol yo'nton xchi'uquic li meunetique. 

2Oy boch'o bat yalbe li ajvalil Josafate, jech c'ot yalbe: “Oy boch'o chtal scontrainicot. 

Bats'i epal soldadoetic le' xtalic ta jot nab ta Edom. Le' ta orae te xa oyic ta Hazezon-

tamar, ja' li En-gadi yan sbie”, xut. 

3Li Josafate ixi', jech la snop ti ja' lec tsjac'be Muc'ul Dios c'usi tspase. Xchi'uc la stac 

mantal ta scotol Judá ti ac'o yictaic ixim scotolique. 

4Jech lic stsob sba scotol li jnaclumetic ta Judae; lic sc'anic coltael yu'un li Muc'ul 

Diose. Te ic'ot scotol li yajval lumetic ta Judae. 

5Li Josafate lic sva'an sba ta stojol scotol li xchi'iltac liquemic ta Judá xchi'uc ta 

Jerusalene. Ja' te la sva'an sba ta ach' yamaq'uil xch'ulna li Muc'ul Diose. 

6Te lic sc'opan Dios, jech laj yal: “Muc'ul Dios, vo'ot Diosot yu'un li jmoltot 

jyame'cutic ta vo'onee. Vo'ot Diosot yu'un li vinajele, xchi'uc vo'ot chapas mantal ta 

stojol li ajvaliletic ta jujun banamile. Oy ta ac'ob li avu'el atsatsale; mu'yuc boch'o xu' 

chastsalot. 

7Dios cu'un, vo'ot laj anuts loq'uel ta stojol ateclumal li yajvaltac banamil li'i; ja' laj 

avac'be o yu'uninic li smomnich'nabtac Abrahame, ja' ti lec ono'ox laj ac'opan aba 

achi'uque. 

8C'alal li' xa'ox nacalique, la spasic jun ch'ulna avu'un, jech laj yalic: 

9‘Me oy c'usi chtal ta jtojolcutic sventa stojol jmulcutique, me milel ta pleito, me 

tsatsal chamel, o me vi'nal, li' chtal jva'an jbacutic ta ch'ulna avu'une, yu'un ja' li' 

oyote. Li' chtal jc'anbotcutic vocol ta sventa li jvocolcutique. A'ibun me li 

jc'opcutique; coltauncutic me ti c'alal chajc'opanotcutique’, xiic ta atojol. 

10Li' ta orae, talemic xa li amonetique, li moabetique, xchi'uc li jnaclumetic ta vitsetic 

ta Seire, ja' li yajvaltac banamil ti bu muc ono'ox xac'an te x'ochic batel li 

jchi'iltaccutic ta vo'one c'alal iloq'uic tal ta Egiptoe. Jech la sjoy sbeic; muc smilic. 

11Li' ta orae talem xa yac'bun jtojolcutic ta sventa ti muc xich'ic milele, yu'un talem 

scontrainuncutic, tal sloq'uesuncutic li' ta cosilcutic ti laj avac'buncutique. 

12Dios cu'un, ¿me muc chavac'beic stoj smulic le'e? Yu'un li vu'uncutique mu xu' 

cu'uncutic ta jcontraincutic ti jech yepal cristianoetic le'e. Mu jna' c'usi ta jpascutic; ja' 

no'ox ta xcac' jbacutic o ta atojol”, xi la sc'opan Dios li Josafate. 

13Scotol li judaetique va'ajtic ta stojol li Muc'ul Diose. Te oyic c'alal ta yajnil 

xnich'nabic. 

14Li Jahaziel xnich'on Zacarías, smomnich'on Benaía, xnich'on Jeiel, smomnich'on 

Matanías, ja' li leví vinic liquem ta Asafe, iventainat ta stsatsal Muc'ul Dios, 

15jech laj yal: “A'yo ava'yic judaetic, xchi'uc vo'oxuc ti yajvaloxuc Jerusalene, xchi'uc 

vo'ot, ajvalil Josafat. Li Muc'ul Diose jech chijyalbutic: ‘Mu me xaxi'ic yu'un li epal 

soldadoetic le'e, yu'un muc vo'coxuc chapasic li pleitoe; ja' vu'un ta jpas jtuc. 

16Oc'om yalanic batel, bat ac'beic. Li stuquique te xa chmuyic tal ta ch'ut vits ta Sis; te 

chc'ot ataic ta nopol bevo' ta tuq'uil xocol banamil Jeruel. 

17Mu persauc chapasic pleito li vo'oxuque; te no'ox va'ano abaic, ch'anchanic. 

Q'uelavilic c'u x'elan chajcoltaoxuc, vu'un li Muc'ul Diosune. Yajvaltac Judá xchi'uc 

Jerusalén, mu me xaxi'ic; mu me xchibaj avo'ntonic. Loc'anic batel oc'om, bat ac'beic; 

te chajchi'inoxuc’, xijyututic li Muc'ul Diose”, xi li Jahaziele. 

18Li Josafate lic squejan spatan sba ta banamil ta stojol li Muc'ul Diose. Jech ec li 

judaetic xchi'uc li yajvaltac Jerusalene lic squejan spatan sbaic ec; laj yich'ic ta muc' li 

Muc'ul Diose. 

19Lic sva'an sbaic li levietic smomnich'nabtac Coat xchi'uc smomnich'nabtac Coree, 

lic yalbeic slequilal li Muc'ul Dios yu'un Israele; x'avetic no'ox liquel. 

20Ta yoc'omal sob iliquic. La stam batel sbeic; ibatic ta xocol banamil Tecoa. C'alal 

chloq'uic xa'ox batele, te lic sva'an sba li Josafate, jech laj yal: “Judaetic xchi'uc 

jnaclumetic ta Jerusalén, a'yic c'usi ta xcal: Ja' no'ox pato avo'ntonic o ta stojol li 

Muc'ul Dios cu'untique, jech jbel sc'oplal lec oyoxuc o. Xchi'uc pato avo'ntonic ta 

stojol li j'alc'opetic avu'unique, jech lec chbat scotol li c'usitic chapasique”, xi. 

21C'alal laj yo'nton ta lo'il xchi'uc li xchi'iltaque, lic sa' jayibuc jq'uejimoletic sventa 

chalbeic slequilal li Muc'ul Diose, slapojic ch'ul c'u'iletic. C'alal ja'o chloq'uic batel li 

soldadoetique, ja'o jech chq'uejinic: “Colaval utic li Muc'ul Diose, yu'un sbatel osil 

mu xlaj o li c'uxubinel yu'une”, xiic. 

22C'alal iliquic ta sq'uejintabel slequilal li Muc'ul Diose li amonetic, li moabetic, 

xchi'uc li boch'otic liquemic tal ta vits Seir ti tal xa'ox smilic li judaetique, lic 

soquesbatuc sjolic yu'un li Muc'ul Diose jech te lic smilan sba stuquic ta jujuntal. 

23Li amonetic xchi'uc moabetique ja' lic scontrainic li boch'otic liquemic ta vits Seire; 

laj yulesic o ta j'ech'el. C'alal i'ul yu'unique, ja'o lic yac'be sba stuquic ec. 

24C'alal ic'otic li judaetic yo' bu lec xvinaj li xocol banamile, ja' to laj yilic ti busulic ta 

banamil scotol li epal soldadoetique, me junuc mu'yuc xa boch'o xjatov batel. 

25Li Josafat xchi'uc svinictaque bat stsobic scotol c'usitic oy yu'unic li yajcontraique. 

Ep sc'ulejalic te la staic batel. La staic ep c'u'il pac'aletic, abtejebaletic sventa pleito, 

xchi'uc c'usitic yantic toyolic stojol, xchi'uc c'usitic c'upilic sba. Mu xa c'u xutic batel, 

yu'un bats'i ep. Ta oxib to c'ac'al ilaj stsobic. 

26Ta xchanibal c'ac'al te la stsob sbaic ta stenlejaltic Beraca; te laj yalbeic slequilal li 

Muc'ul Diose. Ja' yu'un stenlejal yu'un Beraca, xi sbi laj yac'beic li banamile. Ja' jech 

sbi o c'alal to tana. 

27Jech isutic ta Jerusalén li judaetic xchi'uc yajvaltac Jerusalene. Ja' ba'yucbe ibat 

yu'unic li Josafate. Toj xcuxet no'ox yo'ntonic isutic, yu'un i'ac'bat xcuxetel yo'ntonic 

yu'un li Muc'ul Diose, yu'un icoltaatic ta sventa li yajcontraique. 

28C'alal ic'otic ta Jerusalene, te ibatic ta xch'ulna li Muc'ul Diose; chq'uejinic batel ta 

arpa, ta sonetic, xchi'uc ta oq'uesetic. 

29C'alal ipuc batel ti ja' stuc Dios la scontrainbe yajcontra li israeletique, i'och ep xi'el 

ta yo'ntonic scotol li ajvaliletic ta banamile. 

30Jech jun yo'nton i'abtej ta ajvalilal li Josafate, yu'un li Diose la spajes o pleito ta 

jujujot. 

Sc'oplal c'u x'elan i'abtej Josafat 
(1 R 22.41-50) 

31Ja' jech i'abtej ta ajvalilal ta stojol Judá li Josafate; yich'oj vo'lajuneb xcha'vinic (35) 

jabil ti c'alal i'och ta ajvalilale. Vo'ob xcha'vinic (25) jabil i'och ta ajvalilal ta 

Jerusalén. Li sme'e Azuba sbi; ja' stseb Silhi. 

32Li Josafate ja' jech i'abtej jech chac c'u cha'al i'abtej li stote, ja' li Asae. Lec tuc' c'usi 

la spas ta stojol li Muc'ul Diose. 

33Pero mu'yuc ono'ox xloc' yu'un scotol li c'opojebaletic ta toyol vitsetique, yu'un li 

judaetique mu junuc yo'ntonic la sts'aclinic o li Dios yu'un smoltot syame'ic ta 

vo'onee. 

34Li yantic yabtel Josafat ta sliqueb c'alal ta slajebe te ts'ibabil ta svunal c'usitic ic'ot ta 

pasel yu'un li Jehú xnich'on Hananie, ja' ti bu chalbe sc'oplal noxtoc li ajvaliletic ta 

Israele. 

35Ta ts'acal, li Josafat ajvalil ta Judae lic spas ta co'ol yo'nton xchi'uc li Ocozías ajvalil 

ta Israele, ja' li boch'o bats'i chopol yabtele. 

36La xchi'in sbaic ta spasel barcoetic sventa chbatic ta Tarsis. Te lic spasic ta Ezión-

geber. 

37Ja' yu'un li Eliezer xnich'on Dodava liquem ta lum Maresae lic yal c'usi chc'ot ta 

pasel ta stojol li Josafate, jech laj yal: “Ta sventa ti laj apas ta co'ol avo'nton achi'uc li 

Ocoziase, li Muc'ul Diose chaslilinbot li avabtele”, xut. Jech ic'ot ta pasel. Biq'uitic 

ililij li barcoetique, jech muc xu' yu'un xbatic o ta Tarsis. 

2 Crónicas 21 

I'och ta ajvalilal ta Judá li Jorame 
(1 R 8.16-24) 

1C'alal icham li Josafate, te bat yich' muquel ta Lum yu'un David, ja' li smuc'ta 

moltote. Ja' i'och ta xq'uexol jun xnich'on, Joram sbi. 

2Li yits'inab Jorame ja' Azarías, Jehiel, Zacarías, Micael, xchi'uc Sefatías. Scotol le'e 

ja' xnich'nab li Josafat ajvalil ta Judae. 

3Li Josafate laj yac'be lec smoton li xnich'nabe; ja' c'anal taq'uin, saquil taq'uin, 

xchi'uc c'usitic toyolic stojol, xchi'uc laj yac'anbe lumetic te ta Judá ti setbilic lec ta 

tsatsal coraltone. Yan li Jorame ja' la stic' ta ajvalilal, yu'un ja' sba xnich'on. 

4C'alal ichoti o lec ta ajvalilal li Jorame, laj yich' lec stsatsal yo'nton, jech lic smil 

scotol li yits'inabe, xchi'uc la smil jayibuc li banquilaletic yu'un Israele. 

5Yich'oj lajchab xcha'vinic (32) jabil ti c'alal i'och ta ajvalilale. Vaxquib jabil i'abtej ta 

ajvalilal te ta Jerusalén. 

6Pero ja' la xchanbe stalelic li ajvaliletic ta Israele, xchi'uc li smomnich'nab Acabe. 

Yu'un li yajnile ja' smomnich'on li Acabe, ja' yu'un puru chopol c'usi la spas ta stojol 

Muc'ul Dios li Jorame. 

7Pero li Muc'ul Diose mu sc'an ti j'ech'el chulesbe o smomnich'nab li Davide, yu'un oy 

c'usi xchapanojic xchi'uc, yu'un yalojbe ono'ox ti te tsanal chcom o luz ta stojol 

xnich'nab xchi'uc smomnich'nabe. 

8C'alal tiq'uil ta ajvalilal li Jorame, li edometique la stoy sbaic loq'uel ta stojol li Judá 

ti ja' ventainbilic yu'une; la sa' ajvalil yu'un stuquic. 

9Ja' yu'un li Jorame laj yic' batel li banquilaletic yu'une xchi'uc scotol li caretaetic 

sventa pleitoe. Ta ac'ubaltic iloq'uic batel, bat spasic pleito xchi'uquic li edometic ti te 

joyibtabilic yu'une. 

10Pero li edometique ivu' yu'unic ti stuquic xa no'ox lic sventain sbaique; mu'yuc xa 

ventainbilic yu'un Judá icomic c'alal to tana. Jech noxtoc ja'o yorail te lic sventain sba 

stuquic li lum Libnae, yu'un li Jorame la scomtsan li Muc'ul Dios yu'un smoltot 

syame'taque. 

11Jech noxtoc lic spasanbe yav c'opojebaletic ta vitsetic te ta yosilal Judá. Ja' ta scoj ti 

la sta smulic ta stojol Muc'ul Dios li jnaclumetic ta Jerusalene. Solel laj yac' ch'ayicuc 

ta be scotol li judaetique. 

12Li Jorame ja'o laj yich'be scarta li j'alc'op Eliase, jech chal: “Li Muc'ul Diose, ja' li 

Dios yu'un amoltot David ta vo'onee, jech chayalbot: ‘Muc ja'uc laj achan c'usi lec la 

spas li atote, ja' li Josafate, xchi'uc li Asa, ja' li ajvalil to'ox ta Judae. 

13Ja' laj achan c'usi chopol tspasic li ajvaliletic ta Israele. Vo'ot ta acoj ti ich'ayic ta be 

li judaetique xchi'uc li jnaclumetic ta Jerusalene, jech toj chopol c'usi la spasic ta 

stojol Muc'ul Dios jech chac c'u cha'al la spasic li xnich'nabtac Acabe. Jech noxtoc laj 

amil li achi'iltac ta voq'uel ti ja' xjelov slequilic jech chac c'u cha'al vo'ote. 

14Ja' yu'un li Muc'ul Diose ta stac tal tsatsal chamel ta stojol li ateclumale, xchi'uc ta 

stojol avajnil anich'nab, xchi'uc scotol c'usitic oy avu'un. 

15Li vo'ote ta xtal ep chameletic ta atojol ec. Ta xlic chamel ta abiquiltac; ta xlic 

loc'anuc abiquiltac ta scoj li tsots chamel ta xlique’, xi li Diose”, x'utat ta carta yu'un 

Elías li Jorame. 

16Ja' yu'un li Muc'ul Diose lic sliquesbe sc'ac'al yo'ntonic li filistaetic xchi'uc li 

arabetic ti te nopol nacajtic xchi'uc etiopiaetique, jech lic scontrainic li ajvalil Jorame. 

17Jech i'ochic batel ta yosilal Judá. Laj yich'beic batel scotol c'usitic oy ta sna li 

ajvalile, xchi'uc xnich'nab, xchi'uc yajniltac. Ja' xa no'ox icom li xc'ox nich'on, Joacaz 

sbie. 

18C'alal ic'ot ta pasel scotol le'e, li Muc'ul Diose ja'o laj yac'be tsots chamel ta sbiquil 

li Jorame; ja' jun chamel ti mu stac' poxtael oe. 

19Ep c'ac'al ja' jech oy. C'alal iloc' chib jabile, lic loc'anuc sbiquil ta scoj li chamele. 

Jech icham ta scoj li tsatsal chamel ti toj tsots chti'vane, yu'un mu xa xnel o laj ya'ay li 

xc'uxule. C'alal ichame, mu'yuc bu la spasic c'oc' sventa chich'ic ta muc' jech chac c'u 

cha'al laj yich'ic pasbel li smoltotaque. 

20Yich'oj lajchab xcha'vinic (32) jabil ti c'alal i'och ta ajvalilale; vaxquib jabil i'abtej ta 

Jerusalén. C'alal ichame, me jutuc mu'yuc boch'o la sna'. Te la smuquic ta Lum yu'un 

David, pero muc ja'uc te laj yich' muquel ta smuquinal li ajvaliletique. 

2 Crónicas 22 

I'och ta ajvalilal ta Judá li Ocoziase 
(2 R 8.25-29) 

1Li jnaclumetic ta Jerusalene ja' la stiq'uic ta ajvalilal li Ocozías, ja' li xc'ox nich'on 

Jorame. Yu'un li banquilal xnich'nabe imilbat scotol yu'un li yajcontraic ti lec chapal 

italic xchi'uc arabetic te ta scarpanaique. Ja' yu'un ja' lic ochuc ta ajvalilal li Ocozías 

xnich'on Joram ajvalil to'ox ta Judae. 

2Yich'oj chib xcha'vinic (22) jabil ti c'alal i'och ta ajvalilale. Jun jabil i'abtej ta 

Jerusalén. Li sme'e ja' Atalía sbi, ja' smomnich'on Omri. 

3Ja' la xchan noxtoc c'usi chopol la spas li yalab xnich'nab Acabe, yu'un ja' jech 

ichanubtasat yu'un li sme'e. 

4Jech toj chopol yabtel i'ilat yu'un Muc'ul Dios jech chac c'u cha'al li Acabe. Yu'un 

c'alal chamen xa'ox li stote, puru chopol chanubtasel laj yac'beic, jech laj yiq'uic o 

batel ta ch'ayel. 

5Ta sventa ti ja' la spas li c'usi chanubtasbil yu'unique, jech bat scolta ta pleito li 

Joram xnich'on Acab, ajvalil ta Israele. Ja' bat scontrainic li Hazael ajvalil ta Siria te ta 

lum Ramot ta Galaade. Pero li siriaetique iyayij tal yu'unic li Jorame 

6jech ibat ta Jezreel, bat yaq'uic ta poxtabel ti butic ituch' tal ta pleito te ta Ramot ta 

scoj ti i'ay scontrainic li Hazael ajvalil ta Siriae. Li Ocoziase laj ya'ay ti ip li Jorame 

jech ibat ta Jezreel, bat sq'uel. 

Jehú la smil Ocozías 
(2 R 9.27-29) 

7Li Diose chapal xa'ox yu'un ti te xa chcham o li Ocozías c'alal chbat sq'uel li Jorame. 

C'alal ic'ote, iloq'uic tal xchi'uc li Jorame, bat xchi'inic ta lo'il li Jehú xnich'on Nimsie. 

Pero li Diose st'ujoj xa'ox li Jehue, yu'un ac'o yulesbe sts'unubal li Acabe. 

8C'alal yochel yalel Jehú ti toj chopol yabtelic li yalab xnich'nab Acabe, laj yil te oyic 

noxtoc li banquilaletic yu'un Judae, xchi'uc li yuts' yalaltac Ocozías ti te ch-abtejic 

yu'un ajvalile, jech la smilan comel. 

9Lic stac ta t'unel noxtoc li Ocozías ti te snac'oj sba ta Samariae. La xchuquic, laj 

yiq'uic batel ta stojol li Jehue; te la smilic. Pero la smuquic, yu'un la sna'ic ti ja' 

xnich'on li Josafat, ja' li boch'o scotol yo'nton laj yich' ta muc' li Muc'ul Diose. Jech 

mu'yuc yalab xnich'nab icom li Ocoziase; mu'yuc boch'o xu' chlic sventain li abtel ta 

ajvalilale. 

La spoj abtel sventa ajvalilal li Ataliae 
(2 R 11.1-21) 

10Li Atalía sme' Ocoziase laj yil ti icham xa li yole, ja' li Ocoziase, jech itots batel, bat 

smilbe scotol yalab xnich'nab li yole, ja' li ajvalil to'ox ta Judae. 

11Pero li Josaba stseb ajvalil Joram xvix Ocoziase laj to snac'be jun xnich'on li ajvalil 

Ocoziase, Joás sbi. Ja'o laj yic' loq'uel ta anil ti c'alal ja'o yochelic ta smilel li 

yantique. Ja' te bat snac' ta jun cuarto sventa vaybal, te laj yac'be xchi'in jts'itesej olol 

yu'un, jech muc xtaat o ta milel yu'un li Ataliae. Li Josabae ja' xchi'il sbaic ta voq'uel 

xchi'uc li Ocoziase, ja' yajnil li pale Joiadae. 

12Te xchi'inojic o ta ch'ulna yu'un Muc'ul Dios li Joase; te snac'ojic o c'alal ja'o ochem 

ta ajvalilal li Ataliae. 

2 Crónicas 23 

1C'alal svucubal xa'ox jabile, itsatsub yo'nton li Joiadae, jech lic yic'an li banquilal 

soldadoetique, ja'ic li: Azarías xnich'on Jeroham, Ismael xnich'on Johanán, Azarías 

xnich'on Obed, Maasías xnich'on Adaía, Elisafat xnich'on Zicrie. Lic spas lec ta co'ol 

yo'nton xchi'uc. 

2Ibatic ta scotol yosilal Judá, bat yiq'uic tal scotol li levietic te ta lumetic ta yosilal 

Judae xchi'uc li banquilaletic ta jujuchop sbiic israeletique, jech scotolic italic ta 

Jerusalén. 

3Ti c'u yepal te la stsob sbaique, oy c'usi la xchapan xchi'uquic li biq'uit ajvalil te ta 

ch'ulna yu'un Diose. Li Joiadae jech laj yalbe: “Li' oy li yunin nich'on anima ajvalile. 

Ja' oy ta sventa ch-och ta ajvalilal jech chac c'u cha'al yalojbe ono'ox David li Muc'ul 

Diose, yu'un yaloj ono'ox ti ja' ch-ochilanic o ta ajvalilal li yalab xnich'nabe. 

4Ja' jech tsc'an chapasic chac li'i: paso abaic ta oxvoc'. Li jvoc'oxuc vo'oxuc li 

paleoxuc, li levioxuc ti oy ta aventa cha'abtejic ta sc'ac'alil ta jcux co'ntontique, 

vo'oxuc chachabiic li ti'naetic yu'un ch'ulnae. 

5Li yan jvoq'ue te ac'o oyicuc ta spasubmantal li ajvalile. Li yan jvoq'ue te ac'o oyicuc 

ta ti'coralton ti snacleb coralton sbie. Scotol li yantic jchi'iltactique, te ac'o oyicuc ta 

yamaq'uil ch'ulna. 

6Me junuc mu me boch'o x'och ta ch'ulna. Ja' no'ox xu' ch-ochic li paleetic, li 

levietique, yu'un ja' voc'bilic o yu'un Dios, yu'un ja' te ch-abtejic. Yan li achi'iltaque te 

ac'o tsobolicuc ta stojol Muc'ul Dios ta yamaq'uil ch'ulna. 

7Li levietique ac'o sjoyibtaic li ajvalile, te stsacojicuc li yabtejebique. Me oy boch'o 

tsc'an ch-och ta ch'ulnae, ac'o yich' milel. Te ac'o xchabiic o buyuc no'ox chbat li 

ajvalile”, xi li Joiadae. 

8Li levietic xchi'uc scotol judaetique la spasic jech chac c'u cha'al laj yal li pale 

Joiadae. Li banquilaletic yu'un boch'otic oy ta sventa ch-abtejic ta sc'ac'alil cuxub 

o'ntonale xchi'uc li boch'o ja' to iloq'uique, lic sventainan lec li sviniquique. Yu'un li 

pale Joiadae muc xac' ti ac'o suticuc li boch'otic ja' to iloq'uic ta abtele. 

9Li Joiadae lic yac'anbe slanzaic li banquilal soldadoetique xchi'uc macubbailetic ti 

yalel toyol smuc'tiquile, ti ja' to'ox yu'un ajvalil David ta vo'one te tiq'uil ta ch'ulna 

yu'un Diose. 

10Lic xchapan lec scotol li xchi'iltaque, lic yac'an ta jujuch'oj ti'naetic xchi'uc ta 

jujujot xocon li ch'ulnae c'alal to yo' bu oy li scajleb smoton Diose. Yich'anoj slanzaic 

jujunic; te sjoyibtaojic li ajvalile yu'un chchabiic. 

11Li Joiada xchi'uc xnich'nabe lic sloq'uesic tal li xnich'on ajvalile; laj yac'beic 

scorona xchi'uc scotol li svunal yabtele. Lic smalbeic aceite ta sjol, jech laj yalic: 

“¡Ich'biluc ta muc' li ajvalile!”, xi i'avanic. 

12C'alal laj ya'ay Atalía ti ch-avanic, ti xvochlajetic no'ox ta stojol li ajvalile, ibat te ta 

ch'ulna yo' bu tsobol scotol li israeletique. 

13Laj yil ti te va'al ta sts'el yoyal ti'ch'ulna li ajvalile. Te setel ta spat xocon li 

banquilaletique xchi'uc li jtijsonetique. Xcuxet no'ox yo'ntonic scotol li israeletique, te 

tsjupan yoq'uesic. Li jq'ueojetique te tsq'uejintaic q'ueoj xchi'uc tstijic sonetic. Li 

Ataliae la sli' sc'u', tsots i'avan: —¡Jcontrainvanejetic! ¡J'ac'vanejetic ta c'abal! —xi. 

14Li Joiadae laj yal mantal ti ac'o loq'uicuc batel li banquilal soldadoetique, jech laj 

yalbe: —Chechic loq'uel li ants te yo' bu cholol jchi'iltactique. Li boch'o xchi'inoje 

milic ta espada scotol —xut. Yu'un li palee yaloj mantal ti mu xu' tsmilic te ta ch'ulna 

yu'un Muc'ul Diose, 

15jech la stsaquic, laj yiq'uic loq'uel ta sti' yo' bu chloc' li ca'etique; te c'ot smilic yo' 

bu spasubmantal li ajvalile. 

16Li Joiadae oy c'usi lic xchapanic xchi'uc scotol xchi'iltac, xchi'uc li ajvalile. Laj 

yalic ti ja' steclumal Muc'ul Dios c'otemic oe. 

17Ts'acal ibat scotol israeletic ta ch'ulna yu'un li Baale; la svuq'uesic. La sjinesic 

noxtoc li scajlebtac smotone. Biq'uitic la slilinic li sloc'obaltac sdiosique. Te la smilic 

ta stuq'uil scajleb matanaletic li Matán, ja' li pale yu'un Baale. 

18Li Joiadae lic xchapanbe lec yajval li abtel te ta ch'ulnae; ja' ventainbilic yu'un li 

paleetic xchi'uc levietique. Ja' co'ol la spas jech chac c'u cha'al xchapanoj ta vo'one li 

David ti tsjelilan sbaic ta abtel te ta ch'ulna sventa chchic'beic smoton Muc'ul Dios 

jech chac c'u cha'al la sts'iba comel li Moisese. Xcuxet no'ox yo'ntonic chq'uejinic ti 

c'alal tspasic jech chac c'u cha'al xchapanoj ono'ox li Davide. 

19Jech noxtoc laj yac' jchabi ti'naetic te ta ch'ulna, yu'un jech mu me x'och li boch'o 

mu'yuc yac'oj sba ta lecubtasele. 

20Ts'acal laj yic'an li banquilal soldadoetique, li banquilaletique, xchi'uc li boch'otic 

sventainoj xchi'iltaquique xchi'uc scotol li jteclume. Ja' lic xchi'inic loq'uel ta ch'ulna 

li ajvalile, ic'otic c'alal to ta spasubmantal. Te i'ochic ta muc'ta ti'na; te la xchotanic ta 

xchotleb li ajvalile. 

21Toj xcuxet no'ox yo'nton scotol li jteclume. Lec jun yo'nton icomic, yu'un icham xa 

ta espada li Ataliae. 

2 Crónicas 24 

Sc'oplal c'u x'elan i'abtej li ajvalil Joase 
(2 R 12.1-21) 

1Vucub jabil yich'oj c'alal i'och ta ajvalilal li Joase. Cha'vinic (40) jabil i'abtej ta 

Jerusalén. Li sme'e ja' Sibia sbi; liquem ta Beerseba. 

2Li Joase scotol c'ac'al puru lec c'usi la spas ta stojol Muc'ul Dios c'alal cuxul li pale 

Joiadae. 

3Li Joiadae la sa'be chib yajnil li Joase, jech ivoc' squeremetic, xchi'uc stsebetic. 

4Ta yan c'ac'al, li Joase lic snop ti chcha'meltsan lec li ch'ulna yu'un Muc'ul Diose. 

5Lic stsob li paleetic xchi'uc levietique, jech laj yalbe: “Batanic ta lumetic li' ta yosilal 

Judae, bat tsobbeic tal staq'uin scotol li jchi'iltactique, yu'un jech xu' chich' 

cha'meltsanel batel ta jujun jabil li xch'ulna Dios cu'untique. Aq'uic me persa ta ora 

no'ox”, xut. Pero li levietique muc xaq'uic persa. 

6Ja' yu'un li ajvalile lic yic' li banquilal pale Joiadae jech laj yalbe: —¿C'u yu'un mu 

xavac' persa ti ac'o bat stsobic tal taq'uin ta yosilal Judá xchi'uc ta lum Jerusalén li 

levietique? Yu'un li Moisés, ja' li yajtunel Muc'ul Diose, xchi'uc li jchi'iltactic ta 

israelale jech ono'ox laj yalic mantal ec ti ac'o yich' tsobel taq'uin sventa chich' pasel li 

ch'ulna pasbil ta nucule —xut. 

7Yu'un li chopol ants Atalía xchi'uc xchi'iltaque i'ochic ta ch'ulna yu'un Muc'ul Dios. 

Laj yich'ic loq'uel li c'usitic te oye; laj yaq'uic tunuc ta sventa chich'ic ta muc' sdiosic. 

8Ja' yu'un li ajvalil Joase laj yal ti ac'o yich' pasel jun caxa; te laj yaq'uic ta sts'el 

ti'ch'ulna ta amac'. 

9Ta ora la spuquic batel mantal ta scotol yosilal Judá xchi'uc ta Jerusalén ti ac'o yac' 

staq'uinic ta stojol Muc'ul Dios jech chac c'u cha'al laj yalbe mantal israeletic ta 

vo'one te ta xocol banamil li Moisese. 

10Li banquilaletique xchi'uc scotol li israeletique xcuxet no'ox yo'ntonic laj yich'ic tal 

staq'uinic, te la stiq'uic ta caxa; inoj yu'unic. 

11Li levietique laj yich'ic batel ta stojol ajvalil li caxae yu'un ac'o sq'uel. C'alal laj yilic 

ti bats'i ep xa li taq'uine, te italic li jts'ibajometic yu'un ajvalile xchi'uc jun yajq'uelelic 

tacbil batel yu'un li banquilal palee. Jech te lic xocobtasic li caxae. Ts'acal bat yaq'uic 

yan velta ta ti'ch'ulna. Ja' jech la spasic jujun c'ac'al, jech la staic ep taq'uin. 

12Ja' yu'un li ajvalil xchi'uc Joiadae laj yac'beic ta sc'ob li boch'o oy ta sventaic li abtel 

ta ch'ulnae yu'un ac'o xchapanic xchi'uc li j'anaejtonetique, xchi'uc li carpinteroetique, 

xchi'uc li jtentaq'uinetique, yu'un ac'o xcha'meltsanic li ch'ulnae. 

13Jech lic sjapuic abtel li j'abteletique; ta puru sc'ob stuquic icha'meltsaj lec yu'unic li 

ch'ulnae. Toj lec icom yu'unic jech chac c'u cha'al pasbil ono'ox ta sliquebe. 

14C'alal ivu' yu'unique, bat yac'beic ajvalil, xchi'uc Joiada li scomelal taq'uine. Jech lic 

yaq'uic o ta pasel c'usitic chtun te ta ch'ulna, ja' li c'usitic chtun sventa chchic'beic 

smoton Muc'ul Diose, ja' li muc'tic cucharae, li vasoetic pasbil ta c'anal taq'uin, 

xchi'uc ta saquil taq'uine. Lic smililanbeic o smoton Muc'ul Dios scotol c'ac'al te ta 

ch'ulna ti jayib c'ac'al cuxul li Joiadae. 

15Pero li Joiadae imalub. C'alal bats'i mol xa'oxe, icham. Yich'oj xa'ox lajuneb 

svucvinic (130) jabil. 

16Te bat yich' muquel ta Lum yu'un David yo' bu mucajtic li ajvaliletique, yu'un toj 

lec c'usi la spas ta stojol israeletic, xchi'uc ta stojol Dios, xchi'uc ta ch'ulna yu'un Dios. 

17C'alal chamen xa'ox li Joiadae, ibatic ta stojol ajvalil li banquilaletic ta Judae; yan to 

sba ich'el ta muc' c'ot spasbeic li ajvalile. Jech ec li ajvalile lec la stuc'ulanbe sc'opic. 

18Jech lic scomtsanbeic o li ch'ulna yu'un Muc'ul Diose, ja' li Dios yu'un stot sme'ic ta 

vo'onee. Ja' lic yich'ic ta muc' li sloc'obaltac Aserae, xchi'uc li yantic sloc'obal 

diosetique. Ta scoj li mulil la spasic le'e ja' yu'un li Diose i'ilin ta stojol li Judá xchi'uc 

ta Jerusalene. 

19Pero li Muc'ul Diose laj to stac tal j'alc'opetic, yu'un ac'o suticuc ta stojol. Pero muc 

xa xich'beic o ta muc' sc'op li j'alc'opetique. 

20Li Zacarías xnich'on anima pale Joiadae iventainbat yo'nton yu'un Dios; lic sva'an 

sba ta toyol, jech laj yalbe scotol li xchi'iltaque: “Jech chal li Muc'ul Diose: ‘¿C'u 

yu'un ti mu xach'unbicun jmantale? Ja' no'ox chasa' avocol atuquic. Ta sventa ti laj 

acomtsanicune, ja' no'ox jech ta jcomtsanoxuc ec’, xayutoxuc li Muc'ul Diose”, xut. 

21C'alal jech laj ya'yique, lic scontrainic. Ta smantal ajvalil la smilic ta ton te ta 

yamaq'uil ch'ulna. 

22Li ajvalil Joase ich'ay ta yo'nton c'u x'elan ic'uxubinat yu'un stot li Zacariase, ja' li 

Joiadae, yu'un laj yac'be ta milbel li xnich'one. C'alal ta xa'ox xchame, jech to laj yal 

comel: “Te ac'o sq'uel stuc li Muc'ul Diose; ac'o xchapan stuc”, xi. 

23C'alal sta yorail q'uepelaltique, li soldadoetic yu'un Siriae ital stsaquic ta pleito li 

Joase. I'ochic ta yosilal Judá xchi'uc ta Jerusalén. La smilic scotol li banquilaletic ta 

jujun lume. Laj yich'beic scotol li c'usitic oy yu'unique; ja' la stacbeic batel li ajvalil ta 

Damascoe. 

24Ac'o me mu'yuc ep ital li soldadoetic yu'un Siriae, pero li Muc'ul Diose laj yac' ta 

c'abal li epal soldadoetique, ja' ta scoj ti la scomtsanic li Muc'ul Dios yu'un stot sme'ic 

ta vo'onee. Jech la stabe o stojol c'usi la spas li Joase. 

25C'alal iloq'uic batel li siriaetique, bats'i c'ac'uben xtuch'emal icom yu'unic li Joase. 

Li xchi'iltac ta abtel Joase la xchapic ti ja' lec chac'beic stoj ta sventa ti la smilbe 

xnich'nab li banquilal pale Joiadae, jech la smilic o te ta svayab. Te bat smuquic ta 

Lum yu'un David, pero muc teuc la smuquic ta smuquinal li ajvaliletique. 

26Li boch'o jech la spasique ja' Zabad yol Simeat liquem ta Amón xchi'uc Jozaba yol 

Simrit liquem ta Moab. 

27Li sc'oplal xnich'nabtac Joás xchi'uc c'usi laj yal j'alc'opetic chc'ot ta pasel ta 

stojolique, xchi'uc c'u x'elan icha'lecub li ch'ulna yu'un Muc'ul Diose, te ts'ibabil 

scotol ta svun ajvaliletic. Ts'acal ja' i'och ta xq'uexol li xnich'one, Amasías sbi. 

2 Crónicas 25 

I'och ta ajvalilal li Amasiase 
(2 R 14.1-22) 

1C'alal i'och ta ajvalilal li Amasiase, yich'oj vo'ob xcha'vinic (25) jabil. Baluneb 

xcha'vinic (29) jabil i'abtej ta Jerusalén. Li sme'e Joadán sbi; te voq'uem ta Jerusalén. 

2Lec c'usitic la spas ta stojol li Muc'ul Diose, ac'o me mu'yuc lec tuc' li yo'ntone. 



821 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

3C'alal inaqui lec ta yabtele, la smil scotol li j'abteletic ti imilbat li stote. 

4Pero muc smilbe li xnich'nabique yu'un jech chal ta svunal li mantaletic ti la sts'iba 

comel li Moisese, yu'un jech laj yal li Muc'ul Diose: “Li totiletique mu xu' chich'ic 

milel ta scoj smul li xnich'nabique. Jech ec li nich'naletique mu xu' chich'ic milel ta 

scoj smul li stotique. Jujuntal ta xcham ta scoj smul stuquic”, xi yaloj. 

5Li Amasiase la stsob scotol li judaetic xchi'uc benjaminetique. Ta jujuchop sbiic la 

xchapan lec boch'o chventainatic ta jujumil, ta vo'vo'vinic. Ts'acal lic stsacbe ta vun 

sbiic scotol ti xlic ta jtob (20) jabil c'alal ta moletique. Ja' iloc' oxib ciento ta mil 

(300,000) ti xu' xa yu'unic paspleitoe, ti xpic xa yu'unic lanza xchi'uc smacubbailique. 

6Jech noxtoc la xchapan xchi'uc vo'vinic ta mil (100,000) soldadoetic te ta Israel ti 

chac'be oxmil xchi'uc vo'lajunvinic (3,300) kilo saquil taq'uin sventa yabtelique. 

7Pero oy jun vinic ventainbil yo'nton yu'un Dios, te ital ta stojol jech i'albat: —Ajvalil, 

mu xavic' batel achi'in li soldadoetic ta Israele, yu'un li Muc'ul Diose mu'yuc xchi'inoj 

li Israele, xchi'uc mu scotoluc xchi'inoj noxtoc li yalab xnich'nab Efraine. 

8Me jech chapase, me te chavich' atsatsal sventa chapas pleitoe, li Diose chayac'ot ta 

sc'ob li avajcontrae. Yu'un li Diose oy svu'el sventa chcoltavan xchi'uc sventa 

tsoquesvan —x'utat. 

9Li Amasiase jech laj yalbe li vinic ti ventainbil yu'un Diose: —Pero ¿c'usi ta jpas ta 

sventa li oxmil xchi'uc vo'lajunvinic (3,300) kilo saquil taq'uin laj cac'be li soldadoetic 

ta Israele? —xut. Itac'ov li vinique: —Li Muc'ul Diose xu' chayac'bot x'ech' to jech 

yepal jech chac c'u cha'al le'e —xut. 

10Ja' yu'un li Amasiase la svoc' sba ta stojol li soldadoetic liquemic tal ta Efraine; la 

stacan sutel ta snaic. Pero bats'i tsots i'ilinic ta stojol li Judae. Solel stsoq'uet yo'ntonic 

isutic batel ta snaic. 

11Li Amasiase laj yich' lec stsatsal; laj yic' batel yajsoldadotac ta Stenlejaltic yu'un 

Ats'am. La smilic comel lajunmil (10,000) ti boch'otic liquemic tal ta lum Seire. 

12Jech ec li judaetique cuxajtic la xchuquic batel yan lajunmil. Te laj yiq'uic batel ta 

jolvits ta ch'entic; te la sjipic yalel, biq'uitic ibat li sbec'talique. 

13Li soldadoetic ti ta ox xbat xchi'in ta pleito li Amasías ti la stacan sutel ta snaique, 

i'ochic ta lumetic te ta Judá; te iliquic ta lum Samaria c'alal to ta Bet-horón. Oxmil 

(3,000) te la smilic comel. Ep c'usitic la spojic batel. 

14C'alal isut tal ta stsalel edometic li Amasiase, laj yich' tal ep sloc'obal sdiosic li 

seiretique, vul scuy ta diosetic yu'un; laj yich' ta muc', la xchic'be pom. 

15Li Muc'ul Diose i'ilin ta stojol li Amasiase, jech la stacbe tal jun yaj'alc'op, jech vul 

yalbe: —¿C'u yu'un laj avich'be tal sloc'obal sdiosic li yan banamil ti muc ja'uc la 

scoltaicote? —xut. 

16C'alal laj yal jech li j'alc'ope, li ajvalile jech laj yal: —¿Me vo'ot avich'oj avabtel 

sventa chavalbe c'usi lec ta pasel li ajvalile? ¡Avocoluc mu xa xaval jech! ¿O me 

yu'un chac'an milel? —xut. Li j'alc'ope te la spajes sba, pero jech to laj yal comel: —

Jna'oj lec, li Diose snopoj xa chasjinesot o ta sventa ti jech laj apase, yu'un mu 

xach'unbun li c'usi chacalbote —xut. 

17Li Amasías ajvalil ta Judae ja' la xch'un c'usi i'albat yu'un li yantique, jech la stacbe 

batel mantal li ajvalil ta Israele, ja' li Joás xnich'on Joacaz, smomnich'on Jehue: “La' 

me jq'uelbe jba jsatic”, xut batel. 

18Pero li Joase jech la stac'be sutel: “Li ch'ixe jech laj yalbe batel li ch'ut te' ta 

Libanoe: ‘Ac'bo yic' atseb li jnich'one’, xut. Pero te ijelov jcot jti'vanej bolom ta 

Líbano, ech' xpech' ta teq'uel li ch'ixe. 

19Vo'ote chaval ti laj atsal li edometique jech atoyoj xa aba o, jech chasa' c'u x'elan xu' 

cha'ich'at lec ta muc'. Ja' lec te no'ox coman o ta ana. ¿C'u yu'un ti chac'an chasa' 

avocol atuc xchi'uc svocol li Judae?”, xut. 

20Pero li Amasiase muc xich' ta muc', yu'un jech xa snopoj Dios ti ac'o ochuc ta sc'ob 

yajcontra ta scoj ti laj yich'be sloc'obaltac sdiosic li edometique. 

21Ja' yu'un li Joase italic, te vul sva'lebin sbaic ta pleito ta Bet-semes ta yosilal Judá. 

22Li Judae itsalat yu'un li Israele; ta jujuntal ijatovic sutel ta snaic. 

23Li Joás, ja' li ajvalil ta Israele, la xchuc te ta Bet-semes li Amasías ajvalil ta Judae; 

ts'acal laj yic' batel ta Jerusalén, c'ot svuq'ues li coralton yu'un Jerusalene. Te lic 

svuq'ues ta sti' ti bu Efraín sbie c'alal to ta jot sti' ti bu chiquin coralton sbie. Ja' 

balunvinic (180) metro snatil la svuq'ues. 

24Laj yich' scotol li c'anal taq'uin, saquil taq'uin xchi'uc scotol li c'usitic chtun te ta 

ch'ulna yu'un Dios ti sventainoj li Obed-edome, xchi'uc laj yich' li taq'uinetic te ta 

spasubmantal ajvalile. Laj yic' batel noxtoc viniquetic sventa prentail, jech isut batel 

ta Samaria. 

25Li Amasías xnich'on Joás ajvalil ta Judae, vo'lajuneb (15) to jabil cuxul icom c'alal 

icham li Joás ajvalil ta Israele, ja' li xnich'on Joacaze. 

26Li c'usitic la spas Amasías ta sliqueb xchi'uc c'alal ta slajebe te ts'ibabil ta vun yu'un 

li ajvaliletic ta Israel xchi'uc ta Judae. 

27Ta yorail no'ox c'alal la scomtsan Muc'ul Dios li Amasiase, lic yich' chapanbel 

sc'oplal ta mucul te ta Jerusalén. Jech ijatov batel ta Laquis, pero la snutsic batel; te 

c'ot smilic. 

28Ts'acal la xcuchic batel ta ca'; te c'ot smuquic ta Lum yu'un David yo' bu mucajtic li 

smoltotaque. 

2 Crónicas 26 

I'och ta ajvalilal Uzías 

(2 R 14.21-22; 15.1-7) 

1Scotol li israeletic ta Judae ja' lic stiq'uic ta ajvalilal li Uziase. Ja' la xq'uexolin li 

stote, ja' li Amasiase. Yich'oj vaclajuneb (16) jabil ti c'alal i'och ta ajvalilale. 

2Lic sva'an yan velta li lum Elat c'alal chamen xa'ox li stote. Ja' icom ta sventa 

judaetic li Elate. 

3Vaclajuneb (16) jabil yich'oj c'alal i'och ta ajvalilal li Uziase. Lajchab yoxvinic (52) 

jabil i'abtej ta Jerusalén. Li sme'e Jecolías sbi; te voq'uem ta Jerusalén. 

4Tuc' c'usitic la spas ta stojol Muc'ul Dios li Uziase jech chac c'u cha'al la spas li stote, 

ja' li Amasiase. 

5Laj yac' yo'nton ta sa'el Muc'ul Dios ti c'alal cuxul li Zacariase, yu'un ja' ichanubtasat 

ta yich'el ta muc' li Diose. C'alal ja' laj yich' ta muc' li Diose, lec ibat yu'un scotol. 

6Li Uziase ibat spas pleito xchi'uc li filistaetique; la svuq'ues li coralton yu'un Gat, 

Jabnia, xchi'uc Asdode. Xchi'uc la sva'an lumetic te ta yosilal lum Asdod ta yosilal li 

filistaetique. 

7Icoltaat yu'un Dios ta scontrainel li filistaetic, li arabetic te nacalic ta Gur-baale, 

xchi'uc li amonetique. 

8Li amonetique te la stoj spatanic ta stojol li Uziase. Li Uziase ipuc batel sc'oplal 

c'alal ta sts'aquil yosilal Judá xchi'uc Egipto, yu'un lec xu' yu'un. 

9La spas noxtoc toyol sq'uelubiltac osil te ta Jerusalén. Jun la spas ta sts'el ti'na ti 

Chiquin Coral sbie; jun la spas ta sts'el yan ti'na ti Stenlejal sbie, xchi'uc jun la spas ta 

sts'el chiquin coralton. Lec tsotsic la spas. 

10Jech noxtoc la spas toyol sq'uelubiltac osil ta xocol banamil, xchi'uc laj yac' ta 

joq'uel ep pozoetic yu'un oy ep xchijic, xvacaxic ta stenlejaltic xchi'uc ta ch'utch'ut 

vits. Xchi'uc oy ep j'abteletic yu'un ta yosil, ta ts'usubtic, ta stenlejaltic, ta vitsetic, 

yu'un toj lec sc'upin abtel ta banamil. 

11Jech noxtoc oy soldadoetic yu'un ti lec sna'ic paspleitoe. Ja' ta jujuvoc' chloq'uic 

batel ta pleito jech chac c'u cha'al xchapanoj ono'ox li Jehiel ti la sts'iba c'usitic chc'ot 

ta pasel yu'un li ajvalile, xchi'uc li Maasías ja' li jpasmantale, xchi'uc li Hananías ja' li 

jun banquilaletic yu'un ajvalile. 

12Scotol li banquilaletic ti lec ta xchapalchapal oyic sventa pleito ti lec tsots 

yo'ntonique ja' cha'mil xchi'uc vaquib ciento (2,600) ta scotolic. 

13Le'e oy ta sventaic spasel ta mantal li epal soldadoetic ti oyic vo'lajunvinic ta mil 

xchi'uc o'lol xvaxacmil (307,500) ta scotole. Lec tsots yo'ntonic, lec xu' yu'unic 

tscoltaic ta stsalel yajcontra li ajvalile. 

14Li Uziase la xchapanbe ep smacubbailic, slanzaic, smac sjolic, smac scotol 

sbec'talic, flechaetic, jimich'etic sventa chaq'uic ton li soldadoetic yu'une. 

15Jech noxtoc la sliques spasel maquinaetic sventa pleito te ta Jerusalén; te laj yac' ta 

toyol q'uelub osil xchi'uc ta toyol coraltonetic. Ja' sventa tst'ilesic batel flechaetic 

xchi'uc muc'tic tonetic. Solel ipuc batel sc'oplal ta nom, yu'un icoltaat yu'un Dios ta 

spasel li c'usi toj labalic sbae; lec xu' yu'un spasel scotol. 

16C'alal ivinaj ti lec xu' yu'une, lic stoy sba, pero ja' no'ox sventa isoc o. Lic spas c'usi 

mu sc'an li Muc'ul Dios yu'une, yu'un i'och ta ch'ulna; la xchic' pom te ta scajleb. 

17Pero te nabal i'och batel li pale Azariase, xchi'inoj batel chanvinic (80) paleetic 

yu'un Muc'ul Dios ti lec tsots yo'ntonique. 

18Te la stsac sbaic xchi'uc li ajvalile, jech laj yalbeic: “Ajvalil Uzías, muc vo'ocot oy 

ta aventa xchiq'uel li pome; ja' oy ta sventaic li paleetic smomnich'nab Aarone, yu'un 

ja' voc'bilic o ta spasel. Loc'an li' ta ch'ulnae, yu'un laj xa apas c'usi mu sc'an li Muc'ul 

Diose; mu ja'uc sventa lec ac'oplal ta stojol Dios ti jech chapase”, xutic. 

19Li ajvalile te yich'oj li xchic'ubil pom ta sc'obe, bats'i tsots i'ilin ta stojol li 

paleetique. Jech ta ora no'ox ilic c'a'el chamel ta sti'ba te ta yut ch'ulna ta sts'el 

xchic'ubil pom te ta sat li paleetique. 

20C'alal laj yil banquilal pale Azarías xchi'uc yantic paleetic ti oy xa c'a'el chamel ta 

sti'ba li ajvalile, ta ora la sloq'uesic ta Ch'ulna. Jech ec li stuque oy xa ta yo'nton tsc'an 

chloc' ta ora, yu'un laj yil ti i'ac'bat xa stoj smul yu'un Muc'ul Diose. 

21Li ajvalil Uziase te yich'oj o c'a'el chamel c'alal to icham. Stuc nacal o ta jbej na ta 

sventa li sc'a'el chamele; j'ech'el muc xa xaq'uic ochuc o ta xch'ulna Muc'ul Dios. Ja' 

lic ventainbatuc yabtel yu'un jun xnich'on, Jotam sbi; ja' lic spas mantal ta stojol li 

xchi'iltac te ta yosilale. 

22Li c'usitic yan la spas li Uzías ta sliqueb c'alal ta slajebe te ts'ibabil ta svun j'alc'op 

Isaías xnich'on Amoz. 

23C'alal icham li Uziase, te bat yich' muquel yo' bu mucajtic li smoltotac ta vo'one ta 

nopol smuquinal ajvaliletique, yu'un la sna'ic ti ja' yich'oj c'a'el chamele. Ts'acal ja' 

i'och ta xq'uexol li xnich'one, ja' li Jotame. 

2 Crónicas 27 

I'och ta ajvalilal Jotam 
(2 R 15.32-38) 

1C'alal i'och ta ajvalilal li Jotame, yich'oj vo'ob xcha'vinic (25) jabil. Vaclajuneb (16) 

jabil i'abtej ta Jerusalén. Li sme'e Jerusa sbi; ja' stseb Sadoc. 

2Li Jotame lec c'usitic la spas ta stojol li Muc'ul Diose; ja' co'ol jech chac c'u cha'al la 

spas li stote, ja' li Uziase. Ja' no'ox muc x'och ta ch'ulna yu'un Muc'ul Dios jech chac 

c'u cha'al la spas li stote. Pero li israeletique te to staoj yav o tspasic li c'usitic chopole. 

3Li Jotame ja' lic spas li muc'ta ti'coralton sventa ch'ulnae, xchi'uc ep c'usitic yan la 

spas te ta sba li coralton Ofel sbie. 

4Jech noxtoc la sva'an ep lumetic te ta toyolaltic yu'un Judá, xchi'uc la spas tsatsal 

coraltonetic xchi'uc toyol q'uelub osil ta te'tic. 

5La spas pleito xchi'uc li ajvalil yu'un amonetique, pero la stsal. Li jabil le'e ja' yorail 

te lic yaq'uic oxmil xchi'uc oxib ciento (3,300) kilo saquil taq'uin, lajuneb svacvinic ta 

mil (110,000) anmul trigo, xchi'uc ja' jech yepal cebada noxtoc. Li amonetique ja' jech 

laj yaq'uilanic ta xchibal ta yoxibal jabil. 

6Li Jotame itsatsub lec yo'nton yu'un ja' la spas li c'usitic lec chil li Muc'ul Dios 

yu'une. 

7Li yantic c'usitic la spas Jotame, xchi'uc li pleitoetic la spase, xchi'uc li c'usi beal la 

stam batele te ts'ibabil ta svun ajvaliletic ta Israel xchi'uc ta Judá. 

8C'alal lic ochuc ta ajvalilal li Jotame, yich'oj vo'ob xcha'vinic (25) jabil. Vaclajuneb 

(16) jabil i'abtej ta Jerusalén. 

9C'alal ichame, te bat smuquic ta Lum yu'un David yo' bu mucajtic li smoltotac ta 

vo'onee. Ts'acal ja' i'och ta xq'uexol li xnich'one, ja' li Acaze. 

2 Crónicas 28 

I'och ta ajvalilal li Acaze 
(2 R 16.1-20) 

1C'alal i'och ta ajvalilal li Acaze, yich'oj jtob (20) jabil. Vaclajuneb (16) jabil i'abtej ta 

Jerusalén. Pero ma'uc la spas c'usi tuc' ta pasel ta stojol Muc'ul Dios jech chac chac c'u 

cha'al la spas li smuc'tamoltot Davide. 

2Ja' la sts'aclin batel c'usi la spasic li ajvaliletic ta Israele, xchi'uc la spas ep sloc'obal 

baaletic ta unijesbil taq'uin. 

3Jech noxtoc la xchic' pom te ta stenlejaltic Ben-hinom, xchi'uc la xchic' xnich'nab ta 

smoton sdios jech chac c'u cha'al sbol talelic li yajvaltac banamil ti inutsbatic loq'uel 

yu'un Muc'ul Diose. 

4Jech noxtoc la smilbe smoton; la xchic'be pom ta toyol vitsetic, ta stselejtic, xchi'uc 

ta yolon te'etic. 

5Ja' yu'un li Muc'ul Diose laj yac' ta sc'ob li ajvalil ta Siriae. Jech li siriaetique 

itsalvanic ta jyalel; bats'i ep la xchuquic, laj yiq'uic batel ta Damasco. Jech noxtoc 

i'ac'atic ta sc'ob li ajvalil ta Israele, ja' yu'un solel tsalbil icomic o ta jyalel. 

6Yu'un li Peka xnich'on Remaliase ta jun no'ox c'ac'al la smil vacvinic ta mil 

(120,000) viniquetic te ta Judá ti lec tsots yo'ntonique ta scoj ti la scomtsanic li Muc'ul 

Diose, ja' li Dios yu'un smoltotic ta vo'onee. 

7Jech noxtoc li Zicri, ja' li jun vinic ti lec xchanoj pleito liquem tal ta Efraine, la smil 

li Maasías xnich'on ajvalile, xchi'uc li Azricam jchabina yu'une, xchi'uc li Elcana ti 

c'otem jech chac c'u cha'al xchibal ajvalile. 

8Li soldadoetic ta Israele la xchuquic batel ep antsetic, queremetic, tsebetic te ta Judá. 

Ja' lajunvinic ta mil (200,000) ta scotol. Jech noxtoc ep c'usitic laj yich'ic loq'uel, laj 

yich'ic batel ta Samaria. 

9Te oy jun j'alc'op yu'un Muc'ul Dios, Obed sbi. Iloc' snup ta be li soldadoetic c'alal 

ch-ochic xa'ox batel ta Samariae, jech laj yalbe: —Li Muc'ul Dios yu'un jmoltotactic 

ta vo'onee i'ilin ta stojol li Judae, jech laj yac' ta ac'obic. Pero li vo'oxuque laj amilic ta 

sc'ac'al avo'ntonic; ic'ot xa c'alal ta vinajel ti jech laj apasique. 

10Jech noxtoc laj anopic ti chamozoinic, chaquiarainic li yajvaltac Judá xchi'uc 

Jerusalene. Pero li vo'oxuque ¿me mu'yuc asa'oj amulic ta stojol ec li Muc'ul Diose? 

11Ja' yu'un ch'unic li c'usi chacalboxuque. Coltaic batel li boch'otic achucojic tale, 

yu'un ja' achi'ilic. Yu'un li Muc'ul Diose tsots ilinem ta atojolic —xut. 

12Ja' yu'un li Azarías xnich'on Johanán, Berequías xnich'on Mesilemot, Ezequías 

xnich'on Salum, xchi'uc Amasa xnich'on Adlai, ja' li banquilaletic yu'un li 

banquilaletic te ta Efraine, la sva'an sbaic ta stojol li boch'otic ja' to isutic tal ta 

pleitoe, 

13jech laj yalbeic: —Mu xaviq'uic tal li' li jchuqueletic avu'unique, yu'un ta jta jmultic 

ta stojol li Muc'ul Diose. Li c'usi laj anopique ja' no'ox sventa ch-epaj o ta jyalel li 

jmultique. Toj ep xa lajelovic ta jyalel, li Muc'ul Diose ep ch-ilin ta stojol li Israele —

xutic. 

14Ja' yu'un li soldadoetique la scoltaic li jchuqueletic yu'unique, xchi'uc te la 

scomtsanic ta sat scotol banquilaletic xchi'uc xchi'iltaquic li c'usitic la spojic tale. 

15Jech iliquic li viniquetic ti t'ujbil yu'unique; la sventainic li jchuqueletique xchi'uc li 

c'usitic pojbil tale. La slapbeic sc'u' li boch'otic t'anajtique. Laj yac'beic xonob, laj 

yac'beic sve'el, laj yac'beic vo' yuch', la xpoxtabeic li xtuch'emalique, la scajanic batel 

ta buroetic li boch'otic alubenique, bat yaq'uic c'alal ta lum Jericó ti xantic sbie. Te laj 

yac'beic comel xchi'in li xchi'iltaquique. Ts'acal isutic tal ta Samaria. 

16Li ajvalil Acaze ja' yorail la stac batel j'almantal yu'un ta stojol li ajvalil ta Asiriae 

yu'un tsc'an coltael. 

17Yu'un li edometique ital stsalic noxtoc li Judae; ep boch'otic la xchuquic batel. 

18Jech noxtoc li filistaetique ep c'usitic laj yich'ic batel ta lumetic te ta stenlejaltic 

xchi'uc ta Néguev te ta yosilal Judá. La sventainic o li Bet-semes, Ajalón, Gederot, 

Soco, xchi'uc c'alal ta bic'tal lumetic yu'un, xchi'uc Timna c'alal ta bic'tal lumetic 

yu'un, xchi'uc Gimzo c'alal ta bic'tal lumetic yu'un; te inaquiic o. 

19Yu'un li Muc'ul Diose la sbic'tajes o li Judá ta scoj li ajvalil yu'unique, ja' li Acaze. 

Yu'un ja' no'ox la spas li c'usi tsc'an yo'nton te ta Judae; bats'i toj chopol la spas sba ta 

stojol li Muc'ul Diose. 

20Jech noxtoc ital contrainatuc yu'un li Tiglat-pileser, ja' li ajvalil ta Asiriae. Tsc'an ox 

coltael yu'un, pero ja' no'ox tal bic'tajesatuc. 

21Ac'o me laj yac'be li c'usitic toyolic stojol te ta ch'ulna yu'un Muc'ul Diose, xchi'uc 

ta spasubmantal stuque, xchi'uc ta sna li banquilaletique, pero mu'yuc stu ic'ot. 

22La sta ep svocol li Acaze, pero yo'to ech'em la spas c'usi chopol ta stojol li Muc'ul 

Diose. 

23La smilbe ep smoton li diosetic ta Damasco ti ja' tsalbilic yu'une. Jech la snop: “Me 

coltabilic yu'un sdiosic li ajvaliletic ta Siriae, ja' jech ta xiscoltaicun ec me ta jmilbeic 

ep smotone”, xi. Pero ja' no'ox sventa yulesel ic'ot, xchi'uc yulesel scotolic te ta Israel. 

24Li Acaze la stsob scotol li c'usitic chtun te ta ch'ulna yu'un Muc'ul Diose; biq'uitic la 

slilin. La smac scotol li ti'naetic yu'un ch'ulnae, xchi'uc laj yal mantal ti ac'o spasbeic 

scajleb smoton c'usitic muc diosuc te ta chiquin-chiquin xoraltic ta Jerusalene. 

25Ta scotol li lumetic ta Judae lic sva'ananic yich'ubil ta muc' c'usitic muc diosuc, 

yu'un te ac'o xchic'beic pom. Jech yo'to la sa'beic ep sc'ac'al yo'nton li Muc'ul Diose, 

ja' li Dios yu'un smoltot syame'ic ta vo'onee. 

26Li yantic sc'oplal Acaze xchi'uc ti c'u x'elan yo'nton ta sliqueb c'alal ta slajebe te 

ts'ibabil ta svunal yu'un ajvaliletic ta Judá xchi'uc ta Israel. 

27C'alal icham li Acaze, te bat yich' muquel ta lum Jerusalén yo' bu mucajtic li 

smoltotaque. Muc teuc bat smuquic ta smuquinal li ajvaliletique. Ts'acal ja' i'och ta 

xq'uexol li xnich'one, Ezequías sbi. 

2 Crónicas 29 

I'och ta ajvalilal Ezequías 
(2 R 18.1-3) 

1C'alal i'och ta ajvalilal li Ezequiase, yich'oj vo'ob xcha'vinic (25) jabil. Baluneb 

xcha'vinic (29) jabil i'abtej ta Jerusalén. Li sme'e Abías sbi; ja' stseb Zacarías. 

2Li Ezequiase lec tuc' c'usitic la spas ta stojol Muc'ul Dios jech chac c'u cha'al la spas 

li smuc'tamoltot Davide. 

Li Ezequiase la sliques yich'el ta muc' Dios yan velta ta ch'ulna 

3Ta sliquebal u ta sba jabil yochel ta ajvalilal li Ezequiase, la sjam li ch'ulna yu'un 

Muc'ul Diose; la xcha'meltsan lec. 

4Laj yic'an scotol li paleetic xchi'uc levietique; te la stsob ti bu lec jamal ta stuq'uil 

sloq'ueb c'ac'ale. 

5Jech laj yalbe: “Levietic, a'yic c'usi ta xcal. Lecubtaso abaic; lecubtasic noxtoc li 

ch'ulna yu'un Muc'ul Dios yu'un jtotic jme'tic ta vo'onee. Loq'uesic scotol li c'usitic 

chopol te oye. 

6Yu'un li jtotic jme'tique la stoy sbaic, xchi'uc ja' la spasic c'usi chopol ta stojol li 

Muc'ul Dios cu'untique. La scomtsanic, la sjip ta yo'ntonic li ch'ulnae; solel la 

sva'lupatinic comel. 

7La smaquic o li ti'naetic yu'un stentenail ch'ulnae, xchi'uc la stubic o li luzetique. 

Mu'yuc xa bu chchiq'uic o li pome; mu'yuc xa bu tsmilic, mu'yuc xa bu chchiq'uic 

smoton Dios te ta ch'ulna ta sventa li Dios yu'un Israele. 

8Ja' yu'un li Muc'ul Diose i'ilin ta stojol li Judá xchi'uc Jerusalene. Laj yac' ti puru 

xi'el, puru vocol chich'ic jech chac c'u cha'al chavil ta asatic li' ta orae. 

9Ja' yu'un imilatic ta espada yu'un yajcontraic. Jech noxtoc li jqueremtic, jtsebtic, 

xchi'uc li antsetic cu'untique chucbil ibatic ta scoj ti jech ic'ot ta pasele. 

10Ja' yu'un li vu'une laj xa jnop ti oy c'usi ta jchapan xchi'uc li Muc'ul Diose, ja' li 

Dios yu'un Israele, yu'un jech ac'o lecubuc yo'nton ta jtojoltic. 

11Ja' yu'un vo'oxuc ti xco'laj xchi'uc jnich'naboxuc chca'ye, mu me xalubic, yu'un li 

Muc'ul Diose st'ujojoxuc sventa chatunic o yu'un, xchi'uc ac'o achiq'uic pom ta 

stojol”, xut. 

12Li levietic ti ta ora lic abtejicuque ja' Mahat xnich'on Amasai, xchi'uc Joel xnich'on 

Azarías, smomnich'nabtac Coat; xchi'uc Cis xnich'on Abdi, xchi'uc Azarías xnich'on 

Jehalelel, smomnich'nab Merari; xchi'uc Joa xnich'on Zima, xchi'uc Edén xnich'on 

Joa, smomnich'nab Gersón; 

13xchi'uc Simri, Jeiel, smomnich'nab Elizafán; xchi'uc Zacarías, Matanías, 

smomnich'nab Asaf; 

14xchi'uc Jehiel, Simei, smomnich'nab Henán; xchi'uc Semaías, Uziel, smomnich'nab 

Jedutún. 

15Le'e ja' ba'yuc la slecubtas sbaic xchi'uc yuts' yalaltaquic; ja'o i'ochic ta ch'ulna 

sventa chch'ubaic lec jech chac c'u cha'al laj yal mantal ajvalil ta smantal li Muc'ul 

Diose. 

16Ts'acal i'och ta yut ch'ulna li paleetique. La xch'ubaic, la sloq'uesic scotol li c'usitic 

mu xtun te oye; laj yaq'uic te ta yamaq'uil. Ja' xa levietic laj yich'ic batel c'alal ta bevo' 

Cedrón. 

17Ja' ta sba c'ac'al yochel sliqueb u ti lic slecubtas li ch'ulnae. Ta xvaxquibal c'ac'al 

ic'otic ta stentenail ch'ulna. Vaxquib c'ac'al la slecubtasic batel noxtoc li yut ch'ulnae. 

Ta svaclajunebal c'ac'al yochel sliquebal u ivu' yu'unic. 

18Ts'acal ibatic ta stojol li ajvalil Ezequiase, jech c'ot yalbeic: “Laj xa jch'ubacutic lec 

li ch'ulna yu'un Muc'ul Diose, xchi'uc li scajleb xchic'ubil pome, xchi'uc scotol li 

c'usitic te chtune, xchi'uc li mexa sventa te chich' aq'uel o pane, xchi'uc li c'usitic te 

chtune. 

19Jech noxtoc laj xa jchapancutic lec; laj xa jts'u'iltascutic scotol li c'usitic chtun ti 

mu'yuc stu laj yil li Acaz c'alal ja'o tiq'uil ta ajvalilal ta scoj ti mu'yuc tuc' yo'nton ta 

stojol Muc'ul Diose. Li' ta orae te xa oy cu'uncutic ta scajleb smoton Muc'ul Dios”, 

xutic. 

20Li ajvalil Ezequiase sob ilic. La stsob scotol li j'abteletic te ta lume; ibatic ta ch'ulna 

yu'un Muc'ul Dios. 

21Laj yaq'uic ta smoton Dios vuccot tot vacax, vuccot tot chij, vuccot ch'ium chij, 

xchi'uc vuccot tot tentsun sventa xch'ayubil smul xchi'uc yalab xnich'nab li ajvalile, 

xchi'uc itun ta sventa ch'ulna, xchi'uc itun ta sventa scotol Judaetic. Lic spas ta mantal 

li paleetic smomnich'nab Aarón ta vo'one ti ac'o yac'beic smoton Muc'ul Dios te ta 

scajlebe. 

22Li paleetique la smilic li tot vacaxetique. La xch'ambeic xch'ich'al; la svijic te ta 

scajleb smoton Dios. Ja' jech la spasic noxtoc ta sventa li tot chijetic xchi'uc li ch'ium 

chijetique. 

23Ts'acal laj yiq'uic batel ta stojol ajvalil xchi'uc ta stojol scotol israeletic li tentsunetic 

sventa xch'ayubil mulile; laj yac' sc'obic ta sjol. 

24Li paleetique lic smilic li tentsunetique. Li xch'ich'ale la smalic te ta scajleb smoton 

Dios; ja' laj yaq'uic o ta ch'aybel smul scotol li xchi'iltaquique, yu'un jech laj yal 

mantal ajvalil ti ac'o yich' chiq'uel matanal ta sventa smul scotol li xchi'iltaquique. 

25Jech noxtoc laj yac'be yabtel levietic te ta ch'ulna sventa tstijic sepsep taq'uinetic, 

muc'tic arpa, bic'tal arpa jech chac c'u cha'al laj yal mantal li ajvalil David xchi'uc 

Gad, ja' li j'alc'op yu'une, xchi'uc li j'alc'op Natane, yu'un jech laj yal mantal Muc'ul 

Dios ta sventa li yaj'alc'optaque. 

26Li levietique te va'ajtic xchi'uc sonic ti yac'oj comel ta pasel li Davide, xchi'uc te 

va'ajtic xchi'uc yoq'uesic li paleetique. 

27Li Ezequiase lic yal mantal ti ac'o xa xchiq'uic matanal te ta scajlebe. C'alal lic 

xchiq'uique, lic q'uejinicuc yu'un Muc'ul Dios xchi'uc yoq'uesic xchi'uc sonetic ti 

smeltsanoj comel li ajvalil David ta vo'onee. 

28Scotol li epal israeletique lic yich'ic ta muc' li Muc'ul Diose. Li jq'uejimoletique lic 

q'uejinicuc. Li j'oq'uesnometique lic sjupan yoq'uesic. Ja' to ilaj yo'ntonic ti c'alal ic'ac' 

scotol li smoton Diose. 

29C'alal ilaj scotol le'e, li ajvalil xchi'uc li boch'otic te xchi'inoje lic squejan sbaic; laj 

yich'ic ta muc' li Diose. 

30Li ajvalil Ezequías xchi'uc li banquilaletique lic yalbeic levietic ti ac'o sq'uejintabeic 

slequilal Muc'ul Dios ta q'ueojetic yu'un David xchi'uc li j'alc'op Asafe. Toj xcuxet 

no'ox yo'nton lic spasic, lic squejan sbaic sventa chich'ic ta muc' li Muc'ul Diose. 

31Li ajvalil Ezequiase jech lic yalbe scotol li steclumale: “Ta sventa ti laj xa avac' 

abaic o ta stojol li Muc'ul Diose, nopajanic tal; la' aq'uic li smoton Dios avu'unic 

sventa chich' milele xchi'uc li yantic matanaletic sventa ta jtojbetic ta vocol Dios ta 

sventa li ch'ulna yu'une”, xut. Jech scotol israeletic laj yich'ic batel li matanaletic 

sventa chich' milele xchi'uc yantic matanaletic. Li boch'o toj lec ic'ot ta yo'ntonique laj 

yich'ic batel matanaletic sventa chich' chiq'uel. 

32Ti c'u yepal matanal laj yich'ic tal sventa chich' chiq'uele ja' lajuneb xchanvinic (70) 

tot vacaxetic, vo'vinic (100) tot chijetic, xchi'uc lajunvinic (200) ch'ium chijetic. 

33Li smoton Dios laj yich'ic tale ja' vaquib ciento (600) tot vacaxetic, oxmil (3,000) 

me' chijetic. 

34Ta sventa ti mu'yuc epic li paleetique, mu xcuch yu'unic xcho'el li matanal sventa 

chich' chiq'uele. Jech persa icoltaatic yu'un li yuts' yalalique, ja' li levietique, ja' to ti 

c'alal icuch yu'unic scotole, xchi'uc ja' to ti c'alal laj yac' sbaic ta lecubtasel li yantic 

paleetique. Yu'un li levietique ja' ic'ot lec ta yo'ntonic chac' sbaic ta lecubtasel ta ora 

sventa li abtele. Yan li paleetique mu jechuc la spasic. 

35Li chic'bil matanaletic xchi'uc li xepual milbil matanaletic sventa co'ol yo'ntonic 

xchi'uc Muc'ul Diose, xchi'uc li ya'lel ts'usub ti co'ol chich' aq'uel xchi'uc li chic'bil 

matanaletique toj ep la stsob sba yu'unic. Ja' jech ilic yan velta yich'el ta muc' Muc'ul 

Dios te ta ch'ulna. 

36Li Ezequías xchi'uc scotol israeletique toj xcuxet no'ox yo'ntonic, yu'un toj lec c'usi 

la spas Dios ta stojol li israeletique, yu'un ta anil no'ox icha'meltsaj yu'unic scotol. 

2 Crónicas 30 

La sliques yan velta q'uin coltael li Ezequiase 

1Li ajvalil Ezequiase la stac batel mantal ta stojol Israel xchi'uc ta Judá, xchi'uc la stac 

batel cartaetic ta yosilal Efraín xchi'uc Manasés, yu'un ac'o talicuc ta ch'ulna ta 

Jerusalén sventa tsliquesic spasel li q'uin Coltael yu'un li Muc'ul Diose, ja' li Dios 

yu'un Israele. 

2Yu'un li ajvalile sjac'ojbe xa'ox banquilaletic xchi'uc yajvaltac lum Jerusalén me xu' 

tspasic q'uin Coltael ta xchibal ue. 

3Mu xu' tstabeic mero sc'ac'alil, yu'un mu'yuc ep paleetic slecubtasoj sbaic, xchi'uc 

mu'yuc bu tsobol scotol israeletic te ta Jerusalén. 

4Ta sventa ti lec laj ya'yic scotol li israeletic xchi'uc li ajvalile, 

5jech la xchapanic ti ac'o batuc mantal ta scotol li israeletique. Te la sliquesic ta 

Beerseba c'alal to ta Dan, yu'un ac'o tal spasic q'uin Coltael yu'un Muc'ul Dios 

scotolic te ta lum Jerusalén. Yu'un ep xa jabil mu'yuc bu spasojic o jech chac c'u 

cha'al ts'ibabil ono'ox ti tsc'an ac'o spasilanique. 

6Jech iloq'uic batel j'almantaletic ta scotol Israel xchi'uc ta Judá, yich'ojic batel 

cartaetic yu'un li ajvalile xchi'uc li banquilaletique. Ja' jech li smantal ajvalil yich'ojic 

batele: “Israeletic, sutanic xa tal ta stojol li Muc'ul Diose, ja' li Dios yu'un Abraham, 

Isaac, xchi'uc Israele. Jech ta sut tal ta atojolic ec vo'oxuc ti scomelaloxuc xa yu'un li 

ajvaliletic ta Asiriae. 

7Mu me xachanic jech chac c'u cha'al li jmoltot jyame'tique xchi'uc li jchi'iltactic ti ta 

scoj mu'yuc tuc' yo'ntonic ta stojol Muc'ul Dios, ja' li Dios yu'un jmoltotactic ta 

vo'onee jech i'ac'atic ta c'abal sventa ac'o ulesaticuc, jech chac c'u cha'al chavilic li' ta 

orae. 

8Mu me xapas ta tsots avo'ntonic jech chac c'u cha'al li jtotic jme'tique. Ac'o abaic ta 

sc'ob li Muc'ul Diose; la'ic ta ch'ulna yu'un, yu'un ja' ts'u'iltasbil o yu'un sbatel osil. Ja' 

no'ox tunanic yu'un li Muc'ul Diose, jech chlaj sc'ac'al yo'nton ta atojolic. 

9Me chasutic tal ta stojol li Muc'ul Diose, li jchi'iltactic xchi'uc anich'nabic ti 

chucbilic batel yu'un li avajcontraique ta xlic c'uxubinaticuc, chlic ic'aticuc sutel tal li' 

ta cosilaltic. Yu'un li Muc'ul Dios cu'untique toj lec yo'nton; ja' jc'uxubinvanej. Mu 

xasbajoxuc me chasutic tal ta stojol li vo'oxuque”, xi li mantal laj yal batele. 

10Li j'almantaletique xquechet ijelovic batel ta jujun lum ta scotol yosilal Efraín 

xchi'uc ta yosilal Manasés c'alal to ta Zabulón. C'alal laj ya'yic li xchi'iltaquique, ja' 

no'ox la stse'intaic, la slabanic. 

11Pero oy jayibuc sts'unubal Aser, Manasés, xchi'uc Zabulón la sbic'tajes sbaic, jech 

italic ta Jerusalén. 

12Li Diose la stijbe yo'ntonic ec li judaetique yu'un jech junuc yo'ntonic ac'o 

xch'unbeic smantal li ajvalile xchi'uc li banquilaletique, jech chac c'u cha'al yaloj 

mantal li Muc'ul Diose. 

13Jech bats'i ep la stsob sbaic te ta Jerusalén ta xchibal u sventa tspasic li q'uin sventa 

pan ti mu'yuc yich'oj svolesubil xch'ute. 

14Jech lic sloq'uesic scotol li scajleb matanaletic, xchi'uc li scajleb xchic'ubil pom te 

oy ta Jerusalene. Bat xch'ayic ta bevo' Cedrón. 

15Ta xchanlajunebal c'ac'al yochel xchibal u la smilic li ch'ium chij sventa q'uin 

Coltaele. Li paleetic xchi'uc levietique te no'ox lic q'uexovicuc stuquic, ja' yu'un laj 

yac' sbaic ta lecubtasel; laj yich'ic batel smoton Muc'ul Dios ta ch'ulna sventa 

chchiq'uic. 

16Jech lic sventainic lec li yabtelic jech chac c'u cha'al xchapanoj ono'ox comel li 

Moisés yajtunel Diose. Li paleetique ja' la svijic li ch'ich' ti i'ac'batic yu'un levietique. 

17Ta sventa ti ep mu'yuc yac'oj sbaic ta lecubtasel li israeletic te oyique, ja' yu'un li 

levietique ja' i'ochic ta smilel ch'ium chijetic yu'unic sventa q'uin Coltael li boch'otic 

mu'yuc slecubtasoj sbaique, yu'un jech voc'bil chcom ta stojol Muc'ul Dios li 

chijetique. 

18Bats'i ep boch'o liquemic ta Efraín, ta Manasés, ta Isacar, xchi'uc ta Zabulón la sti'ic 

li ch'ium chij sventa q'uin Coltaele, pero mu'yuc yac'oj sbaic ta lecubtasel jech chac 

c'u cha'al ts'ibabil sc'oplale. Ja' yu'un li Ezequiase lic sc'opanbe Dios ta stojolic, jech 

laj yal: “Muc'ul Dios, vo'ot ti toj lec avo'ntone, ch'aybo ta avo'nton smul scotol li 

boch'otic li' oyic ti jun yo'nton tsc'an chasa'icot, 

19vo'ot li Muc'ul Diosot yu'un jtot jme'cutic ta vo'onee, yu'un mu'yuc yac'oj sbaic ta 

lecubtasel jech chac c'u cha'al sc'oplal ta jpascutic li' ta ch'ulna avu'une”, xi. 

20I'aybat sc'op yu'un Muc'ul Dios li Ezequiase jech la spasbe perdón yu'un smul li 

jteclum yu'une. 

21Jech scotol li israeletic te oyic ta Jerusalene xcuxet no'ox yo'ntonic la spasic vucub 

c'ac'al li q'uin sventa tsve'ic pan ti mu'yuc yich'oj svolesubil xch'ute. Li paleetic 

xchi'uc levietique jujun c'ac'al tsq'uejintabeic slequilal Muc'ul Dios ta ch'ul sonetic ti 

lec tsots xbaq'uique. 

22Li Ezequiase lic spatbe yo'nton li levietic ti laj yaq'uic ta ilel ti scotol yo'nton 

chtunic yu'un Muc'ul Diose. C'alal la sve'ic batel vucub c'ac'al li c'usitic ac'bil ta 

sventa q'uine, xchi'uc c'alal laj yaq'uic li milbil matanal sventa lec ch-ilatique, xchi'uc 

c'alal la stojbeic ta vocol li Muc'ul Dios yu'un smoltotaquic ta vo'onee, 

23scotol li israeletic te oyique la sc'anic ti ac'o to jalijuc vucubuc c'ac'al li q'uine. Jech 

toj xcuxet no'ox yo'ntonic la spasic yan vucub c'ac'al q'uin. 

24Yu'un li Ezequías ajvalil ta Judae laj yac'be jmil (1,000) ta cot tot vacaxetic xchi'uc 

vucmil (7,000) ta cot me' chijetic scotol li israeletic te tsobolique. Jech ec li 

banquilaletique laj yaq'uic jmil (1,000) ta cot vacaxetic xchi'uc lajunmil (10,000) 

chijetic. Jech noxtoc ep xa paleetic la slecubtas sbaic. 

25Scotol li judaetique toj xcuxet no'ox yo'ntonic. Ja' no'ox jech ec li paleetic xchi'uc 

levietique, xchi'uc scotol li boch'otic liquemic tal ta Israele, xchi'uc li yanlumetic te 

nacajtic ta yosilal Israel xchi'uc ta yosilal Judae toj xcuxet no'ox yo'ntonic. 

26Toj xcuxet no'ox yo'nton laj ya'yic li c'usi ic'ot ta pasel te ta Jerusalene. Yu'un ja' 

no'ox ta yorail c'alal cuxul Salomón xnich'on David ajvalil ta Israel la spasic q'uin te 

ta Jerusalén jech chac c'u cha'al le'e. 

27Ts'acal lic va'iicuc li paleetic xchi'uc levietique; laj yac'beic bendición li jteclume. 

Li Muc'ul Diose laj ya'ibe li sc'opique; ic'ot c'alal ta vinajel yo' bu nacal stuc li Ch'ul 

Diose. 

2 Crónicas 31 

1C'alal ilaj yo'ntonique, scotol li israeletic te oyique ibatic ta lumetic ta yosilal Judá, 

bat slilinic scotol li tonetic scuyoj ta sdiosique xchi'uc li sloc'obaltac Aserae. La 

sjinesic scotol li c'opojebaletique xchi'uc li scajleb matanaletic ta Judá, ta Benjamín, ta 

Efraín, xchi'uc ta Manasese. J'ech'el laj yulesic o scotol. Ts'acal isutic batel ta slumalic 

xchi'uc ta snaic jujunic. 

Li Ezequiase la xcha'chapanbe lec yabtelic li paleetic xchi'uc levietique 

2Li Ezequiase lic xchapan lec noxtoc c'u x'elan tsjelilan sbaic ta abtel li paleetic 

xchi'uc levietique, yu'un jech lec ta xchapalchapal tspas li yabtelic ta jujuvoq'uic c'alal 

chchic'beic smoton Dios, xchi'uc c'alal tsmilbeic smoton sventa co'ol yo'ntonic 

xchi'uque, xchi'uc c'alal tstojbeic ta vocol, c'alal chalbeic slequilal, xchi'uc c'alal 

chtunic ta stojol te ta ti'ch'ulnae. 

3Jech ec li ajvalile laj yac' c'usi oy yu'un stuc sventa chich' chiq'uel ta smoton Muc'ul 

Dios ta sob, xchi'uc ta mal c'ac'al, xchi'uc ta sc'ac'alil chcux yo'ntonic, xchi'uc c'alal 

ch-uninaj u, xchi'uc ta sventa muc'tic q'uinetic jech chac c'u cha'al ts'ibabil ta smantal 

Muc'ul Diose. 

4Jech noxtoc laj yalbe scotol boch'otic te nacajtic ta Jerusalén ti ac'o yac'beic paleetic 

xchi'uc levietic li c'usi sc'oplal ja' chich'ique, yu'un jech xu' chac' sbaic o ta spasel 

scotol jech chac c'u cha'al chal li smantal Muc'ul Diose. 

5C'alal ipuc batel jeche, li israeletique lic yaq'uic li sba sat c'usitic chloc' yu'unique, ja' 

li ya'lel ts'usube, li aceitee, li pome, xchi'uc scotol li c'usitic chloc' ta yosilique. Jech 

noxtoc bats'i ep laj yich'ic tal li jujun ta lajlajuneb c'usitic iloc' yu'unique. 

6Jech noxtoc li boch'otic te nacajtic ta Israel xchi'uc ta Judae laj yich'ic tal jun ta 

lajlajuneb li xvacaxique xchi'uc li xchijique. Xchi'uc laj yich'ic tal jun ta lajlajuneb 

noxtoc li c'usitic svoc'ojic xa ta stojol Muc'ul Diose, vul stsopananic ta jujubus. 

7Ta yoxibal u lic sjapuic stsobel ta jmoj scotol; ja' to ilaj yu'unic ta svucubal u. 

8Li Ezequías xchi'uc li banquilaletique bat sq'uelic c'u yepal la staic ta tsobel. C'alal 

laj yilique, la stojbeic ta vocol li Muc'ul Diose xchi'uc li jteclum yu'une, ja' li 

israeletique. 

9Li Ezequiase la sjac'be paleetic xchi'uc levietic me xloq'uic o chilic ti c'u yepal te 

busajtique. 

10Li banquilal pale Azarías smomnich'on Sadoque jech la stac': “C'alal lic sliquesic 

yaq'uel li' ta ch'ulna smoton Muc'ul Dios li jchi'iltactique, ja' la jve'cutic o tal. Lec 

liloc'cutic o; bats'i ep to icomelaj cu'uncutic. Scotol ti li' to busajtique icomelaj xa o 

cu'uncutic, yu'un li Muc'ul Diose yac'ojbe ep bendición li steclumale”, xi. 

11Ja' yu'un li Ezequiase laj yal mantal ti ac'o xchapanbeic snail te ta ch'ulna yu'un 

Muc'ul Diose. C'alal ichapaj yu'unique, 

12ja' te la stiq'uic ochel ta scotol yo'ntonic li sba c'usitic laj yaq'uique, xchi'uc li jun ta 

lajlajunebe, xchi'uc li c'usi svoc'ojic o ta stojol Muc'ul Diose. Ja' laj yac'beic sventain 

Conanías leví vinic; ja' banquilal ic'ot. Li xchibale ja' yits'in no'ox, Simei sbi. 

13Pero li ajvalil Ezequías xchi'uc li Azarías, ja' li banquilal te ta ch'ulnae, la st'ujbeic 

yajcoltaubbailic li Conanías xchi'uc Simeie. Ja' la st'ujic Jehiel, Azazías, Nahat, Asael, 

Jerimot, Jozabad, Eliel, Ismaquías, Mahat, xchi'uc Benaía. 

14Li Coré, ja' li leví vinic xnich'on Imna ti oy ta sventa chchabi li ti'ch'ulna ta sloq'ueb 

c'ac'ale, ja' la sventain li matanal ti yutsil yo'ntonic chaq'uic ta stojol Muc'ul Dios li 

israeletique, xchi'uc ja' tspuc li matanaletic ac'bil ta stojol Muc'ul Diose, xchi'uc ja' 

sventainoj li c'usitic ts'u'iltasbil ta sventa Diose. 

15Li Coree oy yajcoltaubbail te ta lumetic yu'un li paleetique, ja' Edén, Miniamín, 

Jesúa, Semaías, Amarías, xchi'uc Secanías. Scotol yo'ntonic la scoltaic li Coree; ja' 

tsvoc'beic c'usi chtun yu'unic ec li xchi'iltaquic ta jujutsob ti c'u x'elan tsjelilan sbaic ta 

abtele. Co'ol laj yich'ic c'alal ta muc' ta biq'uit; 

16ja' li boch'otic tsacajtic xa ta vun sbiic ta jujuchopic ti xlic ta oxib jabil c'alal to ta 

molique, ti chc'ot xa spas yabtelic ta ch'ulna ta jujuvoc' ti c'u x'elan svoq'uilanoj 

sbaique xchi'uc li c'usitic yabtelique. 

17Li paleetique lec tsacbil sbiic ta jujuchop ec. Jech ec li levietique tsacbil sbiic ta 

jujuvoc' c'u x'elan tsjelilan sbaic xchi'uc c'usi yabtelic; xlic ta jtob (20) jabil c'alal ta 

molic. 

18Tsacbil ta vun sbiic c'alal ta ololetic yu'unic c'alal ta yajnilic, c'alal ta muc' ta biq'uit 

tsacbil, yu'un voc'bilic o yu'un Dios icomic ta sventa li yabtelique. 

19Ta scotol li lumetique oy t'ujbil viniquetic sventa tspucbeic c'usitic chtun yu'unic li 

paleetic smomnich'nab Aarone xchi'uc li levietic ti tsacajtic ta vun sbiic te nacajtic 

batel ta yosilal li lumetic sventa paleetique. 

20Ja' jech la spas ta scotol Judá li Ezequiase. Scotol li c'usi la spase puru lequic, puru 

tuc', puru melelic ta stojol li Muc'ul Dios yu'une. 

21Scotol c'usitic lic spas ta sventa li abtel ta ch'ulna jech chac c'u cha'al chal ta svunal 

li mantaletique, ja' la spas sventa yich'el ta muc' li Dios yu'une. Scotol yo'nton la spas, 

jech lec ibat yu'un scotol. 

2 Crónicas 32 

Bat scontrain Judá li ajvalil Senaqueribe 
(2 R 18.13-37; Is 36.1-22) 

1C'alal i'ech' scotol le'e xchi'uc c'alal ivinaj ti jun yo'nton ta stojol Dios li Ezequiase, li 

Senaquerib ajvalil ta Asiriae ital scontrain li Judae; te ivul set sbaic ta lumetic ti 

setbilic lec ta tsatsal coraltonetique yu'un tsc'an chich'ic. 

2Li Ezequiase laj yil ti oy ta yo'nton tscontrain Jerusalén li Senaqueribe. 

3Jech lic sjac'be banquilaletic yu'un xchi'uc banquilal soldadoetic me xu' chulesic li 

nio'etic te ta pat lume. Lec ic'ot ta yo'nton scotolic ti xu' jech tspasique. 

4Jech lic stsobic ep viniquetic, lic yulesanic scotol li nio'etique xchi'uc li bevo' te 

chjelov ta o'lol yosilal lume, yu'un jech mu me staic ep vo' c'alal chc'otic li ajvalil ta 

Asiriae. 

5Li Ezequiase itsatsub lec yo'nton, lic xcha'pas lec li coraltone xchi'uc li toyol q'uelub 

osile, xchi'uc la spas yan coralton ta spatpat. La stsatsubtasbe lec sbut'benal noxtoc li 

Lum yu'un Davide, xchi'uc la spas ep lanzaetic xchi'uc macubbailetic. 

6La sva'an banquilal soldadoetic sventa tspas ta mantal li xchi'iltaquique, xchi'uc la 

stsob te ta stsobobbailic ta sti' scoraltonal li lume. La spatbe yo'ntonic, jech laj yalbe: 

7“Tsotsanic me, mu me xlaj stsatsal avo'ntonic; mu me xaxi'ic yu'un li ajvalil ta 

Asiriae xchi'uc li yepal xchi'iltac chchi'in tale, yu'un vu'utic lec xu' cu'untic jech chac 

c'u cha'al li stuque. 

8Li stuque yich'oj no'ox stsatsal ta sventa svinictac. Pero li vu'utique li' xchi'inojutic li 

Muc'ul Dios cu'untique, ja' chiscoltautic ta stsalel li cajcontratique”, xut. C'alal laj 

ya'yic c'usi laj yal li Ezequiase, itsatsub yo'nton scotolic. 

9C'alal ja'o sbats'ilic pleito xchi'uc lum Laquis li yajsoldadotac ajvalil Senaqueribe, la 

stac tal jayibuc yaj'abteltac te ta lum Jerusalén, yu'un tal sc'opanic li ajvalil Ezequiase 

xchi'uc li boch'otic te oyique, xchi'uc li boch'otic te nacajtic ta Jerusalene. Ja' jech li 

ya'yej laj yal tale: 

10“Jech chacalboxuc tal, vu'un li Senaqueribun, ajvalilun ta Asiriae: ‘¿Boch'o chapat 

avo'ntonic yu'un ti c'alal chtal jset jbacutic li' ta Jerusalene? 

11Li Ezequiase chayalboxuc ti chascoltaoxuc loq'uel ta jc'ob li Muc'ul Dios 

avu'unique, pero ja' no'ox chaslo'laoxuc. Ja' no'ox chayac'oxuc ta vocol, chac' 

chamanic ta vi'nal, ta taqui o'ntonal. 

12¿Me mu ja'uc Ezequías la sloq'ues scotol li toyol c'opojebaletic xchi'uc li scajleb 

matanaletic avu'unique? ¿Xchi'uc me mu ja'uc noxtoc ti laj yalbe judaetic xchi'uc 

yajvaltac lum Jerusalén ti ta jun no'ox scajleb matanal xu' te chavich'ic ta muc' Dios, 

xchi'uc xu' te chachiq'uic pome? 

13¿Me mu xana'ic c'usi la jpasbecutic jchi'uc jmoltot jyame'cutic li lumetic ta yantic 

banamiletique? Li diosetic yu'un yantic banamiletic le'e muc xu' yu'un la scolta loq'uel 

ta jc'obcutic. 

14Li diosetic yu'un yantic banamil ti laj yulesic jmoltot jyame'cutic ta vo'onee, ¿boch'o 

junucal ivu' yu'un la spoj li sviniquic xchi'uc yosilalique? ¿C'u yu'un chanopic ti ja' xu' 

yu'un chascoltaoxuc loq'uel ta jc'ob li Muc'ul Dios avu'unique? 

15Mu me xavac' abaic ta lo'lael, ta vocolajel yu'un li Ezequiase. Mu me xach'unbeic 

c'usi chal. Yu'un me junuc dios yu'un li yantic banamiletique mu'yuc bu xpojatic ti 

c'alal itsacatic ta pleito yu'un li jmoltot jyame'cutic ta vo'onee. ¡Buuc xa li vo'oxuque, 

c'uxi chut chaspojoxuc loq'uel ta jc'ob li Dios avu'unique!’, xi li ajvalil Senaqueribe”, 

xi li j'almantale. 

16Li yaj'abteltac Senaqueribe ep to c'usi chopol laj yalic comel ta stojol li Muc'ul 

Diose xchi'uc ta stojol li yajtunele, ja' li Ezequiase. 

17Li Senaqueribe la sts'iba ep cartaetic noxtoc sventa chchopolc'opta li Muc'ul Dios 

yu'un Israele. Jech laj yal ta cartaetic: “Jech chac c'u cha'al muc xcoltaatic loq'uel ta 

jc'ob yu'un sdiosic li yantic lumetique, ja' no'ox jech ec li Dios yu'un Ezequiase mu xu' 

yu'un tscolta loq'uel ta jc'ob li steclumale”, xi. 



836 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

18Li yaj'abteltac Senaqueribe tsots la sc'opanic comel ta hebreo c'op li jnaclumetic ta 

Jerusalén te lamalic ta ba coraltone. Ep c'usi laj yalbeic comel sventa tsibtasic, yu'un 

la snopic ti jech xu' tstsalic o li lume. 

19Ja' jech ichopolc'opojic ta stojol Dios yu'un Jerusalén jech chac c'u cha'al 

ichopolc'opojic ta stojol li diosetic yu'un yantic lum ti pasbilic no'ox ta c'abale. 

Icoltaat yu'un Muc'ul Dios li Ezequiase 
(2 R 19.1-37; Is 37.1-38) 

20Li ajvalil Ezequías xchi'uc li j'alc'op Isaías xnich'on Amoze lic sc'opanic Muc'ul 

Dios, lic sc'anic coltael ta vinajel. 

21Ja' yu'un li Muc'ul Diose la stac tal jun yaj'almantal, tal smil scotol li soldadoetic, li 

banquilal soldadoetic, li mero banquilaletic ti lec tsots yo'ntonic te oyic yo' bu spasoj 

scarpanaic li ajvalil ta Asiriae. Li ajvalile toj yan sba q'uexlal laj ya'ay ti c'alal isut 

batel ta yosilale. Te ic'ot ochuc ta xch'ulna li dios yu'une; te imilat ta espada yu'un 

xnich'nab. 

22Ja' jech icoltaatic o loq'uel yu'un Muc'ul Dios ta sc'ob Senaquerib xchi'uc ta sc'ob 

scotol yantic li Ezequías xchi'uc li jun ta lum Jerusalene. Jech i'ac'bat xcux yo'ntonic 

ta pleito yu'un Dios ta stojol li boch'otic sts'aquinojan sba xchi'uquique. 

23Ep boch'otic bat yaq'uic smoton Muc'ul Dios te ta Jerusalén, xchi'uc ep matanaletic 

toyolic stojol laj yich'beic batel li Ezequías, ajvalil ta Judae. Jech ipuc batel lec 

sc'oplal ta stojol yantic banamiletic li Ezequiase. 

Itsaque ta chamel li Ezequiase 
(2 R 20.1-11; Is 38.1-22) 

24Ja'o yorail itsaque ta tsatsal chamel li Ezequiase. Lic sc'opan li Muc'ul Diose. I'aybat 

li sc'ope; i'ac'bat yil senyail ti chcole. 

25Pero li Ezequiase mu'yuc la stoj ta vocol li c'usi lec ipasbate; ja' no'ox ibat ta yo'nton 

toybail. Ja' yu'un li Muc'ul Diose i'ilin ta stojol li Ezequías xchi'uc Judá xchi'uc 

Jerusalene. 

26Ac'o me la stoy sba li Ezequiase, pero lic sbic'tajes sba ta stojol Muc'ul Dios xchi'uc 

li jnaclumetic ta Jerusalene. Jech muc x'ac'bat svocolic yu'un Muc'ul Dios ti c'alal 

cuxul li Ezequiase. 

La sta ep sc'ulejal li Ezequiase 
(2 R 20.12-19; Is 39.1-8) 

27Li Ezequiase xcuxet no'ox yo'nton yu'un la sta ep sc'ulejal xchi'uc ich'el ta muc'. La 

stsob epal saquil taq'uin, c'anal taq'uin, tonetic ti lec c'upilic sbae, perfumeetic, 

macubbailetic, xchi'uc c'usitic yantic toyolic stojol. 

28La sva'ananbe snail noxtoc sventa tsnac' trigoetic xchi'uc c'usitic yan ti co'oltic sba 

jech chac c'u cha'al trigoe, xchi'uc ya'lel ts'usub, xchi'uc aceite. La sva'anbe noxtoc 

snail vacaxetic xchi'uc scoralil chijetic. 

29Jech noxtoc la sva'an ep lumetic, xchi'uc bats'i ep ibol xvacax, yu'un i'ac'bat ep 

bendición yu'un li Diose. 

30Li Ezequiase ja' la spas mantal ti ac'o yulesic yo' bu chloc' tal li nio' Gihón sbie; la 

spasbe batel sbe ta olon ta stuq'uil smaleb c'ac'al yu'un li Lum yu'un Davide. Scotol li 

c'usi la sliques spasel li Ezequiase, toj lec ibat yu'un. 

Li Ezequiase laj yic' li boch'otic tacbilic tal yu'un ajvalil ta Babiloniae 
(2 R 20.12-19; Is 39.1-8) 

31Li banquilaletic ta Babiloniae la stac tal jayibuc svinictac sventa tal svu'lanic li 

Ezequiase, xchi'uc tal sjaq'uic c'u x'elan li senyail stsatsal la spas Muc'ul Dios te ta 

yosilalique. Li Diose la scomtsan stuc li Ezequiase, yu'un tsc'an tsq'uel c'usi snopoj, 

c'usi oy ta yo'nton. 

Icham li Ezequiase 
(2 R 20.20-21) 

32Li yantic sc'oplal Ezequías xchi'uc li lequil abteletic la spase te ts'ibabil ta svunal 

c'usi i'ac'bat yil yu'un Dios li j'alc'op Isaías xnich'on Amoze, xchi'uc ta svun ajvaliletic 

ta Judá xchi'uc ta Israel. 

33C'alal icham li Ezequiase, te bat smuquic ta yac'ol smuquinal yalab xnich'nab li 

Davide. Scotol li Judá xchi'uc jnaclumetic ta Jerusalene la spasbeic sq'uinal sventa laj 

yich'ic ta muc'. Ja' lic ochuc ta xq'uexol jun xnich'on, Manasés sbi. 

2 Crónicas 33 

I'och ta ajvalilal Manasés 
(2 R 21.1-18) 

1C'alal i'och ta ajvalilal li Manasese, yich'oj lajchab (12) jabil. Vo'lajuneb yoxvinic 

(55) jabil i'abtej ta Jerusalén. 

2Pero mu'yuc lec c'usi la spas ta stojol li Muc'ul Diose. Ja' co'ol sbolil yabtelic xchi'uc 

li lumetic ti la snuts loq'uel ta stojol israeletic ta vo'one li Muc'ul Diose. 

3Yu'un ja' la xcha'va'anan li toyol c'opojebaletic ti la sjines ono'ox comel scotol li 

anima stote, ja' li Ezequiase. La xcha'pas noxtoc li scajleb matanaletique. La spasbe 

sloc'obaltac li Aserae; ja' lic yich' ta muc' scotol li c'usitic chac' xojobal ta vinajele. 

4La spas yantic scajleb matanaletic noxtoc ta ch'ulna yu'un li Muc'ul Dios ti yaloj 

ono'ox ja' no'ox te chich' ich'bel ta muc' sbi ta Jerusalene. 

5La spasanbe scajleb smoton li c'usitic chac' xojobal ta vinajele; ja' te la spasan ta 

xcha'jotal yamaq'uil xch'ulna li Muc'ul Diose. 

6Jech noxtoc la xchic' xnich'nab sventa smoton sdios te ta stenlejaltic Ben-hinom, 

xchi'uc la xchan ic'ch'ulelal, t'unul, xchi'uc mágia, xchi'uc laj yac' ta chanel li c'opanej 

ch'ulelaletique xchi'uc ac'chamel. Bats'i toj chopolic yabtel ta stojol li Muc'ul Diose, 

jech te ilic o sc'ac'al yo'nton yu'un li Muc'ul Diose. 

7Jech noxtoc la spas jun sloc'obal sdios; la stic' ochel ta ch'ulna, ja' li ch'ulna ti jech 

ono'ox i'albat sc'oplal yu'un Dios li David xchi'uc li xnich'one, ja' li Salomone: “Li 

ch'ulna li' ta Jerusalene ja' la jt'uj ta scotol yosilal li jaychop achi'iltaque; ja' yavil bu 

xu' chi'ich'at o ta muc' sbatel osil. 

8Mu'yuc bu ta jloq'uesic o batel ta yosilic li achi'iltac ti laj ono'ox cac'be amoltotaquic 

ta vo'onee; ja' no'ox venta me chch'unic, me tspasic scotol li jmantaltaque, li 

chanubtaseletic cu'une, xchi'uc scotol li c'usitic yan calojbeic ta sventa li Moisese”, xi 

ono'ox. 

9Pero li Manasese la syanijesbe yo'ntonic li judaetique xchi'uc li jnaclumetic ta 

Jerusalene, jech ja' la spasic li c'usi toj chopol jech chac c'u cha'al tspasic to'ox li 

yajvaltac yosilalic ti i'ulesbatic yu'un Muc'ul Diose. 

10Li Muc'ul Diose la sc'opan li Manasese xchi'uc scotol li steclumale, pero muc 

xich'ic ta muc'. 

11Ja' yu'un li Muc'ul Diose la stac tal banquilal soldadoetic yu'un li ajvalil ta Asiriae 

yu'un ac'o contrainaticuc. Jech la stsaquic li ajvalil Manasese. La xojbeic batel 

staq'uinal sni', xchi'uc la xchuquic batel ta cadenaetic; laj yiq'uic batel ta Babilonia. 

12C'alal ja'o chich' tsots vocole, ja' to te lic sc'anbe vocol li Muc'ul Dios yu'une. Solel 

la sbic'tajes sba ta stojol li Dios yu'un smoltot syame' ta vo'onee. 

13C'alal la sc'opan Diose, i'aybat sc'op; ipasbat li c'usi la sc'ane, jech i'ic'at sutel ta 

Jerusalén yu'un Dios sventa tal sts'ac yabtel ta ajvalilal. Ja' to te lic sna' o ti ja' Dios li 

Muc'ul Diose. 

14Ts'acal to li Manasese lic stayubtas li coralton sventa Lum yu'un David te ta 

stenlejaltic ta stuq'uil smaleb c'ac'al yu'un Gihone. Te ijelov batel yu'un ta bevo'; te 

ic'ot ta loq'uel yo' bu Choyal ti'na sbie, xchi'uc lec setel ta coralton icom yu'un li 

Ofele. Bats'i toyol la spas li coraltone. Jech noxtoc laj yac'an banquilal soldadoetic ta 

scotol lumetic yu'un Judá ti lec setbilic ta tsatsal coraltone. 

15Lic sloq'uesan ta ch'ulna yu'un Muc'ul Dios li sloc'obaltac yantic diosetique xchi'uc 

li scajleb matanaletic te spasojan ta sjol svitsal ch'ulna xchi'uc ta Jerusalene. Ta pat 

lum to bat xch'ayic scotol. 

16Ja' lic xcha'meltsanbe lec scajleb smoton li Muc'ul Diose; ja' te la smilbe ep smoton 

sventa co'ol yo'ntonic xchi'uc, sventa tstojbeic ta vocol. Lic yalbe mantal scotol 

judaetic ti ja' no'ox ac'o yich'ic o ta muc' li Muc'ul Dios yu'un Israele. 

17Pero li xchi'iltaque te to la smililanic o smoton Dios ta scajleb smoton li yantic 

diosetique; ja' smoton li Muc'ul Dios yu'unique. 

18Li yantic sc'oplal Manasés xchi'uc ti c'u x'elan la sc'opan li Diose, xchi'uc li c'usitic 

i'albat yu'un yaj'alc'optac Muc'ul Dios yu'un Israele, te ts'ibabil ta svun ajvaliletic ta 

Israel. 

19Ti c'u x'elan la sc'opan Dios xchi'uc c'u x'elan itac'bat sc'op, xchi'uc c'u x'elan smul 

xchi'uc ti mu junuc yo'ntone, xchi'uc ti butic la spasbe toyol sc'opanbil yan diosetique, 

xchi'uc ti butic la sva'ananbe sloc'obal li Asera xchi'uc li sloc'obal sdiosic ti c'alal 

mu'yuc to'ox tsbic'tajes sbae, te ts'ibabil ta svun li j'alc'opetic ti icoltaat yu'une. 

20C'alal ichame, te la smuquic ta nopol spasubmantal. Ja' i'och ta xq'uexol li 

xnich'one, Amón sbi. 

Sc'oplal ajvalil Amón 
(2 R 21.19-26) 

21C'alal i'och ta ajvalilal li Amone, yich'oj chib xcha'vinic (22) jabil. Chib no'ox jabil 

i'abtej ta Jerusalén. 

22Toj chopol c'usi la spas ta stojol Muc'ul Dios jech chac c'u cha'al la spas li stote, ja' 

li Manasese. Yu'un la smilbe smoton, xchi'uc laj yich' ta muc' scotol li sloc'obal 

diosetic ti spasoj comel li stote. 

23Me jutuc mu'yuc la sbic'tajes sba ta stojol Muc'ul Dios jech chac c'u cha'al la 

sbic'tajes sba li stote. Jech i'epaj o smul ta stojol li Diose. 

24Jech lic chapanbatuc sc'oplal ta mucul yu'un yaj'abteltac; te no'ox la smilic ta sna. 

25Pero iliquic scotol li yajvaltac lume; la smilic ec li boch'otic la smilic ta mucul li 

ajvalil Amone. Ja' la stic'beic ta xq'uexol li xnich'one, Josías sbi. 

2 Crónicas 34 

I'och ta ajvalilal Josías 
(2 R 22.1-2) 

1C'alal i'och ta ajvalilal li Josiase, yich'oj vaxquib jabil. Buluchib xcha'vinic (31) jabil 

i'abtej ta Jerusalén. 

2Le'e lec tuc' c'usi la spas ta stojol li Muc'ul Diose; ja' la xchan c'usi la spas li smoltot 

David ta vo'onee. Me jutuc mu'yuc bu la stam yan be stuc. 

Li Josiase la stuq'uibtas c'u x'elan ta ich'el ta muc' li Diose 
(2 R 23.4-20) 

3Ta xvaxquibal jabil yabtel li Josiase, lec laj yich' ta muc' li Dios yu'un smoltot David 

ta vo'onee. Li Josiase naca to'ox lec ch'ium querem. Ta xlajchabal jabil yabtele, lic 

smes loq'uel li c'usi mu xtun te ta yosilal Judá xchi'uc ta Jerusalene. La sloq'ues scotol 

li toyol c'opojebaletique, li sloc'obaltac Aserae xchi'uc li c'usitic yan spasojique, 

xchi'uc li c'usitic sloc'taojic ta unijesbil taq'uine. 

4Te ta sat laj yac' ta lilinel scotol li scajlebtac smoton baaletique; biq'uitic la sc'an 

lilinbel li xchic'ubiltac pom te oy ta sba scajlebe. Laj yac' ta lilinel noxtoc li sloc'obal 

Aserae xchi'uc li c'usitic yantic sloc'taojique, xchi'uc li c'usitic loc'tabil ta unijesbil 

taq'uine. La spasic ta pucuc; te bat svijbe ta sba smuquinalic li boch'otic laj ono'ox 

smilbeic smotone. 

5Jech noxtoc te ta sba scajleb matanaletic la xchic'be sbaquilic li paleetic yu'unique. 

Ja' jech la smes loq'uel c'usi chopol ta yosilal li Judá xchi'uc ta Jerusalene. 

6Ja' jech la spas noxtoc te ta lumetic yu'un Manasés, Efraín, Simeón, xchi'uc c'alal ta 

Neftalí. Lec xquechet la sa' scotol. 

7C'alal ilaj yo'nton ta slilinel scotol li scajleb matanaletique, li sloc'obaltac Aserae, 

xchi'uc scotol li sloc'obal sdiosic ta scotol yosilal israeletique, isut batel ta Jerusalén. 

La stabeic svunal li mantaletique 
(2 R 22.3-23.3) 

8C'alal laj xa'ox xch'uba scotol yosilal xchi'uc ch'ulna li Josiase, ta xvaxaclajunebal 

jabil yochel ta ajvalilale la stacbe batel yajval xchapanel lec li ch'ulna yu'un Muc'ul 

Dios yu'une. Ja' la stac batel Safán xnich'on Azalía, Maasías jpasmantal te ta lum, 

xchi'uc yajts'ibajom Joa xnich'on Joacaz. 

9Te ibatic ta stojol banquilal pale Hilquías, c'ot yac'beic li taq'uin ti ich'bil loq'uel ta 

ch'ulna yu'un Muc'ul Diose. Ja' li taq'uin ti laj yaq'uic li smomnich'nabtac Manasés, 

xchi'uc Efraine, xchi'uc li boch'otic te to comenic ta Israele, xchi'uc li judaetique, li 

benjaminetique, xchi'uc scotol li jnaclumetic ta Jerusalene; ja' ti la stsobic li levietic ti 

chchabiic ti'naetique. 

10Ja' xa laj yac'beic ta sc'ob li boch'otic ch-abtejique, ti chchabiic li ch'ulna yu'un 

Muc'ul Diose, yu'un ja' xa tstojic ec li boch'otic chcha'meltsanic li ch'ulnae. 

11Ts'acal ja' laj yich' ta sc'obic li carpinteroetic, li jchanubtasvanejetic sventa abtele 

yu'un ac'o smanic li anbil tonetique, li xchucaltaque, li ts'amte'etic sventa chich' 

cha'meltsanel li naetic ti sjinesojic li ajvaliletic ta Judae. 

12-13Li viniquetic le'e jun yo'nton la spasic li abtele. Ja' iventainatic yu'un li levietique, 

ja' li Jahat xchi'uc Abdías smomnich'nab Merarie, xchi'uc li Zacarías, Mesulam 

smomnich'nab Coate; ja' banquilal ic'otic. Ja' la sventainic noxtoc li j'icatsnometique, 

xchi'uc ja' laj yalic scotol li c'usitic abtelal tsc'an pasele. Scotol li levietique ja' yabtel 

tstijic sonetic, xchi'uc oy jayibuc ja' yabtel tsts'ibaic c'usi chc'ot ta pasel; oy 

jts'ibajometic xchi'uc jchabi ti'naetic. 

14C'alal la sloq'uesic li taq'uin ti laj yich'ic batel te ta ch'ulnae, li pale Hilciase te la sta 

li svunal mantaletic yu'un Muc'ul Dios laj yal comel ta sventa Moisese. 

15Ta ora laj yalbe Safán, ja' li boch'o tsts'iba c'usi chc'ot ta pasele, ti laj xa stabe svunal 

li mantaletic te ta ch'ulnae; te laj yac'be comel ta sc'ob. 

16Li Safane ja' xa bat yac'be ec li ajvalile, c'ot xcholbe ya'ay scotol, jech laj yalbe: —

Ajvalil, li j'abteletic avu'une yochelic xa spasel scotol li c'usi laj avale. 

17Laj xa yunijesic li saquil taq'uin te oy ta ch'ulnae. Laj xa yac'beic ta sc'ob li 

boch'otic chalic mantale xchi'uc li boch'otic sventainojic abtele —xut. 

18Te lic yalbe noxtoc ti i'ac'bat jun vun yu'un li pale Hilciase; te laj yaptabe ya'ay. 

19C'alal laj ya'ay ajvalil c'usi chal li svunal mantaletique, la sli' sc'u'. 

20Ta ora laj yic' li Hilciase, li Ahicam xnich'on Safane, li Abdón xnich'on Micaiase, li 

Safán ja' li jts'ibajome, xchi'uc li Asaías yaj'abtel ajvalile, jech laj yalbe: 

21—Bat jac'beic Muc'ul Dios c'u x'elan yo'nton cu'un xchi'uc li jchi'iltactic ti li' to 

comenic ta Israel xchi'uc ta Judae. Yu'un ti c'u x'elan chal li vun li' laj yich' taele, oy 

yic'al tsots ilinem ta jtojoltic li Muc'ul Diose. Yu'un li jtotic jme'tic ta vo'onee muc 

xch'unic c'usi i'albatic yu'un li Muc'ul Diose; muc spasic li c'usi ts'ibabil ta vun li'i —

xut. 

22Li Hilquías xchi'uc li xchi'iltac ti it'ujbat yu'un ajvalile ibatic ta stojol j'alc'op ants, 

Hulda sbi; ja' yajnil Salum xnich'on Ticva, smomnich'on Harhas, ja' ti oy ta sventa 

xchabiel c'u'iletic ta ch'ulnae. Li Huldae te nacal ta xchibal bario ta Jerusalén; te c'ot 

sjac'beic li c'usi bat sjaq'uique. 

23Jech itac'batic: —Li Muc'ul Dios yu'un Israele jech chal: ‘Jech xavalbe ya'yic li 

boch'otic tacbilic tal sventa oy c'usi chisjac'bicune. 

24Jech chcal vu'un li Muc'ul Diosune: ta xcac'be tsots svocol li banamil li'i xchi'uc li 

boch'otic te nacajtique. Ja' ta xcac'be scotol li stojol mulil ts'ibabil ta vun ti laj yich' 

aptael ta stojol li ajvalil ta Judae. 

25Yu'un la scomtsanicun; ja' bat smilbeic smoton li yantic diosetique. La sa'bicun 

sc'ac'al co'nton ta sventa li c'usi la spasique, ja' yu'un ta xcac' tsanuc li sc'ac'al co'nton 

li' ta banamile; me jutuc mu xtu'p o. 

26Jech xc'ot avalbeic li ajvalil ta Judá ti stacojoxuc tal sventa oy c'usi chajac'bicune: Li 

Muc'ul Dios yu'un Israele jech chal noxtoc: Ta sventa ti laj avich' ta muc' c'usi chal li 

vune, 

27xchi'uc ta sventa ti ic'ot ta avo'ntone, ti laj abic'tajes aba ta jtojole, ti laj ali' ac'u' 

c'alal laj ava'ye, xchi'uc ti laj avoc'ta aba ta jtojole, jech ec li vu'une laj ca'ibot li 

ac'ope. 

28Ta xcac' ti jun avo'nton chachame, xchi'uc chcac' te chbat achi'in li amoltot ayame' 

ta vo'onee. Me jutuc mu'yuc chavil li tsots vocol ta xcac'be li banamil li'i xchi'uc li 

boch'otic li' nacajtique’, xi li Muc'ul Diose —xi li j'alc'op Huldae. C'alal laj ya'yique, 

isutic batel, bat yalbeic li ajvalile. 

29Li ajvalile lic stacan ta iq'uel li moletic ta Judá xchi'uc ta Jerusalene, yu'un ac'o 

stsob sbaic. 

30Li ajvalile ibat ta ch'ulna yu'un Muc'ul Dios xchi'uc scotol li judaetique, li yajvaltac 

Jerusalene, li paleetique, li levietique, xchi'uc scotol li israeletique. C'alal ta muc' ta 

biq'uit te oyic. Te laj yaptabe ya'yic scotol c'usi chal li svunal c'usi chapanbil ti laj 

yich' tael te ta ch'ulna yu'un Muc'ul Diose. 

31Li ajvalile lic va'luc ta sts'el li oyetic yu'un ch'ulnae; te lic yal ta stojol Muc'ul Dios 

ti ja' no'ox tsts'aclin o li Muc'ul Diose, ti ta scotol sjol yo'nton chch'unbe li 

smantaltaque, li chanubtaseletic yu'une, xchi'uc li c'usitic yan yaloje, xchi'uc li c'usi 

ts'ibabil ta svunal c'usi chapanbil yu'une. 

32Laj yalbe li boch'otic te oyique, ja' li yajvaltac Jerusalene xchi'uc li benjaminetique, 

yu'un ac'o yalic ta jamal ta stojol Dios ec ti chch'unic li c'usi chapanbil yu'un Diose, ja' 

li Dios yu'un smoltot syame'ic ta vo'onee. 

33Li Josiase la sloq'ues scotol li c'usitic toj chopol chil Dios te ta scotol yosilal 

israeletique. Li boch'otic te to oyic ta Israele laj yalbe ti ja' no'ox ac'o yich'ic ta muc' li 

Muc'ul Dios yu'unique. C'alal cuxul li Josiase, mu'yuc bu la scomtsanic o li Muc'ul 

Diose, ja' li Dios yu'un smoltot syame'ic ta vo'onee. 

2 Crónicas 35 

La spas q'uin Coltael li Josiase 
(2 R 23.21-23) 

1Li Josiase la spas q'uin Coltael yu'un Muc'ul Dios te ta Jerusalén. Ta xchanlajunebal 

c'ac'al yochel li sliquebal ue la smilic li ch'ium chij sventa q'uin Coltaele. 

2Laj yac'be spas yabtelic noxtoc li paleetique; laj yalbe ti junuc yo'nton ac'o tunicuc o 

te ta ch'ulna yu'un Muc'ul Diose. 

3Jech laj yalbe noxtoc li levietique, ja' li jchanubtasvanejetic sventa scotol israeletic ti 

voc'bilic o ta stojol Muc'ul Dios sventa abtele: “Li ch'ul caxa li'i bat aq'uic ta ch'ulna ti 

pasbil yu'un Salomón xnich'on David, ja' li anima ajvalil yu'un jchi'iltactique, yu'un 

jech mu xa persauc chaq'uechilanic ta anecubic. Li' ta orae ac'o abaic o ta spasbel 

yabtel li Muc'ul Dios cu'untique xchi'uc ta sventa scotol li jchi'iltactique, ja' li 

steclumal Muc'ul Diose. 

4Chapano abaic lec ta jujuchop abiic, xchi'uc ta jujuvoc' c'u x'elan chajelilan abaic ta 

abtel jech chac c'u cha'al laj ono'ox xchapan comel li David ajvalil ta Israele xchi'uc li 

xnich'one ja' li Salomone. 

5Comanic te ta ch'ulna vo'oxuc li levioxuque; jujutsob xapas abaic ta sventa li 

jujuchop sbiic jchi'iltactic ta israelale. 

6Milic li chij ta sventa q'uin Coltaele; ac'o abaic ta lecubtasel. Chapanic c'usitic chtun, 

yu'un jech ac'o spasic c'usi yaloj Muc'ul Dios ta sventa Moisés li jchi'iltactique”, xut. 

7Li ajvalil Josiase xchij stuc laj yac'be ti c'u yepal israeletic te oyique, yu'un jech ac'o 

spasic li q'uin Coltaele. Ja' laj yac' lajuneb xcha'vinic ta mil (30,000) ch'ium chijetic 

c'alal ta bic'tal tentsunetic, xchi'uc oxmil (3,000) ch'ium tot vacaxetic. 

8Jech ec li j'abteletic yu'un ajvalile oy c'usi laj yac'beic ta yutsil yo'ntonic ec li 

xchi'iltaquique, xchi'uc ta sventa li paleetique, xchi'uc li levietique. Jech ec li Hilquías, 

Zacarías, xchi'uc Jehiel, j'abteletic ta ch'ulna yu'un Diose, laj yaq'uic cha'mil xchi'uc 

vaquib ciento (2,600) ta cot chijetic xchi'uc oxib ciento (300) vacaxetic sventa ac'o 

smilic ta q'uin Coltael ec li paleetique. 

9Jech ec li Conanías xchi'uc xchi'iltac ta abtel, ja' li Semaías xchi'uc Natanaele, 

xchi'uc li banquilaletic yu'un levietic, ja' li Hasabías, Jehiel, xchi'uc Josabade, laj 

yaq'uic vo'mil (5,000) chijetic xchi'uc vo'ob ciento (500) vacaxetic sventa ac'o 

stunesic ta q'uin coltael ec li levietique. 

10C'alal chapal yu'unique, lic stsac yabtelic li paleetique, xchi'uc lic xchol sbaic ta 

jujutsob li levietique, ja' ti c'u x'elan c'otem ta stojolic li abtel jech chac c'u cha'al yaloj 

mantal li ajvalile. 

11Lic smilic ta sventa q'uin Coltael scotol li sts'unub yovolique. Li levietique ja' la 

xcho'ic. C'alal ja'o sbats'ilic xcho'ele, li paleetique ja' tsvijbeic ta scajleb smoton Dios 

li xch'ich'al ch-ac'batic yu'un levietique. 

12La sloq'uesic scotol li xepu ti c'u yepal tsc'an chiq'uel sventa chaq'uic ta stojol 

Muc'ul Diose, ja' ti c'u yepal oy ta jujuchop sbiic scotol li israeletique, yu'un jech 

ts'ibabil ta svun li Moisese. Ja' jech la spasic noxtoc ta sventa li vacaxetique. 

13Ts'acal lic svoic li chijetic sventa q'uin Coltael jech chac c'u cha'al sc'oplal ono'ox 

tspasique. Li yantic matanaletic ti voc'bil xa ta stojol Diose la spanic ta binetic, ta 

calteraetic, xchi'uc ta xaltemetic. La spucbeic ta ora scotol li israeletique. 

14Ja'o lic smeltsanic lec li c'usi sc'oplal ja' chich'ic xchi'uc li paleetique. Yu'un li 

paleetique mu xocobic o ta xchiq'uel li matanaletique xchi'uc li xepuetique; te oyic o 

c'alal to i'och ac'ubal. Ja' yu'un ja' lic smeltsanic li levietic smomnich'nab Aarone. 

15Jech noxtoc li jq'uejimoletic, ja' li smomnich'nab Asafe, te tspas o yabtelic ec jech 

chac c'u cha'al yaloj ono'ox li David, Asaf, Hemán, xchi'uc li Jedutún j'alc'op yu'une. 

Jech noxtoc li jchabi ti'naetique te oyic ta jujuch'oj ti'na muc scomtsan li yabtelique, 

yu'un ja' te tsmeltsanbat yu'un levietic li c'usi chtun yu'unique. 

16Ja' jech yorail ichapaj yu'unic scotol li yabtel Muc'ul Dios sventa tspasic li q'uin 

Coltaele xchi'uc chchiq'uic li matanaletic jech chac c'u cha'al laj yal mantal li ajvalil 

Josiase. 

17Scotol li israeletic te oyique la spasic li q'uin Coltaele, xchi'uc la spasic li vucub 

c'ac'al q'uin sventa tsve'ic pan ti mu'yuc yich'oj svolesubil xch'ute. 

18Yu'un ja' no'ox ta yorail c'alal cuxul j'alc'op Samuel la spasic q'uin Coltael te ta 

Israel jech chac c'u cha'al le'e. Xchi'uc mu'yuc yan ajvalil yu'un Israel la spas q'uin 

Coltael jech chac c'u cha'al la spas li ajvalil Josiase, xchi'uc li paleetique, li levietique, 

li israeletic te oyique, xchi'uc li yajvaltac lum Jerusalene. 

19Li q'uin Coltael le'e ja' laj yich' pasel ta xvaxaclajunebal jabil yochel ta ajvalilal li 

Josiase. 

Icham Josías 
(2 R 23.28-30) 

20Ts'acal to, c'alal chapajem xa'ox lec yu'un ch'ulna li Josiase, li Necao ajvalil ta 

Egiptoe tal stsac ta pleito li lum Carquemis ta nopol uc'um Eufratese. Li Josiase ibat 

smac ta be. 

21Li Necaoe la stac batel mantal ta stojol li Josiase, jech laj yalbe batel: “Ajvalil ta 

Judá, ¿c'u yu'un ti tal acontrainune? Yu'un muc vo'ocot tal jtsacot ta pleito; yan lum 

tal jcontrain. Yu'un yalojbun Dios ti ac'o cac' persa scontrainele. Me chac'an lec oyote, 

mu me xamac ta be li Dios ti ja' chiscoltaune, yu'un naca me vo'ot chc'ot ta atojol 

chasmilot”, xut batel. 

22Pero li Josiase muc sut batel; lic ono'ox spas pleito xchi'uc. Muc xch'un ti i'albat 

yu'un Necao ti jech yaloj Diose. Jech lic spasic pleito te ta stenlejaltic Meguido. 

23Li j'ac'flechaetique lic yac'beic tal li ajvalil Josiase. Li ajvalile jech lic yalbe li 

yaj'abteltaque: “Iq'uicun loq'uel li'i, yu'un toj tsots xa t'abenun chca'ay”, xut. 

24Li j'abteletique laj yiq'uic loq'uel ta scareta sventa pleito, te laj yaq'uic ta xchibal 

scareta. Laj yiq'uic batel ta Jerusalén, te ic'ot chamuc. Te bat smuquic yo' bu mucul li 

smoltotac ta vo'onee. Scotol li judaetic xchi'uc yajvaltac Jerusalene laj yoc'taic li 

Josiase. 

25Li Jeremiase la xchapan jun q'ueoj sventa at-o'nton, yu'un jech tsna'ilanic o li 

Josiase. C'alal chq'uejinic scotol li vinic antsetique, te tsna'ilanic o li Josiase. Ja' jech 

tsna'ilanic o c'alal to tana. Li q'ueojetic le'e ja' sq'ueojic icom o li israeletique; la spasic 

ta jun vun sventa sq'ueojal at-o'nton. 

26Li yantic sc'oplal Josiase xchi'uc li lequil abteletic la spas jech chac c'u cha'al chal ta 

svunal mantaletic yu'un Muc'ul Diose, 

27xchi'uc li c'usitic la spas ta sliqueb c'alal ta slajebe, te ts'ibabil ta svun ajvaliletic ta 

Israel xchi'uc ta Judá. 

2 Crónicas 36 

I'och ta ajvalilal Joacaz 
(2 R 23.31-35) 

1Li israeletique ja' lic stiq'uic ta ajvalilal te ta Jerusalén li Joacaz xnich'on anima 

Josiase; ja' xq'uexol stot icom. 

2Oxib xcha'vinic (23) jabil yich'oj ti c'alal i'och ta ajvalilale. Oxib no'ox u i'abtej ta 

Jerusalén. 

3Yu'un li ajvalil Necao ta Egiptoe ital sloq'ues ta ajvalilal ta Jerusalén. La suj ti ac'o 

yaq'uic oxmil xchi'uc vo'lajunvinic (3,300) kilo saquil taq'uin scotol li judaetique 

xchi'uc oxlajuneb xcha'vinic (33) kilo c'anal taq'uin. 

4Ja' la stic' comel ta ajvalilal sventa Judá xchi'uc Jerusalén li Eliaquim sbanquil 

Joacaze. La sjelbe sbi li Eliaquime; Joaquim laj yac'be. Yan li Joacaze laj yic' batel ta 

Egipto. 

Sc'oplal yabtel ajvalil Joaquim 
(2 R 23.36-24.7) 

5C'alal i'och ta ajvalilal li Joaquime, yich'oj vo'ob xcha'vinic (25) jabil. Buluchib (11) 

jabil i'abtej ta Jerusalén. Puru chopolic yabtel ta stojol li Muc'ul Dios yu'une. 

6Jech ital contrainatuc yu'un li Nabucodonosor ajvalil ta Babiloniae. Chucbil lec ta 

cadena laj yic' batel ta Babilonia. 

7Li Nabucodonosore laj yich' batel noxtoc li c'usitic chtun te ta xch'ulna Muc'ul Diose; 

te c'ot stic' ta ch'ulna yu'un ta Babilonia. 

8Li yantic sc'oplal Joaquime, xchi'uc li sbol abtel la spase, xchi'uc li c'usitic ic'ot ta 

pasel yu'une te ts'ibabil ta svun ajvaliletic ta Israel xchi'uc ta Judá. Ts'acal ja' i'och ta 

xq'uexol xnich'on, Joaquín sbi. 

Chucbil ibat ta Babilonia li Joaquine 
(2 R 24.8-17) 

9Vaxquib jabil yich'oj c'alal i'och ta ajvalilal li Joaquine. Oxib u xchi'uc lajuneb c'ac'al 

i'abtej ta Jerusalén. Puru chopolic c'usi la spas ta stojol li Muc'ul Diose. 

10C'alal yorail q'uepelaltic ta jabil le'e, li ajvalil Nabucodonosore laj yal mantal ti ac'o 

yiq'uic batel ta Babilonia li Joaquine xchi'uc scotol li c'usitic chtun te ta ch'ulna yu'un 

Muc'ul Dios ti toyolic stojole. Ja' la stic' ta ajvalilal ta Judá xchi'uc ta Jerusalén li 

Sedequías yuts' yalal Joaquine. 

I'och ta ajvalilal Sedequías 
(2 R 24.18-20; Jer 52.1-3) 

11Yich'oj jun xcha'vinic (21) jabil c'alal lic stsac yabtel li Sedequiase. Buluchib (11) 

jabil i'abtej ta Jerusalén. 

12Puru chopolic c'usi la spas ta stojol li Muc'ul Dios yu'une. Muc sbic'tajes sba ta 

stojol li j'alc'op Jeremías ti ic'opoj ta sventa Muc'ul Diose. 

13Xchi'uc la stoy sba ta stojol li Nabucodonosor ti ja' isujat ta yalel ta jamal ta stojol 

Dios ti tsco'lajes yo'nton xchi'uque. Solel la spas ta tsots yo'nton; mu xa sc'an sut o tal 

ta stojol li Muc'ul Dios yu'un Israele. 

14Jech ec li banquilaletic ta Judae, xchi'uc li paleetique, xchi'uc scotol li jteclume 

ech'em ibat yu'unic li c'usi chopole; ja' la xchanbeic scotol sbol talelic li yantic lume. 

La sbolibtasbeic o li ch'ulna yu'un Muc'ul Diose, ja' li yavil bu ch-ich'at ta muc' te ta 

Jerusalene. 

15Pero li Muc'ul Dios yu'un smoltot syame'ic ta vo'onee mu xnatilaj tstac tal 

yaj'alc'optac yu'un ac'o to sutes yo'ntonic, yu'un toj c'ux ta yo'nton li jteclum yu'une 

xchi'uc li yavil st'ujoj bu ch-ich'at ta muq'ue. 

16Pero ja' no'ox la stse'intaic c'usi i'albatic yu'un li boch'o tacbilic tal yu'un Diose. 

Mu'yuc stu laj ya'yic; la sna'leic li j'alc'opetic yu'unique. Ja' yu'un li Muc'ul Diose la 

sloq'ues sc'ac'al yo'nton ta stojol li steclumale; mu xa stac' poxtael o. 

Ichucatic batel scotol li judaetique 
(2 R 25.8-21; Jer 39.8-10; 52.12-30) 

17Ja' yu'un li Muc'ul Diose la stac tal ajvalil yu'un caldeaetic, vul smilic ta espada 

scotol li ch'ium queremetic yu'unic te oyic ta ch'ulnae. Me jutuc mu'yuc xa ts'icumal; 

c'alal ta querem ta tseb, ta moletic, ta syojoviltac vul smilic, yu'un i'ac'bat ta sc'obic 

scotol yu'un li Diose. 

18Jech noxtoc scotol li c'usitic chtun te ta ch'ulna yu'un Muc'ul Diose, me muc', me 

biq'uit, xchi'uc li sc'ulejal ch'ulnae xchi'uc li sc'ulejal spasubmantaltac ajvalile, xchi'uc 

li banquilaletic yu'une, laj yich' batel ta Babilonia scotol. 

19Jech noxtoc la xchiq'uic comel li ch'ulnae; la sjinesic comel li coralton yu'un 

Jerusalene. Laj yac'beic comel sc'ac'al li pasubmantaletic yu'unique, xchi'uc laj yulesic 

o comel li c'usitic toyolic stojole. 

20Li boch'o icolic to ta milel ta espadae laj yiq'uic batel ta Babilonia. Te la smozoinic 

o c'alal ta yalab xnich'nabic ja' to ti c'alal laj yich' lec stsatsal li ajvalil ta Persiae. 

21Yu'un jech ac'o c'otuc ta pasel c'usi laj yal Muc'ul Dios ta sventa li j'alc'op 

Jeremiase, jech xu' chcux lec li banamile. Ti jayib jabil xocol icom li banamile la xcux 

lec, ja' to ti c'alal its'aqui lajuneb xchanvinic (70) jabile. 

Smantal ajvalil Ciro 
(Esd 1.1-4) 

22C'alal sba to jabil i'och ta ajvalilal ta Persia li Ciroe, li Muc'ul Diose la stijbe yo'nton 

yu'un ac'o c'otuc ta pasel c'usi yaloj ta sventa li j'alc'op Jeremiase. Ja' yu'un li ajvalile 

lic spuc batel mantal ta scotol ti c'u smuc'ul sventainoje; la stacan batel cartaetic, jech 

laj yal batel: 

23“Vu'un Ciroun, ajvalilun li' ta Persia, jech ta xcalboxuc tal mantal: Li Muc'ul Dios 

yu'un vinajele laj yac'bun jventain scotol li ajvaliletic li' ta banamile, xchi'uc laj 

yalbun ti ac'o yich' pasel jun ch'ulna ta Jerusalén te ta yosilal Judae. Ja' yu'un vo'oxuc 

li steclumaloxuc Muc'ul Diose, bat me abtejanic. Ja' chascoltaoxuc li Muc'ul Dios 

avu'unique”, xi laj yal batel. 

Esdras 

Esdras 1 

Sc'oplal c'usi laj yal Ciro 
(2 Cr 36.22-23) 

1C'alal sba to jabil yochel ta ajvalilal ta Persia li Ciroe, li Muc'ul Diose la stijbe 

yo'nton yu'un ac'o c'otuc ta pasel c'usi laj yal c'alal la xch'amanbe ye li j'alc'op 

Jeremiase. Ja' yu'un li ajvalile la spuc batel mantal ta scotol ti c'u smuc'ul sventainoje, 

xchi'uc la stac batel cartaetic, jech laj yal batel: 

2“Vu'un Ciroun, ajvalilun li' ta Persia, chacalboxuc tal mantal: Li Muc'ul Dios yu'un 

vinajele yac'ojbun jventain scotol li ajvaliletic ta banamile, xchi'uc laj yalbun ti ac'o 

yich' meltsanel jun ch'ulna ta Jerusalén ta yosilal Judae. 

3Ja' yu'un, acotolic vo'oxuc li steclumaloxuc Muc'ul Diose, batanic me ta Jerusalén te 

ta yosilal Judá, bat pasic li ch'ulna yu'un Muc'ul Diose, ja' li Dios yu'un Israele, ja' li 

Dios te oy ta Jerusalene. Dios chascoltaoxuc batel. 

4Vo'oxuc ti mu'yuc chabatic, ti te chacomic yo' bu nacaloxuc ta orae, coltaic me batel 

li boch'otic te nopol nacaloxuc achi'uquique. Ac'beic batel c'anal taq'uin, saquil 

taq'uin, xchi'uc c'usitic oy avu'unic, xchi'uc ats'unub avovolic. Ac'beic noxtoc yan 

matanaletic ta yutsil avo'ntonic sventa chich' pasel o li xch'ulna Muc'ul Dios ta 

Jerusalene”, xi laj yal batel. 

Isutic batel ta Jerusalén li israeletique 

5Jech iliquic li banquilaletic ta jujuchop sbiic Judá xchi'uc Benjamine, xchi'uc li 

paleetique, li levietique, ja' li boch'otic itijbat yo'ntonic yu'un Diose. Lic xchapan 

sbaic sventa tsutic ta Jerusalén, yu'un chbat spasic li ch'ulna yu'un Muc'ul Diose. 

6Li boch'otic nopol nacal xchi'uquique laj yaq'uic batel c'anal taq'uin, saquil taq'uin, 

xchi'uc c'usitic yan oy yu'unic, xchi'uc sts'unub yovolic, xchi'uc c'usitic toyolic stojol, 

xchi'uc yantic matanaletic ti yutsil yo'nton laj yaq'uic batele. 

7Li ajvalil Ciroe la sloq'ues li c'usitic jtuneletic to'ox te ta xch'ulna Muc'ul Dios ti ay 

yich' ta Jerusalén li ajvalil Nabucodonosor ti te xa yac'oj ta sna diosetic yu'une. 

8Li ajvalil Ciro ta Persiae ja' laj yac'be yat loq'uel li Mitrídates jchabitaq'uin yu'une. 

Ja' laj yac'be ta sc'ob li Sesbasar, ajvalil ta Judae. 

9Ja' jech yepal la sta ta jujuchop: Lajuneb xcha'vinic (30) muc'tic tazaetic pasbil ta 

c'anal taq'uin, jmil (1,000) muc'tic tazaetic pasbil ta saquil taq'uin, baluneb xcha'vinic 

(29) cuchiloetic, 

10lajuneb xcha'vinic (30) tazaetic pasbil ta c'anal taq'uin, xchi'uc yan chanib ciento 

xchi'uc lajuneb (410) tazaetic pasbil ta saquil taq'uin, xchi'uc yan jmil (1,000) c'usitic 

yan jtuneletic ta ch'ulna. 

11Scotol li c'usitic chtun ta ch'ulna ti pasbil ta c'anal taq'uin xchi'uc ta saquil taq'uine 

ja' vo'mil xchi'uc chanib ciento (5,400) ta scotol. Scotol laj yich' sutel ta Jerusalén li 

Sesbasar c'alal isutic xchi'uc li boch'otic co'ol ichucatic batel ta Babiloniae. 

Esdras 2 

Sc'oplal boch'otic isutic ta Jerusalén 
(Neh 7.5-73) 

1Ja' jech yepal li israeletic isutic ta Jerusalén ta yosil stuquic te ta Judá ti c'alal chucbil 

ibatic ta Babilonia yu'un ajvalil Nabucodonosore. 

2Ja' ventainbilic batel yu'un li Zorobabel, Jesúa, Nehemías, Seraías, Reelaías, 

Mardoqueo, Bilsán, Mispar, Bigvai, Rehum, xchi'uc Baanae. 

3Li smomnich'nab Parose ja' cha'mil xchi'uc lajchab sbalunvinic (2,172) ta scotol. 

4Li smomnich'nab Sefatiase ja' oxib ciento xchi'uc lajchab xchanvinic (372) ta scotol. 

5Li smomnich'nab Arae ja' vucub ciento xchi'uc vo'lajuneb xchanvinic (775) ta scotol. 

6Li smomnich'nab Pahat-moab ta chib xnich'nab ja' li Jesúa xchi'uc Joabe. Ja' cha'mil 

xchi'uc vaxquib ciento xchi'uc lajchab (2,812) ta scotol. 

7Li smomnich'nab Elame ja' jmil xchi'uc chanlajuneb yoxlajunvinic (1,254) ta scotol. 

8Li smomnich'nab Zatue ja' baluneb ciento xchi'uc vo'ob yoxvinic (945) ta scotol. 

9Li smomnich'nab Zacaie ja' vucub ciento xchi'uc lajuneb xchanvinic (770) ta scotol. 

10Li smomnich'nab Banie ja' vaquib ciento xchi'uc chib yoxvinic (642) ta scotol. 

11Li smomnich'nab Bebaie ja' vaquib ciento xchi'uc oxib xcha'vinic (623) ta scotol. 

12Li smomnich'nab Azgade ja' jmil xchi'uc chib xlajcha'vinic (1,222) ta scotol. 

13Li smomnich'nab Adonicame ja' vaquib ciento xchi'uc vaquib xchanvinic (666) ta 

scotol. 

14Li smomnich'nab Bigvaie ja' cha'mil xchi'uc vaclajuneb yoxvinic (2,056) ta scotol. 

15Li smomnich'nab Adine ja' o'lol yo'bal ciento xchi'uc chanib (454) ta scotol. 

16Li smomnich'nab Ater ta xnich'nab Ezequiase ja' vaxaclajuneb yo'vinic (98) ta 

scotol. 

17Li smomnich'nab Bezaie ja' oxib svuclajunvinic (323) ta scotol. 

18Li smomnich'nab Jorae ja' lajchab svacvinic (112) ta scotol. 

19Li smomnich'nab Hasume ja' oxib xlajcha'vinic (223) ta scotol. 

20Li smomnich'nab Gibare ja' vo'lajuneb yo'vinic (95) ta scotol. 

21Li smomnich'nabic boch'otic liquemic ta Belene ja' oxib svucvinic (123) ta scotol. 



849 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

22Li smomnich'nabic boch'otic liquemic ta Netofae ja' vaclajuneb yoxvinic (56) ta 

scotol. 

23Li smomnich'nabic boch'otic liquemic ta Anatote ja' vaxquib svucvinic (128) ta 

scotol. 

24Li smomnich'nabic boch'otic liquemic ta Azmavete ja' chib yoxvinic (42) ta scotol. 

25Li smomnich'nabic boch'otic liquemic ta Quiriat-jearim, Cafira, xchi'uc Beerote ja' 

vucub ciento xchi'uc oxib yoxvinic (743) ta scotol. 

26Li smomnich'nabic boch'otic liquemic ta Ramá xchi'uc Gebae ja' vaquib ciento 

xchi'uc jun xcha'vinic (621) ta scotol. 

27Li smomnich'nabic boch'otic liquemic ta Micmase ja' chib svucvinic (122) ta scotol. 

28Li smomnich'nabic boch'otic liquemic ta Betel xchi'uc Haie ja' oxib xlajcha'vinic 

(223) ta scotol. 

29Li smomnich'nabic boch'otic liquemic ta Neboe ja' lajchab yoxvinic (52) ta scotol. 

30Li smomnich'nabic boch'otic liquemic ta Magbise ja' vaclajuneb xvaxacvinic (156) 

ta scotol. 

31Li smomnich'nabic boch'otic liquemic ta Elame ja' jmil xchi'uc chanlajuneb 

yoxlajunvinic (1,254) ta scotol. 

32Li smomnich'nabic boch'otic liquemic ta Harime ja' vaclajunvinic (320) ta scotol. 

33Li smomnich'nabic boch'otic liquemic ta Lod, Hadid, xchi'uc Onoe ja' vucub ciento 

xchi'uc vo'ob xcha'vinic (725) ta scotol. 

34Li smomnich'nabic boch'otic liquemic ta Jericoe ja' vo'lajunvinic xchi'uc vo'ob 

yoxvinic (345) ta scotol. 

35Li smomnich'nabic boch'otic liquemic ta Senaae ja' oxmil xchi'uc vaquib ciento 

xchi'uc lajuneb xcha'vinic (3,630) ta scotol. 

36Li'i ja' paleetic: ja' li smomnich'nabtac Jedaías yuts' yalaltac Josuee ja' baluneb 

ciento xchi'uc oxlajuneb xchanvinic (973) ta scotol; 

37li smomnich'nab Imere ja' jmil xchi'uc lajchab yoxvinic (1,052) ta scotol; 

38li smomnich'nab Pasure ja' jmil xchi'uc vucub yoxlajunvinic (1,247) ta scotol; 

39li smomnich'nab Harime ja' jmil xchi'uc vuclajuneb (1,017) ta scotol. 

40Li'i ja' levietic: ja' li smomnich'nab Jesúa xchi'uc Cadmiel ti liquem sts'unubalic ta 

Hodaviase; ja' chanlajuneb xchanvinic (74) ta scotol. 

41Li jq'uejimoletic, ja' li smomnich'nab Asafe, ja' vaxquib svucvinic (128) ta scotol. 

42Li jchabi ti'naetic sventa ch'ulnae ja' li smomnich'nabic Salum, Ater, Talmón, Acub, 

Hatita, xchi'uc Sobaie; ja' balunlajuneb svucvinic (139) ta scotol. 

43Li boch'otic chtunic ta Ch'ulnae ja' smomnich'nabic li Ziha, Hasufa, Tabaot, 

44Queros, Siaha, Padón, 

45Lebana, Hagaba, Acub, 

46Hagab, Salmai, Hanán, 

47Gidel, Gahar, Reaía, 

48Rezín, Necoda, Gazam, 

49Uza, Paseah, Besai, 

50Asena, Meunim, Nefusim, 

51Bacbuc, Hacufa, Harhur, 

52Bazlut, Mehída, Harsa, 

53Barcos, Sísara, Tema, 

54Nezía, xchi'uc Hatifae. 

55Yan li smomnich'nab j'abteletic yu'un Salomone ja' smomnich'nabic li Sotai, 

Soferet, Peruda, 

56Jaala, Darcón, Gidel, 

57Sefatías, Hatil, Poqueret-hazebaim, xchi'uc Ami. 

58Le'e ja' li boch'otic chtunic ta ch'ulnae xchi'uc li smomnich'nab j'abteletic yu'un 

Salomone; ja' oxib ciento xchi'uc lajchab yo'vinic (392) ta scotolic. 

59Li boch'otic iloq'uic tal ta Tel-mela, ta Tel-harsa, ta Querub, ta Addán, xchi'uc ta 

Imer ti muc staic bu ts'ibabil sbiic xchi'uc bu jchopucal liquem sts'unubalique ja' 

60li smomnich'nabic Delaía, Tobías, xchi'uc Necoda. Ja' vaquib ciento xchi'uc lajchab 

yoxvinic (652). 

61Yan li yuts' yalaltac paleetique, ja' li smomnich'nabic Habaía, Cos, xchi'uc li 

Barzilai ti laj yic'be jun stseb Barzilai liquem ta Galaade, ja' li boch'o Barzilai ic'ot sbi 

ec ta sventa ti ja' laj yich'be sbi li smuni'e, 

62La st'unic me te tsacal sbi ta svunal li smoltotaquique, pero mu'yuc la staic, jech 

muc xa x'ochic o ta paleal. 

63Li ajvalil yu'unique laj yal mantal ti mu xu' tsve'ic li ch'ul matanale, ja' to me oy 

junuc pale tsjac' ta Urim xchi'uc ta Tumime., 

64Ta scotol ti c'u yepal isutique ja' chib yoxvinic ta mil xchi'uc vaxaclajunvinic 

(42,360) ta scotol. 

65Ja' mu'yuc tsacbil ta atel li smozoic xchi'uc squiaraique; ja' vucmil xchi'uc 

vuclajuneb svuclajunvinic (7,337) ta scotol, xchi'uc lajunvinic (200) jq'uejimol vinic 

antsetic. 

66Li sca'ique ja' vucub ciento xchi'uc vaclajuneb xcha'vinic (736), xchi'uc vo'ob 

yoxlajunvinic (245) ta cot smulaic. 

67Li scamelloique ja' chanib ciento xchi'uc vo'lajuneb xcha'vinic (435). Ja' vacmil 

xchi'uc vucub ciento xchi'uc jtob ta cot sburoic (6,720). 

68C'alal ic'otic ta yav xch'ulna Muc'ul Dios ta Jerusalene, oy jayibuc banquilaletic ta 

jujuchop sbiic laj yaq'uic ep matanaletic ta yutsil yo'ntonic sventa ta xcha'va'anic te ta 

yav li ch'ulna yu'un Diose. 

69Ti c'u yepal ivu' yu'un laj yaq'uique ja' chanib ciento xchi'uc vaxquib yo'vinic (488) 

kilo c'anal taq'uin; ja' cha'mil xchi'uc o'lol xvaxquibal ciento (2,750) kilo saquil 

taq'uin, xchi'uc vo'vinic (100) ta lic natil c'u'iletic sventa pale. 

70Li paleetic, li levietic, xchi'uc jayibuc israeletic, jq'uejimoletic, jchabi ti'naetic ta 

ch'ulna xchi'uc yan j'abteletic ta Ch'ulnae te inaquiic ta Jerusalén. Scotol li yantic 

israeletique ibat naquiicuc ta slumal stuquic ta jujuchop. 

Esdras 3 

La sliquesic yich'el ta muc' yan velta li Diose 

1C'alal iloc' svucubal u snaclejic ta slumalic li boch'otic isutic tal ta Babiloniae, ja'o lic 

stsob sbaic scotolic te ta Jerusalén. 

2Li pale Jesúa xnich'on Josadac, xchi'uc li xchi'iltac ta paleale, xchi'uc li Zorobabel 

xnich'on Salatiel, xchi'uc yan xchi'iltaque, lic spasic li scajleb smoton Dios sventa te 

chchiq'uic matanal jech chac c'u cha'al chal li mantaletic laj yal comel Moisese, ja' li 

yajtunel Diose. 

3Li scajleb smoton Muc'ul Diose te lic xcha'pasic ti bu snacleb ono'oxe, yu'un ta xi'ic 

yu'un li yajvaltac banamil tee. Jech te lic xchic'beic smoton Dios ta jujun sob, xchi'uc 

ta jujun bat c'ac'al., 

4La spasic noxtoc li q'uin Yaxnaetic jech chac c'u cha'al chal li mantaletique. Jech 

noxtoc jujun c'ac'al la xchiq'uic matanaletic jech chac c'u cha'al tspasic to'oxe, xchi'uc 

ja' jech yepal laj yaq'uic jech chac c'u cha'al yepal tsc'an ta jujun c'ac'ale. 

5La xchiq'uic li matanaletic ti tsc'an ono'ox chiq'uel ta jujun c'ac'ale, xchi'uc ta yorail 

unin ue, xchi'uc ta jujun muc'tic q'uinetic sventa Muc'ul Diose; xchi'uc laj yaq'uic 

yantic smoton Muc'ul Dios ta yutsil yo'ntonic. 

6Ta sba c'ac'al svucubal u la sliquesic xchiq'uel li matanaletic ta stojol Muc'ul Diose, 

pero mu'yuc to'ox sliquesojic spasbel snacleb li ch'ulna yu'un Muc'ul Diose. 

7Te lic yac'beic taq'uin li alvaniletic xchi'uc carpinteroetique. Jech noxtoc laj yac'beic 

sve'el yuch'umic, xchi'uc aceite li j'abteletic liquemic tal ta Tiro xchi'uc ta Sidone, 

yu'un ja' chbat yich'ic tal c'alal to ta Líbano li ch'ut te'etique. Tsjelubtasic tal ta nab 

c'alal to ta Jope, yu'un jech yaloj mantal li ajvalil Ciro ta Persiae. 

La sliquesic spasel li Ch'ulnae 

8C'alal xchibal xa'ox u stsacoj chib jabil sutelic batel ta Jerusalene, ja'o la sliquesic 

spasel xch'ulna Muc'ul Dios li Zorobabel xnich'on Salatiele, xchi'uc li Jesúa xnich'on 

Josadaque, xchi'uc li xchi'iltac ta paleale, xchi'uc li levietique, xchi'uc li yantic 

xchi'iltaquic ti co'ol isutic tal ta Babiloniae. Ja' laj yac'beic sventain abtel li levietic ti 

jeloven xa ta jtob (20) sjabilalique. 

9Li Jesúa xchi'uc xnich'nab xchi'uc xchi'iltac ta voq'uele, li Cadmiel xchi'uc xnich'nab, 

ja' li smomnich'nabtac Judae, xchi'uc li xnich'nab smomnich'nab Henadade xchi'uc li 

xchi'iltac ta voq'uel, ja' li levietique, jmoj la stsob sbaic sventa tsq'uelic c'u x'elan 

chbat spasel li ch'ulna yu'un Diose. 

10C'alal la sliquesbeic snacleb ch'ulna li alvaniletique, li paleetique la slap lec sc'u'ic 

sventa paleal; laj yich' lec yoq'uesic. Li levietic smomnich'nabtac Asafe laj yich'ic 

sepsep taq'uinetic sventa chich'ic ta muc' li Muc'ul Dios jech chac c'u cha'al yaloj 

ono'ox mantal li David ajvalil ta Israele. 

11Te iq'uejinic, laj yalbeic slequilal li Muc'ul Diose, jech laj yalic: “Tojbeic ta vocol li 

Muc'ul Diose, yu'un ja' toj lec yo'nton, xchi'uc sbatel osil mu xlaj o c'uxubinel yu'un ta 

stojol li Israele”, xiic. Scotol li israeletique tsots lic avanicuc, xcuxet no'ox yo'ntonic 

laj yalbeic slequilal li Muc'ul Diose, yu'un laj xa liquesbeic spasbel snacleb li 

ch'ulnae. 

12Oy ep paleetic, levietic, xchi'uc banquilaletic ta jujuchop sbiic, ja' li moletic ti 

yilojic ono'ox li ba'yuc ch'ulnae, x'avetic liquel ta oq'uel ta sventa ti laj yilic ilic xa 

spasel li ach' ch'ulnae. 

13Mu xa stac' a'yel boch'o chq'uejin, boch'o ch-oc' yu'unic, yu'un scotolic tsots 

i'avanic. Nom to xvinaj li yech'al yeique. 

Esdras 4 

Ipajesatic ta abtel yu'un yajcontraic li judaetique 

1C'alal i'a'yatic yu'un yajcontraic Judá xchi'uc Benjamín ti isutic xa tal ta yosilalique 

xchi'uc ti te xa sbats'ilic xcha'pasel li xch'ulna Muc'ul Dios yu'un Israele, 

2ibat sc'opanic li Zorobabel, li Jesúa, xchi'uc li banquilaletic ta jujuchop sbiique. Jech 

c'ot yalbeic: —Ja' lec co'ol ta jpastic li ch'ulnae, yu'un ja' xa quich'ojcutic ta muc' ec li 

Dios avu'unique. Ja'o no'ox te lic jmilbecutic tal smoton ec ti c'alal la stacuncutic tal ta 

naclej li' ta avosilalic li ajvalil Esar-hadón ta Asiriae —xutic. 

3Pero li Zorobabel, li Jesúa, xchi'uc li banquilaletic ta jujuchop sbiique jech itac'ovic: 

—Mu xu' co'ol ta jpastic ch'ulna yu'un li Dios cu'uncutique. Ta jcha'pas jtuccutic ta 

sventa li Muc'ul Diose, ja' li Dios yu'un Israele, yu'un jech albiluncutic tal mantal 

yu'un li ajvalil Ciro ta Persiae —xutic. 

4Ja' yu'un li yanlum cristianoetic te nacalique la sibtasic, la xchibajesbeic yo'nton ta 

abtel li judaetique. 

5Jech noxtoc la slo'labeic ta taq'uin j'abteletic yu'un li ajvalile. Jech te la smaquilanic o 

abtel ti c'u sjalil tiq'uil ta ajvalilal ta Persia li Ciroe, ja' to c'alal i'och ta ajvalilal li 

Darioe. 

6Jech noxtoc c'alal ja' to no'ox i'och ta ajvalilal li Asueroe, la stic'beic batel smul ta 

stojol ajvalil li Judá xchi'uc Jerusalene. 

7Xchi'uc c'alal i'och ta ajvalilal ta Persia li Artajerjese, li Bislam, Mitrídates, Tabeel 

xchi'uc yantic xchi'iltaque la stacbeic batel carta li ajvalil Artajerjese. Li cartae 

ts'ibabil ta arameo c'op. 

8Li Rehum ja' li banquilal soldadoe, xchi'uc li Simsai ja' li jts'ibajome, ja' la sts'ibabeic 

batel carta li Artajerjese yu'un tstic'beic smul li jnaclumetic ta Jerusalene. 

9Jech la staquic batel carta li Rehum ja' li banquilal soldadoe, li Simsai ja' li 

jts'ibajome, xchi'uc li yantic xchi'iltaquique, ja' li jchapanvanejetic, jpasmantaletic, 

xchi'uc li j'abteletic ta Persia, ta Erec, ta Babilonia, xchi'uc ta Susae, ja' li elametique. 

10Ja' co'ol la staquic batel xchi'uquic li yanlumetic ti te tacbilic batel yu'un Asnapar ja' 

li muc'ul ajvalil ti lec ich'bil ta muq'ue, ti te laj yac' naquiicuc ta Samaria xchi'uc ta 

yantic lum ta smaleb c'ac'al yu'un li uc'um Eufratese. 

11Ja' jech chal li carta la staquic batel ta stojol Artajerjese: “Ajvalil Artajerjes, 

vu'uncutic li j'abteluncutic avu'une, li' chajc'opanotcutic tal ta jot uc'um Eufratese: 

12“Ja' ta xcac'cutic ana' c'usi tspasic li judaetique. C'alal laj atac sutel tal yo' bu 

oyuncutique, bat xa sliquesic xcha'pasel li Jerusalene, li jtoyba lume, li chopol lume, 

laj xa sliquesic spasel li coraltone yac'ojbeic xa li snaclebtaque. 

13Ja' yu'un ti me te jq'uelojtic ta xcha'va'anic li lume, ta spasbeic li scoraltonale, mu xa 

sc'an stoj spatanic liquel, jech te ta c'unc'un xu' chch'ay ti c'u yepal taq'uin chavich'e. 

14Vu'uncutic li j'abteluncutic avu'une, mu jc'ancutic ti mu'yuc xa ich'bilot ta muc' 

chac'ote, ja' yu'un chcac'cutic ana' li c'usi chc'ot ta pasele, 

15yu'un jech ac'o at'un me oy tsacal comel ta svunaltac yu'un li amoltotaque. C'alal me 

laj atae, jech chlic ana' o ti ja' jtoyba ono'ox li jun lum le'e, xchi'uc ti jech ono'ox 

chac'beic svocol li ajvaliletique xchi'uc li yantic banamiletique. Yu'un jechic ono'ox ta 

vo'one ti toj toybaetique, ja' yu'un ti laj yich'ic vuq'uesbel li slumalique. 

16Ja' yu'un ajvalil, me te jq'uelojtic tsva'anic o li lume xchi'uc li coralton yu'une, muc 

xa me vo'cot aventainoj chcom o li banamil te ta maleb c'ac'al yu'un uc'um Eufratese”, 

xutic batel. 

17Li ajvalil Artajerjese jech la stac' sutel: “Banquilal soldado Rehum, Simsai 

jts'ibajom, xchi'uc li achi'iltaquic ti te nacaloxuc ta Samariae, xchi'uc vo'oxuc ti te 

nacaloxuc ta smaleb c'ac'al yu'un uc'um Eufratese: chabanucoxuc chacalboxuc tal. 

18“Li carta laj ataquic tale lec jamal laj yich' aptael li' ta jtojole. 

19Jech laj cal mantal ti ac'o yich' t'unbel sc'oplalic li' ta vune. Li' la staic ti yu'un 

ono'ox la scontrainic ta vo'one li yantic ajvaliletique; laj ono'ox snopilanic c'u x'elan ta 

sliquesic c'op, ta sbajbeic smantal li ajvaliletique. 

20Xchi'uc li' ivinaj noxtoc ti oy ajvaliletic ijelov yu'unic ti toj tsotsique. Jech la 

sventainic li banamil te ta smaleb c'ac'al yu'un uc'um Eufratese. Laj yac'beic stoj 

spatanic. 

21Ja' yu'un pajesic ta abtel li viniquetic le'e; ac'o xquechanic xcha'pasel li lume, ja' to 

me laj cal mantal ta ach' li vu'une. 

22Mu me teuc no'ox xch'ay ta avo'ntonic li c'usi laj calboxuque, yu'un jech mu xquich' 

jvocoltic, jech mu xlaj sc'oplal li ajvaliletic cu'untique”, xi batel li ajvalile. 

23C'alal laj yich'ic aptabel scarta ajvalil Artajerjes li Rehum, li Simsai, xchi'uc li 

xchi'iltaquique ta ora no'ox ibatic ta Jerusalén. Ta c'op xa c'ot spajesic ta abtel li 

judaetique. 

24Jech la xquechanic o spasel ch'ulna yu'un Dios te ta Jerusalén li judaetique. Te 

quechel icom o, ja' to c'alal xchibal xa'ox jabil yochel ta ajvalilal ta Persia li Darioe. 

Esdras 5 

Lic xcha'ts'aquic spasel li ch'ulnae 

1Li j'alc'op Hageo xchi'uc Zacarías xnich'nab Idoe laj yalbe xchi'iltaquic ta Judá 

xchi'uc ta Jerusalén li c'usi i'albatic yu'un Muc'ul Diose, ja' li Dios yu'un Israele. 

2Ja' yu'un li Zorobabel xnich'on Salatiele xchi'uc li Jesúa xnich'on Josadaque lic 

xcha'ts'aquic spasel li ch'ulna yu'un Dios ta Jerusalene. Li chib yaj'alc'op Diose te 

icoltavanic ta abtel ec. 

3-4Li Tatnai, ajvalil ta jun banamil ta smaleb c'ac'al yu'un uc'um Eufratese, xchi'uc li 

Setar-boznai xchi'uc xchi'iltaque, jech bat yalbeic li judaetique: “¿Boch'o laj yalboxuc 

mantal ti chlic ajapuic xcha'pasel li ch'ulna li'i, ti chava'anic xa muyel li spac'benale? 

¿C'usi sbiic li boch'otic ch-abtejic li'i?”, xutic. 

5Pero li banquilaletic ta Judae icoltaatic yu'un Dios, jech mu'yuc c'usi laj yutic la 

spajesic ta abtel, ja' to ti c'alal la staquic batel carta ta stojol ajvalil Darioe xchi'uc ti 

c'alal itac'batic sutel tale. 

6-7Ja' jech chal li carta ti la stacbeic batel muc'ta ajvalil Darío li ajvalil Tatnai ta 

smaleb c'ac'al yu'un uc'um Eufratese, xchi'uc li Setar-boznai xchi'uc 

xchi'iltaquique: “Ajvalil Darío, lec me te tsotsote. 

8Li' ta xcalcutic tal ava'ay ti li'aycutic ta yosilal Judá xchi'uc ta xch'ulna Muc'ul 

Diose. Li ch'ulnae yochelic spasel ta muc'tiquil anbil tonetic, xchi'uc laj xa 

scajanbeic sts'amte'altac. Solel yac'ojbeic yipal; anil no'ox chbat yu'unic li abtele. 

9Jech la jac'becutic li banquilaletic yu'unique: ‘¿Boch'o laj yal mantal ti 

chacha'pasic li ch'ulna li'i, ti chava'anic xa muyel li spac'benale?’, xcutcutic. 

10La jac'becutic noxtoc sbiic li boch'otic tspasic mantal tee, yu'un jech xu' ta 

jtacbecutic tal li sbiique. 

11Pero jech laj yalbuncutic: ‘Li vu'uncutique ja' no'ox chquich'cutic ta muc' li Dios 

yu'un vinajel banamile, xchi'uc ja' ta jcha'va'ancutic li ch'ulna ti pasbil ono'ox 

yu'un muc'ta ajvalil ta Israel ta vo'onee. 

12Yu'un li jmoltot jyame'cutic ta vo'onee la sa'beic sc'ac'al yo'nton li Dios yu'un 

vinajele, jech i'ac'atic ta sc'ob li ajvalil Nabucodonosor ta Babiloniae, ja' li caldea 

vinique. Ja' la svuq'uesic comel li ch'ulnae; la xchuquic batel ta Babilonia noxtoc li 

jchi'iltaccutic ta vo'onee. 

13Pero c'alal sba to jabil i'och ta ajvalilal ta Babilonia li Ciroe, ja' laj yal mantal ti 

ac'o yich' cha'pasel li ch'ulna yu'un Dios li'i’, xiyutuncutic. 

14“Xchi'uc laj yalbuncutic noxtoc ti ja' stuc muc'ta ajvalil Ciro la sloq'ues tal ta ch'ulna 

ta Babilonia li c'usitic pasbilic ta c'anal taq'uin, ta saquil taq'uin ti li' to'ox chtun ta 

ch'ulna yu'un Dios ta Jerusalene, ti laj yich' batel ta Babilonia li ajvalil 

Nabucodonosore. Li muc'ta ajvalil Ciroe ja' laj yac'be li ajvalil yu'unique, ja' li 

Sesbasare. 

15Laj yalbe ti ac'o yich' sutel ta Jerusalene, xchi'uc ti ac'o bat xcha'pas li ch'ulna yu'un 

Dios te ti bu ono'ox yave. 

16C'alal ivul li Sesbasare, vul sliques spasel li snacleb ch'ulna yu'un Dios li' ta 

Jerusalene. C'alal la sliquesic spasele, yoquel to te sbats'ilic o li ta orae, jech mu'yuc to 

chvu' yu'unic. 

17“Ajvalil, me lec chava'ye, ja' lec ac'o yich' t'unel ta svunal yu'un ajvaliletic ijelovic 

te ta Babilonia me ta melel ja' yaloj mantal ajvalil Ciro ti ac'o yich' cha'pasel li ch'ulna 

yu'un Dios li' ta Jerusalene. Te xavalbuncutic tal c'usi chanop ta sventa le'e”, xutic 

batel ta carta li ajvalile. 

Esdras 6 

1Ja' yu'un li ajvalil Darioe laj yal mantal ti ac'o yich' t'unel vunetic ti tsotsic sc'oplal 

yu'unic te ta Babiloniae. 

2Te ta spasubmantal ajvalil ta lum Ecbatana ta yosilal Media banamil la staic jun vun 

jech chal chac li'i: 

3“Ta sba jabil yochel ta ajvalilal li Ciroe, jech laj yal mantal ta sventa li ch'ulna 

yu'un Dios ta Jerusalene: ‘Ac'o yich' cha'pasel li ch'ulnae; lec tsots ac'o yich' 

pasbel li spac'benale yu'un ja' te ac'o yich' milel li matanaletique. Ja' vucub 

xcha'vinic (27) metro stayalil ac'o yich' pasel, xchi'uc vucub xcha'vinic (27) metro 

sjamalil. 

4Ac'o yich' aq'uel oxcoj muc'tic anbil tonetic, xchi'uc jcoj ach' tenalte'etic. Ti c'u 

yepal taq'uin chlaje ja' tstoj li ajvalil li'i. 

5Ac'o sutuc scotol ta Jerusalén li c'usitic jtuneletic to'ox ta ch'ulna yu'un Dios ti 

pasbilic ta c'anal taq'uin, ta saquil taq'uin ti la sloq'ues batel ta Jerusalén, ti laj yich' 

batel ta Babilonia li ajvalil Nabucodonosore. Ac'o yich' aq'uel ta ch'ulna yu'un 

Dios, yu'un ja' ono'ox te yavil’, xi li smantal ajvalil Ciroe”, xi ts'ibabil li vun la 

staique. 

6Ja' yu'un li muc'ta ajvalil Darioe jech laj yalbe batel mantal li Tatnai ajvalil ta jun 

banamil ta smaleb c'ac'al yu'un uc'um Eufratese, xchi'uc li Setar-boznai xchi'uc 

xchi'iltaque: “Loc'anic batel ta Jerusalén. 

7Ac'o abtejicuc li ajvalil yu'un judioetique xchi'uc li banquilaletic yu'unique; ac'o 

sventainic xcha'pasel li ch'ulna yu'un Dios te ti bu ono'ox yave. 

8Vu'un ta xcal mantal c'u x'elan xu' ta jcoltatic li banquilaletic ta Judae yu'un ac'o 

spasic li ch'ulna yu'un Diose: Ja' li' chloc' scotol ta spatanic chaq'uic li jun banamil 

te ta smaleb c'ac'al yu'un uc'um Eufratese. Pero mu me xjelov ta yorail li c'usi ora 

sc'oplal chich'ique yu'un jech mu xpaj li abtele. 

9Xchi'uc tsc'an yatelal jujun c'ac'al ac'o yich' ac'bel paleetic te ta Jerusalén li 

c'usitic chtun yu'unique, me ch'ium vacaxetic, me tot chijetic, o me ch'ium chijetic 

sventa chich' chic'bel smotonin li Dios ta vinajele. Xchi'uc me tsc'anic trigo, me 

ats'am, me ya'lel ts'usub, o me aceite, persa ac'o yich'ic ac'bel ta jujun c'ac'al. 

10Yu'un jech ac'o xchic'beic smotonin li Dios ta vinajele, xchi'uc ac'o sc'anic vocol 

ta jtojol ec xchi'uc li calab jnich'nabe. 

11“Me oy boch'o mu xch'un li jmantal li'i, ac'o yich' loq'uesbel jteluc sts'amte'al 

sna; te ac'o yich' xojel o. Li snae ac'o yich' vuq'uesel. 

12Boch'ouc no'ox ajvalilal, buyuc no'ox banamilal tsc'an tsoques, tsc'an tsjines li 

ch'ulna yu'un Dios ta Jerusalene ac'o ulesatuc yu'un li Diose, yu'un ja' la st'uj li 

Jerusalén ta sventa te chich' ich'bel ta muc' sbie. Vu'un li Darioune ja' jech mantal 

chcal. Xquechet me ac'o yich' ch'unel scotol”, xi li ajvalile. 

Ivu' yu'unic spasel li ch'ulnae 

13Li Tatnai ajvalil te ta smaleb c'ac'al yu'un uc'um Eufratese, xchi'uc li Setar-boznai 

xchi'uc xchi'iltaque, xquechet la xch'unic scotol c'usi laj yal li muc'ta ajvalil Darioe. 

14Ja' yu'un li banquilaletic yu'un judaetique la sts'aquic batel yan velta xcha'pasel li 

abtel jech chac c'u cha'al laj yal li j'alc'op Hageo xchi'uc Zacarías xnich'on Idoe. Jech 

ivu' yu'unic spasel, yu'un jech la sc'an stuc li Dios yu'un Israele, xchi'uc jech laj yal 

mantal li ajvalil Ciro, li Darío, xchi'uc li Artajerjes ajvaliletic ta Persiae. 

15Li ch'ulnae ivu' yu'unic ta yoxibal c'ac'al yochel li u Adare, ja' ta svaquibal xa'ox 

jabil yochel ta ajvalilal ta Persia li Darioe. 

16Ja' yu'un li israeletique, li paleetique, li levietique, xchi'uc li boch'otic chucbil to'ox 

ibatique xcuxet no'ox yo'nton la spasbeic sq'uinal, laj yaq'uic ta sc'ob Dios li ch'ulnae. 

17La smilic ta smoton Dios vo'vinic (100) ta cot ch'ium vacaxetic, lajunvinic (200) ta 

cot tot chijetic, chanib ciento (400) ta cot ch'ium chijetic. Xchi'uc laj yaq'uic lajcha'cot 

tot tentsunetic, jujucot ta sventa xch'ayubil smulic ta jujuchop sts'unubal li 

israeletique. 

18Te lic yac'beic yabtel li paleetique; la sjelilan sbaic ta abtel. Li levietique ja' lic 

spasic li c'usi yabtelic ono'oxe, yu'un jech xu' chlic yich'ic ta muc' Dios te ta Jerusalén 

jech chac c'u cha'al ts'ibabil ono'ox comel ta svun li Moisese. 

19Jech noxtoc la spasic q'uin Coltael ta xchanlajunebal (14) c'ac'al yochel li sba ue. 

20Li paleetic xchi'uc levietique yac'oj xa sbaic ta lecubtasel scotolic. Ja' yu'un la smilic 

li smoton Dios sventa q'uin Coltael ta sventa scotol li xchi'iltaquic ti i'ayic tal ta 

chuquel ta yan banamile, xchi'uc ta sventa li xchi'ilic ta paleale, xchi'uc ta sventa 

stuquic. 

21Scotol li israeletic ti i'ayic tal ta chuquel ta yan banamile xchi'uc li boch'otic la 

scomtsanic spasel li c'usitic chopol tspasic li yanlum cristianoetique ti ja' xa no'ox 

chich'ic ta muc' ec li Muc'ul Dios, ja' li Dios yu'un Israele, scotolic co'ol la sve'ic li 

ve'lil sventa q'uin Coltaele. 

22Xcuxet no'ox yo'ntonic la spasic vucub c'ac'al li q'uin sventa tsve'ic pan ti mu'yuc 

yich'oj svolesubil xch'ute. Yu'un i'ac'bat lec xcuxetel yo'ntonic yu'un Muc'ul Dios ta 

sventa ti ic'uxubinatic yu'un li ajvalil ta Persia, xchi'uc ti icoltaatic ta xcha'pasel li 

ch'ulna yu'un Diose, ja' li Dios yu'un Israele. 

Esdras 7 

Isutic batel ta Jerusalén ec li Esdras xchi'uc xchi'iltaque 

1Ts'acal to c'alal ja'o tiq'uil ta ajvalilal ta Persia li Artajerjese, oy jun vinic Esdras sbi. 

Ja' bats'i smoltotac ta vo'one li Seraías, Azarías, Hilquías, 

2Salum, Sadoc, Ahitob, 

3Amarías, Azarías, Meraiot, 

4Zeraías, Uzi, Buqui, 

5Abisúa, Finees, Eleazar, xchi'uc li Aarón li sba pale it'ujat yu'un Diose. 

6Li Esdrase ja' jun jchanubtasvanej, lec xchanojbe li smantaltac Muc'ul Dios yu'un 

Israel ti laj yal ta sventa li Moisese. Lec coltabil yu'un li Muc'ul Diose, jech i'ac'bat 

scotol c'usitic la sc'anbe li ajvalile. Jech iloc' tal ta Babilonia, 

7isutic ta Jerusalén xchi'uc jayibuc xchi'iltac. Oy paleetic, levietic, jq'uejimoletic, 

jchabi ti'naetic, xchi'uc boch'otic chtunic ta ch'ulna. Ja' ta svucubal jabil yochel ta 

ajvalilal li Artajerjese. 

8-9Iloq'uic batel ta Babilonia ta sba c'ac'al yochel sba u ta svucubal jabil yochel ta 

ajvalilal li Artajerjese. Ta sba c'ac'al yochel yo'bal u ic'otic ta Jerusalén. Lec coltabil 

yu'un li Diose. 

10Li Esdrase ja' no'ox oy ta yo'nton o ta xchan lec li smantaltac Muc'ul Diose, xchi'uc 

oy ta yo'nton tspas batel, xchi'uc oy ta yo'nton chchanubtas ta smantaltac Dios li 

xchi'iltaque xchi'uc chalbe ya'ay c'usitic yan yaloj li Diose. 

11Ja' jech chal scarta ajvalil Artajerjes ti laj yac'be batel li Esdrase, ja' li palee xchi'uc 

ja' li jchanubtasvanej ti lec xchanoj scotol li mantaletic, li chanubtaseletic yu'un 

Muc'ul Dios ac'bilic israeletique: 

12“Pale Esdras, bijil vinic, jchanubtasvanej ta smantal Dios ta vinajel, chabanuc 

chacalbot tal vu'un li Artajerjesun, banquilalun yu'un yantic ajvaliletique. 

13“Laj xa cal mantal ti xu' tsut achi'in ta Jerusalén scotol li israeletic ti bu c'alal 

jventainoje, ti me jech tsc'anique. Boch'ouc no'ox xu' tsutic, me paleetic, o me levietic. 

14Vu'un chajtacotcutic sutel xchi'uc li vucub jchi'iltac li' chiscoltaicune yu'un ac'o bat 

aq'uel me jech yo'ntonic li Judá xchi'uc Jerusalén jech chac c'u cha'al chal li 

smantaltac Dios te avich'oj ta ac'obe. 

15Ich'o batel li saquil taq'uin, li c'anal taq'uin ti yutsil co'ntoncutic chcac'cutic batel 

xchi'uc li vucub jchi'iltac li' chiscoltaicune, yu'un ac'o tunuc ta stojol li Dios yu'un 

Israel te ta Jerusalene, 

16xchi'uc scotol ti c'u yepal saquil taq'uin, c'anal taq'uin chata batel li' ta scotol yosilal 

Babiloniae, xchi'uc ti c'u yepal chaq'uic batel ta yutsil yo'ntonic li achi'iltaquique 

xchi'uc li paleetique, yu'un ac'o tunuc ta sventa li ch'ulna yu'un Dios avu'unic te ta 

Jerusalene. 

17Xu' ja' chamanic o ch'ium vacaxetic, tot chijetic, ch'ium chijetic, xchi'uc c'usitic yan 

co'ol jech chac c'u cha'al trigo, xchi'uc ya'lel ts'usub, sventa chavaq'uic ta scajleb 

smoton li Dios avu'unic te ta Jerusalene. 

18Ti c'u yepal chcom li c'anal taq'uin, li saquil taq'uine xu' chapasic o c'usi tsc'an 

chavilic jech chac c'u cha'al tsc'an li Dios avu'unique. 

19Li c'usitic chtun ta ch'ulna ti chavich' ac'bel batele, xc'ot avac' atuc ta stojol li Dios 

avu'unic te ta Jerusalene. 

20“Scotol li c'usitic yan chtun avu'un ta ch'ulna yu'un li Dios avu'une, xu' chac'an batel 

li' ta snail cu'un, vu'un li ajvalilune. 

21Vu'un li ajvalil Artajerjesune laj xa calbe mantal scotol li jchabitaq'uinetic te ta 

smaleb c'ac'al yu'un uc'um Eufratese, jech laj calbe: ‘Scotol li c'usitic tsc'an li pale 

Esdras, ja' li jchanubtasvanej ta smantal Dios ta vinajele, ac'beic me. 

22Li spajeb c'u yepal xu' chavac'beique ja' oxmil xchi'uc vo'lajunvinic (3,300) kilo 

saquil taq'uin, jmil xchi'uc vo'vinic (1,100) anmul trigo, cha'mil xchi'uc lajunvinic 

(2,200) litro ya'lel ts'usub, cha'mil xchi'uc lajunvinic (2,200) litro aceite, xchi'uc 

ac'beic ti c'u yepal ats'am tsc'ane. 

23“Scotol li c'usitic tsc'an Dios ta vinajel ta sventa li ch'ulna yu'une, ac'o yich' aq'uel ta 

ora, yu'un jech mu x'ilin Dios ta jtojol, xchi'uc ta stojol jnich'nab xchi'uc ti c'u smuc'ul 

jventainoje. 

24Tsc'an chana'ic noxtoc ti mu xu' chac'anbe spatanic xchi'uc sloc' yosilic li 

paleetique, li levietique, li jq'uejimoletique, li jchabi ti'naetique, xchi'uc li yantic 

j'abteletic ta ch'ulnae’, xcut laj calbeic. 

25“Vo'ot Esdras, t'ujo jchapanvanejetic, jpasmantaletic sventa tscoltaic li achi'iltac ti te 

oyic ta smaleb c'ac'al yu'un uc'um Eufratese, ja' li boch'otic sna'ic c'usi chal li 

smantaltac Dios avu'une. Yan li boch'otic mu sna'ique chanubtaso me. Paso me ta 

sventa li abijil yac'ojbot Dios avu'une. 

26Li boch'otic mu xch'unbe li smantaltac Dios avu'une xchi'uc li mantaletic cu'une ac'o 

yich' chapanel ta ora me chich' milel, me chich' nutsel loq'uel, me chac' smulta, o me 

chich' tiq'uel ta chuquel”, xi li scarta ajvalil laj yich' batel Esdrase. 

La sc'opan Dios li Esdrase 

27Li Esdrase lic sc'opan Dios, jech laj yal: “Muc'ul Dios, ich'bilucot ta muc' vo'ot li 

Diosot yu'un jmoltotcutique. Colaval ti laj avac'be lec ta yo'nton ajvalil ti tsots sc'oplal 

laj ya'ay li ch'ulna avu'un te ta Jerusalene. 

28Xchi'uc laj avac'bun quil slequil avo'nton ta stojol li ajvalile, xchi'uc li vucub 

xchi'iltac te chcoltaat yu'une, xchi'uc li banquilaletic ti tsots yabtelic te ta stojol li 

ajvalile. Vo'ot ta aventa ti la stsatsubtasbun lec co'ntone, jech xu' xa cu'un ta jtsob 

scotol li banquilaletic yu'un jchi'iltaque, yu'un jech xu' chisutcutic batel jchi'uc ta 

Jerusalén”, xi. 

Esdras 8 

Sbiic boch'otic isutic batel ta Jerusalén 

1Li'i ja' sbiic li banquilaletic ta jujuchop sbiic ti co'ol iloq'uic batel ta Babilonia 

xchi'uc li Esdras c'alal ochem ta ajvalilal li Artajerjese, xchi'uc li' oy sbiic li smoltotic 

ta vo'onee: 

2-3Gersón smomnich'on Finees; Daniel smomnich'on Itamar; Hatús xnich'on Secanías 

smomnich'on David; Zacarías xchi'uc lajuneb xvaxacvinic (150) viniquetic jmoj 

tsacajtic sbiic, ja' smomnich'nabtac Paros; 

4Elioenai xnich'on Zeraías smomnich'on Pahat-moab, xchi'uc lajunvinic (200) 

viniquetic la xchi'inic sutel; 

5Secanías xnich'on Jahaziel smomnich'on Zatu, xchi'uc yan vo'lajunvinic (300) 

viniquetic la xchi'inic sutel; 

6Ebed xnich'on Jonatán smomnich'on Adín, xchi'uc lajuneb yoxvinic (50) viniquetic 

la xchi'inic sutel; 

7Jesaías xnich'on Atalías smomnich'on Elam, xchi'uc yan lajuneb xchanvinic (70) 

viniquetic la xchi'inic sutel; 

8Zedaías xnich'on Micael smomnich'on Sefatías, xchi'uc yan chanvinic (80) viniquetic 

la xchi'inic sutel; 

9Obadías xnich'on Jehiel smomnich'on Joab, xchi'uc yan vaxaclajuneb xbuluchvinic 

(218) viniquetic la xchi'inic sutel; 

10Selomit xnich'on Josifías smomnich'on Bani, xchi'uc yan vaxacvinic (160) 

viniquetic la xchi'inic sutel; 

11Zacarías xnich'on Bebai smomnich'on Bebai, xchi'uc yan vaxquib xcha'vinic (28) 

viniquetic la xchi'inic sutel; 

12Johanán xnich'on Hacatán smomnich'on Azgad, xchi'uc yan lajuneb svacvinic (110) 

viniquetic la xchi'inic sutel; 

13Elifelet, Jeiel, xchi'uc Semaías ja' li slajeb xa smomnich'on Adonicame, xchi'uc yan 

oxvinic (60) viniquetic la xchi'inic sutel; 

14Utai xchi'uc Zabud smomnich'on Bigvai, xchi'uc yan lajuneb xchanvinic (70) 

viniquetic la xchi'inic sutel. 

Sc'oplal j'abteletic ta ch'ulna 

15Vu'un li Esdrasune lic jtsob scotol ti jech yepal jchi'iltaque; te la jtsob jbacutic ta 

nopol bevo' chc'ot ta Ahavae. Oxib c'ac'al te lijalijcutic. C'alal la jq'uel scotol li 

jchi'iltaque xchi'uc li paleetique, me junuc leví vinic mu'yuc te oy. 

16Jech lic jtac batel li Eliezer, Ariel, Semaías, Elnatán, Jarib, Elnatán, Natán, Zacarías, 

xchi'uc Mesulam, ja' li viniquetic ti lec ich'bilic ta muq'ue. Xchi'uc la jtac batel noxtoc 

li Joiarib xchi'uc Elnatán, ja' li jchanubtasvanejetique. 

17Laj calbe ti ac'o baticuc ta stojol Ido, ja' li banquilal te ta jun lum Casifiae. Laj 

calbeic batel scotol c'usi chc'ot yalbeic li Ido xchi'uc xchi'iltaque, ja' li j'abteletic ta 

ch'ulna yu'unique. Yu'un ac'o yiq'uic tal viniquetic sventa chcoltavanic ta abtel ta 

ch'ulna yu'un li Dios cu'untique. 

18Coliyal Dios ti laj yiq'uic tal li Serebías ti lec bije. Ja' li xnich'on Malhi, 

smomnich'on Levie. Laj yiq'uic tal xchi'uc xnich'nab, xchi'uc yuts' yalaltac. Ja' 

vaxaclajuneb (18) ta scotolic. 

19Jech noxtoc laj yiq'uic tal li Hasabías xchi'uc Jesaías; ja' li smomnich'nabtac 

Merarie. Laj yiq'uic tal xchi'uc xnich'nabic xchi'uc yan xchi'iltaquic. Ja' jtob (20) ta 

scotolic. 

20Yan li j'abteletic ta ch'ulna sventa tscoltaic ta abtel levietic jech chac c'u cha'al la 

xchapan comel li David xchi'uc li banquilaletic yu'une oy buluchvinic (220). Scotol 

le'e tsacajtic ta vun sbiic. 

21C'alal te oyuncutic ta nopol uc'um Ahavae, laj cal mantal ti ac'o quicta quiximcutic, 

yu'un jech ac'o cotquin jmulcutic ta stojol li Diose, xchi'uc ac'o jc'anbecutic ti ac'o 

xchabiuncutic batel ta be jchi'uc cajnil jnich'nabcutic xchi'uc c'usitic oy cu'uncutique. 

22Yu'un chiq'uexov ta stojol ajvalil me ta jc'anbe yajsoldadotac sventa ac'o 

scoltauncutic me oy bu la jta cajcontracutic ta bee. Yu'un jech ono'ox calojbe li 

ajvalile: “Li boch'otic ta sa'ic Diose, ta xcoltaatic yu'un. Yan li boch'otic ta scomtsanic 

yich'el ta muq'ue, tsots ta x'ilintaatic”, xcut ono'ox. 

23Ja' yu'un laj quicta quiximcutic; la jc'anbecutic vocol Dios cu'untic ti ac'o 

scoltauncutique. Laj ya'ibun li jc'opcutique. 

24Jech te lic jvoc' loq'uel lajchab banquilal yu'un li paleetique: ja' Serebías, Hasabías, 

xchi'uc lajuneb xchi'iltaquic. 

25Te la jbisbeic li c'anal taq'uin, li saquil taq'uin, xchi'uc li c'usitic chtunan ta ch'ulna ti 

laj yac' ta sventa ch'ulna yu'un Dios li ajvalile, xchi'uc li yich'ub-c'optaque, xchi'uc li 

banquilaletic yu'une, xchi'uc scotol li jchi'iltactic te oyique. 

26C'alal la jbise, laj cac'be ta sc'obic. Ja' jun xcha'vinic ta mil xchi'uc o'lol yo'bal 

ciento (21,450) kilo saquil taq'uin, xchi'uc vo'vinic (100) c'usitic chtun ta ch'ulna 

pasbil ta saquil taq'uin, xchi'uc oxmil xchi'uc oxib ciento (3,300) kilo c'anal taq'uin. 

27Xchi'uc laj cac'beic noxtoc jtob (20) muc'tic tazaetic pasbil ta c'anal taq'uin, ja' 

vaxquib kilo yalal ta scotol. Xchi'uc chib vaso pasbil ta bronce, lec sts'ayayet pasbil, 

jutuc mu co'oluc stojol jech chac c'u cha'al pasbil ta c'anal taq'uin. 

28Jech laj calbeic: “Li vo'oxuque ts'u'iltasbiloxuc yu'un Muc'ul Dios jech chac c'u 

cha'al ts'u'iltasbil li c'usitic chtun ta ch'ulnae. Li saquil taq'uin xchi'uc c'anal taq'uine 

ja' smoton li Muc'ul Diose, ja' li Dios yu'un jmoltotactique. 

29Q'uelic me, chabiic me lec batel, ja' to me c'ot yich' bisel ta junuc cuarto te ta 

xch'ulna Muc'ul Dios ta stojol li banquilal paleetique, li levietique, xchi'uc li 

banquilaletic ta jujuchop sbiic jchi'iltactic te ta Jerusalene”, xcut li jchi'iltaque. 

30Li paleetic xchi'uc levietique laj yich'ic li saquil taq'uin, li c'anal taq'uin, xchi'uc li 

c'usitic chtun ta ch'ulnae. Laj yich'ic batel ta ch'ulna yu'un Dios cu'untic te ta 

Jerusalén. 

31Ta xlajchabal c'ac'al yochel li sba ue, liloc'cutic batel ta nopol uc'um Ahava; 

libatcutic ta Jerusalén. Li Dios cu'untique la scoltauncutic ta sc'ob li cajcontracutique 

xchi'uc li j'eleq'uetic la jtacutic ta bee. 

32C'alal lic'otcutic ta Jerusalene, oxib c'ac'al la jcuxcutic. 

33Ta xchanibal c'ac'ale lic yich' bisel li saquil taq'uin, li c'anal taq'uin, xchi'uc li 

c'usitic chtun ta ch'ulnae. Ja' i'och ta sc'ob li pale Meremot xnich'on Uriase. Li Uriase 

te xchi'uc li pale Eleazar xnich'on Fineese, xchi'uc li Jozabad xnich'on Jesuae, xchi'uc 

li Noadías xnich'on Binúi, ja' li levietique. 

34C'alal laj yich' bisel, laj yich' atel c'u yepale, laj yich' ts'ibael ta vun. 

35Li boch'otic iloq'uic tal ta chuquel ta yan banamile la xchiq'uic matanaletic ta stojol 

li Dios yu'un Israele, xchi'uc ta sventa scotol li israeletique. Ja' laj yaq'uic lajcha'cot 

(12) ch'ium vacax, vaclajuneb yo'vinic (96) tot chij, vuclajuneb xchanvinic (77) ch'ium 

chij, xchi'uc lajcha'cot (12) tot tentsun; ja' matanal ta sventa smulic. Laj yich' chiq'uel 

scotol ta stojol li Muc'ul Diose. 

36Ts'acal bat yalbeic noxtoc c'usi yaloj batel ajvalil li j'abteletic, li jpasmantaletic te ta 

smaleb c'ac'al yu'un uc'um Eufratese. Jech lic yich'ic coltael li israeletique, xchi'uc laj 

yich'ic coltael ta sventa li ch'ulna yu'un Diose. 

Esdras 9 

Li Esdrase la sc'opan Dios ta sventa smul xchi'iltac 

1C'alal i'ech' scotol le'e, italic ta jtojol li banquilaletique. Jech vul yalbicun: “Li 

jchi'iltactic ta israelale, xchi'uc li paleetique, li levietique mu'yuc ono'ox la svoc' sbaic 

ta stojol li yanlum cristianoetique, ja' li cananetic, li hetetic, li ferezetic, li jebusetic, li 

amonetic, li moabetic, li egiptoetic, xchi'uc li amorretique. Ja' jech tspasic ec jech chac 

c'u cha'al sbol talelic li cristianoetique le'e. 

2Yu'un laj yic'beic stsebic, xchi'uc laj yac'beic yic' squeremic noxtoc. Ja' yu'un li 

steclumal Diose laj xa scap sbaic xchi'uc li yantic lumetique. Li boch'otic ba'yuc la 

spasic li muliletic le'e ja' li banquilaletic xchi'uc jpasmantaletique”, xiyuticun. 

3C'alal laj ca'ye, la jli' jc'u'; la jbul stsotsil jol xchi'uc quisim, yu'un toj vocol laj ca'ay. 

Jech te lichoti; ep laj cat co'nton. 

4Te la stsob sbaic tal ta jtojol li boch'otic ixi'ic yu'un li stojol mulil chac' Dios ta scoj 

smulic li boch'otic ja' to no'ox isutic tal ta yan banamile. Pero li vu'une te chotolun o 

chcat co'nton c'alal to la sta yorail chich' milel smoton Dios ta bat c'ac'al. 

5C'alal jech orae, te litots xchi'uc yatel co'nton, jech li'em o li jc'u'e. Te lic jquejan jba; 

la jc'opan li Muc'ul Dios cu'une, 

6jech laj calbe: “Dios cu'un, toj ep chiq'uexov ta atojol. Mu xa jna' c'usi chacalbot, 

yu'un bats'i ep li jmulcutique; jeloven xa c'alal ta jolcutic, c'otem xa c'alal ta vinajel. 

7Yu'un ta vo'one c'alal cuxul ono'ox li jmoltot jyame'cutique, xchi'uc c'alal to tanae, ja' 

jech staoj yav o ta jsa'ilan o tal tsots jmulcutic. Ta scoj jmulcutic ti li'ochcutic ta sc'ob 

yantic ajvaliletic li' ta banamil c'alal ta ajvaliletic, ta paleetic cu'uncutique, jech la 

jtacutic milel, chuquel ta yan banamil, elc'anbel c'usi oy cu'uncutic, q'uexlaltasel jech 

chac c'u cha'al chc'ot ta pasel li' ta ora noxtoque. 

8Muc'ul Dios cu'un, li' ta orae ta sventa xa no'ox slequil avo'nton ti licolcutic to tal 

avu'un ti c'u quepal li' tsoboluncutique, yu'un jech jun co'nton xu' li' chinaquicutic 

avu'un ta ch'ul banamile. Laj to avac'bun quilcutic saquil osil, yu'un laj to 

acoltauncutic jliqueluc ta sventa li mozoinel chquich'cutique. 

9Ac'o me mozoinbiluncutic, pero muc xacomtsanuncutic; laj to avac'bun quilcutic 

slequil avo'nton ta sventa li ajvaliletic ta Persiae. Laj to avac' cuxicuncutic sventa tal 

jcha'pascutic li ch'ulna avu'un laj yich' vuq'uesele ti yav xa'ox li' oye. Laj to achabi li 

Judá xchi'uc Jerusalene. 

10“Dios cu'un, ¿c'usi xu' chcalcutic ta atojol ta sventa ti jech la jpascutique? Yu'un 

muc jch'uncutic li mantaletic avu'un 

11ti laj avalbuncutic ta sventa avajtuneltac, ja' li j'alc'opetic avu'une. Jech laj 

avalbuncutic: ‘Li banamil yo' bu chacac'boxuque boliben ta scoj smulic li cristianoetic 

tee. Nojem ta sbol talelic, xchi'uc li c'usitic toj chopol tspasique’, xavutuncutic. 

12Laj avalbuncutic noxtoc ti mu me xcac'cutic yic' sbaic xchi'uc jquerem jtsebcutic li 

squerem stsebique. Xchi'uc laj avalbuncutic ti mu xu' ta jco'lajes co'nton jchi'uccutic li 

cristianoetic le'e, yu'un jech oy lec jtsatsalcutic o, jech li' ta jve'cutic o li c'usitic chloc' 

li' ta banamile, xchi'uc jech xu' chcom o ta yu'unic li calab jnich'nabcutique. 

13“Ac'o me toj chopol c'usi la jpascutic, ac'o me toj tsots jtaoj jmulcutic ta atojol, vo'ot 

li Diosot cu'uncutique, pero muc jechuc yepal laj avac' jtojcutic ti c'u yepal la jsa' 

jmulcutique, yu'un laj to acoltauncutic tal. 

14Ja' yu'un li'i ta orae mu xa smeloluc ti ta jbajcutic li mantaletic avu'une, xchi'uc mu 

xa smeloluc ti chbat jpas ta co'ol co'nton jchi'uccutic li yanlum cristianoetic ti toj 

chopol stalelique. Yu'un cha'ilin ta jtojolcutic, chavulesuncutic jcotolcutic me jech ta 

jpascutique. 

15“Muc'ul Dios yu'un Israel, toj tuc' avo'nton ta jtojolcutic. Vo'ot jech laj ac'an ti vi to 

quepal cuxuluncutic ta orae. Ta melel li vu'uncutique oy jmulcutic ta atojol, ja' yu'un 

mu smeloluc ti li' oyuncutic ta atojole”, xi la sc'opan Dios li Esdrase. 

Esdras 10 

Li judaetique la sloq'uesic batel li yanlum antsetic yic'ojique 

1C'alal te xquejet xpatet, te x'oc'olet ta sc'opanel Dios ta ch'ulna li Esdrase, te ital set 

sbaic ta stojol ep israeletic. C'alal ta vinic ta antsetic ta ololetic italic; bats'i ep laj 

yoc'ta sbaic ec. 

2Ja' yu'un li Secanías xnich'on Jehiel, smomnich'on Elame, te lic c'opojuc, jech laj 

yalbe li Esdrase: “Toj tsots jtaoj jmulcutic ta stojol li Dios cu'untique, yu'un laj 

quic'ancutic li antsetic ta yantic lume. Ac'o me jech jpasojcutic, pero oy to c'uxubinel 

li' ta jtojoltic, vu'utic li israelutique. 

3Ja' lec jchapantic ta stojol Dios ti ac'o yich' taquel sutel li antsetic xchi'uc yalabic jech 

chac c'u cha'al chaval vo'ote xchi'uc li boch'otic chich'ic ta muc' mantaletic yu'un 

Diose. Ja' ac'o jpastic c'usi chal li mantaletique. 

4Lican me, yu'un vo'ot oy ta aventa xu' chapas. Li' chajcoltaotcutic ec; tsotsan, ac'o 

pasuc ta ora”, xut. 

5Jech lic sva'an sba li Esdrase. Laj yalbe banquilal paleetic, levietic, xchi'uc scotol 

israeletic ti ac'o yalic ta stojol Dios me tspasic li c'usi chale. Te laj yalic ta jamal 

scotolic ti tspasique. 

6Li Esdrase iloc' batel ta ch'ulna; ibat ta sna Johanán xnich'on Eliasib. Mu'yuc ve'em, 

mu'yuc yuch'oj vo', yu'un toj ep chat yo'nton ta sventa smulic li xchi'iltac ti i'ayic tal ta 

chuquel ta yan banamile. 

7Te lic spuquic mantal ta scotol Judá xchi'uc ta Jerusalén ti ac'o stsob sba scotolic te ta 

Jerusalén li boch'otic isutic batel ta yosilalique. 

8Li boch'otic mu xc'otic ta yoxibal c'ac'al jech chac c'u cha'al xchapanojic li 

jpasmantaletic xchi'uc li banquilaletique, ta xich'ic pojbel c'usitic oy yu'unic, xchi'uc 

ta xich'ic loq'uesel batel ta stojol xchi'iltaquic ti isutic tal ta mozoile, yu'un ja' jech la 

xchapanic li jpasmantaletic xchi'uc li banquilaletique. 

9Ja' yu'un scotol li judaetic xchi'uc benjaminetique la stsob sbaic ta Jerusalén ta 

yoxibal c'ac'al; ja' ta jtob (20) c'ac'al yochel li sbalunebal ue. Scotolic te ichotiic ta 

yamaq'uil ch'ulna. Te xa chniquic ta scoj li c'usi chich' chapanele xchi'uc ta scoj ti 

tsots chac' vo'e. 

10Ja' yu'un li pale Esdrase lic va'luc, jech laj yal: —Li vo'oxuque toj tsots ataoj amulic 

ta sventa ti laj aviq'uic li yanlum antsetique. Jech laj avaq'uic epajuc mulil ta jtojoltic 

vu'utic li israelutique. 

11Ja' lec otquino amulic li' ta stojol li Muc'ul Diose, ja' li Dios yu'un jmoltotactic ta 

vo'onee. Ja' pasic li c'usi tsc'ane. Voc'o abaic ta stojol li yanlum cristianoetique xchi'uc 

ta stojol li antsetic avic'ojique. 

12Scotol li israeletique tsots i'avanic, jech laj yalic: —Lec oy, ta jch'uncutic li c'usi 

chavale. 

13Pero ¿c'usi ta jpastic, yu'un mu xch'abi li vo'e? Mu xu' chicomcutic ta xoraltic. Li 

a'yeje mu xlaj yich' chapanel ta jun chib no'ox c'ac'al, yu'un toj epuncutic ti jech jtaoj 

jmulcutique. 

14Ja' lec ja' xa no'ox ac'o comicuc ta jq'uexolcutic li banquilaletic cu'uncutique. Li 

boch'otic te nacajtic ta lumetic cu'uncutic ti yic'anojic li yanlum antsetique ac'o yich' 

sa'bel sc'ac'alil li c'usi ora chtalique. Xu' chchi'inic tal li j'abteletic xchi'uc li 

jchapanvanejetic cu'uncutique, ja' to me ilaj sc'ac'al yo'nton ta jtojoltic li Diose —xiic. 

15-16Scotol li boch'otic i'ayic tal ta mozoile lec laj ya'yic ti jech chich' pasele. Ja' xa 

no'ox muc xc'ot ta yo'ntonic li Jonatán xnich'on Asaele xchi'uc li Jahazías xnich'on 

Ticvae, xchi'uc jech muc xc'ot ta yo'ntonic ec li levietique, ja' li Mesulam xchi'uc 

Sabetaie. Li pale Esdrase lic st'uj stuc jayibuc viniquetic ti ja' banquilaletic ta jujuchop 

sbiique. Ta sba c'ac'al yochel slajunebal u la stsob sbaic scotol li boch'otic laj yich'ic 

t'ujel sventa chchapanic c'u x'elan chcom li a'yeje. 

17Ta sba c'ac'al yochel li sba ue ichapaj yu'unic c'u x'elan chcom li boch'otic yic'ojic 

yanlum antsetique. 

18Li paleetic ti yic'ojic yanlum antsetic la staique ja' liquemic: Ta smomnich'nabtac 

Josué xnich'on Josadac xchi'uc yuts' yalaltaquic Maasías, Eliezer, Jarib, xchi'uc 

Gedalías. 

19Le'e jun yo'ntonic la staquic loq'uel li yajnilique. Laj yaq'uic jcot chij ta smoton 

Dios ta sventa li smulique. 

20Ta smomnich'nabtac Imere ja' Hanani Zebadías. 

21Ta smomnich'nabtac Harime ja' Maasías, Elías, Semaías, Jehiel, xchi'uc Uzías. 

22Ta smomnich'nabtac Pasure ja' Elioenai, Maasías, Ismael, Natanael, Jozabad, 

xchi'uc Elasa. 

23Ta smomnich'nabtac levietique ja' Jozabad, Simei, Kelaía ja' Kelita yan sbi, Petaías, 

Judá, xchi'uc Eliezer. 

24Ta jq'uejimoletique ja' Eliasib. Ta jchabi ti'naetique ja' Salum, Telem, xchi'uc Uri. 

25Jech noxtoc li israeletic ti yic'anojic yantic antsetic la staique ja' liquemic: Ta 

smomnich'nabtac Parose, ja' Ramía, Jezías, Malquías, Mijamín, Eleazar, Malquías, 

xchi'uc Benaía. 

26Ta smomnich'nabtac Elame ja' Matanías, Zacarías, Jehiel, Abdi, Jeremot, xchi'uc 

Elías. 

27Ta smomnich'nabtac Zatue ja' Elioenai, Eliasib, Matanías, Jeremot, Zabad, xchi'uc 

Aziza. 

28Ta smomnich'nabtac Bebaie ja' Johanán, Hananías, Zabai, xchi'uc Atlai. 

29Ta smomnich'nabtac Banie ja' Mesulam, Maluc, Adaía, Jasub, Seal, xchi'uc Ramot. 

30Ta smomnich'nabtac Pahat-moabe ja' Adna, Quelal, Benaía, Maasías, Matanías, 

Bezaleel, Binúi, xchi'uc Manasés. 

31Ta smomnich'nabtac Harime ja' Eliezer, Isías, Malquías, Semaías, Simeón, 

32Benjamín, Maluc, xchi'uc Semarías. 

33Ta smomnich'nabtac Hasume ja' Matenai, Matata, Zabad, Elifelet, Jeremai, 

Manasés, xchi'uc Simei. 

34Ta smomnich'nabtac Banie ja' Madai, Amram, Uel, 

35Benaía, Bedías, Quelúhi, 

36Vanías, Meremot, Eliasib, 

37Matanías, Matenai, Jaasai, 

38Bani, Binúi, Simei, 

39Selemías, Natán, Adaía, 

40Macnadebai, Sasai, Sarai, 

41Azareel, Selemías, Semarías, 

42Salum, Amarías, xchi'uc José. 

43Ta smomnich'nabtac Neboe ja' Jeiel, Matatías, Zabad, Zebina, Jadau, Joel, xchi'uc 

Benaía. 

44Le'e ja' scotolic yic'ojic yanlum antsetic, pero la sloq'uesic batel xchi'uc yolic. 

Nehemías 

Nehemías 1 

La sc'opan Dios ta stojol xchi'iltac ta Jerusalén li Nehemiase 

1Li' ja' sc'oplal Nehemías: C'alal te oyun ta lum Susa vu'un li Nehemiasun xnich'onun 

Hacaliase, ja' jech ic'ot ta pasel ti c'alal jtob (20) jabil xa'ox yochel ta ajvalilal li 

Artajerjese, ja' ta u Quisleu. 

2Ja'o te ic'ot cuts' calal Hanani, xchi'inoj c'otel jayibuc viniquetic ta Judá. Te lic jac'be 

c'u x'elan li Jerusalene xchi'uc li boch'otic icolic batel ta mozoinel ta Babiloniae. 

3Jech laj yalbicun: “Li boch'otic isutic batel ta mozoinele toj ep svocolic, toj ep 

q'uexlal cha'yic. Yu'un li coralton yu'un Jerusalene laj yich' jinesel; li smaque laj 

yich'an chiq'uel ta c'oc'”, xiyuticun. 

4C'alal laj ca'ye, lichoti, lic coc'ta jba. Oy jayibuc c'ac'al la cat co'nton ta sventa; laj 

quicta ixim, la jc'opan li Dios te oy ta vinajele. 

5Jech laj calbe: “Muc'ul Dios te oyot ta vinajel, vo'ot ti ech'em amuc'ul atsatsale, ti 

xi'bilote, ti mu xch'ay ta avo'nton li c'usi achapanoje, xchi'uc ti c'ux ta avo'nton li 

boch'o chayich'ot ta muc', ta xch'unic amantaltaque, 

6ta jc'anbot vocol ti ac'o avac' achiquin, ti ac'o avic' asat ta ya'yel jc'op ti li' 

chajc'opanot, vu'un li avajtunelune. Yu'un ta c'ac'al ta ac'ubal chajc'opanot ta sventa li 

jchi'iltac ta israelale, ja' li avajtuneltaque. Li' jamal chacalbot li jmul jtaojcutic ta 

atojol xchi'uc li jchi'iltaque. Ta melel c'alal ta jchi'iltac, ta cuts' calaltac jtaoj jmulcutic 

ta atojol. 

7Toj ven chopol c'usi la jpascutic ta atojol. Muc ja'uc la jch'uncutic li mantaletic, li 

chanubtaseletic avu'une, xchi'uc li c'usitic yan avaloj ti laj avac'buncutic ta sventa li 

avajtunel Moisese. 

8Pero na'o me ti jech ono'ox laj avalbe li avajtunel Moisese: ‘Me laj ata amulique, ta 

jpucoxuc batel ta yantic lumetic. 

9Pero me lasutic tal ta jtojole, me chlic ach'unic, me chlic apasic li mantaletic cu'une, 

ac'o me apucoj abaic batel c'alal to ta sti'iltac banamil, te to c'alal chbat jtsoboxuc tal, 

ta xquic'oxuc sutel ta banamil ti bu t'ujbil ono'ox cu'un sventa chi'ich'at ta muq'ue’, 

xavut ono'ox. 

10“Le'e ja' li anich'nabtaque, ja' li ateclumal ti laj apoj loq'uel tal ta amuc'ul atsatsale. 

11Muc'ul Dios, ta jc'anbot vocol ti ac'o ava'ibun jc'op ti li' chajc'opanot, vu'un li 

avajtunelune, xchi'uc ac'o ava'ibe sc'op li avajtuneltac li' chasc'opanicote, ti tsc'an 

chayich'icot ta muq'ue. Ta jc'anbot vocol ti lec c'usi ac'o c'otuc ta pasel ta jtojol, vu'un 

li avajtunelune, xchi'uc ti ac'o c'uxucun ta yo'nton li ajvalile. Yu'un vu'un j'ac'ya'lel 

ts'usubun yu'un”, xcut li Diose. 

Nehemías 2 

Laj yac' sutuc ta Jerusalén Nehemías li ajvalil Artajerjese 

1Ta yual Nisán ta jtob (20) jabil yochel ta ajvalilal li Artajerjese, te ta xcac'be pasem 

ya'lel ts'usub yuch' li ajvalile. Laj yil ti ep ta xcat co'ntone, 

2jech la sjac'bun: —¿C'u yu'un toj ep chavat avo'nton?, pero mu'yuc ip chava'ay 

chquil. Yu'un van oy avocol —xiyutun. C'alal jech laj yalbune, toj ep lixi'. 

3Jech laj calbe: —Ajvalil, vo'ot no'ox atuc ich'bilot ta muc'. ¿C'u cha'al muc ta xcat 

co'nton, yu'un jinesbil xa li jlumalcutic yo' bu mucajtic jmoltot jyame'cutique xchi'uc 

chic'bil xa ta c'oc' smac li coraltonetique? —xcut. 

4Jech laj yalbun: —¿C'usi chac'an un? —xiyutun. Jech te lic jc'opan ta co'nton li Dios 

ta vinajele. 

5Jech la jtac'be li ajvalile: —Me chc'ot ta avo'nton li c'usi chcale, xchi'uc me lec 

chavilune, coltaun batel ta Judá te ta jlumal yo' bu mucajtic li jmoltot jyame'taque, 

yu'un ta xbat jcha'va'an —xcut. 

6Li ajvalile te co'ol chotolic xchi'uc li yajnile, jech lic sjac'bun: —¿Jayib c'ac'al 

chaxanov batel? ¿C'usi ora chasut tal? —xiyutun. Laj calbe ti jayib c'ac'al chich'e, 

xchi'uc ti c'usi ora chisut tale, jech la scoltaun batel. 

7Jech laj calbe noxtoc: —Ac'anuque ja' lec chapasbun batel vun ta stojol li ajvaliletic 

ta smaleb c'ac'al yu'un uc'um Eufratese. Yu'un jech chaq'uic jelovcun batel c'alal to 

chic'ot ta Judá. 

8Xchi'uc pasbo batel vun noxtoc li Asaf, ja' li jchabi toyolal te'tic avu'une, yu'un jech 

xu' chiyac'bun jloq'ues te'etic sventa chtun ta smac sti' li cabildoe, xchi'uc li 

ti'coraltone, xchi'uc chtun ta sventa smac jna bu chinaqui —xcut. Li ajvalile la 

spasbun scotol li c'usi laj calbee, yu'un la scoltaun li Muc'ul Diose. 

9C'alal lic'ot ta stojol li ajvaliletic te ta smaleb c'ac'al yu'un uc'um Eufratese, laj cac'be 

ta sc'obic li cartaetic yac'ojbun batel ajvalile. Li ajvalile laj yac'bun jchi'in batel 

banquilal soldadoetic, xchi'uc soldadoetic cajajtic ta ca'. 

10C'alal laj ya'ay li Sanbalat banquilal te ta lum Horón, xchi'uc li Tobías banquilal te 

ta lum Amone, toj chopol laj ya'yic, yu'un la sna'ic ti oy boch'o tacbil tal ta sventa 

scoltael li israeletique. 

La xchapan c'u x'elan chcha'pasic coralton li Nehemiase 

11C'alal lic'ot ta Jerusalene, te no'ox oyun oxib c'ac'al. 

12C'alal i'ech' oxib c'ac'ale, ta ac'ubaltic lilicutic xchi'uc jayibuc viniquetic. Pero 

mu'yuc boch'o laj calbe ya'ay li c'usi yalojbun Dios tsc'an ta jpas te ta Jerusalene. 

Mu'yuc boch'o yan cajal batel ta ca'. Jtuc no'ox cajalun batel. 

13Te liloc' batel ta ti'coralton yo' bu Stenlejal sbie. Te libat ta stuq'uil li nio' Dragón 

sbie, xchi'uc ta ti'coralton ti Ch'ayub C'a'ep sbie. Te la jquil li coralton yu'un Jerusalén 

ti jinesbil xae, xchi'uc li smac coraltonetic ti chic'bil ta c'oq'ue. 

14Te libat ta ti'coralton yo' bu Nio' sbie, xchi'uc ti bu Stanqueal Vo' Yu'un Ajvalil sbie. 

Pero li jca'e mu xjelov batel. 

15Ac'ubaltic to ti c'alal limuy batel ta bevo' Cedrone, te la jquil c'u x'elan li coraltone. 

Ts'acal lisut batel ta ti'coralton ti Soplejaltic sbie. 

16Li j'abteletique mu sna'ic me oy bu li'ay, xchi'uc c'usi la jpas. Mu'yuc laj calbe o 

ya'yic li judaetique, li paleetique, li banquilaletique, li j'abteletique, xchi'uc li boch'otic 

yan icoltavanic ta abtele. 

17Ts'acal jech laj calbeic: —Tana li'i chavilic ti toj abul jbatique, yu'un jinesbil li 

jlumaltique, xchi'uc chic'bil ta c'oc' li smac sti' coraltonetique. La' jtsob jbatic; 

jcha'pastic li coraltone, jech chlaj jc'oplaltic ta labanel —xcutic. 

18C'alal laj calbe ya'yic c'u x'elan la scoltaun batel li Diose xchi'uc c'usi laj yalbun li 

ajvalile, jech laj yalic: —Ja' lec liccutic xa ta abtel —xiic. Jech te lic tsatsubuc 

yo'ntonic. 

19Pero c'alal laj ya'yic li Sanbalat banquilal te ta lum Horón, xchi'uc li Tobías 

banquilal te ta lum Amón, xchi'uc li Gesem banquilal ta Arabee, chopol laj ya'yic; lic 

slabanuncutic, jech laj yalic: —¿C'usi ti avochelic spasele? ¿Me yu'un chabajbeic 

smantal li ajvalile? —xiic. 

20Jech la jtac'beic: —Li Dios te oy ta vinajele ja' chac' c'otuc ta pasel cu'uncutic 

scotol. Vu'uncutic li yajtuneluncutique ta jcha'liquescutic spasel li lum Jerusalene. 

Yan li vo'oxuque mu xatic' abaic, mu aventaicuc yu'un ma'uc alumalic li Jerusalene —

xcut. 

Nehemías 3 

La svoq'uic ta jujuchop yabtelic c'alal la xcha'pasic li coraltone 

1Ja' yu'un li banquilal pale Eliasib xchi'uc xchi'iltac ta paleale lic xcha'pasic li 

ti'coralton Chijetic sbie. Laj yac'beic li sts'amte'altaque, xchi'uc la snacanbeic li 

smactaque. La spasic noxtoc li coralton xlic ta toyol q'uelub osil Hamea c'alal to ta 

toyol q'uelub osil Hananeel. 

2Ja' te lic sts'aquic batel li viniquetic liquemic ta Jericoe. Ja' te lic sts'ac batel ec li 

Zacur xnich'on Imrie. 

3Li smomnich'nabtac Senaae ja' la spasic li ti'coralton, Choy sbie. Laj yac'beic 

ste'eltac, xchi'uc laj yac'beic smactac, sllavialtac, xchi'uc sbajubiltac. 

4Te lic sts'ac batel noxtoc li Meremot xnich'on Urías smomnich'on Cose. Ja'o te lic 

sts'ac batel ec li Mesulam xnich'on Berequías smomnich'on Mesezabeele. Ja'o te la 

sts'ac batel ec li Sadoc xnich'on Baanae. 

5Te la sts'aquic batel ec li tecoaetique. Pero li boch'o muc'tic cha'ay sbaic te ta 

stojolique muc sc'anic pasel ta mantal yu'un li banquilaletique, jech muc x'abtejic. 

6Li ti'coralton Jesana sbie ja' la spasic li Joiada xnich'on Paseahe, xchi'uc Mesulam 

xnich'on Besodías. Laj yac'beic ste'eltac, smactac, xchi'uc laj yac'beic sllavialtac 

xchi'uc sbajubiltac. 

7Ja'o te lic sts'ac batel ec li Melatías liquem ta Gabaone, xchi'uc li Jadón liquem ta 

Meronote, xchi'uc li viniquetic ta Gabaón, ta Mizpa ti ventainbilic yu'un li ajvalil ta 

smaleb c'ac'al yu'un uc'um Eufratese. 

8Ja'o te lic sts'ac batel ec li Uziel xnich'on Harhaía ti lec sna' abtel ta saquil taq'uine. 

Ja'o te lic sts'ac batel li Hananías xnich'on jun vinic jpasperfumeetique. Ja' jech ivu' 

yu'unic xcha'pasel li Jerusalén xchi'uc c'alal ta spimil coraltonale. 

9Ja'o te lic sts'ac batel ec li Refaías xnich'on Hur, ja' li ajvalil sventa jvoc' yosilal 

Jerusalene. 

10Ja'o te lic sts'ac batel ec li Jedaías xnich'on Harumaf te ta yeloval snae. Ja'o te la 

sts'ac batel ec li Hatús xnich'on Hasabniase. 

11Li Malquías xnich'on Harim, xchi'uc li Hasub xnich'on Pahat-moabe, yan xa o bu lic 

spasic ec. Ja' la xcha'pasic li toyol q'uelub osil Hornoetic sbie. 

12Ja' te lic sts'ac batel ec li Salum xnich'on Halohes, ja' li ajvalil yu'un yan jvoc' 

yosilal Jerusalene, i'abtej xchi'uc stsebetic. 

13Li ti'coralton Stenlejal sbie ja' la spas li Hanún xchi'uc jnaclumetic ta Zanoae. La 

snacanbeic smactac; laj yac'beic syavialtac xchi'uc sbajubiltac. Xchi'uc la spasic batel 

o'lol yo'obal ciento (450) metro li coraltone; ic'ot yu'unic c'alal to ta ti'coralton 

Ch'ayub C'a'ep. 

14Li Malquías xnich'on Recab, ajvalil te ta lum Bet-haquereme, ja' la spas li ti'coralton 

yo' bu Ch'ayub C'a'ep sbie. La snacanbe li smactaque; laj yac'be syavialtac, xchi'uc 

sbajubiltac. 

15Li Salum xnich'on Colhoze, ja' li ajvalil te ta yosilal Mizpae, ja' la spas li ti'coralton 

Nio' sbie. Laj yac'be smac sjol, la snacanbe smactac; laj yac'be syavialtac xchi'uc 

sbajubiltac. Xchi'uc ja' la spas noxtoc li coralton te ta stanqueal vo' Siloé ta stuq'uil 

ts'unubaltic yu'un ajvalil, xc'ot c'alal to ta tec'ubal ti bu chyalic batel ta Lum yu'un 

Davide. 

16Ja' te la sliques batel ec li Nehemías xnich'on Azbuc, ja' li ajvalil yu'un jvoc' yosilal 

Bet-sure. Te ijelov batel yu'un ta yeloval muquinaltic yu'un David, xchi'uc ta yavil 

epal vo' c'alal to ta sna soldadoetic. 

17Ja' te lic sts'aquic batel ec li levietique. Ja' te lic spas batel li Rehum xnich'on Banie; 

ja'o lic sts'ac batel ec li Hasabías ajvalil yu'un jvoc' yosilal Keilae; ja' la spasic ti bu 

sventainojic jujunique. 

18Ja'o te lic sts'aquic batel ec li yan yuts' yalalic; ja' li Binúi xnich'on Henadad, ajvalil 

yu'un yan jvoc' yosilal Keilae. 

19Ja'o te la sts'ac batel ec li Ezer xnich'on Jesúa, ajvalil ta Mizpae, xchi'uc ja' la spas 

batel noxtoc te ta yeloval muyeltic, ta snail abtejebaletic sventa pleito te ta chiquin 

coraltone. 

20Ja'o la sts'ac batel ec li Baruc xnich'on Zabaie. Te la sliques batel ta chiquin 

coralton, c'alal to ta stuq'uil sti' sna banquilal pale Eliasib. 

21Ja'o te lic sts'ac batel ec li Meremot xnich'on Urías, smomnich'on Cose. Te la 

sliques batel ta sti' sna pale Eliasib, ja' to te ipaj yu'un ti bu c'alal pajem sna li Eliasibe. 

22Ja'o te lic sts'ac batel ec li paleetic te nacalic ta stenlejaltic ta ti' uc'um Jordane. 

23Ja'o te la sts'aquic batel ta yeloval snaic ec li Benjamín xchi'uc Hasube. Ja'o te la 

sts'ac batel ec li Azarías xnich'on Maasías smomnich'on Ananiase, te no'ox ta nopol 

sna i'abtej ec. 

24Ja' te la sts'ac batel ec li Binúi xnich'on Henadade. Te la sliques batel ta nopol sna 

Azarías c'alal to ta yan chiquin coralton. 

25Ja'o te lic sts'ac batel ec li Palal xnich'on Uzaie; te la sliques ta chiquin coralton 

c'alal to ta toyol q'uelub osil ta spasubmantal ajvalil ta yamaq'uil chuquinab. Ja'o te lic 

sts'ac batel ec li Pedaías xnich'on Farose, 

26xchi'uc li j'abteletic ta ch'ulna ti te nacalic ta unin vits Ofele. Ic'ot yu'unic c'alal to ta 

sti' coralton Vo'etic sbi, ti bu pasbil stoyol q'uelub osilal te ta stuq'uil sloq'ueb c'ac'ale. 

27Li tecoaetique la sts'aquic batel ec; te la sliquesic batel ta nopol muc'ta toyol q'uelub 

osil, c'alal to ta coralton Ofel. 

28Li paleetique te la sliquesic batel ta ti'coralton Ca'etic sbi. Ja' te la spasic ti bu 

yeloval snaic jujunique. 

29Te lic sts'ac batel ec li Sadoc xnich'on Imere; ja' te la spas ta yeloval sna. Ja'o te la 

sts'ac batel ec li Semaías xnich'on Secanías, ja' li boch'o chchabi ti'coralton Sloq'ueb 

C'ac'al sbie. 

30Ja'o te lic sts'aquic batel ec li Hananías xnich'on Selemías, xchi'uc li Hanún, ja' li 

svaquibal xnich'on Salafe. Ja'o te lic sts'ac batel ec li Mesulam xnich'on Berequiase, te 

no'ox ta yeloval sna i'abtej. 

31Ja'o te lic sts'ac batel ec li Malquías xnich'on jun vinic lec sna' abtel ta saquil 

taq'uine. Te to ipaj yu'un ta snaic j'abteletic ta ch'ulna, xchi'uc ta sna jchonolajeletic ta 

yeloval ti'coralton Mifcad, xchi'uc c'alal to ta biq'uit na ta chiquin coralton. 

32Ja'o te lic sts'aquic batel ec li boch'otic lec sna' x'abtejic ta saquil taq'uine xchi'uc li 

jchonolajeletique; ic'ot yu'unic c'alal to ta ti'coralton Chijetic. 

Nehemías 4 

Ichopolc'optaatic yu'un yajcontraic li judaetique 

1C'alal laj ya'ay Sanbalat ti jbats'ilcutic spasel li coraltone, bats'i tsots i'ilin. Te lic 

chopolc'opojuc ta stojol li judaetique. 

2Jech laj yal ta stojol scotol li xchi'iltaque xchi'uc ta stojol li soldadoetic te ta 

Samariae: “¿C'usi tspasic li jvi'nal judaetique? ¿Me yu'un tsnopic ti ch-ac'bat smilbeic 

smoton Dios yan veltae? ¿Me yu'un tsnopic ti chvu' no'ox yu'unic ta jun c'ac'al li 

abtele? ¿Me yu'un xu' chlic cha'pasuc ta ton yu'unic yan velta li stanil tonetic laj yich' 

chiq'uele?”, xi. 

3Li Tobías Amón vinic te co'ol chotol xchi'uque jech laj yal ec: “Li coralton tspasique 

jcot no'ox vet ta xlom yu'un me imuy tee”, xi. 

La sc'opan Dios Nehemías 

4Jech te lic jc'opan Dios, jech laj cal: “Dios cu'un, a'yo ava'ay ti c'u x'elan 

chquich'cutic na'leele. Ac'o c'otuc ta stojol stuquic li c'usi chopol chiyalbuncutique; 

ac'o ochicuc ta sc'ob yajcontraic; ac'o yich'ic chuquel batel ta yan banamil. 

5Mu me xats'icbe li smulique; mu me teuc no'ox xlaj ta avo'nton, yu'un chopol c'usi laj 

yalbeic li boch'otic ta xcha'va'anic li coraltone”, xcut li Diose. 

Laj yich'ic sibtasel yu'un yajcontraic li judaetique 

6Laj cac'becutic yipal spasel li coraltone. Ta ora no'ox ista o'lol cu'uncutic, yu'un 

scotol yo'nton i'abtejic li jchi'iltactique. 

7Pero c'alal laj ya'yic li Sanbalat, li Tobías, li arabetic, li amonetic, xchi'uc asdodetic ti 

xquechet no'ox batel ta pasel cu'uncutic li coralton ta Jerusalene, xchi'uc ti ta xa 

jmaccutic ti bu jinesbilique, bats'i tsots i'ilinic. 

8Jech te lic xchap sc'opic sventa chtal spasic pleito ta Jerusalén, yu'un tsc'an tsoquesic 

comel li abtele. 

9Jech te lic jc'opancutic li Dios cu'untique, xchi'uc lic jchapancutic jchabivanejetic 

cu'uncutic ta c'ac'al ta ac'ubal. 

10Jech laj yal li judaetique: “Li j'icatsnometique ta xa x'alubic. Li jinesbil tonetique toj 

ep, mu xu' cu'uncutic spasel li coraltone”, xiic. 

11Li cajcontracutique jech laj yalbe sbaic: “Mu sna'ic, mu xilic ti c'alal ch-och 

jmiltique, jech ta jpajesbetic o li yabtelique”, xiic. 

12Pero li judaetic ti te co'ol nacal xchi'uquique ep ta velta tal yalbuncutic ti chtal 

smacuncutic ta jujujote. 

13Jech te lic jchapan ta jujuchop sbiic li jchi'iltaque; te laj yac'an sbaic ta pat coralton 

yo' bu jinesbilique, yich'anoj yespadaic, slanzaic, xchi'uc sflechaic. 

14C'alal laj quil ti chi'ique, la jva'an jba, jech laj calbeic li banquilaletic, li 

jpasmantaletic, xchi'uc scotol li jchi'iltactique: “Mu xaxi'ic. Na'ic me ti ech'em 

smuc'ul, ti ech'em xi'elal li Diose. Cac'tic persa scoltael li cuts' calaltique, li cajnil 

jnich'nabtique, xchi'uc li jnatique”, xcutic. 

15C'alal laj ya'yic cajcontracutic ti lec chapaluncutique xchi'uc ti isoquesbatic yu'un 

Dios li c'usi chapanbil yu'unique, isutic batel. Jech bat jtsac jtarial abtelcutic yan velta 

jujununcutic. 

16Ja'o te lic jvoc' li jvinictaque. J'o'lol ch-abtejic, j'o'lol yich'anoj slanzaic, yich'anoj 

smaquic sventa pleito, sflechaic, xchi'uc smac scotol sbec'talic. Yan li banquilaletic 

cu'uncutique ja' la spatbeic yo'nton scotol li jchi'iltactic te ch-abtejique. 

17Li boch'otic tspasic coraltone, li j'icatsnometique ta jun no'ox sc'ob ch-abtejic. Ta 

yan sc'obique stsacoj o yabtejebic sventa pleito. 

18Scotol li boch'otic ch-abtejique xchuquinoj jujun yespadaic. Yan li boch'o tsjupan 

oq'uese ja' te jchi'inoj. 

19Li banquilaletic, li jpasmantaletic, xchi'uc li yantic jchi'iltac ta israelale jech laj 

calbeic: “Li abtele toj muc', toj jamal, nomtic no'ox xquil jbatic. 

20Pero c'alal me laj ava'yic yich' jupanel oq'ues bu oyoxuque, tsob abaic tal ta 

jtojolcutic, yu'un ja' stuc Dios ta scoltautic ta pleito”, xcutic. 

21C'alal li'abtejcutique, sbejel c'ac'al te li'abtejcutic. La jliquescutic ta sob c'alal to ta 

xch'ay c'ac'al. Yan li j'o'lol jchi'iltactique te yich'anoj o slanzaic. 

22Jech laj calbe noxtoc li jchi'iltaque: “Li jujunoxuc xchi'uc amozoique te oyanic o ta 

yut lum Jerusalén. Ta ac'ubaltique tsc'an chachabivanic; yan ta c'ac'altique ja' yorail 

cha'abtejic”, xcut. 

23Li vu'un xchi'uc cuts' calaltaque, li queremetic, xchi'uc li jchabivanejetic 

xchi'inojicune mu'yuc la jloc' jc'u'cutic c'alal livaycutic, xchi'uc te jtsacojcutic o 

jlanzacutic. Ja' no'ox la jloc' jc'u'cutic ti c'alal li'atincutique. 

Nehemías 5 

Ilic c'op yu'un stuquic li judaetique 

1Li jchi'iltactique oy c'usi mu lecuc laj yilic xchi'uc yajnilic ta sventa c'u x'elan tspasic 

li yan judaetique. 

2Ja' yu'un lic sc'anic parteal. Oy boch'o jech laj yal: “Li vu'uncutique epuncutic; oy ep 

jqueremcutic jtsebcutic, jech ep xa la jq'uexcutic trigo sventa mu xichamcutic ta 

vi'nal”, xiic. 

3Oy yantic jech laj yal: “Li vu'uncutique cac'ojcutic xa ta prentail cosilcutic, 

jts'usubcutic, xchi'uc jnacutic ta scoj li vi'nale, yu'un laj xa jc'ancutic loq'uel taq'uin 

sventa ta jman jtrigocutic”, xiic. 

4Oy yantic jech laj yalic noxtoc: “Li vu'uncutique la xa jq'uexcutic taq'uin sventa 

chcac'be jpatancutic li ajvalile. Ja' li spatan cosilcutic, xchi'uc jts'usubtique”, xiic. 



874 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

5Jech laj yalic noxtoc: “Li yantic jchi'iltactique jun jts'unubal jchi'uctic, ja' yu'un muc 

yanticuc o li col jnich'ontic jchi'uctique. Pero li vu'uncutique persa chcac'becutic 

smozoinic li jquerem jtsebcutique. Oy xa j'o'lol jtsebcutic ti ochemic xa ta quiaraile. 

Mu xa c'u xcut jloq'uescutic, yu'un yan xa yajval noxtoc li cosilcutic xchi'uc 

jts'usubtique”, xiic. 

6C'alal laj ca'ibe ya'yejique, tsots li'ilin. 

7C'alal la jnop leque, ja' lic cut li jc'ulejetique xchi'uc li banquilaletique yu'un ja' 

chac'beic ep svocol li jchi'iltactique. Jech la jac'beic: “¿Me yu'un chatsatsal c'anbeic 

sjol c'usi chavac'beic xq'uex li jchi'iltactique?”, xcut. Jech te lic jtsob scotol li 

jchi'iltactique, lic cac' jun muc'ta tsobajel. 

8Jech laj calbeic: “C'alal chonbilic batel ta yantic lum li jchi'iltactique, li vu'uncutique 

laj cac'cutic persa la jcoltacutic loq'uel tal. Pero li vo'oxuque chacha'chonic yan velta, 

yu'un jech vu'uncutic ta jpojcutic loq'uel yan velta”, xcutic. Solel muc xa xtac'ov 

ic'otic. 

9Jech laj calbeic noxtoc: “Mu'yuc lec li c'usi chapasique. ¿Me mu ja'uc lec ti ja' 

chavich'ic ta muc' li Diose, yu'un jech mu xquich'tic labanel yu'un li yantic lumetique, 

ja' li boch'o chiscontrainutique? 

10Li vu'une xchi'uc li cuts' calaltaque xchi'uc li jmozotaque laj cac'becutic xq'uex 

jtaq'uincutic xchi'uc jtrigocutic ec. Ja' lec la' jch'aybetic li yilique. 

11Pero ta jtojboxuc ta vocol, sutesbeic ta ora li yosilique, li ts'usubtic yu'unique, li 

olivatique, xchi'uc li snaic ti avich'ojbeic xae. Sutesbeic noxtoc me oy avich'ojbeic 

staq'uinic, strigoic, ya'lel sts'usubic, xchi'uc yaceiteic ta sventa sjol li c'usi la 

xq'uexboxuque”, xcutic. 

12Itac'ovic: “Ta jsutescutic, mu'yuc c'usi xu' chcalcutic. Ta jpascutic scotol li c'usi 

chavale”, xiic. Jech te laj quiq'uic li paleetique, te ta stojol scotolic laj cac'be yalic ta 

stojol Dios me ta melel tspasic li c'usi laj yalique. 

13Jech noxtoc te la jlilin jc'u' ta stojolic, jech laj calbeic: “Ja' jech ac'o lilinatuc loq'uel 

yu'un Dios ta sna, xchi'uc ta yosil li boch'otic muc xch'un li c'usi laj yich' alel ta stojol 

Dios li'i. Xchi'uc ac'o pojbatuc scotol li c'usitic oy yu'une”, xcut. Jech itac'ovic scotol 

li jchi'iltaque: “¡Jechuc!”, xiic. Te laj yalbeic slequilal li Muc'ul Diose, xchi'uc la 

spasic scotol li c'usi laj yalique. 

Ep laj yac' slequil yo'nton li Nehemiase 

14Li c'usi ora la st'ujun ta ajvalil sventa Judá li muc'ta ajvalil Artajerjese ja' ta jtob (20) 

jabil yochel ta ajvalilal c'alal to ta lajchab xcha'vinic (32) jabil yochel ta ajvalilal. Li 

lajchab (12) jabil le'e mu'yuc bu la jc'an jtojol, xchi'uc li stojol jchi'iltac ti sc'oplal 

chquich' ta sventa ti ajvalilune. 

15Pero li yantic ajvaliletic ti ba'yuc ijelovique laj yac'beic ep svocol li jchi'iltactique, 

yu'un ta jujun c'ac'al la sc'anic cha'vinic (40) ta sep saquil taq'uin sventa sve'elic, 

xchi'uc ya'lel sts'usubic. Jech noxtoc li xchi'iltac ta abtele toj muc' la spas sbaic ta 

stojol li jchi'iltactique. Yan li vu'une mu'yuc jech la jpas, yu'un ja' quich'oj ta muc' li 

Diose. 

16Jech noxtoc c'alal laj yich' pasel li coraltone la jmac jtarial abtel jtuc ec. Xchi'uc 

mu'yuc la jc'an cosil. Scotol li jchi'iltac ta abtele laj yich' starial abtelic ec. 

17Jech noxtoc ic'ot c'alal ta o'lol xchibal ciento (150) jmac'linbil vinic; oy j'o'lol 

jchi'iltactic ta israelal xchi'uc j'o'lol jchi'iltac ta abtel. Ja' mu'yuc atbil li yantic lumetic 

li' ta jpat ta jxocontic chtal svu'lanicun ta jujun c'ac'ale. 

18Ti c'u yepal ve'lil laj yich' meltsanel ta jujun c'ac'al ti vu'un oy ta jventa ta jtoje, jcot 

tot vacax, xchi'uc vaccot chijetic ti bu lequique xchi'uc mutetic. Ta lajlajuneb c'ac'al 

laj cac'be ya'lel ts'usub yuch'ic ti c'u yepal chtun yu'unique. C'alal jech la jpase, 

mu'yuc bu la jc'an jtojol ta sventa ti vu'un ajvalilune, yu'un toj ol xa yicatsic li 

jchi'iltactique. 

19Ja' no'ox jech laj cal ta stojol li Diose: “Dios cu'un, mu me xach'ayun ta avo'nton; 

na'o me ti lec c'usi la jpas ta stojol li jchi'iltaque”, xichi, xi li Nehemiase. 

Nehemías 6 

La xchapanic c'u x'elan tsmilic ox li Nehemiase 

1C'alal laj ya'yic Sanbalat, Tobías, xchi'uc Gesem liquem ta árabe banamil, xchi'uc li 

yantic cajcontracutic ti vu'un la jcha'pas li coraltone, ti la jmacancutic scotol bu 

jinesbilique, ac'o me mu'yuc to'ox nacanbil cu'un li ti'coraltonetique, 

2jech laj yalbicun batel li Sanbalat xchi'uc Geseme: “Bat jtsob jbatic ta junuc biq'uit 

lum te ta stenlejaltic ta Ono”, xiyuticun. Yu'un snopojic xa'ox c'usi chopol 

chispasbicun. 

3Jech te lic jtac batel j'almantaletic cu'un ec, jech laj calbe batel: “Mu xu' cu'un chbat 

jchi'inoxuc yu'un ep cabtelcutic. Yu'un me chbat jchi'inoxuque ja' ta xpaj li 

cabtelcutique”, xcut batel. 

4Chanib velta jech la staquicun ta iq'uel, pero ja' no'ox jech la jtac'beic batel ec. 

5Ja' yu'un li Sanbalate te lic stac tal jun smozo yich'oj tal jun carta; ja' yo'obal xa'ox 

velta chistacun ta iq'uel. 

6Jech chal li cartae: “Puquem xa ac'oplal ta yantic lumetic, xchi'uc jech chal ec li 

Gesem ti chanop chaliquesic c'op achi'uc li achi'iltaque, ja' yu'un avochelic spasel li 

coraltone. Xchi'uc vinajem xa ti vo'ot cha'och ta ajvalilal yu'unique. 

7Jech noxtoc chalic ti laj xa at'ujan j'alc'opetic sventa jech ac'o yalic ac'oplal te ta 

Jerusalene: ‘Oy xa ajvalil cu'untic li' ta Judá’, ac'o xiicuc. Scotol li a'yejetic le'e ta 

ono'ox xa'ay li ajvalil Artajerjese. Ja' lec la' me, la' jnoptic c'usi ta jpastic jtuctic”, 

xiyutun tal ta carta. 

8Jech te lic jtacbe batel spacol ec li cartae, jech laj calbe batel: “Li c'usi chavale te 

no'ox chanop atuc; mu'yuc boch'o jech chal”, xcut batel. 

9Yu'un ja' no'ox oy ta yo'ntonic tsc'an chisibtasuncutic, tsc'an ta xchibajes 

co'ntoncutic, yu'un jech ac'o jquechancutic li abtele. Pero te lic jc'opan Dios: “Dios 

cu'un, ac'bun jtsatsal ta abtel”, xcut li Diose. 

10Jech te libat ta sna li Semaías xnich'on Delaía smomnich'on Mehetabele; te smacoj 

sba ta sna, jech laj yalbun: “Bat jtsob jbatic ta yut ch'ulna yu'un Dios; jmactic lec li 

ti'naetique, yu'un ta ac'ubaltic tanae oy yic'al ta xtal smilicot”, xiyutun. 

11Jech la jtac'be: “Li vu'une mu lecuc ti me chijatove, ti me ch-och jnac' jba ta yut 

ch'ulna sventa mu xilaj ta milele. Ja' yu'un li vu'une mu'yuc chi'och”, xcut. 

12Yu'un la jna' ti muc ja'uc i'ac'bat sna' yu'un Dios ti jech laj yalbune; ja' no'ox tsc'an 

chiscontrainun ec. Yu'un ac'bil xa'ox taq'uin yu'un li Sanbalat xchi'uc li Tobiase. 

13La jna' ti ja' no'ox la stojic ta taq'uin yu'un ac'o sibtasun yu'un jech ac'o jta jmul. 

Yu'un jech xu' chisoquesbicun jc'oplal sventa chiyaq'uicun ta q'uexlal. 

14Jech lic jc'opan Dios: “Dios cu'un, na'o me c'usi chispasbicun li Sanbalat xchi'uc 

Tobiase. Na'o me c'usi chispasbun noxtoc li Noadías j'alc'op antse xchi'uc li yantic 

j'alc'opetic ti tsc'anic ac'o ochuc xi'el ta co'ntone”, xcut li Diose. 

15Li coraltone ivu' cu'uncutic ta vo'ob xcha'vinic (25) c'ac'al yochel u Elul, ja' lajchab 

yoxvinic (52) c'ac'al laj yich' cu'uncutic. 

16C'alal laj ya'yic li cajcontracutique xchi'uc scotol li yantic banamiletic jts'aquinojan 

jba jchi'uccutique, toj ep ixi'ic. Toj biq'uit xa icom laj ya'yic, yu'un la sna'ic ti ja' ta 

sventa Dios ivu' cu'uncutic li abtele. 

17Ja'o yorail te lic staquilanbe sbaic ep carta li Tobías xchi'uc li banquilaletic ta Judae. 

Jech ec li Tobiase la stac tal carta ta stojol li judaetique. 

18Yu'un oy ep judaetic co'ol yo'nton xchi'uquic li Tobiase, yu'un li Tobiase ja' sni'anoj 

li Secanías xnich'on Arae. Xchi'uc li xnich'on Tobías, ja' li Johanane ja' yic'ojbe stseb 

ec li Mesulam xnich'on Berequiase. 

19Ja' yu'un ep chtal yalbicun ti lec yabtel li Tobiase; ts'acal chbat yalbeic ec li c'usi 

chcale. Li Tobiase ep cartaetic la stacbun tal sventa ac'o xi'cun. 

Nehemías 7 

Li Nehemiase la st'uj j'abteletic sventa coralton 

1C'alal imeltsaj cu'uncutic li coraltone, xchi'uc c'alal nacanbilic xa'ox li sti'e, lic 

jt'ujcutic jchabi ti'naetic, jq'uejimoletic, xchi'uc levietic. 

2Li cuts' calale xchi'uc li Hananiase ja' la jt'ujic ta banquilal jchabi tsatsal coralton te 

ta Jerusalén. Li Hananiase ja' jun vinic ti lec yich'oj ta muc' Dios te ta stojol li 

yantique. 

3Laj calbeic ti mu me sjamic ta sob li coraltone, ja' to me iloc' lec c'ac'ale. Xchi'uc 

c'alal te to oyic ta yabtelic li jchabi ti'coraltonetique ac'o smaquic lec, ac'o xch'icbeic 

lec ste'el. Jech te lic cac'be yabtelic li jchi'iltactic sventa chchabivanic ta Jerusalene. 

Jech jujuntal ibat ti bu i'ac'bat yabtelique, xchi'uc oy te icomic ta stuq'uil sna stuquic. 

4Yu'un li lum Jerusalene toj muc', pero mu'yuc to ep boch'otic te nacalic, yu'un 

mu'yuc to cha'meltsanbil li snaique. 

Sbiic israeletic ti ba'yuc ono'ox isutic tal ta yosilalic xchi'uc Zorobabele 
(Esd 2.1-70) 

5Te lic yac'bun jna' Dios ti ac'o jtsob li boch'otic ich'bilic ta muq'ue, li j'abteletique, 

xchi'uc scotol li jchi'iltactique, yu'un ac'o jpascutic tsactsacvun ta jujuchop jbicutic. Te 

la jtabe svunal sbiic li boch'otic ba'yuc isutic tal ta chuquele; ja' jech pasbil chac li'i: 

6-7“Ja' jech yepal li israeletic ti liquemic ono'ox batel ta Judá c'alal isutic tale, te vul 

naquiicuc ta Jerusalén xchi'uc ta yosilalic ta Judá. Ja' ventainbilic tal yu'un li 

Zorobabel, Jesúa, Nehemías, Azarías, Raamías, Nahamani, Mardoqueo, Bilsán, 

Misperet, Bigvai, Nehum, xchi'uc Baanae. Ja' jech yepalic ta jujuchop sbiic: 

8“Li smomnich'nab Parose ja' cha'mil xchi'uc lajchab sbalunvinic (2,172) ta scotol. 

9Li smomnich'nab Sefatiase ja' vo'lajunvinic xchi'uc lajchab xchanvinic (372) ta 

scotol. 

10Li smomnich'nab Arae ja' vaquib ciento xchi'uc lajchab yoxvinic (652) ta scotol. 

11Li smomnich'nab Pahat-moab ti liquemic ta sts'unubal Jesúa xchi'uc Joabe ja' 

cha'mil xchi'uc vaxquib ciento xchi'uc vaxaclajuneb (2,818) ta scotol. 

12Li smomnich'nab Elame ja' jmil xchi'uc chanlajuneb yoxlajunvinic (1,254) ta scotol. 

13Li smomnich'nab Zatue ja' vaxquib ciento xchi'uc vo'ob yoxvinic (845) ta scotol. 

14Li smomnich'nab Zacaie ja' vucub ciento xchi'uc oxvinic (760) ta scotol. 

15Li smomnich'nab Binuie ja' vaquib ciento xchi'uc vaxquib yoxvinic (648) ta scotol. 

16Li smomnich'nab Bebaie ja' vaquib ciento xchi'uc vaxquib xcha'vinic (628) ta 

scotol. 

17Li smomnich'nab Azgade ja' cha'mil xchi'uc chib svuclajunvinic (2,322) ta scotol. 

18Li smomnich'nab Adonicame ja' vaquib ciento xchi'uc vucub xchanvinic (667) ta 

scotol. 

19Li smomnich'nab Bigvaie ja' cha'mil xchi'uc vucub xchanvinic (2,067) ta scotol. 

20Li smomnich'nab Adine ja' vaquib ciento xchi'uc vo'lajuneb yoxvinic (655) ta 

scotol. 

21Li smomnich'nab Ater liquemic ta sts'unubal Ezequiase ja' vaxaclajuneb yo'vinic 

(98) ta scotol. 

22Li smomnich'nab Hasume ja' oxib ciento xchi'uc vaxquib xcha'vinic (328) ta scotol. 

23Li smomnich'nab Bezaie ja' oxib ciento xchi'uc chanib xcha'vinic (324) ta scotol. 

24Li smomnich'nab Harife ja' lajchab svacvinic (112) ta scotol. 

25Li smomnich'nab Gabaone ja' vo'lajuneb yo'vinic (95) ta scotol. 

26Li boch'otic liquemic ta Belén xchi'uc ta Netofae ja' vaxquib slajunvinic (188) ta 

scotol. 

27Li boch'otic liquemic ta Anatote ja' vaxquib svucvinic (128) ta scotol. 

28Li boch'otic liquemic ta Bet-azmavete ja' chib yoxvinic (42) ta scotol. 

29Li boch'otic liquemic ta Quiriat-jearim, ta Cafira, xchi'uc ta Beerote ja' vaquib 

ciento xchi'uc oxib yoxvinic (643) ta scotol. 

30Li boch'otic liquemic ta Ramá xchi'uc ta Gebae ja' vaquib ciento xchi'uc jun 

xcha'vinic (621) ta scotol. 

31Li boch'otic liquemic ta Micmase ja' chib svucvinic (122) ta scotol. 

32Li boch'otic liquemic ta Betel xchi'uc ta Haie ja' oxib svucvinic (123) ta scotol. 

33Li boch'otic liquemic ta yan Neboe ja' lajchab yoxvinic (52) ta scotol. 

34Li boch'otic liquemic ta yan Elame ja' jmil xchi'uc chanlajuneb yoxlajunvinic 

(1,254) ta scotol. 

35Li boch'otic liquemic ta Harime ja' vaclajunvinic (320) ta scotol. 

36Li boch'otic liquemic ta Jericoe ja' vo'ob xvaxaclajunvinic (345) ta scotol. 

37Li boch'otic liquemic ta Lod, ta Hadid, xchi'uc Onoe ja' vucub ciento xchi'uc jun 

xcha'vinic (721) ta scotol. 

38Li boch'otic liquemic ta Senaae ja' oxmil xchi'uc baluneb ciento xchi'uc lajuneb 

xcha'vinic (3,930) ta scotol. 

39Li paleetic ja' li smomnich'nabtac Jedaía liquemic ta sts'unubal Jesuae ja' baluneb 

ciento xchi'uc oxlajuneb xchanvinic (973) ta scotol. 

40Li smomnich'nab Imere ja' jmil xchi'uc lajchab yoxvinic (1,052) ta scotol. 

41Li smomnich'nab Pasure ja' jmil xchi'uc vucub yoxlajunvinic (1,247) ta scotol. 

42Li smomnich'nab Harime ja' jmil xchi'uc vuclajuneb (1,017) ta scotol. 

43“Li levietic, ja' li smomnich'nabtac Jesúa xchi'uc Gadmiel liquem sts'unubalic ta 

Hodaviase ja' chanlajuneb xchanvinic (74) ta scotol. 

44“Li jq'uejimoletic, ja' li smomnich'nabtac Asafe, ja' vaxquib xvaxacvinic (148) ta 

scotol. 

45“Li jchabi ti'naetic, ja' smomnich'nabic Salum, Ater, Talmón, Acub, Hatita, xchi'uc 

Sobaie, ja' vaxaclajuneb svucvinic (138) ta scotol. 

46“Li j'abteletic ta ch'ulnae ja' smomnich'nabic Ziha, Hasufa, Tabaot, 

47Queros, Siaha, Padón, 

48Lebana, Hagaba, Salmai, 

49Hanán, Gidel, Gahar, 

50Reaía, Rezín, Necoda, 

51Gazam, Uza, Paseah, 

52Besai, Mehunim, Nefisesim, 

53Bacbuc, Hacufa, Harhur, 

54Bazlut, Mehída, Harsa, 

55Barcos, Sísara, Tema, 

56Nezía, xchi'uc Hatifa. 

57“Li smomnich'nab j'abteletic yu'un Salomone ja' smomnich'nab Sotai, Soferet, 

Perida, 

58Jaala, Darcón, Gidel, 

59Sefatías, Hatil, Poqueret-hazebaim, xchi'uc Amón. 

60Li j'abteletic ta ch'ulna xchi'uc li smomnich'nab j'abteletic yu'un Salomone ja' oxib 

ciento xchi'uc lajchab yo'vinic (392) ta scotol. 

61“Li boch'otic iloq'uic tal ta Telmela, ta Tel-harsa, ta Querub, ta Adón, xchi'uc ta 

Imere, ja' ti muc xa sna'ic bu jchopucal liquem sts'unubalic xchi'uc boch'o yuts' 

yalalique ja': 

62smomnich'nabic li Delaía, Tobías, xchi'uc Necodae, ja' vaquib ciento xchi'uc chib 

yoxvinic (642) ta scotol. 

63Yan li paleetique ja' smomnich'nabic li Habaía, Cos, xchi'uc li Barzilaie. Li 

Barzilaie ja' ti laj yic'be stseb li Barzilai liquem ta Galaade, ja' yu'un Barzilai ic'ot sbi 

ec. 

64Li viniquetic le'e la st'unic me te tsacal sbiic ta svunal li smoltotaquique, pero 

mu'yuc la staic, jech muc xa x'ochic o ta paleal. 

65I'albatic yu'un ajvalil yu'unic ti mu xu' tsti'ic li ch'ul matanale, ja' to me ivinaj ta 

Urim xchi'uc ta Tumim, ti ja' sts'unubalic paleetique. 

66“Li jchi'iltactique ja' chib yoxvinic ta mil xchi'uc vaxaclajunvinic (42,360) ta scotol. 

67Mu'yuc te capal li smozoic xchi'uc li squiaraique; ja' vucmil xchi'uc vuclajuneb 

svuclajunvinic (7,337) ta scotol ec. Li jq'uejimol vinic antsetique ja' vo'ob 

yoxlajunvinic (245) ta scotol. 

68Oy vucub ciento xchi'uc vaclajuneb xcha'vinic (736) ta cot ca'etic yu'unic noxtoc, 

xchi'uc oy vo'ob yoxlajunvinic (245) ta cot smulaic, 

69chanib ciento xchi'uc vo'lajuneb xcha'vinic (435) ta cot scamelloic, xchi'uc vacmil 

xchi'uc vucub ciento xchi'uc jtob (6,720) ta cot sburoic. 

70“Oy jayibuc banquilaletic ta jujuchop sbiic laj yaq'uic ep matanaletic ta sventa li 

abtele. Li ajvalil yu'unique laj yac' vaxquib kilo c'anal taq'uin, lajuneb yoxvinic (50) 

muc'tic tazaetic, xchi'uc vo'ob ciento xchi'uc lajuneb xcha'vinic (530) ta lic natil 

c'u'iletic sventa pale. 

71Li banquilaletic ta jujuchop sbiique laj yaq'uic vaxacvinic (160) kilo c'anal taq'uin, 

jmil xchi'uc lajuneb xbuluchvinic (1,210) kilo saquil taq'uin ta sventa li abtele. 

72Li yantic jchi'iltactique laj yaq'uic vaxacvinic (160) kilo c'anal taq'uin, jmil xchi'uc 

vo'vinic (1,100) kilo saquil taq'uin, xchi'uc vucub xchanvinic (67) ta lic natil c'u'iletic 

sventa pale. 

73“Li paleetic, li levietic, li jchabi ti'naetic, li jq'uejimoletic, xchi'uc jayibuc israeletic, 

xchi'uc j'abteletic ta ch'ulna, xchi'uc scotol li jchi'iltactic ta israelale te bat naquiicuc ta 

slumal stuquic ta jujuchop”, xi ts'ibabil. 

Li Esdrase laj yapta ta stojol scotol xchi'iltac li mantaletique 

C'alal ista svucubal ue, scotol li israeletique te xa nacalic ta lumetic yu'unic. 

Nehemías 8 

1Scotol li israeletique te la stsob sbaic ta nopol ti'coralton Vo'etic sbi, yu'un ja' lec 

xocol te. Jun no'ox laj ya'ay sbaic ta scotolic. Te lic yalbeic jchanubtasvanej Esdras ti 

ac'o yich' loq'uel tal li mantaletic yu'un Moisés ti laj yac' Muc'ul Dios ta sventa 

Israele. 

2-3Ta sba c'ac'al yochel li svucubal ue, li pale Esdrase laj yich' loq'uel tal li svunal 

mantal te ta stojol scotol israeletic c'alal te tsobolic ta nopol ti'coralton Vo'etic sbie, te 

tsobolic c'alal ta vinic ta antsetic, xchi'uc li boch'otic xa'ibeic xa jutuc smelole. Li 

Esdrase te lic yapta ta stojol scotol israeletic li svunal mantale. La sliques ta sob c'alal 

to ta o'lol c'ac'al. Scotol li israeletique jun yo'nton laj ya'yic c'alal laj yich' aptael li 

mantaletique. 

4Li jchanubtasvanej Esdrase te iva'i ta jun toyol luchlebal pasbil ta te', ja' pasbil sventa 

li tsobajele. Ja' te va'ajtic ta sbats'ic'ob li Matatías, Sema, Anías, Urías, Hilquías, 

xchi'uc Maasiase. Yan ta sts'ete, ja' te va'ajtic li Pedaías, Misael, Malquías, Hasum, 

Hasbadana, Zacarías, xchi'uc Mesulame. 

5Li Esdrase la sjam ta stojol scotol israeletic li vune, yu'un lec toyol luchul ta stojol li 

xchi'iltaque. Jech te lic sva'an sbaic scotol li israeletique. 

6Li Esdrase te lic yalbe slequilal Dios, ja' li Muc'ul Diose. Scotol li israeletique la stoy 

sc'obic, jech laj yalic: “¡Jechuc! ¡Jechuc!”, xiic. La squejan spatan sbaic ta banamil; 

laj yich'ic ta muc' li Muc'ul Diose. 

7-8Li levietic, ja' li Jesúa, Bani, Serebías, Jamín, Acub, Sabetai, Hodías Maasías, 

Kelita, Azarías, Jozabed, Hanán, xchi'uc Pelaiae, la xcha'aptaic lec li mantaletique; laj 

yalbeic lec smelol, yu'un jech ac'o ya'ibeic lec smelol li israeletic te tsobolique. 

9Li Nehemías, ja' li ajvalile, xchi'uc li pale Esdras, ja' li jchanubtasvaneje, xchi'uc li 

levietic, ja' li boch'otic la xcha'albeic lec smelol mantaletic li xchi'iltaquique, jech laj 

yalbeic scotol li israeletique: “Mu xa'oq'uic; mu xavat avo'ntonic, yu'un li jun c'ac'al 

li'i ja' ch'ul c'ac'al yu'un li Muc'ul Dios cu'untique”, xutic. Yu'un lic oq'uicuc scotolic ti 

c'alal laj yich' aptael li smantal Diose. 

10Jech laj yalbeic noxtoc: “Batanic, bat ve'anic li c'usi toj lequic oy avu'unique; 

uch'anic li ya'lel ats'usubic ti lec to chi'e. Iq'uic ta ve'el ec li boch'otic mu'yuc 

smeltsanoj sve'elique, yu'un ja' jun ch'ul c'ac'al yu'un li Muc'ul Dios cu'untique. Mu 

xavat avo'ntonic, yu'un li xcuxetel co'ntontic chac' Muc'ul Diose ja' stsatsal 

co'ntontic”, xutic. 

11Li levietique la spajesic scotol li jchi'iltaccutique jech laj yalbeic: “Mu xa'oq'uic, mu 

xavat avo'ntonic, yu'un ja' jun ch'ul c'ac'al yu'un li Muc'ul Diose”, xutic. 

12Jech scotol li israeletique bat ve'icuc, bat yuch'ic vo', xchi'uc laj yac'beic sve'el ec li 

boch'otic mu'yuc sve'elique. Toj xcuxet no'ox yo'ntonic, yu'un ic'ot ta yo'ntonic ti c'u 

x'elan ichanubtasatique. 

La spasic q'uin sventa ch-ochic ta yaxnaetic 

13Ta yoc'omal la stsob sbaic li banquilaletic ta jujuchop sbiique, xchi'uc li paleetique, 

li levietique, xchi'uc li Esdrase, ja' li jchanubtasvaneje, yu'un ta sq'uelic lec c'usitic 

chal li smantal Diose. 

14Te ts'ibabil la staic ti bu albil yu'un Muc'ul Dios li Moisés ti ac'o ochicuc ta yaxna, ti 

ac'o spasic jun q'uin ta svucubal ue. 

15Jech te lic spuquic mantal ta scotol slumalic, xchi'uc ta Jerusalén ti ac'o bat sa'ic tal 

c'ob olivaetic, te'tical olivaetic, arrayán te', xanetic xchi'uc yantic te'etic ti lec pimic 

yanale, yu'un ac'o spasic li yaxnaetic jech chac c'u cha'al chal ta mantale. 

16Jech scotol israeletic bat sa'ic tal, te vul spasic li yaxnaetic yu'unique. Oy boch'otic 

la spasic ta yamaq'uil sjol snaic, ta yamaq'uic, xchi'uc ta yamaq'uil ch'ulna te ta nopol 

yo' bu ti' Vo'etic sbie, xchi'uc ta nopol yo' bu ti' Efraín sbie. 

17Scotol li boch'otic isutic tal ta chuquel ta yan banamile la spasic li xyaxnaique. Toj 

xcuxet yo'ntonic, yu'un mu'yuc ono'ox baq'uin jech spasic q'uin; ja'o no'ox la spasic 

c'alal cuxul li Josué xnich'on Nune. 

18Vucub c'ac'al la spasic li q'uine. Yan ta xvaxquibal c'ac'ale la spasic ch'ul tsobajel 

jech chac c'u cha'al chal li svunal smantal Diose. Li Esdrase jujun c'ac'al laj yapta c'usi 

chal li mantaletic c'alal tspasic vucub c'ac'al q'uine. 

Nehemías 9 

Laj yalic ta jamal ta stojol Dios c'usi smulic li israeletique 

1Ta chanib xcha'vinic (24) c'ac'al yochel li svucubal ue, la stsob sba scotol li 

israeletique; laj yictaic ixim; la slapic c'u'il sventa at-o'nton, xchi'uc laj yac' ts'u'ilum ta 

sjolic. 

2Slecoj laj yac' sbaic xchi'uc li yanlumetique. Iva'iic, te lic yalic ta jamal smulic 

xchi'uc smul stot sme'ic. 

3C'alal te va'alique, oxib ora laj yich'ic aptabel c'usi chal li smantal Muc'ul Dios 

cu'untique. Jech oxib ora ijalij noxtoc ti c'alal laj yal ta jamal smulique xchi'uc ti laj 

yich'ic ta muc' li Muc'ul Diose. 

4Li Jesúa, Bani, Cadmiel, Sebanías, Bani, Serebías, Bani, xchi'uc Quenanie, ja' li 

levietique, iva'iic ta luchlebal, tsots lic c'opojicuc ta stojol li Muc'ul Diose. 

5Li Jesúa, Cadmiel, Bani, Hasabnías, Serebías, Hodías, Sebanías xchi'uc Petaías, ja' li 

levietique, jech laj yalic: “Va'lanic, albeic slequilal sbatel osil li Muc'ul Dios 

cu'untique. Ich'biluc ta muc', toybiluc cu'untic ta q'uejintael, ta yalbel slequilal li 

xch'ul bie”, xiic. 

6Jech lic yalic: “Muc'ul Dios, vo'ot no'ox atuc Diosot, mu'yuc boch'o yan. Vo'ot laj 

apas li vinajel xchi'uc li jayc'ol ta ven toyol oye, xchi'uc li c'usitic te oye. Vo'ot laj 

apas li banamile xchi'uc scotol li c'usitic te oye. Vo'ot laj apas li nabetique xchi'uc 

scotol c'usitic te oye. Vo'ot laj avac' ayinuc scotol li c'usitic oye. Scotol li c'usitic oy ta 

vinajele chayich'icot ta muc'. 

7“Muc'ul Dios, vo'ot Diosot ti laj at'uj li Abrame, ti laj avic' loq'uel ta Ur ta yosilal 

caldeaetique, xchi'uc ti Abraham xa ic'ot sbi avu'une, 

8laj avil ti lec jun yo'nton ta atojole; laj achapan achi'uc ti chavac'be li banamil te ta 

yosilal cananetic, hetetic, amorretic, ferezetic, jebusetic, xchi'uc gergesetique yu'un ja' 

chich' comel li smomnich'nabtaque. Ic'ot ta pasel li c'usi laj avale, yu'un toj tuc' 

avo'nton. 

9Laj avil ti toj ep svocolic te ta Egipto li jmoltot jyame'cutic ta vo'one, xchi'uc laj 

ava'ibe li yoq'uel yavanelic c'alal te oyic ta Tsajal Nabe. 

10Laj avac' ta ilel muc'tic sq'uelubil atsatsal ta stojol li Faraone xchi'uc li xchi'iltac ta 

abtele xchi'uc scotol li egiptoetique, yu'un laj avil ti toj abul sbaic ta uts'intael yu'unic 

li israeletique. Ja' jech laj avac' muq'uibuc batel ac'oplal jech chac c'u cha'al li' ta orae. 

11Laj ach'ac ta o'lol li nabe, jech ta taqui banamil xa ijelovic tal avu'un. Li 

jnutsvanejetique laj amuc ochel ta chac nab jech chac c'u cha'al ton ti ta chac nab to 

mucule. 

12Ta c'ac'altique ta toc laj abeiltas tal. Yan ta ac'ubaltique ta c'oc' laj abeiltas tal, yu'un 

jech ac'o yil sbeic ti bu chbatique. 

13“Ts'acal layal tal ta vits Sinaí, laj ac'opan yalel tal c'alal ta vinajel li 

jmoltotaccutique. Laj avac'be tuq'uil tojobtasel xchi'uc mantaletic ti puru melelique, 

xchi'uc lequil chanubtasel, xchi'uc yantic c'usitic ac'o spasic. 

14Laj avalbe noxtoc ti oy jun c'ac'al xcuxubil co'ntoncutique, ti ja' jun c'ac'al voc'bil o 

ta atojole, xchi'uc ti ja' ta sventa Moisés laj avac' comel li mantaletic, li 

chanubtaseletic, xchi'uc li c'usitic yantic laj avale. 

15Jech noxtoc laj avac'be yalel tal sve'elic ta vinajel ti c'alal ivi'najique, xchi'uc laj 

aloq'ues vo' ta ch'en ti c'alal mu'yuc ya'alique. Ts'acal laj avalbe ti ac'o xa ochicuc 

batel ta banamil ti bu avalojbeic ono'ox ta jamal chavac'bee. 

16“Ja' xa stuquic lic stoy sbaic ta atojol, la spas ta tsots yo'ntonic; muc xich'ic ta muc' 

li mantaletic avu'une. 

17Muc stuc'ulanic, muc svules ta sjolic li atsatsal avu'el laj apas ta stojolique. Ja' no'ox 

la spas ta tsots yo'ntonic, ta stoyobbailic la sva'anic jun banquilal yu'unic sventa ch-

ic'atic sutel yan velta ta Egipto ti bu ochemic to'ox ta mozoile. Pero vo'ot li Diosot ti 

oy perdón avu'une, ti vocol chlic sc'ac'al avo'ntone, ti ja' toj ep li c'uxubinel avu'une, 

jech muc xajip comel ta avo'nton. 

18Jech noxtoc c'alal la spasic sloc'obal ch'ium tot vacax ta unijesbil taq'uine, jech laj 

yalic: ‘Li'i ja' dios cu'untic ti la sloq'uesutic tal ta Egiptoe’, xiic. Bats'i toj ven chopol 

ta jyalel li c'usi la spasique. 

19Pero ta sventa ti toj ech'em xc'uxul avo'ntone, jech muc xavicta comel te ta xocol 

banamil. Muc xaloq'uesbe ta stojolic li jvol toc ti ja' ibeiltasatic o tal ta c'ac'altique 

xchi'uc ti ic'ataj ta c'oc' sventa tsbeiltasatic o tal ta ac'ubaltic yu'un jech chil sbeic bu 

chbatique. 

20Vo'ot atuc tal achanubtas ta slequil avo'nton. Jech noxtoc mu'yuc laj aquechanbe 

yac'bel li manavaj sve'ique, xchi'uc laj ono'ox avac'be vo' yuch'ic ti c'alal taquin 

yo'ntonique. 

21C'alal te oyic ta xocol banamil cha'vinic (40) jabile, laj avac'be sve'elic; mu'yuc xlaj 

sc'u' spoq'uic, mu'yuc situb yacanic, xchi'uc mu'yuc c'usi yan sc'an laj ya'yic o. 

22“Laj avac'be ta sc'obic li ajvaliletique xchi'uc c'alal ta yosilalic. Ta jujuvoc' laj 

avac'be yich'ic. Ja' laj avac'be yich'ic li Hesbón, ja' li yosilal ajvalil Sehone, xchi'uc li 

Basán yosilal ajvalil Oge. 

23Laj abolesbe yalab xnich'nabic jech chac c'u cha'al c'analetic ta vinajel, xchi'uc laj 

avic' batel ta banamil ti bu avalojbe ono'ox jmoltot jyame'cutic ta vo'one chavac'be 

yich'ique. 

24Ja' xa alab nich'naletique ital yich'ic li banamile, laj abic'tajesbe ta stojolic li 

jnaclumetic tee, ja' li cananetique. Laj avac'be ta sc'obic c'alal ta ajvaliletic c'alal ta 

lumetic yu'unic, yu'un ac'o spasbeic li c'usi tsc'an yo'ntonique. 

25Ja' i'och ta sc'obic li lumetic ti lec setbilic ta tsatsal coraltone xchi'uc li yaxal 

banamiletique. Xchi'uc laj yu'uninic ep naetic puru lequic c'usitic te oy, xchi'uc 

pozoetic, ts'usubtic, olivaetic, xchi'uc jsatinom te'etic. Ja' la slajesic scotol, lec noj 

xch'utic o, jech xcuxet no'ox yo'ntonic ta sventa li slequil avo'ntone. 

26“Pero la sa'boxuc sc'ac'al avo'nton, la stoy sbaic ta atojol; la sva'lupatinic comel li 

amantaltaque. La smilic li avaj'alc'optac ti jamal i'albatic smulique, xchi'uc ti i'albatic 

ti ac'o suticuc tal ta atojole. Toj ven chopol li c'usi la spasique. 

27Jech lic avac' ochicuc ta sc'ob yajcontraic, te lic uts'intaaticuc. C'alal ja'o chich'ic ep 

vocole, la sc'anic coltael ta atojol, jech laj ava'ibe sc'opic c'alal ta vinajel. Lic at'uj 

boch'otic xu' chcoltaatic loq'uel ta sc'ob li yajcontraique, yu'un toj c'uxic ta avo'nton. 

28“Pero c'alal jun xa yo'ntonic avu'une, lic stoy sbaic ta atojol yan velta. Jech lic avac' 

ochicuc ta sc'ob yajcontraic noxtoc, lic yich'ic uts'intael. Ts'acal lic sc'anic coltael ta 

atojol yan velta. Pero ta sventa ti toj ech'em smuc'ul avo'ntone, laj ava'ibe tal sc'opic 

c'alal ta vinajel, ep ta velta laj acolta. 

29Laj ataq'ui, yu'un ac'o xch'unic yan velta li amantaltaque, pero muc xich'ic ta muc'. 

Ja' no'ox la stoy sbaic ta atojol. Jech te la sta smulic ta sventa li mantaletic avu'un ti 

sc'oplal tsta o xcuxlejal li boch'o chch'une. La spas ta tsots yo'ntonic; la stoy sbaic ta 

atojol, jech muc xich'ic o ta muc' li taq'uiel avu'une. 

30Ep jabil laj ats'icbe; ta slequil avo'nton atuc laj ataq'ui ta sventa li avaj'alc'optaque, 

pero muc xich'ic ta muc'. Jech lic avac' ochicuc ta sc'ob yan lumetic ta banamil. 

31Pero ta sventa ti toj ech'em smuc'ul avo'ntone, muc xacomtsan, muc xavules o, 

yu'un vo'ot Diosot ti toj ep slequil avo'ntone; vo'ot li muc'ul jc'uxubinvanejote. 

32“Ja' yu'un, vo'ot li Diosot cu'uncutic ti ech'em amuc'ule, ti toj tsotsote, ti xi'bilote, ti 

mu xch'ay ta avo'nton li c'usi chapanbil avu'une xchi'uc li c'uxubinel avu'une, ana'oj ti 

toj tsots svocol laj yich'ic li ajvaliletic, li banquilaletic, li paleetic, li j'alc'opetic, li 

jmoltotaccutic, xchi'uc scotol li jchi'iltaccutic c'alal yorail cuxul li ajvaliletic yu'un 

asiriaetique xchi'uc ti ja' jech o c'alal to tanae. 

33Pero li vo'ote tuc' c'usi chapas, mu chopoluc li c'usitic laj avac' taluc ta jtojolcutique. 

Yan li vu'uncutique toj chopol c'usitic la jpascutic. 

34Li ajvaliletic, li banquilaletic, li paleetic cu'uncutique xchi'uc li jmoltotaccutique 

muc spasic, muc xich'ic ta muc' li mantaletic avu'une xchi'uc li chanubtaseletic 

avu'une xchi'uc li taq'uiel laj avac'beique. 

35C'alal oy to'ox ajvalil yu'unique, ac'o me laj avac'be ep c'usitic oy yu'unic, ac'o me 

laj avac'be lec epal osil, lec yaxal banamil, pero mu'yuc ono'ox laj yich'icot ta muc'; 

muc scomtsanic li c'usitic chopol tspasique. 

36“Q'uelavil li' ta orae, ochemuncutic ta mozoil li' ta banamil ti bu avac'ojbe li 

jmoltotaccutic sventa ac'o sve'ic li c'usitic chloc' li'i, xchi'uc li c'usitic yan xloc' x'ayin 

li'i. 

37Scotol li c'usitic lequic chloc' li'i ja' chich'ic li ajvaliletic ti laj avac' spasuncutic ta 

mantal ta scoj jmulcutique. Ja' no'ox tspas c'usi tsc'an yo'nton ta jtojolcutic jchi'uc li 

jts'unub covolcutique. Ja' yu'un li' ta orae toj ep li jvocolcutique”, xi la sc'opanic Dios. 

La xchap sc'opic scotol israeletic ti chch'unbeic smantal Diose 

38Jech te lic calcutic ta jamal ti ta jch'unbecutic smantal li Diose. Te lic jts'ibacutic ta 

vun; laj yac' lec sfirmaic li banquilaletic, li paleetic cu'uncutique xchi'uc li levietique. 

Nehemías 10 

1Li boch'otic laj yac' sfirmaique ja' li'i: Vu'un li Nehemiasun xnich'onun Hacaliase, 

vu'un li ajvalilune; xchi'uc Sedequías, 

2Seraías, Azarías, Jeremías, 

3Pasur, Amarías, Malquías, 

4Hatús, Sebanías, Maluc, 

5Harim, Meremot, Obadías, 

6Daniel, Ginetón, Baruc, 

7Mesulam, Abías, Mijamín, 

8Maazías, Bilgai, xchi'uc Semaías. Le'e ja' paleetic scotolic. 

9Li levietique ja' li'i: Jesúa xnich'on Azanías, Binúi smomnich'on Henadad xchi'uc 

Gadmiel, 

10xchi'uc yuts' yalalic ja' Sebanías, Hodías, Kelita, Pelaías, Hanán, 

11Micaía, Rehob, Hasabías, 

12Zacur, Serebías, Sebanías, 

13Hodías Bani, xchi'uc Beninu. 

14Li banquilaletic yu'un scotol jchi'iltactique ja': Paros, Pahat-moab, Elam, Zatu, Bani, 

15Buni, Azgad, Bebai, 

16Adonías, Bigvai, Adín, 

17Ater, Ezequías, Azur, 

18Hodías, Hasum, Bezai, 

19Harif, Anatot, Nebai, 

20Magpías, Mesulam, Hezir, 

21Mesezabeel, Sadoc, Jadúa, 

22Pelatías, Hanán, Ananías, 

23Oseas, Hananías, Hasub, 

24Halohes, Pilha, Sobec, 

25Rehum, Hasabna, Maasías, 

26Ahías, Hanán, Anán, 

27Maluc, Harim, xchi'uc Baana. 

Yantic abtel la spasic ta stojol Dios 

28Scotol li yantic jchi'iltactique, ja' li paleetic, levietic, jchabi ti'naetic, jq'uejimoletic, 

j'abteletic ta ch'ulna, xchi'uc scotol li boch'otic svoc'oj xa sbaic ta stojol yanlum 

cristianoetic te nacalic ti ja' xa chch'unbeic smantaltac Dios xchi'uc yajnilic, xchi'uc 

squerem stsebic ti xa'ibeic xa smelole, 

29jmoj la xchapanic xchi'uc yuts' yalalic, xchi'uc banquilaletic yu'unic ti ja' no'ox 

tspasic c'usi chal li mantaletic laj yal Dios ta sventa yajtunele, ja' li Moisese. Laj yalic 

ta jamal ta stojol Dios ti ja' no'ox chch'unic o li mantaletic, li chanubtaseletic xchi'uc li 

c'usitic yan yaloj Muc'ul Dios cu'untique. 

30Jech laj yalic: “Mu'yuc ta xcac'betic yic' jtsebtic li yanlumetique, xchi'uc mu'yuc ta 

xcac'betic yic' jqueremtic ec li stsebique. 

31Jech noxtoc me oy chtal bolomajicuc ta sc'ac'alil ta jcux co'ntontic, o ta c'usiuc 

no'ox c'ac'alil ti voc'bil yu'un Muc'ul Dios sventa ta jtsob jbatique, me chtal xchonic 

ve'liletic, o c'usitic yan stac' tunel lajesele, mu'yuc ta jmanbetic. Jech noxtoc ta 

xcac'betic xcux cosiltic ta svucubal jabil, xchi'uc ta jch'aybetic yil li boch'otic oy yil 

cu'untique. 

32“Jech noxtoc persa chcac'tic chanib gramo saquil taq'uin sventa chtun ta yabtel Dios 

te ta ch'ulna, 

33xchi'uc ta sventa li pan chich' aq'uel o ta stojol Diose, xchi'uc ta sventa li chic'bil 

matanale, xchi'uc ta sventa li c'usitic yan jech chac c'u cha'al trigo ti chich' aq'uel o 

scotol c'ac'ale, xchi'uc ta sventa li matanal chich' chiq'uel scotol c'ac'ale, xchi'uc ta 

sventa li milbil matanal chich' aq'uel ta sc'ac'alil ta jcux co'ntontique, xchi'uc ta yorail 

unin ue, xchi'uc ta yantic q'uinetique, xchi'uc ta sventa li yantic matanaletique, xchi'uc 

ta sventa li matanaletic sventa xch'ayubil smul scotol jchi'iltactique, xchi'uc ta sventa 

li yantic matanaletic chich' aq'uel sventa chquich'tic ta muc' Dios cu'untique. 

34“Jech noxtoc tsc'an ta jpastic canal tajimol ta jujuchop jbitic c'alal ta paleetic, ta 

levietic, xchi'uc scotol jchi'iltactic ta sventa chquich'tic batel si' ta jujun jabil te ta 

xch'ulna Muc'ul Dios sventa ta xich' chic'bel li smoton Dios te ta scajleb jech chac c'u 

cha'al chal li mantaletique. 

35Xchi'uc ta jchapantic noxtoc ti jujun jabil chquich'tic batel ta xch'ulna yu'un Muc'ul 

Dios li sba sat c'usitic chloc' cu'untique xchi'uc li sba sat jsatinom te'etic cu'untique, 

36xchi'uc li sba jnich'nabtique xchi'uc li sba yol jts'unub covoltic jech chac c'u cha'al 

chal li mantaletique. Te chc'ot cac'betic ta sc'ob li paleetic te ch-abtejic ta ch'ulna 

yu'un Diose. 

37Xchi'uc tsc'an chquich'tic batel ta snail te ta ch'ulna li sba arina ta jvots'tique, xchi'uc 

li sba sat te'etic cu'untique, xchi'uc li ya'lel ts'usub, xchi'uc aceitee. Xchi'uc chquich'tic 

batel sventa levietic noxtoc li jun ta lajlajuneb c'usitic chloc' cu'uncutique. Yu'un ja' 

sc'oplal chich'ic li jun ta lajlajuneb scotol c'usitic chloc' ta cosiltique. 

38“Jech noxtoc tsc'an te oy junuc pale, smomnich'on Aarón c'alal ch-och ta sc'ob 

levietic li jun ta lajlajuneb chcac'tique, xchi'uc ac'o bat yaq'uic ta yavil te ta ch'ulna 

yu'un Dios ec li jun ta lajlajuneb tsloq'uesic levietique. 

39Li jchi'iltactic ta israelal xchi'uc li levietique tsc'an te chich'ic batel ta ch'ulna li 

smoton Dios chaq'uique, ja' li trigoe li pasem ya'lel ts'usube xchi'uc li aceitee. Ja' te 

ac'o yich'ic batel yo' bu oy li c'usitic chtun ta ch'ulna yo' bu nacal li paleetic, li jchabi 

ti'naetic xchi'uc jq'uejimoletique. Jech noxtoc tsc'an mu'yuc chich' ictael o li ch'ulna 

yu'un Dios cu'untique”, xiic. 

Nehemías 11 

Jnaclumetic ta Jerusalén 
(1 Cr. 9.1-34) 

1Li j'abteletic cu'uncutique te inaquiic ta Jerusalén. Li yantic jchi'iltactique la spasic 

canal tajimol ta sventa boch'o xu' chtal naquiicuc te ta Jerusalén jujun ta lajlajunbej 

na, ja' li ch'ul lum yu'un Diose. Li yan baluneb icomique te inaquiic ta yantic lumetic. 

2Scotol li jchi'iltactique la sc'anbeic bendición li boch'otic yutsil yo'ntonic laj yalic 

stuquic te chnaquiic ta Jerusalene. 

3Li banquilaletic cu'uncutique te inaquiic o ta Jerusalén. Li yan jchi'iltactic ta 

israelale, li paleetique, li levietique, li j'abteletic ta ch'ulnae, xchi'uc li 

smomnich'nabtac j'abteletic yu'un Salomón ta vo'onee, te inaquiic ta lumetic ta yosilal 

Judá ti bu ono'ox yosil stuquique. 

4Jech noxtoc oy jayibuc jchi'iltactic liquemic ta Judá xchi'uc ta Benjamín te inaquiic 

ta Jerusalén. Li boch'otic liquemic ta Judae ja' Ataías xnich'on Uzías, smomnich'on 

Zacarías xnich'on Amarías, smomnich'on Mahalaleel, ja' smomnich'nabtac li Farese; 

5xchi'uc Maasías xnich'on Baruc, smomnich'on Colhoze xnich'on Hazarías, 

smomnich'on Adaías xnich'on Joiarib, smomnich'on Zacarías xnich'on Siloni. 

6Ti c'u yepal te inaquiic ta Jerusalén li smomnich'nabtac Farese ja' chanib ciento 

xchi'uc vaxquib xchanvinic (468) ta scotolic ti xu' xa yu'unic paspleitoe. 

7Li boch'otic liquemic ta Benjamine ja' Salú xnich'on Mesulam, smomnich'on Joed 

xnich'on Pedaías, smomnich'on Colaías xnich'on Maasías, smomnich'on Itiel xnich'on 

Jesaías, 

8xchi'uc yuts' yalalic Gabai xchi'uc Salai; ja' baluneb ciento xchi'uc vaxquib 

xcha'vinic (928) ta scotol. 

9Li banquilal yu'unique ja' Joel xnich'on Zicri, xchi'uc Judá xnich'on Senúa; ja' 

xchibal banquilal yu'unic te ta slumalic. 

10Li paleetique ja' Jedaías xnich'on Joiarib, smomnich'on Jaquín, 

11xchi'uc Seraías xnich'on Hilquías, smomnich'on Mesulam xnich'on Sadoc, 

smomnich'on Meraiot xnich'on Ahitob; ja' banquilal te ta ch'ulna yu'un Dios, 

12xchi'uc yantic xchi'iltaquic ta abtel te ta ch'ulna, ja' vaxquib ciento xchi'uc chib 

xcha'vinic (822) ta scotol. Te oy noxtoc Adaías xnich'on Jeroham, smomnich'on 

Pelalías xnich'on Amsi, smomnich'on Zacarías xnich'on Pasur, smomnich'on 

Malquías. 

13Xchi'uc te oy yan xchi'iltaquic, ja' li banquilaletic ta jujuchop sbiique; ja' chib 

yoxlajunvinic (242) ta scotolic. Xchi'uc te oy noxtoc Amasai xnich'on Azareel, 

smomnich'on Azai xnich'on Mesilemot, smomnich'on Imer, 

14xchi'uc yan xchi'iltaquic ti lec xu' yu'unic paspleitoe. Ja' vaxquib svucvinic (128) ta 

scotol. Li banquilal yu'unique ja' Zabdiel xnich'on Gedolim. 

15Li levietique ja' li'i: Semaías xnich'on Hasub, smomnich'on Azricam xnich'on 

Hasabías, smomnich'on Buni; 

16xchi'uc Sabetai xchi'uc Jozadab, ja' banquilaletic yu'un li levietique, ja' 

jpasmantaletic ta sventa abtel te ta spat xocon ch'ulna yu'un Dios; 

17xchi'uc Matanías xnich'on Micaía, smomnich'on Zabdi xnich'on Asaf, ja' li boch'o 

tsnit ta q'ueoj jq'uejimoletique xchi'uc ti c'alal oy c'usitic tstojbeic ta vocol Diose; 

xchi'uc Bacbuquías, ja' xchibal banquilal te ta stojol xchi'iltac, xchi'uc Abda xnich'on 

Samúa, smomnich'on Galal xnich'on Jedutún. 

18Ti c'u yepal levietic te inaquiic ta ch'ul lume ja' lajunvinic xchi'uc chanib yo'vinic 

(284) ta scotol. 

19Li jchabi ti'naetique ja' Acub, Talmón, xchi'uc yuts' yalalic; ja' lajchab sbalunvinic 

(172) ta scotol. 

20Li yantic israeletique xchi'uc li yantic paleetic xchi'uc levietique te bat naquiicuc ta 

lumetic yu'un stuquic ta yosilal Judá. 

21Li j'abteletic ta ch'ulnae te inaquiic ta Ofel. Ja' banquilaletic yu'unic li Ziha xchi'uc 

Gispae. 

22Li banquilal yu'un levietic te ta Jerusalene ja' Uzi xnich'on Bani, smomnich'on 

Hasabías xnich'on Matanías, smomnich'on Micaía, ja' li smomnich'nabtac Asafe. Le'e 

ja' sventainojic jq'uejimoletic te ta ch'ulna yu'un Dios. 

23Yu'un li ajvalile yaloj mantal c'u x'elan tsvoq'uilan sbaic ta q'ueoj ta jujun c'ac'al li 

jq'uejimoletique. 

24Li boch'o va'al yu'unic ta sventa chc'opoj ta stojol ajvalil c'alal oy ya'yejique ja' 

Petaías xnich'on Mesezabeel, smomnich'on Zera, xnich'on Judá. 

Sc'oplal butic inaquiic li yantic israeletique 

25Oy jayibuc li boch'otic liquemic ta Judae te inaquiic ta lum Quiriat-arba, ta lum 

Dibón, ta lum Jecabseel, 

26ta Jesúa, ta Molada, ta Bet-pelet, 

27ta Hazar-sual, ta Beerseba, 

28ta Siclag, ta Mecona, 

29ta En-rimón, ta Zora, ta Jarmut, 

30ta Zanoa, ta Adulam, ta Laquis xchi'uc ta yosilal, ta Azeca xchi'uc ta tsobtsobnaetic 

yu'un li jujun lume. Te lic naquiicuc batel ta Beerseba c'alal to ta stenlejaltic Hinom. 

31Li boch'otic liquemic ta Benjamine te inaquiic ta Geba, ta Micmas, ta Aía, ta Betel, 

xchi'uc ta tsobtsobnaetic yu'un, 

32ta Anatot, ta Nob, ta Ananías, 

33ta Hazor, ta Ramá, ta Gitaim, 

34ta Hadid, ta Seboim, ta Nebalat, 

35ta Lod, xchi'uc ta Ono, xchi'uc ti bu stenlejaltic yu'un Jtentaq'uinetic sbie. 

36Xchi'uc oy jayibuc levietic te inaquiic ec yu'un i'ac'bat yosilic ta Judá xchi'uc ta 

Benjamín. 

Nehemías 12 

Sc'oplal paleetic xchi'uc levietic 

1Li paleetic xchi'uc levietic ti jmoj isutic tal xchi'uc Zorobabel xnich'on Salatiel 

xchi'uc Jesuae ja' li'i: Li paleetique ja' Seraías, Jeremías, Esdras, 

2Amarías, Maluc, Hatús, 

3Secanías, Rehum, Meremot, 

4Iddo, Gineto, Abías, 

5Mijamín, Maadías, Bilga, 

6Semaías, Joiarib, Jedaías, 

7Salú, Amoc, Hilquías, xchi'uc Jedaías. Le'e ja' banquilaletic yu'un paleetic xchi'uc 

yuts' yalaltaquic c'alal cuxul to'ox li Jesuae. 

8Li levietique ja' li'i: Jesúa, Binúi, Cadmiel, Serebías, Judá, xchi'uc Matanías. Le'e ja' 

yabtel tsq'uejintabeic slequilal Dios xchi'uc yuts' yalaltaquic. 

9Yan li Bacbuquías xchi'uc Uni xchi'uc yuts' yalaltaquique ja' te chq'uejinic ta jot 

ch'ulna ec. 

10Li Jesuae inich'naj, Joiacim sbi; li Joiacime inich'naj, Eliasib sbi; li Eliasibe 

inich'naj, Joiada sbi; 

11li Joiadae inich'naj, Jonatán sbi; li Jonatane inich'naj, Jadúa sbi; 

12C'alal yorail cuxul li Joiacime, ja' jech sbiic li banquilal yu'unic ta jujuchop sbiic 

paleetique: Ta sventa smomnich'nab Seraiase ja' Meraías; ta sventa smomnich'nab 

Jeremiase ja' Ananías; 

13ta sventa smomnich'nab Esdrase ja' Mesulam; ta sventa smomnich'nab Amariase ja' 

Johanán; 

14ta sventa smomnich'nab Melicue ja' Jonatán; ta sventa smomnich'nab Sebaniase ja' 

José; 

15ta sventa smomnich'nab Harime ja' Adna; ta sventa smomnich'nab Meraiote ja' 

Helcai; 

16ta sventa smomnich'nab Iddoe ja' Zacarías; ta sventa smomnich'nab Ginetone ja' 

Mesulam; 

17ta sventa smomnich'nab Abiase ja' Zicri; ta sventa smomnich'nab Miniamín, xchi'uc 

ta sventa smomnich'nab Moadiase ja' Piltai; 

18ta sventa smomnich'nab Bilgae ja' Samúa; ta sventa smomnich'nab Semaiase ja' 

Jonatán; 

19ta sventa smomnich'nab Joiaribe ja' Matenai; ta sventa smomnich'nab Jedaiase ja' 

Uzi; 

20ta sventa smomnich'nab Salaie ja' Calai; ta sventa smomnich'nab Amoque ja' Eber; 

21ta sventa smomnich'nab Hilciase ja' Hasabías; ta sventa smomnich'nab Jedaiase ja' 

Natanael. 

22C'alal yorail cuxul li Eliasib, Joiada, Johanán, xchi'uc Jaduae, ja' laj yich'ic tsacbel ta 

vun sbiic sventa banquilaletic ta jujuchop li levietic xchi'uc paleetique, ja' to ti c'alal 

i'och ta ajvalilal ta Persia li Darioe. 

23Li smomnich'nab Levie, ja' li banquilaletic ic'otic ta jujuchop sbiique, ja' laj yich'ic 

tsacbel sbiic ta svunal c'usitic c'otem ta pasel c'alal to ta yorail li Johanán 

smomnich'on Eliasibe. 

24Li banquilaletic yu'un levietique ja' Hasabías, Serebías, Jesúa xnich'on Cadmiel, 

xchi'uc yuts' yalalic. Ja' jnitvanej yu'unic sventa chich'ic ta muc' Dios xchi'uc c'alal 

tstojbeic ta vocol. Ja' jech yabtelic ti c'alal ja'o c'otem ta sventaic li abtele, yu'un 

tsjelilan sbaic ta abtel jech chac c'u cha'al yaloj ono'ox li David, yajtunel Diose. 

25Li Matanías, Bacbuquías, Obadías, Mesulam, Talmón, xchi'uc Acube ja' jchabi 

ti'naetic sventa ochebal. 

26Scotolic le'e ja'o te ch-abtejic ti c'alal yorail cuxul li Joiacim xnich'on Jesúa, 

smomnich'on Josadaque, ja'o ti c'alal ochemun ta ajvalil vu'un li Nehemiasune, xchi'uc 

ti c'alal ochem ta paleal li Esdrase, ja' li jchanubtasvaneje. 

Laj yaq'uic ta sc'ob Dios li coraltone 

27C'alal laj cac'cutic ta sc'ob Dios li coralton yu'un Jerusalene, la jt'uncutic scotol li 

levietic ti butic nacalic batele, yu'un chquic'cutic tal ta Jerusalén sventa chaq'uic ta 

sc'ob Dios li coraltone. La jpascutic lec q'uin ta q'ueojetic, ta arpaetic, ta sepsep 

taq'uinetic, xchi'uc ta yantic arpaetic. 

28Laj yich'ic tsobel tal scotol li jq'uejimoletic ti te nacalic ta spat xocon Jerusalene 

xchi'uc ta tsobtsobnaetic ta Netofa, 

29ta Bet-Gilgal, ta yosilal Geba, xchi'uc ta Azmavete. Yu'un li jq'uejimoletique ta 

jujutsob inaquiic batel ta spat xocon Jerusalén. 

30Laj yac' sbaic ta ts'u'iltasel li paleetic xchi'uc levietique, xchi'uc la sts'u'iltasic ec li 

jchi'iltactique, xchi'uc li ti'coraltonetique, xchi'uc li coraltone. 

31Li banquilaletic ta Judae laj calbeic ti ac'o muyicuc ta ba coraltone, xchi'uc la 

jchapan jq'uejimoletic; ep yic'anoj sbaic ta jujutsob. Li jtsobe te ixanovic ta ba 

coralton ta stuq'uil bats'ic'ob. Te ibatic ta stuq'uil ti'coralton ti Ch'ayum c'a'ep sbie. 

32Li Osaiase ja' te nabal ibat ta spat li jq'uejimoletique; ja' xchi'uc batel j'o'lol li 

banquilaletic ta Judae, 

33ja' li Azarías, Esdras, Mesulam, 

34Judá, Benjamín, Semaías, xchi'uc Jeremiase. 

35Li paleetic yich'oj batel yoq'uesique, ja' Zacarías xnich'on Jonatán, ja' smoltotac li 

Semaías, Matanías, Micaías, Zacur, xchi'uc Asafe. 

36Li Zacariase te xchi'uc li yuts' yalaltaque, ja' li Semaías, Azarael, Milalai, Gilalai, 

Maai, Natanael, Judá, xchi'uc Hananie. Ja' yich'anojic li sonetic laj yac' ta pasel 

David, yajtunel Diose. Ja' ba'yucbe yu'unic li jchanubtasvanej Esdrase. 

37C'alal ic'otic ta yac'ol ti' Nio' sbie, te imuyic batel yo' bu xmuy li coralton ta nopol 

tec'ubal yu'un Lum yu'un Davide. Te ijelovic batel ta nopol sna David c'alal to ta ti' 

Vo'etic sbi ta stuq'uil sloq'ueb c'ac'al. 

38Li xcha'tsobal jq'uejimoletique te ibatic ta stuq'uil ts'etc'ob ta ba coralton. Li vu'une 

xchi'uc li yan j'o'lol banquilaletique te nabal libatcutic ta spatic li jq'uejimoletique. Te 

liliccutic batel ta toyol q'uelub osil Hornoetic sbi, c'alal to ta pimil coralton. 

39Te lijelovcutic batel ta sba ti'coralton Efraín, Jesana, xchi'uc ta ti'coralton Choyetic 

sbi, xchi'uc ta toyol q'uelub osil Hananeel, xchi'uc ta toyol q'uelub osil Hamea, c'alal 

to ta ti'coralton Chijetic sbi. Te lipajcutic ta sba ti'coralton Chuquinab sbi. 

40Li xcha'tsobal jq'uejimoletique te ic'otic ta ch'ulna yu'un Dios. Li vu'une te lic'ot 

jchi'uc ec li j'o'lol banquilaletic xchi'inojicun batele. 

41Li paleetic ti tsjupanic oq'uese ja': Eliacim, Maaseías, Miniamín, Micaías, Elioenai, 

Zacarías, Hananías, 

42Maasías, Semaías, Eleazar, Uzi, Johanán, Malquías, Elam, xchi'uc Ezer. Li 

jq'uejimoletique lec tsots iq'uejinic; ja' ventainbilic yu'un li Izrahíase. 

43C'alal yorail jech la jpascutique, toj ep laj yaq'uic sts'unub yovolic ta smoton Dios 

sventa chich' milel. Bats'i xcuxet no'ox yo'ntonic xchi'uc yajnil xnich'nabic, yu'un toj 

ep i'ac'bat xcuxetel yo'ntonic yu'un li Diose. Nom to xvinaj ti xivochetcutic no'ox te ta 

Jerusalene. 

Sc'oplal c'usitic chich'ic paleetic xchi'uc levietic 

44C'alal jech ic'ot ta pasele, ja'o yorail la jt'ujcutic boch'o tsventainic li yavil 

taq'uinetique, li yavil matanaletique, li yavil sba sat c'usitic chloc' cu'uncutique, 

xchi'uc li jujun ta lajlajunebe. Yu'un ja' te chich' tsobel li c'usitic chaq'uic ta smoton 

Dios ta jujun slumalic jech chac c'u cha'al chal li mantaletique, ti ja' sventa chich' li 

paleetic xchi'uc levietique. Yu'un li judaetique toj xcuxet no'ox yo'ntonic ta sventa li 

paleetic li levietic te ch-abtejique, 

45xchi'uc ta sventa li jq'uejimoletique xchi'uc li jchabi ti'naetique, yu'un ja' tspasic li 

abtel sventa chich' ich'el ta muc' Diose xchi'uc li c'usitic chich' ts'u'iltasel jech chac c'u 

cha'al yaloj ono'ox David xchi'uc Salomone, ja' li xnich'one. 

46Yu'un ta vo'one c'alal cuxul to'ox li David xchi'uc Asafe oy ono'ox banquilaletic 

yu'un li jq'uejimoletic sventa tsq'uejintabeic slequilal Diose xchi'uc ta sventa c'usitic 

stojbeic ta vocole. 

47Ja' yu'un c'alal yorail cuxul li Zorobabel xchi'uc vu'un li Nehemiasune, scotol li 

jchi'iltactic ta israelale laj yac'beic c'usitic chtun yu'unic jujun c'ac'al li 

jq'uejimoletique xchi'uc li jchabi ti'naetique. Ja' xa laj yac'beic ec li levietique; jech ec 

li levietique ja' xa laj yac'beic ec li smomnich'nabtac Aarone. 

Nehemías 13 

La xcha'lecubtas scotol li Nehemiase 



893 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

1Ja'o yorail laj yich' aptael ta stojol scotol jchi'iltactic li svun Moisese. Te ts'ibabil la 

staic ti j'ech'el mu xu' tstic' sbaic yo' bu tstsob sbaic steclumal Dios li amonetic xchi'uc 

moabetique. 

2Yu'un li stuquique mu'yuc x'ay snupic ta be xchi'uc ve'lil xchi'uc vo' li israeletique; 

ja' no'ox la stojic ta taq'uin li Balaam sventa ac'o lajesbatuc stsatsalique. Pero li Diose 

la sc'atajes ta lec li c'usi chopol ta xa'ox spase. 

3C'alal laj ya'yic c'usi chal li mantale, la svoq'uic loq'uel ta stojol jchi'iltactic li 

yanlumetic te scapoj sbaique. 

4C'alal mu'yuc to'ox chc'ot ta pasel jeche, li pale Eliasibe ja' sventainoj li c'usitic oy ta 

ch'ulna yu'un Diose. Ja' co'ol yo'nton xchi'uc noxtoc li Tobiase. 

5Ja' yu'un li Eliasibe yac'ojbe sventain Tobías li jun muc'ta cuarto yo' bu snac'ubil 

to'ox li matanaletique, li pome, li c'usitic chtun ta ch'ulnae, li jujun ta lajlajuneb sventa 

trigo, ya'lel ts'usub, xchi'uc aceite ti sc'oplal ja' chich'ic li levietique, li 

jq'uejimoletique, xchi'uc li jchabi ti'naetique, xchi'uc li yantic matanaletic ti sc'oplal ja' 

chich'ic li paleetique. 

6C'alal jech la spase, ja'o mu'yuc te oyun ta Jerusalén. Yu'un c'alal iloc' lajchab 

xcha'vinic (32) jabil yochel ta ajvalilal te ta Babilonia li Artajerjese, lisut batel, bat 

jc'opan. C'alal i'ech' jayibuc c'ac'ale, la jc'anbe tal jc'ac'al yan velta li ajvalile, 

7yu'un chisut tal ta Jerusalén. Ja' to te laj ca'ay ti chopol c'usi la spas li Eliasib ta 

sventa ti lec sc'anoj sbaic xchi'uc li Tobiase, yu'un laj yac'be sventain jun cuarto te ta 

yamaq'uil ch'ulna yu'un Dios. 

8Toj chopol laj ca'ay, jech te lic jipan loq'uel scotol li c'usitic oy yu'un Tobías te ta yut 

cuartoe. 

9Te lic cal mantal ti ac'o sts'u'iltasic li cuartoe, xchi'uc te ac'o stiq'uic yan velta li 

c'usitic chtun ta ch'ulnae, xchi'uc li matanaletique, xchi'uc li pome. 

10Laj ca'ay noxtoc ti mu'yuc yac'ojbeic o c'usitic sc'oplal chich'ic li levietique. Ja' 

yu'un li levietic xchi'uc jq'uejimoletic ti ja' yich'oj yabtelic ta ch'ulnae sutemic xa batel 

ta yosilic jujunic. 

11Jech te lic cutic li banquilaletic ta sventa ti mu'yuc xa yajval yu'unic li ch'ulna yu'un 

Diose. Ts'acal lic jtsob li paleetic xchi'uc levietique; laj cac'be spasic yan velta li 

yabtelic ono'oxe. 

12Jech scotol li judaetique tal yaq'uic ta yavil li jujun ta lajlajuneb sventa strigoic, 

ya'lel sts'usubic, xchi'uc yaceiteique. 

13Ja' laj cac'be xchabiic li pale Selemías xchi'uc li jts'ibajom Sadoque xchi'uc jun leví 

vinic Pedaías sbi. Xchi'uc ja' laj cac'be ta yajcoltaubbailic li Hanán xnich'on Zacur, 

smomnich'on Mataniase, yu'un ja' tuc' yo'ntonic. Ja' icom ta sventaic spucbel c'usitic 

chich'ic li xchi'iltaquique. 

14Te la jc'opan Dios: “Dios cu'un, ich'o me ta venta; mu me xch'ay ta avo'nton li 

c'usitic lec la jpas li' ta ch'ulna avu'une, xchi'uc li c'usi la jpas ta sventa chavich' ich'el 

ta muq'ue”, xichi. 

15Ja'o yorail laj quil noxtoc ti oy boch'o te ta Judá ta spits' ya'lel sts'usub ta sc'ac'alil ta 

jcux co'ntoncutique, xchi'uc ta xcuch strigoic, ta xac'beic xcuch ya'lel sts'usub li 

sburoique, xchi'uc xchojiquil ts'usub xchi'uc higoetic xchi'uc c'usitic yan. Te laj 

yich'ic tal ta Jerusalén ta sc'ac'alil ta jcux co'ntoncutic. Jech te lic jtaq'uiic ta sventa li 

c'usitic ta xchonic ta sc'ac'alil ta jcux co'ntoncutique. 

16Jech noxtoc te italic li boch'otic liquemic ta Tiroe; laj yich'ic tal choyetic ta sc'ac'alil 

ta jcux co'ntoncutic, xchi'uc oy c'usitic yan laj yich'ic tal, te tal xchonbeic li judaetic ta 

Jerusalene. 

17Te lic cut li banquilaletic ta Judae, jech laj calbeic: —Toj chopol c'usi chapasic, 

yu'un chasoquesic li sc'ac'alil xcuxubil co'ntontique. 

18¿Me mu ja'uc ono'ox jech la spasic ec li jmoltot jyame'tic ta vo'onee? Ja' yu'un li 

Diose laj yac' taluc vocol ta jtojoltic xchi'uc ta stojol li jlumaltique. ¿Me yu'un 

chac'anic ac'o epajuc sc'ac'al yo'nton Dios ta jtojoltic ti chasoquesic li sc'ac'alil 

xcuxubil co'ntontique? —xcut. 

19C'alal yu'un xa'ox ch-och ac'ubale, ja' xa yorail ta xlic jcux co'ntoncutic, laj cal 

mantal ti ac'o yich' maquel lec li ti'coraltonetic yu'un Jerusalene, ja' to me i'ech' li 

sc'ac'alil cuxub o'ntonale. Xchi'uc la jtac batel jayibuc j'abteletic cu'un, yu'un ac'o 

sq'uelic lec ti mu me boch'o x'och tal xchi'uc yicatse. 

20Li jbolomaletique oy jayibuc velta te icomic ta pat coralton yu'un Jerusalén, te i'ech' 

yu'unic ac'ubal. 

21Ts'acal tsots bat jc'opanic ta sventa ti te icomic ta pat coraltone, jech laj calbeic: —

¿C'u yu'un jech chapasic ti li' no'ox chacomic ta pat coraltone? Me ta to xapasic jech 

yan veltae, ta me jtsacoxuc —xcut. Jech muc xtalic ta sc'ac'alil ta jcux co'ntoncutic. 

22Ts'acal lic calbe levietic ti ac'o sts'u'iltas sbaique, ti ac'o xchabiic lec li ti'coraltone, 

yu'un jech mu me soc li sc'ac'alil xcuxubil co'ntontique. Te la jc'opan Dios: “Dios 

cu'un, na'o me li c'usi la jpas li'i. Pasbun perdón yu'un jmul ta sventa ti toj ep xc'uxul 

avo'nton ta jtojolcutique”, xichi. 

23Laj quil noxtoc ti oy judaetic yic'anojic antsetic liquemic ta Asdod, ta Amón, 

xchi'uc ta Moabe, 

24xchi'uc oy j'o'lol xnich'nabic ti chc'opojic ta sc'op asdodetique, yu'un mu xa sna' 

xc'opojic ta sc'op judaetic, jech ta sc'op xa yanlum chc'opojic. 

25Laj calbe ti te tstoj stuquic li c'usi tspasique. Oy jayibuc la jmajic, la jnitbe ta sjolic. 

Te la jsujic ti ac'o yalic ta jamal ta stojol Dios ti mu xa me xic'be sba squerem stsebic 

xchi'uc li yanlumetique, xchi'uc mu me xiq'uic yanlum ants ec li stuquique. Jech to laj 

calbeic: 

26“Le'e ja' jech smul la sta ec li Salomone, ja' li ajvalil to'ox ta Israele. Ta melel 

mu'yuc boch'o yan jech ajvalil ta scotol li yantic lumetique, xchi'uc ti lec c'anbil yu'un 

Diose jech itic'at ta ajvalilal ta scotol Israel. Pero li yanlum antsetique ja' laj yac'beic 

sa' smul li Salomone. 

27Ja' yu'un ja' jech toj tsots chata amulic ta stojol Dios cu'untic ec ti chaviq'uic li 

yanlum antsetique. Mu xu' chapasic jech”, xcutic. 

28Oy jun xnich'on li Joiada xnich'on banquilal pale Eliasibe, ja' smuni'anoj li Sanbalat 

horón vinique, la jtac loq'uel te ta jtojol. 

29Te la jc'opan Dios: “Dios cu'un, na'o me li boch'o la soques li abtel sventa paleale 

xchi'uc li c'usi achapanoj ta sventa paleetic xchi'uc levietique”, xichi. 

30Te lic jloq'ues batel scotol li yanlumetique. La jchapan lec c'u x'elan tsjelilan sbaic 

ta abtel noxtoc li paleetic xchi'uc levietique, jech lic spasic li c'usi yabtel jujunique. 

31La jchapan noxtoc li c'usi c'ac'alil albil sc'oplal chaq'uic si'e, xchi'uc li sba sat 

c'usitic chloc' cu'uncutique. Te la jc'opan Dios: “Dios cu'un, c'uxubinun me ta sventa 

li c'usitic la jpase”, xcut. 

Ester 

Ester 1 

La spas q'uin li ajvalil Asueroe 

1Li'i ja' jech ic'ot ta pasel c'alal ja'o ochem ta ajvalilal li Asueroe; ja' sventainoj vucub 

svucvinic (127) muc'tic lum xlic ta India c'alal to ta Etiopía. 

2Ja' te laj yich' yabtel ta lum Susa, yu'un ja' muc'ta lum yu'un scotol li yantic lumetic ti 

bu c'alal la sventaine. 

3C'alal yoxibal jabil xa'ox yochel ta muc'ta ajvalilale, la spas jun muc'ta q'uin ta sventa 

scotol li banquilaletic xchi'uc li j'abteletic yu'une. Te oyic noxtoc li banquilal 

soldadoetic ta Persia xchi'uc ta Mediae, xchi'uc li ajvaliletic, li banquilaletic ta jujun 

muc'tic lume. 

4Yu'un ta xac'be yil c'u x'elan li sc'ulejale xchi'uc c'u x'elan smuc'ul li yabtele, ti 

mu'yuc boch'o jech yan toj muc' yabtele. Li q'uin la spase ijalij o'lol jabil. 

5C'alal its'aqui jech yepal c'ac'ale, lic spas yan vucub c'ac'al q'uin te ta yamaq'uil 

spasubmantal; ja' sventa scotol li cristianoetic te nacalic ta lum Susae, c'alal ta biq'uit 

ta muc' laj yic'an. 

6Li amaq'ue lec c'upil sba pasbil, setbil ta saquil poc', ta yaxal poc', xchi'uc ta ic'ic'tic 

sba, joc'anbil ta ch'ojon pasbil ta lino no, ic'ic'tic sba stsajal; yich'oj lec xotajtic saquil 

taq'uin, xchi'uc yoyal pasbil ta mármol. Li muc'tic chotlebale pasbil ta c'anal taq'uin ta 

saquil taq'uin. Li banamile macbil ta pórfido, ta mármol, ta alabastro, xchi'uc ta 

jacinto tonetic. 

7Li vasoetic sventa c'usi laj yuch'ique pasbil ta c'anal taq'uin, pero yantic o c'u x'elan 

pasbil jujun. Jech noxtoc ep pasem ya'lel ts'usub laj yac' li ajvalile, ja' ti c'u yepal iloc' 

ta yo'nton chaq'ue. 

8Li ajvalile laj yalbe mantal jchabinaetic yu'un ti mu'yuc sujelal li uch' ya'lel sts'usube, 

ja' no'ox ti c'u yepal tsc'an jujunique. 

9Jech ec li Vasti, ja' li yajnil ajvalile, la spas q'uin ta sventa yajnilic ec li boch'otic 

ic'bilic ta q'uel q'uine; ja' te la spasic q'uin ta spasubmantal li ajvalile. 

10C'alal svucubal xa'ox c'ac'al li q'uine, li ajvalil Asueroe lec xa'ox q'uixnajem ta 

yuch'el li pasem ya'lel sts'usube, jech te lic spas ta mantal li vucub viniquetic ti 

chchabibeic c'usitic oy yu'une, ja' li Mehumán, Bizta, Harbona, Bigta, Abagta, Zetar, 

xchi'uc Carcase. 

11Laj yalbe ti ac'o bat yiq'uic tal li Vasti, ja' li yajnil ajvalile; ac'o taluc lec xchi'uc 

scoronail sjol, yu'un tsc'an chac'be sq'uel yantic lumetic xchi'uc banquilaletic ti toj 

c'upil sba li yajnile. 

12Li Vastie muc xch'un iq'uel yu'un smalal ta sventa li vucub viniquetique. Ja' yu'un li 

ajvalile i'ilin, bats'i tsots ilic sc'ac'al yo'nton. 



897 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

13Te lic sjac'be c'usi tspas li bijil viniquetic ti sna'ic sq'uelel senyail ta vinajele. Yu'un 

li ajvalile jech ono'ox nopen xa'ay tsjac'be c'usi lec tspas li boch'otic xotquinic li 

mantaletic yu'un slumalique, xchi'uc ti sna'ic c'usi tsc'an pasele. 

14Li boch'otic te oyic ta stojol ajvalile ja' Carsena, Setar, Admata, Tarsis, Meres, 

Marsena, xchi'uc Memucán. Ja' vucub banquilaletic liquemic ta Persia xchi'uc ta 

Media; ja' te tscoltaic ta snopel c'usi lec tspas li ajvalile xchi'uc ja' yich'oj tsots 

yabtelic ta stojol ajvalil ta sventa ti c'u smuc'ul banamil sventainoje. 

15Li ajvalile jech lic sjac': —¿C'usi chal li mantaletic cu'untique? ¿C'usi xu' ta jpas 

xana'ic ta sventa li Vasti ti muc xch'un iq'uel cu'un c'alal la jtac batel li j'abteletic 

cu'une? —xi. 

16Te itac'ov ta stojol ajvalil xchi'uc ta stojol banquilaletic li Memucane, jech laj yalbe 

li ajvalile: —Mu ja'uc no'ox la sta smul ta atojol li Vastie; la sta smul ta stojolic ec li 

banquilaletique xchi'uc ta scotol li lumetic bu c'alal aventainoje. 

17Li c'usi la spas li Vastie ta ono'ox xa'yic scotol li antsetique, jech xu' mu xa xich' lec 

ta muc' ec li smalalique. Xu' jech chlic yalic: ‘Li ajvalil Asueroe la stac ta iq'uel yajnil, 

ja' li Vastie, pero muc xch'un’, xu' xiic. 

18C'alal cha'yic c'usi la spas avajnil li yajnil banquilaletic ta Persia xchi'uc ta Mediae 

xu' chlic yutilan sbaic xchi'uc smalalic ec. 

19Me lec chava'ye, ajvalil, ja' lec jchapantic junuc mantal ta sventa vo'ot li ajvalilote. 

Ac'o yich' ts'ibael ta svunal li mantaletic yu'un Persia xchi'uc Mediae, yu'un jech ac'o 

comuc o. Jech ta jts'ibatic chac li'i: ‘Li yajnil ajvalil, ja' li Vastie, mu xa me xtal o ta 

stojol li ajvalile’, xi ta jts'ibatic. Ja' lec sa'o yan me' ajvalil avu'un ti xjelov to slequil 

jech chac c'u cha'al le'e. 

20Li c'usi la jchapantic li'i ac'o yich' puquel ta scotol ti bu c'alal aventainoje. Jech xu' 

chlic yich' ta muc' smalalic scotol li antsetique —xut. 

21Li c'usi laj yal Memucane toj lec laj ya'ay li ajvalile xchi'uc li banquilaletic te 

oyique, ja' jech la spas o li ajvalile. 

22Lic spuquic batel cartaetic ta jujun muc'tic lum ti bu c'alal sventainoje. Ta sc'op 

stuquic xchi'uc ta sts'ib stuquic la sts'ibabeic batel. Laj yalbeic batel ti ja' ac'o spasic o 

mantal te ta snaic li viniquetique, xchi'uc ti ac'o spuquic te ta jujun slumalic ta sc'op 

stuquic li mantal le'e. 

Ester 2 

Ja' laj yich' t'ujel ta yajnil ajvalil li Estere 

1C'alal i'ech' jayibuc c'ac'ale, li ajvalil Asueroe i'ech' xa'ox li sc'ac'al yo'ntone. Jech te 

it'ab ta yo'nton li yajnile, xchi'uc li c'usi la spasbee, xchi'uc li c'usi la xchapanic ta 

sventae. 



898 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

2Ja' yu'un li j'abteletic yu'une jech laj yalic: —Ja' lec ac'o yich' t'ujel tal tojol tsebetic 

ta sventa li ajvalile; ja' ac'o yich' t'ujel tal ti bu lec c'upilic sbae. 

3Li ajvalile ac'o sva'an viniquetic ta jujun lum, yu'un ja' ac'o tal yaq'uic li tsebetic te ta 

snail antsetic yu'un ajvalil ta lum Susae. Ja' ac'o xchabi li Hegai, ja' li jchabi antsetic 

yu'un ajvalile, xchi'uc ja' ac'o sc'ac'ubtas lec. 

4Ti bu junucal tseb c'upil sba chil li ajvalile ja' ac'o comuc ta xq'uexol li Vastie —xi. 

Toj lec laj ya'ay li ajvalile, jech la spas. 

5Te ta lum Susa yo' bu nacal li ajvalile, oy jun judá vinic Mardoqueo sbi. Ja' xnich'on 

Jair; ja' smoltotac li Simei xchi'uc Cis ti liquemic ta Benjamine. 

6Ja' co'ol chucbil iloq'uic batel ta Jerusalén xchi'uc xchi'iltac, xchi'uc ajvalil Jeconías 

ta Judá yu'un li ajvalil Nabucodonosor ta Babiloniae. 

7Li Mardoqueoe ja' la sts'ites li Hadasa, ja' li Ester yan sbie, ja' stseb sjuntot. Yu'un 

c'alal icham li stot sme'e, ja' la sts'ites; la scuy ta xnich'on. Li tsebe toj lec c'upil sba. 

8C'alal ipuc batel mantal yu'un li ajvalile, la stsobic batel ep tsebetic ta lum Susa. Te 

laj yich' iq'uel batel ec li Estere. Ja' la xchabi li Hegai, ja' li jchabi antsetic yu'un 

ajvalile. 

9Li Hegaie toj lec laj yil li tsebe, jech ta ora la sc'ac'ubtas lec, xchi'uc laj yac'be lequil 

ve'liletic, xchi'uc laj yac'be squiarain vucub tsebetic ti toj ven lequic te ta sna li 

ajvalile. Ja' te laj yac' ochuc xchi'uc squiaratac ti bu toj lec li na te ta snail antsetique. 

10Li Estere mu'yuc laj yal bu slumal, xchi'uc boch'o yuts' yalaltac, yu'un li 

Mardoqueoe yalojbe ono'ox ti mu me xal bu liqueme. 

11Li Mardoqueoe jujun c'ac'al te chtalilan va'etel ta yamaq'uil li snail antsetique, yu'un 

tsc'an tsna' c'u x'elan li Estere xchi'uc c'usi chc'ot ta pasel ta stojol. 

12Ta sventa li tsebetic, le'e oy mantal ti jun jabil chich'ic c'ac'umtasel leque, xchi'uc 

chich'ic ac'bel lec perfume. Vaquib u chich'ic jaxbel mirra, vaquib u chich'ic jaxbel 

muil poxil, xchi'uc cremaetic ta sventa li antsetique. C'alal me its'aqui jech yepal 

c'ac'ale, ja'o chbat sva'an sbaic ta junjuntal ta stojol li ajvalile. 

13Xu' chich'ic ac'bel batel li c'usitic tsc'anique yu'un jech lec smeltsanoj sbaic ti c'alal 

chbatic ta stojol ajvalile. 

14Ta bat c'ac'al chbatic ta stojol li ajvalile, ta yoc'omal te xa chbatic ta yan jbej snail 

antsetic li boch'o lec i'ilate, ti oy ta sventa chchabi li Saasgaz, ja' li boch'o chchabibe 

yan antsetic yu'un ajvalile. Mu'yuc xa chbatic ta stojol ajvalil yan velta; ja' xa no'ox ti 

bu junucal ic'ot ta yo'nton li ajvalile ja' chlic tstac ta iq'uel. 

15C'alal iloc' sbi ti chbat ta stojol ajvalil li Ester, stseb Abihail sjuntot Mardoqueoe, ja' 

ti la sts'ites li Mardoqueoe, ja' no'ox jech ibat ti c'u x'elan i'ac'bat batel yu'un li Hegaie. 

Li Estere toj lec c'anbil ta scotol li boch'otic laj yilique. 

16Li Estere i'ic'at batel ta spasubmantal ajvalil Asuero ta slajunebal u, ja' ta yual Tébet, 

ta svucubal jabil yochel ta ajvalilal li Asueroe. 

17Li ajvalile ja' no'ox stuc toj c'upil sba laj yil li Ester ta scotol li yantic tsebetic te oye; 

mu'yuc yan tseb ti toj lec laj yile. Ja' no'ox te teq'uel yo'nton ic'ot ta stojol li Estere. 

Jech laj yac'be scoronail sjol sventa yajnil ajvalil; ja' icom o ta xq'uexol li Vastie. 

18Li ajvalil Asueroe lic spas jun muc'ta q'uin xchi'uc banquilaletic, xchi'uc j'abteletic 

yu'un ta sventa li Estere. Xchi'uc la stsulesbe jutuc spatanic li jujun lum bu c'alal 

sventainoje, xchi'uc laj yac' ep matanaletic ti c'u yepal iloc' ta yo'ntone. 

Li Mardoqueoe laj yal ti oy boch'o tsc'an tsmil li ajvalile 

19C'alal xchibal velta xa'ox laj yich'ic tsobel li stsebetique, li Mardoqueoe te chotol ta 

sti' spasubmantal li ajvalile. 

20Li Estere albil ono'ox yu'un Mardoqueo ti mu me xal bu slumal, xchi'uc boch'o yuts' 

yalale. La xch'un c'usi i'albat yu'un li Mardoqueoe yu'un ja' ventainbil yu'un. 

21C'alal te chotol ta sti' spasubmantal ajvalil li Mardoqueoe, i'ilin chib jchabi ti'naetic 

yu'un ajvalil, ja' Bigtán xchi'uc Teres sbiic, jech tsc'an tsmilic li ajvalil Asueroe. 

22C'alal laj ya'ay li Mardoqueoe, bat yalbe li Estere, ja' li yajnil ajvalile. Li Estere ja' 

xa laj yalbe ec li ajvalil ti jech laj yal li Mardoqueoe. 

23Te lic sjaq'uic lec me melel; te laj ya'yic ti ja' melele. Ja' yu'un bat yich'ic joc'anel ta 

te' li chib jchabi ti'naetique. Laj yich' ts'ibael ta vun ti c'u x'elan ic'ot ta pasele. Ja' te laj 

yich' ts'ibael ta svunal li c'usitic chc'ot ta pasel yu'un ajvaliletique. 

Ester 3 

La snop c'u x'elan xu' chules scotol judaetic li Amane 

1C'alal i'ech' xa'ox jayibuc c'ac'ale, li ajvalil Asueroe laj yac'be muc' yabtel li Amán 

xnich'on Hamedata smomnich'on Agague; ja' banquilal ic'ot yu'un scotol li j'abteletic 

yu'une. 

2Scotol li j'abteletic yu'un ajvalile la squejan sbaic ta stojol; la snupbeic sc'ob c'alal te 

chjelov ta sts'elique, xchi'uc ti c'alal chc'otic ta stojole, yu'un jech yaloj mantal li 

ajvalile. Yan li Mardoqueoe mu'yuc la squejan sba ta stojol; mu'yuc la snupbe sc'ob. 

3Li j'abteletic yu'un ajvalile jech la sjac'beic li Mardoqueoe: “¿C'u yu'un mu xach'un li 

mantal yu'un ajvalile?”, xutic. 

4Scotol c'ac'al jech la sjaq'uilanbeic, pero mu'yuc laj yich' ta muc'. Jech te bat yalbeic 

ya'ay li Amane, yu'un tsq'uelic me solel jech yo'nton o li Mardoqueoe, yu'un yaloj xa 

ono'ox ta jamal ti ja' judá vinique. 

5C'alal laj yil Amán ti mu'yuc xtal squejan sba ta stojol li Mardoqueoe ti mu'yuc 

xnupbat sc'obe, bats'i tsots i'ilin ta jyalel. 

6Ta sventa ti yalojbeic xa ono'ox bu liquem sts'unubale, jech la snop ti mu ja'uc no'ox 

chac'be stoj smul stuque; la snop ti ja' lec ta xules o scotol li judaetic te nacajtic yo' bu 

sventainoj li ajvalil Asueroe. 

La xchapanic ti chulesic o li judaetique 

7Ta sba u Nisán ta xlajchabal jabil yochel ta ajvalilal li Asueroe, la spasic canal 

tajimol te ta stojol Amán ta sventa tsna'ic c'usi c'ac'alil, c'usi ual xu' tspasic li c'usi la 

snope. Ja' ic'ot ta yoxlajunebal (13) c'ac'al yochel li xlajchabal ue, ja' ta yual Adar. 

8Li Amane jech laj yalbe li ajvalil Asueroe: —Oy jun lum ta scotol li lumetic c'u 

smuc'ul aventainoje, voc'ol no'ox yac'oj sba, mu xich' ta muc' li mantaletic avu'une 

xchi'uc toj yan o li mantaletic yu'unique; mu xco'laj xchi'uc li mantal yu'unic yantic 

lumetique. Ajvalil, mu'yuc stu avu'un me li' no'ox nacalic li jun lum le'e. 

9Ajvalil, me xac'ane, alo batel mantal ti ac'o yich'ic milele. Vu'un ta xcac'be 

vo'lajunvinic xchi'uc lajuneb xcha'vinic ta mil (330,000) kilo saquil taq'uin li 

j'abteletique; ja' ac'ulejal chc'ot vo'ot li ajvalilote —xut. 

10Li ajvalile la sloq'ues yixtolal sc'ob; laj yac'be li Amane, ja' li yajcontra judaetique. 

11Jech laj yalbe: —Te ich'o comel atuc li saquil taq'uine, xchi'uc pasbo c'usi tsc'an 

avo'nton li jun lum chavale —xut. 

12Ta yoxlajunebal (13) c'ac'al yochel li sba ue, laj yich' tsobel li jts'ibajometic yu'un 

muc'ta ajvalile. Ja' la stsaquic ta vun li c'usitic laj yal Amane; la stacbeic batel li 

ajvaliletic xchi'uc li banquilaletic ta jujun lume. Ta sc'op stuquic, xchi'uc ta sts'ib 

stuquic laj yich'ic ts'ibabel batel ta jujun muc'tic lum, xchi'uc ta bic'tal lumetic. Ta sbi 

xchi'uc ta sello ajvalil Asuero la sts'ibaic batel. 

13Jech la staquic batel ta jujun lum ti bu c'alal sventainoj li ajvalile. Laj yalic batel ti ta 

jun no'ox c'ac'al ac'o smilic scotol li judaetique, c'alal ta vinic, ta ants, ta ololetic, 

xchi'uc ac'o yich'beic scotol li c'usitic oy yu'unique. Li sc'ac'alil chc'ot yu'unique ja' ta 

yoxlajunebal (13) c'ac'al yochel li xlajchabal u Adare. 

14Li copia yu'un li carta ti la staquic batel ta jujun ti lume laj yich' puquel ta jujun 

bic'tal lum noxtoc, yu'un ja' jun mantal icom o ti tsc'an chapalic lec ta sventa li jun 

c'ac'al ch'acbil yu'unique. 

15Ta smantal ajvalil laj yich' puquel ta ora li cartaetique. Li c'usi laj yich' chapanele la 

spuquic noxtoc te ta lum Susa, ja' li muc'ul lum yo' bu nacal li ajvalile. Li ajvalil 

xchi'uc Amane jun yo'nton te chotolic ta x'uch'bajic. Pero scotol li cristianoetic te ta 

lum Susae mu xa sna' c'usi tspasic ic'otic. 

Ester 4 

Li Estere ta snop c'u x'elan tscolta li xchi'iltac ta judaile 

1C'alal laj ya'ay Mardoqueo li c'usi chapanbile, la sli' sc'u', la slap c'u'il sventa at-

o'nton ti ch'ixlajan ta lapele, xchi'uc laj yac' tan ta sjol. Ilic ta xanubal te ta lum, solel 

x'avet x'oc'olet no'ox ta tsots at-o'nton. 

2Te ic'ot c'alal ta sti' spasubmantal li ajvalile, pero mu xu' ch-och batel ta stojol ajvalil 

ta sventa li sc'u' slapoje. 

3Scotol li judaetic ta jujun banamil ti bu ipuc batel smantal li ajvalile, ep laj yat 

yo'ntonic, ep i'oq'uic, laj yictaic ixim, la xmochan sbaic ta tantic, la slapic c'u'il sventa 

at-o'nton ti ch'ixlajan ta lapele. 

4Li me' ajvalil Estere te ital albatuc yu'un li squiarataque xchi'uc li viniquetic ti ja' 

yajchabiele. C'alal laj ya'ay li Estere, toj vocol laj ya'ay. Te lic stacbe batel sc'u' li 

Mardoqueoe yu'un ac'o sloc' li c'u'il sventa at-o'nton ti ch'ixlajan ta lapele, pero muc 

sc'an li Mardoqueoe. 

5Ja' yu'un li Estere te lic yic' li Hatac, ja' li j'abtel yu'un ajvalil ti te chtun ta stojole, la 

stac batel ta stojol li Mardoqueoe yu'un ac'o bat sjac'be c'usi chc'ot ta pasel, xchi'uc c'u 

yu'un ti jech spasoj sbae. 

6Li Hataque bat sc'opan li Mardoqueo ti te oy ta yeloval sti' spasubmantal ajvalile. 

7Li Mardoqueoe laj yalbe ya'ay li c'usi c'otem ta pasele, xchi'uc ti c'u yepal saquil 

taq'uin chac' li Amán sventa sc'ulejal ajvalil yu'un ac'o yich'ic milel scotol li 

judaetique. 

8Jech noxtoc laj yac'be batel jlic li vun ti laj yich' puquel te ta lum Susa yo' bu ts'ibabil 

jun mantal ti chich'ic milel scotol li judaetique, yu'un jech ac'o sna' lec Ester li c'usitic 

chapanbile. Xchi'uc laj yalbe ti ac'o bat c'opojuc ta stojol ajvalil li Estere, ti ac'o 

sc'anbe vocol, ti ac'o sva'an sba ta scoltael li xchi'iltac ta judaile. 

9Li Hataque isut batel ta stojol li Estere, c'ot yalbe ya'ay scotol c'usi laj yal li 

Mardoqueoe. 

10Li Estere lic stac batel yan velta ta stojol Mardoqueo li Hataque, jech laj yalbe: 

11“Scotol li j'abteletic yu'un ajvalile xchi'uc li cristianoetic ta jujun banamil ti bu c'alal 

sventainoj li ajvalile sna'ojic ti oy jun mantal ta sventa li boch'o jech no'ox ta x'och 

batel ta stojol ajvalile. Me mu'yuc ic'bile, persa ac'o chamuc, ac'o me vinic o me ants. 

Ja' no'ox mu'yuc chich' milel li boch'o ta xbechbat yu'un ajvalil li svaston pasbil ta 

c'anal taq'uine. Li vu'une oy xa lajuneb xcha'vinic (30) c'ac'al mu'yuc chi'ic'at o ta 

sq'uelel li ajvalile”, xut batel. 

12C'alal c'ot yalbeic Mardoqueo c'usi laj yal li Estere, 

13jech laj yal batel li Mardoqueoe: “Mu me xanop ti vo'ot mu xalaj ta milel ta scoj ti te 

oyot ta spasubmantal ajvalile, yu'un vo'ot judá antsot ec. 

14Yu'un me te no'ox ch'anxachi, me mu'yuc c'usi chapase, xu' yan bu tstaic coltael li 

judaetique. Pero li vo'ot, xchi'uc atot ame'e, xchi'uc li avuts' avalaltaque ta persa 

chchamic. Oy yic'al yu'un vo'ot t'ujbilot sventa chacoltautic ti vo'ot la'och ta me' 

ajvalile”, xut batel. 

15Li Estere jech laj yalbe batel li Mardoqueoe: 

16“Batan te ta lum Susa; tsobo scotol li jchi'iltactique; ac'o yictaic ixim sventa 

chacoltaicun. Mu me c'usi xave'ic; mu me c'usi xavuch'ic oxib c'ac'al xchi'uc oxib 

ac'ubal. Ja' jech ta jpascutic ec xchi'uc li jquiarataque. Ja'o chibat ta stojol li ajvalile 

ac'o me mu jechuc chal li mantale. Me te lichame, ac'o chamcun”, xut batel. 

17Li Mardoqueoe ibat; la xch'un scotol c'usi laj yal li Estere. 

Ester 5 

Li Estere ibat ta stojol ajvalil 

1C'alal i'ech' oxib c'ac'ale, li Estere la slap lec sc'u' sventa yajnil ajvalil, i'och batel ta 

yamaq'uil spasubmantal li ajvalile; te iva'i ta nopol sti' bu chotol tspas mantal li 

ajvalile. 

2C'alal laj yil ajvalil ti te oy ta amac' li Estere, laj yac'be yil ti lec chile; la xbech li 

svaston te stsacoj ti pasbil ta c'anal taq'uine. Jech li Estere inopaj batel; laj yac' sc'ob ta 

sni' li vastone. 

3Li ajvalile jech la sjac'be: —¿C'usi tal apas, Ester? ¿C'usi tal ac'an? Ac'o me 

chac'anbun o'lol ti c'u smuc'ul jventainoje chacac'bot —xut. Itac'ov li Estere: 

4—Me lec chava'ye, ajvalil, avocoluc la'ic ta ve'el tana achi'uc li Amane, yu'un 

chapanbil xa lec ve'lil cu'un sventa chaquich'ot ta muc', vo'ot li ajvalilote —xut. Jech 

lic yal mantal li ajvalile: 

5—T'unic ta ora bu oy li Amane, yu'un ac'o c'otuc ta pasel c'usi tsc'an li Estere —xi. 

Ja' yu'un li ajvalil xchi'uc Amane ibatic ta ve'el yo' bu xchapanoj xa lec li Estere. 

6C'alal te xa chve'ic te xa chuch'ic pasem ya'lel ts'usube, li ajvalile jech lic yalbe li 

Estere: —C'anbun li c'usi chac'ane; ac'o me chac'anbun o'lol ti c'u smuc'ul jventainoje, 

chacac'bot —xut. 

7Itac'ov li Estere: —Li c'usi ta jc'ane ja' li'i: 

8Me lec chavilune, ajvalil, me oy ta avo'nton chavac'bun li c'usi chajc'anbote, la' to 

ve'anic oc'om achi'uc li Amane, ja' jech ta jchapan lec ve'lil yan velta sventa 

chaquich'ot ta muc'. Ja' to xu' te ta xcalbot li c'usi ta jc'ane —xut. 

Li Amane la xchapan bu xu' tsjoc'an li Mardoqueoe 

9C'alal iloc' batel li Amane, toj xcuxet no'ox, toj jun no'ox yo'nton. Pero c'alal laj yil te 

chotol ta sti' spasubmantal ajvalil li Mardoqueoe, ti muc xbac', muc stots me jutuque, 

bats'i tsots i'ilin. 

10Pero muc xac' ta ilel ti toj tsots ch-iline. C'alal ic'ot ta snae, la stac ta iq'uel li 

boch'otic lec sc'opan sba xchi'uque, xchi'uc Zeres, ja' li yajnile. 

11Te lic yalbe ya'yic ti toj ep li sc'ulejale, xchi'uc ti toj ep xnich'nabe, xchi'uc ti ac'bil 

tsots yabtel yu'un li ajvalile, ti ja' no'ox stuc banquilal yu'un scotol li banquilaletic 

xchi'uc j'abteletic yu'un ajvalile. 

12Jech laj yal noxtoc: —Vu'un no'ox jtuc laj yic'un ta ve'el nax jchi'uc ajvalil li Estere. 

Jech noxtoc oc'om chiyic'uncutic ta ve'el yan velta jchi'uc li ajvalile. 

13Pero oy jun ti c'usi mu lecuc chquile, yu'un c'alal chquil jujun velta te chotol ta sti' 

spasubmantal ajvalil li Mardoqueoe, mu'yuc jtu chiyilun o —xut. 

14Li Zeres, ja' li yajnile, xchi'uc li boch'otic lec sc'opan sba xchi'uque, jech laj yalic: 

—Ja' lec ac'o ta pajel te' chib xcha'vinic (22) metro stayalil. Sob oc'om xu' chac'anbe 

ajvalil ti te ac'o yich' sjoc'anel li Mardoqueoe, jech xcuxet no'ox avo'nton xu' chbat 

ve'an achi'uc li ajvalile —xutic. Li Amane toj lec laj ya'ay li c'usi i'albate, jech lic yac' 

ta chapanel li te'e. 

Ester 6 

I'ac'at ta ich'el ta muc' Mardoqueo 

1Te no'ox ta yac'ubalil, muc xtal svayel laj ya'ay li ajvalile, jech te lic yal mantal ti 

ac'o yich'ic tal li vun yo' bu ts'ibabil li c'usitic c'otem ta pasel ta sjunul slumalique, 

yu'un ac'o aptabatuc te ta stojol. 

2Te ts'ibabil la staic ti laj yal Mardoqueo ti ta ox xmilat yu'un yaj'abteltac li ajvalil 

Asueroe, ja' li Bigtán xchi'uc Terese. 

3Ja' yu'un li ajvalile jech la sjac': —¿C'usi smoton laj yich', c'usi ich'el ta muc' la sta li 

Mardoqueo ti jech la spase? —xi. Itac'ov li j'abteletic yu'une: —Me jutuc mu'yuc c'usi 

staoj —xiic. 

4Li ajvalile jech la sjac': —¿Boch'o te oy ta amaq'ue? —xi. Ja' xa'ox te oy batel ta 

yamaq'uil spasubmantal ajvalil li Amane, yu'un bat sc'anbe ajvalil ti ac'o yich' joc'anel 

ta te' li Mardoqueo ti bu yac'oj xa ta pajele. 

5Itac'ovic li j'abteletic yu'un ajvalile: —Ja' Amán; te chanov tal —xutic. —Ac'o ochuc 

tal —xi li ajvalile. 

6Li Amane i'och batel. Li ajvalile jech la sjac'be: —¿C'usi ta jpasbe xana' li boch'o ta 

jc'an chcac' ta ich'el ta muq'ue? —xut. Li Amane jech la snop ta yo'nton: “¿Boch'o yan 

tsc'an chac' ta ich'el ta muc' li ajvalile? Ja' no'ox vu'une”, xi. 

7Li Amane jech la stac'be li ajvalile: —Li c'usi tsc'an chapasbe li vinic boch'o chac'an 

chavac' ta ich'el ta muq'ue, 

8ja' ac'o yich' ich'bel tal li ac'u' ti bu chalap vo'ot li ajvalilote, xchi'uc li acajleb ca'e, 

xchi'uc li acorona te oy ta ajole. 

9Li c'u'il xchi'uc li aca'e ac'o yich' ac'bel ta sc'ob junuc li boch'o banquilal ta stojol li 

j'abteletic avu'une. Ja' ac'o slapbe li vinic ti chac'an chavac' ta ich'el ta muq'ue, xchi'uc 

ac'o scajan batel ta aca'. Ac'o yic' batel ta o'lol yut lum; ac'o avanuc batel ta ba'yucbe 

yu'un, jech ac'o yal: ‘¡Ja' jech chich' pasbel li vinic ti tsc'an chac' ta ich'el ta muc' li 

ajvalile!’, ac'o xiuc batel —xi. 

10Li ajvalile jech laj yalbe li Amane: —Lec oy, batan ta ora; ich'o batel li jc'u'e xchi'uc 

li jca' jech chac c'u cha'al laj avale. Ja' jech xbat apasbe li Mardoqueo judá vinic le' 

chotol ta sti' jpasubmantale. Ja' me jech xapas scotol ti c'u x'elan laj avale —xut. 

11Li Amane la stsac li c'u'il xchi'uc ca'e. Laj yac'be slap li Mardoqueoe, xchi'uc la 

scajan batel ta ca'. La snitbe batel sca' ta ba'yucbe; te laj yic' batel ta o'lol yut lum; te 

x'avet batel ta ba'yucbe, jech i'avan: “¡Ja' jech chich' pasbel li vinic boch'o tsc'an chac' 

ta ich'el ta muc' li ajvalile!”, xi. 

12C'alal isutic batel ta xanel lum li Mardoqueoe, te ibat ta sti' spasubmantal li ajvalile; 

yan li Amane ta ora isut batel ta sna, chat xa yo'nton xchi'uc smacoj batel sat. 

13Scotol li c'usitic ic'ot ta pasele c'ot yalbe ya'ay yajnil xchi'uc li boch'otic lec sc'opan 

sba xchi'uque. Jech i'albat: —Ti me ja' li judá vinic Mardoqueo ti laj xa yac' bic'tajuc 

ac'oplale, mu xu' avu'un chatsal o; ta jbel sc'oplal vo'ot no'ox tsalbil chac'ot yu'un —

x'utat. 

14Mu'yuc to chlaj yo'ntonic ta lo'il ti c'alal ic'otic j'abteletic yu'un ajvalil sventa yiq'uel 

li Amane, yu'un ac'o batuc ta ora ta ve'el ti chapanbil xa yu'un li Estere. 

Ester 7 

Ja' laj yich' joc'anel ta te' li Amane 

1Li ajvalil xchi'uc li Amane ibatic ta ve'el ti bu chapanbil yu'un li Estere. 

2Ta yoc'omal c'alal te chve'ic te chuch'ic pasem ya'lel ts'usub li ajvalile, jech la sjac'be 

li Estere: —Ester, ¿c'usi ti oy ta avo'nton chac'anbune? Albun, chacac'bot; ac'o me 

chac'anbun o'lol ti c'u smuc'ul jventainoje, xu' chacac'bot —xut. 

3Itac'ov li Estere: —Me lec chavilune, ajvalil, me lec chava'ay li c'usi chcale, jun 

no'ox li c'usi oy ta co'nton ta jc'anbote. Ja' ta jc'anbot ti mu me xavac'un ta milele, 

xchi'uc mu me xavac' ta milel ec li jchi'iltaque. 

4Yu'un li vu'un xchi'uc scotol li jchi'iltaque chonbiluncutic xa ta c'abal jcotolcutic ti 

ac'o quich'cutic ulesele. Ti ja'uc no'ox chonbiluncutic sventa mozoile, mu'yuc c'usi 

chcal; mu xtal jtij xc'uxul ajol ti jechuque —xut. 

5Li ajvalil Asueroe jech la sjac'be li Estere: —¿Boch'o vinical ti tsc'an tspas jeche? —

xi. 

6Itac'ov li Estere: —¡Li jcontrainvaneje, li pucujil vinique ja' li bol vinic Amán li' 

chotole! —xut. C'alal laj ya'ay li Amane, toj batel xch'ulel ta xi'el ic'ot ta stojol li 

ajvalile xchi'uc li Estere. 

7Ta ora iva'i li ajvalile, bats'i tsots ch-ilin ta jyalel; te ibat ta ts'unubaltic te ta 

spasubmantal. Yan li Amane te icom sc'anbe vocol Ester ti mu me x'ac'at ta milele, 

yu'un laj yil ti xu' ch-ac'at o ta milel yu'un li ajvalile. 

8-9Li ajvalile isut tal yan velta te yo' bu oy li ve'lile, pero li Amane ja'o la spatan sba ta 

sc'anbe vocol bu chcux yo'nton li Estere. Li ajvalile jech laj yal: —¿Me yu'un chac'an 

chavuts'inta li' ta jna noxtoc li Estere? —xut. C'alal naca to laj yal jech li ajvalile, li 

j'abteletic yu'une, la smacbeic sat li Amane. Oy jun j'abtel yu'un, Harbona sbi, jech laj 

yalbe li ajvalile: —Te ta sna li Amane oy yac'oj ta pajel lec te' sventa te tsjoc'an ox li 

Mardoqueo li boch'o lec c'usi laj yal ta atojole. Li te' spajojique oy van chibuc 

xcha'vinic (22) metro stayal —xut. Li ajvalile jech yal: —Ja' te xbat ajoc'anic —xi. 

10Ja' yu'un li Amane ja' te laj yich' joc'anel stuc yo' bu chapanbil xa'ox yu'un ta sventa 

te tsjoc'an ox li Mardoqueoe. Ja' to jech ilaj sc'ac'al yo'nton li ajvalile. 

Ester 8 

Li Asuero la xchapan c'u x'elan xu' tscolta li judaetique 

1Li ajvalil Asueroe te no'ox ta sc'ac'alil laj yac'be ta sc'ob Ester li sna xchi'uc scotol 

c'usitic oy yu'un Amane, ja' li yajcontra judaetique. Li Mardoqueoe te ital ta stojol li 

ajvalile, yu'un li Estere yalojbe xa'ox ti ja' sjuntot li Mardoqueoe. 

2Ja' yu'un li ajvalile ja' laj yac'be Mardoqueo li yixtolal sc'ob ti laj yich'be sutel li 

Amane. Li Estere ja' laj yac'be sventain Mardoqueo li c'usitic laj yich'be li Amane. 

3Li Estere la sc'opan yan velta li ajvalile; la squejan sba ta stojol te laj yoc'ta sba. La 

sc'anbe vocol ti ac'o slajesbe sc'oplal li c'usi sbol chapanoj Amán ti mu me xc'ot ta 

pasel chich' milel scotol li judaetique. 

4Li ajvalile la xbechbe ta stojol Ester li svaston pasbil ta c'anal taq'uine, jech li Estere 

itots, lic va'luc ta stojol li ajvalile, 

5jech laj yalbe: —Me lec chavilune, ajvalil, me lec ac'anojune, xchi'uc me lec 

chava'ay, me xc'ot ta avo'nton li c'usi ta xcale, ac'o ta ts'ibael yan cartaetic sventa ac'o 

lajuc sc'oplal li amantal spucoj batel ta carta li Amán sventa chac' ta milel scotol li 

jchi'iltac ti bu c'alal aventainoje. 

6Yu'un mu x'ech' chca'ay me chlaj ta milel scotol li jchi'iltaque, xchi'uc me ch-ul 

scotol li cuts' calaltaque —xut. 

7Li ajvalil Asueroe jech la stac'be li Ester xchi'uc li Mardoqueo, ja' li judá vinique: —

Li vu'une laj xa cac'be Ester scotol c'usitic oy yu'un li Amane, xchi'uc laj xa cac' ta 

joc'anel ta te' li Amán ta sventa ti tsc'an ox chac' ta milel scotol li judaetique. 

8Li' ta orae xu' ta xcac' ac'o ats'ibaic batel cartaetic ta jbi sventa chacoltaic li 

achi'iltaquic ta judaile. Ts'ibaic ta jbi ti c'u x'elan lec chava'yique; aq'uic batel li sello 

cu'un sventa ajvalile. Yu'un me oy jun carta ti yich'oj batel jbi xchi'uc sello cu'un, 

vu'un li ajvalilune, mu'yuc boch'o xu' tsoques o —xi. 

9Ta yoxibal xcha'vinic (23) c'ac'al yochel li yoxibal u Sivane, lic staquic ta iq'uel li 

jts'ibajometic yu'un muc'ta ajvalile. Ja' jech la sts'ibaic scotol jech chac c'u cha'al laj 

yal li Mardoqueoe. Ja' laj yich'ic ts'ibabel batel li judaetique, li ajvaliletique xchi'uc li 

banquilaletic ti xlic ta India c'alal to ta Etiopía banamile; ja' vucub svucvinic (127) 

muc'tic lumetic ta scotol. Ta sc'op stuquic xchi'uc ta sts'ib stuquic laj yich'ic ts'ibabel 

batel ta jujun banamil xchi'uc ta jujun lum. Jech ec li judaetique ta sc'op stuquic 

xchi'uc ta sts'ib stuquic laj yich'ic ts'ibabel batel. 

10Scotol li cartaetique yich'oj lec sbi xchi'uc sello ajvalil Asueroe. C'alal lec xa chapal 

yu'unique, la staquic batel li boch'otic bat spuquic li cartae; ja' te la scajlebinic batel li 

ca'etic yu'un ajvalil ti bu lec tsots x'anilajique. 

11Li ajvalile laj yal batel mantal ta cartaetic ti ac'o stsob sbaic buyuc no'ox lumal 

nacalic li judaetique; ac'o spoj abaic c'alal chtal milatuc yu'un li yajcontraic ta jujun 

muc'tic lum xchi'uc ta bic'tal lumetique. 

12Ac'o spasic ta jun no'ox c'ac'al ta scotol c'u smuc'ul banamil sventainoj li ajvalil 

Asueroe, ja' li jun c'ac'al ti chapanbil xa ono'oxe, ja' li yoxlajunebal (13) c'ac'al yochel 

li xlajchabal u Adare. 

13Li mantal laj yich' puquel batel ta carta sventa chich' ac'bel sna'ic ta jujun muc'tic 

lum xchi'uc ta bic'tal lumetic ta xal ti ac'o xchapan sbaic ta sventa li jun c'ac'al le'e, 

yu'un ac'o spoj sbaic ta sc'ob li yajcontraique. 

14Li jpuccartaetique ta mantal yu'un ajvalil ibat spuquic ta scotol lumetic, xchi'uc ja' 

laj yac' batel li sca' stuc ti lec tsots xu' yu'unic anile, xchi'uc ja' ta smantal ti laj yich' 

puquel noxtoc te ta muc'ta lum Susae. 

15C'alal iloc' batel ta spasubmantal ajvalil li Mardoqueoe, slapoj xa loq'uel c'u'il sventa 

ajvalil, ja' yaxvac'antic sba xchi'uc sac, xchi'uc jun smuc'ta scoronail sjol pasbil ta 

c'anal taq'uin, xchi'uc jlic snatil c'u' pasbil ta lino no yax'elantic sba. Scotol li 

cristianoetic te ta lum Susae xcuxet no'ox yo'ntonic, x'avlajetic no'ox. 

16Jech ec li judaetique sac xi to osil laj yilic, xcuxet xa yo'ntonic, ich'bil ta muc' laj 

ya'yic. 

17Ta jujun banamiletic ta scotol lumetic ti bu ic'ot li mantal yu'un ajvalile bats'i xcuxet 

no'ox yo'ntonic li judaetique; la spasic lec q'uin, laj yaq'uic lec ve'el. Oy ep 

cristianoetic ta jujun lum la xa scuy sbaic ta judá vinic ec, yu'un toj ep xi'elal laj ya'yic 

li judaetique. 

Ester 9 

La stsal yajcontraic li judaetique 

1C'alal ista li yoxlajunebal (13) c'ac'al yochel xlajchabal u Adare, ja' li sc'ac'alil ti ac'o 

c'otuc ta pasel li mantal yaloj ajvalile, li yajcontra judaetique chapalic xa'ox yu'un 

tsc'an chulesic o li Judae, pero mu jechuc ic'ot ta pasel. Ja' ijoybij ta stojol stuquic li 

yajcontraique yu'un ja' itsalatic yu'un li judaetique. 

2Scotol li judaetic ti puquemic ta jujun banamil bu c'alal sventainoj li ajvalil Asueroe 

la stsob sbaic ta jujun lum ti bu nacalique, yu'un chac'beic li yajcontraic ti chapalic 

xa'ox ja' chaq'uique. Mu'yuc boch'o ivu' yu'un la stsal li judaetique, yu'un scotolic toj 

ep xi'elal laj ya'yic. 

3Scotol li banquilaletic ta jujun banamile, li ajvaliletique, li jpasmantaletic xchi'uc li 

boch'otic tsots yabtel yich'ojique ja' xa la scoltaic li judaetique yu'un toj ep xi'elal laj 

ya'yic li Mardoqueoe. 

4Yu'un li Mardoqueoe toj muc' yabtel yich'oj te ta stojol li ajvalile, xchi'uc puquem 

batel sc'oplal ta jujun banamiletic, xchi'uc yantic no'ox ta xich' batel lec stsatsal. 

5Li judaetique la smilic ta espada scotol li yajcontraique. Laj yulesic o; la spasbeic li 

c'usi tsc'an yo'ntonique. 

6Te no'ox ta muc'ul lum Susae la smilic vo'ob ciento (500) viniquetic. 

7Xchi'uc la smilic noxtoc li Parsandata, Dalfón, Aspata, 

8Porata, Adalía, Aridata, 

9Parmasta, Arisai, Aridai, xchi'uc Vaizata, 

10ja' li xnich'nabtac Amán, mero yajcontra judaetique. Pero li c'usitic oy yu'unique 

mu'yuc laj yich'beic. 

11C'alal laj ya'ay ajvalil c'u yepal animaetic te ta muc'ul lum Susa yo' bu nacale, 

12jech laj yalbe li me' ajvalil Estere: —Li judaetique laj xa smilic vo'ob ciento (500) 

viniquetic, xchi'uc li' no'ox ta muc'ul lum Susae laj xa smilbeic li lajuneb xnich'nab 

Amane. ¿C'u to van x'elan la spasic ta scotol li banamil bu c'alal jventainoje? Albun 

xa yan c'usi chac'an ta xcac'bot —xut. 

13Itac'ov li Estere: —Me lec chava'ye ajvalil, alo mantal ti ac'o spasic jech yan velta 

oc'om li judaetic li' ta Susa jech chac c'u cha'al li mantal avaloje, xchi'uc ac'o 

sjoc'anbeic ta te' sbec'tal li lajuneb xnich'nab Amane —xi. 

14Li ajvalile laj yal mantal ti ac'o yich' pasel jeche. Lic spuquic te ta lum Susa li 

mantal laj yal ajvalile, xchi'uc la sjoc'anbeic ta te' sbec'tal li lajuneb xnich'nab Amane. 

15Ja' yu'un li judaetic te nacalic ta Susae la stsob sbaic yan velta ta xchanlajunebal (14) 

c'ac'al yochel li u Adare; la smilic oxib ciento (300) viniquetic noxtoc. Pero mu'yuc 

laj yich'beic li c'usitic oy yu'unique. 

16Li yantic judaetic nacalic ta jujun banamil yo' bu c'alal sventainoj li ajvalile ja' la 

smilic vo'lajuneb xchanvinic ta mil (75,000) viniquetic ti c'alal la stsob sbaic ta sventa 

tspoj sbaique, pero mu'yuc laj yich'beic li c'usitic oy yu'unique. 

17Le'e ja' ic'ot ta pasel ta yoxlajunebal (13) c'ac'al yochel li u Adare. Ta 

xchanlajunebal (14) c'ac'ale la xcux yo'ntonic. Toj xcuxet no'ox yo'ntonic; la spasic lec 

q'uin; laj yaq'uic lec ve'el. 

18Yan li judaetic te nacalic ta lum Susae la stsob sbaic ta oxlajuneb (13) xchi'uc ta 

xchanlajunebal (14) c'ac'al yochel li ue. Ta svo'lajunebal (15) c'ac'al la xcux yo'ntonic 

ec. Xcuxet no'ox yo'ntonic; la spasic lec q'uin, xchi'uc laj yaq'uic lec ve'el. 

19Jech noxtoc li yantic judaetic te nacalic ta bic'tal lumetic, xchi'uc tsobtsobnaetic ti 

mu'yuc setbilic ta coraltone, la stsob sbaic ec. Ta xchanlajunebal c'aca'l yochel u Adar 

xcuxet no'ox yo'ntonic la spasic lec q'uin, xchi'uc laj yac'anbe sba smotonic. 

La sliquesic spasel q'uin Purim 

20Li Mardoqueoe la sts'iba ta vun li c'usitic ic'ot ta pasele, xchi'uc la stacbe batel 

cartaetic noxtoc li judaetic te nacalic batel ta nom ta noch' ti c'u smuc'ul sventainoj li 

ajvalil Asueroe. 

21Laj yalbe batel mantal ti ac'o spasilanic jech q'uin ta jujun jabil ta yoxlajunebal (13), 

xchi'uc ta xchanlajunebal (14) c'ac'al yochel li u Adare. 

22Yu'un ja' sc'ac'alil icolic ta milel yu'un li yajcontraique, xchi'uc ja' yual ic'ataj ta 

q'uin, ic'ataj ta xcuxetel yo'ntonic li at-o'nton, li oq'uel ta ox spasique. Laj yalbe batel 

ti ja' jech sc'ac'alil ac'o spasilanic li q'uine, ac'o yaq'uic lec ve'el, ac'o yac'anbe sba 

smotonic, ac'o yac'beic smoton li me'onetique. 

23Li judaetique ja' jech icom o sc'ac'alil yu'unic li q'uin jech chac c'u cha'al la 

sliquesique, xchi'uc jech chac c'u cha'al la sts'iba batel li Mardoqueoe. 

24Yu'un li Amán xnich'on Amedata, ja' li mero yajcontra judaetique, xchapanoj xa'ox 

ti ta xules scotol li judaetique, jech lic spasic canal tajimol, ja' li Pur sbie; yu'un jech 

xu' chules o ta j'ech'el li judaetique. 

25Pero c'alal ibat ta stojol ajvalil li Estere, li ajvalile lic yal mantal ti ja' ac'o joybijuc ta 

stojol stuc Amán li c'usi chopol snopoj ta stojol li judaetique. Ja' yu'un li Amán 

xchi'uc xnich'nabe laj yich'ic joc'anel ta te'. 

26Ja' yu'un li c'ac'aletic le'e Purim ic'ot sbi, yu'un Pur sbi li canal tajimol la spasique. 

Ti c'u x'elan ts'ibabil batel ta carta yu'un Mardoqueoe xchi'uc ti c'u x'elan laj yilic ic'ot 

ta pasele, xchi'uc ti c'u x'elan laj ya'yic a'yeje 

27ja' jech la spasilanic o batel c'alal ta yalab xnich'nabic xchi'uc li boch'otic c'atajemic 

xa ta Judae. Ja' jech la spasilanic o batel chib c'ac'al q'uin ta jujun jabil li c'usi c'ac'alil 

yorail jech chac c'u cha'al i'albatic mantale; mu'yuc la xquechanic o spasel. 

28Ja' jech la spasilanic o chib c'ac'al q'uin li jayc'ol alab nich'nabetic yu'unique; muc 

xch'ay ta yo'ntonic o. Ta jujuchop sbiic, ta jujun muc'tic lum, xchi'uc ta bic'tal lumetic 

ti bu nacalic batele la spasic, yu'un jech mu me xch'ay o sna'el yu'unic c'alal ta 

smomnich'nabtaquic li judaetique. 

29Li me' ajvalil Ester stseb Abihaile xchi'uc li Mardoqueo judá vinique laj yac' lec 

sfirmaic ti c'alal la sts'ibaic batel li xchibal carta ta sventa q'uin Purime. 

30Jech la stacbeic batel li judaetic te nacajtic batel ta scotol li vucub svucvinic (127) 

muc'tic lumetic sventainoj ajvalil Asueroe. Lec ta c'unil c'opetic la sts'ibaic batel; lec 

la spatbeic batel yo'ntonic. 

31Yu'un jech ac'o sna'ic o c'usi c'ac'alil tspasic li q'uin Purime, jech chac c'u cha'al 

yalojic mantal li Mardoqueo xchi'uc li me' ajvalil Estere. Yu'un jech ac'o spasic o 

xchi'uc yalab xnich'nabic. Jech mu xch'ay ta yo'ntonic c'usi ic'ot ta pasel ti c'alal ep laj 

yat yo'ntonic xchi'uc laj yictaic ixime. 

32Ti c'u x'elan laj yal mantal Ester ta sventa li q'uin Purime ja' jech icom o. Scotol le'e 

laj yich' ts'ibael ta vun. 

Ester 10 

I'ich'at ta muc' Mardoqueo 

1Li ajvalil Asueroe lic sc'anbe spatan scotol li jujusep banamiletic c'alal to ta ti'ti' 

nabe. 

2Scotol li c'usitic ivu' yu'un la spas ajvalile xchi'uc ti c'u x'elan laj yac' ta ich'el ta muc' 

li Mardoqueoe te ts'ibabil ta svunal c'usitic c'otem ta pasel yu'un li ajvaliletic ta Media 

xchi'uc ta Persiae. 

3Yu'un li Mardoqueo judá vinique ja' banquilal jpasmantal yu'un li ajvalil Asueroe. 

Lec c'anbil, xchi'uc lec ich'bil ta muc' yu'un scotol li xchi'iltaque, yu'un la sa' c'u x'elan 

lec oyic li xchi'iltaque, xchi'uc laj yac' persa la scolta. 

Job 

Job 1 

La spasbe poroval yo'nton Job li banquilal pucuje 

1Oy to'ox jun vinic te ta yosilal Uz, Job sbi. Lec tuc' yo'nton, lec c'usitic la spas, lec 

yich'oj ta muc' Dios, svoc'oj sba o ta sventa li c'usi chopole. 

2Oy vucub squeremetic, xchi'uc oxib stsebetic. 

3Oy vucmil (7,000) sme' xchij, oxmil (3,000) scamello, vo'ob ciento (500) j'abtel-

vacaxetic yu'un, ta chabchab yic'oj sba. Vo'ob ciento (500) sme' sburo, xchi'uc bats'i 

ep smozotac. Ja' no'ox stuc ven jc'ulej te ta sloq'ueb c'ac'al yo' bu nacalique. 

4Li xnich'nab Jobe nopen xa'yic tspasic q'uin, chaq'uic ve'el, uch'bajel ta jujun snaic ti 

c'usi c'ac'alil chc'ot ta stojol jujunique. Chiq'uic ta ve'el ec li oxib stsebalique. 

5C'alal chcuch yu'unic spasel li q'uine, li Jobe chic'an li xnich'nabe. Sob chliquic ta 

yoc'omal; chchic' smoton Dios ta sventa li jujun xnich'nabe, yu'un chac' ta lecubtasel 

ta sventa smulic. Yu'un li Jobe jech snopoj ta yo'nton: “Oy yic'al oy bu tsta smulic; oy 

bu chchopolc'opojic ta stojol Dios ta yo'ntonic li jnich'nabe”, xi. Ja' yu'un ja' jech la 

spasilan o. 

6Ta sc'ac'alil c'alal ibat sva'an sbaic ta stojol Dios li yajtuneltac te ta vinajele, te nabal 

ibat ec li banquilal pucuje., 

7Li Muc'ul Diose jech laj yalbe li banquilal pucuje: —¿Bu la'ay tal? —xut. Itac'ov li 

banquilal pucuje: —Ay joyibta tal, ay jxan tal scotol li banamile —xi. 

8Li Muc'ul Diose jech la sjac'be li banquilal pucuje: —¿Me laj avil li cajtunel Job ti 

mu'yuc boch'o yan jech te ta banamil jech chac c'u cha'al ti lec tuc' yo'ntone, ti lec 

c'usitic tspase, ti lec yich'ojun ta muq'ue, xchi'uc ti svoc'oj sba o ta sventa li c'usi 

chopole? —xut. 

9Itac'ov li banquilal pucuje: —Muc jechuc no'ox ti lec yich'ojot ta muc' li Jobe. 

10Ja' ta sventa ti lec asetuoj ta coral xchi'uc yajnil xnich'nabe xchi'uc scotol li c'usitic 

oy yu'une. Yu'un chavac'be lec bendición ta sventa scotol li yabtele, ja' yu'un solel 

i'epaj c'usitic oy yu'un ta banamil. 

11Pero me chapojbe scotol li c'usi oy yu'une, te chavil me mu xlic chopolc'opojuc ta 

atojol —xut. 

12Li Muc'ul Diose jech laj yalbe li banquilal pucuje: —Lec oy, scotol li c'usi oy 

yu'une oy ta ac'ob; ja' no'ox mu xavac' ac'ob ta sbec'tal stuc li Jobe —xut. Li banquilal 

pucuje iloc' batel ta stojol li Muc'ul Diose. 

13Ta yan c'ac'al li xnich'nab Jobe la spasic q'uin ta sna li banquilal xnich'one; te ive'ic, 

te i'uch'bajic. 

14Ja'o te ic'ot jun j'almantal ta stojol li Jobe, jech c'ot yalbe: —C'alal ja'o chi'abtejcutic 

ta loc banamil xchi'uc li vacaxetique, xchi'uc c'alal ja'o te chve'ic ta nopol ec li me' 

buroetique, 

15te iloq'uic tal li sabetique; laj yelc'anic batel li vacaxetique, la smilic comel ta 

espada li amozotaque. Jtuc xa no'ox licol tal sventa tal calbot li c'usi ic'ot ta pasele —

xut. 

16Muc to chlaj yo'nton ta yalel, ic'ot yan j'almantal noxtoc, jech c'ot yal: —Iyal tal 

c'oc' yu'un Dios ta vinajel, ic'ac' scotol li chijetic xchi'uc li jchabichijetic avu'une. Jtuc 

xa no'ox licol tal sventa tal calbot li c'usi ic'ot ta pasele —xi. 

17Muc to'ox chlaj yo'nton ta yalel, ja'o ic'ot yoxibal j'almantal, jech c'ot yal: —Te ic'ot 

oxtsob caldeaetic, c'ot yilbajinuncutic, laj yelc'anic batel scotol li acamellotaque; la 

smilic ta espada li amozotaque. Jtuc xa no'ox licol tal sventa tal calbot li c'usi ic'ot ta 

pasele —xi. 

18Muc to chlaj yo'nton ta yalel, ic'ot yan j'almantal, jech laj yal: —C'alal te chve'ic, 

ch-uch'bajic ta sna banquilal anich'on li aqueremetic atsebetique, 

19iloc' tal muc'ta ic' ta xocol banamil; la syuc' ta xchanjotal xchiquin li nae. Ilom yalel 

ta sba yac'olic li anich'nabe, jech te ichamic o. Vu'un xa no'ox licol tal yu'un tal calbot 

—xi. 

20Li Jobe iva'i, la sli' sc'u', yu'un toj abul sba laj ya'ay. La xjux loq'uel stsotsil sjol; la 

squejan sba sventa chich' ta muc' Dios, 

21jech laj yal: —T'analun ono'ox c'alal livoc' yu'un li jme'e, jech t'analun chisut batel 

noxtoc. Muc'ul Dios laj yac'bun scotol; Muc'ul Dios la spojbun sutel noxtoc. Ich'biluc 

ta muc' sbi li Muc'ul Diose —xi. 

22Li Jobe mu'yuc la sa' smul ta stojol Dios ta sventa ti jech ic'ot ta pasele; me jutuc 

mu'yuc ichopolc'opoj ta stojol li Diose. 

Job 2 

1Ta yan c'ac'al ibat sva'an sbaic ta stojol Muc'ul Dios yan velta li yajtuneltac Diose. 

Te nabal ibat noxtoc li banquilal pucuje. 

2Li Muc'ul Diose jech laj yalbe li banquilal pucuje: —¿Bu la'ay tal? —xut. Itac'ov li 

banquilal pucuje: —Ay joyibta tal, ay jxan tal scotol li banamile —xi. 

3Li Muc'ul Diose jech laj yalbe li banquilal pucuje: —¿Me laj avilbun li cajtunel Job ti 

mu'yuc boch'o yan jech te ta banamil lec tuc' yo'nton, lec c'usitic tspas, lec yich'ojun ta 

muc', xchi'uc ti svoc'oj sba o ta sventa c'usi chopole? Ac'o me chac'an ox chajip ta lum 

ta jech no'ox, pero staoj yav jun yo'nton o; mu'yuc bu la sa' smul ta jtojol —xut. 

4Itac'ov li banquilal pucuje: —Xu' chac' c'usitic yan ta sventa chc'uxubin sbec'tal stuc. 

Yu'un li cristianoe xu' chac' scotol c'usi oy yu'un, ja' no'ox venta me cuxul chcom 

stuque. 

5Pero picbo avil li sbaquil xchi'uc li sbec'tal stuque; te chavil me mu xlic 

chopolc'opojuc ta atojol —xut. 

6Itac'ov li Muc'ul Diose: —Lec oy, oy ta ac'ob li sbec'tale, pero mu xamil —xut. 

7Li banquilal pucuje iloc' batel ta stojol li Muc'ul Diose, bat yac'be svocol li Jobe. Laj 

yac' tsacatuc ta jun chopol ch'inin. Ilic ta yacan, iloc' c'alal ta sjol. 

8Li Jobe ibat xchotan sba ta tantic; la stsac svoc'olil bin, la xjux sba o. 

9Jech i'albat yu'un li yajnile: —¿Me yoquel to staoj yav jun avo'nton o? Tuch'o ta utel 

li Diose, chaman xa —xut. 

10Itac'ov li Jobe: —Li vo'ote chac'opoj jech chac c'u cha'al jun bol ants. ¿C'usi lec ta 

jpastic? Me lec laj ca'itic c'alal laj yac'butic c'usi lec li Diose, ¿c'u yu'un mu lecuc 

chca'itic noxtoc c'alal chijyac'butic c'usi chopole? —xut. Li Jobe mu'yuc bu la sa' smul 

ta stojol Dios ta sventa li c'usi iloc' ta yee, ac'o me toj ep li svocole. 

Li Jobe i'ay vu'lanatuc yu'un boch'otic lec sc'opan sba xchi'uc 

11Li Jobe oy oxib viniquetic lec sc'opan sba xchi'uc. Ja' Elifaz liquem ta Temán, 

Bildad liquem ta Súa, xchi'uc Zofar liquem ta Naamat. C'alal laj ya'yic ti toj ep svocol 

li Jobe, iloq'uic tal yo' bu nacalic jujunic, yu'un la xchapanic ti jmoj chtal spatbeic 

yo'ntone, xchi'uc chtal xchi'inic ta ich' vocol. 

12C'alal nom to xtalique, la sq'uelic batel li Jobe, pero muc xa xotquinic, jech tsots lic 

oq'uicuc. La sli' sc'u'ic jujunic; la sjipic muyel pucuc ta sjolic. 

13Te vul xchi'inic ta chotlej ta banamil li Jobe; vucub c'ac'al, vucub ac'ubal te 

xchi'inojic. Me junuc mu'yuc boch'o ic'opoj yu'unic, yu'un toj xi'bal sba laj yilbeic li 

svocole. 

Job 3 

Li Jobe la xchopolc'opta li sc'ac'alil c'usi ora ivoq'ue 

1Ts'acal to li Jobe lic c'opojuc, lic xchopolc'opta li c'usi ora ivoq'ue; 

2tsots ic'opoj jech laj yal: 

3—Toj chopol li jun ac'ubal c'usi ora lina'p ta xch'ut jme'e; toj chopol li c'ac'al ti c'usi 

ora livoq'ue. 

4Ja' lec ti ic' osil comuc o li jun c'ac'al le'e; ja' lec ti manchuc sventain li Dios ta 

toyole, jech muc sacub ti jechuque. 

5Ja' lec ti lajuc yich' pixel o ta pimil ic'al osile; ja' lec ti lajuc yich' maquel ta pimil 

ic'al toque; ja' lec ti imacuc li c'ac'al ti chac' ep xi'ele. 

6Toj lec ti lajuc yu'unin o li ic'al osile, jech mu'yuc tsacal icom ta atel ta sc'ac'alil jujun 

jabil ti jechuque; mu'yuc tsacbil ta atel ta sc'ac'alil jujun u ti jechuque. 

7Ja' lec ti manchuc yac' voc'cun li jun ac'ubal le'e; ja' lec ti mu'yucuc boch'o xcuxet 

yo'nton li jun ac'ubal le'e. 

8Toj lec ti lajuc soquesic li jtuch'-oraetique, ja' li boch'o yich'oj svu'elic ta stojol li 

Leviatane., 

9Ja' lec ti mu'yucuc xac' xojobal li c'analetic iloc' tal ta sacubbale; ja' lec ti mu'yucuc 

xtal li sac osil laj yich' malaele; ja' lec ti mu'yucuc laj yilic ichacpojtaj tal li yibel 

vinajele. 

10Yu'un toj chopol li jun ac'ubal le'e, yu'un muc smacbe xch'ut li jme' ti bu to'ox 

tiq'uilune. Ti lajuc snac'une, mu'yuc li' chquich' tsots vocol ti jechuque. 

11¿C'u yu'un mu teuc licham ta yut xch'ut li jme'e? ¿C'u yu'un muc xicham ta ora ti 

c'alal ja' to no'ox livoq'ue? 

12¿C'u yu'un ti oy jol acanil te la scajanicun c'alal livoq'ue? ¿C'u yu'un ti oy chu'il te 

lichu'un tale? 

13Ja' lec ti chamcun ono'oxe, jun co'nton chivay ti jechuque; jun co'nton telelun ta jcux 

14jech chac c'u cha'al li ajvaliletic, li jbijubtasvanejetic ta banamil ti lec muc'tic na 

pasbil bu mucajtique, 

15o jech chac c'u cha'al banquilaletic ti la snojes lec snaic ta c'anal taq'uin, ta saquil 

taq'uine. 

16¿C'u yu'un muc laj quich' ono'ox muquel jech chac c'u cha'al yalemal olol, o jech 

chac c'u cha'al olol ti chamen chvoq'ue? 

17Te ta ch'ene chlaj sc'oplal c'usi oy ta yo'nton li boch'otic chopolique; te chc'ot xcux 

yo'ntonic li boch'otic lajem xa stsatsalique. 

18Te chc'ot xcuxic noxtoc li jchuqueletique; mu'yuc xa cha'yic xc'aq'uet yajvalic yu'un 

li capuraletique. 

19Te oyic c'alal ta biq'uit, ta muc'; te oyic noxtoc li mozoetique, colemic xa ta sc'ob li 

yajvalique. 

20“¿C'u yu'un ti li' to ch-ac'bat yil saquil osil li boch'o oy svocole? ¿C'u yu'un ti li' to 

ch-aq'ue cuxuluc li boch'o toj c'ux abul sbae? 

21¿C'u yu'un ti li' to cuxul li boch'o ja' xa no'ox tsmala ac'o chamuc ti mu xchame, ti 

solel tsa'ilan xchamel jech chac c'u cha'al li boch'o tsa'ilan sc'ulejale 

22ti ja' toj xcuxet yo'nton, toj jun yo'nton cha'ay c'alal me ibat ta ch'ene? 

23¿C'u yu'un ti li' to ch-aq'ue cuxuluc li boch'o mu xa sna' bu chbate, ti macbil xa sbe 

ta jujujot yu'un li Diose? 

24“Ja' xa jve'elinoj o li puru jic' o'ntone, li ayetel ta scoj xc'uxul jvocole mu xpaj o jech 

chac c'u cha'al chloc' vo' ti xcholchun no'oxe. 

25Yu'un li' xa oy ta jtojol li c'usi toj xi'bal ono'ox sba chca'ye; ivul xa ta jtojol li c'usi 

xi'emun ono'ox yu'une. 

26Mu'yuc bu ta jcux co'nton o, mu'yuc yutsil jujun c'ac'al chca'ay; mu'yuc bu jun 

co'nton, puru slo'il no'ox co'nton oy —xi li Jobe. 

Job 4 

Li Elifaze lic xchi'in ta lo'il li Jobe 

1Li Elifaz liquem ta Temane jech lic yalbe li Jobe: 

2—Job, ta jna' ti uts'intael chava'ay me chajc'opanotcutique, pero ¿boch'o xu' yu'un ti 

mu xc'opoj o jbeluque? 

3Q'uelavil, li vo'ote ep boch'otic laj achanubtas; vo'ot laj atsatsubtasbe yo'nton li 

boch'otic mu'yuc stsatsal yo'ntonique; 

4vo'ot laj anit liquel li boch'o iyalic ta lume; vo'ot laj avico li boch'otic ta xa'ox 

xbalch'ujique. 

5Pero c'alal ital ta atojol atuc li c'usi chopole, chchibaj xa avo'nton; c'alal nabal xa ta 

abec'tale, chlo'ilaj avo'nton. 

6¿Me mu'yuc apatoj avo'nton ti lec avich'oj ta muc' li Diose? ¿Me mu'yuc apatoj 

avo'nton ti lec tuc' c'usitic chapase? 

7Nopo lec ava'ay li c'usi chacalbote. ¿Me oy bu aviloj ich'ay batel li boch'o mu'yuc 

smule? ¿Me oy aviloj laj yich' milel li boch'o tuc' yo'ntone? 

8Li vu'une ja' no'ox quiloj li boch'otic tsts'unic c'usi chopole, li boch'otic tsts'unic 

c'usitic mu'yuc leque ja' ono'ox ta sc'ajic li c'usi sts'unojique. 

9Jech ta xlajic ta yic'al ye li Diose; ta xchamic ta sc'ac'al yo'nton li Diose. 

10Ac'o me tsots xu' yu'unic, me x'avetic no'ox jech chac c'u cha'al bolom ti x'avet, ti 

xlaquet no'oxe, pero ta spajesatic yu'un Dios, ta sc'asbat stanal yeic yu'un li Diose. 

11Ta xchamic jech chac c'u cha'al mol león ti mu'yuc bu tsta sve'ele, jech tanpuc ta 

xbat yol li me' leone. 

12“Oy c'usi laj ca'ay ta mucul; jutuc svisvun laj ca'ay ta jchiquin. 

13Ta ac'ubaltic c'alal ja'o yorail chvay scotol cristianoetique, oy c'usi tsots laj quil ta 

jch'ulel. 

14Pero toj xi'bal sba, solel linic yu'un; la sniquesbun c'alal ta jbaquiltac. 

15Laj ca'ay oy c'usi xjublej jelovel yic'al ta jsat; solel tsaval to jtsotsil ic'ot yu'un. 

16Laj quil te va'al ta stuq'uil jsat xco'laj xchi'uc nac'ubalil yilel, pero muc xcotquin 

boch'o. Te ch'anxi oy; ts'acal laj ca'ay jech laj yal: 

17‘¿Me oy boch'o solel tuc' ta stojol li Diose? ¿Me oy boch'o toj lec jech chac c'u 

cha'al li Jpasvanej yu'une? 

18Li yajtuneltac te ta vinajele mu'yuc ono'ox spatoj yo'nton yu'un, yu'un oy ono'ox 

c'usi mu'yuc lec staojbe ec li yaj'almantaltaque. 

19¡Buuc xa li boch'o pasbilic ta lum ta ach'el jech chac c'u cha'al na pasbil ta ach'el, ti 

vuchul ta ba pucuctique, ti c'unic ta voch'el jech chac c'u cha'al c'usi ochem xjoch'e! 

20Ta jun no'ox c'ac'al xu' lajem scotolic; j'ech'el chbatic o sbatel osil, mu'yuc xa boch'o 

tsna' o. 

21Li xcuxlejalique mu'yuc stu jech chac c'u cha'al ch'ojon ti tuch'em xae, jech mu'yuc 

staoj sbijilic o c'alal chchamic’, xi laj ca'ay. 

Job 5 

1“Job, avanan ca'tic; jq'ueltic me oy boch'o chastac'bot. ¿Boch'o junucal banquilal te 

ta vinajel chac'opan? 

2Ta melel li bol cristianoe ta xmilat yu'un li sc'ac'al yo'ntone; ta xmilat yu'un li c'usi 

batem ta yo'nton tsc'upine. 

3Li vu'une laj quil ti oy jun chopol vinic lec ibat yu'un scotole, pero ta ora no'ox ital 

j'ilc'op ta sna. 

4Li xnich'nabe mu'yuc xc'uxubinelic me jutuc; pech'bil ta teq'uel icomic c'alal laj 

yich'ic chapanel, me jutuc mu'yuc spojelic. 

5Li c'usitic sts'unoje ja' ive'bat yu'un li jvi'naletique. Ac'o me ta ch'ixtic oy, laj ono'ox 

sloq'uesic; li c'usitic oy yu'une ja' i'ich'bat yu'un li jtaquiti'iletique. 

6Li vocole muc ta banamiluc chloc' tal; li uts'intaele mu jechuc no'ox chjav loq'uel tal. 

7Ja' stuc cristiano tsvoq'ues li vocol jech chac c'u cha'al li nich-c'oc' ti stalel o 

chcuchat muyel ta iq'ue. 

8Ti vu'cun jech oy jvocole, ja' ta jsa' li Diose; chcac'be ta sc'ob scotol li jvocole. 

9Yu'un ja' xu' yu'un tspas ep muc'tic sq'uelubiltac; xu' tspas tsotsic sq'uelubiltac ti mu 

stac' atel c'u yepale. 

10Ja' chac' tal vo' ta banamil; ja' chat'es li osil banamile. 

11Ja' tstoy liquel li boch'o biq'uit ch-ilatique; ja' chchabi li boch'o toj ep svocolique. 

12Ja' tsoquesbe c'usi snopoj tspas li boch'o toj bij scuyoj sbae, jech mu'yuc c'usi chc'ot 

ta pasel o yu'un. 

13Ja' chac' ti te chucul ac'o c'otuc ta sventa sbijil li boch'otic bij scuyoj sbaique; ja' 

tsmacbe ta be c'usi chopol xchapanojic li boch'otic chopolique. 

14Ta sac osile tsbosi yacanic jech chac c'u cha'al chanovic ta ic' osil; ta o'lol c'ac'ale 

jeche' xmachlajet chanovic jech chac c'u cha'al ta ac'ubaltic. 

15Ja' tscolta ta milel ta espada li me'onetique; ja' tscolta ta sventa yeic li boch'otic 

chopolique; ja' tscolta loq'uel ta sc'obic li jsa'c'opetique. 

16Ja' te spatoj yo'ntonic o li boch'otic mu'yuc stsatsal yo'ntonique; ja' tsmacbe yeic li 

boch'otic chopolique. 

17“Xcuxet no'ox yo'nton li boch'o chich' tuq'uibtasel yu'un Diose, ja' yu'un mu me 

xabaj li nucul chayac'bot Boch'o ech'em svu'ele. 

18Me oy bu chtuch' yu'une, ja' chpix lec; ja' tsyayijes, ja' chpoxta noxtoc. 

19Ta jujucoj avocole chascoltaot ono'ox; mu xac' stsacot o li c'usi chopole. 

20Ja' chascoltaot ta yorail vi'nal, jech mu xacham; ja' chascoltaot, jech mu xacham ta 

espada ta yorail pasc'op. 

21Ja' chaspojot ta sventa c'usiuc no'ox cha'albat; mu'yuc c'usi chaxi'be ti c'alal chvul 

tsots vocol ta atojole. 

22Xats'ein no'ox ta yorail vi'nal, xchi'uc ta yorail vocol; mu'yuc chaxi' yu'un li te'tical 

chonbolometique. 

23Li tonetique mu'yuc ta smaquic li avosile; li chonbolometic ta te'tique mu'yuc 

chayilbajinicot. 

24Lec chbat avu'un scotol te ta ana; c'alal chaq'uel li c'usitic oy avu'une, mu'yuc c'usi 

sc'an. 

25Jech noxtoc chavil ti bats'i ep chbol li amomnich'nabe; bats'i ep chbat jech chac c'u 

cha'al ts'i'laletic. 

26Lec ataoj amalubel chacham jech chac c'u cha'al jchuc trigo ti lec staoj syijil chich' 

tuch'ele. 

27Le'e quilojtic xa lec, ta jna'tic ti ja' melele; a'yo lec ava'ay ec li vo'ote, nopo lec aba 

ava'ay —xi li Elifaze. 

Job 6 

La spac sutel sc'oplal li Jobe 

1Li Jobe lic tac'ovuc, jech laj yal: 

2—Tauc xich' bisel avil li jvocol xchi'uc li at-o'nton chca'ye, jmojuc chich' bisel ta kilo 

scotole, 

3ech'em jech yepal chloc' jech chac c'u cha'al yi' ta ti'nab, ja' yu'un tsots chic'opoj. 

4Yu'un li' xa mats'ajtic ta jbec'tal sflecha li Boch'o ech'em svu'ele, chanov xa ta scotol 

jbec'tal chca'ay li svenenoale; li vocoletic chac' Diose laj xa stsalun. 

5¿Me oy bu chava'ay ch-oc' te'tical buro ti c'alal oy lec sve'ele? ¿Me oy chava'ay 

xme'et no'ox vacax ti c'alal oy lec jobel slo'e? 

6¿Me oy boch'o tsve' ve'lil ti mu'yuc yats'amile? ¿Me oy lec smuil ta lo'el li saquil ton 

caxan no'oxe? 

7Li c'usi mu ono'ox jc'an chc'ot ta jtojole, li' ta orae ja' xa jve'el c'otem o. 

8Oyuc c'uxi xiyac'bun c'usi ta jc'anbe li Diose; oyuc c'uxi xiyac'bun li c'usi tsc'an 

co'ntone; 

9Oyuc c'uxi c'otuc ta yo'nton Dios slajesbun coraile; oyuc c'uxi snet'un o yalele; 

j'ech'el jvocol o ti jechuque. 

10Le'e ja' spatubil co'nton chc'ot, yu'un mu'yuc bu jbajojbe o smantal li Ch'ul Diose, 

jech xcuxet no'ox co'nton ac'o chamcun. 

11¿Bu xa ta jta jtsatsal ti xu' to ta jmalae? ¿C'u to snatil corail ti xu' to li' ta jts'ique? 

12¿Me yu'un stsatsal ton li jbec'tale? ¿Me yu'un bronce taq'uin jbec'talinoj? 

13Mu'yuc c'usi xu' cu'un ta jtuc no'ox; mu'yuc xa coltael o ta jtojol. 

14Li boch'o oy svocole xu' to chpatbat yo'nton yu'un li xchi'ile, ac'o me scomtsanoj 

yich'el ta muc' li Boch'o ech'em svu'ele. 

15Pero li boch'o lec jc'opan jba jchi'uque ja' no'ox chislo'laicun; ja' jechic jech chac c'u 

cha'al bevo' ti lec xa tsots chanov ya'lel yilele, pero ta ora no'ox ta xyal. 

16Ac'o me tatuben xa li ya'lel chjelove, ac'o me macal ta pimil bot xchi'uc ta tayo, 

17pero c'alal chq'uepe, ta x'ul; c'alal chc'uxub c'ac'ale, ta sacch'ay o batel. 

18Ja' ta scoj chlic stamic batel yan be li jtsob jxanubaletique; te chch'ayic o batel ta be, 

jech te chchamic o ta taqui-o'nal. 

19Li jtsob jxanubaletic liquemic tal ta Temán xchi'uc ta Sabae ja' xa te sna'ojic batel; 

ja' xa te spatoj batel yo'ntonic. 

20Pero altic ti ja' spatoj yo'ntonic yu'une, yu'un mu'yuc c'usi la staic ti c'alal ic'otique, 

jech te chchibaj yo'ntonic o yu'un. 

21Ja' jech c'otemoxuc ta ora li vo'oxuque; c'alal laj avilic ti toj ech'em jvocole, laxi'ic 

yu'un. 

22Li vu'une mu'yuc c'usi la jc'anboxuc; mu'yuc laj calboxuc ti ac'o atojic ta taq'uin 

sventa ac'o colcune. 

23Mu'yuc laj calboxuc ti ac'o apojicun ta sc'ob li cajcontrae, xchi'uc ti ac'o acoltaicun 

ta sventa li j'uts'intavanejetique. 

24“Chanubtasicun ca'tic, mu'yuc xa chic'opoj li vu'une; ac'bicun jna' bu ti mu'yuc lec 

batem cu'une. 

25Li tuq'uil tojobtasele toj jun yutsil, pero li vo'oxuque mu xca'ibe smelol li c'usi laj xa 

avalilanbicune. 

26¿Me chanopic ti mu'yuc stu li c'usi laj cale? ¿Me chanopic ti mu'yuc lec ya'yej slo'il 

li boch'o oy svocole, ti ja' no'ox jech chac c'u cha'al c'usi chcuchat batel ta iq'ue? 

27Ja' no'ox oy ta avo'ntonic chavuts'intaic li boch'o mu'yuc xa stot sme'e; amacojbeic 

sat li boch'o lec xac'opanique. 

28Q'uelicun lec avilic; q'uelic me epalc'op li c'usi chacalboxuque. 

29Suteso me ac'opic, jech mu chopoluc chacomic; suteso ac'opic, ch'unic ti ja' melel 

c'usi laj cale. 

30¿Me oy c'usi chopol chloc' ta que? ¿Me chacuyic ti mu xca'ay me oy c'usi chopol 

chloc' ta quee? 

Job 7 

Li Jobe laj yal ti ja' lec ac'o chamuque 

1“C'alal cuxul li cristiano li' ta banamile, ta vocol no'ox oy; li jujun c'ac'ale vocol ch-

ech' jech chac c'u cha'al jun j'abtel ti vocol chnel yu'un jujun c'ac'ale, 

2jech chac c'u cha'al jun mozo ti chac maluc ya'ay c'ac'al ta orae, jech chac c'u cha'al 

jun jsa'abtel ti smala-mala xich' stojole. 

3Ja' jech toj jal chca'ay ti oy jvocole; c'ac'al ac'ubal toj c'ux abul jba. 

4C'alal mocholune, toj jal chca'ay li jujun ac'ubale; te xibalet, chac sacubuc ca'ay ta 

ora, jech ta jnop: ‘¿Baq'uin to chitots?’, xichi. 

5Noj ta xuvit li jbec'tale, solel bacubenic li spat jchinale; li jnuculile cht'oman loq'uel 

li spojovile. 

6Li coraile ta anil no'ox chlaj jech chac c'u cha'al sbuc'ul jolobil; jech mu'yuc c'usi ta 

jta o yu'un. 

7“Dios cu'un, na'o me ti jliquel no'ox chicuxi jech chac c'u cha'al ta jic' co'ntoncutique, 

xchi'uc ti mu'yuc xa ta xquil lequilal yan velta li'i. 

8Li boch'otic chiyilicun li'i, mu'yuc xa bu chiyilicun o; c'alal chavac' asat ta jtojole, 

mu'yuc xa'ox te oyun. 

9Jech chac c'u cha'al toc ti ta sacch'ay no'ox batele, ja' jech li boch'o ch-och batel ta 

yavil animaetique; mu xa xloc' tal yan velta. 

10Mu'yuc xa tsut tal ta sna yan velta; mu'yuc xa chtal sq'uel yan velta ti bu to'ox 

nacale. 

11Ja' yu'un mu'yuc bu ta jpajes jba ta lo'il; ta ono'ox xic'opoj yu'un toj ep li jvocole, 

yu'un mu xa x'ech' yipal chca'ay. 

12¿Me yu'un xico'laj jchi'uc muc'ta chanul nab chavil ti chuculun avu'une? 

13Jech ta xcal: ‘Ta xivay jech xu' ta jcux co'nton; ta ximochi ta jvayab jech xu' chpaj 

ta lo'il li co'ntone’, xichi. 

14Pero chlic asibtasun ta jvayel; chlic avalubtasun ta jch'ulel. 

15Ja' lec ti oyuc c'uxi tubuc quic' ta jech no'oxe; ja' lec ti chamcune, altic ti puru 

jbaquil xa no'ox li' oye. 

16Mu xa jc'an li' oyun, mu xa xcuch cu'un o; ac'bun xa jcux co'nton, yu'un mu jaluc ti 

li' cuxulune. 

17¿C'usi stu li cristiano ti tsots sc'oplal chava'ye, ti te oy o avo'nton ta stojole, 

18xchi'uc ti jujun c'ac'al chaq'uele, ti ta jujuliquel chaq'uelbe c'u x'elan yo'ntone? 

19¿Baq'uin to chach'ay jliqueluc asat ta jtojol? ¿Me mu xacomtsanun jliqueluc sventa 

ta jbic' ya'lel que? 

20Me oy jmule, ¿c'usi chopol chaspasbot, vo'ot li jpamuc'tavanejot yu'un 

cristianoetique? ¿C'u yu'un ti vu'un chachan ac'ob ta jtojol ta flechaetic avu'une? ¿Me 

yu'un solel ech' xa avo'nton ta jventainel? 

21¿C'u yu'un mu xats'icbun li jchopolile? ¿C'u yu'un mu xapasbun perdón ti bu jtaoj 

jmule? Po'ot xa sc'an ximochi ta pucuctic, ac'o me chlic to asa'un, pero mu'yuc xa'ox 

li' oyune —xi li Jobe. 

Job 8 

Lic c'opojuc ec li Bildade 

1Li Bildad liquem ta Suae jech laj yal: 

2—¿Baq'uin to chlaj avo'nton ti jech chalo'ilaje? Li ac'ope ja' jech chac c'u cha'al 

muc'ta ic' ti toj xi'bal sbae. 

3Li Dios ti ech'em svu'ele ¿me xu' tsoques li c'usi lec ta pasele? ¿Me xu' tsoques li 

c'usi tuq'ue? 

4¿Me yu'un la sta smulic ta stojol li anich'nabe, ja' yu'un laj yac'be stoj li smulique? 

5Me chasa' ta jujun c'ac'al li Diose, me chac'anbe vocol li Boch'o ech'em svu'ele, 

6xchi'uc me lec, me tuc' chapas aba ta stojole, ta me xlic sq'uelot, ta xlic yac'bot yan 

velta scotol. 

7Ti c'u yepal oy avu'un ta sliquebe, bats'i juteb chcom; yu'un ech'em ep chlic ata ta 

ts'acal. 

8“Jac'o ava'ay a'yej ta stojol li totil me'iletic ti jelovenic xae; te chava'ay c'usi laj yilic 

ec li stot sme'ique. 

9Yu'un li vu'utique volje to lijvulutic ya'yel, mu'yuc c'usi jna'tic o; yu'un li jcuxlejaltic 

li' ta banamile ja' jech chac c'u cha'al yaxinaltic ti mu xjalije. 

10Xu' ja' chaxchanubtasot li ba'yuc totil me'iletique; ep c'usi xu' chayalbot. 

11¿Me oy bu xavil chch'i puj ti me muc ach'elticuque? ¿Me oy bu xavil chch'i tut ti me 

mu'yuc ya'lele? 

12Ac'o me lec yox, ac'o me mu'yuc bojbil, pero me mu'yuc ya'lele ja' ba'yuc chtaquijic 

yu'un li yantic ts'i'laletique. 

13Ja' jech chc'ot ta stojolic li boch'otic chch'ay ta yo'ntonic Diose; ja' jech chch'ay 

batel li c'usi oy ta yo'nton tsmalaique. 

14Yu'un li c'usi oy ta yo'ntonique, li c'usi spatoj yo'ntonic yu'une, ja' jech c'otem jech 

chac c'u cha'al na om ti c'un ta tuch'ele. 

15Ac'o me tsc'an tsquican sbaic te, pero mu xcuch yu'un; ac'o me tsc'an tsts'uyan sbaic 

te, pero chtuch' ta ora. 

16Ja' jechic noxtoc jech chac c'u cha'al ts'i'lal ti lec yox ta xojobal c'ac'ale, ti tspuc sba 

batel ta scotol ts'unubaltique, 

17ti tsjalan lec batel yibel ta baba tone, ti chpix lec ta yisim li tontique. 

18Pero me oy boch'o tsjol loq'uele, mu'yuc xa boch'o sna' me te to'ox oy. 

19Jech te chlaj sc'oplal o ti lec to'ox jun yo'nton te ch'ieme; ti bu to'ox yavile yan xa 

ts'i'lal te chlic ch'iuc. 

20“Li Diose mu'yuc tsbaj li boch'o tuc' c'usi tspase; mu'yuc tscolta li boch'o chopol 

c'usi tspase. 

21Li Diose chlic to yac' lec tse'inan; chlic to yac' avetan ta xcuxetel avo'nton. 

22Li boch'otic chasna'leicote chlic yalicuc ta q'uexlal; li boch'otic chopolique j'ech'el 

chch'ay o li snaique —xi li Bildade. 

Job 9 

Mu'yuc boch'o xu' tstac'be sutel sc'op li Diose 

1Itac'ov li Jobe jech laj yal: 

2—Ta melel jna'oj lec ti ja' jeche', pero ¿c'u x'elan xu' lec tuc' tspas sba ta stojol Dios 

li jun cristianoe? 

3Me oy boch'o tsc'an tstsal sbaic ta c'op xchi'uc li Diose, ac'o me jmil (1,000) ta bel 

c'usi chjac'bat, mu xu' yu'un staq'uel junuc velta. 

4Li stuque toj ep sbijil, toj ep svu'el; ¿me oy boch'o lec chbat me tstoy sba ta stojole? 

5Li Diose xu' ta sniques ta sc'ac'al yo'nton li vitsetique; xu' yu'un ta sjines, pero 

mu'yuc boch'o sna'be yorail. 

6Ja' tsniques li banamile; ja' tsbaq'uesbe li yoyaltaque. 

7Ja' tspas ta mantal ti mu me xloc' tal li c'ac'ale, xchi'uc ti mu me xac' xojobal li 

c'analetique. 

8Stuc la xlich'an li vinajele; ja' xu' yu'un tspas ta mantal li nab ti toyolic no'ox xvil ta 

yuc'lajetele. 

9Ja' la spas noxtoc li c'analetic, ja' li Osa Mayor, Orión, xchi'uc li Xonobe, xchi'uc li 

yantic jujutsob c'analetic ta stuq'uil sure. 

10Xu' yu'un tspas ep muc'tic sq'uelubil ti mu'yuc boch'o xa'ibe smelole; xu' yu'un tspas 

ep c'usi toj labalic sba. 

11Me chjelov li' ta stuq'uil jsat li Diose, mu xquil; me chjelov li' ta jts'ele, mu xca'ay. 

12Me oy c'usi ta xich' batele ¿boch'o xu' tspojbe? ¿Boch'o xu' yu'un jech chalbe: ‘¿C'u 

yu'un jech chapas?’, boch'o xu' xut? 

13Me i'ilin li Diose, mu sna' sutes sba; pech'bil ta teq'uel chcom yu'un li boch'o co'ol 

yo'nton xchi'uc jtoybaetique., 

14Li vu'une ¿c'u x'elan xu' ta jtsal ta lo'il li Diose? ¿Bu ta jta lequil lo'il ti xu' ta jpoj 

jba ta stojole? 

15Ac'o me toj tuq'uil vinicun, mu ono'ox xu' ta jtac'be, yu'un ja' jchapanvanej cu'un; 

tsc'an ja' no'ox ta jc'anbe vocol ta stojol. 

16Me ta jc'anbe vocol ta stojole, me chistac'bun li jc'ope, pero mu jch'un ti laj ya'ibun 

li jc'ope. 

17Yu'un toj tsots jvocol yu'un; xco'laj xchi'uc bats'i tsatsal ic'al vo' ivul ta jtojol, 

xchi'uc laj yepajesbun jtuch'emal ta jech no'ox. 

18Mu'yuc bu chiyac'bun quich' jutuc ic'; ja' no'ox laj yepajesbun tsots jvocol. 

19Me ta jtunes jtsatsale mu'yuc stu, yu'un li stuque ja' toj ech'em stsatsal; me ta xquic' 

ta chapanele, ¿boch'o xu' chic' batel ta persa? 

20Me ta xcal ti lec tuc'une, ta que no'ox jtuc chvinaj ti oy jmule; me ta xcal ti mu'yuc 

c'usi chopol jpasoje, ja' svinajeb ti chopolune. 

21Jna'oj ti mu'yuc jmule, pero mu xa tsotsuc sc'oplal chca'ay; yu'un ja' i'ech' xa co'nton 

ti li' cuxulune. 

22Co'ol no'ox sba scotol, ja' yu'un jech ta jnop: ‘Li Diose co'ol tslajes scotol c'alal ta 

lec, c'alal ta chopol’, xichi. 

23Me ta anil no'ox chlaj ta tsots vocol li boch'o mu'yuc smule, li Diose ta stse'intabe li 

svocole. 

24Li banamile ja' chac'be ta sc'ob li boch'otic chopolique; ja' tsmacbe satic li 

jchapanvanejetic yu'unique. Me ma'uc tspas jech li Diose, ¿boch'o jech tspas cha'e? 

25“Li jc'ac'alile toj anil no'ox chbat jech chac c'u cha'al boch'o tsots ch-anilaj, jech 

mu'yuc chil o li xcuxetel o'ntonale. 

26Ta anil no'ox chjelov jech chac c'u cha'al barco chanov ta ba vo', jech chac c'u cha'al 

xic c'alal tstsac sve'el. 

27Me ta jnop ta jch'ay ta co'nton li jvocole, me chcac' ta ilel ta jsat ti mu'yuc xa chcat 

co'ntone, 

28scotol li jvocole chtal ono'ox sibtasun yan velta, yu'un jna'oj li Diose mu xch'un ti 

mu'yuc jmule. 

29Me xch'unoj o ti oy jmule, ¿c'u yu'un ta jsuj jba ta snopilanel? yu'un altic no'ox. 

30Ac'o me ta jpoc jba ta ya'lel tayo, ac'o me ta jpoc lec jc'ob ta spocubil stuc, 

31pero li Diose chisjipun ochel ta ch'en ti bu toj ep yic'ubale; c'alal ta jc'u' jpoc' xu' 

chopol chiyilun o. 

32Yu'un muc cristianouc jech chac c'u cha'al vu'un, mu xu' jech chcalbe: ‘Batic 

jchibaltic ta stojol jchapanvanejetic’, mu xu' xcut. 

33Oyuc jun jchapanvanej ti xu' chixchapanuncutic jchibalcutique, xu' ja' chalbe 

34ti ac'o sloq'uesbun ta jtojol snucul xch'ojon li Diose, xchi'uc ac'o sloq'uesbun ta 

jtojol xi'el ti jechuque. 

35Jech mu'yuc chixi'; xu' ta jc'opan ti jechuque, yu'un mu'yuc jmul ta stojol chca'ay. 

Job 10 

Li Jobe toj abul sba laj ya'ay ti c'u x'elan svocole 

1“Mu xa xnel cu'un ti li' to cuxulune; ta xcal scotol ti c'u x'elan chca'ye, ta jloq'ues 

scotol xc'uxul yipal li jvocole. 

2Dios cu'un, mu me xach'un ti oy jmule; albun ca'ay c'usi jmul avu'un ti jech 

chapasbune. 

3¿Me lec chavil ti chavac'bun jvocole, ti chavuts'inta li yabtel ac'obe, ti ja' lec chavil 

c'usi tsnopic li boch'otic chopolique? 

4¿Me yu'un jech cha'ilvan ec jech chac c'u cha'al ch-ilvan li cristianoetique? 

5¿Me yu'un ja' jech comcom avorail ec jech chac c'u cha'al li cristianoetique? ¿Me 

yu'un ja' jech mu'yuc nat ajabilal ec jech chac c'u cha'al li boch'o sna' xchamic 

6ti jech avochel sa'el bu chopol jpasoje? ¿C'u yu'un ti avochel xchajilanel c'usi jmul 

jtaoje? 

7Yu'un ana'oj ti mu'yuc jmule, xchi'uc ti mu'yuc boch'o xu' chispojun loq'uel ta ac'obe. 

8Yu'un vo'ot laj apasun, yabtelun ac'ob, pero li' ta orae chac'an chavulesun. 

9Na'o me ti ta lum laj apasune; ¿me yu'un chac'an chac'atajesun ta lum yan velta? 

10Vo'ot laj apatbun jbec'tal jech chac c'u cha'al tspat sba queso ti c'alal chich' 

tatubtasel li ya'lel xchu' vacaxe. 

11Laj avac'bun jbec'tal, xchi'uc laj axojbun jnuculil; laj anacananbun lec li 

jbaquiltaque, xchi'uc laj ajal lec li jch'uxuviltaque. 

12Laj avac'bun jcuxlejal, xchi'uc laj ac'uxubinun; laj achabiun, jech li' to cuxulun. 

13Ta jna' ti oy c'usi anac'oj ta avo'ntone, ti oy c'usi nopbil avu'un ta mucule. 

14Ja' chaq'uel avil me oy jsa'oj li jmule, yu'un jech oy jmul chavilun o. 

15Me ta melel oy jmule, toj abul jba; me mu'yuc jmule, ma'uc xcuxet xa co'nton o, 

yu'un solel laj abic'tajesun, solel mu'yuc xa jtu licom o avu'un. 

16Me ta jc'ochan muyel jole, chavac'bun jvocol jech chac c'u cha'al tspas jcot león 

c'alal tstsac sve'ele; chavac' ta ilel sq'uelubil atsatsal sventa chavac'bun jvocol. 

17Chavach'ubtasbun yan velta li vocol avac'ojbune; ta x'epaj sc'ac'al avo'nton ta jtojol; 

mu xapaj o ta yaq'uel jvocol jech chac c'u cha'al jtsob soldadoetic ti mu xpajic o ta 

pleito c'alal tsjelilan sbaique. 

18“¿C'u yu'un laj aloq'uesun ta yut xch'ut li jme'e? Ja' lec ti chamcun ono'oxe; mu'yuc 

boch'o laj yilun ti jechuque. 

19Ja' lec ti manchuc ayincun ta sba banamile; ja' lec chamenuc livoc' yu'un li jme'e, ta 

ora libat ta muquinal ti jechuque. 

20Toj nopol xa li coraile, pajesbun to jutuc li jvocole; ac'bun to jliqueluc xcuxetel 

co'nton, 

21yu'un yo'to mu'yuc chibat ti bu mu xa xu' chisut o tale, ja' ti bu puru ic' osile, ti puru 

xi'elal lajele; 

22ja' li banamil ti bats'i ic'al osil te oye, ti soquem o scotole, ti puru xyaxinal chamel 

lajel te oye, ti mu'yuc xa smelol oe, ti bu ic'uben xa o li sac osile —xi ta stojol Dios li 

Jobe. 

Job 11 

Lic c'opojuc ec li Zofare 

1Li Zofar liquem ta Naamate jech lic yal: 

2—Li epal lo'il laj xa yich' alele tsc'an stac'ubil. Li boch'o toj ep chlo'ilaje ma'uc to te 

chvinaj o ti ja' melel c'usi chale. 

3¿Me chanop ti chipajcutic o ta lo'il ti ep c'usi chavovil ale? ¿Me chanop ti mu'yuc 

boch'o xu' chastsalot ta sventa li na'leel chavaq'ue? 

4Chaval ti lec tuc' c'usi ach'unoje, xchi'uc chaval ti mu'yuc amul ta stojol Diose. 

5Tauc sjam ye ta atojol li Diose; tauc xasc'opanote, 

6ja' chayac'bot ana' li c'usitic mucul smelol ta sventa sbijile, ti ep ta chop c'u x'elan 

chca'ibetic smelole. Jech chana' o ti muc ts'acaluc chayac'bot atoj amul ti jechuque, ti 

mu sta jech yepal chatoj jech chac c'u cha'al stojol tsc'ane. 

7“¿Me yu'un xu' avu'un chana'be c'usi mucul oy ta yo'nton li Diose? ¿Me xu' chana'be 

c'usi tsnop ta yo'nton stuc li Boch'o ech'em svu'ele? 

8¿C'usi xu' avu'un? yu'un li c'usi oy ta yo'nton Diose ja' xjelov to stayalil jech chac c'u 

cha'al li vinajele. ¿C'usi xana' li vo'ote? yu'un ja' xjelov to smuc'ul jech chac c'u cha'al 

li yavil animaetique. 

9Yu'un ja' xjelov smuc'ul jech chac c'u cha'al li banamile; ja' xjelov sjamalil jech chac 

c'u cha'al li muc'ta nabe. 

10Me ital li Diose, me ichucvane, me ch-ic'van ta chapanele, ¿boch'o xu' yu'un 

tspajes? 

11Yu'un ja' xotquin li boch'o mu'yuc stu c'usi chale; xotquin li boch'o oy smule. ¿Me 

chacuy ti mu sna'e? 

12Li bol cristianoe ja' to chbijub c'alal me ic'ataj ta cristiano li te'tical buroe. 

13Me chatuq'uibtas avo'nton ta stojol li Diose, me chatoy ac'ob ta stojol sventa 

chac'anbe vocole, 

14me chajip loq'uel scotol li amul acuchoje, me mu xavac' ochuc c'usi chopol ta anae, 

15jech jun avo'nton xu' chatoy asat ta stojol yu'un mu'yuc amul; oy stsatsal avo'nton, 

mu'yuc c'usi chaxi'be. 

16Jech chch'ay ta avo'nton li avocole; ja' jech chch'ay batel jech chac c'u cha'al ch-ul 

batel vo'. 

17Li acuxlejale ja' xjelov slequil chvinaj jech chac c'u cha'al xojobal c'ac'al ta o'lol 

c'ac'al; li ic' osil bu to'ox oyote tsacub jech chac c'u cha'al tsacub ta jujun sob. 

18Jech chmuq'uib avo'nton, jun avo'nton cuxulot; chavil ti chabibilot yu'un Diose, jech 

jun avo'nton chavay. 

19C'alal chamochie, mu'yuc boch'o chasibtasot; ep boch'o chtal sc'anic coltael ta 

atojol. 

20Yan li boch'otic chopolique tsa'ic coltael, pero altic, mu staic bu xu' tsnac' sbaic; ja' 

xa no'ox oy ta yo'nton tsmalaic li c'usi ora chlaj yorailique —xi li Zofare. 

Job 12 

Li Jobe laj yal c'u x'elan svu'el, c'u x'elan sbijil li Diose 

1Itac'ov li Jobe jech laj yal: 

2—Ta melel li vo'oxuque toj lec bijoxuc; c'alal me lachamique, te chcham o ec li 

bijilile. 

3Pero li vu'une oy jbijil ec jech chac c'u cha'al li vo'oxuque; muc toj tsalbilucun 

avu'unic. ¿Me yu'un chacuyic ti mu'yuc xa boch'o xjelov jutuc ta lo'ile? 

4Li vu'une na'lebilun yu'un li boch'otic lec jc'opan jba jchi'uque, vu'un ti tuc' co'nton, ti 

mu'yuc jmule, ti lec to'ox la stac'bun c'op c'alal la jc'anbe vocol li Diose. 

5Li boch'o jun yo'nton cha'ye tsna'le li boch'o oy svocole; mu sventauc me yolbaj 

tsnet'ic batel li boch'o chbalch'uj xa batele. 

6Li j'eleq'uetique mu'yuc c'usi xtal ta yo'ntonic te ta snaic; li boch'o mu sc'anic Diose 

jun yo'ntonic, tsnopic ti ja' oy ta sc'obic li Diose. 

7“Jac'bo ava'yic li chonbolometic xchi'uc li mutetique; xu' ja' chayalboxuc, xu' ja' 

chaxchanubtasoxuc. 

8C'opanic noxtoc li c'usitic ch'iem ta banamile, xu' chayalboxuc ec; xu' chac'opanic 

noxtoc li choyetic ta nabe, xu' ja' chasjamboxuc lec smelol. 

9¿Me oy c'usitic, me oy boch'otic mu sna'ic ti ta sc'ob Muc'ul Dios la spas scotole? 

10Ja' oy ta sc'ob xcuxlejal scotol li c'usitic cuxajtique; ja' sventainojbe yorail scotol li 

cristianoetique. 

11Li chiquinile ja' cha'ay c'u x'elan li boch'o chc'opoje; li jpac'otique ja' cha'ibe smuil 

li c'usi mue. 

12“Li jbijiltique te ta jtatic ta stojol li moletique; li sjamubil jba jsatique te ta jtatic ta 

stojol li boch'otic jal xa xch'ielique. 

13Pero li mero jbijiltic, li mero jtsatsaltique, te oy ta stojol Dios; ja' yu'un stuc li 

tojobtasele xchi'uc li bijubtasele. 

14Me tslajesbe sc'oplale, mu'yuc boch'o xu' chac' tal yan velta; me chchuc jun 

cristianoe, mu'yuc boch'o xu' tscolta. 

15Me tspajes noxtoc li vo'e, chtaquij scotol; me chac' tal scotol noxtoque, chmuc ta vo' 

li banamile. 

16Ja' te oy ta stojol stuc li svu'ele xchi'uc li sbijile; ja' oy ta sc'ob noxtoc li jlo'lavaneje 

xchi'uc li boch'o lo'labile. 

17Ja' chac' ch'ayuc sbijilic li jbijubtasvanejetique; ja' tsvovijesbe sjolic li 

jchapanvanejetique. 

18Ja' chtuch'be yabtelic li ajvaliletique; xu' chac' ti t'anal chich'ic chuquel batele. 

19Xu' tspojbe yabtel li paleetique; xu' tsyales li boch'otic tsots yabtelique. 

20Xu' tspajes ta lo'il li boch'o chalic ti lec xu' yu'unique; xu' tspojbe sbijil li moletique. 

21Xu' chac' ti mu'yuc xa stu ch-ilatic li banquilaletique; xu' tspojbe stsatsalic li 

boch'otic toj tsotsique. 

22Xu' chac' ta ilel li c'usi oy ta ic'al osile, xu' chac' ta sac osil li c'usi nac'al ta ic' osile. 

23Xu' yu'un chepajes li muc'tic lumetique, xu' yu'un chules noxtoc; xu' tspucbe batel 

yajvaltac li jujun banamile, xu' tstsob sutel tal noxtoc. 

24Xu' tspojbe sbijilic li banquilaletic ta jujun lume; xu' chac' ch'ayicuc o batel ta be ta 

xocol banamil. 

25Xu' jeche' xmachlajetic batel yu'un jech chac c'u cha'al c'alal ic' osil ti mu'yuc luze, 

xchi'uc xu' chac' ti jeche' xtamlajet chanovic jech chac c'u cha'al jyacubeletique. 

Job 13 

Li Jobe laj yal ta jamal ti jun yo'ntone 

1“Scotol le'e quiloj lec ta jsat jtuc; jna'oj lec, ca'yoj lec ta jchiquin jtuc. 

2Jech chac c'u cha'al xana'ic li vo'oxuque, ja' jech jna'oj ec; mu'yuc bu tsalbilun 

avu'unic. 

3Li vu'une ja' ta jc'an chic'opoj jchi'uc li Boch'o ech'em svu'ele; ja' ta jc'an ta jtsac ta 

lo'il li Diose. 

4Yu'un li vo'oxuque ja' chanaq'uic c'usitic melel ta sventa ti puru epalc'op chapasique; 

jpoxtavanejoxuc acuyoj abaic, pero mu'yuc c'usi chapoxtaic me jutuc. 

5Ja'uc apajes abaic ta lo'ile; oy to boch'o chal bijoxuc ti jechuque. 

6“A'yo ava'yic li c'usi ta xcale; tuc'ulano ava'yic lec li c'usi chloc' ta quee. 

7¿Me xu' cha'epalc'opojic yu'un li Diose? ¿Me xu' chalo'lavanic ta sventa li Diose? 

8¿Me xu' chanopic ti ta sventa Dios chavalic boch'o chc'uxubinate? ¿Me yu'un 

vo'oxuc chac'opojic sventa chacoltaic ta lo'il li Diose? 

9¿Pero c'usi chc'ot ta pasel c'alal tsjac' c'u x'elan avo'ntonic li Diose? ¿Me xu' avu'un 

chalo'laic jech chac c'u cha'al jun cristiano? 

10Me jech no'ox chapasic ti ta sventa Dios chavalic li boch'o chc'uxubinate, ta me 

xayac'boxuc tsots utel. 

11Li smuc'ul stsatsal Diose chaxi'ic yu'un; li xi'elal stuque xu' te chcom o ta atojolic. 

12Li ac'opique mu'yuc stu jech chac c'u cha'al tanil c'oc'; li yoyal coralton chapasique 

puru ta lum pasbil. 

13“Ch'anchanic, a'yic c'usi ta xcal, ta xic'opoj; me oy c'usi chtal ta jtojole, ac'o taluc. 

14¿C'u yu'un ta jpoj li jbec'tale? ¿C'u yu'un ta jc'an ta jtsac lec ta jc'ob li jcuxlejale? 

15Me chismilun stuc li Diose, mu c'usi xal co'nton; ja' no'ox venta me la jpoj jba ta 

stojol ti mu'yuc jmule. 

16Ti xu'uc ta jva'an jba ta stojol li Diose, ja' coltael chc'ot, yu'un ta stojol Diose mu xu' 

ch-och li jpasmuliletique. 

17A'yo lec ava'yic li c'usi chacalboxuque; tuc'ulano lec ava'yic li c'usi ta xcale. 

18Li' ta orae oy c'usi ta xcal sventa ta jpoj jba o, yu'un jna'oj lec ti mu'yuc jmule. 

19Me ja' chal stuc Dios ti oy jmule, mu'yuc xa c'usi ta xcal; ja' lec ac'o xa chamcun. 

20“Ja' no'ox chib c'usi ta jc'anbot ta atojol, Dios cu'un, jech mu'yuc bu ta jnac' jba ta 

atojol sventa chachapanun: 

21Loq'ueso xa li yalal ac'ob ta jtojole, xchi'uc mu xa xavac'bun tal ep li xi'ele. 

22C'opanun me, xu' chajtac'bot, o me vu'un ba'yuc chajc'opanote, tac'bun me ec. 

23¿C'u yepal li jmul, li jchopolil ta atojole? Albun c'usi li jtoyobbail, c'usi li jmul ta 

atojole. 

24¿C'u yu'un ti chanac' asat ta jtojole? ¿C'u yu'un ti acuyojun xa jech chac c'u cha'al 

avajcontrae? 

25¿C'u yu'un ti j'ech'el chavoch' li jlic yanal te' ti cuchbil ta iq'ue? ¿C'u yu'un ti 

chavuts'inta li jobel ti taquin xae? 

26¿C'u yu'un laj xa aval ti tsots jmul jtaoje? ¿C'u yu'un ti chat'ab to ta avo'nton li jmul 

ta jbic'tale? 

27Laj axojbun ta lats'ubte' cacan ya'yel; xchi'uc aq'ueloj o scotol c'ac'al ti c'usiuc no'ox 

ta jpase; lec chaq'uel batel ta jujujet li cacan chixanove. 

28Li jbec'tale ta xlaj batel jech chac c'u cha'al c'usi ch-och xjoch', jech chac c'u cha'al 

c'u'il ti chich' c'uxel ta chile. 

Job 14 

Li Jobe laj yal ti comcom li jcuxlejaltic li' ta banamile 

1“Li boch'o voq'uem no'ox ta antse comcom no'ox yorail, xchi'uc ta vocol no'ox 

chcuxi. 

2Ja' jech chac c'u cha'al nichim ti ta ora no'ox tsmats'e; chjelov no'ox batel jech chac 

c'u cha'al yaxinaltic. 

3¿C'u yu'un te oy asat ta stojol li cristiano ti ja' jech oye? ¿Me chavic' batel ta chapanel 

ta atojol ti va'ay x'elan oye? 

4¿Boch'o xu' tslecubtas li cristiano ti chopol ono'oxe? ¡Mu'yuc! 

5Yu'un li yoraile chlaj no'ox; atbil no'ox avu'un jayib u cuxul; ch'acbil no'ox sc'ac'alil 

avu'un, mu xu' chjelov. 

6Ja' yu'un comtsano jutuc, ac'o xcux jutuc; ac'o to sc'upin ya'ay jayibuc c'ac'al jech 

chac c'u cha'al jsa'abtel ti tsbalin to li stojole. 

7“C'alal ta xich' ts'etel jbej te'e, xu' to chq'uelumaj; xu' to chloc' yan ach' sq'uelum. 

8Ac'o me maluben xa li yibele, ac'o me chc'a' xa batel li xchumante'ile, 

9pero c'alal ch-ach' ta vo'e, chyaxub yan velta; chloc' lec ach' sq'uelum jech chac c'u 

cha'al ti bu ch'ium te' toe. 

10Pero c'alal chcham li cristianoe, j'ech'el ibat o. ¿Bu chbat ti c'alal chchame? 

11-12“C'alal chcham li cristianoe, mu xa xcha'tal yan velta; mu xa xtal o c'alal to chlaj 

li vinajele; mu xa xvic' satic o ta vayel. Jech chac c'u cha'al c'alal ch-ul ya'lel li nabe 

c'alal chtaquij li uc'umetique, j'ech'el chbat o. 

13Oyuc c'uxi xanac'un ta yavil animaetique yu'un ac'o jelovuc ba'yuc li sc'ac'al 

avo'ntone; xu' chavac'be yorail ti c'usi ora chlic to ana'une. 

14C'alal me icham li cristianoe, ¿me ta to xcuxi yan velta? Li vu'une ja' no'ox ta jmala 

scotol c'ac'al c'usi ora ch-ech' li jvocole. 

15Xu' chavic'un, vu'un ta jtac'bot; lec chavilun ti jechuque, yu'un yabtelun ac'ob. 

16Ja'uc aq'uelbun lec li jujujet cacan chixanove; ja' mu xa chaq'uelbun li jmule. 

17Ja' xach'aybun o ta avo'nton li c'usi chopol jpasoje; xu' chapocbun loq'uel scotol li 

jchopolile. 

18“Li muc'tic vitse ta soc o ti c'alal chjeme; li ch'entique xu' chloc' ta yavilic. 

19Li tonetique ta xlajic ta yip li uc'ume; jech noxtoc li ts'u'ilume ta xcuchat batel ta 

vo'; ja' jech chalajesbe sc'oplal c'usi spatoj o yo'nton li cristianoetique. 

20Yu'un vo'ot tsotsot o sbatel osil, li stuque j'ech'el chbat o; j'ech'el chch'ay o sc'oplal 

avu'un, yu'un j'ech'el chavac' batuc o. 

21Ac'o me lec ich'bilic ta muc' chbat li xnich'nabe, pero li stuque mu xa sna' o; me toj 

abul sba chbat li xnich'nabe, li stuque mu xa xa'ay. 

22Ja' xa no'ox cha'ibe xc'uxul ta sbec'tal stuc li svocole; ja' xa no'ox chat yo'nton ta 

sventa xch'ulel stuc —xi itac'ov li Jobe. 

Job 15 

Li Elifaze tsots la sc'opan li Jobe 

1Li Elifaz liquem ta Temane, jech laj yal: 

2—Li boch'o bije ¿me xu' ti mu'yuc stu li c'usi chloc' ta yee? ¿Me xu' tsnojes ye ta 

sventa li c'usi mu'yuc stu jech chac c'u cha'al q'uixin iq'ue? 

3¿Me xu' ti c'upil cha'ay li c'opetic ti mu'yuc stue, ti mu'yuc c'usi ta jtatic o yu'une? 

4Jech ec li vo'ote chasoquesbe sc'oplal li Diose; chac'an chalajesbe sc'oplal sc'opanel li 

Diose. 

5Yu'un li avee tsvinajes xa ti chopolote, yu'un ja' laj atunes li c'op ti ja' no'ox 

chlo'lavane. 

6Muc vu'cun chajtic'bot amul, ta ave atuc chvinaj; ja' testigo avu'un li avee. 

7“¿Me chanop ti vo'ot ba'yuc lavoc' yu'un li Adane? ¿Me yu'un oyot xa'ox ti c'alal 

mu'yuc to'ox vitsetique? 

8¿Me vo'ot xava'ibe smelol li c'usi mucul smelol yu'un Diose? ¿Me yu'un vo'ot no'ox 

atuc ti oy abijile? 

9¿C'usi xana' vo'ot ti mu jna'cutic li vu'uncutique? ¿C'usi xavotquin ti mu 

xcotquincutic li vu'uncutique? 

10Yu'un oy moletic cu'uncutic ti saquic xa sjolique, ti ja' xjelov xa smalubelic jech 

chac c'u cha'al li atote. 

11¿Me mu xu' o chava'ay ti chasmuq'uibtasbot avo'nton li Diose, xchi'uc ti lec ta c'unil 

c'op chajc'opanotcutic ec li vu'uncutique? 

12¿C'u yu'un ti chastsalot li c'usi oy ta avo'ntone? ¿C'u yu'un ti xcucayin no'ox asat 

chaq'uelvane? 

13¿C'u yu'un ti cha'ilin ta stojol li Diose? ¿C'u yu'un ti ep c'usitic chaval ta stojole? 

14Me junuc cristiano mu'yuc boch'o tuc' ta stojol Dios; me junuc boch'o voq'uem ta 

jun ants ti mu'yuc smul ta stojol Diose, 

15me ja'uc yaj'almantaltac ti solel lec xa chile, me ja'uc vinajel ti lec xa oy ta stojole. 

16Jech ¡buuc xa li cristiano ti bats'i chopol, ti boliben o stalele, ti ja' yuch'um o c'otem 

li c'usi chopol jech chac c'u cha'al chuch' vo'e! 

17“A'yo ava'ay, ta xcac' lec ana'; ta xcalbot ava'ay li c'usi quiloje. 

18Ja' li c'usi yalojbun li boch'otic bijique, ti cholbilic comel yu'un ec li smoltotaquique. 

19Ja' li smoltotaquic ti i'ac'batic comel li banamile, ti mu'yuc bu la scap sbaic xchi'uc 

yanlumetique. 

20“Li jpasmulil cristianoe ta puru vocol oy ti jayib c'ac'al cuxule; li jsa'c'op cristianoe 

mu xlaj sc'oplal o ta vocol ti jayib jabil cuxule. 

21Toj xi'balic no'ox sba c'usi cha'ay ta xchiquin; c'alal toj jun yo'ntone, ja'o chtal 

elc'anbatuc scotol c'usitic oy yu'un. 

22Mu xch'un ti xu' chcol loq'uel ta tsots vocole; ja' no'ox te malabil ta espada ya'yel 

yu'un ac'o chamuc. 

23Sq'uelanoj xa no'ox ta sve'el xulemetic li sbec'tale, yu'un sna'oj ti persa ono'ox ta 

xchame. 

24Puru xi'el, puru vocol xa ta x'alubtasat yu'un; tsacbil xa cha'ay jech chac c'u cha'al li 

boch'o tsacbil xa ta c'op yu'un jun ajvalile. 

25Ja' ta scoj ti la stoy sba ta stojol Diose, ti toj muc' la spas sba ta stojol li Boch'o 

ech'em svu'ele. 

26Cuchul xa snuc' la spas sba batel ta stojol li Diose; ba'yuc be xa batel yu'un li spimil 

macubbaile. 

27Ac'o me lec xa juben li sate, me pixem xa ta xepu li xocone, 

28pero chlic naquiuc ta lumetic ti bu mu'yuc yajvale, ti yavnaijem xae, xchi'uc ti puru 

ton xa te busule. 

29Ja' yu'un mu'yuc tsbalin li sc'ulejale, muc jaluc tstunes; j'ech'el ta xch'ay o sc'oplal ta 

banamil. 

30Mu xcol o ta tsots vocol; chtaquij o ta c'oc' li sq'uelumtaque; ta yic'al ye Dios no'ox 

ta xcuchat batel li xniche. 

31Ja' lec ti mu spat yo'nton yu'un li c'usi mu'yuc stue, yu'un ja' no'ox puru lo'lael ta sta 

o. 

32Yu'un ta xich' ts'etel ti c'alal muc to yorailuque; mu'yuc xa bu chyaxub o yan velta li 

sc'obc'obtaque. 

33Ja' jech chc'ot jech chac c'u cha'al ts'usub ti mu xyijub sate, jech chac c'u cha'al oliva 

ti chlilij xniche. 

34Li boch'otic chopolique mu'yuc smomnich'nabtac chcom o; chlaj o ta c'oc' li sna ti 

pasbil ta slo'labil taq'uine. 

35Ja' jechic jech chac c'u cha'al boch'o chchi'in yol, puru chopol c'usi la svoq'uesic; 

yu'un puru lo'lavanej c'usi oy ta yo'ntonic —xi li Elifaze. 

Job 16 

Li Jobe la stac'be sutel sc'op li Elifaze 

1Li Jobe jech lic stac': 

2—Ep xa ta velta laj ca'ay ti jech lo'il chac le'e; chapatbicun co'nton avalojic, pero 

yolbaj no'ox chavac'bicun jvocol. 

3¿Me mu xlaj ta alel avu'unic li lo'il ti mu'yuc stue? ¿C'usi c'ux laj ava'yic ti jech 

chatac'bicune? 

4Ti vo'coxuc c'otem ta atojolic jech chac c'u cha'al c'otem ta jtojole, xu' 

chajc'opanoxuc ec jech chac c'u cha'al chac'opanicun ti jechuque; xu' ta jbusanboxuc 

ta alel c'usiuc no'ox stac' alel ec ti jechuque; xu' ta jimilan jol ta atojolic ec ti 

jechuque. 

5Pero ti vu'cune ta lequil c'op chajc'opanoxuc; chajmuq'uibtasboxuc avo'ntonic, 

chajpatboxuc avo'ntonic ta sventa avocolic ti jechuque. 

6“Me chic'opoje, mu xpaj o li c'usi c'ux chca'ye; me chich'anije, mu x'ech' o li jvocole. 

7Yu'un laj xa yalubtasun li Diose; laj xa yulesbun scotol li jchi'iltaque. 

8Laj xa sot'ibtasbun li jnuculile; ja' testigo cu'un ti yavinicun xae; ac'o sva'an sba, ac'o 

yal ta jsat ti ja' melele. 

9Solel i'ilin ta jtojol, la scontrainun; biq'uitic libat yu'un ya'yel, la xc'ux ye ta jtojol; te 

oy o sat ta jtojol jech chac c'u cha'al cajcontra. 

10Ep boch'otic la xch'oban yeic ta jtojol, ep la stsob sbaic ta jcontrainel; ituch' ta majel 

xocon jsat yu'unic. 

11Li Diose laj xa yac'un ta sc'ob li j'epalc'opetique; li'och xa ta sc'ob li boch'otic 

chopolique. 

12Toj jun to'ox co'nton, pero la spec'tsanun yalel; la sjipun yalel ta lum, biq'uitic libat 

yu'un ya'yel; la scuyun ta xchanubil c'abal sventa flecha. 

13Li' xa setel ta jpat jxocon li flechaetic yu'une; ijelovan ta jch'ut, mu'yuc abul jba laj 

yilun; imal xa ta banamil li ya'lel quiche. 

14Solel mu'yuc xa sjam xtuch'emal li jbec'tale; tal snet'uun jech chac c'u cha'al 

jpasc'op. 

15“Toj c'ux jvocol laj ca'ay, la jlap c'u'il ti ch'ixlajan ta lapele; la jmuc ta pucuctic li 

jole. 

16Itsajub xa ta oq'uel sbejlijil li jsate; xmaclajet xa osil chquil noxtoc. 

17Pero mu'yuc chopol c'usi jpasoj; toj lec jc'op la jc'opan li Diose. 

18“Banamil, mu to xabut'bun li jch'ich'ale; mu me teuc macal xcom li chapanel ta jc'an 

ta stojol Diose. 

19Li testigo cu'une te oy ta vinajel; li Jc'opojel cu'une te oy ta toyol. 

20Li boch'otic lec jc'opane ja' no'ox ta slabanicun, ja' yu'un ja' ta jmal ya'lel jsat ta 

stojol li Diose. 

21Toj lec ti oyuc boch'o sva'an sba ta jcoltael ta stojol li Diose jech chac c'u cha'al li 

boch'o tscolta xchi'ile. 

22Pero li jabile xquechet no'ox batel; po'ot xa chibat ti bu mu xa xisut o tale. 

Job 17 

1“Ta xtu'p xa batel quic' chca'ay; comcom xa li coraile, te xa chismalaun li muquinale. 

2Mu'yuc boch'o yan li' jchi'uc, puru jlabanvanejetic no'ox; ja' te batem co'nton yu'unic 

li c'usi toj tsots chiyalbicune. 

3“Dios cu'un, c'opojan atuc ta jventa, ac'o vo'ocot jpojubbailot chac'ot; mu'yuc boch'o 

yan xu' chcalbe ti ac'o c'opojuc ta jtojole. 

4Yu'un vo'ot laj xa avovijesbe sjolic li jchi'iltac li'i, ja' yu'un mu me xavac' stsalicun. 

5Li boch'otic ta xaq'uic ta c'abal xchi'ilic ta scoj no'ox smotonique ta xlaj yip satic ta 

ora li xnich'nabique. 

6“Laj xa avac' ti vu'un sbel yeicun li cristianoetique; solel yixtolicun xa lic'ot. 

7Imac xa jsat ta xc'uxul li jvocole; li coc jc'obe xco'laj xa xchi'uc nac'ubalil. 

8Li boch'o tuq'uique ch'ayel chc'ot yo'ntonic ti c'alal chiyilicune; li boch'o mu'yuc 

smule chlic sjol ta scoj li boch'o chopolique. 

9Pero li boch'o tuc' yo'ntone chac' ono'ox persa batel; li boch'o mu'yuc smule yantic ta 

stsatsub batel. 

10La'ic li'i, c'opojanic yan velta, yu'un mu'yuc to quiloj boch'o bij avu'unic. 

11“Xquechet no'ox batel li coraile; te xa chlaj sc'oplal o li c'usi chapal cu'une xchi'uc li 

c'usi oy ta co'ntone. 

12Vo'oxuque chavalic ti sac osil ti c'alal ja' ac'ubaltique, xchi'uc chavalic ti ta xa sacub 

tal ti c'alal ic' to osile. 

13Li vu'une ja' xa no'ox ta jmala chbat jnain li yavil animaetique, ti chbat mochicun ta 

ic' osile. 

14Ja' xa jtot jme', ja' xa jchi'iltac ta voq'uel chc'ot li c'a'ele xchi'uc li xuvitetique. 

15¿Bu to oy li c'usi jpatoj co'nton yu'une? ¿Boch'o xu' chil li jlequilal ti sc'oplal ta 

jtae? 

16Le'e co'ol chiyal batel ta yavil animaetic jchi'uc; co'ol chbat jcux ta pucuctic jchi'uc 

—xi li Jobe. 

Job 18 

Bildad laj yal c'usi tstaic li boch'o chopolique 

1Li Bildad liquem ta Suae jech la stac': 

2—¿Baq'uin to chlaj aval li epal lo'ile? A'ibo lec smelol, ja'o xu' chijlo'ilajutic. 

3¿C'u yu'un ti chacuyuncutic ta chonbolometique, xchi'uc ti mu'yuc jtucutic ta asate? 

4Vo'ot ti chavuts'inta aba atuc ta sc'ac'al avo'ntone, ¿me xu' mu'yuc xa yajval chcom 

avu'un li banamile? ¿Me xu' chnic avu'un li muc'tic ch'ene? 

5Li boch'o oy smulique ta ono'ox xtu'p li sluzique; mu xa xac' xojobal o li sc'oq'uique. 

6Ta xtu'p o li slamparaique; mu'yuc xa xojobal luz o ta snaic. 

7Ta xlaj sc'oplal ti xteltun, ti xic'xun no'ox chanove; te no'ox chucul chc'ot o ta sbijil 

stuc. 

8Yu'un ta xich' ac'bel ch'ojon ta sbe, jech te yacal chc'ot o. 

9Chucul chc'ot ta lazu li yacane; te net'el chc'ot o ta yoquil. 

10Yu'un te mucbil ta banamil li ch'ojone; oy yoquil te t'inil ta sbe ya'yel. 

11Scotol c'ac'al oy no'ox c'usi ta sibtasat cha'ay; nutsbil no'ox cha'ay ti c'alal chanove. 

12Chlaj stsatsal ta vi'nal, xchi'uc te xa chapal tal ta sts'el li tsots vocole. 

13Ta xpix ta chamel li snuculile; scotol sbec'tal ta xti'at yu'un li mero sba xnich'on 

lajele. 

14Ta xbulbat loq'uel li xcuxetel yo'nton te ta snae; te chc'ot ta stojol li muc'ta ajvalil 

yu'un xi'elal lajele. 

15Ta xich' ac'bel sc'ac'al li snae, ta xich' lajesel ta azufre ti bu to'ox oye. 

16Jech ta xtaquij o li yibele; ta xtaquij o li sc'obc'obtaque. 

17Chlaj sc'oplal o ta alel; mu'yuc xa bu chich' albel o sbi. 

18Ta xich' loq'uesel ta sac osil, ta xich' jipel batel ta ic' osil, jech chloc' o batel ta 

banamil. 

19Mu'yuc xnich'on, mu'yuc smomnich'nab chcom o; mu'yuc xq'uexol chcom o te ta 

sna. 

20C'alal chvinaj c'u x'elan li xchamel slajele, jun muc'ta xi'el cha'yic li boch'otic oyic 

ta sloq'ueb c'ac'al xchi'uc ta smaleb c'ac'ale. 

21Ja' jech chc'ot ta stojol li boch'o chopol yo'ntone; ja' jech tsta li boch'o chilinta Diose 

—xi li Bildade. 

Job 19 

Li Jobe la xch'un ti ja' tspas scotol stuc li Diose 

1Li Jobe jech la stac': 

2—¿Baq'uin to chlaj avo'ntonic ta yaq'uel li jvocole ti chatuch'bicun co'nton ta sventa 

li ac'opique? 

3Yu'un scotol c'ac'al puru chopol c'op chavalbicun; ¿me mu xaq'uexovic ti jech 

chapasbicune? 

4Ta melel ac'o me oy jmul, pero vu'un ta jcuch jtuc. 

5Chacuyic ti vo'oxuc toj lecoxuque, ja' yu'un chavalbicun ta jsat c'u yu'un ti jech oy 

jvocole. 

6Na'ic me ti ja' Dios la syalesun ta lume, ti ja' la xchucun ta xch'ojone. 

7Ta xi'avan: ‘Toj ep chquich' uts'intael’ xichi, pero mu'yuc boch'o chistac'bun; ta jc'an 

coltael, pero mu'yuc chapanel o. 

8La smacbun o li jbee, mu xa bu xijelov o. Ic' osil icom yu'un li jbee. 

9La spojbun o li jc'ulejale; la sloq'uesbun li scoronail jole. 

10Solel laj yulesbun o scotol, chich'ay xa o batel; la sbulbun o loq'uel c'alal ta yibel li 

c'usi jpatoj co'nton yu'une. 

11Laj yac'bun o jcuch li sc'ac'al yo'ntone; la scuyun jech chac c'u cha'al yajcontra. 

12Scotol yajsoldadotac li' busul ivulic ta jtojol; li' ivul set sbaic ta spat xocon jna. 

13“La snamajesbun batel ta jtojol li cuts' calaltaque; la scuyicun comel ta yan cristiano 

li boch'otic lec jc'opane. 

14La scomtsanicun, la xch'ayicun ta yo'ntonic li cuts' calaltaque xchi'uc li boch'otic lec 

jc'opan jba jchi'uque. 

15Li boch'otic te to'ox nacalic ta jnae xchi'uc li jquiarataque laj xa scuyicun ta yan 

cristiano; yan lum vinicun xa ta yo'ntonic. 

16Ac'o me chquic' to li jmozoe, mu xistac'bun; ac'o me xivocolet ta stojol. 

17Li cajnile mu xa sc'an xisnopun; li boch'otic jun jme' jchi'uque chopol xa chiyilicun. 

18C'alal xa ta ololetic chisbajicun. C'alal chitotse, chchopolc'opojic ta jtojol. 

19Li boch'otic toj lec xcotquin jba jchi'uque chisna'leicun xa; li boch'otic lec to'ox 

jc'anoj jba jchi'uque chiscontrainicun xa. 

20Li jnuculil xchi'uc li jbec'tale laj xa spac' sba ta jbaquiltac; smelol sjam xa ti li' 

cuxulune. 

21C'uxubinicun jutuc ec, vo'oxuc ti lec jc'opan jbatique c'uxubinicun jutuc, yu'un li 

Diose laj yac'bun tal yalal sc'ob ta jtojol. 

22¿C'u yu'un ti chavac'bicun jvocol ec jech chac c'u cha'al li Diose? ¿Me mu to xanojic 

yu'un li jbec'tal ti li' xanitlajetic o achi'uquique? 

23“Oyuc boch'o sts'iba ta pech'pech' taq'uin li c'usi chcale oyuc c'uxi te ts'ibabil chcom 

oe. 

24Oyuc boch'o sts'iba ta ton ta junuc cincel, ts'acal tsnojes ta plomo yo' jech te chcom 

o sbatel osile. 

25Jna'oj ti cuxul li Jpojvanej cu'une; ta slajeb ja' chlic sva'an sba cu'un li' ta banamil. 

26Ac'o me biq'uitic chlilijan yalel li jnuculile, pero ta to xquil ta jsat xchi'uc jbec'tal li 

Diose. 

27Vu'un jtuc ta to xcotquin. Vu'un jtuc ta to jq'uel ta jsat, muc yanuc xa o boch'o ta xil. 

Solel ch-alub xa co'nton avu'unic 

28ti c'alal jech chavalbicune: ‘¿C'u x'elan xu' ta jnet'utic lec? yu'un ja' ta scoj smul stuc 

ti oy svocole’, xachiic. 

29Pero xi'anic me yu'un li milel chtal ta atojolique, yu'un li Diose ta milel xu' chac' 

jtojtic li c'usitic chopole. Na'ic me ti oy boch'o chchapanvane —xi li Jobe. 

Job 20 

Li Zofare laj yal c'usi tstaic li boch'otic chopolique 

1Li Zofar liquem ta Naamate jech la stac': 

2—Toj ep c'usi chtal ta jol avu'un chca'ay, ja' yu'un ta jtac'bot ta ora li ac'ope. 

3Laj xa ca'ay ti ep laj avutilanune, ja' yu'un oy ta co'nton ta jtac'bot sutel ta sventa 

jbijil. 

4¿Me mu xana' ti jech ono'ox stalel ti jech ono'ox oy o ta sliqueb c'alal ipasat cristiano 

ta banamile? 

5¿Me mu xana' ti mu jaluc xcuxet yo'ntonic li boch'otic chopolique, xchi'uc ti jliquel 

no'ox lec stse'inic li boch'otic mu'yuc ta yo'ntonic Diose? 

6Ac'o me chtoy batel c'alal to ta vinajel, ac'o me tsta c'alal to ta toquetic li sjole, 

7pero j'ech'el chlaj sc'oplal o jech chac c'u cha'al stso'; li boch'otic xotquinic ono'oxe 

jech chalic: ‘¿Bu ibat?’, xiic. 

8Ta sacch'ay batel jech chac c'u cha'al vaychil; ta xch'ay o ta alel jech chac c'u cha'al 

jvayechtic ta ac'ubaltic. 

9Li boch'otic laj to'ox yotquinic leque mu'yuc xa bu chilic o. 

10Li xnich'nabe ja' chlic c'uxubajuc ta yo'ntonic li me'onetique; ja' chlic sutesbeic 

c'usitic yelc'anoj li stotique. 

11Ac'o me lec to squeremal, pero co'ol chbat ta ch'en xchi'uc. 

12Ac'o me toj chi' laj ya'ay li c'usi chopole, ac'o me te snac'oj o ta yolon yoc' ya'yel, 

13ac'o me mu sc'an sloq'ues o ta sventa ti toj lec cha'ye, ac'o me bal to xa'ay te 

cha'yilanbe xchi'il ta spac'o, 

14pero te ta xlic socuc ta xch'ut; ta xlic c'atajuc ta svenenoal ye jti'val chon. 

15Ta xeta loq'uel ya'yel li sc'ulejal sbic'oje, yu'un ta sloq'uesbat ta xch'ut yu'un li 

Diose. 

16Yu'un xco'laj xchi'uc svenenoal ye chon ti tsbuts'ilane, jech ta xmilat o jech chac c'u 

cha'al chmilvan jti'val chon. 

17Mu'yuc xa bu tsc'upin o ya'ay li pom, li ya'lel xchu' vacax ti xcholchun no'ox chloc' 

jech chac c'u cha'al uc'ume. 

18Yu'un persa tsutes scotol ti c'u yepal yelc'anoje; mu'yuc bu tsbalin o, mu'yuc bu 

tse'ej lo'il xa xchi'uc li sc'ulejale. 

19Yu'un laj yuts'inta, laj yac'be svocol li me'onetique; la spojan naetic, ac'o me muc 

ja'uc spasben. 

20Jech mu'yuc bu tsta jun yo'nton o; mu xcol o loq'uel ta sventa li xpich'etel yo'ntone. 

21Mu'yuc xa c'usi chcom ta ve'el yu'un noxtoc, mu xjalij li c'usi oy yu'une. 

22Ac'o me toj ep c'usitic oy yu'un, pero ch-ac'bat slo'il yo'nton yu'un noxtoc; scotol li 

yalal svocole chnet'at o yu'un. 

23Ac'o me ta snojes lec xch'ut, li Diose ta xac' batel sc'ac'al yo'nton ta stojol; ta smalbe 

batel ta sba li sc'ac'al yo'ntone. 

24Ac'o me chjatov batel yu'un li abtejebal pasbil ta taq'uine, pero ta xtaat ta st'ilesubil 

flecha ti pasbil ta bronce taq'uine. 

25Li flechae ta xjelov ta jot, li sni' ti lec sts'ayayete ta xjelov ta secub. Puru xi'el ta xtal 

o ta stojol. 

26Li sc'ulejale chch'ay o ta ic' osil scotol; ta xchic'at yu'un li c'oc' ti te tsanal oe; ta xlaj 

scotol li c'usitic oy yu'un ta snae. 

27Ta xlic jambatuc smul yu'un li vinajele; ta xlic contrainatuc yu'un li banamile. 

28C'alal ch-ilin Dios ta stojole, ta xtanij batel scotol li c'usi oy yu'une; ta xpuc batel ta 

buyuc no'ox. 

29Ja' jech spuculal chapanbil yu'un Dios li boch'otic chopolique; ja' jech smoton ch-

ac'batic yu'un li Diose —xi li Zofare. 

Job 21 

Job laj yal ti ja' lec c'usi tstaic li boch'otic chopolique 

1Li Jobe jech la stac': 

2—A'yo lec ava'yic li c'usi ta xcale; ac'o ja'uc spatubil co'nton avu'unic ti chava'ibicun 

jc'ope. 

3Ts'icbicun jutuc, ta xic'opoj; c'alal me lic'opoj xa'oxe, xu' chlic ana'leicun me jech 

chac'anique. 

4Li c'op ta jpase ma'uc ta jpas xchi'uc jun vinic, ja' yu'un mu xa sts'ic cu'un. 

5Q'uelicun lec avilic, chlic xi'anic cu'un; macal chcom aveic o ta xi'el. 

6C'alal ta jnopilan ec li vu'une, ta xixi'; ta xnic ta xi'el li jbec'tale. 



937 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

7¿C'u yu'un ti cuxulic to li boch'otic chopolique, ti yochel ta epajel sc'ulejalic c'alal 

chmalubic batele? 

8Ta to xilic ti lec c'usi tstaic li xnich'nabique; ta to xilic ti te setel ta sts'elic li 

smomnich'nabique. 

9Mu'yuc xi'el cha'yic te ta snaic; mu'yuc bu ch-ac'batic svocolic yu'un li Diose. 

10Li stot xvacaxique lec xnich'najic; li sme' xvacaxique lec xch'i x'alajic. 

11Li bic'tal ololetic yu'unique stsobetic no'ox jech chac c'u cha'al bic'tal chijetic; li 

queremetique xbitlajetic no'ox chanovic. 

12C'alal cha'yic xpujpun no'ox vob xchi'uc arpae, xq'uejinic no'ox; xcuxet no'ox 

yo'ntonic ti c'alal cha'yic chbac' amae. 

13Ep c'usi oy yu'unic o c'alal chchamic; jun yo'ntonic o c'alal chbatic ta yavil 

animaetic. 

14Jech chalbeic li Diose: ‘Loc'an ta jtojolcutic; mu jc'an xcotquincutic li mantaletic 

avu'une. 

15¿Boch'oot ti ech'em avu'el ti chac'an chituncutic avu'une? ¿C'usi ta jtacutic ti c'alal 

chajc'opanotcutique?’, xutic. 

16Pero ma'uc yu'un stuquic li slequilalique; li c'usi tsnopique mu jechuc ta jnop li 

vu'une. 

17“¿Sjayibal xa velta itu'p slamparaic li boch'otic chopolique? ¿C'usi ora oy ital vocol 

ta stojolic? ¿Sjayibal xa velta abul sbaic ta scoj ti i'ilin Dios ta stojolique? 

18¿Sjayibal velta ti cuchbilic no'ox ta ic' jech chac c'u cha'al jobele, ti mu'yuc stu ch-

a'yatic jech chac c'u cha'al c'usi chcuch batel sutub iq'ue? 

19Li vo'oxuque chavalic ti ja' tstojbe smul stot sme'ic li alab nich'nabetique, pero 

tsc'an ja' tstoj smul stuc li boch'o chopolique, yu'un jech ac'o yotquin. 

20Ac'o ya'ay lec ta sbec'tal li svocole; ac'o yuch'be lec ya'ay sc'ac'al yo'nton li Boch'o 

ech'em svu'ele. 

21C'alal me icham xae, mu'yuc xa ta yo'nton c'usi chc'ot ta pasel ta stojol li boch'otic 

oy yu'une. 

22¿Me oy boch'o xu' chchanubtas yu'un ac'o bijubuc li Dios ti ja' chchapan li boch'otic 

oyic ta vinajele? 

23-24“Oy boch'o lec tsotsic, xcuxet no'ox yo'ntonic, jun no'ox yo'ntonic; oy ep c'usi oy 

yu'unic, mu'yuc ochem xchamelic o c'alal ta xchamic. 

25Pero oy boch'o ti ta vocol no'ox cuxulique, ti mu'yuc bu tstaic o jutuc xcuxetel 

yo'ntonic c'alal chchamique. 

26Pero co'ol ono'ox chyalic batel ta ch'en; co'ol chlajic ta xuvit scotolic. 

27Li vu'une jna'oj li c'usi chanopique, jna'oj li c'usi chachapanic ta jventae. 

28Jech chavalic: ‘¿Bu ibat sna li banquilale? ¿Bu oy scotol c'usi oy ta sna li chopol 

vinique?’, xachiic. 

29¿Me mu'yuc xajac'beic li boch'otic ep xanovenique? ¿Me mu'yuc xayalboxuc 

30ti c'alal tstac tal tsots vocol li Diose, mu'yuc c'usi chc'ot ta pasel ta stojol li boch'otic 

chopolique? 

31Mu'yuc ch-albat ta satic ti c'u x'elan stalelique; mu'yuc ch-ac'bat stojic ti c'u x'elan la 

spasique. 

32-33C'alal chbat xa ta muquele, epal cristiano chbat xchi'in; ep boch'otic ba'yucbe 

chbatic, ep boch'o ta ts'acalpat chbatic. Te ta xchabibat li smuquinale; lec c'un cha'ay 

li banamil ti chich' but'el oe. 

34Chapatbicun co'nton avalojic, pero mu'yuc stu, yu'un puru epalc'op scotol li c'usi laj 

avalique —xi li Jobe. 

Job 22 

Elifaz laj yal ti ja' ta scoj smul chich' vocol li Jobe 

1Li Elifaz liquem ta Temane jech laj yal: 

2—¿Me xu' chcoltaat yu'un jun vinic li Diose? Mu xu'; ac'o me toj bij li vinique, ja' 

no'ox xu' tscolta sba stuc. 

3¿Me mu'yuc amule, c'usi tsta o ta aventa li Boch'o ech'em svu'ele? ¿C'usi stu yu'un 

me toj lec scotol c'usi chapase? 

4¿Me yu'un ja' ta scoj toj tuc'ot ti jech chayac'bot avocol, ti jech chaxchapanot li 

Diose? 

5Ja' ta sventa toj ep amul, yu'un mu'yuc spajebal o li c'usi chopol apasoje. 

6Yu'un mu'yuc smelol c'u x'elan laj ac'anbe prentail li achi'iltaque; laj apojbe sc'u', 

jech mu'yuc sc'u' icom avu'un. 

7Muc xavac'be yoxo' yuch' li boch'o taquin yo'ntone; muc xamac'lin li boch'o 

chvi'naje. 

8Yu'un lec xu' avu'un, lec ich'bilot ta muc', jech laj avu'unin ep banamil. 

9Jeche' xmeymun sc'ob isut avu'un li me'on antsetique; toj ep laj avuts'inta li me'on 

ololetique. 

10Ja' yu'un chucbilot xa ta jujujot; toj ep xa xi'el chava'ay. 

11Ic' osil chavil o, mu xa xu' chaq'uel jutuc osil; chamuc xa o batel ta vo' ya'yel. 

12“Li Diose ta bats'i yutil vinajel oy; li c'analetic ti toyol oyique ja' olon xcom yu'un. 

13Ja' yu'un jech chaval: ‘¿C'usi sna' li Diose? ¿Me yu'un xu' chchapan ti c'alal te nacal 

ta spat ic'al toque? 

14Li Diose mu xil, yu'un chmacat ta pimil toc, yu'un te no'ox ta xanov ta yutil vinajel’, 

xachi. 

15¿Me yu'un ja' chac'an chatambe batel li poco' be, ti stamojic batel li boch'otic 

chopolique? 

16Le'e tuch'bil no'ox yorail ichamic; ta anil no'ox cuchbil ibatic ta nojelal uc'um ya'yel. 

17Yu'un jech laj yalbeic li Diose: ‘Mu xatal li' ta jtojolcutic. Ac'o me toj ech'em avu'el, 

¿c'usi xu' chapasbuncutic?’, xutic. 

18Ac'o me jech chalic, pero ja' i'ac'batic scotol li c'usitic oy yu'unique. ¡Li vu'une mu 

jechuc co'nton jech chac c'u cha'al le'e! 

19Li boch'o tuc' yo'ntonique xcuxet no'ox yo'ntonic ti c'alal chilique; li boch'otic 

mu'yuc smulique stse'inic no'ox, jech chalic: 

20‘I'ulesatic xa li cajcontratique; ic'ac' ta c'oc' scotol li sc'ulejalique’, xiic. 

21“Ja' lec sutan tal ta stojol Dios yan velta, jech chata jun avo'nton; jech chata yan 

velta li alequilale. 

22Ich'o ta muc' li chanubtasel chayalbote; ac'o ta avo'nton li smantaltaque. 

23Me chasut tal ta stojol li Boch'o ech'em svu'ele, chlic toyan yan velta. Me chaloq'ues 

li c'usi chopol te ta anae, 

24me ja' jech chlic avil chac c'u cha'al lum li c'anal taq'uin avu'une, xchi'uc me ja' jech 

chavil chac c'u cha'al tontic ta bevo' li c'anal taq'uin avu'un ti liquem tal ta Ofire, 

25ja' mero epal c'anal taq'uin chc'ot avu'un li Boch'o ech'em svu'ele, xchi'uc ja' epal 

saquil taq'uin chc'ot avu'un. 

26Ja' mero xcuxetel avo'nton chc'ot, jech jun avo'nton xu' chatoy asat ta stojol. 

27Xu' chac'opan; chaya'ibot ac'op, jech xu' chlic apas li c'usi avaloj ta jamal ta stojole. 

28Jech lec chbat avu'un scotol li c'usi chapase; xojoban no'ox abe chaxanov. 

29Yu'un li Diose tsbic'tajes li jtoybaetique; ja' tscolta li boch'o biq'uit chac' sbaique. 

30Ja' tscolta li boch'o mu'yuc smulique, jech chascoltaot ec me mu'yuc c'usi chopol 

apasoje —xi li Elifaze. 

Job 23 

Li Jobe laj yal ti ja' tspas stuc c'usi tsc'an li Diose 

1Itac'ov li Jobe jech laj yal: 

2—Li vu'une tsots chic'opoj ta sventa xc'uxul li jvocole, yu'un li Diose laj yac'bun 

scotol li yalal sc'ob ta jbae, ac'o me ep chi'oc' chi'avan. 

3Oyuc boch'o xiyalbun bu ta tael li Diose, xu' chbat jc'opan ti bu to nacale. 

4Te ta xc'ot calbe scotol jvocol ti jechuque, yu'un li' nojem ta que scotol li c'usi ta jc'an 

ta xcalbee. 

5Chac jna' ca'ay c'u x'elan chistac'bun li stuque; lec ta xca'ibe c'usi chiyalbun ti 

jechuque. 

6Li stuque mu van xisjipun ta stsatsal; ta van xistuc'ulanbun li jc'ope. 

7Cha'ibe van smelol c'alal chcalbe ti mu'yuc jmule, jech xu' chal ta jamal ti mu'yuc 

jmul ti jechuque. 

8Me ta jsa' ta jujujot ta sloq'ueb c'ac'ale, mu jta o; me ta jsa' ta smaleb c'ac'ale, mu 

xquil bu oy. 

9Me chac' ta ilel stsatsal ta stuq'uil nortee, mu xquil me te oy noxtoc; me chjelov batel 

ta stuq'uil sure, mu xquil noxtoc. 

10Li stuque ja' xotquin scotol ti c'u xi'elane; me chispasbun porovale, lec ta xiloc' jech 

chac c'u cha'al c'anal taq'uin. 

11Yu'un ja' la jts'aclin o batel; mu'yuc bu la jcomtsan o li be yu'une. 

12Mu'yuc la jbajbe li smantaltaque; ja' toj tsots sc'oplal laj ca'ibe li sc'ope; ja' xcom laj 

ca'ay li jve'ele. 

13Pero me oy c'usi la snop tspase, mu'yuc boch'o xu' tsmac ta be, me jech la sc'ane 

tspas o. 

14Ja' yu'un tspas o li c'usi snopoj ta jtojole; oy to ep yantic c'usi snopoj tspas ta jtojol. 

15Ja' yu'un li vu'une chixi' yu'un; c'alal ta jnope, chinic ta xi'el yu'un. 

16Yu'un la slajesbun stsatsal co'nton; laj yac'bun xi'el ta co'nton li Boch'o ech'em 

svu'ele. 

17Pero mu teuc ch'anxi chicom o ta scoj li ic' osil ital ta jtojole; mu teuc macal chcom 

que o ta scoj li ac'ubale. 

Job 24 

Laj yal Job ti ja' te ts'icbilic yu'un Dios li boch'otic chopolique 

1“Li Boch'o ech'em svu'ele sna'oj c'usi ora chlic spas li yabtele. ¿C'u yu'un mu xac'be 

sna'ic ec li boch'otic lec xotquine, yu'un ac'o yilic c'u x'elan chac'be stoj li boch'otic 

chopolique? 

2Yu'un li boch'otic chopolique tsjelbeic sts'aquil li osiletique, chelc'anic chijetic, 

chchabiic jech chac c'u cha'al xchijic. 

3Chelc'anbeic sburo li me'on ololetique; tspojbeic ta prentail xvacax li me'on 

antsetique. 

4Tsnet'ic batel ta xocon be li boch'otic abul sbaique; scotol li me'onetic ta banamile 

tsnac' xa sbaic yu'unic. 

5Li me'onetique ja' jechic jech chac c'u cha'al te'tical buro ta xocol banamil, sob chloc' 

sa' sve'elic; te ta xocol banamil tsa'beic sve'el li xnich'nabique. 

6Chbat sa'ic trigo xchi'uc ts'usub ta yan osil; chbat yelc'anic ts'usub ta yosil boch'otic 

chopolic. 

7Jech noxtoc t'anal chvay yu'unic li boch'o mu'yuc sc'u'ique; mu'yuc sc'u'ic sventa 

tsmaquic o sic. 

8Te ch-ach'ic o ta sts'ujubal te'etic; te c'alajtic ta c'alch'en chnel yu'unic o. 

9Ta spojbeic sve'el noxtoc li me'on ololetique, ta spojbeic ta prentail yol li 

me'onetique. 

10T'anal chanov yu'unic li me'onetique; xcuchojic batel xchucbil trigoic ac'o me 

chchamic xa ta vi'nal. 

11Ta x'abtejic ta spits'el aceite; ta xvoch'ic ta teq'uel ts'usub sventa tspits'beic ya'lel, 

pero chchamic xa ta taqui-o'nal. 

12Te x'ajetic ta yut lum li boch'otic chchamic xae; te x'avetic ta sc'anel vocol li 

boch'otic yayijemique, pero mu x'aybat sc'opic yu'un li Diose. 

13“Oy boch'otic scontra cha'yic o li saquil osile; mu sna'ic o c'usi tsc'an li Diose; mu 

sc'an xanovic o ta be yu'un. 

14Ja' li jmilvanejetic ti ta sob chloq'uic ta smilel me'onetique, xchi'uc ti tsjapuic elec' 

c'alal ch-ic'ub osile. 

15Li boch'o chmulivaje ja' no'ox tsmala ch-ic'ub, tsmac loq'uel sat, jech chal: ‘Mu'yuc 

boch'o chiyilun jech’, xi. 

16Ta ac'ubaltique ta svomic ochel li naetique; ta c'ac'altique ta smac sbaic ta na, ja' mu 

sc'anic o li sac osile. 

17Yu'un li sac osile ja' toj chopol cha'yic; ja' toj lec cha'yic li spucujal ac'ubale. 

18“Li boch'otic chopolique ta ora no'ox chcuchatic batel ta nojelal uc'um; li yosilique 

chopol chcom o; mu'yuc xa boch'o ch-abtej o te ta ts'usubtic yu'unic. 

19Jech chac c'u cha'al ta x'ul ta xc'uxul c'ac'al, ta xq'uixnal banamil li bot ti lec spatoj 

sbae, ja' jech li jpasmuliletique te ch-ulic o ta yavil animaetic. 

20Ta xch'ayic o ta o'ntonal yu'un li sme'ique; te ta xlajic o ta xuvit; mu'yuc xa boch'o 

chlic sna'; j'ech'el chich'ic o ts'etel jech chac c'u cha'al jbej te'. 

21Yu'un mu'yuc la xc'uxubinic jutuc li ants ti mu sna' x'alajic oe, xchi'uc mu'yuc lec laj 

yilic li me'on antsetique. 

22Pero ta sventa svu'el Dios chlajesbat stsatsal li boch'otic muc' yac'oj sbaique; yu'un 

c'alal chlic abtejuc li Diose, mu'yuc boch'o xu' va'al chcom. 

23Yu'un ac'bil no'ox ti lec oy, ti xpatet no'ox yo'ntone, pero q'uelbil ono'ox li c'usitic 

tspase. 

24Ac'o me toj muc' cha'ay sba, pero ta ora ta sacch'ay batel. J'ech'el ch-ul o jech chac 

c'u cha'al li yantique; j'ech'el chich' tuch'el o jech chac c'u cha'al trigo. 

25Me mu meleluc li c'usi chcale, ¿boch'o xu' tsva'an sba ta yalel ti epalc'op ta jpase, ti 

mu'yuc stu li jc'ope? —xi li Jobe. 

Job 25 

Bildad laj yal ti mu'yuc boch'o tuc' ta stojol Diose 

1Itac'ov li Bildade jech laj yal: 

2—Li Diose ja' sventainoj scotol, ja' no'ox stuc xi'bil; xchi'uc ja' chac' jun o'ntonal te 

ta vinajel. 

3Li yajsoldadotaque mu xlaj ta atel; xojoban no'ox sluz ta stojol scotol cristianoetic. 

4¿C'u x'elan xu' chal jun vinic ti toj tuc' ta stojol li Diose? ¿C'u x'elan xu' chal mu'yuc 

smul ta stojol Dios li boch'o voq'uem ta jun antse? 

5Yu'un ta stojol Diose mu'yuc tsots xojobal li ue; ma'uc toj bats'i sac ta stojol li 

c'analetique. 

6¡Buuc xa li cristiano ti ja' jech chac c'u cha'al jcot xuvite! —xi li Bildade. 

Job 26 

Li Jobe laj yal ti toj ech'em smuc'ul li Diose 

1Itac'ov li Jobe jech laj yal: 

2—¡Ja' no'ox ta'looxuc o! ¡Toj lec chacoltaic li boch'o mu'yuc stsatsale! ¡Toj lec 

c'uxubinel chavac'beic li boch'o ch-alub xae! 

3¡Toj lec xana'ic scoltael, lec xana'ic sbijubtasel li boch'o mu'yuc sbijil chavilique! 

4¿Boch'o scoltael li c'usi laj avale? ¿Boch'o ic'opoj ta avo'nton ti jech laj avale? 

5“Li animaetique chniquic ta xi'el te ta yolon nabetic ta yutil nabetic. 

6Li yavil animaetique jamal ta stojol li Diose; li yavil lajebale mu'yuc macal ta sat. 

7Li Diose ja' la xlich'an batel vinajel ti bu xocole; ja' la st'uyan ta jech no'ox li 

banamile. 

8Ja' te la xchupan ta toquetic li vo'e; li toquetique mu xli' ta yalal li vo'e. 



943 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

9Ja' tsmacbe o sat li ue; ja' te tslaman batel li toquetic yu'une. 

10Ta jot to sti' muc'ta nab laj yac'be spajeb ta joyob yilel li banamile; laj yac'be 

sts'aquil yilel li sac osil xchi'uc ic' osile. 

11Li muc'tic vits ti ja' yoyal vinajel c'otem yilele chniquic; ta xi'ic ti c'alal tsots 

chc'opanatic yu'un li Diose. 

12Ta svu'el tspas ta mantal li nabe; ta sbijil la stsal li smuc'ta chanul nabe., 

13Ta yic'al ye la sq'uepes li osile; ta sc'ob la smil li quiletel chone. 

14Scotol le'e sti'ti' no'ox yabtel chca'ibetic; mu'yuc ep li yabtel laj ca'itique. ¿Boch'o 

xu' yu'un cha'ibe smelol scotol li smuc'ul stsatsale? —xi li Jobe. 

Job 27 

Job laj yal ti ta ono'ox stoj smulic li boch'otic chopolique 

1Li Jobe jech laj yal noxtoc: 

2—Ta xcal ta jamal ta stojol Dios ti ech'em svu'ele, ja' li Boch'o muc xac' cal ta jamal 

ti mu'yuc jmule, ti laj yac'bun ep svocol co'ntone. 

3Ta xcal ta jamal ti jayib xa c'ac'al licuxi tale, ti c'u xa yepal c'ac'al laj yac'bun quich' 

ic' li Diose. 

4Mu'yuc bu chloc' ta que epalc'op; mu'yuc bu chilo'lavan jchi'uc li coq'ue. 

5Mu'yuc bu xcal ti yu'un lec xana'beic smelol ti jech chatic'bicun jmule; mu'yuc ta 

jcomtsan o c'u x'elan co'nton c'alal to chicham. 

6Mu'yuc ta jquechan o yalel ti tuc' co'ntone yu'un jech tuc' co'nton o ti jayib c'ac'al 

cuxulune, mu xu' chiyalbun co'nton ti mu jechuque. 

7“Li cajcontrae xchi'uc li boch'otic chopol yo'ntonic ta jtojole, ac'o comicuc jech chac 

c'u cha'al li boch'otic chopolique. 

8Li boch'otic chopolique ¿c'usi tspat yo'ntonic c'alal chtuch'bat yorailic yu'un li Diose? 

9¿Me ch-a'ibat yoq'uel yavanelic ti c'alal chtal tsots svocolique? 

10¿Me xu' tsta xcuxetel yo'nton ta stojol li Boch'o ech'em svu'ele? ¿Me xu' to xvocolet 

ta stojol Dios jliqueluc? 

11Ta xcal ava'yic c'u x'elan smuc'ul stsatsal li Diose; mu'yuc ta jmucboxuc c'usi 

snopoj li Boch'o ech'em svu'ele. 

12Li vo'oxuque avilojic xa, pero ¿c'u yu'un ti solel mu'yuc stu c'usi chavalique? 

13“Li j'uts'intavanejetic ti toj chopolique, ja' jech li smotonic chich'ic yu'un Diose: 

14Ac'o me ep yol xnich'onic, pero ja' no'ox sventa espada, ja' no'ox sventa chchamic ta 

vi'nal. 

15Li boch'otic cuxul to chcomique ta xmilatic yu'un lajel; mu'yuc bu ta x'oc'taatic 

yu'un li antsetic chcom yu'unique. 

16Ac'o me toj ep saquil taq'uin yu'unic jech chac c'u cha'al pucuc, ac'o me busul no'ox 

sc'u' spoq'uic jech chac c'u cha'al yi'tic, 

17ac'o me lec chapal sc'u' spoq'uic, pero ja' tstunes li boch'o tuc' yo'ntone. Li saquil 

taq'uine ja' yu'un chc'ot li boch'o mu'yuc smule. 

18Li snae ja' jech chac c'u cha'al na om; ja' jech chac c'u cha'al xlechupat boch'o 

chchabi xchob. 

19C'alal chvaye, jc'ulej to'ox, pero c'alal chlique, ja' to chil mu'yuc xa c'usi oy yu'un o. 

20Ta xmucat ta xi'el jech chac c'u cha'al c'usi chmuc ta vo'; ta xcuchat batel ta sutub ic' 

ta ac'ubaltic. 

21Ta xcuchat batel yu'un li tsatsal ic' chtal ta sloq'ueb c'ac'ale; ta tsatsal ic'al vo' chloc' 

batel ti bu nacale. 

22Ch-ac'bat xcuch scotol yu'un Dios, mu'yuc xa ts'icumal; mu xu' tscolta sba o loq'uel 

ta sc'ob. 

23Tspac' sc'obic ta stojol; xpilajet no'ox xchi'uquic ti bu to'ox nacale —xi li Jobe. 

Job 28 

Li bijubtasele ja' toj ven lec ta scotol 

1Li Jobe jech laj yal noxtoc: —Li saquil taq'uine oy yavil bu ta loq'uesel; li c'anal 

taq'uine oy yav bu ta lecubtasel. 

2Li tsatsal taq'uine chich' loq'uesel ta banamil; c'alal chich' unijesel li tone, te chloc' li 

cobre taq'uine. 

3Li cristianoetique la sjamic ochel li ic' osil ta yut banamile; chyalic batel ta sa'el ta 

yutil to banamil li tonetique. 

4Nitbil, chechbil chyalic; ta sjoq'uic batel yut banamil ti bu mu'yuc xa boch'o te 

chjelove, ti nom xa oye, ti mu xa xc'ot cristiano tee. 

5Ta sba yac'ole, ja' te chloc' ve'lil, pero ta yute xco'laj xchi'uc c'aq'uem yilel. 

6Ja' te oy yavil li zafiro tonetique; ja' te capal ta banamil li c'anal taq'uine. 

7Li xiquetic, li xulemetique, ac'o me lec xc'ot satic ta nom, pero mu xilic ec. 

8Mu'yuc tec'bil yu'un li jti'val chon bolometique; mu'yuc jelovenic te li leonetique. 

9Pero li cristianoe laj yac' sc'obic ta tsatsal tonetic; la sjoc'beic yibel li vitsetique. 

10La svombeic ochel sbebe uc'umetic ta ch'entic; la sloq'uesic tal li c'usitic te nac'ajtic 

ti toj c'upilic sbae. 

11La sa'ic yo' bu chloc' uc'umetic; la sloq'uesic tal ta ba banamil li c'usi nac'ajtique. 

12“Pero li jbijiltique ¿bu ta tael? ¿Bu oy yavil li sjamubil jba jsatique? 

13Li cristianoe mu sna' c'u yepal stojol, yu'un mu jtatic li' ta banamil. 

14Li muc'ta nabe jech chal: ‘Mu'yuc li' oye’, xi; li yan nabe jech chal: ‘Mu'yuc li' 

quich'oj ec’, xi. 

15Mu stac' manel ta c'anal taq'uin; mu stac' manel ta saquil taq'uin. 

16Me ja'uc ta lequil c'anal taq'uin ta Ofir, mu stac' manel o, me ja'uc ta ónice ton, o me 

ta zafiro ton. 

17Mu xco'laj yutsil xchi'uc c'anal taq'uin, xchi'uc ton ti lec sts'ayayete; mu stac' jelel o 

xchi'uc c'usi pasbil ta bats'i c'anal taq'uin. 

18Li bijilile ja' xjelov slequil jech chac c'u cha'al lequil ton ti coral sbie, ja' xjelov 

stojol jech chac c'u cha'al lequil tonetic ti toyolic stojole. 

19Mu xco'laj xchi'uc li topacio ton te ta Etiopiae; mu xco'laj yutsil ta c'upinel xchi'uc li 

bats'i lequil c'anal taq'uine. 

20¿Bu chlic tal li jbijiltique? ¿Bu oy yavil li sjamubil jba jsatique? 

21Macal ta sba ta sat scotol li c'usitic cuxajtique; mu xotquinic scotol li mutetic ta 

vinajele. 

22Li lajel xchi'uc yavil lajebale jech chalic: ‘Ja' no'ox ca'yojbecutic sc'oplal ec ti oye’, 

xiic. 

23“Pero li Diose sna'be bu sbelal li bijubtasele; sna' bu oy yavil. 

24Yu'un li stuque yiloj c'alal to ta slajeb banamil; yiloj scotol c'usi oy ta yolon vinajel. 

25C'alal la sbis c'u yalal laj yac' li iq'ue xchi'uc c'u yepal laj yac' li vo'e, 

26c'alal laj yalbe mantal c'u x'elan chac' li vo'e xchi'uc c'alal laj yac'be sbein sacsevul li 

chauquetique, 

27yotquinoj xa ono'ox li bijilile; yiloj ti lec xtune, la xchapan lec, laj yal ti lec oye. 

28Jech laj yalbe li cristianoetique: ‘A'yo ava'yic, me chavich'icun lec ta muq'ue, ja' 

abijilic chc'ot; me chacomtsanic li c'usi chopole ja' sjamubil aba asatic chc'ot’, xi. 

Job 29 

Li Jobe it'ab ta yo'nton ti c'u to'ox x'elan ta ba'yuque 

1Li Jobe la sts'ac batel yan velta li ya'yeje jech laj yal: 

2—Oyuc c'uxi jta yan velta ti c'u to'ox xi'elan ta sliquebe, ti chabibilun to'ox yu'un li 

Diose, 

3ti xojoban to'ox luz ta jtojol yu'une, ti ivu' to'ox cu'un lixanov ta ic'al osile, toj lec. 



946 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

4C'alal queremun to'oxe, chabibilun to'ox yu'un Dios te ta jna. 

5Li' to'ox oy ta jts'el li Boch'o ech'em svu'ele; li' to'ox lamal ta jts'el li calab jnich'nabe. 

6Ta puru ya'lel xchu' vacax to'ox ta jpoc o cacan; ta ch'ut ch'en no'ox chloc' tal li 

aceite cu'une. 

7C'alal chiloc' to'ox ta ti'lume, c'alal chc'ot choticun bu stsobobbail li cristianoetique, 

8li queremetique tsq'uej sbaic; li moletique chlic sva'an sbaic, yu'un chiyich'icun ta 

muc'. 

9Li banquilaletique chpajic ta lo'il, tspas sc'ob ta yeic ti ac'o ch'anxiicuque. 

10Li jpasmantaletique chc'unibic ta lo'il; pac'al chcom ta spac'oic ya'yel li yoq'uique. 

11Li boch'otic laj yilicune laj yalic ti toj xcuxet co'ntone; li boch'otic laj ya'yic 

jc'oplale toj lec jc'oplal yu'unic. 

12Yu'un vu'un la jcoltaan li me'onetic ti c'alal xvocoletique; vu'un la jcoltaan li me'on 

ololetic ti mu'yuc boch'o xcoltaatic yu'une. 

13Li boch'o ta xa'ox xchamique la stojbicun ta vocol; li me'on antsetique vu'un laj 

cac'be xcuxetel yo'ntonic. 

14Li jlequile ja' jlapoj, ja' jc'u'inoj o jujun c'ac'al; li jtuq'uile ja' jnatil c'u', ja' xpix jol 

c'otem. 

15Vu'un satun ic'ot li ma'sate; vu'un yacanun ic'ot li coxoe. 

16Vu'un stotun ic'ot li boch'o toj abul sbaique; vu'un jpojvanejun yu'un li boch'o mu 

xcotquine. 

17Vu'un la jc'asbe sts'uts'upic li boch'otic chopolique; vu'un la jpojbeic li c'usi 

stsacojic xa'oxe. 

18La jnop ti ep c'ac'al chicuxi jech chac c'u cha'al epal yi' ta ti'nabe, xchi'uc ti jun 

co'nton chicham te ta jna jtuque, 

19ti ja' jechun jech chac c'u cha'al jpets te' ts'unbil ta bevo', ti lec ch-ach' ta sjob ac'ubal 

li sc'obc'obe. 

20La jnop ti scotol ora lec ich'bilun o ta muq'ue, ti lec xu' cu'un o scotol c'ac'ale. 

21“Lec to'ox tuc'ulanbilun jc'op; c'alal chcal bijubtasele, ch'anxi scotolic. 

22Mu'yuc boch'o la stac'bun sutel li jc'ope; toj lec teq'uel ic'ot ta yo'ntonic. 

23Smala-malaic xa xilo'ilaj jech chac c'u cha'al jmala-malatic xtal vo' ta yorail 

q'uepelal. 

24C'alal laj yilic ti oy slequil co'nton ta stojolique, vocol la xch'unic; c'alal laj yilique, 

ja' spatubil yo'nton laj ya'yic. 

25Vu'un laj calbeic c'usi lec tspasic; licom jech chac c'u cha'al banquilal yu'unic, 

xchi'uc jech chac c'u cha'al jun ajvalil ti te va'al ta stojol yajsoldadotaque. C'alal chat 

yo'ntonique, vu'un la jpatbe yo'ntonic. 

Job 30 

Li Jobe toj abul sba laj ya'ay ti c'u x'elan svocol ta orae 

1“Pero li' ta orae ta xistse'intaicun li boch'otic toj queremic toe, ja' li xnich'nab 

boch'otic muc ono'ox xcac'be xchi'inic li ts'i'etic ti chchabiic jts'unub covole. 

2Muc ja'uc bal xa laj ca'yic; me jutuc mu'yuc stsatsalic o. 

3Solel toj me'onic, abul sbaic ta vi'nal, stuc no'ox chanovic; stuc te oyic ta xocol 

banamil, puru yibel te' tsnulilanic. 

4La sa'ic vomoletic slo'ic te ta pimilaltic; la sa'ic yibel enebro te'etic xc'uxic. 

5Yu'un nutsbilic loq'uel ta stojol xchi'iltaquic; x'avlajet yajvalic ta nutsel loq'uel jech 

chac c'u cha'al j'elec'. 

6Te inaquiic batel ta ch'entic, ta chuculaltic, xchi'uc ta nailch'enetic. 

7Te chme'on oq'uic ta te'tic; te tsopolic batel ta yolon ch'ixtic. 

8Mu'yuc stu ilbilic; mu xvinaj me oy stot sme'ic, yu'un nutsbilic o loq'uel ta yosilalic. 

9“Pero li' ta orae ja' xa ech'emic ta na'levanej; yan xich' xalic ta jtojol. 

10Toj j'i'lal xa jba chiyilicun, xbat'-batic xa loq'uel ta jtojol; bats'i xtulajetic xa ta jsat. 

11Yu'un li Diose la slajesbun jtsatsal, la sbic'tajesun o, ja' yu'un chiyalbicun ta jsat li 

c'usi tsc'an yo'ntonique. 

12Ep tstsob sbaic ta jxocon, chisnet'icun batel, yu'un chapal xa yu'unic li be sventa te 

ac'o ch'aycun o batele. 

13La soquesic o li jbee, lec xa laj ya'yic ti oy jvocole; mu'yuc boch'o spajesatic ta 

spasel li c'usi tsc'an tspasique. 

14Lec jamal sbe laj ya'yic; te cajal ivulic ta jba ya'yel. 

15Li' ivul ta jtojol li tsots xi'ele; li jlequilale ta anil ibat jech chac c'u cha'al ic'; li 

jc'ulejale ich'ay batel jech chac c'u cha'al lumaltoc. 

16“Li ta orae mu xca'ay c'u cha'al oyun; ep xa c'ac'al li' jcuchoj li tsots vocole. 

17Li xc'uxule ista xa c'alal ta jbaquiltac; scotol ora toj ep jvocol ta ac'ubaltic. 

18Li Diose tsots la snitbun ya'yel li jc'u'e; la smit'bun ta jnuc' ya'yel li jnatil c'u'e. 

19La sjipun ochel ta ach'eltic; ja' xa jechun jech chac c'u cha'al pucuc, jech chac c'u 

cha'al tan. 

20“Dios cu'un, ta jc'anbot vocol ta atojol, pero mu xava'ibun li jc'ope; ta xcalbot li 

jvocole, pero mu xatuc'ulanbun. 

21Tsots apasoj aba ta jtojol; ta avu'el atsatsal chavuts'intaun. 

22Laj avac' xcuchun batel li iq'ue; laj avac' xchechilanun li ic'al vo'e. 

23Jna'oj ti yu'un chac'an ac'o chamcun oe, ti chavac'un batel yo' bu chbatic scotol li 

boch'o cuxajtic toe. 

24¿Me yu'un mu'yuc bu la jcolta li boch'o me'one? ¿Me yu'un mu'yuc la jc'uxubin ti 

c'alal oy svocolique? 

25¿Me mu laj coc'ta li boch'otic oy svocolique? ¿Me mu laj cat co'nton yu'un li boch'o 

abul sbaique? 

26C'alal ja' jmalaoj li c'usi leque, ja' ital li c'usi chopole; c'alal ja' ta jmala li sac osile, 

ja' ital li ic' osile. 

27Scotol ora mu xcux o co'nton ta vocol; ja' sc'ac'alil o ti puru vocol chquich'e. 

28Ic'uben xa jbec'tal ti bu chixanove, pero ma'uc ta scoj xc'uxul li c'ac'ale; laj jva'an 

jba, laj xa jc'an coltael ta stojol scotolic. 

29Ja' xa jchi'il ta voq'uel c'otem li coyoteetique; ja' xa lec jc'opan jba jchi'uc c'otem li 

avestruz mutetique. 

30Li jnuculile i'ic'uban xa; xlemlajet scotol jbec'tal ta scoj li sc'ac'ale. 

31Li jq'ueoj, li sonetic ta arpa xchi'uc ta amae ic'ataj xa ta at-o'nton cu'un, xchi'uc ta 

oq'uel. 

Job 31 

Li Jobe laj yal ta jamal ti mu'yuc smule 

1“Li vu'une calojbe co'nton o ti mu'yuc ta jpich'-o'nta tsebetique. 

2¿C'usi jtojol chiyac'bun tal ta toyol li Diose? ¿C'usi chiyac'bun yalel tal li Boch'o 

ech'em svu'ele? 

3¿Me mu ja'uc oy ta sventaic vocol li boch'otic chopolique? ¿Me ma'uc oy ta sventaic 

c'usi c'ux li jpasmuliletique? 

4¿Me mu yilojuc Dios scotol li c'usi ta jpase? ¿Me mu sq'uelojuc li jujujet cacan 

chixanove? 

5“Me oy bu li'epalc'opoje, me oy boch'o la jlo'lae, 

6ac'o sbisbun ta ora li cabtele; te chil ti ta melel tuc' co'ntone. 

7Me oy bu itselbuj ta xocon be li cacane, me oy la xjochun batel li jsate, me oy c'usi la 

stsac li jc'obe, 

8yan boch'o ac'o sve'ic li c'usi jts'unoje; ac'o yich' bulel loq'uel li c'usitic jts'unoje. 

9“Jech noxtoc me oy lo'labil co'nton yu'un antse, me oy tete jsat me chcom stuc yajnil 

li jchi'il ta nacleje, 

10ac'o bat smac'lin yan vinic li cajnile; ac'o c'upinatuc ta yan viniquetic. 

11Yu'un le'e toj chopol, toj q'uexlal sba; tsc'an chaq'uic stojol mulil li 

jchapanvanejetique. 

12Yu'un li mulil le'e ja' jech chac c'u cha'al c'oc' ti chmilvane, ti chchic' scotol li c'usi 

oy cu'une. 

13“Me oy mu'yuc stu laj quil jmozo, jquiara ti c'alal tal sc'anic parteale, 

14¿c'usi xu' ta jpas ta stojol li Diose? C'alal chisjac'bune, ¿c'usi ta jtac'be? 

15Yu'un jun no'ox li Dios ti la spasun jchi'uque; jun no'ox li boch'o la xchapanuncutic 

ta yut xch'ut jme'cutique. 

16“Mu'yuc bu la jquechan xc'uxubinel li boch'otic abul sbaique; mu teuc no'ox jq'ueloj 

chchamic ta vi'nal li me'on antsetique. 

17Mu'yuc baq'uin jtuc no'ox la jve' li jve'ele; laj ono'ox jvoc'be li me'on ololetique; 

18Ta yololalic ono'ox la jcuy jba ta totil yu'un li me'on ololetique; vu'un ono'ox la 

jcolta li me'on antsetique. 

19C'alal laj quil chcham xa li boch'o mu'yuc sc'u'e, xchi'uc li boch'o mu'yuc xaquita 

sventa sique, 

20la jq'uixnajesic ta stsotsil jchij, jech ep la stojbicun ta vocol. 

21Mu'yuc bu la jye' jc'ob ta stojol li me'on ololetique, ac'o me jna'oj ti ch'unbilun 

ca'yej yu'un li jchapanvanejetique. 

22Me mu jechuc la jpase, ac'o c'asuc li ste'el jc'obe; ac'o loc'uc o c'alal ta jnecub. 

23Li vu'une xi'emun ono'ox yu'un li stojol mulil chac' Diose; mu xu' cu'un ta jtsalbe li 

smuc'ul stsatsale. 

24“Muc ja'uc xa jpatoj co'nton yu'un li c'anal taq'uin oy cu'une. ‘Vo'ot smuc'ul 

co'ntonot’, mu'yuc xcut. 

25Ma'uc xcuxet xa co'nton ti c'alal ch-epaj li jc'ulejale, xchi'uc ti c'alal lec ta jpas 

canale. 

26C'alal laj quil xojoban xa loq'uel tal c'ac'ale, xchi'uc c'alal toj c'upil xa sba sepet li 

ue, 

27mu'yuc bu laj quich' ta muc' ta mucul; mu'yuc bu jts'uts' xa jc'ob senyail ti ta jts'uts' 

muyele. 

28Ti jechuque ja' xa jmoton li stojol mulile yu'un ja' la jva'lupatin comel li muc'ul Dios 

ta vinajele. 

29“Mu'yuc bu xcuxet xa co'nton c'alal oy svocol li boch'o chopol chiyilune; mu'yuc bu 

xitse'in xa ti c'alal la sta svocole. 

30Mu'yuc bu la jc'anbe ti ac'o taluc tsots vocol ta stojole; mu'yuc bu la jc'an ti ac'o 

chamuque. 

31Mu'yuc bu jech laj yalic li boch'otic te oyic ta jnae: ‘Mu sta co'ntontic ta ti'bol 

yu'un’, mu'yuc xiic. 

32Li jxanubaletique mu'yuc bu te jq'ueloj ivayic ta osilaltic; persa la jam jna, laj quic' 

ochel. 

33Mu yu'unuc ta jnac' jmul jech chac c'u cha'al tspasic li yantique. Mu'yuc ta jmuc ta 

co'nton c'usi chopol jpasoj 

34ta scoj chixi' yu'un li epal cristianoetique, xchi'uc ta scoj chisna'leicun li cuts' 

calaltaque. Mu'yuc bu jnac'oj xa jba; mu xa xiloc' o ta sti' jna. 

35Lec ti oyuc boch'o cha'ay c'usi chcale. Tsots co'nton chcal, xu' ac'o stac'bun li 

Boch'o ech'em svu'ele; ac'o yich' ts'ibael lec ta vun li c'usi jmule. 

36Xu' ta jcajan batel ta jnecub li svunale; xu' ta jxoj batel ta jol sventa jcorona. 

37Xu' ta xcalbe ta jamal c'usitic jpasoj li Diose; mu'yuc c'usi chal co'nton, xu' ta jva'an 

jba ta stojol. 

38“Me oy xvocolet ta sc'anel parteal li cosiltac ta scoj quelc'anoje, me oy x'oc'oletic li 

banamil ta scoj pojbil cu'une, 

39me oy elc'anbil no'ox la jpas li c'usi la jve'e, me oy bu laj cac'be svocol li yajvale, 

40ac'o ch'iuc ch'ixetic ta xq'uexol li jtrigoe; ac'o ch'iuc chopol vomoletic ta xq'uexol li 

cebada cu'une. Li' ilaj yo'nton ta lo'il li Jobe. 

Job 32 

Li Eliue lic stac'be sutel sc'op li Jobe 

1Li oxib viniquetique ipajic ta lo'il c'alal laj yilic tsots yo'nton laj yal Job ti mu'yuc 

smule. 

2Ja' yu'un li Eliú xnich'on Baraquel liquem ta Buz, smomnich'on Rame, tsots i'ilin ta 

stojol Job c'alal laj yal ti mu'yuc smule, yu'un la snop ti ja' xjelov stuq'uil jech chac c'u 

cha'al Diose. 

3Jech noxtoc i'ilin ta stojol li oxibic ti lec sc'opan sbaic xchi'uc li Jobe, yu'un mu sna'ic 

staq'uel; ja' oy smul icom yu'unic li Diose. 

4Li Eliue la smala ilaj yo'ntonic ta lo'il xchi'uc Job li oxibique, yu'un ja' molic xa. 

5C'alal laj yil Eliú ti mu xa sna' c'usi chalic li oxibique, i'ilin, 

6jech lic c'opojuc ta ora, jech laj yal: —Ta sventa ti queremun toe, jech lixi', muc xcal 

ta ora li c'usi oy ta co'ntone, yu'un vo'oxuc moloxuc xa. 

7Jech la jnop: ‘Ac'o c'opojicuc li boch'o oy xa c'usi sna'ique; ac'o yac' ta ilel sbijilic li 

boch'o ep xa jabil xch'ielique’, xichi. 

8Pero jcotoltic ac'bilutic jbijiltic; ja' chijyac'butic jna'tic c'usi chcaltic li Boch'o ech'em 

svu'ele. 

9Ma'uc toj bijic li boch'o ep xa sjabilalique; ma'uc oy xa c'usi lec sna'ic li boch'o ta 

isimilic xae. 

10Ja' yu'un jech laj cal: ‘A'ibicun ca'yej ec; ta jc'an ta xcal ec li c'usi jna'e’, xichi. 

11“Li vu'une la jmala ti c'alal chalo'ilajique; laj ca'ay lec li c'usi laj avalique; laj quil ti 

laj asa'ilanic avalojic c'usi lec chatac'beic li Jobe. 

12Laj ca'ay ti mu'yuc boch'o junucal avu'unic lec sna' stac'bel sutel sc'op li Jobe. 

13Ta sventa mu xlic avalic ti toj bijoxuque, ja' Dios ta stac'be sutel stuc; muc xa 

cristianouc ta spacbe sutel. 

14Ta sventa mu'yuc bu chistsacun ta lo'il li Jobe, jech mu'yuc c'usi ta jtac'be sutel ec 

jech chac c'u cha'al li vo'oxuque. 

15“Job, li viniquetic li'i, mu'yuc xa stac'ubil yu'unic li ac'ope; ich'ay xa yo'ntonic. 

16Laj xa jmala, pero mu xa xc'opojic; ipajic o ta lo'il, mu xa sna' c'uxi chtac'ovic. 

17Ja' yu'un chi'och ta lo'il j'ich'uc ec; ta xcal ec li c'usi oy ta co'ntone. 

18Li' nojem ta co'nton li c'usi ta jc'an chcale; mu xa sts'ic cu'un ti mu xic'opoje. 

19Naca xa muc cht'om jch'ut yu'un ya'yel jech chac c'u cha'al nucul yavil ya'lel ts'usub 

ti chjat yu'un li sbele. 

20Ja' yu'un chic'opoj, yu'un jech xu' chlic quich' jutuc ic'; ta jc'an ta jtac'bot sutel li 

ava'yeje. 

21Li vu'une mu'yuc ta jt'uj boch'o ta jc'uxubin; muc t'ujbiluc no'ox boch'o lec chquil. 

22Mu jechuc jtalel ti t'ujbil ta jpase; me jech ta jpase, ac'o smilun ta ora li Boch'o la 

spasune. 

Job 33 

Li Eliue toj bij la scuy sba ta stojol li Jobe 

1“Ja' yu'un ta jc'an chava'ibun li jc'ope; a'yo lec ava'ay scotol li c'usi chcale. 

2Li' ta orae ta jam que ta atojol; ta jbaq'ues jutuc li c'oq'ue xchi'uc li jnuq'ue. 

3Ta yutsil co'nton chcal li c'usi oy ta co'ntone; puru melelic li c'usi ta xloc' ta quee. 

4Yu'un pasbilun ta stsatsal Dios, ta yic'al ye Boch'o ech'em svu'el licuxi. 

5“Tac'bun tal me xu' avu'une; chapano lec c'usi chaval, jva'lebin jbatic ta c'op. 

6Yu'un co'olutic ta stojol Dios; pasbilun ta ts'u'ilum ec li vu'une. 

7Ja' yu'un mu'yuc xi'bal jba; muc vu'cun xa ech'em xu' cu'un ta jpas jba ta atojol. 

8Laj ca'ay lec ta jchiquin li c'usi laj avale; laj ca'ay lec ti jech iloc' ta avee: 

9‘Li vu'une lec oyun, mu'yuc jmul; mu'yuc c'usi chopol jpasoj, mu'yuc mulil ta 

co'nton. 

10Pero li Diose ja' la sa' c'u x'elan la sa'bun jmul; laj xa scuyun ta yajcontra. 

11Laj xa slats'bun ta lats'ubte' ya'yel li cacane; solel sq'uelojbun li jujujet cacan bu 

chixanove’, xachi. 

12“Pero li c'usi laj avale mu'yuc lec, yu'un li Diose ja' toj ech'em smuc'ul ta scotol li 

cristianoetique. 

13¿C'u yu'un ti tsots chatsac ta c'op li Diose? Yu'un chaval ti mu'yuc xastac'bot li c'usi 

chajaq'ue. 

14Yu'un li Diose oy ep ta chop c'u x'elan chc'opoj, pero li cristianoe mu xa'ibe smelol. 

15Oy chisc'opanutic ta jvayechtic, ta jch'uleltic; oy chisc'opanutic c'alal ja' to no'ox ch-

och jvayeltic, xchi'uc c'alal ja'o batem lec jvayeltic. 

16Jech chlic tsc'opan li cristianoetique, tstaq'ui, tsibtas, 

17yu'un jech ac'o scomtsan li c'usi chopol tspase; ac'o svoc' sba ta sventa li toybaile. 

18Yu'un jech mu xbat ta muquinal ta ora, jech chcol ta sventa lajel. 

19“Jech noxtoc xu' chac'be stoj smul ta chamel; xu' chti'van scotol li sbaquiltaque. 

20Ta xac' ibajuc xa'ay li ve'liletique; ac'o me lec li ve'lile, mu xa sc'an yo'nton. 

21Chlic yaluc li sbec'tale; chlic vinajanuc li sbaquiltaque. 

22Ta ti'ch'en xa oy batel; sve'el xa chamel lajel c'otem. 

23Pero me chtal c'opanatuc yu'un jun yaj'almantal Dios ti t'ujbil chloc' tal ta epal mil 

j'almantaletique, me ja' chalbe ta jamal Dios ti ta melel tuc' yo'nton li vinique, 

24me jech chlic yalbe li Diose: ‘C'uxubino li vinique; coltao xa, yu'un jech mu xbat ta 

ch'en, yu'un laj xa jtabe xq'uexol sventa smul’, me xute, 

25li sbec'tale chlic lecubuc yan velta; chlic sta jech chac c'u cha'al ta squeremal 

ono'ox. 

26Xu' chlic sc'opan li Diose, ta xlic c'uxubinatuc; xcuxet no'ox yo'nton chich' ta muc', 

yu'un la sta yan velta ti c'u cha'al ono'ox oye. 

27Jech chlic yal: ‘La jta jmul; muc jpas c'usi tuc', pero li Diose muc xiyac'bun jtoj. 

28La spojun jech muc xibat ta ch'en, jech li' to ta jq'uel saquil osil yu'un’, xi chlic yal. 

29“Ja' jech ch-abtej jayibuc velta ta stojol cristiano li Diose. 

30Xu' chlic scolta ta sventa lajel, jech ta to xac'be yil saquil osil. 

31Job, a'ibun li jc'ope; ch'anchan ava'ay, ta xic'opoj. 

32Me oy to stac'ubil avu'une, tac'bun me; c'opojan, yu'un ta jc'an ac'o vinajuc me ta 

melel mu'yuc amule. 

33Me mu'yuc chac'opoje, a'ibun jc'op li vu'une; ch'anchan ava'ay, chajchanubtasot c'u 

x'elan chabijub, xi. 

Job 34 

Li Eliue laj yal ti ja' tuc' yo'nton stuc li Diose 

1Jech laj yal noxtoc li Eliue: 

2—Vo'oxuc ti bijoxuque, a'yo ava'yic c'usi ta xcal; vo'oxuc ti lec chanubtasbiloxuque, 

tuc'ulanbicun ava'yic li ca'yeje. 

3Yu'un li jchiquintique xa'ay me lec li c'usi chcaltique, jech chac c'u cha'al lec xa'ay 

me mu ve'lil li jpac'otique. 

4Ja' jech li vu'utique ac'o jt'ujtic ec ti bu tuq'ue; ac'o cotquintic ti bu leque. 

5Yu'un li Jobe jech laj yal: ‘Li vu'une tuc' co'nton; ja' no'ox Dios muc xac' vinajuc ti 

mu'yuc jmule. 

6Me chcal ti oy jmule chi'epalc'opoj; ac'o me mu'yuc c'usi chopol jpasoj, pero mu xcol 

o li jbec'tale’, xi. 

7Mu'yuc boch'o yan jech chac c'u cha'al li Job ti mu tsotsuc ta labanel cha'ay Dios jech 

chac c'u cha'al vo' ti mu vocoluc ta uch'ele. 

8Jech noxtoc toj lec cha'ay chchi'in li boch'otic chopol c'usi tspasique; co'ol chanov 

xchi'uc li boch'otic chopolique, 

9xchi'uc chal ti mu'yuc c'usi tsta li boch'o tsa' c'u x'elan lec ch-ilat yu'un Diose. 

10“Vo'oxuc ti oy abijilique, a'yic lec li c'usi ta xcale. Li Diose mu snop c'usi chopol; li 

Boch'o ech'em svu'ele mu spas c'usi mu'yuc lec. 

11Yu'un ja' chac'be stojol jujun cristiano ti c'u x'elan la spasique; ja' jech chac'be ti c'u 

x'elan lec xtojolin yabtelique. 

12Ta melel li Diose mu sna' spas c'usi chopol; li Boch'o ech'em svu'ele mu spas c'usi 

mu'yuc tuc'. 

13Mu'yuc boch'o i'ac'bunuc yabtel ti ja' sventainoj li banamile, ti ja' la xchapan lec 

scotole. 

14Me tsc'an tsmacbe yo'nton, me tsc'an tstu'pbe yic' li cristianoetique, 

15ta ora chchamic scotolic; chc'atajic ta pucuc yan velta. 

16“Me bijote, a'yo lec; tuc'ulano lec li c'usi chcale. 

17¿Li boch'o chopol chil c'usi tuq'ue me xu' tsventain scotol? ¿C'u yu'un ti chatic'be 

smul li boch'o bats'i tuc' yo'ntone? 

18Me chil ti chopol li ajvaliletique, me mu'yuc lec yabtelic li banquilaletique, chalbe ta 

sat: ‘Toj chopoloxuc, mu'yuc atuic’, xut. 

19Li stuque mu'yuc tst'uj boch'o chc'uxubin, ma'uc tscolta li banquilaletique, ma'uc 

ech'em chich' ta muc' li jc'ulejetique, ma'uc tsjip li me'onetique; co'ol tspasbe, yu'un ja' 

spasoj scotol. 

20Li cristianoetique ta jliquel no'ox xu' chchamic; ta o'lol ac'ubal no'ox xu' chch'ayic 

batel; li boch'otic tsots svu'elique muc ta stsatsaluc cristiano chchamic. 

21Yu'un li Diose yiloj scotol c'usi tspas li cristianoetique; sq'ueloj scotol li jujujet 

yacan chanovique. 

22Mu'yuc bu ta tael bats'i ic' osil ti mu xa xvinaj, ti xu' te tsnac' sbaic li boch'otic 

chopol c'usi tspasique. 

23Li Diose mu persauc chal c'usi ora chic' ta stojol cristiano sventa tsq'uelbe c'u x'elan 

li yabtelique. 

24Xu' tsbic'tajes li boch'o muc' yabtelique; mu persauc tsjac' ba'yuc c'u x'elan yabtelic, 

jech chlic stic'be yan xq'uexol. 

25Yu'un xotquin scotol li c'usitic tspasique; me tsc'an tsoques ta junuc ac'ubale, j'ech'el 

mu'yuc stu chcomic o. 

26Ta satilal lec chac'be stoj smul ta scoj li xchopolilique, 

27yu'un la sva'lupatinic comel li Diose; muc ja'uc la spasic li c'usi yaloje. 

28Laj yac'beic ya'ay Dios yoq'uel yavanelic li me'onetique, xchi'uc li boch'otic abul 

sbaique, li Diose laj ya'ay. 

29Pero me mu'yuc c'usi chal li Diose, ¿boch'o xu' tstic'be smul? Me tsnac' sat li Diose, 

¿boch'o xu' tsq'uel? yu'un ja' stuc sq'ueloj jujun lum xchi'uc jujun cristiano. 

30Ja' chal ti mu xu' ch-och ta pasmantal li chopol vinique, yu'un jech mu soques o li 

slumale. 

31“Ta jna' ti tsc'an jech chavalbe li Diose: ‘Laj xa quich'be stojol li jmule; mu'yuc xa 

ta jpas yan velta. 

32Ac'bun quil li c'usi mu xquile. Me oy la jpas c'usi chopole, mu'yuc xa ta jpas yan 

velta’, tsc'an xachi ta stojol. 

33¿Me yu'un chac'an ja' chaspasbot li c'usi lec chava'ay atuque? yu'un li vo'ote laj 

abajbe li c'usi la spasbote. Vo'ot tsc'an chat'uj, muc vu'cun chacalbot; alo ca'itic c'usi 

chac'an. 

34“Li boch'otic bijic ti cha'ibeic smelol c'usi ta xcale, xchi'uc li boch'o oy c'usi lec 

sna'ique, jech chlic yalbicun: 

35‘Li Jobe mu'yuc stu li c'usi chale; mu'yuc smelol o li sc'ope. 

36Tsc'an chich' a'yel lec c'u x'elan chlo'ilaj li Jobe, yu'un ti c'u x'elan chtac'ove ja' jech 

chac c'u cha'al chtac'ov jun chopol vinic. 

37Ma'uc xa no'ox oy smul; ja' jtoyba noxtoc, yu'un xt'ax no'ox sc'ob ta jtojoltic, 

xchi'uc toj ep xa ijelov ye ta stojol li Diose’, xi chlic yalbicun —xi li Eliue. 

Job 35 

1Jech to laj yal li Eliue: 

2—¿Me chacuy ti toj tuc' li c'usi laj avale? ¿Me chanop ti vo'ot xjelov atuq'uil jech 

chac c'u cha'al li Diose? 

3Yu'un jech laj aval: ‘Mu sventauc Dios me ta jsa' jmule; mu'yuc c'usi lec ta jta noxtoc 

me mu'yuc ta jsa' jmule’, xachi. 

4Vu'un chajtac'bot sutel li ac'ope, xchi'uc sc'opic li achi'iltac li' oyique. 

5Q'uelo muyel avil li vinajele; q'uelo lec avil li toquetique ja' toyol oy avu'un. 

6Me chasa' amule, mu ja'uc tsoc avu'un li Diose; ac'o me ep chasa' li amule, mu'yuc 

c'usi chc'ot ta pasel ta stojol avu'un. 

7Me tuc' c'usi chapase, ma'uc oy c'usi lec tsta avu'un noxtoc; ma'uc tsta slequilal 

avu'un li Diose. 

8Li cristiano jech chac c'u cha'al vo'ote ja' tsoc ti c'alal chopol c'usi chapase; ja' 

chlecubic noxtoc ti c'alal lec c'usi chapase. 

9“Ta scoj tsots uts'intael ch-avan li cristianoetique; ta scoj ilbajinel yu'un 

jpasmantaletic ch-oq'uic ta sc'anel vocol. 

10Pero mu'yuc jech chalic: ‘¿Bu oy li Diose?, ja' li Boch'o la spasutique, ti 

chijyac'butic xcuxetel co'ntontic c'alal xco'laj xchi'uc ic' osil chquiltique, 

11ti xjelov to jbijiltic chijyac'butic jech chac c'u cha'al li chonbolometique, ti ech'em 

chisabaltajesutic jech chac c'u cha'al mutetique’, mu'yuc xiic. 

12Ac'o me ch-avanic, pero mu xtac'batic yu'un li Diose, yu'un chopol yo'ntonic, 

xchi'uc jtoybaetic. 

13Li Diose mu xich' ta muc' li c'usi mu'yuc stue; li Boch'o ech'em svu'ele li c'usi 

mu'yuc stue mu sc'an sq'uel, mu sc'an xa'ay. 

14¿C'u x'elan xu' tstuc'ulan ti c'alal chaval ti mu'yuc chavil c'usi tspas li Diose? Scotol 

ti c'u xa'elane te xa oy ta stojol; malao no'ox ava'ay. 

15Chaval ti mu x'ilin, ti mu xac'be stojol li c'usi chopole, xchi'uc ti mu sventauc li 

muliletique. 

16Pero li c'usi chavale Job, mu'yuc stu; li epal lo'il chapase mu'yuc smelol o. 

Job 36 

Li Eliue laj yal ti toj ech'em smuc'ul li Diose 

1Li Eliue jech to laj yal: 

2—Malaun jutuc, ta xajchanubtasot; yu'un oy to ep c'usi ta jc'an chcal sventa ta jpoj li 

Diose. 

3Ta jtunes scotol li jbijile; chcac' ta ilel ti tuc' c'usi tspas li Jpasvanej cu'une. 

4Ta melel muc epalc'opuc li c'usi chcale; li boch'o li' va'al ta atojole ja' li boch'o oy lec 

sbijile. 

5“Li Diose toj ech'em smuc'ul, pero mu'yuc boch'o biq'uit ta sat; toj ech'em stsatsal, 

pero mu sjel o yo'nton. 

6Muc teuc no'ox cuxul yu'un li boch'o chopolique, yan li boch'o abul sbaique tuc' c'usi 

tspasbe. 

7Te oy o sat ta stojol li boch'o lequique; te chac' chotluc o ta xchotleb li ajvaliletique; 

chac' ti ac'o ich'bilicuc o ta muq'ue. 

8Pero me chich'ic chuquel ta cadenae, me chich'ic tsots vocole, 

9chlic yac'be yil c'u x'elan li yabtelique, ti yu'un ja' no'ox ibat ta yo'ntonic toybaile. 

10Tsjulubtas sventa ac'o stuq'uibtas sbaic. Chalbe ti ac'o scomtsanic li c'usi chopol 

tspasique. 

11Me chich'ic ta muq'ue, me tspasic c'usi tsc'ane, jun no'ox yo'ntonic; mu'yuc c'usi 

sc'an cha'yic ti jayib to c'ac'al chcuxiic batele. 

12Pero me mu xa'yic c'opanele, chmilatic ta espada, jech mu'yuc sbijil chch'ayic o 

batel. 

13“Li boch'otic chopolique te tsnac' ta yo'ntonic li sc'ac'al yo'ntonique; ac'o me oy 

svocolic, pero mu sc'anbeic vocol li Diose. 

14Jech squeremal to chchamic o; co'ol chch'ayic batel xchi'uc li jpasmuliletique. 

15Li cristianoetique ta sventa vocol xu' tstaic coltael yu'un Dios; ta sventa vocol xu' 

chvic' satic. 

16Ja' jech xu' chascoltaot ta sventa avocol ec li Diose; chayac'ot lec ta jamalaltic, lec 

colemot chacom. Chchapanbot lequil ve'liletic ta mexa. 

17Pero li' ta orae vo'ot chatojbe xchopolil li boch'otic chopole; mu xa xu' chapoj aba ta 

chapanel xchi'uc ta vocol. 

18Ja' yu'un mu lecuc me lec xca'itic xch'amel taq'uine, mu lecuc me chcac' jbatic ta 

lo'lael yu'un epal taq'uine. 

19C'alal toj tsots avocole, ¿me chacuy ti chaspojot ti ep ac'ulejale, xchi'uc ti lecuc to 

tsots vinicot, ti lecuc to xu' avu'une? 

20Mu me xcuxetuc xa avo'nton ti chtal li ac'ubaltique yu'un chanop ti jech mu xa 

xayilot li Diose. 

21Q'uelo me aba, mu me xapas yan velta c'usi chopol. Ti jech ital li avocole, yu'un 

jech mu xapas yan velta li c'usi chopole. 

22“Na'o me, li Diose toj ech'em svu'el; mu'yuc boch'o yan jech chchanubtasvan jech 

chac c'u cha'al li stuque. 

23Mu'yuc boch'o xu' chalbe bu beal tsc'an chbat. Mu'yuc boch'o xu' jech chalbe: 

‘Chopol c'usi laj apas’, mu'yuc boch'o xu' xut. 

24Na'o me ti tsc'an chavalbe lec sc'oplal yabtel Dios jech chac c'u cha'al tsq'uejintaic 

ono'ox li cristianoetique. 

25Li cristianoetique chilbeic yabtel li Diose; ac'o me nom, xu' chilic batel. 

26Li Diose toj ech'em smuc'ul, li vu'utique mu xlaj cotquintic; mu xu' ta jna'betic 

sjabilal noxtoc. 

27Jech noxtoc ja' tsjabajes muyel li vo' ta nabetique; ja'o chlic sc'atajes tal ta vo'. 

28Ja' xa chac' yalel tal ya'lel li toquetique; malbil no'ox chyal tal ta sba li banamile. 

29¿Boch'o xu' yu'un tsna' c'uxi tspuc sba li toque, xchi'uc c'u x'elan chbac' li 

chauquetic ta toyole? 

30Chavil ti xleblajet no'ox li sacsevuletic yu'une; tsacubtas scotol sbaba li muc'tic 

nabetique. 

31Li Diose ja' jech chac'be sna' cristianoetic ti ja' tspas mantale, xchi'uc ja' jech chloc' 

ep sve'elic yu'un. 

32Ta stsac ta sc'ob li sacsevule; ja' tspas batel ta mantal ti bu chc'ot t'abuque. 

33Li chauque ja' chac' ta na'el ti chtal tsatsal ic'al vo'e; c'alal ta ts'unub ovoliletic 

chaq'uic ta ilel ti chtal xa tsots vo'e. 

Job 37 

1“C'alal chca'ay ti chtal xa tsots chauquil vo'e, xbitbun no'ox liquel li co'ntone, chloc' 

xa ta yav ya'yel. 

2A'yo lec ava'ay c'u x'elan tsots chbac' sc'opojel li Diose, xchi'uc li chauc cht'om 

loq'uel ta yee. 

3Sjislajet to batel yu'un ta scotol vinajel; chvinaj c'alal to ta jujujot sti' banamil. 

4Ta jliquel ja'o chca'ibetic yech'al c'alal tsots chlic c'opojuc li Diose. Ac'o me laj yich' 

a'yel li sc'ope, pero mu xpaj o li chauque. 

5C'alal tst'omes loq'uel sc'opojel li Diose, ep c'usitic muc'tic chc'ot ta pasel ti mu 

xca'ibetic smelole. 

6Ja' tspas mantal ti ac'o yaluc ta banamil li tayoe; ja' tspas ta mantal ti tsots yip ac'o 

taluc li chauquil vo'e. 

7Yu'un jech ac'o maquicuc ta abtel li cristianoetique; jech ac'o yotquinic ti ja' tspas 

mantal li Diose. 

8Li chonbolometique ch-och ta xch'enic; te tsnac' sbaic o. 

9Ta stuq'uil sur chloc' tal li muc'ta sutub iq'ue; ta norte chlic tal li siquil iq'ue. 

10Ta yic'al ye Dios no'ox ta x'ayin li tayoe, jech ta xlic spat sba li vo'etique. 

11Ts'acal chlic yac'be xcuch batel li toquetique; ja' xa chlic scocan yalel tal, capal ta 

sacsevuletic chac' tal. 

12Li toquetique xvalc'uj sutbijic no'ox; ja' chch'unic c'usi ch-albatic yu'un li Diose; ja' 

jech tspasic ta sbejel banamil. 

13Scotol le'e xu' tstunes sventa chac'be stoj o smul cristianoetic li Diose, xchi'uc 

sventa chac'be o yil slequil yo'nton. 

14“Job, a'yo lec ava'ay; nopilano lec ava'ay ti xch'ay co'ntontic yu'un yabtel li Diose. 

15¿Me xana' c'u x'elan tspas scotol li Dios le'e, xchi'uc c'u x'elan chut ti tstsan ta toc 

yu'un li sacsevule? 

16¿Me xana' c'u x'elan ti jech no'ox joc'ol ta ic' li toque? Ja' svinajeb ti toj labal sba c'u 

x'elan sbijil li Diose. 

17¿Me xana' c'u x'elan ti toj q'uixin chava'ay ac'u' c'alal chvul li' ta banamil li ic' chlic 

tal ta sure? 

18¿Me vo'ot laj acolta ta xlich'anel vinajel li Dios ti jech lec tsots icom jech chac c'u 

cha'al lechlech taq'uine? 

19Albuncutic me oy c'usi stac' chcalbetic li Diose. Li vu'uncutique mu jna' c'usi 

chcalcutic; mu xu' toj ep chic'opojcutic ta stojol. 

20Li vu'une mu'yuc chcalbe ti oy ca'yej ta stojole; me oy c'usi chcale yu'un xa no'ox ta 

jc'an ti ac'o yulesun oe. 

21“Q'uelavil, mu xu' ta jq'ueltic c'ac'al ti c'alal chbut'e; pero c'alal me chtal tsots iq'ue 

tsacubtas lec scotol. 

22Ta stuq'uil nortee chquiltic batel jech chac c'u cha'al xojobal c'anal taq'uin; toj yan to 

sba yutsil slequilal li Dios chvinaje. 

23Yu'un toj ech'em svu'el, mu jna'tic c'u x'elan; toj ech'em stsatsal, tuc' c'usi tspas, 

mu'yuc boch'o ta jech no'ox chac'be svocol. 

24Ja' yu'un scotol cristiano xi'bal sba cha'yic, yu'un li stuque mu xich' ta muc' li 

boch'otic tsnop ti oy lec sbijilique —xi li Eliue. 

Job 38 

Ic'opanat yu'un Dios li Jobe 

1Li Diose lic c'opojuc tal ta jun sutub ic', jech laj yalbe li Jobe: 

2—¿Boch'oot ti chamaquilan ta be jbijil ta sventa li ac'op ti mu'yuc smelole? 

3Me vinicote, chuco lec avex; tac'bun tal li c'usi chajac'bote. 

4¿Li vo'ote bu oyot ti c'alal lic jnacan li banamile? Albun tal me ta melel bijote. 

5¿Boch'o la sbis c'u smuc'ul? ¿Boch'o la snit li ch'ojon c'alal laj yich' bisele? 

6¿C'usi pasbil o li snaclebtaque? ¿Boch'o laj yac' li ton sventa yich'um yip 

7c'alal ja'o chq'uejinic li c'analetic ta sacubbale, ti c'alal xcuxet no'ox yo'nton scotol li 

j'almantaletic cu'un ta vinajele? 

8“¿Boch'o laj yac'be smac sti' li nabetic c'alal it'om loq'uel ta banamile? 

9Vu'un laj cac' li toc sventa sc'u' nabetique xchi'uc li pimil ic'al toc sventa xchuque. 

10Vu'un laj calbe lec bu no'ox c'alal chpaj li nabe; vu'un laj cac'be lec sllavial li 

sti'taque. 

11Jech laj calbe: ‘Li' no'ox c'alal chapaj, mu me xajelov batel; li' no'ox c'alal chpaj li 

avip ti c'alal tsots chayuq'uilan abae’, xcut. 

12¿Me oy bu apasoj mantal ac'o sacubuc osil ti jayib xa jabil cuxulote? ¿Me vo'ot 

apasoj mantal bu chloc' li c'ac'ale? 

13¿Me vo'ot chavalbe mantal ti ac'o sacubtas c'alal to ta jujujot sti' li banamile yu'un 

jech ac'o vinajuc bu oyic li boch'o chopolique? 

14C'alal chvoc' tal li yibel vinajele, chlic vinajuc jutuc c'u x'elan ta q'uelel li banamile; 

chlic vinajuc c'u x'elan bonbil li c'usitic oye. 

15Pero li boch'otic chopolique toj tsots cha'yic li sac osile, yu'un mu xu' tspasic li c'usi 

oy ta yo'ntonique. 

16“¿Me ochem aq'uel bu chloc' tal ya'lel li nabe? ¿Me oy ayem apaxalta c'u x'elan 

mero yut li muc'ta nabe? 

17¿Me oy ac'bilot aq'uel bu oy sti' li yavil lajele? ¿Me oy avilojbe sti' li yavil 

ch'ulelaletique? 

18¿Me ana'oj c'u smuc'ul, c'u sjamalil li banamile? Alo tal me ana'oj scotole. 

19“¿Bu xbat sbelal yavil li saquil osile? ¿Bu xcom sna li ic'al osile? 

20¿Me xu' avu'un chavic' batel ta slajeb sti' banamil, xchi'uc me xu' avu'un chavic' 

sutel tal ta yavil noxtoc? 

21Xana' van scotol, yu'un ep xa ajabilal, yu'un voq'uemot xa'ox ti c'alal laj yich' pasel 

scotole. 

22“¿Me aviloj bu oy snail li tayoe? ¿Me aviloj bu oy snail li bot 

23ti jnac'oj sventa chcac'be o svocol li cristianoetique, xchi'uc sventa ta jtac batel c'alal 

liquem muc'ta c'op yu'unique? 

24¿Bu sbeic li saquil osil c'alal tspuc sbaic batel ta banamile? ¿C'u x'elan tspuc sbaic ta 

sba banamil li ic' chtal ta sloq'ueb c'ac'ale? 

25¿Boch'o tsjambe loq'uel sbe li chauquil vo'e? ¿Boch'o tsbeiltas batel li sacsevuletic, 

li chauquetic, 

26yu'un te ac'o bat yaq'uic vo' ta taqui banamil, ta xocol banamil ti bu mu'yuc boch'o 

te nacale, 

27yu'un jech ch-ach' li banamil ti jeche' bajbaje, yo' jech chch'i lec li unin ts'i'laletique? 

28“¿Me oy stot li vo' chtale? ¿Boch'o stot li job osile? 

29¿Boch'o sme' li pimil tayo ti tsots spatoj sbae? ¿Boch'o sme' li bot ti toj sique? 

30¿Boch'o tstsatsubtas li vo' ti xco'laj xchi'uc ton chc'ote? ¿Boch'o chac' ti pim tspat 

sba li vo' ta sba nabetique? 

31“¿Me vo'ot achucoj ta lazu li Xonob-c'anal ti jmoj tsopolique? ¿Me xu' avu'un 

chatitun c'u x'elan snitoj sba li c'analetic Orión sbie? 

32¿Me vo'ot chaloq'ues tal ta yorail li jujuchop c'analetic ta vinajele? ¿Me vo'ot 

chatojobtas batel li Osa Mayor xchi'uc li yalabtac te xchi'uque? 

33¿Me xavotquin li mantaletic sventa vinajel ti jech lec oye? ¿Me vo'ot chavalbe 

mantal c'u x'elan lec oy li banamile? 

34¿Me xu' avu'un chapas ta mantal li toquetic yu'un ac'o yac' tal ep vo' ta atojole? 

35¿Me vo'ot chatac batel bu ac'o baticuc li sacsevuletique? ‘Li' me oyuncutique’, ¿me 

xiic xa avu'un? 

36¿Boch'o laj yac'be sbijil li ibis mutetique? ¿Boch'o laj yac'be sbijil li cotsetique? 

37¿Boch'o oy sbijil ti sna' c'u yepal li toquetique? ¿Boch'o xu' yu'un chocobtas li 

toquetic yu'un ac'o yac' tal li ya'lele, 

38yu'un jech ac'o spat sba li pucuque, xchi'uc jech ac'o spac' sba ti bu t'ajemic li 

banamile? 

39“¿Me vo'ot chatsacbe tal sve'el li leonetique? ¿Me vo'ot chamac'lin c'alal chvi'najic 

li bic'tal leonetic 

40c'alal te patajtic ta xch'enic, o me ta snac'ubbailic bu tstsac sve'elique? 

41¿Boch'o chac'be sve'el li jojetic c'alal chchamic xa ta vi'nal yalabtaque, xchi'uc c'alal 

xch'ivlajetic ta sc'anel ta jtojole? 

Job 39 

1“¿Me xana'be yorail c'usi ora chvoc' yol li te'tical tentsunetique? ¿Me oy aviloj c'u 

x'elan chvoc' yol li te'tical chijetique? 

2¿Me ana'oj c'usi ora chlic ayinuc xch'ut, xchi'uc ta jayib to u chbat voc'uc li yole? 

3C'alal tsvoq'ues li yolique, ta slot'an sbaic, jech ta xvoc' yu'unic. 

4Li yolique lec tsots chbat, te ta xch'iic o ta te'tic; ts'acal chloq'uic batel, mu xtal 

xchi'in o li sme'ique. 

5“¿Boch'o la scolta batel li te'tical buroe? ¿Boch'o laj yac' ti colem batel ta te'tique? 

6Vu'un laj cac'be snain li soplejtic ti bu mu'yuc xa boch'o te chnaquie, xchi'uc li 

banamil ti bu mu xa c'usi xch'i oe. 

7Yu'un li stuquique mu sc'anic ti xvochlajet no'ox cristianoetic ta lumetique; mu 

xich'ic ta muc' c'alal ch-avan li yajval arieroe. 

8Ja' no'ox te chanovic ta vitsetic, tsa'ic sve'elic; te tsa'ic c'usitic lec yoxic slo'ic. 

9“¿Me chanop ti chch'un abtel avu'un li tot te'tical vacaxe, xchi'uc me chanop ti xu' 

chavac' vayuc ta snail avacaxe? 

10¿Me xu' avu'un chachucbe yabtejeb ta snuc' yu'un chaslocbot li avosile? ¿Me 

chanop ti te xna'pnun batel ta apat chch'un amantale? 

11¿Me xu' chapat avo'nton ch-abtej avu'un? ¿Me xu' chapat avo'nton ta sventa ti tsots 

slomoe? 

12¿Me chanop ti xu' chascoltaot ta xcuchel li c'usi chloc' avu'une, xchi'uc ti tscoltaot ta 

sloq'uesel sbec' li atrigoe? 

13“¿Me vo'ot laj avac'be st'ujumal xic' xchi'uc sc'uc'umal li avestruz mutetique? 

14Le'e tsmuc comel ta yi'tic li stone yu'un jech te ac'o q'uixnajuc ta c'ac'al. 

15Mu snop me xu' ch-ech' t'usatuc ta teq'uel; mu snop me xu' ch-ech' tec'atuc ta te'tical 

chonbolometic. 

16Toj simaron tspas sba ta stojol li yole, mu scuy ta yol yilel; mu'yuc ta yo'nton me 

altic ch-ech' li yabtele. 

17Yu'un mu'yuc ep sbijil laj cac'be; mu'yuc laj cac'be lec snopubil yu'un. 

18Pero c'alal chlic sjapu tsots anile, mu xtaat yu'un li ca'etic xchi'uc li boch'otic 

cajajtique. 

19“¿Me vo'ot laj avac'be stsatsal li ca'etique? ¿Me vo'ot laj avac'be li sbonoc' ta 

snuq'uique? 

20¿Me vo'ot chavac' ti xbitic no'ox jech chac c'u cha'al c'ulubetique? ¿Me vo'ot chavac' 

ti xpiet no'ox sni', ti xi'bal xa sba ta q'uelele? 

21Yu'un xjot'jun xa ta banamil tspas, xcuxet no'ox yo'nton ti lec xu' yu'un cha'ye; sjip 

no'ox sba batel ta anil sventa pasc'op. 

22Me jutuc mu'yuc xi'el ta yo'nton; mu sna' xi' sutel ta sventa li espadae. 

23Ac'o me xchac'lajet no'ox li yavil flechaetique, ac'o me sts'aylajet no'ox li lanzaetic 

xchi'uc li yantic taq'uinetic ti lequic sni'e, pero mu xi' o. 

24Ta scotol yip xchi'uc ta sc'ac'al yo'nton ch-anilaj batel; mu xa sventauc c'alal chbac' 

li oq'uese. 

25Sts'ijts'un no'ox tstac' c'alal cha'ay chbac' li oq'uese; ta nom no'ox chjuch'ta batel li 

pasc'ope, yu'un cha'ay ti x'avlajetic no'ox ta pasmantal li banquilal soldadoetique, 

xchi'uc ti xvochetic no'oxe. 

26“¿Me vo'ot ta abijil chvil batel li xiquetic ti te chbatic ta stuq'uil sure? 

27¿Me vo'ot chapas ta mantal ti chbatic ta toyole, xchi'uc ti chac' stasic ta toyole? 

28Le'e te nacalic o ta ch'entic; te sa'oj lec snac'ubbailic ta mero jol ch'entic. 

29Te to chlic sq'uel tal ta nom li sve'ele yu'un lec xc'ot satic ta nom. 

30Li yalabtaquique ja' sve'elinojic li ch'ich'e; te chbatic ti bu chmilbat sve'elique. 

Job 40 

1Li Muc'ul Diose jech to laj yalbe li Jobe: 

2—¿Me ja' jech bijot ti chatsaquilan ta c'op li Boch'o ech'em svu'ele? ¿Me xu' to 

avu'un chataq'uilanbun li c'usi la jac'bote? —xut. 

3Itac'ov li Jobe: 

4—¿C'usi xu' chajtac'bot li vu'une yu'un toj biq'uitun ta atojol? Ja' lec ta jmac o li 

quee. 

5Oy xa jayibuc velta lic'opoj, pero li' ta orae mu'yuc xa c'usi chcal o —xi li Jobe. 

Ic'opoj yan velta li Diose 

6Li Muc'ul Diose ic'opoj tal yan velta ta sutub ic', jech laj yalbe li Jobe: 

7—Li' ta orae chuco lec avex jech chac c'u cha'al vinic; tac'bun tal li c'usi chajac'bote. 

8¿Me chac'an chaval ti mu'yuc tuc' c'usi ta jpase? ¿Me chac'an chatic'bun jmul yu'un 

jech ac'o vinajuc ti mu'yuc amul li vo'ote? 

9¿Me tsots avu'el jech chac c'u cha'alun? ¿Me xco'laj xchi'uc chauc xac'opoj jech chac 

c'u cha'al li vu'une? 

10Lapo ta ora jech chac c'u cha'al ac'u' li amuc'ul atsatsale; pixo lec aba quic ta avutsil 

xchi'uc ta axojobal. 

11Q'uelo avil scotol li jtoybaetique; malbo batel ta stojolic li sc'ac'al avo'ntone, 

bic'tajeso o ta j'ech'el. 

12Mu'yuc stu ac'o comicuc o ta asat; pech'bil ta teq'uel ac'o comicuc avu'un ta buyuc 

no'ox oyic li boch'otic chopolique. 

13Mucul ac'o comicuc ta pucuctic avu'un scotol; macbo satic, ac'o batel ta ic' osil. 

14Jech xu' chaquich'ot ta muc', yu'un ta jna' ti xu' avu'un chacolta abae. 

15“Q'uelavil li muc'ta Behemot ti vu'un jpasoj jech chac c'u cha'alote; ts'i'laletic ta slo' 

jech chac c'u cha'al vacaxetic. 

16Pero toj tsots yipal, bats'i tsots li slomotaque. 

17Li snee ja' jech chac c'u cha'al ch'ut te'; li xch'uxuviltaque solel lec jalbilic. 

18Li sbaquiltaque lec tsotsic jech chac c'u cha'al bronce taq'uin; scotol li yoc sc'obe 

xco'laj xchi'uc stsatsal balbal taq'uin. 

19Le'e ja' yabtel coc jc'ob; ja' no'ox vu'un yajvalun ti xu' cu'un ta jmile. 

20Ja' te chch'i sve'el ta vitsetic yo' bu xpaxajebic li chonbolometique. 

21Ts'acal chbat patluc ta yaxinaltic; chbat suban sba ta ajtic ti bu t'uxul no'oxe. 

22Li te'etic ti oy lec sc'obc'obe lec tsmaquic ta xyaxinalic; li sauce-te'etic ta ti' uc'ume 

te setelic ta spat xocon. 

23Ac'o me chnoj li uc'um jech chac c'u cha'al Jordane, mu'yuc xi'bal sba chil; ac'o me 

chc'ot c'alal ta ye li snojelale, jun yo'nton te mochol o. 

24¿Me oy boch'o xu' yu'un tstsac ti c'alal lec viq'uil sate? ¿Me oy boch'o xu' yu'un 

chojbe xch'ajanul sni'? 

Job 41 

1“¿Me xu' chanit loq'uel ta nitubil choy li muc'ta Leviatane?, ¿Me xu' chachucbe 

ch'ojon ta yoc' sventa chanit loq'uel? 

2¿Me xu' avu'un chaxojbe ch'ojon ta sni', me xu' avu'un chaxojbe jelovel staq'uinal 

scov? 

3¿Me xvocolet xa ta atojol yu'un ac'o ac'uxubin? ¿Me biq'uit xa xac' sba ta atojol? 

4¿Me xu' chachapan achi'uc yu'un ac'o comuc ta amozo ti jayib c'ac'al cuxule? 

5¿Me xu' chachi'in ta tajimol jech chac c'u cha'al mut? ¿Me xu' chachuc yu'un ac'o 

yixtan avunin tsebetic? 

6¿Me xu' chich' chapanbel stojol yu'un ac'o yich' manel? ¿Me xu' chich' bic'tal 

bojilanel sventa chich' chonel? 

7¿Me xu' avu'un chavombe ta ts'ubts'ubni' taq'uin li snuculile? ¿Me xu' avu'un 

chavombe ta lanza li sjole? 

8Me chavac' ac'ob ta sbae, chayac'bot lec avocol, mu xch'ay ta avo'nton o; mu xa 

xac'an xapas jech ta yan velta. 

9Li boch'o tsnop ti tstsal yu'une altic, yu'un ja' no'ox me laj yile, chi' ta ora. 

10Me oy boch'o tsa'ilanbe sjole, ta x'ilin; mu'yuc boch'o xu' chnopaj ta stojol. 

11¿Me oy boch'o oy c'usi laj yac'bun ba'yuc ti ja' xa no'ox ta jpac sutel tale? Scotol li 

c'usi oy ta yolon vinajele ja' cu'un scotol. 

12“Ta xcalbe sc'oplal noxtoc yoc sc'ob li Leviatane, xchi'uc li slomoe, xchi'uc ti toj 

yan o c'u x'elan pasbil ti mu'yuc boch'o jech xco'laj xchi'uque. 

13¿Boch'o xu' yu'un tsloq'uesbe li snuculile? ¿Boch'o xu' yu'un chnopaj batel sventa 

chac'be sfreno? 

14¿Boch'o xu' yu'un chjach'be ye ti cholol no'ox stanale, xchi'uc ti toj xi'bal sbae? 

15Yu'un li snuculile lec tsots jech chac c'u cha'al macubbail; lec xch'ijch'un stsatsal, 

lec pixil o li sbec'tale. 

16Lec stsacojan sba; me jutuc mu xjelov ic'. 

17Lec tsots pac'ajtic ta sbec'tal; mu xu' chich' cho'el. 

18C'alal ch-at'isaje, xco'laj xchi'uc sacsevul yilel; li sate xojoban jech chac c'u cha'al 

c'alal chloc' c'ac'al. 

19Ta yee chloc' yat c'oc', xchi'uc nich c'oq'uetic yilel. 

20Ta sni'e chloc' ch'ayil jech chac c'u cha'al bin ti c'alal chvocane. 

21Li yic'al yee tstsan yu'un li ac'ale; chloc' ep c'oc' ta ye. 

22Li snuq'ue bats'i tsots; scotol li boch'o chilique ta xi'ic yu'un. 

23Ti bu c'unic sc'oplale, tsatsuben o jech chac c'u cha'al tsatsal taq'uin. 

24Li yo'ntone mu sna' xnic jech chac c'u cha'al jbej ton; lec tsots jech chac c'u cha'al 

cho'. 

25C'alal chcotie, ta xi'ic li boch'otic tsots svu'elique; c'alal chbaq'ue, ta xjatovic batel ta 

anil. 

26Mu xu' chich' milel ta espada, ta lanza, ta flecha, o me ta biq'uit lanza ti oy lec sni'e. 

27Li taq'uine xco'laj no'ox xchi'uc jobel cha'ay; li broncee xco'laj no'ox xchi'uc c'a'te' 

cha'ay. 

28Mu xjatov yu'un li flechae; me chich' ac'bel tone, xco'laj xchi'uc taqui jobel cha'ay. 

29Me chich' majel ta te'e, xco'laj no'ox xchi'uc c'ajben cha'ay, stse'in no'ox c'alal 

cha'ay xjubet xa batel li taq'uin ti lec ts'ubajtic sni'e. 

30Ta xch'ute chincultic sba; joc'bil chcom banamil yu'un ti c'alal chpatie. 

31Li natil nabe chvocan yu'un jech chac c'u cha'al bin; chvocan jech chac c'u cha'al vo' 

ti c'alal chich' ac'bel xpoxile. 

32Ta spate chvocan comel li vo' yu'une; sac jisan chcom yu'un jech chac c'u cha'al 

saquil jolal. 

33Mu'yuc c'usi yan chanul ti xco'laj xchi'uque; ja' no'ox stuc jech pasbil ti mu sna' xi'e. 

34Mu'yuc stu chil li yantic chonetic ti tsots yo'ntonique; ja' ajvalil yu'un scotol li 

chonbolometic ti bats'i simaronique —xi li Muc'ul Diose. 

Job 42 

La sbic'tajes sba ta stojol Dios li Jobe 

1Li Jobe jech laj yalbe li Muc'ul Diose: 

2—Ta jna' ti scotol xu' avu'une; mu'yuc boch'o xu' tsmac li c'usi chapal avu'une. 

3¿C'usi jvu'el vu'un ti mu xc'ot ta co'nton li c'usi chapase? Me jech ta jpase, ja' no'ox 

svinajeb ti mu'yuc jbijil oe, yu'un ja' no'ox chcal li c'usi mu xca'ibe smelole; oy ep 

c'usi toj lequic chapas ta jtojol, pero mu xca'ibe smelol. 

4Jech laj avalbun: ‘Avocoluc, a'yo ava'ay, ta jc'an chajc'opanot; tac'bun me sutel li 

c'usi chajac'bote’, xavutun. 

5Le' volje chabje tale ta jchiquin no'ox laj ca'ay ac'oplal, pero li' ta orae ta xquilot lec 

ta jsat. 

6Ja' yu'un ta jsutes co'nton ta atojol; li' ta xcac' jba ta pucuctic, ta tantic —xi li Jobe. 

7C'alal ilaj yo'nton ta sc'opanel Job li Muc'ul Diose, jech laj yalbe ec li Elifaz liquem 

ta Temane: —Li vo'ote liquem sc'ac'al co'nton avu'un xchi'uc li chib achi'iltaque, 

yu'un mu'yuc tuc' lac'opojic ta jtojol jech chac c'u cha'al li cajtunel Jobe. 

8Ja' yu'un, bat tsaco vuccotuc tot vacax xchi'uc vuccot tot chij; batanic ta stojol li 

cajtunel Jobe. Chiq'uic ta jtojol scotol li matanale; ja' sventa amulic. Ja' chisc'anbun 

vocol ta atojolic li cajtunel Jobe, yu'un ja' ta xca'ibe li sc'ope yu'un jech mu xcac' 

atojic ti mu'yuc tuc' lac'opojic ta jtojol jech chac c'u cha'al li cajtunel Jobe —xut. 

9Li Elifaz, Bildad, xchi'uc Zofare bat spasic li c'usi i'albatic yu'un Muc'ul Diose. Li 

Muc'ul Diose laj ya'ibe sc'op li Jobe. 

Li Jobe i'ac'bat yan velta scotol c'usi oy yu'un 

10C'alal la sc'opanbe Dios ta stojol xchi'iltac li Jobe, li Muc'ul Diose lic sloq'uesbe 

svocol li Jobe, xchi'uc laj yepajesbe yan velta c'usitic oy yu'un. X'ech' to jech yepal laj 

yepajesbe jech chac c'u cha'al oy ono'ox yu'une. 

11Te italic scotol li xchi'iltac ta voq'uele, vinic, antsetic, xchi'uc li boch'otic lec ono'ox 

sc'opan sbaic xchi'uque. Te la spasic jun q'uin ta sna; te laj yaq'uic lec ve'el. Te laj 

yalbeic Job ti c'ux abul sba laj yilic ec ti c'alal c'ux svocole. La spatbeic yo'nton ta 

sventa scotol li tsots vocol i'ac'bat yu'un Muc'ul Diose. Ta jujuntal laj yac'beic taq'uin, 

xchi'uc jujun xoj sc'ob pasbilic ta c'anal taq'uin. 

12Li Jobe xjelov to jech yepal i'ac'bat bendición yu'un Muc'ul Dios jech chac c'u cha'al 

ta sliquebe. Yu'un i'ayin chanlajunmil (14,000) xchij, vacmil (6,000) scamello, jmil 

(1,000) ta chop j'abtel vacaxetic, jmil (1,000) ta cot sme' sburo. 

13Xchi'uc i'ayin vucub squeremetic, xchi'uc oxib stsebetic. 

14Li vixil stsebe Jemima laj yac'be sbi; li xchibale Cesia laj yac'be sbi; li yoxibale 

Keren-hapuc laj yac'be sbi. 

15Mu'yuc yan tsebetic toj c'upilic sba ta scotol banamil jech chac c'u cha'al stsebetic li 

Jobe. Li Jobe co'ol laj yac'be comel c'usitic oy yu'un li stsebetic xchi'uc 

squeremetique. 

16Li Jobe icuxi to batel vucvinic (140) jabil. Laj to yil c'alal to ta xchanc'olal 

smomnich'nab. 

17Ep c'ac'al icuxi li Jobe; lec mol c'alal icham. 

Salmo 

Salmo 1 

LIBRO I 
(Salmos 1—41) 

Sc'oplal mero xcuxetel co'ntontic 

1Xcuxet no'ox yo'nton li boch'o mu xch'un c'usi ch-albat yu'un boch'otic chopolique, ti 

mu xanov ta sbe li jpasmuliletique, ti mu co'oluc c'usi tsnop xchi'uc li boch'otic 

tslabanic Diose, 

2ti ja' no'ox oy ta yo'nton o li smantaltac Muc'ul Diose, ti ja' tsnopilan o ta yo'nton ta 

c'ac'al ta ac'ubale. 

3Li boch'o jech yo'ntone ja' co'ol jech chac c'u cha'al jpets te' ts'unbil ta ti' uc'um, ti lec 

chac' sat c'alal yorail tsatine, ti mu xlilij li yanale. Scotol li c'usi tspase lec chbat yu'un 

scotol. 

4Yan li boch'otic chopolique mu jechuc; ja' co'olic jech chac c'u cha'al solil trigo ti 

chcuchat batel ta iq'ue. 

5Ja' yu'un li boch'otic chopolique mu xcuch yu'unic ti c'alal oy chapanele; li 

jpasmuliletique mu xu' jmoj chc'otic xchi'uc li boch'otic lequique. 

6Yu'un li Muc'ul Diose te oy sat ta sbe xaneb li boch'otic lequique; yan li boch'otic 

chopolique ja' no'ox sventa ch'ayel li be stamojique. 

Salmo 2 

Sc'oplal yabtel boch'o t'ujbil yu'un Ch'ul Dios 

1¿C'u yu'un ti xvochlajetic no'ox ta xchapanel c'usi tspasic li yantic lumetique? ¿C'u 

yu'un ti svislajetic no'ox ta snopel li c'usi mu'yuc stue? 

2Li ajvaliletic xchi'uc banquilaletic li' ta banamile tstoy sbaic; jmoj tsnopic ti 

tscontrainic li Muc'ul Diose xchi'uc li ajvalil st'ujoje. 

3Jech ch-avanic: “Jtuch'betic li scadenaique; jtituntic li ch'ojon ti xchucojutic oe”, 

xiic. 

4Pero li Cajval te nacal ta vinajele stse'in no'ox yu'un li c'usi chalique. 

5Ts'acal chlic ilinuc ta stojol, chlic sc'aq'uetan ta sc'ac'al yo'nton jech chalbe: 

6“Laj xa cac'be yabtel li ajvalil cu'une; laj xa jnacan te ta Sión, ja' li ch'ul vits cu'une”, 

xut. 

7Vu'un ta jvinajes c'usi snopoj li Muc'ul Diose, jech yalojbun: “Vo'ot jnich'onot; ja' to 

laj cac' ta ilel ti vo'ot Jnich'onote. 

8C'anbun, vu'un chacac'bot avu'unin li banamiletique, chacac'bot c'alal to ta sti'iltac li 

banamile. 

9Lajesbo stsatsalic ta ataq'uinal vaston li ajvaliletic li' ta banamile. Biq'uitic xalilin 

jech chac c'u cha'al bin patbil ta lum”, xi. 

10Ja' yu'un, ajvaliletic, bijanic me; jpasmantaletic ta banamil, ch'unic me li tojobtasele. 

11Tunanic me yu'un li Muc'ul Diose, ich'ic me ta muc'; biq'uit me xavac' abaic ta 

stojol. 

12Yu'un jech mu x'ilin ta atojolic, naca me chamanic ta be yu'un; yu'un mu vocoluc 

xu' tstsan li sc'ac'al yo'ntone. Xcuxet no'ox yo'nton li boch'otic ja' spatoj yo'ntonic 

yu'une. 

Salmo 3 

Sc'opanel Dios ta sventa sc'anel coltael 

Q'ueoj yu'un David c'alal ijatov batel ta scoj ti icontrainat yu'un li xnich'on Absalone. 

1Muc'ul Dios, toj ep li boch'otic chiscontrainicune, toj ep li boch'otic chopol 

chiyilicune. 

2Ep li boch'otic jech chiyalbicun jc'oplale: “Le'e mu xcoltaat yu'un li Diose”, xiic. 

3Pero li vo'ote, Muc'ul Dios, vo'ot jmac c'otemot, jlequilal c'otemot, vo'ot chavac'bun 

lec stsatsal co'nton. 

4Xivocolet ta sc'anel coltael yu'un li Muc'ul Diose. La stac'bun tal jc'op te ta ch'ul vits 

yu'un. 

5Li vu'une jun co'nton chimochi, jun co'nton chilic, yu'un ja' chiscoltaun stuc li Muc'ul 

Diose. 

6Mu xixi' yu'un li epal cristianoetic ti tsc'an chiscontrainicune. 

7Muc'ul Dios, la' me; Dios cu'un, coltaun me. Lec'bo ta majel xocon sat li boch'o 

chiscontrainune; voc'bo ta majel yeic li boch'o chopol chc'opojique. 

8Muc'ul Dios, vo'ot no'ox xu' chacoltavan. Ac'bo bendición li jteclum avu'une. 

Salmo 4 

Ja' no'ox smuc'ul co'ntontic li Diose 

Q'ueoj yu'un David. Laj yich' tijel ta sonetic ti oy yaq'uiltaque; ja' la sventain li 

banquilal yu'un jq'ueojetique. 

1Dios cu'un, tuq'uil jchapanvanej cu'un, tac'bun me jc'op ti c'alal chajc'opanote. C'alal 

ja'o oy ep jvocole, vo'ot laj amuq'uibtasbun co'nton. C'uxubinun, a'ibun me li jc'ope. 

2Vo'oxuc ti chacontrainicune, ¿baq'uin to chlaj avo'ntonic ta soquesel li jc'oplale? 

¿Baq'uin to chlaj avo'ntonic ta snopilanel li c'usi mu'yuc stue, ti ja' no'ox puru 

epalc'ope? 

3Na'ic me, li Muc'ul Diose ja' lec chil li boch'o tuc' yo'nton ta stojole. Na'ic me ti 

chiya'ibun jc'op c'alal ta jc'opan li Muc'ul Diose. 

4Xi'anic me, mu me xasa' amulic. C'alal jun avo'nton mocholoxuc ta avayabique, nopo 

lec ava'yic c'u x'elan li avo'ntonique. 

5Aq'uic milbil matanaletic ta slequil avo'ntonic; ja' no'ox pato avo'ntonic o yu'un li 

Muc'ul Diose. 

6Muc'ul Dios, ep li boch'otic jech chayalboxuque: “Ac'buncutic li alequilale; lec me 

xaviluncutic”, xiic. 

7Pero li vo'ote laj xa avac'bun ep xcuxetel co'nton; xjelov to jech chac c'u cha'al li 

boch'o oy ep strigo xchi'uc ya'lel sts'usube. 

8Jun co'nton chivay, ta ora no'ox ch-och jvayel, yu'un vo'ot no'ox ta aventa, Muc'ul 

Dios, ti jun co'nton cuxulun ta banamile. 

Salmo 5 

Sc'anel vocol ta stojol Dios 

Q'ueoj yu'un David. Laj yich' q'uejintael ta amaetic; ja' la sventain banquilal yu'un 

jq'ueojetic. 

1-2Muc'ul Dios, vo'ot Ajvalilot, vo'ot Diosot cu'un, a'ibun me li jc'ope; tuc'ulanbun ti 

xina'et, ti xivocolet ta atojole, yu'un vo'ot no'ox chajc'opanot. 

3Muc'ul Dios, a'ibun me li jc'op ta sobe, yu'un ta ven sob ta jcholbot li jvocole; ja' xa 

no'ox ta jmalabe stac'ubil li jc'ope. 

4Vo'ot Diosot ti mu xac'upin c'usi chopole; li boch'otic chopolique mu xu' chc'aliic ta 

ats'el. 

5Mu'yuc yavilic te ta atojol li jtoybaetique; mu xac'an xaq'uel li boch'otic chopol c'usi 

tspasique, 

6Chavac'be stoj smul li j'epalc'opetique; chajip loq'uel ta atojol li boch'otic oy c'usi 

tspasic ta mucule xchi'uc li jmilvanejetique 

7Pero li vu'une ta slequil avo'nton xu' chi'och ta ch'ulna avu'un; xu' chaquich'ot batel ta 

muc' ta scotol co'nton ta stuq'uil li ch'ulna avu'une. 

8Muc'ul Dios, tojobtasun ta spasel c'usi lec tuc' chac'an, yu'un chiyilbajinicun li 

cajcontrataque; ic'un batel ta lequil be avu'un. 

9Yu'un li stuquique mu'yuc stu li c'usi chalique; solel boliben o li yut yo'ntonique. Li 

snuq'uique xco'laj xchi'uc ti'muquinaltic ti jamal sti'e; li yoq'uique ja' chtun yu'unic 

sventa chlo'lavanic. 

10¡Dios cu'un, ac'bo stojic! Ac'o yalicuc ta lum stuquic ta scoj li c'usi snopojique; jipo 

loq'uel ta scoj ti yepal smul staojique, yu'un toj ep stoyoj sbaic ta atojol. 

11Yan li boch'otic ja' no'ox tsa'ic coltael avu'une cuxetuc no'ox yo'ntonic; junuc no'ox 

yo'nton ac'o q'uejinicuc, yu'un vo'ot atuc chacolta. Li boch'otic sc'anojicote, vo'ot 

no'ox ta aventa ac'o cuxetuc yo'ntonic. 

12Yu'un ja' chavac'be bendición li boch'otic tuc' yo'ntonique; li slequil avo'ntone ja' 

smaquic c'otem. 

Salmo 6 

Sc'opanel Dios c'alal oy at-o'nton 

Q'ueoj yu'un David. Laj yich' q'uejintael ta sonetic ti yich'oj vaxquib yaq'uile; ja' la 

sventain li banquilal yu'un jq'ueojetique. 

1Muc'ul Dios, mu me ta sc'ac'aluc avo'nton xataq'uiun; mu me xa'ilin ti chavac'bun 

nucule. 

2Muc'ul Dios, avocoluc c'uxubinun me, yu'un toj alubenun chca'ay. Muc'ul Dios, 

ac'bun jtsatsal yan velta, yu'un chnic scotol jbec'tal. 

3Toj ch'ayem xa no'ox co'nton chca'ay. Muc'ul Dios, ¿c'usi to ora chatal? 

4Muc'ul Dios, la' me coltaun; coltaun ta sventa slequil avo'nton. 

5Li boch'otic chamenic xae, mu xa xasna'icot. ¿Boch'o to xu' chayalbot lec ac'oplal te 

ta yavil animaetic? 

6Lubenun xa ta oq'uel. Jujun ac'ubal puru oq'uel ta jpas ta jvayab; solel ach'em xa 

jxonjol ta ya'lel jsat. 

7Ic'uxub xa jsat ta scoj li jvocole; chmac xa jsat ta scoj chiyac'bicun jvocol li 

cajcontrataque. 

8¡Voc'o abaic loq'uel ta jtojol, vo'oxuc ti toj chopoloxuque!, yu'un li Muc'ul Diose laj 

xa ya'ibun li jc'op ti ep chi'oq'ue. 

9Laj xa ya'ay ti xivocolet ta stojole; laj xa stsacbun li jc'ope. 

10Scotol li cajcontrae chlic q'uexovicuc, chlic jinicuc o; jmaq'uel no'ox ta satil chlic 

jatovicuc loq'uel ta scoj q'uexlal. 

Salmo 7 

Li Muc'ul Diose ja' tuq'uil jchapanvanej 

Q'ueoj sventa oq'uel yu'un David. Ja'o la sq'uejinta ta stojol Muc'ul Dios ta sventa 

c'usi i'albat yu'un li Cus xnich'on Benjamine. 

1Muc'ul Dios, Dios cu'un, vo'ot no'ox jpatoj co'nton ta atojol; coltaun me, mu me 

xi'och ta sc'obic li boch'otic chiyuts'intaicune. 

2Pojun me, yu'un ja' jechic jech chac c'u cha'al jti'vanej bolometic, yu'un xu' 

chixvoch'iicun ti me mu'yuc boch'o chiscoltaune. 

3Muc'ul Dios, Dios cu'un, ¿C'usi smelol ti jech chc'ot ta pasele? ¿Me yu'un oy c'usi 

chopol la jpas? 

4¿Me yu'un van oy c'usi chopol la jpasbe li boch'o lec c'usi spasojbune? ¿Me oy van 

mu'yuc smelol c'usi la jpasbe li cajcontrae? 

5Me oy jech la jpase, ac'o snutsun batel li cajcontrae, ac'o stsacun, ac'o xjochun ta 

banamil, ac'o sbic'tajesbun o jc'oplal. 

6¡Muc'ul Dios, la' me xchi'uc sc'ac'al avo'nton! La' va'lebin aba xchi'uc sc'ac'al 

yo'ntonic li cajcontrae, yu'un chapal avu'un c'u x'elan chachapanvan. Na'un me li 

vu'une, coltaun me. 

7Tsobo tal ta atojol li cristianoetic ta jujun banamile; ac'o ta ilel ti vo'ot toj muc'ote. 

8Muc'ul Dios, vo'ot ti chachapan scotol cristianoetique, chapanun me ta sventa ti c'u 

yepal tuc' c'usi jpasoje; chapanun me ta sventa ti c'u yepal lec c'usi jnopoje. 

9Dios, vo'ot ti tuc' avo'ntone, aviloj scotol c'usitic ta jnopcutic; xana' c'usi oy ta yut 

co'ntoncutic. Lajesbo sc'oplal c'usi chopol tsnop li boch'otic chopolique. Pasbo o ta 

jun yo'ntonic ta atojol li boch'otic lequique. 

10Li Dios ta toyole ja' jmacubbail c'otem, yu'un ja' tscolta li boch'o tuc' yo'ntone. 

11Li Diose ja' tuq'uil jchapanvanej; scotol ora chopol chil li boch'otic chopol c'usi 

tspasique. 

12Me mu sutes yo'ntonique, li Diose ta xjuxbe lec ye li yespadae. Chapal xa lec yu'un 

li st'ilesubil sflechae; 

13meltsajem xa lec yu'un li flechaetic ti tsanajtic sni'e. Chapal xa lec li yabtejeb ta 

sventa lajele. 

14Q'uelavilic, li boch'o chopol yo'ntonique ina'p xa xch'utic; chch'i xa xch'utic yu'un li 

c'usi chopol oy ta yo'ntonique, jech puru epalc'op tsvoq'uesic. 

15Ven natil ch'en sjoc'ojic, pero ja' no'ox te ch-och yalel stuquic. 

16Li c'usi chopol snopojique chjoybij ta sba stuquic; li vocol chaq'uique te chcuch 

stuquic. 

17Ta xcalbe slequilal li Muc'ul Diose yu'un ja' tuc' yo'nton; ta jq'uejintabe sbi li Muc'ul 

Dios ti te oy ta vinajele. 

Salmo 8 

Sc'oplal smuc'ul Dios xchi'uc slequilal cristianoetic 

Q'ueoj yu'un David. La sq'uejintaic ta arpa; ja' la sventain li banquilal yu'un 

jq'ueojetique. 

1Muc'ul Dios, vo'ot Cajvalotcutic, toj ech'em amuc'ul ta sbejel banamil. Apucoj batel 

alequilal c'alal to ta sjelovel vinajel. 



972 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

2Ta sventa sc'op bic'tal ololetic xchi'uc boch'o ta to xchu'unic, itsatsub o lec avo'nton 

ta sventa li avajcontrataque, yu'un jech ac'o macuc yeic, jech tsalbil chcomic o. 

3C'alal ta jq'uel li vinajel ti ja' yabtel avoc ac'obe, xchi'uc li u, li c'analetic apasoje, 

4jech chcal ta co'nton: ¿C'usi stu li cristianoetic ti tsta ta na'ele? ¿C'usi xu' yu'un li 

cristiano ti tsots sc'oplal cha'ye? 

5Yu'un jutuc xa no'ox biq'uit laj acomtsan jech chac c'u cha'al li j'almantaletique. Laj 

avac'be yabtel; laj avac' ti ich'bilic ta muq'ue. 

6Laj avac'be sventain scotol li c'usitic apasoje; laj avac'be spas ta mantal scotol: 

7vacaxetic, chijetic, chonbolometic ta te'tic, 

8mutetic ta toyol, choyetic ta nab, xchi'uc scotol c'usitic oy ta muc'tic nab. 

9Muc'ul Dios, vo'ot Cajvalotcutic, toj ech'em amuc'ul ta sbejel banamil. 

Salmo 9 

Stojbel ta vocol Dios ta sventa tuc' chchapanvan 

Q'ueoj yu'un David. Laj yich' q'uejintael ta oq'ues xchi'uc ta arpa; ja' la sventain li 

banquilal yu'un jq'ueojetique. 

1Muc'ul Dios, ta scotol co'nton chcal alequilal; ta xcal batel c'usitic toj yan yutsil 

apasoj. 

2Stse'in no'ox co'nton, xcuxet no'ox co'nton ta atojol; ta jq'uejinta abi, vo'ot ti te oyot 

ta vinajele. 

3Li cajcontrataque tsut batel ta sva'lupatic, chyalic ta lum, chch'ayic o batel ta atojol. 

4Laj xa avil ti tuc' c'usitic jpasoje; lachoti ta achotleb, lec tuc' laj achapanun. 

5Laj ataq'ui li boch'otic mu xayich'icot ta muq'ue; laj asoques li boch'otic chopolique; 

laj atu'pbe o sc'oplal sbatel osil. 

6Li cajcontrae ilajic xa; j'ech'el i'ulic o c'alal ta slumalic. Laj ajines scotol; j'ech'el 

ich'ay o sc'oplal c'alal ta slumalic. 

7Li Muc'ul Diose te oy o sbatel osil. Chapal xa xchotleb sventa chchapanvan. 

8Lec tuc' chchapan sbejel banamil; tuc' chalbe c'u x'elan chcom jujun lum. 

9Li Muc'ul Diose tspoj li boch'o abul sba ta uts'intaele; tscolta ti c'alal oy at-o'nton 

cha'yique. 

10Muc'ul Dios, li boch'otic xayotquinicote ja' no'ox spatoj yo'ntonic ta atojol; me jutuc 

mu'yuc chacomtsan li boch'otic chasa'icote. 

11Q'uejintaic li Muc'ul Dios ti te tspas mantal ta Sione; puquic batel ta jujun lum li 

c'usitic lec spasoje. 

12Li Diose sna'oj li boch'otic oy svocolique; mu xch'ay ta yo'nton ti ep choc'ta 

sbaique; chac'be stojic li boch'otic ts-uts'intavanique. 

13Muc'ul Dios, c'uxubinun me, q'uelavil c'u x'elan jvocol yu'un li boch'otic stsoq'uet 

yo'ntonic cu'une; loq'uesun ta sventa li lajele, 

14yu'un jech xu' chcal te ta sti' scoralil Jerusalén ti toj ech'em alequilale, xchi'uc ac'o 

yilic ti xcuxet no'ox co'nton ta sventa ti laj acoltaune. 

15Li boch'otic mu'yuquic ta stojol Diose, te ch-ochic yalel ta sjoc'bil ch'en stuquic; te 

yacbil chc'ot yacan stuquic ta ch'ojon ti yac'ojic ta mucule. 

16Yu'un ivinaj c'u x'elan sc'oplalic ti c'alal laj yich'ic chapanel yu'un Muc'ul Diose; ta 

yabtel no'ox stuquic chucul chcomic o li boch'otic chopolique. 

17Li boch'otic chopolique, ti chch'ay ta yo'ntonic Diose, j'ech'el ch-u'ninatic o yu'un li 

yavil animaetique. 

18Yan li boch'otic abul sbaique mu xch'ayatic o ta o'ntonal; mu xch'ay o li c'usi 

yochelic smalaele. 

19Muc'ul Dios, la' me coltaun. Mu me xavac' xjelov stoyobbailic li cristianoetique; 

ac'o ta ilel ti mu'yuc lec c'usi tspasic ta atojol li boch'otic chopolique. 

20Muc'ul Dios, tic'bo xi'el ta yo'ntonic; ac'bo sna'ic ti mu'yuc c'usi xu' yu'unique, yu'un 

cristianoetic no'ox. 

Salmo 10 

Sc'anel coltael ta stojol Dios 

1Muc'ul Dios, ¿c'u yu'un ti nom chavac' aba ta jtojole? ¿C'u yu'un chanac' aba ti c'alal 

yorail oy jvocole? 

2Li boch'o chopol yo'ntone ta scoj stoyobbail chuts'inta li boch'o abul sbae, pero te 

no'ox pech'el chc'ot ta syoc stuquic. 

3Yu'un li boch'o chopolique ja' no'ox tstoy sbaic o ta sventa li c'usi tsnop stuquique. Li 

jti'-o'ntavanejetique chopol chc'opojic, tsna'leic li Muc'ul Diose. 

4Ta scoj toj muc' chac' sbaic li boch'otic chopolique, jech mu xac' sbaic o ta sc'ob 

Dios. “Altic, mu'yuc Dios”, xi no'ox tsnop ta yo'ntonic, 

5yu'un scotol ora lec chbat yu'unic li c'usi tspasique, pero ja' nom oy ta stojolic o li 

bijubtasel avu'une. Stsoq'uet no'ox yo'ntonic yu'un li yajcontraique. 

6Jech tsnop ta yo'ntonic: “Mu'yuc boch'o xu' chistsalun; mu boch'o xu' chiyilbun 

jbic'tal”, xiic. 

7Li yeique noj ta puru chopolc'op, noj ta epalc'op, ta lo'lavanej; ta yolon yoq'uique 

puru chopol, puru sbolil yo'ntonic te nac'al. 

8Te chbat malavanicuc ta tsobtsobnaetic; ta mucul chbat smilic li boch'o mu'yuc 

smule. Ja' no'ox te batem satic o ta stojol li boch'o mu sna' spoj sbae. 

9Ja' jechic jech chac c'u cha'al león ti snac'oj sba ta xch'ene; te tspamuc'taic tal li 

boch'o abul sbae, yu'un tsc'an chtal xvoch'iic ta lum. C'alal yacbil xa yu'unique, 

chjochic batel ta ch'ojon. 

10Ja' jechic jech chac c'u cha'al león ti chlic cotluc, ti chlic svucan lec sbae, jech chyal 

ta lum yu'unic ta sni'ni' yic'achic li boch'o mu sna' spoj sbae. 

11Tscuyic ti te no'ox chch'ay ta yo'nton li Diose; tscuyic ti mu xa xil oe. 

12Muc'ul Dios, la' me, ye'o ac'ob ta stojolic; mu me xach'ay ta avo'nton li boch'o oy 

svocole. 

13Dios cu'un, ¿c'u yu'un chaslabanot li boch'otic chopolique ti tsnopic ti mu'yuc 

chavich'be sc'opique? 

14Aviloj atuc li sbolil yo'ntonic ti toj chopole, jech chavac'be stoj, yu'un ac'o yich' 

yo'ntonic. Ja' chavic' ta atojol li boch'otic mu sna' spoj sbaique, vo'ot jcoltavanejot 

yu'un li me'onetique. 

15C'asbo sc'obic li boch'otic chopolique; lajesbo scotol xchopolilic li boch'otic 

chopolique. Mu me xacomtsan me jutuc. 

16Li Muc'ul Diose ja' Muc'ta Ajvalil o sbatel osil. Li boch'otic mu xich'ic ta muq'ue 

tsmes loq'uel ta stojol. 

17Muc'ul Dios, ja' chava'ibe sc'op li boch'otic biq'uit yac'oj sbaique, chacolta, chapatbe 

yo'ntonic. 

18Chapanbo svocolic li me'onetique, xchi'uc li boch'otic uts'intabilique; lajesbo 

sc'oplal uts'intael chaq'uic li cristianoetic ti pasbilic no'ox ta ts'u'ilume. 

Salmo 11 

Ja' mero smuc'ul co'ntontic li Muc'ul Diose 

Q'ueoj yu'un David; ja' la sventain li banquilal yu'un jq'ueojetique. 

1Ja' no'ox jpatoj o co'nton ta stojol li Muc'ul Diose, Altic ti jech chiyalbicune: 

“Jatovan batel ta anil ta vitsetic, jech chac c'u cha'al mutetic. 

2Q'uelavil li boch'otic chopol yo'ntonique, snitoj xa li yac'ubil sflechaique, naca xa mu 

tscoltaic batel li flechae, yu'un tsc'an chac'beic ta mucul li boch'otic tuc' yo'ntonique. 

3Me lic soquesic li mantaletic te ta slumalique, ¿c'usi xu' tspasic li boch'otic tuc' 

yo'ntonique?”, xiyuticun. 

4Pero li Muc'ul Diose te nacal ta xch'ulna; oy lec smuc'ta chotleb te ta vinajel. Lec 

viq'uil o li sate, lec chil scotol c'usi tspas li cristianoetique; 

5tsq'uel c'usi tspas li boch'o lequique xchi'uc li boch'o chopolique. Li boch'o ja' no'ox 

puru uts'intavanej oy ta yo'ntonique, chopol chil o. 

6Chac'be tsots svocolic jech chac c'u cha'al chac' tsots vo'; chac'be tal c'oc' xchi'uc 

azufre xchi'uc ic', jech chchic' o scotol. Ja' no'ox jech stojol tsc'an chich'ic. 

7Yu'un li Muc'ul Diose tuc' yo'nton, lec sc'anoj ec li boch'otic tuc' yo'ntonique; scotol 

c'ac'al te xchi'inoj o li boch'o lec c'usi tspasique. 

Salmo 12 

Sc'opanel Dios sventa ta jc'antic coltael 

Q'ueoj yu'un David. La sq'uejintaic ta arpa ti yich'oj vaxquib yaq'uile; Ja' la sventain 

li banquilal yu'un jq'ueojetic. 

1Muc'ul Dios, coltauncutic me, yu'un mu'yuc xa boch'o jun yo'ntonic ta atojol; chtu'p 

xa batel li boch'otic tuc' yo'ntonique. 

2Puru epalc'op chalbe xchi'ilic; toj lec ya'yel li c'usi chloc' ta yeique, pero oy chib 

smelol yu'unic. 

3Muc'ul Dios, c'ocbo loq'uel yoq'uic li boch'otic chlo'lavanic ta sventa c'usi chalique, 

ti ja' no'ox tstoy sbaique, 

4ti jech chalique: “Lec xu' cu'untic o ti oy quetique, xu' cu'untic ta jpoj jbatic o 

jchi'uctic li coc'tique; mu'yuc boch'o xu' muc' chac' sba, yu'un chtal yalbutic mantal”, 

ti xiique. 

5Li Muc'ul Diose jech chal: “Ta sventa ti toj uts'intabil li me'onetique, ta sventa ti toj 

c'ux svocol li boch'o mu'yuc stu ch-ilatique, ja' yu'un ta xibat, chbat cac'be li coltael 

tsc'anique”, xi. 

6Li c'usi yaloj Muc'ul Diose, bats'i sac ta jyalel, jech chac c'u cha'al saquil taq'uin ti 

lecubtasbil ta hornoe, ti ts'acal lec vucub velta chic'bil ta horno li yic'ubale. 

7Vo'ote, Muc'ul Dios, achabiojuncutic o; scotol ora chapojuncutic c'alal 

chiyuts'intauncutic li boch'o chopol yo'ntonique. 

8Yu'un li boch'o chopolique buyuc no'ox chanovic; scotol cristianoetic lec chilic li 

c'usi chopole. 

Salmo 13 

Sc'opanel Dios c'alal oy vocol 

Q'ueoj yu'un David; ja' la sventain li banquilal yu'un jq'ueojetique. 

1Muc'ul Dios, ¿baq'uin to chana'un? ¿Me yu'un j'ech'el laj ach'ayun o ta avo'nton? 

¿Jayib to c'ac'al ti chanac' asat ta jtojole? 

2¿Jayib to c'ac'al oy svocol li jbec'tal xchi'uc co'ntone? ¿Me scotol c'ac'al jech o ti 

puru vocol, ti puru at-o'nton chca'ye? ¿Baq'uin to chicol ta sc'ob li cajcontrae? 

3Muc'ul Dios, Dios cu'un, q'uelun me, tac'bun li jc'ope; tsatsubtasun lec, mu me xavac' 

chamcun. 

4Mu me xavac' jech chlic yal li cajcontrae: “Laj xa jpas canal”, mu me xiuc. Me vu'un 

tsalbil lic'ote, stse'in xa me li cajcontrae. 

5Jch'unoj ti ep c'uxun ta avo'ntone; xcuxet no'ox co'nton, yu'un jna'oj ti chacoltaune. 

6Xila'et no'ox ta sq'uejintael li Muc'ul Diose, yu'un toj lec li c'usi la spas ta jtojole. 

Salmo 14 

Scotol cristiano mu'yuc Dios ta yo'ntonic 

Q'ueoj yu'un David; ja' la sventain li banquilal yu'un jq'ueojetique. 

1Li boch'otic bolique jech tsnopic: “Mu'yuc Dios”, xiic. Yu'un vovijem xa sjolic o, 

bats'i chopol c'usitic tspasic; me junuc mu'yuc boch'o lec c'usi tspas. 

2Scotol cristianoetic q'uelbilic tal yu'un Muc'ul Dios c'alal ta vinajel; tsq'uel yil me oy 

boch'o cha'ibe smelol, tsq'uel me oy boch'o tsc'an tsa' li Diose. 

3Pero scotolic ch'ayemic ta be, scotol boliben yo'ntonic; mu'yuc boch'o lec c'usi tspas, 

solel mu junuc o ta j'ech'el. 

4Mu xa'ibeic o smelol li boch'otic chopol c'usi tspasique. Ja' tsti'ic ya'yel li steclumal 

Diose; tstsaquic jech chac c'u cha'al tstsac pan sve'ic. Mu'yuc ta yo'nton tsc'anbeic 

vocol li Muc'ul Diose. 

5-6Ja' no'ox tsna'leic c'usi tsc'anic li boch'o mu'yuc stu chilique; ja' yu'un tsacbilic o 

yu'un xi'el cha'yic. Yu'un ja' no'ox chi'inbilic yu'un Dios li boch'o chch'unbeic c'usitic 

tsc'ane; ja' chabibilic o yu'un Muc'ul Dios li boch'o mu'yuc stu ch-ilatique. 

7Oyuc c'uxi xtal coltael ta stojol te ta vits Sión li Israele. C'alal chac'be slequilal 

steclumal li Muc'ul Diose, toj xcuxet no'ox yo'nton li smomnich'nab Jacobe, ja' li jun 

ta lum israeletique. 

Salmo 15 

C'usi tsc'an tspas cristianoetic ta stojol Dios 

Q'ueoj yu'un David. 

1Muc'ul Dios, ¿Boch'o xu' chnaqui te ta ch'ulna avu'une? ¿Boch'o xu' chnaqui te ta 

ch'ul vits avu'une? 

2Ja' no'ox li boch'o mu'yuc smule, ti lec c'usi tspase, ti melelic c'usi chale, 

3ti mu'yuc boch'o tsocbe yo'nton ta scoj yee, ti mu'yuc c'usi chopol tspasbe 

xchi'iltaque, ti mu soquesbe sc'oplal boch'o nopol nacajtic xchi'uque, 

4ti chilinta li boch'o chopol c'usitic tspase, ti chich' ta muc' li boch'o lec yich'oj ta muc' 

Muc'ul Diose, xchi'uc ti chc'ot ta pasel yu'un li c'usi yaloje, ac'o me te tsta o svocol 

xchi'uc. 

5Xchi'uc ti chac' ta q'uexel staq'uin ti mu sc'anbe sjole, ti mu xch'am smoton taq'uin 

yu'un ac'o scontrainic li boch'o mu'yuc smule. Li boch'o jech yo'nton chac le'e mu 

xyal o ta lum. 

Salmo 16 

Toj lec c'usi chijyac'butic li Diose 

Q'ueoj yu'un David. 

1Chabiun me, Dios cu'un, yu'un vo'ot no'ox nabalun ta atojol. 

2Vu'une jech calojbot: “Vo'ot Cajvalot, mu'yuc boch'o yan chiyac'bun jlequilal jech 

chac c'u cha'al vo'ot”, xacutot. 

3Li sloc'obaltac diosetic li' ta banamile tsots svu'el scuyojic li boch'o jun yo'nton 

yich'ojic ta muq'ue. 

4Pero ja' no'ox chepajes svocol stuquic li boch'otic chich'ic ta muc' sloc'obal yan 

diosetique. Vu'une me jutuc mu'yuc ta jtic' jba ta smilel li matanal yu'unique; me jutuc 

mu'yuc chloc' ta que sbi sventa chquich' ta muc' li diosetic yu'unique. 

5Muc'ul Dios, jtaoj xa scotol avu'un, avac'ojbun scotol li bendición avu'une; vo'ot oy 

ta ac'ob li jcuxlejale. 

6Toj lec cavil la jta avu'un; toj c'upil sba c'usi laj avac'bun cu'unin. 

7Ta xcalbe slequilal li Muc'ul Diose, yu'un ja' chistojobtasun; ta ac'ubaltic ja' 

chistuq'uibtasbun c'usi oy ta yut co'nton. 

8Scotol ora li' oy o ta jtojol li Muc'ul Diose, jech mu'yuc boch'o xu' chisjipun ta lum, 

yu'un li' oy o ta jbats'ic'ob. 

9Ja' yu'un toj xcuxet no'ox co'nton; jun yo'nton chcux li jbec'tale. 

10Yu'un muc teuc chacomtsanun o ta jmuquinal; mu'yuc chavac'be yil c'u x'elan c'a'el 

li ach'ulnich'one. 

11Chavac'bun quil sbelal cuxlejal. Toj xcuxet no'ox te ta atojol; toj jun yutsil o sbatel 

osil te yo' bu oyote. 

Salmo 17 

Sc'opanel Dios sventa ta jc'antic chapanel 

Sc'opanel Dios yu'un David. 

1Muc'ul Dios, a'ibun li ca'yeje, yu'un oy stuq'uil li c'usi chajc'anbote; tuc'ulanbun li 

coq'uel cavanel ta atojole, yu'un muc epalc'opuc li c'usi chacalbote. 

2Ac'o licuc tal ta atojol atuc li chapanel chavac'bune, yu'un vo'ot xavotquin ti bu 

tuq'ue. 

3Laj xa ana' lec li c'usi oy ta co'ntone, yu'un li' chtal aq'uelun ta ac'ubal. Laj xa 

aq'uelbun c'u x'elan co'nton; mu'yuc c'usi chopol laj atabun. Mu'yuc caloj c'usi mu 

lecuc ta alel, 

4jech chac c'u cha'al tspas li cristianoetique. Laj xa jvoc' jba ta sbeic li boch'o 

chchapan ta yipal stuquic c'usi tspasique, yu'un ja' jech chal li mantaletic avu'une. 

5Jun co'nton ja' jtamoj o batel li be avu'une, jech muc xjaxbuj cacan ta xanubal. 

6Dios cu'un, vo'ot no'ox chajc'opanot, yu'un chava'ibun li jc'ope. Tuc'ulanbun me li 

jc'ope; a'ibun lec smelol li ca'yeje. 

7Ac'bun quil li slequil yutsil avo'ntone, yu'un li vo'ote chacolta ta stsalel yajcontra li 

boch'o tsc'anic coltael avu'une. 

8Chabiun me jech chac c'u cha'al lec chchabi yuninal sat li cristianoetique; luts'un lec 

ta yolon axic', 

9jech mu xistaicun li boch'otic chopol yo'ntonique, jech mu xistaicun li cajcontratac ti 

tsc'an chismilicune. 

10Li stuquique te pixilic o xchi'uc li c'usi tsc'an yo'ntonique; stuc no'ox yac'oj sbaic ti 

c'u x'elan chc'opojique. 

11Jutuc xa mu chistaicun; tete satic c'usi ora xu' chisjipicun ta lum. 

12Ja' jechic jech chac c'u cha'al león ti tsc'an tstsacvane, ti snac'oj xa sba lec ta 

snac'ubbail chmalavane. 

13Muc'ul Dios, la' me coltaun. Bat va'lebin aba achi'uc. Bat jipo ta lum. Ta avespadauc 

chicol loq'uel ta sc'ob li boch'otic chopolique. 

14Ta avu'eluc colem chicom ta sc'obic li cristianoetic li' ta banamile. Ac'bo li 

spuculalic li' ta banamile; Ac'o t'omuc o xch'ut xchi'uquic. Ac'o yich' c'alal ta yalab 

xnich'nabic; ac'o sta c'alal ta smomnich'nabtaquic. 

15Pero li vu'une, ta melel ta to jta ti bats'i lec noj jch'ut chicom oe, yu'un ta to jq'uelbot 

asat; ta to xital te ta atojol. 

Salmo 18 

Li Davide la stojbe ta vocol Dios c'alal icoltaat 
(2 Sam. 22.1-51) 

Li'i ja' sq'ueoj David, ja' li yajtunel Diose. Ja'o la sq'uejinta ta stojol Muc'ul Dios ti 

c'alal yorail icoltaat loq'uel ta sc'ob scotol li yajcontrae xchi'uc ta sc'ob li Saule. 

1Muc'ul Dios, lec ta jc'anot, yu'un vo'ot stsatsalot co'nton; 

2vo'ot jchabivanejot cu'un, vo'ot jnac'ubbailot, vo'ot jcoltavanejot cu'un, vo'ot 

stsatsalot co'nton, vo'ot no'ox jpatoj co'nton ta atojol, vo'ot jmacubbail c'otemot. Ta 

avu'el xu' chacoltaun; lequil nac'ubbail c'otemot cu'un. 

3Muc'ul Dios, vo'ot no'ox ich'bilot ta muc'. C'alal ta jc'anbot vocol ta atojole, 

chacoltaun ta sventa li cajcontrataque. 

4La sts'otun ta snucul xch'ojon li lajele; lixi' yu'un li jmilvanej ti oy yip jech chac c'u 

cha'al nojelal uc'ume. 

5La sts'otun ta snucul xch'ojon li yavil animaetique; la syacun ta syoc li yavil 

animaetique. 

6C'alal ja'o oy ep jvocole, la jc'opan li Muc'ul Diose; la jc'anbe vocol li Dios cu'une. 

Laj ya'ibun jc'op c'alal to ta ch'ulna yu'un; i'och ta xchiquin ti xi'avet ta sc'anel vocol 

ta stojole. 

7Jech tsots inic li banamile, inic c'alal ta yibel li vitsetique; inic ta sc'ac'al yo'nton li 

Muc'ul Diose. 

8Yu'un xco'laj xchi'uc iloc' ch'ayil ta sni'; ja'o iloc' c'oc' ta ye ti chchic'vane, ja'o iloc' 

tsanajtic ac'al ta ye. 

9La sjam li vinajele, jech iyal tal; ta yolon yacane oy ep pimil ic'al toc. 

10La scajlebin jun querubín; ta xic' ivil batel ta ic'. 

11Li ic'al toque la stunes ta sventa snac'ubbail; li ic' osil ta scoj li pimil toc xcuchoj 

ya'lele la stunes sventa la smac sba o ta joyob. 

12Oy c'usi xleblej loq'uel ta stojol jech chac c'u cha'al sacsevul; iloc' tal ep bot ta 

toquetic xchi'uc iloc' tsanajtic ac'aletic. 

13Li Muc'ul Diose, li Boch'o te oy ta vinajele, ic'opoj tal ta vinajel jech chac c'u cha'al 

chauc; la syales tal ep botetic xchi'uc tsanajtic ac'aletic. 

14Laj yac' yalel tal flecha; la sjip yalel tal sacsevuletic, jech la spuc sbaic batel yu'un li 

cajcontrae. 

15Toj vinajel ic'ot xchac li natil nabe; toj jamel no'ox ic'ot snacleb banamil ta scoj 

xi'elal sc'op li Muc'ul Diose, ta scoj ti tsots la xjuch'tae. 

16Laj yac' tal sc'ob ta jtojol c'alal ta vinajel li Muc'ul Diose; la stsacun, la snitun 

loq'uel ta muc'ul nab. 

17La scoltaun ta sventa li cajcontratac ti ech'em xu' yu'unique, ti stsoq'uet yo'ntonic 

cu'une, ti xjelov xu' yu'unic jech chac c'u cha'al vu'une. 

18Tal scontrainicun ti c'alal ja'o oy ep jvocole; ja' la scoltaun li Muc'ul Diose. 

19La sloq'uesun ti bu oy jvocole; la scoltaun yu'un lec sc'anojun. 

20Li Muc'ul Diose laj xa yac'bun jmoton; ja' jech jmoton laj yac'bun jech chac c'u 

cha'al lec cabtel jpasoje. 

21Yu'un ja' la jts'aclin o batel li be yu'une; mu'yuc la jch'ay ta co'nton li Dios cu'une. 

22Te ono'ox oy o ta co'nton li c'usi yaloje; mu'yuc bu la jbajbe li mantaletic yu'une. 

23Mu'yuc jtaoj jmul ta stojol; mu'yuc la jpas li c'usi oy ta co'ntone. 

24Ja' yu'un li Muc'ul Diose laj xa yac'bun jmoton ta sventa ti lec c'usi la jpas ta stojole. 

25Muc'ul Dios, vo'ote chac'uxubin ec li boch'o chc'uxubinvane; tuc' c'usi chapasbe ec 

li boch'o tuc' c'usi tspase. 

26Lec avo'nton ta stojol ec li boch'o lec yo'ntone; yan li boch'o chopol c'usi tspase, 

tsots c'usi chapas ta stojol. 

27Vo'ote chacolta li boch'o biq'uit chac' sbae; li boch'o tstoy sbae ja' chabic'tajes. 

28Muc'ul Dios, Dios cu'un, vo'ot chavac'bun lec luz ta jtojol; vo'ot ta aventa ti sac osil 

chquile. 

29Vo'ot ta aventa xu' ta jtsal li cajcontrae; vo'ot ta aventa xu' chibituj jelovel ta sbaba li 

coralton yu'un slumalique. 

30Li Diose lec tuc' li be yu'une. Li sc'op Muc'ul Diose ja' sventa ta jpat o co'ntontic; li 

Diose chchabi li boch'otic ja' no'ox spatoj yo'ntonic yu'une. 

31Mu'yuc yan Dios jech chac c'u cha'al li Muc'ul Diose; mu'yuc yan Dios ti xco'laj 

xchi'uc muc'ta tsatsal tone. 

32Li Diose ja' chiyac'bun lec jtsatsal, ja' ta sventa ti lec chbat cu'un li c'usi ta jpase. 

33Ja' chisabaltajesbun cacan jech chac c'u cha'al yacan te'tical chij; ja' chiyicobun 

cacan ti bu toyolique. 

34Ja' chisbijubtasbun jc'ob ta spasel pleito; ja' chiscoltaun ta snitel li flecha pasbil ta 

bronce ti toj tsots yipe. 

35Ja' chispojun, ja' chiscoltaun; ja' chistsacun ta sbats'ic'ob ta sventa yutsil yo'nton ti 

lec chbat cu'un scotole. 

36Mu'yuc jvocol yu'un ti c'alal lixanove; mu'yuc bu ijaxbuj cacan. 

37La jta ta nutsel li cajcontrataque; ja' to lisut batel ti c'alal ilaj cu'un scotole. 

38Biq'uitic la jlilin comel, muc xa stotsic o; mochajtic icom ta yolon cacan scotolic. 

39Yu'un vo'ot laj avac'bun lec jtsatsal ta pas pleito; la sbic'tajes sbaic ta jtojol avu'un li 

jtoybaetique. 

40Laj avac' jatovuc batel ta jtojol li cajcontrataque, jech ivu' cu'un la jtsal li boch'otic 

stsoq'uet yo'ntonic ta jtojole. 

41I'avanic to, pero mu'yuc boch'o xcoltaatic yu'un; laj to sc'anbeic vocol li Muc'ul 

Diose, pero muc xtuc'ulanbat sc'opic. 

42La jpas comel ta pucuc ti xu' chcuchat batel ta iq'ue; la jpech' comel ta teq'uel jech 

chac c'u cha'al ach'el ta xoraltic. 

43Laj acoltaun ta sventa li jchi'iltac ti jbajmantaletique; laj atic'un ta banquilal yu'un li 

yantic banamiletique; ta xitun ta stojol li cristianoetic ti mu xcotquinane. 

44C'alal cha'yic c'usi chcale, ta xch'unic; laj yac' sbaic ta jc'ob li yantic lumetique. 

45Li yantic lumetique ilaj stsatsalic; xt'elajetic xa ta xi'el iloq'uic batel ti bu snac'oj 

sbaique. 

46Toj lec li Muc'ul Diose. Ich'biluc ta muc' yu'un ja' jnac'ubbail. Ac'o muq'uibuc 

sc'oplal li Diose, ja' li jcoltavanej cu'une. 

47Ja' jpac-ajvalil cu'un li Diose; ja' laj yac' bic'tajuc ta jtojol li cristianoetique. 

48Ja' la scoltaun ta sventa li cajcontrataque; la scoltaun ta sventa li boch'o tstoy sbaic 

ta jtojole; la scoltaun ta sc'obic li boch'o tsc'an chismajicun, chiyuts'intaicune. 

49Ja' yu'un, Muc'ul Dios, chcal batel alequilal ta yantic banamil; ta jq'uejinta li abie. 

50Laj avac' spas canal li ajvalil at'ujoje. “C'ux ta avo'nton o sbatel osil li David xchi'uc 

smomnich'nabtaque”, xi laj yal c'alal la stojbe ta vocol Dios li Davide. 

Salmo 19 

Li c'usitic pasbile chalbeic slequilal li Diose 

Q'ueoj yu'un David; ja' la sventain li banquilal yu'un jq'ueojetique. 

1Li vinajele chac' ta na'el smuc'ul tsatsal li Diose; ti c'u smuc'ul yox ta toyole chac' ta 

ilel c'usitic spasoj li Diose. 

2Li c'ac'aletique ja' chalilanbe sbaic o; li ac'ubaletique ja' tspuquic batel. 

3Ac'o me mu xvinaj c'usi chalic, ac'o me mu xca'ibetic sc'opic, 

4pero li sc'opique puquem batel ta sbejel banamil, c'otem c'alal to ta sti'iltac banamil li 

c'usi chalique, c'otem c'alal to ta smaleb c'ac'al., 

5Ja' yu'un li c'ac'ale xcuxet no'ox yo'nton tstam batel sbe yan velta, jech chac c'u cha'al 

li boch'o ch-anilaje, jech chac c'u cha'al jun querem ti chbat xa nupinuque. 

6Ta jot to sti' vinajel chc'ot loc'uc; chjoyij batel yan velta ta jot sti', jech mu'yuc boch'o 

xu' chjatov ta scoj li xq'uixnale. 

Li sc'op Diose oy lec stu cu'untic 

7Li smantal Muc'ul Diose toj lec, yu'un chisjelbutic co'ntontic; Li taq'uiel yu'un 

Muc'ul Diose mu xjel o, lec chbijub li boch'o mu c'usi sna'e. 

8Li chanubtasel yu'un Muc'ul Diose toj tuc', chijyac'butic lec xcuxetel co'ntontic. Li 

bijubtasel yu'un Muc'ul Diose mu'yuc c'usi capbil o; lec chjam jba jsatic yu'un. 

9Li yich'el ta muc' Muc'ul Diose toj lec; mu xlaj o sbatel osil. Li chapanel yu'un 

Muc'ul Diose puru melel, yu'un lec tuc' chchapan. 

10Ja' toj ven tsots sc'oplal jech chac c'u cha'al bats'i lequil c'anal taq'uin, xjelov to 

xchi'il jech chac c'u cha'al spom muc'ta pom. 

11Ja' sventa chibijub o vu'un li avajtunelune; toj lec chibat yu'un me ta jch'une. 

12Mu'yuc boch'o sna' ti c'u yepal chjelov ta atojole. Muc'ul Dios, ts'icbun ti bu c'alal 

mu jna'e. 

13Vu'un li avajtunelune, loq'uesbun ta co'nton li toybaile; mu me xavac' xistsalun, jech 

mu jta o jmul, jech mu jpas o li c'usi toj chopol chavile. 

14Muc'ul Dios, ja' ac'o loc'uc ta que, ja' ac'o jnopilan ta co'nton li c'usi lec chavile, 

vo'ot li muc'ta ton c'otemot cu'une, vo'ot li jpojvanejot cu'une. 

Salmo 20 

David la sc'opan Dios yu'un ac'o stsal yajcontra 

Q'ueoj yu'un David; ja' la sventain li banquilal yu'un jq'ueojetique. 

1Ac'o ya'ibot ac'op ti c'alal yorail oy avocole; ac'o spojot li Dios yu'un Jacobe; 

2ac'o stacbot tal coltael c'alal to ta xch'ulna te ta Sión. 

3Mu me xch'ay ta yo'nton li matanaletic avac'ojbee; lec ac'o yil li smoton chachic'bee. 

4Ac'o yac'bot scotol li c'usi chac'ane; ac'o yac' c'otuc ta pasel scotol li c'usitic chapal 

avu'une. 

5Jech xu' ta jpastic jun q'uin ti me ivu' avu'une; jech xu' ta joc'antic banderaetic ta 

sventa li Dios cu'untique. Ac'o yac'bot scotol c'usi chac'anbe li Muc'ul Diose. 

6Li' ta orae laj xa jna' ti tscolta boch'o t'ujbil yu'un li Muc'ul Diose; cha'ibe sc'op c'alal 

to ta ch'ul vinajel; ta svu'el ta stsatsal sbats'ic'ob tscolta ta stsalel li yajcontrae. 

7Yu'un li stuquique ja' spatoj yo'ntonic yu'un li caretaetic sventa pleitoe; oy yan ja' 

spatoj yo'nton yu'un li sca'ique, pero li vu'utique ja' no'ox ta jpat co'ntontic yu'un li 

Muc'ul Dios cu'untique. 

8Li stuquique ch-alubic, jech chyalic ta lum; yan li vu'utique chijtots, lec va'al 

chijcom. 

9Muc'ul Dios, coltauncutic me; a'ibun me jc'opcutic c'alal chajc'opanotcutic, vo'ot li 

muc'ul Ajvalilote. 

Salmo 21 

Q'ueoj sventa icol loq'uel ta sc'ob yajcontra li Davide 

Q'ueoj yu'un David; ja' la sventain li banquilal yu'un jq'ueojetique. 

1Muc'ul Dios, li ajvalile toj xcuxet no'ox yo'nton ta sventa li avu'ele; toj xcuxet no'ox 

yo'nton ta sventa ti laj acoltae. 

2Laj apasbe li c'usi la sc'ane; muc xajalanbe li c'usi iloc' ta yee. 

3Loc' anup ta be xchi'uc ep abendición; laj avac'be lequil corona pasbil ta c'anal 

taq'uin. 

4La sc'anbot yorail, laj avac'be; Nat yorail laj avac'be, jal xu' chcuxi. 

5Toj ep slequilal la sta ta sventa ti laj acoltae; laj avac'be svu'el, xchi'uc laj avac' ta 

ich'el ta muc'. 

6Laj avac'be o ep bendición ta stojol; toj xcuxet no'ox yo'nton yu'un te ono'ox 

achi'inoj. 

7Li muc'ul ajvalile, mu xyal o ta lum, yu'un ja' nabal o ta stojol li Muc'ul Diose, yu'un 

xch'unoj o ti c'uxubinbil yu'un li Boch'o te oy ta vinajele. 

8Ch-och ta sc'ob scotol li yajcontrae; tstsal yu'un scotol li boch'o stsoq'uet yo'ntonic ta 

stojole. 

9C'alal chchapan c'u x'elan chcome, xu' yu'un tstic' ochel ta horno ti oy sc'ac'ale. Li 

Muc'ul Diose ja' chlic smil ta sc'ac'al yo'nton; tstic' ochel ta c'oc', jech te chc'ac' o. 

10J'ech'el chtu'p o sc'oplal ta banamil, j'ech'el ch-ul o sts'unubal li xnich'nab xchi'uc 

smomnich'nabtaque. 

11Ac'o me oy c'usi tsc'an ox chispasbicun, ac'o me chapal xa lec yu'un c'usi tspasic, 

pero mu'yuc c'usi xu' yu'unic. 

12Vo'ot laj avac' jatovicuc batel ta aflecha, yu'un laj avich' batel lec ta punto. 

13Muc'ul Dios, totsan tal achi'uc li avu'ele. Li' ta jq'uejintacutic, ta xcalcutic slequilal 

li avu'ele. 

Salmo 22 

Oq'uel ta sventa vocol xchi'uc q'ueoj sventa yich'el ta muc' Dios 

Q'ueoj yu'un David; ja' la sventain li banquilal yu'un jq'ueojetique. Li sbi snuq'uilal 

laj yac'bee “Me' te'tical chij ta jujun sob”, xi. 

1Dios cu'un, Dios cu'un, ¿c'u yu'un ti laj acomtsanune? ¿C'u yu'un ti mu xacoltaune? 

¿C'u yu'un ti mu xava'ay ti xi'avet ta atojole? 

2Dios cu'un, xivocolet ta atojol ta c'ac'altic, pero mu xatac'bun; jech noxtoc ta 

ac'ubaltique, mu'yuc bu ta jcux o co'nton. 

3Vo'ot li Ch'ul Diosote, vo'ot chapas mantal, ich'bilot ta muc' yu'un li Israele. 

4Vo'ot ti la spat yo'nton ta atojol li jmoltot jyame' ta vo'onee; la spat yo'nton, jech laj 

acolta. 

5La sc'anic vocol ta atojol, jech laj acolta loq'uel ta mozoil. Muc alticuc la spat 

yo'ntonic ta atojol; muc xavac' ta q'uexlal. 

6Li vu'une muc cristianoucun, ja' jechun jech chac c'u cha'al unin xuvit; na'lebilun, 

bajbilun no'ox yu'un li cristianoetique. 

7Scotol li boch'otic chiyilicune chislabanicun; ta xevan yeic, ta sjimulan sjolic ta 

jtojol, jech chalic: 

8“Le'e ja' spatoj yo'nton yu'un li Muc'ul Diose. Ac'o coltaatuc ta ora yu'un li Muc'ul 

Diose; ac'o c'uxubinatuc, yu'un toj lec c'anbil”, xiic. 

9Ta melel, vo'ot laj avac' svoq'uesun li jme'e; laj avac' ti jun co'nton c'alal 

chixchu'untasun to'ox li jme'e. 

10C'alal mu'yuc to'ox chivoq'ue, vo'ot ono'ox aventainojun; c'alal tiq'uilun to'ox ta yut 

xch'ut jme'e, vo'ot ono'ox Diosot cu'un. 

11Mu me xavictaun comel jtuc, yu'un nopol xa x'ech' tal ta jtojol li tsots vocole, yu'un 

mu'yuc boch'o yan chiscoltaun. 

12Yu'un li' sjoyibtaojicun epal tot vacaxetic, ja' li simarón tot vacaxetic te ta Basane. 

13Xjach'oj xa yeic ta jtojol, jech chac c'u cha'al león ti chtal xa voch'ivanicuque. 

14Ja' jechun jech chac c'u cha'al vo' ti chmal batele; li jbaquiltaque bichc'ujemic xa 

loq'uel ta sts'acaliltac. Li co'ntone ta x'ul batel ta yut jbec'tal jech chac c'u cha'al chab. 

15Li jtsatsale itaquij xa jech chac c'u cha'al ti'bin; li coq'ue la spac' xa sba ta jpac'o. Ta 

xa xicham avu'un chca'ay. 

16Yu'un li' xa sjoyibtaojicun li epal ts'i'etique; li' xa setelic ep li boch'otic chopol 

yo'ntonique. Laj xa sjot'ilanbicun li coc jc'obe. 

17Lec xa ta atel li jbaquiltaque yu'un jeche' xa chajajtic; li cajcontrataque me jutuc mu 

xch'ay satic ta jtojol. 

18Laj xa svoc'be sbaic li jc'u' jpoq'ue; laj xa spasic canal tajimol xchi'uquic li jlic 

jc'u'e. 

19Pero li vo'ote, Muc'ul Dios, mu me xacomtsanun; vo'ot li stsatsalot co'ntone, ac'bo 

me yipal tal, la' coltaun ta ora. 

20Coltaun me ta sventa li milel ta espadae; mu me xavac' xismilicun li ts'i'etic le'e. 

21Pojun me, mu me xisti'un li leonetique; coltaun me, yu'un chixulicun li tot vacaxetic 

le'e. 

22Ta to xcalbe ya'yic ac'oplal li jchi'iltac ta voq'uele; ta to xaquich'ot ta muc' te ti bu 

tsobolique. 

23Vo'oxuc ti avich'ojic ta muc' li Muc'ul Diose, albeic slequilal. Ich'ic ta muc' acotolic 

vo'oxuc li smomnich'naboxuc Jacobe. Nijan abaic ta stojol acotolic vo'oxuc li 

sts'unubaloxuc Israele. 

24Yu'un mu'yuc la sbaj, mu'yuc chopol laj yilbe svocolic li boch'o oy svocolique; 

mu'yuc bu la snac' sat ta stojolic. La scolta ti c'alal ic'anbat vocol ta stojole. 

25Ta xcal alequilal ta stojol scotol li avu'untaque; li c'usi caloj ta atojole ta xcac' c'otuc 

ta pasel ta stojol li boch'otic yich'ojicot ta muq'ue. 

26Jun yo'nton chlic ve'icuc li boch'otic oy svocolique, lec chnoj xch'utic. Jech chlic 

yalbeic slequilal Muc'ul Dios li boch'otic ta ono'ox sa'ic li Muc'ul Diose, jech chcuxiic 

ep jabil. 

27Scotol li jaychop cristianoetic oy ta sbejlijil banamile chlic sna'ic li Muc'ul Diose, 

chlic talicuc ta stojol, chlic yich'ic ta muc', chlic squejan sbaic ta stojol. 

28Yu'un li Muc'ul Diose ja' tspas ta mantal scotol; ja' sventainoj scotol li 

cristianoetique. 

29Ja' yu'un scotol li boch'o tsnop ti lec xu' yu'unique ac'o yich'ic ta muc' li Muc'ul 

Diose; li cristianoetic ti ta ono'ox xc'atajic ta pucuque ac'o squejan sbaic ta stojol, 

yu'un mu xu' yu'un chcuxiic ta stuquic no'ox. 

30Li jmomnich'nabtac ta ts'acale ta to xich'ic ta muc' li Muc'ul Diose; ta to xalbeic 

sc'oplal Muc'ul Dios ti jayib c'ac'al cuxulique. 

31Li boch'otic mu'yuc to voq'uemique ta to xalic ti toj tuc' chchapanvan li Muc'ul 

Diose; ta to xalic ti toj lec yabtele. 

Salmo 23 

Ja' jchabivanej cu'un li Muc'ul Diose 

Q'ueoj yu'un David. 

1Li Muc'ul Diose ja' chixchabiun jech chac c'u cha'al jchabichij; mu'yuc c'usi yan ta 

jc'an o. 

2Ja' chiyac'bun jcux co'nton ta c'unil jobeltic; chismacun batel yo' bu oy lec vo'. 

3Ja' chiyac'bun lec stsatsal co'nton; chistojobtasun batel ta tuq'uil be, yu'un jech xu' ch-

ich'at ta muc'. 

4Ac'o me chixanov ta yolon pimil toyolal te'tic, mu'yuc c'usi ta jxi'be, yu'un te 

achi'inojun. Ja' jpatoj co'nton yu'un li anamte'e xchi'uc li xlucaxte'ile. 

5Laj xa achapanbun lec jve'el ta mexa ta sat li cajcontrataque, laj amalbun aceite ta 

jol; chmal xa li yavil bendición avac'ojbune. 

6Li slequil avo'ntone, li c'uxubinel avu'une, li' oy ta jtojol scotol c'ac'al; sbatel osil te 

chinaqui o ta ana, Muc'ul Dios. 

Salmo 24 

Ajvalil yu'un lequilal 

Q'ueoj yu'un David. 

1Li Muc'ul Diose ja' yu'un sbejel li banamile; ja' yu'un scotol li c'usitic oye xchi'uc 

scotol li c'usitic cuxajtic ta banamile. 

2Yu'un ja' la snacan ta ba nab li banamile; ja' la xchotan ta ba vo'etic. 

3¿Boch'o xu' chmuy batel ta vits yu'un li Muc'ul Diose? ¿Boch'o xu' ch-och te ta 

ch'ulna yu'une? 

4Ja' no'ox li boch'o sac sc'ob xchi'uc sac yo'ntone, ti muc xich' ta muc' li c'usitic 

mu'yuc stue, ti muc st'abbe sbi Dios ta sventa epalc'ope. 

5Le'e ja' ch-ac'bat bendición yu'un li Muc'ul Diose; ja' chcoltaat ta spasel c'usi tuc' 

yu'un li Diose, ja' li jcoltavanej yu'une. 

6Ja' jech chc'ot ta pasel ta stojol li boch'otic ja' tsa'ic li Muc'ul Diose, ti ja' tsa'ic li Dios 

yu'un Jacobe. 

7Ti'naetic, jamo abaic; ti'naetic ti vo'one ono'ox te oyoxuque, te jamajtic comanic o, 

yu'un ta x'och tal li Ajvalil yu'un lequilale. 

8¿Boch'o li Ajvalil yu'un lequilale? Ja' li Muc'ul Dios ti lec tsots xu' yu'une xchi'uc ti 

tsots yo'ntone; ja' li Muc'ul Dios ti lec xu' yu'un pleitoe. 

9Ti'naetic, jamo abaic; ti'naetic ti vo'one ono'ox te oyoxuque, te jamajtic comanic o, 

yu'un ta x'och tal li Ajvalil yu'un lequilale. 

10¿Boch'o li Ajvalil yu'un lequilale? Ja' li Muc'ul Dios ti tspas ta mantal scotol te ta 

vinajele. Le'e ja' Ajvalil yu'un li lequilale. 

Salmo 25 

Li Davide la sc'an tojobtasel yu'un Dios 

Q'ueoj yu'un David. 

1Muc'ul Dios, vo'ot no'ox chajc'opanot; 

2Dios cu'un, vo'ot no'ox jpatoj co'nton ta atojol. Mu me jeche'uc xcac'be jba q'uexlal 

avu'un; ma'uc me xistse'intaicun li cajcontrataque. 

3Me junuc mu me xyalic ta q'uexlal avu'un li boch'o xch'unojic ti vo'ot chacoltae; ja' 

ac'o yalicuc ta q'uexlal li boch'o stoyoj sbaic ta atojole. 

4Muc'ul Dios, ac'bun quil li beetic avu'une; chanubtasun ta stamel li biq'uit be avu'une. 

5Beiltasun batel ta spasel li c'usi melelic avu'une; chanubtasun me, yu'un vo'ot Diosot. 

Vo'ot Jcoltavanejot cu'un; vo'ot no'ox jpatoj co'nton o ta atojol scotol c'ac'al. 

6Muc'ul Dios, na'o me li slequil avo'nton, xchi'uc li c'uxubinel avu'un ti mu'yuc 

slajebe. 

7Mu me ja'uc xana'bun li jmule xchi'uc li c'usi chopol jpasoj ta jbic'tale. Ja' me na'un 

ta sventa li yutsil slequil avo'ntone. 

8Li Muc'ul Diose toj lec, toj tuc'; ja' tstojobtas batel ta lequil be li jpasmuliletique. 

9Ja' tsbeiltas batel ta tuq'uil be li boch'o mu sna' bu chbatique; ja' chchanubtas ta 

spasel c'usi tuc' li boch'o mu c'usi sna'ique. 

10Yu'un scotol ti bu chijyic'utic Muc'ul Diose puru c'uxubinel, puru melelic ta sventa 

li boch'otic ja' chch'unbeic smantaltaque xchi'uc ti chich'ic ta muc' c'usi chapanbil 

yu'une. 

11Muc'ul Dios, vo'ot ti ich'bil ta muc' abie, pasbun perdón yu'un li yepal jmule. 

12Li boch'o chich' ta muc' Muc'ul Diose, ja' tstojobtasat c'usi lec beal ac'o st'uj. 

13Ch-ac'bat scotol li slequilale; li smomnich'nabe ch-ac'bat yu'uninic li banamile. 

14Li boch'o mero xchi'il sbaic xchi'uc Muc'ul Diose ja' li boch'o yich'oj ta muq'ue. Le'e 

ja' ch-ac'bat yotquin lec li c'usi chapanbil yu'un Diose. 

15Ja' no'ox te batem o jsat ta stojol li Muc'ul Diose, yu'un ja' chiscoltaun ta sventa 

scotol li c'usitic xi'bal sbae. 

16Muc'ul Dios, q'uelun me, c'uxubinun me, yu'un jtuc no'ox oyun, xchi'uc toj ep 

jvocol. 

17Yantic no'ox chisnet'un batel chca'ay li jvocole; coltaun ta sventa li c'op-o'ntone. 

18Q'uelbun avil li at-o'nton chca'ye, xchi'uc li jvocole; pasbun me perdón yu'un scotol 

li jmule. 

19Q'uelavil, yantic no'ox ch-epaj li cajcontrataque; solel chac sbiq'uicun ya'yic ta 

sc'ac'al yo'ntonic. 

20Chabibun li jbec'tale, coltaun me; mu me xavac'un ta q'uexlal, yu'un jch'unoj ti xu' 

avu'un chacoltaune. 

21Chabiun ta sventa ti jun co'nton, ti tuc' co'nton ta atojole, yu'un ja' no'ox te cac'oj o 

co'nton ta atojol. 

22Dios cu'un, coltao me ta sventa scotol svocol li Israele. 

Salmo 26 

Lec jun yo'nton o li boch'o lec c'usitic spasoje 

Q'ueoj yu'un David. 

1Muc'ul Dios, chapanun me, yu'un tuc' c'usi jpasoj ta atojol. Jun co'nton jch'unoj o ti 

vo'ot chacoltaune. 

2Muc'ul Dios, q'uelbun avil c'usi oy ta yut co'nton, pasbun preva avil; chajo ta q'uelel 

avil c'usi jnopoj ta mero yut li co'ntone. 

3Li c'uxubinel avu'une li' oy o ta jtojol, jech scotol ora jun co'nton o ta atojol. 

4Mu'yuc bu la jchi'in li j'epalc'opetique; mu'yuc bu la jpas ta co'ol co'nton jchi'uc li 

jlo'lavanejetique. 

5Chopol laj quil c'alal tstsob sbaic li boch'otic chopolique; mu'yuc bu lichoti ta sts'el li 

jsa'muliletique. 

6Pocbil xa lec li jc'obe; mu'yuc xa li jmule, jech xu' xa chinopaj batel ta sts'el li scajleb 

amotone. 

7Yu'un jech xu' chi'avan ta jtojbot ta vocol, jech xu' chcal scotol c'u x'elan yutsil 

avabtel. 

8Muc'ul Dios, jun no'ox co'nton yu'un li ach'ulna bu nacalote, ja' li yavil bu oy 

alequilale. 

9Mu me xatuch'bun corail jech chac c'u cha'al chapasbe li jpasmuliletique; mu me 

xavac' co'ol chilaj ta milel jchi'uc li jmilvanejetique. 

10Yu'un li stuquique nojem ta sc'obic li c'usitic chopole; nojem ta sc'obic li smoton 

taq'uinic chch'amic ta scoj lo'lavaneje. 

11Pero li vu'une tuc' c'usitic jpasoj ta atojol; coltaun me, c'uxubinun me. 

12Li cacane tuc' batem o ta tuq'uil be; Muc'ul Dios, ta xcal alequilal ta stojol scotol li 

ateclumale. 

Salmo 27 

Ja' luz xchi'uc ja' jcoltavanej c'otem cu'untic li Muc'ul Diose 

1Li Muc'ul Diose ja' luz c'otem cu'un, ja' jcoltavanej cu'un, jech mu'yuc boch'o xu' 

chixi' yu'un. Li Muc'ul Diose ja' sventainojbun jcuxlejal, jech mu'yuc boch'o xu' 

chistic'bun xi'el ta co'nton. 

2C'alal tstsob sbaic sventa chismilicun li cajcontrataque xchi'uc li boch'o chopol 

yo'ntonic ta jtojole, ja' tsbosi yacan stuquic, jech chyalic ta lum. 

3Ac'o me chtal sjoyibtaicun epal soldadoetic, mu'yuc bu xpujpun xa co'nton ta xi'el; 

ac'o me xchapanoj xa sbaic chtal yac'bicun, pero mu'yuc bu chlo'ilaj o co'nton. 

4Jun no'ox li c'usi jc'anojbe o li Muc'ul Diose, jun no'ox li c'usi oy ta co'nton oe; ja' ti 

te chicom o ta xch'ulna ti jayib c'ac'al cuxulune. Te chca'ay c'u yutsil stuc li Muc'ul 

Diose; te chquich' o ta muc' ta xch'ulna. 

5Ja' chisnac'un te ta xch'ulna ti c'alal chtal chopol ora ta jtojole; ja' chisnac'un te ti bu 

nacal stuque; ja' chismacun ta muc'ta tsatsal ton. 

6C'alal me tsalbil icom cu'un li cajcontra te setelique, ta jmilbe smoton te ta xch'ulna 

sventa ta jtojbe ta vocol; ta jq'uejintabe, ta xi'avan ta yalbel slequilal li Muc'ul Diose. 

7Muc'ul Dios, a'ibun li jc'ope yu'un vo'ot chajc'opanot; c'uxubinun me, tac'bun li 

jc'ope. 

8Jech chal li co'ntone: “Ja' no'ox xasa' coltael yu'un li Muc'ul Diose”, xi; ja' yu'un, 

Muc'ul Dios, vo'ot no'ox chajsa'ot. 

9Mu me xanac' asat ta jtojol; mu me xajipun loq'uel ta sc'ac'al avo'nton, yu'un vo'ot 

atuc jcoltavanejot cu'un. Mu me xajip xatenun ta avo'nton, yu'un vo'ot Diosot cu'un, 

jcoltavanejot cu'un. 

10Ac'o me chisjip chistenun li jtot jme'e, pero li vo'ote, Muc'ul Dios, aventainojun o. 

11Muc'ul Dios, chanubtasun ta spasel li c'usi chac'ane; tojobtasun batel ta tuq'uil be, 

yu'un jech mu xistaicun li cajcontrataque. 

12Mu me xavac'be spas c'usi tsc'an yo'ntonic ta jtojol li cajcontrataque, yu'un liquem 

j'epalc'op testigoetic ta jcontrainel; tsc'an chispasbicun li c'usi tsc'an yo'ntonique. 

13Jutuc xa mu chchibaj co'nton ta atojol, pero jch'unoj ti ta ono'ox xquil slequil 

avo'nton li' ta banamile. 

14Junuc avo'nton ta stojol li Muc'ul Diose. Tsotsan me, paso ta tsots avo'nton. Ta 

melel junuc avo'nton malao chascoltaot li Muc'ul Diose. 

Salmo 28 

Li Muc'ul Diose cha'ay li c'usi ta jc'anbetique 

Q'ueoj yu'un David. 

1Muc'ul Dios, vo'ot no'ox chajc'opanot. Vo'ot jnac'ubbailot jech chac c'u cha'al jun 

muc'ta ton, mu me xamac achiquin ta jtojol, yu'un me mu xatac'bun jc'ope, co'olun 

chic'ot jech chac c'u cha'al li boch'o j'ech'el chbatic o ta ch'ene. 

2A'ibun me jc'op c'alal ta jc'anbot vocol, c'alal ta jtoy jc'ob ta stuq'uil ach'ulnae. 

3Mu me co'oluc xavac'un batel xchi'uc li boch'otic chopolique xchi'uc li boch'otic 

chopol c'usi tspasique. Yu'un li stuquique lec xa xc'opojic yilel, pero li yo'ntonique 

chopol. 

4Ac'bo stojol li yabtelique, ja' jech xatoj ti c'u x'elan chopol la spasique; ja' jech xatoj 

ti c'u x'elan lec snup xchi'uc yabtelique. 

5Yu'un muc xich'ic ta muc' avabtel; mu'yuc ta yo'ntonic li c'usitic apasoje. ¡Jineso o ta 

j'ech'el; mu xa me xacha'tots liquel! 

6Ac'o ich'atuc ta muc' li Muc'ul Diose, yu'un laj ya'ibun li jc'ope. 

7Li Muc'ul Diose ja' stsatsal co'nton; la jch'un ta co'nton ti chiscoltaune, jech la 

scoltaun. Jech stse'in no'ox co'nton; xila'et no'ox ta sq'uejintabel slequilal. 

8Li Muc'ul Diose ja' stsatsalic c'otem li steclumale. Ja' spojobbail, ja' jcoltavanej yu'un 

li ajvalil st'ujoje. 

9Muc'ul Dios, coltao me li ateclumale; ac'bo bendición li boch'otic ochem ta ac'obe. 

Chabio jech chac c'u cha'al jchabichij; petpunuc avu'un o scotol c'ac'al. 

Salmo 29 

Toj tsots yip sc'opojel li Muc'ul Diose 

Q'ueoj yu'un David. 

1Vo'oxuc ti te oyoxuc ta vinajele, albeic slequilal li Muc'ul Diose; albeic slequilal li 

svu'el stsatsale. 

2Alic ti toj muc', ti toj jun yutsil sbi li Muc'ul Diose; ich'ic ta muc' te ta xch'ulna li 

Muc'ul Diose. 

3Li sc'opojel Muc'ul Diose xvinaj to c'alal ta ba muc'ul nab; li Dios ti ech'em svu'ele 

ja' tst'omes loq'uel chauc; li Muc'ul Diose ja' oy ta sc'ob scotol li epal vo'etique. 

4Li sc'opojel Muc'ul Diose toj ech'em yip; li sc'opojel Muc'ul Diose toj tsots svu'el. 

5Li sc'opojel Muc'ul Diose chjecan yalel sc'ob ch'ut te'etic yu'un, ja' li epal ch'ut te'etic 

ta Libanoe. 

6Chnic yu'un li svitsal Líbano xchi'uc Sirione; chbituj yu'un jech chac c'u cha'al bic'tal 

vacaxetic. 

7Li sc'opojel Muc'ul Diose tsjip loq'uel yat c'oq'uetic. 

8Li sc'opojel Muc'ul Diose chnic yu'un li xocol banamile; li Muc'ul Diose tsniques li 

muc'ta xocol banamil ta Cadese. 

9Li sc'opojel Muc'ul Diose tsc'asan yalel yu'un li muc'tic tulane; tslomes scotol li 

muc'tic te'etic ta toyolaltique. Te ta ch'ulna yu'une, scotolic jech chalic: “Toj ech'em 

svu'el”, xiic. 

10Li Muc'ul Diose ja' tspas ta mantal li vo'e; li Muc'ul Diose ja' Ajvalil, ja' jpasmantal 

sbatel osil. 

11Li Muc'ul Diose ja' chac'be stsatsal yo'nton li steclumale; li Muc'ul Diose ja' chac'be 

bendición li steclumale. Ja' bendición ti jun yo'ntonic, ti mu'yuc xa c'op cha'yique. 

Salmo 30 

Q'ueoj sventa chich' tojbel ta vocol Dios 

Q'ueoj yu'un David; ja'o la sq'uejintaic ti c'alal laj yaq'uic ta sc'ob Dios li ch'ulnae. 

1Muc'ul Dios, li' ta xcal alequilal, yu'un laj atoyun liquel; muc xavac' stse'intaicun li 

cajcontrataque. 

2Muc'ul Dios, Dios cu'un, la jc'anbot vocol, jech laj apoxtaun. 

3Muc'ul Dios, laj aloq'uesun tal ta sventa lajel; laj to avac' cuxicun, jech muc xibat ta 

ch'en. 

4Q'uejintabeic slequilal Muc'ul Dios, vo'oxuc ti tuc' avo'ntonique; albeic slequilal li 

xch'ul bie. 

5C'alal chlic sc'ac'al yo'ntone, jliquel no'ox; yan li slequil yo'ntone mu xlaj o sbatel 

osil. Me chcoc'ta jbatic ta ac'ubaltique, ta sacubel osile xcuxet xa'ox co'ntontic. 

6C'alal lec to'ox chbat cu'un scotole, jech laj cal ta co'nton: “Mu'yuc boch'o xu' 

chiyilbun jbic'tal”, xichi. 

7Yu'un ta slequil avo'nton atuc laj anacanun ti bu lec tsots pasbile. Pero c'alal laj anac' 

asat ta jtojole, i'och xi'el ta co'nton. 

8Muc'ul Dios, vo'ot no'ox ta jc'anbot vocol; Cajval, vo'ot no'ox xivocolet ta atojol. 

9¿C'usi chata c'alal me licham, me li'och xa'ox ta ch'ene? ¿Me yu'un xu' to chalbot 

alequilal li ts'u'ilume? ¿Me yu'un xu' to chal ti puru melelic c'usi chapase? 

10Muc'ul Dios, a'ibun me li jc'ope; Muc'ul Dios, c'uxubinun me, coltaun me. 

11Laj xa ac'atajesbun ta ac'ot li at-o'ntone; laj xa aloq'uesbun li c'u'il ti ch'ixlajan ta 

lapele, ja' xa laj avac'bun li c'u'il sventa q'uine. 

12Ja' yu'un ta jq'uejinta o alequilal ta scotol co'nton; mu'yuc bu ta jpajes jba o ta 

sq'uejintael. Muc'ul Dios, Dios cu'un, sbatel osil chaquich'ot o ta muc', ta jtojbot ta 

vocol. 

Salmo 31 

Ja' mero smuc'ul co'ntontic li Muc'ul Diose 

Q'ueoj yu'un David; ja' la sventain li banquilal yu'un jq'ueojetique. 

1Muc'ul Dios, vo'ot no'ox jpatoj o co'nton ta atojol; me jutuc mu xavac' xilaj ta lo'lael. 

Coltaun me, yu'un li vo'ote tuc' avo'nton. 

2Tuc'ulanbun me li jc'ope; la' me coltaun ta ora. Vo'cot me li mero tsatsal tonot sventa 

ta jmac jba oe; vo'cot me li jnac'ubbailot sventa ta jpoj jba oe. 

3Ta melel vo'ot tsatsal ton, vo'ot jpojubbail c'otemot. Tojobtasun, beiltasun batel 

sventa chaquich'ot ta muc'. 

4Coltaun ta sventa li syoquic ti t'inil xa yu'unique, yu'un vo'ot jpojvanejot cu'un. 

5Chcac' ta ac'ob li jch'ulele; coltaun me, Muc'ul Dios, vo'ot li Diosot ta melele. 

6Toj chopol chquil li boch'o chich'ic ta muc' loc'ometic ti mu'yuc stue, pero li vu'une 

Muc'ul Dios, ja' no'ox te cac'oj o co'nton ta atojol. 

7Xitse'in no'ox, xcuxet no'ox co'nton yu'un li xc'uxul avo'ntone. Aviloj xa c'u x'elan li 

jvocole; laj xa ana' ti ep at-o'nton chca'ye. 

8Muc xavac'un ta sc'ob li cajcontrataque; ja' te laj ava'anun ti bu mu xquich' taele. 

9Muc'ul Dios, c'uxubinun me, yu'un toj c'ux li jvocole. Ta xa xlaj yip jsat ta scoj at-

o'nton; ta xa xlaj stsatsal co'nton; ta xa x'alub scotol jbec'tal. 

10Ta xislajesbun batel corail li xc'uxul jvocole; ta xiscomajesbun jabilal li puru jic' 

o'ntonale; ta xislajesbun jtsatsal li jvocole; ta xisc'unibtasbun scotol li jbaquiltaque. 

11Li cajcontrataque sa'um tse'ejicun no'ox cha'yic; solel mu'yuc jtu chiyilicun li 

jchi'iltac ta nacleje; sc'a'epal saticun li boch'otic xcotquinane. C'alal chiyilicune, 

chjatovic batel ta anil. 

12Solel j'ech'el sjipojicun o ta yo'ntonic; chamenun xa cha'yic o yilel. Ja' xa jech 

c'otemun yu'unic jech chac c'u cha'al bin ti biq'uitic lilijeme. 

13Chca'ay ti ep boch'otic xchaplajetic ta jtojole; puru xi'el xa oy ta jujujot ya'yel. Solel 

co'ol yo'nton chchapanic li c'usi tspasbicune; oy ta yo'nton tsc'an chismilicun. 

14Pero jpatoj co'nton avu'un, Muc'ul Dios, jech caloj: “Vo'ot Diosot cu'un”, xacutot. 

15Vo'ot oy ta ac'ob li coraile; coltaun me ta sc'obic li cajcontratac ti chiyuts'intaicune. 

16Xojobanuc tal asat ta jtojol, vu'un li avajtunelune; coltaun ta sventa slequil avo'nton. 

17Muc'ul Dios, mu me vu'cun xiyal ta q'uexlal, yu'un jc'anojbot xa vocol ta atojol. Ja' 

ac'o yalicuc ta q'uexlal li boch'otic chopolique; ac'o ochicuc ta yavil animaetic, jech 

chmac yeic o. 

18Jech ch'ab xiic o ta yalel li epalc'ope; ch'ab xiic o ta slabanel, ta slo'iltael, ta 

sbolc'optael li boch'o tuc' yo'ntonique. 

19Toj bats'i ep slequil avo'nton anac'oj ta sventa li boch'o chayich'icot ta muq'ue; ta sat 

cristianoetic chavac' ta ilel slequil avo'nton ta stojol li boch'o spatoj yo'ntonic ta 

atojole. 

20Ta anac'unajeb atuc chanac', jech mu xc'ot ta pasel c'usi xchapanojic li 

cristianoetique; ta avaxinal atuc chamac, jech mu xtaat ta chopolc'optael. 

21Ich'bilucot ta muc', Muc'ul Dios, yu'un toj muc' sq'uelubil slequil avo'nton laj apas ta 

jtojol te ta lum c'alal setubilun yu'un cajcontrataque. 

22Jech la jnop ti c'alal ja'o mu xa xnel jvocol laj ca'ye: “Yu'un xa van la sjipun loq'uel 

ta stojol”, xichi. Pero c'alal xi'avet, xivocolet ta atojole, laj ava'ibun li jc'ope. 

23Vo'oxuc ti tuc' avo'ntonique, c'anic me li Muc'ul Diose; ja' chchabiatic yu'un Muc'ul 

Dios li boch'otic jun yo'ntonique. Yan li jtoybaetique ch-ac'bat lec stojic yu'un li 

Muc'ul Diose. 

24Oyuc me lec stsatsal avo'ntonic, vo'oxuc ti nabaloxuc o ta stojol Muc'ul Diose; mu 

me xchibaj avo'ntonic. 

Salmo 32 

Li boch'o chal ta jamal smule tsta perdón 

Q'ueoj yu'un David. 

1Xcuxet no'ox yo'nton li boch'o j'ech'el ich'aybat, ti j'ech'el ipasbat o perdón yu'un 

smule. 

2Xcuxet no'ox yo'nton li boch'o mu'yuc lo'lavanej ta yo'ntone, xchi'uc ti mu x'ac'bat 

xcuch smul yu'un li Muc'ul Diose. 

3C'alal mu'yuc caloj ta jamal jmule, yantic no'ox chi'alub batel laj ca'ay, ja' ta scoj ti 

puru oq'uel, ti puru jic' o'nton ta jpase. 

4Yu'un ta c'ac'al ta ac'ubal la jcuchbe yalal li ac'obe. Chimats' xa batel laj ca'ay, jech 

chac c'u cha'al nichim ti tsmats' ta xc'uxul c'ac'ale. 

5Ja' yu'un laj calbot ta jamal li jmule; mu'yuc bu la jmuc ta co'nton li c'usi chopol 

jpasoje. Jech la jnop: “Ja' lec ta xcalbe ta jamal jmul li Muc'ul Diose”, xichi. Jech laj 

apasbun perdón, laj ach'aybun li jmule. 

6Ja' yu'un li boch'o jun yo'ntonique ac'o sc'anbicot vocol ti c'alal oy svocolique. Ac'o 

me chtal nojelal uc'um ta stojolic, mu xtaatic yu'un. 

7Vo'ot jnac'ubbailot, chapojun ti c'alal yorail oy jvocole; puru q'ueoj sventa coltael 

chtal sjoyibtaicun chca'ay. 

8Li Muc'ul Diose jech chal: “Vu'un ta jbijubtasot; vu'un ta jchanubtasot lec. Ta 

xcac'bot lec avil bu beal tsc'an chabat; scotol c'ac'al te oy o jsat ta atojol. 

9Mu jechuc chacom jech chac c'u cha'al ca', o mula, ti mu xich'be smelole, ti ja' to te 

chch'un mantal c'alal oy lec sfreno xchi'uc yaq'uiltaque. Me mu'yuque, mu xch'un o li 

mantale”, xi li Muc'ul Diose. 

10Ta to sta ep svocol li boch'otic chopol c'usi tspasique. Yan li boch'o xch'unojic o 

Muc'ul Diose, puru c'uxubinel tstaic. 

11Vo'oxuc ti tuc' avo'ntonique, tse'inanic, cuxetuc no'ox avo'ntonic ta stojol li Muc'ul 

Diose; q'uejinanic no'ox, avetanic no'ox vo'oxuc ti tuc' avo'ntonique. 

Salmo 33 

Yalbel slequilal, xchi'uc stojbel ta vocol Dios 

1Cuxetuc no'ox avo'ntonic ta stojol Muc'ul Dios, vo'oxuc ti tuc' avo'ntonique. Toj 

c'upil sba sc'opic c'alal chalbeic slequilal Muc'ul Dios li boch'otic tuc' yo'ntonique. 

2Ich'ic ta muc' Muc'ul Dios ta arpa; q'uejintaic ta yantic sonetic. 

3Q'uejintaic ta ach' q'ueojetic; lec me xatijic c'alal chavich'ic ta muc' li Muc'ul Diose. 

4Yu'un li sc'op Muc'ul Diose toj tuc'; scotol li yabtele toj lec. 

5Li Muc'ul Diose ja' lec chil li c'usi tuq'ue, li c'usi melele; li c'uxubinel yu'une nojem 

ta sbejel banamil. 

6Li vinajele ta sc'op no'ox Muc'ul Dios i'ayin; scotol li c'usitic oy ta vinajele ta yic'al 

ye no'ox la spas. 

7Ja' tstsob ta jmoj scotol li vo'etic ta nabe; ja' chac' ta yav te ta natil nabetic. 

8Sbejel banamil ac'o yich'ic ta muc' li Muc'ul Diose; scotol cristianoetic ac'o squejan 

sbaic ta stojol. 

9Ja' no'ox ic'opoj, jech imeltsaj yu'un scotol; ja' no'ox laj yal mantal, jech i'ayin yu'un 

scotol. 

10Li Muc'ul Diose ta slajesbe sc'oplal c'usi chchapan li jujun banamile; ta xtuch'be ta 

be c'usi tsc'an tspas li jujun lume. 

11Pero li c'usi xchapanoj stuque, jbel sc'oplal jech chcom o; li c'usi snopoj ta yo'ntone, 

jech chcom o c'alal ta alab nich'naletic. 

12Toj xcuxet no'ox yo'nton li jun lum ti ja' Dios yu'unic li Muc'ul Diose, xchi'uc ti ja' 

la st'uj stuc Muc'ul Dios, yu'un tsc'an chu'unin oe. 

13Li Muc'ul Diose, ta vinajel ta sq'uel yalel tal; lec sq'ueloj scotol li cristianoetique. 

14Te tsq'uel yalel tal ti bu to nacal stuque; lec chil scotol li jnaclumetic li' ta banamile. 

15Yu'un ja' spasojbe li yo'ntonique, xchi'uc ja' tsq'uelbe scotol li c'usitic tspasique. 

16Li ajvaliletique mu xu' tscolta sbaic ta sventa epal soldadoetic yu'unic; li jun soldado 

ti lec tsots yo'ntone mu xu' chcol ta sventa ti toj tsots xaq'ue. 

17Li ca'etic sventa pleitoe mu xu' tscolta yajvalic ec; ac'o me toj tsots slomoic, me toj 

lec xu' yu'unic, mu xu' chcoltavanic o. 

18Yan li Muc'ul Diose xu' yu'un tscolta li boch'otic yich'ojic ta muq'ue, ti ja' no'ox 

spatoj yo'ntonic o ta sventa ti c'anbilic yu'une. 

19Ja' chcoltaatic ta sventa lajel; ja' ch-ac'bat cuxiicuc ta yorail vi'nal. 

20Li vu'utique ja' no'ox nabalutic o ta stojol li Muc'ul Diose; ja' jcoltavanej, ja' 

jmacubbailtic c'otem. 

21Ja' yu'un xcuxet no'ox co'ntontic ta stojol, yu'un ja' no'ox jpatoj co'ntontic o yu'un. 

22Muc'ul Dios, li' me ac'o oyuc o ta jtojolcutic li c'uxubinel avu'une, yu'un ja' jech 

jch'unojcutic. 

Salmo 34 

Toj xcuxet yo'nton li boch'o ja' nabal o ta stojol Diose 

Q'ueoj yu'un David ti c'alal la sc'atajes sba ta stojol li Abimeleque, jech ijipat loq'uel, 

jech la stam batel sbe. 

1Scotol c'ac'al chquich' o ta muc' li Muc'ul Diose; mu xpaj que o ta yalbel li slequilale. 

2Ta sventa Muc'ul Dios ti muc' c'otemune; a'yo ava'yic, vo'oxuc ti toj biq'uitoxuc 

no'ox chava'yique, cuxetuc avo'ntonic. 

3La' jmuq'uibtasbetic sc'oplal li Muc'ul Diose; la' cac'tic lec ta ich'bel ta muc' li sbie. 

4La jc'an coltael yu'un li Muc'ul Diose, jech laj ya'ibun li jc'ope; la scoltaun ta sventa 

scotol li xi'el chca'ye. 

5Li boch'otic yac'oj satic o ta stojol Muc'ul Diose, staoj xcuxetel yo'ntonic o; mu'yuc 

c'usi ora xu' tstsajub satic ta q'uexlal. 

6Li vinic li' oy ti toj abul sbae la sc'an vocol ta stojol li Muc'ul Diose, i'aybat li sc'ope; 

icoltaat ta sventa scotol li svocole. 

7Li j'almantal yu'un Muc'ul Diose te setel ta spat xocon li boch'otic ja' yich'ojic o ta 

muc' Muc'ul Diose, yu'un ta scoltaic. 

8Q'uelavilic, pasic preva ava'yic, toj lec li Muc'ul Diose. Toj jun no'ox yutsil li boch'o 

ja' no'ox spatoj yo'ntonic o ta stojole. 

9Vo'oxuc ti voc'biloxuc xa yu'un Muc'ul Diose, ich'ic o me ta muc'; yu'un li boch'o 

chich'ic ta muq'ue mu'yuc c'usi sc'an cha'yic o. 

10Li leonetique xu' cha'yic vi'nal, xu' tsta svocolic; yan li boch'o ja' tsa'ic Muc'ul Diose 

puru lec c'usi tstaic o. 

11La'ic me jnich'nab, a'yic c'usi ta xcal; chajchanubtasoxuc ta yich'el ta muc' li Muc'ul 

Diose. 

12¿Me chac'an chach'iic ep c'ac'ale? ¿Me chac'an chac'upinic li lequilale? 

13Q'uelo me abaic, mu me xloc' c'usi chopol ta aveic; pajeso me aveic ta epalc'op, 

14Voc'o me abaic ta sventa li c'usi chopole, ja' no'ox pasic li c'usi leque; ja' sa'ic ti c'u 

x'elan jun avo'ntonique, ja' no'ox pasic o batel. 

15Li Muc'ul Diose ja' te oy o sat ta stojol li boch'o tuc' yo'ntonique; lec tstuc'ulanbe 

sc'op ti c'alal chc'opanate. 

16Yan li boch'o chopol c'usi tspasique ja' chopol ch-ilatic yu'un li Muc'ul Diose, yu'un 

jech ac'o ch'ayuc o sc'oplalic ta banamil. 

17C'alal chc'opoj li boch'o tuc' yo'ntonique, li Muc'ul Diose cha'ay; ta scolta ta sventa 

scotol li vocol cha'yique. 

18Li Muc'ul Diose nopol oy ta stojol li boch'o oy svocol yo'ntonique; tscolta li boch'o 

lajem stsatsal yo'ntonique. 

19Toj ep tsta svocol li boch'o tuc' yo'ntonique, pero ta xcoltaatic yu'un li Muc'ul Diose. 

20Ta xchabiatic lec; me junuc sbaquil mu xac' c'asbaticuc. 

21Li boch'otic chopolique te no'ox chmilatic yu'un li xchopolilique; li boch'o chopol 

chil li boch'o tuc' yo'ntonique ch-ac'bat stoj smul. 

22Li Muc'ul Diose tscolta li yajtuneltaque; mu x'ac'bat stoj smulic li boch'o xch'unojic 

ti ja' chcoltaatic yu'une. 

Salmo 35 

Sc'anel coltael ta stojol Dios 

Q'ueoj yu'un David. 

1Muc'ul Dios, contraino li boch'otic chiscontrainicune; ac'bo ya'ay li boch'otic tsc'an 

chistsalicune. 

2Tsaco li amacubbaile; la' me coltaun. 

3Tsaco li alanzae, la' va'lebino aba achi'uc li j'uts'intavanejetique. Albun ca'ay ta 

co'nton ti vo'ot chacoltaune. 

4Ac'o q'uexovicuc, ac'o socuc sjol stuquic li boch'otic tsc'an chismilicune; ta 

q'uexlaluc ac'o jatovicuc sutel li boch'otic chopol c'usi snopojic ta jtojole. 

5Jech ac'o c'oticuc jech chac c'u cha'al jobel ti chcuchat batel ta iq'ue; ac'o nutsaticuc 

batel yu'un li yaj'almantal Muc'ul Diose. 

6Ac'o ic'ubuc osil ta sbeic, xchi'uc ac'o bilubuc sbeic; ac'o nutsaticuc batel yu'un li 

yaj'almantal Muc'ul Diose. 

7Yu'un jeche' no'ox ti tsc'an chisyaquicun oxe; jeche' no'ox ti la sjoq'uic jun ch'en 

yu'un tsc'anic te chi'och yalele. 

8Ja' ac'o c'otuc ta stojol stuquic li vocole, ch'ayem yo'nton ac'o taaticuc. Te ac'o syac 

sba stuquic ta syoquic; te ac'o ochicuc stuquic ta xch'enic. 

9Li vu'une toj xcuxet no'ox co'nton ta stojol li Muc'ul Diose; xitse'in no'ox ta sventa ti 

chiscoltaune. 

10Ta scotol co'nton, ta scotol jbec'tal jech chcal: “Muc'ul Dios, mu'yuc boch'o yan jech 

chac c'u cha'al vo'ot ti chacolta li boch'o abul sba ti mu'yuc c'usi oy yu'une. Vo'ot 

chacolta loq'uel ta sc'ob li boch'o toj ech'em xu' yu'unique, ti chuts'intaic li boch'o abul 

sbae”, xichi. 

11Ta xliquic chopol testigoetic ta jcontra; ta sjac'bicun li c'usi mu jna'e. 

12Li c'usi lec la jpasbeique puru chopol chispacbicun sutel; le'e ja' chiyac'bun ep at-

o'nton. 

13Pero c'alal i'ipajic li stuquique, la jlap c'u'il sventa at-o'nton; laj cac'be svocol jbec'tal 

ta yictael ixim. Solel la jnijan jba ta sc'opanel Dios. 

14La jcuy jech chac c'u cha'al jun jchi'il; la jcuy jech chac c'u cha'al jchi'il ta voq'uel. 

Ep laj cat co'nton yu'un, jech chac c'u cha'al chcat co'nton c'alal chcham jme'. 

15Pero c'alal liyal ta lum ec li vu'une, jmoj la stsob sbaic la stse'intaicun. La stsob 

sbaic jech chac c'u cha'al yantic cristiano ti mu xcotquinane; mu x'ech' yo'ntonic o ta 

xiyuts'intaicun. 

16Ep na'leel, ep labanel, ep tse'intael laj yac'bicun; xc'uxet xa yeic la spasic ta jtojol. 

17Cajval, ¿me te no'ox aq'ueloj ti jech tspasique? ¡Coltaun me, yu'un tsc'an 

chismilicun!; mu me xavac' xismilicun li leonetic ti xme'etic no'oxe. 

18Ta stojol yepal avu'untac ta jtojbot ta vocol; ta stojol yepal ateclumal ta xcal 

alequilal. 

19Mu me xcuxetuc xa yo'ntonic ta jtojol li cajcontrataque; mu me stse'inicuc xa ta 

jtojol li boch'o jech no'ox chopol chiyilicune. 

20Yu'un le'e mu ja'uc tsa'ic ti c'u x'elan mu'yuc c'ope; ja' no'ox tsnopic c'u x'elan 

tslo'laic li boch'otic mu sna' c'usi xalique. 

21Xch'obet no'ox yeic ta jlabanel, jech chalic: “Je jeee, q'uelavilic lec c'u x'elan”, xiic. 

22Muc'ul Dios, aviloj lec atuc. Mu me teuc no'ox xch'ay ta avo'nton; mu me xanamaj 

ta jtojol. 

23Totsan me, julovan me, la' chapanbun li jvocole; Dios cu'un, Cajval cu'un, pojun 

me. 

24Muc'ul Dios, Dios cu'un, chapanun me, yu'un vo'ot tuc' xachapanvan. Mu me 

stse'inic ta jtojol. 

25Mu me jechuc xalic, mu me jechuc snopic: “Is-is, ja' jech ta jc'antic le'ne, yich' xa 

cu'untic pisine”, mu me xiicuc xa. 

26Ac'o yalicuc ta q'uexlal li boch'otic xcuxet no'ox yo'ntonic ti oy jvocole; ac'o 

bic'tajicuc o ta q'uexlal li boch'o toj muc' yac'oj sbaic ta jtojole. 

27Ja' ac'o avanicuc, ac'o cuxetuc no'ox yo'ntonic li boch'otic oy ta yo'ntonic ta jpas 

canale. Jech ac'o yalic scotol ora: “Toj ech'em smuc'ul li Muc'ul Diose; toj lec chil 

c'alal tsta jun yo'nton li yajtunele”, ac'o xiicuc. 

28Ta xcal ta que ti toj tuc' xachapanvane; sbejel c'ac'al ta xcal alequilal. 

Salmo 36 

Toj ep c'uxubinel yu'un li Diose 

Q'ueoj yu'un David, ja' li yajtunel Diose; ja' la sventain li banquilal yu'un 

jq'ueojetique. 

1Li c'usi chopol oy ta yo'nton jun jpasmulile jech ch-albat ta yo'nton: “Mu'yuc ta xixi' 

yu'un li Diose”, xi chtal ta yo'nton. 

2Tsnop ti lec no'ox oye; mu sc'an ac'o vinajuc, ac'o ilbatuc li c'usi chopol tspase. 

3Puru bolc'op, puru lo'lavanej chloc' ta ye; boliben xa'o, mu'yuc xa c'usi lec tspas. 

4Puru chopol xa c'usi tsnopilan o c'alal mochol ta svayab. Ja' xa stamoj o batel li 

chopol bee; mu xa sc'an xilinta o li c'usi chopole. 

5Pero vo'ote, Muc'ul Dios, xc'ot c'alal to ta vinajel li c'uxubinel avu'une; xjelov c'alal 

to ta yac'ol toquetic li alequil atuq'uile. 

6Li stuq'uil avo'ntone ja' jech chac c'u cha'al epal toyolal te'etic. Ti c'u x'elan tuc' 

chaventainvane ja' jech chac c'u cha'al muc'ta nab ti toj nat xchaque. Li vo'ote, Muc'ul 

Dios, achabioj li cristianoetique xchi'uc li chonbolometique. 

7Toj jun no'ox yutsil li c'uxubinel avu'une, Dios cu'un, ja' yu'un li cristianoetique te 

chtal spoj sbaic ta yolon axic'. 

8Lec noj xch'utic o ta sventa li ve'liletic te ta anae; ja' chavac'be yuch'ic li uc'um toj 

c'upil sbae. 

9Yu'un vo'ot te oy ta atojol li nio' sventa cuxlejale; ta axojobal no'ox ta xquilcutic 

saquil osil. 

10C'uxubino o li boch'otic xayotquinicote; tuc' me xachapan li boch'otic tuc' yo'ntonic 

ta atojole. 

11Mu me xavac' xpech'icun ta teq'uel li jtoybaetique; mu me xavac' stijicun ta sc'obic 

li boch'o chopolique. 

12Q'uelavilic, iyalic xa ta lum li boch'otic chopol c'usitic tspasique; yich'ic xa o, mu xa 

xu' tstotsic o. 

Salmo 37 

Mu'yuc c'usi lec tstaic li boch'o chopol yo'ntonique 

Q'ueoj yu'un David. 

1Mu me xlaj smuc'ul avo'nton yu'un li boch'otic chopolique; mu me xti'etuc avo'nton 

yu'un li boch'otic chopol c'usitic tspasique. 

2Yu'un ta anil no'ox xu' chich'ic bojel jech chac c'u cha'al ts'i'lal; ta anil no'ox xu' 

chtaquijic jech chac c'u cha'al yaxal ts'i'lal. 

3Ja' pato avo'ntonic yu'un li Muc'ul Diose; ja' pasic li c'usitic leque xchi'uc li c'usitic 

melele, jech jun avo'nton chanaquiic ta banamil. 

4Ja' no'ox ac'o avo'nton o ta stojol li Muc'ul Diose, jech ja' chayac'bot li c'usi oy ta 

avo'nton chac'anbee. 

5Ac'bo sventain Muc'ul Dios scotol li c'usi chapase; ch'uno ta avo'nton ti xu' yu'une, 

jech chaspasbot li c'usi tsots sc'oplal oy ta avo'ntone. 

6Ja' chlic yac' ta ilel ti lec, ti tuc' c'usi chapase, jech chac c'u cha'al lec xquiltic osil ta 

sac osile, xchi'uc ti lec xojoban c'ac'al ta o'lol c'ac'ale. 

7Mu me xac'opojic ta stojol li Muc'ul Diose; malao ava'yic c'u x'elan chascoltaoxuc. 

Mu xa'ilinic ta stojol li boch'o oy c'usi lec tsta ti chopol c'usi tspase. 

8Comtsanic li ilinele xchi'uc li sc'ac'al avo'ntonique; mu me xa'ilin, yu'un xu' chopol 

chbat avu'un. 

9Yu'un li boch'o chopolique, j'ech'el chlajic o; yan li boch'o ja' nabalic o ta stojol 

Muc'ul Diose ja' chu'uninic o li yosilalique. 

10Mu xa jaluc li' oyic li boch'otic chopolique; ac'o me chasa'ic to, pero mu xa xataic o. 

11Yan li boch'otic biq'uit chac' sbaique ja' chu'uninic o li yosilalique; jun no'ox yo'nton 

te oyic o. 

12Li boch'otic chopolique ta mucul chchapanic c'u x'elan tscontrainic li boch'otic 

lequique; xc'uxet no'ox yeic ta stojol. 

13Pero li Cajvaltique stse'in no'ox ti jech tspasique, yu'un sna'oj ti po'ot xa chlaj 

yorailique. 

14Li boch'otic chopolique tsloq'ues ta sna li yespadaique, tst'inan xa lec li sflechaique, 

yu'un chac'beic li boch'o abul sbaique, ti biq'uit yac'oj sbaique, xchi'uc chac'beic li 

boch'o tuc' c'usi tspasique. 

15Pero li yespadaique ja' chajvalin stuquic; li sflechaique biq'uitic chlilij. 

16Ac'o me jutuc no'ox c'usi oy yu'un li boch'o tuc' yo'ntone, ja' toj lec; yan li c'usitic 

oy yu'un jc'ulejetique mu'yuc stu. 

17Yu'un li boch'o chopolique chlaj sc'oplal; yan li boch'o lequique ja' icabilic o yu'un 

li Muc'ul Diose. 

18Li Muc'ul Diose ja' xchabiojbe yorail li boch'o tuc' yo'ntonique; li c'usi ch-ac'bat 

yu'uninique mu sna' xlaj o. 

19Mu xq'uexovic ti c'alal yorail oy svocolique; lec noj xch'utic ti c'alal yorail vi'nale. 

20Pero li boch'o chopolique chch'ayic o. Li yajcontra Muc'ul Diose ch-ulic ta c'oc' jech 

chac c'u cha'al xepual chij; chch'ayic o batel jech chac c'u cha'al ch'ayil. 

21Li boch'o chopolique oy c'usi chch'aman, pero mu sc'an sutesic; pero li boch'o tuc' 

yo'ntone oy slequil yo'nton, chc'uxubinvan. 

22Li boch'o lec sc'oplalic yu'un Muc'ul Diose ta x'ac'bat yu'uninic li banamile; yan li 

boch'o chopol sc'oplalic yu'une ja' chich'ic ulesel. 

23Li Muc'ul Diose ja' tstuq'uibtasbe batel yacan ta xanubal li cristianoetique; ja' 

sventain batel ta sbe xanebic. 

24C'alal chjach'e, muc teuc mochol chcom o, yu'un te tsacbil yu'un li Muc'ul Diose. 

25Queremun to'ox, pero tana chimalub xa. Mu'yuc bu laj quil ti oy tscomtsanat stuc li 

boch'o tuc' yo'ntone; mu'yuc bu laj quil ti ch-ochic ta c'an limosna li yalab xnich'nabe. 

26Scotol c'ac'al mu xlaj cha'ay c'usi chac', xchi'uc oy c'usi chac' ta q'uexel; li yalab 

xnich'nabe ja' jun bendición c'otem ta stojol. 

27Voc'o aba ta sventa c'usi chopol, ja' paso li c'usi leque, jech jun avo'nton te nacalot. 

28Yu'un li Muc'ul Diose ja' lec sc'anoj li boch'o tuc' c'usi tspase, mu scomtsan o li 

boch'o lecubtasbilic xa yu'une, scotol ora xchabioj o; yan li yalab xnich'nab boch'otic 

chopolique chich'ic ulesel o. 

29Li boch'o tuc' yo'ntonique ja' chu'uninic o li yosilique, jech jun yo'nton te chnaquiic 

o. 

30Li boch'o tuc' yo'ntone oy lec sbijil ti c'alal chlo'ilaje; li boch'o tuc' yo'ntone tuc' li 

c'usi chloc' ta yee. 

31Ja' te oy o ta yo'nton smantal li Dios yu'une, ja' yu'un me jutuc mu xjaxbuj o yacan. 

32Li boch'o chopole tsmala ta mucul li boch'o tuc' yo'ntone, yu'un oy ta yo'nton tsmil. 

33Pero li Muc'ul Diose mu'yuc chac'be ta sc'ob; mu xac' ti ac'o oyuc smul chcom li 

boch'o tuc' yo'ntone. 

34Ja' no'ox naban aba o ta stojol li Muc'ul Diose; ch'unbo li c'usitic chayalbote. Ja' 

chayac'ot ta ich'el ta muc'; ja' chayac'bot avu'unin o li avosilale, xchi'uc chavil lec ta 

asat chich'ic ulesel scotol li jpasmuliletique. 

35Laj to'ox quil ti solel stoyoj sba li boch'o chopol yo'ntonique; mu'yuc c'usi xtal ta 

yo'ntonic jech chac c'u cha'al jtec' te' ti lec yoxe. 

36Pero ijelov o batel, tana mu'yuc xa li' oye; laj to jt'un, pero muc xa jta o. 

37Q'uelo lec avil li boch'o lec yo'ntone, ti lec c'usitic tspase; oy c'usi tsta ta ts'acal ti toj 

leque, ja' ti jun yo'nton oe. 

38Yan li jbajmantaletique j'ech'el chbatic o; li smomnich'nab boch'otic chopolique 

j'ech'el ch-ulic o. 

39Pero li boch'o tuc' yo'ntonique ja' chcoltaatic yu'un li Muc'ul Diose; ja' yip yo'ntonic 

ti c'alal yorail chtal tsots vocole. 

40Li Muc'ul Diose ja' tscolta, ja' tspoj; ja' tscolta loq'uel ta sc'ob li boch'otic 

chopolique, yu'un ja' no'ox te spatoj yo'ntonic o ta stojol. 

Salmo 38 

Sc'opanel Dios c'alal oy jvocoltic ta scoj bu chopol chijbat 

Q'ueoj yu'un David sventa oy c'usi la st'ab ta yo'nton. 

1Muc'ul Dios, mu me xavutun ta sc'ac'al avo'nton; mu me xavac'bun jtoj jmul ta 

soquemal ajol. 

2Yu'un li' xa ts'apajtic ta jbec'tal li flechaetic avu'une; Li' xa oy ta sba cac'ol li yalal 

ac'obe. 

3Scotol jbec'tal toj ip ta scoj ti la'ilin ta jtojole; scotol jbaquiltac lilijem ta scoj li 

jmule. 

4Yu'un li jmule ijelov xa c'alal ta jol; xco'laj xa xchi'uc jun alal icatsil ta cuchel 

chca'ay. 

5Ta xa xc'a', ta xtuib jtuch'emaltac ta scoj li jbolile. 

6Scotol c'ac'al puru at-o'nton chca'ay; solel libic'taj, liyal ta jyalel. 

7Solel chti'van li jpate; mu'yuc xa bu lec scotol jbec'tal. 

8Solel chevbil scotol li jbec'tale, alubenun xa o chca'ay; xi'avet ta scoj li xc'uxul 

co'ntone. 

9Cajval, xavotquin scotol li c'usitic ta jc'ane; mu'yuc macal ta asat li c'usi ta jic' 

co'nton yu'une. 

10Toj chechel chca'ay li co'ntone; ta xa xlaj scotol li jtsatsale; xmaclajet xa jsat yu'un 

noxtoc. 

11Li boch'otic lec jc'opane, xchi'uc li cuts' calaltaque nom xa yac'oj sbaic ta scoj li 

jc'a'emale. 

12Li boch'otic tsc'an chismilicune xchapanoj xa lec xch'ojonic; li boch'otic tsc'an 

chiyuts'intaicune chopol chc'opojic ta jtojol. Scotol c'ac'al tsnopic c'usi chiyuticun. 

13Pero li vu'une xco'laj xchi'uc cocun ta jpas jba, mu xca'ay yilel; uma'un yilel, mu'yuc 

bu chic'opoj. 

14Mu xca'ay o yilel li c'usi chalique; mu'yuc c'usi chloc' jbeluc ta que sventa ta jpoj 

jba. 

15Muc'ul Dios cu'un, ja' no'ox ta jmala ti vo'ot chacoltaune, xchi'uc ti ac'o atac'bun li 

jc'ope. 

16Ja' no'ox ta jc'anbot ti mu me stse'inic ta jtojole, ti mu me stucuc xa xa'ay sbaic ti 

c'alal chiyal ta lume. 

17Ta melel po'ot xa sc'an xiyal ta lum chca'ay; me jutuc mu x'ech' o li c'usitic c'ux 

chca'ye. 

18Ja' yu'un ta xcal ta jamal li jmule; ta xcat co'nton yu'un li c'usi chopol jpasoje. 

19Yu'un li cajcontrataque lec cuxulic li stuquique, lec tsotsic. Toj ep li boch'otic jech 

no'ox stsoq'uet yo'ntonic cu'une. 

20Li c'usitic lec jpasoje la sc'atajesbicun ta chopol; chiscontrainicun ta sventa ti ja' 

no'ox ta jpas c'usitic leque. 

21Muc'ul Dios, mu me xacomtsanun; Dios cu'un, mu me xanamaj ta jtojol. 

22Cajval, jcoltavanej cu'un, la' coltaun ta ora no'ox. 

Salmo 39 

Mu jaluc oy li jcuxlejaltique 

Q'ueoj yu'un David; ja' la sventain li banquilal yu'un jq'ueojetic Jedutún sbie. 

1Jnopoj ti ta jq'uel jba ta sventa li c'usitic ta jpase. Mu jc'an jsa' jmul xchi'uc li coq'ue; 

ta xcac'be lec freno li quee, yu'un li' oyic ta jtojol li boch'otic chopol yo'ntonique. 

2La jmac li quee, mu'yuc c'usi laj cal o; mu'yuc iloc' ta que c'usi lec noxtoc, pero 

yantic no'ox i'epaj batel li c'usi c'ux chca'ye. 

3Solel xpulpun no'ox li co'ntone; la jnop ti yu'un tsanem c'oc' ta yut co'ntone, ja' yu'un 

tsots jech laj cal: 

4“Muc'ul Dios, ac'bun jna' bu to c'alal li coraile, jayib to c'ac'al chicuxi, yu'un jech ta 

jna' c'u to yepal c'ac'al li' cuxulun. 

5Ta jna' ti comcom li jcuxlejal avac'ojbune, unin jliquel cuxulun ta asat; scotol 

cristianoetic jmaq'uel no'ox ta satil cuxulic ta atojol. 

6Scotol cristianoetic jelovel no'ox chjelovic jech chac c'u cha'al yaxinaltic. Altic chbat 

yo'ntonic ta stsobel sc'ulejalic; mu sna'ic boch'o chich' comel. 

7Ja' yu'un li vu'une, Cajval, ¿c'usi yan ta jc'an? yu'un vo'ot no'ox jpatoj co'nton ta 

atojol. 

8Coltaun me ta sventa ti ep chijelov ta atojole; mu me xavac' stse'intaicun li boch'otic 

bolique. 

9“Vu'une la jmac que, mu'yuc c'usi laj cal; vo'ot no'ox atuc laj apas scotol. 

10Loq'uesbun xa yipal li majel laj avac'bune, yu'un chilaj xa yu'un li yipal ac'obe. 

11Ta melel, ta nucul ta xbijub avu'un li boch'o ta sa' smule. Li c'usi toj tsots sc'oplal ta 

yo'ntone, chalilinbe jech chac c'u cha'al chlilij c'usi joch'inem. Li cristianoetique 

jmaq'uel no'ox ta satil cuxulic. 

12“Muc'ul Dios, tsacbun li jc'ope; a'ibun ti xi'oc'olet chajc'opanote. Mu me teuc no'ox 

aq'ueloj ti chloc' ya'lel jsate, yu'un li vu'une j'ech'el beun no'ox ta atojol; jxanubalun 

no'ox jech chac c'u cha'al ijelovic li jmoltot jyame'taque. 

13Loq'uesbun xa li jvocole, ac'bun jcux jutuc, yu'un yo'to mu'yuc chicham, yo'to li' to 

oyun”, xcut li Muc'ul Diose. 

Salmo 40 

Laj yalbe slequilal Dios li Davide 

Q'ueoj yu'un David; ja' la sventain li banquilal yu'un jq'ueojetique. 

1Jun co'nton la jmala tscoltaun li Muc'ul Diose; laj yac' xchiquin ta jtojol, laj ya'ibun li 

coq'uele. 

2La sloq'uesun tal ta yut ch'en ti te xa'ox chicham oe; la sloq'uesun tal ta yut ach'eltic. 

La sva'anun lec ta tsatsal ton; lec tsots la stec'ananbun cacan. 

3Laj yac' loc'uc ta que ach' q'ueoj, ja' puru slequilal li Dios cu'une. Ep boch'otic laj 

yilic, jech lic yich'ic ta muc' li Muc'ul Diose; lic xch'unic o. 

4Xcuxet no'ox yo'nton li boch'o ja' no'ox chch'un ti chcoltaat yu'un Muc'ul Diose, ti 

mu ja'uc chbat xchi'in li jtoybaetic xchi'uc li boch'o chich'ic ta muc' c'usitic mu ja'uc 

Diose. 

5Muc'ul Dios, Dios cu'un, toj ep xa li c'usitic labalic sba laj apase; li' oy o avo'nton ta 

jtojolcutic. Mu'yuc boch'o yan co'ol jech chac c'u cha'al vo'ot. Chac cal ca'ay, chac 

jpuc ca'ay li c'usi lec apasoje, pero mu xu' cu'un yalel scotol, yu'un toj ven ep ta jyalel. 

6Mu ja'uc lec chavil li amoton chavich' milbele, xchi'uc li c'usitic yan chavich' ac'bel 

amotonine. Mu ja'uc chac'an chic'bil matanal ta sventa chch'ay o li mulile, jech laj 

ajambun lec jchiquin ta ya'yel. 

7Ja' yu'un jech laj cal: “Li' oyune, jech chac c'u cha'al ts'ibabil jc'oplal te ta balbil 

vune. 

8Dios cu'un, ja' lec chavil ti ta jpas c'usi chac'ane, ti oy ta co'nton ta jch'un li 

amantale”, xichi. 

9Laj cac' ta ilel c'usi tuc' ta pasel ta stojol li yepal avu'untaque; mu'yuc bu la jmac que. 

Muc'ul Dios, lec xana' ti jech la jpase. 

10Mu'yuc bu la jnac' ta co'nton ti lec tuc' avo'ntone; laj cal ta jamal ti mu xana' xajel 

avo'nton, xchi'uc ti lec chacoltavane. Mu'yuc bu la jnac' ti c'u x'elan chac'uxubinvane 

xchi'uc ti melel c'usitic chavale; jamal laj cal ta stojol li yepal jchi'iltaque. 

11Muc'ul Dios, mu me xapajes li c'uxubinel ta jtojole; scotoluc ora li' ac'o scoltaun o li 

slequil avo'ntone, xchi'uc li c'usitic melel avaloje. 

12Yu'un li' xa sjoyibtaojun li c'usitic chopole; mu xa xlaj ta atel c'u yepal. Ta xa 

xisnet'un li jchopolile; mu xa xquil lec osil yu'un. Solel i'epaj ta jyalel, ech'em xa jech 

yepal jech chac c'u cha'al stsotsil jol; ta xa xlaj stsatsal co'nton yu'un. 

13Muc'ul Dios, avocoluc coltaun; la' coltaun ta ora. 

14Ac'o yalicuc ta q'uexlal li boch'otic chisa'icun sventa chismilicune; ta q'uexlaluc ac'o 

suticuc batel ta sva'lupatic li boch'o chopol c'usi snopojic ta jtojole. 

15Ta q'uexlaluc ac'o jatovicuc batel ta anil li boch'otic chislabanicune; 

16yan li boch'otic chasa'icote ac'o cuxetuc no'ox yo'ntonic ta atojol. Li boch'otic 

xcuxet no'ox yo'ntonic chacoltae, jech ac'o yalic scotol c'ac'al: “Toj ech'em smuc'ul li 

Muc'ul Diose”, ac'o xiicuc. 

17Li vu'une toj abul jba, toj me'onun. Muc'ul Dios, mu me xich'ay ta avo'nton, yu'un 

vo'ot no'ox chac'uxubinun, chacoltaun. Dios cu'un, mu xa me xamala jal ti 

chacoltaune. 

Salmo 41 

La sc'an coltael sventa xchamel li Davide 

Q'ueoj yu'un David; ja' la sventain li banquilal yu'un jq'ueojetique. 

1Xcuxet no'ox yo'nton li boch'o oy ta yo'nton me'onetique, yu'un ja' chcoltaat yu'un 

Muc'ul Dios ti c'alal yorail oy svocole. 

2Ja' chchabiat yu'un li Muc'ul Diose, ta x'ac'bat xcuxlejal; xcuxet no'ox yo'nton 

chjelov li' ta banamil; mu x'ac'at ta c'abal ta sc'ob li yajcontrataque. 

3Ja' ta xcoltaat yu'un Muc'ul Dios ti c'alal mochol ta svayab oy c'usi c'ux cha'ye; li 

xchamele ta xc'ataj ta stsatsal sbec'tal. 

4Jech laj cal: “Muc'ul Dios, avocoluc c'uxubinun, tsatsubtasun, ac'o me ep jtaoj jmul 

ta atojol”, xichi. 

5Pero li cajcontrataque tsc'anic ti ac'o ipajcun oe. “¿Baq'uin to chcham? ¿C'usi to ora 

xu' chch'ay ta alel li sbie?”, xiic. 

6C'alal chtal sq'uelicun scuyojique, spasel no'ox yu'unic; te snac'oj ta yo'ntonic li c'usi 

chopol snopojique. C'alal chloq'uic batele, ja'o chlic yalic li c'usi snopojique. 

7Li boch'otic stsoq'uet yo'ntonic cu'une, jmoj tstsob sbaic; tsnopic ti ta scoj jmul ti 

jech ip chca'ye. 

8Jech chalic: “Le'e ja' yabtel pucuj li chamel ip cha'ye; le'e imochi o ta svayab, mu'yuc 

xa bu tstots o”, xiic. 

9Li boch'o co'ol co'nton jchi'uc, ti lec to'ox jpatoj co'nton yu'une, xchi'uc ti jmoj to'ox 

chive' jchi'uque, ic'ataj xa ta cajcontra noxtoc. 

10Pero li vo'ote, Muc'ul Dios, c'uxubinun me; totsun liquel, jech xu' ta xcac'be stojic li 

c'usi chispasbicune. 

11Jech ta jna' o ti lec chavilune, xchi'uc jech mu teuc no'ox tstse'in o ta jtojol li 

cajcontrataque. 

12Yan li vu'un ti tuc' co'nton ta atojole, lec anitojun ta ac'ob; j'ech'el avic'ojun o ta 

atojol. 

13Ac'o ich'atuc ta muc' li Muc'ul Diose, ja' li Dios yu'un Israele; ich'biluc ta muc' li' ta 

ora xchi'uc ta sbatel osil, ¡Jechuc! ¡Jechuc! 

Salmo 42 

LIBRO II 
(Salmos 42—72) 

Ja' no'ox jcoltavanej cu'untic o li Diose 

Q'ueoj yu'un xnich'nab Coré; ja' la sventain li banquilal yu'un jq'ueojetique. 

1Dios cu'un, x'oc' x'avan co'nton sc'anel coltael ta atojol, jech chac c'u cha'al batem 

yo'nton sa'el yoxo' yuch' ta uc'um li te'tical chije. 

2Toj taquin co'nton chca'ay ta stojol li Diose, ja' li j'ac'cuxlejale. ¿Baq'uin to xu' 

chibat, chbat jva'an jba ta stojol li Diose? 

3Yu'un ta c'ac'al ta ac'ubal ja' xa jve'elinoj li ya'lel jsate, pero ja'o jech chquich' jac'bel 

noxtoc: “¿Bu oy li Dios avu'une?”, xiyuticun. 

4C'alal ta jnopilan li jvocole, yo'to chisnet'un batel chca'ay. Te cht'ab ta co'nton c'u 

x'elan c'alal la jchi'in to'ox li yepal jchi'iltaque, ti c'alal laj quiq'uic batel ta ch'ulna 

yu'un Diose. Toj xcuxet no'ox, xi'avlajetcutic no'ox ta yalbel slequilal li Diose; ja' jun 

muc'ta q'uin laj ca'ay. 

5¿C'u yu'un ti ep chc'unib co'ntone? ¿C'u yu'un ti ep chcac'be slo'il co'ntone? Yu'un ja' 

no'ox jpatoj o co'nton ta stojol li Diose, ja' li Dios ti mu xlaj co'nton ta yalbel 

slequilale, yu'un ja' jcoltavanej cu'un, ja' Dios cu'un. 

6Dios cu'un, toj c'uniben co'nton chca'ay, ja' yu'un lic jna'ot tal te to ta yosilal uc'um 

Jordán, te to ta vitsetic yu'un Hermón xchi'uc ta Mizar. 

7Yu'un xtac'ov to jujujot ch'entic yu'un li tsatsal vo' chavac' tale; ic'ot ta jba li tsatsal 

vo' ti cocanbil no'ox ital avu'une. 

8Pero ta c'ac'altique chatacbun tal li c'uxubinel avu'une; ta ac'ubaltique chavac'bun jun 

lec q'ueoj ta jtojol. Mu xipaj o ta ac'opanel, vo'ot li Diosot yu'un jcuxlejale. 

9Jech laj calbe li Diose: “Jpojubbail, ¿c'u yu'un ti lach'ayun xa ta avo'ntone? ¿C'u 

yu'un ti scotol c'ac'al puru at-o'nton, puru vocol chca'ay ta scoj li cajcontrataque?”, 

xcut. 

10C'alal xa ta jbaquil chti'vanan ta uts'intael yu'un li cajcontrataque; jujun c'ac'al jech 

chiyalbicun: “¿Bu oy li Dios avu'une?”, xiic. 

11¿C'u yu'un ti ep chc'unib co'ntone? ¿C'u yu'un ti ep chcac'be slo'il co'ntone? Yu'un 

ja' no'ox jpatoj co'nton o ta stojol li Diose, ja' li Dios ti mu xlaj co'nton ta yalbel 

slequilale, yu'un ja' jcoltavanej cu'un, ja' Dios cu'un. 

Salmo 43 

La sc'an coltael ta sventa svocol li Davide 

1Dios, chapanun me, pojun me ta sventa li chopol viniquetique; coltaun me ta sventa 

li jlo'lavanejetic ti chopol yo'ntonique. 

2Yu'un vo'ot Diosot, vo'ot no'ox stsatsalot co'nton. ¿C'u yu'un ti laj aloq'uesun ta 

atojole? ¿C'u yu'un ti scotol c'ac'al puru at-o'nton chca'ay ta scoj chiyuts'intaicun li 

cajcontrataque? 

3Tacbun tal li luz avu'une xchi'uc li c'usitic melele, yu'un ja' ac'o stojobtasicun batel; 

ac'o yiq'uicun batel te ta ch'ul vits avu'un, ti bu nacalot atuque. 

4Jech xu' chi'och te yo' bu scajleb amotone; te ta jq'uejinta alequilal ta arpa, Dios 

cu'un, vo'ot li Diosot ti chavac' xcuxet co'ntoncutic, ti chavac' xitse'incutic no'oxe. 

5¿C'u yu'un ti ep chcat co'ntone? ¿C'u yu'un ti ep ta jsa' slo'il co'ntone? Yu'un ja' jpatoj 

co'nton o yu'un li Diose, ja' li Dios ti mu x'ech' co'nton o ta yalbel slequilale; yu'un ja' 

jcoltavanej cu'un, ja' Dios cu'un. 

Salmo 44 

Sc'anel coltael ta stojol Dios 

Q'ueoj yu'un xnich'nab Coré; ja' la sventain li banquilal yu'un jq'ueojetique. 

1Dios cu'un, ca'yojcutic lec ta jchiquincutic, yalojbun ca'icutic jtot jme'cutic ti oy c'usi 

lec laj apas ta stojolic li jmoltot jyame'cutic ta vo'onee. 

2Ta avu'el ta atsatsal laj anuts loq'uel scotol li muc'tic lumetique; laj avac'be stoj 

smulic, laj aloq'ues batel ta yosilalic. Ja' te laj avac' naclicuc li jmoltot jyame'cutic ta 

vo'onee. 

3Muc ta yabteluc yoc sc'obic, muc ta sventauc yespadaic ti ivu' yu'un itsalvanique. Ja' 

ta sventa atsatsal avu'el; ja' ta sventa xojobal asat ti ivu' yu'unique, yu'un toj c'uxic ta 

avo'nton. 

4Dios cu'un, Ajvalil cu'un, vo'ot laj avac' tal coltael ta stojol li Jacobe. 

5Vo'ot ta aventa la jtsalcutic li cajcontracutique; vo'ot ta aventa ti pech'bil ta teq'uel 

icom cu'uncutique. 

6Yu'un mu ja'uc jpatoj co'nton yu'un li jflechae; mu ja'uc jpatoj co'nton chiscoltaun li 

quespadae. 

7Vo'ot laj achabiuncutic ta sventa li cajcontracutique; laj avac' q'uexovicuc li boch'otic 

chislabanuncutique. 

8Vo'ot no'ox ta aventa ti scotol ora jun co'ntoncutic avu'une, jech sbatel osil 

chaquich'otcutic o ta muc'. 

9Pero li' ta orae laj xa abajuncutic; laj xa avac'uncutic ta q'uexlal. Mu'yuc xa chloc' 

achi'in ta paspleito li cajsoldadocutique. 

10Laj avac' jatovcuncutic sutel ta anil yu'un li cajcontracutique; laj avac' yelc'an c'usi 

oy cu'uncutic li boch'o chopol yo'nton ta jtojolcutique. 

11Laj avac'uncutic ta c'abal jech chac c'u cha'al chij ti yu'un xa chich' milele; laj 

apucuncutic batel ta yantic banamil. 

12Jeche' no'ox laj achon batel li ateclumale; me jutuc mu'yuc c'usi laj ata o. 

13Laj avac'uncutic ta chopolc'optael yu'un li boch'otic nopol nacal lic'ot jchi'uccutique; 

laj avac'uncutic ta q'uexlal, ta na'leel yu'un li boch'otic li' setuojuncutique. 

14Laj avac'uncutic ta lo'iltael yu'un li yantic banamiletique; scotol li boch'o 

chiyiluncutique tsjimulan sjolic ta jtojolcutic. 

15Scotol c'ac'al puru q'uexlal chca'icutic; xjumlajet ta c'oc' li jsat quelovcutique. 

16Yu'un x'avlajetic no'ox ta jna'leel, ta jq'uexlaltasel li cajcontrataque, yu'un oy ta 

yo'nton tsc'an chispacbicun. 

17Ti jech ic'ot ta pasel ta jtojolcutique, mu yu'unuc ch'ayemot ta co'ntoncutic; mu'yuc 

bu jbajojcutic li c'usi achapanoje. 

18Mu'yuc bu yanijem co'ntoncutic ta atojol; mu'yuc bu jtamojcutic batel yantic be. 

19Pero laj anet'uncutic batel ta chuculaltic ti bu oy ep vocole; laj amacuncutic ta 

xyaxinal li lajele. 

20Lajuc jch'ayot ta co'ntoncutique, oyuc laj quich'cutic ta muc' yantic diosetic jech 

chac c'u cha'al chaquich'otcutic ta muq'ue, 

21laj ana' ti jechuque, Dios cu'un, yu'un li vo'ote xavotquin c'usi ta jnop ta yut 

co'ntoncutic. 

22Pero tana, vo'ot ta aventa ti oy jc'oplalcutic chilajcutic ta milele; chapal jc'oplalcutic 

chilajcutic ta milel jech chac c'u cha'al jcot chij ti chapanbil xa chich' milele. 

23Cajval, ¿c'u yu'un ti xco'laj xchi'uc vayemot ta jtojolcutique? Julovan, Cajval. Mu 

me j'ech'eluc xajipuncutic ta avo'nton. 

24¿C'u yu'un ti chanac' asat ta jtojolcutique? ¿C'u yu'un ti lach'ay ta avo'nton ti ep 

jvocolcutic, ti abul jbacutique? 

25Solel lajem jtsatsalcutic o; yalemuncutic o ta lum ta j'ech'el. 

26La' me pojuncutic; c'uxubinuncutic ta sventa li slequil avo'ntone. 

Salmo 45 

Q'ueoj sventa q'uin nupinel yu'un ajvalil 

Q'ueoj yu'un xnich'nab Coré. “Nichim”, xi sbi snuq'uilal laj yac'beic. Q'ueoj sventa 

nupinel. 

1Chnoj ta co'nton ep c'usitic lequic ta alel; li quee ja' jech ch-abtej jech chac c'u cha'al 

slapiz li boch'o toj lec anil sna' sts'ibaje, ja' yu'un li' chcal jun q'ueoj ta stojol li 

ajvalile. 

2Li vo'ote toj c'upil aba ta scotol li viniquetique; puru lequic c'usi chloc' ta ave, ja' 

yu'un li Diose j'ech'el yac'ojbot o bendición. 

3Chuquino lec avespada, vo'ot ti lec tsots avo'ntone; ja' at'ujumal, axi'elal ac'o c'otuc. 

4Ta sventauc xa no'ox alequil avutsil xapas canal. Ac'o vu'uc avu'un ta sventa ti puru 

melel c'usi oy ta avo'ntone, xchi'uc ta sventa ti biq'uit avac'oj abae xchi'uc ti tuc' c'usi 

chapase; ac'o vu'uc avu'un xapas c'usi toj xi'balic sba. 

5Ac'o yaluc ta lum ta atojol cristianoetic ta sventa li aflecha ti lec ts'ubajtic sni'e, 

ts'apajtic ac'o c'otuc ta yo'ntonic li avajcontrae, vo'ot li ajvalilote. 

6Muc'ul ajvalil, li avabtel sventa ajvalilale ja' sventa sbatel osil; li avaston avich'oje ja' 

sventa tuq'uil chapanel. 

7Yu'un ja' chac'an li c'usitic tuq'ue; ja' chacontrain li c'usi chopole, ja' yu'un la st'ujot li 

Diose, ja' li Dios avu'une. Laj yac'bot ep xcuxetel avo'nton; ja' mu sta jech ac'bilic li 

yantic achi'iltaque. 

8Li ac'u' apoq'ue lec xa ac'bil muil poxil, ja' li mirra, áloe, xchi'uc casiae. Chastoyicot 

lec ta sonetic te ta apasubmantal ti pasbil ta sts'uts'up tsemene. 

9Li stsebetic ajvaliletique te chtal xchi'inicot ta nupinel; li me' ajvalil avu'une te xa 

va'al ta abats'ic'ob lec xa c'ac'umtasbil ta lequil c'anal taq'uin. 

10Tseb, a'yo ava'ay c'usi chacalbot. Ch'ayo ta avo'nton li achi'iltaque xchi'uc li sna atot 

ame'e. 

11Toj lec c'upil aba chayilot li ajvalile; ich'o me ta muc', yu'un ja' xa avajval. 

12Li tsebetic ta lum Tiroe chtalic xchi'uc ep matanal; li lumetic ti jc'ulejique 

chayac'bicot amoton, yu'un tsc'an lec ac'o avilic. 

13Li tsebe ta xa x'och batel xchi'uc st'ujumal; li sc'u' spoq'ue capbil ta jalel ta puru 

c'anal taq'uin. 

14Slapoj batel lec c'upilic sba sc'u' spoc' ti c'alal ch-ic'at batel ta stojol ajvalile. 

Chi'inbil batel yu'un yantic tojol tsebetic; ja' xchi'iltac c'alal chc'ot ta stojol li ajvalile. 

15Xcuxet no'ox yo'ntonic, stse'inic no'ox chtalic; te ch-ochic ta spasubmantal li 

ajvalile. 

16Ajvalil, li anich'nabtaque ja' ch-ochic ta xq'uexol li amoltotac ta vo'onee; ja' chavac' 

ochicuc o ta pasmantal ta scotol avosilal. 

17Mu'yuc ta xcac' ch'ayuc o ta alel abi ta scotol li jayc'ol cristianoetic chjelovique; 

j'ech'el chayich'icot o ta muc' li cristianoetique. 

Salmo 46 

Li Diose xchi'inojutic o scotol c'ac'al 

Q'ueoj yu'un xnich'nab Coré. La sq'uejintaic ta oq'ues, ja' la sventain li banquilal 

yu'un jq'ueojetique. 

1Li Diose ja' jchabivanej, ja' stsatsal co'ntontic o; ja' chiscoltautic ti c'alal oy 

jvocoltique. 

2Ja' yu'un mu'yuc c'usi ta jxi'betic, ac'o me chnic banamil, ac'o me chmuc ta nab 

vitsetic, 

3ac'o me tsots chbac' nab, ac'o me ep tsyuq'uilan sba, ac'o me chnic xa vitsetic yu'un li 

stsatsale. 

4Oy jun uc'um ti toj xcuxet no'ox yo'ntonic yu'un li lum yu'un Diose, ja' li ch'ul lum 

yo' bu nacal li Boch'o te oy ta vinajele. 

5Li Diose te oy ta o'lol li lum yu'une, jech lec tsinil chcom o. Ja' tscolta ti c'alal tstsac 

batel jujun c'ac'ale. 

6Li jujun banamiletique ch-avanic ta xi'el; chnic ti bu c'alal sventainojique. Ta sc'op 

no'ox Dios ta x'ul batel li banamile. 

7Li Muc'ul Dios ti tspas ta mantal scotole li' oy ta jtojoltic; li Dios yu'un Jacobe ja' 

jchabivanej cu'untic. 

8La'ic, la' q'uelbo avilic yabtel li Muc'ul Diose; toj labalic sba li c'usi tspas li' ta 

banamile. 

9Ja' tspajes scotol li pleito c'alal to ta jujujot sti' banamile; ja' tsc'as li st'ilesubil 

flechaetique; ja' tslilin li lanzaetique; xchi'uc chchic' ta c'oc' li caretaetic sventa 

pleitoe. 

10Pajanic xa, na'ic me ti vu'un Diosune; ich'bilun ta muc' ta jujun banamil, vu'un 

jventainoj scotol li banamile. 

11Li Muc'ul Dios ti tspas ta mantal scotole li' oy ta jtojoltic; li Dios yu'un Jacobe ja' 

jchabivanej cu'untic. 

Salmo 47 

Li Diose ja' ajvalil sventa scotol banamil 

Q'ueoj yu'un xnich'nab Coré; ja' la sventain li banquilal yu'un jq'ueojetique. 

1Pac'o ac'ob acotolic ta jujun lum; cuxetuc no'ox avo'ntonic, avananic ta yalbel 

slequilal li Diose. 

2Yu'un li Muc'ul Dios ti te oy ta vinajele ja' muc'ta Ajvalil ta sventa scotol banamil. 

3Laj xa slajesbe stsatsal scotol li lumetique, xchi'uc li jujun banamile; laj xa yac' ta 

jc'obtic scotol. 

4Laj xa st'ujbutic lec c'usi chijyac'butic, ja' li slequilale, ja' ti i'ac'bat li Jacob ti lec 

c'anbil yu'un Diose. 

5Li Muc'ul Diose toybil ta oq'ues imuy ta xchotleb, toybil ta yech'al yeic ti x'avetic 

no'ox ta scoj xcuxetel yo'ntonique. 

6Q'uejinanic, q'uejinanic yu'un li Diose; q'uejinanic, q'uejinanic yu'un li Ajvalil yu'un 

scotol banamile. 

7Yu'un li Diose ja' Ajvalil yu'un scotol li banamile, ja' yu'un q'uejintaic ta sventa 

q'ueojetic. 

8Li Diose ja' Ajvalil yu'un jujun banamil. Li Diose ichoti xa ta xch'ul chotleb. 

9Li banquilaletic ta jujun banamile laj xa stsob sbaic ta stojol li Dios yu'un Abrahame, 

10yu'un li Diose ja' yu'un scotol li jpasmantaletic ta banamile; ja' oy ta sc'ob scotol. 

Salmo 48 

Slequil yutsil lum Sión, ja' li lum yu'un Diose 

Q'ueoj yu'un xnich'nab Coré. 

1Toj ech'em smuc'ul li Muc'ul Diose; ja' tsc'an ti ech'em ac'o albatuc slequilal te ta 

lum yu'une xchi'uc te ta ch'ul vits yu'une. 

2Toj c'upil sba stayalil li vits Sione, ja' li vits yu'un stuc Diose. Toj xcuxet no'ox 

yo'nton yu'un scotol li banamile, ja' li slumal Muc'ul Ajvalile. 

3Li Diose te oy ta q'uelub osiletic yu'un Jerusalén; laj xa yac' sba ta ilel ti ja' mero 

jpojubbailtic stuque. 

4Yu'un li ajvaliletique la stsob sbaic batel; jmoj tsc'an tscontrainic ox li lume. 

5Pero c'alal laj yilic li lume, ich'ay yo'ntonic; mu'yuc xa jun yo'ntonic, jech ijatovic 

batel ta anil. 

6Iventainatic o yu'un li xi'ele; xbaletic xa ta xc'uxul ya'yel jech chac c'u cha'al jun ants 

ti ta xa xcuxe. 

7Toj xi'bal sba laj ya'yic jech chac c'u cha'al ic' chtal ta sloq'ueb c'ac'al ti chvoc' yu'un 

li barcoetic chliquic tal ta namal banamile. 

8Ti c'u x'elan laj ca'ibecutic sc'oplal li lum yu'un Muc'ul Dios ti tspas ta mantal 

scotole, ja' li lum yu'un Dios cu'untique, ja' jech laj quil ta jsatcutic noxtoc; ja' ti 

j'ech'el la sva'an o sbatel osil li Diose. 

9Dios cu'un, c'alal te oyuncutic ta ch'ulna avu'une, ta xvul ta co'ntoncutic ti toj ep 

xc'uxul avo'nton ta jtojolcutique. 

10Dios cu'un, ich'bilot ta muc' ta scotol banamil, jech chac c'u cha'al sc'oplal tsc'an 

ich'el ta muc' li abie. Noj ta abats'ic'ob li tuq'uil chapanel chavaq'ue. 

11Li vits Sione toj xcuxet no'ox yo'ntonic; stse'inic no'ox li lumetic te ta Judae, yu'un 

lec tuc' chachapanvan. 

12Xanovanic ta spat xocon li Sione; ato avilic c'u yepal li toyol q'uelub osiletic yu'une. 

13Q'uelo lec avilic ti c'u x'elan setbil ta coraltonetique, xchi'uc li muc'tic naetique, 

yu'un jech xu' chlic avalbe ya'yic ec li ts'acal olnich'onetique. 

14Yu'un li Diose ja' Dios cu'untic o sbatel osil; ja' jtojobtasvanej cu'untic o sbatel osil. 

Salmo 49 

Altic ta jpat co'ntontic yu'un li taq'uine 

Q'ueoj yu'un xnich'nab Coré; ja' la sventain li banquilal yu'un jq'ueojetique. 

1Yajvaltac lumetic, jnaclumetic ta scotol banamil, a'yo lec ava'yic. 

2A'yo ava'yic ec vo'oxuc ti jc'ulejoxuque, vo'oxuc ti me'onoxuque, vo'oxuc ti 

ich'biloxuc ta muq'ue, xchi'uc vo'oxuc ti biq'uit cha'ilatique. 

3Li' ta xic'opoj ta sventa jbijil; li' ta xcal li c'usi jnopoj ta co'ntone. 

4Chcac' lec jchiquin ta ya'yel li jaybel chanubtasele; ta arpa ta xcal li c'usi oy ta 

co'ntone. 

5¿C'u yu'un ta xixi' ti c'alal chopol ora ta jtae, ti c'alal li' xa setel ta jtojol li c'usitic 

chopole? 

6Li boch'o spatoj yo'ntonic yu'un c'usi oy yu'unique stoyoj sba o xchi'uc li 

sc'ulejalique. 

7Pero mu xu' yu'un tscolta o xchi'ilic; mu xu' chac'beic xq'uexolin xchi'ilic ta stojol li 

Diose. 

8Yu'un li stojol jcuxlejaltique bats'i toyol stojol; me junuc mu'yuc boch'o xu' tsman 

9ti jech xu' chcuxi o sbatel osile, ti jech mu xa xcham oe. 

10Yu'un chquiltic ti jcotoltic chijchamutique; chcham c'alal ta boch'o lec bijic xchi'uc 

c'alal ta muc bijicuc. Li sc'ulejalique chbat ta yan. 

11Ja' snaic o sbatel osil chc'ot li smuquinalique. Ja' yav snaic o chcom c'alal ta jujuc'ol 

yalab xnich'nabic, ac'o me stsacoj xa lec sbiic ta yosilic. 

12Li cristianoetique mu xu' chcuxiic o ta sventa sc'ulejalic; ta xchamic jech chac c'u 

cha'al chcham chonbolometic. 

13Ja' jech chc'ot ta pasel ta stojol li boch'o bolique; ja' jech slajebic li boch'o c'upil 

cha'yic c'usi chal stuquique. 

14Li cristianoetic le'e ja' jchabivanej yu'unic li lajele; macbilic batel ta muquinal yu'un 

jech chac c'u cha'al macbilic batel ta scoralic li bic'tal chijetique. C'alal me isacub 

osile, ta stsalatic yu'un li boch'o tuc' yo'ntonique. J'ech'el ta xch'ayic o batel; ja' snaic 

chc'ot o li yavil animaetique. 

15Yan li Diose ja' chispojun ta sventa stsatsal li lajele; ja' chiyic'un batel stuc yu'un 

chbat jchi'in o. 

16Mu me xlo'ilaj avo'nton c'alal me oy boch'o tspas ta jc'ulej chavile, xchi'uc c'alal me 

toj c'upil sba tspas li sna chavile. 

17Yu'un c'alal ta xchame, mu'yuc chich' batel; mu co'oluc chyal ta ch'en xchi'uc li 

sc'ulejale. 

18Ac'o me toj xcuxet no'ox yo'nton ti c'alal cuxule, ac'o me lec ich'bil ta muc' ta sventa 

li sc'ulejale, 

19pero c'alal tsta yorail ta xchame, mu'yuc xa chtal sq'uel saquil osil yan velta. 

20Yu'un li cristianoetique mu xu' chcuxiic o ta sventa sc'ulejalic; ja' co'ol chchamic 

jech chac c'u cha'al chonbolometic. 

Salmo 50 

Ja' chchapan scotol cristianoetic li Diose 

Q'ueoj yu'un Asaf. 

1Li Muc'ul Diose ic'opoj, ja' li Dios yu'un scotol c'usitic cuybilic ta diose. Laj yic' 

scotol li cristianoetic ta banamile; laj yic' c'alal ta sloq'ueb c'ac'al, c'alal ta smaleb 

c'ac'al. 

2Te ta vits Sión lic spuc batel xojobal; ja' li jun lum ti lec ts'acal o st'ujumale. 

3Li Dios cu'untique ta xtal, pero muc jeche'uc ch'anxi ti c'alal ta xtale; ta xtal xchi'uc 

c'oc' ti chchic'vane, joyibtabil tal ta tsatsal ic'. 

4Te ta toyol ta xlic yic' li boch'o te oyic ta vinajele, xchi'uc li boch'o li' oyic ta 

banamile, yu'un chchapan scotol li cristianoetique. 

5Jech chal: “Tsobo tal scotol li boch'o tuc' yo'ntonic ta jtojole, ja' li boch'otic oy c'usi 

la jchapan jchi'uque, ti laj yac'bicun milbil matanale”, xi. 

6Li vinajele ta xal ta jamal ya'yel ti ja' tuq'uil jchapanvanej li Diose. 

7“A'yo ava'yic jteclumal, ta xic'opoj; a'yo ava'ay Israel, oy c'usi jamal chacalbot: 

Vu'un Diosun, vu'un Diosun avu'un. 

8Mu ja'uc chacutot ta sventa li milbil matanal, xchi'uc li chic'bil matanal chavac'bicun 

ta jtojol scotol orae. 

9Mu ja'uc ta jc'anbot li ch'ium tot vacaxetic oy avu'une; mu ja'uc ta jc'anbot li tot 

tentsunetic te oy ta acorale. 

10Yu'un ja' cu'un scotol li chonbolometic oy ta te'tique; ja' cu'un li ts'unbil 

chonbolometic ta epal vitsetique. 

11Ja' cu'un scotol li mutetique; scotol li c'usitic cuxajtic chbac' ta sba banamile ja' 

cu'un scotol. 

12Me chivi'naj chca'ye, muc vo'oxuc chacalboxuc, yu'un ja' cu'un sbejel li banamile 

xchi'uc scotol li c'usitic te oye. 

13Li vu'une mu yu'unuc ta jti' li sbec'tal vacaxetic chavac'bicune; mu yu'unuc ta 

xcuch'be xch'ich'al li tentsunetique. 

14Li jmoton chavac'bicune ja' no'ox sventa chatojbicun ta vocol; ja' sventa ac'o c'otuc 

ta pasel avu'unic li c'usi avaloj chapasic ta jtojole. 

15Ti c'alal oy avocol chava'yique, c'opanicun me; vu'un chajcoltaoxuc, vo'oxuc 

chavich'icun ta muc'”, xi li Diose. 

16Li boch'otic chopolique jech ch-albatic yu'un li Diose: “¿C'usi aventa vo'ot ti chloc' 

ta ave li mantaletic cu'une, xchi'uc ti chalo'ilta li c'usi chapanbil cu'une? 

17Yu'un abajoj li tojobtasel cu'une; ava'lupatinoj comel li jc'ope. 

18Yan li j'eleq'ue ja' lec chavil; ja' jmoj avo'nton achi'uc li jmulaviletique. 

19Li c'usitic chopole xchi'uc li epalc'ope muc vocoluc chloc' ta ave, c'un ta alel 

chava'ay stuque. 

20Chasa'be smul li achi'il ta voq'uele; chapucbe batel sc'oplal li boch'o jun ame' 

achi'uque. 

21C'alal jech laj apase, te no'ox ch'an xichi; laj anop ti ja' jech co'nton ec jech chac c'u 

cha'al avo'ntone. Pero tana ta asat chacalbot ava'ay lec li amule; chacac'bot avil c'u 

yepal. 

22“Vo'oxuc ti mu'yuc ta avo'ntonic Diose, a'yic me li c'usi laj cal li'i, yu'un naca me 

culesoxuc acotolic, mu'yuc boch'o xu' chascoltaoxuc o. 

23Li boch'o colaval xiyutune, yu'un yich'ojun ta muc', li boch'o li' oy o ta jtojole, ja' ta 

jcolta”, xi li Diose. 

Salmo 51 

La sutes yo'nton yu'un smul li Davide 

Q'ueoj yu'un David. Ja'o ti c'alal ay c'opanatuc yu'un j'alc'op Natán ta scoj ti la 

xchi'in sbaic xchi'uc Betsabee. Ja' la sventain li banquilal yu'un jq'ueojetique. 

1Dios cu'un, c'uxubinun ta sventa slequil avo'nton; tu'pbun jmul ta sventa ti toj ep 

c'uxubinel avu'une. 

2Pocbun o loq'uel ta j'ech'el li jchopolile; ch'aybun li jmule. 

3Ta jna' ti la jtoy jba ta atojole; mu xch'ay o ta co'nton li jmule. 

4Laj xa jta jmul ta atojol, tsots jmul la jta ta atojol; toj chopol li c'usi la jpas ta atojole. 

C'alal chachapanune, jech chvinaj ti tuc' chac'opoje, xchi'uc ti tuc' chachapanvane. 

5Li vu'une jpasmulilun ono'ox ti c'alal livoq'ue; jpasmulilun ono'ox c'alal lic xchi'inun 

tal li jme'e. 

6Ta melel li vo'ote ja' chac'an li boch'o melel xc'opoje; laj avac'bun jna' ta co'nton c'usi 

ta jpas. 

7Lecubtasun ta isopo te', jech lecuben chicom o; pocun me, jech xjelov to jsaquil 

chicom jech chac c'u cha'al li tayoe. 

8Ac'bun jun co'nton xchi'uc xcuxetel co'nton; cuxesbun lec co'nton, yu'un toj aluben 

licom ta scoj li vocol laj avac'bune. 

9Ch'aybun ta avo'nton li c'usi chopol la jpase; tu'pbun scotol li jmule. 

10Dios cu'un, jelbun li co'ntone; ac'o ach'ubuc li c'usi oy ta yut co'ntone. 

11Mu me xajipun loq'uel ta atojol; mu me xaloq'uesbun ta jtojol li ach'ul Espiritue. 

12Ac'bun yan velta xcuxetel co'nton ta sventa li coltael chavac'bune; ac'o stoyun liquel 

li Espíritu avu'une. 

13Jech xu' ta xcac'be yil abe li jpasmuliletique, jech xu' tsutes yo'ntonic ta atojol. 

14Dios cu'un, Jcoltavanej cu'un, coltaun me, yu'un jech mu xa ximilvan; ja' no'ox ac'o 

jq'uejinta ta q'ueoj ti lec tuc' xachapanvane. 

15Cajval, jambun li quee; ac'o jpuc batel li alequilale, 

16Yu'un muc ja'uc chac'an ti chajmilbot amotone; muc ja'uc chac'an ti chajchic'bot 

amotone. Ti ja'uc chac'ane, laj xa cac'bot ti jechuque. 

17Dios cu'un, ja' lec chavil, ja' amoton chc'ot chavil me ta jsutes co'ntoncutic ta 

atojole, me ta xcat co'ntoncutic yu'un li jmulcutique, xchi'uc me ta jbic'tajes jbacutic ta 

atojole. 

18Paso c'usi lec ta stojol li lum Sión ta sventa slequil avo'ntone; cha'va'anbo 

scoraltonal li lum Jerusalene. 

19Jech xu' chatsac li amoton ti sc'oplal chavich' milbele, xchi'uc li amoton ti chich' 

chiq'uel scotole, jech xu' chlic avich' ac'bel te ta scajleb amoton li ch'ium vacaxetique. 

Salmo 52 

Mu'yuc stu stoyobbail li boch'otic chopolique 

Q'ueoj yu'un David. Ja'o la sq'uejinta ti c'alal laj yich' alel ti te xa ic'ot ta sna 

Ahimeleque. Ja' ay yalbe Saúl li edom vinic Doeg sbie. 

1¿C'usi stu ti chatoy aba achi'uc achopolil, vo'ot ti lec xu' avu'un acuyoj abae? Ta 

melel li c'uxubinel yu'un Diose mu sna' xlaj o. 

2Yan li vo'ote puru chopol c'usi oy ta avo'nton; ja' jmilvanej li avee, co'ol jech chac c'u 

cha'al cuchilo ti lec juxbil yee. 

3Ja' laj ac'an o li c'usi chopole xchi'uc li c'usi mu meleluque; ja' muc xac'an li c'usi 

leque xchi'uc li c'usi melele. 

4Ja' laj ac'an scotol li chopol c'opetic ti chmilvane; puru lo'lavanej oy ta ave. 

5Ja' yu'un li Diose chasmilot o ta j'ech'el ec; chayulesot o, chasyavnaijesot o; j'ech'el 

chasloq'uesot o li' ta banamil. 

6C'alal chilic li boch'otic tuc' yo'ntonique, xi'bal sba chilic; chlic slabanic, jech chalic: 

7“Q'uelavil li vinic ti muc ja'uc la sc'an coltael yu'un Diose, ti ja' no'ox la spat yo'nton 

yu'un sc'ulejale, xchi'uc ti ja' la spas o li c'usi chopol oy ta yo'ntone”, xiic. 

8Yan li vu'une ja' jechun jech chac c'u cha'al oliva te' te ta xch'ulna Dios ti lec yoxe; 

yu'un ja' no'ox la jpat co'nton o yu'un li slequil yo'nton Diose. 

9Muc'ul Dios, sbatel osil chaquich'ot o ta muc', yu'un toj lec c'usi laj apasbun; ja' no'ox 

ta jpat co'nton o ta atojol, yu'un toj lec avo'nton ta stojol li avu'untac ti tuc' 

yo'ntonique. 

Salmo 53 

Scotol cristianoe ch'ayemic, mu'yuc Dios ta yo'ntonic 

Sq'ueoj David c'alal i'ipaj; ja' la sventain li banquilal yu'un jq'ueojetique. 

1Li boch'o bolique jech tsnop ta yo'ntonic: “Mu'yuc Dios”, xiic. Scotolic vovijem 

sjolic; ja' no'ox tspasic o li c'usitic toj chopolique; me junuc mu'yuc boch'o tspas li 

c'usi leque. 

2Pero li Diose ta vinajel to tsq'uel yalel tal li cristianoetique, tsq'uel yil me oy boch'o 

cha'ibe jutuc smelol; tsq'uel me oy boch'o tsc'an tsa' li Diose. 

3Pero scotolic sva'lupatinojic comel li Diose; scotolic ch'ayemic o ta be. Mu'yuc 

boch'o tspas li c'usi leque; me junuc, mu'yuc o ta j'ech'el. 

4Li boch'o tspasic c'usitic chopole mu xa'ibeic smelol, ja' tsti'ic ya'yel li steclumal 

Diose; tstsaquic jech chac c'u cha'al tstsac pan sve'ic; mu'yuc ta yo'nton tsc'anbeic 

vocol li Diose. 

5Ac'o me mu'yuc c'usi xi'bal sba, pero chniquic ta xi'el, yu'un li Diose jatsa bu 

tanmacal ibat sbaquil yu'un li boch'o tsc'an ox chcontrainvanique. Iyalic o ta q'uexlal, 

yu'un ibajatic o yu'un li Diose. 

6Oyuc c'uxi licuc tal coltael ta vits Sión ta stojol li Israele. C'alal chac'be slequilalic 

yan velta li steclumal Muc'ul Diose, toj xcuxet no'ox yo'ntonic li smomnich'nabtac 

Jacobe; toj solol no'ox yo'ntonic li jun ta lum Israele. 

Salmo 54 

La sc'an coltael yu'un Dios c'alal contrainbil li Davide 

Sq'ueoj David; ja'o ti c'alal jech ay yalbeic Saúl li zifetique: “Li Davide te snac'oj sba 

ta jtojolcutic”, xutic. Le'e laj yich' q'uejintael ta sonetic ti oy yaq'uiltaque; ja' la 

sventain li banquilal yu'un jq'ueojetique. 

1Dios cu'un, coltaun me ta sventa avu'el; pojun me ta sventa atsatsal, 

2Dios cu'un, a'ibun me li jc'ope; tuc'ulanbun me li jbel cha'bel ca'yeje. 

3Yu'un liquemic ta jcontrainel li chopol viniquetique, ja' li j'uts'intavanejetique; 

chisa'icun yu'un tsc'an chismilicun. Mu'yuc ta yo'ntonic o li Diose. 

4Pero li vu'une, ja' Dios chiscoltaun; ja' Cajvaltic sventainojbun li jcuxlejale. 

5Ja' chac' joybijuc ta sba stuquic c'usi chopol snopojic li cajcontrae; Dios, tsalbun o li 

cajcontrae, yu'un jbel sc'oplal li c'usi avaloje. 

6Ta jmilbot amoton ta yutsil co'nton; ta xcal alequilal, Muc'ul Dios, yu'un toj lecot. 

7Yu'un vo'ot laj acoltaun ta sventa scotol jvocol; laj quil ta jsat ti iyavnaijic o avu'un li 

cajcontrataque. 

Salmo 55 

La sc'opan Dios c'alal nutsbil yu'un yajcontra li Davide 

Q'ueoj yu'un David. La stijic ta sonetic ti oy yaq'uiltaque; ja' la sventain li banquilal 

yu'un jq'ueojetique. 

1Dios cu'un, a'ibun me li jc'ope; mu me xanac' aba ti c'alal ta jc'anbot vocole. 

2Tuc'ulanbun lec li ca'yeje; tac'bun me li jc'ope. Li' chi'oc' ta ac'opanel, chnic jutuc 

co'nton, 

3ja' ta scoj ti xvochlajetic no'ox ta jtojol, ti toj ep jvocol yu'unic li boch'o chopol 

yo'ntonique; snutsojicun ta sc'ac'al yo'ntonic. 

4Solel xpujpun li co'nton yu'unique; i'och xa ta co'nton li xi'elal lajele. 

5Oy xa xi'el, oy xa niquel chca'ay; solel chit'el xa ta scoj li tsots xi'ele. 

6Jech la jnop ta co'nton: “Oyuc c'uxi x'ayin jxic' jech chac c'u cha'al stsumute, xu' 

chivil batel ti jechuque, jech xu' ta jcux co'nton. 

7Xu' nom chijatov batel; xu' te to chc'ot naclicun ta xocol banamil ti jechuque. 

8Xu' anil chijatov batel ti jechuque, yu'un jech mu xistaun li muc'ta iq'ue, jech mu 

xistaun li chauquil vo'e”, xichi. 

9Cajval, uleso ta j'ech'el li cajcontrae; soquesbo li ya'yejique, yu'un quiloj ti ja' no'ox 

puru sa' c'op, ti puru liquesej c'op tspasic te ta lume. 

10Ta c'ac'al ta ac'ubal xlajun-xanubajic ta sba li coraltone; puru chopol, puru bol lo'il 

te tspasic. 

11Puru sbolil yo'ntonic te oy ta stojolic; noj ta elec', noj ta lo'lavanej li xoraltic 

yu'unique. 

12Mu ja'uc jun mero cajcontra ti lic scontrainune; ti ja'uque mu vocoluc chca'ay ti 

jechuque. Mu ja'uc lic scontrainun li boch'o stsoq'uet yo'nton ta jtojole; ti ja'uque xu' 

no'ox ta jnac' jba ti jechuque. 

13Ja' vo'ot lic acontrainun ti jchi'il to'ox jbatique, ti bats'i co'ol to'ox co'ntontique. 

14Co'ol laj calbe jbatic li c'usi mu jc'antic xvinaje; lec to'ox co'ol co'ntontic 

lijxanovutic ta xch'ulna li Diose. 

15Ch'ayel yo'nton ac'o taaticuc yu'un lajel li cajcontrae; cuxul ac'o yalicuc ta yavil 

animaetic, yu'un puru chopol c'usi oy ta yo'ntonic. 

16Yan li vu'une ja' no'ox ta jc'anbe vocol li Diose; ja' chiscoltaun li Muc'ul Diose. 

17Ta sob, ta o'lol c'ac'al, xchi'uc ta mal c'ac'al xivocolet ta stojol; xi'oc'olet ta stojol. Ta 

ono'ox chiya'ibun li jc'ope. 

18Ja' chispojun ti c'alal yorail tsacbilun ta pleitoe, ac'o me toj ep li cajcontrataque. 

19Li Dios ti ich'bil ono'ox ta muc' ta vo'onee chiya'ibun li jc'ope, jech ta xistsalbun li 

cajcontrae yu'un mu'yuc tsjel o li yo'ntonique; mu sc'an xich'ic o ta muc' li Diose. 

20Yu'un chlic yuts'intaic noxtoc li yantic ti co'ol to'ox yo'ntonic xchi'uque; mu xc'ot ta 

pasel yu'unic ti yalojic lec chil sbaic oe. 

21Toj c'upil sba ya'yel li c'usi chloc' ta yeique, pero puru pasc'op oy ta yo'ntonic; lec 

c'unil c'op chloc' ta yeic ya'yel jech chac c'u cha'al aceite ti lec c'une, pero ja' jech chac 

c'u cha'al espada ti oy lec yee. 

22Ac'bo sventain Muc'ul Dios scotol li avocole; ja' chascoltaot, ja' chayicoot. Yu'un li 

stuque mu xac' yaluc ta lum li boch'o chch'unbe smantale. 

23Dios cu'un, li jmilvanejetique li jlo'lavanejetique mu xcuxiic o; me j'o'loluc mu 

sc'upin ya'yic li xcuxlejalique, yu'un chavac' ochicuc yalel ta ch'en sventa ch'ayel, 

pero li vu'une ja' no'ox jpatoj co'nton o ta atojol. 

Salmo 56 

Li Davide la sc'an coltael c'alal te xa setel li yajcontrae 

Q'ueoj yu'un David; ja' yorail ti c'alal laj yich' tsaquel yu'un filistaetic te ta lum Gate. 

Li q'ueoje ja' “I'uts'intavan banquilaletic ta namal banamil”, xi sbi. 

1Dios cu'un, c'uxubinun me, yu'un oy ep boch'o li' tsc'an chixvoch'iun; scotol c'ac'al 

tsc'an chiyac'bicun jvocol, tsc'an chiyuts'intaicun. 

2Li cajcontrataque scotol ora tsc'an chixpech'icun ta teq'uel, toj ep li boch'o 

chiscontrainicun ta stoyobbailique. 

3C'alal yorail oy xi'el chca'ye, ja' no'ox ta jpat co'nton ta atojol. 

4Ta xcalbe slequilal sc'op li Diose, yu'un ja' no'ox jpatoj co'nton o yu'un, jech mu'yuc 

xi'el chca'ay. ¿C'usi xu' chispasbicun li cristianoetique? 

5Scotol c'ac'al chiyac'bicun jvocol; puru chopol c'usi tsnop chispasbicun. 

6Tstsobilan sbaic, tsnac' sbaic ta jujujot, st'unojicun ti bu chixanove; ja' no'ox tsmalaic 

c'usi ora xu' chistaicun ta milel. 

7Dios cu'un, ac'bo xcuchic li c'usi chopol tspasique; jineso ta sventa sc'ac'al avo'nton li 

lumetic yu'unique. 

8Li vo'ote avatoj xa ti jayib velta jatovenune. Tsobo me ti c'u xa yepal iloc' ya'lel jsate; 

yu'un te xa ats'ibaoj ta vun scotol. 

9C'alal ta jc'anbot vocol ta atojole, ta sutic batel ta spatic ta ora li cajcontrae; jna'oj lec 

ti li' oyot ta jtojol, vo'ot li Diosote. 

10Ja' jpatoj co'nton yu'un li Diose, ta xcalbe slequilal li sc'ope; ja' jpatoj co'nton yu'un 

li Muc'ul Diose, ta xquich'be ta muc' li sc'ope. 

11Ja' jpatoj o co'nton yu'un li Diose, jech mu'yuc xi'el chca'ay. ¿C'usi xu' chispasbicun 

li cristianoetique? 

12Dios cu'un, li c'usi caloj ta atojol ta jpase; li' ta jtoj ta yalel alequilal. 

13Yu'un laj acoltaun ta sventa li milele, laj avicobun li cacane, yu'un jech lec lixanov 

ta atojol, jech cuxulun to avu'un, Dios cu'un. 

Salmo 57 

La sc'an coltael ta stojol Dios li Davide 

Q'ueoj yu'un David ti c'alal ijatov batel bat snac' sba ta nailch'en ta scoj li Saule. 

“Mu xavulesun”, xi sbi li snuq'uilal laj yac'bee. Ja' la sventain li banquilal yu'un 

jq'ueojetique. 
(Sal 108.1-5) 

1Dios cu'un, c'uxubinun me, avocoluc c'uxubinun me, yu'un jch'unoj ti vo'ot no'ox 

chacoltaune; ta jnac' jba ta yolon axic', ja' to me ijelov scotol li jvocole. 

2Ta jc'anbe vocol li Dios te oy ta vinajele, ja' li Dios ti oyun ta yo'ntone. 

3Ja' chistacbun yalel tal ta vinajel li c'uxubinel yu'une xchi'uc li c'usi melelic yaloje; ja' 

chiscoltaun ta sventa li boch'o chisnutsicun ta sc'ac'al yo'ntonique. 

4Xco'laj xchi'uc oyun ta o'lol leonetic; te xa mocholun ta stojol li viniquetic ti tsc'an 

chisti'icune. Li stanal yeique xco'laj xchi'uc lanza xchi'uc flechaetic; li yoq'uique ja' 

jech chac c'u cha'al espada ti lec ts'ubts'ub sni'e. 

5Dios cu'un, ich'bilucot o ta muc' c'alal to ta vinajel; ac'o nojuc ta alequilal sbejel li 

banamile. 

6La syaquicun yalojic ti bu chijelove; ilaj xa jtsatsal yu'unic chca'ay; la sjoq'uic jun 

ch'en sventa te chi'och yalel yu'unic, pero ja' te ibalch'uj yalel stuquic. 

7Dios cu'un, li co'ntone chapal sventa chaquich'ot ta muc'; chapal xa sventa 

chasq'uejintabot q'ueojetic. 

8Co'nton, cuxo xa me; sonetic, licanic xa me. Ta xilic ti c'alal tsacub tale. 

9Cajval, ta xcal alequilal ta stojol li yantic lumetique; ta jq'uejinta alequilal ta stojol li 

yantic banamile. 

10Yu'un toj muc' li c'uxubinel avu'une; x'ech' to smuc'ul jech chac c'u cha'al li 

vinajele; staoj c'alal to vinajel li c'usitic melel chavale. 

11Dios cu'un, ich'bilucot ta muc' c'alal to ta vinajel; nojuc ta alequilal sbejel li 

banamile. 

Salmo 58 

Sc'anel chapanel ta stojol Dios 

Q'ueoj yu'un David; ja' la sventain li banquilal yu'un jq'ueojetique. “Mu xavulesun”, 

xi sbi snuq'uilal laj yac'be. 

1Vo'oxuc li jchapanvanejoxuque, ¿me ta melel ti lec tuc' chachapanvanique? ¿Me lec 

tuc' chachapanic li cristianoetique? 

2Mu'yuc. Puru chopol c'usi anopoj ta avo'ntonic ti c'alal chachapanvanique; ja' no'ox 

chac'an chapasic li c'usi sventa chlic o utbail, majbail avu'unique. 

3Li boch'otic chopol yo'ntonique jech ono'ox yo'ntonic o c'alal tiq'uilic ta yut xch'ut 

sme'ic. Li j'epalc'opetique jech ono'ox stalelic o ti c'alal mu'yuc to'ox chvoq'uique. 

4Oy svenenoalic jech chac c'u cha'al orachon. Ja' jechic jech chac c'u cha'al jti'val 

chon ti toj simarone, ti mu sc'an xa'ay c'ope, 

5ti mu xa stuc'ulan c'alal tstijic música li jtijsonetique. Ac'o me lec xa chtijbatic li 

música sventa spajesubil simaronilique, pero mu xa'yic o. 

6Dios cu'un, c'asbo li stanal yeique; Muc'ul Dios, c'asbo sts'uts'upic li leonetic le'e. 

7Ac'o ch'ayicuc o ta banamil jech chac c'u cha'al vo' ti c'alal chmal ta banamile. C'alal 

tst'ilesic li flechaetic yu'unique, toj lilijel ac'o c'otuc. 

8Ac'o ulicuc jech chac c'u cha'al puy ti te ch-ul ta yut sna c'alal tsmats' ya'lele; mu xa 

me xilic saquil osil jech chac c'u cha'al li boch'o chamen chvoq'ue. 

9Ta anil no'ox ac'o lajicuc jech chac c'u cha'al ch'ix ti ta anil no'ox chc'ac', ti mu'yuc 

c'usi chc'ac'ub yu'une. Ja' jech ta anil no'ox ac'o lajicuc, ac'o ulicuc; ac'o yich'ic cuchel 

batel ta tsatsal ic'al vo'. 

10Li boch'o tuc' yo'ntonique xcuxet no'ox yo'nton c'alal chilic tstabeic spacol li 

yajcontraique; tspoc yacanic o ya'yel ta xch'ich'al li boch'otic chopolique. 

11Jech chlic yalic: “Ta melel xloc' venta ti tuc' co'ntontique; ta melel oy jun Dios 

chchapanbe smul li cristianoetique”, xiic. 

Salmo 59 

Li Davide la sc'an coltael yu'un Dios ta sventa milel 

Q'ueoj yu'un David. Ja'o ti c'alal yorail ibat yich' pamuc'tael ta sna ta smantal Saule. 

“Mu xavulesun”, xi sbi snuq'uilal laj yac'be. 

1Dios cu'un, coltaun me ta sventa li cajcontrataque; ac'o me colcun ta sc'ob li boch'o 

liquemic ta jcontrainele. 

2Coltaun me ta sventa li boch'otic chopol yo'ntonique; pojun me ta sventa li 

jmilvanejetique. 

3Yu'un ja' xa no'ox tsmalaic c'usi ora tsc'an chismilicun; laj xa stsob sbaic ta 

jcontrainel li boch'o lec xu' yu'unique. Pero muc ta scojuc jmul, muc ta scojuc 

jtoyobbail, Muc'ul Dios. 

4Muc ta scojuc c'usi chopol jpasoj ti yac'ojbeic yipal chisnutsicune. Lican me; la' me 

nupun ta be; la' me q'uelun. 

5Vo'ot, Muc'ul Dios, vo'ot ti chapas ta mantal scotole, vo'ot li Diosot yu'un Israele, 

lican me, la' ac'bo stoj smulic li boch'otic mu xayich'icot ta muq'ue. Mu me xc'uxubaj 

ta avo'nton li boch'o tstoy sbaic xchi'uc li c'usi chopol tsc'an chispasbicune. 

6C'alal tsutic tal ta jujun mal c'ac'ale, xvojlajetic no'ox jech chac c'u cha'al ts'i'etic, 

chtal sjoyibtaic li lume. 

7Oy c'usi ep chloc' ta yeic; xco'laj xchi'uc oy espada ta yeic, jech chalic: “Mu'yuc 

boch'o chijya'yutic”, xiic. 

8Pero li vo'ote, Muc'ul Dios, xatse'in no'ox yu'unic; chalaban no'ox li boch'o mu 

xayich'icot ta muq'ue. 

9Vo'ot no'ox jpatoj o co'nton ta atojol, yu'un vo'ot Diosot, vo'ot jpojubbailot, vo'ot 

chachabiun. 

10Li Dios ti c'uxun ta yo'ntone, ja' ba'yucbe chbat cu'un; chiyac'bun quil c'u x'elan 

tsalbil chcom li cajcontrataque. 

11Mu me xamil o ta j'ech'el, yu'un jech mu xch'ay o ta yo'ntonic li jchi'iltaque. Ja' 

no'ox puco batel ta atsatsal; j'ech'el tsalbil ac'o comicuc o. Li vo'ote, Muc'ul Dios, 

jmacubbail c'otemot. 

12Ta sventa li c'usi laj yalique, li c'usi iloc' ta yeique, ep la sta smulic o. Te chucul ac'o 

comicuc o ta sventa li stoyobbailique, xchi'uc ta sventa li bolc'op, xchi'uc li 

epalc'opetic iloc' ta yeique. 

13Lajesbo sc'oplalic ta j'ech'el ta scoj li sc'ac'al avo'ntone; mu xa me xcomic li' ta 

banamil, yu'un jech ac'o yich' na'el ti vo'ot chapas mantal ta stojol li Jacob c'alal to ta 

slajeb banamil, vo'ot li Diosote. 

14Yu'un c'alal tsutic tal ta jujun mal c'ac'ale, xvojlajetic no'ox jech chac c'u cha'al 

ts'i'etic, chtal sjoyibtaic li lume. 

15Chtal xanovicuc, yu'un tsa'ic boch'o tsti'ic; me muc sta yo'ntonic oe, chliquic ta 

me'on oq'uel. 

16Pero li vu'une xila'et no'ox ta sq'uejintael li avu'ele. Ta jujun sob ta jq'uejinta 

alequilal ta sventa ti c'uxun ta avo'ntone, yu'un vo'ot laj achabiun, vo'ot laj apojun ti 

c'alal tsots jvocole. 

17Jcoltavanej cu'un, chiq'uejin ta aventa, yu'un vo'ot Diosot cu'un, vo'ot jnac'ubbail 

c'otemot, vo'ot li Diosot ti toj c'uxun ta avo'ntone. 

Salmo 60 

Sc'anel coltael ta stojol Dios 

Q'ueoj yu'un David. “Nichim”, xi sbi snuq'uilal laj yac'be; ja' la sventain li banquilal 

yu'un jq'ueojetique. Ja' sventa chanubtasel. Ja' chal ti c'alal la spasic pleito xchi'uc li 

Aram-Naharaime xchi'uc li Aram ta Sobae. C'alal isut batel li Joabe, c'ot stsal noxtoc 

li Edome. Lajunmil (10,000) viniquetic la smil comel te ta stenlejaltic Ats'am. 

1Dios cu'un, laj xa abajuncutic, laj xa acomtsanuncutic; la'ilin xa ta jtojolcutic. La' me, 

sutan tal yan velta ta jtojolcutic. 

2Laj avac' nicuc li banamile, xchi'uc laj avac' javuc ya'yel; ac'o snu'p sba yan velta, 

yu'un ta xa xjem yalel scotol. 

3Laj xa avac'be tsatsal preva li ateclumale; laj avac' cuch'cutic pasem ya'lel ts'usub 

ya'yel ti chvovij jolcutic yu'une. 

4Li boch'o chayich'icot ta muq'ue, ac'bo sbanderaic; ac'o stoyic muyel ta sventa ti 

melel vo'ot chacoltavane. 

5Coltao me li boch'otic lec ac'anoje; coltao ta sventa atsatsal avu'el. A'ibun me li 

jc'ope, Dios cu'un. 

6Li Diose jech yaloj te ta xch'ulna: “Toj xcuxet no'ox co'nton ta jvoq'uilan li Siqueme; 

te ta xcaq'uic batel ta stenlejaltic Sucot. 

7Li Galaad xchi'uc Manasese ja' cu'untac; li Efraine ja' taq'uin sventa smac jol c'otem; 

li Judae ja' jvaston c'otem sventa ta jpas mantal. 

8Yan li Moabe ja' pocobc'obal c'otem cu'un; li Edome ta jten batel ta jxonob; chi'avan 

ta sventa ti tsalbil chc'ot cu'un li filistaetique”, xi. 

9¿Boch'o xu' chiyic'un batel te ta lum ti setbil lec ta tsatsal coraltone? ¿Boch'o xu' 

chiyic'un batel c'alal to ta Edome? 

10Yu'un li vo'ote, Dios cu'un, laj xa abajuncutic; mu'yuc xa chloc' achi'inbuncutic ta 

pleito li cajsoldadocutique. 

11Coltauncutic xa ta stsalel li cajcontracutique, yu'un li coltael chac' cristianoetique 

mu'yuc stu. 

12Ja' no'ox ta sventa Dios xu' ta jpastic li c'usi tsotsique, yu'un ja' chixpech'butic ta 

teq'uel li cajcontratique. 

Salmo 61 

Ja' stsatsal co'ntontic li Diose yu'un ja' chiscoltautic 

Q'ueoj yu'un David. Laj yich' q'uejintael ta sonetic ti oy yaq'uiltaque; ja' la sventain li 

banquilal yu'un jq'ueojetique. 

1Dios cu'un, a'ibun li jc'ope; a'ibun li coq'uel cavanel ta atojole, 

2Chi'avan ta atojol c'alal to ta sti'il banamil, yu'un chca'ay ti chlaj xa stsatsal co'ntone. 

Ic'un muyel ta toyol ch'entic yo' xu' chicol toe, 

3yu'un vo'ot jnac'ubbail c'otemot. Ja' jech c'otemot cu'un jech chac c'u cha'al toyol 

q'uelub osil ti lec tsotse, yu'un vo'ot chacoltaun ta sventa li cajcontrae. 

4Ta jc'an te chinaqui o ta ch'ulna avu'un sbatel osil, jech lec nac'alun o ta yolon axic' 

chic'ot. 

5Li vo'ote, Dios cu'un, laj ava'ibun li c'usitic laj cal ta atojole; laj xa avoc'bun li 

jpuculalcutic jchi'uc li boch'otic yich'ojicot ta muq'ue. 

6Natubtasbo me yorail li ajvalile; jal ac'o cuxiuc, ep jabil ac'o ch'iuc. 

7Te ac'o oyuc o ta atojol sbatel osil vo'ot li Diosote; chabio ta sventa yutsil avo'nton, 

xchi'uc ta sventa ti lec ac'anoje. 

8Jech xu' ta xcal alequilal scotol c'ac'al; ja' jech ta jtoj o ta jujun c'ac'al li c'usi caloj ta 

atojole. 

Salmo 62 

Li Diose ja' no'ox stuc jchabivanej cu'untic 

Q'ueoj yu'un David. Ja' la sventain li Jedutún; ja' li banquilal yu'un jq'ueojetique. 

1Ja' no'ox ta sventa Dios ti jun no'ox co'ntone, yu'un ja' te chlic tal ta stojol li jcoltaele. 

2Ja' no'ox stuc chisnac'un jech chac c'u cha'al muc'ta ton, ja' no'ox stuc chiscoltaun; ja' 

no'ox jnac'ubbail c'otem; mu'yuc c'usi ora xu' chiyal ta lum. 

3¿Baq'uin to chlaj avo'ntonic ta snopel li c'usi chachapanic ta jtojole? Acotolic chanop 

chapech'icun ta teq'uel; chac'an chajinesicun o jech chac c'u cha'al pac'benal na ti chjin 

xae. 

4Ja' no'ox chac'an chabic'tajesbicun jc'oplal; ja' no'ox lec chava'yic li epalc'ope. Ta 

aveique lec xa avich'ojicun ta muc' yilel, pero ta avo'ntonique chopol chavilicun. 

5Ja' no'ox ta sventa Dios ti jun no'ox co'ntone, yu'un ja' no'ox jpatoj o co'nton yu'un. 

6Ja' no'ox chisnac'un jech chac c'u cha'al muc'ta ton, ja' jcoltavanej cu'un; ja' 

jnac'ubbail c'otem, jech mu xiyal ta lum. 

7Ja' no'ox ta sventa Dios ta jta coltael, xchi'uc ja' no'ox Dios chac' ti lec chi'albat 

jc'oplale; ja' jmacubbail c'otem li Diose, xchi'uc ja' jnac'ubbail c'otem. 

8Acotolic jchi'iltac, ja' no'ox pato avo'ntonic scotol c'ac'al ta stojol li Diose; albeic ta 

jamal scotol c'usi oy ta avo'ntonic ti c'alal chac'opanique, yu'un ja' jpojubbailtic li 

Diose. 

9Li cristianoetic ta banamile solel mu'yuc stuic o, ja' no'ox jechic jech chac c'u cha'al 

yic'al quetic; puru epalc'op no'ox oy ta yo'ntonic. C'alal jmojuc chich'ic bisel ta kilo 

scotolique, solel mu'yuc ol chc'otic; ja' ol to jutuc chcom li yic'al quetique. 

10Mu me xapat avo'ntonic ti xu' avu'un cha'uts'intavanique; mu me xanop ti te 

chapasic o ta jc'ulej ta sventa eleq'ue. Me oy chc'ot ta pasel chapasic ta jc'uleje, mu me 

ja'uc te xbat avo'ntonic o. 

11Oy ic'opoj jun velta li Diose; chib velta laj ca'ay laj yal ti ja' no'ox stuc oy svu'ele, 

12xchi'uc ti ja' no'ox stuc jc'uxubinvaneje, xchi'uc ti ja' chac'be stojol jujun 

cristianoetic ti c'u x'elan la spasique. 

Salmo 63 

Ja' no'ox xu' chismuq'uibtasbutic co'ntontic li Diose 

Q'ueoj yu'un David; ja'o ti c'alal stuc te oy ta xocol banamil ta Judae. 

1Dios, vo'ot no'ox Diosot cu'un, tsots ac'oplal ta sa'el cu'un; taquin co'nton ta asa'el 

chca'ay; chajc'anot ta scotol jbec'tal. Ja' jechun jech chac c'u cha'al banamil ti taquin 

xae, ti mu xa c'usi chcuxi ta scoj ti mu'yuc ya'lele. 

2Yu'un ta jc'an ta jq'uel avu'el xchi'uc avutsilal, jech chac c'u cha'al laj to'ox jq'uelot te 

ta ach'ulnae. 

3Yu'un ja' toj tsots sc'oplal li c'uxubinel avu'une; ja' jutuc sc'oplal li jcuxlejale. Ta 

xaquich'ot ta muc' jchi'uc li quee; 

4ta xcal o alequilal ti c'alal cuxulun toe; ta jtoy jc'ob ta atojol ti c'alal chajc'opanote. 

5Jech toj jun no'ox co'nton chicom jech chac c'u cha'al boch'o cha'ibe smuil ve'lil ta 

jun q'uin ti toj mue; toj xcuxet no'ox co'nton chaquich'ot ta muc' jchi'uc li quee. 

6C'alal mocholun xa ta jvayabe te chajna'ot; sbejel ac'ubal ta jnopilan c'u x'elan 

avo'nton. 

7Yu'un vo'ot laj acoltaun; toj xcuxet no'ox co'nton, yu'un amacojun ta yolon axic' 

ya'yel. 

8Vo'ot no'ox te nabalun o ta atojol, yu'un vo'ot atsacojun ta abats'ic'ob. 

9Li boch'otic tsc'an chismilicune, ja' chbatic ta ch'en stuquic. 

10Milbil ta xchamic ta espada, jech ta xti'atic ta jti'vanej bolom. 

11Yan li ajvalile toj xcuxet no'ox yo'nton ta atojol. Ich'bil ta muc' chc'otic li boch'otic 

chalic ta jamal ti chayich'icot ta muq'ue; yan li j'epalc'opetique macal chc'ot yeic. 

Salmo 64 

C'alal contrainbil li Davide la sc'an coltael yu'un Dios 

Q'ueoj yu'un David; ja' la sventain li banquilal yu'un jq'ueojetique. 

1Dios cu'un, a'ibun me li jc'op ti li' chi'avan ta atojole; chabiun me, mu me xismilicun 

li cajcontra ti toj xi'bal sbaique. 

2Nac'un me, jech mu xc'ot ta pasel li c'usi xchapanojic ta mucule, xchi'uc li c'usi 

snopoj tsc'an chispasbicun li chopol cristianoetique. 

3Xjuxojbeic xa lec yeilal jech chac c'u cha'al espada; tst'ilesic xa tal ta jtojol flechaetic 

ya'yel, yu'un toj ep li c'usi chopol chalic ti oy svenenoal ya'yele. 

4Te ta snac'ubbailic chlic yac'beic tal flecha li boch'o mu'yuc smule; ta mucul ta 

st'ilesbeic tal, me jutuc mu'yuc xi'el cha'yic. 

5Stsatsubtasoj yo'ntonic ta spasel li c'usi chopole; chchapanic c'u x'elan xu' chyacvanic 

ta mucul. Jech chalic: “Mu'yuc boch'o chijyilutic”, xiic. 

6Tsnopic ti mu'yuc boch'o tsq'uel li c'usi chopol tspasique, pero li boch'o xotquin c'usi 

tsnop ta yut yo'nton cristianoetique ta ono'ox sq'uel c'u x'elan li smulique. 

7Ta x'ac'batic tal flechaetic yu'un Dios ec; ta mucul ch-ac'batic tal, jech ch'ayel 

yo'nton chtaatic ec. 

8Ta sc'op no'ox stuquic chyalic ta lum, jech ta xna'leatic yu'un scotol li boch'otic 

chilique. 

9Jech scotol cristianoetic chlic yich'ic ta muc' li Diose; chlic yalic ti toj lec yabtele; 

chlic c'otuc ta yo'ntonic ti toj lec c'usitic spasoje. 

10Toj xcuxet no'ox yo'ntonic, xpatet no'ox yo'ntonic ta stojol Muc'ul Dios li boch'otic 

lec yo'ntonique, toj jun no'ox yo'nton li boch'otic tuc' yo'ntonique. 

Salmo 65 

Ja' no'ox stuc ich'bil ta muc' li Diose 

Q'ueoj yu'un David; ja' la sventain li banquilal yu'un jq'ueojetique. 

1Dios cu'un, vo'ot no'ox atuc ich'bilot ta muc' te ta Sión; vo'ot no'ox atuc ti tsc'an mu 

stselbuj jc'opcutic ta atojole. 

2Vo'ot chava'ibun li jc'opcutique; vo'ot no'ox xu' chtal ta atojol scotol li 

cristianoetique. 

3Li c'usitic chopole tsc'an chistsalun, pero vo'ot no'ox chapasbuncutic perdón ti bu 

chijelovcutic ta atojole. 

4Toj xcuxet no'ox yo'ntonic li boch'o chat'uj, ti chavic' ta atojole, yu'un jech xu' te 

chtal nacluc ta yamaq'uil ana. Lec noj jch'utcutic o ta sventa li c'usitic lec te oy ta 

anae, ja' li ch'ulna avu'une. 

5Dios cu'un, vo'ot jcoltavanejot cu'uncutic, c'alal chatac'bun jc'opcutique, lec tsotsic 

senyail chavac' ta ilel. Sbejel banamil tspat yo'ntonic ta atojol, xchi'uc c'alal to ta 

namal muc'tiquil nab. 

6Vo'ot aventainoj lec ta avu'el ta atsatsal li muc'tiquil vits ti jech lec oye. 

7Vo'ot chapajes ti c'alal chlic ta vo'etel, ti c'alal chlic ta yuc'lajetel li nabetique, xchi'uc 

vo'ot chapajes ti c'alal xvochlajetic no'ox li cristianoetique. 

8Ja' yu'un li jnaclumetic ta sbejel banamile chlic xi'icuc yu'un li muc'tic senyailtac 

chapase, xchi'uc vo'ot no'ox chavac' ti xcuxet yo'nton scotol li cristianoetic ta sloq'ueb 

c'ac'al xchi'uc ta smaleb c'ac'ale. 

9Vo'ot achabioj li banamile; vo'ot chavac'be tal ya'lel; vo'ot chats'ites scotol li c'usitic 

chch'ie, yu'un ja' chavat'es o ta uc'um ti noj ya'lele; chavac' satinuc lec li c'usitic 

ch'iemique, jech lec chapal avu'un scotol. 

10Vo'ot chavat'es lec ta jujuchol li banamile; chanojesbe lec ta vo' li sbevo'altaque; 

chac'unibtas lec ta vo' li banamile; chavac'be lec bendición li c'usitic te ch'iemique. 

11Chanojes lec ta abendición li jujun jabile; li toquetic avu'une bats'i ep tscocanic tal 

ya'lelic, 

12jech lec yoxic li ts'i'laletic ta xocol banamile, jech lec xcuxet yo'ntonic li vitsetique. 

13Jech chlic nojuc ta chijetic li stenlejaltique, chlic nojuc ta trigoaltic li yaxalaltique; 

scotolic ch-avanic, xla'etic no'ox yu'un toj xcuxet yo'ntonic. 

Salmo 66 

Toj jun yutsil c'usitic spasoj li Diose 

Q'ueoj; ja' la sventain li banquilal yu'un jq'ueojetique. 

1Vochetanic no'ox ta yalbel slequilal Dios acotolic ta sbejel banamil. 

2Q'uejintabeic slequil li xch'ul bie; q'uejintaic ti toj ech'em slequilale. 

3Jech xavalbeic li Diose: “Toj ech'em yutsil li avabtele. Ta sventa amuc'ul atsatsal ta 

xyalic ta lum ta atojol li avajcontrataque. 

4Sbejel banamil chayich'icot ta muc', ta xq'uejinic ta atojol, tsq'uejintaic li ach'ul bie”, 

utic li Diose. 

5La'ic, la' q'uelbeic yabtel li Diose; la' q'uelic ti toj labalic sba c'usi la spas ta stojol 

cristianoetique. 

6La sc'atajes ta taqui banamil li muc'ta nabe; c'alal italic ta vo'onee, ta yacan ijelovic 

tal ta uc'um. Cuxetuc no'ox co'ntontic ta stojol li Diose. 

7Ja' tspas mantal sbatel osil ta sventa svu'el; te oy sat ta scotol li jujun banamile, yu'un 

jech mu teuc toyol chcomic o li jtoybaetique. 

8Yajvaltac jujun banamil, albeic yutsilal li Dios cu'untique; ac'o vinajuc avu'unic ti 

chaq'uejintabeic slequilale. 

9Yu'un ja' xchabiojbutic li jcuxlejaltique; muc xac' ti ac'o yalcutic ta lume. 

10Dios cu'un, laj xa aq'uel avil c'u x'elan co'ntoncutic; laj xa aq'ueluncutic lec avil jech 

chac c'u cha'al saquil taq'uin ti chich' lecubtasele. 

11Yu'un laj avac' ochcuncutic ta yoquil; laj avac' jcuchcutic alal icatsil. 

12Laj xa avac' cajiuc ta jbacutic li cristianoetique; laj avac' jelovcuncutic ta vo', 

xchi'uc ta c'oc', pero ta slajeb c'op laj aloq'uesuncutic. 

13Ta xi'och ta ch'ulna avu'un; te ta jchic'bot amoton, yu'un ta jc'otes li c'usitic caloj ta 

atojole. 

14Ja' li c'usitic iloc' ta quee, li c'usitic laj cal ti c'alal oy ep jvocole. 

15Ta jchic'bot amotonin li c'usitic lec jubenique; ta jchic'bot ch'ium chijetic ti lec mu 

yic' xch'ayilale, xchi'uc ta jmilbot amotonin vacaxetic xchi'uc tot tentsunetic. 

16La'ic acotolic, vo'oxuc ti chaxi'ic yu'un li Diose; ta xcal ava'yic c'usi la spas ta jtojol 

li Diose. 

17La jc'anbe vocol ta que; laj calbe slequilal ta coc'. 

18Ti chopoluc c'usi jnopoj ta co'ntone, muc xiya'ibun jc'op ti jechuque. 

19Pero ta melel laj ya'ibun jc'op li Diose; laj ya'ibun li ca'yej xivocolet ta stojole. 

20Ac'o ich'atuc ta muc' li Diose, yu'un laj yich'bun ta muc' li jc'ope; muc xisjalanbun li 

c'uxubinel yu'une. 

Salmo 67 

Ac'o ich'atuc ta muc' stuc li Diose 

Q'ueoj. Ja' laj yich' q'uejintael ta sonetic ti oy yaq'uile; ja' la sventain li banquilal 

yu'un jq'ueojetique. 

1Dios cu'un, c'uxubinuncutic me, ac'buncutic bendición; ac'o xojobanuc tal asat ta 

jtojolcutic, 

2yu'un jech ac'o yilic c'u x'elan slequil avo'nton; ac'o yilic scotol cristianoetic ta 

banamil c'u x'elan chacoltavan. 

3Dios cu'un, ac'o yalic alequilal scotol li cristianoetic ta jujun lume; ac'o yich'icot ta 

muc' scotolic. 

4Ac'o cuxetuc no'ox yo'ntonic; ac'o la'eticuc no'ox li cristianoetic ta jujun banamile, 

yu'un tuc' chachapan scotol li cristianoetique, xchi'uc vo'ot achabioj scotol li jujun 

banamile. 

5Dios cu'un, ac'o yalic alequilal scotol li cristianoetic ta jujun lume; ac'o yich'icot ta 

muc' scotolic. 

6Isatin xa li c'usitic ts'unbil ta banamile; li Dios cu'untique laj xa yac'butic bendición. 

7Ac'o yac'butic to ep bendición li Diose. Ac'o yich'ic ta muc' Dios scotol li 

cristianoetic ta banamile. 

Salmo 68 

Q'ueoj sventa c'alal i'ochic batel ta yosilic li israeletique 

Q'ueoj yu'un David; laj yich' q'uejintael, ja' la sventain li banquilal yu'un 

jq'ueojetique. 

1C'alal chlic spas yabtel li Diose, ta spuc sbaic batel li yajcontrataque; ta xjatovic 

loq'uel ta stojol li boch'otic tsbajic li Diose. 

2Ta sacch'ayic batel jech chac c'u cha'al ch'ayil; ta x'ulic jech chac c'u cha'al chab ti 

ch-ul ta c'oq'ue. Li boch'otic chopolique j'ech'el ch'ayemic o ta stojol Dios. 

3Yan li boch'otic tuc' yo'ntonique xcuxet no'ox yo'ntonic, jun no'ox yo'ntonic ta stojol 

Dios; xbitubajic no'ox ta sventa ti toj xcuxet yo'ntonique. 

4Q'uejinanic yu'un li Diose; q'uejintabeic ta q'ueojetic li sbie. Ich'ic ta muc' li boch'o 

chcaji ta ba toque, ja' li Muc'ul Diose; cuxetuc no'ox avo'ntonic ta stojol. 

5Ja' li Dios ti nacal ta xch'ulnae; ja' stotic c'otem li boch'otic mu'yuc xa stot sme'ique; 

ja' Jc'opojel yu'unic li me'on antsetique. 

6Li boch'o comtsanbil stuquique, ja' ta x'ac'bat snaic yu'un li Diose. Li boch'o 

chucbilique ta scolta, ta xac'be scotol c'usi chtun yu'unic. Yan li jtoybaetique ta xac' 

naquiicuc ta taqui banamil. 

7Dios cu'un, c'alal ba'yucbeot tal yu'un li ateclumale, c'alal laxanov tal achi'uc ta xocol 

banamile, 

8inic li banamile, iyal tal vo' ta vinajel; li vits Sinaie inic ta atojol, vo'ot li Diosot yu'un 

Israele. 

9Dios cu'un, bats'i tsots laj avac' taluc li vo'e, yu'un jech laj avac' xcux lec li avosil ti 

paq'uem xae. 

10Ja' te laj avac' naquiicuc li avu'untaque; li me'onetique yutsil avo'nton laj avac'be 

c'usi chtun yu'unic. 

11Li Cajvaltique oy c'usi laj yal; ep boch'otic la spuquic batel li c'usi laj yale. 

12Ijatovic xa batel xchi'uc yajsoldadoic li ajvaliletique; li antsetic ti te icomic ta nae laj 

xa spucbe sbaic li c'usi la spojbeic yajcontraique. 

13Li vo'oxuque jun avo'ntonic te mocholoxuc ta ti' c'oc', pero ep c'usi laj ataic. Pixil 

lacomic ta saquil taq'uin, jech chac c'u cha'al stsumut ti pixil lec ta sc'uc'umale; oy 

c'usi c'onc'ontic xa sba xic' laj ataic jech chac c'u cha'al bats'i lequil c'anal taq'uin. 

14C'alal laj yac' jatovuc batel ajvaliletic li Boch'o ech'em svu'ele, sacuben no'ox batel 

yu'unic li vits Salmone, co'ol jech chac c'u cha'al chyal tayo ti sacuben no'oxe. 

15Lec muc' li vits te ta Basane; lec toyol li vitsetic tee. 

16Vo'oxuc li toyol vitsoxuque, ¿c'u yu'un ti it'ix avo'ntonic yu'un li vits ti bu tsc'an 

chnaqui li Diose? Pero li Muc'ul Diose ja' ono'ox te chnaqui o sbatel osil. 

17Li Diose ta millón no'ox oy yu'un li caretaetic sventa pleitoe; li Cajvaltique te chtal 

ta Sinaí yo' bu oy li xch'ulnae. 

18Dios, lamuy batel ta toyol, laj achuc batel li boch'otic laj atsale, laj avich' li amoton 

yu'un cristianoetique; c'alal ta jtoybaetic, laj yac' sbaic ta atojol, Muc'ul Dios. 

19Ac'o ich'atuc ta muc' li Cajvaltic Diose, ja' li Dios cu'untique, ja' li Jcoltavanej 

cu'untique, yu'un ta jujun c'ac'al ja' chixcuchbutic li quicatstique. 

20Li Dios cu'untique ja' no'ox jun Dios ti chcoltavane, xchi'uc ja' xu' yu'un 

chiscoltautic ta sventa lajel. 

21Li Diose ta xvoch'be sjol li yajcontrae, ja' sjol li boch'otic te tspasic o c'usitic 

chopole. 

22Li Cajvaltique jech yaloj: “Ta xcac' sutan yan velta ta Basán; ta xcac' sutan yan 

velta ta natil nab, 

23yu'un ac'o bat amuc avacan ta xch'ich'al li avajcontrae, xchi'uc ac'o bat sleq'uic li 

ats'i'taque”, xi. 

24Dios, vo'ot li Diosot cu'une, vo'ot li Ajvalilot cu'une, chvinaj xa xcholoj sbaic te ta 

ach'ulna li boch'o chayich'icot ta muq'ue. 

25Li jq'uejimoletique ja' ba'yucbe chbatic; li jtijsonetique ja' ts'acalpat chbatic; ja' te 

cacalic batel ta o'lol li tsebetic tstijic batel chac'chac' taq'uinetique. 

26Acotolic ich'ic ta muc' li Diose, vo'oxuc li sts'unubaloxuc Israele; tsobo aba acotolic 

ta yalbel slequilal li Cajvaltique. 

27Ja' ba'yucbe chbat avu'unic li smomnich'nab Benjamine, ja' li c'ox its'inale; ja'o te 

chtalic ec li banquilaletic yu'un Judae; ja'o te chtalic ep li banquilaletic yu'un Zabulón 

xchi'uc li banquilaletic yu'un Neftalie. 

28Dios cu'un, laj xa avac' ta ilel li avu'ele; ac'o xa ta ilel yan velta li avu'el ti laj ono'ox 

apas ta jtojolcutique. 

29Jech xu' chtal yac'boxuc amoton li ajvaliletic te ta ach'ulna ta Jerusalene. 

30Soqueso li Egipto ti xco'laj xchi'uc chonbolom ta ajtique; ti xco'laj xchi'uc epal 

simarón tot vacaxetique ti xco'laj xchi'uc ch'ium tot vacaxetique. Ta sventa ti toj 

jc'ulejique, mu'yuc stu chilic li cristianoetique. Puco batel li cristianoetic ti toj c'upil 

cha'yic paspleitoe. 

31Ta to xlic talicuc li banquilaletic ta Egiptoe; li etiopiaetique ta to xlic stoy sc'obic ta 

stojol Dios. 

32Ajvaliletic, cristianoetic ta banamil, q'uejinanic yu'un li Diose; q'uejinanic yu'un li 

Cajvaltique, 

33ja' li boch'o cajal ta sba yac'ol vinajele, ja' li vinajel ti te oy o ta vo'onee. A'yo 

ava'yic, toj ech'em svu'el li sc'ope. 

34Q'uelo lec avilic c'u x'elan stsatsal li Diose. Li smuc'ul stsatsale te oy ta stojol li 

Israele; li svu'ele xc'ot c'alal to ta yaxal vinajel. 

35Li Diose xi'bil, ich'bil ta muc' te ta xch'ulna; li Dios yu'un Israele chac'be stsatsal 

spersaic li steclumale. Ich'biluc ta muc' li Diose. 

Salmo 69 

Avanel ta sventa vocol 

Q'ueoj yu'un David. “Nichim”, xi sbi snuq'uilal laj yac'be; ja' la sventain li banquilal 

yu'un jq'ueojetique. 

1Dios cu'un, coltaun me, yu'un ta xa jic' li vo'e. 

2Ta xa ximuc ochel ta natil ach'eltic chca'ay; mu'yuc xa bu xu' ta jtec'an li cacane. Laj 

xa jta jun natil nab; ta xa xixcuchun batel li yipe. 

3Ic'uxub xa jnuc' ta avaptael; imac xa li sbe quiq'ue; ilub xa li jsat ta amalaele, yu'un te 

xiq'uelc'un o avu'un. 

4I'epajic ta jyalel li boch'o chiscontrainicune; i'ech' xa jech yepalic jech chac c'u cha'al 

stsotsil jol; laj xa yich' lec stsatsalic li cajcontrataque. Mu'yuc smelol ti tsc'an 

chismilicune; jech no'ox tsc'anic ta jsutes li c'usi mu'yuc quelc'anoje. 

5Li vo'ote, Dios cu'un, xavotquin ti c'u yepal jbolil ta atojole, yu'un mu'yuc macal ta 

asat ti c'u yepal jmul jtaoje. 

6Cajval, Muc'ul Dios, vo'ot ti chapas ta mantal scotole, mu me xlabanatic ta jcoj li 

boch'o xch'unojic ti vo'ot chacoltae. Dios yu'un Israel, mu me xyalic ta q'uexlal ta jcoj 

li boch'otic vo'ot no'ox chasa'icote. 

7Yu'un vo'ot ta aventa ti ep laj quich' contrainele; solel xjumlajet ta q'uexlal li jsate. 

8Yan xa vinicun laj yilic li jchi'iltac ta voq'uele; mu xa xiyotquinicun scuyojic li 

boch'otic jun jme' jchi'uque. 

9Ta xa xicham ta scoj ti tsots sc'oplal chca'ay li ch'ulna avu'une. Jech noxtoc vu'un laj 

cuch scotol li chopolc'optael chayac'bicot li jchopolc'optavanejetique. 

10Ep li'oc', ep laj quicta ixim, pero ja' no'ox la slabanicun. 

11La jlap c'u'il sventa vocol ti ch'ixlajan ta lapele, pero ja' no'ox xvochetic ta 

jtse'intael. 

12Puru ta jcontra chc'opojic li cristianoetic buyuc no'ox tsobolique; sq'uejimolicun 

no'ox cha'yic li jyacubeletique. 

13Pero li vu'une, Muc'ul Dios cu'un, vo'ot no'ox chajc'opanot; coltaun ta sventa ti toj 

ep ac'anojune; tac'bun me li jc'ope yu'un mu xlaj li coltael avu'une. 

14Loq'uesun xa li' ta natil ach'eltique; mu me teuc ximuc o batel. Coltaun xa ta sventa 

li uts'intaele; loq'uesun xa li' ta natil nabe. 

15Mu me xavac' xcuchun batel li yip uc'ume; mu me xavac' xisbic'un ochel li natil 

xabe; mu me xavac' smac sba li sti'e. 

16Muc'ul Dios, tac'bun me li jc'ope, yu'un toj lec avo'nton, toj lec chac'anvan. Coltaun 

me ta sventa ti toj ep yutsil avo'ntone. 

17Mu me xanac' asat ta stojol li avajtunele, yu'un mu xa xnel li jvocole; tac'bun me ta 

ora li jc'ope. 

18Nopajan tal ta jtojol, la' pojun; coltaun ta sventa li cajcontrataque. 

19Aviloj xa scotol li jvocole, xchi'uc li q'uexlal, li labanel laj quich'e; oy ta asat scotol 

li boch'otic chiscontrainicune. 

20Ituch' xa co'nton yu'un li chopolc'optael laj yac'bicune; alubenun xa, mu'yuc xa 

jtsatsal chca'ay. La jmala me oy boch'o chic'uxubaj to ta yo'nton, pero mu'yuc; la 

jmala me oy boch'o chtal spatbun co'nton, pero mu'yuc noxtoc. 

21Ja' no'ox laj yac'bicun jve' li c'usi toj ch'ae; c'alal taquin co'ntone, ja' no'ox laj 

yac'bicun pasem ya'lel ts'usub cuch'. 

22Ac'o c'atajuc ta xch'ajanulic li sve'elic ta sq'uinique; ac'o c'atajuc ta spets'ulic li c'usi 

toj lec cha'yique. 

23Ac'o macuc o satic, yu'un jech mu me xilic; ac'o nicuc li yacanique, jech nicnunuc 

ac'o comuc o. 

24Ac'o c'otuc ta stojolic, ac'bo xcuchic li sc'ac'al avo'ntone. 

25Ac'o yavnaijuc o li snaique. Mu'yucuc xa boch'o te chnaqui o ta scarpanaic. 

26Yu'un la scontrainic li boch'o laj avac'be tsots svocole; la slabanic li boch'o cha'ibe 

xc'uxul syayijemal avu'une. 

27Ac'bo xcuchic o li c'usi chopol la spasique; mu me x'ochic ta lequilal avu'un. 

28Tu'pbo o sbiic ta svunal li cuxlejal sventa sbatel osile; mu me co'oluc tsacal sbiic 

xchi'uc li boch'o tuc' yo'ntonique. 

29Li vu'une toj ep jvocol, toj abul jba, pero li coltael avu'une, Dios cu'un, ja' chistoyun 

liquel. 

30Ta xcalbe slequilal sbi ta q'ueojetic li Diose; ta xcac' ta ich'el ta muc' ta sventa 

q'ueojetic. 

31Le'e ja' toj lec chil li Muc'ul Diose, xjelov to jech slequil chil jech chac c'u cha'al li 

vacax chich' milbel smotonine, o jech chac c'u cha'al li ch'ium tot vacax ti oy lec 

xulube xchi'uc ti lec cha'xol svoye. 

32C'alal jech chilic li boch'otic oy svocole, toj xcuxet no'ox yo'ntonic; ta stsatsub o 

yo'ntonic li boch'otic tsa'ic Diose. 

33Yu'un li Muc'ul Diose cha'ibe sc'op li me'onetique, muc teuc no'ox tsjip ta yo'nton li 

yu'untac ti ochemic ta chuquele. 

34Ac'o yich'ic ta muc' Dios c'alal ta vinajel, ta banamil, ta nabetic, xchi'uc scotol li 

c'usitic cuxajtic tee. 

35Yu'un li Diose ja' tscolta li yu'untac te ta vits Sione; ta xcha'va'anan li lumetic ta 

yosilal Judae, ja' te ta xnaquiic o, ja' ta xac'be yu'uninic o. 

36Ja' yu'unic chcom o li smomnich'nab yajtuneltaque; li boch'otic tsc'anic Diose ja' te 

chnaquiic o. 

Salmo 70 

Sc'opanel Dios yu'un ac'o stsalbutic cajcontratic 

Q'ueoj yu'un David sventa oy c'usi la svules ta yo'ntonic; ja' la sventain li banquilal 

yu'un jq'ueojetique. 

1Dios cu'un, la' me loq'uesun ta jvocol; Dios cu'un, ac'bo me tal yipal ta ora ta jcoltael. 

2Ac'o yalicuc ta q'uexlal li boch'otic tsc'an chismilicune; ac'o va'lupatijicuc sutel ta 

q'uexlal li boch'otic chopol yo'ntonic cu'une. 

3Ta q'uexlaluc ac'o jatovicuc sutel li boch'otic stse'inic no'ox ta jlabanele. 

4Pero scotol li boch'o chasa'ote ac'o cuxetuc no'ox yo'ntonic, ac'o tse'inicuc no'ox. 

“Toj muc' li Dios cu'untique”, ac'o xiicuc scotol ora li boch'o tsc'anic coltael avu'une. 

5Li' ta orae, toj ep jvocol li vu'une, toj abul jba. La' me coltaun ta ora Dios cu'un, vo'ot 

jcoltavanejot cu'un, jpojvanejot cu'un; Muc'ul Dios, mu me xamala jal. 

Salmo 71 

La sc'opan Dios jun mol 

1Muc'ul Dios, vo'ot no'ox la jc'an chabiel ta atojol; me jutuc mu'yuc bu xiyal o ta 

q'uexlal avu'un. 

2Pojun xa me, coltaun xa me, yu'un vo'ot tuc' avo'nton; tuc'ulanbun xa me li jc'ope, 

coltaun xa me. 

3Vo'ot jnac'ubbailot jech chac c'u cha'al jbej tsatsal ton; vo'ot laj aventainun ti jech 

colem licome; vo'ot yip stsatsalot co'nton. 

4Dios cu'un, mu me xavac' ochcun ta sc'ob li chopol cristianoetique; coltaun me 

loq'uel ta sc'ob li j'uts'intavanejetique, li jsa'c'opetique. 

5Yu'un li vo'ote Muc'ul Dios, vo'ot smuc'ul stsatsal co'nton c'otemot; ta jbic'tal ono'ox 

jch'unoj ti jbel sc'oplal chacoltaune. 

6C'alal tiq'uilun to'ox ta yut xch'ut jme'e, vo'ot ta aventa ti lec ono'ox oyune, xchi'uc 

vo'ot ono'ox laj avac' ti lec livoq'ue; sbatel osil vo'ot no'ox chacalbot alequilal. 



1032 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

7Ep boch'otic labal laj yilic ti c'alal oy ep jvocole, pero vo'ot no'ox jnac'ubbail lac'ot 

cu'un. 

8Ja' yu'un scotol c'ac'al ja' sbel que o li alequilal avutsilale; ja' chcalilan o li alequilal 

avutsilale. 

9Mu me xabajun, yu'un limalub xa; mu me xacomtsanun, yu'un i'alub xa li jbec'tale. 

10Yu'un li cajcontrataque ta xa xlo'ilajic ta jtojol; li boch'otic tsc'an ox chismilicune 

jmoj la stsob sbaic ichopolc'opojic. 

11Jech chalic: “Icomtsanat xa yu'un li Dios yu'une; bat nutsic, bat tsaquic, yu'un 

mu'yuc xa boch'o chcoltaat yu'un”, xiic. 

12Mu me xanamaj ta jtojol, Dios cu'un; coltaun me ta ora, yu'un vo'ot Diosot cu'un. 

13Ac'o q'uexovicuc, tsalbil ac'o comicuc li cajcontrataque; j'ech'el ac'o yalicuc o ta 

q'uexlal, ac'o soquicuc o li boch'otic tsc'an chismilicune. 

14Pero li vu'une vo'ot no'ox jpatoj co'nton ta atojol; ech'em to xu' chcal alequilal. 

15Li quee scotol c'ac'al ta spuc batel ti toj tuc' avo'ntone, xchi'uc li c'usitic laj apas ta 

sventa laj acoltaune, ac'o me mu xa jna c'u yepal li c'usitic laj apase. 

16Muc'ul Dios, vo'ot li Cajvalote, ta xcal scotol li c'usitic toj muc'tic, toj tsotsic laj 

apase; ta xcal batel ti vo'ot no'ox atuc toj tuc' avo'ntone. 

17Dios cu'un, oy c'usi lec laj achanubtasun tal ta jqueremal; yoquel to jbats'il yalel o li 

c'usitic toj tsotsic laj apase. 

18Ac'o me molun xa, me sac xa jol, pero mu me xacomtsanun, Dios cu'un. Ta to me 

xcalbe ya'yic c'u x'elan atsatsal avu'el, xchi'uc c'usitic toj muc'tic laj apas li ts'acal 

olnich'onetic li'i, xchi'uc li boch'otic ts'acal to ta xtalique. 

19Li stuq'uil avo'ntone, Dios cu'un, xc'ot c'alal to ta vinajel; toj tsotsic, toj muc'tic li 

c'usitic laj apase. Mu'yuc boch'o yan jech chac c'u cha'al li vo'ote, Dios cu'un. 

20Ac'o me laj quil ep jvocol avu'un, ac'o me toj abul xa jba laj ca'ay, pero laj avac' 

cuxuc banamil chca'ay yan velta; laj xa atoyun liquel ta ach' yan velta. 

21Laj avac' muq'uibuc lec jc'oplal yan velta; laj amuq'uibtasbun co'nton yan velta. 

22Ja' yu'un ec li vu'une ta jq'uejinta alequilal ta sonetic; Dios cu'un, ta jq'uejinta ta arpa 

li yutsil avo'ntone, vo'ot li Ch'ul Diosot yu'un Israele. 

23Toj xcuxet no'ox co'nton ti c'alal ta jq'uejinta alequilale; toj xcuxet no'ox cha'ay 

scotol li jbec'tale yu'un vo'ot laj acolta ti cuxul toe. 

24Jech noxtoc li quee scotol c'ac'al chalilan o ti toj tuc' avo'ntone, yu'un iyalic xa ta 

q'uexlal avu'un; tsalbil icomic avu'un li boch'otic tsc'an ox chiyac'bicun jvocole. 

Salmo 72 

C'u x'elan yabtel jun tuq'uil ajvalil 

Ja' sventa Salomón. 

1Dios cu'un, ac'bo yo'ntonin stuq'uil avo'nton; ac'bo yo'ntonin slequil avo'nton li 

ajvalile. 

2Yu'un jech lec tuc' ac'o xchapan li ateclumale; lec tuc' ac'o sventain li me'onetic 

avu'une. 

3Ac'o vinajuc ta vitsetic yu'unic ti staojic jun yo'ntonic li ateclumale; ac'o vinajuc ta 

yosilalic ti staojic tuq'uil chapanele. 

4Tuc' ac'o xchapan li boch'otic oy svocolique, ac'o scolta li boch'otic mu'yuc c'usi oy 

yu'unique; yan li j'uts'intavanejetique pech'bil ac'o comuc ta teq'uel yu'un. 

5Ac'o yich'ot o ta muc' ti jayib c'ac'al cuxule, ti jayc'ol alab nich'nabetic chjelove. 

6Ac'o jechuc jech chac c'u cha'al vo' ti chat'es lec li ts'i'laletique, xchi'uc jech chac c'u 

cha'al job osil ti tsc'unibtas li banamile. 

7Tuc' ac'o batuc yu'un scotol ti jayib c'ac'al cuxule; ac'o junuc o yo'nton c'alal to tsta 

yorail chlaj sc'oplal li ue. 

8Ac'o sventain batel ti xlic ta ti'nab, c'alal to ta yan jot nabe, xchi'uc ti xlic ta uc'um 

Éufrates c'alal to ta jot sti' banamile. 

9Ac'o squejan sbaic ta stojol, ac'o sbic'tajes sbaic ta stojol scotol li yajcontratac nacalic 

ta xocol banamile. 

10Li ajvaliletic ta Tarsis xchi'uc ta ti'ti' nabe, ac'o tal yac'beic smoton; Li ajvaliletic ta 

Sabá xchi'uc ta Sebae, ac'o tal yac'beic c'usitic oy yu'unic. 

11Ac'o squejan sbaic ta stojol scotol li yantic ajvaliletique; ac'o abtejicuc yu'un scotol 

li cristianoetic ta yantic banamile. 

12Yu'un ja' tscolta li boch'otic abul sbaique xchi'uc li boch'otic oy svocolic ti mu'yuc 

boch'o chcoltaatique. 

13Ja' chc'uxubin li boch'otic toj biq'uit ch-ilatique, xchi'uc tscolta c'u cha'al mu xlajic 

ta milel. 

14Tscolta noxtoc ta sventa svocolic, xchi'uc ta sventa uts'intael, yu'un toj tsots sc'oplal 

cha'ibe li xcuxlejalique. 

15Ich'biluc ta muc' li ajvalile. Ac'o ac'batuc li c'anal taq'uin chlic tal ta Sabae; ac'o 

c'opanbatuc Dios ta stojol scotol ora; ac'o ac'batuc bendición scotol c'ac'al. 

16Ac'o oyuc ep trigo li' ta banamil; ac'o nojuc batel ta trigo li joljolvitse; ac'o yac' ep 

sat jech chac c'u cha'al Líbano. Li jnaclumetic te ta lume ac'o xojobanicuc no'ox ta 

nich jech chac c'u cha'al nichimaltic. 

17Sbatel osil te ac'o comuc o sbi li ajvalile; te ac'o oyuc o ti c'alal te to oy li c'ac'ale; 

ac'o staic bendición scotol banamiletic ta sventa. “Toj lec li ajvalile”, ac'o xiicuc 

scotol li cristianoetique. 

18Ac'o ich'atuc ta muc' li Muc'ul Diose, ja' li Dios yu'un Israele, yu'un ja' no'ox stuc 

xu' yu'un tspas senyail sq'uelubiltac. 

19Ac'o ich'atuc ta muc' sbatel osil li xch'ul bie; ac'o nojuc ta slequilal scotol li 

banamile. Jech ac'o c'otuc ta pasel. Jechuc. 

20Li' ilaj yo'nton ta sc'opanel Dios li Davide, ja' li xnich'on Isaie. 

Salmo 73 

LIBRO III 
(Salmos 73—89) 

Toj ep smuc'ul yo'nton li Diose 

Q'ueoj yu'un Asaf. 

1Li Diose ta melel toj lec yo'nton ta stojol li Israele; toj lec yo'nton ta stojol li boch'o 

lecuben xa yo'ntonique. 

2Pero li vu'une jutuc xa mu liyal ta lum; jutuc xa mu ijaxbuj li cacane, 

3yu'un i'it'ixaj co'nton yu'un li jchi'iltac ti jtoybaetique, yu'un laj quil ti ja' toj ven lec 

c'usi tstaic li boch'otic chopol yo'ntonique. 

4Li stuquique mu'yuc ta yo'ntonic me oy chchamic, yu'un lec tsotsic, mu'yuc 

xchamelic o. 

5Mu'yuc at-o'nton cha'yic; mu'yuc svocol cha'yic jech chac c'u cha'al li yan 

cristianoetique. 

6Ja' xa snats'inojic o li stoyobbailique; ja' xa slapojic o li sa'c'op, li majbaile. 

7Solel juben xa xchi'uquic o, jeche' xa ut'ajtic li satique; solel ijelov ta bis li c'usi 

chopol tsnop ta yo'ntonique. 

8Chlabanvanic, puru chopol c'usi chalic; ja' no'ox chalilanic o ti tsc'an ch-

uts'intavanique; ta puru toyba chc'opojic. 

9Chchopolc'optaic li Dios ta vinajele; chopol chc'opojic ta sbejel li banamile. 

10Ja' yu'un chvovijic ta be li steclumal Diose, ja' chlic xch'unic scotol c'usiuc no'ox 

chalic li boch'otic chopolique. 

11Jech chlic yalic: “¿C'uxi tsna' Dios li c'usi ta jpastique? ¿Me yu'un oy lec sbijil li 

Boch'o te oy ta vinajele?”, xiic. 

12Q'uelavilic li boch'otic chopol yo'ntonique, ta sjunul yo'ntonic ta stsob ep sc'ulejalic. 

13Li vu'une altic laj cac' persa la jchabi jba ta sventa li c'usi chopole, ti mu'yuc bu laj 

quic'ubtas jc'ob ta spasel li muliletique, 

14yu'un jujun c'ac'al puru nucul chquich'; puru vocol chquich' ta jujun sob. 

15Ti jechuc laj cal ec jech chac c'u cha'al chalique, ep xa la jlo'la avu'untac ti jechuque. 

16Ja' yu'un laj cac' persa la jnopilan c'usi tstaic ta ts'acal, pero toj tsots abtel laj ca'ay. 

17Ja' to ti c'alal li'och ta ch'ulna avu'une, la jna' ti oy c'usi chc'ot staic ta ts'acal li 

cristianoetic le'e. 

18Yu'un ja' xa laj avac'beic stam batel li be ti toj bilile, xchi'uc laj anet' batel ta sventa 

lajel. 

19Anil no'ox xu' chchamic; ta xi'el no'ox xu' chlajic, jech ta xch'ayic o batel. 

20Li vo'ote Cajval, chach'ayes o ta avo'nton jech chac c'u cha'al boch'o chvaychin, ti 

chch'ay ta yo'nton xvayech c'alal tstots ta svayabe. 

21Toj ven st'uset co'nton laj ca'ay; oy c'usi te pajal ta yut co'nton laj ca'ay. 

22Yu'un bats'i mu xca'ibe o smelol, toj bolun laj ca'ay; ja' jechun jech chac c'u cha'al 

jcot chonbolom ta atojol. 

23Pero ta sventa ti te ono'ox nabalun o ta atojole, laj atsacbun jbats'ic'ob. 

24Laj atuq'uibtasun batel ta sventa li taq'uiel avu'une; ts'acal chavic'un batel ta lequilal. 

25¿Boch'o yan oy cu'un te ta vinajele? Ja' no'ox vo'ot, Dios cu'un. Ta sventa ti te oyun 

o ta atojole, mu'yuc c'usi yan ta jc'an li' ta banamile. 

26Li jbec'tal xchi'uc co'ntone ta xlaj yip, pero li stsatsal co'ntone ja' li Diose; mu'yuc 

c'usi yan sc'an chca'ay o sbatel osil. 

27Yu'un li boch'otic chnamajic ta atojole ta xch'ayic o; li boch'otic mu junuc yo'nton ta 

atojole chavules o. 

28Pero li vu'une chinopaj ta atojol, yu'un ja' toj lec chca'ay. Vo'ot no'ox cac'oj jba o ta 

ac'ob, Muc'ul Dios, vo'ot li Cajvalote; ta xcal batel scotol ti c'u x'elan avabtele. 

Salmo 74 

Sc'opanel Dios ta sventa israeletic 

Q'ueoj yu'un Asaf. 

1Dios cu'un, ¿c'u yu'un ti j'ech'el laj abajuncutic oe? ¿C'u yu'un ti ilic sc'ac'al avo'nton 

ta stojol li achijtac ti te oyic ta sve'ub avu'une? 

2Na'o me li jteclum avu'un ti laj ono'ox apoj tal ta vo'onee, xchi'uc ti laj ono'ox acolta 

tal ta sventa chavu'unin oe. Jech noxtoc na'o me li vits Sión ti bu lanaquie. 

3La' q'uelavil, iyavnaij xa o li ch'ulna avu'une; q'uelavil, laj xa soquesic o scotol li 

avajcontrae. 

4Li avajcontrataque x'avlajetic no'ox te ta yav li ch'ulna avu'une, yu'un itsalvanic xa; 

laj xa sjoc'anbeic senyail ti spasojic xa canale. 

5-6C'alal ivulique, xt'ojlajetic stseplajetic no'ox vulel, jech chac c'u cha'al tsts'etubajic 

ta toyolaltic, yu'un ja' vul slilinic ta eq'uel, ta martillo li ste'eltac ach'ulna ti toj c'upilic 

sbae. 

7Xchi'uc laj yac'beic sc'ac'al li ch'ulna avu'une; la soquesbeic o sc'oplal li ch'ulna 

avu'une; la sjinesic yalel c'alal ta banamil. 

8Jech laj yal ta yo'ntonic: “Jlajestic o ta j'ech'el”, xiic. La xchiq'uic scotol li snailtac bu 

chaquich'otcutic ta muq'ue. 

9Mu'yuc xa te oy li c'usitic ts'u'iltasbil chtun ta atojole. Mu xa junuc j'alc'opetic 

cu'uncutic noxtoc; me junuc mu boch'o sna' cu'uncutic baq'uin ch-ech' li vocol le'e. 

10Dios cu'un, ¿baq'uin to chlaj jc'oplalcutic ta na'leel yu'un li cajcontracutique? ¿Me 

jech te sta yav o chchopolc'opojic ta atojol li avajcontrae? 

11¿C'u yu'un ti mu'yuc bu chabaq'ues o ac'obe? ¿C'u yu'un ti jeche' te ameyoj o 

ac'obe? 

12Vo'one ono'ox vo'ot ajvalilot cu'un; ep velta laj acoltauncutic li' ta sba li banamile, 

Dios cu'un. 

13Ta atsatsal laj avoc' li muc'ta nabe; laj avoc'be sjolic li smuc'tiquil chanul nabe. 

14Laj avoch'be sjoltac li Leviatán, ti toj xi'bal sbae; ja' laj avac'be sve'elin li xchanultac 

xocol banamile. 

15Laj at'omes loq'uel tal vo' xchi'uc uc'umetic; laj ataquijes li uc'um ti mu ono'ox sna' 

x'ul oe. 

16Ja' avu'un li c'ac'altique; ja' avu'un noxtoc li ac'ubaltique. Vo'ot laj apas noxtoc li ue 

xchi'uc li c'ac'ale., 

17Vo'ot laj achapan bu c'alal chpaj sti'iltac li banamile; vo'ot laj apas li yorail 

q'uepelaltic xchi'uc li yorail vo'olaltique. 

18Muc'ul Dios, na'o me ti chasna'leicot li jcontrainvanejetique; ta xchopolc'opojic ta 

atojol li bol cristianoetique. 

19Mu me xach'ayuncutic ta avo'nton vu'uncutic ti ja' jechuncutic jech chac c'u cha'al 

puruvoc stsue, vu'uncutic ti oy ep jvocolcutique; mu me xavac'uncutic ta sc'ob li 

jti'vanej bolometique. 

20Mu me xach'ay ta avo'nton li c'usi achapanoje, yu'un li cosilalcutique noj ta puru 

vocol, ta puru uts'intael c'alal to ta jujujot sti'. 

21Mu me xavac' xyalic o ta q'uexlal li boch'otic tsalbilic xae; ac'o no'ox yalic alequilal 

li boch'o abul sbaique xchi'uc li me'onetique. 

22Dios cu'un, la' me pojo aba. Na'o me ti te chchopolc'opojic o ta atojol scotol ora li 

bol cristianoetique. 

23Mu me xch'ay ta avo'nton ti x'avlajetic ta atojol li avajcontrae; mu me xch'ay ta 

avo'nton ti xvochlajetic no'ox ta atojol scotol orae. 

Salmo 75 

Ja' jchapanvanej stuc li Diose 

Q'ueoj yu'un Asaf. “Mu xavulesun”, xi sbi laj yac'be. Ja' la sventain li banquilal yu'un 

jq'ueojetique. 

1Colavalbuncutic, Dios cu'un, colavalbuncutic, yu'un li' oyot ta jtojolcutic; ta xcalcutic 

ti toj yan sba yutsil li avabtele. 

2Jech chal li Diose: “C'alal tsta yorail cu'une, tuc' ta jchapan scotol. 

3Ta xnic li banamile xchi'uc li boch'otic te nacajtique, pero vu'un ta jtsacbe lec li 

yoyaltaque. 

4Jech chcalbe li jtoybaetique xchi'uc li boch'otic chopol yo'ntonique: ‘Mu toj muc'uc 

xava'ay abaic; mu xatoy abaic. 

5Mu me solel toyobbaocoxuc ta sventa li c'usi xu' avu'unique. Mu me atucuc no'ox 

xava'ay abaic ti c'alal chac'opojique’, xcut chcalbeic”, xi. 

6Yu'un mu'yuc bu yan chtal li tuq'uibtasele, me ta sloq'uem c'ac'al, me ta smaleb 

c'ac'al, me ja'uc ta xocol banamil. 

7Yu'un ja' stuc jchapanvanej li Diose. Ja' xu' yu'un tsbic'tajes li boch'o toyol yac'oj 

sbaique; ja' chac' ta ich'el ta muc' li boch'o biq'uit yac'oj sbae. 

8Yu'un li Muc'ul Diose ja' oy ta sc'ob li bise; li ya'lel ts'usube pasem xa lec, ac'bil xa 

lec scap. C'alal chlic smal ta banamil li Diose, ta xuch'ic scotol li boch'otic chopol 

yo'ntonique; ta slajesic scotol, me jts'ujuc mu'yuc chcom. 

9Pero li vu'une ja' no'ox chcalilan o; ja' no'ox ta jq'uejintabe o slequilal li Dios yu'un 

Jacobe. 

10Yu'un ja' ta slajesbe stsatsalic scotol li jpasmuliletique; ja' ta x'ac'bat svu'elic li 

boch'otic lequique. 

Salmo 76 

Ja' tstsalvan stuc li Diose 

Q'ueoj yu'un Asaf. Laj yich' q'uejintael ta sonetic ti oy yaq'uile. Ja' la sventain li 

banquilal yu'un jq'ueojetique. 

1Li Diose lec otquinbil te ta Jerusalén; toj muc' ch-a'ibat sbi te ta Israel. 

2Li ch'ulna yu'un ti pasbil ta nucule te oy ta Salem; ti bu nacale te ta Sión. 

3Ja' te la sc'as li flechaetic, li espadaetique; ja' te la svoc' li macubbailetique xchi'uc li 

yantic abtejebaletic sventa pasub c'ope. 

4Toj ech'em avutsilal Dios cu'un; toj ech'em amuc'ul, yu'un toj ep c'usi laj apojbe li 

avajcontrae. 

5Li soldadoetic ti tsots yo'ntonique ichamic o; li jpasc'opetique mu'yuc c'usi xu' 

yu'unic o. 

6Dios cu'un, vo'ot li Diosot yu'un Jacobe, ta xi'elal stsatsal ac'op no'ox ipaj ta xanubal 

avu'un li caretaetic xchi'uc li ca'etique. 

7Dios cu'un, li vo'ote xi'bilot. ¿Boch'o xu' yu'un chva'i ta asat ti c'alal chlic sc'ac'al 

avo'ntone? 

8Te to ta vinajel laj avac' tal ta a'yel ti tuc' chachapanvane; scotol li cristianoetic ta 

banamile ixi'ic, ch'anxaxi lamal icomic. 

9C'alal chlic chapanvanane Dios cu'un, ja' sventa chacolta li boch'otic uts'intabilic li' ta 

banamile. 

10Li sc'ac'al yo'nton avajcontrae ja' chc'ataj ta avich'el ta muc'; li juteb no'ox sc'ac'al 

yo'ntonique ja' chc'ataj ta acorona. 

11Alic ta jamal ta stojol Muc'ul Dios li c'usi chac'an chapasique, pero c'otuc me ta 

pasel avu'unic. Acotolic vo'oxuc ti te seteloxuc ta spat ta xocone, ich'beic tal smoton, 

yu'un ja' no'ox stuc tsc'an ta jxi'tic. 

12Ja' xu' yu'un chtuch'be xcuxlejalic li banquilaletique; ja' xi'bil yu'un scotol li 

ajvaliletic ta banamile. 

Salmo 77 

Toj ech'em svu'el stuc li Diose 

Q'ueoj yu'un Asaf. Ja' la sventain li banquilal yu'un jq'ueojetic, Jedutún sbie. 

1Tsots li'avan ta sc'anbel vocol li Diose, jech laj ya'ibun li jc'ope. 

2C'alal oy at-o'nton chca'ye, ja' ta jsa' coltael yu'un li Cajvale. Scotol ac'ubal te 

xivulvun o ta sc'opanel; mu'yuc bu ta jcux o, pero mu ono'ox jta o smuc'ul co'nton 

chca'ay. 

3C'alal ta jna' li Diose, te chi'oc'; c'alal ep c'usi ta jnopilane, ta xlaj stsatsal co'nton 

chca'ay. 

4Dios cu'un, muc xavac' jmuts' o jutuc li jsate, ja' yu'un toj lajem xa jtsatsal chca'ay, 

mu xa xu' xic'opoj. 

5Ta to xvul ta co'nton c'u x'elan i'ech' tal li c'ac'al, li jabil ta vo'onee; 

6te cht'ab ta co'nton c'u x'elan li jq'ueoj liq'uejin ta ac'ubaltique; te ta jnopilan ta 

co'nton, jech ta jac'be jba: 

7“¿Me j'ech'el la sbajuncutic o li Cajvale? ¿Me mu'yuc chlic lecubuc yo'nton ta 

jtojolcutic yan velta? 

8¿Me solel j'ech'el ilaj o li c'uxubinel yu'une? ¿Me j'ech'el la xch'ay o ta yo'nton li 

c'usi yaloj ono'ox ta jtojolcutique? 

9¿Me ich'ay o ta yo'nton c'uxubinvanej li Diose? ¿Me yu'un solel j'ech'el i'ilin o? ¿Me 

mu'yuc xa abul jba chiyiluncutic?”, xichi. 

10Li c'usi toj c'ux chca'ye, ja' ti c'alal ta xquil ti mu xa jechuc yo'nton ta jtojoltic jech 

chac c'u cha'al ta vo'one li Boch'o te oy ta vinajele. 

11Ta to jna' c'u x'elan yabtel li Boch'o te oy ta vinajele; ta to jna'ilan ti ep sq'uelubiltac 

la spas ta vo'onee. 

12Ta to xvul ta co'nton, ta to jnopilan li c'usitic toj tsotsic, toj muc'tic la spase. 

13Dios cu'un, toj tuc' li be avu'une; mu'yuc yan dios toj muc' jech chac c'u cha'al vo'ot. 

14Vo'ot Diosot ti xu' avu'un chapas c'usi toj labalic sbae; laj avac' ta otquinel ta ep 

lumetic li avu'ele. 

15Ta atsatsal avu'el laj acolta li ateclumale, ja' li yalab xnich'nab Jacob xchi'uc Josee. 

16Dios cu'un, c'alal laj yilot li nabe, ixi'; inic ta xi'el c'alal to ta xchac li natil nabe. 

17Li toquetique laj yaq'uic tal tsots vo'; it'om chauquetic ta vinajel; sts'aylajet no'ox ta 

buyuc li sacsevuletic avu'une. 

18Ivinaj xt'omlajet no'ox ta sutub ic' li chauquetic avu'une. Li sacsevuletique 

isacjamtaj yu'unic li banamile; tsots ibac', tsots inic li banamile. 

19Ja' abe ic'ot li yut nabe; ja' te lajelov tal ta pimil nab, mu'yuc boch'o laj yilbot yav 

avacan. 

20Ta sventa Moisés xchi'uc Aarón laj achabi tal li jteclum avu'un ti ja' jechic jech chac 

c'u cha'al chijetique. 

Salmo 78 

Sc'oplal c'u x'elan la scolta israeletic li Diose 

Q'ueoj yu'un Asaf. 

1Jteclumal, a'yo ava'yic li mantaletic cu'une; tuc'ulano lec ava'yic li c'usi chloc' ta 

quee. 

2Ta puru lo'il c'op chic'opoj. Ja' ta xcal li c'usi mu'yuc ono'ox vinajem ta vo'onee. 

3Ja' li c'usi ca'yojtic, jna'ojtic ono'oxe, yu'un laj ono'ox yal ca'itic li jmoltot jyame'tic ta 

vo'onee. 

4Ja' tsc'an mu me jmucbetic ec li calab jnich'nabtique; calbetic ya'yic slequilal Muc'ul 

Dios li alab nich'nabetic ta to xtalique, xchi'uc calbetic ya'yic c'u x'elan li stsatsal 

svu'ele xchi'uc li muc'tic sq'uelubil la spase. 

5Li Diose laj yac' mantaletic ta stojol li Jacobe; laj yac' chanubtaseletic ta stojol li 

Israele. Laj yalbe jtotic jme'tic ta vo'one ti ac'o xchanubtasic ec li yalab xnich'nabique. 

6Yu'un jech ac'o sna'ic ec li jayc'ol alab nich'nabetic ta to xjelovique, ti ts'acal to ta 

xlic voq'uicuque; ts'acal ja' xa chlic yalbe ya'yic ec li yalab xnich'nabique. 

7Yu'un jech xu' chlic yac' yo'ntonic ta stojol li Diose, jech mu xch'ay ta yo'ntonic c'u 

x'elan yabtel li Diose, jech xu' ta xch'unbeic o li smantaltaque. 

8Jech mu xchanic jech chac c'u cha'al li smoltot syame'ic ta vo'one, ti jtoybaetic, ti 

jbajmantaletique, ti muc scotoluc yo'ntonic laj yac' sbaic ta stojol li Diose, ti muc 

junuc yo'ntonic ta stojole. 

9Li jchop liquemic ta Efraín ti lec chapal xchi'uc sflechaique iva'lupatijic sutel ta anil 

ti c'alal ja'o yorail muc'ta c'ope, 

10yu'un muc xich'ic ta muc' li c'usi chapanbil yu'un Diose; muc xch'unbeic li 

smantaltaque. 

11La xch'ay ta yo'ntonic li c'usitic lec la spas ta stojolique, ja' li sq'uelubiltac stsatsal 

i'ac'bat yilique. 

12Ta sat stot sme'ic laj yac' ta ilel sq'uelubiltac stsatsal li Diose; te laj yac' ta ilel ta 

Egipto banamil ta yosilal Zoán. 

13La svoc' li nabe, te laj yac' jelovicuc tal; la spajes ta jujujot li vo'e, jech la stselan sba 

muyel. 

14Ta c'ac'altique ta toc i'ac'bat yilic bu chbatic; ta ac'ubaltique ta xojobal c'oc' i'ac'bat 

yilic noxtoc. 

15La sjam jun ch'en te ta xocol banamil; bats'i epal vo' te iloc', ja' laj yac'be yuch'ic. 

16Toj tsots yoc li vo' iloc' ta ch'ene; ixanov batel jech chac c'u cha'al uc'um. 

17Pero lic ono'ox sa' smulic ta stojol Dios yan velta; te ta xocol banamil la stoy sbaic 

ta stojol li Boch'o te oy ta vinajele. 

18La sq'uelbeic c'u x'elan yo'nton li Diose, yu'un ja' la sc'an sve'ic li c'usi lec cha'ay 

stuquique. 

19Chopol ic'opojic ta stojol li Diose, jech laj yalic: “¿Me yu'un xu' chijyac'butic lec 

jve'eltic ta mexa li' ta xocol banamil li Diose? 

20Ta melel ja' la sjam li muc'ta ch'ene, jech iloc' tal ep li vo'e; tsots xtomet loq'uel li 

vo'e, ixanov batel ta banamil. ¿Pero me xu' yu'un chijyac'butic jve'eltic noxtoc? ¿Me 

xu' yu'un chac'be ti'bol sti' noxtoc li steclumale?”, xiic. 

21Pero li Muc'ul Diose laj ya'ay, jech i'ilin. Itsan sc'ac'al yo'nton jech chac c'u cha'al 

c'oc'; lic yilinta li Jacobe. 

22Yu'un muc xich'ic ta muc' li Diose; muc xch'unic ti ja' chcoltaatic yu'une. 

23Pero li Diose la spas batel ta mantal li toquetic ta toyole, xchi'uc la sjamanbe sti' li 

vinajele. 

24La stocanbe yalel tal manavaj sve'ic; laj yac'be sve'ic li trigo te oy ta vinajele. 

25Sve'el j'almantaletic laj yac'be sve'ic li yu'untaque; la stacbe tal lec sve'elic, ja' to ti 

bu c'alal inoj lec xch'utic oe. 

26Ital tsots ic' ta sloq'uem c'ac'al; ta svu'el la stac tal muc'ta ic' ta stuq'uil sur. 

27Te la xcuch tal epal ti'bol jech chac c'u cha'al pucuc; epal mut xlamet vulel jech chac 

c'u cha'al yi' ta ti'nab. 

28Te vul yaluc ti bu spasoj scarpanaique; noj ivul li spat xocon scarpanaique. 

29Ja' la sti'ic, lec inoj xch'utic o; jech i'ac'batic yu'un Dios, yu'un jech la sc'an 

yo'ntonic. 

30Ac'o me noj ta ti'bol li yeique, pero ma'uc yu'un ipaj li c'usi tsc'an yo'ntonique. 

31Jech lic ilinuc li Diose. La smil li viniquetic ti toj tsotsique, laj yac' chamicuc li 

viniquetic ti lec xu' yu'unic te ta Israele. 

32Ac'o me jech ipasbatic, pero yo'to la sa' ep smulic; muc xich'ic ta muc' li sq'uelubil 

stsatsal Dios laj yac' ta ilele. 

33Ja' yu'un ta anil no'ox ituch'bat yorailic yu'un li Diose; jmaq'uel no'ox ta satil itu'p o 

sc'oplalic. 

34C'alal imilatic yu'un Diose, ja' to te lic yich'ic ta muc' li Diose. Scotol yo'ntonic la 

sa'ic, jech isutic o tal ta stojol. 

35Ja' to te ivul ta yo'ntonic ti ja' jchabivanej yu'unic li Diose, xchi'uc ti ja' Jpojvanej 

yu'unic li Boch'o te oy ta vinajele. 

36Pero i'epalc'opojic, ilo'lavanic xchi'uc yeic, 

37yu'un muc j'ech'eluc tuc' yo'ntonic ta stojol; muc j'ech'eluc la xch'unic o li c'usi 

chapanbil yu'une. 

38Pero li Diose ja' jc'uxubinvanej o, jech ipasbatic perdón li smulique; muc j'ech'eluc 

x'ulesatic o. Li Diose ep velta la sts'ic li sc'ac'al yo'ntone; muc j'ech'eluc x'ilin o ta 

stojolic. 

39Yu'un la sna' ti beq'uet no'ox yich'ojique, ti ja' jechic jech chac c'u cha'al ic' chjelov 

ti mu xa sut o tale. 

40Toj ep ta velta la stoy sbaic ta stojol te ta xocol banamil; ep laj yac'beic yat yo'nton 

te ta taqui banamil. 

41Ts'acal la sa'beic sc'ac'al yo'nton yan velta noxtoc; laj yac'beic yat yo'nton li Ch'ul 

Dios yu'un Israele. 

42Muc xa svules ta yo'ntonic c'u x'elan li stsatsal svu'ele, xchi'uc ti c'u x'elan ipojatic 

loq'uel ta sc'ob yajcontraique. 

43Muc xa svules ta yo'ntonic ti ep senyailtac, ti ep sq'uelubiltac la spas te ta Egipto ta 

yosilal Zoane, 

44ti la sc'atajes ta ch'ich' li uc'umetique, ti muc xa xuch'ic o li egiptoetique, 

45xchi'uc ti la stac tal ep xcochetique jech iti'atic, xchi'uc la stac tal ep xch'uch'etic; ep 

i'ac'batic svocolic yu'un. 

46Laj yac' lajuc ta xc'ajben noxtoc li sat c'usitic sts'unojique; laj yulesbe ta c'ulubetic li 

ts'unubaltic yu'unique. 

47Laj yac' lajuc ta bot noxtoc li ts'usubtic yu'unique, xchi'uc ilaj ta tayo li higoetic 

yu'unique. 

48Li vacaxetic yu'unique laj yac' chamicuc ta bot; li chijetic yu'unique la smil ta 

chauquetic. 

49Laj yac'be xcuchic scotol li sc'ac'al yo'ntone, ja' li stojol mulile, li c'ux vocole, li 

lajele. Xco'laj xchi'uc jtsob jmilvanej j'almantaletic ital ta stojolic li lajele. 

50J'ech'el laj yac'be xcuchic o li sc'ac'al yo'ntone, muc xa scolta o ta sventa li lajele; 

j'ech'el la sq'uelanbe o sbec'talic ta sventa lajel. 

51Jech noxtoc la smilbe scotol li sba xnich'nab egiptoetique, ja' li sba sts'unubic 

smomnich'nabtac Came. 

52Jech la sloq'ues o tal li steclumale; jmoj stsopetic batel ta xocol banamil jech chac 

c'u cha'al chijetic. 

53Lec la xchabi tal, jech mu'yuc xi'el laj ya'yic; yan li yajcontraique te imuc ta nab 

scotol. 

54Te vul yac' ta ch'ul banamil, ja' li vits ti ja' stuc la spoj ta stsatsal svu'ele. 

55La snutsbe loq'uel scotol li yajvaltac yantic banamile, lec bisbil ta ch'ojon laj yich'ic 

li yosilique; ja' te laj yac' naquiicuc o ta yosilic li jaychop israeletique. 

56Pero li stuquique la sa'beic sc'ac'al yo'nton li Diose. La stoy sbaic ta stojol li Boch'o 

te oy ta vinajele; muc xch'unbeic li smantaltaque. 

57La sva'lupatinic comel li Diose; la stoy sbaic ta stojol jech chac c'u cha'al li stot 

sme'ic ta vo'onee. Ja' jech ic'otic jech chac c'u cha'al st'ilesubil flecha ti jeche' xotxote. 

58Laj yaq'uic ilinuc Dios ta scoj li c'opojebaletic yu'unic ta vitsetique; laj yaq'uic 

it'ixajuc yo'nton ta scoj ti laj yich'ic ta muc' sloc'obal yan diosetique. 

59Li Diose i'ilin ti c'alal laj yile, ja' yu'un j'ech'el la scomtsan o li israeletique. 

60Jech noxtoc la scomtsan o li xch'ulna te ta Siloe, ja' li sna ti bu to'ox inaqui xchi'uc 

yu'untaque. 

61Jech noxtoc laj yac' batel ta c'abal li senyail svu'ele; laj yac'be ta sc'ob yajcontraic li 

slequilal yutsilale. 

62Laj yac' ta milel ta espada noxtoc li steclumale, yu'un ilic sc'ac'al yo'nton ta scojic. 

63Chic'bil ta c'oc' ichamic li queremetic yu'unique; li tsebetic yu'unique mu'yuc bu 

spasic o q'uin nupinel xchi'uquic. 

64Milbil ta espada ichamic noxtoc li paleetique; mu'yuc x'oc'taatic yu'un li me'on 

antsetic icom yu'unique. 

65Ts'acal ilic li Cajvaltic ti xco'laj xchi'uc vayem la spas sbae; i'avan jech chac c'u 

cha'al tsatsal vinic ti yuch'oj poxe. 

66Lic smil li yajcontrataque, j'ech'el tsalbil icom o yu'un; j'ech'el iyalic o ta q'uexlal. 

67La sbajbe o li smomnich'nabtac Josee; mu'yuc la st'ujbe li smomnich'nabtac Efraine. 

68Ja' la st'ujbe li smomnich'nabtac Judae, xchi'uc ja' la sc'an li vits Sione. 

69La sva'an jun lequil ch'ulna yu'un; j'ech'el te la snacan o jech chac c'u cha'al banamil 

ti staoj lec yav oe. 

70Ja' la st'uj noxtoc li yajtunele, ja' li Davide; te ay yic' tal ti bu to'ox ta xchabi xchije. 

71Te ay sa' tal ti c'alal te nabal tal ta spat li xchijtaque, yu'un ja' ac'o chabibatuc li 

steclumale; ja' jchabichij ac'o c'otuc te ta stojol li Israele. 

72Li Davide lec la xchabibe li steclumal Diose; scotol yo'nton, yutsil yo'nton la 

sventain, la stojobtas. 

Salmo 79 

Ep at-o'nton laj ya'yic ti c'alal laj yich' jinesel lum Jerusalene 

Q'ueoj yu'un Asaf. 

1Dios cu'un, li yantic lumetique laj xa spojic li c'usitic ja' avu'une; laj xa sbolibtasic li 

ch'ulna avu'une. Solel puru ton xa li' busul icom yu'unic ta yav li lum Jerusalene. 

2Laj xa yac'beic sti' xulemetic li sbec'tal avajtuneltaque; laj xa yac'beic sti' 

chonbolometic li sbec'tal avu'untaque. 

3Laj xa smalbeic xch'ich'al li' ta spat xocon li lum Jerusalene; ibein batel jech chac c'u 

cha'al chbein batel vo'; mu'yuc boch'o la smucbeic li sbec'talique. 

4Solel na'lebiluncutic xa o yu'unic li boch'o jts'aquinojan jba jchi'uccutique; stse'inic 

no'ox ta jtojolcutic li boch'otic li' nacajtic ta jpat jxoconcutique. 

5Muc'ul Dios, ¿baq'uin to chacoltauncutic? ¿Me yu'un j'ech'el la'ilin o ta jtojolcutic? 

¿Me solel tsanem o jech chac c'u cha'al c'oc' li sc'ac'al avo'ntone? 

6Ja' te xaloq'ues sc'ac'al avo'nton ta stojol li yantic lumetic ti mu xayich'icot ta muq'ue, 

xchi'uc ta stojol li ajvaliletic ti mu'yuc tsc'anic vocol ta atojole. 

7Yu'un ja' laj yulesic li sts'unubal Jacobe; solel yav xa la scomtsanic li jlumalcutique. 

8Mu me ja'uc xavac'bun jcuchcutic li smul jmoltot jyame'cutic ta vo'onee; ac'o taluc ta 

ora ta jtojolcutic li c'uxubinel avu'une, yu'un solel tsalbiluncutic xa o. 

9Coltauncutic me, Dios cu'un, jcoltavanej cu'un, pasbuncutic perdón yu'un li 

jmulcutique; coltauncutic ta sventa yutsil avo'nton, xchi'uc ta sventa lec chbat ac'oplal. 

10Mu me jechuc xalic ta jtojolcutic li yanlum cristianoetique: “¿Bu oy li Dios 

yu'unique?”, mu me xiicuc. Ac'bun quilcutic ti chapacbe sutel sc'oplalic li avajtuneltac 

ti la smal xch'ich'alique, yu'un jech ac'o yilic li yanlum cristianoetique. 

11A'ibo yoq'uel yavanelic li jchuqueletique; chabio ta sventa avu'el atsatsal li boch'otic 

chapanbil xa chich'ic milele. 

12Muc'ul Dios, pacbo sutel vucub velta li boch'o li' nopol nacalique, yu'un toj ep la 

xchopolc'optaicot. 

13Yan li vu'uncutique avu'ununcutic, achijuncutic c'otem, ta jtojbotcutic ta vocol 

sbatel osil; ta jq'uejintacutic o alequilal sbatel osil xchi'uc li calab jnich'nabcutic ti 

jayc'ol chjelovic li' ta banamile. 

Salmo 80 

Sc'anel vocol ta sventa israeletic 

Q'ueoj yu'un Asaf. Ja' la sventain li banquilal yu'un jq'ueojetique. 

1Jchabichij yu'un Israel, a'ibun li ca'yeje, vo'ot ti chachabibe li sts'unubal José jech 

chac c'u cha'al chije, vo'ot ti te nacalot ta o'lol yu'unic li chib querubinetique, ac'o tal li 

axojobale. 

2Coltao ta sventa atsatsal li sts'unubal Efraín, Benjamín, xchi'uc Manasese; la' me 

coltauncutic. 

3Dios cu'un, cha'toyuncutic xa liquel yan velta; ac'o tal xojobal asat ta jtojolcutic, jech 

colem chicomcutic. 

4Muc'ul Dios, vo'ot ti chapas ta mantal scotol te ta vinajele, ¿jayib to c'ac'al ilinemot ti 

jech mu xatsacbe sc'op li ateclumale? 

5Yu'un laj xa avac' jve'elincutic o li ya'lel jsatcutique; laj xa avac' cuch'cutic ep li 

ya'lel jsatcutique. 

6Laj xa avac' sna'leuncutic li boch'o jts'aquinojan jba jchi'uccutique; laj xa avac' 

stse'intauncutic li cajcontracutique. 

7Dios cu'un, vo'ot ti chapas ta mantal scotol te ta vinajele, cha'toyuncutic xa liquel yan 

velta; ac'o tal xojobal asat ta jtojolcutic, jech colem chicomcutic. 

8Yu'un vo'ot laj avich' tal li jtec' ts'usub te ta Egiptoe; laj anuts loq'uel li yantic lume, 

ja' te laj ats'un li ts'unubil laj avich' tale. 

9Laj ach'uba lec li banamil sventa ats'usube. Li ts'usube i'ayin lec yibel; inoj xa lec 

yu'un li banamile. 

10Imac xa ta xyaxinal li joljol vitsetique; imac xa ta yanal li muc'tic ch'ut te'etique. 

11Ich'i xa lec batel li sc'obc'obe, ic'ot xa c'alal ta nab; ic'ot xa c'alal ta uc'um Éufrates li 

sq'uelumtaque. 

12¿C'u yu'un ti laj ajinesbe li scoralile, yu'un ta sbulic li boch'otic chjelovic batel ta 

bee? 

13Ta slilinic li vomolchitometique; ta slo'ic li chonbolometique. 

14Dios cu'un, vo'ot ti chapas ta mantal scotol te ta vinajele, avocoluc la' sutan tal, 

q'uelo yalel tal te ta vinajel; tuc'ulano lec avil li ts'usubtic avu'une, 

15ja' li sts'unben abats'ic'obe xchi'uc li sq'uelumtac ti vo'ot laj avac' ch'iuque. 

16Yu'un chic'bil xa ta c'oc', yav xa li' oye; ac'o chamicuc ta sc'ac'al asat li 

cajcontracutique. 

17Ja' ac'o tal ac'ob ta stojol li boch'o oy ta abats'ic'obe, xchi'uc ta stojol li boch'o vo'ot 

laj avac' ch'iuque, 

18yu'un jech mu xa xinamajcutic ta atojol. Ac'bun xa jcuxlejalcutic; vo'ot no'ox ta 

jc'ancutic vocol ta atojol. 

19Muc'ul Dios, vo'ot ti chapas ta mantal scotol te ta vinajele, cha'toyuncutic xa liquel 

yan velta; ac'o tal xojobal asat ta jtojolcutic, jech colem chicomcutic. 

Salmo 81 

Ac'o me icoltaatic yu'un Dios li israeletique pero la stoy sbaic ta stojol 

Q'ueoj yu'un Asaf. La sq'uejintaic ta arpa; ja' la sventain li banquilal yu'un 

jq'ueojetique. 

1Cuxetuc no'ox avo'ntonic q'uejinanic yu'un li Diose, yu'un ja' no'ox stsatsal 

co'ntontic; albeic slequilal li Dios yu'un Jacobe, avetanic no'ox ta xcuxetel avo'ntonic. 

2Q'uejintaic ta q'ueojetic; tijic li chac'chac' taq'uinetique, li bic'tal arpae, xchi'uc li 

muc'tic arpaetique. 

3Jupano avoq'uesic ti c'alal mucul ue, xchi'uc ti c'alal sepet ue, yu'un ja' sc'ac'alil li 

q'uin cu'untique. 

4Yu'un ja' jech mantal quich'ojtic vu'utic li israelutique; ja' jech yaloj mantal li Dios 

yu'un Jacobe. 

5Ja' jech mantal i'albat li José c'alal iloq'uic tal ta yosilal Egiptoe. Laj ca'ay oy boch'o 

ic'opoj, pero muc jna' boch'o. Jech laj yal: 

6“Vu'un la jloq'ues li avicats acajanoj ta anecubique; la jxocobtas li ac'obic ti toj tsots 

yabtele. 

7Laj ac'anbun vocol ti c'alal toj ep avocole, jech vu'un la jcoltaot. La jtac'bot tal ac'op 

ta chauquetic te ta toquetic; la jq'uelbot c'u x'elan avo'nton ta jtojol te ta vo'etic ta 

Meriba. 

8Vo'oxuc jteclumal, a'ibicun li jc'ope; israeletic a'ibicun li jc'ope. 

9Mu me oyuc yan diosetic te ta atojolic; mu me xaquejan abaic ta stojol li diosetic 

yu'un yan lumetique. 

10Yu'un vu'un Muc'ul Diosun avu'unic ti la jloq'uesoxuc tal ta Egipto banamile; jach'o 

li aveique, vu'un ta jnojesboxuc. 

11“Pero li jteclumale muc xiya'ibicun li jc'ope; li israeletique muc xiyich'icun ta muc'. 

12Ja' yu'un la jcomtsanic ta sventa ti toj tsots yo'ntonique, yu'un ja' la spas c'usi lec 

cha'ay stuquic. 

13Ti lajuc ya'ibicun jc'op li jteclumale, ti ja'uc la stamic batel be cu'un li israeletique, 

14ta jliquel no'ox la jtsalbe yajcontraic ti jechuque; laj xa cac'be stojic ti jechuque”, xi. 

15Li boch'otic chopol chilic Muc'ul Diose ta xyalic ta lum ta scoj xi'el; sbatel osil 

chbat stoj smulic o. 

16Yan li steclumal Diose ta smac'lin ta lequil trigo; ta snojesbe lec xch'utic ta pom ti 

chloc' ta ch'entique. 

Salmo 82 

Ja' muc'ul jchapanvanej stuc li Diose 

Q'ueoj yu'un Asaf. 

1Li Diose lic sva'an sba ta muc'ta tsobajel yu'un scotol li yantic diosetique; te lic 

chapanvanuc: 

2“¿Jayib to c'ac'al ti jech toj ven chopol chachapanvanique, ti ja' no'ox chavac' abaic ta 

stojol li boch'otic chopolique? 

3Tuc' xachapanic li boch'otic mu'yuc stu ch-ilatique xchi'uc li boch'otic mu'yuc stot 

sme'ique; tuc' xachapanic li boch'otic abul sbaique xchi'uc li me'onetique. 

4Coltaic li boch'otic mu sna' spoj sbaique xchi'uc li boch'otic abul sbaique; loq'uesic ta 

sc'ob li boch'otic chopolique. 

5“Li vo'oxuque mu xava'yic, mu xc'ot ta avo'ntonic, yu'un ta ic'al osil chaxanovic; ta 

soc xa avu'unic banamil ta scoj ti mu'yuc tuc' chachapanvanique”, xi. 

6Jech chacalboxuc: “Li vo'oxuque apasoj abaic ta diosetic; acuyoj abaic ta xnich'on li 

Boch'o te oy ta vinajele. 

7Pero chacalboxuc ti ja' jech chachamic jech chac c'u cha'al chchamic li 

cristianoetique; ja' jech chabatic ec jech chac c'u cha'al li yantic chopol 

banquilaletique”, xi li Diose. 

8Dios cu'un, la' me, la' chapano li cristianoetique, yu'un vo'ot avu'un scotol li 

muc'tiquil lumetique. 

Salmo 83 

La sc'anic coltael ta stsalel yajcontraic 

Q'ueoj yu'un Asaf. 

1Dios cu'un, mu me teuc no'ox ch'an xachi; mu me teuc no'ox mu xabac', mu xac'opoj. 

2Yu'un li avajcontrae li' me stsoq'uet yo'ntonic ta atojol; li' ta stoy sbaic ta atojol li 

boch'o chopol chayilicote. 

3Oy xa c'usi la xchapanic ta mucul ta sventa sbijilic, yu'un tscontrainic li ateclumale, 

ja' li boch'otic chabibilic avu'une. 

4Laj yalic ti tsc'an chiyulesuncutic oe, yu'un jech mu me xic'otcutic ta jun muc'ta lum, 

yu'un jech ac'o ch'ayuc o sc'oplal li israeletique. 

5Laj xa xchapan lec sc'opic sventa chascontrainicot; laj xa spas sbaic lec ta jmoj 

scotolic. 

6Li edometique, li ismaeletique, ja' li syal'alabtac Agare xchi'uc li moabetique, 

7li gebaletique, li amonetique, li amalequetique, li filistaetique, xchi'uc li boch'otic te 

nacajtic ta Tiroe, 

8xchi'uc li asiriaetique jmoj xa la syom sba scotolic; ja' mero stsatsal yo'ntonic ic'ot li 

Moab xchi'uc Amone, ja' li smomnich'nab Lote. 

9Ja' lec pasbo jech chac c'u cha'al laj apasbe li Madiane, pasbo jech chac c'u cha'al laj 

apasbe ta bevo' Cisón li Sísara xchi'uc Jabine, 

10ti te ilajic o ta Endore, ti itun ta sventa xyaxal banamil li sbec'talique. 

11Ja' jech xapasbe li jpasmantaletic yu'unic jech chac c'u cha'al laj apasbe li Oreb 

xchi'uc Zeebe; ja' jech chapasbe noxtoc li banquilaletic yu'unic jech chac c'u cha'al laj 

apasbe li Zeba xchi'uc Zalmunae. 

12Yu'un jech chalic: “Vu'utic ta jpojtic li sve'ub xchijtac Diose”, xiic. 

13Dios cu'un, ac'o cuchaticuc batel ta sutub ic', ac'o c'oticuc jech chac c'u cha'al jobel 

ti chbat ta iq'ue. 

14Ac'o lajicuc o jech chac c'u cha'al vits ti chlaj ta c'oq'ue, jech chac c'u cha'al te'etic ti 

chlaj ta yat c'oq'ue. 

15Nutso o batel ta chauquil ic'al vo' avu'un; sibtaso batel ta sutub ic' avu'un. 

16Ac'o yalicuc o ta q'uexlal, yu'un jech xu' chlic yotquinicot ti vo'ot Muc'ul Diosote. 

17J'ech'el ac'o yalicuc o ta q'uexlal, j'ech'el tsalbil ac'o comicuc o; mu'yuc stu ac'o 

comicuc, ac'o ch'ayicuc o ta j'ech'el. 

18Yu'un jech ac'o yotquinic ti vo'ot no'ox atuc Muc'ul Diosote, ti vo'ot no'ox atuc te 

oyot ta vinajele, ti oy ta ac'ob scotol li banamile. 

Salmo 84 

Toj jun yutsil li xch'ulna Diose 

Q'ueoj yu'un xnich'nabtac Coré. La sq'uejintaic ta arpa. Ja' la sventain li banquilal 

yu'un jq'ueojetique. 

1Muc'ul Dios, vo'ot ti chapas ta mantal scotol li vinajele, toj jun yutsil li ch'ulna 

avu'une. 

2Toj juteb co'nton chac te oyucun ca'ay ta ch'ulna avu'un; li co'nton xchi'uc jbec'tale 

chq'uejin no'ox ta atojol, cuxul Dios. 

3Muc'ul Dios, vo'ot ti chapas ta mantal scotol li vinajele, Ajvalil cu'un, Dios cu'un, li 

bic'tal mute xchi'uc li xaval-eq'uenetique staojic lec snaic; spasoj lec stasic te ta 

scajleb amoton ti bu xu' tsvoq'ues yolique. 

4Toj xcuxet no'ox yo'nton li boch'otic te nacalic ta ch'ulna avu'une; sbatel osil te 

chayich'icot o ta muc'. 

5Xcuxet no'ox yo'nton li boch'o ja' no'ox te staoj o stsatsal ta atojole, ti scotol yo'nton 

tsc'an chmuy batel ta ch'ulna avu'une. 

6C'alal chjelov ta soplejaltic ta sloq'uem ya'lel satile, ta xc'ataj ta nio' yu'un; xco'laj 

xchi'uc yorail vo'olaltic chc'ot, ts'anajtic ta buyuc no'ox. 

7Ja' jech tstailanic o batel stsatsalic ti c'alal chanovic batele; te chc'ot yilic li Dios te ta 

Sione. 

8Muc'ul Dios, vo'ot ti chapas ta mantal scotol te ta vinajele, a'ibun li jc'ope; vo'ot li 

Diosot yu'un Jacobe, a'ibun li ca'yeje. 

9Dios cu'un, vo'ot li jmacubbailote, q'uelo me lec li boch'o at'ujoje; mu me xach'ay 

asat ta stojol. 

10Ac'o me jun no'ox c'ac'al te chinaqui ta xch'ulna li Diose, ja' toj ech'em yutsil; ac'o 

me jmil (1,000) c'ac'al chinaqui ta buyuc no'ox, mu sta jech yutsil. Ac'o me ja' no'ox ta 

jchabi ti'na te ta ch'ulna yu'une, ja' bal to; ja' altic me ja' chinaqui ti bu toj chopole. 

11Yu'un li Muc'ul Diose ja' xa te xojoban o ta jtojol, ja' jmacubbail c'otem; puru 

utsilal, puru c'uxubinel xa chiyac'bun. Li boch'otic tuc' yo'ntonique mu'yuc 

chjalanbatic o li c'usitic leque. 

12Muc'ul Dios, vo'ot ti chapas ta mantal scotol te ta vinajele, toj jun no'ox yutsil li 

boch'otic snabanoj sbaic o ta atojole. 

Salmo 85 

Sc'opanel Dios ta sventa israeletic 

Q'ueoj yu'un xnich'nab Coré. Ja' la sventain li banquilal yu'un jq'ueojetique. 

1Muc'ul Dios, toj lec li c'usi laj apas li' ta banamil avu'une; laj avac'be yan velta 

slequilal li Jacobe. 

2Laj apasbe perdón yu'un smulic li ateclumale; laj atu'pbe scotol ti c'u yepal smul 

staojique. 

3Laj ajip loq'uel scotol li sc'ac'al avo'ntone; laj aten batel li soquemal ajole. 

4Dios, jcoltavanej cu'un, cha'toyuncutic xa liquel yan velta; ac'o xa lecubuc avo'nton 

ta jtojolcutic. 

5¿Me yu'un j'ech'el la'ilin o ta jtojolcutic? ¿Me chavac'be xcuch o comel sc'ac'al 

avo'nton ti jayc'ol jmomnich'nabcutic chjelovic li' ta banamile? 

6Ac'bun xa jcuxlejalcutic yan velta, yu'un jech xcuxet no'ox yo'ntonic ta atojol li 

ateclumale. 

7Muc'ul Dios, ac'bun quilcutic li slequil avo'ntone; ac'buncutic tal li coltael avu'une. 

8Ta xca'ay c'usi chal li Muc'ul Diose, yu'un ja' ta xal ti ac'o pasuc ta jun yo'nton li 

steclumale, ja' li boch'otic tuc' yo'ntonique, yu'un jech mu xa spasic yan velta li 

xchuvajolilique. 

9Ta melel nopol oy coltael yu'un Dios ta stojol li boch'o chich'ic ta muq'ue; li slequilal 

yutsilale, li' oy ta cosilaltic. 

10Li c'uxubinel xchi'uc li c'usi melele laj xa snup sbaic; li tuc' o'ntonal xchi'uc li jun 

o'ntonale laj xa sts'uts' sbaic. 

11Li c'usi melele ich'i xa muyel li' ta banamil; iyal xa tal ta vinajel li stuq'uil yo'nton 

Diose. 

12Li Muc'ul Diose ja' ta xac' tal li vo'e, jech lec ta xac' li c'usi ta jts'untic ta cosiltique. 

13Li c'usi tuq'ue ja' ba'yucbe chbat yu'un li Muc'ul Diose; ja' ta xchapanic lec batel li 

bee. 

Salmo 86 

La sc'an coltael ta stojol Dios li Davide 

Sc'opanel Dios yu'un David. 

1Muc'ul Dios, a'ibun li jc'ope, yu'un toj ep chcat co'nton, toj abul jba. 

2Chabiun me, yu'un jun co'nton ta atojol. Dios cu'un, coltaun me, vu'un li 

avajtunelune, yu'un vo'ot no'ox jpatoj co'nton o ta atojol. 

3Muc'ul Dios, c'uxubinun me, yu'un scotol c'ac'al vo'ot xivocolet ta atojol. 

4Ac'bun xcuxetel co'nton, vu'un li avajtunelune, yu'un vo'ot no'ox chajtaot ta na'el. 

5Yu'un li vo'ote, Cajval, toj lec avo'nton, ep ts'icumal avu'un; toj ep c'ux ta avo'nton li 

boch'otic tsc'anic vocol ta atojole. 



1050 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

6Muc'ul Dios, a'ibun me li jc'ope; tuc'ulanbun ti xivocolet ta atojole. 

7Yu'un ti c'alal oy jvocole, vo'ot no'ox chajc'opanot, yu'un jna'oj ti chatac'bun li jc'ope. 

8Cajval, mu'yuc boch'o yan dios jech chac c'u cha'al vo'ot; mu'yuc boch'o yan jech 

yabtel jech chac c'u cha'al avabtel li vo'ote. 

9Scotol li yajvaltac jujun muc'tiquil lum laj apase ta xlic talicuc ta atojol; chayich'icot 

ta muc', ta xalic alequilal, Cajval. 

10Yu'un vo'ot toj ech'em amuc'ul, xchi'uc toj labalic sba c'usi chapas; vo'ot no'ox atuc 

jech Diosot. 

11Muc'ul Dios, ac'bun lec quil li be avu'une, yu'un ja' no'ox ta jc'an ta jtam batel. 

Ac'bun ta co'nton ti vo'ot no'ox xu' chaquich'ot o ta muq'ue. 

12Muc'ul Dios cu'un, scotol co'nton ta xcal alequilal; sbatel osil chaquich'ot o ta muc'. 

13Yu'un toj ep xc'uxul avo'nton ta jtojol, yu'un laj acoltaun loq'uel ta sventa ti jech 

muc xi'och ta yavil animaetique. 

14Dios cu'un, la scontrainicun li jtoybaetique, ja' li boch'otic mu xayich'icot ta muq'ue. 

La xchapanic ti tsc'an chiyuts'intaicune; la sa'icun yu'un tsc'an chismilicun. 

15Pero li vo'ote Cajval, Dios cu'un, atalel jc'uxubinvanejot, toj lec avo'nton, toj 

c'unc'un chlic sc'ac'al avo'nton; ja' toj muc' li c'uxubinel avu'une, xchi'uc puru melelic 

li ac'ope. 

16Q'uelun me, c'uxubinun me; chabiun me, ac'bun tal atsatsal, vu'un li avajtunelune. 

17Ac'o ta ilel senyail ti c'uxun ta avo'ntone, yu'un jech ac'o yilic li boch'otic chopol 

yo'ntonic ta jtojole, jech ac'o yalicuc o ta q'uexlal, yu'un vo'ot no'ox laj acoltaun, 

xchi'uc laj amuq'uibtasbun co'nton. 

Salmo 87 

Toj lec sc'oplal yu'un Dios li lum Jerusalene 

Q'ueoj yu'un xnich'nab Coré. 

1Li snacleb lum yu'un Diose te oy ta ch'ul vits yu'un. 

2Li Muc'ul Diose toj lec sc'anoj li ti'naetic yu'un Sione; ja' mu sta jech sc'anoj ta scotol 

li naetic yu'un Jacobe. 

3Vo'ot, lum yu'un Dios, toj jun yutsil c'u x'elan chal ac'oplal li Diose, jech chal: 

4“Li lumetic ti xiyotquinicune, ja' li Egipto, Babilonia, Filistea, Tiro, xchi'uc Etiopiae, 

ja' te ivoq'uic ta atojol”, xi. 

5Jech chich' albel sc'oplal li Sione: “Ta melel li lumetic le'e ja' te ilic tal yibelic ta lum 

Sión; ja' li lum ti la snacan lec stuc li Boch'o te oy ta vinajele”, xiic. 

6Li Muc'ul Diose te ta stsacbe sbiic ta vun yo' bu tsacal sbi li jujun lume. “Le'e ja' te 

lic voc'uc ta lum Sión”, xi tsts'iba. 

7Li jq'uejimoletic xchi'uc li jsonoviletique jech chalic: “Ja' te liquem tal ta atojol li 

quibelcutique”, xiic. 

Salmo 88 

Sc'anel vocol ta stojol Dios 

Q'ueoj yu'un xnich'nab Coré. Ja' la sventain li banquilal yu'un jq'ueojetique, ja' li 

Hemán ezra vinique. Li q'ueoje ja' sventa chamel, xchi'uc sventa vocol. 

1Muc'ul Dios, Jcoltavanej cu'un, ta c'ac'al ta ac'ubal xivocolet ta atojol. 

2A'ibun me, tsacbun me li jc'ope; ac'o c'otuc ta atojol li c'usi chajc'anbote. 

3Yu'un ista xa co'nton yu'un li vocole; po'ot xa chibat ta yavil animaetic chca'ay. 

4Xu' xa chquich' tsaquel ta atel jchi'uc li boch'otic chamenique, yu'un mu'yuc xa 

jtsatsal o chca'ay. 

5Laj xa quich' aq'uel ta stojol li boch'otic chamenique, ja' xa jechun jech chac c'u 

cha'al boch'o ta xa xich' muquele; ja' xa jechun jech chac c'u cha'al li boch'o ach'ayoj o 

ta avo'ntone, ti aloq'uesoj xa o ta ac'obe. 

6Laj xa avac'un yalel ta natil ch'en ti toj ic' yut xchi'uc ti toj nate. 

7Li' xa jcuchoj o li sc'ac'al avo'ntone; laj xa svuts'q'uinun yalel li tsatsal vo' laj avac' 

yalel tale. 

8Laj xa avac' scomtsanicun li boch'otic lec ono'ox jc'opanique, solel mu'yuc xa jtu ta 

satic avu'un; lec macalun o, mu xa xu' chicol loq'uel. 

9Xmaclajet xa jsat ta scoj ti toj ep chi'oq'ue, yu'un scotol c'ac'al xi'oc'olet ta atojol; 

xbechet jc'ob ta atojol, Muc'ul Dios. 

10¿Me yu'un ja' xu' chavac' ta ilel avu'el ta stojol li animaetique? ¿Me yu'un ja' xu' 

chalic alequilal li boch'otic chamenique? 

11¿Me yu'un xu' to chich' alel te ta muquinaltic li c'uxubinel avu'une? ¿Me yu'un xu' to 

chich' alel te ta yavil lajel li c'usitic melel avu'une? 

12¿Me yu'un xu' to chich' otquinel te ta ic' osil li sq'uelubiltac atsatsale? ¿Me yu'un xu' 

to chich' ilel stuq'uil avo'nton te ti bu chch'ay o ta o'ntonal scotole? 

13Pero li vu'une, Muc'ul Dios, vo'ot ta jc'anbot vocol ta atojol; ta jujun sob 

chajc'opanot. 

14Pero ¿c'u yu'un ti chabajune, Muc'ul Dios? ¿C'u yu'un ti chanac' asat ta jtojole? 

15Ta jqueremal ono'ox toj ep jvocol, jutuc mu chicham; scotol ono'ox ora chvul ta jba 

li c'usi toj xi'balic sba chavac'bun tale. Mu xa xcuch cu'un chca'ay. 

16Ijelov xa ta jba scotol li sc'ac'al avo'ntone; laj xa stsalun li c'usi toj xi'balic sba laj 

avac'bun tale. 

17Scotol ora li' sjoyibtaojun jech chac c'u cha'al vo'; laj xa smacun o ta joyob. 

18Laj xa avac' scomtsanicun li jchi'iltaque xchi'uc li boch'otic lec jc'opan jba jchi'uque; 

ja' xa jchi'iltac ic'ot avu'un li ic' osile. 

Salmo 89 

Li Diose oy c'usi la xchapanic xchi'uc David 

Q'ueoj yu'un Etán, ja' li ezra vinique. 

1Muc'ul Dios, sbatel osil ta jq'uejinta o ti vo'ot jc'uxubinvanejote; jayc'oluc alab 

nich'nabetic chjelov, te ta xcal o ti toj tuc' avo'ntone. 

2Ta xcal ti sbatel osil te oy o li slequil avo'ntone; ti mu sna' xjel o li stuq'uil avo'nton 

jech chac c'u cha'al vinajel ti mu sna' xjele. 

3C'alal oy c'usi j'ech'el laj achapan achi'uc li boch'o t'ujbil avu'une, ja' li avajtunel 

Davide, jech laj avalbe ta jamal: 

4“Sbatel osil ja' chcac' ochicuc o ta ajvalilal li amomnich'nabe”, xavut. 

5Muc'ul Dios, scotol li boch'otic cuxajtic te ta vinajele chalic ac'oplal ti puru melelic 

xac'opoje, xchi'uc chalic li c'usitic toj labalic sba laj apase. 

6Yu'un mu'yuc boch'o yan te ta vinajel ti xaco'laj achi'uque, Muc'ul Dios; mu'yuc 

boch'o yan ech'em svu'el jech chac c'u cha'al vo'ot. 

7Vo'ot Muc'ul Diosot, atuc no'ox xi'bilot; te joyibtabilot yu'un scotol li j'almantaletic 

te ta vinajele. 

8Muc'ul Dios, vo'ot ti chapas ta mantal scotol te ta vinajele, mu'yuc boch'o yan jech 

chac c'u cha'al vo'ot, yu'un li vo'ote toj ech'em avu'el; te avich'oj o li stuq'uil 

avo'ntone. 

9Vo'ot laj atsal li muc'ta nab c'alal ilic ta tselajetele; vo'ot laj apajes ti c'alal ilic ta 

yuc'lajetele. 

10Vo'ot laj atsal, laj amil li smuc'ta chanul nab ti toj xi'bal sbae; ta avu'el atsatsal la 

spuc sba batel avu'un li avajcontrae. 

11Li vinajel xchi'uc banamile ja' avu'un; vo'ot laj anacan lec li banamil xchi'uc scotol 

li c'usitic te oye. 

12Vo'ot laj avac' ac'o oyuc noxtoc li norte xchi'uc sure; li vits Tabor xchi'uc Hermone 

xcuxet no'ox yo'nton tsq'uejintaic abi. 

13Li ste'el ac'obe toj ech'em svu'el; li abats'ic'obe toj tsots, xchi'uc ja' jtsalvanej. 

14Li snacleb achotlebe ja' li stuq'uil avo'ntone xchi'uc li tuq'uil chapanel avu'une. Li 

c'uxubinel xchi'uc li c'usitic melel avu'une ba'yucbe chbat ta stuq'uil asat scotol. 

15Muc'ul Dios, xcuxet no'ox yo'nton li boch'otic sna'ic yalel alequilale; ja' chanovic ta 

saquil osil avu'un. 

16Vo'ot no'ox ta aventa ti xcuxet no'ox yo'ntonic scotol c'ac'ale; ta sventa no'ox 

stuq'uil avo'nton ti mu'yuc xa c'usi staoj cha'yic oe. 

17Ta melel vo'ot ta aventa ti lec sc'oplalique, ti staoj lec stsatsalique; ta sventa slequil 

avo'nton ti ch-epaj jtsatsalcutique. 

18Li jmacubbailtique ja' li Muc'ul Diose, Li Ajvalil cu'untique ja' li Muc'ul Dios yu'un 

Israele. 

19Muc'ul Dios, oy bu laj ac'opan ta xvayech li avu'untac ti tuc' yo'ntonique, jech laj 

avalbe: “Laj xa jt'uj jun boch'o mu sna' xi' te ta stojol li jteclumale; laj xa jtoy muyel, 

xchi'uc jcoltaoj xa. 

20La jta ta sa'el li David, ja' li cajtunele; laj yich' yabtel ta ajvalilal ta sventa li ch'ul 

aceite cu'une. 

21Scotol c'ac'al ta jcolta o; chcac'be lec stsatsal ta sventa jvu'el. 

22Mu xcac' macatuc yu'un li yajcontrataque; mu xcac' tsalatuc yu'un li boch'otic 

chopolique. 

23Te sq'ueloj ta jpech'be ta teq'uel li yajcontrataque; ta jtsalbe o ta j'ech'el li boch'otic 

stsoq'uet yo'ntonic ta stojole. 

24Li c'usitic melel xchi'uc li c'uxubinel cu'une te chcom o ta stojol; vu'un ta jventa ti 

ch-ayin lec stsatsale. 

25Ta xcac'be sventain scotol ti xlic ta muc'ta Nab Mediterráneo c'alal to ta uc'um 

Eufratese. 

26Jech chlic yalbun: ‘Vo'ot jtotot, vo'ot Diosot cu'un; vo'ot tsatsal tonot, vo'ot 

jcoltavanejot’, xi chlic yal ta jtojol. 

27Jech ec li vu'une ta xcac' c'otuc ta ba nich'onil; ta xcac' muq'uibuc sc'oplal ta scotol 

ajvaliletic ta yantic banamil. 

28J'ech'el mu'yuc ta xlaj sc'oplal o ti ta jc'uxubine; j'ech'el te chcom o li c'usi jchapanoj 

jchi'uque. 

29Ti c'u yepal c'ac'al te to oy li vinajele, ja' chac' ochilanicuc o ta xq'uexol li 

smomnich'nabtaque. 

30Pero me tscomtsanbicun xch'unel jmantaltac li smomnich'nabtaque, me mu spasic 

c'usi chal li chanubtaseletic cu'une, 

31me tsoquesbeic sc'oplal li mantaletic caloje, me mu ja'uc chch'unic c'usi chal li 

jmantale, 

32ta xcac'be stoj smul ta scoj li stoyobbailique; ta xcac'be nucul ta scoj li sbolilique. 



1054 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

33Pero mu'yuc ta jcomtsan o xc'uxubinel li Davide; mu'yuc ta jsutes o jc'op ta stojol. 

34Mu'yuc ta jtuch' o li c'usi jchapanoje; mu'yuc ta jsutes li jc'ope. 

35Yu'un j'ech'el jamal laj cal o ta sventa ti ch'ul Diosune; muc jeche'uc ta 

xquepalc'opta li Davide. 

36Ti c'u to sjalil te oy li c'ac'ale, j'ech'el ja' ch-ochilanic o ta ajvalilal li 

smomnich'nabtaque. 

37J'ech'el te chcomic o jech chac c'u cha'al u; j'ech'el mu xtuch' o yabtelic ti c'alal te to 

oy li vinajele”, xachi. 

38Pero li vo'ote laj abaj, laj ajip, laj avilinta li ajvalil at'ujoje. 

39Laj atuch' li c'usi achapanoj achi'uc avajtunele; laj ajipbe yalel ta banamil li 

scoronae. 

40Laj avoman ochel beetic ta coraltonetic yu'un; laj ajinesbe o li lumetic yu'une. 

41Scotol li cristianoetic te chjelovique chelc'anic batel li c'usitic oye; ta xa xna'leat 

yu'un li boch'otic nopol nacal xchi'uque. 

42Laj xa avac' stoy sc'obic ta stojol li yajcontrataque; laj avac' ti xcuxet no'ox 

yo'ntonique. 

43Laj alajesbe ye ta jech no'ox li yespadae; muc xa xacolta ta sventa muc'ta c'op. 

44Laj atu'pbe li slequilal yutsilale; laj ajipbe ta lum li xchotleb sventa ajvalilale. 

45Laj acomajesbe li yoraile; laj avac' yaluc o ta q'uexlal. 

46Muc'ul Dios, ¿jayib to c'ac'al ti jech chanac' abae? ¿Me j'ech'el tsanem o jech chac 

c'u cha'al c'oc' li sc'ac'al avo'ntone? 

47Muc'ul Dios, na'o me ti jayib no'ox c'ac'al cuxulune; li cristianoetic ti vo'ot laj apase 

mu epuc c'ac'al chcuxiic. 

48Mu'yuc boch'o ti te cuxul o ti mu sna' xchame. Mu'yuc boch'o xu' yu'un tscolta sba 

loq'uel ta sventa li lajele. 

49Cajval, ¿bu oy li c'uxubinel ono'ox avu'un ta vo'one ti jun avo'nton jamal laj avalbe 

li David ti chavac'bee? 

50Cajval, na'bo me svocolic ta uts'intael li avajtuneltaque; ep boch'otic 

chiyilbajinuncutic, mu xch'ay o ta co'nton. 

51Muc'ul Dios, ep chiyilbajinuncutic li avajcontrae; ep chna'leat li ajvalil at'ujoje. 

52Ac'o ich'atuc ta muc' sbatel osil li Muc'ul Diose. Jech ac'o c'otuc ta pasel. Jechuc. 

Salmo 90 

LIBRO IV 

(Salmos 90—106) 
Sbatel osil te oy o li Diose; yan li cristianoetique j'ech'el beic no'ox 

Sc'opanel Dios yu'un Moisés, ja' li yajtunel Diose. 

1Cajval, vo'ot no'ox mero jnac'ubbailotcutic o ti jayc'ol cristianoetic chjelovic li' ta 

banamile. 

2Ta vo'one c'alal mu'yuc to'ox ch-ayin li vitsetique, c'alal mu'yuc to'ox ch-ayin li 

banamil xchi'uc li c'usitic oye, vo'ot ono'ox Diosot o; sbatel osil te oyot o. 

3Vo'ot chavac' c'atajuc ta pucuc yan velta li cristianoetic ti c'alal jech chavale: 

“Cristianoetic, xu' xa chac'atajic ta pucuc”, ti c'alal xachie. 

4Yu'un li jmil (1,000) jabile ja' jech chava'ay jech chac c'u cha'al li jun c'ac'al ijelov 

voljee. Unin muc'ta jal no'ox chava'ay jech chac c'u cha'al li boch'o chbat svayel ta 

ac'ubaltique. 

5Ta ora no'ox chames batel jech chac c'u cha'al yip nojelal uc'um. Ja' no'ox jech 

chava'ay jech chac c'u cha'al vaychil; ja' no'ox jech chava'ay jech chac c'u cha'al ts'i'lal 

ti lec chch'ie, 

6ti tuquem xa'ox xnich ta sobe, pero ta mal c'ac'al lusiben, taquinic xa'ox. 

7Yu'un ta sc'ac'al no'ox avo'nton xu' chilajcutic; ta sc'ac'al no'ox avo'nton xu' chch'ay 

co'ntoncutic. 

8Yu'un mu'yuc macal ta asat li jmulcutique; lec sacjaman aq'ueloj scotol li c'usi mucul 

jpasojcutique. 

9Li corailcutique ta xlaj ta sventa sc'ac'al avo'nton; li jabilalcutique ta ora no'ox 

chjelov cu'uncutic jech chac c'u cha'al ta jic' co'ntoncutic. 

10Ja' no'ox lajuneb xchanvinic (70) jabil ti xu' chicuxicutique; li boch'o toj lec 

tsotsique xu' chc'otic c'alal ta chanvinic (80) jabil, pero toj vocol chca'icutic, yu'un ja' 

no'ox puru vocol, puru abtel. Li jabilalcutique ta anil no'ox chjelov, jech ech'el 

libatcutic o. 

11¿Boch'o xotquin c'u x'elan stsatsal ti c'alal cha'iline? ¿Boch'o sna' c'u yalal li sc'ac'al 

avo'ntone? 

12Jech ac'bun lec jna'cutic ti atbil no'ox jayib c'ac'al chijelovcutique; chanubtasuncutic 

lec, yu'un jech ta xibijubcutic. 

13Muc'ul Dios, la' me sutan tal ta jtojolcutic, ¿Me chajalij to ep c'ac'al? La' c'uxubino 

li avajtuneltac li'i. 

14C'alal ta jtsaccutic jujun c'ac'ale, nojesuncutic ta c'uxubinel avu'un, jech xcuxet 

no'ox co'nton chiq'uejincutic avu'un ti jayib c'ac'al cuxuluncutique. 

15Ac'buncutic ep jabil ti xcuxet no'ox co'ntoncutic jech chac c'u cha'al yepal jabil laj 

avac'bun jvocolcutique. 

16Ac'bun quilcutic avabtel vu'uncutic li avajtuneluncutique; ac'bun quilcutic alequilal 

c'alal ta jmomnich'nabcutic. 

17Cajval Dios, li' oyuc o ta jtojolcutic li alequilale. J'ech'el lec ac'o comuc o li 

cabtelcutique; ta melel staoj yav ac'o comuc o li cabtelcutique. 

Salmo 91 

Ja' smacojutic ta yolon sc'ob li Boch'o ech'em svu'ele 

1Li boch'o chabibil yu'un li Boch'o te oy ta vinajele, ti oy ta xyaxinal li Boch'o ech'em 

svu'ele, 

2jech chal ta stojol li Muc'ul Diose: “Vo'ot jpojubbailot, vo'ot jnac'ubbailot, vo'ot 

Diosot cu'un, jpatoj o co'nton ta atojol”, xi. 

3Ja' xu' yu'un chascoltaot loq'uel ta xch'ojon li jyacvaneje, xchi'uc ta sventa li 

jch'amajel chamele. 

4Ja' chasmacot ta sc'uc'umal, jech jun avo'nton lec nac'alot o ta yolon xic'. Ja' amac 

c'otem ti lec jun yo'nton o ta atojole. 

5Jech mu xaxi' yu'un li c'usitic tsibtasvan ta ac'ubaltique, xchi'uc li c'usitic chanovic ta 

ic' ta c'ac'altic jech chac c'u cha'al flechaetique, 

6xchi'uc li tsatsal chamel chtal ta ac'ubaltique, xchi'uc li pucujetic tsoquesvan ta o'lol 

c'ac'ale. 

7Jmil (1,000) chamen chyalic ta lum ta ats'etc'ob; lajunmil (10,000) chamen chyalic ta 

lum ta abats'ic'ob, pero li vo'ote me jutuc mu'yuc c'usi chaspasbot. 

8Ja' no'ox chavil lec ta asat atuc c'usi chc'ot ta pasel; chavil chich' stojolic li boch'otic 

chopolique. 

9Yu'un ja' apatoj avo'nton o ti chascoltaot li Muc'ul Diose, xchi'uc laj xa avac' aba o ta 

sc'ob li Boch'o te oy ta vinajele. 

10Jech mu'yuc ta xtal ta atojol li c'usi chopole, xchi'uc mu'yuc ch-och chamel ta ana. 

11Ta stacbot tal li yaj'almantaltaque; ja' chaxchabiot ti buyuc no'ox chaxanove. 

12Ja' chastsacot batel ta sc'obic, jech mu xabosi avacan ta ton. 

13Ac'o me te chajelov ti bu oy leonetic xchi'uc jti'val chonetique, ac'o me ch-ech' 

apech' ta teq'uel li chonbolometic ti toj xi'balic sbae, mu'yuc c'usi xu' chaspasbot. 

14Jech chal li Diose: “Vu'un ta jcolta loq'uel ta sventa scotol c'usiuc no'ox, yu'un 

xiyotquinun, xchi'uc vu'un no'ox yich'ojun ta muc'. 

15C'alal chisc'anbun vocole, ta jtac'be li sc'ope; c'alal oy ep svocole, te ta jchi'in o. 

Vu'un ta jcolta; ta xcac' ta ich'el ta muc'. 

16Ta xcac' sc'upinic ti jal chcuxiique; ta xcac'be yilic ti ta jcoltae”, xi li Muc'ul Diose. 

Salmo 92 

Sq'uejintabel slequil yo'nton Dios 

Q'ueoj sventa sc'ac'alil cuxub o'ntonal. 

1Muc'ul Dios, vo'ot ti te oyot ta vinajele, toj lec ti chavich' albel alequilale, xchi'uc ti 

chich' q'uejintael q'ueoj ta aventae. 

2Ta jujun sob chcal ti toj lec chac'uxubinvane; ta jujun ac'ubal chcal ti jun avo'nton o 

ta jtojole. 

3Ta jq'uejintaot ta sonetic ti oy yaq'uile, xchi'uc ta muc'tic arpa, xchi'uc ta yan arpa ti 

lec no'ox xlamamet xbaq'ue. 

4Muc'ul Dios, toj xcuxet no'ox co'nton ta sventa li avabtele; chiyac'bun lec xcuxetel 

co'nton li c'usitic laj apase. 

5Muc'ul Dios, toj muc'tic li abtel laj apase; mu'yuc spajebal li c'usi anopoje. 

6Li boch'o mu'yuc sbijilique mu sna'ic; li boch'o bolique mu xa'ibeic o smelol. 

7Li boch'otic chopolique ta xch'iic jech chac c'u cha'al ts'i'lal; toj lec chnichin scotol li 

xchopol abtelique, pero ja' no'ox sventa chich' ch'ayel o sbatel osil. 

8Yan li vo'ote Muc'ul Dios, sbatel osil te oyot o ta vinajel. 

9Jna'ojcutic ti oy c'usi tstaic li avajcontrataque, yu'un ta ono'ox xich'ic ulesel scotol; ta 

xich'ic puquel batel scotolic li boch'otic chopolique. 

10Pero li vu'une chavac'bun lec jtsatsal jech chac c'u cha'al jcot tot vacax, xchi'uc 

chajaxbun lec aceite ta jol. 

11Ta to xquil c'u x'elan chyalic ta lum li cajcontrataque; ta to xca'ibe c'u x'elan 

svocolic li boch'otic chopolique. 

12Li boch'o tuc' yo'ntonique lec chnichinic jech chac c'u cha'al xan; lec chch'iic jech 

chac c'u cha'al ch'ut te'etic ta Líbano. 

13Yu'un xco'laj xchi'uc ts'unbilic ta xch'ulna Muc'ul Dios; te chac' lec xnichic ta 

yamaq'uil sna li Dios cu'untique. 

14Ac'o me mol me'elic xa, ta to satinic; lec tsotsic o, lec yoxic o. 

15Te chalilanic o ti lec tuc' stuc li Muc'ul Diose, ti mu'yuc c'usi chopol oy o ta stojol li 

jchabivanej cu'une. 

Salmo 93 

Sc'oplal stsatsal svu'el Muc'ul Dios 

1Li Muc'ul Diose ja' Ajvalil stuc; slapoj o lec ya'yel li xojobale, xchuquinoj o lec 

ya'yel li svu'ele. Ja' la snacan lec li banamile, yu'un jech mu xlom. 

2Muc'ul Dios, ta sliquebal ono'ox staoj lec snacleb o li achotlebe; atalel te oyot o 

sbatel osil. 

3Muc'ul Dios, li muc'tic nabetique tsots ta xbaq'uic; bats'i toyolic no'ox xvil xchi'uc li 

yipique. 

4Pero vo'ot ti te oyot ta toyole toj ven ech'em avu'el, x'ech' to jech chac c'u cha'al yip 

c'alal tsyuc' sba li nabetique, x'ech' to jech chac c'u cha'al stsatsal chbac' li muc'tiquil 

nabe. 

5Muc'ul Dios, li c'usitic avaloje jech staoj yav chcom o. Li ach'ul lequile ja' st'ujumal 

c'otem o li ch'ulna avu'une; ja' jech oy o ta sbatel ora, sbatel osil. 

Salmo 94 

Ja' jpac-ajvalil stuc li Diose 

1Muc'ul Dios, vo'ot li jpac-ajvalilote, Dios jpac-ajvalil, ac'o aba ta ilel. 

2Ac'o vinajuc amuc'ul, vo'ot li jchapanvanejot ta sbejel banamile; ac'bo xa stojolic li 

jtoybaetique. 

3Muc'ul Dios, ¿jayib to c'ac'al ta jmalacutic? ¿Jayib to c'ac'al ti stse'inic no'ox li 

chopol cristianoetique? 

4¿Baq'uin to chlaj yo'ntonic ta yalel li c'usitic chopole? Yu'un li chopol cristianoetic 

le'e jtoybaetic, stuc no'ox yac'oj sbaic o. 

5Uts'il chilic li boch'otic t'ujbil avu'une; chac'beic ep svocol li ateclumale. 

6Tsmilic li me'on antsetique xchi'uc li yanlumetique, xchi'uc tsmilic noxtoc li me'on 

ololetique. 

7Jech chalic: “Mu xil li Muc'ul Diose; mu xa'ay li Dios yu'un Jacobe”, xiic. 

8A'yo ava'yic, bol cristianoetic, vo'oxuc ti mu c'usi xana'ique, ¿baq'uin to chabijubic? 

9¿Me chacuyic ti mu xa'ay li boch'o la spas jchiquintique? ¿Me chacuyic ti mu xil li 

boch'o la spas jsatique? 

10¿Me chacuyic ti mu'yuc chac'be stojol mulil li boch'o tstaq'ui muc'tic lume? ¿Me 

chacuyic ti mu sna' li boch'o chac'be sbijil cristianoetique? 

11Li Muc'ul Diose sna'oj c'usitic tsnop li cristianoetique; sna' ti mu'yuc stu o li c'usi 

tsnopique. 

12Muc'ul Dios, xcuxet no'ox yo'nton li boch'otic vo'ot chatojobtase, ti chachanubtas ta 

mantaletic avu'une. 

13Yu'un jech jun no'ox yo'nton ti c'alal yorail chtal vocole, ti c'alal ja'o yorail chjoc'bat 

xch'enal ya'yel li boch'otic chopol yo'ntonique. 

14Yu'un li vo'ote Muc'ul Dios, mu'yuc chacomtsan li ateclumale; mu'yuc chavicta li 

boch'otic t'ujbilic avu'une. 

15Yu'un li chapanele ta xtuq'uib lec; li boch'otic lec ono'ox yo'ntonique ja' tspasic o 

batel. 

16¿Boch'o chlic tal, chtal scoltaun ta stsalel li boch'otic chopolique? 

17Ti mu'yucuc chiscoltaun li Muc'ul Diose, ta ora no'ox chicham ti jechuque. 

18C'alal jech laj cale: “Ta xjaxbuj xa cacan”, c'alal xichie, ta sventa slequil avo'nton tal 

avicoun, Muc'ul Dios. 

19C'alal ilubtsaj xa jol ta scoj ti toj ep chlo'ilaj co'ntone, vo'ot laj amuq'uibtasbun 

co'nton; laj avac'bun xcuxetel co'nton. 

20Li vo'ote mu'yuc chaco'lajes avo'nton achi'uc li jchapanvanejetic ti mu tuc'uc 

chchapanvanique, ti ma'uc tspasic jech chac c'u cha'al chal li mantaletic avu'une, 

21ti jmoj tsnopic c'usi tspasbeic li boch'otic tuc' yo'ntone, ti chaq'uic ta milel li boch'o 

mu'yuc smule. 

22Pero li Muc'ul Diose ja' jpojubbail c'otem o; ja' jnac'ubbail c'otem jech chac c'u 

cha'al muc'ta tsatsal ton, yu'un ja' jpatoj o co'nton yu'un. 

23Li Muc'ul Diose ja' chac' joybijuc ta sba stuquic c'usi chopol tspasic li 

cristianoetique; ta sventa xchopolil stuquic ta xich'ic ulesel o. J'ech'el ta xmilatic o 

yu'un li Muc'ul Dios cu'untique. 

Salmo 95 

Q'ueoj sventa yalbel slequilal Dios 

1La'ic, la' jq'uejintatic Muc'ul Dios ta xcuxetel co'ntontic; la' jq'uejintatic li 

Jchabivanej, li Jcoltavanej cu'untique. 

2La'etcutic no'ox c'alal chij'och batel ta stojol; jq'uejintatic q'ueojetic sventa 

chquich'tic ta muc'. 

3Yu'un li Muc'ul Diose ja' no'ox stuc ech'em smuc'ul; ja' muc'ta Ajvalil yu'un scotol li 

yan diosetique. 

4Yu'un ja' oy ta sc'ob c'alal to ta yutil li banamile, xchi'uc ja' yu'un scotol li muc'tic 

toyol vitsetique. 

5Ja' yu'un noxtoc li muc'tic nabe yu'un ja' la spas; ja' spasben stuc noxtoc li bats'i 

banamile. 

6La'ic me, la' quich'tic ta muc, la' jpatan jbatic ta stojol, la' jquejan jbatic ta stojol li 

Muc'ul Diose yu'un ja' la spasutic. 

7Yu'un li Diose ja' Dios cu'untic. Li vu'utique steclumal c'otemutic, xchij c'otemutic; 

te lamalutic ta yaxal jobeltic yu'un. Me chava'yic chasc'opanoxuc Dios li' ta orae: 

8“Mu me xatsatsubtas avo'ntonic, jech chac c'u cha'al la spasic te ta Meriba ti c'alal 

ja'o yorail te oyic ta Masah ta xocol banamile. 

9Ja' te la sa'bicun sc'ac'al co'nton li amoltot ayame'ic ta vo'onee; la sq'uelbicun co'nton, 

ac'o me laj yilic li c'usitic la jpase. 

10Cha'vinic (40) jabil ilinemun yu'unic li jc'ol cristianoetic ijelovic le'e, jech laj cal: 

‘Li cristianoetic le'e, solel yanijem yo'ntonic o; solel mu xotquinic o li lequil be 

cu'une. 

11Ja' yu'un ta sc'ac'al co'nton jamal laj cal ti j'ech'el mu x'ochic o ti bu caloj chcux 

yo'ntonique’, xichi”, xi li Diose. 

Salmo 96 

Ja' no'ox stuc tsc'an chquich'tic ta muc' li Muc'ul Diose 
(1 Cr 16.23-33) 

1Jq'uejintatic ach' q'ueoj ta sventa li Muc'ul Diose; q'uejinanic yu'un Muc'ul Dios 

acotolic jnaclumetic ta sbejel banamil. 

2Q'uejintaic li Muc'ul Diose, albeic slequilal; alic batel ta jujun c'ac'al li coltael yu'une. 

3Puquic ta scotol lumetic li slequilale; albeic scotol cristianoetic li muc'tic 

sq'uelubiltac spasoje. 

4Yu'un toj ech'em smuc'ul stuc li Muc'ul Diose; ja' no'ox stuc chich' albel o slequilal; 

ja' no'ox stuc xi'bil ta scotol li yan diosetique. 

5Yu'un li diosetic yu'un jujun lume loc'ometic no'ox; yan li Muc'ul Diose ja' la spas li 

vinajele. 

6Toj ech'em yutsilal slequilal te ta stojol; nojem ta svu'el, ta xojobal li xch'ulnae. 

7Albeic slequilal Muc'ul Dios ta jujuchop abiic, ta jujun lum; albeic slequil li svu'el 

xchi'uc yutsilale. 

8Ich'ic ta muc' li Muc'ul Diose yu'un ja' no'ox stuc ich'bil o ta muc'. Ich'beic tal smoton 

ti c'alal cha'ochic ta yamaq'uil ch'ulna yu'une. 

9Ich'ic ta muc' te ta ch'ulna yu'un; sbejel banamil ac'o xi'icuc ta stojol. 

10Jech xavalic batel ta jujun banamil: “Li Muc'ul Diose ja' muc'ul Ajvalil stuc. Ja' la 

snacan lec li banamile yu'un jech mu xlom; lec tuc' chchapan scotol li cristianoetique. 

11Vinajel, cuxetuc no'ox avo'nton; banamil, tse'inan no'ox. Vo'etuc no'ox ta baq'uel li 

nabe xchi'uc scotol li c'usitic te oye. 

12Cuxetuc no'ox yo'nton li osilaltique xchi'uc li c'usitic te oyique. Aveticuc no'ox ta 

xcuxetel yo'ntonic li te'etic ta toyolaltique. 

13Aveticuc no'ox ta stojol li Muc'ul Dios c'alal ta xtale, yu'un ja' chtal xchapan sbejel 

li banamile; lec tuc' chchapan, tstusan scotol li jujun lume. 

Salmo 97 

Ja' stuc sventainoj scotol li Diose 

1Cuxetuc no'ox yo'nton sbejel li banamile; tse'inicuc no'ox li bic'tal banamil cacajtic ta 

nabe, yu'un ja' Ajvalil stuc li Muc'ul Diose. 

2Joyibtabil ta pimil ic'al toc; ja' snacleb smuc'ta chotleb c'otem li c'usi tuc', li c'usi 

melele. 

3Ja' ba'yucbe oy yu'un li c'oq'ue; ja' chchic' o li yajcontratac te setelique. 

4Sacuben banamil yu'un li sacsevuletic yu'une. Li banamile inic ti c'alal laj yile. 

5Li vitsetique i'ulic jech chac c'u cha'al chab ta stojol li Muc'ul Diose, ja' li Yajval 

sbejel banamile. 

6Li vinajele chalic ti toj tuc' yo'nton li Muc'ul Diose; li lumetic ta banamile chilbeic li 

slequilal yutsilale. 

7Chyalic ta q'uexlal li boch'otic tscuyic ta Dios li c'usitic loc'tabil no'oxe, ti stoyoj sba 

xchi'uquic li c'usi cuybil ta diosetique. Scotol li diosetic yu'unique tsquejan sbaic ta 

stojol li Muc'ul Diose. 

8Muc'ul Dios, li Sión xchi'uc li lumetic ta Judae xcuxet no'ox yo'ntonic yu'un li 

chapanel avu'une. 

9Yu'un li vo'ote Muc'ul Dios, ven toyol oyot yu'un scotol li banamile; li vo'ote xjelov 

to amuc'ul ta scotol li yantic diosetique. 

10Li Muc'ul Diose ja' tsc'an li boch'o tscontrainic c'usitic chopole; ja' chchabi lec li 

boch'otic jun yo'ntonic ta stojole; tscolta loq'uel ta sc'ob li chopol cristianoetique. 

11Xojoban luz ta stojol li boch'o tuc' yo'ntone; oy xcuxetel yo'nton li boch'o lecuben 

xa yo'ntone. 

12Cuxetuc no'ox avo'ntonic ta stojol Muc'ul Dios; vo'oxuc ti lecubenoxuc xae, albeic 

slequilal xch'ul bi li Muc'ul Diose. 

Salmo 98 

Li Muc'ul Diose ja' no'ox stuc ich'bil ta muc', yu'un tuc' chchapanvan 

Q'ueoj. 

1Q'uejintaic ta ach' q'ueoj li Muc'ul Diose, yu'un spasoj xa ep muc'tic sq'uelubiltac; laj 

xa spas canal ta sventa smuc'ul stsatsal. 

2Li Muc'ul Diose laj xa yac' ta ilel ti ta melel ja' xu' yu'une; ta stojol muc'tic lum laj 

yac' ta ilel li tuq'uil chapanel yu'une. 

3Mu'yuc bu la xch'ay o li c'uxubinel yu'une xchi'uc li c'usi melel yaloj ta stojol 

smomnich'nabtac Israele; c'alal to ta sti'il banamil ivinaj ti ja' spasoj canal li Dios 

cu'untique. 

4Jnaclumetic ta banamil, cuxetuc no'ox avo'nton q'uejinanic yu'un Muc'ul Dios. 

Avetanic no'ox ta q'ueoj, t'omeso scotol li xcuxetel avo'ntonique; q'uejinanic lec ta 

sonetic. 

5Q'uejinanic ta arpa ta sventa li Muc'ul Diose; la'etanic no'ox ta q'ueoj ta sventa li 

c'usitic chich' tijele. 

6Q'uejinanic ta oq'uesetic; jupanic cachuetic ta stojol li Ajvalile, ja' li Muc'ul Diose. 

7Ac'o avanicuc ec li nabetique xchi'uc scotol li c'usitic te oye; ac'o avanuc li banamile 

xchi'uc li boch'otic te nacajtique. 

8Ac'o spac' sc'obic ec li muc'tic uc'umetique; ac'o cuxetuc no'ox yo'nton scotol li 

vitsetique. 

9Scotolic ac'o cuxetuc yo'ntonic ta stojol li Muc'ul Diose, yu'un ja' chtal xchapan 

sbejel li banamile. Lec tuc' chchapan scotol li banamile; lec co'ol chchapan scotol li 

jujun lume. 

Salmo 99 

Ja' Ajvalil stuc li Diose 

1Li Muc'ul Diose ja' muc'ta Ajvalil stuc, ac'o nicuc scotol cristianoetic ta jujun lum; li 

Muc'ul Diose te chotol ta xchotleb ta sba yac'ol li querubinetique, ac'o nicuc sbejel 

banamil. 

2Li Muc'ul Diose ja' no'ox stuc ich'bil ta muc' te ta vits Sión; ja' cajal oy ta scotol li 

lumetique. 

3Ac'o ich'biluc o ta muc', yu'un toj ech'em smuc'ul, ja' no'ox stuc xi'bil. Ja' Ch'ul Dios 

stuc. 

4Muc'ul Dios, vo'ot li muc'ul Ajvalilote, toj ech'em avu'el. Ja' chac'an li c'usitic tuq'ue; 

vo'ot laj avac' li c'usitic tuq'ue; lec tuc', oy lec smelol c'usi laj apas ta stojol li 

smomnich'nabtac Jacobe. 

5Ich'ic ta muc' li Muc'ul Dios cu'untique; quejano abaic ta stojol te ta stec'um yacan, 

yu'un ja' Ch'ul Dios stuc. 

6Li Moisés xchi'uc Aarone ja' no'ox i'abtejic ta paleal yu'un Dios; li Samuele ja' no'ox 

ic'opoj ta stojol Dios. C'alal la sc'anbeic vocol li Muc'ul Diose, itac'bat li sc'opique. 

7Ta jvol toc ic'opanatic yu'un li Diose; la xch'unbeic li smantaltaque xchi'uc li c'usi 

yan i'albatic comele. 

8Muc'ul Dios, vo'ot li Diosot cu'uncutique, laj atac'be li sc'opique; vo'ot Diosot yu'unic 

ti toj ep ts'icumal avu'une, xchi'uc vo'ot laj avac'be stoj smulic noxtoc. 

9Ich'ic ta muc' li Muc'ul Dios cu'untique; quejano abaic ta stojol te ta ch'ul vits yu'un, 

yu'un li Muc'ul Dios cu'untique ja' ch'ul Dios stuc. 

Salmo 100 

Cuxetuc no'ox co'ntontic c'alal chquich'tic ta muc' li Diose 

Q'ueoj sventa yich'el ta muc' Dios. 

1Jnaclumetic ta banamil, cuxetuc no'ox avo'nton q'uejinanic yu'un li Diose. 

2Cuxetuc no'ox avo'nton tunanic yu'un li Muc'ul Diose; cuxetuc no'ox avo'nton 

q'uejinanic ti c'alal chatalic ta stojole. 

3C'otuc ta avo'ntonic ti ja' Dios ta melel li Muc'ul Diose. Ja' la spasutic, muc jechuc 

no'ox lij'ayin jtuctic; vu'utic steclumalutic, sts'unub xchij c'otemutic. 

4Ochanic ta ti'na sventa yamaq'uil ch'ulna, tojbeic ta vocol; ochanic te ta yamaq'uil, 

q'uejinanic yu'un; ich'ic ta muc', albeic slequilal. 

5Yu'un ja' toj lec li Muc'ul Diose, sbatel osil mu xlaj o li c'uxubinel yu'une; mu'yuc 

spajebal ti jun yo'nton ta jtojoltique. 

Salmo 101 

Li Davide laj yal ta jamal ti ja' no'ox tspas o c'usi leque 

Q'ueoj yu'un David. 

1Muc'ul Dios, li' ta jq'uejinta li c'uxubinvanej xchi'uc li c'usi tuc' ta pasele; vo'ot no'ox 

ta atojol ti chiq'uejine. 

2Ta jc'an ja' no'ox ta jpas o li c'usi tuq'ue; jech co'nton ti ja' ta jpas o c'usi lec te ta 

jpasubmantale. ¿Baq'uin to chatal li' ta jtojole, Muc'ul Dios? 

3Mu jc'an xcac' jsat o ta sventa li c'usi mu'yuc tuq'ue. Chopol co'nton yu'un c'usi 

tspasic li boch'otic stamojic yan bee; me jutuc mu xcac' xtal xchi'inicun. 

4Ta jip loq'uel ta co'nton scotol li c'usitic chopol ta nopele; me jutuc mu jc'an jchi'in li 

boch'o chopol c'usi tspasique. 

5Ta jmacbe yeic li boch'otic chopol chalbeic sc'oplal xchi'ilique; mu'yuc ta jts'icbe li 

jtoybaetic ti muc' yac'oj sbaique. 

6Ja' te oy jsat ta stojol li boch'otic tuc' yo'ntonique, yu'un jech xu' ta jchi'inic ta abtel. 

Li boch'otic ja' tspasic c'usitic tuq'ue, ja' ta jc'an li' chtunic cu'un. 

7Li jlo'lavanejetique mu xcac' comicuc li' ta jna; li j'epalc'opetique mu jc'an xtal 

va'iicuc ta jsat. 

8Ta jujun c'ac'al ta xcules li' ta cosilal li boch'otic chopolique; ta jpits loq'uel li' ta lum 

yu'un Muc'ul Dios li boch'otic chopol c'usitic tspasique. 

Salmo 102 

Sc'opanel Dios c'alal oy vocol 

Sc'opanel Dios sventa boch'o oy svocol. C'alal ep chat yo'ntone, xu' tsmal ya'lel sat ta 

stojol li Muc'ul Diose. 

1Muc'ul Dios, a'ibun li jc'ope; c'otuc ta atojol li coq'uel cavanele. 

2Mu me xanac' asat ta jtojol ti c'alal yorail oy jvocole; tuc'ulanbun li c'usi chacalbote. 

Ti c'alal yorail xivocolet ta atojole, tac'bun ta ora li jc'ope. 

3Li coraile ta xa x'ul batel jech chac c'u cha'al ch'ayil; li jbaquiltaque tstsan ya'yel jech 

chac c'u cha'al xupetc'oc'. 

4Tuch'em ya'yel li co'ntone. Tsmats' xa ya'yel jech chac c'u cha'al ts'i'lal; mu xa xchi 

ve'el uch' vo' chca'ay. 

5Ta scoj ti toj ech'em chi'oc' chi'avane, laj xa spac' sba ta jbaquiltac ya'yel li jnuculile. 

6Solel jtuc oyun jech chac c'u cha'al jcot xcuj ta xocol banamil, jech chac c'u cha'al 

jcot curutsuc ta poco' yavnaetic. 

7Solel mu x'och o jvayel, jech chac c'u cha'al jcot mut ti stuc luchul ta ba nae. 

8Yu'un mu xpajic o ta jbolc'optael li cajcontrataque; ta xchopolc'opojic ta jbi li 

boch'otic chopol yo'ntonic ta jtojole. 

9Ja' xa xq'uexol cot c'otem o li tanil c'oq'ue; li c'usi ta xcuch'e capal ta ya'lel jsat. 

10Scotol le'e ja' ta scoj li sc'ac'al avo'ntone, Muc'ul Dios; ja' ta scoj ti la'ilin ta jtojole. 

Laj amuq'uibtasbun ox jc'oplal, pero ts'acal laj ajipun yalel. 

11Li coraile ja' jech chac c'u cha'al yaxinaltic ti chjelov no'oxe; ta xa ximats' batel jech 

chac c'u cha'al ts'i'lal. 

12Pero li vo'ote, Muc'ul Dios, te oyot o sbatel osil; li abie mu xch'ay o ta alel ti jayc'ol 

cristianoetic chjelovic li' ta banamile. 

13La' me, c'uxubino xa li lum Sione, yu'un ja' xa yorail chac'uxubin, yu'un its'aqui xa li 

sc'ac'alile. 

14Yu'un li avajtuneltaque c'ux ta yo'ntonic li tonetic yu'unique; abul sba chilic ti puru 

tan xa comene. 

15Jech xu' ta xlic yich'icot ta muc' li cristianoetic ta jujun lume; ta xlic yalic alequilal li 

ajvaliletic ta banamile, 

16yu'un chilic ti vo'ot chacha'va'an li lum Sione, jech chvinaj batel alequilal avutsilal. 

17Yu'un chava'ibe sc'op li boch'otic abul sbaique; chatuc'ulanbe li sc'opic c'alal ta 

sc'anboxuc vocole. 

18Le'e ts'ibabil chcom ta vun ta sventa li ts'acal alab nich'nabetique, xchi'uc ta sventa li 

boch'otic ts'acal to chlic voc'anicuque yu'un jech ac'o yich'ic ta muc' ec li Muc'ul 

Diose. 

19Yu'un li Muc'ul Diose la sq'uel yalel tal ta toyol li banamile; la sq'uel yalel tal c'alal 

to ta vinajel. 

20Yu'un jech cha'ibe yoq'uel li jchuqueletique; jech tscolta li boch'otic chapanbil xa'ox 

chich'ic milele. 

21Yu'un jech ac'o pucuc te ta lum Sión slequilal li Muc'ul Diose, xchi'uc ac'o albatuc 

slequilal te ta Jerusalén. 

22Ja' yorail jmoj chlic stsob sbaic li cristianoetic xchi'uc li ajvaliletique; jmoj chlic 

yich'ic ta muc' li Muc'ul Diose. 

23Li Muc'ul Diose la spojbun jtsatsal ta o'lol be, xchi'uc la scomajesbun li coraile. 

24Jech laj calbe: “Dios cu'un, mu xatuch'bun ta o'lol be li coraile, yu'un li vo'ote 

mu'yuc spajebal o li ajabilale”, xcut. 

25Ta sliquebal ono'ox vo'ot laj aliques li banamile; ja' yabtel ac'ob li vinajele. 

26Pero le'e ta ono'ox xlaj; yan li vo'ote te oyot o sbatel osil. Li c'usitic apasoje ta 

xpocoib jech chac c'u cha'al ta xpocoib jc'u'cutic; chajel jech chac c'u cha'al ta jel 

jc'u'cutic. 

27Pero li vo'ote atalel te oyot o; mu sna' xlaj o avorail. 

28Vo'ot chavac'be lec jun yo'ntonic li xnich'nab avajtuneltaque; te chavac' naquiicuc o 

ta atojol li smomnich'nab avu'untaque. 

Salmo 103 

Li Diose toj lec c'usi tspas ta jtojoltic 

Q'ueoj yu'un David. 

1Ta scotol jol co'nton ta xcalbe slequilal li Muc'ul Diose; ta scotol jbec'tal ta xcalbe 

slequilal li xch'ul bie. 

2Ta scotol jol co'nton chcalilanbe o li slequilale; mu xch'ay o ta co'nton li c'usitic lec 

spasojbune. 

3Ja' chispasbun perdón yu'un scotol li jmule; ja' chiscoltaun ta sventa scotol c'usiuc 

no'ox c'ux chca'ay. 

4Ja' chiscoltaun ti jech mu'yuc to chi'och ta ch'ene; ja' chiyac'bun ta jtojol li c'anel 

xchi'uc c'uxubinele. 

5Ja' chiyac'bun ta que ta jti' scotol li c'usitic leque, jech ta xiqueremaj lec yu'un jech 

chac c'u cha'al xic. 

6Li Muc'ul Diose lec tuc' ta xchapan; lec c'usi tspas ta stojol li boch'otic abul sbaic ta 

ilbajinele. 

7Laj yac' ta ilel ta stojol Moisés ti lec tuc' c'usitic tspase; laj yac' ta ilel ta stojol 

israeletic ti puru lequic yabtele. 

8Li Muc'ul Diose ja' jc'anvanej, ja' jc'uxubinvanej stuc; c'unc'un chlic sc'ac'al yo'nton, 

ja' toj muc' li c'uxubinel yu'une. 

9Mu j'ech'eluc ch-ilin o ta jtojoltic; muc teuc snac'oj o ta sbatel osil li sc'ac'al yo'ntone. 

10Mu sta jech ch-ilin ta jtojoltic jech chac c'u cha'al yepal li jmultique; mu sta jech 

yepal chac' jtojtic jech chac c'u cha'al yepal jchopoliltique. 

11Yu'un mu'yuc spajebal chc'uxubin li boch'otic chich'ic ta muq'ue, jech chac c'u 

cha'al mu'yuc spajebal yiloj sbaic li vinajel xchi'uc banamile. 

12Bats'i nom la sjip loq'uel ta stojol li jmultique, jech chac c'u cha'al nom xil sbaic li 

sloq'uem c'ac'al xchi'uc smaleb c'ac'ale. 

13Jech chac c'u cha'al totil ti c'ux ta yo'nton xnich'nabe, ja' jech ec li Muc'ul Diose c'ux 

ta yo'nton li boch'otic chich'ic ta muq'ue. 

14Yu'un sna'oj ti c'u x'elan pasbilutique; sna' ti lum ach'elutic no'oxe. 

15Li cristianoetique ja' jechic jech chac c'u cha'al ts'i'lal; lec chch'iic jech chac c'u 

cha'al nichim. 

16Pero c'alal chtal iq'ue, ta xcuchat batel, mu jna'tic bu chbat o; mu'yuc xa boch'o tsna' 

ti bu to'ox teq'uele. 

17Pero li c'uxubinel yu'un Muc'ul Diose sbatel osil mu'yuc spajebal o ta stojol li 

boch'otic chich'ic ta muq'ue. Li slequil stuq'uil yo'ntone te chcom o ta jayc'oluc alab 

nich'nabetic 

18Te chcom o ta sventa li boch'o ja' chch'unbeic c'usi xchapanoj Muc'ul Diose, ti mu 

xch'ay o ta yo'ntonic spasel c'usi chal li mantaletic yu'une. 

19Li Muc'ul Diose yac'oj lec xchotleb ta vinajel; ja' sventainoj, ja' tspas ta mantal 

scotol. 

20Albeic slequilal Muc'ul Dios vo'oxuc li yaj'almantaloxuque ti oy avu'elic, ti lec xu' 

avu'unique, ti chach'unic, ti chapasic scotol li c'usitic chayalboxuque. 

21Albeic slequilal Muc'ul Dios acotolic vo'oxuc li yajsoldadooxuque ti te chatunic o ta 

stojol, ti chapasbeic c'usitic tsc'an yo'ntone. 

22Ac'o yalbeic slequilal Muc'ul Dios scotol li c'usitic pasbil yu'une, scotol ti bu c'alal 

sventainoje. Ta scotol jol co'nton ta xcalbe o slequilal li Muc'ul Diose. 

Salmo 104 

Li Diose xchabioj scotol li c'usitic spasoje 

1Ta scotol jol co'nton ta xcalbe slequilal li Muc'ul Diose. Toj ech'em amuc'ul, Dios 

cu'un; ja' alapoj o ya'yel li alequilal, axojobale. 

2Pixilot o ta sac osil jech chac c'u cha'al c'usi pixil ta saquil poc'; vo'ot laj alich'an jech 

chac c'u cha'al poc' li vinajele. 

3Laj anacan ta sba yac'ol toc li anae. Ja' acareta c'otem ya'yel li toquetique; ja' axic' 

c'otem ya'yel li iq'ue sventa buyuc no'ox chabat. 

4Ja' jpuc mantaletic avu'un li iq'uetique; ja' avajtuneltac c'otem li sacsevule. 

5Laj anacan lec ta snacleb li banamile yu'un jech mu me xbac'. 

6Li natil muc'ta nabe ja' la smuc scotol li banamile; li vo'e ja' sc'u' ic'ot ya'yel li 

banamile; ijelov ta sba yac'ol vitsetic li vo'etique. 

7Pero c'alal laj apas ta mantale, ijatovic ta anil li vo'etique; c'alal laj ya'yic li ac'op jech 

chac c'u cha'al chauque, la sjip sbaic batel ta anil. 

8Ijelovic batel ta ba vitsetic; iyalic batel ta soplejaltic; ibat staic li yavilic bu laj 

avalbee. 

9Laj avalbe ti bu no'ox c'alal xu' tsmaquique, ti mu xu' xjelovic batele, xchi'uc laj 

avalbe ti mu xa me smuquic yan velta li banamile. 

10Vo'ot chavac' loc'uc ya'lel li nio'etique, jech chanovic batel c'alal ta uc'umetic; 

chjelovic batel ta xch'ac-ch'aquil vitsetic. 

11Ja' chavac'be yuch'ic li chonbolometic ta te'tique, jech mu xa'yic o taqui-o'nal li 

te'tical buroetique. 

12Ja' te tspas stasic ta ti'ti' uc'um li mutetique; te luchajtic chq'uejinic ta c'obc'ob 

te'etic. 

13Vo'ot chavac'be tal ya'lel li vitsetique, te to chlic avat'es tal ti bu nacalote; ja' ta 

sventa avabtel ti lec xcuxet yo'nton li banamile. 

14Vo'ot chavac' ch'iuc ts'i'laletic sventa tslo'ic li chonbolometique, xchi'uc vo'ot 

chavac' ch'iuc c'usitic tsts'unic li cristianoetique, yu'un jech tsta o sve'elic li' ta 

banamil. 

15Ja' li ve'lil sventa tsta o stsatsalique, xchi'uc li ya'lel ts'usub sventa xcuxet no'ox 

yo'nton c'alal chuch'ique, xchi'uc li aceite sventa ch-ach'ub o lec sat yelovic yu'une, 

xchi'uc scotol li ve'liletic ti ch-ac'bat lec stsatsalic oe. 

16Li te'etique tsta lec ya'lelic, ja' li ch'ut te'etic te ta Líbano ti la sts'un Muc'ul Diose. 

17Ja' te ta spas stasic li mutetique; ja' te chnaquiic ta sc'obc'ob li smutal nabetique. 

18Li muc'tic vitsetique ja' snaic c'otem li te'tical tentsunetique; li ch'entique ja' sventa 

te chnaquiic li cotometique. 

19Li ue laj apas sventa tsbis jujun u; li c'ac'ale sna'oj li c'usi ora chch'ay batele. 

20Vo'ot chavac' taluc li ic' osile, ja' li ac'ubaltique, jech chloq'uic ta xanubal li 

chonbolometique. 

21Li bic'tal leonetique xme'etic batel ta sa'el sve'elic, yu'un tsa'ic li sve'elic ac'bilic 

yu'un Diose. 

22C'alal chloc' c'ac'ale, ta sutic batel; ta xbat vayicuc ta xch'enic. 

23Ja'o chloq'uic batel ta abtel ec li cristianoetique; te ch-abtejic o c'alal to ta mal 

c'ac'al. 

24Solel mu stac' atel li c'usitic apasoje, Muc'ul Dios. Scotol le'e laj apas ta sventa 

abijil; li banamile noj ta sventa scotol li c'usitic apasoje. 

25Te oy noxtoc li muc'ul nab ti mu stac' alel c'u sjamleje; ja' te oy scotol li chonetic ti 

mu stac' atel c'u yepale; te oy li biq'uitique xchi'uc li muc'tique. 

26Jech noxtoc ja' te chanovic li barcoetique, xchi'uc te oy noxtoc li smuc'ta chanul nab 

Leviatán, sbie; laj apas sventa te chtajin ta nab. 

27Scotol le'e ja' no'ox tsmalaic mac'linel avu'un ti c'alal tsta yorail chve'ique. 

28C'alal chavac'be li sve'elique, ta stamic; c'alal chajam li ac'obe ta xnoj lec xch'utic. 

29C'alal me chanac' asat ta stojolique, ta xlic xi'icuc; me chapojbe li ic' chich'ique, ta 

xchamic, ta xc'atajic ta lum yan velta. 

30Pero me chavac'be li ic' avu'un sventa chcuxiique, cuxul chcomic, xchi'uc ch-ach'ub 

avu'un li sba banamile. 

31Li Muc'ul Diose sbatel osil mu xlaj o li slequilal yutsilale; xcuxet no'ox yo'nton 

scotol li c'usitic spasoje. 

32C'alal ta sq'uel li banamile, ta xlic nicuc; c'alal ta stij li vitsetique, ta xt'om, ta xloc' 

xch'ayilal. 

33C'alal cuxulun toe, ta xiq'uejin yu'un li Muc'ul Diose; c'alal li' to oyun ta sba 

banamile, ta jq'uejinta li Dios cu'une. 

34Ta jc'an ti ac'o lecuc yil li c'usitic ta jnope, yu'un ja' no'ox ta sventa ti ta jta xcuxetel 

co'ntone. 

35Ac'o ulicuc ta banamil li jpasmuliletique; ac'o ch'ayicuc batel li chopol 

cristianoetique. Ta scotol jol co'nton ta xcalbe slequilal li Muc'ul Diose. Ich'biluc o ta 

muc' li Muc'ul Diose. 

Salmo 105 

Toj lec c'usitic la spas ta stojol israeletic li Diose 
(1 Cr 16.7-22) 

1Ich'ic ta muc' li Muc'ul Diose, albeic slequilal li sbie; alic batel ta jujun lum ti c'u 

x'elan yabtele. 

2Q'uejinanic, la'etanic no'ox ta sventa chavich'ic ta muc'; lo'iltaic scotol li c'usitic toj 

muc'tic spasoje. 

3Junuc no'ox avo'ntonic ta sventa li xch'ul bie; cuxetuc no'ox yo'nton li boch'otic ja' 

tsa'ic li Muc'ul Diose. 

4Ja' no'ox sa'ic o li Muc'ul Diose xchi'uc li svu'ele; ja' no'ox sa'ic o scotol ora. 

5-6Vo'oxuc li smomnich'naboxuc Abrahame, ja' li yajtunel Diose, vo'oxuc li 

smomnich'naboxuc Jacob ti t'ujbiloxuc yu'un Diose, vuleso ta ajolic scotol li 

sq'uelubiltac stsatsal spasoje, xchi'uc li chanubtaseletic yaloje. 

7Yu'un li Muc'ul Diose ja' Dios cu'untic stuc; ja' sventainoj scotol li banamile. 

8Ac'o me jmil (1,000) ta c'ol cristianoetic ijelov, pero mu ono'ox xch'ay o ta yo'nton li 

c'usi xchapanoje, 

9ja' li c'usi xchapanoj ono'ox ta stojol li Abrahame, ti jamal yalojbe Isaac ti chc'ot ta 

pasele. 

10Ja' jun mantal icom o ta sventa li Jacobe; ja' jech chapal icom o ta stojol li Israele. 

11Jech laj yalbe: “Vo'ot chacac'bot li Canaán banamile; ja' avu'un o chcom”, xut. 

12Mu'yuc epic, unin jtsob yanlumetic ic'otic. 

13Ijelovic batel ta jujun muc'tic lum; ijelovic batel ta stojol jujun muc'tic ajvaliletic. 

14Pero li Muc'ul Diose muc xac' lajicuc ta uts'intael; laj yalbe tsots mantal li muc'tic 

ajvaliletique, jech laj yalbe: 

15“Mu me xavac' ac'obic ta stojol li cu'untaque; mu me c'usi chopol xapasbeic li 

j'alc'opetic cu'une”, xut. 

16Ts'acal to laj yac' taluc vi'nal te ta yosilalic; la spojbe scotol li sve'elique. 

17Pero ba'yuc xa ono'ox stacoj jelovel li Josee, ja'o ti c'alal laj yich' chonel batel ta 

mozoile. 

18Ituch' batel yacan ta cadena yu'unic; la slats'beic snuc' ta alal taq'uin. 

19Ja' to icol ti c'alal ic'ot ta pasel li c'usi laj yale, ja' li c'usi i'ac'bat sna' yu'un Muc'ul 

Diose. 

20Li ajvalile la sloq'ues ta chuquel; li jpasmantale la scolta. 

21Lic yac'be sventain scotol li c'usi oy yu'un ta snae; ja' ajvalil ic'ot yu'un scotol li 

c'usitic oy yu'une, 

22yu'un jech ac'o chanubtasbatuc, ac'o bijubtasbatuc li moletic, li banquilaletic yu'une. 

23Ts'acal ibat ta Egipto li Israele, ja' li Jacobe; te ic'ot nacluc ta Cam banamil. 

24Li Diose te laj yac' epajicuc, solel ibolic ta jyalel; xjelov to jech xu' yu'unic jech 

chac c'u cha'al li yajcontraique. 

25Li Diose lic syanijesbe yo'ntonic li egiptoetique, yu'un ac'o yich' contrainbel li 

steclumale, jech lic yich' uts'intabel li yajtuneltaque. 

26Ja' yu'un li Diose lic stac batel li yajtunele, ja' li Moisese, xchi'uc li Aarón ti t'ujbil 

yu'une. 

27Laj yac'be spasic sq'uelubiltac stsatsal; muc'tic sq'uelubil laj yaq'uic ta ilel te ta Cam 

banamil. 

28La stac tal ic' osil, jech i'ic'ub scotol. Pero li stuquique muc xch'unic c'usi i'albatic 

yu'un li Diose. 

29Jech la sc'atajesbeic ta ch'ich' noxtoc li ya'alique; la smil scotol li choyetique. 

30Ital ep xch'uch'etic noxtoc ta scotol yosilalic, i'ochan c'alal to ta svayab-na li 

ajvalile. 

31C'alal ic'opoj li Diose, ital ep xcochetic noxtoc; solel ic'ubenic no'ox vulel; inoj ta 

uch' noxtoc scotol li yosilalique. 

32Mu x'ac'batic yalel tal vo', puru bot i'ac'batic, xchi'uc ta puru chauc ilaj li 

yosilalique. 

33Ilaj scotol li ts'usubtic xchi'uc li higoetic yu'unique; ic'asan li te'etic te ta yosilalique. 

34Ic'opoj noxtoc li Diose, jech ital epal c'ulubetic; solel inoj yu'unic li banamile. 

35Ja' la slo'ic scotol li vomoletic te ta yosilalique; la slajesic scotol li c'usitic 

sts'unojique. 

36La smilbe noxtoc scotol li sba squeremic te ta sjunul yosilalique, ja' li sba 

sts'unubique. 

37Ts'acal lic sloq'ues batel li steclumale; ep c'anal taq'uin, saquil taq'uin yich'ojic 

loq'uel. Scotol li jaychop sts'unubal Israele lec tsotsic scotolic. 

38C'alal iloq'uic batele, xcuxet no'ox yo'nton li egiptoetique, yu'un toj ep xi'elal 

cha'yic. 

39Li Diose la slam batel toc sventa tsmac o li steclumale, xchi'uc laj yac'be c'oc' 

sventa chil sbeic ta ac'ubaltic. 

40C'alal la sc'an sve'elique, i'ac'batic tal ep x'ub sti'ic; i'ac'bat sve'ic li vaj liquem tal ta 

vinajele, lec inojic o. 

41La sjam jun ch'en noxtoc, te iloc' tal ep vo'; ixanov batel yoc ta xocol banamil jech 

chac c'u cha'al jun uc'um. 

42Yu'un li Diose it'ab ta yo'nton li xch'ul c'ope, ja' li c'usi yalojbe ono'ox ta jamal li 

Abrahame, ja' li yajtunele. 

43Xcuxet no'ox yo'nton la sloq'ues tal li steclumale; x'avlajetic no'ox loq'uel tal, yu'un 

toj xcuxet yo'nton laj ya'yic. 

44Ja' laj yac'be yu'uninic li yosilal yantic lumetique; ja' laj yac'be slajesic li c'usitic 

xloc' x'ayin yu'unique. 

45Yu'un jech ac'o xch'unbeic li smantaltaque; ac'o spasbeic li c'usi yaloje. Ich'biluc o 

ta muc' stuc li Muc'ul Diose. 

Salmo 106 

La stoy sbaic ta stojol Dios li israeletique 

1Ich'biluc ta muc' stuc li Muc'ul Diose. Ich'ic ta muc' li Muc'ul Diose, yu'un ja' toj lec 

yo'nton, yu'un sbatel osil mu xlaj o li c'uxubinel yu'une. 

2¿Boch'o xu' yu'un chal c'u x'elan svu'el li Muc'ul Diose? ¿Boch'o xu' yu'un yalbel ti 

c'u yepal slequilale? 

3Xcuxet no'ox yo'nton li boch'otic yich'oj lec sjam smelolique, ti scotol ora ja' tspasic 

o c'usitic tuq'ue. 

4Muc'ul Dios, na'un me ec li vu'une; oyucun me ta avo'nton ec ti c'alal chacolta li 

ateclumale, 

5yu'un jech chquil ec li c'usi lec chapas ta stojolique, jech xcuxet no'ox co'nton, jun 

no'ox co'nton jchi'uc li avu'untac ti oyic ta atojole. 

6Jtaoj jmulcutic ec jech chac c'u cha'al li jtot jme'cutic ta vo'onee; la jpascutic ec li 

c'usi chopole xchi'uc li c'usi mu xtune. 

7Li jmoltot jyame'cutic te ta Egiptoe mu'yuc tsots sc'oplal ta yo'ntonic li sq'uelubiltac 

atsatsal laj apase. Ich'ay ta yo'ntonic ti toj ep c'uxubinel avu'une; la stoy sbaic ta atojol 

te ta ti' Tsajal Nab. 

8Pero laj acolta, laj avac' ta ilel li avu'ele, yu'un jech ac'o ich'atan ta muc'. 

9Laj avalbe mantal li Tsajal Nabe, jech itaquij; ja' te laj avac' jelovicuc tal ta mero 

snatil li nabe, co'ol c'u cha'al taqui-banamil laj ya'yic. 

10Laj acolta loq'uel ta sc'ob li yajcontraique; laj apoj loq'uel ta sc'ob li boch'otic 

stsoq'uet yo'ntonique. 

11Laj amucbe ta nab li yajcontraique, me junuc mu'yuc cuxul icomic. 

12Jech te la xch'unic li c'usi avaloje; te lic sq'uejintaic alequilal. 

13Pero ta jliquel no'ox ich'ay ta yo'ntonic li atsatsale; muc smalaic chc'ot ta pasel li 

c'usi achapanoje. 

14Te ta xocol banamil la sq'uelbicot avo'nton; laj yaq'uic persa ti ac'o apas li c'usi 

tsc'an yo'ntonique. 

15Laj avac'be li c'usi la sc'anique; tsatsal chamel laj atacbe tal ta stojolic. 

16C'alal te oyic ta scarpanaique, lic sti'-o'ntaic li Moisese; lic scontrainic noxtoc li 

Aarón ti t'ujbil yu'un Muc'ul Diose. 

17Jech ijav li banamile, te ibic'at ochel li Datane, xchi'uc te i'och batel scotol svinictac 

li Abirame. 

18Iloc' c'oc' te ti bu tsobolique; te ic'aq'uic o scotolic ti jayib chopol yo'ntonique. 

19Te ta vits Horeb la spasbeic sloc'obal jcot biq'uit vacax; te lic squejan sbaic ta stojol 

li c'usi loc'tabil ta unijesbil taq'uine. 

20Li Dios ti ech'em svu'ele la spasbeic xq'uexol ta jcot sloc'obal vacax ti sna' slo' 

vomole. 

21Ja' ich'ay ta yo'ntonic li Diose, ja' li jcoltavanej yu'unique; ja' ti la spas muc'tic 

sq'uelubil stsatsal te ta Egiptoe, 

22ti la spas ep xch'ayubil o'ntonal te ta Cam banamile, xchi'uc ti toj labal sba c'usi la 

spas ta Tsajal Nabe. 

23Li Diose laj yal ti chules ox scotolique, pero li Moisés ti t'ujbil yu'un Diose, ja' la 

sva'an sba ta stojol li Diose, la smac li xchi'iltaque, jech te ilamaj sc'ac'al yo'nton li 

Diose, mu'yuc bu laj yules o. 

24Ts'acal lic sbajic noxtoc li lequil banamil ch-ac'batique; muc xch'unic li c'usi albilic 

ono'ox ta jamal yu'un Diose. 

25Te ta scarpanaic iliquic ta bic'talvulajetel ta stojol li Muc'ul Diose; muc xch'unbeic li 

c'usitic laj yale. 

26Ja' yu'un li Diose la sye' sc'ob ta stojolic; laj yal ta jamal ti te no'ox tsmil scotol ta 

xocol banamile, 

27ti j'ech'el tsbic'tajesbe o sc'oplalic ta stojol li yan lumetique, ti tspuc batel ta yantic 

banamile. 

28Ts'acal lic yich'ic ta muc' noxtoc li Baal-peore; lic sti'beic smoton li c'usi mu 

cuxulicuque. 

29Jech ilic sc'ac'al yo'nton Dios yu'unic ta sventa li c'usi la spasique, jech ital tsatsal 

chamel ta stojolic. 

30Pero ilic li Fineese, la smil li boch'o oy smule, jech ipaj li tsatsal chamel ta 

stojolique. 

31Li Diose mu xch'ay o ta yo'nton ti tuc' c'usi la spas li Fineese, ta jayc'oluc 

cristianoetic chjelov. 

32C'alal te oyic ta epal vo' ta Meribae, te lic sa'beic sc'ac'al yo'nton noxtoc li Diose, ja' 

ta scojic ti te la sta o svocol ta stojol Dios li Moisese. 

33Yu'un laj yaq'uic jelovuc ye ta stojol li Diose; muc snop lec c'usi laj yal li Moisese. 

34Jech noxtoc muc xulesic scotol li yajvaltac lumetic ti i'albatic yu'un Muc'ul Dios 

ac'o yulesique. 

35Jech te lic scap sbaic xchi'uc li yan lumetique; te lic xchanbeic c'u x'elan li 

stalelique. 

36Ja' lic yich'beic ta muc' li diosetic yu'unique; ja' ta scoj ti c'an ulesaticuc oe. 

37Yu'un la smilbeic smotonin squerem stsebic li pucujetic le'e. 

38La smalbeic xch'ich'al li boch'o mu'yuc smule, ja' li xch'ich'al squerem stsebic ti la 

smilbeic smotonin li c'usi cuybil ta diosetic te ta Canaane, jech ibolib o ta scoj ch'ich' 

li yosilalique. 

39Jech la sbolibtas sbaic o ta sventa li yabtelique; jmulavil vinic ants ic'otic o ta scoj ti 

jech la spasique. 

40Ja' yu'un li Muc'ul Diose tsots i'ilin ta stojol li steclumale; j'ech'el la sbaj o. 

41Lic yac' ochicuc ta sc'ob yantic lumetic; ja' iventainatic o yu'un li yajcontraique. 

42Chucbil icomic o yu'un li yajcontraique; solel i'ilbat sbic'talic o. 

43Ep ta velta icoltaatic yu'un Dios, pero muc ono'ox sjel o li yo'ntonique, jech solel 

abul sba icomic o ta scoj xchopolilic. 

44Pero li Diose abul sbaic laj yil ti c'alal ep svocolique, jech laj ya'ibe li yoq'uel 

yavanelique. 

45Yu'un it'ab ta yo'nton li c'usi xchapanoj ono'ox ta stojolique, jech lic c'uxubajuc ta 

yo'nton, yu'un toj ep c'uxubinel yu'un. 

46C'alal ta yajcontraic la stijbe yo'nton, yu'un jech ac'o c'uxubinaticuc yu'un noxtoc. 

47Muc'ul Dios, coltauncutic, vo'ot li Diosot cu'uncutique; tsobuncutic xa loq'uel ta 

stojol li yantic lumetique, yu'un jech xu' chaquich'otcutic ta muc', jech xcuxet no'ox 

co'nton ta jq'uejintacutic alequilal. 

48Sbatel osil ac'o ich'atuc o ta muc' li Muc'ul Diose, ja' li Dios yu'un Israele. Jech ac'o 

yal scotol li cristianoetique: “Jechuc, jech ac'o c'otuc ta pasel; ich'biluc o ta muc' stuc 

li Muc'ul Diose”, ac'o xiicuc. 

Salmo 107 

LIBRO V 
(Salmos 107-150) 

Xu' yu'un tscolta, xu' yu'un chac'be svocol yu'untac li Diose 

1Tojbeic ta vocol li Muc'ul Diose yu'un ja' toj lec yo'nton, yu'un sbatel osil mu xlaj o li 

c'uxubinel yu'une. 

2Ac'o yalic jech li boch'otic coltabilic yu'un Muc'ul Diose, ti ipojatic loq'uel ta sc'ob 

yajcontraique, 

3ti itsobatic loq'uel tal ta yantic banamiletic ta sloq'uem c'ac'al, ta smaleb c'ac'al, ta 

norte xchi'uc ta sure. 

4Ich'ayic ta be te ta taqui xocol banamil. Muc staic be ti bu xu' chanovic batele; muc 

staic junuc lum ti bu xu' chnaquiique. 

5Te ivi'najic, itaquij yo'ntonic; la snop ti te xa chchamic oe. 

6C'alal toj abul sba laj ya'yique, lic avanicuc ta stojol li Muc'ul Diose, jech icoltaatic ta 

sventa li svocolique. 

7Ituq'uibtasatic batel ta tuq'uil be, yu'un ac'o baticuc te ta lum ti bu xu' chnaquiique. 

8Tojbeic ta vocol slequil yo'nton li Muc'ul Diose, xchi'uc li sq'uelubiltac stsatsal tspas 

ta stojol li cristianoetique. 

9Yu'un ja' chac'be ya'al li boch'otic taquin yo'ntonique; ja' chac'be lec sve'elic li 

boch'otic chvi'najique. 

10Oy jayibuc macbilic ta ic' osil. Oyic ta sventa xi'elal lajel; chucbilic ta cadena 

xchi'uc ta ep vocol. 

11Ja' ta scoj ti la sbajbeic sc'op li Muc'ul Diose; yu'un muc xich'beic ta muc' taq'uiel 

yu'un li Boch'o te oy ta vinajele. 

12Ja' yu'un inet'atic yalel yu'un tsots svocolic; te iyalic o ta lum, mu'yuc boch'o 

icoltaatic o. 

13C'alal toj abul sba laj ya'yique, lic avanicuc ta sc'anbel vocol li Muc'ul Diose, ja' 

yu'un li Muc'ul Diose la scolta ta sventa li svocolique. 

14La sloq'ues ta ic' osil xchi'uc ta sventa xi'elal lajel; la xtuch' li cadena ti bu chucbilic 

oe. 

15Tojbeic ta vocol slequil yo'nton li Muc'ul Diose, xchi'uc li sq'uelubiltac stsatsal tspas 

ta stojol cristianoetique. 

16Yu'un ja' la svoc' li tsatsal ti'na pasbil ta broncee, xchi'uc la slilin li sbajubil pasbil ta 

tsatsal taq'uine, yu'un jech tscolta loq'uel li yu'untaque. 

17La soques sbaic ta scoj li stoyobbailique, abul xa sbaic ta scoj li xchopolilique. 

18I'ibaj xa'yic scotol ve'liletic; solel jutuc xa mu teuc ichamic o. 

19C'alal toj abul sba laj ya'yique, lic avanicuc ta stojol li Muc'ul Diose, ja' yu'un li 

Muc'ul Diose la scolta ta sventa li svocolique. 

20Ja' no'ox la stac yalel tal sc'op li Muc'ul Diose, jech icolic; la scolta jech muc xlajic. 

21Tojbeic ta vocol slequil yo'nton li Muc'ul Diose, xchi'uc li sq'uelubiltac stsatsal tspas 

ta stojol cristianoetique. 

22Milbeic smoton sventa chatojbeic ta vocol; cuxetuc no'ox avo'ntonic albeic batel 

slequil yutsil li c'usitic spasoje. 

23Li boch'otic ch-ochic batel ta nab xchi'uc sbarcoique, ti chbat bolomajicuc ta jot 

muc'ta nabe 

24laj yilic c'usitic spasoj li Muc'ul Diose; te ta o'lol muc'ta nab laj yilic ti toj labalic 

sba yabtele. 

25Yu'un c'alal ic'opoje, ilic tsots ic'; toyolic no'ox xvil muyel li vo'etique. 

26Ilicatic muyel c'alal ta vinajel; imucatic ochel c'alal to ta yut nab. Ilaj stsatsal 

yo'ntonic yu'un li xi'ele. 

27Ivovij sjolic, jeche' xa xtamlajetic jech chac c'u cha'al jyacubeletic; solel mu'yuc stu 

ic'ot li sbijilique. 

28C'alal toj abul sba laj ya'yique, lic avanicuc ta sc'anbel vocol li Muc'ul Diose, ja' 

yu'un li Muc'ul Diose la scolta ta sventa li svocolique. 

29Ic'ataj ta c'unil ic' li tsatsal iq'ue; ipaj ta yuc'lajetel noxtoc li nabe. 

30Ital lec xcuxetel yo'ntonic ti c'alal laj yilic ich'abi scotole, jech itojobtasatic batel ta 

scotleb li barcoetic ti bu snopoj chbatique. 

31Tojbeic ta vocol slequil yo'nton li Muc'ul Diose, xchi'uc li sq'uelubiltac stsatsal tspas 

ta stojol cristianoetique. 

32Albeic slequilal ti c'alal chatsob abaique; ich'ic ta muc' ti c'alal tstsob sbaic li 

moletique. 

33Li Muc'ul Diose xu' tsc'atajes ta taqui xocol banamil li uc'umetique; xu' yu'un 

tsc'atajes ta taqui banamil li nio'etique. 

34Xu' yu'un tspaq'ues yaxal banamil ta scoj smulic li boch'otic te nacajtique. 

35Xu' tsc'atajes ta sts'anleb vo'etic li taqui xocol banamile; xu' tsc'atajes ta loq'uem 

vo'tic noxtoc li taqui banamile. 

36Ja' te ta xac' naquiicuc li jvi'naletique; ja' te ta xlic spas lec slumalic. 

37Ta xlic ts'unubajicuc te ta banamil; ta xlic sts'unic ts'usubtic, lec chac' sat yu'unic 

scotol. 

38Ta x'ac'batic lec bendición, ta sbolesatic lec, xchi'uc mu'yuc ta sbic'tajesbatic li 

sts'unub yovolique. 

39Pero me chlic bic'tajicuc ta scoj li vocol, li uts'intael chtal ta stojolique, 

40li Diose chac'be svocol ec li j'uts'intavanejetique, xchi'uc chac' ch'ayicuc o ta be te ta 

xocol banamil. 

41Ja' tscolta ta sventa svocol li me'onetique; chac' boluc yalab xnich'nabic jech chac' 

c'u cha'al chijetic. 

42C'alal chilic li boch'otic tuc' yo'ntonique, xcuxet no'ox yo'ntonic; yan li boch'otic 

chopolique macal chcom yeic. 

43Li boch'otic oy sbijilique ac'o ya'ibe lec smelol li'i, xchi'uc ac'o sna' lec c'u x'elan 

c'uxubinel yu'un li Muc'ul Diose. 

Salmo 108 

Ja' no'ox ech'em svu'el li Diose 
(Sal 57.7-11; 60.5-12) 

Q'ueoj yu'un David. 

1Dios cu'un, li co'ntone chapal xa sventa chayich'ot ta muc', chapal xa sventa 

chasq'uejintabot q'ueojetic. Co'nton, cuxo xa. 

2Sonetic, licanic xa; sac osil, julovan xa me. 

3Muc'ul Dios, chcal alequilal ta stojol li cristianoetique; ta jq'uejinta alequilal ta stojol 

li yantic lumetique. 

4Yu'un toj muc' li c'uxubinel avu'une, xjelov to smuc'ul jech chac c'u cha'al li vinajele; 

staoj c'alal to vinajel li c'usi melel chavale. 

5Dios cu'un, ich'bilot ta muc' c'alal to ta vinajel; nojem ta alequilal sbejel li banamile. 

6Coltauncutic ta sventa li avu'el atsatsale, yu'un jech colem chcomic li boch'otic lec 

ac'anoje; tac'bun me li jc'opcutique. 

7Li Diose jech laj yal tal te ta xch'ulna: “Toj xcuxet no'ox co'nton c'alal ta 

jvoq'uilanbeic jteclumal li yosilal Siqueme, xchi'uc c'alal ta jpucbeic li stenlejaltic 

Sucote. 

8Li Galaad xchi'uc Manasese ja' cu'untac; li Efraine ja' tsatsal taq'uin sventa smac jol 

c'otem; li Judae ja' jvaston c'otem sventa ta jpas mantal. 

9Yan li Moabe ja' pocobc'obal c'otem cu'un; li Edome ta jten batel ta jxonob. 

Chiq'uejin ta sventa ti tsalbil chc'ot cu'un li filistaetique”, xi. 

10¿Boch'o xu' chiyic'un batel te ta lum ti lec setbil ta tsatsal coraltone? ¿Boch'o xu' 

chiyic'un batel c'alal ta Edom? 

11Yu'un li vo'ote, Dios cu'un, laj xa abajuncutic; mu'yuc xa chloc' achi'in ta pasc'op li 

cajsoldadocutique. 

12Coltauncutic xa ta stsalel li cajcontracutique, yu'un li coltael chac' cristianoetique 

mu'yuc stu. 

13Ja' no'ox ta sventa Dios xu' ta jpastic li c'usitic tsotsique; ja' xu' yu'un chixpech'butic 

ta teq'uel li cajcontratique. 

Salmo 109 

Sc'anel coltael ta stojol Dios 

Q'ueoj yu'un David. Ja' la sventain li banquilal yu'un jq'ueojetique. 

1Dios, vo'ot ti chcal alequilale, mu me teuc no'ox ch'an xachi. 

2Yu'un li j'epalc'opetique, li boch'otic chopolique ep c'usi chopol chiyalbicun; puru 

epalc'op chalic ta jtojol xchi'uc li yeique. 

3Puru sc'ac'al yo'ntonic li c'usi chalic ta jtojole; jeche' no'ox ti chistsaquicun ta c'ope. 

4Ja' spacol chiyac'bicun ti lec la jc'uxubinique, pero li vu'une vo'ot no'ox ta jc'opanot. 

5Li vu'une lec c'usi la jpasbeic, pero li stuquique chopol c'usi chispasbicun. Li vu'une 

lec la jc'anic, pero li stuquique stsoq'uet yo'ntonic cu'un. 

6Ac'o ta chapanel ta stojol li boch'o chopol yo'ntone; ja' ac'o tic'batuc smul yu'un li 

jpojvanej yu'une. 

7C'alal chich' chapanele, ac'o oyuc smul chcom; li c'usi chal c'alal tspoj sbae, ja' ac'o 

c'atajuc ta smul. 

8Mu me xcuxi ep c'ac'al; ac'o batuc ta yan li yabtele. 

9Ac'o comicuc ta me'on li xnich'nabe; ac'o comuc ta me'on ants li yajnile. 

10Ac'o xanovicuc ta buyuc no'ox li xnich'nabe, ac'o pasicuc ta jc'anlimosna; ac'o 

loq'uesaticuc o batel ta snaic, ac'o bat sa' sve'elic ta nom. 

11Li c'usitic oy yu'une ac'o yich' li boch'o tsc'an ep sjol staq'uin c'alal chac' ta q'uexele; 

ja' ac'o spoj yan cristianoetic li c'usi chloc' ta yabtele. 

12Ac'o mu'yucuc bu tsta o c'uxubinel; ac'o mu'yucuc boch'o abul sba chil li me'on 

ololetic chcom yu'une. 

13Ac'o tubuc o sbi c'alal ta alab nich'nab; j'ech'el ac'o ch'ayuc o sts'unubal ta banamil. 

14Ac'o t'abuc ta yo'nton Muc'ul Dios c'usi chopol spasoj li stote, xchi'uc mu me teuc 

no'ox xch'ay smul li sme'e. 

15Te ac'o t'abaluc o ta yo'nton li Muc'ul Diose, ac'o stu'pbe o sc'oplal ta banamil. 

16Yu'un me jutuc mu'yuc xc'uxubinvan. Laj yuts'inta li boch'otic oy svocolique 

xchi'uc li me'onetique; la smilan li boch'otic abul sbaique. 

17Yu'un ja' la sc'anbe svocol li yantique, jech ja' ac'o taluc ta stojol stuc. Ja' muc sc'an 

li bendicione, jech ac'o loc'uc o batel ta stojol. 

18La xpix sba ta yaq'uel vocol jech chac c'u cha'al sc'u' ti slapoj o scotol c'ac'ale, jech 

i'och batel ta yut sbec'tal jech chac c'u cha'al vo'; i'och c'alal ta sbaquiltac jech chac c'u 

cha'al aceite. 

19Pixil lec ac'o comuc o jech chac c'u cha'al chpix sba ta sc'u'; lec mit'il ac'o comuc o 

jech chac c'u cha'al xchuc. 

20Ja' jech ac'o ac'batuc stoj yu'un Muc'ul Dios li cajcontrataque, xchi'uc li boch'otic 

chopol chc'opojic ta jtojole. 

21Pero li vu'une, Muc'ul Dios, Cajval cu'un, c'uxubinun me ta sventa xu' cha'ich'at ta 

muc'; coltaun me ta sventa li c'uxubinel avu'un ti toj leque. 

22Yu'un toj abul jba, mu'yuc c'usi oy cu'un; solel tuch'em xa ya'yel li yut co'ntone. 

23Ta xa xisacch'ay batel jech chac c'u cha'al yaxinaltic; ta xa xicuchat batel ta ic' jech 

chac c'u cha'al c'ulub. 

24Solel i'alub cacan ta scoj ti mu'yuc chive'e; libacub xa ta scoj li vi'nale. 

25Puru na'leel chiyac'bicun; c'alal chisq'uelicune stse'inic, sjimulan no'ox sjolic. 

26Muc'ul Dios, coltaun me; coltaun ta sventa ti toj ep slequil avo'ntone. 

27Ac'o sna'ic ti vo'ot chacoltaune, ti vo'ot chapas scotole. 

28Mu'yuc sc'oplal chca'ay ti chchopolc'opojic ta jtojole, ja' no'ox venta ti chavac'bun 

jlequilal li vo'ote. Ac'o q'uexovicuc li stuquique; ac'o cuxetuc no'ox co'nton vu'un li 

avajtunelune, 

29Ac'o pixicuc o ta q'uexlal li cajcontrataque; pixil ac'o comicuc o ta q'uexlal jech 

chac c'u cha'al chpix sbaic ta sc'u'ic. 

30Mu xlaj o co'nton ta stojbel ta vocol Muc'ul Dios jchi'uc li quee; ta xcalbe slequilal 

ta stojol ep cristianoetic. 

31Yu'un ja' tsva'an sba ta spojel li me'onetique; ja' tscolta li boch'o chapal xa chich'ic 

milele. 

Salmo 110 

Ja' Muc'ul Dios laj yac'be tsots yabtel li Ajvalile 

Q'ueoj yu'un David. 

1Li Muc'ul Diose jech laj yalbe li Cajvale: “Chotlan ta jbats'ic'ob, ja' to c'alal ta xcac' 

atec'ubin li avajcontrataque,” xi. 

2Li Muc'ul Diose te ta Sión chayac'bot avaston sventa chavich' lec muc' avabtel, ja' 

yu'un paso me mantal ta stojol li avajcontrataque. 

3Li avinictaque yutsil yo'nton chac' sbaic ta ac'ob ti c'alal yorail chvinaj ch-abtej li 

avu'ele. Ja' jech chtalic ta atojol jech chac c'u cha'al li job osil chyal ta po'ot saque; ja' 

jech chtalic ta atojol li querem soldadoetic avu'une. 

4Li c'usi laj yal ta jamal Muc'ul Diose, mu xa sutes sc'op o, jech laj yal: “Vo'ot cha'och 

ta paleal sbatel osil; ja' jech avabtel chavich' jech chac c'u cha'al li Melquisedeque”, 

xi. 

5Li Cajvaltique te oy ta abats'ic'ob; ja' tstsal li ajvaliletic c'alal tsta yorail chlic sc'ac'al 

yo'ntone. 

6Ja' chchapan bu chbatic scotol li cristianoetic ta jujun banamile. Ta snojes ta 

animaetic scotol banamil; ta sc'ocbe sjolic li cristianoetic ta sbejel banamile. 

7C'alal chanov batel li ajvalile, ta x'ech' yuch' yoxo' ta jun bevo', lec ta x'ayin o 

stsatsal. 

Salmo 111 

Tsc'an chcalbetic slequilal Dios ta sventa ti toj lec yabtele 

1Ich'biluc ta muc' li Muc'ul Diose. C'alal te jmoj tsobolun jchi'uc li boch'otic tuc' c'usi 

tspasique, ta scotol co'nton ta xquich' ta muc' li Muc'ul Diose. 

2Toj muc'tic c'usitic spasoj li Muc'ul Diose; xu' tsnopic lec c'u x'elan li boch'otic oy ta 

yo'ntonic tsc'an tsna'ique. 

3Toj yan yutsil, toj c'upil sba li yabtele; li slequil stuq'uile sbatel osil te oy o. 

4Mu xch'ay o ta o'ntonal ti toj labalic sba c'usi spasoje; ja' jc'anvanej jc'uxubinvanej 

stuc li Muc'ul Diose. 

5Ja' chac'be sve'elic li boch'otic yich'ojic ta muq'ue; mu xch'ay o ta yo'nton li c'usi 

xchapanoj ta stojolique. 

6Laj yac'be yil steclumal ti oy stsatsal li yabtele; laj yac'be yich'beic yosil sbanamilic 

li yantic lumetique. 

7Li c'usitic spasoje puru lec, xchi'uc puru tuc'; mu sna' xjel o li mantaletic yu'une. 

8Ja' jech chcom o sbatel osil c'alal to ta slajeb banamil; yu'un tuc' pasbil, xchi'uc 

melelic. 

9La stacbe tal coltael li steclumale; sbatel osil mu xlaj sc'oplal o li c'usi xchapanoje. 

Ja' no'ox stuc Ch'ul Dios, ja' no'ox stuc xi'bil. 

10Li sliqueb c'u x'elan xu' chijbijube ja' ti chquich'tic ta muc' li Muc'ul Diose; li 

boch'otic ja' tspasilanic o c'usi chal li smantaltac Muc'ul Diose yu'un lec bijic, lec 

sna'ic snopel. Ich'biluc o ta muc' sbatel osil li Diose. 

Salmo 112 

Toj lec chbat li boch'o chich' ta muc' Muc'ul Diose 

1Ich'biluc ta muc' li Diose. Xcuxet no'ox yo'nton li boch'o chich' ta muc' Muc'ul 

Diose, ti ja' muiben o xa'ay snopbel li smantaltaque. 

2Lec chbat li xnich'nabtaque, xchi'uc oy lec stsatsalic; ta x'ac'bat slequilal yutsilalic li 

smomnich'nabtac boch'o tuc' yo'ntonique. 

3Ta x'ayin ep sc'ulejal te ta sna, xchi'uc mu xlaj o li slequil yo'ntone. 

4Xojoban ta stojol li yantic ti tuc' yo'ntonique, yu'un lec chc'uxubinvan; oy slequil 

yo'nton xchi'uc tuc' yo'nton. 

5Li boch'o lec yo'ntonique chc'uxubinvanic, chac' ta q'uexel c'usi oy yu'unic; lec tuc' 

tsventain scotol li c'usitic oy yu'une. 

6Ja' yu'un me jutuc mu xyal o ta lum. Li boch'o tuc' yo'ntone te oy o sc'oplal. 

7Mu xi' c'alal me oy chopol lo'il chtal ta stojole, yu'un bats'i jun yo'nton o; xch'unoj o 

ti ja' chcoltaat yu'un li Muc'ul Diose. 

8J'ech'el lec nacal o li yo'ntone, me jutuc mu'yuc ta xi'; sna'oj ti tsalbil ono'ox chcom li 

yajcontrae. 

9Tspuc c'usitic oy yu'un, chac'be me'onetic; mu sna' xlaj o li slequil yo'ntone, jech lec 

sc'oplal, lec ich'bil ta muc'. 

10Li boch'o chopol yo'ntone toj chopol chc'ot yo'nton ti c'alal chile; ta xc'ux ye yu'un 

tsalbil chc'ot o. Li c'usi oy ta yo'ntone chlaj sc'oplal o. 

Salmo 113 

Li Diose chc'uxubin c'alal ta me'onetic 

1Ich'biluc ta muc' li Diose. Jtuneletic yu'un Muc'ul Dios, albeic slequilal; ich'beic ta 

muc' sbi li Muc'ul Diose. 

2Ich'biluc o ta muc' sbi li' ta ora li Muc'ul Diose xchi'uc c'alal to ta sbatel osil. 

3Ac'o albatuc batel slequilal ta sloq'uem c'ac'al c'alal to ta smaleb c'ac'al. 

4Ja' banquilal ta jujun muc'tic lum li Muc'ul Diose; li yutsilal slequilale muyem c'alal 

ta sba yac'ol vinajel. 

5Mu'yuc boch'o xco'laj jech chac c'u cha'al li Muc'ul Dios cu'untic, ti te chotol tspas 

mantal ta toyole, 

6ti oy ta yo'nton tsnijan sba sventa tsq'uel yalel tal li vinajel banamile. 

7Ja' tstots liquel ta banamil li me'onetique; ja' tsloq'ues tal ta c'a'eptic li 

jc'anlimosnaetique. 

8Co'ol chchotan xchi'uc li banquilaletique xchi'uc li jpasmantaletic ta lume. 

9Ja' chac' alajuc li boch'o mu ono'ox sna' x'alaje, jech xcuxet no'ox yo'nton chnaqui ta 

sna stuc, yu'un me'il xa c'otem. Ich'biluc ta muc' li Muc'ul Diose. 

Salmo 114 

Laj to sna'ic ti ta stsatsal Dios iloq'uic tal ta Egiptoe 

1C'alal iloc' tal ta Egipto li Israele, c'alal iloc' tal ta stojol yanlum cristianoetic li 

smomnich'nab Jacobe, 

2li Judae ja' xch'ulna Muc'ul Dios ic'ot; li Israele ja' yu'un Muc'ul Dios ic'ot. 

3Li nabe ijatov ta anil c'alal laj yil li Israele; li uc'um Jordane isut ta anil ta sva'lupat. 

4Li muc'tic vitsetique xbitlajetic no'ox jech chac c'u cha'al chijetic; li bic'tal vitsetique 

xlut'lajetic no'ox jech chac c'u cha'al bic'tal chijetic. 

5Nab, ¿c'usi laj apas ti lajatov ta anile? Jordán, ¿c'usi laj apas ti lasut ta ava'lupate? 

6Muc'tic vitsetic, ¿c'u yu'un ti xabitlajetic no'ox jech chac c'u cha'al chijetique? Bic'tal 

vitsetic, ¿c'u yu'un ti xalut'lajetic no'ox jech chac c'u cha'al bic'tal chijetique? 

7Banamil, nican ta stojol li Avajvale; nican ta stojol li Dios yu'un Jacobe. 

8Ja' la sc'atajes ta loq'uem-vo' li ch'entique; ja' la sc'atajes ta nio'etic li tontique. 

Salmo 115 

Ja' no'ox stuc ich'bil ta muc' li Muc'ul Diose 

1Muc'ul Dios, mu me vu'cun xi'ich'atcutic ta muc', vo'ot ac'o aba ta ich'el ta muc' ta 

sventa ti ep c'uxubinel avu'une, xchi'uc ti melelic c'usi chavale. 

2¿C'u yu'un ti jech tsjaq'uic li boch'otic mu xch'unic Diose: “Bu oy li Dios 

yu'unique”?, ti xiique. 

3Li Dios cu'untique te oy ta vinajel; ja' tspas scotol li c'usitic tsc'an ta spase. 

4Li sloc'obaltac dios yu'unique pasbilic no'ox ta saquil taq'uin, ta c'anal taq'uin; 

pasbilic no'ox ta sc'ob cristianoetic. 

5Oy yeic, pero mu xc'opojic; oy satic, pero mu xilic osil. 

6Oy xchiquinic, pero mu xa'yic c'op; oy sni'ic, pero mu c'usi xa'ibeic yic'. 

7Oy sc'obic, pero mu c'usi stsac yu'unic; oy yacanic, pero mu xanovic; mu xu' 

chc'opojic xchi'uc li snuq'uique. 

8Ja' jech c'otemic ec li boch'otic ja' yabtel tsmeltsanique, xchi'uc li boch'otic ja' spatoj 

yo'ntonic yu'une. 

9Vo'oxuc israeletic, ja' pato avo'ntonic yu'un li Muc'ul Diose; ja' xu' yu'un 

chascoltaoxuc, chaxchabioxuc. 

10Smomnich'nabtac Aarón, ja' pato avo'ntonic yu'un li Muc'ul Diose; ja' xu' yu'un 

chascoltaoxuc, chaxchabioxuc. 

11Vo'oxuc ti avich'ojic ta muc' li Muc'ul Diose, ja' no'ox pato avo'ntonic o yu'un; ja' 

xu' yu'un chascoltaoxuc chaxchabioxuc. 

12Li Muc'ul Diose te oyutic o ta yo'nton; te chijyaq'uilanbutic o bendición. Chac'be 

bendición li smomnich'nab Israele; chac'be bendición li smomnich'nab Aarone. 

13Chac'be bendición li boch'otic yich'ojic ta muc', c'alal ta muc' ta biq'uite. 

14Ac'o sbolesoxuc li Muc'ul Diose, xchi'uc ac'o yepajes anich'nabic. 

15Ac'o yac'boxuc bendición li Muc'ul Diose, ja' li boch'o la spas vinajel xchi'uc 

banamile. 

16Li vinajele ja' oy ta sc'ob li Muc'ul Diose; yan li banamile ja' laj yac'be sventain li 

cristianoetique. 

17Li boch'otic ch'anxaxi mochajtic ta yut banamile, li boch'otic chamenic xae mu xa 

xu' chalbeic slequilal li Muc'ul Diose. 

18Pero li vu'utique calbetic slequilal li' ta ora xchi'uc c'alal to ta sbatel osil. Ich'biluc o 

ta muc' li Muc'ul Diose. 

Salmo 116 

La stojbeic ta vocol Dios c'alal icoltaatic 

1Lec jc'anoj li Muc'ul Diose, yu'un la stuc'ulanbun li jc'ope; laj ya'ibun ti xivocolet ta 

stojole. 

2La sts'e'an lec xchiquin ti c'alal la jc'opane, ja' yu'un ti jayib c'ac'al cuxulune ja' ta 

jc'anbe o vocol ta stojol. 

3La sts'otun ta xch'ojon li lajele; lit'ab xa ta svocolal li yavil animaetique; laj xa 

xchucun ep vocol xchi'uc at-o'nton. 

4Pero lic jc'anbe vocol li Muc'ul Diose, jech laj calbe: “Muc'ul Dios, avocoluc 

coltaun”, xcut. 

5Li Muc'ul Diose tuc' yo'nton, lec sc'anojutic; ta melel ja' jc'uxubinvanej li Dios 

cu'untique. 

6Ja' chchabi li boch'otic mu'yuc c'usi xu' yu'unique; c'alal ja'o toj ep jvocole, la 

scoltaun. 

7Ja' yu'un li' ta orae jun no'ox co'nton yan velta, yu'un toj lec c'usi la spasbun li Muc'ul 

Diose. 

8Yu'un ja' la scoltaun loq'uel ta sventa lajel; la scoltaun ta sventa oq'uel, xchi'uc la 

scoltaun ta sventa muc xjaxbuj cacan. 

9Jech jun co'nton ta jpas c'usi tsc'an Muc'ul Dios li' ta banamil ta stojol li 

cristianoetique. 

10Yu'un jch'unoj ti ja' chiscoltaun li Muc'ul Diose, ja' yu'un chcal, ac'o me toj ep 

jvocol chca'ay. 

11Jech laj cal ti c'alal i'ech' xa co'nton laj ca'ye: “Mu'yuc c'usi ta jta o yu'un li 

cristianoetique, puru j'epalc'opetic”, xichi. 

12¿C'uxi xu' ta jtojbe Muc'ul Dios ta sventa scotol li c'usi lec la spasbune? 

13Ta xcac'be smoton ta sventa ti la scoltaune; ta xquich' ta muc' li Muc'ul Diose. 

14Li' ta orae ta stojol scotol steclumal, ta jtojbe li c'usi caloj ta stojole. 

15Li Muc'ul Diose tsots sc'oplal cha'ay c'alal chchamic li boch'otic xch'unojique. 

16Muc'ul Dios, vu'un li avajtunelune, vu'un li yolun avajtunele, vo'ot laj atuch'bun li 

cadena bu to'ox chuculune. 

17C'alal chajtojbot ta vocole, ta jmilbot amoton; vo'ot no'ox ta jtojbot o ta vocol. 

18Ta stojol steclumal Muc'ul Dios ta jtojbe li c'usi caloj ta stojole. 

19Te ta jtoj ta yamaq'uil ch'ulna yu'un; te ta jtoj ta atojol vo'ot, lum Jerusalén. Ich'biluc 

ta muc' li Diose. 

Salmo 117 

Jcotoltic ac'o quich'tic o ta muc' li Muc'ul Diose 

1Cristianoetic ta jujun banamil, ich'ic ta muc' li Muc'ul Diose, lumetic, albeic slequilal 

acotolic li Muc'ul Diose. 

2Yu'un toj muc' li c'uxubinel yac'ojbutique; sbatel osil mu sna' sjel o yo'nton. Ich'biluc 

ta muc' li Diose. 

Salmo 118 

Ja' no'ox stuc ech'em svu'el li Diose 

1Tojbeic ta vocol li Muc'ul Diose yu'un ja' toj lec yo'nton, yu'un sbatel osil mu xlaj o li 

c'uxubinel yu'une. 

2Israeletic, jech xavalic: “Sbatel osil mu xlaj o li c'uxubinel yu'une”, chianic. 

3Smomnich'nabtac Aarón, jech xavalic: “Sbatel osil mu xlaj o li c'uxubinel yu'une”, 

chianic. 

4Vo'oxuc ti avich'ojic o ta muc' li Muc'ul Diose, jech xavalic: “Sbatel osil mu xlaj o li 

c'uxubinel yu'une”, chianic. 

5C'alal oyun ta tsots vocole, la jc'anbe vocol li Muc'ul Diose; la stac'bun li jc'ope, jech 

la scoltaun. 

6Li Muc'ul Diose li' xchi'inojun, jech mu'yuc chixi'. ¿C'usi xu' yu'un chispasbicun li 

cristianoetique? 

7Li Muc'ul Diose li' xchi'inojun, ja' chiscoltaun; ta xquil ta jsat ti tsalbil chcomic li 

boch'otic chiscontrainicune. 

8Ja' lec ja' ta jpat co'ntontic yu'un li Muc'ul Diose; mu'yuc c'usi ta jtatic me ja' ta jpat 

co'ntontic yu'un li cristianoetique. 

9Ja' lec ja' ta jpat co'ntontic yu'un li Muc'ul Diose; mu'yuc c'usi ta jtatic me ja' ta jpat 

co'ntontic yu'un li banquilaletique. 

10Scotol li boch'otic mu'yuc xch'unojic Diose la setuicun, pero ja' no'ox ta sventa sbi 

Muc'ul Dios tsalbil ic'otic cu'un. 

11La smaquicun lec ta jujujot, pero ja' no'ox ta sventa sbi Muc'ul Dios la jtsalic. 

12La stsopoltaicun jech chac c'u cha'al xchanul muc'ta pom, pero te no'ox itu'p sc'ac'al 

yo'ntonic jech chac c'u cha'al chtu'p sc'ac'al ch'ix c'alal chc'aq'ue. Ja' no'ox ta sventa 

sbi Muc'ul Dios ti tsalbil icomique. 

13La snet'icun ta sc'ac'al yo'ntonic yu'un ac'o yalcun ta lum, pero la scoltaun li Muc'ul 

Diose. 

14Li stsatsal co'ntone, li xcuxetel co'ntone ja' li Muc'ul Diose, yu'un ja' jcoltavanej 

cu'un. 

15Li boch'otic tuc' yo'ntonique xcuxet no'ox yo'ntonic te ta snaic, yu'un ja' tspasic 

canal. Xvochetic no'ox ta sq'uejintael jech chac li'i: “Li svu'el Muc'ul Diose ja' ono'ox 

tspas canal. 

16Li svu'el Muc'ul Diose toj tsots ta jyalel. Li svu'el Muc'ul Diose ja' spasoj o canal”, 

xiic. 

17Mu'yuc to bu chicham, ta to xicuxi; ta to xcalbe sc'oplal c'usitic spasoj li Muc'ul 

Diose. 

18Toj tsots laj yac'bun jtoj jmul li Muc'ul Diose, pero mu'yuc to chac' chamcun. 

19Jambun sti' li ch'ulnae, yu'un te chi'och, ta jtojbe ta vocol li Muc'ul Diose. 

20Yu'un ja' xch'ulna stuc; ja' te ch-ochic li boch'otic tuc' yo'ntonique. 

21Chajtojbot ta vocol yu'un laj ava'ibun li jc'ope, yu'un vo'ot laj acoltaun. 

22Li ton ti mu'yuc lec laj yilic li jpasnaetique ja' ono'ox i'och ta mero chiquin na. 

23Le'e ja' la spas stuc li Muc'ul Diose; toj labal sba chquiltic ti jech la spase. 

24Li jun c'ac'al li'i pasbil yu'un li Muc'ul Diose, jech cuxetuc no'ox co'ntontic, 

tse'incutic no'ox yu'un. 

25Muc'ul Dios, avocoluc coltauncutic ta ora, lec ac'o batuc cu'uncutic. 

26Toj lec li boch'o chtal ta sventa Muc'ul Diose; li' ta xch'ulna Muc'ul Dios ta xcaltic ti 

toj jun no'ox yutsile. 

27Li Muc'ul Diose ja' Dios stuc; laj xa yac'butic tal li xojobale. Liquesic xa li q'uine; 

ich'ic tal li xanetic c'alal to ta xulubtac scajleb smoton li Diose. 

28Vo'ot li Diosot cu'une, chajtojbot ta vocol; Dios cu'un, ta xacac'ot ta ich'el ta muc'. 

29Tojbeic ta vocol li Muc'ul Diose, yu'un ja' toj lec yo'nton, yu'un sbatel osil mu xlaj o 

li c'uxubinel yu'une. 

Salmo 119 

Toj lec chtojobtasvan li mantaletic yu'un Diose 
Alef 

1Xcuxet no'ox yo'ntonic li boch'otic tuc' c'usitic tspasique, ti ja' no'ox tspasilanic o 

c'usi chal li smantaltac Muc'ul Diose. 

2Xcuxet no'ox yo'ntonic li boch'otic tsc'an cha'ibeic smantaltac Muc'ul Diose, ti scotol 

yo'ntonic ta sa'ilanique, 

3ti mu sc'an spasic c'usitic chopole, ti ja' no'ox te chanovic o ta sbe li Muc'ul Diose. 

4Li vo'ote Muc'ul Dios, avaloj mantal ti tsots sc'oplal ac'o yich' ch'unel li mantaletic 

avu'une. 

5Co'ntonuc ti oyuc c'uxi c'otuc ta pasel cu'une, ti ch'unuc cu'un li mantaletic avu'une. 

6Jech mu'yuc chiq'uexov c'alal me ja' ta jnopilan scotol c'usi chal li mantaletic 

avu'une. 

7Me ichan cu'un li c'usitic tuc' avaloje, ta xcal alequilal ta sjunul co'nton. 

8Ta jc'an ta jch'un o li amantaltaque; mu me xacomtsanun. 

Bet 

9¿C'u x'elan xu' lec tuc' chcuxiic li boch'otic ja' to chch'iique? Ja' no'ox me ta xch'unic 

lec li ac'ope. 

10Scotol co'nton chajsa'ot; mu me xavac' xcom xch'unel cu'un li mantaletic avu'une. 

11La jchabi ta co'nton li ac'ope, yu'un jech mu jta jmul ta atojol. 

12Muc'ul Dios, toj jun no'ox avutsil li vo'ote; chanubtasun me ta xch'unel li mantaletic 

avu'une. 

13Li quee chalilan batel scotol li tuq'uil mantaletic loq'uem ta avee. 

14Toj xcuxet no'ox co'nton c'alal ta jch'un li mantaletic avu'une; ja' toj xcuxet chca'ay, 

ja' mu sta jech ti c'alal oy ep jc'ulejale. 

15Ja' ta jnopilan o li mantaletic avu'une; ja' ta jna'ilan o li c'usitic chac'ane. 

16Xcuxet no'ox co'nton yu'un li c'usitic avaloje; mu xch'ay o ta co'nton li ac'ope. 

Guímel 

17C'uxubinun, vu'un li avajtunelune, ac'o to cuxicun, jech xu' ta jch'un li ac'ope. 

18Jambun lec jsat, yu'un ac'o quil lec ti jun no'ox yutsil li amantaltaque. 

19Yanlum no'ox c'otemun li' ta banamile; mu me xanac'bun ta jtojol li mantaletic 

avu'une. 

20Scotol ora ja' nabal o co'nton yu'un li chanubtaseletic avu'une, yu'un oy ta co'nton ta 

jc'an chcotquin scotol. 

21Vo'ot chataq'ui li jtoybaetique xchi'uc li boch'otic chopol yo'ntonique, ti tscomtsanic 

xch'unel li mantaletic avu'une. 

22Loq'uesbun ta jtojol li chopolc'optael, li na'leel chiyac'bicune, yu'un ja' jch'unoj li 

chanubtasel avu'une. 

23Li banquilaletique la xchotan sbaic lec sventa chchopolc'opojic ta jtojol, pero vu'un 

li avajtunelune ja' no'ox ta jnopilan o li mantaletic avu'une. 

24Ja' muiben o xca'ay snopel li chanubtaseletic avu'une, yu'un ja' jtojobtasvanej c'otem 

cu'un. 

Dálet 

25Solel pac'alun ta pucuctic chca'ay; totsun liquel ta sventa li ac'ope. 

26C'alal laj cac'bot avil li c'usitic la jpase, lec laj atac'bun; jech chanubtasun to lec ta 

xch'unel li chanubtaseletic avu'une. 

27Ac'bun ca'ibe lec smelol c'usitic chal li mantaletic avu'une, jech xu' te ta jnopilan ti 

toj muc'tic c'usitic apasoje. 

28Xlaj xtu'p xa co'nton yu'un li at-o'ntone; tsatsubtasun me ta sventa li ac'ope. 

29Namajesbun batel ta jtojol li epalc'ope; ach'ul vocoluc, ja' ac'bun li bijubtasel 

avu'une. 

30Ja' la jc'an li c'usitic melele; ja' cac'oj o batel ta ba'yucbe li tojobtaseletic avu'une. 

31Ja' te oy o co'nton ta xch'unel li amantaltaque, ja' yu'un Muc'ul Dios, mu me 

xavac'un ta q'uexlal. 

32Ja' cac'ojbe yipal xch'unel li amantaltaque, yu'un ja' la sjambun jol co'nton. 

He 

33Muc'ul Dios, bijubtasun lec ta spasel li mantaletic avu'une, yu'un jech xu' ta jpas o 

c'alal to ta slajeb. 

34Jambun lec jol co'nton jech xu' ta jch'un li amantaltaque, jech scotol co'nton ja' ta 

jch'un o. 

35Tuq'uibtasun batel lec ta spasel li amantaltaque, yu'un ja' te ta jta o xcuxetel co'nton. 

36Ja' ac'bun ta co'nton sc'anel li mantaletic avu'une; mu me ja'uc oy ta co'nton 

sc'upinel li c'usi sventa no'ox banamile. 

37Macbun jsat, mu me ja'uc jq'uel li c'usitic altic ti mu'yuc stue; julubtasun ta stamel 

batel li be avu'une. 

38Vu'un li avajtunelune, ac'o c'otuc ta pasel ta jtojol c'usi avaloj ta stojol li boch'otic 

yich'ojicot ta muq'ue. 

39Loq'uesbun ta jtojol li chopolc'optael ti xi'emun yu'une, yu'un toj lec li c'usitic 

chapal avu'une. 

40Ja' oy ta co'nton o ta jch'un li mantaletic avu'une; cuxesbun lec co'nton, yu'un li 

vo'ote lec tuc' avo'nton. 

Vau 

41Muc'ul Dios, ac'bun li c'uxubinel avu'une; ac'bun li coltael avu'un jech chac c'u 

cha'al avaloje. 

42Jech xu' cu'un ta jtac'be li boch'otic chisna'lelicune, yu'un jch'unoj ti ja' melel c'usi 

avaloje. 

43Mu me xapojbun loq'uel ta que jliqueluc li ac'op ti ja' melele, yu'un ja' jpatoj o 

co'nton yu'un ti tuc' c'usitic avaloje. 

44Ja' ta jc'an ta jch'un o li amantaltaque; j'ech'el ta jch'un o, c'alal to ta sbatel osil. 

45Jech jun co'nton chicuxi li' ta banamil, yu'un ja' ta jch'un li tojobtaseletic avu'une. 

46Ta xcalbe ya'ay amantaltac li ajvaliletique; mu xiq'uexov o ta yalel. 

47Yu'un toj lec jc'anoj li mantaletic avu'une; toj xcuxet no'ox co'nton yu'un. 

48Ta jtoy jc'ob ta atojol ta sventa li mantaletic avu'un ti lec jc'anoje; ja' ta jnopilan o 

c'usi chal li chanubtaseletic avu'une. 

Zain 

49Na'o me c'usi avalojbun, vu'un li avajtunelune, yu'un ja' sventa la jpat o co'nton 

avu'un. 

50Ja' chismuq'uibtasbun co'nton c'alal oy ep jvocol, ja' ta sventa c'usi avalojbun ti 

chcux banamil chca'ye. 

51Li jtoybaetique ep ta sna'leicun, pero mu'yuc bu ta jcomtsan o xch'unel li mantaletic 

avu'une. 

52Cht'ab ta co'nton li c'usi lec tuc' achapanoj ta vo'onee, jech te chpat o co'nton, 

Muc'ul Dios cu'un. 

53Tsots chi'ilin ta scojic li boch'otic chopol yo'ntonique, ja' li boch'otic la scomtsanic 

xch'unel amantaltaque. 

54Li chanubtaseletic avu'une ja' jun lequil q'ueoj laj ca'ay li' ta banamil ti j'ech'elbe 

no'ox chijelove. 

55Ta jujun ac'ubal chat'ab ta co'nton li vo'ote Muc'ul Dios, jech ta jc'an ta jpas c'usi 

chal li amantaltaque. 

56Yu'un ja' jtu o ti ac'o jpas li c'usitic avaloje. 

Chet 

57Muc'ul Dios, vo'ot no'ox Diosot o cu'un, caloj ta jamal ti ta jch'unbot li ac'ope. 

58Scotol co'nton ta jsa' coltael ta atojol, ja' yu'un c'uxubinun me jech chac c'u cha'al 

avaloj ono'oxe. 

59La jnop lec li c'usi beal jtamoje, jech lisut tal, ja' tal jtam spasel li mantaletic 

avu'une. 

60Laj cac' persa xch'unel li amantaltaque; mu'yuc la jmala jal. 

61La syaquicun ta ch'ojon yalojic li boch'otic chopolique, pero mu'yuc ono'ox la jch'ay 

ta co'nton li amantale. 

62Ta o'lol ac'ubal chilic, ta jtojbot ta vocol ta sventa ti toj tuc' li tojobtaseletic avu'une. 

63Ja' jchi'il jbacutic jchi'uc li boch'otic yich'ojicot ta muq'ue, ti chch'unic li 

amantaltaque. 

64Muc'ul Dios, li c'uxubinel avu'une nojem ta banamil; bijubtasun lec ta sventa li 

mantaletic avu'une. 

Tet 

65Muc'ul Dios, toj lec c'usi laj apas ta jtojol, jech chac c'u cha'al avalojbun ono'ox 

vu'un li avajtunelune. 

66Chanubtasun ta sq'uelel, stuc'ulanel lec jba, xchi'uc ac'o oyuc lec jbijil, yu'un ja' 

jch'unoj li mantaletic avu'une. 

67C'alal mu'yuc to'ox chquich' bic'tajesel ta scoj vocole, ch'ayemun to'ox ta be, pero li' 

ta orae ja' xa ta jch'un li ac'ope. 

68Li vo'ote toj lecot, xchi'uc toj lec c'usitic chapas; chanubtasun lec ta xch'unel li 

amantale. 

69Li boch'otic chopolique puru nopbil c'usi laj yalic ta jtojol; yan li vu'une scotol 

co'nton ja' la jch'un o li mantaletic avu'une. 

70Li stuquique pimuben yo'ntonic jech chac c'u cha'al xepu, mu c'usi xa'ibeic o 

smelol; yan li vu'une toj xcuxet no'ox co'nton yu'un li amantaltaque. 

71Toj lec ti jech libic'tajesat ta scoj vocole, yu'un jech la jchan lec li amantaltaque. 

72Ja' toj ech'em tsots sc'oplal chca'ay li chanubtasel chloc' ta avee; ja' mu sta jech tsots 

sc'oplal chca'ay li c'anal taq'uin xchi'uc saquil taq'uine, ac'o me bats'i ep ta mil. 

Yod 

73Vo'ot ta ac'ob atuc laj apasun, laj ameltsanun; ac'bun ca'ibe lec smelol, ac'bun jchan 

lec li amantaltaque. 

74Jech c'alal chiyilicun li boch'otic yich'ojicot ta muq'ue, xcuxet no'ox yo'ntonic cu'un, 

yu'un ja' jpatoj o co'nton yu'un li ac'ope. 

75Yu'un xcotquin lec ti tuc' scotol li tojobtasel avu'une, xchi'uc ti oy lec razón avu'un 

ti laj avac'bun jvocole. 

76Ja' yu'un li' ta orae muq'uibtasbun o co'nton ta sventa li c'uxubinel avu'une, jech 

chac c'u cha'al avalojbun vu'un li avajtunelune. 

77Ac'bun tal li c'uxubinel avu'une, yu'un jech chcux banamil chca'ay; yu'un li 

mantaletic avu'une ja' xcuxetel co'nton chca'ay. 

78Ac'o yalicuc ta q'uexlal li jtoybaetique, yu'un mu'yuc smelol ti chopol c'usi 

chispasbicune; li vu'une ja' no'ox ta jnopilan o c'usi chal li mantaletic avu'une. 

79Ac'o tal xchi'inicun li boch'otic yich'ojicot ta muq'ue, ti chc'ot ta yo'ntonic li 

amantaltaque. 

80Ac'o oyuc ta co'nton xch'unel li chanubtaseletic avu'une, yu'un jech mu xiyal ta 

q'uexlal. 

Caf 

81Solel mu xa malabaj chca'ay li coltael avu'une, yu'un ja' jpatoj o co'nton yu'un li 

ac'ope. 

82Ic'uxub jsat ta smalael li c'usi avalojbune, jech laj cal: “¿Baq'uin to chtal spatbun 

co'nton?”, xichi. 

83Ac'o me ja' jechun jech c'u cha'al nucul yavil ya'lel ts'usub ti cajal ta ba ch'ayiltique, 

pero mu'yuc ch'ayem o ta co'nton li amantale. 

84¿Jayib to c'ac'al tsc'an ta jts'ic, vu'un li avajtunelune? ¿Jayib to c'ac'al ta jmala 

chachapan li boch'otic laj yuts'intaicune? 

85Li jtoyba-viniquetique laj xa sjoc'bicun jch'enal ya'yel, yu'un mu xch'unic c'usi chal 

li mantaletic avu'une. 

86Scotol li mantaletic avu'une puru melelic, ja' yu'un coltaun me, yu'un mu'yuc smelol 

ti chiscontrainicune. 

87Jutuc xa mu laj yulesicun ta banamil, pero mu'yuc jcomtsanoj o xch'unel li 

mantaletique avu'une. 

88Cuxesbun lec co'nton yan velta ta sventa li c'uxubinel avu'une, yu'un jech xu' cu'un 

xch'unel li mantaletic avaloje. 

Lámed 

89Muc'ul Dios, li ac'ope mu xlaj o sbatel osil; te oy o sbatel osil ta vinajel. 

90Li alequil atuq'uile te oy o sbatel osil; vo'ot laj anacan li banamile, jech lec nacal 

icom o. 

91Vo'ot ta amantal lec oy scotol c'alal to tana li c'usitic apasoje, yu'un scotol ta xtunic 

avu'un. 

92Ti manchuc ja' oy ta co'nton la jc'an li amantale, ch'ayemun xa batel ta scoj tsots 

jvocol ti jechuque. 

93Me jutuc mu'yuc bu ta jch'ay ta co'nton li amantaltaque; ja' xa no'ox te cuxulun o laj 

ca'ay. 

94Coltaun me, yu'un vo'ot avu'uninojun, yu'un ja' no'ox la jch'un o c'usi chal li 

mantaletic avu'une. 

95Li boch'otic chopolique te smala-malaic c'usi ora chismilicun, pero li vu'une ja' 

no'ox ta jch'un li c'usi avaloje. 

96Scotol li c'usitic yan lec tuq'ue laj quil ti oy slajebe, pero li amantaltaque solel 

mu'yuc slajeb o. 

Mem 

97Li vu'une toj lec jc'anoj ta jyalel li amantaltaque; ja' batem o co'nton snopilanel 

sbejel c'ac'al. 

98Scotol c'ac'al li' oy o ta co'nton; li vu'une ep xa libijub jech chac c'u cha'al li 

cajcontrataque. 

99Vu'un xa ep la jna' jech chac c'u cha'al li jchanubtasvanejetic cu'une, yu'un ja' batem 

co'nton ta snopilanel o li chanubtaseletic avu'une. 

100Vu'un xa ep la jna' jech chac c'u cha'al li moletique, yu'un ja' la jch'un li mantaletic 

avu'une. 

101Mu'yuc laj cac' batel cacan ta sbelal li c'usitic chopole, jech ivu' cu'un la jch'un li 

ac'ope. 

102Mu'yuc la jcomtsan li tojobtaseletic avu'une, yu'un vo'ot atuc laj achanubtasun. 

103Li ac'ope ja' toj lec chi' ta lajesel chca'ay; ja' xcom xchi'il li spom muc'ta pome. 

104Ta sventa amantaltac la jta o lec jbijil, ja' yu'un la jcontrain scotol li c'usitic mu 

meleluque. 

Nun 

105Ja' luz c'otem cu'un li ac'ope; ja' toj c'otem cu'un sventa chquil jbe. 

106Oy c'usi laj cal ta jamal, persa ta jc'otes; ta jpas batel scotol li tuq'uil 

chanubtaseletic avu'une. 

107Muc'ul Dios, bats'i toj tsots li jvocole; cuxesbun co'nton jech chac c'u cha'al 

avaloje. 

108Muc'ul Dios, avocoluc lec me xavilbun li alequilal ti chloc' ta quee; tojobtasun lec 

ta sventa li chanubtaseletic avu'une. 

109Scotol ora xi'eltic no'ox jba o ta scoj milel, pero mu'yuc ono'ox ta jch'ay o ta 

co'nton li amantaltaque. 

110Li boch'otic chopolique tsc'an chisyaquicun yalojic, pero mu'yuc ta jcomtsan o li 

bijubtaseletic avu'une. 

111Ja' jmoton o sbatel osil chca'ay li amantaltaque, yu'un ja' te ta jta o xcuxetel 

co'nton. 

112Ja' laj cac' co'nton o ta xch'unel li c'usitic avaloje, jech ta jpas o batel c'alal to ta 

slajeb. 

Sámec 

113Chopol chquil li jlo'lavanejetic ti ja' no'ox tsmaquic satile; yan li amantaltaque ja' 

lec jc'anoj o. 

114Vo'ot no'ox jnac'ubbail, jmacubbail c'otemot, yu'un ja' jpatoj co'nton o yu'un li 

ac'ope. 

115Voc'o abaic ta jtojol, chopol cristianoetic, yu'un vu'un jch'unojbe smantal li Dios 

cu'une. 

116Ac'bun lec jtsatsal jech chac c'u cha'al avaloje, jech xu' chicuxi to, jech mu alticuc 

chcac'be jba q'uexlal ti jpatoj co'nton avu'une. 

117Coltaun me, jech colem chicom, jech xu' j'ech'el ta jch'un o li amantaltaque. 

118Yu'un contra chavil li boch'o tscomtsanic xch'unel amantaltaque; li c'usi tsbol-

nopique mu'yuc stu o. 

119Chajip jech chac c'u cha'al c'a'ep li boch'otic chopolic li' ta banamile, ja' yu'un li 

vu'une ja' ta jc'an ta jch'un li c'usi avaloje. 

120Li jbec'tale ta xnic ta xi'el ta atojol, jech ta xquich' lec ta muc' li mantaletic avu'une. 

Ayin 

121Mu'yuc bu jcomtsanoj o spasel li c'usi lec, li c'usi tuq'ue, jech mu me xavac'un ta 

sc'ob li boch'otic tsc'an chiyuts'intaicune. 

122Pasbun c'usi lec, vu'un li avajtunelune; mu me xavac' xiyac'bicun jvocol li jtoyba 

cristianoetique. 

123C'uxuben xa jsat ta smalael ti ac'o acoltaune; ta jmala ti colem chicom jech chac c'u 

cha'al avaloje. 

124Vu'un li avajtunelune, c'uxubinun me; chanubtasun lec ta xch'unel li amantaltaque. 

125Vu'un avajtunelun, ac'bun lec sbijil jol co'nton, yu'un jech xu' chcotquin lec li 

tojobtaseletic avu'une. 

126Muc'ul Dios, ja' xa yorail ti ac'o apas avabtele, yu'un mu'yuc xa ta ch'unel o li 

amantaltaque. 

127Yu'un li vu'une ja' jc'anoj o li mantaletic avu'une; jeloven jc'anoj jech chac c'u 

cha'al bats'i lequil c'anal taq'uin. 

128Ja' toj lec chca'ay li mantaletic avu'une; ja' ta jcontrain scotol li c'usi mu meleluque. 

Pe 

129Toj jun yutsil li chanubtaseletic avu'une, ja' yu'un ta jch'un lec ta scotol jol co'nton. 

130C'alal chich' cholbel smelol ac'ope, chjam jba jsat yu'un; ja' sventa chbijub li 

boch'otic mu'yuc to bijique. 

131Ta jach' que, ta jic' co'nton, yu'un toj juteb co'nton yu'un li amantaltaque. 

132Q'uelun me, c'uxubinun me, jech chac c'u cha'al chapasbe ono'ox li boch'otic 

sc'anojicote. 

133Ja' ac'bun jpas batel li c'usitic avaloje; mu me xavac' xispasun ta mantal li c'usi 

chopole. 

134Coltaun ta sventa li uts'intael chiyac'bicun cristianoetique, yu'un ja' ta jc'an ta 

jch'un li c'usitic avaloje. 

135Xojobanuc asat ta jtojol, vu'un li avajtunelune; chanubtasun lec ta xch'unel li 

amantaltaque. 

136Ep imal ya'lel jsat ta scoj ti mu'yuc chich' ch'unel o li amantaltaque. 

Tsade 

137Muc'ul Dios, toj tuc' avo'nton li vo'ote; lec tuc' noxtoc li tojobtaseletic avu'une. 

138Li mantaletic avaloje puru tuc', puru melel. 

139Ta xislajesbun jtsatsal chca'ay ta sventa ti solel scotol co'nton jc'anoj o li ac'ope, 

yu'un li cajcontrataque mu sc'an xch'unic o. 

140Li c'usi avaloje vinajem xa ti puru melel scotole, ja' yu'un lec jc'anoj o vu'un li 

avajtunelune. 

141Li vu'une toj biq'uitun xchi'uc bajbilun, pero mu'yuc jch'ayoj o ta co'nton li c'usitic 

avaloje. 

142Li alequil atuq'uile sbatel osil tuc' o; li mantaletic avu'une puru melelic. 

143Toj ep vocol, ep at-o'nton laj ca'ay, pero li amantaltaque ja' laj yac'bun xcuxetel 

co'nton. 

144Yu'un li amantaltaque staoj yav tuc' sbatel osil, jech ac'bun lec jbijil, jech xu' 

chicuxi to. 

Cof 

145Muc'ul Dios, scotol co'nton ta jc'anbot vocol; tac'bun li jc'ope yu'un ta jc'an ta 

jch'un li c'usitic avaloje. 

146Vo'ot ta jc'anbot vocol, coltaun me, yu'un jech xu' cu'un xch'unel li chanubtaseletic 

avu'une. 

147Sc'an to sacub osil ti chlic jc'anbot vocol ta atojole, yu'un ja' smuc'ulinoj o co'nton 

li ac'ope. 

148C'alal yorail vayele, li jsate lec xa'ox viq'uil sventa ta jnopilan li ac'ope. 

149Muc'ul Dios, a'ibun jc'op ta sventa ti toj lec avo'ntone; cuxesbun lec co'nton ta 

sventa li stuq'uil avo'ntone. 

150Nopol xa oyic li boch'o stsoq'uet yo'ntonic tsc'an chiscontrainicune, pero nom oyic 

ta sventa li chanubtaseletic avu'une. 

151Yan li vo'ote, Muc'ul Dios, nopol oyot ta jtojol; melelic scotol li mantaletic avaloje. 

152Vo'one xa laj ca'ibe tal smelol li mantaletic avu'un ti j'ech'el laj avac' o ta 

jtojolcutique. 

Resh 

153Q'uelavil li jvocole, coltaun me, yu'un mu'yuc ch'ayem o ta co'nton li amantale. 

154Va'ano aba ta jpojel, coltaun me; cuxesbun jol co'nton jech chac c'u cha'al 

avalojbun ono'oxe. 

155Li boch'otic chopolique nom oy ta stojolic li coltael avu'une, yu'un mu ja'uc tsa'ic li 

chanubtaseletic avu'une. 

156Muc'ul Dios, toj ep li c'uxubinel avu'une; ac'bun me jcuxlejal jech chac c'u cha'al 

avaloje. 

157Toj ep li cajcontrataque xchi'uc li boch'otic chisnutsicune, pero li vu'une mu'yuc 

jcomtsanoj o li mantaletic avu'une. 

158Mu jc'an jq'uelbe sat li boch'o ja' no'ox tsmaquic satile, yu'un mu sc'an xch'unic li 

ac'ope. 

159Muc'ul Dios, q'uelavil, lec jc'anoj li amantaltaque; cuxesbun me co'nton ta sventa li 

c'uxubinel avu'une. 

160Li ac'ope ja' melel scotol; staoj yav tuc' o, sbatel osil te oy o li c'usitic avaloje. 

Sin 

161Li banquilaletique jech no'ox tsvovil contrainicun, pero te ono'ox chquich' o ta 

muc' li ac'ope. 

162Toj xcuxet no'ox co'nton yu'un li c'usi avaloje, jech chac c'u cha'al li boch'o tsta ep 

sc'ulejal ti toj xcuxet yo'ntone. 

163Li epalc'ope chopol chquil, ta jcontrain; yan li amantaltaque lec jc'anoj. 

164Vucub velta ta c'ac'al chcal alequilal ta sventa ti tuc' scotol c'usitic avaloje. 

165Toj jun yo'nton li boch'otic ja' chch'unic li amantaltaque; mu'yuc bu tsbosi yacanic 

ta be. 

166Muc'ul Dios, jmalaoj ti c'usi ora chacoltaune, xchi'uc ja' cochel spasel c'usi chal li 

amantaltaque. 

167Jchabioj o lec ta co'nton li chanubtaseletic avaloje, yu'un scotol co'nton jc'anoj o ta 

j'ech'el. 

168Ta jch'un, ta jpas scotol li chanubtaseletic, li tojobtaseletic avu'une; vo'ot xavotquin 

scotol ti c'u xi'elane. 

Tau 

169Muc'ul Dios, c'otuc me ta atojol li coq'uel cavanele; ac'bun lec jbijil jech chac c'u 

cha'al avaloje. 

170C'otuc me li jc'op ta atojole; coltaun me, jech chac c'u cha'al avaloje. 

171Solel chtanij loq'uel ta que yalel li alequilale, yu'un laj achanubtasun ta xch'unel li 

amantaltaque. 

172Xila'et no'ox ta yalel li ac'ope, yu'un lec tuc' scotol li mantaletic avu'une. 

173Ac'o tal ac'ob ta ora sventa chacoltaun, yu'un jnopoj ta jch'un o li amantaltaque. 

174Muc'ul Dios, ja' oy ta co'nton o ti ac'o acoltaune, xchi'uc ja' xcuxetel co'nton 

chca'ay li chanubtasel avu'une. 

175Ac'bun to jcuxlejal sventa chcal alequilal; ac'o scoltaun li tuq'uibtasel, li tojobtasel 

avu'une. 

176Ch'ayemun to'ox ta be jech chac c'u cha'al chij ti ch'ayem ta bee. La' me, q'uelun, 

vu'un li avajtunelune, yu'un mu'yuc jch'ayoj o ta co'nton li amantaltaque. 

Salmo 120 

Sc'oplal c'usi tstaic li j'epalc'opetique 

Q'ueoj sventa jpasq'uinetic chmuyic batel ta Jerusalén. 

1C'alal toj tsots jvocole, xivocolet ta stojol li Muc'ul Diose, pero chistac'bun ono'ox li 

jc'ope. 

2Muc'ul Dios, coltaun me ta sventa li j'epalc'opetique xchi'uc ta sventa li 

jlo'lavanejetique. 

3J'epalc'op, ¿c'usi atojol chavich', c'usi chata, vo'ot ti chalo'lavan achi'uc avoq'ue? 

4Ja' atojol li flecha ti lec ts'ubts'ub sni' tstunesic jpasc'opetique xchi'uc li tsanajtic 

yac'alil enebro te'e. 

5Toj abul jba ti li' nacalun ta Mesec jech chac c'u cha'al yanlume, ti li' jpasoj jcarpana 

yo' bu scarpanaic li jnaclumetic ta Quedare. 

6Toj ep xa c'ac'al li' nacalun jchi'uc li boch'otic mu sc'an sta jun yo'ntonique. 

7C'alal chcalbeic sc'oplal li jun co'ntontique, li stuquique pleito no'ox tsc'anic o. 

Salmo 121 

Ja' jchabivanej cu'untic li Muc'ul Diose 

Q'ueoj sventa jpasq'uinetic chmuyic batel ta Jerusalén. 

1C'alal ta jtoy muyel jsat ta vitstique, jech chcal ta co'nton: “¿Bu ta xlic tal li 

jcoltaele?”, xichi. 

2Li jcoltaele te ta xlic tal ta stojol li Muc'ul Diose, ja' ti la spas vinajel banamile. 

3Mu xac' batuc avacan ti bu bilile; mu sna' xvay li boch'o chaxchabiote. 

4Mu sna' xnicubaj, me jutuc mu sna' xtal svayel o li jchabivanej yu'un Israele. 

5Li Muc'ul Diose ja' jchabivanej avu'un; li Muc'ul Diose ja' chasmacot ta xyaxinal, te 

oy o ta abats'ic'ob. 

6Li c'ac'ale mu'yuc c'usi chopol xu' chaspasbot ta c'ac'altic; li ue mu'yuc c'usi chopol 

chaspasbot ta ac'ubaltic. 

7Li Muc'ul Diose ja' chaxchabiot ta sventa scotol c'usi chopol, ja' xchabioj ach'ulel. 

8Ja' chaxchabiot c'alal chaloc', c'alal cha'och; xchabiojot li' ta ora xchi'uc c'alal to ta 

sbatel osil. 

Salmo 122 

Sc'opanel Dios sventa ac'o sta jun yo'ntonic yu'untac Dios 

Q'ueoj yu'un David sventa jpasq'uinetic chmuyic batel ta Jerusalén. 

1Toj xcuxet no'ox co'nton ti c'alal oy boch'o jech chiyalbune: “Batic ta xch'ulna 

Muc'ul Dios”, ti xiyutune. 

2Jerusalén, li'ochcutic xa tal ta sti' li acoraltonale. 

3Li Jerusalene lec va'anbil; lec jmoj stsacojan sba ta scotol. 

4Ja' te chbatic li jaychop sts'unubal yu'untac Muc'ul Diose; te chbat yich'ic ta muc' 

jech chac c'u cha'al albil ono'ox mantal li Israele. 

5Yu'un ja' te oy li xilaetic sventa chapanele, ja' li chotlebaletic sventa smomnich'nab 

ajvalil Davide. 

6C'anic ti ac'o junuc yo'nton li lum Jerusalene, jech xavalic: “Lum Jerusalén, junuc 

no'ox avo'nton; junuc yo'nton te nacalicuc li boch'otic sc'anojicote. 

7Ac'o mu'yucuc c'op te ta yut li acoraltonale; ac'o junuc no'ox yo'nton li boch'o te 

nacajtic ta muc'tic naetic avu'une”, chianic. 

8Ta sventa li cuts' calaltac xchi'uc li jchi'iltaque, jech ta xcal ec: “Junuc avo'nton. 

9Ta sventa li xch'ulna Muc'ul Dios cu'untique, ac'o ata alequilal”, chcut. 

Salmo 123 

Sc'anel coltael ta stojol Dios 

Q'ueoj sventa jpasq'uinetic chmuyic batel ta Jerusalén. 

1Vo'ot no'ox ta jtoy jsat ta atojol, Muc'ul Dios, vo'ot ti te nacalot ta vinajele. 

2Tete jsat ta atojol jech chac c'u cha'al mozo ti tete sat me oy c'usi yich'oj tal ta sc'ob li 

yajvale, xchi'uc jech chac c'u cha'al quiara ti tete sat me oy c'usi yich'oj tal ta sc'ob li 

sme'ajvale. Ja' jech tete jsat ta atojol ec, Muc'ul Dios cu'un, yu'un jmala-mala ti ac'o 

ac'uxubinune. 

3Muc'ul Dios, avocoluc c'uxubinuncutic; ach'ul vocoluc, c'uxubinuncutic me, yu'un 

ech' xa co'ntoncutic yu'un li chopolc'optael chquich'cutique. 

4Solel sta xa co'ntoncutic yu'un li na'leel chiyac'buncutic jc'ulejetique xchi'uc li bajel 

chiyac'buncutic jtoybaetique. 

Salmo 124 

Ja' xu' yu'un chiscoltautic li Muc'ul Diose 

Q'ueoj yu'un David sventa jpasq'uinetic chmuyic batel ta Jerusalén. 

1Israeletic, jech xavalic: —Ti manchuc xchi'inojutic li Muc'ul Diose, 

2-3ti manchuc li' oy ta jtojoltique, mu'yuc c'usi xu' cu'untic ti jechuque. C'alal ital 

scontrainutic li cristianoetique, c'alal ilic sc'ac'al yo'ntonic ta jtojoltique, cuxul la 

sbic'utic batel ti jechuque. 

4La xcuchutic batel stsatsal yoc uc'um, xchi'uc li' ijelov ta jtojoltic li nojelal uc'um ti 

jechuque. 

5Ech' xcuchutic xchi'uc yip ti jechuque —chianic. 

6Bats'i coliyalbutic li Muc'ul Dios ti muc xac' biq'uitic la slilinutic ta yeique. 

7Lijatovutic to loq'uel jech chac c'u cha'al mut ti chjatov batel c'alal yu'un xa chmilate; 

ituch' yaq'uil li syoquique, jech lijcol loq'uel. 

8Li coltael la jtatique ja' ta sventa li Muc'ul Diose, ja' li boch'o la spas vinajel xchi'uc 

banamile. 

Salmo 125 

Ja' xchabioj steclumal li Diose 

Q'ueoj sventa jpasq'uinetic chmuyic batel ta Jerusalén. 

1Li boch'otic xch'unojic ti ja' chcoltaatic yu'un Muc'ul Diose, ja' jechic jech chac c'u 

cha'al vits Sión ti mu xnique, ti j'ech'el lec nacal oe. 

2Ja' jech chac c'u cha'al lum Jerusalén ti setel lec ta muc'tic vitsetic li spat xocone. Ja' 

jech li Muc'ul Diose, te oy ta spat xocon li jteclum yu'un li' ta orae xchi'uc c'alal ta 

sbatel osil. 

3Ja' yu'un li boch'otic tuc' yo'ntonique mu j'ech'eluc chventainatic o yu'un li chopol 

jpasmantal te ta yosilalique, yu'un jech mu xlic spasic li c'usi chopole. 

4Muc'ul Dios, paso me c'usi lec ta stojol li boch'otic lequique, ti tuc' yo'ntonic ta 

atojole. 

5Yan li boch'otic ja' tspasic c'usitic chopole ja' ac'bo xchi'inic li boch'otic chopol 

c'usitic tspasique. Yan li smomnich'nab Israele ac'o junuc yo'ntonic. 

Salmo 126 

Ja' tscolta steclumal li Diose 

Q'ueoj sventa jpasq'uinetic chmuyic batel ta Jerusalén. 

1C'alal laj yic'utic sutel tal ta Sión li Muc'ul Dios vu'utic ti chucbilutic to'ox batel ta 

yan banamile, xco'laj xchi'uc ta vaychil laj ca'itic. 

2Li quetique inoj ta tse'ej lo'il; li coc'tique la sq'uejintabe slequilal li Muc'ul Diose. 

Jech laj yalic li yantic cristianoetique: “Toj muc', toj jun yutsil c'usi la spas Muc'ul 

Dios ta stojolic”, xiic. 

3Ta melel toj muc', toj jun yutsil c'usi la spas ta jtojoltic li Muc'ul Diose, ja' yu'un toj 

xcuxet no'ox co'ntontic. 

4Muc'ul Dios, ac'buncutic ta ach' c'usi oy cu'uncutic yan velta, jech chac c'u cha'al 

taqui bevo' ta Néguev ti chtal to lec ya'lel yan veltae. 

5Li boch'o ta ya'lel sat ta sts'unique ta tse'ej ta sc'ajic. 

6Ac'o me x'oc'olet ti c'alal yich'oj batel lequil ts'unubil yu'une, pero xcuxet no'ox 

yo'nton ti c'alal tsut tale, yu'un yich'ojbe xa tal sat li c'usi iloc' yu'une. 

Salmo 127 

Ja' te chlic tal ta stojol Dios scotol li c'usi ta jtatique 

Q'ueoj yu'un Salomón sventa jpasq'uinetic chmuyic batel ta Jerusalén. 

1Me mu xiscoltautic ta spasel jbej na li Muc'ul Diose, altic chac' svocolic li 

j'abteletique. Me mu ja'uc Muc'ul Dios chchabi li lume, altic te va'ajtic o ta xchabiel li 

jchabilumetique. 

2Altic chac' svocolic ti sob chliquic ta abtele, ti ta mal to c'ac'al chcux yo'ntonique, ti 

vocol xa tstaic jun vaj sve'ique. Li boch'otic lec c'anbilic yu'un Diose jun yo'nton 

chvayic. 

3Li col jnich'ontic chijyac'butic Muc'ul Diose ja' jc'ulejaltic, ja' jun muc' bendición 

chquich'tic. 

4Li col jnich'ontic chvoq'uic c'alal querem tsebutic toe ja' jech chac c'u cha'al jun 

soldado ti ep flechaetic stsacoj ta sc'obe. 

5Xcuxet no'ox yo'nton li vinic ti oy epal flechaetic ta sc'obe; mu tsalbiluc chcom yu'un 

yajcontratac ti c'alal chich' chapanele. 

Salmo 128 

Xcuxet no'ox yo'nton li boch'o lec yich'oj ta muc' li Muc'ul Diose 

Q'ueoj sventa jpasq'uinetic chmuyic batel ta Jerusalén. 

1Xcuxet no'ox yo'nton li boch'o lec yich'oj ta muc' Muc'ul Diose, ti ja' te chanov o ta 

lequil be yu'une. 

2Lec tstun tslajes li c'usi chloc' ta yabtel yoc sc'obe; xcuxet no'ox yo'nton, lec oy o 

scotol ora. 

3Li yajnile ja' jech chc'ot te ta yut sna, jech chac c'u cha'al jpets ts'usub ti sts'uyet 

no'ox sate. Li xnich'nabe ja' jech chc'ot ta sti' xmexa jech chac c'u cha'al sc'obc'ob 

oliva te'. 

4Ja' jech bendición chich' li boch'o lec yich'oj ta muc' Muc'ul Diose. 

5Ac'o ac'batuc tal bendición yu'un li Muc'ul Dios te ta Sione; ac'o yilbe c'u x'elan 

slequilal Jerusalén ti jayib c'ac'al cuxule. 

6Ac'o yil c'alal ta xnich'nab, c'alal ta smomnich'nab. Ac'o junuc yo'nton o li 

smomnich'nab Israele. 

Salmo 129 

Ja' jcoltavanej stuc li Muc'ul Diose 

Q'ueoj sventa jpasq'uinetic chmuyic batel ta Jerusalén. 

1Ta jqueremal ono'ox toj ep boch'o laj yac'bicun tsots jvocol. Israeletic, jech xavalic 

acotolic: 

2Ta jqueremal ono'ox toj ep boch'o laj yac'bicun tsots jvocol, pero mu'yuc ono'ox c'uxi 

laj yuticun. 

3Puru nucul laj yac'bicun ta jpat; ch'enajtic to icom yu'unic jech chac c'u cha'al boch'o 

tsloc banamil ta arado. 

4Pero li Muc'ul Diose tuc' yo'nton, ja' la xtuch'be xch'ojonic li j'uts'intavanejetique. 

5Ac'o yalicuc ta q'uexlal, ac'o suticuc batel ta spatic scotol yajcontra li Sione. 

6Ac'o taquijicuc jech chac c'u cha'al ts'i'lal chch'i ta ba na ti chtaquij c'alal mu to tsta 

xch'iele, 

7ti mu'yuc c'usi stu oe, ti mu'yuc bu chich' chuquel lec ta jujuchuc jech chac c'u cha'al 

trigoe. 

8Jech noxtoc ac'o mu'yucuc jech ch-albatic yu'un li boch'otic te chjelovique: “Ac'o 

yac'bot bendición li Muc'ul Diose, jech ta jc'ancutic bendición ta atojol ec li 

vu'uncutique”, mu me xiuc sc'oplalic. 

Salmo 130 

Tsc'an ja' no'ox ta jpat co'ntontic o yu'un li Muc'ul Diose 

Q'ueoj sventa jpasq'uinetic chmuyic batel ta Jerusalén. 

1Muc'ul Dios, oyun ta tsots vocol ti xivocolet ta atojole. 

2Cajval, a'ibun li jc'ope; ts'e'ano achiquin ti xi'avet ta sc'anel vocol ta atojole. 

3Muc'ul Dios, ti tauc xavac' ta aventa li jmulcutique, ¿boch'o xu' lec va'al chcom ta 

atojol ti jechuque? 

4Pero li vo'ote chach'ay ta avo'nton li jmulcutique, yu'un jech ac'o ich'atan ta muc'. 

5Scotol jol co'nton ta jmala chiscoltaun li Muc'ul Diose. Ja' jpatoj co'nton yu'un li 

sc'ope. 

6Ja' tete jsat ta smalael chiscoltaun li Muc'ul Diose, jech chac c'u cha'al jchabilum ti 

smala-mala tsacube, jech chac c'u cha'al jchabilum ti chac sacubuc ya'ay ta orae. 

7Ja' me jech xamalaic chascoltaoxuc Muc'ul Dios, vo'oxuc israeletic, yu'un ta melel 

chataic c'uxubinel yu'un; lec ts'acal coltael chayac'boxuc. 

8Ja' jtoj mulil chc'ot avu'unic, vo'oxuc li israeloxuque. 

Salmo 131 

Biq'uit laj yac' sba ta stojol Dios li Davide 

Q'ueoj yu'un David sventa jpasq'uinetic chmuyic batel ta Jerusalén. 

1Muc'ul Dios, mu'yuc bu jtoyoj jba ta atojol; mu'yuc bu jtuc xa xca'ay jba c'u x'elan ta 

jq'uel osil xchi'uc li jsate. Muc ja'uc batem co'nton yu'un li c'usi toj muc'tique, xchi'uc 

li c'usi toj tsotsic sc'oplal ti mu xa xinupin o jchi'uque. 

2Ta melel li vu'une mu xibac', ch'an xichi; ja' jechun jech chac c'u cha'al jun olol ti ja' 

to laj yich' chu'untasel yu'un sme'e, ti ja' to laj yich' bots'bel loq'uel xchu'e. 

3Israeletic, ja' no'ox malaic chascoltaoxuc li Muc'ul Dios li' ta orae, xchi'uc c'alal to ta 

sbatel osil. 

Salmo 132 

Li Diose ja' la st'uj lum Jerusalén sventa te chich' pasbel xch'ulna 

1Muc'ul Dios, na'o me li Davide xchi'uc scotol ti c'u yepal vocol laj yich'e; 

2na'o me li c'usi jamal laj yal ta atojol, vo'ot li Muc'ul Diosot yu'un Jacobe, jech laj 

yal: 

3“Mu'yuc bu chi'och o ta yut jna; mu'yuc bu chivay o ta jvayab. 

4Mu'yuc bu ta xquic' jutuc jvayel; mu'yuc bu ta jmuts' o jsat 

5ja' to me la jtabot lec ana, vo'ot li Muc'ul Diosote, ja' to me la jtabot lec avavil, vo'ot 

li Diosot yu'un Jacob ti ech'em atsatsale”, xi. 

6Laj ca'itic ti te oy ta Efrata li xcaxail smantal Diose; te la jtatic ta yosilal Jaar. 

7Ochcutic batel ta ch'ulna yu'un; jquejan jbatic ta stuq'uil stec'um yacan. 

8Muc'ul Dios, la' me, la' ochan li' ta xcuxubil avo'ntone; la' achi'uc li acaxae, ja' li 

senyail avu'ele. 

9Li paleetic avu'une ja' ac'o slapic li alequil atuq'uile; li avu'untaque cuxetuc no'ox 

yo'ntonic. 

10Ta sventa ti lec ac'anoj li avajtunel Davide, mu me xajip ta avo'nton li ajvalil li' 

at'ujoje. 

11Li Muc'ul Diose oy c'usi jamal laj yalbe li Davide; le'e mu xlaj sc'oplal o, jech laj 

yalbe: “Ja' ta xcac' chotiuc o ta achotleb sventa ajvalilal li amomnich'nabe. 

12Me chch'unbicun c'usi jchapanoj li anich'nabe, me ja' tspasic o batel li chanubtasel 

cu'une, j'ech'el ta xcac' chotiicuc o ta achotleb noxtoc li smomnich'nabique”, xut. 

13Li Muc'ul Diose ja' la st'uj li vits Sione; ja' la st'uj sventa te chnaqui o. 

14Jech yaloj: “Li'i, ja' xcuxubil jol co'nton chcom o; ja' li' chinaqui o, yu'un jech la 

sc'an co'nton. 

15Ta xcac'be ep bendición li c'usitic chtun yu'unic li'i; ta xcac'be lec sve'elic li 

me'onetic yu'unique. 

16Li paleetic yu'unique ja' chcac'be slapic li coltael cu'une. Li boch'otic tuc' 

yo'ntonique chcac' avanicuc ta xcuxetel yo'ntonic. 

17Ta xcac' ts'acbatuc yabtel yu'un smomnich'nab li Davide; te tsanal o cu'un li luz 

sventa ajvalil jt'ujoje. 

18Ta xcac' yalicuc o ta q'uexlal li yajcontrataque; yan li stuque ta xcac' xojobanuc o li 

scoronae”, xi. 

Salmo 133 

Toj jun yutsil ti c'alal lec jc'anoj jbatique 

Q'ueoj yu'un David sventa jpasq'uinetic chmuyic batel ta Jerusalén. 

1Q'uelavilic, toj lec, toj jun yutsil c'alal lec co'ol co'ntontic ti cuts' calal jbatique. 

2Ja' jech yutsil jech chac c'u cha'al aceite ti laj yich' ac'bel ta sjol li Aarone ti iyal batel 

c'alal ta yisime, ti ic'ot c'alal ta snuc' sc'u'e. 

3Ja' jech noxtoc jech chac c'u cha'al sjob osil ta Hermón ti chyal batel ta sba li vitsetic 

ta Sione, yu'un li Muc'ul Diose ja' te chac' batel lec bendición xchi'uc cuxlejal sventa 

sbatel osil. 

Salmo 134 

Jcotoltic tsc'an chcalbetic slequilal li Muc'ul Diose 

Q'ueoj sventa jpasq'uinetic chmuyic batel ta Jerusalén 

1Albeic slequilal Muc'ul Dios, vo'oxuc li yajtuneloxuque, vo'oxuc ti te oyoxuc o ta 

xch'ulna Muc'ul Dios sjunul ac'ubale. 

2Toyo ac'obic ta xch'ulna li Muc'ul Diose, albeic slequilal. 

3Li Muc'ul Dios ti la spas vinajel banamile, ac'o yac'boxuc tal bendición c'alal ta vits 

Sión. 

Salmo 135 

Li Diose ja' spasoj scotol li c'usitic oye 

1-2Quich'tic ta muc' li Diose. Albeic slequilal Dios, vo'oxuc li yajtuneloxuc Muc'ul 

Diose, vo'oxuc ti te oyoxuc o ta ch'ulna yu'une, vo'oxuc ti te oyoxuc ta yamaq'uil sna 

li Dios cu'untique. 

3Albeic slequilal li Muc'ul Diose yu'un ja' toj lec yo'nton. Q'uejintaic q'ueojetic ta 

sventa, yu'un ja' toj ep slequil yo'nton. 

4Yu'un li Muc'ul Diose st'ujoj xa li Jacobe, ja' li Israele, yu'un tsc'an chu'unin o. 

5Li vu'une jna'oj lec ti toj muc' li Muc'ul Diose, ja' li Cajvaltique; jna'oj lec ti ja' 

ech'em xu' yu'un ta scotol li yantic diosetique. 

6Scotol c'usi tsc'an tspas li Muc'ul Diose ta spas, me ta vinajel, me ta banamil, me ta 

nabetic, o me ta yutil nabetic, xu' yu'un tspas scotol. 

7Ja' chac' toyuc muyel li toquetic te oy ta jujujot sti' banamile; ja' chac' bac'uc noxtoc 

li chauquetic li sacsevuletic sventa chtal vo'e; ja' tsloq'ues tal ta yavil noxtoc li muc'tic 

iq'ue. 

8Ja' laj yac' chamuc noxtoc li sba queremic te ta Egiptoe; lic smilbe sba squeremic 

xchi'uc c'alal ta sba yol chonbolometic. 

9Vo'ot Egipto, li Muc'ul Diose la stac tal muc'tic sq'uelubil stsatsal ta atojol; ja' 

scontrainel li faraone xchi'uc scotol li yaj'abteltaque. 

10Laj yules ep muc'tic lumetic; la smil ep ajvaliletic ti ech'em xu' yu'unique. 

11La smil li Sehón, ja' li ajvalil yu'un amorretique, xchi'uc li Og, ja' li ajvalil ta 

Basane, xchi'uc scotol li ajvaliletic ta Canaán banamile. 

12Scotol li yosilalique ja' laj yac'be yich'ic o li xchi'iltac ta israelale. 

13Muc'ul Dios, sbatel osil te oy o li abie; mu xach'ay o ta alel ti jayc'ol alab 

nich'nabetic chjelovic li' ta banamile. 

14Vo'ot chava'an aba ta stojol li ateclumale; c'ux ta avo'nton li avajtuneltaque. 

15Li c'usitic scuyojic ta sdiosic yantic banamiletique pasbilic no'ox ta saquil taq'uin, ta 

c'anal taq'uin; pasbil no'ox ta sc'ob cristianoetic. 

16Oy yeic, pero mu xc'opojic; oy satic, pero mu xilic osil. 

17Oy xchiquinic, pero mu xa'yic c'op; me jutuc mu'yuc chich'ic ic'. 

18Ja' jech c'otemic ec li boch'otic ta spasique, xchi'uc li boch'otic ja' spatoj yo'ntonic 

yu'une. 

19Smomnich'nabtac Israel, albeic slequilal yutsilal li Muc'ul Diose; smomnich'nabtac 

Aarón, albeic slequilal yutsilal li Muc'ul Diose. 

20Smomnich'nabtac Leví, albeic slequilal yutsilal li Muc'ul Diose; scotol li boch'o 

yich'ojic ta muc' Muc'ul Diose, ac'o yalbeic slequilal yutsilal. 

21Ac'o albatuc slequilal yutsilal te ta Sión li Muc'ul Dios ti te nacal ta Jerusalene. 

Coliyal Dios. 

Salmo 136 

Toj ep la xc'uxubin steclumal li Muc'ul Diose 

1Tojbeic ta vocol li Muc'ul Diose, yu'un ja' toj lec yo'nton, yu'un sbatel osil mu xlaj o 

li c'uxubinel yu'une. 

2Tojbeic ta vocol li Muc'ul Dios yu'un yantic diosetique, yu'un sbatel osil mu xlaj o li 

c'uxubinel yu'une. 

3Tojbeic ta vocol li Muc'ul Ajvalil yu'un scotol ajvaliletique, yu'un sbatel osil mu xlaj 

o li c'uxubinel yu'une. 

4Ja' no'ox stuc xu' yu'un tspas muc'tic sq'uelubiltac, yu'un sbatel osil mu xlaj o li 

c'uxubinel yu'une. 

5Ja' la spas ta sventa sbijil li vinajele, yu'un sbatel osil mu xlaj o li c'uxubinel yu'une. 

6Ja' la sq'ui batel ta ba vo'etic li banamile, yu'un sbatel osil mu xlaj o li c'uxubinel 

yu'une. 

7Ja' la spas li c'usi muc'tic chac' xojobale, yu'un sbatel osil mu xlaj o li c'uxubinel 

yu'une. 

8Ja' la spas li c'ac'al sventa chac' xojobal ta c'ac'altique, yu'un sbatel osil mu xlaj o li 

c'uxubinel yu'une. 

9Ja' la spas noxtoc li u xchi'uc c'analetic sventa chac' xojobal ta ac'ubaltique, yu'un 

sbatel osil mu xlaj o li c'uxubinel yu'une. 

10Ja' la smilbe sba yol xnich'onic noxtoc li egiptoetique, yu'un sbatel osil mu xlaj o li 

c'uxubinel yu'une. 

11Ja' la sloq'ues tal ta stojol egiptoetic li israeletique, yu'un sbatel osil mu xlaj o li 

c'uxubinel yu'une. 

12Ta svu'el, ta stsatsal la sloq'ues tal, yu'un sbatel osil mu xlaj o li c'uxubinel yu'une. 

13Ja' la svoc' ta o'lol noxtoc li Tsajal Nabe, yu'un sbatel osil mu xlaj o li c'uxubinel 

yu'une. 

14Ja' te laj yac' jelovicuc tal scotol israeletic ta o'lol nab, yu'un sbatel osil mu xlaj o li 

c'uxubinel yu'une. 

15Ja' la smes batel ta nab li Faraón xchi'uc scotol yajsoldadotaque, yu'un sbatel osil 

mu xlaj o li c'uxubinel yu'une. 

16Ja' la stojobtas batel ta xocol banamil li steclumale, yu'un sbatel osil mu xlaj o li 

c'uxubinel yu'une. 

17Ja' laj yac' chamicuc li muc'tic ajvaliletique, yu'un sbatel osil mu xlaj o li c'uxubinel 

yu'une. 

18Ja' la smil li ajvaliletic ti ech'em xu' yu'unique, yu'un sbatel osil mu xlaj o li 

c'uxubinel yu'une. 

19Ja' la smil li Sehón, ajvalil yu'un amorretique, yu'un sbatel osil mu xlaj o li 

c'uxubinel yu'une. 

20Ja' la smil noxtoc li Og, ajvalil ta Basane, yu'un sbatel osil mu xlaj o li c'uxubinel 

yu'une. 

21Ja' laj yac'be ta yan li yosilalique, yu'un sbatel osil mu xlaj o li c'uxubinel yu'une. 

22Ja' laj yac'be yich' li Israele, ja' li yajtunele, yu'un sbatel osil mu xlaj o li c'uxubinel 

yu'une. 

23Ja' ti la sna'utic c'alal toj ep chquich'tic vocole, yu'un sbatel osil mu xlaj o li 

c'uxubinel yu'une. 

24Ja' ti la scoltautic loq'uel ta sc'ob cajcontratique, yu'un sbatel osil mu xlaj o li 

c'uxubinel yu'une. 

25Ja' tsmac'lin noxtoc scotol li c'usitic cuxajtique, yu'un sbatel osil mu xlaj o li 

c'uxubinel yu'une. 

26Ja' lec tojbeic ta vocol Dios ti te oy ta vinajele, yu'un sbatel osil mu xlaj o li 

c'uxubinel yu'une. 

Salmo 137 

La sna' c'u to'ox x'elan svocolic te ta Babilonia 

1Te lichoticutic ta sti' uc'umetic ta Babilonia; te lic japucutic oq'uel ta scoj ti it'ab ta 

co'ntoncutic li Sione. 

2Li arpaetic cu'uncutique te bat joc'ancutic comel ta sauce-te'etic. 

3Li boch'otic la xchucuncutic batele la sc'anic ti ac'o q'uejincuncutique. Li boch'otic 

laj yac' jvocolcutique la sc'anic ti ac'o oyuc xcuxetel co'ntoncutique, ti ac'o 

jq'uejintabecutic jcojuc li q'ueoj sventa Sione. 

4¿Me xu' ta jq'uejintabe sq'ueoj Muc'ul Dios ta yosilal li yanlum cristianoetique? 

5Yan me chach'ay ta co'nton li vo'ote, Jerusalén, mu'yuc stu ac'o comuc o li 

jbats'ic'obe. 

6Me mu'yuc xa chajna'ot oe, me mu'yuc xa tsots ac'oplal chca'aye, me xcuxet xa no'ox 

co'nton ti bu oyune, ac'o spac' sba o ta jpac'o li coq'ue. 

7Muc'ul Dios, na'o me c'u x'elan yo'ntonic li edometic ti c'alal ja'o oy svocol li 

Jerusalene, jech laj yalic: “Jinesic o, j'ech'el jinesic o c'alal ta snacleb”, xiic. 

8¡Vo'ot Babilonia, ta to xavich' jinesel! Coliyal li boch'o chayac'bot atojol ta sventa li 

c'usi laj apasbuncutique. 

9Coliyal li boch'o ta stsac li ololetic avu'un ti ta snet' lec ta tone. 

Salmo 138 

La stojbeic ta vocol Dios ta sventa ti icoltaatique 

Q'ueoj yu'un David. 

1Ta jtojbot ta vocol ta scotol co'nton; ta jq'uejinta alequilal ta stojol li yantic 

diosetique. 

2Ta jquejan jba ta stuq'uil li ach'ulnae; ta xcal alequilal ta sventa ti toj ep c'uxubinel 

avu'une, xchi'uc ta sventa ti mu xana' xajelilan o atalele, yu'un laj avac' ich'atuc ta 

muc' li abie xchi'uc li c'usi avaloje. Mu'yuc c'usi yan ti jech ich'bil ta muq'ue. 

3C'alal xivocolet ta atojole, laj atac'bun li jc'ope; laj avac'bun lec stsatsal co'nton yan 

velta. 

4Scotol li ajvaliletic ta banamile ta xalic alequilal, yu'un cha'yic ti toj lec c'usitic 

avaloje. 

5Ta sq'uejintaic scotol ti c'u x'elan atalele, yu'un toj ech'em li avutsilal alequilale. 

6Ac'o me toj ech'em amuc'ul, vo'ot li Muc'ul Diosote, pero oy ta avo'nton li boch'o 

biq'uit ch-ilatique; yan li jtoybaetique chaq'uel tal ta nom li c'usi tspasique. 

7C'alal ta jta tsots jvocole, li vo'ote mu xavac' chamcun; chavac' tal avu'el, jech colem 

chicom ta sventa li cajcontra ti ch-ilinic ta jtojole. 

8Yu'un chats'acubtas scotol c'usi oy ta avo'nton sventa chacoltaun, yu'un li vo'ote 

Muc'ul Dios, sbatel osil atalel chac'uxubinvan o; mu me xaquechan li avabtel chapase. 

Salmo 139 

Scotol yiloj, scotol sna'oj stuc li Diose 

Q'ueoj yu'un David; ja' la sventain li banquilal yu'un jq'ueojetique. 

1Muc'ul Dios, vo'ot laj aq'uel lec c'u xi'elan, xchi'uc lec xavotquinun. 

2Vo'ot xavotquinun c'alal chichoti, xchi'uc c'alal chiva'i aq'ueloj tal ta nom scotol li 

c'usitic ta jnope. 

3Chajal ta aba ta asat scotol c'u xi'elan bu chixanov xchi'uc c'alal ta jcux co'nton. 

Xavotquin scotol li c'usitic ta jpase. 

4Ac'o me mu'yuc to'ox chloc' ta que li c'usi chcale, pero li vo'ote, Muc'ul Dios, 

avotquinoj xa ono'ox. 

5Ajoyibtaojun lec ta jujujot; amacojun lec ta yut ac'ob. 

6Solel labal chca'ay ti c'u x'elan ana'oj scotole; yu'un toj ech'em abijil, mu xa xca'ibe o 

smelol c'u x'elan. 

7¿Bu xu' chibat ti jech mu xa xavilune? ¿Bu chijatov batel ti jech nom xa oyun ta 

atojole? 

8Me chimuy batel ta yutil to vinajele, te ono'ox oyot; me chiyal batel ta yutil to 

banamile, te oyot noxtoc. 

9Me chivil batel c'alal ta sloq'uem c'ac'ale, me chibat c'alal ta smaleb c'ac'ale, 

10oyun ono'ox ta ac'ob; atsacojun ono'ox ta abats'ic'ob. 

11Ac'o me ta jnop ti xu' chisnac'un li ic' osile, ac'o me chc'ataj ta ac'ubaltic li sac osil 

bu oyune, 

12pero li ic' osile mu'yuc ic' chavil li vo'ote. Li ac'ubaltique lec sac chavil jech chac c'u 

cha'al c'ac'altic; co'ol chavil li ic' osile xchi'uc li sac osile. 

13Yu'un vo'ot laj apas scotol c'u x'elan oy li jbec'tale; vo'ot laj achapanun tal ta yut 

xch'ut li jme'e. 

14Ta xcal alequilal, yu'un xch'ay co'nton chca'ay, yu'un toj labal sba ti c'u x'elan 

apasojune; jna'oj lec ta co'nton ti vo'ot avabtelune. 

15Mu'yuc mucul ta asat c'u x'elan ichapaj tal li jbec'tale, xchi'uc ti c'u x'elan lic 

chi'inatcun tal ti mu'yuc boch'o xu' chile, xchi'uc ti c'u x'elan lic ayincun tal li' ta 

banamile. 

16Aviloj c'u x'elan ilic nabuc tal li jbec'tale; chapal ono'ox avu'un ti c'u yepal c'ac'al 

chicuxie; tsacal ta vun avu'un scotol ti c'alal mu'yuc to'ox chc'ot ta pasele. 

17Dios cu'un, toj yan yutsil chca'ay li c'usi anopoje; toj muc' ta jyalel, mu xlaj ta alel 

c'u x'elan. 

18Me ta xcat c'u yepale, xjelov to jech yepal chc'ot jech chac c'u cha'al yi' ta ti'nab; ti 

c'u x'elan xu' chlaj ta atel cu'une, tsc'an cuxulun o ta atojol sbatel osil. 

19Dios cu'un, vo'ot chavac' chamuc li boch'otic chopolique; voc'bun loq'uel ta jtojol li 

jmilvanejetique. 

20Yu'un ep ta xchopolc'opojic ta atojol; altic no'ox ta xixtanic ta alel abi li 

avajcontrataque. 

21Muc'ul Dios, li boch'otic chopol chayilicote, chopol chquilic ec; li boch'otic 

chasbajicote ta jbajic ec. 

22Chopol chquilic o ta j'ech'el; contra chquilic o. 

23Q'uelun lec avil c'u xi'elan, Dios cu'un; otquino lec li c'usi oy ta co'ntone; q'uelbun 

avil c'u x'elan co'nton, otquino lec avil li c'usitic ta jnope. 

24Q'uelavil me oy c'usi chopol ta co'ntone; tuq'uibtasun batel ta be sventa sbatel osil. 

Salmo 140 

Sc'anel chabiel ta stojol Dios 

Q'ueoj yu'un David; ja' la sventain li banquilal yu'un jq'ueojetique. 

1Muc'ul Dios, coltaun ta sventa li chopol cristianoetique; chabiun ta sventa li 

j'uts'intavanejetique. 

2Yu'un ep c'usi chopol tsnop ta yo'ntonic; scotol c'ac'al puru sa' c'op tsc'anic. 

3Jayuben xa lec yoc' xchi'uquic jech chac c'u cha'al jti'val chonetic; oy veneno ta yeic 

jech chac c'u cha'al orachon. 

4Muc'ul Dios, chabiun me ta sventa li chopol cristianoetique; chabiun me ta sventa li 

j'uts'intavanejetique, yu'un ep c'usi chchapanic sventa ac'o yalcun ta lum yu'unic. 

5Li jtoybaetic le'e tsc'an chisyaquicun ta mucul yalojic; la xlich'an yoc' xch'ojonic ta 

jbe, yu'un tsc'an chistsaquicun. 

6Jech laj calbe li Muc'ul Diose: “Vo'ot Diosot cu'un, a'ibun me li jc'op ti xivocolet ta 

atojole. 

7Muc'ul Dios, Cajval, muc'ul jcoltavanej cu'un, vo'ot laj amacbun jol ti c'alal oyun ta 

yorail muc'ta c'ope”, xcut. 

8Muc'ul Dios, mu me xavac'be spas c'usi oy ta yo'nton li boch'otic chopolique; mu me 

xavac' ti lec chbat yu'unic scotol li c'usi ta xchapanique, yu'un jech mu stoy sbaic. 

9Yu'un tal-bat no'ox smaquicun ta jujujot; ac'o joybijuc ta sba stuquic li c'usi chopol 

chalique. 

10Ac'o yaluc ta sba stuquic li ac'al ti lec tsanajtique; ac'o balch'ujicuc ochel ta natil 

pozo ti bu mu xa xu' chloq'uic o tale. 

11Li boch'otic tsoquesvan xchi'uc yeique mu me xjalijic li' ta banamil; li 

j'uts'intavanejetique ja' ac'o c'otuc ta stojolic li c'usitic chopole, yu'un jech ac'o 

soquicuc ta ora no'ox. 

12Li Muc'ul Diose jna'oj ti tspoj li boch'o chich' vocole, xchi'uc ti tscolta li boch'o abul 

sbae. 

13Li boch'otic tuc' yo'ntonique chalic alequilal; li boch'otic tuc' c'usi tspasique te 

chnaquiic o ta atojol. 

Salmo 141 

Li Davide la sc'opan Dios yu'un mu me spas c'usi chopol 

Q'ueoj yu'un David 

1Muc'ul Dios, vo'ot no'ox ta jc'anbot vocol ta atojol; la' ta ora, coltaun me; a'ibun jc'op 

ti c'alal ta jc'opanote. 

2Ac'o muyuc c'alal ta atojol li jc'ope, muetuc no'ox jech chac c'u cha'al c'alal chich' 

chiq'uel pom. Li jc'ob jtoyoj ta atojole jech ac'o c'otuc jech chac c'u cha'al amoton 

chich' milel ta jujun mal c'ac'ale. 

3Muc'ul Dios, ac'bun tal boch'o chchabibun li quee; chabibiluc lec li c'usi chloc' ta 

quee. 

4Loq'uesbun ta co'nton li c'usi chopol ta jnope, xchi'uc li c'usi chopol ta jpase. Mu me 

co'oluc jpas c'usi chopol jchi'uc li boch'otic chopolique; mu me xbat jchi'in ta ve'el ta 

sq'uinic li boch'otic chopol c'usi tspasique. 

5Ac'o yac'bun nucul li boch'o tuc' yo'ntone yu'un ja' jun coltael. Me chiyutune, ja' jun 

c'uxubinel chca'ay; ja' jech chc'ot cu'un jech chac c'u cha'al muil poxil, mu'yuc bu tsoc 

jol o. Te ono'ox ta jc'opan o Dios sventa ta jcontrain c'usitic chopol tspasic li boch'otic 

chopolique. 

6Li banquilaletic yu'unic li boch'otic chopolique ac'o yich'ic jipel yalel ta ch'entic; te 

tsna'ic ti ja' melel c'usi laj cale. 

7Li sbaquilique te no'ox tanpuc ac'o batuc ta yavil animaetic; jech ac'o comuc jech 

chac c'u cha'al c'usitic tsc'as ti biq'uitic chlilije. 

8Cajval, Muc'ul Dios, li vu'une ja' no'ox te oy o jsat ta atojol; vo'ot no'ox nabalun o ta 

atojol, mu me xacomtsanun. 

9Chabiun me ta sventa li boch'otic tsc'an chistsaquicune; chabiun me ta sventa syoquic 

li boch'otic chopolique. 

10Ja' te ac'o ochuc ta syoc stuquic; li vu'une xu' chijelov o batel. 

Salmo 142 

Ja' no'ox la xch'un ti chcoltaat yu'un Dios c'alal oy svocol li Davide 

Q'ueoj yu'un David. Ja' jech la sc'opan Dios ti c'alal ja'o te snac'oj sba ta nailch'ene. 

1Xi'avet no'ox ta sc'anbel vocol li Muc'ul Diose; xi'avet no'ox ta sc'anel li c'uxubinele. 

2Ta jambe scotol li slo'il co'ntone; ja' no'ox chcalbe c'usi jvocol 

3ti c'alal mu xa xcuch cu'un. Muc'ul Dios, vo'ot xavotquin li jbe jxanebe; aviloj ti laj 

yaq'uic ch'ojon ti bu chixanove. 

4Ta jq'uel sutel ta jbats'ic'ob, mu'yuc boch'o chtal sq'uelun; mu'yuc boch'o chiscoltaun, 

mu'yuc boch'o oyun ta yo'nton. 

5Ja' yu'un vo'ot xivocolet ta atojol, Muc'ul Dios; chacalbot ti vo'ot jnac'ubbailote, ti 

vo'ot no'ox Diosot cu'une, ti vo'ot j'ac'cuxlejalot cu'une. 

6A'ibun li jc'ope yu'un mu xa xcuch chca'ay li jvocole. Coltaun ta sventa li boch'o 

chisnutsune, yu'un ja' ech'em xu' yu'un; mu xa xu' cu'un li vu'une. 

7Coltaun loq'uel ti li' chuculun ta scoj vocole, yu'un jech xu' chcal alequilal; jech chtal 

set sbaic ta jtojol li boch'otic tuc' yo'ntonique, yu'un chilic ti chac'uxubinune. 

Salmo 143 

La sc'an coltael ta stojol Dios li Davide 

Q'ueoj yu'un David 

1Muc'ul Dios, a'ibun li jc'ope; tuc'ulanbun li ca'yeje. Tac'bun me li jc'ope yu'un vo'ot 

tuc' avo'nton; mu xana' xajel avo'nton. 

2Mu me xachapanun, vu'un li avajtunelune, yu'un me junuc cristiano mu'yuc boch'o 

tuc' yo'nton ta atojol. 

3Chisnutsicun li cajcontrataque, tsc'an chisyalesicun o ta lum; tsc'anic ti ac'o naclicun 

ta ic'al osil jech chac c'u cha'al animaetique. 

4Chilaj xa ta at-o'nton chca'ay; xlaj xtu'p xa li co'ntone. 

5Ta to jna' ti c'u xi'elan ta vo'onee; ta jnopilan scotol c'u x'elan li avabtel apasoje. 

6Ta jbech jc'ob ta atojol; taquin co'nton ta atojol jech chac c'u cha'al banamil ti toj 

taquine. 

7Muc'ul Dios, tac'bun ta ora no'ox li jc'ope, yu'un ch-alub xa li co'ntone. Mu me xanac' 

asat ta jtojol; mu me xic'ot jech chac c'u cha'al li boch'otic chich'ic xa muquele. 

8Ac'bun ca'ay ta jujun sob c'u x'elan li c'uxubinel avu'une, yu'un jpatoj co'nton o ta 

atojol; ac'bun jna' lec bu beal xu' chixanov batel, yu'un cac'oj o co'nton ta atojol. 

9Muc'ul Dios, coltaun me ta sventa li cajcontrataque, yu'un vo'ot no'ox ta atojol ta jsa' 

li coltaele. 

10Chanubtasun ta spasel li c'usi tsc'an avo'ntone, yu'un vo'ot Diosot cu'un; ja' ac'o 

yic'un batel ta tuq'uil be li lequil jtojobtasel avu'une. 

11Muc'ul Dios, vo'ot no'ox ta aventa ac'o cuxuc lec banamil chca'ay; loq'uesun ta 

sventa li jvocole, yu'un toj tuc' avo'nton. 

12Lajesbun sc'oplal li cajcontrataque, yu'un toj ep c'uxubinel avu'un; tsalbun scotol li 

boch'otic xti'et yo'ntonic ta jtojole, yu'un vu'un avajtunelun. 

Salmo 144 

Li Davide la stojbe ta vocol Dios ti c'alal icoltaate 

Q'ueoj yu'un David. 

1Ich'biluc ta muc' li Muc'ul Dios ti ja' jech chac c'u cha'al muc'ta ton c'otem cu'une; ja' 

la xchanubtasbun lec jc'ob, la sbijubtasun lec sventa pleito. 

2Ja' jc'uxubinvanej cu'un, ja' jnac'ubbail c'otem; ja' jtsatsal c'otem, ja' jcoltavanej 

cu'un; ja' jnac'ubbail c'otem, ja' jpatoj o co'nton ta stojol; ja' laj yac'bun ta jc'ob li 

lumetique. 

3Muc'ul Dios, ¿c'usi stu li cristianoetic ti chana'ilane? ¿C'usi stu li yalab xnich'nab 

cristiano ti tsots sc'oplal ta avo'ntone? 

4Li cristianoetique ja' jechic jech chac c'u cha'al ic'; li yorailique ja' jech chac c'u 

cha'al yaxinaltic ti chjelov no'ox batele. 

5Muc'ul Dios, jamo li vinajel avu'une, yalan tal; pico li vitsetique, ac'o loc'uc 

xch'ayilal. 

6Taco tal li sacsevuletique, ac'o jatovicuc batel li avajcontrae; t'ileso batel li flechaetic 

avu'une jech tsalbil ac'o comicuc. 

7Ac'o yalel tal ac'ob te ta vinajel; coltaun, loq'uesun ti li' ts'ajalun ta natil nabe; 

loq'uesun ta sc'ob li yanlum cristianoetique. 

8Yu'un mu'yuc stu li c'usi chloc' ta yeique; tstoy sbats'ic'obic ta stojol Dios ta yalel li 

epalc'ope. 

9Dios cu'un, ta jq'uejinta ach' q'ueoj ta aventa; ta jq'uejinta q'ueojetic ta arpa. 

10Yu'un vo'ot chavac' ti ac'o tsalvanuc li ajvaliletique; vo'ot laj acoltaun ta milel ta 

espada, vu'un li avajtunelune. 

11Coltaun me, loq'uesun me ta sc'ob li yanlum cristianoetique, yu'un puru nopbil li 

c'usi chloc' ta yeique; tstoy sbats'ic'obic ta stojol Dios ta yalel li epalc'ope. 

12Li jqueremcutique ac'o ch'iicuc jech chac c'u cha'al nichimetic ti toj c'upilic sba 

chch'ie; li tsebetic cu'uncutique ac'o jechicuc jech chac c'u cha'al yoyal ch'ulna ti toj 

lequique ti ja' te yich'oj o lec yip li ch'ulnae. 

13Li snail jtrigocutique ac'o nojuc ta sventa ep ta chop ve'liletic; li jchijcutique ac'o 

epajuc, ac'o boluc; ac'o snojesic scotol li stenlejaltique. 

14Li sme' jvacaxcutique ac'o ayinuc lec yolic; ac'o mu'yucuc j'elec', ac'o mu'yucuc 

boch'o tsloq'ues batel; ac'o mu'yucuc boch'o ch-avan ta xi'el ta xoraltic cu'uncutic. 

15Xcuxet no'ox yo'ntonic li jun ta lum ti staojic xa jech chac le'e; xcuxet no'ox 

yo'ntonic li jun ta lum ti ja' Dios yu'unic li Muc'ul Diose. 

Salmo 145 

Toj ech'em smuc'ul stuc li Muc'ul Diose 

Q'ueoj yu'un David sventa laj yalbe slequilal Dios. 

1Ta xcal c'u x'elan amuc'ul, Dios cu'un, Ajvalil cu'un; ta xcal alequilal sbatel ora, 

sbatel osil. 

2Jujun c'ac'al ta xcal alequilal; chaquich'ot ta muc' ta sbatel ora, ta sbatel osil. 

3Toj ech'em amuc'ul vo'ot li Muc'ul Diosote, vo'ot no'ox tsc'an chaquich'otcutic o ta 

muc'; mu'yuc boch'o sna' yalel c'u x'elan li amuc'ule. 

4Li jujuc'ol alab nich'nabetic chjelovique te chalilanic o batel c'u x'elan li avabtele; ta 

xalic ti toj muc'tic c'usitic apasoje. 

5Ta xalic c'u x'elan li avutsilal alequilale, xchi'uc ta jnopilan ec ti toj jun yutsil li 

c'usitic apasoje. 

6Ta xalilanic ti toj muc'tic, ti toj xi'balic sba li avabtele; li vu'une ta jpuc batel ec li 

amuc'ul atsatsale. 

7Ta xalic batel ti toj muc', ti toj ep slequil avo'ntone; ta sq'uejintaic li alequil atuq'uile. 

8Li Muc'ul Diose toj muc' yo'nton, toj ep c'uxubinel yu'un; mu sna' xlic sc'ac'al 

yo'nton ta ora, yu'un ja' toj muc' li c'uxubinel yu'une. 

9Li Muc'ul Diose toj lec yo'nton ta stojol scotol; toj c'ux ta yo'nton scotol li yabtele. 

10Muc'ul Dios, ac'o yich'icot ta muc' scotol li c'usitic apasoje; ac'o yalic alequilal 

scotol li avu'untaque. 

11Ac'o yalic c'u x'elan slequil chapas mantal; ac'o yalic c'u x'elan li avu'ele. 

12Yu'un jech ac'o sna'ic scotol cristianoetic ti toj muc'tic c'usitic apasoje, xchi'uc ti toj 

ech'em yutsil slequil chapas mantale. 

13Sbatel osil mu xlaj o li avabtel chapas mantale; sbatel osil vo'ot ajvalilot o yu'un 

scotol. 

14Li vo'ote, Muc'ul Dios, chavico li boch'o chyalic ta lume; chatoy liquel li boch'otic 

jeche' xa nijajtique. 

15Scotol te oy satic ta atojol, tsmalaic tsta yorail chavac'be sve'elic. 

16Li vo'ote chajam li ac'obe; chabusanbe yalel tal abendición scotol li c'usitic 

cuxajtique. 

17Li Muc'ul Diose stalel tuc' scotol c'usi tspas, stalel c'ux ta yo'nton scotol li yabtele. 

18Li Muc'ul Diose nopol oy ta stojol li boch'o tsc'anic vocole, ti scotol yo'ntonic 

xvocoletic ta stojole. 

19Ta xac'be c'usi tsc'anic li boch'otic chich'ic ta muq'ue; cha'ibe li sc'opic c'alal 

xvocoletique, jech ta scolta. 

20Li Muc'ul Diose chchabi scotol li boch'otic lec sc'anojique; yan li boch'otic 

chopolique chules ta banamil. 

21Li quee ac'o yalbe slequilal li Muc'ul Diose; scotolic ac'o yalbeic slequilal xch'ul bi 

li' ta ora, xchi'uc c'alal to ta sbatel osil. 

Salmo 146 

Ja' no'ox stuc xu' yu'un li Diose 

1Quich'tic ta muc' li Diose. Scotol jol co'nton ta xcalbe slequilal li Muc'ul Diose. 

2Ti c'alal li' to cuxulune, ta xquich' o ta muc' li Muc'ul Diose. Ti c'alal li' to chquich' 

iq'ue, ta jq'uejinta ta q'ueoj li Dios cu'une. 

3Mu xapat avo'ntonic yu'un li banquilaletique, yu'un cristianoetic no'ox; mu xu' yu'un 

chcoltavanic. 

4Sna' xchamic, chc'atajic ta lum yan velta, jech te chlaj sc'oplal o li c'usi snopojique. 

5Xcuxet no'ox yo'nton li boch'o ja' jcoltavanej yu'un li Dios yu'un Jacobe, ti ja' spatoj 

o yo'nton yu'un li Muc'ul Dios yu'une. 

6Ja' li boch'o la spas vinajel banamile, xchi'uc li nabetique xchi'uc scotol li c'usitic te 

oye; ja' li boch'o puru melelic c'usi chal sbatel osile. 

7Ja' li boch'o tuc' chchapan li boch'otic abul sbaic ta uts'intaele, ti chac'be sve'el li 

boch'otic oy vi'nal cha'yique. Li Muc'ul Diose tscolta li boch'otic chucbilique; 

8li Muc'ul Diose tsjambe sat li ma'satetique; li Muc'ul Diose tstoy liquel li boch'otic 

yalemic ta lume; li Muc'ul Diose c'ux ta yo'nton li boch'otic tuc' yo'ntonique. 

9Li Muc'ul Diose ta xchabi li yanlumetic li' nacalique, tscolta li me'on ololetic xchi'uc 

li me'on antsetique; yan li boch'otic chopolique chac' ch'ayicuc o ta be. 

10Sbatel osil ja' Ajvalil o stuc li Muc'ul Diose. Vo'ote Sión, li Dios avu'une ja' tspas 

mantal o ti jayc'ol cristianoetic chjelovic li' ta banamile. Coliyal Dios. 

Salmo 147 

Ja' sventainoj scotol c'usitic oy li Diose 

1Ich'biluc ta muc' li Muc'ul Diose. Toj lec ta q'uejintael q'ueojetic ta sventa li Dios 

cu'untique; toj lec, toj c'upil sba ta albel li slequilale. 

2Li Muc'ul Diose ta xcha'va'an li Jerusalene; ta stsob sutel tal yan velta li israeletic 

spucoj sbaic batele. 

3Ta xpoxta li boch'otic oy svocol yo'ntonique; ta xpixbe lec li xtuch'emalique. 

4Ja' yich'oj ta venta c'u yepal li c'analetique; ta jujubej ta sc'opan ta sbiic. 

5Toj ech'em smuc'ul li Ajvalil cu'untique, toj ech'em svu'el; mu'yuc spajebal li sbijile. 

6Li Muc'ul Diose tstoy liquel li boch'o toj biq'uit ch-ilatique; tsbic'tajes o ta j'ech'el li 

boch'otic chopolique. 

7Q'uejintabeic ta q'ueojetic slequilal li Muc'ul Diose; q'uejintaic ta arpa li Dios 

cu'untique. 

8Yu'un ja' chac' but'uc ta toc li vinajele; ja' chchapan tal li vo' sventa banamile; ja' 

chac' ch'iuc li ts'i'laletic ta vitsetique. 

9Ja' tsmac'lin li chonbolometique; ja' chac'be sve'el li yol jojetic ti c'alal 

xch'ivlajetique. 

10Li Muc'ul Diose ma'uc tspat yo'nton yu'un li ca'etic ti oy lec slomoique; ma'uc lec 

chil li viniquetic ti lec xaq'uique. 

11Ja' lec chil li boch'o chich'ic ta muq'ue, ti ja' no'ox oy ta yo'nton tsmalaic li 

c'uxubinel yu'une. 

12Jerusalén, albo slequilal li Muc'ul Diose; Sión, albo slequilal li Dios avu'une. 

13Yu'un ja' la stsatsubtas lec li sbajubiltac sti'ti' acoraltonale; laj yac'be bendición li 

anich'nab te nacajtique. 

14Ja' laj yac' pajuc muc'ta c'op ta avosilal; ja' chayac'bot ta ave' li bats'i lequil 

trigoetique. 

15Ja' tstac tal sc'op li' ta banamil; ta anil no'ox chvul li sc'ope. 

16Ja' chac' tal li tayo ti lec sac jech chac c'u cha'al saquil lanae; ja' ta stani tal jech chac 

c'u cha'al tan. 

17Ja' tstac tal li siquil bot ti lec xa pisajtic chvule; c'alal chtal scotol li siquile, tspat sba 

li vo'etique. 

18C'alal chal mantale, ch-ul batel; c'alal chac' tal iq'ue, chbein batel li ya'lele. 

19Laj yal lec sc'op smantal ta stojol li Jacobe; laj yac' lec chanubtaseletic ta stojol li 

Israele. 

20Mu'yuc bu jech spasoj ta yan banamiletic; mu'yuc bu laj ya'yic c'u x'elan li 

chanubtasel tojobtaseletic yu'une. Coliyal Dios. 

Salmo 148 

Ac'o yalbeic slequilal Muc'ul Dios scotol li c'usitic pasbile 

1Quich'tic ta muc' li Diose. Albeic tal slequilal te ta vinajel li Muc'ul Diose; albeic 

slequilal te ta toyol. 

2Albeic slequilal vo'oxuc li yaj'almantaloxuque; albeic slequilal vo'oxuc ti 

yu'untacoxuc te ta vinajele. 

3C'ac'al, u, albeic slequilal li Muc'ul Diose; c'analetic, vo'oxuc ti xaxojobanic no'oxe, 

albeic slequilal ec li Muc'ul Diose. 

4Vinajel, vo'ot ti toyol oyote, xchi'uc vo'oxuc vo'etic, ti oyoxuc ta toyole, albeic 

slequilal li Muc'ul Diose. 

5Albeic slequilal sbi li Muc'ul Diose, yu'un ja' ta smantal ti jech i'ayin scotole. 

6J'ech'el laj yac' comuc o; laj yac'be lec jun mantal ta stojolic; persa ja' chch'unic o. 

7Albeic slequilal Muc'ul Dios li' ta banamil, vo'oxuc muc'tiquil chanul nabetic, 

vo'oxuc natil nabetic, 

8vo'oxuc c'oq'uetic ta vinajel, botetic, tayoetic, job osiletic, xchi'uc vo'oxuc muc'tiquil 

iq'uetic, chauquil vo'etic ti chapasbeic c'usi tsc'an li Muc'ul Diose. 

9Albeic slequilal, vo'oxuc muc'tic vitsetic, bic'tal vitsetic, jsatinom te'etic, ch'ut te'etic, 

10ts'unbilal chonbolometic, te'tical chonbolometic, vo'oxuc ti xana' xavilique, xchi'uc 

vo'oxuc quiletel chonetic. 

11Albeic slequilal, vo'oxuc ajvaliletic ta banamil, ta bic'tal lumetic, banquilaletic, 

jpasmantaletic ta banamil, 

12viniquetic, antsetic, queremetic, tsebetic, ololetic, mol me'eletic. 

13Albeic slequilal sbi li Muc'ul Diose, yu'un ja' no'ox stuc toj ech'em smuc'ul; ja' toj 

ech'em svu'el te ta vinajel xchi'uc ta banamil. 

14Ja' laj yac'be tsots svu'elic li steclumale; albeic slequilal acotolic vo'oxuc ti 

steclumaloxuque, vo'oxuc li yalab xnich'naboxuc Israele ti nopol oyoxuc ta stojole. 

Ich'biluc ta muc' li Diose. 

Salmo 149 

Taq'uiel ta sventa ac'o sq'uejintabeic slequilal Muc'ul Dios li israeletique 

1Quich'tic ta muc' li Diose. Q'uejintaic ta ach' q'ueoj li Muc'ul Diose; ac'o yich' 

q'uejintabel slequilal te yo' bu tsobol li yu'untaque. 

2Israeletic, cuxetuc avo'ntonic ta stojol li Boch'o la spasoxuque; jnaclumetic ta Sión, 

cuxetuc avo'ntonic yu'un li Ajvalil avu'unique. 

3Q'uejintabeic sbi ta ac'ot; q'uejintaic ta arpa xchi'uc ta vobetic. 

4Yu'un li Muc'ul Diose toj xcuxet yo'nton ta stojol li steclumale; li boch'otic biq'uit 

ch-ilatique chac' ta ich'el ta muc' yu'un chac'be stsal li yajcontrae. 

5Vo'oxuc li steclumaloxuque, cuxetuc no'ox avo'ntonic ta sventa ti apasojic canale; 

cuxetuc no'ox avo'nton q'uejinanic, ac'o me mocholoxuc ta avayabic. 

6Albeic slequilal Dios ta aveic; toyo ta ac'obic li avespadaic ti lec cha'jot yee. 

7Yu'un jech ac'o yich'beic spacol li yantic banamiletique jech ac'o stoj smulic li 

lumetique. 

8Jech xu' avu'un chachuquic ta tsatsal taq'uin li ajvaliletic yu'unique, jech xu' 

chachuquic lec ta tsatsal cadena li jpasmantaletic yu'unique. 

9Jech xu' chc'ot ta pasel chich'ic li stojol mulil yaloj Diose. Le'e ja' sventa chich' ich'el 

ta muc' li yu'untaque. Ich'biluc ta muc' li Diose. 

Salmo 150 

Ac'o quich'tic ta muc' Dios ta sventa sonetic 

1Ich'ic ta muc' li Diose. Ich'ic ta muc' te ta xch'ulna li Diose; ich'ic ta muc' te ta 

vinajel. 

2Ich'ic ta muc' ta sventa ti toj lec c'usitic spasoje; ich'ic ta muc' ta sventa ti mu albajuc 

c'u x'elan smuc'ule. 

3Ich'ic ta muc' ta oq'uesetic; ich'ic ta muc' ta muc'tic arpa xchi'uc ta yantic arpaetic. 

4Ich'ic ta muc' ta sventa ac'ot xchi'uc ta vobetic; ich'ic ta muc' ta sventa c'usitic oy 

yaq'uil, xchi'uc ta amaetic. 

5Ich'ic ta muc' ta sepsep taq'uin ti lec xchac'chun xbaq'ue; ich'ic ta muc' ta sepsep 

taq'uinetic ti lec sts'ints'un xbaq'ue. 

6Scotol li c'usitic chich'ic iq'ue ac'o yich'ic ta muc' li Muc'ul Diose. Ich'biluc ta muc' li 

Diose. 

Proverbios 

Proverbios 1 

Sc'oplal bic'tal lo'iletic sventa chanubtasel 

1Bic'tal lequil chanubtaseletic yu'un Salomón xnich'on David, ajvalil ta Israel, 

2chtun ta sventa bijubtasel, xchi'uc ta sventa xchanel c'usitic lec, yu'un ja' chac' jna'tic 

lequil chanubtaseletic; 

3chac' jna'tic lequil tojobtasel, tuq'uibtasel, sventa chquich' lec jmelol jamtic. 

4Chtun ta sventa chbijubic li boch'otic mu sna'ic c'usitic lec ta pasele; xchi'uc ta sventa 

ta xjam lec satic li alab nich'nabetique. 

5Li boch'o bij ti xa'ibe lec smelole, ta to xbijub batel; ep to ta xchan batel c'usi lec ta 

pasel. 

6Jech chlic ya'ibe lec smelol c'u x'elan li chanubtasel xchi'uc tojobtasele; cha'ibe lec 

smelol c'usitic chalic li boch'otic bijique, xchi'uc li c'usitic vocol ta a'ibel smelole. 

7Li sliqueb c'u x'elan chijbijube ja' ti chquich'tic ta muc' li Muc'ul Diose; li boch'otic 

bolique ta sbajic li bijubtasel xchi'uc chanubtasele. 

Bijubtasel ta sventa alab nich'nabetic 

8Jnich'on, a'yo me lec ava'ay c'u x'elan chaxchanubtasot li atote; mu me xabaj li 

bijubtasel chayac'bot ame'e. 

9Yu'un ja' scoronail ajol chc'ot ti lec c'upil sbae, xchi'uc ja' anats' chc'ot. 

10Jnich'on, me oy tsc'an chaslo'laot li jpasmuliletique, mu me xach'un. 

11Me oy jech chayalboxuque: “La' chi'inuncutic; jq'ueltic c'u x'elan xu' ta jmiltic li 

boch'ouc no'ox chjelove; la' cac'betic li boch'o mu'yuc smule, 

12cuxul la' jtsactic jech chac c'u cha'al boch'o chbalch'uj yalel ta xabe; scotlijil la' 

jmich'tic jech chac c'u cha'al boch'o ch-och ta ch'ene. 

13Jech ta jtatic ep ta chop jc'ulejaltic; xu' ta jnojes jnatic yu'un li c'usitic ta jpojtique. 

14La' me, la' naban aba ta jtojolcutic ec, jech co'ol cu'untic scotol li c'usitic ta 

jtatique”, me xayutique, 

15mu me xbat achi'in; mu me co'oluc xaxanov achi'uc, voc'o me aba. 

16Yu'un ja' stamojbeic sbelal li c'usi chopole; ja' no'ox oy ta yo'ntonic ti chbat 

milvanicuc ta orae. 

17Altic tspas syoquic ti me i'ilatic yu'un li mutetique. 

18Ja' no'ox ta xuts'inta sba stuquic; ja' no'ox ta smil sba stuquic. 

19Ja' jech tstaic li boch'otic ja' no'ox tsa' c'usi tsc'an yo'ntonic ta sventa uts'intavaneje, 

jech xu' chmilatic o yu'un li c'usi chich'ique. 

Li bijubtasele xvulvun ch-ic'van 

20Li bijubtasele te xvulvun ta xoraltic, x'avet no'ox ta ch'ivit. 

21Te chc'opoj ta yavil muc'tiquil tsobajel; te ta xal ta sti' yochebal lum li tojobtasel 

yu'une. 

22Jech ta xal li bijubtasele: “Vo'oxuc ti mu c'usi xana'ique, ¿me lec no'ox chava'yic ti 

jech oyoxuc oe? Vo'oxuc li jlabanvanejoxuque, ¿baq'uin to chacomtsanic li 

labanvaneje? Vo'oxuc ti boloxuque, ¿baq'uin to chacomtsanic sna'leel li chanubtasele? 

23La' a'yo ava'yic li taq'uiel cu'une. Ta jbusanboxuc li sbijil jol co'ntone; ta xcac'boxuc 

ana'ic li c'usi oy ta co'ntone. 

24Laj xa quic'oxuc pero mu xach'unic; la jbech li jc'obe, pero muc xavich'ic ta muc'. 

25Ja' no'ox laj abajic li tojobtasel cu'une; mu'yuc stu laj ava'yic li taq'uiel cu'une. 

26Li vu'une xitse'in no'ox ec ti c'alal chata avocolique; ta jlabanoxuc ec ti c'alal oy 

xi'el chava'yique. 

27C'alal ta xa xasmiloxuc o chava'yic li xi'ele, xchi'uc c'alal toj tsots chtal avocolic 

jech chac c'u cha'al sutub iq'ue, xchi'uc c'alal toj tsots at-o'nton, toj abul xa aba 

chava'yique, 

28ja'o te chlic c'opojanic ta jtojol, pero mu'yuc ta jtac'boxuc; chasa'icun pero mu 

xataicun, 

29yu'un laj abajic li chanubtasele; muc xac'an xavich'ic ta muc' li Muc'ul Diose. 

30Muc xach'unic li jmantale; muc xavich'ic ta muc' noxtoc li taq'uiel cu'une. 

31Te chalo'be sat atuquic li c'usi chats'unique; te chlic yac'boxuc avocolic li c'usi 

chopol chanopique. 

32Yu'un li stoyobbail boch'otic mu'yuc bijique te chmilatic o yu'un; li c'usi lec tsta 

scuyojic li boch'o bolique te chlaj o xchi'uquic. 

33Yan li boch'o tspas c'usi chcale, jun no'ox yo'nton; mu xlo'ilaj yo'nton, mu xi' me oy 

c'usi xi'bal sba chtal ta stojole”, xi li bijubtasele. 

Proverbios 2 

Sc'oplal c'usi ta jtatic yu'un li bijubtasele 

1Jnich'on, me chavich' ta muc' li c'usi chcale, me chachabi ta avo'nton li jmantaltaque, 

2me chavac' lec achiquin ta sventa li bijubtasele, me chavac' lec ta avo'nton li 

tojobtasele, 

3me xavocolet ta sc'anel li abijile, me xa'avet ta sc'anel li lequil chanubtasele, 

4me xajotet ta sa'el jech chac c'u cha'al chasa' saquil taq'uine, me avac'ojbe yipal sa'el 

jech chac c'u cha'al chasa' c'ulejalile, 

5chlic ana' c'u x'elan ta ich'el ta muc' li Muc'ul Diose, chlic avotquin batel c'usi tsc'an 

li Diose. 

6Yu'un li Muc'ul Diose ja' chijyac'butic li jbijiltique; ja' chloc' tal ta ye stuc li 

bijubtasel xchi'uc li c'usi tsc'an ta xcotquintic batele. 

7Ja' chac'be lequil bijubtasel li boch'otic tuc' c'usi tspasique; ja' chchabi li boch'otic 

tuc' yo'ntonique. 

8Ja' sventainojbe sbe li boch'otic yich'oj sjam smelolique; ja' ta xchabibe sbe xanebic 

li boch'otic tuc' yo'ntonique. 

9Jech noxtoc chlic ana' c'usi lec, c'usi tuc', c'usi melel, jech chana' scotol c'usi lec ta 

pasel. 

10C'alal chabijub leque; chava'ay lec c'u yutsil li bijubele. 

11Li tojobtasele te oy o sat ta atojol; li bijubtasele ja' chaxchabiot. 

12Ja' chaspajesot jech mu xabat ta chopol be. Mu xac' batan ta stojol li boch'otic 

chopol c'usitic chalique, 

13ti scomtsanojic li tuq'uil bee, ti chanovic ta sbelal ic'al osile, 

14ti xcuxet no'ox yo'nton tspasic c'usi chopole, ti stsobetic no'ox ta spasel li xchopol 

talelique, 

15ti ja' stamojic li be ti lucul-c'amale, ti ja' xa yictaojic comel li tuq'uil bee. 

16Jech noxtoc ja' ta scoltaot ta sventa li jmulavil antse, ti ja' no'ox chlo'lavan ta sventa 

c'usi chale, 

17ti ja' sbajoj li smalal ta squeremal stsebalic to'oxe, ti ch'ayem xa ta yo'nton li c'usi 

xchapanoj ta stojol Diose. 

18Li snae oy xa ta sventa ch'ayel; li sbee ja' xa sbe li boch'otic chamenique. 

19Scotol li boch'otic te chbatic ta stojol li antse, mu xa sutic o tal; mu xa xtal stamic 

yan velta li sbelal cuxlejale. 

20Jnich'on, te me xaxanov o ta lequil bee; ja' xatambe o batel sbeic li boch'otic tuc' 

yo'ntonique. 

21Yu'un li boch'otic tuc' yo'ntonique te chnaquiic o ta banamil; li boch'otic lequique 

j'ech'el te oyic o. 

22Yan li boch'otic chopolique ta xich'ic nutsel loq'uel; li jtoybaetique ta xich'ic bulel 

loq'uel. 

Proverbios 3 

Oy c'usi lec ta jtatic me chquich'tic ta muc' li bijubtasele 

1Jnich'on, mu me xch'ay ta avo'nton li chanubtasel cu'une; chabio me ta avo'nton li 

jmantaltaque, 

2jech ta xnatub avorail, xchi'uc jech lec chabat. 

3Mu me xacomtsan li c'uxubinvaneje xchi'uc li yalel c'usitic melele. Pasilano jech 

chac c'u cha'al li boch'o te xojol o ta snuc' snats'e; te ts'ibabil ac'o comuc o ta avo'nton. 

4Jech lec cha'ilat, lec ac'oplal ta stojol Dios xchi'uc ta stojol cristianoetic. 

5Ja' no'ox pato avo'nton ta stojol li Muc'ul Diose; mu me ja'uc xapat avo'nton yu'un li 

abijil atuque. 

6Ac'o sventain Muc'ul Dios scotol li c'usi chapase, yu'un ja' xu' chayic'ot batel ta 

tuq'uil be. 

7Mu me xanop ti toj bijote; ja' ich'o ta muc' li Muc'ul Diose, voc'o aba ta sventa li c'usi 

chopole. 

8Yu'un ja' poxil sventa abec'tal; ja' sventa tstsatsub o lec abaquiltac. 

9Ich'o ta muc' Muc'ul Dios ta sventa li c'usitic oy avu'une, xchi'uc ta sventa li sba sat 

c'usitic chloc' avu'une. 

10Jech ta xnoj snail li c'usitic oy avu'une; ta xlic tanijuc loq'uel, xchi'uc ta xlic 

malanuc loq'uel ta sti'ti' yaviltac li ya'lel ats'usube. 

11Jnich'on, mu me chopoluc xava'ay c'alal chayac'bot nucul li Muc'ul Diose; mu me 

x'ech' avo'nton yu'un li taq'uiel chayac'bote. 

12Yu'un li Muc'ul Diose ta xac'be nucul li boch'o lec sc'anoje; ja' jech chac c'u cha'al 

jun totil ti tstaq'ui lec xnich'on ti lec sc'anoje. 

13Toj xcuxet no'ox yo'nton li boch'o ta sta lec sbijile; lec jun yo'nton li boch'o oy c'usi 

lec sna'e. 

14Yu'un ja' jeloven to c'usi tsta o, ja' jutuc c'usi tsta ta sventa li saquil taq'uine; ja' toj 

ep c'usi chloc' o yu'un, ja' jutuc c'usi tsta ta sventa li c'anal taq'uine. 

15Ja' toj ven c'upil sba c'otem xchi'uc; ja' xcom slequil li tonetic ti lec c'upilic sbae. 

Mu xco'laj xchi'uc jech chac c'u cha'al li c'usi toj c'upilic sba chquiltique. 

16Ta sbats'ic'obe ja' te oy nat yorail; ta sts'etc'obe ja' te oy sc'ulejal xchi'uc yich'el ta 

muc'. 

17Li be bu stamoj batele toj jun yutsil; toj jun no'ox yo'nton o ta sventa scotol li 

c'usitic tspase. 

18Li jbijiltique ja' jech chc'ot jech chac c'u cha'al te' sventa cuxlejal ta sventa li 

boch'otic tsc'ane; xcuxet no'ox yo'ntonic li boch'o laj xa sta sbijilique. 

19Li Muc'ul Diose ta sventa sbijil la snacan li banamile; ta sventa sbijil la xlich'an li 

vinajele. 

20Ta sventa sbijil la svoc' sba yu'un li muc'tic nabetique, xchi'uc ta sventa sbijil tsyales 

tal li job osil ta vinajele. 

21Jnich'on, mu me xch'ay ta avo'nton li c'usitic lec laj calbote; ch'uno me li mantal 

xchi'uc taq'uiele. 

22Yu'un ja' sventa alequilal; ja' chast'ujumtasot jech chac c'u cha'al nats'il. 

23Jech jun avo'nton buyuc no'ox chaxanov; mu xabosi o avacan. 

24C'alal chacux avo'ntone, mu'yuc c'usi xi'bal sba chava'ay; c'alal chamochi ta 

avayabe, jun avo'nton chavay. 

25Mu'yuc chaxi' yu'un li c'usi xi'bal sba ti ta anil no'ox chtale; mu'yuc chaxi' noxtoc ti 

c'alal chtal tsots svocol li boch'otic chopol yo'ntonique. 

26Yu'un ja' chayac'bot smuc'ul avo'nton li Muc'ul Diose; ja' chaxchabiot jech mu 

xa'och ta yoquil. 

27Mu me xajalan aba ta spasel c'usi lec ta stojol li boch'o oy svocole; paso me ti c'alal 

xu' avu'un spasele. 

28Mu me jechuc xavalbe li achi'ile: “Sutan, ts'acal xu' chatal; oc'om to van xu' 

chacac'bot”; mu me xavutuc ti c'alal oy avu'un li c'usi xu' chavac'bee. 

29Mu me c'usi chopol xanop chapasbe li achi'il ti spatoj yo'nton ta atojol te nacal ta 

ats'ele. 

30Mu me boch'o xavovil sa' no'ox ta c'op ti c'alal mu'yuc c'usi chopol spasojbote. 

31Mu me xti'etuc avo'nton yu'un li boch'o muc tuc'uc yo'ntone; mu me xatam batel 

junuc li beetic stamoje. 

32Yu'un li Muc'ul Diose toj chopol chil li boch'otic chopolique; yan li boch'otic tuc' 

yo'ntonique lec co'ol yo'ntonic xchi'uc. 

33Li stojol mulil yu'un Muc'ul Diose te oy ta sna li boch'otic chopolique; yan li 

boch'otic tuc' yo'ntonique ta xac'be lec bendición ta sna. 

34Li Muc'ul Diose ta sna'le li boch'otic chna'levanique; yan li boch'otic biq'uit yac'oj 

sbaique ta xc'uxubin. 

35Li boch'otic bijique ta staic lec ich'el ta muc'; yan li boch'otic bolique ta x'ac'atic ta 

q'uexlal. 

Proverbios 4 

Taq'uiel ta sventa ac'o cotquintic c'usi lec ta pasel 

1Jnich'nab, a'yo lec ava'yic c'u x'elan chaxchanubtasoxuc li atotique; tuc'ulanic lec, 

yu'un jech chlic bijubanic batel. 

2Yu'un lec li chanubtasel chacac'boxuque, mu me xach'ay ta avo'ntonic li chanubtasel 

cu'une. 

3Li vu'une ja' jech ololun to'ox ec; li jtot jme'e toj lec la xc'uxubinun. 

4Li jtote ja' jech la xchanubtasun chac li'i: “Comtsano me ta avo'nton ti c'u x'elan 

chajchanubtasote; ch'uno me li jmantal chacalbote, jech lec chabat. 

5Ja' me c'ano li abijile xchi'uc ti oyuc c'usi lec xana'e; mu me xajip xaten ta avo'nton li 

c'usitic chacalbote. 

6Mu me xajip ta avo'nton, yu'un ja' chaxchabiot; tsotsuc me sc'oplal chava'ay, yu'un ja' 

chastojobtasot. 

7Ja'uc no'ox me toj tsots sc'oplal chava'ay li abijile; ja' me c'ano ti chabijube; yu'un ja' 

tsots sc'oplal ta scotol li c'usitic oy avu'une. 

8C'ano me, jech lec chbat ac'oplal yu'un; c'upino me, jech cha'ich'at ta muc' yu'un. 

9Ja' chayac'bot lec xnichimal ajol; ja' jech chc'ot jech chac c'u cha'al acorona yu'un”, 

xiyutun li jtote. 

10Jnich'on, a'yo me, ch'amo lec ava'ay li c'usi chacalbote, jech ta xnatub lec avorail. 

11Laj xa cac'bot lec avil li be sventa bijubtasele; laj xa cac' xanovan batel ta tuq'uil be. 

12Me ja' te chaxanov o batele, mu'yuc bu chamac ta be; ac'o me cha'anilaj batel, 

mu'yuc chabosi avacan. 

13Ac'o me lec ta avo'nton li chanubtasel cu'une, mu me xacomtsan; chabio me lec, 

yu'un ja' sventa acuxlejal. 

14Mu me ja'uc xatambe batel sbe li boch'otic bolique; mu me xa'och batel yo' bu 

chanovic li boch'otic chopolique. 

15Jelovan no'ox, mu me ja'uc xatam batel; voc'o aba, ja' tamo o batel li be atamoje. 

16Yu'un li stuquique mu x'och svayelic ti me mu'yuc spasic c'usi chopole; mu'yuc 

vayel ta yo'ntonic ti me mu xyal ta lum junuc yu'unique. 

17Yu'un ja' xa sve'el cha'yic o li c'usi chopole; ja' xa yuch'um cha'yic o li eleq'ue. 

18Yan li sbe boch'otic tuc' yo'ntonique lec sac jaman jech chac c'u cha'al chvoc' tal 

yibel vinajel ta jujun sobe, jech ta c'unc'un tsacub batel ja' to c'alal sac xa o lec li osile. 

19Yan li sbe boch'otic chopolique ja' jech chac c'u cha'al ic' osil, jech mu xilic bu 

tsbosi yacanic. 

20Jnich'on, tuc'ulano lec li c'usitic chacalbote; ts'e'ano lec achiquin ta ya'yel li mantal 

chacalbote. 

21Mu me xch'ay ta avo'nton; comtsano lec ta yut avo'nton. 

22Yu'un ja' slequilalic chc'ot li boch'otic chich'ic ta muq'ue; ja' sventa xpoxil sbec'talic 

chc'ot. 

23Li c'usi tsots sc'oplal ta scotole ja' tsc'an chanop lec li c'usi chatic' ta avo'ntone, 

yu'un ja' te chlic tal li acuxlejale. 

24Mu me xloc' ta ave li c'usitic chopole; comtsano me li epalc'ope. 

25Tuc' no'ox xaq'uel osil; mu me yalel muyeluc li asate. 

26Q'uelo me lec ti bu chavac' batel avacane; ja' me te xabat ti bu tuq'uil bee. 

27Mu me xatselbuj ta yolon be xchi'uc ta yac'ol be; mu me xavac' batel avacan ti bu 

chopole. 

Proverbios 5 

Staq'uiel alab nich'nabetic sventa mu xlajic ta lo'lael yu'un jmulavil ants 

1Jnich'on, a'yo me ava'yic li bijubtasel cu'une; tuc'ulano me lec li tojobtasel cu'une. 

2Yu'un jech chachan stuc'ulanel lec aba, jech xu' avu'un chac'opoj lec ta sventa abijil. 

3Yu'un li sc'op jmulavil antse toj lec xa chi' ya'lel jech chac c'u cha'al spom muc'ta 

pom; li sc'opojele tsc'unibtas co'ntontic jech chac c'u cha'al aceite. 

4Pero li c'usi ta jtatic yu'une toj ch'a jech chac c'u cha'al ch'ail vomol; ja' toj ech'em 

chyayijesvan jech chac c'u cha'al machita ti lec juxbil xcha'jotal yee. 

5Yu'un ja' xa stamoj batel li lajebale; ta sbelal xa yavil animaetic oy batel li yacane. 

6Mu'yuc xa ta yo'nton o li sbelal cuxlejale; mu xa xil me chopol li be stamoj batele. 

7Ja' yu'un, jnich'nab, a'yo lec ava'yic li c'usi chcale; mu me xach'ay ta avo'ntonic li 

chanubtasel chacalboxuque. 

8Mu me xanopaj batel ta stojol li chopol antse; me jutuc mu me xanopaj batel ta sti' 

sna, 

9yu'un jech mu xbat ta yan li alequilale, jech mu xavac'be yu'unin li boch'o ja' no'ox 

tsc'an tspoje. 

10Jech mu yanuc boch'o tsbalin li avocol ataravajoe, jech muc ta snauc yan cristiano 

oy li avabtele; 

11jech mu xlic avoc'ta aba ti c'alal chacham xae, ti c'alal ta soc xa batel li abec'tale. 

12Mu jechuc chlic aval: “¿C'u yu'un la jbaj li tojobtasele? ¿C'u yu'un mu'yuc stu laj 

ca'ay li taq'uiele? 

13¿C'u yu'un muc jtuc'ulanbe sc'op li boch'o la xchanubtasune? ¿C'u yu'un muc jts'e'an 

jchiquin ta stojol li boch'o la sbijubtasune? 

14Jutuc xa mu lilaj o, jutuc xa mu lich'ay o ta stojol scotol li jchi'iltaque”, xachi. 

15Ja' lec te no'ox xasicubtas o avo'nton ta vo' ti te oy ta apozo atuque. 

16Mu me buyuc no'ox xamal li vo' chloc' ta anio'e; mu me jeche'uc no'ox xamal batel 

ta xoraltic. 

17Li pozo xchi'uc li vo'e ja' avu'un atuc; mu me xavac' ta yan. 

18Toj jun yutsil li nio' avu'un atuque; cuxetuc no'ox avo'ntonic o achi'uc li avajnil 

ono'ox ta aqueremale. 

19Ja' ti toj lec ac'anoj ti toj c'upil sba jech chac c'u cha'al jcot me' te'tical chij ti toj 

xcuxet no'ox yo'ntone. Junuc no'ox avo'nton scotol c'ac'al ti jech lec sc'anojote; 

cuxetuc no'ox avo'nton o ti lec chasc'upinote. 

20Jnich'on, mu lecuc me chach'ay aba yu'un li yan antse; mu lecuc me xameyet 

achi'uc, me chavolbe xchu' li ch'ayemal antse. 

21Yu'un li Muc'ul Diose sq'ueloj scotol c'usitic tspas li cristianoetique; mu xch'ay sat ti 

bu chac' batel jujujet yacanique. 

22Li boch'otic chopolique te macal chc'otic ta scoj sbolilic; te chucul chc'ot ta scoj 

smul stuquic. 

23Te chchamic o ta scoj ti muc xtuq'uibique; te chch'ayic o ta scoj li sbolilique. 

Proverbios 6 

Taq'uiel ta sventa boch'o tstic' sba ta spojel j'iluvil 

1Jnich'on, me oy chava'an aba ta piarol yu'un li boch'o lec xac'opan aba achi'uque, o 

me oy chavac' ave ta sventa boch'ouc no'oxe, 

2laj xa achuc aba o ta scoj li avee; te xa tiq'uil lacom o ta scoj li c'usi laj avale. 

3Jnich'on, ti c'u x'elan xu' chacolta aba ta ora ta sventa ti laj xa achuc aba ta stojol 

achi'ile, ja' jech xapas chac li'i: Batan, bat bic'tajeso aba, c'anbo vocol; coltao aba 

loq'uel ta sventa li c'usi laj avale. 

4Mu me teuc no'ox ch'an xachi; mu me teuc no'ox x'och avayel. 

5Jatovan loq'uel ta anil jech chac c'u cha'al te'tical chij c'alal chich' nutsele; coltao aba 

loq'uel jech chac c'u cha'al jcot mut c'alal chich' yaquele. 

Taq'uiel ta sventa boch'otic ch'ajic 

6Jaracan, ch'ajil vinic, q'uelo lec avil li xinichetique; otquino lec avil li c'usitic 

tspasique, jech xu' oy c'usi chachan te. 

7Li stuquique mu'yuc jpasmantal, mu'yuc ajvalil yu'unic, mu'yuc boch'o ch-albatic li 

c'usi tspasique. 

8Pero lec sna' stsob sve'elic ta yorail q'uepelaltic; lec sna' stsob c'usi tstunic ti c'alal 

yorail c'aoje. 

9¡Ch'ajil vinic, ta'lo xa li vayele! ¡Ta'lo xa li mochleje! 

10Yu'un c'alal chavay, c'alal chanicubaje, c'alal chamey no'ox ac'ob chacux avo'ntone, 

11ja'o ta xc'ot ta atojol li me'onal jech chac c'u cha'al jcotcovil ti ch-elc'aje; lec chapal 

chtal jech chac c'u cha'al j'elec' ti lec chapal chtal xchi'uc yabtejebe. 

C'u x'elan stalel chopol cristiano 

12Li boch'o chopol, ti mu'yuc lec c'usi oy ta yo'ntone, puru va'lupat c'op chloc' ta ye; 

13tspas sat sventa chlo'lavan, tspas senyail ta sc'ob, yu'un mu xac' ta a'yel c'usi oy ta 

yo'nton. 

14Solel boliben o li sjole; scotol c'ac'al puru chopol c'usi tsnop tspas; puru sa' c'op oy 

ta yo'nton. 

15Ja' yu'un ta anil no'ox xu' chtal tsots svocol; ta anil no'ox xu' chcham, mu xa stac' 

tspoj sba o. 

Sc'oplal c'usi ven chopol chil Muc'ul Dios 

16Oy vacchop c'usi tspas cristiano ti chopol chil li Muc'ul Diose; ma'uc no'ox, oy 

vucchop li c'usi toj chopol yo'nton yu'une: 

17ja' li boch'o tstoy sba c'u x'elan sq'uel osile, ja' li boch'o puru epalc'op tspase, ja' li 

boch'o tsmil xchi'il ti mu'yuc smule, 

18ja' li boch'o chopol c'usi tsnop ta yo'ntone, ja' li boch'o chbat ta anil xchi'uc yacan ta 

spasel c'usi chopole, 

19ja' li j'epalc'op testigoe ti mu meleluc c'usi chale, ja' li boch'o tsocbe sjol 

xchi'iltaque. 

Stojol mulivajel 

20Jnich'on, ch'uno me li mantal chayalbot atote; ich'bo me ta muc' li chanubtasel yu'un 

ame'e. 

21Te me oyuc o ta avo'nton; te xanats'in o jech chac c'u cha'al anats'. 

22Ja' chastojobtasot batel bu chabat, ja' chaxchabiot c'alal chavay; ja' chasc'opanot 

c'alal chajulov. 

23Yu'un li mantale ja' luz c'otem, li chanubtasele ja' sac osil c'otem; li tuq'uibtasel 

xchi'uc li chanubtasele ja' sbelal cuxlejal c'otem. 

24Ja' sventa chascoltaot yu'un jech mu xastsalot li chopol antse, jech mu xalaj ta lo'lael 

yu'un yan ants ti toj lec ya'yel li sc'ope. 

25Mu me xpich'aj avo'nton yu'un li st'ujumale; mu me slo'labot avo'nton ti c'u x'elan 

chasq'uelote. 

26Yu'un li vinique ja' no'ox jech chich' lo'lael jech chac c'u cha'al jxox pan yu'un li 

jmulavil antse; jech ta x'u'ninat o yu'un li antse xchi'uc c'alal ta xch'ulel. 

27Me oy boch'o chac' c'oc' ta sna yo'ntone, ta persa chc'ac' li sc'u'e. 

28Me oy boch'o chanov ta ac'altique, ta persa chc'ac' li yacane. 

29Ja' jech li boch'o ta sc'opanbe yajnil xchi'ile, ta persa tstoj smul. 

30Jech chac c'u cha'al li boch'o ta x'elc'aje, persa ta stoj me ivinaje, ac'o me ta scoj 

vi'nal i'elc'aj. 

31Persa ta stoj vucub velta, persa chac' scotol li c'usi oy yu'une. 

32Ja' yu'un li boch'o chmulivaj xchi'uc yajnil xchi'ile, muc bijuc; ja' no'ox tsa' svocol 

stuc. 

33Xu' ta sta majel xchi'uc tsots q'uexlal; j'ech'el ta soc o sc'oplal. 

34Yu'un li yit'ixal yo'nton viniquetique ja' jech chac c'u cha'al c'oc'; mu'yuc xa perdón 

o yu'un ti c'alal yorail tsc'an tspac sutele. 

35C'usiuc ch-ac'bat sventa chich' lecubtasbel yo'nton, mu xa sc'an o; mu xa xlecub o 

yo'nton, ac'o me ep matanaletic ch-ac'bat. 

Proverbios 7 

Toj manya c'u x'elan chlo'lavan li jmulavil antse 

1Jnich'on, ch'uno me li mantaletic laj calbote; comtsano lec ta ajol li chanubtaseletic 

cu'une. 

2Paso c'usi chal li jmantaltaque jech lec chabat; tsotsuc sc'oplal chava'ay jech chac c'u 

cha'al tsots sc'oplal chava'ay chachabi yuninal asate. 

3Te xojoluc o ta sbic'tal ac'ob; ts'ibao lec ta yut avo'nton. 

4Li bijubtasele cuyo jech chac c'u cha'al avix; li tojobtasele c'ano jech chac c'u cha'al 

jun achi'il ti lec ac'anoje. 

5Yu'un ja' chascoltaot ta sventa li jmulavil antse, ta sventa li ch'ayemal ants ti lec sna' 

xlo'lavane. 

6Oy jun velta nach'alun ta sventanail jna; te ta jq'uel loq'uel osil ta xchajchajtaq'uinal 

li jventanae. 

7Te laj quil oy ep queremetic, pero oy jun laj quil ti solel mu'yuc sbijile; mu j'ech'el 

sna' snopel. 

8Te ijelov ta chiquin xoral, te ech' sbas li xorale, te tuc' ibat ta sna li antse; 

9ja'o bat xa'ox c'ac'al, ta xa'ox x'ic'um osil. 

10Te ital nupatuc yu'un li antse. Solel lec smeltsanoj sba loq'uel tal jech chac c'u cha'al 

li jmulavil antsetique; bats'i lo'lavanej oy ta yo'nton. 

11Lec sna' c'u x'elan tstij boch'ouc no'ox tsta; mu xnaqui o ta sna. 

12Xva'vun no'ox ta xoraltic, xva'vun no'ox ta ch'ivit; tsmaquilan ta be li boch'otic 

chjelovique. 

13Li antse bat snop li quereme, la smey, la sts'uts'; solel mu xq'uexov, solel mu'yuc 

q'uexlal cha'ay, jech laj yalbe: 

14“Vu'une, cac'oj milbil matanal ta sventa lec chiyilun Dios; li' ta orae ic'ot xa ta pasel 

cu'un li c'usi caloj ta stojol Diose. 

15Ja' yu'un li' tal jnupot ta be, yu'un toj chac jq'uel ca'ay asat, pero li' xa la jtaote. 

16Lec xa jmeltsanoj comel li jvayabe; lec jq'uioj comel pimil xaquita pasbil ta lino no 

liquem tal ta Egipto. 

17Cac'ojbe xa lec smuil poxilal, ja' mirra, áloe, xchi'uc canela. 

18Batic, ba jloq'ues lec co'ntontic ca'tic ta sc'upinel jbatic ti bu xa c'alal xu' cu'untique; 

jaxtic lec co'ntontic ca'tic c'alal to tsacub oc'om. 

19Yu'un li jmalale mu'yuc te oy ta jnacutic; nom bu batem. 

20Lec jun vorxa yich'oj batel li jtaq'uincutique; ja' to tsut tal ta yan u”, xut. 

21Ta scoj ti toj lec ya'yel li c'usitic laj yalilane, ta scoj ti toj jun yutsil ya'yel li slo'ile, 

te ipich'aj yo'nton yu'un. 

22Ta ora no'ox nabal ibat ta spat jech chac c'u cha'al xna'pnun xa batel ta nitel jcot 

vacax sventa chbat yich' milel, jech chac c'u cha'al jcot te'tical chij ti mu sna' me 

lich'anbil xa ch'ojon ta sbee. 

23Mu sna' me lec chpajbat ochel flecha ta yo'nton jech chac c'u cha'al jcot mut ti chbat 

stic' sba ta yoquil ta ora no'oxe; mu sna' me te xa chcham o. 

24Ja' yu'un, jnich'on, a'yo me ava'ay lec; tuc'ulano lec ava'ay li c'usi chacalbote. 

25Mu me xavac' ta avo'nton c'usitic chal li chopol antse; mu me xana'pnunuc xa batel. 

26Yu'un ep xa boch'o staoj svocol o jech; ac'o me lec tsatsal viniquetic, ep xa te 

ichamic o. 

27Yu'un li snae ja' sbelal yavil animaetic; ja' xa yavil lajebal. 

Proverbios 8 

Li bijubel ta sventa Diose toj lec, mu xlaj o sc'oplal 

1Li bijubtasele ta x'avan; li tojobtasele tsots xc'opoj. 

2Te ta xac' sba ta toyol stsel-lejtic ta nopol be; ta sva'an sba ta curusal be. 

3Te ta xc'opoj ta ti'ti' na; tsots ch-avan ta yochebal lum, jech ta xal: 

4“Viniquetic, chajc'opanoxuc; cristianoetic, chajchi'inoxuc tal ta lo'il. 

5Bol cristianoetic, ja' c'anic li tuq'uibtasele; vo'oxuc ti mu'yuc abijilique, ja' sa'ic li 

tojobtasele. 

6A'yo ava'yic, yu'un ta xcal tal li c'usi stuc xa no'ox toj leque; ta jlo'ilta tal li c'usi 

tuq'ue. 

7Ja' ta xcal li c'usi melele; mu ja'uc chcal li c'usi chopole. 

8Puru tuc' li c'usi chloc' ta quee; mu'yuc capal ta bol lo'il xchi'uc ta epalc'op. 

9Toj lec cha'yic li boch'o cha'ibeic smelole; lec tuc' cha'ay li boch'o oy sbijile. 

10Ja' c'anic li chanubtasel cu'une, yu'un ja' mu tsotsuc sc'oplal li saquil taq'uine; ja' 

sa'ic li bijubtasel cu'une, yu'un ja' mu tsotsuc sc'oplal li c'anal taq'uine”, xi. 

11Ja' xjelov to slequil li bijubtasele, ja' mu sta jech li lequil tonetique; mu xco'laj 

xchi'uc li c'usitic toj c'upilic sba chquiltique. 

12“Vu'un li bijililune li' jchi'uc scotol li bijubtasele; li' oy cu'un scotol li lequil 

tojobtasele. 

13Li boch'o chich' ta muc' Muc'ul Diose ja' xa tscontrain o li c'usi chopole. Li vu'une 

contra chquil li toybaile, li boch'o toj muc' yac'oj sba, li c'usitic yan chopole, xchi'uc li 

epalc'ope. 

14Vu'un li' oy ta jtojol li lequil chanubtasel xchi'uc lequil tojobtasele; vu'un li 

bijililune, vu'un li tsatsalilune. 

15Vu'un ta jventa xu' yu'un tspasic mantal li ajvaliletique; vu'un ta jventa xu' yu'un 

chalic c'u x'elan chcom li boch'otic chchapanique. 

16Vu'un ta jventa xu' yu'unic li banquilaletique; vu'un ta jventa xu' yu'un 

chchapanvanic li ajvaliletique. 

17Lec c'ux ta co'nton li boch'o chisc'anune; li boch'o chisa'une chistaun. 

18Vu'un oy ta jventa li c'ulejalil xchi'uc li ich'el ta muq'ue, ja' li c'ulejalil li ich'el ta 

muc' ti mu xlaj sc'oplale. 

19Li c'usi chcaq'ue ja' xjelov to slequil, ja' mu sta jech slequil li c'anal taq'uin ti 

lecubtasbil xae; li c'usi ta jq'uelane ja' xjelov to slequil jech chac c'u cha'al li bats'i 

saquil taq'uine. 

20Vu'un chituq'uibtasvan batel ta sbelal c'usi tuc' xchi'uc ta sbelal c'usi lec. 

21Yu'un jech xu' tstaic c'usi sc'oplal chich'ic li boch'o chisc'anicune, jech ta xcac'be ep 

sc'ulejalic. 

22“Li Muc'ul Diose vu'un ba'yuc laj yac'un; vo'one xa ono'ox te oyun ti c'alal la spas 

c'usitic oye. 

23Te xa ono'ox oyun ti c'alal mu'yuc to'ox pasbil li banamile. 

24Voq'uemun xa'ox ti c'alal mu'yuc to'ox li muc'tic nabetique, ti c'alal mu'yuc to'ox 

cht'oman loq'uel li nio'etic xchi'uc li uc'umetique, 

25ti c'alal mu'yuc to'ox pasbil li vitsetique, xchi'uc ti c'alal mu'yuc to'ox pasbil li stsel-

lejtique te ono'ox oyun. 

26Li osil banamile mu'yuc to'ox pasbil; me ja'uc li pucuc ti pasbil o li banamile, 

mu'yuc to'ox c'usi oy o. 

27Te ono'ox oyun o ti c'alal laj yich' pasel li vinajele, xchi'uc c'alal laj yich' setanel ta 

joyob li yibel vinajele, 

28xchi'uc ti c'alal laj yich' nacanel ta toyol li vinajele, xchi'uc ti c'alal la snacan lec 

natiquil nab li Diose, 

29xchi'uc c'alal laj yalbe lec mantal nabetic ti mu me xjelovic ti bu albilic chpajique, 

xchi'uc ti c'alal mu'yuc to'ox pasbil snacleb li banamile. 

30Te ono'ox oyun o ta sts'el Dios scotol c'ac'al. Vu'un xcuxetelun yo'nton scotol ora; 

scotol c'ac'al xcuxet co'nton ta stojol. 

31Toj xcuxet no'ox co'nton ti bu oy jnaclumetic ta spasbil banamile; toj jun co'nton ta 

stojol li cristianoetique. 

32“A'yo ava'yic, jnich'nab, toj xcuxet no'ox yo'nton li boch'otic chtalic ta be cu'une. 

33A'yo lec ava'yic li chanubtasele jech chabijubic; mu me xabajic li tojobtasele. 

34Toj xcuxet no'ox yo'nton li boch'o cha'ay c'usi chcale, ti te oy satic scotol c'ac'al ta 

sti' jnae, ti scotol ora te chismalaicun oe. 

35Yu'un li boch'o chistaune ta sta xcuxlejal, xchi'uc lec ch-ilat yu'un li Muc'ul Diose. 

36Yan li boch'o tsa' smul ta jtojole ta sa' svocol stuc; li boch'o chisbajune yu'un xa ja' 

tsc'an o li lajele”, xi. 

Proverbios 9 

Li bijubtasel xchi'uc jboliltique mu co'oluc c'usi ta jtatic yu'un 

1Li bijubtasele la sva'an sna; laj yaanbe vucbej yoyal. 

2Ts'acal la smil sts'unub yovol ta sventa q'uin; la xchapan lec ya'lel ts'usub te ta 

xmexa. 

3La stac batel li squiarataque. Li bijubtasele i'avan ta toyol vits te ta lum. 

4Jech laj yal: “Vo'oxuc ti mu'yuc abijilique, li' xatalique. Vo'oxuc ti mu c'usi 

xana'ique, 

5la' ve'anic li pan cu'une; la' uch'anic li ya'lel ts'usub li' chapanbil cu'une. 

6Comtsanic li sbolil avo'ntonique jech chacuxiic; ja' sa'ic li chanubtasele”, xi. 

7Li boch'o ta spajes jlabanvaneje ja' no'ox ta sta chopolc'optael; li boch'o ta staq'ui 

chopol vinique ja' no'ox ta sta contrainel. 

8Mu xavulilan li jlabanvaneje, yu'un jech mu xascontrainot; yan me chacolta li boch'o 

bije, ja' lec chayilot. 

9Bijubtaso li boch'o xa'ibe ono'ox smelole, jech ech'em to ta xbijub; chanubtaso lec li 

boch'o tuc' yo'ntone, jech ta to xtojob batel. 

10Me chquich'tic ta muc' li Muc'ul Diose, ja' to te chlic bijubcutic batel; me 

chcotquintic batel li Muc'ul Diose, ta xjam lec jsatic. 

11Vu'un li bijililune, vu'un ta jventa chnatub avorail, jech ep jabil chacuxi. 

12Me oy lec abijile, ja' alequilal atuc; me jlabanvanejot no'oxe, chatoj atuc. 

13Li bol talelale ja' jech chac c'u cha'al jun ants ti mu xmac ye ta lo'ile, ti mu spajes 

sbae, ti mu xich'be smelole, 

14ti chchoti ta xila te ta sti' snae, ti chchoti bu toyol jutuc vits te ta lume, 

15ti ta xic' li boch'otic te chjelovique, li boch'otic chanovic batel ta tuq'uil bee. 

16Jech ta xalbe: “Vo'oxuc ti mu'yuc abijilique, li' xatalique”, xut. Xchi'uc jech chalbe 

noxtoc li boch'otic mu'yuc c'usi sna'ique: 

17“Li elc'anbil vo'e toj lec chi' ta uch'el; li ve'lil ti mucul ta jve'tique toj lec mu”, xut. 

18Li boch'otic chbatique mu sna'ic me te chchamic o; mu sna'ic me ta yavil animaetic 

xa chbatic li boch'otic chch'unic iq'uele. 

Proverbios 10 

Sc'oplal c'usi tsta li boch'o lec xchi'uc boch'o chopole 

1Li bic'tal lequil chanubtaseletic laj yal Salomone ja' li'i: Li bijil ol-nich'onile toj 

xcuxet no'ox yo'nton yu'un li stot sme'e; yan li bol ol-nich'onile chac'be svocol li stot 

sme'e. 

2Me ta chopol c'u x'elan ta jtatic jc'ulejaltique, mu'yuc stu chc'ot; yan me ta lec c'u 

x'elan ta jtatique, jun co'ntontic. 

3Li Muc'ul Diose mu xac' lajuc ta vi'nal li boch'otic tuc' yo'ntonique; yan li boch'otic 

chopol yo'ntonique mu xac' nojuc xch'utic. 

4Li boch'o mu x'abteje me'on no'ox; li boch'o lec x'abteje lec jc'ulej. 

5Li boch'o tstsob c'usi chloc' yu'un ta yorail c'aoje ja' bijil vinic, yu'un lec sna' snopel; 

yan li boch'o ta xvay ta yorail c'aoje ta xac' sba ta q'uexlal. 

6Li boch'o tuc' yo'ntone tsta ep bendición; yan li boch'o chopole xu' chmacbat ye ta 

sventa li vocol tstae. 

7Li lequil vinique mu xlaj ta na'el o; yan li chopol vinique chch'ay ta o'ntonal o. 

8Li boch'o bije chich' ta muc' li mantal ch-albate; yan li boch'o bol xlo'ilaje ta sta ep 

svocol. 

9Li boch'o stamoj batel tuq'uil bee jun no'ox yo'nton; yan li boch'o yan be stamoj 

batele ta soc o sc'oplal. 

10Li boch'o chquem-sativane ta xlic c'op yu'un; li boch'o toj bol xlo'ilaje ta soques 

sc'oplal stuc. 

11Li boch'o tuc' yo'ntone ja' jech chac c'u cha'al nio' sventa cuxlejal li c'usi chloc' ta 

yee; yan li boch'o chopol yo'ntone chmac ye o ta scoj li vocol tstae. 

12Li c'ac'al o'ntonale ta xlic c'op yu'un; yan li c'anvaneje chch'ayes ta co'ntontic li c'usi 

chopol chc'ot ta pasele. 

13Li sc'op boch'o bije te ta jta o jbijiltic; yan li boch'o bole ja' no'ox tsta vach'te'. 

14Li boch'o bije ta to x'epaj li sbijile; yan li boch'o bol xlo'ilaje jeche' no'ox chac' 

svocol. 

15Li spojobbail jc'ulejetique ja' li sc'ulejalique; li slajel xchamel me'onetique ja' li 

sme'onalique. 

16Li stojol chich' boch'o tuc' yo'ntone ja' li cuxlejale; li c'usi tsc'aj jun chopol vinique 

ja' li smule. 

17Li boch'o chch'un chanubtasele ja' chanov batel ta sbelal cuxlejal; yan li boch'o mu 

sc'an chanubtasele ch'ayem ta be. 

18Li boch'o xti'et yo'nton ta mucule xco'laj xchi'uc epalc'op tspas; li boch'o tspucbe 

sc'oplal xchi'ile ja' bol cristiano. 

19Li boch'o toj ep chlo'ilaje ep tsta smul; yan li boch'o tspajes yee ja' bij. 

20Li boch'o tuc' yo'ntone ja' jech chac c'u cha'al lequil c'anal taq'uin li yoq'ue; yan li 

boch'o chopole mu'yuc c'usi stu o li yo'ntone. 

21Li sc'op boch'o tuc' yo'ntone ep boch'otic chbijub yu'un; yan li boch'o bole te 

chcham o ta scoj li sbolile. 

22Li bendición yu'un Muc'ul Diose ja' jc'ulejaltic chc'ot; mu jta jvocoltic yu'un. 

23Li boch'o bole xcuxet no'ox yo'nton tspas li c'usi chopole; yan li boch'o tuc' yo'ntone 

ja' xcuxet yo'nton yu'un li sbijile. 

24Li boch'o chopole ja' chtal ta stojol li c'usi chi' yu'une; yan li boch'o tuc' yo'ntone ja' 

tsta li c'usi tsc'ane. 

25Li boch'o chopole ja' jech chch'ay batel jech chac c'u cha'al li c'usi chcuch batel 

sutub iq'ue; yan li boch'o tuc' yo'ntone te oy o sbatel osil. 

26Me chavac'be yabtel jun ch'ajil vinique ja' jech chc'ot jech chac c'u cha'al tstsic' 

stanal ave yu'un li c'usi toj poje; ja' jech chc'ot jech chac c'u cha'al c'alal ch-och ch'ayil 

ta asat. 

27Li yich'el ta muc' Muc'ul Diose ja' chijcuxi yu'un; yan li boch'o chopole ta xtuch' 

no'ox yorail. 

28Li c'usi smalaojic li boch'o tuc' yo'ntonique ja' sventa xcuxet yo'ntonic; yan li c'usi 

smalaojic boch'otic chopolique ja' li lajebale. 

29Li Muc'ul Diose chchabi li boch'otic lec c'usi tspasique; yan li boch'otic chopol c'usi 

tspasique ta xules. 

30Li boch'otic tuc' yo'ntonique mu xloc' o ti bu tsta yavilique; yan li boch'otic chopol 

yo'ntonique mu xnaquiic o te ta banamil. 

31Li sc'op boch'o tuc' yo'ntone chijbijub yu'un; yan li boch'o chopole chlic yich' 

macbel ye. 

32Li boch'o tuc' yo'ntone puru lec c'usi chloc' ta ye; yan li boch'o chopol yo'ntone puru 

chopol c'usi chal. 

Proverbios 11 

1Li Muc'ul Diose toj chopol chil li c'usi mu'yuc ts'acal sbisubile; ja' lec chil ti bu lec 

ts'acale. 

2Li boch'o chlic stoy sbae chlic socuc sc'oplal; li boch'o biq'uit chac' sbae chlic 

bijubuc. 

3Li boch'o tuc' yo'ntonique ja' chtojobtasatic batel yu'un li stuq'uil yo'ntonique; yan li 

boch'otic chopol yo'ntonique ta xmilatic yu'un li xchopolilique. 

4Li c'ulejalile mu'yuc c'usi chtun o ti c'alal yorail chich' chapanel scotol cristianoe; yan 

li stuq'uil co'ntontique ja' chiscoltautic ta chamel ta lajel. 

5Li boch'o tuc' yo'ntonique ta xjambat batel sbeic yu'un li stuq'uil yo'ntonique; yan li 

boch'o chopolique ta xjipatic ta lum yu'un li xchopolilique. 

6Li boch'o tuc' yo'ntonique ja' spojobbailic chc'ot li stuq'uil yo'ntonique; yan li 

jpasmuliletique te chucbil chc'otic o ta scoj li smulique. 

7C'alal chcham li boch'o chopol yo'ntone, te chlaj sc'oplal o li c'usi tsmalae; te chlaj 

sc'oplal o li c'usi tsc'an tstae. 

8Li Diose tscolta loq'uel ta sventa vocol li boch'o tuc' yo'ntone; yan li boch'o chopole 

ja' te chac' batel. 

9Li boch'o chopole ta scoj no'ox ye chac'be svocol li xchi'ile; yan li boch'o bije ja' 

chcoltaat yu'un li sbijile. 

10C'alal toj lec chbat yu'un li boch'o tuc' yo'ntonique, toj xcuxet no'ox yo'nton li 

slumale; c'alal chcham li boch'o chopolique, xcuxet no'ox yo'ntonic. 

11Ta sventa li bendición staojic boch'o tuc' yo'ntonique, lec chbat sc'oplal li 

slumalique; ta sventa sc'opic li boch'otic chopolique ta soc sc'oplal o. 

12Li boch'o mu'yuc sbijile chopol chc'opoj ta stojol li xchi'ile; yan li boch'o bije 

mu'yuc c'usi chalbe li xchi'ile. 

13Li boch'o mu xmac ye ta lo'ile ta xal batel li c'usi mu stac' xvinaje; yan li boch'o lec 

c'usi tsnope mu xal batel li c'usi mucule. 

14Ti bu mu'yuc bij jpasmantale, ta xch'ay ta be li lume; yan ti bu oy ep 

jtojobtasvanejetique, jun no'ox yo'ntonic. 

15Ta sta ep svocol li boch'o tsva'an sba ta piarol yu'un li boch'o mu xotquine; yan li 

boch'o mu stic' sba ta piarole jun yo'nton. 

16Li lequil antse tsta ich'el ta muc', li boch'o tsots xu' yu'unique tsta sc'ulejalic. 

17Li boch'o chc'uxubinvane ta xc'uxubin sba stuc chc'ot; yan li boch'o toj simarone ta 

xuts'inta sba stuc. 

18Li boch'o chopole chopol stojol chich'; yan li boch'o lec c'usi tsts'une toj lec smoton 

chich'. 

19Me ja' ta jpastic li c'usi tuq'ue ja' sventa cuxlejal; yan me ja' ta jpastic c'usi chopole 

ja' sventa lajel. 

20Li muc'ul Diose toj chopol chil li boch'otic chopol yo'ntonique; yan li boch'o tuc' 

yo'ntonique toj lec chil. 

21Ta jbel sc'oplal ta ono'ox stoj smul li boch'o chopolique; yan li boch'o tuc' 

yo'ntonique colem ta xcomic. 

22Li jun c'ac'al ants ti mu'yuc c'usi sna'e ja' jech chac c'u cha'al xotxot c'anal taq'uin 

xojol ta sni' jcot chitom. 

23Li boch'o tuc' yo'ntonique ja' no'ox oy ta yo'nton tsc'anic li c'usi leque; yan li boch'o 

chopolique ja' no'ox tsmalic li stojol smulique. 

24Li boch'o chac' c'usi oy yu'une ta stabe ep xq'uexol; yan li boch'o toj t'ut'e ta spas ta 

me'on. 

25Li boch'o toj lec yo'ntone lec chbat yu'un scotol; li boch'o ep chaq'ue ep ta xich' ec. 

26Li boch'o te no'ox tsnac' strigoe chopol sc'oplal yu'un xchi'iltac; yan li boch'o ta 

xchone lec ch-ilat. 

27Li boch'o ja' tspas batel c'usitic leque lec chbat yu'un; yan li boch'o ja' tspas o c'usi 

chopole tsoc batel o. 

28Li boch'o ja' spatoj yo'nton yu'un sc'ulejale chch'ay batel; yan li boch'o tuc' 

yo'ntonique lec yoxic o jech chac c'u cha'al chq'uexin yanal te'. 

29Li boch'o tsoquesbe yo'nton xchi'iltac te ta snae mu'yuc c'usi tsta o; li boch'o bole ja' 

chich' mozoinel yu'un li boch'o bije. 

30Li yabtel boch'o tuc' yo'ntone ja' chac' cuxlejal; li boch'o ch-ic'van ta lequil bee ja' 

bij. 

31Me ta ono'ox xich'ic vocol li' ta banamil li boch'otic tuc' yo'ntonique, buuc xa li 

boch'o chopol yo'ntonique xchi'uc li jmulaviletique, toj tsots chich' svocolic. 

Proverbios 12 

1Li boch'o tsc'an lec chanubtasele yu'un tsc'an chbijub; yan li boch'o mu sc'an taq'uiele 

yu'un tsc'an te no'ox bol o. 

2Li boch'o leque ta sta coltael yu'un li Muc'ul Diose; yan li boch'o chopol yo'ntone ja' 

no'ox ta sta chapanbel smul. 

3Li cristianoe mu sta jun yo'nton o ta sventa li c'usi chopole; yan li boch'o tuc' 

yo'ntone nat chyal yisim ta banamil, jech mu stac bulel. 

4Li baxbol antse ja' scoronail sjol smalal c'otem; yan li chopol antse ja' xchamel 

sbaquil smalal chc'ot. 

5Li boch'o tuc' yo'ntonique puru lec c'usi tsnopic; yan li boch'o chopolique puru 

lo'lavanej no'ox oy ta yo'ntonic. 

6Li boch'otic chopol yo'ntonique ja' no'ox oy ta yeic o ti tsmalic ch'ich'e; yan li sc'op 

boch'o tuc' yo'ntonique ja' sventa coltael. 

7Li Diose tsyales ta lum li boch'o chopolique jech chlaj sc'oplalic o; yan li boch'o tuc' 

yo'ntonique lec tsots va'ajtic chcomic o. 

8Li boch'o bije ich'bil ta muc' chc'ot, ja' ti c'u yepal sbijil oye; yan li boch'o bol 

yo'ntone mu'yuc stu ch-ilat. 

9Ja' xu' to jutuc li boch'o mu'yuc ich'bil ta muc' ti oy svinic ta abtele; ja' vocol me ja' 

mu'yuc lec sve'el li boch'o toj muc' no'ox yac'oj sbae. 

10Li boch'o tuc' yo'ntone oy ta yo'nton chc'uxubin li sts'unub yovole, yan li boch'o 

chopol yo'ntone chuts'inta li c'usitic oye. 

11Li boch'o lec x'abtej ta yosile oy lec sve'el; yan li boch'o mu'yuc sbijile ja' no'ox te 

tsa' abtel ti bu mu'yuc c'usi tstae. 

12Li c'usi chopol tsc'an yo'nton li boch'otic chopolique ja' syacubilic chc'ot; yan li 

boch'o tuc' yo'ntonique jun yo'nton chac' lec yisimic. 

13Li boch'o chopol yo'ntone te chucbil chc'ot ta scoj yepalc'op; yan li boch'o tuc' 

yo'ntone mu sta svocol. 

14Jujun cristiano ta stulbe sat li c'usi chale, xchi'uc ta xich'be stojol li c'usi tspase. 

15Li boch'o bole tsnop ti toj lec scotol li c'usi tspas batele; yan li boch'o bije cha'ibe 

smelol ti c'alal chtojobtasate. 

16Li boch'o bole ta ora no'ox chac' ta ilel li sc'ac'al yo'ntone; yan li boch'o bije mu xac' 

ta sventa li c'usi chopol ch-albate. 

17Boch'o lequil testigoe melel c'usi chal; yan li j'epalc'op testigoe ja' no'ox chlo'lavan. 

18Oy boch'o tojtoj tuch'el xa chc'ot yu'un ya'yel li c'usi chalique, pero li boch'o tuc' 

yo'ntonique xco'laj xchi'uc poxil li sc'opique. 

19Li boch'o melel c'usi chale mu xlaj o sbatel osil; yan li boch'o mu meleluc c'usi 

chale jliquel no'ox chjelov. 

20Li c'usi chchapan boch'o chopol c'usi tsnope oy lo'lael te; yan li tojobtasel chac' 

boch'o lec c'usi tsnope xcuxet no'ox o'ntonal te. 

21Li boch'o tuc' yo'ntone mu sta svocol; yan li boch'o chopole puru chopol c'usi chtal 

ta stojol. 

22Li boch'o puru epalc'op tspase toj chopol ch-ilat yu'un Muc'ul Dios; yan li boch'o 

melelic c'usi chale lec ch-ilat yu'un. 

23Li boch'o sna'be smelole mu xal ta anil li c'usi sna'e, yan li boch'o muc bijuque 

tsvontol puc no'ox batel li sbol razone. 

24Li boch'o lec sna' x'abteje chc'ot ta jpasmantal; yan li boch'o ch'aje chich' pasel ta 

mantal. 

25Li at-o'ntonale ta slajesbutic stsatsal co'ntontic; yan li lequil a'yeje ta xac' xcuxetel 

co'ntontic. 

26Li boch'o tuc' yo'ntone ja' lequil be chc'ot ta stojol li xchi'iltaque; yan li boch'o 

chopole ja' no'ox chch'ayvan batel ta be. 

27Li boch'o ch'aje mu'yuc c'usi tsta stun; yan li boch'o tsots ch-abteje tsta sc'ulejal. 

28Li sbelal c'usitic tuc' ta pasele ja' sventa cuxlejal; ja' lequil be, jech mu'yuc chamel 

lajel te. 

Proverbios 13 

1Li bijil ol-nich'onile ta xich'be ta muc' smantal li stote; yan li jbajmantale mu xich' ta 

muc' li taq'uiele. 

2Li boch'o lec c'usi chale ja' ta stulbe sat; yan li boch'o puru chopol c'usi tsnope jun ta 

vi'nal cha'yic li c'usi tsc'an tspasique. 

3Li boch'o tsq'uel sba xchi'uc yee ja' sventa chc'uxubin sba; yan li boch'o c'usiuc no'ox 

tsvontol ale ta sta svocol. 

4Li boch'o ch'aje oy c'usi tsc'an, pero mu sta; yan li boch'o sna' x'abteje mu'yuc c'usi 

sc'an cha'ay. 

5Li boch'o tuc' yo'ntone chopol chil li epalc'ope; yan li boch'o chopole 

chq'uexlaltasvan, xchi'uc chlabanvan. 

6Li c'usi tuq'ue ja' tstojobtas batel li boch'o tuc' c'usi tspase; yan li c'usi chopole ja' ta 

xch'ayes batel ta be li boch'o chopole. 

7Oy boch'o jc'ulej scuyoj sba, pero mu'yuc c'usi oy yu'un; oy boch'o me'on no'ox yilel, 

ja' oy ep sc'ulejal. 

8Li jc'uleje ja' spatoj yo'nton xu' tspoj sba o xchi'uc li sc'ulejale, yan li boch'o me'one 

te no'ox xnel yu'un me oy chtal uts'intaatuque. 

9Li boch'o tuc' yo'ntonique xco'laj xchi'uc luz c'otemic; yan li boch'o chopolique ja' 

jech chac c'u cha'al luz ti tubenique. 

10Li toybaile ja' no'ox xu' tsliques c'op; yan li bijubtasele ja' te oy ta stojol li boch'o 

chich' ta muc' tojobtasele. 

11Li boch'o ta jech no'ox tsta sc'ulejal ta orae, ta ono'ox stsul yalel; yan li boch'o ta 

slubel ta xchiq'uinel tsta sc'ulejale yantic ta scajtsaj muyel. 

12Me mu jtatic ta ora li c'usi ta jmalatique ta xlo'ilaj co'ntontic; pero me chc'ot ta pasel 

li c'usi ta jc'antique toj jun no'ox co'ntontic. 

13Li boch'o ta sbaj chanubtasele ta xch'ay batel; yan li boch'o ta xch'un c'usi ch-albate 

ta xich' smoton. 

14Li chanubtasel yu'un li boch'o bije ja' jech chc'ot jech chac c'u cha'al nio' sventa 

cuxlejal; ja' chcoltavan ta sventa snucul xch'ojon li lajele. 

15Me chquich'betic lec sjam smelole, lec jc'oplaltic; yan li boch'o mu xtojob c'usi 

tspasique ta vocol no'ox oyic. 

16Li boch'o oy sbijile ta sventa sbijil tspas li c'usi tspase; yan li boch'o bole ja' no'ox 

chac' ta ilel li sbolile. 

17Li chopol j'almantale ta sta svocol; yan li lequil j'almantale oy c'usi lec ta jtatic 

yu'un. 

18Li boch'o chopol cha'ay tojobtasele ta sta na'leel xchi'uc toj abul sba chbat; yan li 

boch'o lec cha'ay chanubtasele ta sta ich'el ta muc'. 

19Li stael c'usi ta jc'antique toj lec; pero li scomtsanel c'usi chopole mu xc'ot ta 

yo'ntonic li boch'o chopolique. 

20Li boch'o ja' chchi'in li boch'otic oy sbijilique ta xbijub batel ec; yan li boch'o ja' 

chbat xchi'in li bol cristianoetique te chbolib o ec. 

21Li jpasmuliletique ja' nutsbilic o yu'un li c'usitic chopole; yan li boch'o tuc' 

yo'ntonique ja' smotonic chc'ot li c'usi leque. 

22Li lequil vinique chac'be comel c'usitic oy yu'un ec li smomnich'nabtaque; yan li 

sc'ulejal jpasmuliletique ja' chich'ic comel li boch'otic tuc' yo'ntonique. 

23Li me'onetique lec chac' c'usitic tsts'un ta yosilic, pero me chtal li boch'o chopolique 

tspojic batel. 

24Li boch'o mu xac'be nucul li xnich'one yu'un mu'yuc sc'anoj; yan li boch'o tstaq'ui 

leque yu'un lec sc'anoj. 

25Li boch'o tuc' yo'ntone oy lec sve'elic, lec noj xch'utic; yan li boch'o chopolique 

cha'yic vi'nal. 

Proverbios 14 

1Li bijil antse ta sq'uel lec c'u x'elan chbat te ta sna; yan li bol antse ja' no'ox ta soques 

li snae. 

2Li boch'o tuc' c'usi tspase ta xich' ta muc' li Muc'ul Diose; yan li boch'o mu'yuc tuc' 

c'usi tspase mu xich' ta muc'. 

3Li toybail chloc' ta ye boch'o bole te tsta majel o xchi'uc; yan li c'usi chloc' ta ye 

boch'o tuc' yo'ntone ja' scoltael chc'ot. 

4Me mu'yuc ch-abtej vacaxe, mu'yuc c'usi chloc', yu'un ja' ta sventa yabtel vacax ti oy 

ep c'usi chloq'ue. 

5Li lequil testigoe mu x'epalc'opoj; yan li chopol testigoe puru epalc'op tspas. 

6Li jlabanvaneje ta sa' bijubtasel yaloj, pero mu sta; yan li boch'o tuc' yo'ntone mu 

vocoluc tsta. 

7Voc'o aba ta stojol li bol vinique, yu'un mu xata o abijil te. 

8Li boch'o bije ja' ch-ac'bat sna' yu'un sbijil me lec li c'usi tspase; yan li boch'o bole te 

no'ox lo'labil o yu'un li sbolile. 

9Li boch'o bolique ta slabanic no'ox li perdón yu'un mulile; yan li boch'o tuc' 

yo'ntonique oy ono'ox ts'icumal yu'unic. 

10Li co'ntontique sna'oj stuc li c'usi svocole, xchi'uc ti c'alal xcuxet no'ox cha'ye, mu 

xac' ta yan. 

11Li boch'o chopol yo'ntonique ta xlaj sc'oplalic o; yan li boch'o tuc' yo'ntonique mu 

xlaj sc'oplalic o. 

12Oy beetic ti toj tuc' yilele, pero ja' sbelal lajebal. 

13Ac'o me ep chijtse'in, pero oy ono'ox svocol li co'ntontique; ac'o me xcuxet 

co'ntontic, pero ta ono'ox xtal jvocoltic. 

14Li boch'o chopol yo'ntonique ta ono'ox xa'ay svocol yu'un li c'usi tspasique; yan li 

boch'o lec c'usi tspase ta ono'ox xil lequilal yu'un li yabtelique. 

15Li boch'o mu'yuc sbijile ta svontolch'un no'ox li c'usi ch-albate; yan li boch'o bije 

tsnop lec ti bu chbate. 

16Li boch'o bije ta xi', jech ta svoc' sba ta sventa li c'usi chopole; yan li boch'o bole 

c'usiuc no'ox spas batel. 

17Li boch'o ta ora no'ox ch-iline ta anil no'ox tsvontol pas c'usi tsc'an; yan li boch'o 

tsnop ba'yuc c'usi chopol tspase ja' ech'em chopol ch-ilat. 

18Li boch'o mu'yuc bijique ja' smotonic o li sbolil yo'ntonique; yan li boch'o tuc' 

yo'ntonique ja' smotonic o li bijubtasele. 

19Li boch'o chopolique ta to squejan sbaic ta stojol li boch'o tuc' yo'ntonique; li 

jpasmuliletique ta to xlic sc'anic vocol ta stojol li boch'otic lequique. 

20Li me'one mu'yuc c'anbil lec yu'un yuts' yalal; yan li jc'uleje toj ep boch'otic lec 

sc'opan sba xchi'uc. 

21Li boch'o mu'yuc stu chil xchi'ile ta sta smul; yan li boch'o c'ux ta yo'nton 

me'onetique xcuxet no'ox yo'nton. 

22Li boch'o puru chopol c'usi tsnopique te chch'ayic o ta be; yan li boch'o ja' tsnopic o 

c'usitic leque tstaic c'uxubinel xchi'uc c'anel. 

23Ta scotol li c'usitic ta jpastique oy c'usi ta jtatic te; yan me ja' no'ox c'usitic ta jbol 

alilantique mu'yuc c'usi chloc' o. 

24Li sc'ulejal boch'o bije ja' scorona chc'ot; li xchopolil boch'o chopolique ja' sbolilic 

chc'ot o. 

25Li lequil testigoe chcoltavan; yan li chopol testigoe puru epalc'op tspas. 

26Me chquich'tic ta muc' li Muc'ul Diose ja' stsatsal co'ntontic chc'ot o, jech jun 

yo'ntonic o ec li calab jnich'nabtique. 

27Me chquich'tic ta muc' li Muc'ul Diose ja' jech chac c'u cha'al jun nio' sventa 

cuxlejal, jech mu xistautic snucul xch'ojon li lajele. 

28Me ep svinictac li ajvalile lec tsots yo'nton; me mu'yuc ep svinictac li jpasmantale 

mu'yuc c'usi xu' yu'un. 

29Li boch'o mu xlic sc'ac'al yo'nton ta orae ja' svinajeb ti lec sna'be smelole; yan li 

boch'o mu sts'ic yu'une ja' svinajeb ti toj bole, ti mu sna'be smelole. 

30Me muc' no'ox co'ntontique ja' slequilal li jbec'taltique; yan li yit'ixal co'ntontique ja' 

xchamel jbaquiltic chc'ot. 

31Li boch'o chac'be svocol me'one ja' chac' ta q'uexlal li Jpasvanej yu'une; yan li 

boch'o chc'uxubin me'one ja' yich'oj ta muc' chc'ot li Yajvale. 

32Li boch'o chopole chich' ulesel o ta scoj li xchopolile; yan li boch'o leque jun no'ox 

yo'nton ti c'alal chchame. 

33Li boch'o xa'ibeic lec smelole te chnaqui o ta yo'ntonic li bijubtasele; yan li boch'o 

bolique mu xu' chotquinic o c'u x'elan. 

34Li tuq'uil chapanele ja' sventa lec sc'oplal li jun lume; yan me puru mulil oye ja' 

xq'uexlal chc'ot li lumetique. 

35Me lec bij li j'abtel yu'un ajvalile, lec xcuxet yo'nton ta stojol; yan li boch'o ch-

ac'van ta q'uexlale ta xilinta. 

Proverbios 15 

1Li c'unil tac'ovele ja' tspajes li c'ac'al o'ntonale; yan li tsots tac'ovele ja' tsliques 

c'ac'al o'ntonal. 

2Li boch'otic bijique puru bijubtasel chloc' ta yeic; yan li boch'o bolique puru sbolilic 

no'ox chloc' ta yeic. 

3Li Muc'ul Diose chajal ta sba ta sat scotol; sq'ueloj li boch'otic lequique xchi'uc li 

boch'otic chopolique. 

4Li c'unil c'ope ja' jech chac c'u cha'al jpets te' sventa cuxlejal; yan li chopol lo'ile 

tsbolibtas co'ntontic. 

5Li boch'o bole mu'yuc stu cha'ay li taq'uiel ch-albat yu'un stote; yan li boch'o chch'un 

taq'uiele ja' bij chbat. 

6Li boch'o tuc' yo'ntone oy ep sc'ulejal ta sna; yan li boch'o chopole mu xil bu chbat ti 

c'u yepal tstae. 

7Li boch'o bijique puru sventa bijubtasel c'usi chloc' ta yeic; yan li boch'otic 

chopolique mu jechuc oy ta yo'ntonic. 

8Li milbil matanal chaq'uic li boch'o chopolique mu'yuc stu chil li Muc'ul Diose; yan 

ti c'alal tsc'opanic Dios li boch'o tuc' yo'ntonique xcuxet no'ox yo'nton tstsacbe 

sc'opic. 

9Li Muc'ul Diose toj chopol chil c'usi tspasic li boch'otic chopolique; yan li boch'otic 

tuc' c'usi tspasique lec sc'anoj. 

10Li boch'o ta scomtsan tuq'uil bee tsots taq'uiel ta xich'; yan li boch'o mu sc'an o 

taq'uiele te ta soc o. 

11Li Muc'ul Diose ja' sventainoj li lajebale xchi'uc li yavil animaetique; buuc xa li 

c'usi tsnopic cristianoetique, lec sq'ueloj scotol. 

12Li jlabanvaneje mu xich' ta muc' li boch'o chtaq'uiat yu'une, xchi'uc mu sc'an xchi'in 

li boch'o bijique. 

13Li xcuxetel o'ntonale stse'in no'ox jsatic yu'un, pero me oy svocol co'ntontique chcat 

no'ox co'ntontic yu'un. 

14Li boch'o lec sna' snopele ja' ta sa' li bijubtasele, yan li boch'o bole ja' xa yipanoj o li 

sbolile. 

15Li boch'o oy svocole jech ta vocol no'ox oy o scotol c'ac'al; yan li boch'o xcuxet 

no'ox yo'ntone puru q'uin no'ox cha'ay o scotol c'ac'al. 

16Ja' xu' no'ox me me'onutic, me chquich'tic ta muc' li Muc'ul Diose; ja' altic me 

jc'ulejutic, me puru at-o'nton no'ox chca'itique. 

17Ac'o me yu itaj no'ox ta jlo'tic ti me ja' lec jc'anoj jbatique; ja' altic me puru ti'bol ta 

jti'tic me puru c'ac'al o'ntonal no'ox te oye. 

18Li boch'o toj ech'em x'iline ta xlic c'op yu'un; yan li boch'o muc' no'ox yo'ntone 

chpaj c'op yu'un. 

19Li boch'o ch'aje xco'laj xchi'uc macal ta ch'ix li sbee; yan li boch'o baxbole ja' jech 

chac c'u cha'al lec jamal sbe cha'ay. 

20Li bijil nich'onile xcuxet no'ox yo'nton yu'un li stot sme'e; yan li bol quereme 

mu'yuc stu chil li stot sme'e. 

21Li boch'o muc bijuque xcuxet no'ox yo'nton yu'un li sbolile; yan li boch'o bije ta 

sq'uel sba lec batel. 

22Me mu'yuc bu ta jac'tique xu' mu'yuc stu chc'ot li c'usi ta jnoptique; yan me oy ep 

boch'otic chtojobtasvanique, oy lec stu chc'ot li c'usi chich' nopele. 

23Xcuxet no'ox co'ntontic me la jtabetic stac'ubil li ca'yejtique; pero ja' jun to yutsil 

me ta yorail no'ox la jtatique. 

24Li sbelal cuxlejale tuc' xbat ta toyol, ja' te chbat li boch'o bije, jech mu xyal batel ta 

yavil animaetic. 

25Li Muc'ul Diose ta slilinbe sna li jtoybaetique; yan li me'on antse ta xac' ti lec ac'o 

comuc o li c'usi oy yu'une. 

26Li Muc'ul Diose mu'yuc stu chil c'usi tsnop li boch'otic chopole; yan li boch'o 

lequique toj lec chil li c'usi tsnopique. 

27Li boch'o xpich'et no'ox yo'ntone ta sa' svocol xchi'uc li boch'otic oy yu'un ta snae; 

yan li boch'o mu sc'an xchon sba ta taq'uine jun yo'nton chcuxi. 

28Li boch'o tuc' yo'ntone ta snop lec c'u x'elan chtac'ov; yan li boch'o chopol yo'ntone 

puru chopol c'usi ta sbusan ta alel. 

29Li Muc'ul Diose nom oy ta stojolic li boch'otic chopolique; yan li boch'otic tuc' 

yo'ntonique cha'ibe sc'op ti c'alal chc'opanate. 

30Me lec jsatic chijq'uelvane chac' xcuxetel o'ntonal; jech noxtoc, me oy lequil a'yej 

chca'itique ta stsatsub lec co'ntontic yu'un. 

31Li boch'o ta xchiquinta lec li taq'uiel ti ja' sventa cuxlejale xu' ta xchi'in li boch'otic 

lec bijique. 

32Li boch'o mu xich' ta muc' li taq'uiele mu xc'uxubin sba stuc; yan li boch'o lec 

cha'ay taq'uiele ta sta sbijil. 

33Li boch'o chich' ta muc' Muc'ul Diose te chchan batel lec c'u x'elan chbijub; ti c'u 

x'elan xu' ta jtatic ich'el ta muq'ue tsc'an biq'uit chcac' jbatic ba'yuc. 

Proverbios 16 

Bic'tal lequil chanubtasel sventa c'u x'elan xu' chijcuxi xchi'uc sventa c'usi lec ta 
jpastic 

1Li cristianoetique ja' tsnopic li c'usi tsc'an tspasique; pero ja' Muc'ul Dios chal me xu' 

chc'ot ta pasel. 

2Li cristianoetique tsnopic ti lec scotol li c'usitic tspasique, pero ja' Muc'ul Dios chal 

me lec, me mu lecuc. 

3Ac'bo sventain Muc'ul Dios scotol li c'usitic chapase, jech lec chbat li c'usitic 

chanope. 

4Scotol li c'usitic spasoj Muc'ul Diose oy slajeb, jech ec li boch'otic chopolique ja' 

slajebic ti chbat stoj smulique. 

5Li Muc'ul Diose toj chopol chil li jtoybaetique; ta ono'ox sta yorail tstoj smulic. 

6Ta sventa c'uxubinel xchi'uc smuc'ul o'ntonal ta xch'ay li mulile; ta sventa yich'el ta 

muc' Muc'ul Dios ta xcom yu'un c'usi chopol li cristianoetique. 

7C'alal me lec chil Muc'ul Dios c'usitic tspas li cristianoe, c'alal ta yajcontra xu' 

tslecubtasbe yo'nton. 

8Ja' toj lec me tuc' c'usi ta jpastique, ac'o me mu'yuc c'usi ep ta jtatic; ja' altic no'ox me 

ep c'usi oy cu'untic, me ta scoj chopol c'usi ta jpastique. 

9Li cristianoetique ja' no'ox tsnopic li c'usi tspasique; ja' Muc'ul Dios tstuq'uibtas 

batel. 

10Li ajvalile ta sventa Dios ta xc'opoj, jech sc'oplal lec tuc' ta xchapanvan. 

11C'usiuc no'ox sbisubil ti lec ts'acalique ja' ta sventa Muc'ul Dios, yu'un ja' stuc 

spasoj li sbisubiltaque. 

12Li ajvaliletique chopol chil li boch'o chopol c'usi tspasique, yu'un li yabtel ac'bilique 

ja' sventa lequil abtel. 

13Li boch'o tuc' c'usitic chale xcuxet no'ox yo'nton yu'un li ajvaliletique; lec sc'anoj li 

boch'otic tuc' xc'opoje. 

14Li sc'ac'al yo'nton ajvalile ja' sventa lajel chc'ot; yan li boch'o bije xu' yu'un tslames. 

15Me xcuxet yo'nton li ajvalile ja' sventa jcuxlejaltic chc'ot; li slequil yo'ntone ja' jech 

chac c'u cha'al toc ti oy ya'lele. 

16Ja' toj tsots sc'oplal li jbijiltique, ja' mu tsotsuc sc'oplal li c'anal taq'uine; ja' xloc' 

venta me jamal jba jsatique, ja' jutuc sc'oplal li saquil taq'uine. 

17Li boch'o tuc' yo'ntonique oy ta yo'nton tsvoc' sbaic ta sventa li c'usi chopole; li 

boch'o tsq'uel lec c'usi tspasique ja' tsq'uel sba stuc chc'ot. 

18Li toybaile ja' chac'utic ta vocol; me muc' no'ox chcac' jbatique ja' chisyalesutic ta 

lum. 

19Ja' lec me biq'uit chcac' jba jchi'uctic li boch'o abul no'ox sbaique; ja' chopol me ta 

jtsob jc'ulejal jchi'uctic li boch'o muc' yac'oj sbaique. 

20Li boch'o cha'ay lec chanubtasele lec chbat; li boch'o ja' spatoj o yo'nton ta stojol 

Muc'ul Diose xcuxet no'ox yo'nton. 

21Li boch'o tsnop lec c'usi tspase “lec bij”, xi sc'oplal; ta sventa lec c'usi chal oy ep 

boch'o chch'unic. 

22Li boch'o bije ja' jech chac c'u cha'al nio' sventa cuxlejal li sbijil staoje; yan li 

bijubtasel chich' li boch'o bolique ja' no'ox sbolil yo'nton chc'ot. 

23Li boch'o bije ta snop lec ba'yuc li c'usi chloc' ta yee, jech oy boch'o chc'ot ta 

yo'ntonic li sc'ope. 

24Li c'unil c'ope ja' jech xchi'il jech chac c'u cha'al spom muc'ta pom; toj lec chi' 

chca'itic, xchi'uc ja' poxil chca'itic. 

25Oy be ti tuc' ta tamel yilele, pero ti bu chc'ote ja' sventa lajel. 

26Li boch'o oy c'usi chac stun tslajes ya'ye ja' tsujat ta abtel yu'un; li c'usi chac ta yeuc 

ya'ye ja' chtacat batel ta abtel yu'un. 

27Li boch'o chopole ja' yac'oj o yo'nton ta sa'el li c'usi chopole; xco'laj xchi'uc yat c'oc' 

chloc' ta ye. 

28Li boch'o nopen xa xa'ay c'usi chopole ja' no'ox ta sliques c'op; li boch'o puru lo'il 

no'ox tspas batele ja' no'ox ta sa' yajcontratac. 

29Li chopol vinique ja' no'ox ta xpich'ajesbe yo'nton li xchi'ile; te ta xac' xanovuc batel 

ta chopol be. 

30Ta smuts' sat ta snopel li c'usi chopole; ts'acal chlic bac'uc yanal ye ta sventa li c'usi 

chopol snope. 

31Li boch'o tuc' yo'ntone jal chcuxi; c'alal sac xa sjol yu'un smalubele ja' scorona 

c'otem. 

32Ja' lec me oy smuc'ul co'ntontique, ja' altic no'ox me toj ech'em xu' cu'untic c'ope; ja' 

lec me jna' spajesel jba jtuctique, ja' mu'yuc stu me ta jtsaltic ep lumetique. 

33Li cristianoetique ja' ta spasic canal tajimol, pero ja' stuc Muc'ul Dios tsnop c'usi xu' 

chc'ot ta pasel. 

Proverbios 17 

1Ac'o me jxox no'ox taqui pan ta jve'tic, ja' no'ox venta me jun no'ox co'ntontique; 

ac'o me noj ta ve'lil sna me puru sa' c'op no'ox tspase, altic. 

2Li bijil mozoe ja' chlic sventain ec li querem ti mu'yuc lec sc'oplale; li c'usi oy yu'une 

ta xich'be noxtoc jech chac c'u cha'al ta xich'ic li xchi'iltac ta voq'uele. 

3Li c'anal taq'uin xchi'uc saquil taq'uine ta c'oc' chich' q'uelel me ja' ta melel, pero li 

yo'nton cristianoe ja' tsq'uel stuc li Muc'ul Diose. 

4Li boch'o chopole ja' xa te ts'e'el xchiquin ta ya'yel li bol lo'ile; li j'epalc'ope ja' xa toj 

lec cha'ay li chopol lo'ile. 

5Li boch'o tslaban me'one ta soquesbe yo'nton li Boch'o ipasat yu'une; me xcuxet xa 

yo'nton ti oy svocol chile, ta persa tstabe stojol. 

6Li moletique ja' scoronaic c'otem li smomnich'nabique; li nich'naletique ja' stsatsal 

yo'ntonic li stot sme'ique. 

7Li boch'o bole mu snupin me chlo'ilaj ta lequil lo'il; li boch'o tsots yabtele toj chopol 

ta a'yel me chlo'lavane. 

8Li matanale ja' slequilal chc'ot li boch'o chaq'ue; lec jun yo'nton buyuc no'ox chbat. 

9Li boch'o mu sventauc c'usi chopol chile ta sta boch'o lec chil sba xchi'uc; yan li 

boch'o tspuc batele tsvoc' sba batel li boch'o co'ol to'ox yo'nton xchi'uque. 

10Li boch'o bije ta jbel no'ox utel xu' cha'ibe smelol; yan li boch'o bole ac'o me chich' 

vo'vinic (100) ta moj nucul, mu ono'ox xbijub. 

11Li jbajmantale puru sa' c'op no'ox tsc'an, jech ja' ta xtacbat batel li boch'o lec 

simarone. 

12Ja' xu' to jutuc me jnuptic ta be jcot me' oso ti liquem sc'ac'al yo'nton ta scoj ti pojbil 

yole; ja' toj vocol me ja' ta jnuptic li boch'o bol ti soquem sjole. 

13Li boch'o chopol spacol chac'be li c'usi lec tspasbate; mu xu' chnamaj o li c'usi 

chopol te ta snae. 

14Li boch'o ta sliques c'ope ja' jech chac c'u cha'al nojelal uc'um; ja' lec mu jtic' jbatic, 

yu'un jech mu jtabetic xchuculal. 

15Me ja' colem chcom li boch'o oy smule, me ja' oy smul chcom li boch'o mu'yuc 

smule, xchibal chopol chil li Muc'ul Diose. 

16¿C'usi stu taq'uin oy ta sc'ob bol cristiano sventa tsman sbijil ti me mu'yuc ono'ox ta 

yo'nton tsc'an li sbijile? 

17Li boch'o lec jc'opan jba jchi'uctique lec ono'ox sc'anojutic; ja' jchi'iltic ta voq'uel 

chc'ot ti c'alal oy jvocoltique. 

18Li boch'o mu bijuque chac' prentail ta sventa tsventainbe yil li xchi'ile; ja' xa va'al 

chcom ta piarol yu'un li xchi'ile. 

19Li boch'o lec cha'ay sa' c'ope yu'un ja' jbajmantal; li boch'o toj muc' no'ox yac'oj 

sbae ta sa' svocol stuc. 

20Li boch'o chopol yo'ntone mu sta o c'usi lec; li boch'o mu meleluc xc'opoje ta 

ono'ox sta svocol. 

21Li boch'o bol chloc' xnich'one ja' no'ox sventa chat o yo'nton; li boch'o mu'yuc sbijil 

chloc' xnich'one mu'yuc bu xcuxet yo'nton. 

22Me xcuxet no'ox co'ntontique ja' lequilal sventa jbec'taltic; yan li at-o'ntone chlaj 

jtsatsaltic yu'un. 

23Li boch'o chopole ta xch'am taq'uin ta mucul; ja' xa ta soques o li tuq'uil chapanele. 

24Li boch'o bije ja' no'ox oy ta yo'nton o sa'el li sbijile; yan li boch'o bole mu t'ujbiluc 

no'ox li c'usi tsc'an yo'ntone. 

25Li bol quereme toj ep chac'be svocol li stote; toj abul sba cha'ay yu'un li sme'e, 

yu'un jeche' no'ox laj yac' svocol ta svoq'uesel. 

26Mu xu' chich' c'anbel taq'uin li boch'o mu'yuc smule; mu xu' chich' ac'bel nucul li 

boch'o tuc' c'usi tspase. 

27Li boch'o bije tspajes sba ta lo'il; li boch'o oy lec srazone sna' spajesel sba. 

28Me sna' spajesel sba li bol vinique xu' chcuyat ta bijil vinic; me mu xlo'ilaje xu' 

chcuyat ta razón vinic. 

Proverbios 18 

1Li boch'o t'ut'e ja' no'ox ta sa' c'usi tsc'an yo'nton; jech ta scontrain scotol li lequil 

taq'uiele. 

2Li boch'o bole mu'yuc ta yo'nton chbijub batel; ja' xa no'ox oy ta yo'nton chac ta ilel 

li c'usi sna'oje. 

3Ta scoj jchopoliltic ta jtatic q'uexlal; ta scoj jtoyobbailtic ti mu'yuc lec jc'oplaltique. 

4Li sc'op chloc' ta ye boch'o bije ja' jech chac c'u cha'al nab ti nat xchaque; ja' jech 

chac c'u cha'al uc'um ti tsots chanov yoque; ja' jech chac c'u cha'al nio' sventa 

bijubtasel. 

5Li jchapanvanejetique mu lecuc me ja' tscoltaic li boch'o oy smule, xchi'uc me ja' mu 

xaq'uic c'opojuc li boch'o mu'yuc smule. 

6Li boch'o bolique puru sventa sa' c'op no'ox c'usi chalic, ta scoj no'ox yeic ta staic 

majel. 

7Li boch'o bole ja' no'ox ta soques sba stuc; ja' no'ox sventa ta xchuc snuc' ta lasu ta 

scoj li c'usi chloc' ta yee. 

8Li boch'o tspuc batel ep lo'ile ja' xa jech chac c'u cha'al c'unil ve'lil ya'yel li slo'ile; 

ch-och c'alal ta yut jol co'ntontic yu'un. 

9Li boch'o ch'aj ta abtele ja' co'ol xchi'uc li jsoquesvaneje. 

10Li Muc'ul Diose ja' jech chac c'u cha'al jun muc'ta ton va'al ti lec tsotse; ja' te chbat 

sa'ic coltael li boch'o tuc' yo'ntonique. 

11Li jc'uleje ja' xa stsatsal yo'nton cha'ay li sc'ulejale; ja' xa jech c'otem cha'ay jech 

chac c'u cha'al jun lum ti lec setbil ta tsatsal coraltone. 

12Li toybaile ja' chisyalesutic ta lum; yan me biq'uit chcac' jbatique, chquich'tic ich'el 

ta muc'. 

13Li boch'o tstac' no'ox ta anil lo'il c'alal muc to cha'ibe smelole ja' bol chc'ot, xchi'uc 

ja' no'ox chac' sba ta q'uexlal. 

14Li stsatsal co'ntontique chiscoltautic ti c'alal oy jchameltique, pero me mu'yuc 

stsatsal co'ntontique ¿boch'o xu' chijyac'butic? 

15Li boch'o sna'be smelole oy ta yo'nton chbijub; li boch'o bije ta to sa' bijubtasel. 

16Li boch'o oy c'usi tsq'uelane ta xjam lec sbe; xu' chc'ot c'alal to ta stojol li boch'o 

tsots yabtelique. 

17Li boch'o tspoj sbae melel xa ya'yel li c'usi chale; pero c'alal me ic'ot li yane chlic 

vinajuc me melel. 

18C'alal oy mu xchapaj c'ope, ja' to xu' chchapaj ta canal tajimol; ja' jech ta xpaj c'alal 

me oy boch'o tsots tscontrain sbaique. 

19Me oy boch'o chich' contrainel yu'un xchi'il ta voq'uele cha'cha' to stsatsub yo'nton 

jech chac c'u cha'al jun lum setbil lec ta coralton; li c'op chlic ta jchi'il no'ox jbatic ta 

voq'uele ja' jech chac c'u cha'al sbaj sti' coralton chc'ot. 

20Li c'usi chloc' ta ye jun cristianoe ja' yu'un stuc; ja' chc'ot ta sba stuc li c'usi chale. 

21Li jlajel jchameltic xchi'uc jcuxlejaltique te ta jtatic ta sventa c'u x'elan chijlo'ilaj; li 

boch'o toj ep chlo'ilaje tstabe stojol. 

22Li boch'o sta yajnile ja' xa la sta li c'usi leque; ja' svinajeb ti c'uxubinbil yu'un 

Muc'ul Diose. 

23Li me'one xvocolet ta sc'anel vocol; yan li jc'uleje xc'aq'uet no'ox chtac'ov. 

24Oy boch'o lec co'ol co'nton jchi'uctic ti ta jliquel no'ox xu' ta jcontrain jbatic, pero 

oy ono'ox boch'o xjelov slequil yo'nton jech chac c'u cha'al li jchi'iltic ta voq'uele. 

Proverbios 19 

1Ja' lec me me'onutique ja' no'ox venta me tuc' co'ntontique; ja' chopol li boch'o bol ti 

c'usiuc no'ox svontol ale. 

2Mu lecuc li boch'o vontol epal abtel no'ox tspas ti me muc nopbiluc lec yu'une; jech 

noxtoc li boch'o tsuj no'ox sba c'usi tspase chch'ay ta be. 

3Li cristianoe ta scoj sbolil yo'nton ta soquesat ta be; ts'acal ja' chlic yac'be ta smul li 

Muc'ul Diose. 

4Li c'ulejalile chic' tal ep boch'o lec chisc'opanutic; yan li me'onale mu'yuc boch'o lec 

xisc'opanutic yu'un. 

5Li j'epalc'op testigoe ta ono'ox xich'be stojol, yu'un li boch'o puru epalc'op tspase mu 

xu' colem chcom. 

6Ep boch'otic tsa'ic coltael ta stojol li boch'o lec yo'ntone; tspas lec ta co'ol yo'nton 

xchi'uquic. 

7Me solel bajbil yu'un xchi'iltac ta voq'uel li boch'o me'one, ¡buuc xa li boch'o ja' 

no'ox lec sc'opan sbaic xchi'uque, solel mu'yuc xa stu chilic! Ac'o me xvocolet 

xchi'uc, mu xtuc'ulanbat. 

8Li boch'o tsc'an lec chbijube ja' ta xc'uxubin sba; li boch'o tscomtsan lec ta yo'nton li 

bijubtasele ja' sventa slequilal. 

9Li j'epalc'op testigoe ta ono'ox xich'be stojol; li boch'o jeche' no'ox tsnop c'usi chale 

ta ono'ox xch'ay. 

10Mu snupin me toj c'upil sba c'usi oy yu'un li bol vinique; jech noxtoc li boch'o 

mozoe mu snupin ch-och ta jpasmantal yu'unic li banquilaletique. 

11Li sbijil cristianoe xu' tstsal o li sc'ac'al yo'ntone; li boch'o bije ta sventa smuc'ul 

yo'nton chcuch yu'un li ilbajinele. 

12C'alal ch-ilin li ajvalile, ja' jech chac c'u cha'al jcot león ti xlaquet no'oxe; yan li 

slequil yo'ntone ja' jech chac c'u cha'al job ac'ubal chyal ta vomoletic. 

13Li bol nich'onile ja' no'ox chac'be svocol li stote; li ants ti ja' no'ox tsa' c'ope ja' jech 

chac c'u cha'al vo' ti te sts'ujts'un oe. 

14Li jnatic xchi'uc c'usi oy cu'untique, ta sventa jtot jme'tic ta jtatic; yan li bijil ants ta 

jtatic ta iq'uele ja' chijyac'butic li Muc'ul Diose. 



1145 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

15Li ch'aje puru vayel no'ox chac'butic; li boch'o mu xchi cha'ay abtele ta xa'ay vi'nal. 

16Li boch'o lec chch'un mantale ta xc'uxubin sba stuc; yan li boch'o tsbaj c'usi tsc'an 

Diose ta xch'ay sba stuc. 

17Li boch'o chac'be xq'uex me'on c'usi oy yu'une ja' laj yac'be o chc'ot li Diose; jech 

noxtoc ja' stuc Muc'ul Dios chac'be stojol li c'usi lec tspase. 

18Taq'uio lec anich'on ti c'alal yorail to ta chanubtasele, pero mu me xamil ti c'alal 

chavac'be nucule. 

19Li boch'o toj ech'em x'iline ta xich'be stojol; me te no'ox coltabil chcome yantic ta 

soc batel. 

20A'yo lec ava'ay li tojobtasele; ich'o ta muc' li taq'uiele, jech lec bij chabat o. 

21Li cristianoetique toj ep c'usi tsnop tspasic, pero ja' no'ox chc'ot ta pasel c'usitic 

snopoj stuc li Muc'ul Diose. 

22Li c'usi lec cha'ay cristianoetique ja' li c'usi melele; ja' xu' no'ox li boch'o me'one, ja' 

chopol li jun jlo'lavaneje. 

23Me chquich'tic ta muc' li Muc'ul Diose ja' sventa jun co'ntontic chijcuxi; li boch'o 

chich' ta muq'ue xcuxet no'ox yo'nton, mu xc'ot ta stojol li vocol chtale. 

24Li boch'o toj ven ch'aje ja' no'ox lec cha'ay stiq'uel sc'ob ta sets'; puru mac'linel 

tsc'an, solel tic'bel ta ye tsc'an. 

25Me chich' ac'bel stoj smul li jlabanvaneje, ta xlic bijubuc li boch'o mu'yuc bije; me 

chich' lec taq'uiel li boch'o xa'ibe ono'ox smelole yantic ta xbijub batel. 

26Li boch'o tspojbe c'usi oy yu'un stot xchi'uc me tsibtas loq'uel ta sna sme'e, le'e ja' 

jun nich'onil ti j'ac'vanej ta q'uexlale; chopol chbat jc'oplaltic yu'un. 

27Jnich'on, me chacomtsan li chanubtasele, ta c'unc'un chch'ay ta avo'nton li abijile. 

28Li j'epalc'op testigoe ja' ta slaban li tuq'uil chapanele; li boch'o chopole tsjop ta alel 

scotol li c'usi chopole. 

29Chapanbil xa lec stojolic li jlabanvanejetique; chapal xa lec snuculal spatic li bol 

cristianoetique. 

Proverbios 20 

1Li poxe chac' jtoy jbatic; li c'usi tsotsic ta uch'ele chvovij joltic yu'un; li boch'o batem 

yo'nton yu'un poxe muc bijuc. 

2C'alal ch-ilin li ajvalile ja' jech chac c'u cha'al jcot ch'ium león ti xlaquet no'oxe; li 

boch'o tsa'be sc'ac'al yo'ntone ja' chac' sba ta vocol stuc. 

3Li boch'o tscomtsan sa' c'ope ja' sventa yich'el ta muc'; li bol cristianoetique ja' no'ox 

oy ta yo'ntonic li sa' c'ope. 

4Li boch'o ch'aje mu'yuc ta yo'nton yabtel ti c'alal yorail abtele, pero c'alal yorail 

c'aoje, xlaj xa yu'un xc'aoj ec, pero mu'yuc c'usi sc'aj. 

5Li c'usi tsnop ta yo'nton cristianoe ja' jech chac c'u cha'al natil vo' ti mu xquilbetic 

xchaque, pero li boch'o bije sna' sjots'ol jaq'uel. 

6Ep boch'otic chalic ti lec yo'ntonique, pero ¿me oy bu ta jtatic ti bats'i tuc' ta melele? 

7Li boch'o tuc' yo'ntone ja' tspas li c'usi tuq'ue, jech toj lec chbat ta ts'acal li 

xnich'nabe. 

8C'alal chchoti ta xchotleb li lequil ajvalile, ta sventa no'ox c'u x'elan tsq'uel osil ta xi' 

loq'uel yu'un li c'usi chopole. 

9¿Me oy boch'o xu' chal: “Vu'une tuq'uiben xa co'nton, me jutuc mu'yuc xa jmul”, ti 

xie? 

10C'usiuc no'ox chich' bisel ti mu ts'acaluque, chopol chil li Muc'ul Diose. 

11Li jun quereme xu' chich' otquinel ta sventa c'usitic tspas, me lec me mu lecuc stalel. 

12Li jchiquintic sventa chca'itic c'ope xchi'uc li jsatic sventa chquiltic o osile ja' la 

spas stuc li Muc'ul Diose. 

13Mu me puru vayeluc no'ox xapas, me mo'oje chapas ta me'on; vic'o lec asat, jech 

chata ave'el. 

14“Chopol, mu'yuc lec”, xi li jmanulajele, pero c'alal chloc' batele, xcuxet xa yo'nton 

yu'un toj lec li c'usi la sta batele. 

15Ja' toj lec li boch'o ta sventa sbijil chc'opoje; ja' mu sta jech slequil li c'anal taq'uin 

xchi'uc li tonetic ti lec c'upilic sbae. 

16Li boch'o ta stic' sba ta piarol yu'un yan cristianoe pojbo sc'u'; ja' ac'o comuc o ta 

prentail. 

17Li cristianoe xco'laj xa xchi'uc lequil ve'lil cha'ay li c'usi tsta ta sventa lo'lavaneje, 

pero ta ts'acal xco'laj xchi'uc xixib ton chc'ot ta ye. 

18Li c'usi ta jnoptique ta xc'ot ta pasel ti me lec nopbile; li pleitoe xu' cu'untic ti me lec 

chapanbile. 

19Li boch'o toj ech'em xlo'ilaje mu sna' snaq'uel li c'usi chapanbil ta mucule; ja' lec mu 

me xachi'in li boch'o xpuquet no'ox ta lo'ile. 

20Li boch'o ta xchopolc'opta stot sme'e ta xcham jech chac c'u cha'al chtu'p luz ta ic' 

osil. 

21Me ta anil no'ox ta jtatic c'usi oy cu'untique, ts'acal chvinaj ti mu'yuc yich'oj 

bendicione. 

22Mu me xaval ti vo'ot chapac ac'oplal atuque; malao c'u x'elan chascoltaot stuc li 

Muc'ul Diose. 

23Li Muc'ul Diose chopol chil li sbisol ti mu'yuc ts'acale; mu'yuc lec chil noxtoc li 

kilo ti mu'yuc ts'acale. 

24Li Muc'ul Diose ja' oy ta sventa jujujet yacan chanov li cristianoetique; ¿me oy 

boch'o xu' tsna' stuc li c'usi chc'ot ta pasel ta stojole? 

25Toj xi'bal sba li boch'o ta anil no'ox oy c'usi chal ta stojol Diose, yu'un xu' ts'acal 

chlic snop ti manchuc la spas jeche. 

26Li ajvalil ti lec bije ta sloq'ues ta stojol li boch'o chopolique, ta snet' lec comel ta 

yacan. 

27Li sbijil jol co'ntontique ja' sluz Muc'ul Dios yac'ojbutic, ja' sventa chac' jna'tic li 

c'usi oy ta yut co'ntontique. 

28Me ja' oy ta yo'nton c'uxubinvanej xchi'uc c'usi melel li ajvalile, lec jun yo'nton te 

chotol o ta xchotleb. 

29Li stoyobbail queremetique ja' li stsatsalique; li yich'el ta muc' moletique ja' li saquil 

sjolique. 

30Li nucule ja' xpoxil li c'usi chopole; li majele ja' chistuq'uibtasbutic co'ntontic. 

Proverbios 21 

1Li Muc'ul Diose ja' tspasbe ta mantal yo'nton li ajvalile jech chac c'u cha'al tsbeiltas 

batel ta sbe li uc'umetique; ti c'u x'elan tsc'an yo'nton stuc li Muc'ul Diose ja' jech 

tspas. 

2Li cristianoetique tsnop ti lec scotol c'usi tspasique, pero ja' stuc Muc'ul Dios chal me 

lec, me mu lecuc. 

3Me ja' ta jpastic c'usi lec c'usi tuq'ue, ja' toj lec chil li Muc'ul Diose; ja' mu sta jech 

slequil chil li smoton chich' milbele. 

4Li jtoyba satile, li jtoyba o'ntonale, li boch'o chopol yo'ntonique ja' mulil. 

5Li c'usi chich' chapanel ti lec nopbile lec chbat; yan me vovil pasbil no'ox ta anile 

mu'yuc stu chc'ot. 

6Li jc'ulejaltic ta jtatic ta sventa lo'lavaneje ta anil no'ox ta sac ch'ay jech chac c'u 

cha'al ch'ayil, ja' no'ox c'u cha'al jsa' jlajel jchameltic o. 

7Li boch'o chopolique ja' no'ox te chajvalinic o li xchopolilique, yu'un ja' mu sc'an 

spasic li c'usitic tuq'ue. 

8Li c'usi tspasic boch'o chopolique mu'yuc stuq'uil, mu'yuc smelol; yan li boch'o tuc' 

yo'ntonique tuc' c'usitic tspasic. 

9Ja' xloc' venta me mu'yuc jnatic bu nacalutique; ja' altic toj lec jnatic me jsa'c'op ants 

quic'ojtique. 

10Li boch'o chopolique ja' no'ox tsc'an tspasic o li c'usi chopole; me jutuc mu'yuc c'ux 

ta yo'nton xchi'ilic. 

11C'alal chich' ac'bel stoj smul li jtoybae, te chlic bijubuc li boch'o mu'yuc sbijile; 

c'alal chich' taq'uiel li boch'o bije, oy c'usi lec chlic xchan. 

12Li Dios ti tuc' yo'ntone tsq'uel c'usitic tspasic ta snailalic li boch'otic chopolique; 

j'ech'el chac' soquicuc o batel ta scoj xchopolilic. 

13Li boch'o mu stuc'ulanbe sc'op me'one ja' no'ox jech mu xtuc'ulanbat sc'op ec ti 

c'alal tsc'an vocole. 

14Li matanale xu' chlecub o'ntonal yu'un; li c'usi chich' q'uelanele xu' tspajes sc'ac'al 

o'ntonal. 

15C'alal oy lec chapanele, ja' sventa xcuxet no'ox yo'nton li boch'o tuc' yo'ntone; yan li 

boch'o chopol c'usi tspase ja' no'ox sventa xi'el cha'ay. 

16Li boch'o ta scomtsan spasel c'usi leque ja' xchi'il chc'ot li boch'otic chamenique. 

17Li boch'o chbat yo'nton yu'un c'usiuc no'ox lec chile mu xtoy o; li boch'o puru uch' 

pox, puru smanel muil poxil batem ta yo'ntone tspas ta me'on. 

18Li boch'o tuc' yo'ntone mu'yuc chich' vocol, yu'un ja' xq'uexol chc'ot li boch'o 

chopole; li boch'o lec c'usi tspase ja' xq'uexol chc'ot li boch'o chopol c'usi tspase. 

19Ja' xu' no'ox me jtuctic nacalutic ta xocol banamile; ja' vocol me jsa'c'op, me 

simarón ants quic'ojtique. 

20Li boch'o bije oy ep c'usitic oy yu'un, xchi'uc oy ep sc'ulejal ta sna; yan li boch'o mu 

bijuque jech no'ox tsvontol lajes scotol li c'usi oy yu'une. 

21Li boch'o tspasilan o c'usi lec xchi'uc chc'uxubinvan oe lec chbat, tsta xcuxetel 

yo'nton, xchi'uc tsta ich'el ta muc'. 

22Li boch'o bije sna' c'usi chut li lum ti lec chabibile, jech mu'yuc xa stsatsal chcom o 

ti lec to'ox spatoj yo'ntonic yu'une. 

23Li boch'o tspajes yee ja' sventa chc'uxubin sba, jech mu sta svocol. 

24Li boch'o muc' no'ox yac'oj sba, ti jeloven no'oxe, ti ja' no'ox tspas li c'usi oy ta 

yo'nton stuque, “jtoyba”, xi sbi. 

25Li ch'aje te chmilat yu'un li c'usi tsc'an yo'ntone, yu'un mu xchi cha'ay abtel, 

26jech scotol no'ox c'ac'al te xpich'et o yo'nton; pero li boch'o tuc' yo'ntone mu xlaj 

cha'ay chac' li c'usi oy yu'une. 

27Li smoton Dios tsmilic boch'o chopol yo'ntonique mu'yuc stu chil li Muc'ul Diose; 

¡c'u to x'elan chopol chil li boch'o ta xchopolil yo'nton chaq'uique! 

28Li j'epalc'op testigoe mu'yuc stu ch-ilat; yan li boch'o cha'ibe lec smelole oy stu li 

c'usi chale. 



1149 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

29Li boch'o tuc' yo'ntone ta melel lec tsnop li c'usi tspase; yan li boch'o chopole ja' 

no'ox chac' ta ilel ti lec jun yo'nton yilele. 

30Ta stojol Muc'ul Diose mu'yuc stu li jbijiltique, li c'usi lec jna'tique, xchi'uc ti lec 

jna' xijlo'ilaje. 

31Li ca'e lec chich' chapanel batel sventa chbat ta pasc'op, pero ja' stuc Muc'ul Dios 

chac' li boch'o xu' tspas canale. 

Proverbios 22 

1Ja' toj jun yutsil me lec jc'oplaltique; ja' altic me ja' no'ox ep jc'ulejaltique, me ja' 

no'ox oy ep c'anal taq'uin, saquil taq'uin cu'untique. 

2Li jc'ulej xchi'uc li me'one co'olic no'ox ta xchibalic, yu'un co'ol pasbilic yu'un li 

Muc'ul Diose. 

3Li boch'o bije ta xil li c'usi xi'bal sbae, jech mu xbat stic' sba te; yan li boch'o muc 

bijuque tstic' no'ox sba batel, jech te ta sta o svocol. 

4Me chquich'tic lec ta muc' li Muc'ul Diose, me biq'uit chcac' jbatic ta stojole, oy c'usi 

lec ta jtatic; ta jta jc'ulejaltic, ich'el ta muc', xchi'uc jcuxlejaltic li' ta banamil. 

5Li boch'otic chopolique ta puru ch'ixtic, ta puru chuculaltic bu chanovic; yan li 

boch'o tsq'uel sba leque tsvoc' sba, mu xbat te. 

6Chanubtasic lec avalab anich'nabic ti bu beal tsc'an tstam batele, jech mu scomtsanic 

o ti c'alal mol me'elic xae. 

7Li me'onetique ja' yajvalic chc'ot li jc'uleje; li jq'uextaq'uinetique mozoinbilic chc'ot 

yu'un boch'o chac' ta q'uexel staq'uine. 

8Li boch'o tsts'un c'usi chopole ja' ta sc'aj li c'usi chopol la sts'une; li stsatsal ti la spas 

o c'usi chopole ja' ta xmilat o yu'un. 

9Li boch'o toj abul sba chil xchi'ile, me chac'be sve'el li me'onetique, ta sta slequilal. 

10Taco loq'uel ta atojolic li jtoybae, jech ta xlam li c'usi chopole, jech mu'yuc xa c'op, 

mu'yuc xa chopolc'optael. 

11Li boch'o tuc' yo'ntone xchi'uc li boch'o lec no'ox xc'opoje lec chc'anat yu'un li 

ajvalile. 

12Li Muc'ul Diose chchabibe lec c'usi tsnop li boch'o bijique; tsmacbe ta be c'usi 

tsnopic li jlo'lavanejetique. 

13Li boch'o ch'aje jech chal: “Mu xu' chiloc', yu'un te oy ta xoral jcot león chismilun”, 

xi. 

14Li slo'il jmulavil antse ja' jech chac c'u cha'al natil xab; ja' te chbaj ochel li boch'o 

chopol ilbil yu'un Muc'ul Diose. 

15Ja' stalel oy sbolil yo'ntonic li ololetique, pero me ta xich' tojobtasel ta nucule, ta 

xnamaj loq'uel li sbolil yo'ntonique. 

16Li boch'o chuts'inta me'on ta sventa chepajes c'usi oy yu'une, o me ta sventa 

tsq'uelanbe yan jc'uleje, ta jbel sc'oplal tspas o ta me'on. 

Lajuneb xcha'vinic (30) bijubtaseletic 

17Ts'e'ano lec achiquin, a'yo lec c'usi chal li boch'o bijique; ac'o lec avo'nton ta ya'yel 

li bijubtasel chacalbote. 

18Yu'un toj jun yutsil me chachabi lec ta avo'ntone, jech chapalot sventa xu' 

chloq'uilan o ta ave. 

19Chacac'bot lec ana' li' ta ora, yu'un jech xu' chapat lec avo'nton ta stojol li Muc'ul 

Diose. 

20Laj xa jts'ibabot lajuneb xcha'vinic (30) ta voc' lo'iletic, yich'oj lequil tojobtasel 

xchi'uc bijubtasel; 

21yu'un jech chlic ana' c'usi tuc', xchi'uc c'usi melel, xchi'uc jech lec xana' c'usi lec 

chatac' me oy c'usi chajac'bate. 

-1- 

22Mu me xapojbe c'usi oy yu'un me'on ta sventa ti abul no'ox sba chavile; mu me 

xavuts'inta ta stojol jchapanvanejetic li boch'o mu xu' yu'un tspoj sbae. 

23Yu'un ja' me stuc Muc'ul Diose ta spoj; ta me xac'be svocol ec li boch'o ch-

uts'intavane. 

-2- 

24Mu me xachi'in li boch'o toj ech'em x'iline; mu me xapas ta co'ol avo'nton achi'uc li 

boch'o toj ech'em sa' c'ope. 

25Naca me te achanbe stalel, jech te chucul chacom o yu'un. 

-3- 

26Mu me xava'an aba ta xq'uexel c'usi tsc'an yan cristianoetic, 

27yu'un me muc xtoj avu'une xu' chaspojboxuc batel c'alal ta avayab. 

-4- 

28Mu me xabat'ajesic batel li sts'aquiltac avosilic ti yac'ojic ono'ox comel jmoltot 

jyame'tic ta vo'one. 

-5- 

29Li boch'o toj lec yabtele ja' ch-ic'at ta abtel yu'un li ajvaliletique; muc teuc no'ox ch-

abtej ta stojol li boch'o tojol vinic no'oxe. 

Proverbios 23 

-6- 

1Me oy chayic'ot ta ve'el li boch'o tsots yabtele, q'uelo me lec c'usi chapas ta stojol li 

boch'o te oye. 

2Ac'o me solel chavi'naj xa, ts'ico to avo'nton. 

3Mu me xaslo'laot li smuil lequil ve'lile, yu'un naca me ja' no'ox chavich' lo'lael o. 

-7- 

4Mu me xamil aba ta abtel sventa chac'an chapas ta jc'ulej; bijan me, mu me ja'uc xbat 

avo'nton o ta snopel. 

5Q'uelo lec avil li c'ulejalile, anil no'ox chbat; xco'laj no'ox xchi'uc ta xloc' xic' ya'yel; 

jech chac c'u cha'al xic ta xvil no'ox batel. 

-8- 

6Mu me xachi'in ta ve'el ta xmexa li boch'o t'ut'e; mu me xpich'etuc avo'nton yu'un li 

lequil ve'lil oy yu'une, 

7yu'un ja' no'ox ta snop ti ep chlaj li c'usi oy yu'une. Ac'o me “la' ve'an, uch'an vo'”, 

xayutot, pero mu ta yutsiluc yo'nton. 

8Ta ts'acal chlic lo'ilajuc avo'nton, jech mu'yuc stu chc'ot ti toj lec laj ac'opane. 

-9- 

9Mu me teuc yabinoj chalo'ilaj li boch'o bole, yu'un ja' no'ox ta sna'le li c'usi lec 

chavale. 

-10- 

10Mu me xabat'ajesic li poco' ts'aquetic avu'unique; mu me xane'tbe yosil li me'on 

ololetique. 

11Yu'un oy me Jc'opojel yu'unic, ja' li Boch'o lec xu' yu'une; ja' me chtal 

scontrainoxuc. 

-11- 

12Ac'o me lec ta avo'ntonic li chanubtasele; tuc'ulano me lec li bijubtasele. 

-12- 

13Mu me xapajes aba ta staq'uiel li anich'one, yu'un me chavac'be nucule mu'yuc ta 

xcham o. 

14Yu'un me chavac'be nucule ja' sventa mu xch'ay batel. 

-13- 

15Jnich'on, me lec bij chabate, lec jun co'nton avu'un. 

16Bats'i xcuxet no'ox jol co'nton avu'un, me puru tuc' c'usitic chloc' ta avee. 

-14- 

17Mu me xati'-o'nta li jpasmuliletique; ja' no'ox xavich' ta muc' scotol c'ac'al li Muc'ul 

Diose. 

18Jech jbel sc'oplal chata li c'usi chamalae; li c'usi sc'oplal chatae ta persa chc'ot ta 

pasel. 

-15- 

19Jnich'on, a'yo me lec ava'ay, jech chabijub; ja' me xatam batel li lequil bee. 

20Mu me xachi'in li jyacubeletique xchi'uc li boch'o mu xpaj yo'ntonic ta ve'ele. 

21Yu'un li jyacubeletic xchi'uc li boch'o c'usiuc no'ox tstun slajesique tspasic ta me'on; 

li boch'otic ch'ajique solel pac' noch sc'u' spoc' tslapic. 

-16- 

22Ch'uno me c'usi chayalbot li atote yu'un xnich'onot; mu me xabaj ame' ti c'alal me'el 

xae. 

23C'ano me li bijubtasel, li chanubtasel, xchi'uc li tojobtasele; oyuc me ta avo'nton 

chasa'. 

24Li totil ti lec tuc' yo'nton xnich'one xcuxet no'ox yo'nton; li boch'o toj lec bij 

xnich'one jun no'ox yo'nton yu'un. 

25Alab nich'nabetic, ac'beic xcuxetel yo'nton li atot ame'ique; cuxetuc no'ox yo'nton 

avu'unic li boch'o la svoq'uesoxuc laj yayintasoxuque. 

-17- 

26Jnich'on, ac'o lec avo'nton ta jtojol; ja' q'uelo lec avil li c'usi ta jpase. 

27Yu'un li jmulavil antse ja' jech chac c'u cha'al natil xab; li yan antse ja' jech chac c'u 

cha'al pozo ti toj lots'ole. 

28Ta sa' c'u x'elan chislo'lautic jech chac c'u cha'al jun j'elec', jech ep viniquetic 

chch'ayic o batel yu'un. 

-18- 

29¿Boch'o ti tsta ep svocole? ¿Boch'o ti abul sbae? ¿Boch'o ti puru c'op no'ox tsta, ti 

x'oc'olet no'oxe? ¿Boch'o ti ta jech no'ox tuch'ultic sbae? ¿Boch'o ti chacbejanic no'ox 

sbec' sate? 

30Ja' li boch'o mu spajes sba ta uch' poxe, ti te ono'ox tsa'ilan o li c'usitic chac' 

yacubele. 

31Mu me xaslo'laot li c'usitic chac' yacubele; mu me xpich'aj avo'nton ti lec xa 

c'ant'ojan, ti lec xa st'islajet c'alal lechel ta bise, ti mu xa vocoluc chyal ta uch'el yilele. 

32Yu'un ta ts'acal ta jta ep jvocoltic yu'un, ja' jech chac c'u cha'al c'alal tsti'utic jcot 

jti'val chon. 

33Toj yan sba c'usitic chlic aval yu'un, jech chlic anop, chlic aval c'usitic chopol. 

34Xco'laj xa xchi'uc cajalot ta barco chava'ay ti c'alal xyuc'lajet li nabe; xco'laj xa 

xchi'uc luchulot ta sni' ste'el barco chava'ay. 

35Ts'acal jech chlic aval: “La smajicun pero mu'yuc c'ux xca'ay; laj yac'bicun nucul 

pero muc xca'ay, pero icux xa co'nton, chbat jsa' yan velta li poxe”, xachi. 

Proverbios 24 

-19- 

1Mu me xati'-o'nta li boch'otic chopolique; mu me chacuc xbat achi'in ava'ay noxtoc, 

2yu'un puru sa' c'op no'ox oy ta yo'ntonic, yu'un ja' no'ox chalilanic o ti tspasic c'usi 

chopole. 

-20- 

3Ta sventa jbijiltic xu' lec chijbat junultic ta na; ta sventa lec jna'tic snopel lec chbat 

cu'untic. 

4Ta sventa sbijil jol co'ntontic, ta xnoj ta c'usitic lec li jnatique xchi'uc ta c'usitic tsots 

sc'oplal. 

-21- 

5Ja' ven jtunel li boch'o bije; ja' mu sta jech stu li boch'o ja' no'ox tsots slomoe. Ja' 

tsots sc'oplal me oy c'usi jna'tique; ja' mu tsotsuc sc'oplal me ja' no'ox lec tsotsutique. 

6Yu'un c'alal chich' pasel c'ope, tsc'an lec bij li boch'o chchapane; c'alal chich' pasel 

canale, tsc'an ep li boch'o chchapanique. 

-22- 

7Li boch'o mu'yuc sbijile mu sna' c'usi chal ti c'alal oy c'usi chich' chapanele, yu'un 

mu'yuc ta yo'nton li lequil bijubtasele. 

-23- 

8Li boch'o ja' no'ox snopoj tspas o c'usi chopole, le'e toj chopol sjol, xi sc'oplal. 

9Li boch'o bole ja' no'ox oy ta yo'nton li mulile; li jna'levaneje mu'yuc lec ch-ilat yu'un 

li cristianoetique. 

-24- 

10Me chchibaj avo'nton c'alal yorail oy avocole, yu'un mu'yuc stsatsal avo'nton. 

-25- 

11Pojo me li boch'o ta xa xich' milele; coltao li boch'o yu'un xa chcham yu'unique. 

12Yu'un ac'o me ts'acal chaval ti muc xava'ye, pero sna'oj li boch'o yiloj c'usi oy ta 

co'ntontique; xotquin li boch'o tsq'uel c'u xij'elanutique; ja' chac'be stojol c'u x'elan 

yabtel li jujun cristianoe. 

-26- 

13-14Jnich'on, c'ano me li abijile yu'un ja' toj lec, jech chac c'u cha'al c'alal chalo' li 

spom muc'ta pome, toj lec chi' ta lo'el; ja' jech chava'ay c'alal me chata li abijile. Me 

chata li abijile, toj lec chabat; li c'usi chamala chatae, persa chc'ot ta pasel. 

-27- 

15Mu me c'usi chopol xanop xapasbe li boch'o tuc' yo'ntone; mu me xbat avelc'anbe 

c'usi oy yu'un. 

16Ac'o me chyal ta lum vucubuc velta li boch'o tuc' yo'ntone, ta ono'ox stam sba liquel 

yan velta; yan li boch'o chopolique te chyalic o ta lum ta scoj svocolic. 

-28- 

17C'alal chyal ta lum li avajcontrae, mu me xatse'inta; c'alal me tsbosi yacane, mu me 

xcuxetuc xa avo'nton. 

18Le'e mu lecuc chil li Muc'ul Diose; xu' vo'ot chlic joybijuc ta aba sc'ac'al yo'nton li 

Diose. 

-29- 

19Mu me xa'ilin ta scoj li boch'o chopolique; mu me xti'etuc avo'nton ta stojol li 

jpasmuliletique. 

20Yu'un li stuquique mu'yuc c'usi lec tstaic; j'ech'el chtu'p sc'oplalic o. 

-30- 

21Jnich'on, ich'o me ta muc' li Muc'ul Diose, ich'o ta muc' noxtoc li ajvalile; mu me 

xbat achi'in li boch'o chcontrainvanique. 

22Yu'un ta anil no'ox xu' tsta svocolic; mu'yuc boch'o sna' c'u x'elan ch-ac'bat svocolic 

yu'un li Diose xchi'uc li ajvalile. 

Yantic bijubtaseletic yu'unic li boch'o bijique 

23Li'i ja' bijubtaseletic laj yalic noxtoc li boch'otic bijique: Me t'ujbil no'ox boch'o 

chich' ich'bel ta muc' ya'yej c'alal oy chapanele, mu lecuc. 

24Li boch'o jech chalbe li boch'o oy smule: “Mu'yuc amul”, me xute, ta 

xchopolc'optaat yu'un li cristianoetique; mu'yuc lec ch-ilat o yu'un li muc'tic lume. 

25Yan li boch'o chac'be stoj smule toj lec ch-ilat; lec ch-albat sc'oplal yu'un li 

cristianoetique. 

26Li boch'o lec tstac' sutel lo'ile, ja' jech chc'ot jech chac c'u cha'al boch'o chich' 

ts'uts'bel yee. 

27Chapano ba'yuc abolomal; abtejan lec ta avosil; ts'acal to xu' chava'an li anae. 

28Mu me xava'an aba ta j'epalc'op testigo ta scontrainel li achi'ile; mu me xalo'lavan 

achi'uc li avee. 

29Mu me jechuc xanop: “Ti c'u x'elan la spasbune ja' jech ta jpasbe ya'ay ec; ac'o spas 

ya'ay ec ti c'u x'elan la spasbune”, mu me xachi. 

30C'alal lijelov ta yosil li boch'o ch'aje, c'alal lijelov ta ts'usubtic yu'un li boch'o mu 

sna' snopele, 

31puru ch'ix te ch'iem ta yosil laj quil; noj ta puru ch'ixtic li yosile, xchi'uc jinem 

scotol li tonetic ti setbil oe. 

32C'alal laj quil jeche, muc jch'ay ta co'nton; oy c'usi lec la jchan o. 

33Me puru vayel chapase, me puru nicubajel chapase, me chamey no'ox ac'ob ta 

vayele, 

34ta xtal stsacot li me'onale, chayac'bot lec avocol jech chac c'u cha'al jun j'elec' ti 

yich'oj tal lec yabtejebe. 

Proverbios 25 

Xcha'voc'al chanubtaseletic laj yal Salomón 
(Caps 25.1-29.27) 

1Li'i ja' bic'tal lequil chanubtaseletic yu'un li Salomone; ts'acal to ja' xa no'ox la 

xcha'loc'taic ta vun li yaj'abteltac Ezequías, ajvalil ta Judae. 

2Ja' yich'el ta muc' Dios ti c'alal oy c'usi mucul smelol yu'une; ja' yich'el ta muc' 

ajvalil ti c'alal tsjambe lec smelole. 

3Li stayalil vinajele, li snatil yut banamile, li c'usitic tsnopic ajvaliletique, mu'yuc 

boch'o xu' tsna'. 

4Loq'uesbo yic'ubal li saquil taq'uine, jech xu' chich' lec tunesel. 

5Loq'ueso ta abtel ta stojol ajvalil li boch'o chopole, jech lec tuc' chbat yabtel li 

ajvalile. 

6Mu me muc'uc xapas aba ta stojol li ajvalile; mu me xbat chotlan yo' bu oy li 

banquilaletique. 

7Ja' lec malao no'ox iq'uel; ja' vocol me ja' no'ox ata q'uexlaltasel ta stojol li 

banquilaletique. Me oy c'usi laj avil lec ta asate, 

8mu me ta aniluc xavac' ta chapanel; mu me ts'acaluc to mu xa xana' c'usi chapas 

c'alal me layal xa'ox ta q'uexlal yu'un li yane. 

9Me oy boch'o ta stic'bot amule, xu' chapoj aba, pero mu me xavinajesbe c'usi mucul 

yu'un li yane. 

10Yu'un me oy boch'o laj ya'ye, xu' chayac'ot ta q'uexlal, jech te tsoc o ac'oplal, 

mu'yuc xa xpoxil o. 

11Li lequil c'op chich' alel c'alal ja' yorail tsc'an alele ja' jech chc'ot jech chac c'u cha'al 

sloc'obal mantsano pasbil ta c'anal taq'uin xchi'uc ta saquil taq'uin. 

12Li lequil taq'uiel chac' boch'o bije ja' jech chc'ot yu'un jech chac c'u cha'al lequil 

nats'il pasbil ta c'anal taq'uin li boch'o lec chc'ot ta yo'ntone. 

13Li lequil j'almantale ja' jech c'otem jech chac c'u cha'al siquil bot c'alal chcuch'tic ta 

yorail c'ux c'ac'ale yu'un toj xcuxet no'ox yo'nton yu'un li boch'otic chtacvanic batele, 

yu'un lec chpat yo'nton yu'un li yajvale. 

14Li boch'o chal oy c'usi chac', ti ts'acal mu'yuc c'usi chac' oe, ja' jech chac c'u cha'al 

toc, xchi'uc ic' ti mu'yuc chac' ya'lele. 

15Li smuc'ul co'ntontique tslamajes li ile; li c'unil c'ope tslamajes li c'usi chopol ta 

xc'ot ta pasele. 

16Me oy laj ata spom muc'ta pome, mu me toj epuc xalo'; mu me ja'uc ta scoj toj ep 

chalo' ti chlic axeta loq'uele. 

17Me oy chavu'lan li boch'o nopol nacalot achi'uque, mu me teuc no'ox xacujcun, naca 

me xlic ech'uc yo'nton avu'un, jech xu' chlic scontrainot. 

18Li boch'o jeche' no'ox ta snopbe smul xchi'ile ja' jech c'otem jech chac c'u cha'al 

martillo, cuchilo, xchi'uc flecha ti lec ts'ubts'ub sni'e. 

19Me ja' ta jpat co'ntontic yu'un boch'o lec sna' smaquel satil c'alal oy jvocoltique, ja' 

jech chijc'ot jech chac c'u cha'al boch'o c'asem yacan, xchi'uc boch'o lajemic ta chon 

stanal ye. 

20Li boch'o xq'uejin no'ox ta q'ueojetic c'alal oy svocol xchi'ile co'ol chc'ot jech chac 

c'u cha'al ta jloc'betic sc'u' c'alal toj ech'em sique, xchi'uc c'alal chcac'betic ats'am ti bu 

tuch'eme. 

21Me ta xvi'naj li avajcontrae, ac'bo sve'el; me taquin yo'ntone, ac'bo vo' yuch'. 

22Jech chlic q'uexovuc avu'un; ja' Muc'ul Dios chayac'bot atojol. 

23Li ic' chtal ta nortee ja' chic' tal li q'uinubale; li c'usi chopol chloc' ta quetique ja' 

chac' li sc'ac'al o'ntonale. 

24Ja' xloc' venta me mu'yuc lec jnatic bu nacalutique; ja' altic toj lec jnatic me jsa'c'op 

ants quic'ojtique. 

25Li lequil a'yej chtal ta nome ja' jech chac c'u cha'al siquil yoxo' chcuch'tic c'alal 

taquin co'ntontique. 

26Li boch'o mu'yuc smule, me chlic xi'uc yu'un jun chopol vinique ja' jech chc'ot jech 

chac c'u cha'al jun nio' ti chlic tatubuque. 

27Me toj ep ta jlo'tic spom muc'ta pome, mu lecuc ta sventa jbec'taltic; jech noxtoc mu 

lecuc ta jventatic me toj ech'em ich'bilutic ta muq'ue. 

28Li boch'o mu sna' stsalel c'usi chopol tsc'an yo'ntone ja' jech c'otem jech chac c'u 

cha'al jun lum ti mu'yuc scoraltonale, ti mu vocoluc ch-och yajcontrae. 

Proverbios 26 

1Jech chac c'u cha'al mu snupin me chac' tayo ta yorail q'uepelaltique xchi'uc mu 

snupin chac' vo' ta yorail c'aojtique, ja' jech mu snupin me ich'bil ta muc' li bol 

cristianoe. 

2Li j'ilc'ope mu xc'ot ta jtojoltic ti me muc ta jmulticuque, jech chac c'u cha'al mut, o 

xaval-eq'uen ti xvilet no'ox jelovel ti mu xluchi ta jtojoltique. 

3Li ca'e chich'be smelol ta torcio, li buroe chich'be smelol ta vozal; ja' no'ox jech ec li 

boch'o bole chich'be smelol ta nucul. 

4Mu me xanupultasbe slo'il li boch'o bole, yu'un naca me te xlic boliban ec. 

5Tac'bo sutel jech chac c'u cha'al tsc'an tac'bel sc'op li boch'o bole, yu'un jech mu snop 

ti lec bije. 

6Li boch'o tstacbe batel mantal jun bol vinique ja' jech chc'ot jech chac c'u cha'al 

boch'o tsboj yacan ti ja' no'ox tsa' svocol stuque. 

7Li coxoe mu xu' yu'un nat chanov ja' jech li bol cristianoe mu xu' yu'un chal li bic'tal 

lequil chanubtasele. 

8C'alal chich' ac'bel stanal li jimich'e, mu smeloluc me chich' chuquel lec li tone, ja' 

jech mu smeloluc me chich' ich'el ta muc' li boch'o bole. 

9Jech chac c'u cha'al jyacubel ti mu xa'ibe xc'uxul li ch'ix ch-och ta sbec'tale, ja' jech li 

bol cristianoe mu xa'ibe smelol li bic'tal lequil chanubtasele. 

10Li boch'o chic' ta abtel bol vinic, o me jcotcovil vinique ja' co'ol chac c'u cha'al 

j'ac'flecha ti ep boch'o chac'be svocole. 

11Li bol cristiano ti te no'ox chcha'pasilan o sbol talele ja' jech chac c'u cha'al jcot ts'i' 

ti chcha'lo' yan velta xee. 

12Mu'yuc bu xquiltic ti toj bij li boch'o chal ti oy lec sbijile; ja' xu' to jutuc li boch'o 

bole. 

13Ti c'u cha'al mu x'abtej o li boch'o ch'aje, jech chal: “Oy bolom snac'oj sba ta be; oy 

bolom chmalavan ta xoraltic”, xi. 

14Li boch'o ch'aj ti te no'ox xbalet ta svayabe ja' jech c'otem jech chac c'u cha'al 

macna ti te no'ox xvelet o ta stsaclebe. 

15Li boch'o toj ven ch'aje ja' no'ox lec cha'ay stiq'uel sc'ob ta sets'; puru mac'linel 

tsc'an, solel tic'bel ta ye tsc'an. 

16Li boch'o ch'aje tsnop ti ja' xjelov to sbijil jech chac c'u cha'al me oy vucub 

viniquetic lec bijique. 

17Me ta jtic' jbatic ta c'op ti ma'uc jventatique, xu' chlic sjol jech chac c'u cha'al jcot 

ts'i' me ta jnitbetic ta xchiquine. 

18-19Li boch'o tslo'la xchi'il ti ts'acal chalbe ti slo'il no'oxe ja' jech chc'ot jech chac c'u 

cha'al jun jchuvaj ti chac' tsanajtic flecha ti chmilvan xchi'uque. 

20Me mu'yuc boch'o toj ech'em xlo'ilaje, mu xlic c'op, jech chac c'u cha'al c'oc' ti te 

no'ox chtu'p me mu'yuc si'ile. 

21Li ac'ale lec stsan ta ora, li si'e chac' lec yac'alil; ja' no'ox jech li jsimaroniltique xu' 

ta ora tsliques c'op. 

22Li boch'o toj ech'em xlo'ilaje toj lec ya'yel li c'usi chale; chc'ot xa c'alal ta yut 

co'ntontic yu'un ya'yel. 

23Me oy jun bin ti bonbil ta saquil taq'uine, toj lec xa c'upil sba yilel; ja' jech li boch'o 

chopol c'usi oy ta yo'ntone, toj lec xa ya'yel li c'usi chale. 

24Li boch'o stsoq'uet yo'ntone mu xac' ta ilel ti c'alal chc'opoje, ac'o me toj chopol li 

c'usi tsnop ta yo'ntone. 

25Me toj lec xasc'opanot yilele, mu me xach'un, yu'un puru chopol c'usi oy ta yo'nton. 

26Ac'o me mu xac' ta ilel ti stsoq'uet yo'ntone, pero li xchopolile ta ono'ox xvinaj ta 

stojol scotol xchi'iltac. 

27Li boch'o ta sjoc'be xch'enal xchi'ile ja' te ta x'och yalel stuc; li boch'o ta xbalch'un 

batel jbejuc tone ja' te net'bil ta xc'ot stuc. 

28Li epalc'ope chijyac'butic jvocoltic; li lo'iletic ti toj lec xa ya'yele chijsocutic yu'un. 

Proverbios 27 

1Mu me xanop ti oy c'usi lec xu' chapas ta yoc'omale, yu'un mu xana' c'usi yich'oj tal 

li jun c'ac'al oc'ome. 

2Mu me xaval atuc ti lec ac'oplale; yan boch'o ac'o yal ti ich'bilot ta muq'ue. 

3Li ton xchi'uc yi'e toj olic, pero li sc'ac'al yo'nton bol cristianoe ja' xjelov to yalal ta 

xcha'chopal. 

4Li ilinele toj tsots, li sc'ac'al o'ntonale ja' jsoquesvanej; toj vocol chcuch' cu'untic 

noxtoc li ti'-o'ntaele. 

5Ja' toj lec ti jamal chij'albat c'usi jmultique; ja' chopol me lec xa c'anbilutic yilele. 

6Ja' xloc' venta me chijyututic li boch'o lec jc'opan jba jchi'uctique; ja' altic me 

chists'uts'utic xa yilel li cajcontratique. 

7Li boch'o lec noj xch'ute mu'yuc stu yu'un li spom muc'ta pome; yan li boch'o oy 

vi'nal cha'ye, c'alal xa ta c'usi ch'a lec chi' cha'ay. 

8Li boch'o chjatov no'ox loq'uel ti bu ivoq'ue ja' jech chac c'u cha'al jcot mut ti chicta 

comel stase. 

9Li muil poxile toj xcuxet xa chca'itic yu'un; ja' jech toj xcuxet co'ntontic yu'un ti 

c'alal oy boch'o chisbijubtasutique. 

10Mu me xacomtsan li boch'o lec xac'opane xchi'uc li boch'o lec sc'opan sbaic xchi'uc 

atote. C'alal oy jvocoltique, ja' lec me ja' no'ox ta jc'opantic li boch'o nopol nacalutic 

jchi'uctique; ja' vocol me ja' chbat jc'opantic li jchi'iltic ta voq'uel ti nom to nacalique. 

11Jnich'on, bijan me, jech xcuxet no'ox co'nton avu'un; jech xu' ta jtac'be li boch'o 

chopol chiyalbun jc'oplale. 

12Li boch'o bijubtasbile chotquin li c'usi chopole, jech mu sc'an stic' sba te; yan li 

boch'o mu'yuc bije tstic' no'ox sba batel, jech te ta sta o svocol. 

13Li boch'o tstic' sba ta piarol yu'un yan cristianoe ich'bo sc'u'; li boch'o tsva'an sba ta 

sventa yil xchi'ile c'anbo prentail. 

14Li boch'o chbat sc'opan xchi'il ta ic'pulan ti x'avet no'ox c'otele ja' chc'ataj ta 

uts'intael ti jech ta spase. 

15Me jsa'c'op ants quic'ojtique, ja' jech chc'ot ta jtojoltic jech chac c'u cha'al ts'ujel ta 

yorail vo'olaltic. 

16Li boch'o tsc'an tspajese ja' co'ol jech chac c'u cha'al me tsc'an tspajes li iq'ue, o jech 

chac c'u cha'al me tsc'an tstsac ta sc'ob li aceitee. 

17Li taq'uine tsc'an juxbel ye ta taq'uin noxtoc; ja' no'ox jech ec li cristianoe ta ye 

cristiano xu' ta xbijub. 

18Li boch'o ta xchabi lec li higo te'e ta slo'be sat; ja' no'ox jech ec li boch'o lec sc'anoj 

yajvale ta sta ich'el ta muc'. 

19Li c'usi oy ta co'ntontique lec jna'tic, jech chac c'u cha'al lec xquil jsatic ta vo'e. 

20Li yavil animaetic xchi'uc li c'atinbaque mu sta yo'ntonic ta ve'el; ja' jech li jsatique 

mu x'ech' yo'nton o ta sq'uelel li c'usi chile. 

21Li taq'uinetique ta c'oc' ta xvinaj me ja' saquil taq'uin, me ja' c'anal taq'uin; ja' no'ox 

jech ec li cristianoe ta sventa ich'el ta muc' chlic vinajuc c'u x'elan yo'nton. 

22Ac'o me solel chamaj jech chac c'u cha'al trigo li boch'o bole, mu ono'ox xloc' o li 

sbolil yo'ntone. 

23Q'uelo me lec c'u x'elan li achijtaque; teteuc me ach'ulel achi'uc. 

24Yu'un li jc'ulejaltique mu sbateluc osil te oy, jech noxtoc li ajvalile mu scotoluc jabil 

tiq'uil ta yabtel. 

25C'alal ta xch'i tal li jobeltique, c'alal ta xyaxub tal li ts'i'laltique, xchi'uc c'alal chich' 

tsobel tal li ts'i'laltic ta vitsetique, 

26lec xch'i o li avunin chijtaque, ja' te chata o ac'u' ta sventa li stsotsile; jech noxtoc ta 

sventa avunin tentsuntac chaman o avosil. 

27Jech noxtoc ta ya'lel xchu' me'tentsunetic avu'un chata ave'elic achi'uc avajnil 

anich'nab, xchi'uc scotol li boch'otic te ch-abtejic avu'une. 

Proverbios 28 

1Li boch'o chopol yo'ntone jech no'ox chjatov, ac'o me mu'yuc nutsbil; yan li boch'o 

tuc' yo'ntonique jun yo'nton chcux jech chac c'u cha'al jcot león. 

2Me oy jun lum chopol chbate, ep jpasmantaletic chjelovic ta abtel, pero me oy junuc 

ajvalil lec bij, lec ch-abteje, mu'yuc c'op cha'yic. 

3Li chopol cristiano ti chac'be svocol me'onetique ja' jech chac c'u cha'al tsatsal ic'al 

vo' ti tsoques scotol c'usitic ts'unbile. 

4Li boch'o ta sbajic mantaletique chalic ti ja' lequic li boch'o chopolique; ja' xa chopol 

chlic yilic li boch'o chch'unic mantale. 

5Li boch'o chopolique mu xa'ibeic smelol li c'usi tuq'ue; yan li boch'o ja' ta sa'ic 

Muc'ul Diose lec cha'ibeic smelol scotol. 

6Ac'o me me'onutic no'ox, me lec jc'oplaltique ja' toj lec; ac'o me jc'ulejutic, me 

chopol c'usi oy ta co'ntontique ja' mu'yuc stu. 

7Li boch'o chich' ta muc' smantal Diose ja' bijil nich'onil; yan li boch'o ja' chchi'in sba 

xchi'uc jchaquinometique ta xac' ta q'uexlal li stote. 

8Li boch'o tspas ta jc'ulej xchi'uc sjol staq'uine ac'o yich' pojbel sventa chich' 

c'uxubinel li me'onetique. 

9Li boch'o mu sc'an xa'ibe smantal Diose ja' no'ox jech mu x'aybat sc'op yu'un Dios ec 

ti c'alal tsc'opane. 

10Li boch'o tsc'an ac'o sta svocol li boch'o tuc' yo'ntonique ja' chc'ot ta stojol stuc li 

c'usi snopoje; yan li boch'o tuc' yo'ntonique lec c'usi tstaic. 

11Li jc'uleje tsnop ti lec bije, pero li me'on ti sna'be lec smelole sna'oj ti mu'yuc sbijile. 

12C'alal chlic spas mantal li boch'o tuc' yo'ntonique, xcuxet no'ox yo'nton li 

cristianoetique; yan me ja' chlic spas mantal li boch'o chopol yo'ntonique, ta xi'ic li 

cristianoetique. 

13Li boch'o ta smuc smule mu'yuc lec chbat; yan li boch'o jamal chal, xchi'uc me 

tscomtsane, ch'aybil chc'ot smul. 

14Xcuxet no'ox yo'nton li boch'o j'ech'el yich'oj o ta muc' Diose; yan li boch'o tspas ta 

tsots yo'ntone ja' no'ox ta sta svocol. 

15Li chopol vinic ti ochem ta jpasmantal ta stojol me'onetique ja' jech chac c'u cha'al 

jcot león ti xme'et no'oxe, jech chac c'u cha'al jcot oso ti chvoch'ivane. 

16Me ch-och ta jpasmantal li chopol vinique, ta x'epaj li uts'intaele, yan li boch'o muc 

ja'uc chbat yo'nton yu'un sc'ulejale jal ta xcuxi. 

17Li boch'o ta xmilvane oy svocol o c'alal to chbat ta muquinaltic, xchi'uc mu'yuc 

boch'o xu' ta spoj. 

18Li boch'o tuc' no'ox chanove jun yo'nton; yan li boch'o sa'sun no'oxe ta ono'ox sta 

svocol. 

19Li boch'o sna' x'abteje ta sta lec sve'el; yan li boch'o ch'aje mu'yuc c'usi x'ayin o 

yu'un. 

20Li boch'o lequil vinique ta xich' ep bendición; yan li boch'o batem yo'nton tspas c'u 

x'elan tsta sc'ulejale ja' no'ox ta sa' ep smul. 

21Li boch'o t'ujbil no'ox boch'o chc'uxubine mu lecuc, yu'un ta jutuc no'ox taq'uin xu' 

ta soques li c'usi lec ta pasele. 

22Li xpich'etel co'ntontique chisujutic ta sa'el li jc'ulejaltique; mu jna'tic me nopol xtal 

stsacutic li me'onale. 

23Li boch'o tstaq'uiutique ts'acal tsta lec tojbel ta vocol; ja' chopol li boch'o lec no'ox 

chil c'usi ta jpastique. 

24Li boch'o chal ti mu muliluc me chelc'anbe c'usi oy yu'un stot sme'e ja' co'ol xchi'uc 

jmilvanej chc'ot. 

25Li boch'o ep c'usi chpich'-o'ntae ja' no'ox ta sliques c'op; yan li boch'o ja' spatoj o 

yo'nton ta stojol Muc'ul Diose lec c'usi tsta batel. 

26Li boch'o xu' no'ox yu'un stuc cha'ye ja' bol cristiano; yan li boch'o tstunes lec sbijil 

c'alal oy c'usi tspase, lec chbat yu'un. 

27Li boch'o tscolta me'onetique mu'yuc c'usi sc'an yu'un; yan li boch'o mu xcoltavane 

ta sta ep svocol. 

28C'alal me ja' tspasic canal li boch'o chopolique, li cristianoetique ta xi'ic; c'alal me 

ichamique, ta x'epaj li boch'otic tuc' yo'ntonique. 

Proverbios 29 

1Li boch'o ta stoy sba c'alal chich' taq'uiele, ta soc o; mu xa stac' poxtael o. 

2C'alal ja' chlic spasic mantal li boch'o tuc' yo'ntonique, xcuxet no'ox yo'ntonic li 

jteclume; c'alal ja' chlic spas mantal li boch'otic chopolique, ta xlic svocol li jteclume. 

3Me lec cha'ay bijubtasel li nich'onile, xcuxet no'ox yo'nton yu'un li stote; yan me ja' 

batem yo'nton yu'un jmulavil antse, jeche' no'ox chixtan li staq'uine. 

4Me tuc' ta xchapanvan li ajvalile, lec chbat li slumale; yan me ja' no'ox ta sloq'ues 

taq'uine, ta soc yu'un li slumale. 

5Li boch'o tsmacbe sat xchi'ile, te no'ox ta syac sba stuc. 

6Li boch'o chopole ja' spets'ul chc'ot li smul stuque; yan li boch'o tuc' yo'ntone xcuxet 

no'ox yo'nton, xq'uejin no'ox. 

7Li boch'o tuc' yo'ntone oy ta yo'nton tscolta li me'onetique, pero li boch'o chopole mu 

sventauc. 

8Li jlabanvanejetique ja' no'ox ta sa'beic sjol sjunul lum; yan li boch'otic tuc' 

yo'ntonique sna' c'u x'elan tslamesic li c'ope. 

9Me chnitvan ta chapanel li boch'o bije, li boch'o bole ja' no'ox ta x'ilin, ta xlabanvan; 

mu'yuc c'usi lec ta xchapaj o yu'unic. 

10Li jmilvanejetique chopol chilic li boch'o lequique; li boch'otic chopolique tsnop c'u 

x'elan xu' tsmilic li boch'o tuc' yo'ntonique. 

11Li boch'o bole mu xu' yu'un spajesel li sc'ac'al yo'ntone; yan li boch'o tuc' yo'ntone 

xu' yu'un tspajes sba. 

12Me oy jun ajvalil chch'un li c'usitic mu meleluque, chopol chbat scotol li j'abteletic 

yu'une. 

13Li boch'o uts'intabil xchi'uc li boch'o ch-uts'intavane oy c'usi co'ol lec tstaic, yu'un 

co'ol ac'bil sq'uelic saquil osil xchibalic yu'un li Muc'ul Diose. 

14Me lec tuc' chchapan me'onetic li ajvalile, j'ech'el mu xlaj o sc'oplal li yabtel ta 

ajvalilale. 

15Li nucul xchi'uc taq'uiele ja' sventa chbijub li ololetique; yan li querem ti te no'ox 

q'uelbile ja' no'ox chac' ta q'uexlal li sme'e. 

16C'alal me ta x'epaj li boch'otic chopolique, ta x'epaj noxtoc li mulile, pero li 

boch'otic tuc' yo'ntonique ta to xilic c'u x'elan ta xich'ic ulesel. 

17Taq'uio lec li anich'one, jech jun avo'nton yu'un, jech xcuxet no'ox avo'nton. 

18Ti bu mu'yuc j'alc'op yu'un Diose chopol chijbatutic; me chquich'tic ta muc' li 

smantal Dios chij'albate, xcuxet no'ox co'ntontic. 

19Oy mozoetic ti mu xlecub ta eil no'oxe; ac'o me cha'ay, pero mu xich' ta muc'. 

20Me oy xavil jun vinic ti ta anil no'ox chtac'ove, le'e ja' toj ven chopol ja' xu' to jutuc 

li jun bol vinique. 

21Li boch'o stotinoj smozo c'alal biq'uit toe, ts'acal xu' chlic ventainbatuc scotol li 

c'usitic oy yu'une. 

22Li boch'o toj simarone ep ta sliques c'op; li boch'o toj biq'uit yo'ntone ep ta sta smul. 

23Li jtoybae ta syalesat yu'un li stoyobbaile; yan li boch'o biq'uit chac' sbae ta x'ich'at 

ta muc'. 

24Li boch'o tsc'an ta xchi'in j'eleq'uetique ta xac' sba ta vocolajel stuc, yu'un me te xa 

oy ta chapanele, mu xa sna' c'usi chut sba. 

25Me ja' chijxi'utic yu'un li cristianoetique, ta xchucvan jech chac c'u cha'al lasu; yan 

me ja' ta jpat co'ntontic ta stojol li Muc'ul Diose, mu'yuc xi'el chca'itic. 

26Ep boch'o tsa'ic, ep boch'o tsc'anic coltael ta stojol li ajvalile, pero ja' jchapanvanej 

stuc li Muc'ul Diose. 

27Li boch'o chopolique chopol chilic li boch'o tuc' yo'ntonique; ja' no'ox jech ec li 

boch'o tuc' yo'ntonique mu'yuc lec chilic li boch'o chopol c'usi tspasique. 

Proverbios 30 

Sc'oplal c'usi laj yal Agur 

1Li Agur xnich'on Jaqué liquem ta Masae laj yalbe chanubtaseletic li Itiel xchi'uc 

Ucale; ja' jech laj yalbe chac li'i: 

2Li vu'une jtuc no'ox toj bolun ta scotol li cristianoetique; mu'yuc quich'ojbe sbijil 

cristiano. 

3Me jutuc mu'yuc jtaoj jbijil; me jutuc mu jna' c'u x'elan oy li Ch'ul Diose. 

4¿Me oy boch'o ayem tal ta vinajel ti ts'acal iyal tale? ¿Boch'o xu' yu'un tstsac ta sc'ob 

li iq'ue? ¿Boch'o xu' yu'un chchup ta sc'u' li nabe? ¿Boch'o laj yac'be sti'iltac li 

banamile? ¿Me xu' chavalbicun c'usi sbi xchi'uc c'usi sjol sbi? 

5Scotol li c'usitic yaloj Diose puru tuc'; ja' xchabioj scotol li boch'otic spatoj yo'ntonic 

ta stojole. 

6Mu me xavepajes li c'usitic yaloje, yu'un jech mu xata utel, jech mu xacom ta 

j'epalc'op. 

7Dios cu'un, oy chib li c'usi chajc'anbote; mu me xajalanbun yu'un yo'to cuxulun: 

8Ja' ta jc'an chaloq'uesbun ta co'nton li c'usi chopole xchi'uc li epalc'ope, xchi'uc mu 

me xavac' xipas ta me'on, xchi'uc ta jc'ulej; ja' no'ox ac'bun li jve'el ti c'u yepal chtun 

cu'une. 

9Yu'un me ep c'usi oy cu'une xu' chlic ch'ayan ta co'nton, xu' chlic cal ti mu 

xacotquinote; jech noxtoc, me me'onune xu' chlic elc'ajcun, jech chopol chbat ac'oplal 

cu'un, vo'ot li Diosot cu'une. 

10Mu me xatic'be smul ta stojol yajval li mozoe, yu'un naca me oy c'usi chopol 

spasbot, jech xu' chata avocol. 

11Oy boch'otic ta xchopolc'opta li stotique, xchi'uc mu'yuc lec chalbeic sc'oplal li 

sme'ique. 

12Oy boch'otic tsnopic ti toj lequique, pero mu'yuc scomtsanojic li xchopolilique. 

13Oy boch'otic stuc no'ox yac'oj sbaic; stoyoj no'ox sbaic ta stojol li xchi'ilique. 

14Oy boch'otic xco'laj xchi'uc espada ya'yel li stanal yeique; xco'laj xchi'uc cuchilo 

ya'yel li xchobique, yu'un chulesic o scotol li me'onetic ta banamile xchi'uc li 

boch'otic abul no'ox sbaique. 

15Li' ta banamile oy c'usi mu sna' xpaj yo'nton ta ve'el: “Ac'bun, ac'bun”, xi. Oy 

chanib li c'usi mu xnoj xch'utic o, ti mu ono'ox ta'louc cha'yic oe: 

16ja' li muquinaltique, ja' li ants ti mu sna' x'alaje, ja' li banamil ti chuch'ilan no'ox 

batel li vo'e, xchi'uc li tocalte'e. 

17Li boch'o tsna'le stote xchi'uc ti tsbajbe smantal sme'e ja' smoton ti ac'o yich' 

loq'uesbel sbec' sat yu'un jojetique, xchi'uc ti ac'o yich' ti'el yu'un xiquetique. 

18Oy chanib li c'usi mu jna'be smelole, ti mu jna' c'u x'elane: 

19ja' ti c'u x'elan chvil ta toyol li xique, ti c'u x'elan chanov ta tontic li quiletel 

chonetique, ti c'u x'elan chanov ta ba muc'tic nab li barcoe, xchi'uc ti c'u x'elan xu' 

tsc'an sbaic xchi'uc ants li vinique. 

20Li ants ti mu junuc yo'nton ta stojol smalale, c'alal slajel yo'nton ta ve'ele, ta suc' lec 

ye, jech chal: “Mu'yuc ve'emun”, xi. 

21Oy chanchop c'u x'elan oy li cristianoe, ti chliquic ta vochlajetel li cristianoetic 

yu'une, ti mu lecuc chilique: 

22ja' ti c'alal chlic ochuc ta ajvalilal li mozoe, ti ja' oy ep sve'el li boch'o bolique, 

23xchi'uc ti ta to sta smalal li ants ti sbajbenal xae, xchi'uc li quiara ti ch-och ta 

xq'uexol sme' ajvale. 

24Oy chanchop bic'tal chonetic li' ta banamil; ja' xjelov to sbijilic c'otem yu'unic li 

boch'otic bijique: 

25ja' li xinichetique lec epic, pero mu'yuc ep stsatsalic, pero lec sna'ic tsobel sve'elic ta 

yorail q'uepelaltic; 

26xchi'uc li cotometique ja' mu'yuc tsots slomoic, pero lec spasoj snaic ta ch'entic; 

27xchi'uc noxtoc li c'ulubetique mu'yuc ajvalil yu'unic, pero lec xcholet chanovic; 

28xchi'uc li om ti xu' no'ox ta jt'us ta jc'obtique, pero xu' ch-och c'alal ta spasubmantal 

ajvalil. 

29Oy chanib li c'usi toj lec xu' yu'unic xanubale, ti xteq'uet no'ox chanovique: 

30ja' li león ti toj xi'bal sba ta scotol yantic chonbolometique, me jutuc mu c'usi sna' xi' 

yu'un, 

31xchi'uc li te'tical cotstuluq'ue, li tot tentsune, xchi'uc li ajvalil ti xteq'uet no'ox ta 

stojol steclumale. 

32Me oy chavovil toy no'ox abae, me oy c'usi chopol chanope, me laj ava'ay abae, 

pajeso me aba. 

33Yu'un me chajuyilan lec li ya'lel xchu' vacaxe, chata mantequilla; me yipal chamaj 

ani'e, ta xloc' xch'ich'al, me chasa'ilanbe sjol achi'ile, ta xlic c'op. 

Proverbios 31 

Taq'uiel ta sventa jun ajvalil 

1Li'i ja' ya'yej slo'il Lemuel ajvalil ta Masa; ja' laj yal li c'usi ichanubtasat yu'un sme'e: 

2Querem, vo'ot ti la jvoq'uesot, ti laj cayintasote, vo'ot li stac'ubilot ca'yej jlo'il ti 

xivocolet ta stojol Diose, oy c'usi ta jc'an chacalbot: 

3Mu me xavontol lajes atsatsal ta stojol li antsetique, yu'un li antsetique ja' chaq'uic 

ch'ayuc ta be li ajvaliletique. 

4Lemuel, mu lecuc me chuch'ic pox li ajvaliletique; mu lecuc me chyacubic li 

banquilaletique. 

5Me jech te chuch'ilanic o poxe, xu' chlic ch'ayuc ta yo'ntonic li mantaletique, jech mu 

xa stuc'ulanbeic o ya'yej li boch'o abul sbaique. 

6Te ac'o yuch'ic pox li boch'otic mu'yuc stsatsalique xchi'uc li boch'otic tsots 

svocolique, 

7yu'un jech xu' chch'ay ta yo'ntonic ti abul sbaique, jech mu xa sna'ic ti ep svocolique. 

8Coltao ta lo'il li boch'o mu sna' xlo'ilajique; coltao li boch'o mu xu' yu'un tspoj 

sbaique. 

9C'opojan, tuc' xachapanvan; coltao li me'onetique xchi'uc li boch'otic toj abul 

sbaique. 

Sc'oplal jun ants ti lec yabtele 

10Li lequil ants, xchi'uc ti toj baxbole toj vocol ta tael, yu'un ja' toj ech'em slequil jech 

chac c'u cha'al tonetic ti toj c'upilic sbae. 

11Li smalale lec spatoj yo'nton yu'un; scotol no'ox ora tsta lec c'usitic oy yu'unic. 

12Scotol c'ac'al ti jayib c'ac'al cuxule puru lequic yabtel ta stojol li smalale. 

13Ta xbat sa' tal tsotsil chij xchi'uc lino no, jech xcuxet yo'nton chlic spas yabtel. 

14Ja' jech ch-abtej jech chac c'u cha'al jun barco sventa bolomajel ti nom to chbat 

xcuch tal c'usitic chtune. 

15Ic' to chlic sventa chac'be sve'el li yalabtaque, xchi'uc chalbe c'usi ac'o spas li 

squiarataque. 

16Ta xbat sq'uel me oy bu lec jsepuc osil yu'un ta sman; te ta xlic sts'un o sts'usub; ja' 

chlic stunes ti c'u yepal spasoj canal ta sventa yabtele. 

17Ta xchuc lec xch'ut, ta xich'be lec yipal; xcuxet no'ox yo'nton chbat abtejuc. 

18Oy ta yo'nton ti lec ac'o batuc li yabtele; te chnaxub o ac'ubal yu'un, te xojoban o 

sluz xchi'uc. 

19Ta sc'ob stuc chlic naojuc; ta sc'ob stuc chlic jalubajuc. 

20Ta xc'uxubin li me'onetique; ta scolta li boch'o abul sbaique; 

21C'alal chyal ep tayoe, mu xat yo'nton ta sventa li yalabtaque, yu'un lec pimic li sc'u' 

spoc' yu'une. 

22Ja' stuc ta sjal muc'tic poq'uetic; li sc'u' spoq'ue puru ta lequil lino no sjalanoj. 

23Li smalale lec ich'bil ta muc' te ta slumal, xchi'uc te chchi'in ta chotlej li 

banquilaletic ta lume. 

24Li antse lequil poq'uetic ta sjal xchi'uc chuquiletic; ta xchonbe batel li 

jchonolajeletique. 

25Ja' sc'u' c'otem li stsatsale xchi'uc ti lec sc'oplale; me jutuc mu xlo'ilaj yo'nton ta 

sventa yoc'omal. 

26Ta stunes lec sbijil c'alal chc'opoj; ta slequil yo'nton ta xchanubtasvan. 

27Tete xch'ulel xchi'uc me lec chbatic li boch'otic oy yu'une; mu jechuc no'ox chlaj vaj 

yu'un. 

28Jech ta xliquic li yalabtaque, chalic ti toj leque, xchi'uc toj lec ch-ilat yu'un li 

smalale, jech chalic; 

29“Oy ep antsetic ti lec yabtelique, pero vo'ot no'ox atuc xjelov alequil ta scotol”, 

xutic. 

30Li jlequil cutsiltique ja' no'ox chlo'lavan, li jt'ujumaltique mu'yuc stu; yan me lec 

yich'oj ta muc' Muc'ul Dios li jun antse, lec ac'o albatuc sc'oplal. 

31Albeic slequilal ta stojol li cristianoetique; alic ti toj lec yabtele. 

Eclesiastés 

Eclesiastés 1 

Li' ta banamile altic no'ox scotol 

1Li'i ja' laj yal jun jchanubtasvanej, ja' li xnich'on David ti i'och ta ajvalilal ta 

Jerusalene. 

2Jech laj yal li jchanubtasvaneje: Altic no'ox, solel mu'yuc stu o; jeche' no'ox scotol. 

3¿C'usi lec tsta li boch'o smiloj no'ox sba ta abtel li' ta banamile? 

4Xvoc' jc'ol alab nich'nabetic, xcham yan jc'ol; te staoj yav o li banamile. 

5Chloc' tal li c'ac'ale, chch'ay batel; chbat sta ti bu ono'ox chloc' tale, te chloc' tal yan 

velta noxtoc. 

6Chlic tal ta sur li iq'ue, chjoybij batel c'alal ta norte; li iq'ue xvalc'uj sutbij no'ox, xtal 

xbat no'ox. 

7Li uc'umetique te chc'otic ta nab scotol, pero li nabe mu xnoj, yu'un chloc' batel 

noxtoc; chbat ti bu ono'ox sbe uc'umetique. 

8Puru lubel no'ox chac' ta scotol, mu xa stac' alel c'u x'elan; mu'yuc c'usi stac' q'uelel ti 

ta jta jun co'ntontic o yu'une; jech noxtoc mu'yuc c'usi stac' a'yel ti xcuxet co'ntontic 

yu'une. 

9Li c'usi c'otem xa ta pasele ja' chc'ot ta pasel noxtoc; li c'usi pasbil xae ja' chich' pasel 

noxtoc; mu'yuc c'usi yan ach' li' ta sba banamile. 

10Oy boch'o jech chalic: “Li'i ja' to no'ox ic'ot o ta pasel, ja' ach' to”, xiic, pero c'otem 

xa ono'ox ta pasel ta poco' vo'one ti c'alal mu'yucutic to'oxe. 

11Chch'ay ta o'ntonal scotol li boch'otic jelovenic ta vo'onee, jech noxtoc li boch'o 

ts'acal to chtalique chlic ch'ayicuc ta o'ntonal ec. 

Oy c'usi yiloj lec stuc li jcholc'ope 

12Vu'un li jchanubtasvanejune, vu'un ajvalilun yu'un Israel te ta Jerusalén. 

13Solel la jloq'ues co'nton ta sjaq'uel, ta xchanel ta scotol jbijil ti stac' pasel, ti stac' 

chanel li' ta sba banamile. Li Diose toj ep c'usi yac'oj xu' tspas li cristianoetique yu'un 

jech te ac'o suj sbaic o ta abtel. 

14Laj cotquin scotol li c'usitic stac' pasel, stac' chanel li' ta banamile, pero altic no'ox, 

ch'ay c'ac'al no'ox. Ja' jech chac c'u cha'al me ta jc'an ta jnutstic iq'ue, mu'yuc c'usi ta 

jtatic o. 

15Li c'usi mu'yuc tuc' liqueme, mu xu' cu'untic stuq'uibtasel o, xchi'uc mu xa xu' ta 

jtsactic ta atel li c'usi ch'ayeme. 

16Jech la jnop ta co'nton: “Vu'un no'ox jtuc lec muc'un, lec bijun yu'un scotol li 

boch'otic jelovenic xa ta ajvalilal li' ta Jerusalene, yu'un ep la jsa' jbijil, ep c'usi laj 

cotquin. 

17Solel laj cac' co'nton ta yotquinel c'u x'elan li bijilile, xchi'uc laj cac' persa yotquinel 

c'u x'elan li bol talelale. Pero laj quil ti altic no'oxe; jech chac c'u cha'al me ta jc'an ta 

jnutstic iq'ue, mu'yuc c'usi ta jtatic o”, xichi. 

18Yu'un me ep c'usi chcotquintique, me ep c'usi jna'tique, ep ta jta jvocoltic noxtoc. 

Eclesiastés 2 

1Jech la jnop ta co'nton noxtoc: “Ta jpas ca'tic li c'usi tsc'an co'ntone; ta jc'upin ca'tic 

li c'usitic leque”, xichi. Pero altic noxtoc; mu'yuc c'usi stu o. 

2Li tse'eje bolibel no'ox chac'; li sc'upinel banamile mu'yuc c'usi stu o ta j'ech'el. 

3La jnop ti ta jpas ca'ay poroval c'u x'elan ta uch'el li poxe, yu'un ta jc'an oy c'usi ta 

jchan, yu'un ta jc'an ta jna' me ja' jech xcuxet yo'nton cha'yic li cristianoetic ti puru 

uch' pox tspasic jayib c'ac'al cuxulic li' ta banamile. 

4Toj muc'tic abtel la jpas: la jpas muc'tic naetic; la jts'un ts'usubtic cu'un jtuc; 

5la jpas lec ts'unubaltic cu'un jtuc; te la jts'un scotol li jaychop jsatinom te'etique. 

6Jech noxtoc la jpas yavil vo'etic sventa chcat'es o li te'etic jts'unoje. 

7La jman ep jmozotac xchi'uc jquiaratac, xchi'uc oy ep jmozotac te ivoq'uic ta jna 

noxtoc. Oy ep jvacaxtac xchi'uc jchijtac; xjelov to yepal cu'un jech chac c'u cha'al li 

yantic ajvaliletic ijelovic li' ta Jerusalene. 

8Bats'i ep la jbusan ta tsobel c'anal taq'uin, xchi'uc saquil taq'uin; ja' sc'ulejal yantic 

ajvaliletic xchi'uc yantic banamil. Oy ep jq'uejimol vinic antsetic cu'un, ep cajniltac, 

ep yan antsetic cu'un noxtoc, yu'un la jc'upin ca'ay c'usitic tsc'upin li cristianoetique. 

9Vu'un no'ox jtuc toj muc'un, yu'un la jta scotol li c'usi mu'yuc la staic li yantic 

ajvaliletic ijelovic li' ta Jerusalene. Xchi'uc mu'yuc ono'ox la jch'ay o li jbijile. 

10Me jchopuc mu'yuc la jalanbe li c'usi la sc'an co'ntone; laj jc'upin ca'ay scotol li c'usi 

lec laj quile. Yu'un toj xcuxet no'ox co'nton yu'un scotol li cabtele, ja' stojol cabtel laj 

ca'ay. 

11Ts'acal lic jq'uel lec scotol li yabtel coc jc'obe xchi'uc li yantic c'usitic toj vocolic ta 

pasel laj ca'ye. Te laj quil ti altic no'ox chac' jvocoltique, yu'un ja' no'ox jech chac c'u 

cha'al me ta jc'an ta jnutstic iq'ue, mu'yuc c'usi ta jtatic o li c'usi ta jpastic li' ta sba 

banamile. 

12Ts'acal lic jnop noxtoc ta sventa scotol li bijilil xchi'uc li bol talelale. Ja' yu'un jech 

la jnop: “¿C'usi xa yan tspas li yan ajvalil c'alal me i'oche? Mu'yuc. Ja' no'ox 

chcha'pas li c'usi pasbil xa ono'oxe”, xichi. 

13Te laj quil ti ja' oy lec stu li bijilile; ja' mu'yuc stuc li bol talelale. Jech chac c'u 

cha'al ja' lec oy stu li sac osile; ja' jutuc no'ox stu li ic' osile. 

14Li boch'o bije lec xil bu chbat; yan li bol vinique ta ic' osil chanov. Pero la jna' ti 

co'ol no'ox c'usi tstaic xchibalique. 

15Jech la jnop: “Li c'usi ta xc'ot ta stojol li bol vinique ja' jech ta xc'ot ta jtojol ec. Ja' 

yu'un mu'yuc stu ti ta jmil jba ta sa'el jbijile. Laj xa quil ti jeche' no'oxe, ti mu'yuc 

c'usi chloc' oe. 

16Yu'un mu'yuc boch'o te oy o sc'oplal sbatel osil. Manchuc me bij, me bol, scotol ta 

ono'ox xcham. C'alal me i'ech' ep jabile, ich'ay xa'ox ta alel”, xichi ta co'nton. 

17Ja' yu'un la jnop ti mu'yuc stu ti li' cuxulun ta banamile, yu'un scotol li c'usitic stac' 

pasel li' ta banamile ech' xa co'nton yu'un. Ta melel mu'yuc stu; ja' jech chac c'u cha'al 

me ta jc'an ta jnutstic iq'ue, mu'yuc c'usi ta jtatic o. 

18Jech noxtoc mu'yuc stu chquil scotol ti c'u yepal abtejemun li' ta banamile, yu'un ja' 

no'ox te chcom ta sventa li boch'o chlic ochuc ta jq'uexole. 

19Mu stac' na'el me bij, me muc bijuc li boch'o chtal sventain scotol li cabtel ti ta 

jvocol jtarabajo la jmil jba ta spasel xchi'uc li jbijil li' ta banamile. Ja' yu'un altic 

noxtoc; mu'yuc c'usi chloc' o. 

20Ja' yu'un mu junuc co'nton c'alal chquil c'u x'elan li cabtel ti la jmil jba ta spasel li' ta 

banamile. “Altic la jlubtsan jba”, xichi. 

21Yu'un li boch'o tsots ch-abtej ta sventa sbijil, ti ta stunes scotol li sjol ti bu c'alal 

sna'e, pero ja' chich' comel li boch'o mu ja'uc i'abteje. Altic noxtoc, solel mu xloc' 

venta ti jech chc'ot ta pasele. 

22Ja' yu'un ¿c'usi tsta jutuc li jun vinic ti smiloj sba ta abtel, ti sloq'uesoj yo'nton ta 

snopel li' ta banamile? 

23Ti jayib c'ac'al cuxule puru svocol no'ox oy; mu'yuc bu nacal o yo'nton xchi'uc, me 

ja'uc ta ac'ubal mu xvay ta snopel xchi'uc li c'usi tspase. Pero scotol le'e altic no'ox; 

mu'yuc c'usi tsta o me jutuc. 

24Li c'usi no'ox xu' tspas li vinic ti xu' tsbalin jutuque, ac'o no'ox ve'uc, ac'o no'ox 

yuch' lec vo', ac'o no'ox sc'upin lec ya'ay li stojol yabtele. Le'e jna'oj ti ja' jmotontic 

yac'ojbutic noxtoc li Diose. 

25¿Me oy boch'o lec chve'? ¿Me oy boch'o tsta xcuxetel yo'nton ti me mu'yuc ch-

ac'bat yu'un Diose? 

26Yu'un li Diose ja' ta xac'be sbijil, ta xac'be lec sna', ta xac'be lec xcuxetel yo'nton li 

boch'o lec chil stuque. Yan li boch'o ta sa' smule ja' no'ox ta xac'be yabtel yu'un ac'o 

stsob ep sc'ulejal sventa ja' ac'o yich' ac'bel li boch'o lec chil stuc li Diose. Scotol le'e 

mu'yuc stu noxtoc; ja' jech chac c'u cha'al me ta jc'an ta jnutstic iq'ue, mu'yuc c'usi ta 

jtatic o. 



1170 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

Eclesiastés 3 

Scotol oy yorail 

1Scotol oy sc'ac'alil; ja' yu'un scotol li c'usi tsc'an co'nton ta jpastic li' ta banamile oy 

yorail. 

2Oy yorail chijvoc'; oy yorail chijcham. Oy yorail ts'unubajel; oy yorail sbulel. 

3Oy yorail milbail; oy yorail poxtael. Oy yorail svuq'uesel; oy yorail sva'anel. 

4Oy yorail oq'uel; oy yorail tse'ej. Oy yorail me'nal; oy yorail ac'ot. 

5Oy yorail sjinesel tonetic; oy yorail stsobel. Oy yorail ta jmey jbatic; oy yorail mu 

jmey jbatic. 

6Oy yorail ta jt'untic; oy yorail ta jch'aytic. Oy yorail ta jq'uejtic; oy yorail ta jiptic. 

7Oy yorail ta jch'i'tic; oy yorail ta jts'istic. Oy yorail ch'anxijchi; oy yorail chijc'opoj. 

8Oy yorail ta jc'an jbatic; oy yorail ta jbaj jbatic. Oy yorail oy c'op; oy yorail mu'yuc 

c'op. 

9¿C'usi chloc' yu'un li jun vinic ti smiloj sba ta abtele? 

10Scotol li abtel yac'oj Dios ta sventa cristianoetique, quiloj xa ti ja' no'ox ac'bilic ta 

sventa oy svocolic o. 

11Toj lec c'upil sba la spas scotol li Diose; lec oy yorail laj yac'be. Jech noxtoc laj 

yac'be ta yo'nton cristianoetic ti mu'yuc spajeb c'usitic tspas li Diose, ac'o me mu xlaj 

yotquinic scotol li c'usi spasoj Dios ta sliqueb xchi'uc c'alal to ta slajebe. 

12Laj xa quil ti jchop no'ox c'usi lec ta sventa li cristianoetique, ja' ti ac'o cuxetuc 

no'ox yo'ntonic, ti ac'o sc'upinic c'usi lec ti jayib c'ac'al cuxulique. 

13Ja' no'ox yac'ojbutic Dios ti ac'o ve'cutic, ac'o cuch'tic vo', ti ac'o jc'upintic c'u x'elan 

slequil yutsil li cabteltique. 

14Scotol li yabtel spasoj Diose lec ts'acal la spas; mu stac' jelel o. Mu'yuc boch'o 

tsmuq'uibtas; mu'yuc boch'o tsbic'tajes. 

15Li c'usi chvinaj li' ta orae te ono'ox oy ta vo'one; li c'usi chvinaj le' to batele li' oy o 

ta ora. Jech pasbil yu'un Dios ti ja' no'ox te xvalc'uj sutbij oe. 

Li' ta banamile mu'yuc ono'ox c'usi tuc' chich' pasel o 

16Li' ta banamile oy xa ep c'usi laj cotquin. Ti bu sc'oplal lec chich' chapanele, 

soquem o ta j'ech'el; ti bu sc'oplal tuc' chich' pasele, bats'i chopol chich' pasel o. 

17Jech laj cal ta co'nton: “Ac'o xchapan Dios li boch'o tuq'ue xchi'uc li boch'o 

chopole, yu'un oy yorail yu'un ta sventa scotol li c'usitic oye, xchi'uc li c'usi chich' 

pasele”, xichi. 

18Jech la jnop noxtoc: “Li Diose chac'be yil c'u x'elan stalelic li cristianoetique, yu'un 

jech ac'o sna'ic ti co'ol chc'ot ta pasel ta stojolic jech chac c'u cha'al li 

chonbolometique. 

19Yu'un li c'usitic chc'ot ta pasel ta stojol li cristianoetique ja' jech ta xc'ot ta pasel ta 

stojolic ec li chonbolometique. Xcham li chonbolometique; xcham ec li 

cristianoetique, yu'un co'ol no'ox ta ic' cuxulic. Muc ja'uc xa yan o c'u x'elan cuxul li 

cristianoe, co'ol no'ox. Ja' yu'un altic no'ox scotol; mu'yuc c'usi stu o. 

20Jun no'ox yavilic ti bu chbat scotolique, yu'un co'ol pasbilic ta lum, jech scotolic 

chc'atajic ta lum yan velta. 

21¿Boch'o xu' tsna' ti ja' chmuy ta vinajel xch'ulel li cristianoe, ti ja' chcom ta yut 

banamil xch'ulel li chonbolometique? 

22Ta melel laj xa cotquin lec ti oy no'ox jun c'usi lec ta sventa li cristianoe, ja' ti ac'o 

no'ox sc'upin lec ya'ay li yabtele; ja' no'ox jech ac'bil o. Yu'un mu'yuc boch'o xu' chbat 

yic' tal yan velta yu'un ac'o tal sq'uel c'usi chc'ot ta pasel ti c'alal chamen xa'oxe”, xi la 

jnop. 

Eclesiastés 4 

1Ts'acal lic cac' lec venta noxtoc c'u x'elan li tsatsal uts'intael li' ta banamile. Te laj 

quil ti ep ch-oq'uic li boch'otic uts'intabilique, pero mu'yuc boch'o chtal patbatuc 

yo'ntonic; mu'yuc boch'o chtal coltavanuc, yu'un li j'uts'intavanejetique yich'oj lec 

stsatsalic. 

2La jnop ti ja' toj lec chilic li boch'otic chamenic xae, ti ja' abul sbaic li boch'otic 

cuxulic toe. 

3Pero ta melel ja' toj ven lec chilic li boch'otic mu'yuc to voq'uemique, yu'un mu'yuc 

to yiloj li c'usitic chopol chich' pasel li' ta banamile. 

4Laj quil noxtoc, ti c'alal tsots chij'abtejutique ti c'alal lec chbat cu'untic li c'usi ta 

jpastique, ja' no'ox te ta xlic jti'-o'nta jbatic o. Scotol le'e mu'yuc stu; ja' jech chac c'u 

cha'al me ta jc'an ta jnutstic li iq'ue, mu'yuc c'usi ta jtatic o. 

5Li cristianoetique jech chalic: “Li bol vinique jeche' te smeyoj sc'ob, ja' no'ox ta 

xuts'inta sba stuc”, xiic. 

6Pero li vu'une jech chcal: “Tsc'an ono'ox ta jcux co'ntontic jutuc; ja' altic me xchibal 

xa'ox jc'ob jmiloj jbatic ta abtel jchi'uctique. Mu'yuc stu; ja' jech chac c'u cha'al me ta 

jc'an ta jnutstic iq'ue, mu'yuc c'usi ta jtatic o”, xichi. 

7Oy yan c'usi laj quil ti chich' pasel noxtoc li' ta banamil ti mu'yuc stue: 

8oy jun vinic stuc no'ox, mu'yuc xchi'iltac, mu'yuc xnich'nab, mu'yuc yuts' yalaltac, 

pero me jutuc mu xcux ta abtel; mu x'ech' yo'nton o ta sc'upinel, ta stsobel li sc'ulejale. 

Me jutuc mu'yuc to bu jech tsnop: “¿Boch'o chich' comel li epal abtel ta jpase? ¿Me 

mu jeche'uc no'ox chcac' jvocol?”, mu'yuc bu xi. Scotol le'e mu'yuc stu o; altic chac' 

svocol. 

Me lec co'ol co'ntontique oy lec jtsatsaltic 

9Me chibutique ja' lec, yu'un ja' ep c'usi xu' cu'untic; ja' mu sta jech me jtuctic no'oxe. 

10Me oy boch'o chyal ta lum junucale xu' ja' chtoyvan liquel li june. Pero me chyal ta 

lum li boch'o stuc no'oxe, toj abul sba, yu'un mu'yuc boch'o chtoyunuc liquel. 

11Jech noxtoc me chibutic chijvayutique, lec q'uixin chca'itic; yan li boch'o stuc no'ox 

chvaye, oy sic cha'ay. 

12Li boch'o stuc no'oxe, xu' tsalbil chcom; yan li boch'o chibique, lec xu' yu'unic. Jech 

noxtoc me pasem xa ta oxc'ol li ch'ojone, vocol ta tuch'el. 

Muc ta jabilalticuc oy li jbijiltique 

13Ja' xu' to li jun me'on querem, ti oy lec sbijile; ja' mu'yuc stu li jun mol ajvalil ti 

mu'yuc bije, yu'un mu xa xa'ay taq'uiel. 

14Ac'o me me'on c'alal ivoc' li quereme, xchi'uc ac'o me ja' to iloc' ta chuquel ti ch-och 

ta xq'uexol ajvalile 

15pero li cristianoetique laj quil ti stsobetic no'ox ta scoltael sventa ch-och ta 

q'uexolile. 

16Ac'o me bats'i ep cristianoetic stsobetic ta stojol, pero mu xcuxetuc yo'ntonic ta 

stojol li yan alab nich'nab ti ts'acal to chtalique, ja' yu'un le'e altic no'ox; mu'yuc c'usi 

bal o. 

Eclesiastés 5 

Mu lecuc me ta anil no'ox oy c'usi chcaltic ta stojol Diose 

1C'alal chabat ta ch'ulna yu'un Diose, q'uelo me aba c'u x'elan chaxanov. A'ibo lec 

ava'ay smelol, yu'un ja' tsots sc'oplal; ja' mu tsotsuc sc'oplal li milbil matanal chaq'uic 

li boch'otic bolic ti mu snopic me chopol c'usi tspasique. 

2Mu me toj aniluc xac'opoj; mu me xjac' avo'nton ta yalel c'usi chaval ta stojol li 

Diose. Yu'un li Diose te oy ta vinajel; yan li vo'ote oyot ta banamil, ja' yu'un tsc'an 

leclec no'ox sba c'usi chaval ta stojol. 

3Me ep chlo'ilaj co'ntontique, chijvaychin yu'un, xchi'uc me toj ep c'usi chcaltique, ep 

c'usi mu'yuc stu chloc' ta quetic. 

4C'alal me oy c'usi chaval ta jamal ta stojol Dios chapase, paso me ta ora. Yu'un li 

Diose mu'yuc lec chil li boch'otic bolic ti mu xc'ot xc'opojique. Ja' lec ac'o c'otuc ta 

pasel avu'un li c'usi chavale. 

5Ja' lec mu xaval ta jamal chapas ti me mu xc'ot ta pasel avu'une. 

6Mu me ta scojuc no'ox ave chata amul; mu me ts'acaluc to xaval ta stojol yajtunel 

Dios ti ta scoj muc xanop lec c'usi laj avale. ¿C'u yu'un chavac' ilinuc Dios ta sventa li 

c'usi chavale? ¿C'u yu'un chavac' mu'yuc stu chil Dios li c'usi chapase? 

7Ac'o me ep li vaychile, xchi'uc li c'usitic mu'yuc stue, xchi'uc li vontol lo'il no'oxe, 

pero li vo'ote tsc'an ja' no'ox chavich' o ta muc' li Diose. 

Scotol li c'usitic oy li' ta banamile mu'yuc c'usi ta jtatic o yu'un 

8Mu me xch'ay avo'nton c'alal me oy chavil ta junuc banamil ti uts'intabilic li 

me'onetique ti me soquesbil xa li tuq'uil chapanele. Yu'un li jchapanvanejetique oy to 

yan banquilal yu'unic ti ja' chmucbat smulic yu'une. Xchi'uc oy to yan banquilal 

jpasmantal ti ja' cajal yabtele; ja' chmucbat smulic noxtoc. 

9Jech noxtoc, sc'oplal jcotoltic chtun cu'untic li c'usitic chloc' li' ta banamile, pero li 

ajvalile ja' ta xich' scotol. 

10Li boch'o tsc'upin ep taq'uine mu spas ta jun yo'nton o; li boch'o tsc'an ep c'usi oy 

yu'une muc ta'louc cha'ay ti c'u yepal staoje. Ja' yu'un altic no'ox; mu'yuc stu o. 

11Yu'un c'alal ch-epaj c'usi oy yu'une, ta x'epaj boch'o tslajes noxtoc. ¿C'usi chloc' o 

yu'un li yajval ti ja' no'ox ech'el ch-ech' ta sate? 

12Li boch'o jsa'abtel no'oxe oy bu jutuc chve', oy bu ep chve', pero lec jun yo'nton 

chvay; yan li jc'uleje mu x'aq'ue vayuc yu'un li sc'ulejale. 

13Oy yan c'usi quiloj li' ta sba banamil ti chac' ep at-o'ntone: li boch'o tstsob ep 

sc'ulejale ja' no'ox te ta sta svocol yu'un. 

14Jech noxtoc oy bu te no'ox chch'ay ta chonolajel, o ta manulajel yu'un, ja' yu'un 

mu'yuc xa c'usi chac'be comel li xnich'one. 

15Jech chac c'u cha'al t'anal ono'ox ivoq'ue, ja' jech t'anal ta sut batel noxtoc; mu'yuc 

ta xich' batel jutuc ti c'u yepal i'abteje. 

16Ta melel chac' ep at-o'nton, yu'un ti c'u ono'ox x'elan itale ja' jech tsut batel noxtoc, 

ja' yu'un jeche' no'ox laj yac' svocol ta abtel. 

17Ti jayib c'ac'al cuxule ta ic' osil no'ox oy ya'yel, toj ep svocol, toj abul sba, xchi'uc 

chvovij sjol o. 

18Ja' yu'un jun no'ox li c'usi lec quiloje. Ja' no'ox ti ac'o ve'cutic, ac'o cuch'tic lec vo'e, 

ti ac'o jc'upin lec ca'itic c'u x'elan slequil li cabteltic li' ta banamile, yu'un ja' cu'untic 

yac'ojbutic li Diose. 

19Li boch'otic ep sc'ulejalic ac'bilic yu'un Diose, ac'bilic noxtoc ti ac'o stun slajesique, 

ti ac'o stsaquic ti c'u yepal chtun yu'unique, ti ac'o cuxetuc no'ox yo'ntonic ta sventa li 

yabtelique, yu'un ja' smoton ac'bilic yu'un li Diose. 

20Jech mu xlo'ilaj yo'nton ti jayib c'ac'al cuxule, yu'un ac'bil xcuxetel yo'nton yu'un li 

Diose. 

Eclesiastés 6 

1Oy yan c'usi toj vocol quiloj noxtoc li' ta sba banamile; ep jech chc'ot ta stojol scotol 

li cristianoetique: 

2Li Diose oy bu chac'be ep sc'ulejalic xchi'uc lec sc'oplalic li cristianoetique; mu'yuc 

c'usi yan sc'an cha'yic o, pero oy bu mu x'ac'bat sc'upinic yu'un Dios li c'usitic oy 

yu'unique; yan cristiano chac'be sc'upin. Le'e altic no'ox; mu'yuc c'usi stu o. 

3Ac'o me ep jabil chcuxi li jun vinique, ac'o me chvoc' vo'vinic (100) xnich'nab, pero 

me muc sc'upin ya'ay scotol li c'usitic leque, xchi'uc me mu'yuc xmucat noxtoc c'alal 

chchame, chcal ti toj abul sbae. Ja' lec chil li olol ti chyal no'oxe. 

4Ac'o me altic no'ox ital, ac'o me jech no'ox ich'ay batel ta ic'al osil ya'yel, me muc 

xvinaj o c'usi sbi. 

5Ac'o me muc xil saquil osil, pero ja' toj jun yo'nton chcux; yan li vinique ja' toj abul 

sba. 

6Ac'o me chcuxi cha'mil (2,000) jabil li vinique, pero me muc sc'upin ya'ay scotol li 

c'usitic oy yu'une, co'ol no'ox sba, yu'un jmoj ono'ox yavilic ti bu chc'otique. 

7Li cristianoe ja' no'ox sventa ye scotol li yabtel ti yac'oj persa xchi'uque, pero mu 

ono'ox sta o jun yo'nton xchi'uc. 

8Ja' yu'un ¿c'usi lec tsta ta sventa sbijil li bijil vinique? yu'un co'ol no'ox sba xchi'uc li 

me'on ti mu'yuc c'usi tstae, ac'o me lec sna' c'usi tspas ta stojol li xchi'iltaque. 

9Ja' lec ti junuc co'ntontic yu'un li c'usi quiloj xa ta jsatic jtaojtique. Li c'usi ta 

jnopilantic ta jc'antique ja' altic. Le'e mu'yuc c'usi chloc' o; altic no'ox chcac' jvocoltic. 

10Li c'usi oy li' ta orae vo'one ono'ox ac'bil sbi, xchi'uc otquinbil ono'ox c'u x'elan li 

cristianoe, jech mu xu' ta stsal sba xchi'uc li Boch'o jeloven svu'ele. 

11Yu'un altic me puru epal lo'il no'oxe; ja' no'ox ch-epaj li c'usi mu'yuc stue, pero 

mu'yuc c'usi ta jtatic o yu'un. 

12Mu'yuc boch'o sna' c'usi lec ta sventa jun cristiano ti jayib c'ac'al cuxule, ti ja' no'ox 

jech chac c'u cha'al yaxinaltic li xcuxlejale. Mu'yuc boch'o xu' chalbe c'usi chc'ot ta 

pasel li' ta banamil ti c'alal chamen xa'oxe. 

Eclesiastés 7 

Tsc'an ja' ac'o jpastic li c'usi tsots sc'oplale 

1Me lec jc'oplaltique, ja' xjelov slequil jech chac c'u cha'al lequil perfume. Me ta xa 

xijchamutique, ja' lec; ja' vocol li boch'o ja' to chvoq'uique. 

2Oy lec stu me chbat jq'ueltic li boch'o chchame; ja' jutuc no'ox stu me chijbat yo' bu 

oy lec q'uine. Yu'un jech ac'o xchanic ec li boch'otic cuxulic toe, yu'un li lajele mu'yuc 

boch'o macal ta stojol. 

3Me chij'oc'utique ja' lec; ja' vocol me xijtse'inutic no'oxe. Ac'o me chvinaj ta jsatic ti 

chcat co'ntontique, pero ts'acal chac' smuc'ul co'ntontic. 

4Li boch'o bije ja' tsnopilan ti oy lajele, pero li boch'o bole ja' no'ox tsnopilan c'u 

x'elan li tse'ej-lo'ile. 

5Ja' lec ti chquich'tic ta muc' taq'uiel yu'un li boch'otic bijique; ja' vocol me ja' no'ox 

c'upil chca'itic ti chal me lecutic li boch'otic bolique. 

6Li stse'ejic boch'o bolique ja' jech chac c'u cha'al ch'ix ti xt'omlajet ta c'oq'ue. Le'e 

altic noxtoc. 

7Li slo'lael taq'uin ta sventa sibtasvaneje ta svovijesbe sjol li boch'o bije; li xch'amel 

taq'uine ta sbolibtas co'ntontic. 

8Ja' lec me ta xa stsuts li cabteltique; ja' vocol me ja' to ta jliquestique. Ja' lec me 

tsts'ic cu'untic scotole; ja' chopol me jtoybautic no'oxe. 

9Mu me ta aniluc no'ox xa'ilin, yu'un li ilinele ja' jech stalelic li boch'otic bolique. 

10Mu me jechuc xanop: “¿C'u yu'un ti toj lec to'ox laj yilic tal ta vo'one?”, mu me 

xachi. Le'e mu jechuc tsnop ti boch'o bije. 

11Li bijilile toj lec, ja' jtunel yu'un scotol li boch'o cuxulic ta banamile; ja' jech chac 

c'u cha'al c'alal chquich'tic li jpuculaltic chijyac'butic comel jtotique. 

12Li jbijiltique lec chtun cu'untic jech chac c'u cha'al lec chtun cu'untic li taq'uine. 

Pero li bijubtasele ja' tsots stu, yu'un li boch'o oy lec sbijile ta xpojat yu'un. 

13Q'uelo lec avil c'u x'elan yabtel stuc li Diose. ¿Me oy boch'o xu' yu'un tstuq'uibtas li 

c'usi ja' slucbinoj stuque? 

14C'alal me lec chbat avu'un scotole, cuxetuc no'ox avo'nton yu'un li c'usi lec ataoje. 

C'alal chopol chloc' avu'une, tsc'an chanop lec, yu'un ja' Dios tspas xchibal. Yu'un li 

cristianoe mu sna' c'usi chc'ot ta pasel ta stojol oc'om cha'ej. 

15Ti jayib c'ac'al vovil jeche' no'ox li' cuxulune oy c'usi quiloj: li boch'o tuc' yo'ntone 

mu jaluc cuxul xchi'uc li stuq'uil yo'ntone; yan li boch'o chopol yo'ntone oy ja' jal 

cuxul xchi'uc li xchopolilique. 

16Mu me xacuy ti toj tuc'ote, xchi'uc mu me xacuy ti toj bijote, yu'un xu' chasa' avocol 

atuc. 

17Jech noxtoc mu me toj chopoluc xapas aba; mu me toj boluc xapas aba. ¿Me yu'un 

chac'an chacham ti c'alal muc to avorailuque? 

18Ja' lec mu me jechuc xapas chac le'e; mu xacuy aba ta bij xchi'uc ta bol, yu'un li 

boch'o chich' ta muc' Diose mu jechuc tspas. 

19Li bijubtasele ta stsatsubtasbe yo'nton li boch'o bije; xjelov to stsatsal jech chac c'u 

cha'al me oy lajuneb jpasmantaletic ta jun lume. 

20Ta melel mu'yuc boch'o li' ta banamil ti bats'i ven tuq'ue ti me jutuc mu sta smule. 

21Mu me xatuc'ulan li c'usitic chich' alel chava'ye, yu'un jech mu xava'ay me oy c'usi 

chopol chal ta atojol li amozoe. 

22Yu'un li vo'ote ana'oj lec ti oy boch'otic ep c'usi chopol avalojbe eq'ue. 

Sa'el bijilil 

23Scotol le'e laj q'uel lec, laj cotquin lec scotol, yu'un ta jc'an ti chibijub leque, pero 

inamaj loq'uel ta jtojol li mero jbijile. 

24Solel nom oy ta jtojol o; me jutuc mu xa stac' tael o; mu'yuc boch'o xu' yu'un tsta o. 

25Jech te lic jnop lec, lic cac' lec venta; la jpas preva scotol, yu'un jech ac'o cotquin 

c'usi chopol chac' li sbolil o'ntonale, xchi'uc c'usi bol razón chac' li ch'ayel ta bee. 

26Te la jta ta otquinel ti oy jun c'usi toj c'ux abul jbatic yu'une; ja' xu' to jutuc ti c'alal 

chijchame, ja' ti c'alal oy jun ants chlo'lavane. Yu'un li yo'ntone ja' jech chac c'u cha'al 

lasu; li sc'obe ja' jech chac c'u cha'al cadena. Li boch'o lec sc'anoj Diose chcol loq'uel 

ta sventa li ants le'e; yan li boch'o ja' lec cha'ay li mulile te chucul chcom o. 

27Vu'un li jcholc'opune la jnop lec ta scojolcojol c'u x'elan oy li c'usitic oye, yu'un 

jech ta xcotquin lec. 

28Li c'usi oy ta co'nton ta jna'e, mu'yuc to jtaoj. Ja' no'ox jtaoj jun lequil vinic ta jmil 

viniquetic; yan li antsetique me junuc mu'yuc lec jtaoj ta scotol li antsetique. 

29Ja' no'ox jech la jta ta q'uelel chac li'i: li cristianoe lec tuc' yo'nton pasbil yu'un li 

Diose, pero ja' xa stuc ta sbolibtas sbaic batel. 

Eclesiastés 8 

1¿Boch'o xco'laj xchi'uc li boch'o lec bije? ¿Boch'o tsna'be smelol li c'usitic oye? Li 

boch'o chbijube xvinaj ta sat; ta xjel c'u x'elan li sat yelove. 

Sc'oplal xch'unbel smantal ajvalil 

2Ta xcalbot ti tsc'an chach'unbe smantal li ajvalile yu'un jech avaloj ta jamal ta stojol 

Dios. 

3Mu me toj aniluc xajip aba loq'uel ta sc'ob ajvalil ta scoj chbat atic' aba ta xchapanel 

c'usi chchapanic li boch'otic chopolique, yu'un li ajvalile ja' jpasmantal. 

4Yu'un li sc'op ajvalile oy stsatsal; mu'yuc boch'o xu' chal ti c'u yu'un jech tspase. 

5Li boch'o chch'un mantale mu'yuc c'usi chopol chc'ot ta pasel ta stojol. Li boch'o bije 

sna' baq'uin, xchi'uc c'u x'elan xu' chc'ot ta ch'unel yu'un. 

6Scotol li c'usi stac' pasele oy yorail, xchi'uc oy smelol c'u x'elan ta pasel. Pero li c'usi 

toj vocol ta sventa li cristianoe 

7ja' ti mu sna' c'usi chc'ot ta pasele, yu'un mu'yuc boch'o xu' chal c'usi ora chc'ot ta 

pasel. 

Mu'yuc boch'o xu' yu'un tsts'ac yorail 

8Mu'yuc boch'o xu' yu'un tsts'ac yorail, xchi'uc mu'yuc boch'o xu' tsjelbe sc'ac'alil ti 

c'usi ora chchame. Mu'yuc boch'o xu' yu'un tscolta sba ta sventa le'e ti xco'laj xchi'uc 

pleito ya'yele. Li boch'o chopol yo'ntone mu xu' chcoltaat yu'un li xchopolile. 

9Ja' jech laj quil scotol ti c'alal laj cac' persa yotquinel li c'usitic stac' pasel li' ta 

banamile. Laj quil noxtoc ti oy bu ta xpech' ta teq'uel xchi'il li cristianoe, pero le'e toj 

vocol. 

Oy c'usitic ti mu'yuc stue 

10Oy c'usi yan laj quil noxtoc: c'alal chbat yich' muquel li boch'otic chopolique, 

chiq'uic loq'uel ti bu ch'ul banamile. Xcuxet no'ox yo'nton chich'ic batel ta muc', yu'un 

ich'ay ta yo'ntonic yilel ti chopol c'usi la spasic te ta lume. Le'e mu'yuc smelol o. 

11Yu'un me mu'yuc chich' aq'uel ta ora stojol mulil ta sventa li c'usi chopol chich' 

pasele, scotol cristianoetic lec no'ox cha'yic spasel li c'usi chopole. 

12Ac'o me jeloven ta vo'vinic (100) velta tspasic c'usi chopol li jpasmuliletique, pero 

jal chcuxiic noxtoc. Jechuc, ja' no'ox ta jna' ti lec ono'ox chbatic li boch'o chich'ic ta 

muc' Diose, ti tspasbeic c'usi tsc'ane. 

13Yan li boch'o chopolique mu'yuc lec chbatic, mu xnatub xcuxlejalic; jelovel no'ox 

chjelovic jech chac c'u cha'al yaxinaltic, yu'un mu xich'ic ta muc' li Diose. 

14Oy c'usi yan quiloj noxtoc li' ta banamil ti jeche' no'oxe, yu'un li boch'otic tuc' 

yo'ntonique oy ja' xco'laj xchi'uc chopol yabtelic chc'ot yilel; yan li boch'otic chopol 

yo'ntonique oy ja' xco'laj xchi'uc toj lec yabtelic chc'otic yilel. Ta jnop vu'une mu'yuc 

stu ti jech chc'ot ta pasele. 

15Ja' yu'un li vu'une chcal ti ja' no'ox lec li xcuxetel co'ntontic li' ta banamile, yu'un 

mu'yuc yan c'usi lec ta sventa li cristianoe. Ja' no'ox ti ac'o ve'uc, ti ac'o yuch' lec vo', 

ti cuxetuc no'ox yo'ntone, yu'un ja' no'ox jech yabtel ac'bil yu'un Dios ti jayib c'ac'al 

cuxule. 

16C'alal laj cac' co'nton sa'el li jbijile, c'alal la jq'uel lec c'u x'elan li abtel chich' pasel 

li' ta banamile, laj quil ti oy boch'otic mu xvay xchi'uquique. 

17Te laj quil noxtoc ti mu'yuc boch'o xu' yu'un tsna' c'usi tspas li Diose, xchi'uc li c'usi 

chc'ot ta pasel li' ta banamile. Ac'o me solel chac' persa li cristianoe, mu ono'ox sta, 

ac'o me chal ti xotquin scotol li boch'o bije, pero mu ono'ox xu' yu'un. 

Eclesiastés 9 

Sc'oplal c'u x'elan cuxlejal xchi'uc lajel 

1Ta melel solel laj cac' co'nton ta yotquinel scotol, pero ja' no'ox jech la jta ta q'uelel 

chac' li'i: Li boch'o tuc' yo'nton, xchi'uc li boch'o bije oyic ta sc'ob Dios xchi'uc li c'usi 

tspasique. Pero li cristianoetique mu sna'ic c'usi chc'ot ta stojolic, me c'anel, o me 

bajel. 

2Pero co'ol c'usi chc'ot ta pasel ta stojol scotol: boch'o tuc' yo'nton, boch'o chopol 

yo'nton; boch'o lec, boch'o mu'yuc lec; boch'o chac' sba ta lecubtasel, boch'o mu xac' 

sba ta lecubtasel; boch'o chac' milbil matanal, boch'o mu xac'; boch'o oy c'usi chal ta 

stojol Dios tspas, xchi'uc boch'o mu'yuc c'usi tsc'an chal ta stojol Dios. 

3Le'e ja' li c'usi toj chopol chc'ot ta pasel li' ta banamile, yu'un co'ol oy c'usi tstaic 

scotol. Li cristianoetique nojem ta c'usi chopol li yo'ntonique, nojem ta sbolil 

yo'ntonic ti jayib c'ac'al cuxulique, ts'acal chbatic c'alal ta ch'en. 

4Scotol li boch'otic cuxulic toe oy to c'usi lec xu' tstaic, jech chac c'u cha'al jcot ts'i' ti 

c'alal cuxul toe oy to c'usi xu' tsta; ja' mu'yuc xa c'usi tsta o li jcot león ti icham xae. 

5Li boch'otic cuxulic toe sna'ic ti ta ono'ox xchamique, pero li boch'otic chamenic xae 

mu xa c'usi sna'ic o, xchi'uc mu'yuc xa c'usi tstaic o, yu'un j'ech'el ich'ay o sc'oplalic. 

6Jech te laj sc'oplal o li xc'uxul yo'ntone, li yit'ixal yo'ntone, xchi'uc li sti'etel yo'ntone. 

Mu'yuc xa ta sventa o li c'usi stac' pasel li' ta banamile. 

7Batan me, cuxetuc no'ox avo'nton bat ve'an avot, bat uch'an ya'lel ats'usub, yu'un lec 

chil Dios li avabtele. 

8Scotoluc ora lapo no'ox lec ac'u'; ac'bo lec xpoxil ajol. 

9Cuxetuc no'ox avo'nton c'ano aba achi'uc avajnil ti jayib c'ac'al chavontol ech' li' ta 

sba banamile, yu'un ja' jech ac'bilot ti jayib c'ac'al cuxulote xchi'uc ti jayib c'ac'al 

avontol sujoj aba ta abtel ta banamile. 

10Scotol li c'usitic cha'ac'bat aventain spasele paso me ti bu c'alal xatabe yipal spasele, 

yu'un c'alal me labat ta yavil animaetique, mu'yuc xa abtel, mu'yuc c'usi stac' pasel, 

mu'yuc xa c'usi jna'tic, mu'yuc xa bijubtasel. 

Oy c'usi mu'yuc lec ta jtatic ti c'alal cuxulutique 

11Oy to c'usi yan laj quil noxtoc li' ta banamile: li boch'otic lec sobique oy ma'uc 

tstsalvanic ta anil; li boch'otic toj simaronique ma'uc toj ech'em xu' yu'unic pleito; li 

boch'otic lec x'abtejique ma'uc oy ep sve'elic; li boch'otic lec bijique ma'uc toj c'ulejic; 

li boch'otic oy c'usi lec xchanojique ma'uc lec ich'bilic ta muc'. Scotolic le'e co'ol li 

c'usi macal ta stojolique. 

12Jech noxtoc mu'yuc boch'o sna' c'usi ora chlaj yorail, jech chac c'u cha'al choyetic ti 

mu sna'ic me tiq'uil chc'otic ta nuti' sventa stsacubile, xchi'uc li mutetic ti mu sna'ic 

me te ch-ochic ta yoquile. Ja' jech ec li cristianoetique mu sna'ic me oy c'usi chopol 

chtal ta stojolic, ac'o me jun yo'ntonic. 

13Oy c'usi yan laj quil noxtoc li' ta banamile; ja' jun muc'ta bijubtasel laj ca'ay. 

14Oy jun biq'uit lum, mu'yuc ep yajval; ital tsalatuc yu'un jun ajvalil ti lec xu' yu'une. 

Li ajvalile la xchapan lec abtejebaletic te ta spat xocon li lume. 

15Oy jun vinic te nacal. Li vinique me'on, pero lec bij; xu' yu'un tspoj ta sventa sbijil li 

lume, pero mu'yuc boch'o x'ech' ta alel yu'un li vinic le'e. 

Li c'usi toj lec ta scotole ja' li jbijiltique 

16Ja' yu'un li vu'une chcal ti ja' toj lec li jbijiltique; ja' mu sta jech li stsatsal 

co'ntontique. Ja' no'ox ti mu'yuc ta o'ntonal sbijil li me'on vinique; mu'yuc ta 

tuc'ulanel li c'usi chale. 

17Ac'o me c'un no'ox sc'op li boch'otic bijique tsc'an ta jtuc'ulantic, yu'un ja' oy lec 

stu; ac'o me tsots chc'opoj li banquilal yu'un bol cristianoetique ja' mu'yuc stu. 

18Ja' toj lec chtun li jbijiltique; ja' mu sta jech li abtejebal sventa pleitoe. Ac'o me jun 

no'ox boch'o chopol c'usi tspas, pero ep tsoques c'usi lec. 

Eclesiastés 10 

1Li jcot biq'uit chamen us ti tu xae, xu' ta soquesbe yic' smuil xpoxil li jpas muil 

poxile. Ja' jech li biq'uit bol talelale ta soques jc'oplaltic xchi'uc jbijiltic. 

2Li boch'o bije ja' chac' yo'nton ta sventa li c'usi leque; yan li boch'o bole ja' chac' 

yo'nton ta sventa li c'usi chopole. 

3Li boch'o bole ta sventa c'usitic tspas ta xvinaj ti mu'yuc stu c'usi tsnope, jech chac' 

vinajuc ta stojol cristianoetic ti ja' bole. 

4Me ta xilintaot li boch'o oy yabtele, mu c'usi xaval, yu'un li smuc'ul co'ntontique ja' 

spajesubil li muc'tic c'opetique. 

5Oy c'usi yan chopol quiloj noxtoc ti chich' pasel li' ta banamil ti ba'yuc sliquesojic li 

jpasmantaletique. 

6Li boch'otic bolique oy ja' tsots yabtel ac'bilic; yan li boch'otic bijique peq'uel yabtel 

ac'bilic. 

7Jech noxtoc quiloj ti oy ja' cajal ta ca' chanovic li mozoetique; yan li banquilaletique 

ja' ta yacan chanovic jech chac c'u cha'al mozo. 

8Li boch'o tsjoc' jun ch'ene ja' te ta x'och yalel stuc. Li boch'o tsjines corale te chti'at ta 

jti'val chon. 

9Li boch'o ta xaan tone te ta xyayij xchi'uc. Li boch'o ta sjav si'e xi'bal sba te tsboj sba 

o. 

10Me lajem ye li eq'uele, me mu'yuc chich' juxele, yipal tsc'an ta jtsepbetic. Me oy lec 

jbijiltique, lec xu' cu'untic spasel li abtele. 

11Me ja' to chich' tijel son ti c'alal iti'van xa'ox li chone, mu'yuc xa stu chc'ot li 

jtijsone. 

12Li sc'op li boch'o bije toj lec ta a'yel; yan li sc'op bol vinique ja' no'ox sventa ta sa' o 

svocol. 

13C'alal tsliques slo'ile, puru chopol lo'iletic no'ox chal; c'alal chlaj yo'ntone, mu'yuc 

stu o li c'usi iloc' ta yee. 

14Li bol vinique vontol ep no'ox c'usi xu' chal. Pero mu'yuc boch'o xu' chal li c'usi 

chc'ot ta pasele. ¿Boch'o xu' tsna' li c'usi chc'ot ta ts'acale? 

15Li boch'o bole jeche' no'ox chac' svocol ta abtel, yu'un mu snop lec c'usi tspas. 

16¡Ay banamil, toj abul aba ti querem to li ajvalil avu'une, xchi'uc ti te sbats'il o 

pasq'uin tsacub li banquilaletic avu'une! 

17Toj xcuxet no'ox yo'nton li jun banamil ti lec ich'bil ta muc' ajvalil yu'une, xchi'uc ti 

lec ta yorail chve'ic li banquilaletic yu'une, yu'un jech ch-ayin lec stsatsalic; ma'uc 

no'ox ta smil sbaic ta yacubel. 

18Li boch'o ch'aje te no'ox sq'ueloj chbajan yalel li sts'amte'al snae; ta scoj no'ox 

xch'ajil te chlic lomuc o li snae. 

19Li ve'el uch' vo'e sc'upinel no'ox; li pasem ya'lel ts'usube ja' no'ox sventa xcuxet 

yo'nton cristianoetic yu'un. Yan li taq'uine ja' chtun ta sventa scotol. 

20Mu me c'usi chopol xanop ta stojol li ajvalile; xchi'uc mu me c'usi chopol xaval ta 

mucul ta stojol li jc'uleje, yu'un li mutetic ti buyuc no'ox xviletique xu' ta xich'ic batel 

li ac'ope. 

Eclesiastés 11 

1Me chbat achon ta yan lum li abolomale; c'alal me i'ech' jayibuc c'ac'ale, laj apas 

xa'ox canal. 

2Voq'uilano batel ta vucvoc', o ta vaxacvoc' li c'usi oy avu'une, yu'un mu xana' c'usi 

ora chtal c'usi chopol li' ta banamil. 

3Me xcuchoj ya'lel li toque, ta xac' vo' li' ta banamil. Me ta stuq'uil norte, o me stuq'uil 

sur ta xlom batel li te'e, te chcom o ti bu ic'ote. 

4Li boch'o ja' no'ox tsmala ti lec ora chtale, mu c'usi sts'un o yu'un; li boch'o tsmala 

no'ox chac' lec vo'e mu'yuc c'usi tsc'aj o. 

5Jech chac c'u cha'al mu xana' c'u x'elan chanov li iq'ue, xchi'uc mu xana' c'u x'elan ta 

xchapaj tal ta yut xch'ut sme' li olole, ja' jech mu xana' c'u x'elan yabtel li Diose, yu'un 

ja' stuc ta spas scotol. 

6Ovolajan no'ox ta sob xchi'uc ta mal c'ac'al, yu'un mu xana' bu junucal lec chbat, me 

ja' ti ba'yuc laj ats'une o me ja' ti bu ts'acal laj ats'une, o me xchibal lec chbat. 

7Toj lec chca'itic li sac osile, xchi'uc toj lec cha'ay jsatic ti chil xojobal c'ac'ale. 

8Ac'o me ep jabil chijcuxiutic, ac'o me ta jc'upin ca'itic scotol le'e, tsc'an jna'tic noxtoc 

ti ja' toj ep c'ac'al chbat jtatic li ic' osile. Ja' yu'un mu'yuc ono'ox c'usi lec ta jtatic ta 

ts'acal. 

Bijubtasel ta sventa querem tsebetic 

9Querem tsebetic, cuxetuc no'ox avo'ntonic ta sventa ti ach'iumalic toe; loq'ueso 

avo'ntonic ta sc'upinel c'usi oy ta avo'ntonic ti c'alal ja' to avich'ojbeic tal yipale. Pasic 

scotol li c'usi tsc'an avo'ntonique xchi'uc li c'usi chavil ta asatique, pero na'ic me ti tsta 

yorail ta xchapanoxuc Dios ta sventa scotol li c'usitic chapasique. 

10Jipo loq'uel li slo'il avo'ntonique; mu me xavac' nopajuc li c'usi chac'be svocol 

abec'talique, yu'un li ach'iumalic, li avutsilalique anil no'ox xjelov. 

Eclesiastés 12 

1Ti c'alal ach'iumalic to tale, na'ic me ti oy Boch'o la spasoxuque, yu'un yo'to mu'yuc 

chataic li chopol orae, yu'un ta to me sta yorail jech chlic avalic: “Mu'yuc c'usi lec la 

jta ti jayib jabil cuxulune”, xachiic, 

2yu'un yo'to mu'yuc chmac xojobal li c'ac'ale, li ue, xchi'uc li c'analetique, xchi'uc 

yo'to mu'yuc chtal pimil toc ti c'alal ch-ech' vo'e. 

3Ta to sta sc'ac'alil ta xniquic ta xi'el li boch'otic chchabibeic spasubmantal ajvalile; ta 

xlic xmoch' sbaic noxtoc li viniquetic ti lec tsots xu' yu'unique, xchi'uc chlic c'unibuc 

ta juch'nej li mulinoe, yu'un mu'yuc xa lec li yee, xchi'uc li boch'otic tsq'uelic osil ta 

ventanae ta x'ic'um osil chilic. 

4C'alal me ic'ot sc'ac'alil le'e, ta xich' maquel li ti'naetic ta xorale; mu'yuc xa chbac' li 

mulinoe; mu'yuc xa chbac' mutetic, xchi'uc mu'yuc xa chvinaj boch'o chq'uejin. 

5Xi'bal xa sba chquiltic li c'usi toyolique, xchi'uc xi'bal xa no'ox sba chca'itic ta 

bebetic. Ta xlic sacubuc joltic jech chac c'u cha'al xnich almendro. Jquiloj xa no'ox 

jbatic chijxanov jech chac c'u cha'al xc'ajben ti yayijeme; mu'yuc xa c'usi xchi 

chca'itic o. Yu'un li cristianoe ta xbat o ta yavil sbatel osil, te x'oc'oletic ta xoraltic li 

boch'otic oy boch'o chcham yu'unique. 

6Ja' yu'un na'ic me li Boch'o spasojoxuque yu'un yo'to mu'yuc tuch'em li cadena pasbil 

ta saquil taq'uine, yo'to mu'yuc voq'uem li bin pasbil ta c'anal taq'uine, xchi'uc yo'to 

mu'yuc voq'uem li q'uib te oy ta sti' nio'e, xchi'uc yo'to mu'yuc c'asem li setset taq'uin 

sventa xaneb lasu ti chich' lupel o vo' te ta joq'ue. 

7Li pucuque ta sut batel ta banamil yan velta ti bu ono'ox ilic tale; li ch'ulelale ta sut 

batel ta stojol Dios, yu'un ja' ono'ox laj yac'. 

8Vu'un li jcholc'opune jech chcal yan velta: ¡Altic no'ox, mu'yuc c'usi ta jtatic o! 

¡Mu'yuc c'usi stu o scotol! 

C'usi tsots sc'oplal tsc'an tspas jun cristiano 

9C'alal yantic no'ox ibijub batel li jcholc'ope, ep bijubtasel laj yalbe li xchi'iltaque. 

Solel la suj sba ta xchanel, laj yac' persa snopel scotol, jech la xchapan ep lequil bic'tal 

chanubtaseletic. 

10Li jcholc'ope laj yac' persa snopel c'usitic lec, ti oy lec stue, xchi'uc laj yac' persa ti 

lec chbat sts'ibael yu'une xchi'uc ti oyuc lec stuq'uile. 

11Li sc'op boch'otic bijique ja' jech chac c'u cha'al c'usi lec ts'ubts'ub sni', li bic'tal 

chanubtaseletique ja' jech chac c'u cha'al lavuxetic ts'apajtic lec ta te', yu'un ja' yac'oj 

stuc li Jchabichije. 

12Jnich'on, scotol le'e lec chtun cu'untic sventa chijbijub. Li epal vunetique mu'yuc 

slajebal ta pasel, me ep c'usi ta jc'an ta jchantique ta xcuts'inta jbec'taltic. 

13Li slajeb c'usi tsc'an ta jpastic ta sventa scotol li c'usi laj xa ca'itic tale ja' li'i: Ich'o 

me ta muc' li Diose; ch'unbo scotol li smantaltaque. Ja' no'ox jech oy ta sventa ac'o 

spas li cristianoetique. 

14Yu'un li Diose tsta yorail ta stsob ta chapanel scotol li c'usi ta jpastique xchi'uc li 

c'usi mucul pasbile, ac'o me lec, o me chopol. 

Cantares 

Cantares 1 

1Q'ueoj yu'un Salomón, ja' no'ox stuc toj lec ta scotol yantic q'ueojetic. 

Sba scojal q'ueoj 
Ants 

2Ac'o sts'uts'un li avee, yu'un toj lec mu jech chac c'u cha'al ya'lel ts'usub li c'upinel 

avu'une. 

3Toj mu yic' li muil poxiletic avu'une; li abie toj lec jech chac c'u cha'al yic' muil poxil 

ti c'alal chich' malele, ja' yu'un lec sc'anojicot li tsebetique. 

4Ic'un batel ta ora; ajvalil, ic'un batel ta ana. 

Tsebetic 

Toj xcuxet no'ox co'ntoncutic avu'un, yu'un toj jun yutsil li c'upinel avu'une, ja' jech 

chac c'u cha'al ya'lel ts'usub, ja' yu'un toj lec sc'anojicot li antsetique. 

Ants 

5Antsetic ta Jerusalén, tsajal antsun no'ox, pero lec c'upil jba, jech chac c'u cha'al 

carpanaetic ta Cedar, jech chac c'u cha'al poq'uetic smac sventana Salomón. 

6Mu ja'uc xaq'uelic ti tsojun no'oxe, ti c'aq'uemun no'ox ta c'ac'ale. Yu'un li jchi'iltac 

ta voq'uele i'ilinic ta jtojol; la staquicun batel ta xchabiel ts'usubtic, jech mu'yuc la 

jtuc'ulan jba jtuc li vu'une. 

7Jc'upil vinic, albun ca'ay ¿bu chbat avac'be sa' sve'elic li achijtaque? ¿Bu chbat 

avac'be xcux yo'ntonic ta o'lol c'ac'ale? ¿Me lec ti xco'laj xchi'uc jmulavil antsun te ta 

jsa'ilanot ta stojol li yan jchabichijetique? 

Tsebetic 

8¿Me mu xana' bu vo'ot ti atuc no'ox toj lec alac' aba ta scotol yantic antsetique? Ja' 

t'unbo batel yav yacan li chijetique; te xavac' ve'uc avunin tentsuntac ta nopol snail 

xcuxub-o'ntonic li jchabichijetique. 

Vinic 

9Cunin c'upil tseb, toj lecot; co'olot jech chac c'u cha'al slequil sme' sca' faraón ti 

chnitbat scaretae. 

10Lec xa c'upil sba asat c'otem yu'un li staq'uinal achiquine; toj alac' xa sba anuc' 

c'otem yu'un li anats'e. 

11Li staq'uinal achiquine ta jpastic yan ta c'anal taq'uin; lec butumtic sba capbil ta 

saquil taq'uin ta jpastic. 

Ants 

12C'alal te chotol ta sti' xmexa li ajvalile, li muil poxil quich'oje la spuc sba yic'. 

13Li jc'upil vinique ja' jech chac c'u cha'al jchup muil poxil cac'oj ta sna co'nton. 

14Li jc'upil vinique ja' jech c'otem cu'un jech chac c'u cha'al jchoj xnich alhenya ti 

xch'i ta ts'usubaltic te ta En-gadie. 

Vinic 

15Cunin c'upil tseb, toj alac' aba, toj ven c'oc'ot; li xchibal sbec' asate xco'laj xa 

xchi'uc cha'cot stsumut yilel ti toj alac' sbae. 

Ants 

16Jc'upil vinic, toj lec c'ac'al vinicot, toj c'upil aba; li jvayabtique ja' jech chac c'u 

cha'al nichimaltic. 

17Li sts'amte'altac jnatique puru ch'ut te'etic; li smac sjole puru nuculpat tojetic. 

Cantares 2 

Ants 

1Vu'un rosa nichimun te ta Sarón; vu'un lirio nichimun te ta stenlejaltic. 

Vinic 

2Li jc'upil tsebe ja' jech c'otem ta stojol yantic antsetic jech chac c'u cha'al jpets lirio 

nichim ch'iem ta o'lol ch'ixtic. 

Ants 

3Li jc'upil vinique ja' jech c'otem ta stojol yantic viniquetic jech chac c'u cha'al jpets 

mantsano ch'iem ta o'lol te'tic. Toj jun no'ox yutsil chca'ay ti c'alal te chichoti ta 

xyaxinale; li sate toj chi' ta lo'el chca'ay. 

4Laj yic'un batel ti bu pasub q'uin yu'une; lec xvinaj ta sat ti chisc'anune. 

5Ac'bun jve' taqui ts'usubetic sventa oy lec jtsatsal, ac'bun jlo' mantsanoetic, yu'un xlaj 

xtu'p xa co'nton yu'un li ac'anele. 

6Ac'o xq'uechbun jol li ats'etc'obe; ac'o smeyun li abats'ic'obe. 

7Tsebetic ta Jerusalén, albicun ca'ay ta jamal ti chaloq'uic batel ta anil jech chac c'u 

cha'al te'tical tsebal chijetic, ti mu xatuch'bicun ta be c'alal ta jc'opan jba jchi'uc li 

jc'upil vinique, ja' to me jech la sc'an stuque. 

Xcha'cojal q'ueoj 
Ants 

8Li jc'upil vinique tal xa; chc'opoj xa tal. Te xa ch-anilaj tal ta vitsetic; te xa xbitbun 

tal ta tseltseltic. 

9Li jc'upil vinique ja' jech chac c'u cha'al vaxacq'uelum; ja' jech chac c'u cha'al tsajal 

chij. Li' xa oy ta patnae; te xa chq'uelvan ochel tal ta ventana; te xa nach'al ta 

xchajchajtaq'uinal ventana. 

10Li jc'upil vinique jech laj yalbun: “Lican me cunin c'upil tseb, cunin c'ac'al tseb, la' 

chi'inun. 

11Q'uelavil, ijelov xa yorail sictic, xchi'uc ijelov xa yorail vo'olaltic. 

12Ch'iemic xa tal nichimetic ta banamil; ja' xa yorail q'ueoj; li' ta jlumaltique chvinaj 

xa ch-oc' puruvoc stsuetic. 

13Laj xa yac' sat li higoe; li ts'usubtique puquem xa batel smuil yic' li xnichtaque. 

Lican me cunin c'upil tseb, cunin c'ac'al tseb, la' chi'inun”, xiyutun. 

Vinic 

14Cunin stsumut, vo'ot ti te oyot ta ch'entique, ti te oy anac'ubbail ta japjap ch'entique, 

ac'bun jq'uel li asate; c'opojan ca'tic yu'un toj alac' sba ta q'uelel li asate, yu'un toj 

c'upil sba ta a'yel li ac'ope. 

15La' jtsactic li me'vetetic xchi'uc li bic'tal me'vetetique, yu'un ja' ta soquesic li 

ts'usubtique, yu'un ja' to yolel ta nich li jts'usubtique. 

Ants 

16Ja' xa cu'un li jc'upil vinique, xchi'uc ja' xa yu'unun ec; ja' te chac' ve'uc xchijtac ta 

yut lirio nichimaltic. 

17C'alal me isacub osile, me ich'ay batel li ac'ubaltique, jc'upil vinic, sutan tal ta anil te 

ta toyol vitsetic jech chac c'u cha'al vaxacq'uelum, jech chac c'u cha'al tsajal chij. 

Cantares 3 

1Ta jujun ac'ubal te lic jsa' li boch'o lec jc'anoje. La jsa'ilan, pero mu'yuc la jta. 

2Jech lilic, bat jxan scotol li lume, la jsa' ta xoraltic, la jsa' ta cuxub o'ntonaletic li 

boch'o lec jc'anoje. Xijoyet ta sa'el, pero muc jta. 

3Te la staicun jchabilumetic ti ja' oy ta sventa ta xanic scotol li lume, jech laj calbe: 

“¿Me oy laj avilic li boch'o toj juteb co'nton yu'une?”, xcut. 

4Naca to lijelov batel jutuc te ta stojolic, ja'o te la jta li boch'o lec jc'anoje. C'alal la 

jtae, la jnit, la jtsacbe sc'ob; muc xa jcolta o; te laj quic' batel ta sna jme', ja' ti bu 

livoq'ue. 

5Tsebetic ta Jerusalén, albicun ca'ay ta jamal ti chaloq'uic batel ta anil jech chac c'u 

cha'al te'tical tsebal chijetic, ti mu xatuch'bicun ta be c'alal ta jc'opan jba jchi'uc li 

jc'upil vinique, ja' to ti me jech la sc'an stuque. 

Yoxcojal q'ueoj 
Tsebetic 

6¿C'usi le' xtal ta xocol banamil ti xco'laj xchi'uc ch'ayil xtomet muyele, ti joyibtabil 

tal ta xch'ayilal muil poxil xchi'uc ta xch'ayilal pom, xchi'uc ta xch'ayilal yantic muil 

poxiletique? 

7Ja' scolalte'al Salomón sventa chich' q'uechel; joyibtabil tal ta oxvinic (60) 

soldadoetic, ja' li boch'otic lec xu' yu'unic te ta Israele. 

8Lec xchanojic pasc'op, lec sna'ic spiquel espada; li jujunique xchuquinoj yespadaic 

yu'un ja' chchabivanic ta ac'ubaltic c'alal oy c'usi toj xi'bal sbae. 

9Li ajvalil Salomone laj yac' ta pasel scolalte'al stuc, pasbil ta lequil te'etic talem ta 

Líbano. 

10Li yoyaltaque pasbil ta saquil taq'uin; li squiclebale pasbil ta c'anal taq'uin; li 

xchotlebale pixbil lec ta tsajal poc'; li yute luchtabil lec ta nichimetic, ja' la spasic ta 

yutsil yo'ntonic li tsebetic ta Jerusalene. 

11Tsebetic ta Sión, loc'anic tal, la' q'uelavilic li ajvalil Salomone; oy scoronail sjol, ja' 

i'ac'bat yu'un sme' ti c'alal inupine, ti c'alal yorail xcuxet no'ox yo'ntone. 

Cantares 4 

Vinic 

1Cunin c'upil tseb, toj alac' aba, toj lec c'oc'ot. Li sbec' asate xco'laj xchi'uc stsumut ta 

q'uelel ta o'lol li velo apixoj oe; li stsotsil ajole xco'laj xchi'uc me'tentsunetic ti lec 

jmoj stsaletic yalel tal ta vitsetic ta Galaade. 

2Li stanal avee ja' jech chac c'u cha'al saquil chijetic loc'bil stsotsilic, ti ja' to chlaj tal 

yo'ntonic ta atimole, ti lec ta chabchab snupoj sba chanovique, ti mu jcotuc chanov 

stuque. 

3Li sti' avee lec chac-ch'uban jech chac c'u cha'al tsajal no; li ac'ope toj c'upil sba ta 

a'yel; li xocon asate xco'laj xchi'uc javbil caranato c'otem ti amacoj ta aveloe. 

4Li anuq'ue xco'laj xchi'uc q'uelub osil yu'un David ti toj alac' sba pasbile, ti ep ta mil 

macubbailetic sventa pasc'op te joc'anbile, ja' li smacubbailic tsatsal viniquetique. 

5Li xchibal achu'e xco'laj xchi'uc loin; ja' jech chac c'u cha'al sloin-ol te'tical me' chij, 

te tsa' sve'elic ta yut nichimaltic. 

6C'alal tsacub tal osil, c'alal chjelov batel li ac'ubale, te chibat ta svitsal mirra, te 

chibat ta svitsal pom. 

7Cunin c'upil tseb, toj lec alac' aba ta acotlijil; me jutuc mu'yuc bu chopol pasbilot. 

8Yalan me tal te ta Líbano, cunin elub; yalan me tal te ta Líbano. Yalan me tal te ta jol 

vits Amana, ta jol vits Senir, ta jol vits Hermón, te ta xch'en leonetic, te ta svitsal 

bolometic. 

9Laj xa alo'labun co'nton cunin ixlal, cunin elub; ta jun no'ox velta laj aq'uelun ti laj 

avu'uninbun co'ntone, xchi'uc ta jbej no'ox anats' laj apich'ajesbun co'nton. 

10¡Toj c'upil aba ta c'upinel, cunin ixlal, cunin elub! Toj lec chi' jech chac c'u cha'al 

ya'lel ts'usub. Li yic' muil poxil avu'une xjelov to smuil jech chac c'u cha'al c'usitic toj 

mu yic'. 

11Ta avee te chloc' tal spom muc'ta pom ya'yel; ta yolon avoq'ue puru pom xchi'uc 

ya'lel xchu' vacax te oy ya'yel; li smuil yic' ac'u' apoq'ue ja' jech chac c'u cha'al smuil 

yic' Líbano. 

12Cunin ixlal, cunin elub, ja' jechot chac c'u cha'al ts'unubaltic ti lec macbil ta corale; 

ja' jechot chac c'u cha'al nio' ti lec chabibil, ti mu'yuc to boch'o slupoje. 

13Ja' jechot jech chac c'u cha'al ts'unubaltic ti bu chloc' lequil caranatoe; ja' jechot jech 

chac c'u cha'al lequil alhenya nichimetic, 

14nardo, azafrán, xchi'uc chi'il vale', xchi'uc canela, xchi'uc scotol ste'eltac pom, mirra, 

aloeetic, xchi'uc scotol li c'usitic toj ven muic yiq'ue. 

15Ja' jechot noxtoc jech chac c'u cha'al nio' ta ts'unubaltic, jech chac c'u cha'al sloq'ueb 

vo' ti te xcholchun loq'uel tal ta Libanoe. 

16Ic' ta norte, la' me; ic' ta sur, li' xatale. Juch'taic li ts'unubaltic cu'une; pucbeic batel 

li smuil yiq'ue. 

Ants 

Jc'upil vinic, la' me li' ta ts'unubaltic avu'une; la' lo'an li sat ti toj lec chi'ic ta lo'ele. 

Cantares 5 

Vinic 

1Cunin ixlal, cunin elub, li' xa oyun ta ts'unubaltic cu'une. I'och xa ta jc'ob li mirra 

xchi'uc muil poxiletic cu'une; laj xa jlo' li spom muc'ta pom cu'une; laj xa cuch' li 

ya'lel ts'usub xchi'uc li ya'lel xchu' vacaxe. 

Tsebetic 

Vo'oxuc ti lec jc'anojoxuque, ve'an uch'anic vo'; loq'ueso avo'ntonic ti c'u yepal 

chac'anique. 

Xchancojal q'ueoj 
Ants 

2Mocholun xa chivay, pero li co'ntone mu xvay o, yu'un ja' jc'upil vinic ti chc'opoje, ti 

tstij ti'nae, jech chal: “Jambun li ti'nae, cunin ixlal, cunin c'upil tseb, cunin stsumut, 

cunin tuq'uil tseb, yu'un i'ach' xa ta job osil li jole, solel sts'ujlajet xa ya'lel li stsotsil 

jole”, xiyutun. 

3Jech la jtac'be: “Jloc'oj xa jc'u', ¿me yu'un tsc'an ta jlap yan velta? Jpocoj xa lec 

cacan, ¿me yu'un chcac'be yatin ic'ubal noxtoc?”, xichi. 

4Li jc'upil vinique la stic' ochel sc'ob ta unin ventana, jech te la stijbun co'nton. 

5Lilic, bat jambe ti'na li jc'upil vinique; li jc'obe xco'laj iyatin mirra ya'yel, sts'ujlajet 

yalel ta sbic'tal jc'ob; iyatin li sjamubil ti'nae. 

6La jam li ti'nae, pero li jc'upil vinique mu'yuc xa te oy, ijelov xa'ox batel. C'alal la 

sc'opanune, ic'ot ta co'nton. La jt'un, pero mu'yuc jta; laj to capta, pero muc xa 

stac'bun. 

7Te la staicun li jchabilumetic ti ja' ta xanic scotol li lume; la smajicun, la 

syayijesicun; li jchabi ti'coraltonetique la spojbicun jmochib. 

8Tsebetic ta Jerusalén, ta jc'anboxuc vocol, ti me oy bu laj avilic li jc'upil vinique, 

albeic ya'ay ti solel chicham ta sna'ele. 

Tsebetic 

9¿Me yu'un mu'yuc xa yan vinic chavil jech chac c'u cha'al ac'upil vinic, vo'ot ti xjelov 

to ac'ac'al ta scotol yantic antsetique? ¿Me yu'un mu'yuc xa yan vinic chavil jech chac 

c'u cha'al ac'upil vinic ti persa chbat calcutique? 

Ants 

10Li jc'upil vinique lec saquil vinic, lec chacvoxan vinic; ac'o me capal ta epal mil 

viniquetic, pero mu xcapij o. 

11Li sjole ja' jech chac c'u cha'al c'anal taq'uin ti toj ven leque; li stsotsil sjole lec 

muruxtic sba, xchi'uc lec ic'ts'ujan jech chac c'u cha'al sc'uc'umal joj. 

12Li sbec' sate ja' jech chac c'u cha'al cha'cot stsumut ti pocbil ta ya'lel xchu' vacax, te 

chcux yo'ntonic ta sti' yavil vo'e. 

13Li xocon sate lec jamal jech chac c'u cha'al yav nichimaltic ti lec muic yic' xniche, li 

yanal yee ja' jech chac c'u cha'al lirio nichim ti chloc' ya'lel, ti lec mu yic' jech chac c'u 

cha'al mirrae. 

14Li sc'obe ja' jech chac c'u cha'al xoj ste'el c'obil pasbil ta c'anal taq'uin; li sbec'tale ja' 

jech chac c'u cha'al saquil sts'uts'up tsemen ti yich'oj zafiro tonetique. 

15Li yacane ja' jech chac c'u cha'al oyetic pasbil ta mármol ton ti nacanbil lec ta bats'i 

c'anal taq'uine; ti c'u x'elan yutsil ta q'uelele ja' jech chac c'u cha'al ch'ut te'etic ta 

Líbano ti lec t'ujbile. 

16Li yee noj ta c'usitic lec chi'; ta scotlijil toj c'upil sba ta q'uelel. Tsebetic ta 

Jerusalén, ja' jech x'elan li jc'upil vinique; ja' jech x'elan li boch'o lec jc'anoje. 

Cantares 6 

Tsebetic 

1¿Bu ibat li ac'upil vinic, vo'ot ti atuc no'ox c'ac'al tsebot ta scotol yantic antsetique? 

¿Bu xloc' x'ech' batel xana', yu'un jech xu' chbat jchi'in jbatic ta st'unel? 

Ants 

2Li jc'upil vinique li' talem ta ts'unubaltic yu'un, ja' li ts'unubaltic yu'un ti toj lec mu 

yiq'ue, tal yac' ve'uc xchijtac, xchi'uc tal xtuch' lirio nichim. 

3Yu'unun xa li jc'upil vinique, xchi'uc ja' xa cu'un ec; ja' te chac' ve'uc xchijtac ta o'lol 

lirio nichimaltic. 

Yo'cojal q'ueoj 
Vinic 

4Cunin elub tseb, toj c'upil aba jech chac c'u cha'al lum Tirsa; toj c'upil aba jech chac 

c'u cha'al lum Jerusalén. Chch'ay co'nton avu'un jech chac c'u cha'al soldadoetic ti 

c'alal lec jmoj chchan yacanique. 

5Mu xa xaq'uelun, yu'un laj xa slo'laun li asate. Li stsotsil ajole xco'laj xchi'uc 

me'tentsunetic ti lec jmoj stsaletic yalel tal ta vitsetic te ta Galaade. 

6Li stanal avee ja' jech chac c'u cha'al saquil chijetic ti ja' to ilaj tal yo'ntonic ta 

atimole, ti lec jmoj ta chab-chab chanovique, ti mu jcotuc chanov stuque. 

7Li xocon asate ja' jech chac c'u cha'al javbil caranato ti macal ta aveloe. 

8Ac'o me oy oxvinic (60) me' ajvaliletic cu'un, ac'o me oy chanvinic (80) yantic 

antsetic cu'un, xchi'uc ac'o me mu xlaj ta atel li yantic tsebetique, 

9pero jun no'ox li cunin tsebal stsumute, li cunin tuq'uil tsebe; c'ajumal jun ivoq'uesat 

yu'un li sme'e, lec c'anbil yu'un li boch'o i'ayintasat yu'une. C'alal laj yilic li 

tsebetique, laj yalic ti staoj lec bendicione; li me' ajvaliletic xchi'uc yantic antsetique 

lec laj yalbeic sc'oplal. 

Tsebetic 

10Boch'o le'e ti xco'laj xchi'uc yibel vinajel c'alal chacpojan xae, ti lec c'upil sba jech 

chac c'u cha'al u, ti xojoban no'ox jech chac c'u cha'al c'ac'ale, xchi'uc ti chch'ay 

co'ntontic yu'un jech chac c'u cha'al soldadoetic ti c'alal lec jmoj chchan yacanique. 

Ants 

11Te libat ta nogaltic, bat jq'uel c'usitic lec ch'iem te ta stenlejaltic; bat jq'uel me ta 

xch'ian tal ts'usubetic, xchi'uc me ta xa xnichinan caranatoetic. 

12Ta jliquel muc xca'ay c'uxi ic'ot ta pasel, ja' to ca'ay ti te xa'ox tiq'uilun ta scareta 

jchi'uc li ajvalil cu'une. 

Tsebetic 

13Sutan tal, sulam ants, sutan tal; sutan tal, sutan tal, yu'un ta jc'an ta jq'uelotcutic. 

Ants 

¿C'u yu'un ti chac'an chaq'uelic li sulam ants ti te ch-ac'otaj ta carpanaetique? 

Cantares 7 

Vinic 

1Toj c'upil sba c'otemic avacan yu'un li axonobe, stseb ajvalil; li sca'ca'il sjol acube 

xco'laj xchi'uc c'usi lec loc'tabil ta c'anal taq'uin ti spasoj boch'o lec chanem ta spasele. 

2Li amixaq'ue ja' jech chac c'u cha'al bis ti oy sbele; Li xchucbenal ach'ute ja' jech 

chac c'u cha'al jchuc trigo ti joybil ta lirio nichime. 

3Li xchibal achu'e xco'laj xchi'uc loin; ja' jech chac c'u cha'al sloin-ol te'tical me' chij. 

4Li anuq'ue ja' jech chac c'u cha'al q'uelub osil pasbil ta sts'uts'up tsemen; li asate ja' 

jech chac c'u cha'al stanqueal vo' ta Hesbón te ta nopol ti'coralton Bat-rabim; li ani'e 

ja' jech chac c'u cha'al q'uelub osil ta Líbano ti lec sq'ueloj batel lum Damascoe. 

5Li ajole lec tuc' va'al jech chac c'u cha'al vits Carmelo; li stsotsil ajole lec q'uiil, 

xco'laj xchi'uc yax x'elan c'u'il. Li ajvalile lo'labil yo'nton yu'un. 

6Toj ven c'ac'al tsebot, toj ven alac' aba cunin elub; spajebal xa no'ox jech alequil. 

7Ti c'u x'elan va'alote ja' jech chac c'u cha'al teq'uel jpets xan; li achu'e ja' jech chac 

c'u chal jchoj sat xan. 

8Jech laj cal: “Ta ximuy ta xan ta xcu'uninbe li sate”, xichi. Li achu'e ac'o c'otuc jech 

chac c'u cha'al jujuchoj sat ts'usub; li yic' avee ja' jech chac c'u cha'al smuil yic' 

mantsano. 

9Li ya'lel avee ja' jech chac c'u cha'al lequil ya'lel ts'usub chbelij yalel ta sti' ave, 

ach'emic yu'un li stanal avee. 

Ants 

10Yu'unun xa li jc'upil vinique, vu'un no'ox li' oy yo'nton ta jtojol. 

11La' me jc'upil vinic, batic ta paxal; te xijvayutic ta tsobtsobnaetic. 

12Ta sob yoc'omal xijbat ta ts'usubtic; te chquiltic me chch'ian xa tal li ts'usube, 

xchi'uc me ta xa xnichinan li caranatoetique, jech te xa chcac' jba o ta ac'ob. 

13Li sat mandrágora te'etique ta xloc' smuil; oy xa ep ta chop sat te'etic te ta ti'na ti toj 

chi'ic ta lo'ele. Oy vo'one xa la jtsob, oy ach' to la jtsob li sat te'etic ti jq'uejojbot alo'e, 

jc'upil vinic. 

Cantares 8 

1Ti bats'i jchi'iluc jbatic ta voq'uele, ti co'oluc lijchu'un ta xchu' jme'e, c'alal ta jnupot 

ta xoraltique, xu' ta jmey ta jts'uts'ot; mu'yuc boch'o xu' chislabanun ti jechuque. 

2Xu' chaquic'ot batel ta sna jme'; te ta xcac' ochan, jech te chavalbun c'usi ta jpastic. 

Chacac'bot avuch' li lequil ya'lel ts'usube xchi'uc li ya'lel jcaranatoe. 

3Ta ats'etc'obe ja' chaq'uechbun o jol; ta abats'ic'obe ja' chameyun o. 

4Tsebetic ta Jerusalén, albicun ta jamal me mu xatuch'bicun ta be c'alal ta jc'opan jba 

jchi'uc li jc'upil vinique, ja' to me jech la sc'an stuque. 

Svaccojal q'ueoj 
Tsebetic 

5¿Boch'o ti le' xtal ta xocol banamil ti xpech'anoj tal sjol ta snecub sc'upil vinique? 

Vinic 

Ta yolon jpets mantsano la jtijbot avayel, vo'ot ti laj ya'ay svocol avu'un li ame'e, ti 

lavoc' la'ayin yu'une. 

Ants 

6Te me comcun o ta avo'nton; te me oyuc o jsenyail ta ac'ob chava'ay. Mu stac' 

pajesel chca'ay ti chajc'anote jech chac c'u cha'al mu stac' pajesel me sta yorail 

chijchame. Yu'un jc'anojot o ta jyalel, mu stac' jsutes co'nton jech chac c'u cha'al 

muquinal ti mu xa xisutesutic tale; ja' jech stsatsal chca'ay jech chac c'u cha'al tsanal 

ac'al ti mu xtube. 

7Li epal vo' ta nabe mu xu' yu'un tstu'p ta co'nton ti chajc'anote; li uc'umetique mu xu' 

yu'unic spajesel. Me oy boch'o tsc'an ta xac' scotol c'usitic oy yu'un ta sventa tsman li 

c'anel oy cu'un ta atojole, ja' no'ox chich' labanel. 

Tsebetic 

8Li jun cunin muctique biq'uit to, mu'yuc to xchu'. ¿C'usi ta jpastic c'alal yorail chich' 

q'uelel ta vinique? 

9Ti ja'uc coraltone jnacantic chib q'uelub osil ti pasbil ta saquil taq'uine; ti ja'uc ti'nae, 

jpixtic lec ta ch'ut te' ti jechuque. 

Ants 

10Vu'un coraltonun, li jchu'e ja' jech chac c'u cha'al q'uelub osiletic; li jc'upil vinique 

toj jun yo'nton ti c'alal chiyilune. 

11Li Salomone oy ts'usubtic yu'un ta Baal-hamón; pero laj yac'anan ta yan. Li 

jujunique tsc'an chich'ic tal jmil (1,000) ta sep saquil taq'uin ta sventa stojol li sate. 

12Li vu'une ta jventain jtuc li ts'usub cu'une. Li jmil (1,000) ta sep saquil taq'uine ja' 

avu'un, vo'ot Salomón; chib ciento (200) ta sep xu' chich'ic li jchabits'usubetique. 

Vinic 

13Vo'ot ti te nacalot ta ts'unubaltic achi'uc li tsebetique, c'opojan tal ca'tic, tsc'an 

cha'yic li jchi'iltaque. 

Ants 

14Jc'anbil vinic, tsotsan me, anilajan tal jech chac c'u cha'al vaxacq'uelum, jech chac 

c'u cha'al yol me' te'tical chij te ta vitsetic ti bu chloc' tal c'usitic muic yiq'ue. 

Isaías 

Isaías 1 

Jpasmuliletic i'ilatic yu'un Dios scotol li judaetique 

1C'alal ja'o i'ochilanic ta ajvalilal ta Judá li Uzías, Jotam, Acaz, xchi'uc Ezequiase, li 

j'alc'op Isaías xnich'on Amoze i'ac'bat yil yu'un Dios c'u x'elan sc'oplal li Judá xchi'uc 

Jerusalene. Jech laj yal: 

2Vinajel, a'yo ava'ay; banamil, tuc'ulano lec, yu'un ta xc'opoj li Muc'ul Diose: “La cac' 

ayinuc jnich'nab, xchi'uc laj cac' ch'iicuc, pero lic stoy sbaic ta jtojol. 

3Li vacaxe xotquin li yajvale; li buroe sna' bu yavil sve'el ac'bil yu'un li yajvale, pero 

li Israele mu sna'be smelol; li jteclum cu'une mu'yuc sbijilic o”, xi. 

4Abul abaic, jpasmulil cristianoetic, pixiloxuc ta achopolilic, sts'unubaloxuc chopol 

cristiano, xnich'naboxuc jmulavil. Laj acomtsanic li Muc'ul Diose; laj asa'beic sc'ac'al 

yo'nton li Ch'ul Dios yu'un Israele; laj ava'lupatinic comel. 

5Staoj yav jtoybaoxuc o. ¿Bu xa jotucal abec'talic xu' chc'ot li nucule? yu'un tuch'emic 

xa sbejlijil ajolic; xlaj xtu'p xa avo'ntonic. 

6Xlic ta yut avacanic c'alal to ta ajolic, me jutuc mu'yuc xa bu lec; tuch'emic, 

situbenic, chc'a'an xa, mu'yuc poxtabil, mu'yuc pixbil, mu'yuc bu c'unibtasbil jutuc ta 

aceite. 

7Li avosilalique yavnaijem o ta j'ech'el; li lumetic avu'unique ochem xa sc'ac'al. Te 

aq'uelojic ta xtal slajes scotol yanlumetic li c'usitic ats'unojique; j'ech'el cha'ulic o jech 

chac c'u cha'al j'ech'el i'ulesatic li yan lum ti toj chopol c'usi la spasique. 

8Ja' xa no'ox stuc va'al chcom li lum Sione; te lechel chcom jech chac c'u cha'al 

lechupat ta yut ts'usubaltic; stuc bejel chcom jech chac c'u cha'al na ta yut melontic; ja' 

jech chcom jech chac c'u cha'al jun lum ti setubil xa yu'un yajcontrae. 

9Ti manchuc chiscomtsanutic to jutuc li Muc'ul Dios ti tspas ta mantal scotol te ta 

vinajele, ja' xa jech oyutic jech chac c'u cha'al Sodoma ti jechuque, co'olutic xa jech 

chac c'u cha'al Gomorra ti jechuque., 

Iq'uel sventa ta jsutes co'ntontic 

10Banquilaletic ta Sodoma, a'yic c'usi chal li Muc'ul Diose; jnaclumetic ta Gomorra, 

tuc'ulanic lec li mantaletic yu'un Dios cu'untique. 

11Jech chal li Muc'ul Diose: “¿C'usi stu cu'un li epal matanal chamilbicune? I'ech' xa 

co'nton yu'un li ch'ium chij chachic'bicune, xchi'uc li xepual ats'unub avovolic ti lec 

jubenique; mu xa jc'an li xch'ich'al tot vacaxetic, li xch'ich'al chijetic, xchi'uc li 

xch'ich'al tentsunetique. 

12¿Boch'o la sc'anboxuc ti chtal ava'an abaic li' ta jtojol, ti chtal ateq'uic li amac' 

cu'une? 

13Mu xa xavich'bicun tal yan matanal; i'ech' xa co'nton yu'un li xch'ayilal apomique. 

Mu xa sts'ic cu'un ti chatsobic tal scotol achi'iltaquic yu'un chapasic q'uin sventa ach' 

u, xchi'uc sventa chatsob abaic ta sc'ac'alil chacux avo'ntonique; mu'yuc stu chquil li 

q'uin chapasique yu'un toj chopoloxuc. 

14Li q'uin chapasic ta jujun ach' u xchi'uc ta jujun muc'tic q'uin avu'unique ilinemun 

xa yu'un; sta xa co'nton yu'un; mu xa sts'ic cu'un. 

15C'alal chatoy ac'obic ta jtojole, li vu'une ta jnac' jsat ta atojolic. C'alal ep 

chac'opanicune, mu'yuc ta jtuc'ulanboxuc, yu'un nojem ta ch'ich' chquil li ac'obique. 

16Poco abaic, atinanic lec; loq'uesic scotol li achopolilic ta jtojole; comtsanic li c'usitic 

chopole. 

17Ja' chanic spasel li c'usitic leque; ja' sa'ic li c'usitic tuq'ue; coltaic li boch'o 

uts'intabilique, tuc' xachapanic li boch'o mu'yuc stot sme'ique; va'ano abaic ta scoltael 

li me'on antsetique”, xi li Muc'ul Diose. 

18Jech chayalboxuc li Muc'ul Diose: “La'ic ta jtojol ta ora, la' caltic c'usi tsc'an pasel. 

Ac'o me bats'i cuxul tsoj li amulique, sac chcom jech chac c'u cha'al tayo; ac'o me 

ic'ic'tic xa sba stsajal, sac chcom jech chac c'u cha'al saquil tsots. 

19Me chach'unic, me chavich'icun ta muq'ue, ta to xave'ic li c'usitic chloc' li' ta 

banamile. 

20Yan me mu xac'anique, me chatacchiquintaic li jmantale, chavich'ic ulesel o ta 

espada”, xi loq'uem ta ye stuc li Muc'ul Diose. 

Li Diose tslecubtas yan velta li Jerusalene 

21Tuq'uil lum, ¿c'uxi lac'ataj ta jmulavil ants? Yu'un puru tuc' to'ox c'usi tspasic li 

boch'otic te nacajtique; puru lec to'ox yabtelic, pero tana puru jmilvanejetic xa te oy. 

22Co'olot to'ox xchi'uc saquil taq'uin, pero tana c'a'ep xa c'otemot; ja' to'ox jechot jech 

chac c'u cha'al lequil ya'lel ts'usub, pero tana xco'laj xa xchi'uc capalot ta vo'. 

23Li banquilaletic avu'une puru jbajmantaletic; ja' xa xchi'ilic j'eleq'uetic. Scotolic lec 

xa'yic xch'amel taq'uin; ja' tsa'ic c'u x'elan xu' ch-ac'bat smotonic. Mu'yuc tuc' 

chchapanic li me'on ololetique; tsmaquilanbeic ta be xchapanel li me'on antsetique. 

24Ja' yu'un, li Ajvalil, li Muc'ul Dios ti ech'em svu'ele, ja' li stsatsal Israele, jech chal: 

“Te no'ox c'alal; ta xcac'be stojic li boch'otic chiscontrainicune; ta jpacbeic sutel li 

boch'otic chopol chiyilicune. 

25Li vo'ote, Jerusalén, ta xcac' jc'ob ta atojol; ta jmes loq'uel scotol li ac'a'epale; ta 

jpoc loq'uel scotol li achopolile. 

26Ta jva'an yan velta jchapanvanejetic avu'un jech chac c'u cha'al ta sliqueb; ta jva'an 

jtojobtasvanejetic jech chac c'u cha'al ta vo'one, jech chlic albatan yan velta: ‘Li lum 

le'e lec tuc' yabtel’; ‘toj jun yo'nton li jun ta lume’, xi ac'oplal. 

27“Li yajvaltac lum Sión ti tsutic tal ta jtojole, ta sventa slequil, stuq'uil co'nton ta 

jcolta. 

28Yan li jtoybaetique xchi'uc li jpasmuliletique ta jlilin o ta j'ech'el; li boch'o 

chiscomtsanicune j'ech'el ta xlajic o. 

29Ta xlic q'uexovanic yu'un li tulantic ti lec toybil avu'unique, xchi'uc li ts'unubaltic ti 

toj lec ac'upinojique. 

30Li vo'oxuque ja' jech chac'otic jech chac c'u cha'al tulan ti tslusib xa yanale, xchi'uc 

li ts'unubaltic ti tsc'an ya'lele. 

31Li boch'otic tsnop ti lec xu' yu'unique ja' jech chc'otic jech chac c'u cha'al taqui 

jobel; li yabtelique chc'ataj ta nich c'oc'. Xcha'chopal chlic tsanuc; mu'yuc xa boch'o 

xu' yu'un tstu'p o”, xi li Muc'ul Diose. 

Isaías 2 

Li Muc'ul Diose chlic spas mantal ta sbejel banamil 

1Li'i ja' li c'usi i'ac'bat yil yu'un Dios li Isaías xnich'on Amoz ta sventa li Judá xchi'uc 

Jerusalene: 

2Ta slajebtic batel c'ac'ale ta xlic yich' lec yip yan velta li vits yo' bu oy sna Muc'ul 

Diose; ja' toyol chc'ot yu'un li yantic vitsetique; li yajvaltac jujun banamile te chtal 

stsob sbaic ta stojol. 

3Ep cristianoetic chtalic ta jujun lum jech chalic: “La'ic, muycutic batel ta vits yu'un li 

Muc'ul Diose; muycutic batel ta sna li Dios yu'un Jacobe, yu'un ja' te chijyac'butic 

quiltic li beetic yu'une, jech chlic xanovcutic ta bic'tal be yu'un”, xiic. Yu'un ja' te ta 

Sión ta xloc' tal li mantaletic yu'un Muc'ul Diose; te ta Jerusalén ta xlic tal li sc'ope. 

4Ja' tsva'an sba ta sq'uelel li jujun banamile; ja' chal c'u x'elan chcom c'op yu'unic ta 

epal lumetic. Jech chlic sc'atajesic ta locub banamil li yespadaique; chlic sc'atajesic ta 

jos li slanzaique. Mu'yuc xa tsmil sbaic ta espada li jujun muc'tic banamile; mu'yuc xa 

boch'o chchapan sba lec ta xchanel pleito. 

5Yalab xnich'nab Jacob, la'ic, xanovcutic ta saquil osil yu'un li Muc'ul Diose. 

Li Muc'ul Diose chac'be stoj smul li jtoybaetique 

6Muc'ul Dios, laj xa acomtsan o li jun ta lum ateclumale, ja' li smomnich'nab Jacobe, 

yu'un li yosilalique nojem ta jt'unuletic ti liquemic tal ta sloq'ueb c'ac'ale, xchi'uc ep 

boch'otic sna'ic sq'uelel li c'usi mu xvinaj jech chac c'u cha'al oy yu'unic li 

filistaetique, xchi'uc co'ol yo'ntonic xchi'uc li yan lumetique. 

7Li yosilalique nojem ta saquil taq'uin xchi'uc ta c'anal taq'uin; mu'yuc spajebal li 

sc'ulejalic te oye; nojem ta ca'etic noxtoc, xchi'uc ta caretaetic; mu xa stac' atel c'u 

yepal. 

8Jech noxtoc, li yosilalique nojem ta sloc'obal c'usitic cuybilic ta dios; tsquejan sbaic 

ta stojol li yabtel yoc sc'obique. 

9Biq'uit chac' sbaic ta stojol, solel snijanoj sbaic ta stojol. ¡Mu me xapasbeic perdón! 

10Li cristianoetique chlic snac' sbaic ta stojol li Muc'ul Diose; tsnac' sbaic ta yut 

banamil; tstic' sbaic ta nailch'entic, yu'un toj ep xi'elal; toj tsots li stsatsal xchi'uc 

xojobale. 

11Li jtoybaetique peq'uel chcomic; li boch'o stuc no'ox yac'oj sbaic ta stojol 

xchi'ilique, biq'uit chcomic. Ja' no'ox stuc Muc'ul Dios ich'bil ta muc' chcom c'alal me 

ic'ot sc'ac'alile. 

12C'alal tsta sc'ac'alil yu'un li Muc'ul Dios ti ech'em svu'ele, tstsal scotol li 

jtoybaetique, li boch'otic stuc no'ox yac'oj sbaique, xchi'uc li boch'otic muc' yac'oj 

sbaique. J'ech'el tsbic'tajesatic o. 

13Tstsal noxtoc li boch'o ja' jechic jech chac c'u cha'al ch'ut te'etic ta Líbano, ti toj 

muc'tic, ti toj natique, xchi'uc ti scuyoj sbaic jech chac c'u cha'al tulantic ta Basane, 

14xchi'uc li boch'otic ja' jechic jech chac c'u cha'al muc'tic toyol vitsetique, xchi'uc ti 

ja' jechic jech chac c'u cha'al muc'tic stselejtic ti toyolique, 

15xchi'uc li boch'otic ja' jechic jech chac c'u cha'al toyol sq'uelubiltac osile, xchi'uc li 

boch'otic ja' jechic jech chac c'u cha'al tsatsal coraltonetique, 

16xchi'uc li boch'otic ja' jechic jech chac c'u cha'al barcoetic ta Tarsise, xchi'uc li 

boch'otic ja' jechic jech chac c'u cha'al barcoetic ti toj c'upilic sba bonbile. 

17Li jtoybaetic, li boch'otic muc' yac'oj sbaique, persa tsalbil chcomic, persa 

tsbic'tajesatic; ja' no'ox stuc Muc'ul Dios ich'bil ta muc' chcom c'alal me ic'ot 

sc'ac'alile. 

18J'ech'el tslajesbe o sc'oplal li c'usitic cuybilic ta diose. 

19C'alal chlic abtejuc li Muc'ul Diose, c'alal chlic snojes ta xi'elal li banamile, li 

cristianoetique tsnac' sbaic ta nailch'entic xchi'uc ta yut banamil, yu'un toj ep xi'elal 

chilic, xchi'uc toj tsots svu'el xchi'uc xojobal. 

20C'alal chc'ot ta pasel jeche, ta sloq'uesic scotol li sdiosic pasbil ta saquil taq'uin, ta 

c'anal taq'uin ti spasoj stuquic sventa chich'ic ta muq'ue; tsjipic batel yo' bu oy ch'oetic 

xchi'uc sots'etic. 

21Ta xlic stic' sbaic ta japjap ch'entic, ta nailch'entic, sventa tsnac' sbaic ta stojol li 

Muc'ul Diose, yu'un toj xi'bal sba chilic ti c'alal chlic yac'be stoj smul li cristianoetic 

ta banamile, yu'un toj tsots li svu'el xchi'uc xojobale. 

22Mu me ja'uc xapat avo'ntonic yu'un li cristianoetique, yu'un ta ic' no'ox cuxulic, 

¿C'usi stu ti ich'bilic ta muq'ue? 

Isaías 3 

Sc'oplal chapanel ta stojol Judá xchi'uc Jerusalén 

1Q'uelavil, li Muc'ul Diose ta xlic sloq'ues ta Jerusalén, xchi'uc ta Judá scotol li 

c'usitic chtun yu'unique, xchi'uc li coltael chich'ique, xchi'uc li ve'liletique, xchi'uc li 

vo' chtun yu'unique. 

2Jech noxtoc tsloq'ues scotol li boch'otic lec tsots yo'ntonique, ti lec xchanojic 

paspleitoe, xchi'uc li jchapanvanejetique, li j'alc'opetique, li jt'unuletique, li moletique, 

3xchi'uc li banquilal yu'un lajuneb yoxvinic (50) soldadoetique, xchi'uc li 

jpasmantaletique, li jtojobtasvanejetique, li j'ac'chameletique, xchi'uc li boch'otic 

sna'ic spasel c'usitic toj labalic sbae. 

4Puru queremetic to ta stic' ta banquilal yu'unic; puru ch'ium queremetic to ch-och ta 

jpasmantal yu'unic. 

5Li cristianoetic ta jujun lume chliquic ta sa' c'op, ac'o me lec sc'opan sbaic, chlic 

scontrain sbaic; li queremetique chlic scontrainic li moletique, li boch'o bajbilique 

chlic scontrainic li boch'o ich'bilic ta muq'ue. 

6Xchi'il xa no'ox sbaic ta voq'uel jech chlic yalbe sbaic: “Vo'ot oy to ac'u', ochan ta 

banquilal cu'uncutic; ventaino li lum li'i ti soquem xae”, xutic. 

7Pero li yane jech chlic yal ec: “Yiloj Dios, mu xu' cu'un, mu jna' xpoxtael li c'usitic 

chopol li'i; mu'yuc jve'el te ta jna, xchi'uc mu'yuc c'usi ta jlap. Mu me xatiq'uicun ta 

sventainel li lume”, xi chlic stac'. 

8Ta melel j'ech'el chlom o li lum Jerusalene, j'ech'el chjin o li Judae, yu'un puru 

chopol c'usi laj yalic, puru chopol yabtelic ta stojol li Muc'ul Diose; la 

xchopolc'optabeic li smuc'ul stsatsale. 

9Lec xvinaj ta satic ti oy smulique, mu xa xu' tsnaq'uic; ja' jechic jech chac c'u cha'al 

Sodoma ti vinajem ta scotol cristianoetic ti oy smulique. Toj abul sbaic, yu'un ja' 

no'ox tstsob li svocol stuquique. 

10Xcuxet no'ox yo'nton li boch'o tuc' c'usi tspase; lec chbat, ta to sbalin li c'usitic 

chloc' ta yabtele. 

11Toj abul sba li boch'o chopole, yu'un j'ech'el chopol chbat o, yu'un ta ono'ox xich'be 

stojol li yabtele. 

12Jun biq'uit querem xa chlic yuts'inta li jteclumale; chlic pasaticuc ta mantal yu'un 

antsetic. Vo'oxuc li jteclumaloxuque, chavich'ic lo'lael yu'un li boch'otic 

chastojobtasoxuque; chaxch'ayoxuc batel ta yantic be. 

13Li Muc'ul Diose chapal xa sventa chchapanvan; va'al xa sventa chac'be stoj smul li 

steclumale. 

14Li Muc'ul Diose chtal xa xchapan li moletique, xchi'uc li banquilaletic te ta lum 

yu'une, jech chalbe: “Vo'oxuc laj asoquesic scotol li ts'usubtic cu'une; te xa oy ta anaic 

li c'usi laj avelc'anbeic me'onetique. 

15¿C'usi avabtelic, vo'oxuc ti chajipic ta lum li jteclumale, ti chapech'beic ta teq'uel sat 

li me'onetique?”, xi li Muc'ul Dios ti ech'em svu'ele. 

Ch-ac'bat stoj smulic li antsetic ta lum Jerusalene 

16Jech chal noxtoc li Muc'ul Diose: “Li antsetic ta Sión ti jtoybaetic no'oxe, ti ja'al 

no'ox snuc' chanovique, ti mu sna' xq'uexov satique, ti xca'cun no'ox chanovique, ti 

xchac'lajet no'ox yu'unic li c'usitic yac'oj ta yacanique, 

17ta jtulesbe ta chin li stsotsil sjolique; jeche' xa t'ajt'aj sjolic chcomic cu'un”, xi. 

18Me la sta sc'ac'alile, ta xnitbatic loq'uel yu'un Muc'ul Dios scotol li c'usitic 

xnichinam no'ox xchi'uquique, li c'usitic yac'oj ta yacanique, li snet' sjolic ti lec 

xotajtique, li c'usitic xotajtic jech chac c'u cha'al o'lol u yilele, 

19li snats'ique, li staq'uinal xchiquinique, li xoj snuc' sc'obique, li jayal poc' sventa 

smac satique, 

20li xnichimal sjolique, li bic'tal cadenaetic chucajtic ta yacanique, li xchuquique, li 

yavil sperfumeique xchi'uc li c'usitic yan lec muic yiq'ue, 

21li xoj sbic'tal sc'obique, li staq'uinal sni'ique, 

22li sc'u' spoq'uic ti toj c'upilic sbae, li snatilc'u'ique, li xchalique, li yavil staq'uinique, 

23li snenique, li lequil poq'uetic pasbilic ta lino noe, li xpix sjolic ti lec natique, 

xchi'uc li snet' sjolique. 

24Ja' xq'uexol sperfumeic chc'ot ti chtuib yiq'uique; ja' xq'uexol xchuquic chc'ot li 

ch'ojone. Li sjolic ti toj c'upilic to'ox sba tspasique ja' xq'uexol chc'ot ti cht'ajbuj 

sbejlijile; li sc'u'ic ti toj lequique ja' xq'uexol chc'ot li c'u'il ti ch'ixlajan ta lapele; ja' xa 

st'ujumalic chc'ot li smarcailic ti ch-ic'uban ta c'ac'al taq'uine. 

25Li viniquetic avu'unique chmilatic ta espada scotol; li soldadoetic avu'unique 

chchamic ta pasc'op scotol. 

26Li alumalique ta xlic oq'uicuc, ta xat yo'ntonic; j'ech'el jipbil ta xcomic o. 

Isaías 4 

1C'alal me ic'ot sc'ac'alile, jayibuc xa no'ox viniquetic chcom; vucub antsetic chlic 

scontrain sbaic ta jun vinic, jech chalbeic: “Ac'anuc chquich'cutic li abie, ac'o me ta 

jventain jba jtuccutic; ta jmac ta jpix jba jtuccutic ta cabtelcutic. Ja' bal to xca'icutic 

me chmac jq'uexlalcutic avu'une”, xutic. 

Ta to sta yorail chlecub yan velta li Jerusalene 

2Me la sta yoraile, li Muc'ul Diose ta xac' q'uelumajuc li sts'unube. Li sq'uelume ja' 

slequilal, yutsilalic chc'ot li israeletic ti cuxajtic to chcomique. Li sat c'usitic chloc' 

yu'unique ja' yich'elic ta muc' chc'ot. 

3Li boch'otic cuxajtic chcom te ta Sione, li boch'otic t'ujbil chcomic yu'un Dios te ta 

Jerusalene, “ch'ul cristianoetic”, xi chlic albatuc sc'oplalic. 

4Yu'un chlic mesbaticuc loq'uel yu'un Muc'ul Dios xchopolilic li antsetic ta Sione; 

chpocbatic loq'uel li ch'ich' ti sbonoj sbaic oe; tsmes loq'uel scotol ta yic'al ye, ta 

svu'el stsatsal li Muc'ul Diose. 

5Scotol ti c'u smuc'ul vits Sione, xchi'uc scotol li boch'otic te tsobolique, ta smac lec ta 

toc ta c'ac'altic; ta smac lec ta xojobal c'oc' ta ac'ubaltic. Ta smac lec ta xojobal stuc li 

Muc'ul Diose. 

6Jech lec macalic ta yaxinaltic ta xc'uxul c'ac'al, lec chabibilic, lec macbilic c'alal 

chc'ot ta stojolic li tsatsal ic'al vo'e. 

Isaías 5 

Lo'il c'op ta sventa ts'usubtic 

1Ta jq'uejinta jun q'ueoj ta sventa li boch'o lec jc'anoje; li q'ueoj ta jq'uejintae ja' 

sq'ueojal ts'usubtic yu'un. Li boch'o lec jc'anoje oy sts'unoj sts'usub ta yaxal osil. 

2La sloc lec li banamile, la stsobbe lec stanal, ja' la sts'un bats'i lequil ts'usub; la spas 

lec toyol q'uelub osil te ta o'lol ts'usubaltic, xchi'uc la smeltsanbe lec yavil spits'ubil 

ya'lel. Jun yo'nton la smala chac' chi'il ts'usub, pero toj pojic laj yac' li sate. 

3Jnaclumetic ta Jerusalén, jnaclumetic ta Judá, nopic ca'tic boch'o smul, me vu'un, o 

me ja' li ts'usubtic cu'une. 

4¿Me oy to c'usi yan lec tsc'an ta jpas xana'ic ta ts'usubtic cu'une? ¿Me oy c'usi mu'yuc 

lec la jpas chava'yic li vu'une? Li vu'une la jmala ti ac'o yac' chi'ic sate, pero ¿c'u 

yu'un ti puru pojic isatine? 

5Lec oy, chacalboxuc ava'yic c'usi ta jpasbe li ts'usubtic cu'une: ta jloq'uesbe li 

scoralile yu'un jech ac'o yich' ulesel; ta jvuq'uesbe li scoraltonale yu'un ac'o tal yich' 

pech'ilanel ta teq'uel. 

6J'ech'el ta xquicta o comel. Mu'yuc xa bu ta jq'uel ta jtuc'ulan; mu'yuc xa bu ta 

xcaq'uinta o; te ac'o nojuc ta ch'ixtic, ac'o ch'iuc chopol ts'i'laletic. Ta xcalbe mantal ti 

mu xa me xac' ya'lelic li toquetique. 

7Li ts'usubtic yu'un Muc'ul Dios ti ech'em svu'ele, ja' li smomnich'nab Israele; ja' li 

jnaclumetic ta Judae, yu'un ja' la sts'un stuc, toj lec sc'anoj. La smala ti ac'o ch'unbatuc 

smantaltaque, pero puru milvanej no'ox la spasic; la smala ti ac'o spasic c'usi tuq'ue, 

pero puru oq'uel avanel no'ox ivinaj ta scojic. 

Ta ono'ox xich' svocol li boch'o chopolique 

8Toj abul abaic, vo'oxuc ti chamanilan ep anaique, ti chac'an chavu'uninic, ti chac'an 

chamac atuquic scotol li banamile. ¿Me yu'un vo'oxuc xa no'ox atuquic chanaquiic li' 

ta banamil? 

9Li Muc'ul Dios ti ech'em svu'ele jech xa laj yalbun: “Li lequil naetique xch'ijan 

chcom o; li muc'tic na ti toj c'upilic sbae solel mu'yuc yajval chcom o. 

10Ta oxib anmul yav ts'usubtique ja' no'ox chloc' jbej unin biq'uit baril ya'lel. Li 

lajuneb coxtal trigo chich' ts'unele ja' no'ox chloc' jun coxtal sbec'”, xiyutun. 

11Toj abul abaic vo'oxuc ti sob chaliquic batel ta yacubele, ti te ch-ic'ub o avu'unic, ja' 

to ti c'alal chch'ay avo'ntonic o yu'un li poxe. 

12Xnic no'ox son, arpa, muc'tic arpa, vob, amaetic, xchi'uc ep pasem ya'lel ts'usub 

avu'unic te ta aq'uinic. Ja' mu xavac' asatic ta sq'uelel c'usi tspas li Muc'ul Diose; mu 

xatuc'ulanic c'u x'elan li yabtele. 

13Ta sventa ti mu xa'ibeic smelol li jteclumale, jech ch-ic'atic batel ta yan banamil. 

Scotol li jteclumal xchi'uc li banquilaletic yu'unique te chchamic ta vi'nal xchi'uc ta 

taqui o'ntonal. 

14Ja' yu'un li yavil animaetique la smuq'uibtas lec li yute; muc bisbiluc xa no'ox la 

xjach' li yee. Ja' te ch-ochic yalel xchi'uc li banquilaletic yu'unique, xchi'uc li 

boch'otic puru yacubel tspasique, xchi'uc li c'usitic xcuxet no'ox yo'ntonic yu'une. 

15Li viniquetique persa biq'uit chcomic; li jtoybaetique persa tsbic'tajes sbaic. 

16Yan li Muc'ul Dios ti ech'em svu'ele chac' ta ilel smuc'ul stsatsal ti c'alal chac'be 

stojol mulile; li Ch'ul Diose chac' ta ilel stuq'uil yo'nton ti c'alal chchapanvane. 

17Li muc'tic lume ta xich' jinesel; li yav lumetique ja' xa sve'ub chijetic xchi'uc 

tentsunetic chc'ot. 

18Toj abul abaic vo'oxuc ti achucoj abaic ta spasel c'usi chopol ta sventa epalc'ope, ti 

atsinojbeic yipal spasel mulil jech chac c'u cha'al vacax ti c'alal chjoch caretae. 

19Jech chavalic: “Ac'o tal spas ta ora yabtel li Diose, yu'un jech ac'o quiltic; ac'o yac' 

c'otuc ta ora c'usi snopoj li Ch'ul Dios yu'un Israele, yu'un jech ac'o cotquintic”, 

xachiic. 

20Toj abul abaic, vo'oxuc ti chacuyic ta lec li c'usi chopole, ti chavalic ja' chopol li 

c'usi leque, ti chac'an chac'atajesic ta sac osil li ic' osile, ti chac'an chac'atajesic ta ic' 

osil li sac osile, ti chac'an chac'atajesic ta poj li c'usi chi'e, ti chac'an chac'atajesic ta 

chi' li c'usi poje. 

21Toj abul abaic, vo'oxuc ti bijoxuc chacuy abaique, ti lec xana' acuyoj abaique. 

22Toj abul abaic, vo'oxuc ti lec xu' avu'unic uch' poxe, xchi'uc vo'oxuc ti mu'yuc 

boch'o xastsaloxuc ta scapel poxe, 

23xchi'uc vo'oxuc ti ta sventa taq'uin chavalic mu'yuc smul li boch'o oy smule, ti mu 

xa xavaq'uic spoj sba jutuc ec li boch'o mu'yuc smule. 

24A'yo ava'yic, jech chac c'u cha'al chc'ac' ta c'oc' c'ajbene, jech chac c'u cha'al ta yat 

c'oc' no'ox chlaj li jobele, ja' jech chalajic ec li vo'oxuque; ja' jech cha'ulic jech chac 

c'u cha'al te' ti chc'a' batel c'alal ta yibele, ti tspas ta pucuc li xniche, yu'un laj abajbeic 

smantal li Muc'ul Dios ti ech'em svu'ele; chopol laj avilbeic tojobtasel yu'un li Ch'ul 

Dios yu'un Israele. 

25Ja' yu'un li Muc'ul Diose ilic sc'ac'al yo'nton ta stojol li steclumale; la stoy sc'ob ta 

stojolic sventa chac'be stoj smulic. Inic li vitsetique; li sbec'talique te icoman ta 

xoraltic jech chac c'u cha'al c'a'ep, pero li Muc'ul Diose muc ono'ox x'ech' o li sc'ac'al 

yo'ntone; te to stoyoj o li sc'obe. 

26Li Muc'ul Diose ta stoy sbandera ta stojol yantic banamiletic; ta spiubta tal scotol 

cristianoetic ta jujujot sti' banamil, jech ta ora chtalic, solel yich'ojbeic yipal tal. 

27Mu'yuc boch'o chlub yu'unic; mu'yuc boch'o tsbosi yacan; mu'yuc boch'o chtal 

no'ox svayel yu'unic; mu'yuc boch'o ti mu'yuc lec xchucoj tal xch'ute; mu'yuc boch'o 

chtuch' yaq'uil xonob yu'unic. 

28Lec ts'ubajtic sni' li flecha yu'unique; lec xa cotajtic li st'ilesubil sflechaique. Li svoy 

sca'ique lec tsotsic jech chac c'u cha'al ton; c'alal chjoyij li yacan scaretaique, ja' jech 

chac c'u cha'al sutub ic'. 

29C'alal ch-avanique, xco'laj xchi'uc x'avan león ti c'alal tstsac sve'ele, ti c'alal xc'uxet 

no'ox ye yu'un simaronile, ti lec tsots tstsac li sve'ele, ti mu'yuc boch'o xu' chpojbate. 

30C'alal tsta sc'ac'alil chtal li yantic banamile, x'avetic no'ox tal ta scontrainel lum 

Israel jech chac c'u cha'al c'alal xvo'et no'ox muc'ta nabe. Me oy boch'o tsq'uel li 

banamile, chvinaj ti ch-ic'ube, xchi'uc chvinaj ti ch-ic'ub ta pimil toc li vinajele. 

Isaías 6 

I'ic'at yu'un Dios li Isaiase 

1Ta sjabilal c'alal icham li ajvalil Uziase, laj quil chotol ta smuc'ta chotleb li 

Cajvaltique. Lec toyol li xchotlebe; li snatilc'u'e nojem yu'un li yut ch'ulnae. 

2Te ta sba yac'ol Cajvaltique te oy serafinetic; oy vaquib xic' jujunic. Li chib xiq'uique 

ja' sventa tsmac o satic; li yan chibe ja' sventa ta smac o yacanic; li yan chibe ja' 

sventa chvilic o. 

3Jech laj yalbe sbaic jujunic: “Ja' Ch'ul Dios, Ja' Ch'ul Dios, Ja' Ch'ul Dios li Muc'ul 

Dios ti ech'em svu'ele. Nojem ta slequilal scotol li banamile”, xiic. 

4C'alal jech ic'opojique, inic li ti'naetic yu'un ch'ulnae, inoj ta ch'ayil li yut ch'ulnae. 

5Jech la jnop: “¡Ay, toj abul jba; ta xa xicham! Yu'un laj xa quil ta jsat li Muc'ul 

Ajvalile, ja' li Muc'ul Dios ti ech'em svu'ele, vu'un ti ep sbolil quee xchi'uc ti li' 

nacalun ta stojol li cristianoetic ti puru chopol c'usi chloc' ta yeique”, xichi. 

6Ta ora ivil tal ta jtojol jun li serafine slats'oj tal ta slats'ubil jbej ac'al lec tsanal, te la 

stsac tal ta scajleb smoton li Diose. 

7La snabanbun ta que jech laj yalbun: “A'yo ava'ay, li ac'al li'i, laj xa jnabanbot ta ave, 

jech ch'aybilot xa li c'usitic mu'yuc lec apasoje; pocbilot xa li amule”, xiyutun. 

8Ja'o te laj ca'ay ic'opoj li Cajvaltique, jech laj yal: “¿Boch'o ta jtac batel? ¿Boch'o xu' 

chbat c'opojuc ta jventatic?”, xi. Jech la jtac' li vu'une: “Li' oyun vu'une, tacun batel”, 

xcut. 

9Jech laj yalbun: “Batan cha'e, jech xbat avalbe li cristianoetic le'e: ‘Chava'yilan ta 

achiquinic, pero mu xc'ot ta avo'ntonic; chavililan ta asatic, pero mu xava'ibeic 

smelol’, uto. 

10Tsatsubtasbo yo'ntonic li jun lum le'e; macbo xchiquinic, macbo satic, yu'un mu me 

xa'yic, mu me xilic, mu me xc'ot ta yo'ntonic, jech mu me sutes yo'ntonic o ta jtojol, 

yu'un jech mu xcolic o cu'un”, xiyutun li Cajvaltique. 

11Jech la jac'be: “¿Jayib c'ac'al chjalij le'e Cajval?”, xcut. Jech la stac'bun: “Ja' to me 

laj yich' vuq'uesel scotol li lumetique, xchi'uc me mu'yuc xa boch'o te nacal oe, 

xchi'uc c'alal me xocol xa scotol li naetique, xchi'uc c'alal me icom jech chac c'u 

cha'al xocol banamil li yosilalique; 

12ja' to me la jtaquic batel ta yan banamil scotolique, me j'ech'el xocol icom o li 

yosilalique. 

13Ac'o me oy to chcomic jun ta lajlajuneb, pero ta xich'ic ch'ubael batel. Ja' xa no'ox 

xchumante'il chcom jech chac c'u cha'al c'alal chich' ts'etel jbej tulan, o yantic tsatsal 

tulan ti chcom to xchumante'ile. Li xchumante'il chcom toe ja' tsloq'ues tal yan xch'ul 

q'uelum”, xiyutun. 

Isaías 7 

Sba velta ic'opoj Isaías ta stojol Acaz 

1C'alal ja'o ochem ta ajvalilal ta Judá li Acaz xnich'on Jotam, smomnich'on Uziase, 

tsc'an ox tspojic Jerusalén li Rezín ajvalil ta Siria xchi'uc li Peka ajvalil ta Israel, 

xnich'on Remaliase. Pero muc xu' yu'unic stsalel. 

2Li a'yej le'e bat yalbeic li ajvalil Acaz xchi'uc yalab xnich'nabe, ja' li smomnich'nab 

David ta vo'onee: “Li Siriaetique jmoj chtalic xchi'uc li efrainetique”, xutic. C'alal laj 

ya'yique, iniquic ta xi'el scotolic jech chac c'u cha'al chnic muc'tic te' ta tsatsal ic'. 

3Ja' yu'un li Muc'ul Diose jech laj yalbe li Isaiase: “Loc'an batel achi'uc li anich'on 

Sear-jasube, bat nupo ta be li Acaze. Te xabat ta slajeb sbevo'al li tanque te ta cajal ta 

sbelal chuc'unajebale. 

4Jech xavalbe: ‘Q'uelo me aba, cuxuluc lec avo'nton; mu me xaxi'. Mu me xlo'ilaj 

avo'nton yu'un li chib xupet c'oc' ti xtomet loq'uel xch'ayilalique, ja' li Rezín xchi'uc li 

siria soldadoetic yu'une, xchi'uc li xnich'on Remalías ti tsanem sc'ac'al yo'ntonique. 

5Li siriaetic xchi'uc efrainetic xchi'uc li xnich'on Remaliase toj chopol c'usi xchapanoj 

chaspasbicot, jech laj yalic: 

6Bat cochentatic li Judae, bat jsetutic, jvoc'tic ta o'lol; ja' jtic'tic ta ajvalilal li xnich'on 

Tabeele, xiic. 

7Pero li Muc'ul Diose jech chal: Li c'usi snopojique j'ech'el mu xc'ot o ta pasel. 

8-9Yu'un li lum Damascoe ja' muc'ta lum c'otem yu'un li Siriaetique; li Rezine ja' 

ajvalil yu'un li Damascoe; li Samariae ja' muc'ta lum c'otem yu'un li efrainetique. Li 

xnich'on Remaliase ja' ajvalil yu'un li Samariae, pero ta yan vo'ob xchanvinic (65) 

jabile muc xa ja'uc jun banamil chcom li Efraine. Ja' no'ox jech ec li vo'oxuque me 

muc j'ech'eluc ach'unojicun oe, mu'yuc lec va'al chacomic ec, xi li Muc'ul Diose’, 

uto”, xiyutun. 

Li Isaiase laj yal ti tsta yorail chvoc' li Emanuele 

10Li Muc'ul Diose la sc'opan li Acaze, jech laj yalbe: 

11“C'anbo junuc tsots senyail li Muc'ul Dios avu'une, me ta olon, me ta yutil to 

banamil, me ta cajal, me ta yutil to vinajel”, x'utat. 

12Itac'ov li Acaze: “Mu'yuc ta jpas jech; mu jc'an jpasbe poroval yo'nton li Muc'ul 

Diose”, xi. 

13Jech lic yal li Isaiase: “A'yo ava'ay, vo'ot smomnich'onot li muc'ta ajvalil Davide. 

¿Me mu xu' o chava'ay ti chavac'be svocol li jchi'iltactique? ¿Me chac'an chavac'be 

svocol noxtoc li Dios cu'une? 

14A'yo ava'ay, ja' stuc Muc'ul Dios ta xac'bot avil senyail: A'yo ava'ay, ta to xlic 

xchi'in yol jun tseb; ta svoq'ues jun querem, Emanuel ta xac'be sbi. 

15C'alal chlic xa sna' bu lec, bu chopol li quereme, ja' no'ox ya'lel xchu' vacax lec 

spatoj sba xchi'uc pom ta slajes. 

16C'alal mu to sna' st'ujel bu chopol bu lec li olole, j'ech'el mu'yuc xa yajval yosilalic 

li chib ajvaliletic ti chaxi' yu'une. 

17Pero li Muc'ul Diose oy c'usi yan tsots ta xac' taluc ta atojol, ta stojol ateclumal, 

xchi'uc ta stojol avuts' avalal ta sventa atot; mu'yuc ono'ox bu c'otem ta pasel jech, ja' 

to ti c'alal lic svoc' sba ta stojol Judá li Efraine”, xi. Ja' laj yac'be sna' c'usi chlic spas li 

ajvalil ta Asiriae. 

18C'alal me ic'ot li sc'ac'alil le'e, li Muc'ul Diose ta spiubta tal scotol li yajvaltac 

Egipto ti xco'laj xchi'uc xcochetique, xchi'uc li asiriaetic ti xco'laj xchi'uc xchanul 

muc'tic pome. 

19Scotolic chtal naquiicuc ta xch'ac-ch'aquil vitsetic, ta japjap ch'entic, xchi'uc ta 

ch'ixilaltic, xchi'uc ta scotol vo'etic. 

20C'alal me la sta sc'ac'alile, li Muc'ul Diose ja' tstunes li ajvalil ta Asiriae, ja' jech 

chac c'u cha'al navaja xch'amanoj tal ta sjelovel muc'ta uc'um Eufrates; ja' chjuxbe o 

stsotsil sjolic xchi'uc yisimic li israeletique xchi'uc stsotsil scotol sbec'talic ti butic xa 

nac'ajtique. 

21C'alal ja'o yorail le'e, li boch'o tsts'ites jcot me' vacax xchi'uc cha'cot me' chije, 

22lec chac' ya'lel xchu' xvacax, te no'ox ta sta tatal ya'lel xchu' vacax sve'. Li boch'otic 

ta to xcolic comel ta milele ja' no'ox te ta sve'ic ya'lel xchu' vacax ti spatoj sbae 

xchi'uc spom muc'ta pom. 

23C'alal ja'o jech c'otem ta pasele, li ts'usubaltic ti bu oy jmil (1,000) ta tec' ti ja' to'ox 

stojol jmil (1,000) ta sep saquil taq'uine, solel tspas ta ch'ixtic xchi'uc ta yantic 

ch'ixetic. 

24Xchi'uc st'ilubte'ic, xchi'uc sflechaic ta x'ochic batel te ta banamil yu'un puru toyolal 

ch'ixetic, xchi'uc puru pimil ch'ixte'tic te ch'iemic. 

25Ti bu vitstic jutuc ti ta asarona ono'ox la sloquique, mu xbatic te c'alal, yu'un chi'ic 

yu'un li ch'ixtic xchi'uc li ch'ixte'tique. Ja' xa no'ox chtun jutuc ta sventa ve'ub vacax 

xchi'uc ve'ub chijetic. 

Isaías 8 

Oy lec smelol sbi jun xnich'on li Isaiase 

1Li Muc'ul Diose jech laj yalbun: “Tsaco junuc muc'ta pech'pech' te'. Jech xats'iba: 

‘Maher-salal-hasbaz’, xi xats'iba. Lec xbejlajet xats'iba ti c'u cha'al lec c'un ta q'uelele. 

2Ic'o batel ta testigo sventa chapat o avo'nton li pale Urías xchi'uc Zacarías xnich'on 

Jeberequiase”, xiyutun. 

3Ts'acal c'alal la jchi'in li j'alc'op ants, ja' li cajnile, lic xchi'in yol, ivoc' jun querem. Li 

Muc'ul Diose jech laj yalbun: “Maher-salal-hasbaz xavac'be sbi. 

4C'alal mu to sna' yalel ‘tati, yaya’ li olole, li lum Damasco xchi'uc Samariae chich' 

loq'uesbel batel scotol li c'usitic te oye. Li sc'ulejale ja' chich' batel scotol li ajvalil ta 

Asiriae”, xiyutun. 

5Jech laj yalbun yan velta li Muc'ul Diose: 

6“Ta sventa ti ja' xa jun yo'ntonic xchi'uc Rezín xchi'uc xnich'on Remalías li achi'iltac 

ta scoj xi'ele, ja' mu'yuc xa stu yu'unic o li vo' te ta Siloe ti lec no'ox xlamamet 

chloq'ue. 

7Ja' yu'un ta jmuquic ta pimil nab, vu'un li Muc'ul Diosune; ta jmuquic ta stsatsal yip 

li uc'um Eufratese. Le'e ja' sc'oplal c'usi chtal spas xchi'uc scotol stsatsal li ajvalil ta 

Siriae, yu'un ta xtal xchi'uc scotol yip li uc'um yu'une; ta xmal loq'uel c'alal ta sti'ti' li 

uc'ume. 

8Ta xjelov c'alal ta Judá, ta xmuc ta nab ec li Judae; ta xc'ot c'alal to ta snuq'uic. Ta 

xlich'an lec xic' jech chac c'u cha'al mut ti xlich'oj xchibal xiq'ue, ta smac scotol li 

avosilalique, pero li' oyun ta atojolic, vu'un li Emanuel jbie”, xi li Muc'ul Diose. 

9Cristianoetic ta jujun lum, tsobo abaic tal, li' chavich'ic tsalel; cristianoetic ta yantic 

namal banamil, chapano abaic achi'uc avabtejebic; li' no'ox chavich' acotolic. 

10Chapanic li c'usi chanopique, te no'ox macal chc'ot ta be; sibtasvananic, mu xc'ot ta 

pasel, yu'un li' oy ta jtojolcutic li Diose. 

Ja' no'ox tsc'an ta jxi'tic stuc li Muc'ul Diose 

11Li Muc'ul Diose tsots la stsacun ta sc'ob, tsots la staq'uiun ti mu me jts'aclinic batel 

li cristianoetic le'e, jech laj yalbun: 

12“Mu me xavalic ti oy c'usi chapanbil ta mucul jech chac c'u cha'al chalic li 

achi'iltaque, xchi'uc mu me xaxi'ic, mu me xaniquic yu'un ec li c'usi chi'ic yu'une. 

13Ja' no'ox stuc Ch'ul Dios xavilic li Muc'ul Dios ti ech'em svu'ele. Ja' no'ox xavich'ic 

ta muc'; ja' no'ox xaxi'ic yu'un. 

14Yu'un ja' xu' chc'ot jech chac c'u cha'al ton sventa te ac'o sbosi yacanic, jech chac c'u 

cha'al ch'entic sventa te ac'o yalicuc o ta lum li cha'voc' israeletique. Ja' syacubilic, ja' 

xch'ajanulic chc'ot li boch'otic te nacajtic ta Jerusalene 

15Jech ep boch'o te tsbosi yacanic, chyalic o ta lum, te chchamic o. Ep boch'otic te 

yacal chc'otic, jech te xtoblajet chcomic o”, xiyutun. 

La staq'ui yajchanc'optac li Isaiase 

16Chabio me lec ta avo'ntonic li chanubtasel chacalboxuque; naq'uic lec li bijubtasel 

chacac'boxuc, vo'oxuc li cajchanc'opoxuque. 

17Li vu'une ja' jpatoj o co'nton ta stojol li Muc'ul Diose; ac'o me la snac' sat ta stojol li 

smomnich'nab Jacobe, pero jch'unoj o ti ja' chiscoltaune. 

18Li vu'un xchi'uc li jchi'iltac yac'ojbun jventain Muc'ul Diose, vu'uncutic 

svinajebuncutic ti oy c'usi tspas ta stojol Israel li Diose, ja' li Dios te nacal ta vits 

Sione. 

19Me oy boch'o jech chayalboxuque: “Bat jac'beic li j'ic'ch'ulelaletique xchi'uc li 

jt'unuletic ti mucul svislajet chlo'ilajique”, me xayutoxuque, jech xatac'beic: “Li 

steclumal Diose ¿me mu ja'uc tsjac'beic Dios yu'unic li c'usi tsc'an tsna'ique? ¿Me 

smelol ja' tsjac'beic boch'otic chamenic c'usi mu sna'ic li boch'otic cuxajtique?”, utic. 

20Tac'beic ta smantaltac Dios xchi'uc ta sc'op Dios; me mu jechuc chapasique, yu'un 

mu'yuc to sacuben osil ta atojolic. 

21Li cristianoetique buyuc no'ox xloc' x'ech'ic, toj abul sbaic, jvi'naletic. C'alal ep 

vi'nal cha'yique, chlic ilinicuc ta stojol li ajvalil yu'unique xchi'uc li Dios yu'unique, 

jech tsq'uelic muyel ta toyol. 

22C'alal tsq'uelic yalel ta banamile, ja' to chilic ti puru vocol, ti puru ic' osil xa oye, 

solel ic'uben chcom. Scotolic mucul chcomic o ta ic' osil. 

Isaías 9 

Sc'oplal c'alal chvoc' xchi'uc c'alal tspas mantal li Boch'o sc'oplal chtale 

1Ta ba'yuque Dios la sbic'tajes li Galilea te ta yosilal Zabulone, xchi'uc li Neftalí ti 

nopol xil sbaic xchi'uc li yanlum cristianoetic ti mu'yuc yich'ojic ta muc' Diose, ti te 

xlic batel ta jot uc'um Jordán c'alal to ta ti'nabe. Pero ts'acal to laj yac' lec ta ich'el ta 

muc'. 

2Li cristianoetic ti chanovic to'ox ta ic' osile laj xa yilic saquil osil; li boch'otic 

nacajtic to'ox ta ic'al osile xojoban xa luz ta stojolic. 

3Muc'ul Dios, laj avac' muc'ta patub o'ntonal, laj avac' ep xcuxetel o'ntonal; toj xcuxet 

no'ox yo'ntonic ta atojol, jech chac c'u cha'al toj xcuxet yo'ntonic ta yorail tuch' 

trigoaltic, jech chac c'u cha'al toj xcuxet yo'ntonic c'alal tsvoc'be sbaic li c'usitic la 

spojbeic yajcontraique. 

4Yu'un vo'ot laj aloq'uesbe li alal icatsil xcuchojique; laj acoltaic ta sventa li tsots 

uts'intael chich'ique. Laj aloq'uesbe li tsots vocol ch-ac'batique, ja' jech laj alajesbe 

sc'oplal jech chac c'u cha'al laj avules li madianetique. 

5Li snatil xonobic soldadoetic slapojic tal ta pasc'op ti xpojlajet no'ox tal yu'unique, 

xchi'uc li sc'u'ic bonajtic ta ch'ich'e, chich' chiq'uel, chich' ulesel o ta c'oc'. 

6Yu'un ivoc' jun querem ta jtojoltic; lij'ac'bat jun nich'onil. Ja' ac'bil tsots yabtel sventa 

tspas mantal; ja' jech sbi ch-ac'bat: Ech'em Yutsil, Jbijubtasvanej, Tsatsal Dios, Totil 

Sbatel Osil, J'ac'-Jun-O'ntonal, xi sbi chc'ot. 

7Li yabtel ta muc'ta ajvalilale, xchi'uc ti chac' jun o'ntonale mu'yuc spajeb o. Ja' chlic 

chotluc ta xchotleb li ajvalil Davide; ja' chlic sventain scotol. J'ech'el lec nacal chcom 

o, tsmeltsan lec scotol; chchapan lec, tstuq'uibtas lec, jech tspas li' ta ora xchi'uc c'alal 

to ta sbatel osil. Ja' jech tspas ta sventa ti bats'i lec yo'nton li Muc'ul Dios ti tspas ta 

mantal scotol te ta vinajele. 

Ilic sc'ac'al yo'nton ta stojol Israel li Muc'ul Diose 

8Li Cajvaltique la stac tal mantal ta stojol li Israel banamile, ja' li smomnich'nabtac 

Jacobe. 

9Li smomnich'nab Efraín nacalic ta Samariae cha'yic scotolic. Pero jech chlic yalic ta 

stoyobbailic: 

10“Ac'o me ijin yalel li ladrilloetique, pero jcha'pastic lec ta anbil tonetic; ac'o me la 

sebic li ts'amte'etic ti puru sicómoro te'etique, cac'tic puru ch'ut te'etic”, xiic. 

11Pero li Muc'ul Diose ja' ta stijbe tal li yajcontraic Rezine yu'un ac'o tal 

contrainaticuc; ta stsobbe tal scotol li yajcontraique. 

12Chliquic tal ta sloq'ueb c'ac'al, ja' li siriaetique; chliquic tal ta smaleb c'ac'al, ja' li 

filistaetique. Jxoxel no'ox ta eil chac'beic li Israele. Pero mu ono'ox xpaj o sc'ac'al 

yo'nton li Muc'ul Diose; te to staoj yav sye'oj o sc'ob. 

13Pero li israeletique muc sutic tal ta stojol li Dios ti ja' chac' jtoj jmultique; muc ja'uc 

la sa'ic li Muc'ul Dios ti ech'em svu'ele. 

14Ja' yu'un li Muc'ul Diose la sc'ocbe sjol xchi'uc sne ya'yel li Israele, ja' jech la 

spasbe noxtoc jech chac c'u cha'al boch'o tsjecbe yalel sc'obc'ob te', xchi'uc ti tslilin ta 

bojel c'alal ta ajtic ta jun no'ox c'ac'ale. 

15(Li sjole ja' smelol li moletic xchi'uc li banquilaletic yu'unique; li snee ja' smelol li 

j'alc'opetic ti puru epalc'op c'usi chalique.) 

16Yu'un li jpasmantaletic yu'unic li jun lum le'e ja' no'ox chch'ayesvanic ta be; jech ec 

li boch'o ja' la sc'anic tojobtasel yu'une ich'ayic o ta be. 

17Ja' yu'un li Muc'ul Diose muc xc'uxubin li queremetic yu'unique; mu'yuc abul sba 

laj yil li me'on ololetic xchi'uc li me'on antsetique. Yu'un scotolic toj chopolic, 

bolibenic ta jyalel; scotolic puru chopol c'usi chloc' ta yeic. Pero li Muc'ul Diose muc 

ono'ox x'ech' o li sc'ac'al yo'ntone; te to staoj yav sye'oj o sc'ob. 

18Yu'un li xchopolilique ja' jech chac c'u cha'al c'oc' ti chchic' scotol ch'ixtic xchi'uc 

yantic chopol ch'ixetique, ti xc'ulet no'ox batel ta toyolaltique, ti sts'otet no'ox muyel 

xch'ayilal jech chac c'u cha'al sutub iq'ue. 

19-20Li Muc'ul Dios ti ech'em svu'ele ta sc'ac'al yo'nton tstsanbe li yosilalique; li 

cristianoetique ja' xa sjobelal c'oc' chc'otic. Te xa chlic sti'be sbec'tal xnich'on stuquic, 

me jutuc mu'yuc xa abul sba chilic li xchi'ilique. Oy boch'o mu xnoj o, ac'o me sucbe 

no'ox li ve'ele; oy yantic ac'o me chve', pero te no'ox chvi'najic o. 

21Li Manasese tscontrain li Efraine; li Efraine chac'be ec li Manasese. Jech noxtoc 

xcha'chopalic chbat scontrainic li Judae, pero mu ono'ox xpaj o sc'ac'al yo'nton li 

Muc'ul Diose; te staoj yav sye'oj o sc'ob. 

Isaías 10 

1Toj abul abaic, vo'oxuc ti chavalic mantal ac'o oyuc uts'intaele, ti chapuquic batel li 

c'usi chapal avu'unic ti mu xa boch'o sts'ic yu'une. 

2Mu'yuc xa tuc' chachapanic li boch'o mu xu' tspoj sbaique; mu'yuc xa ta avo'ntonic li 

boch'otic abul sbaic te ta stojol jteclumale. Chapojbeic c'usitic oy yu'un li me'on 

antsetique; chavelc'anbeic c'usitic oy yu'unic li me'on ololetique. 

3¿C'usi chapasic ti c'alal tsta yorail chapanele? ¿Boch'o chaviq'uic yu'un ac'o 

scoltaoxuc c'alal chavilic chlic tal ta nom li boch'otic chtal yulesoxuque? ¿Bu 

chavaq'uic comel li ac'ulejalique? 

4Mu'yuc xa c'usi xu' avu'unic; ja' no'ox te xamutste-mutsteic xchi'uc li yan 

jchuqueletique. Te chachi'inic ta lajel li boch'otic chamenic xae. Pero mu ono'ox xlaj o 

sc'ac'al yo'nton li Diose; te staoj yav sye'oj o sc'ob. 

Li Asiriae ja' yabtejeb Dios chc'ot 

5“Li Asiriae ja' cabtejeb chc'ot sventa ta jloq'ues sc'ac'al co'nton; cac'ojbe xa ta sc'obic 

li nucul chcac' c'alal ilinemune. 

6Ja' te ta jtac batel ta jun banamil ti bu mu xiyich'icun ta muq'ue; ta jtac batel ta jun 

lum ti liquem sc'ac'al co'nton yu'une, yu'un ac'o bat spojbe c'usitic oy yu'unic; ac'o bat 

stsaquic, ac'o bat xmich'ic. Laj xa caq'uic sventa ac'o yich'ic pech'ilanel ta teq'uel ta 

xoraltic jech chac c'u cha'al ach'el. 

7Li ajvalil ta Asiriae mu'yuc bu jech snopoj; mu'yuc bu vulem ta sjol me oy jech ta 

spas. Li c'usitic oy ta yo'ntone, ja' no'ox ti tsc'an tslajes ep ta sep banamiletique. 

8Jech yaloj: ‘Li banquilaletic ta jujun banamile, ja' banquilal caj'abteltac chc'ot scotol. 

9Li vu'une co'ol no'ox sba chca'ay scotol lumetic jech chac c'u cha'al li lum Calno 

xchi'uc Carquemise. Li Hamate co'ol sba chca'ay xchi'uc li Arfade; li Samariae co'ol 

sba chca'ay jech chac c'u cha'al li Damascoe. 

10Oy bu jtaoj ep banamiletic ti oy ep sloc'obal diosetic yu'une; xjelov to yepal 

sloc'obal sdiosic jech chac c'u cha'al li Jerusalén xchi'uc Samariae. 

11Jech chac c'u cha'al la jpasbe xchi'uc diosetic yu'un li Samariae, ja' no'ox jech ta 

jpasbe xchi'uc diosetic yu'un ec li Jerusalene’, xi”, xi li Diose. 

12Pero ta ts'acal c'alal me laj xa spas scotol Muc'ul Dios li c'usi snopoj tspas te ta vits 

Sión xchi'uc ta Jerusalene, chlic yac'be stoj smul ec li ajvalil ta Asiriae; ja' stojol 

chc'ot ti stoyoj sbae, ti toj muc' la spas sbae. 

13Yu'un jech laj yal: “Vu'un la jpas ta jtsatsal jtuc; toj lec bijun, toj lec ibat snopel 

cu'un. Ivu' cu'un la jelbe sts'aquiltac li jujun banamile; laj quich'be scotol li 

sc'ulejalique; toj lec tsots vinicun, la jtsal scotol li ajvaliletique. 

14Vu'un laj cu'ninbe scotol sc'ulejal li lumetique. Ja' no'ox jech laj ca'ay jech chac c'u 

cha'al tas mut ti ictabil xa comele; c'alal laj cu'nin scotol li banamile, ja' no'ox jech laj 

ca'ay jech chac c'u cha'al ta jtamtic ton mut ta stas ti c'alal ictabil xa comele. Me junuc 

mu'yuc boch'o ivu' yu'un la sbaq'ues xic'; mu'yuc boch'o la xjach' ye sventa ch-avan”, 

xi. 

15Li eq'uele ¿me xu' muc' tspas sba ta stojol li boch'o chpicunuque? Li sierrae ¿me xu' 

tstoy sba ta stojol li boch'o chbaq'uesunuque? Li namte'ale tojol te' no'ox; mu ja'uc 

chic' batel li boch'o chnamte'inat yu'une. 

16Ja' yu'un li Muc'ul Dios ti ech'em svu'ele ta slajesbe yip li boch'o toj tsotse, ta 

xalubtasbe o sbec'tal ta chamel; ta xac' ti ac'o c'ac'uc sbec'tal ta tsots c'ac'ubele. 

17Li Luz yu'un Israele chc'ataj ta c'oc'; li Ch'ul Dios yu'un Israele tspas ta yat c'oc'. Ja' 

chchic' loq'uel ta jun no'ox c'ac'al li boch'o ja' jechic jech chac c'u cha'al ch'ixetic, ti ja' 

jechic jech chac c'u cha'al yantic ch'ixetique. 

18Li lequil a'malal te'tic xchi'uc ts'unubaltic yu'unique j'ech'el chlaj o scotol; ja' jech 

chcomic jech chac c'u cha'al boch'o tsacbil ta yavinic chamel ti mu'yuc stsatsale. 

19Jbejcantic xa no'ox muc'tic te' chcom te ta toyolaltic yu'unic; jun biq'uit olol xa 

no'ox xu' yu'un chat jaybej. 

20C'alal yorail jech chc'ot ta pasele, li boch'otic chcomic to te ta Israele, li 

smomnich'nab Jacob ti cuxul to chcomique, mu xa ja'uc tspat yo'ntonic ta stojol li 

boch'otic i'ac'bunuc svocolique; ta sjunul yo'ntonic ja' xa tsc'anic coltael yu'un li 

Muc'ul Diose, ja' li Ch'ul Dios yu'un Israele. 

21Li scomelal smomnich'nab Jacobe, chlic suticuc tal ta stojol li Dios ti mu stac' 

tsalele. 

22Israel, ac'o me bats'i epoxuc, ac'o me ja' jechoxuc jech chac c'u cha'al yi' ta ti'nab, 

pero scomelal xa no'ox ta sut tal avu'unic, yu'un li lajesel-chamesel ti chapanbil xa 

chavich'ique lec tuc', lec ts'acal ta xich' pasel. 

23Yu'un li Cajvaltic, ja' li Muc'ul Dios ti ech'em svu'ele, ta ono'ox xac' li lajel chamel 

ti chapal xa yu'une; ta xac' c'otuc ta pasel ta scotol li avosilalique. 

24Ja' yu'un li Cajvaltic, ja' li Muc'ul Dios ti ech'em svu'ele, jech chal: “Jteclumal, 

jnaclumetic ta Sión, mu xaxi'ic yu'un li Asiria ti chasmajoxuc ta ste'ic, ti tstoy 

snamte'ic ta atojolic, jech chac c'u cha'al la spasboxuc li egiptoetique. 

25Mu xa epuc c'ac'al sc'an xlaj li sc'ac'al co'ntone; ja' xa chjoybij batel ta stojol li 

asiriaetique, ja' ta xlic culesic. 

26Vu'un ta xcac'be stojic jech chac c'u cha'al la jpasbe li madianetic te ta vits Orebe. 

Ja' jech ta jtoy jte' ta stojolic jech chac c'u cha'al la jpas ta Nab c'alal iloq'uic tal ta 

Egipto li israeletique. 

27Ja' yorail ta jloq'uesboxuc li avicats ac'bil acuch ta apatique; ta jc'as loq'uel ta sventa 

boch'o t'ujbil cu'un li yabtejeb vacax chucbiloxuc ta anuq'uic ya'yele”, xi li Muc'ul 

Diose. 

Itsalvan li asiriaetique 

28Li jtsalvanejetique ic'otic c'alal ta Ajat, ijelovic tal ta Migrón; te la sq'uej lec comel 

yicatsic ta Micmas. 

29Te ijelovic tal ta xtuch'ubil uc'um; te la spas scarpanaic ta Geba. Iniquic ta xi'el li 

Ramae; li Gabaa yu'un Saule ijatovic batel ta anil. 

30Yajvaltac Galim, avananic. A'yo ava'yic, lum Laisa. Tac'ovan, lum Anatot. 

31Li Madmenae chjatov batel; li jnaclumetic ta Gebine tsnac' sbaic ta anil. 

32Tana no'ox te ta xpajic ta Nob li jcontrainvanejetique; senyail xa no'ox tspas ta 

sc'obic ti ac'o bat yac'beic li vits Sione, ja' li svitsal Jerusalene. 

33A'yo ava'yic, li Muc'ul Dios ti ech'em svu'ele, ta slilin ta xi'elal stsatsal svu'el li 

c'obc'ob te'etique; ta slomesan scotol li muc'tic te'etique; lamal ta banamil tscomtsan li 

te'etic ti toj natique. 

34Ta eq'uel ta slilin li pimil toyolal te'tique; li muc'tic te' ta Libanoe ta slomesan yalel 

scotol. 

Isaías 11 

Tuc' tspas mantal li Mesiase 

1Li jbej chumante' ja' li Isaie, ta xloc' jun sq'uelum; ta xlic loc'uc tal jbej sq'uelum ta 

mero yibel. 

2Te ta xcom o ta stojol li Espíritu yu'un Muc'ul Diose, ja' ta x'ac'bat lec sbijil, ta 

xjambat lec sat; ta x'ac'bat lec sna' c'u x'elan chtojobtasvan; ta x'ac'bat lec stsatsal; ta 

x'ac'bat lec yotquin c'usi tsc'an tspas, xchi'uc c'u x'elan lec chich' ta muc' li Muc'ul 

Diose. 

3Ch-ac'bat lec sna' ta yo'nton ti ja' no'ox ac'o yich' ta muc' li Muc'ul Diose. Mu ja'uc 

no'ox jech ta xchapan ti c'u x'elan ta xil ta sate; mu ja'uc no'ox jech ta spas ti c'u x'elan 

cha'ay ta xchiquine. 

4Tuc' ta xchapan li boch'otic mu sna' spoj sbaique; ja' chal c'u x'elan lec chcom li 

boch'otic abul sbaique. Ta stsatsal sc'op no'ox chac'be stoj smul li cristianoetic ta 

banamile; ta yic'al ye no'ox tsmil li boch'o chopolique. 

5Puru tuc' c'usi oy ta yo'nton, puru melel scotol c'usi chal. 

6Li oq'uile tspas ta co'ol yo'ntonic xchi'uc li chije; co'ol chcux yo'ntonic xchi'uc unin 

tentsun li jti'val bolome; li bic'tal vacax xchi'uc leone jmoj chchi'in sbaic ta xanubal. 

Jun no'ox unin biq'uit querem ta xchabi batel. 

7Li me' vacax xchi'uc me' osoe co'ol tsa' sve'elic; li yolique jmoj chvayic; li leone 

jobel tslo' jech chac c'u cha'al vacax. 

8Li biq'uit olole chlic tajinuc yo' bu oy xch'en li jti'val chone; xu' tstic' ochel sc'ob yo' 

bu oy ston li orachone. 

9Ta scotol li ch'ul vits cu'une mu'yuc c'usi chopol ta jtatic te, yu'un chnoj ta yotquinel 

Muc'ul Dios sbejel li banamile, jech chac c'u cha'al nojem ta vo' li nabe. 

10C'alal tsta sc'ac'alil chloc' li sq'uelum Isaie, ja' jech chc'ot ta stojol jujun lum jech 

chac c'u cha'al bandera ti toyol muyesbile. Sa'bil yu'un scotol li cristianoetique; ti bu 

chnaquie, toj jun no'ox yutsil. 

11C'alal me la sta sc'ac'alile, li Muc'ul Diose chlic stsob tal yan velta li steclumal ti c'u 

to yepal te comenic ta Asiria, ta Egipto, ta Patros, ta Etiopía, ta Elam, ta Sinar, ta 

Hamat, xchi'uc ta lumetic ta ti'ti' nabe. 

12Ta stoy muyel senyail ta stojol li jujun banamile, jech chac c'u cha'al c'alal chich' 

muyesel banderae; ta xlic stsob tal scotol li Israel ti chucbilic batel ta yan banamile; ta 

stsob tal scotol li Judá ti buyuc no'ox spucoj sbaic batel ta xchanjotal sti' banamile. 

13Ta xlaj sc'oplal yit'ixal yo'nton li Efraine; tsalbil chc'ot yajcontratac li Judae. Li 

Efraine mu'yuc xa it'ix yo'nton ta stojol li Judae; jech ec li Judae mu'yuc xa bu 

stsoq'uet yo'nton ta stojol li Efraine. 

14Xcha'chopalic co'ol chvilic batel ta sva'lupat li filistaetic te ta smaleb c'ac'ale, yu'un 

chbat scontrainic, li jaychop te oyic ta sloq'ueb c'ac'ale chbat spojbeic c'usitic oy 

yu'unic. Chlic smozoinic c'alal ta Edom, xchi'uc c'alal ta Moab; chlic ch'unbatuc 

smantalic yu'un li amonetique. 

15Li Muc'ul Diose ta staquijes o li nab ta nopol Egiptoe; ta stoy sc'ob ta sba li muc'ta 

uc'um Eufratese; ta sliques jun muc'ta ic' ti toj xi'bal sbae; ta spas ta vucxol yu'un li 

uc'ume; ja' te chac' jelovicuc batel xchi'uc xonobic li steclumale. 

16C'alal ta xloq'uic tal ta Asiria ti c'u to yepal te cuxulic li steclumal Muc'ul Diose, lec 

jamal, lec muc' sbe tstaic jech chac c'u cha'al la staic c'alal iloq'uic tal ta Egipto ta 

vo'onee. 

Isaías 12 

Q'ueoj sventa stojbel ta vocol Dios 

1C'alal me la sta sc'ac'alile, jech chavalic: “Muc'ul Dios, ta jtojbot ta vocol; ac'o me 

la'ilin to'ox ta jtojol, pero li sc'ac'al avo'ntone ijelov xa batel; laj xa avac'bun smuc'ul 

co'nton. 

2Li Diose ja' jcoltavanej cu'un; jun no'ox co'nton o, mu'yuc c'usi ta jxi'be; ja' stsatsal 

co'nton, ja' sq'uejimol co'nton li Muc'ul Diose, yu'un ja' la scoltaun”, xachiic. 

3Xu' chaloq'ues avuch'ic ta xcuxetel avo'ntonic ec li vo' te ta nio' yo' bu chlic tal 

coltaele. 

4Xu' jech chlic avalic ta q'ueoj ec: “Tojbeic ta vocol li Muc'ul Diose, c'anbeic vocol ta 

stojol; puquic batel ta lumetic li c'usi muc'tic spasoje; ac'beic sna' scotol cristianoetic 

ti ja' no'ox stuc muc' ta scotol banamile. 

5Q'uejintaic li Muc'ul Diose, yu'un toj muc'tic li c'usitic spasoje; ac'o sna'ic scotol 

cristianoetic ta sbejel banamil. 

6Jnaclumetic ta Sión, cuxetuc avo'ntonic; q'uejinanic yu'un li Ch'ul Dios yu'un Israele, 

yu'un te oy ta atojolic xchi'uc li smuc'ule”, xachiic. 

Isaías 13 

I'albat sc'oplal c'u x'elan chbat li Babiloniae 

1Li Isaías xnich'on Amoze laj yalbe sc'oplal c'usi chc'ot ta pasel ta stojol li Babiloniae, 

yu'un jech i'ac'bat sna' yu'un li Diose. Jech laj yal: 

2“Toybeic senyail ta jol vits ti ac'o xa oyuc c'ope; aptaic, ac'o xa sliquesic li c'ope. 

Toyo ac'obic yu'un ac'o yilic, ac'o xa ochicuc batel ta sti' scoraltonal snaic li 

banquilaletique. 

3Laj xa quic'an tal li jvinictac ti lec tsots yo'ntonique; laj xa calbe mantal li 

jpasc'opetic ti voc'bilic cu'une, ti xcuxet no'ox yo'ntonic c'alal chitsalvane, yu'un ac'o 

spasic li c'usi jnopoj ta jpas ta sc'ac'al co'ntone”, xi li Muc'ul Diose. 

4Chvinaj tsots vochlajetel ta vitsetic; xco'laj xchi'uc ep cristiano te oyic. Chvinaj 

x'avlajetic li cristianoetic ta jujun banamile; ja' li epal lum te stsoboj sbaique. Li 

Muc'ul Dios ti ech'em svu'ele ch-ech' sq'uel me lec chapal li yajsoldadotac sventa 

pleitoe. 

5Scotolic liquemic tal ta namal banamil; liquemic tal c'alal to ta yibel vinajel. Ja' li 

Muc'ul Dios xchi'uc scotol li yajtuneltac sventa tslajes scotol li banamil ta sc'ac'al 

yo'ntone. 

6Me'on-oc'anic, yu'un nopol xa chc'ot sc'ac'alil yu'un li Muc'ul Diose; xco'laj xchi'uc 

jmoj ta majel chvul li Boch'o ech'em svu'ele. 

7Ja' yu'un scotol li cristianoetique toj alubel chc'ot sc'ob scotolic, mu'yuc stsatsal 

yo'nton chcomic o. 

8Chnoj ta xi'el li yo'ntonique; puru vocol, puru at-o'nton chajvalinic o; cha'ibeic lec 

xc'uxul vocol jech chac c'u cha'al jun ants c'alal yorail xa chcuxe. Chch'ay yo'ntonic ta 

jujuntal ti c'alal chil sbaique; li sat yelovique xjumlajet ta c'oc' cha'yic. 

9A'yo ava'yic, ta xa sta yorail sc'ac'alil li Muc'ul Diose; toj xi'bal sba, yu'un tstsan, 

chtil li sc'ac'al yo'ntone, chcom ta xocol banamil li yosilalique; ta xules scotol li 

jpasmuliletic te nacajtique. 

10Li c'analetic ta vinajel xchi'uc li jujutsob c'analetique mu xa xac' xojobalic. Li c'ac'al 

c'alal ja' to no'ox chloc' tale, ta ora ch-ic'ub; li ue mu xa xac' xojobal noxtoc. 

11Jech chal noxtoc li muc'ul Diose: “Ta xcac'be stoj smul sbejel banamil ta scoj 

xchopolil xchi'uc ta scoj sbolil li chopol cristianoetique. Ta jlajesbe sc'oplal 

stoyobbailic li jtoybaetique; ta jbic'tajesic o li boch'otic muc' yac'oj sbaique. 

12Ta xcules ep viniquetic, jech mu xa xvinaj ep viniquetic jech chac c'u cha'al vocol ta 

tael lequil c'anal taq'uin ta Ofir. 

13Yu'un ta jniques li vinajele; ta jniques banamil ta scoj li sc'ac'al co'nton c'alal me la 

sta sc'ac'alil chlic ilincune. 

14“Li cristianoetique ja' jech chc'otic jech chac c'u cha'al te'tical chij ti nutsbil ta anile, 

jech chac c'u cha'al chij ti spucoj sbaic batel c'alal mu'yuc xchabiele. Ta jujuntal ta 

sutic batel ta slumalic; ta jujuntal chjatovic batel ta anil ta yosilalic. 

15Ti bu chtaatic ta bee, te chich'ic pajbel lanza; ti bu chich'ic tsaquele, ta xich'ic milel. 

16Ta satic ta xich'ic jisubel ta lum li yol xnich'onique; ta xich'ic pojbel scotol li c'usitic 

oy yu'un ta snaique; ta xich'ic uts'intabel noxtoc li yajnilique. 

17Vu'un ta jtijbe tal yo'nton li medoetique yu'un ac'o tal scontrainic. Muc ja'uc chbat 

yo'ntonic yu'un li saquil taq'uine; muc ja'uc chpich'aj yo'ntonic yu'un li c'anal taq'uine. 

18Ta st'ilesubil sflechaic no'ox ta sjipic ta lum li ch'ium queremetique; mu'yuc bu abul 

sba chilic li jvoq'uel ololetique; mu'yuc bu c'ux ta yo'ntonic o li ololetique. 

19Li Babilonia ti toj c'upil sba ta scotol yantic banamile, ti xco'laj xchi'uc snats'ic, 

xchi'uc ti ja' stoyobbailic c'otem li caldeaetique, ja' jech chcomic jech chac c'u cha'al 

Sodoma xchi'uc Gomorra ti c'alal laj culese. 

20Mu'yuc xa boch'o te chnaqui o; mu'yuc xa chnaquiic te li jayc'ol cristianoetic 

chjelovique; mu'yuc bu tsva'an scarpanaic te li arabetique; mu'yuc boch'o chbat xchabi 

xchijic te. 

21Ja' xa yavil jti'val chonbolometic ta xocol banamil chc'ot; li snaique ja' xa sna 

xcujetic chc'ot. Ja' xa te chtal naquiicuc li avestruz mutetique; ja' xa te chtal 

bitubajicuc li te'tical tentsunetique. 

22Puru oq'uiletic xa te chme'on oq'uic ta muc'tic naetic yu'unic; puru coyoteetic xa te 

ch-ochic ti bu c'upilic sba naetic yu'unique. Nopol xa sc'an xc'ot ta pasel; mu xa epuc 

c'ac'al sc'an”, xi li Muc'ul Diose. 

Isaías 14 

Tsutic tal li boch'o chucbilic batel ta yan banamile 

1Ta melel, li Muc'ul Diose c'ux ta yo'nton o li Jacobe. Staoj yav t'ujbil o yu'un li 

Israele. Jech ta xac' suticuc tal ta naclej ta yosilalic li israeletique. Li yantic lumetique 

ta xnopaj tal ta stojolic; jun chc'otic xchi'uc li yalab xnich'nab Jacobe. 

2Ep cristianoetic ta yantic banamil ic'bil chbatic yu'un li israeletique; ta xchi'inic batel 

c'alal to ta slumalic; ta xiq'uic batel jech chac c'u cha'al smozoic te ta yosil li Muc'ul 

Diose. Chucbil chbat yu'unic ec li boch'otic ichucvanic to'ox batele; ta xlic spasic ta 

mantal ec li boch'otic i'uts'intavanic to'oxe. 

Chich' na'leel ajvalil ta Babilonia 

3Israel, c'alal tsta yorail yu'un Muc'ul Dios chac' acux ta sventa li tsots avocol, li tsots 

at-o'nton, xchi'uc li tsots mozoinel chavich' pasbele, 

4chlic aval li lo'il li'i sventa chana'le li ajvalil ta Babiloniae: “¡C'uxi ipaj li 

j'uts'intavaneje! ¡C'uxi ilaj li simaronile! 

5Li Muc'ul Diose laj xa xtuch'be yip li chopol cristianoetique; laj xa sc'asbe svaston li 

j'uts'intavanejetique. 

6Ja' ti laj yuts'inta ta sc'ac'al yo'ntonic jujun lume ti scotol ora puru majel laj 

yac'beique, ti ta sc'ac'al yo'nton la smozoinic li yantic banamile, ti mu xa xnel li vocol 

laj yac'beique. 

7Scotol li banamile jun xa yo'nton chcuxic; x'avetic xa no'ox ta q'ueoj ta sventa ti toj 

xcuxet yo'ntonique. 

8C'alal ta natiquil c'uc'tojetic xcuxet no'ox yo'ntonic; li ch'ut te'etic ta Libanoe jech 

chalic ta atojol: ‘Li c'usi ora tsalbil lacome, mu'yuc xa boch'o chists'etuncutic o’, xiic. 

9Li yavil animaetic ta yolon banamile ch'ayel chc'ot yo'ntonic avu'un; chloq'uic tal li 

animaetique, chtal sq'uelicot. Li banquilaletic, li jpasmantaletic te oyique tstotsic tal, 

chtal staicot; li ajvaliletic to'ox ta jujun banamile tstotsic ta xchotlebic. 

10Scotolic chlic c'opojicuc, jech chalic ta aventa: ‘¿Me latsalat xa ec li vo'ote? ¿Me 

laco'laj xa jech chac c'u cha'aluncutic? 

11Chyal xa batel ta yavil animaetic li atoyobbaile, xchi'uc li snuc' avarpae, puru xuvit 

xa chavaybin, ja' xa chaxpixoxuc o li xuvitetique’, xiic. 

12“Muc'ta c'anal, vo'ot ti xaxojoban no'ox ta sacubbale, ¿c'uxi labaj yalel tal ta vinajel? 

¿C'uxi laj avich' jipel yalel ta banamil vo'ot ti alajesojbe to'ox stsatsal li jujun 

banamile? 

13Vo'ot ti jech to'ox laj aval ta avo'ntone: ‘Ta ximuy batel c'alal to ta vinajel, c'alal to 

ta toyol; ta xbat cac' jchotleb ta sba yac'ol li c'analetic yu'un Diose. Te ta xichoti ta 

xocon norte ta xch'ul vitsal li tsobobbail yu'unique. 

14Ta ximuy batel ta sba yac'ol li toquetic ta toyole; co'ol chic'ot jchi'uc li Boch'o te 

nacal ta toyole’, xachi. 

15Pero laj avich' jipel yalel c'alal to ta yavil animaetic; laj avich' jipel ochel c'alal to ta 

xchac natil xab. 

16Li boch'o chayilote lec chaspajal q'uelicot; chvul ta yo'ntonic ti c'u to'ox xa'elane, 

jech chlic yalic: ‘Li vinic le'e ¿me ja' li boch'o laj to'ox yac' nicuc banamile, ti laj to'ox 

yac' xi'uc li ajvaliletic ta yantic banamile, 

17ti xco'laj xchi'uc xocol banamil la scomtsanbe li yosilalique, ti la svuq'uesan scotol li 

lumetique, ti mu'yuc bu la scolta o li jchuqueletic yu'une?’, xiic. 

18Scotol li yantic ajvaliletic ta jujun banamile, jun yo'ntonic chbat xcuxic ta 

smuquinalic, xchi'uc lec ich'bilic ta muc'. 

19Yan li vo'ote nom to chasjipoxuc batel ti bu amuquinale. Ja' jech cha'ilat jech chac 

c'u cha'al c'usi toj j'i'lal sba; jech cha'ilat jech chac c'u cha'al boch'o milbil ta espada 

chcham ti te no'ox jipbil chcom ta tontic li sbec'tale. Ja' jech chavich' pasbel jech chac 

c'u cha'al c'usi chcham ti te no'ox chich' pech'ilanel ta teq'uele. 

20Mu'yuc chavich' muquel jech chac c'u cha'al chich' muquel li yantic ajvaliletique, 

yu'un laj asoques li avosilale; laj amil li cristianoetic ta alumale. Mu xu' li' tsacal 

chcom sts'unubal o sbatel osil li chopol cristianoetique. 

21Chapano abaic, milbeic li yol xnich'onique, yu'un toj chopol c'usi la spas li stotique, 

yu'un jech mu snopic ti tsventainic scotol li banamile, jech mu snopic ti tsnojes ta 

slumalic li banamile”, xachiic. 

22Li Muc'ul Dios ti ech'em svu'ele jech yaloj: “Ta jch'aybe o sbi ta banamil li 

Babiloniae, xchi'uc ti jayib to te chcomique, xchi'uc li xnich'nabique, xchi'uc li 

smomnich'nabique yu'un vu'un jtuc ta xilic ta scontrainel. 

23Ta jc'atajesbe ta sts'anleb ach'eltic li yosilale; ta jc'atajesbe ta yavil curutsuc; ta jmes 

loq'uel scotol sventa ac'o uluc o”, xi yaloj li Muc'ul Dios ti ech'em svu'ele. 

Chich' jinesel li Asiriae 

24Li Muc'ul Dios ti ech'em svu'ele jech chal ta jamal: “Li c'usi nopbil cu'une persa 

chc'ot ta pasel; li c'usi chapal cu'une persa ta jpas. 

25Ta ono'ox xcules li asiriaetic li' ta cosilale; ta jpech' ta teq'uel te ta vitsetic cu'un. Ta 

jloq'uesbe li yabtejeb vacax yac'ojbeic cu'untaque, xchi'uc li yicatsic yac'ojbeic 

xcuche, ta jloq'uesbeic scotol. 

26Ja' jech li c'usi chapanbil cu'un ta jpas ta scotol banamile; ta jtoy jc'ob ta stojol li 

jujun banamile”, xi. 

27Li Muc'ul Dios ti ech'em svu'ele nopbil xa yu'un ti jech tspase; mu'yuc boch'o xu' 

yu'un tspajes; li sc'ob stoyoje mu'yuc boch'o xu' yu'un tsyalesbe. 

Chich' ulesel li filistaetique 

28Ta sjabilal c'alal icham li ajvalil Acaze, li Isaiase laj yal c'usi chc'ot ta pasel ta stojol 

li filistaetique: 

29“Filistea, mu me xcuxetuc xa avo'nton ti ic'as xa li te' laj avich' o majele, yu'un ti bu 

iloc' tal jcot ts'inte' ta yibel te'e, orachon xa te chloc' tal; li sat te'e chc'ataj ta muc'ta 

jmilvanej chon ti lec sna' xvile. 

30Li boch'o bats'i me'onic yu'un li me'onetique lec tsta sve'elic; li boch'o solel abul 

sbaique jun yo'nton chcuxic. Pero li achi'iltaque ta jmil ta vi'nal; ta xcules o li 

boch'otic chcomic to avu'une. 

31Vo'oxuc coraltonetic, me'on-oc'anic. Vo'oxuc lumetic, avananic ta oq'uel. Vo'ot 

Filistea, chapal xa ac'oplal chavich'. Yu'un ta xtal muc'ta ch'ayil ta stuq'uil norte; jmoj 

xtomet chloc' tal, me junuc mu'yuc bu jeltos ta xtal. 

32¿C'usi ta jtac'betic li boch'otic tacbilic tal yu'un li jun banamil le'e? Ja' no'ox 

chcalbetic ti lec tsots nacanbil yu'un Muc'ul Dios li lum Sione, xchi'uc ti ja' te chbat 

spoj sbaic li steclumal ti oy svocolique”, xi li Isaiase. 

Isaías 15 

Laj yich' albel sc'oplal ti chlaj li Moabe 

1Laj yich' albel sc'oplal c'usi chc'ot ta pasel ta stojol li Moabe: Ta yac'ubalil c'alal 

chich' jinesel li lum Are, te chich' jinesel o li Moabe; ta yac'ubalil c'alal chich' jinesel 

li lum Kire, te ch-och yajval o ta ulesel li Moabe. 

2Li jnaclumetic ta Dibone chmuyic ta toyol ta sna sdiosic, chbat oq'uicuc; li 

moabetique choc'taic li Nebo xchi'uc Medebae, yu'un i'ulesatic xa, yu'un scotolic 

juxbil sjolic xchi'uc yisimic. 

3Slapojic batel sc'u'ic ta xoraltic ti ch'ixlajan ta lapele; xme'etic no'ox ta oq'uel ta 

yamaq'uil sjol snaic. Xvicte-victeic no'ox ta oq'uel ta ch'ivitetic yu'unic; solel xlaj 

xtu'p xa yo'ntonic ta oq'uel. 

4Li Hesbón xchi'uc Eleale x'avetic no'ox; cha'yic to c'alal ta Jahaza ti ch-avanique. 

Jech chlic t'elicuc ta xi'el li soldadoetic yu'un Moabe; solel chnic ta xi'el li 

yo'ntonique. 

5Li co'ntone toj abul sba cha'ay li Moabe, yu'un li svinictaque chjatovanic batel ta anil 

c'alal ta Zoar; ch-anilajic batel c'alal Eglat-selisiya; x'oc'oletic chmuyic batel ta Luhit; 

x'avetic no'ox batel ta at-o'nton ta sbelal Horonaim. 

6Li vo'etic ta Nimrime i'ulan xa, li ts'i'laletique itaquijan xa; ichaman xa li sc'obc'ob 

te'etique; scotol li c'usitic yoxique imats'an xa scotol. 

7Ja' yu'un li sc'ulejalic stsobojic snac'ojique; chejanic batel scotol ta bevo'tic ta sauce-

te'etic. 

8Ti c'alal ch-avanic ta oq'uele, tsta c'alal to ta sts'aquiltac li Moabe; tsta c'alal to ta 

Eglaim li me'on-oq'uel tspasique; chc'ot c'alal to ta Beer-elim li yoq'uel yavanelique. 

9Ac'o me nojan xa ta ch'ich' li vo'etic ta Dimone, pero yo'to chcac'be tal ep c'usi 

chopol ta stojol. Ta jtacbe tal leonetic sventa ac'o yulesic o li moabetic ti cuxul to 

chcomique, xchi'uc li boch'otic cuxajtic to chcomic ta scotol yosilalique. 

Isaías 16 

Bat snac' sbaic ta Judá li moabetique 

1Ja' lec tacbeic batel ch'ium chijetic li ajvalil ta Judae; licanic ta muc'ta lum Sela ta 

nopol xocol banamil c'alal to ta vits Sión. 

2Li jnaclumetic ta Moabe ja' jech te no'ox xjoyetic ta taqui bevo' Arnón jech chac c'u 

cha'al mut ti sibtasbil loq'uel ta stase. 

3Jech chalbeic li Sione: “Chapo ac'opic ti ac'o acoltauncutique; pojuncutic ec li 

vo'oxuque; ac'o tal ayaxinalic ta jtojolcutic; yu'un ac'o comuc jech chac c'u cha'al 

ac'ubal li o'lol c'ac'al li'i. Nac'uncutic ec, vu'uncutic ti nutsbiluncutic loq'uele; mu me 

xavac'uncutic ta c'abal vu'uncutic li jatoviluncutique. 

4Ac'bun jnac' jbacutic ta atojol, vu'uncutic ti nutsbiluncutic loq'uel ta cosilalcutic ta 

Moabe; c'otan ta jnac'ubbailcutic ta stojol li jinvanej, li jsocvanej cu'uncutique”, xiic. 

C'alal me ilaj sc'oplal li uts'intaele, me ipaj li jsoquesvaneje, me isacch'ay batel ta 

banamil li boch'o chpech'ilanvan ta teq'uele, 

5ja'o chlic ochuc ta pasmantal jun smomnich'on li Davide; ja' tuq'uil jchapanvanej; ja' 

no'ox oy ta yo'nton tspas o c'usi melel, c'usi tuc'. 

6Li Moabe ca'yojtic c'u x'elan stalel; bats'i jtoyba, toj muc' yac'oj sba, mu'yuc jtutic ta 

yo'nton, c'usiuc no'ox xal, pero mu'yuc stu scotol. 

7Ja' yu'un ta me xlic yoc'ta sba; scotol li jnaclumetic tee ch-oq'uic, ch-avanic, solel 

abul sba cha'yic o; xlaj xtu'p yo'ntonic yu'un li lequil ts'usubetic yu'unic te ta Kir-

haresete. 

8Yu'un li ts'usubtic ta Hesbón xchi'uc ta Sibmae, solel itaquijan comel; la xpech'ilanic 

ta teq'uel comel li jpasmantaletic ta yantic banamile. Li sc'obc'obtaque ic'ot to'ox c'alal 

ta Jazer; solel la slim to'ox sba batel c'alal ta xocol banamil; ijelov to'ox batel ta jot 

muc'ta nab. 

9Ja' yu'un chi'oc' yu'un li ts'usubtic ta Sibma xchi'uc ta Jazere; ta jmal ya'lel jsat yu'un 

li Hesbón xchi'uc Eleale, yu'un li sat c'usitic chloc' te ti sc'oplal chich' tsobele muc xa 

xich' tsobel ta scoj ti ilic oq'uel avanel yu'un muc'ta c'ope. 

10Li tse'ej lo'il te ta lequil banamile ilaj sc'oplal o; mu'yuc xa q'ueoj, mu'yuc xa boch'o 

xcuxet yo'nton te ta ts'usubaltic; mu'yuc xa tspits'ic loq'uel ya'lel ts'usub ta yavil 

spits'ubil; mu'yuc xa boch'o ch-avan ta xcuxetel yo'nton. 

11Ja' yu'un li co'ntone toj abul sba cha'ay li Moab xchi'uc li Kir-haresete, jech chac c'u 

cha'al arpa ti te xtimtun o c'alal chich' tijele. 

12Ac'o me chbat ta bic'tal vitsetic li Moabe, ac'o me tsc'an coltael o c'alal to chlubtsaj, 

ac'o me chbat sc'opan ta snail li sdiose, j'ech'el mu'yuc c'usi tsta o. 

13Ja' jech sc'oplal li Moab laj yal Muc'ul Dios ti oy xa ep sc'ac'alile. 

14Pero li' ta orae jech chal yan velta li Muc'ul Diose: “Le' ta oxib jabile, jbel sc'oplal 

chapal chcom ti chlaj sc'oplal o stoyobbail li Moabe, xchi'uc li yepal cristianoetic te 

nacajtique; jutuc xa no'ox cuxul chcomic, pero j'ech'el mu'yuc stsatsalic o”, xi li 

Muc'ul Diose. 

Isaías 17 

Laj yich' albel sc'oplal Damasco 

1Laj yich' albel sc'oplal ti chich' ulesel li Damascoe: Li lum Damascoe j'ech'el chich' 

yavnaijesel o; puru tonetic xa te busul chcom ta yav. 

2J'ech'el mu'yuc yajval chcom o; ta xc'ataj ta puru jobeltic. Ja' te chtal xcux yo'ntonic 

li chonbolometique; jun yo'ntonic, mu'yuc boch'o tsibtasatic. 

3Li Efraín ti ja' stoyobbail o li Israele, ta xich' jinesbel scotol li lumetic ti lec setbilic ta 

tsatsal coraltone. Jech ec li Damascoe chlaj sc'oplal o li ajvalil yu'une. Li c'usitic 

chcom to te ta yosilal Siriae chich' jinesel scotol, jech chac c'u cha'al laj yich' pasbel li 

Israele, xi li Muc'ul Dios ti ech'em stsatsale. 

Ch-ac'bat stoj smul li Israele 

4Me la sta sc'ac'alile, j'ech'el chlaj sc'oplal o li stoyobbail Jacobe; chlaj sc'oplal ti c'u 

x'elan slequil yutsile. 

5Ja' jech chich'ic pasbel jech chac c'u cha'al boch'o chtuch' trigo, ti tstsac lec ta sc'ob 

jujulique. Ja' jech chich'ic pasbel noxtoc jech chac c'u cha'al boch'o chtuch' trigo ta 

yocyoc vits ta Refaim, 

6ti jlicanticuc xa no'ox chcom yu'un ta nomstaje, xchi'uc li boch'o tsten sat oliva ti 

jbejcantic xa chcom yu'un ta jec sc'obe, ti oy ja' xa no'ox chcom chanbej, vo'bejuc 

yu'un ta scotole, xi li Muc'ul Dios yu'un Israele. 

7Me la sta li sc'ac'alil le'e, li cristianoetique ja' to te chlic yac' satic ta stojol li 

Jpasvanej yu'unique, ja' li Ch'ul Dios yu'un Israele. 

8Mu xa ja'uc te chac' batel satic ta scajleb li matanaletique, xchi'uc li c'usitic yan 

pasbil ta sc'obique. Mu xa ja'uc te chac' satic ta stojol li anbil te'etic ti ich'bil ta muc' 

yu'unique, xchi'uc ta scajleb li xchic'ubil pom yu'unique. 

9Me la sta li sc'ac'alile, li lumetic avu'unic ti lec setbilic ta coraltonetique solel ictabil 

chcom o jech chac c'u cha'al ictabil icom lumetic yu'un li hevetic xchi'uc li amorretic 

c'alal la stsalic li achi'iltaquic ta israelal ta vo'onee. Ja' jech chcom jech chac c'u cha'al 

xocol banamil. 

10Yu'un laj ach'ay ta avo'ntonic li Dios ti ja' la scoltaoxuque; muc xana'ic ti ja' 

anac'ubbailic c'oteme. Laj ats'unic nichimaltic ti toj c'upilic sbae; laj ats'unic yantic 

te'etic sventa te chavich'ic ta muc' li yan diose. 

11C'alal yorail chats'unique, solel chavaq'uic ch'iuc ta ora; chac'anic ti ac'o ch'iuc ta 

yoc'omal no'oxe, pero li sate altic ch-ech' scotol ti c'alal chtal tsots vocol xchi'uc 

chamel ti mu'yuc xpoxile. 

12A'yo ava'yic, le' xa ch-avanic tal epal cristianoetic ta yantic banamil; xc'uletic no'ox 

tal jech chac c'u cha'al chbac' muc'ta nab; xvochetic no'ox tal jech chac c'u cha'al 

chbac' nojelal uc'um. 

13Pero c'alal tsots chich' c'opanel yu'un Diose, chjatovic batel ta anil ta nom, jech chac 

c'u cha'al jobel ti cuchbil batel ta vitsetic yu'un muc'ta iq'ue, jech chac c'u cha'al pucuc 

ti ts'otbil batel ta sutub iq'ue. 

14Ta mal c'ac'ale toj xi'bal sbaic yilel, pero ta po'ot sacubbale mu xvinaj bu tsacch'ayic 

batel. Ja' jech tstaic li boch'o tspojbutic c'usitic oy cu'untique; ja' jech chich'ic li 

boch'otic tstsobbutic batel scotole. 

Isaías 18 

Sc'oplal Etiopía 

1Toj abul sba li jun banamil ti tsots xjanet xiq'ue, ja' li banamil ti te oy ta sjelovel 

uc'umetic ta Etiopiae, 

2ti tstac batel j'almantaletic yu'un ta ba nabe, ti ch-ochic batel ta barcoetic pasbilic ta 

aje, jech chalbe batel: “J'almantaletic, vo'oxuc ti lec anil xana' xaxanovique, batanic ta 

jun banamil ti lec natic yajvale, ti sts'ababet xa snuculilique, ja' li jun banamil ti xi'bil 

ono'ox tale; ja' li jun lum ti toj tsotse, ti stsaloj scotole, ti te oy ta jun banamil ti oy lec 

uc'umetic tee”, xut. 

3Vo'oxuc jnaclumetic, yajvaltac osil banamil, ta to xavilic chmuy bandera ta vitsetic; 

ta to xava'yic chbac' oq'ues te noxtoc. 

4Yu'un li Muc'ul Diose jech laj yalbun: “Ti bu nacalune ch'anxi-lamal chquil tal scotol 

jech chac c'u cha'al lec xojoban c'ac'al ta yorail q'uepelaltic, jech chac c'u cha'al lec 

xva'et muyel sjob osil ta xq'uixnal c'ac'al ti c'alal yorail chich' tulel ts'usubtique. 

5C'alal chnichin li ts'usubaltique, chlic comuc sat, pero c'alal muc to tsta yorail chich' 

tsobbel sate, ja'o chich' bojbel loq'uel sc'obc'ob ta machita; chich' tsobel, chich' jipel 

batel. 

6Tanpuc chbat scotol ta te'tic; ja' xa sve'el chc'ot li mutetique xchi'uc li 

chonbolometique. Te ch-ech' yu'unic o q'uepelaltic li mutetique; te ch-ech' yu'unic o 

yorail vo'olaltic li chonbolometique”, xi. 

7Me la sta li sc'ac'alil le'e, ja'o yorail ch-ich'bat tal ep smoton li Muc'ul Dios ti ech'em 

svu'ele. Ja' te chich' ich'bel tal ta slumal li natil cristianoetique, ti lec sts'abet 

snuculilique, ti xi'bilic ono'ox tale, ja' li jun lum ti toj tsotse, ti stsaloj scotole, ti oy lec 

uc'umetic te ta yosilalique. Ja' te chich'beic tal ta vits Sión yo' bu chich' ich'el ta muc' 

li Muc'ul Dios ti ech'em svu'ele. 

Isaías 19 

Laj yich' albel sc'oplal ti chlaj li Egiptoe 

1Laj yich' albel sc'oplal c'usi chc'ot ta pasel ta stojol li Egiptoe: Q'uelavilic, li Muc'ul 

Diose cajal ta jun toc ti anil chanove, ta x'och batel ta Egipto. Li sloc'obaltac sdiosic ta 

Egiptoe xt'elajetic ta xi'el ya'yel ta stojol li Muc'ul Diose; li egiptoetique ch-alub 

yo'ntonic ta scoj xi'el. 

2Jech chal li Muc'ul Diose: “Ta xcac' ti ac'o lic scontrain sba stuquic li egiptoetique; 

xchi'il no'ox sbaic ta voq'uel chlic yut sbaic; yuts' yalal no'ox sbaic chlic scontrain 

sbaic; chlic scontrain sbaic ta jujun slumalic; chlic scontrain sbaic li ajvaliletic 

yu'unique. 

3Ta jch'aybe yo'ntonic li egiptoetique; ta jsocbe li c'usi chapal yu'unique; chlic sjac'be 

c'usi tspasic li sloc'obal sdiosique, li j'ac'chameletic yu'unique, li jt'unuletic yu'unique, 

xchi'uc xch'ulelic li boch'otic chamenic xae. 

4Pero vu'un ta xcac' ochicuc ta sc'ob li boch'otic simaronique, ja' ta xlic pasaticuc ta 

mantal yu'un jun ajvalil ti toj tsots yo'ntone”, jech chal stuc li Muc'ul Dios ti ech'em 

svu'ele. 

5Li uc'um Niloe ta x'ul o; j'ech'el ta xtaquij o li ya'lele. 

6Ta c'unc'un ta x'ul batel, ta xlic socuc yic' li ya'lele. Li yoc yuc'umal Egiptoe ta xlic 

bic'tajuc batel, ja' to ti c'alal ch-ul oe. Li tut xchi'uc ajtique chlic taquijanuc o. 

7Li c'usitic ch'iemic ta ti'ti' uc'um Niloe, xchi'uc li c'usitic ts'unbil ta nopol ti' uc'ume, 

chlic taquijanuc, chlic uluc o. 

8Jech chlic ochicuc ta at-o'nton li jtsacchoyetic ta Niloe; chlic oq'uicuc scotol li 

boch'otic tsyaquic choy ta acuxae; chlic yat yo'ntonic li boch'otic nopen xa'yic tstic' 

ochel snuti'ic ta nabe. 

9Li boch'otic tspasic lequil lino noe, xchi'uc li jis-noetique, xchi'uc li boch'otic ta 

sjalique, ep ta smel yo'ntonic. 

10Li jpaspoq'uetique ta xchibaj yo'ntonic; li jsa'abteletique chcapij sjolic o. 

11Toj boloxuc, vo'oxuc li banquilaloxuc te ta Zoane, vo'oxuc li bijil 

jtojobtasvanejoxuc yu'un faraone; li tojobtasel chavaq'uique mu'yuc stu. ¿C'u x'elan 

xu' jech chavalic ta stojol li faraone: “Vu'uncutic smomnich'nabuncutic li bijil 

viniquetique; vu'uncutic smomnich'nabuncutic li ajvaliletic ta vo'onee?”, ti xavutique. 

12Faraón, ¿bu oy li bijil viniquetic avu'une? Ac'o sbijubtasicot, ac'o yac'bicot ana' c'usi 

xchapanoj tspas ta stojol Egipto li Muc'ul Dios ti ech'em svu'ele. 

13Li banquilaletic te ta Zoane toj bolic; li jpasmantaletic ta Menfise laj xa yac' sbaic ta 

lo'lael; li banquilaletic yu'un egiptoetique laj xa yiq'uic batel ta chopol be li 

xchi'iltaquique. 

14Yu'un li Muc'ul Diose laj xa soquesbe sjolic, jech ivovijic xa o; laj xa yaq'uic 

ch'ayuc ta be li egiptoetique; mu'yuc xa lec chloc' scotol li c'usitic tspasique; ja' xa 

jechic jech chac c'u cha'al jyacubel ti jeche' xtamlajetic ta xenele. 

15Li egiptoetique me jutuc mu'yuc boch'o chcoltaat yu'un, me muc', me biq'uit, me 

nat, o me comcom. 

16Me la sta li sc'ac'alil le'e, tspasic ta ants li egiptoetique, ta xi'ic, ta xch'ay yo'ntonic 

yu'un li Muc'ul Dios c'alal chilic tstoy sc'ob ta stojolic sventa chcontrainatique. 

17Ja' yu'un li egiptoetique toj ep xi'elal cha'yic li Judae. Ja' no'ox c'alal tst'abique, chlic 

niquicuc ta xi'el ta sventa li c'usi chapal tspasbatic yu'un li Muc'ul Dios ti ech'em 

stsatsale. 

18C'alal ja'o jech chc'ot ta pasele, oy vo'ob lum te ta yosilal Egipto ti hebreo sc'opique, 

ta sjunul yo'ntonic chalic ta jamal ti chich'ic ta muc' li Muc'ul Dios ti ech'em svu'ele. 

Li vo'ob lum le'e oy jun ti ja' muc'ta lum Herez sbie. 

19Jech noxtoc chlic ayinuc scajleb smoton Muc'ul Dios te ta o'lol Egipto banamil, 

xchi'uc chlic sva'anic jbej ton sventa Muc'ul Dios te ta sts'aquil yosilalic. 

20Le'e ja' chtun sventa sna'ubil ta scotol yosilal Egipto li Muc'ul Dios ti ech'em 

svu'ele. C'alal ta xlic sc'anbeic vocol Muc'ul Dios ti ac'o coltaaticuc ta sc'ob li 

j'uts'intavanejetic te oy ta stojolique, li Muc'ul Diose chlic yac'be jcoltavanej yu'unic, 

yu'un ac'o coltaaticuc, ac'o pojaticuc. 

21Li Muc'ul Diose chlic yac' sba ta otquinel te ta Egipto, jech ec li egiptoetique chlic 

yotquinic li Muc'ul Diose, chlic smilbeic, chlic yac'beic smoton. Oy c'usi chalic ta 

jamal ta stojol li Muc'ul Diose, pero chc'ot ta pasel yu'unic. 

22Li Muc'ul Diose ep tsyayijes li egiptoetique, pero ts'acal chlic xpoxta, jech chlic 

suticuc tal ta stojol li Muc'ul Diose. Ja' yu'un li Muc'ul Diose chlic c'uxubajuc ta 

yo'nton, chlic xpoxta. 

23C'alal me la sta li sc'ac'alil le'e, ta x'ayin muc'ta be te ta Egipto c'alal ta Asiria. Li 

asiriaetique xu' ch-ochic batel ta Egipto, jech ec li egiptoetique xu' ch-ochic batel ta 

Asiria. Li egiptoetic xchi'uc li asiriaetique co'ol chlic yich'ic ta muc' li Diose. 

24Ja'o yorail jun chc'otic xchi'uc Egipto xchi'uc Asiria li Israele. Ja' jun bendición ta 

sventa sbejel banamil. 

25Yu'un li Muc'ul Dios ti ech'em svu'ele ta xac'be bendición li lumetique, jech yaloj: 

“Ta xcac'be bendición li Egipto ja' li lum cu'une, xchi'uc li Asiria ja' li yabtel coc 

jc'obe, xchi'uc li Israel ti t'ujbil cu'une”, xi. 

Isaías 20 

Li Egipto xchi'uc Etiopiae chlic tsalaticuc yu'un li Asiriae 

1C'alal i'ech' jayibuc jabile, li Sargón ajvalil ta Asiriae la stac batel banquilal 

soldadoetic ta lum Asdod, bat stsalic li lume jech laj yu'uninic o. 

2Ja'o yorail ic'opoj Muc'ul Dios, ja' la xch'amanbe ye li Isaías xnich'on Amoze, jech 

laj yal: “Loc'o li ac'u' alapoj ti ch'ixlajan ta lapele xchi'uc li axonobe”, x'utat. Li 

Isaiase la xch'un. Jeche' xt'ant'un, xchi'uc jeche' xbixbun yacan icom. 

3Jech lic yal li Muc'ul Diose: “Li cajtunel Isaiase jeche' xt'ant'un, jeche' xbixbun yacan 

ixanov oxib jabil. Ja' senyail ti jech chc'ot ta pasel ta stojol li Egipto xchi'uc Etiopiae. 

4Li ajvalil ta Asiriae ja' jech t'anajtic, xchi'uc jeche' xbixlajet yacanic chchucan batel li 

egiptoetic xchi'uc etiopiaetique. Chic'an batel c'alal ta queremetic, xchi'uc c'alal ta 

moletic. Jeche' xcachlajet xchaquic chic' batel yu'un jech ac'o q'uexovicuc li 

egiptoetique. 

5Li cristianoetique ep chi'ic, ep chch'ay yo'ntonic. Ep q'uexlal cha'yic ta scoj li Etiopía 

ti ja' to'ox spatoj yo'ntonic yu'une, xchi'uc li Egipto ti ja' to'ox stoyoj sbaic o 

xchi'uquique. 

6C'alal ja'o jech chc'ot ta pasele, jech chalic li boch'otic te nacajtic ta ti'ti' nabe: 

‘Q'uelavilic c'usi ic'ot ta pasel ta stojol li boch'otic jpatoj to'ox co'ntontic yu'une, ti laj 

to'ox scoltautic loq'uel ta sc'ob li ajvalil ta Asiriae. Tana ¿boch'o xa ta jc'anbetic vocol 

ac'o scoltautic?’, xiic”, xi li Muc'ul Diose. 

Isaías 21 

Sc'oplal chich' jinesel Babilonia 

1Laj yich' albel sc'oplal syavnaijesel li Babilonia te ta xocol banamile: Jech chac c'u 

cha'al li sutub ic' chloc' tal ta stuq'uil Néguev ta Sure, ja' jech ta xtal ta stojol li xocol 

banamil ti bu toj xi'bal sbae. 

2Toj xi'bal sba c'usi laj yac'bun quil li Diose: Li boch'o ch-ac'van ta c'abal ta mucule ta 

ono'ox x'ac'van ta c'abal o; li boch'o tsoquesvane ta ono'ox soquesvan o. Elametic, 

muyanic batel. Mediaetic, bat setuic. Ta jpajes xa li avocolique. 

3C'alal chquile, ta xnic li jbec'tale; ta xca'ibe xc'uxul ta scotol jbec'tal, jech chac c'u 

cha'al jun ants ti cha'ibe xc'uxul c'alal ta xa xcuxe. Ta xi'alub yu'un li c'usi chca'ye; ta 

xbat jch'ulel yu'un li c'usi chquile. 

4Jeche' xa no'ox xvovet jol yu'un; solel jeche' xinicnun yu'un li xi'ele; li jujun mal 

c'ac'al ti ja' lec siquet to'ox chca'ye, puru xi'el xa chiyac'bun. 

5Ta xa xchapaj li mexae, ta xa xich' q'uibel li spoc'ale; ta xa xve'ic, ta xa x'uch'bajic. 

Banquilal soldadoetic, chaplanic me; ac'beic lec aceite li amaquique. 

6Yu'un li Muc'ul Diose jech laj yalbun: “Batan, bat va'ano boch'o tsq'uel osil ta toyol; 

ac'o yal scotol li c'usi chile. 

7Me chil ep cristianoetic cajajtic tal ta caretaetic nitbil ta cha'cha'cot ca'etique, xchi'uc 

me chil cajajtic tal ta buroetic xchi'uc ta camelloetique, ac'o sq'uel lec, ac'o stuc'ulan 

lec”, xiyutun. 

8Li jq'uel-osil ta toyole i'avan jech chac c'u cha'al jcot león jech laj yal: “Ajvalil, li 

vu'une te muyemun ta toyol ta jq'uel osil; ta c'ac'al ta ac'ubal te ta jq'uelilan o. 

9Laj quil chtalic ep viniquetic cajajtic ta caretaetic nitbil ta cha'cha'cot ca'etic. Oy 

boch'o jech laj yal laj ca'ay: ‘Ijin xa, ijin xa li Babiloniae; scotol li sloc'obal sdiosic ti 

lec natic spasojique lamal icom ta lum scotol, biq'uitic ililijan’, xi laj yal”, xi li jq'uel-

osile. 

10Jteclumal, vo'oxuc ti pech'biloxuc ta teq'uel jech chac c'u cha'al trigoe; vu'un 

chacalboxuc c'usi laj yac'bun quil li Muc'ul Dios ti ech'em svu'ele, ja' li Dios yu'un 

Israele. 

Chich' lajesel li Edome 

11Laj yich' albel sc'oplal ti chlaj li Edome: Oy boch'o laj yaptaun tal ta Seir, jech laj 

yal: “Jq'uel-osil, ¿jayib xa ora ac'ubal? ¿Jayib xa ora ac'ubal?”, xi. 

12Li jq'uel-osile jech laj yal: “Isacub xa osil, pero chtal xa yan velta ac'ubal noxtoc. 

Me chac'an chtal ajaq'uic yan veltae, la'ic me”, xi. 

Laj yich' albel sc'oplal ti chlaj li xocol banamil ta Arabiae 

13Laj yich' albel sc'oplal ti chlaj li Arabiae: Vo'oxuc ti jxanubaloxuc liquemoxuc tal ta 

Dedane, ti te ch-ech' ac'ubal avu'unic ta votsajtic te' ta xocol banamile, 

14loc'anic batel, bat nupic ta be li boch'otic taquin yo'ntonique; q'uelanbeic vo' yuch'. 

Jnaclumetic ta Tema banamil, bat nupic ta be li boch'o chjatovic ta anile; ac'beic 

sve'el. 

15Yu'un chjatovic batel ta xi'elal li espada ti lec juxbil yee, xchi'uc ta xi'elal li 

st'ilesubil flecha ti lec xa chapale, xchi'uc ta sventa li muc'ta c'ope. 

16Li Muc'ul Diose jech laj yalbun: “C'alal jabile, jbel sc'oplal chapal chcom o; chlaj 

sc'oplal o smuc'ul xchi'uc stoyobbail li Cedare. 

17Jutuc xa chcom li boch'o lec sna'ic yaq'uel flechae xchi'uc li boch'o lec sna'ic 

pasc'op te ta Cedare”, xi li Muc'ul Diose, ja' li Dios yu'un Israele. 

Isaías 22 

Chich' lajesel li Jerusalene 

1Li j'alc'ope laj yalbe sc'oplal ti chlaj li stenlejaltic ta yocyoc vits te yo' bu chich' 

ac'bel yil yu'un Muc'ul Dios c'usitic chc'ot ta pasele. ¿C'usi apasic ti acotolic chamuyic 

ta yamaq'uil jolnaetic, 

2vo'oxuc li muc'ta lumoxuc ti xach'avlajetic, ti xavochetic no'ox, ti toj lec xava'yic 

sc'upinel q'uinetique? Li animaetic avu'une muc ta espadauc ichamic; muc ta c'opuc 

ilajic. 

3Li banquilaletic avu'une ta scoj no'ox st'ilesubil flecha ijatovic batel, pero laj yich'ic 

ono'ox chuquel. Li avinictac ti bu laj yich'ic taele laj yich'ic chuquel scotol, ac'o me 

nom ijatovic batel. 

4Ja' yu'un jech laj cal: Loc'anic batel li' yo' bu oyune, yu'un jech xu' ep ta xcoc'ta jba 

li'i, yu'un toj st'uset co'nton chca'ay. Altic chapatbicun co'nton ta sventa ti ilaj xa li 

jlumale. 

5Yu'un li Muc'ul Dios ti ech'em svu'ele laj xa sta sc'ac'alil ti chac' tsots xi'el, xchi'uc 

tsots vocol, xchi'uc jinel, soquesel li' ta stenlejaltic ta yocyoc vits ti bu chi'ac'bat quil 

c'usitic chc'ot ta pasele. Yochelic sjinesel li coraltonetique; chc'ot c'alal to ta vitsetic ti 

c'alal ch-avanique. 

6Li elametique chapal xa yu'unic li sflechaique, cajajtic xa ta scaretaic xchi'uc ta 

ca'etic yu'unic; li boch'otic te nacajtic ta Kire laj xa sloq'ues tal li smacubbailique. 

7Li stenlejaltic avu'un ta yocyoc vits ti toj c'upil sbae nojem xa ta caretaetic; li 

ca'etique te xa lamal scotolic ta ti'coraltonetic. 

8Laj xa yich' loq'uesbel scotol smac li Judae. C'alal me ic'ot sc'ac'alile, ja' no'ox te 

chbat asatic yo' bu tsobol li abtejebaletic te ta spasubmantal ajvalil Toyolaltic sbie, 

9xchi'uc ja' te chbat avo'ntonic yu'un bu vomajtic scoraltonal li Lum yu'un Davide, 

xchi'uc ja' chbat avo'ntonic chanojesic ta vo' li tanque ta olone. 

10Chlic avatic c'u yepal li naetic te ta Jerusalene; chavuq'uesic ep naetic sventa ja' 

chatsatsubtasic lec li coraltone. 

11Chlic apasic tanque ta o'lol li chib coraltone yu'un te chavac'beic ya'lel li poco' 

tanquee. Ja' mu'yuc xa ta avo'ntonic li Boch'o la sliques scotole; ja' mu'yuc xa ta 

avo'ntonic li Boch'o la xchapan ta vo'onee. 

12Ja' jech sc'ac'alil chac' oc'anic li Muc'ul Dios ti ech'em svu'ele, chac' avat avo'ntonic, 

chac' ajux stsotsil ajolic, xchi'uc chac' alapic c'u'il ti ch'ixlajan ta lapele. 

13Li' ta orae xcuxet no'ox avo'ntonic, xatse'inic no'ox, chamilic vacaxetic, chamilic 

chijetic, chati'ic ti'bol, chavuch'ic ya'lel ts'usub. Jech chavalic: “La' xa no'ox ve'cutic, 

cuch'tic lec vo', yu'un oc'om cha'ej xu' chijchamutic”, xachiic. 

14Li Muc'ul Dios ti ech'em svu'ele jech laj yalbun ta jamal: “Li smulic le'e mu'yuc ta 

jpasbe o perdón c'alal to chchamic”, xiyutun. 

Iloq'uesat ta abtel li Sebnae 

15Li Muc'ul Dios ti ech'em svu'ele, jech laj yalbun: “Batan ta stojol li Sebna, ja' li 

boch'o sventainoj spasubmantal ajvalile, jech xavalbe: 

16‘¿Boch'o laj yac'bot ta ac'ob li'i, boch'o laj yalbot ti xu' chapas amuquinal li'i, ti xu' 

chajoc' ch'en ti bu lec toyole, ti xu' chavom ton sventa chacux avo'ntone? 

17Li Muc'ul Diose yipal chasjipot batel ta nom jech chac c'u cha'al jun tsatsal vinic. 

18Chasbalijesot batel jech chac c'u cha'al pelota. Te chasjipot batel ti bu jamal li 

banamile; te chacham o. Te cotajtic chcom li caretaetic avu'un ti ja' atoyoj aba o 

achi'uque. Vo'ot ta aventa chich' q'uexlaltasel li avajvale xchi'uc li boch'otic te oyic ta 

spasubmantale. 

19Ta jnitot loq'uel ti bu nacalote; net'bil chaloc' cu'un ta avabtel. 

20‘C'alal tsta li sc'ac'alil le'e, ta xquic' tal li cajtunel Eliaquim xnich'on Hilciase. 

21Ja' chcac'be slap li ac'u' apoq'ue; ja' ta xcac'be xchuquin li achuc chatunese; ja' ta 

xcac'be ta sc'ob li avu'ele; ja' totil chc'ot yu'un li jnaclumetic ta Jerusalene xchi'uc li 

smomnich'nabtac Judae. 

22Li muc'ta llavi ti toj ole ja' ta jcajanbe ta snecub li smomnich'on Davide. C'alal 

tsjame, mu'yuc boch'o yan xu' tsmac; C'alal tsmaque, mu'yuc boch'o yan xu' tsjam. 

23Lec nacal ta jcomtsan o jech chac c'u cha'al jch'ix lavux pajal ta te'; lec chotol chc'ot 

ta jun muc'ta chotlebal, lec ich'bil o ta muc' chc'ot yu'un li smomnich'nab stote. 

24Ja' te chich' joc'anel ta stojol ya'yel li c'usitic tsots sc'oplal te ta sna li stote, ja' li 

xnich'nabtac, smomnich'nabtac, li bic'tal vasoetic, muc'tic tazaetic, xchi'uc li jaychop 

muc'tic poquete. 

25‘C'alal me la sta li sc'ac'alile, li lavux ti lec tsots pajal ta yavil li' ta orae ta xich' 

bots'el loq'uel, ta xich' c'asel, jech ta xbaj o yalel; scotol li c'usitic te joc'ole chch'ay 

yalel scotol’, uto”, xiyutun. Ja' laj yal stuc li Muc'ul Dios ti ech'em svu'ele. 

Isaías 23 

Sc'oplal Tiro xchi'uc Sidón 

1Laj yich' albel sc'oplal ti chlaj li Tiroe. Muc'tic barco, vo'oxuc ti pasbiloxuc ta 

Tarsise, me'on-oc'anic, yu'un ilaj xa li Tiroe, ja' ti bu chvul acotan abaique. Me jbejuc 

na mu'yuc xa icom, mu'yuc xa boch'o xu' ch-och te; ya'yojic xa c'alal ta Chipre 

banamil. 

2Yajvaltac Tiro, jchonolajeletic ta Sidón, ch'anchanic, vo'oxuc ti chataquic jelovel ta 

nab li j'abteletic avu'unique. 

3Ta muc'ta nab ijelov tal li c'usitic chloc' ta Sihore; ta Nilo ijelov tal li ac'ulejalique; 

vo'ot ch'ivitot lac'ot yu'un li yantic banamile. 

4Q'uexovan Sidón, vo'ot ti apatoj avo'nton yu'un li muc'ta nabe, pero li nabe jech chal: 

“Mu'yuc bu laj ca'ibe xc'uxul alajel; mu'yuc bu la jvoq'ues olol; mu'yuc bu la jts'ites 

queremetic; mu'yuc jtsebetic la jbijubtas”, xi. 

5C'alal cha'yic li egiptoetique, sibluj to yo'ntonic ta xi'el ta scoj li c'usi ic'ot ta pasel ta 

stojol li Tiroe. 

6Jech chalic: “Batanic ta ora ta Tarsis; oc'tao abaic, jnaclumetic ta ti'ti' nab”, xiic. 

7Le'e, ¿me ja' li lum ti ta vo'one ono'ox te oye ti toj lec xa'yic sc'upinel scotole, ti 

ixanov batel ta yacanic, bat spuc sbaic ta namal banamile? 

8¿Boch'o la xchapan c'usi ic'ot ta pasel ta stojol li lum Tiro ti ep to'ox boch'o laj 

yac'anbe tsots yabtelique, ti puru banquilaletic to'ox li jchonolajeletic yu'une, ti 

ich'bilic to'ox ta muc' li' ta banamil li jmanulajeletic li jchonolajeletic yu'une? 

9Ja' la xchapan li Muc'ul Dios ti ech'em svu'ele, yu'un jech ac'o lajuc sc'oplal li 

stoyobbaile, jech pech'bil ta teq'uel ac'o comuc o li tsatsal viniquetic li' ta banamile. 

10Jnaclumetic ta Tarsis, abtejanic xa ta banamil, yu'un mu'yuc xa scotleb abarcoic. 

11Li Muc'ul Diose la stoy sc'ob ta sba li nabe; la sniques li jujun banamile; laj yal 

mantal ti ac'o yich' vuq'uesel li tsatsal coralton yu'un Canaane. 

12Jech laj yal: “Stseb Sidón, vo'ot ti soquemot xae, comtsano li c'usitic toj lec 

chava'ye; ac'o me chabat ta Chipre, pero mu ono'ox xata bu chacux avo'nton. 

13Q'uelavil li yosilal babiloniaetique, muc xa lumuc icom. Yu'un li Asiriae laj xa 

sc'atajes ta yavil chonbolometic, xchi'uc ta xocol banamil; la sva'anic stec'ubic sventa 

ch-ochic; la slilinic li muc'tic naetique; yavnaijem icom yu'unic. 

14Me'on-oc'anic, muc'tic barco ta Tarsis, yu'un ilaj xa li apojobbailique. 

15Me la sta li sc'ac'alile, chlic ch'ayuc ta o'ntonal lajuneb xchanvinic (70) jabil li lum 

Tiroe, jech sjalil jech chac c'u cha'al chcuxi jun ajvalil. C'alal me its'aqui li lajuneb 

xchanvinic (70) jabile, ja'o chc'ot ta pasel ta stojol lum Tiro jech chac c'u cha'al li 

q'ueoj sventa jmulavil ants li'i: 

16“Jmulavil ants, vo'ot ti ch'ayemot xa ta o'ntonale, tsaco avarpa, xano scotol li lume, 

tijo lec son, q'uejintao ep q'ueojetic, jq'ueltiquic me ta to xlic na'atan sutel”, ti xie. 

17C'alal me its'aqui li lajuneb xchanvinic (70) jabile, li Muc'ul Diose chlic sna' yan 

velta li Tiroe, chlic manulajuc, chlic chonolajuc yan velta, chlic mulivajuc xchi'uc li 

yantic lum li' ta banamile. 

18Pero ti c'u yepal tspas canale, ja' voc'bil sventa Muc'ul Dios chc'ot, muc teuc no'ox 

tsnac', muc teuc no'ox tstsob, ja' chlic stunesic li boch'otic te chtunic o ta stojol Muc'ul 

Diose yu'un jech tsman o ep sve'elic, xchi'uc tsmanic o lequic sc'u' spoq'uic. 

Isaías 24 

Ja' chchapan sbejel banamil li Muc'ul Diose 

1A'yo ava'yic, li Muc'ul Diose ta xocobtas li banamile; ta st'anan ya'yel, ta soques 

scotol; ta spucbe batel li jnaclumetic yu'une. 

2Co'ol chich' pasbel scotol: paleetic xchi'uc cristianoetic; mozoetic xchi'uc yajvalic; 

me' quiaraetic xchi'uc sme'ajvalic; jmanulajeletic xchi'uc jchonolajeletic; boch'otic oy 

c'usi chq'uexic xchi'uc boch'otic chaq'uic ta q'uexel; boch'otic oy yilic xchi'uc 

boch'otic oy j'iluviletic yu'unic. 

3Li banamile solel xocol chcom o; mu'yuc c'usi chcom o te, yu'un li Muc'ul Diose 

yaloj ti jech chc'ot ta pasele. 

4Li banamile tsoc o, ch-alub o ya'yel; chtaquij o, chyal o ta lum sbejlijil li banamile. 

Li vinajel xchi'uc banamile chlaj stsatsalic o. 

5Yu'un ibolib xa ta scoj li boch'otic te nacajtique, yu'un la sva'lupatinic li 

mantaletique; muc xch'unic li mantaletic albilique; la sbajic li c'usi chapanbil ti 

mu'yuc slajebale. 

6Ja' yu'un li banamile ilaj o ta tsots vocol; iyavnaijic o li jnaclumetic yu'une; iyavnaijic 

o li cristianoetic ta banamile; jutuc xa no'ox cristianoetic icomic. 

7Ilaj o li ya'lel ts'usube yu'un itsacat ta xchamel li ts'usubaltique; li boch'o xcuxet to'ox 

yo'ntonique puru at-o'nton xa cha'yic. 

8Ilaj sc'oplal li boch'otic toj xcuxet to'ox yo'nton tstijic vob xchi'uc arpae; ilaj sc'oplal 

ti tse'ej lo'ilic to'ox ta sventa li c'usi toj lec chilique. 

9Mu'yuc xa boch'o chq'uejin c'alal chuch' ya'lel ts'usub; li boch'o nopen xa'ay chuch' 

c'usi pajubtasbile, ta xch'aub cha'ay. 

10Soquem, jinem chcom o ta sventa c'usi chopol li muc'ta lume; chmac scotol li 

naetique, yu'un jech mu'yuc boch'o ch-och o. 

11Oy oq'uel avanel ta xoraltic ta scoj ti mu'yuc xa li ya'lel ts'usube; chlaj sc'oplal o li 

tse'ej lo'ile; chich' loq'uesel o li' ta banamil li xcuxetel o'ntonale. 

12Li lume yav xa chcom o; li ti'coraltonetic yu'une biq'uitic chlilij o. 

13Li yajvaltaque ja' jech jbejcantic chcomic jech chac c'u cha'al sat oliva ti c'alal chich' 

lilinele, o jech chac c'u cha'al sat ts'usub ti chich' cha'c'uxc'ultael c'alal me laj xa yich' 

tulbel scotol sate. 

14Li boch'o cuxul chcomique chlic avanicuc, yu'un toj xcuxet no'ox yo'ntonic; chlic 

q'uejinicuc tal c'alal ta smaleb c'ac'al, yu'un chilbeic smuc'ul stsatsal li Muc'ul Diose. 

15Jech noxtoc chlic yalbeic slequilal Muc'ul Dios ta sloq'ueb c'ac'al xchi'uc ta bic'tal 

banamil cacajtic ta nab; buyuc no'ox oyic chlic yich'ic ta muc' li Muc'ul Dios yu'un 

Israele. 

16Ta jot to sti' banamil laj ca'ay oy boch'o chq'uejinic, jech chalic: “Ich'biluc ta muc' li 

boch'o tuc' yo'ntone”, xiic. Pero li vu'une jech laj cal: “¡Ay, toj abul jba, toj abul jba! 

yu'un li j'ac'vanejetic ta c'abale staoj yav te tspasic o li xchopolilique”, xichi. 

17Li jnaclumetic ta banamile ja' xa no'ox oy ta stojolic xi'el, ch'en, xchi'uc yaquel ta 

pets'. 

18Li boch'o chcolic to loq'uel ta scoj li tsots xi'ele ta ono'ox xbajic ta ch'en; li boch'o 

chcol to loq'uel ta ch'ene ta ono'ox x'och ta yoquil, yu'un ta xjaman sti' li vinajele, jech 

ta xnic c'alal ta snacleb li banamile. 

19Ta xich' niquesel, ta xich' yuq'uel li banamile; ta xich' lilinel, biq'uitic chbat scotol. 

20Li banamile jeche' xnicnun chcom jech chac c'u cha'al jun yacubel li banamile; 

jeche' xvelvun chcom jech chac c'u cha'al vacaxna. Yu'un toj ol cha'ay li mulile, jech 

chyal o ta lum xchi'uc; j'ech'el mu xa stots o. 

21Me la sta sc'ac'alile, li Muc'ul Diose ta xac'be stoj smul li boch'otic oyic ta ic' ta 

toyole, xchi'uc li muc'tic jpasmantaletic li' ta banamile. 

22Jmoj ta stsob scotol, tstic' ta chuquel te ta yavil ich'ub-o'ntonal; te chucul, te macal 

chcomic o. C'alal me i'ech' ep c'ac'ale, ja'o chlic yac'be stoj li smulique. 

23C'alal chlic abtejuc jech chac c'u cha'al muc'ta ajvalil te ta vits Sión ta Jerusalén li 

Muc'ul Dios ti ech'em svu'ele, chlic macuc xojobal li u xchi'uc c'ac'ale; li banquilaletic 

te ta lum yu'une ta xilbeic slequilal yutsilal li Muc'ul Diose. 

Isaías 25 

Q'ueoj sventa yalbel slequilal Muc'ul Dios 

1Muc'ul Dios, vo'ot Diosot cu'un; chaquich'ot ta muc', ta xcal slequilal abi, yu'un toj 

labalic sba c'usi laj apas. Li c'usitic avaloj ono'ox ta vo'one, puru tuq'uic, puru melelic. 

2Yu'un li muc'tic lume laj ac'atajes ta sbusleb tonetic; laj ayavnaijes li lumetic ti 

setbilic ta tsatsal coraltone; laj avuq'uesbe li smuc'tiquil pasubmantalic yanlumetic li'i; 

j'ech'el mu'yuc xa chich' cha'va'anel o yan velta. 

3Ja' yu'un chayich'icot xa ta muc' li lumetic ti puru jsa'c'opetic to'oxe; ta xi'ic xa avu'un 

li muc'tic lum ti toj simaronique. 

4Yu'un vo'ot spojobbailot li me'onetique, vo'ot jcoltavanejot yu'un li boch'o abul sbaic 

ta scoj vocole, vo'ot snac'ubbailicot ta sventa li tsatsal ic'al vo'e, vo'ot yaxibicot ta 

sventa li xc'uxul c'ac'ale. Yu'un li simaronil jsa'c'opetique ja' jech chac c'u cha'al 

tsatsal ic'al vo' c'alal chc'ot smaj sba ta c'alnae, 

5xchi'uc jech chac c'u cha'al xc'uxul c'ac'al ta yorail q'uepelal. Laj abic'tajesbe 

stoyobbailic li yanlumetique, jech chac c'u cha'al tsmacbe xc'uxul c'ac'al li toque. 

Vo'ot laj aval mantal ti ac'o ch'anxiicuc li jsa'c'opetic ti toj simaronique. 

6Li Muc'ul Dios ti ech'em svu'ele te ta vits Sión chchapan lequil ve'lil ta sventa li 

jujun banamile, xchi'uc chchapan pasem ya'lel ts'usub ti vo'one xa lec pasbile; toj lec 

muic li ve'lile xchi'uc toj lequic li pasem ya'lel ts'usube. 

7C'alal te oy ta vits li Muc'ul Diose, ta xlic slilin scotol li poc' ti smacoj o lumetique, 

xchi'uc li muc'tic manta ti xpixoj jujun banamile. 

8Jech noxtoc j'ech'el ta slajesbe o sc'oplal li lajele; ta scusbe loq'uel ya'lel sat scotolic; 

ta stu'pbe o sc'oplal li' ta banamil li c'usi la soquesbe sc'oplal li steclumale. Ja' jech 

yaloj stuc li Muc'ul Diose. 

9Me la sta li sc'ac'alil le'e, jech chalic: “Le'e ja' Dios cu'untic; ja' jpatoj co'ntontic 

yu'un, yu'un ja' la scoltautic; ja' no'ox Muc'ul Dios ti la jpat co'ntontic ta stojole; 

xijtse'in no'ox, xcuxet no'ox co'ntontic ta stojol yu'un la scoltautic”, xiic. 

10Li Muc'ul Diose tsmac lec ta sc'ob li vits Sione; yan li Moabe te no'ox chich' pech'el 

ta teq'uel ta yamac' jech chac c'u cha'al chich' pech'el ta teq'uel jobel ta c'a'eptic. 

11Te xa xbechlajet sc'obic jech chac c'u cha'al li boch'o ta xnuxije, yu'un li Muc'ul 

Diose ta slajesbe sc'oplal li stoyobbailique; ta xalubtasbe o li sc'obique. 

12Ta slilinbe yalel li tsatsal coraltonetic yu'unique; ta slajesbe o yip, ta slomes o yalel 

c'alal ta banamil; j'ech'el ta sc'atajes o ta pucuc. 

Isaías 26 

Q'ueoj sventa coltael yu'un Muc'ul Dios 

1C'alal ja'o sc'ac'alil jech chc'ot ta pasele, chlic sq'uejintaic te ta Judá li q'ueoj li'i: “Oy 

jun muc'ta tsatsal lum cu'untic; li Muc'ul Diose laj xa jset lec ta tsatsal coralton sventa 

te ta jpoj jbatic o. 

2Jambeic li sti'taque, yu'un ac'o ochicuc batel li jun lum tuc' yo'ntonique, ti ja' no'ox 

jun yo'nton la spasic li c'usi melele. 

3Muc'ul Dios, vo'ot ta aventa lec jun yo'nton cha'yic li boch'otic ja' no'ox laj yac' 

yo'ntonic ta atojole, yu'un ja' no'ox chch'unic ti vo'ot chacoltaique. 

4“J'ech'el pato avo'ntonic o yu'un li Muc'ul Diose, yu'un ja' no'ox jnac'ubbailtic o ta 

sventa sbatel osil. 

5Ja' chac' yalicuc ta lum li jtoybaetique; ja' tsbic'tajes li jun ta lum toj muc' yac'oj 

sbaique, tsyales c'alal ta banamil. 

6Yu'un jech ac'o pech'atuc ta teq'uel yu'un li boch'otic mu'yuc stu ch-ilatique, xchi'uc 

li boch'otic abul sbaique”, xi li q'ueoje. 

7Li boch'otic tuc' yo'ntonique lec tuc' li be stamojique. Muc'ul Dios, vo'ot ti atalel tuc' 

avo'ntone, vo'ot chatuq'uibtasbe batel li sbeique. 

8Muc'ul Dios, ja' no'ox laj cac' ta co'nton li tuq'uibtasel avu'une; ja' no'ox oy ta co'nton 

o ta jna'ilanot li vo'ote. 

9Ta scotol jol co'nton chajna'ilanot ta jujun ac'ubal; juteb co'nton ta atojol chajsa'ot ta 

jujun sacubbal. C'alal chachapan sbejel li banamile, ja' to te chchanic c'usi tuc' ta pasel 

li cristianoetique. 

10Ac'o me toj ep yutsil avo'nton ta stojol li boch'otic chopolique, pero mu sc'an spasic 

o li c'usi tuq'ue. Puru chopol c'usi tspasic te ta yosilal li ateclumale; mu'yuc sc'oplal ta 

yo'ntonic li amuc'ul atsatsale. 

11Muc'ul Dios, ac'o me aye'oj xa ac'ob, pero mu xilic. C'alal chilic ti ep c'ux ta 

avo'nton li ateclumale, q'uexlal cha'yic, it'ix yo'ntonic. Ja' lec ti oyuc c'uxi lajicuc ta 

c'oc' li avajcontrataque. 

12Muc'ul Dios, vo'ot chavac' jun co'ntoncutic; vo'ot chavac' c'otuc ta pasel noxtoc li 

cabtel ta jpascutique. 

13Muc'ul Dios, vo'ot Diosot cu'uncutic, yantic xa boch'o chispasuncutic ta mantal, 

pero jna'ojcutic ti vo'ot no'ox cajvalotcutique. 

14Li stuquique chamenic, mu'yuc xa chcuxiic; lajemic o, mu xa xcha'cuxiic, yu'un laj 

avac'be stoj smulic, laj avules o; laj ach'aybe o sc'oplalic. 

15Muc'ul Dios, vo'ot laj avepajes li jteclume; laj avac' epajuc sventa avich'el ta muc'; 

laj amuq'uibtasbe li yosilalique. 

16C'alal oy jvocolcutique, chajsa'otcutic; c'alal laj avac'bun jvocolcutique, la 

jc'opanotcutic. 

17Jech chac c'u cha'al jun ants ti c'alal yorail xa chcuxe, x'avet ta scoj li xc'uxule; ja' 

jechuncutic ta atojol ti c'alal oy jvocolcutique. 

18Co'ol chac c'u cha'al oy jch'utcutic ic'ot ya'yel ec; laj cac'cutic persa, pero mu'yuc stu 

ic'ot. Altic laj cac'cutic persa, mu'yuc la sta coltael li cristianoetic li' ta cosilalcutique; 

mu'yuc bu la sta coltael li jnaclumetic ta sbejel li banamile. 

19Yan li avu'untac ti chamenique ta xcha'cuxiic; li sbec'talique ta xlic cuxiuc. Li 

boch'otic vayemic ta pucuctique ta xlic julovicuc; ta xq'uejinic yu'un toj xcuxet no'ox 

yo'ntonic. Yu'un vo'ot chatacbe tal luz ta stojolic jech chac c'u cha'al sjob osil chyal ta 

ts'unubaltic; ja' yu'un li boch'otic chamenique chlic voq'uicuc li' ta banamil yan velta. 

20Jteclumal, bat ochanic ta anaic, maquic lec comel li ti'naetic ta apatique; nac'o abaic 

muc'ta jaluc, malaic ac'o jelovuc sc'ac'al yo'nton li Muc'ul Diose. 

21Yu'un li Muc'ul Diose ta stots tal ta spasubmantal; chtal yac'be stoj smulic li 

cristianoetic ta banamile. Li banamile chac' ta ilel scotol li ch'ich' malbile; mu'yuc 

tsnac' c'u yepal li boch'o milbilique. 

Isaías 27 

Tsta yorail ta xcoltaatic sutel li israeletique 

1Li Muc'ul Diose ja'o yorail chac'be svocol li Leviatane, ja' li chon ti xquilet chanov ta 

anile, ti xotoj sba ta banamile. Ja' ta smil o ta yespada ti toj xi'bal sbae, ti toj muq'ue, 

xchi'uc ti toj tsotse. Ta smil noxtoc li dragón te oy ta nabe. 

2C'alal ja'o sc'ac'alil jech chc'ot ta pasele, jech chal li Muc'ul Diose: “Q'uejintaic li 

ts'usubaltic ti toj c'upilic sbae. 

3Vu'un jchabioj, noch'ic no'ox ta xcat'es; vu'un ta jq'uel ta c'ac'al ta ac'ubal, yu'un jech 

mu me boch'o xuts'inta. 

4Mu'yuc bu ilinemun ta stojol. Ti ja'uc puru ch'ix, puru chopol ts'i'laletique, chbat 

jtsac ta c'op, chbat jpech' ta teq'uel ti jechuque; j'ech'el ta xcules o comel ta c'oc' ti 

jechuque. 

5Yan me tsc'anic to coltael cu'une, me tsc'anic ta jlamajes co'nton ta stojolique, xu' ta 

xlecub co'nton ta stojolic”, xi li Muc'ul Diose. 

6Ta ts'acal, chlic yac' lec yisim li sts'unubal Jacobe; chlic q'uelumajuc, chlic nichinuc 

li Israele; chlic nojuc banamil yu'un li sate. 

7Li Diose mu'yuc yac'ojbe stoj smul li Jacob jech chac c'u cha'al laj yac'be stoj li 

yajcontrae; mu'yuc bu tsmil li Israel jech chac c'u cha'al la smilbe li jmilvanejetic 

yu'une. 

8Laj yac'be svocol, la stac batel ta yan banamil; ta stsatsal yic'al ye la xjuch'ta loq'uel 

ta yosilal, jech chac c'u cha'al muc'ta ic' ti chtal ta sloq'ueb c'ac'ale. 

9Pero ta spasbe perdón yu'un smul; ja' xch'ayubil smul chc'ot me tspasic jech chac c'u 

cha'al li'i: Me tslilin scotol li scajleb smoton c'usi mu ja'uc diose, me tan chcom yu'un 

scotol li tonetique, xchi'uc me mu'yuc xa tsva'anic o li anbil chumante' ti yich'ojic ta 

muq'ue xchi'uc li scajlebtac xchic'ubil pome. 

10Li slumalic ti lec setbil ta tsatsal coraltone, yav xa chcom o; li lum ti ep to'ox 

yajvale ictabil chcom o jech chac c'u cha'al xocol banamil ti mu'yuc yajvale. Ja' te 

chtal ve'uc vacaxetic; ja' chtal slo'ic li vomoletique, te chcux yo'ntonic. 

11C'alal chtaquij li c'obc'ob te'etique, chlic c'asanuc ya'lel; te chtal li antsetique chtal 

stsobic sventa si'il sc'oq'uic. Yu'un li jun lum le'e mu sna'ic snopel, ja' yu'un li 

Jpasvanej yu'unique mu'yuc xa c'uxubinel, mu'yuc xa ts'icumal yu'un. 

12Me la sta li sc'ac'alil le'e, li Muc'ul Diose chlic abtejuc ta Eufrates c'alal to ta 

yuc'umal Egipto; jech chac c'u cha'al li boch'o tsmaj ta jujuchuc strigoe. Vo'oxuc li 

israeloxuque, chlic avich'ic tsobel tal ta jujuntal. 

13Ja'o yorail chich' jupanel li muc'ta oq'uese, jech chlic talicuc scotol li boch'otic 

spucoj sbaic batel ta yosilal Asiriae, xchi'uc li boch'otic chucbilic batel ta Egipto 

banamile. Te chvul yich'ic ta muc' ta ch'ul vits li Muc'ul Diose, ja' li Jerusalene. 

Isaías 28 

Taq'uiel ta stojol Samaria 

1Toj abul sba li Samariae, ja' li scorona, li stoyobbail jyacubeletic ta Efraine. Lec 

luchul ta jol vits ta o'lol yaxaltic, puru yacubel batem ta yo'ntonic ja' xa jech chac c'u 

cha'al nichim ti mats'em xa, ti mu'yuc xa c'upil sbae. 

2Pero li Muc'ul Diose tstac tal jun boch'o ech'em xu' yu'un. Ja' jech yip jech chac c'u 

cha'al c'alal chtal epal bot; ja' jech chac c'u cha'al sutub ic' ti ep c'usi tsoquese; ja' jech 

chac c'u cha'al yip tsatsal chauquil vo' ti chmuc banamil yu'une. Ta sc'ob no'ox 

chjach'u ta banamil. 

3Ta yacan no'ox ta xpech'be ta teq'uel li stoyobbail, li scorona jyacubeletic ta Efraine. 

4Ja' ti xco'laj xchi'uc nichim ti mats'em xae, ti mu'yuc xa c'upil sbae, ti lec luchul ta jol 

vits ta o'lol yaxaltique. Le'e ja' jech chc'ot jech chac c'u cha'al sba sat higo; me oy 

boch'o laj yile, chbat stul slo' ta ora, jech chlaj sc'oplal o. 

5C'alal me la sta sc'ac'alil le'e, ti c'u to yepal chcom li steclumal Muc'ul Diose ja' xa 

scoronaic, ja' xa yutsilic slequilic chc'ot stuc li Muc'ul Dios ti ech'em svu'ele. 

6Li Muc'ul Diose ja' chac' ti tuc' ac'o chapanvanicuc li jchapanvanejetique, xchi'uc ja' 

chac'be stsatsal yo'nton soldadoetic sventa tsnutsic batel te no'ox ta sti' coralton li 

boch'o chtalic ta paspleitoe. 

Taq'uiel ta sventa jlo'lavanej j'alc'opetic 

7Jech noxtoc oy yantic ti jeche' xtamlajetic ta scoj poxe, ti jeche' sts'otlajet yacanic ta 

scoj c'usi tsotsic ta uch'ele. Li paleetic xchi'uc li j'alc'opetique jeche' xtamlajetic ta 

yacubel ec ta scoj li c'usi tsotsic ta uch'ele. Ivovij sjolic yu'un li pasem ya'lel ts'usube; 

jeche' xa sts'otlajet yacan chanovic. Xvovet cha'yic ti c'alal oy c'usi ch-ac'bat yilic ta 

xch'ulelique; mu'yuc xa smelol c'alal chalic c'u x'elan chcom li boch'o chchapanique. 

8Li mexaetique nojem ta puru xeil, xchi'uc ta puru ic'ubal; me jutuc mu'yuc c'usi lec 

q'uelbil. 

9Jech chalic ta jventa: “¿Me yu'un ja' xu' chisbijubtasutic? ¿Me ja' xu' chijyalbutic 

c'usi yaloj li Diose? ¿Me yu'un ach' jvoq'uel ololutic to chil? ¿Me yu'un ja' jechutic 

chil jech chac c'u cha'al olol ti ja' to chcom xchu'e, 

10ti ja' to chlic xchanic yalel jujubel c'op jech chac li'i?: Ma, ma, ti, ti, ya, ya, mi, mi, ti 

xiique”, xiic. 

11Ta melel li jun lum li'i ta ono'ox xich'ic c'opanel ta c'op ti toj yan o ta a'yele, ti mu 

a'ibaj smelole. 

12Jech ono'ox albilic yu'un Dios ta ba'yuc: “Junuc xa avo'ntonic, cuxo xa avo'ntonic; 

ac'o xa xcux li boch'o lubene”, xi. Pero muc xich'ic ta muc'. 

13Ja' yu'un li Muc'ul Diose jech chc'opoj ta stojolic chac li'i: “Ma ma, ti ti, ya ya, mi 

mi”, xi, yu'un jech ac'o yalicuc ta lum ta javal ti c'alal chanovic batele; ac'o c'asuc 

yacanic, te chucul ac'o c'oticuc, te ac'o yich'ic chuquel o. 

Taq'uiel ta sventa chopol jpasmantaletic 

14Vo'oxuc ti chapasic mantal te ta Jerusalene, ti ja' no'ox chalabanvanique, a'yo 

ava'yic c'usi chal li Muc'ul Diose. 

15Li vo'oxuque jech chavalic: “Jpasojcutic xa trato xchi'uc li lajele; oy xa c'usi 

jchapanojcutic xchi'uc li yavil ch'ulelaletique, yu'un jech c'alal chtal li tsots vocole, 

mu xistauncutic, yu'un jsa'oj xa jpojubbailcutic ta sventa epalc'op; ja' xa 

jnac'ubbailcutic li lo'lavaneje”, xachiic. 

16Ja' yu'un li Cajvaltic Diose jech chal: “Ta xcac' jbej lequil ton te ta Sión, lec t'ujbil li 

tone, tsots sc'oplal; ja' chtun ta sventa snacleb na, ja' chtun ta mero chiquin na. Li 

boch'o ja' tspat yo'nton ta stojole, mu xchibaj o yo'nton. 

17Ti bu ta jva'an li nae ta jtunes tuq'uil chapanel ta xq'uexol nivel; ta jtunes scotol c'usi 

tuc' ta xq'uexol ch'ojon”, xi. Li apojobbail asa'ojic ta sventa epalc'ope ta soc ta bot 

scotol; li anac'ubbail asa'ojique ta xcuchat batel ta vo'. 

18Li c'usi achapanoj achi'uquic lajele chlaj sc'oplal; li c'usi achapanoj achi'uquic yavil 

animaetique mu'yuc stu chc'ot o. C'alal chtal li tsots vocol ta atojolique, chasnet'oxuc 

o ta j'ech'el. 

19C'alal chtal jujun veltae, chaxjochoxuc o batel, yu'un ta jujun sob chtal; chtal ta 

c'ac'al, ta ac'ubal. C'alal ja' to no'ox chava'ibeic sc'oplale, chaniquic ta xi'el. 

20Ja' jech chava'yic jech chac c'u cha'al chijvay ta vaybal ti toj comcome, ti mu xu' ta 

jxach' cacantique, xchi'uc ja' jech chava'yic jech chac c'u cha'al c'alal toj biq'uit 

jxaquitatic ti mu xijpix yu'une. 

21Yu'un li Muc'ul Diose ja' jech ta spas jech chac c'u cha'al la spas te ta vits Perazime; 

ja' jech ta x'ilin jech chac c'u cha'al i'ilin te ta stenlejaltic Gabaone. Ja' ta spas li yabtel 

ti yan o ta q'uelele; ja' ta xac' c'otuc ta pasel li yabtel ti toj labal sbae. 

22Ja' yu'un mu me ja'uc no'ox xalabanic, yu'un jech mu yolbajuc stsin sba li 

acadenailique, yu'un ca'yoj ti tsc'an tslajes scotol avosilalic li Muc'ul Dios ti ech'em 

svu'ele. 

Lo'il sventa abtel 

23Ch'anchan ava'yic, a'yic c'usi ta xcal; ts'e'ano lec achiquinic li c'usi chacalboxuque. 

24Li jloc banamile mu scotoluc c'ac'al puru abtel tspas; mu scotoluc c'ac'al puru 

slilinel tspas ti bu muc'tic laj yich' loquele, 

25¿Me mu ja'uc to chlic svijbe sbec' eneldo xchi'uc comino c'alal me laj xa spas lec ta 

parejo li banamile? ¿Me mu ja'uc to chlic sts'un lec ta jujuchol li trigoe, xchi'uc me 

mu ja'uc to chlic sts'un ta sti'ti' li cebada xchi'uc li avenae? 

26Yu'un ja' Dios stuc chac'be sna', jech lec chbat yu'un spasel li yabtele. 

27Li eneldoe mu'yuc chich' ac'bel stec' vacax sventa chloc' sbec', xchi'uc mu'yuc 

boch'o chac' jelovuc careta ta sba yac'ol li cominoe. Ta te' no'ox tsc'an lilinbel sbec' li 

eneldoe, ta vach' no'ox tsc'an loq'uesbel sbec' li cominoe. 

28Li trigoe xu' tec'bil ta vacax chich' majel, pero mu'yuc chvoch' o ta j'ech'el; xu' 

chjelov careta ta sba, pero ja' no'ox chloc' li sbeq'ue, mu'yuc bu chvoch' o ta j'ech'el. 

29Ja' no'ox jech ec li Muc'ul Dios ti ech'em stsatsale, li c'usi snopoj tspas ta atojolique, 

lec chapal yu'un. Ja' tspas li c'usi toj labal sbae; ta sventa sbijil stuc tspas. 

Isaías 29 

Sc'oplal Jerusalén xchi'uc yajcontratac 

1¡Ay, Jerusalén, Jerusalén, vo'ot li lum ti bu to'ox la spas scarpana li Davide!, ac'o xa 

jelovuc jun chibuc jabil ti jech chapasilan q'uinetique. 

2Ts'acal ta xlic cac'bot tsots avocol vo'ot li lum Jerusalenote; ep to cha'oc' cha'avan. Li 

lume ja' jech ta xc'ot cu'un jech chac c'u cha'al scajleb matanal ti bonol ta ch'ich'e. 

3Yu'un ta jsetu ta carpanaetic li apat axocone; ta jva'an tec'ubaletic ta spatpat 

acoraltonal, jech chavich' ochentael o. 

4Jech biq'uit ta xcom o ac'oplal; q'uiil ta banamil chacom o. Ta yut banamil xa chlic 

tal li ac'op c'alal chac'opoje; jutuc xa xavisvun ta pucuctic jech chac c'u cha'al 

jsibtasvanej. 

5-6Pero li yepal avajcontrae, ta anil no'ox ta x'ac'bat stoj smulic yu'un li Muc'ul Dios ti 

ech'em svu'ele; ta anil no'ox ta xcomic jech chac c'u cha'al pucuc. Li yepal boch'o toj 

tsots tspas sbaic ta atojole, chcuchatic batel ta tsatsal ic' jech chac c'u cha'al jobel. 

Yu'un li Muc'ul Diose ta stac tal tsatsal chauc; ta stac tal tsots niquel, muc'ta sutub ic', 

chauquil vo', xchi'uc yat c'oc' ti chchic'vane. 

7Li epal lum chtal scontrain Jerusalene, xchi'uc li yantic chtal contrainvanicuque, 

xchi'uc li stec'ubic tsva'anic sventa ch-ochic batele ja' no'ox jech chcomic jech chac 

c'u cha'al vaychil ta ac'ubaltic. 

8Ja' jech chac c'u cha'al boch'o chvi'naj ta ac'ubaltic ti yochel ve'el ta xvayech chile. Ja' 

to cha'ay ti c'alal chjulove solel chvi'naj. Ja' jech chac c'u cha'al boch'o chtaquij 

yo'nton ta ac'ubaltic ti yochel uch' yoxo' ta xvayech chile. Ja' to cha'ay ti c'alal chvic' 

sate, solel taquin yo'nton xchi'uc taquin snuc'. Ja' jech chc'ot ta pasel ta stojol li epal 

lumetic ti tstsaquic ta pleito li vits Sione. 

9Pasilanic o ti jech mu xavich'beic smelole. Te macaluc o asatic jech chac c'u cha'al 

ma'sat; te tamlajetanic o jech chac c'u cha'al jyacubeletic, ac'o me mu'yuc bu 

avuch'ojic pox. 

10Yu'un li Muc'ul Diose stacojboxuc tal vayel ti toj pim chbate, smacojbe sat li 

j'alc'opetic avu'unique; xpixojbe ta poc' sat li boch'otic oy c'usi chil scuyojique. 

11Li c'usi yac'oj ta na'el Diose ja' jech chc'ot ta atojolic jech chac c'u cha'al c'usi 

ts'ibabil ta balbil vun ti pac'bil leque. Ac'o me jech chavalbeic li boch'o lec sna' 

sq'uelel vune: “Q'uelo li'i”, me xavutique, jech chtac'ov: “Mu xu' cu'un, yu'un lec 

pac'bil”, xi. 

12Ac'o me jech chavalbeic noxtoc li boch'o mu sna' sq'uelel vune: “Q'uelo vun li'i”, 

me xavutique, jech tstac': “Mu jna' sq'uelel”, xi. 

13Li Muc'ul Diose jech laj yalbun: “Li cristianoetic li'i, chtunic cu'un ta sc'opic no'ox; 

chiyich'icun ta muc' ta yeic no'ox, pero li yo'ntonique nom oy ta jtojol. Smantal no'ox 

cristiano chch'unic ti c'u x'elan chiyich'icun ta muc' yilele; nopbil no'ox yu'un cristiano 

li c'usi tspasique. 

14Ja' yu'un, ta sventa sq'uelubiltac jtsatsal ta jch'aybe yo'ntonic li cristianoetic le'e; ta 

jch'aybe sbijilic li boch'otic bijique; ta jch'aybe sjolic li boch'otic oy c'usi lec 

sna'ique”, xi. 

15Toj abul sba li boch'o tsc'an tsnac' sbaic ta stojol Muc'ul Diose, ti ta mucul tsnopic li 

c'usi chchapanique, ti ta nac'al tspasic li c'usitic chopole. Jech chalic: “Mu'yuc boch'o 

chijyilutic; mu'yuc boch'o tsna' li c'usi ta jpastique”, xiic. 

16Mu sna'beic smelol jech chac c'u cha'al jun bin patbil ta ach'el. Li c'usi pasbil no'oxe 

¿me xu' jech chalbe li boch'o ipasat yu'une: “Muc vo'ocot laj apasun”, me xu' xut? Li 

bin patbil ta lume ¿me xu' jech chalbe li boch'o ipatat yu'une: “Mu c'usi xana' spasel”, 

me xu' xut? 

I'albat sc'oplal ti chcol li Israele 

17Li toyolaltic ta Libanoe mu xa epuc c'ac'al sc'an xc'ataj ta yaxal banamil; yan li 

yaxal banamil li' ta orae ja' chlic c'atajuc ta toyolaltic. 

18Ta sc'ac'alil le'e li coquetique chlic jamuc xchiquinic, chlic ya'yic c'alal ch-aptabatic 

li c'usi ts'ibabil ta vune, jech noxtoc li ma'satetic ti oyic ta ic' osil, ti oyic ta 

ac'ubaltique chlic jamuc satic. 

19Li boch'o toj biq'uit ch-ilatique chlic staic xcuxetel yo'ntonic ta sventa li Muc'ul 

Diose. Li boch'otic toj me'onic ta scotol xchi'iltaquique, chlic tse'inicuc ta sventa li 

Ch'ul Dios yu'un Israele. 

20Yu'un ta xlaj sc'oplal li j'uts'intavanejetique; j'ech'el ta xch'ay o li jlabanvanejetique. 

Ch-ul o scotol li boch'otic ja' no'ox oy ta yo'nton tspasic c'usi chopole, 

21xchi'uc li boch'o jech no'ox tsa'beic smul xchi'ilic ta sventa c'usi chalique, xchi'uc li 

boch'o tslo'laic jchapanvanejetique, xchi'uc li boch'o tsmacbeic spojel li boch'o 

mu'yuc smule. 

22Ja' yu'un, li Muc'ul Dios ti la scolta Abraham ta vo'onee jech chalbe li sts'unubaltac 

Jacobe: “Li' ta ora xchi'uc le' to batele, mu'yuc cha'ay q'uexlal o li Jacobe; mu'yuc bu 

tsaclich'taj o sat ta xi'el. 

23C'alal chilic jmuc'ul jtsatsal li smomnich'nabtaque, chilic ti toj tuc' co'ntone, chlic 

yich'icun ta muc' vu'un li Diosun yu'un Jacobe, vu'un li Ch'ul Diosun yu'un Israele. 

24Li boch'o xch'ayet no'ox yo'nton cha'yique, chlic bijubicuc lec; li boch'o 

xbic'talvulajetic ta jtojole chlic sc'anic lec chanubtasel cu'un”, xi li Diose. 

Isaías 30 

Chopol i'ilatic yu'un Dios li boch'otic ja' spatoj yo'ntonic ta stojol Egiptoe 

1Li Muc'ul Diose jech chal: “Toj abul sbaic li jtoyba cristianoetique; oy c'usi 

chchapan ta yo'nton stuquic. Muc vu'cun chisjac'bicun ba'yuc; stuquic chchapanic, 

pero muc vu'cun laj cac'be sna'ic, jech ja' no'ox yochel stsobel ep li smulique. 

2Ta anil no'ox chbatic ta Egipto, mu'yuc c'usi chisjac'bicun o li vu'une; ja' chbat 

sc'anic coltael ta stojol li Faraone, ja' tsmac sbaic o ta xyaxinal li Egiptoe. 

3Pero li stsatsal Faraone ta xc'ataj ta xq'uexlalic; li xyaxinal Egiptoe ja' sbic'tajesbilic 

chc'ot. 

4Ac'o me laj ataquic batel banquilaletic avu'unic ta Zoán, ac'o me laj ataquic batel 

aviniquic ta Hanes, 

5scotolic chyalic ta q'uexlal ta scoj li jun muc'ta lum le'e, ti mu'yuc stue, ti mu 

xcoltavan me jutuque, ti mu'yuc c'usi tstaic o yu'une. Ja' no'ox sventa chac' sbaic o ta 

q'uexlal, ja' no'ox sventa tsta svocolic o”, xi li Muc'ul Diose. 

6Laj yich' albel sc'oplal li chonbolometic ta Néguev: Li boch'otic chbatic ta Egipto, ja' 

li jun lum ti mu'yuc stu oe, ti te chich'ic batel ta buroetic li sc'ulejalique, ti chich'ic 

batel ta camelloetic li matanaletic yu'unique, te chjelovic batel ta banamil ti bu toj ep 

vocol, ti nojem ta c'usitic xi'balic sbae, ti ja' yavil leonetic, xchi'uc li jti'val chonetic, 

xchi'uc li dragón ti sna' xvile. 

7Ta melel li Egiptoe mu'yuc c'usi xu' yu'un, mu xu' yu'un chcoltavan, ja' yu'un jech sbi 

cu'un chac li'i: “Muc'ta chon ti mu'yuc c'usi xu' yu'une”, xi sbi. 

8Batan me ta ora, bat ts'ibao ta junuc pech'pech' te' li c'usi chacalbot li'i, xchi'uc ts'ibao 

lec comel ta vun, yu'un te ac'o comuc o sventa chtun ta ts'acal, sventa chich' na'bel o 

sc'oplal sbatel osil. 

9Yu'un li jun lum Israel le'e, solel jbajmantaletic, jtoybaetic, j'epalc'opetic; mu sc'an 

xch'unbeic smantaltac li Muc'ul Diose. 

10Jech chalbeic li boch'otic oy c'usi ch-ac'bat yilic yu'un Diose: “Mu xa me c'usi 

xaq'uelic tal”, xutic. Jech chalbeic li j'alc'opetique: “Mu xa me xavalbuncutic li c'usi 

tuq'ue; ja' no'ox albuncutic li c'usi toj lequic ta a'yele; ja' no'ox albuncutic li c'usi lec 

c'usi c'upil sba ta a'yele. 

11Mu me xamacuncutic ta be; jambun li jbecutique; mu xavic'uncutic batel ta stojol li 

Ch'ul Dios yu'un Israele”, xutic. 

12Ja' yu'un, li Ch'ul Dios yu'un Israele jech chal: “Li vo'oxuque chabajic li taq'uiel li'i. 

Ja' chac'anic li sa'c'ope xchi'uc li puru lo'lavaneje; ja' te apatoj o avo'ntonic yu'un. 

13Ja' yu'un oy amulic li vo'oxuque. Ja' jech c'otemoxuc jech chac c'u cha'al toyol 

coralton ti jatem yalele, ti xi'bal xa sba xvuq'ue. 

14Ja' jech chac'otic jech chac c'u cha'al bin patbil ta lum ti chvoq'ue, ti solel biq'uitic 

chlilije, ti mu'yuc xa stu o li svoc'oliltaque, me ja'uc ta xlechubil ac'al, o me ja'uc 

slupubil vo' ta joc'”, xi li Diose. 

15Li Cajvaltique, ja' li Ch'ul Dios yu'un Israele, jech chal: “Sutanic tal, paso ta jun 

avo'ntonic, jech chacolic; me jun avo'ntonic, me ja' chapat avo'ntonic ta jtojole, ja' 

atsatsalic chc'ot”, xayutoxuc. Pero muc xach'unic. 

16Jech laj avalic: “Mo'oj, ja' lec chijatovcutic batel ta anil ta ca'etic”, xachiic. Lec oy, 

ta ono'ox xajatovic batel. Jech laj avalic noxtoc: “Chicajicutic batel ta caretaetic ti lec 

anil xanovique”, xachiic. Jechuc, pero li avajcontraic chasnutsoxuc batele, ja' ech'em 

xu' yu'unic. 

17Ta jun no'ox vinic chajatovic batel jmil; ta vo'ob vinic chajatovic batel acotolic, ja' 

to me mu'yuc xa ep lacomique, ja' to me jech lacomic jech chac c'u cha'al unin jbej te' 

va'al ta jolvitse, o jech chac c'u cha'al jlic bandera te xvilvun ta jolvitse. 

Laj yich' albel sc'oplal ti chich' to c'uxubinel li Israele 

18Pero li Muc'ul Diose chasmalaoxuc, yu'un tsc'an chaxc'uxubinoxuc. Li stuque oy ta 

yo'nton chac' avilic ti sc'anojoxuque, yu'un li Muc'ul Diose ja' Dios ti tuc' yo'ntone. 

Xcuxet no'ox yo'ntonic li boch'otic ja' no'ox tspat yo'ntonic o ta stojole. 

19Yajvaltac Sión, vo'oxuc ti te nacaloxuc ta Jerusalene, mu'yuc xa bu cha'oq'uic o. Li 

Muc'ul Diose chac'uxubajic ta yo'nton. C'alal cha'ay ti xa'avetic ta sc'anel coltaele, ta 

stac'boxuc ta ora li ac'opique. 

20Ac'o me ja' to'ox ave'el avuch'umic ic'ot yu'un li vocol, li at-o'ntone, pero ta sventa ti 

ja' jchanubtasvanej avu'unique mu'yuc bu tsnac' sba ta atojolic; ta ono'ox xavil lec ta 

asatic. 

21Me oy chach'ay ta be ta bats'ic'ob o ta ts'etc'obe, ta ora chava'yic oy boch'o 

chasc'opanoxuc ta apatic, jech chayalboxuc: “Li' xabatique, ja' li' li lequil bee”, 

xayutoxuc. 

22Jech chlic abajic o li sloc'obal adiosic apasojic ta saquil taq'uine xchi'uc li bic'tal 

loc'ometic apasojic ta c'anal taq'uine; chajipic o batel jech chac c'u cha'al li c'usi toj 

i'lal sbae. 

23Li Muc'ul Diose chayac'boxuc tal lec vo' ta sventa li c'usitic chats'unic ta avosilique. 

Li trigo chloc' te ta banamile toj lequic, lec chapal chataic yu'un scotol. C'alal me la 

sta yorail le'e, lec muc' yosilal bu chve' li ats'unub avovolique. 

24Li j'abtel vacaxetic xchi'uc li buroetic ti tsloc avosilique ja' tsve'ic ec li lequil 

jobeletic ti ac'bil lec yats'amile. 

25C'alal tsta yorail li muc'ta milbaile, chlic loc'anuc ya'lel, chlic ayinuc uc'umetic ti bu 

muc'tic toyol vitsetique xchi'uc li stselejtique. 

26C'alal tsta yorail chlic xpoxtabe, chlic xpixbe syayijemalic steclumal li Muc'ul 

Diose, li ue chlic yac' xojobal jech chac c'u cha'al c'ac'al; li c'ac'ale vucub velta tsots 

chac' xojobal jech chac c'u cha'al xojobal ta vucbej c'ac'al. 

Ch-ac'bat stoj smul li Asiriae 

27Q'uelavilic, le' xa xtal stuc li Muc'ul Diose. Tsanem tal yilel li sate; bats'i ic'uben 

no'ox xch'ayilal. Li yee nojem tal ta sc'ac'al yo'nton; li yoq'ue ja' jech chac c'u cha'al 

c'oc' ti chchic'vane. 

28Li yic'al yee ja' jech chac c'u cha'al nojelal uc'um ti chc'ot c'alal ta jnuc'tique; ja' 

sventa tsmesbe o batel yajval li jujusep banamile, yu'un ac'o yavnaijicuc o; chac'be 

sfreno noxtoc li bic'tal lumetique, yu'un jech xu' chac' ch'ayicuc batel ta be. 

29Pero li vo'oxuque jun avo'nton xala'etic ta q'ueoj jech chac c'u cha'al ta yac'ubalil 

q'uin avu'unique; xcuxet no'ox avo'ntonic, jech chac c'u cha'al li boch'o xpiet no'ox 

batel yama c'alal chbat ta vits yu'un Muc'ul Diose, ja' li snac'ubbail Israele. 

30Li Muc'ul Diose chac' ta a'yel li sc'op ti toj ech'em stsatsale, xchi'uc ta sc'ac'al 

yo'nton, ta yat c'oc', ta epal chauc, ta muc'ta sutub ic', ta chauquil vo', xchi'uc ta 

muc'tic bot chac' ta ilel li smuc'ul stsatsale. 

31Ta sventa sc'op Muc'ul Dios xchi'uc ta sventa svaston chjin o li Asiriae. 

32Li jujumoj majel chac' Muc'ul Dios ta stojolique ta xbac' lec arpa xchi'uc chac'chac' 

taq'uin. Ta sventa muc'ta pleito chlic scontrain li Asiriae. 

33Yu'un vo'one xa chapanbil ta sventa Asiria xchi'uc ajvalil yu'un li yavil muc'ta vocol 

ti mu albajuc c'u sjamlej, xchi'uc ti mu albajuc c'u snatil xchaque. Te tsanal o li 

c'oq'ue, yu'un toj ep si'il; ta yic'al ye no'ox Muc'ul Dios ta stsan; ja' ti chloc' ep azufre 

ta ye jech chac c'u cha'al nio'e. 

Isaías 31 

Chopol i'ilatic yu'un Dios li israeletic ti la sc'anic coltael yu'un Egiptoe 

1Toj abul sba li boch'otic chbat sc'anic coltael ta Egiptoe, ti ja' spatoj yo'ntonic yu'un li 

ca'etique, ti ja' spatoj yo'ntonic yu'un li epal caretaetique xchi'uc li epal soldadoetic ti 

lec sna' xcajiic ta ca'e. Yu'un muc ja'uc laj yac' batel satic ta stojol li Ch'ul Dios yu'un 

Israele; muc ja'uc la sa'ic li Muc'ul Diose. 

2Pero li stuque oy lec sbijil, xu' yu'un chac' tsots vocol; mu sna' sutes sc'op. Ja' chlic 

scontrain li chopol cristianoetique xchi'uc li boch'otic tscoltaic boch'otic chopol c'usi 

tspasique. 

3Li egiptoetique cristianoetic no'ox, ma'uc diosetic; li ca'etic yu'unique oy sbec'talic, 

muc ta ic'uc chanovic. C'alal ta sye' sc'ob li Muc'ul Diose, ta xyalic ta lum li 

jcoltavanejetique xchi'uc li boch'otic chich'ic coltaele; scotolic ta xch'ayic o batel ta 

jun no'ox velta. 

4Li Muc'ul Diose jech laj yalbun chac li'i: “Jech chac c'u cha'al león xchi'uc yalab ti 

xlaquet no'ox c'alal me smilojic jcot chije, ac'o me tstsob sbaic li jchabichijetique, ac'o 

me x'avlajetic no'ox tsibtasic batel yalojic, pero mu xi' yu'unic. Ja' jech li Muc'ul Dios 

ti ech'em stsatsale, chyal tal, chtal scolta ta pleito li yu'untac te ta vits Sione. 

5Jech chac c'u cha'al mut ti te xvilet ta stas chchabi yole, ja' jech chchabi lum 

Jerusalén li Muc'ul Dios ti ech'em stsatsale, ta xchabi lec, ta spoj, ta scolta. 

6Israeletic, sutanic ta stojol li boch'o toj ep jelovenoxuc ta stojole. 

7Li c'usi c'ac'alil chajipic loq'uel ta atojolic li sloc'obal adiosic pasbil ta c'anal taq'uin, 

ta saquil taq'uin, ti laj apas ta ac'obic jech laj ata o amulique, 

8ja'o yorail chchamic ta espada li asiriaetique, pero muc ta svu'eluc jun cristiano, 

ma'uc ta yespada boch'o sna' xcham. Ta xjatovic batel ta scoj li espadae; li querem 

soldadoetic yu'unique ta xcom ta amozoic. 

9Ta scoj xi'el chjatov loq'uel ta anil li ajvalil yu'une; li banquilaletic yu'unique ta 

sme'xi'elalic tscomtsanic ta anil li sbanderaique”, xi li Muc'ul Dios ti oy c'oc' yu'un te 

ta Sione, ti oy horno yu'un te ta Jerusalene. 

Isaías 32 

Ta to xtal jun Ajvalil lec tuc' chchapanvan 

1Ta to xlic jun ajvalil lec tuc' tspas mantal, xchi'uc ta xlic yantic jpasmantaletic lec tuc' 

chchapanvanic. 

2Le'e ja' jech chc'otic jech chac c'u cha'al jpojubbailtic ta tsatsal ic', ja' jech chac c'u 

cha'al jnac'ubbailtic c'alal chtal tsots ic'al vo', ja' jech chac c'u cha'al jun bevo' ti 

chat'es lec taqui banamile, ja' jech chac c'u cha'al xyaxinal muc'ta ch'en ta xc'uxul 

c'ac'al ta q'uixin osil. 

3Lec viq'uil sat tsq'uelic li c'usi ch-ac'bat yilique; lec ch'anxi cha'ibeic sc'opic ec li 

boch'otic cha'yique. 

4Li boch'otic bol to'ox yo'ntonique chlic sna'ic c'usi lec ta pasel; li boch'o jeche' to'ox 

x'umlajet chc'opojique chlic sabajuc lec yeic ta lo'il; lec xbejlajet chlic lo'ilajicuc. 

5“Ajvalil” mu xa xuticuc li bol vinique; muc xa muc'uc yabtel cha'yic li boch'o mu 

xich'beic smelole. 

6Yu'un li boch'o bole ja' no'ox chal li sbolile; puru chopol c'usi chchapan ta yut 

yo'nton. Ja' no'ox tsnop tspas li c'usi chopole, xchi'uc ti chchopolc'opoj ta stojol 

Muc'ul Diose. Jeche' xmeymun sc'ob tsut yu'un li boch'o chlaj ta vi'nale; tsjalanbe vo' 

yuch' li boch'o taquin yo'ntone. 

7Li boch'o toj manya c'u x'elan chlo'lavane, puru chopol yabtel, ja' no'ox oy ta yo'nton 

ch-uts'intavan; ta puru epalc'op chuts'inta li boch'o abul no'ox sbaique xchi'uc li boch'o 

oy svocolic ti tsc'anic lec chapanele. 

8Yan li boch'o lec yo'ntone ja' no'ox tsnop c'usitic lec tspas; ta sventa ti lec c'usitic 

tsnope jun yo'nton o. 

Sc'oplal jtoyba antsetic ta Jerusalén 

9Antsetic, vo'oxuc ti mu'yuc c'usi xtal ta avo'ntonique, va'lanic, a'yic c'usi ta xcal. 

Tsebetic, vo'oxuc ti xpatet no'ox avo'nton chava'yique, a'yic li mantal chacalboxuque. 

10Li' ta orae mu'yuc c'usi chal avo'ntonic, pero le' ta jayibuc c'ac'al, le' ta jun jabil 

batele, ta xlic nicanic, yu'un ta xlaj sc'oplal ti chich' spits'el ya'lel sat ts'usube; mu'yuc 

xa c'usi chloc' o avu'unic. 

11Xi'anic vo'oxuc ti mu c'usi xtal ta avo'ntonique; vo'oxuc ti jun no'ox avo'nton 

chava'yique, nicanic me ta xi'el. Loq'ueso li ac'u' apoq'uique; ja' lapic li c'u'il ti 

ch'ixlajan ta lapele. 

12Majilano sna avo'ntonic ta scoj ti toj abul sba chava'yic li avosilic ti toj lequique, 

xchi'uc ta sventa li lequil ts'usubtic avu'unique. 

13Yu'un puru ch'ixetic, puru jchop ta ch'ix chlic ch'iuc te ta avosilalic, xchi'uc te ta 

naetic, xchi'uc te ta lum ti bu mu c'usi xtal ta yo'ntonique, ti xcuxet no'ox yo'nton 

cha'yique. 

14Yu'un mu'yuc yajval chcom o li spasubmantal ajvalile; li lum ti solel nojem yajvale 

xocol chcom o; li toyol q'uelub osil, xchi'uc li tsatsal coraltonetique chcom o ta 

nailch'en sbatel osil. Ja' snaic chc'ot li te'tical buroetique; ja' sve'ubic chc'ot li 

chijetique. 

15Pero me la sta yorail ital ta jtojoltic smuc'ul stsatsal li Boch'o oy ta toyole ta xlic 

c'atajuc ta ts'unubaltic li xocol banamile; li ts'unubaltic ti lec ono'oxe yantic ta xlecub. 

16Li c'usi tuq'ue xchi'uc li tuq'uil chapanele ta xnoj ta scotol li cosilaltique. 

17Li tuq'uil chapanele chlamaj c'op yu'un; li lequil coltaele chac' jun co'ntontic, 

mu'yuc c'op-o'nton chca'itic o yu'un. 

18Li jchi'iltactique jun yo'nton chlic naquiicuc; jun yo'nton chnaquiic ta snaic; jun 

yo'nton te oyic o ta yavilic. 

19Ac'o me ch-ul ta bot li muc'tic te'e, ac'o me lilijem chcom li jlumale, 

20pero li vo'oxuque xcuxet no'ox avo'ntonic. Oy lec vo' sventa chavat'es li ats'unub 

avovolique, xchi'uc oy lec sve'el li avacaxic xchi'uc li aburoique. 

Isaías 33 

Tsta yorail tscolta yu'untac li Muc'ul Diose 

1Toj abul aba, vo'ot li j'elec'ot ti mu'yuc c'usi elc'anbilot eq'ue, vo'ot ti ep c'usi apojoj 

batel ti mu'yuc c'usi pojbilot eq'ue. C'alal me ilaj avo'nton ta spojel batel scotol li 

c'usitic oye, ja'o chavich'be spacol ec. 

2Muc'ul Dios, c'uxubinuncutic me li vu'uncutique, yu'un vo'ot no'ox jmalaojotcutic. 

Vo'ot me xavicouncutic ta ac'ob ta jujun c'ac'al. Vo'ot me c'otan ta jcoltavanej 

cu'uncutic ti c'alal yorail oy jvocolcutique. 

3Li cristianoetic ta jujun lume chjatovic batel ta anil c'alal cha'yic ti xco'laj xchi'uc 

chauc cht'om tal li ac'ope. Li cristianoetic ta jujun banamile tspuc sbaic batel ta anil ti 

c'alal chatots li vo'ote. 

4Li c'usitic spojojique chich'ic tsobbel scotol jech chac c'u cha'al epal c'ulubetic ti 

chtal slajesic scotole; ja' jech chvul ta stojolic jech chac c'u cha'al xc'ajben ti talbat 

no'ox xvil ta jujujote. 

5Ich'bil ta muc' li Muc'ul Diose yu'un te nacal ta toyol, yu'un ja' tsnojes ta c'usitic lec, 

ta c'usitic tuc' li Sione. 

6J'ech'el tsnacan o lec li lume; chac'be lec sbijil, tsjambe lec sat li steclumale. Ja' 

sc'ulejalic chc'ot ti chich'ic ta muc' Muc'ul Diose. 

7A'yo ava'ay c'u x'elan ch-avanic ta xoraltic li boch'o tsots yo'ntonique, xchi'uc c'u 

x'elan ep ch-oq'uic li boch'o tacbilic tal ta spajesel c'ope. 

8Solel isoc o ta jyalel li bebetique; mu'yuc xa boch'o chanov o. Laj xa soquesic li c'usi 

chapanbil yu'unique xchi'uc li c'usi yalojbe sbaique; mu'yuc xa boch'o chich' sba o ta 

muc' yu'unic. 

9I'och xchamel, xchi'uc ep at-o'nton cha'ay li banamile; iyal ta q'uexlal li Libanoe, 

itaquij xa o. Li stenlejaltic Sarone icom jech chac c'u cha'al xocol banamil; li Basán 

xchi'uc vits Carmeloe it'anbujic ta jyalel. 

10Li Muc'ul Diose jech chal: “Li' ta orae ta xa xitots; ta xcac' ta ilel ti toj muc'une, ti 

bats'i toyol oyune. 

11Li vo'oxuque puru c'ajben, puru jobel no'ox li avabtelique; ta yic'al que no'ox ta 

jchic' jech chac c'u cha'al c'oc'. 

12Li cristianoetic ta jujun lume ja' jech chcomic jech chac c'u cha'al tanil c'oc'; ja' jech 

chc'aq'uic jech chac c'u cha'al taqui ch'ix ti bojbil xae. 

13Vo'oxuc ti nomtic oyoxuque a'yo ava'yic li c'usi la jpase; vo'oxuc ti nopol oyoxuque 

otquinic lec c'u x'elan li jvu'el jtsatsale”, xi. 

14Li jpasmuliletic te ta Sione ta xniquic; li boch'otic chopolique ep xi'el cha'yic, jech 

chalic: “¿Boch'o xu' yu'un chnaqui te ta c'oc' ti chijc'ac' yu'une? ¿Boch'o xcuch yu'un 

li natiquil yat c'oc' sbatel osile?”, xiic. 

15Li boch'o ja' tspas c'usi tuc', c'usi melele, li boch'o mu'yuc ta yo'nton tspas canal ta 

sventa lo'lavaneje, li boch'o mu xchon sba ta matanale, li boch'o mu xich' ta muc' ti 

c'alal ch-albat milvaneje, xchi'uc li boch'o tsmac sat ta sventa li c'usitic chopole, 

16le'e ja' jun yo'nton chcuxi; ja' snac'ubbail chc'ot li muc'tic tsatsal tone. Oy lec sve'el, 

xchi'uc oy lec vo' yuch'; mu'yuc c'usi sc'an cha'ay o. 

17Chlic avilic yan velta xchi'uc yutsilal li Ajvalile, xchi'uc chavilic chmuq'uib batel li 

avosilalique. 

18C'alal cht'ab ta avo'ntonic ti abul to'ox abaic ta xi'ele, jech chlic avalic: “¿Bu oy li 

j'atoletic to'oxe? ¿Bu oy li boch'otic oy to'ox to'ox c'usi tsbisique? ¿Bu oy li boch'o 

tsq'uelic to'ox c'u yepal li toyol q'uelub osile?”, xachiic. 

19Yu'un muc xa teuc nacaloxuc ta slumal li jtoybaetic, ti toj vocol ta a'ibel sc'opique, 

ti toj chucul ta alel li sc'opique, ti mu a'ibaj smelole. 

20Q'uelavil li Sione, ja' li lum ti bu ono'ox ta jpastic q'uinetic cu'untique. Ac'o batel 

asat te ta lum Jerusalene, ja' li lum ti jun co'ntontic tee, ja' jun lum ti mu xa stac' 

jinesele, ti mu stac' bulbel jbejuc ste'eltaque, ti mu stac' tuch'bel jbejuc yaq'uile. 

21Yu'un ja' tsventainutic o ta stsatsal stuc li Muc'ul Diose. Ja' jech chc'ot jech chac c'u 

cha'al uc'um, jech chac c'u cha'al stsatsal nab ti toj muq'ue, ti mu xu' yu'un chjelov tal 

li barcoe; ac'o me toj lec xu' yu'unic li yajval muc'tic barcoe, pero mu xtuch' yu'unic. 

22-23Ja' ta xlic yochanuc li yaq'uiltac barcoe; mu'yuc tsinil chcom li sjoc'leb spoc'ale, 

jech mu xu' chich' lich'anbel lec li spoc'ale. Vu'utic ta xquich'betic li c'usitic oy 

yu'unique; c'alal ta ma'sat xu' tsta, c'alal ta coxoetic xu' tspoj. Yu'un ja' jchapanvanej 

cu'untic stuc li Muc'ul Diose; ja' tspas mantal stuc, ja' muc'ul ajvalil cu'untic; ja' stuc 

chiscoltautic. 

24Mu jbejuc ta na jech chal: “Toj ipun”, mu'yuc xi, yu'un tspasbatic perdón yu'un 

smulic scotol li jnaclumetic ta Sione. 

Isaías 34 

Ch-ac'bat stoj smul yu'un Dios li Edome 

1Nopajanic tal jujun banamil, la' a'yo ava'yic; jujun lum, la'ic, tuc'ulano lec ava'yic; 

ac'o ya'ay sbejel li banamile xchi'uc li c'usitic te ch'iemique. 

2Yu'un li Muc'ul Diose ilinem ta stojol li jujun banamile; liquem sc'ac'al yo'nton ta 

stojol scotol li yajsoldadoique; chapal xa yu'un ti ta xules ta milel scotole. 

3Li sbec'talique te no'ox telajtic chcomic, te chlic tuibanuc; li xch'ich'alique chat'es 

scotol li ts'i'laletique. 

4Scotol li c'usitic oy ta vinajele ta xlic ulanuc. Li vinajele ta sbal sba jech chac c'u 

cha'al balbil vun; ta xbajan yalel tal scotol li c'usitic te oye, jech chac c'u cha'al chlilij 

taqui c'ob ts'usub, jech chac c'u cha'al chlilij yanal higo ti c'alal chc'anube. 

5Li yespada Muc'ul Diose chapal xa te ta vinajel; q'uelavilic ja' te chyal batel ta stojol 

li Edome, ja' li jun lum ti chapanbil xa chich' ulesel oe. 

6Li yespada Muc'ul Diose chpix ta ch'ich' xchi'uc ta xepu, jech chac c'u cha'al 

xch'ich'al ch'ium chij xchi'uc tentsunetic, jech chac c'u cha'al xepual srinyon tot chij 

c'alal chich'ic milel sventa matanale. Yu'un li Muc'ul Diose xco'laj xchi'uc chac' ep 

milbil matanal te ta Bosra, yu'un bats'i ep tsmil li edometique. 

7Ta xyalic ta lum jech chac c'u cha'al chich' milel te'tical vacaxetic, bic'tal vacaxetic, 

xchi'uc muc'tic tot vacaxetique. Li yosilalique ta xnoj ta ch'ich'; li pucuctique ta spat 

sba ta xepu. 

8Yu'un ja' sc'ac'alil yu'un Muc'ul Dios tspacbe sutel li Edome, ja' yabilal ch-ac'bat stoj 

c'usi la spasbe li lum Sione. 

9Li bevo'etic yu'unique ta xc'ataj ta xuch'; li pucuctique ta xc'ataj ta azufre; li 

yosilalique ta stsan jech chac c'u cha'al xuch'. 

10Ta c'ac'al ta ac'ubal mu xtu'p o; sbatel osil te chloc' o xch'ayilal. Jayc'oluc 

cristianoetic chjelov, mu xa x'ayin o yajval yan velta; sbatel osil mu'yuc boch'o te 

chjelov o. 

11Ja' xa te chtal naquiicuc scotol li mutetique, ja' li xoch'e, li xcuje, xchi'uc li 

curutsuquetique; te chtal naquiicuc noxtoc li jojetique. Yu'un li Muc'ul Diose j'ech'el 

tsc'atajes o ta xocol banamil; j'ech'el tsyavnaijes o. 

12Mu'yuc xa chich' alel boch'o ajvalil yu'unic; mu'yuc xa jpasmantaletic yu'unic o. 

13Li spasubmantal ajvalil yu'unique ta xch'i puru ch'ixetic; ta tsatsal coraltonetic 

yu'unique ta xch'i puru chopol ch'ixetic. Ja' xa sna oq'uiletic chc'ot; ja' xa xpaxajeb 

xchi'uc yalab avestruz mutetic ta xc'ot. 

14Li jti'val bolometique co'ol te chtal naquiicuc xchi'uc li oq'uiletique; li te'tical me' 

tentsunetique chlic yapta sbaic tal. Te chtal naquiicuc noxtoc li xcujetique; ja' 

xcuxubil yo'ntonic chc'ot. 

15Li curutsuquetique te chtal spas stasic; te chtoninic, te chvoc'an yolic; te tstsobic ta 

yolon xiq'uic li yolique. Jech noxtoc te chtal stsob sbaic li xulemetique; jcot stot, jcot 

sme' chic'an sbaic. 

16Q'uelbo avilic ta svunal yu'un li Muc'ul Diose, jech chal: Me jcotuc mu'yuc ch'ojol 

chc'ot li c'usitic laj yich' alele, xchi'uc mu'yuc ch'ojol chc'ot me jcotuc sme', yu'un ja' 

iloc' ta ye stuc li Muc'ul Diose; ja' stuc ta xjuch'ta tal ta yic'al ye scotol. 

17Ja' stuc chac'be yil yavilic ta jujucot; ta sc'ob stuc tsbisbe, tsvoc'anbe li banamile. 

J'ech'el ja' chu'uninic o; te chnaquiic o ti jayc'ol cristianoetic chjelovic li' ta banamile. 

Isaías 35 

Ta to sta yorail tsutic batel ta lum Jerusalén li yu'untac Diose 

1Cuxetuc no'ox yo'nton li taqui-xocol banamile ti mu'yuc c'usi xch'i o tee; cuxetuc 

no'ox yo'nton yu'un ta xlic nichinuc jech chac c'u cha'al nichimaltic. 

2Ta xac' lec xnich jech chac c'u cha'al lirio nichim ta yaxaltic; cuxetuc no'ox yo'nton, 

tse'inuc no'ox, yu'un jech yutsil ta xich' ac'bel jech chac c'u cha'al Líbano, jech 

st'ujumal chc'ot jech chac c'u cha'al vits Carmelo xchi'uc stenlejtic Sarón. Ta to xilbe 

yutsilal slequilal li Muc'ul Diose, ja' li Dios cu'untique. 

3Tsatsubtasic li boch'o lubenique; va'anbeic lec yacan li boch'o aluben yacanique. 

4Jech xavalbeic li boch'o ep xi'el cha'yique: “Tsatsubtaso avo'ntonic, mu xaxi'ic; 

q'uelavil li Dios cu'untique ta xtal scoltaoxuc, ta xtal xchi'uc spacol, xchi'uc stojol li 

avajcontraique”, utic. 

5Jech ta xlic jamuc satic li ma'satetique; ta xlic jamuc xchiquinic li coquetique. 

6Li coxoetique xbitubajic no'ox liquel jech chac c'u cha'al te'tical chij; xcuxet no'ox 

yo'nton tsots chlic q'uejinicuc li uma'etique. Xchi'uc ta xlic loc'anuc ya'lel li taqui-

xocol banamile; ta xlic xanoanuc ya'lel li sbajbajiltaque. 

7Ti bu solel taquin ono'oxe ta xc'ataj ta sts'anleb vo'; ti bu t'ajemic ta scoj staquinale ta 

xc'ataj ta loq'ueb vo'; ti bu pasem ta sna oq'uiletic to'oxe, ta xc'ataj ta ajtic, ta tutilaltic. 

8Ta xlic yich' jamel lec be te ta yut, ja' “ch'ul be” sbi chc'ot. Li boch'otic oy yi'lalique 

mu xu' chjelovic te; mu xu' chanovic te li boch'otic bol yo'ntonique. 

9Me jcotuc león mu xbat te; me jcotuc jti'val chonbolometic mu xnopajic batel, yu'un 

li be le'e ja' sbeic li boch'otic chpojatic sutel tale. 

10Li boch'otic coltabilic yu'un Muc'ul Diose ta sutic tal; xla'etic no'ox ta q'ueoj chvul 

ochicuc ta Sión. Sbatel osil tse'ej lo'ilic no'ox ta xcuxetel yo'ntonic; ta xnamaj batel 

scotol li at-o'ntone xchi'uc li c'usitic c'uxe. 

Isaías 36 

La stsal Judá li ajvalil Senaqueribe 



1243 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

1C'alal xchanlajunebal (14) jabil xa'ox yochel ta ajvalilal li Ezequiase, li Senaquerib 

ajvalil ta Asiriae ibat stsal scotol li lumetic te ta Judá ti lec setbilic ta tsatsal coraltone, 

jech i'och o ta sc'ob. 

2Te ta lum Laquis la stac batel jun banquilal yaj'abtel li ajvalil Senaqueribe. La xchi'in 

batel ep yajsoldadotac, yu'un bat scontrainic li ajvalil Ezequías te ta Jerusalene. Te 

c'ot spas scarpanaic ta nopol sbevo'al tanque ta cajal ti bu xbat sbelal li banamil 

Chuc'unajebal sbie. 

3Te iloq'uic tal li Eliaquim xnich'on Hilcías, ja' li boch'o chchabibe spasubmantal 

ajvalil Ezequiase, xchi'uc li Sebna, ja' li boch'o tsts'iba ta vun c'usitic chc'ot ta pasele, 

xchi'uc li Joa xnich'on Asaf, ja' li yajts'ibajom ajvalile. 

4Li banquilal yaj'abtel Senaqueribe jech laj yalbe: —Jech xbat avalbeic li ajvalil 

Ezequiase: ‘Li muc'ta ajvalil ta Asiriae jech laj yal tal: ¿C'usi apatoj avo'nton chapoj 

aba o? 

5Chaval ti mu persauc lec chapalutic, ti mu persauc lec xu' cu'untic paspleitoe, pero 

altic. ¿Boch'o apatoj avo'nton yu'un ti jech chatoy aba ta jtojole? 

6Jna'oj ti ja' apatoj avo'nton yu'un li Egipto ti ja' jech chac c'u cha'al jbej aj voch'eme, 

ti ta x'och ta sc'ob sjepelil me oy boch'o choq'ui sba oe, toj jelovel ta jot. Ja' jech ta 

xc'ot li boch'o ja' spatoj yo'ntonic ta stojol li faraón ta Egiptoe. 

7Me jech chavalbicune: Ja' jpatoj co'ntoncutic yu'un li Muc'ul Dios cu'uncutique, me 

xachiique, ¿me mu ja'uc Ezequías la sjines li toyol c'opojebaletic xchi'uc li scajleb 

matanaletic ti bu to'ox laj avich'ic ta muc' li Dios avu'unique, xchi'uc ti laj yalbe Judá 

xchi'uc Jerusalén ti ja' no'ox te ac'o avich'ic ta muc' Dios ta scajleb smoton li' ta 

Jerusalene? 

8Ja' lec paso ta jmoj ava'yejic achi'uc li ajvalil cu'un ta Asiriae, chacac'boxuc cha'mil 

(2,000) ta cot ca'etic me vo'ot chasa'ic jech yepal li boch'otic xu' yu'un chcajiique. 

9Ac'o me jun no'ox yaj'abtel li ajvalil cu'un ta Asiriae, ac'o me ja' no'ox li boch'o 

mu'yuc tsots yabtele, mu xi' sutel avu'unic, ac'o me apatoj avo'ntonic yu'un li 

caretaetic ta Egipto xchi'uc li yajsoldadotac chcajiic ta ca'e. 

10¿Me chanop ti muc ta sventauc Muc'ul Dios tal jlajes, tal jsoques li banamil li'i? Li 

Muc'ul Diose jech laj yalbun: Batan ta banamil le'e, bat soqueso, xiyutun’, uto —xi. 

11Ja' yu'un li Eliaquim, Sebna, xchi'uc Joae jech laj yalbeic li banquilal yaj'abtel 

Senaqueribe: —Avocoluc, c'opanuncutic ta arameo c'op, yu'un xca'icutic noxtoc. Mu 

xac'opanuncutic ta hebreo c'op yu'un cha'yic scotol li jchi'iltaccutic li' oyic ta ba 

coraltone —xutic. 

12Jech itac'ov: —Muc ja'uc no'ox tacbilun tal yu'un ajvalil ta Asiria ta aventa vo'oxuc 

xchi'uc ta sventa li ajvalil avu'unique. Tacbilun tal noxtoc ta sventa ac'o ya'yic scotol 

li achi'iltaquic te oyic ta ba coraltone. Yu'un acotolic ta xlic alo' atso'ic, ta xlic avuch' 

ac'abic —xut. 

13Jech lic sva'an sba lec; tsots i'avan, jech laj yal ta hebreo c'op: —A'yo ava'yic c'usi 

yaloj tal li muc'ta ajvalil ta Asiriae. 

14Jech yaloj: ‘Mu me xavac' abaic ta lo'lael yu'un li Ezequiase, yu'un mu xu' yu'un 

chascoltaoxuc loq'uel ta jc'ob. 

15Me chayalboxuc Ezequías ti ja' no'ox ac'o ach'unic ti chascoltaoxuc li Muc'ul Diose, 

me jech chayalboxuque: Ja' no'ox Muc'ul Dios chiscoltautic. Mu xijyac'utic ta sc'ob li 

ajvalil ta Asiriae, me xayutoxuque, mu me xach'unic. 

16Yu'un jech yaloj li ajvalil ta Asiriae: Jpastic ta co'ol co'ntontic, ac'o abaic ta jtojol, 

jech xu' chalo' atuquic li sat ats'usubique xchi'uc li sat higoetic avu'unique, xchi'uc 

jech chavuch' atuquic li vo' te ta ava'alique. 

17Ts'acal chaquic'oxuc batel ta jun banamil ti xco'laj xchi'uc avosilalique, ti lec xac' 

trigo xchi'uc ts'usube, jech xu' chata lec pan ave'ic, xchi'uc chata lec ya'lel ts'usub 

avuch'ic. 

18Mu me xach'unic lo'lael yu'un li Ezequías me jech chayalboxuque: Ja' Muc'ul Dios 

chiscoltautic, me xayutoxuque. Li sdiosic yantic banamile ¿me yu'un ivu' yu'un la 

scoltaic loq'uel ta sc'ob ajvalil ta Asiria li yosilalique? 

19¿Bu oy li dios yu'un Hamat xchi'uc Arfade? ¿Bu oy noxtoc li dios yu'un 

Sefarvaime? ¿Me ivu' yu'unic la scoltaic loq'uel ta jc'ob li Samariae? 

20Scotol li diosetic le'e ¿boch'o junucal ivu' yu'un la scoltaic loq'uel ta jc'ob li 

yosilalique? Ja' no'ox jech ec li Muc'ul Diose mu xu' yu'un tscolta loq'uel ta jc'ob li 

Jerusalene’, xi li ajvalile —xi li banquilal yaj'abtel ajvalil Senaqueribe. 

21C'alal laj ya'yique, muc staq'uic jbeluc, yu'un jech albilic yu'un ajvalil ti mu me 

staq'uique. 

22Ja' yu'un li Eliaquim xnich'on Hilcías ja' li jchabina yu'un ajvalile, xchi'uc li Sebna ti 

ja' tsts'iba ta vun c'usitic chc'ot ta pasele, xchi'uc li Joa xnich'on Asaf xchi'il ta abtel 

ajvalile ibat yalbeic ajvalil Ezequías scotol c'usi laj yal li banquilal yaj'abtel 

Senaqueribe. Sli'ojic xa batel sc'u'ic. 

Isaías 37 

Icol loq'uel ta sc'ob ajvalil Senaquerib li Judae 

1C'alal laj ya'ay li ajvalil Ezequiase, la sli' sc'u', la slap c'u'il ti ch'ixlajan ta lapele; ibat 

ta xch'ulna Muc'ul Dios. 

2La stac batel li Eliaquim, ja' li jchabina yu'une, xchi'uc li Sebna, ja' li boch'o tsts'iba 

ta vun c'usitic chc'ot ta pasele, xchi'uc li paleetic ti molic xae, yu'un ac'o bat sq'uelic li 

j'alc'op Isaías, xnich'on Amoze. Slapojic batel c'u'il ti ch'ixlajan ta lapele. 

3Jech laj yalbe batel: —Jech xc'ot avalbeic: ‘Jech laj yal tal li ajvalile: Li' ta orae ja' 

sc'ac'alil chquich'cutic ep vocol, ta jtoj jmulcutic, yalemuncutic o ta q'uexlal. Ja' 

jechuncutic jech chac c'u cha'al jun ants c'alal yu'un xa ta xcux ti solel mu'yuc stsatsal 

cha'ye. 

4Oy yic'al laj ya'ay Dios avu'un c'usi laj yal li yaj'abtel ajvalil ta Asiriae. Ja' tacbil tal 

sventa ay xchopolc'opta li cuxul Diose, laj yac' ta na'leel ta sventa li c'usitic laj yale. 

Oyuc c'uxi x'ac'bat stoj smul yu'un Muc'ul Dios ta sventa li c'usitic laj yale. C'opano 

Dios yu'un ac'o scolta li jchi'iltactic ti c'u to yepal li' comenique, xi li ajvalile’, utic 

c'otel —xut. 

5Jech ibatic li viniquetique; ja' jech c'ot yalbeic li Isaiase. 

6Li Isaiase jech laj yal: —Jech xc'ot avalbeic li ajvalile: ‘Jech laj yal li Muc'ul Diose: 

Mu xaxi' ta sventa c'usi laj yalic, c'u x'elan la xchopolc'optaicun li yaj'abteltac ajvalil 

ta Asiriae. 

7Vu'un jtuc oy c'usi ta jtacbe batel ta stojolic, oy c'usi ta xa'ay ta yo'ntonic, jech ta 

sutic batel ta yosilalic, te ta xc'ot cac' lajicuc ta milel, xi li Diose’, utic c'otel li ajvalile 

—xi li Isaiase. 

8Li banquilal yaj'abtel ajvalil ta Asiriae laj ya'ay ti loq'uem batel ta lum Laquis li 

ajvalil ta Asiriae, jech iloc' batel ta Jerusalén. C'alal ic'ote, te xa tspas pleito ta lum 

Libna c'ot sta. 

9Li ajvalil ta Asiriae laj ya'ay ti chtal tsacatuc ta pleito yu'un li Tirhaca ajvalil ta 

Etiopiae, jech la stac batel yaj'abteltac yan velta ta stojol li ajvalil Ezequiase. Jech laj 

yalbe batel ta carta: 

10“Ajvalil Ezequías ta Judá: Mu me xavac' aba ta lo'lael yu'un li Dios avu'un ti c'alal 

jech chayalbote: ‘Mu'yuc ta xcac'be ta sc'ob ajvalil ta Asiria li lum Jerusalene’, ti 

xayutote. 

11Ava'yoj c'usi la spasbeic yantic banamiletic li ajvaliletic yu'un Asiriae; laj yulesic o. 

¿Me yu'un vo'ot xa chacol avaloj ec? 

12¿Me oy icoltaatic yu'un diosetic yu'unic ec li yantic banamil ti laj yulesic jmoltotac 

ta vo'onee, ja' li lum Gozán, Harán, Resef, xchi'uc li yajvaltac Bet-edén ti te to'ox 

nacajtic ta Telasare? 

13¿Bu oyic noxtoc li ajvaliletic ta Hamat, ta Arfad, ta Sefarvaim, ta Hena, xchi'uc ta 

Ivae?”, xut batel ta carta. 

14Li Ezequiase laj yich' li carta ti i'ac'bat yu'un li boch'otic tacbilic batele, la sq'uel. 

Imuy batel ta ch'ulna yu'un li Muc'ul Diose, c'ot xlich'an ta stojol Muc'ul Dios li 

cartae. 

15Lic sc'opan Dios jech laj yal: 

16“Muc'ul Dios, vo'ot ti ech'em avu'ele, vo'ot Diosot yu'un li Israele, vo'ot ti te nacalot 

ta o'lol yu'un li chib sloc'obal querubinetique, vo'ot no'ox atuc Diosot yu'un scotol li 

ajvaliletic ta banamile, vo'ot laj apas li vinajel banamile. 

17Muc'ul Dios, a'ibun li jc'ope; vic'o li asate, q'ueluncutic me. A'yo ava'ay scotol c'usi 

laj yal li ajvalil Senaquerib ti li' la stac tal yaj'abteltac ta sventa la xchopolc'optaot 

vo'ot li cuxul Diosote. 

18Muc'ul Dios, ta melel ivu' yu'unic la stsalic yantic lumetic xchi'uc c'alal ta yosilalic 

li ajvaliletic ta Asiriae. 

19La xchic'beic ta c'oc' li diosetic yu'unique, yu'un ma'uc ono'ox Dios ta melel, pasbil 

no'ox ta sc'ob cristiano, pasbil ta te' xchi'uc ta ton, ja' yu'un i'ul yu'unic. 

20Ja' yu'un, Muc'ul Dios cu'un, coltauncutic loq'uel ta sc'ob, yu'un jech ac'o yotquinic 

scotol ajvaliletic ta banamil ti ta melel vo'ot no'ox atuc Muc'ul Diosote”, xut. 

21Li Isaías xnich'on Amoze jech laj yalbe batel li Ezequiase: “Jech chayalbot li Muc'ul 

Dios yu'un Israele: ‘Laj xa ca'ay li ac'op laj ac'opanun ta sventa li Senaquerib ajvalil ta 

Asiriae’, xi li Diose”, xut batel. 

22Li'i ja' sc'op Muc'ul Dios ta sventa li Senaquerib ajvalil ta Asiriae: “Senaquerib, li 

lum Sione ja' jech chac c'u cha'al jun tojol tseb ti stse'in no'ox ta atojole. Li Jerusalene 

sjimulan no'ox sjol chaslabanot ti c'alal chaloc' batele. 

23¿Boch'o ti lachopolc'opta ti yan xavich' xaval ta stojole? ¿Boch'o ti tsots la'avan ta 

stojol ti colajtic xa asat laj aq'uel batel ta atoyobbaile? ¡Ja' laj acontrain li Ch'ul Dios 

yu'un Israele! 

24Ta sventa j'abteletic avu'un laj achopolc'opta li Cajvaltique. Jech laj anop: ‘Ta 

sventa epal caretaetic cu'un limuy tal ta jolvitsetic; limuy tal ti bu bats'i toyol li' ta 

Libanoe. La jts'etbe li ch'ut te'etic yu'unic ti lec natique xchi'uc li c'uc'tojetic yu'unic ti 

toj c'upilic sbae. Livul c'alal ta mero jolvitsetic yu'unic ti bats'i toyolique, xchi'uc livul 

c'alal ta toyolaltic yu'unic ti xco'laj xa xchi'uc ts'unubaltic yilele. 

25Vu'un la joc' lec vo'etic; laj cuch'be ya'lel li yan banamile. Vu'un la jtaquijes ta 

teq'uel li uc'umetic te ta Egiptoe’, xachi. 

26¿Me mu xana' ti vu'un jnopoj ta vo'one jech chac le'e, ti vo'one ono'ox chapanbil 

cu'un jech chc'ot ta pasele? Li' ta orae laj xa cac' c'otuc ta pasel, ja' yu'un vo'ot laj 

ajines li lumetic ti setbilic lec ta coraltone; puru tonetic xa te busajtic icom avu'un. 

27Li yajvaltaque mu'yuc xa stsatsalic; iyalic ta q'uexlal xchi'uc ta xi'el. Ja' xa jechic 

jech chac c'u cha'al ts'i'laletic, jech chac c'u cha'al yaxal vomoletic, jech chac c'u cha'al 

ts'i'lal chch'i ta ba na ti tsac-taquij ta q'uixin iq'ue. 

28Vu'une xcotquin li c'usi oy ta avo'ntone; xcotquin bu cha'och, bu chaloc'; jna'oj ti 

tsots ilinemot ta jtojole. 

29Ta sventa ti tsots liquem sc'ac'al avo'nton ta jtojole, xchi'uc ta sventa ti i'och ta 

jchiquin li atoyobbaile, ja' yu'un ta jtic'bot xotxot taq'uin ta ani'; ta xcac'bot sfrenoal 

ave, ja' te ta xcac' sutan batel ta be ti bu latale”, xi li Diose. 

30Li Isaiase jech laj yalbe li Ezequiase: “Li c'usi chacalbot li'i, ja' senyail ta atojol ti ja' 

melel c'usi laj avich' albele: li jabil li'i xchi'uc le' ta xchibal jabile, vo'oxuc chave'ic li 

sat trigo ti te chch'i stuque. Yan ta yoxibal jabile, tsc'an xa chats'unic, chatsobbeic sat; 

tsc'an chats'unic ts'usubetic, jech te chalo'beic sat. 

31Li judaetic ti cuxajtic to chcomique ta xyal yisimic ta banamil, ta xac' satic ta toyol 

noxtoc. 

32Yu'un oy to cuxul chcomic te ta Jerusalén; oy to boch'o cuxul chcomic te ta vits 

Sión. Ti jech chc'ot ta pasele, ja' no'ox ta sventa slequil yo'nton Muc'ul Dios ti ech'em 

svu'ele. 

33“Li Muc'ul Diose jech chal ta sventa li ajvalil ta Asiriae: ‘Li ajvalile mu'yuc bu ch-

och ta Jerusalén; mu'yuc bu tst'iles batel jmojuc flecha. Mu'yuc bu chtal scontrain 

xchi'uc smaquic; mu'yuc bu tspas lec stec'ubic ta spat xocon. 

34Ti bu beal itale ja' no'ox te ta sut batel; mu'yuc bu ch-och li' ta lum. Vu'un chcal jtuc, 

vu'un li Muc'ul Diosune. 

35Vu'un ta jchabi li lum li'i, vu'un ta jcolta ta sventa ti lec jc'anoj li cajtunel Davide, 

xchi'uc ta sventa quich'el ta muc' ec li vu'une’, xi li Diose”, xi li Isaiase. 

36Jech iloc' batel li yaj'almantal Muc'ul Diose, bat smil vo'ob slajunvinic (185,000) ta 

mil li asiriaetic te ta scarpanaique. C'alal iliquic ta yoc'omale, puru animaetic xa te 

telajtic. 

37Ja' yu'un li Senaquerib ajvalil ta Asiriae, iloc' batel ta scarpana; isut batel ta Nínive, 

te inaqui. 

38Ta yan c'ac'al, c'alal ja'o batem ta sna sdios, yu'un bat yich' ta muc' li sdios 

Nisroque, te ibatic li chib xnich'nabe, ja' li Adramelec xchi'uc Sarezere; te la smilic 

comel li stotique. Jech ijatovic batel ta yosilal Ararat; ja' i'och ta xq'uexol jun xnich'on 

Esarhadón sbi. 

Isaías 38 

Itsacat ta chamel Ezequías 
(2 R 20.1-11; 2 Cr 32.24-26) 

1Ta yorail le'e ja'o itsacat ta tsatsal chamel li Ezequiase. Jech te ibat vu'lanatuc yu'un li 

j'alc'op Isaías xnich'on Amoze. Jech c'ot yalbe: —Jech chayalbot li Muc'ul Diose: 

‘Taq'uio comel li avalab anich'nabe yu'un ta xacham, mu xa xacol’, xayutot —xut. 

2Li Ezequiase ijoyij ta c'alna jech la sc'opan Dios chac li'i: 

3“Muc'ul Dios, avocoluc mu me xch'ay ta avo'nton ti jun co'nton laj quich'ot ta 

muq'ue, ti scotol co'nton la jpas c'usi chac'ane”, xut. Bats'i ep laj yoc'ta sba. 

4Ja' yu'un li Muc'ul Diose la sc'opan li Isaiase, jech laj yalbe: 

5“Batan, jech xbat avalbe li Ezequiase: ‘Li Muc'ul Dios, ja' li Dios yu'un amoltot 

Davide, jech chayalbot: Laj ca'ay li ac'ope; laj quil ti ep la'oq'ue. Ja' yu'un ta to 

jnatubtasbot batel vo'lajunebuc (15) jabil avorail. 

6Ta jcoltaot loq'uel ta sc'ob li ajvalil ta Asiriae xchi'uc ta jcolta li lum Jerusalene. 

Vu'un ta jchabi li lume, xi li Muc'ul Diose’, uto”, x'utat li Isaiase. 

7Li Isaiase jech laj yalbe li Ezequiase: —Ta sventa chana' ti ja' melel c'usi laj yal ta 

atojol li Muc'ul Diose, ja' yu'un chayac'bot senyail, jech chayalbot chac li'i: 

8‘Q'uelavil vu'un ta xcac' sutuc lajuncojuc ta tec'ubal snac'ubal li c'usi sventa chil o 

jayib ora li Acaze’, xayutot —xi li Isaiase. Ja' yu'un isut yalel lajuncoj ta tec'ubal li 

snac'ubale. 

9C'alal icol li ajvalil Ezequiase, ja'o la sts'iba li q'ueoj jech chac li'i: 

10Jech la jnop: Ac'o me o'lol to x'ech' batel li coraile, persa chibat ta ch'en; smelol 

sjam no'ox ti jayib c'ac'al cuxulune. 

11Jech la jnop ta co'nton: Mu'yuc xa bu chquil yan velta li' ta banamil li Muc'ul Diose; 

mu'yuc xa bu chquilbeic o sat li boch'otic cuxajtic li' ta banamile. 

12J'ech'el chlaj sc'oplal o li jnae, ta sloq'uesic batel scotol; ja' jech chc'ot ta pasel jech 

chac c'u cha'al scarpana jun jchabichij. Li jcuxlejale ja' jech chac c'u cha'al jolobil ti 

c'alal chich' tuch'el loq'uel ta sjalubile; yu'un ta c'ac'al ta ac'ubal yantic chi'alub batel. 

13Xi'avet no'ox c'alal to tsacub osil; xco'laj xchi'uc ja' jech chac c'u cha'al jun león ti 

chixvoch'bun c'alal ta jbaquile, yu'un ta c'ac'al ta ac'ubal chavac'bun ep jvocol. 

14Xich'avch'un ta sc'anel vocol jech chac c'u cha'al xaval-eq'uen; xijuet ta oq'uel jech 

chac c'u cha'al stsumut. Ilubtsaj jsat ta sq'uelel muyel ta toyol. Muc'ul Dios, toj bats'i 

tsots chquich' vocol, coltaun me. 

15Pero ¿c'usi xu' chcal ti me jech la sc'an stuque? Ja' jech abul jba o ta scoj tsots jvocol 

ti jayib c'ac'al cuxulune. 

16Cajval, ta sventa scotol li c'usi lec chapase, jech cuxul li cristianoetique; ti c'u x'elan 

chcuxiique, ja' jech cuxulun ec. Muc'ul Dios, vo'ot laj acoltaun, vo'ot laj avac' to 

cuxicun. 

17Li bats'i tsots jvocol le' olon tale, ic'ataj xa ta jun co'nton. Vo'ot laj acoltaun ta 

sventa lajel; laj avac' ta apat ta axocon li jmule. 

18Yu'un li muquinale mu xayac'ot ta ich'el ta muc'; li lajele mu xayalbot alequilal; li 

boch'otic chyalic ta ch'ene mu'yuc ta yo'nton tsmalaic slequil stuq'uil avo'nton. 

19Ja' no'ox xu' chalic alequilal li boch'otic cuxajtique, jech chac c'u cha'al ta jpas li' ta 

orae. Li totiletique chalbe ya'yic xnich'nabic c'u x'elan li slequil yutsil avo'ntone. 

20Li Muc'ul Diose ja' chiscoltaun, ja' yu'un ta jq'uejinta ta q'ueojetic, ta sonetic te ta 

xch'ulna ti jayib c'ac'al li' cuxulune, xi li q'ueoj la sts'iba Ezequiase. 

21Li Isaiase yaloj xa'ox mantal ti ac'o snoyic sat higoe, ac'o spac'beic ti bu c'a'em 

sbec'tal li Ezequiase, yu'un jech ac'o coluc. 

22Jech noxtoc li Ezequiase sjac'ojbe xa'ox Dios c'usi sq'uelubil xu' tsna' o me ta melel 

xu' chbat ta xch'ulna Muc'ul Diose. 

Isaías 39 

Li Ezequiase laj yic' li boch'otic tacbilic tal yu'un ajvalil ta Babiloniae 
(2 R 20.12-19; 2 Cr 32.27-31) 

1C'alal ja'o jech ic'ot ta pasele, li ajvalil ta Babiloniae, ja' li Merodac-baladán xnich'on 

Baladane, la stac batel j'almantaletic yu'un ta stojol li ajvalil Ezequiase, yu'un laj ya'ay 

ti tsots itsacat ta chamele xchi'uc ti icol xae. Jech la stacbe tal carta, xchi'uc smoton. 

2Li Ezequiase toj xcuxet no'ox yo'nton ti c'alal ic'otique. Laj yac'be yil scotol li 

sc'ulejale, ja' li saquil taq'uin, c'anal taq'uin, perfumeetic, lequil aceite, xchi'uc snail 

yabtejebtac, xchi'uc scotol li c'usitic te oye. Mu'yuc xa c'usi jchopuc te ta 

spasubmantal, xchi'uc c'u smuc'ul sventainoj ti muc xac' ta ilele. 

3Ja' yu'un li j'alc'op Isaiase jech bat sjac'be li ajvalil Ezequiase: —¿Bu liquemic tal li 

viniquetic le'e; c'usi laj yalbicot? —xut. Itac'ov li ajvalil Ezequiase: —Liquemic tal ta 

namal banamil ta Babilonia —xi. 

4Jech laj yal noxtoc: —¿C'usi laj yilic li' ta apasubmantale? —xi. Itac'ov li Ezequiase: 

—Laj yilic scotol li c'usitic te oye; mu'yuc xa c'usi ti mu'yuc laj cac'be yilic li' ta snail 

cu'une —xi. 

5Ja' yu'un li Isaiase jech laj yalbe li Ezequiase: —A'yo ava'ay c'usi chal li Muc'ul Dios 

ti ech'em svu'ele: 

6‘Ta to sta yorail chich' ich'el batel ta Babilonia scotol li c'usi oy li' ta apasubmantale, 

xchi'uc scotol li c'usitic stsobojic tal ta vo'one xchi'uc c'alal to tana li amoltotaque. 

Mu'yuc c'usi ta scomtsanic o. 

7C'alal ta amomnich'nab ta xiq'uic batel, te ta xich'ic pasel ta capon; ta x'ochic ta 

mozoil te ta spasubmantal li ajvalile’, xi li Muc'ul Diose —xut. 

8Li Ezequiase jech la stac'be li Isaiase: —Li c'usi laj yal Muc'ul Diose toj lec; ja' jun 

c'uxubinel chca'ay —xi. Yu'un jech la snop ta yo'nton: “Ja' no'ox venta ti mu'yuc xa 

chquile jun xa no'ox co'nton ti jayib c'ac'al cuxulune”, xi. 

Isaías 40 

Li Muc'ul Diose la spatbe yo'nton li yajvaltac lum Jerusalene 

1Li Muc'ul Dios, ja' li Dios avu'unique, jech chal: “Patbeic yo'nton, patbeic yo'nton li 

jteclumale. 

2C'opanic ta yutsil avo'ntonic li Jerusalene; avananic, albeic ti its'aqui xa yu'unic li 

mozoinele, ti itoj xa yu'un li smulique, ti inel xa yu'unic li tsots vocol ti jeloven yepal 

laj cac'beic ta scoj smulique”, xi li Diose. 

3Oy boch'o tsots ta x'avan ta xocol banamil: “Chapanbeic sbe li Muc'ul Diose; 

tuq'uibtasbeic sbe Dios cu'untic te ta xocol banamil. 

4Nojesic scotol li soplejaltique; pasic ta parejo scotol li vitsetique; pasic ta stenlej 

scotol ti bu toyolique; co'oltsanic scotol ti bu slomol spots'ole. 

5Jech chlic yac' ta ilel slequilal yutsilal li Muc'ul Diose; scotol cristianoetic ta xilic, 

yu'un jech laj yal stuc li Muc'ul Diose”, xi li boch'o ch-avane. 

6Oy boch'o jech laj yal: “Avanan”, xi, Jech laj jac'be li vu'une: “¿C'usi chcal ti 

chi'avane?”, xcut. Jech laj yalbun: “Alo ti ja' jechic jech chac c'u cha'al ts'i'lal scotol li 

cristianoetique; li yutsil slequilique ja' jech chac c'u cha'al nichim. 

7Li ts'i'lale ta xtaquij, li nichime ta smats' ti c'alal ta xich' juch'tael yu'un Muc'ul Diose. 

Ta melel ja' jechic jech chac c'u cha'al ts'i'lal li cristianoetique. 

8Li ts'i'lale ta xtaquij, li nichime ta smats'; yan li sc'op Dios cu'untique mu sna' xlaj o 

sbatel osil”, chian, xiyutun. 

9Muyan ta jun toyol vits, vo'ot ti avich'oj tal lec a'yej ta stojol li Sione. Tsots xa'avan, 

vo'ot ti avich'oj tal lec a'yej ta stojol li Jerusalene. Lican, mu xaxi', jech xavalbe li 

lumetic te ta Judae: “Q'uelavilic, le' oy li Dios avu'unique”, uto. 

10A'yo ava'yic, li Muc'ul Diose ta xtal xchi'uc svu'el, ta svu'el chlic sventain scotol. 

Q'uelavilic, ta xtal xchi'uc tojolil; ta xtal xchi'uc matanal. 

11Ta xtal jech chac c'u cha'al jun jchabichij ti lec ta xchabi xchije; ta spet liquel ta 

sc'ob li ch'ium chijetique, ta spatan batel ta sna yo'nton; lec ta sq'uel ta stuc'ulan ti bu 

ja' to chvoq'uique. 

Mu'yuc boch'o xco'laj jech chac c'u cha'al li Dios yu'un Israele 

12¿Boch'o la sbis jayloch'el ta sc'ob ya'lel li muc'ta nabe? ¿Boch'o la sbis, boch'o la 

xch'ixta c'u sjamlej li vinajele? ¿Boch'o la sbis jaymoch li spucucal banamile? 

¿Boch'o la sbis ta sbisubil c'u yalal li muc'tic vits xchi'uc li bic'tal vitsetique? 

13¿Boch'o la xchanubtas, boch'o la sbijubtas c'usi tsc'an tspas li Muc'ul Diose? 

14¿Boch'o laj yac'be sna', xchi'uc boch'o la svulesbe ta yo'nton? ¿Boch'o la xchanubtas 

ti lec tuc' xchapanvane? ¿Boch'o laj yac'be sna' c'u x'elan xu' chbijub? ¿Boch'o laj 

yac'be lec sbijil? 

15Li stuque xco'laj xchi'uc jts'uj ta vo' chil li jujun banamile; xco'laj xchi'uc jbej ta sat 

pucuc yalal chil. Li bic'tal banamil cacajtic ta nabe; xco'laj xchi'uc jbej ta sat yi' chil. 

16Li Libanoe mu sbalin ta si'il c'oc' chil; li chonbolometic tee mu xloc' o ta milbil 

matanal chil. 

17Scotol li jujun banamile mu'yuc stu ta stojol; mu'yuc c'usi bal ta stojol. 

18¿Boch'o xu' chaco'oltsanic jech chac c'u cha'al li Diose? ¿C'usi sloc'obal ti xu' 

chaloc'taic ta Diose? 

19Li jpasloc'ometique ja' tspasic, lec bisbil c'u smuc'ul tspasic; ja' chpixic ta c'anal 

taq'uin ec li boch'o jech yabtelic oe; ja' tspasbeic scadenail ta saquil taq'uin. 

20Yan li boch'o me'one ja' tst'uj lec te' ti mu sna' xjoch'ine, xchi'uc ja' tsa' li boch'o 

chanem xa lec ta spasele, yu'un jech lec tsinil chcom, jech mu xbalch'uj. 

21¿Me yu'un mu xana'ic li vo'oxuque? ¿Me mu'yuc bu ava'yojic jutuc a'yej? ¿Me 

mu'yuc bu albiloxuc tal jutuc ta sliquebal? ¿Me mu'yuc ava'yojbeic tal smelol ta 

sliqueb banamil 

22ti te chotol ta toyol ta yac'ol banamil ta ven toyol li Diose, ti xco'laj xchi'uc jcot ta 

xc'ajben chil li cristianoetique? Li stuque ja' chlich' batel jech chac c'u cha'al poc' li 

vinajele; ja' chjilch'un batel jech chac c'u cha'al spoc'al carpana. 

23Mu'yuc c'usi bal ta stojol li muc'tic viniquetique; xu' chac' ch'ayicuc o li 

jpasmantaletic ta banamile. 

24Ja' jech chil jech chac c'u cha'al te' ti mu'yuc ts'unbilic oe, ti mu'yuc q'uexnacanbilic 

ta banamile, ti mu'yuc yac'oj o yibel ta banamil li xchumante'ile. Ja' no'ox c'alal 

chich'ic juch'tael yu'un Muc'ul Diose, chtaquijic o. Ja' jechic chac c'u cha'al c'ajben ti 

chcuchat batel ta sutub iq'ue. 

25Ja' yu'un li Ch'ul Diose jech chal: “¿Boch'o chaco'oltsanic jech chac c'u cha'al 

vu'un? ¿Boch'o xico'laj jchi'uc chavilic?”, xi. 

26Toyo muyel asatic ta vinajel, q'uelo avilic: ¿Boch'o la spas scotol li c'usitic te 

chvinaje? Li boch'o tspuc batel ta jujun li c'usitic spasoje, ja' chic'an ta sbi jujun 

noxtoc. Me junuc mu'yuc ch'ojol chc'ot yu'un, yu'un toj ech'em stsatsal, toj ech'em 

svu'el, yu'un ja' sventainoj scotol. 

27Israel, smomnich'nabtac Jacob, ¿c'u yu'un ti jech chanopique: “Li Muc'ul Diose mu 

xil ti c'u x'elan oyune; li Dios cu'une mu sventauc li c'usi ta jpase?”, ti xachiique. 

28¿Me yu'un mu xana'ic, me mu'yuc ava'yojic? Li Dios ti te oy o sbatel osile, ja' li 

Muc'ul Diose, ja' la spas sbejel li banamile. Mu sna' x'ech' yo'nton, mu sna' slubtsaj. 

Mu'yuc boch'o xu' tstabe li sbijile. 

29Ja' chac'be stsatsal li boch'o lubene; ja' chepajesbe stsatsal li boch'o mu'yuc c'usi xu' 

yu'une. 

30Li queremetique sna' xlubic, sna' x'ech' yo'ntonic; li tsatsal viniquetique chlaj 

stsatsalic, chyalic ta lum. 

31Pero li boch'otic ja' spatoj yo'ntonic o ta stojol Muc'ul Diose ch-ach'ub lec stsatsalic, 

ta xlich'an lec xiq'uic jech chac c'u cha'al xic. Lec xu' yu'un ch-anilajic, mu xlubic. 

Lec xu' yu'un chanovic, mu x'ech' yo'ntonic o. 

Isaías 41 

Li Diose laj yal ti chcolic sutel li israeletique 

1“Vo'oxuc lumetic ta ti'ti' nab, ch'anchianic ta jtojol; lumetic, ich'o lec avipic. 

Nopajanic tal, la' jnoptic li a'yej li'i; la' jtsob jbatic ta xchapanel. 

2¿Boch'o laj yac' loc'uc tal ta stuq'uil sloq'uem c'ac'al li jun ajvalil ti xu' yu'un tstsal 

scotole? ¿Boch'o laj yac'be ta sc'ob li jujun banamile, xchi'uc ti laj yac' bic'tajicuc ta 

stojol li ajvaliletic yu'unique, ti ta yespada, ta st'ilesubil sflecha no'ox la stani batel, la 

spuc batel jech chac c'u cha'al taqui jobele? 

3¿Boch'o laj yac' ti ivu' yu'un la snuts batele, ti lec ixanov batel ta be ti bu mu'yuc 

ono'ox baq'uin steq'ue? 

4¿Boch'o la spas li abtel le'e? ¿Boch'o ti ta sliquebal ono'ox oy c'usi laj yac' c'otuc tal 

ta pasel ta jujuc'ol cristianoetique? Vu'un li Muc'ul Diose, vu'un te oyun ta sliqueb, 

vu'un te oyun ta slajeb noxtoc. 

5Li lumetic ta ti'ti' nabe laj yilic, ixi'ic; li banamile iliquic xa ta niquel c'alal ta jujujot 

sti'. Ta stsob sbaic, ta xtal scolta sbaic scotolic”, xi li Muc'ul Diose. 

6Ta jujuntal tstsatsubtasbe sba yo'ntonic. Jech chalbe sbaic: “Tsotsan me”, xut sbaic. 

7Li jpasloc'ometique la stsatsubtasbe yo'nton li boch'o ch-abtej ta saquil taq'uine; li 

boch'o tspic martilloe la stsatsubtasbe yo'nton li boch'o tsten taq'uin ta stenubile, jech 

chalbe: “Lec chbat spaq'uel li taq'uinetique”, xut. Jech chlic sbaj lec ta lavux li 

loc'ome; lec tsinil tspas yu'un jech mu xbalch'uj. 

8“Pero li vo'ote, Israel, lequil cajtunelot, vo'ot li smomnich'naboxuc Jacobe, vu'un la 

jt'ujoxuc, vo'oxuc sts'unubaloxuc li Abraham ti lec la jc'opan jba jchi'uque. 

9Vu'un laj quic'ot loq'uel tal ti bu to'ox oyot ta sti'il banamile; ta namal banamil oyot, 

pero laj quic'ot, jech laj calbot: ‘Vo'ot cajtunelot, vu'un la jt'ujot, mu'yuc chajbajot o’, 

xacutot. 

10Ja' yu'un mu me xaxi', yu'un vu'un chajchi'inot; mu c'u xal avo'nton, yu'un vu'un 

Diosun avu'un. Vu'un chacac'bot atsatsal, vu'un chajcoltaot; vu'un chajtsacot lec ta 

jbats'ic'ob ti xu' yu'un tstsalvane. 

11Scotol li boch'o chopol yo'ntonic ta atojole ta xyalic ta q'uexlal, biq'uit chcomic o. 

Li boch'o chascontrainicote j'ech'el ch-ulic o. 

12Ac'o me chasa' bu oyic li avajcontrataque, mu xa xata. Li boch'o chastsaquicot ta 

pleitoe, ja' jech chc'otic jech chac c'u cha'al c'usi mu'yuc stu, ti mu'yuc bu xquiltic o 

jeche. 

13Yu'un vu'un li Muc'ul Diosun avu'une; la jtsacbot lec ta abats'ic'ob, jech laj calbot: 

‘Mu xaxi', vu'un chajcoltaot’, xacutot”, xi li Muc'ul Diose. 

14Li Muc'ul Diose jech chal ta jamal: “Vo'oxuc li sts'unubaloxuc Israel ti jutuc xa 

comenoxuque, vo'oxuc li yu'unoxuc Jacob ti biq'uitoxuc jech chac c'u cha'al xuvite, 

mu xaxi'ic, vu'un chajcoltaoxuc. Vu'un li Ch'ul Diosun yu'un Israele, vu'un 

Jpojvanejun avu'unic. 

15Chajc'atajesoxuc ta jun máquina sventa sloq'uesubil spat trigo; ja' jech chac'otic jech 

chac c'u cha'al sloq'uesubil pat trigo ti yach'el toe, ti oy to lec yee. Ja' sventa chalilinic 

o, chapasic o ta pucuc li muc'tic vitse, xchi'uc chac'atajesic ta te'el trigo li bic'tal 

vitsetique. 

16C'alal chajipic muyel ta toyole, ta xcuchat batel ta ic'; ta xich' tanijel batel ta tsatsal 

ic'. Pero li vo'ote xcuxet no'ox avo'nton ta jtojol, vu'un li Muc'ul Diosune, jech toj jun 

avo'nton chava'ay ta sventa li Ch'ul Dios yu'un Israel. 

17“Li boch'otic abul sbaique xchi'uc li me'onetique ta sa'ic vo' yuch'ic, pero mu staic, 

jech te tsbal sba o stubic ta taqui-o'nal. Pero vu'un li Muc'ul Diose ta xca'ibe sc'opic; 

vu'un li Diosun yu'un Israele mu'yuc ta jcomtsanic o. 

18Ta jambe loq'uel sbe uc'umetic ta sbajbajil jolvitsetic; ta jt'omes loq'uel nio'etic ta 

xch'ac-ch'aquil vitsetic. Ta jpas ta sts'anleb vo'etic li xocol banamile; loq'ueb vo'tic 

chc'ot cu'un li taqui banamile. 

19Ta jts'un lec ch'ut te'etic ta xocol banamil, xchi'uc acacia te'etic, arrayán te'etic, 

xchi'uc olivaetic. Ta xcac' ch'iuc lec nuculpat tojetic ti bu toj taquin li banamile, 

xchi'uc ta xcac' ch'iuc c'uc'tojetic capal ta yantic lequil te'etic. 

20Yu'un jech ac'o yilic, ac'o sna'ic sbejel banamil, jech ac'o c'otuc ta yo'ntonic, ac'o 

ya'ibeic smelol ti vu'un ta jpas ta jtsatsal ta jvu'el scotol, vu'un li Muc'ul Diosune. Ac'o 

sna'ic ti vu'un laj cac' ayinuc scotol ta jech no'ox, vu'un li Ch'ul Diosun yu'un Israele”, 

xi li Diose. 

Li Diose laj yal ta jamal ti mu ja'uc Dios li c'usitic loc'tabilique 

21Li Muc'ul Diose, ja' li ajvalil yu'un Jacobe, jech chalbe li c'usitic cuybilic ta diose: 

“Loc'ometic, la' me colta abaic; la' me c'opojanic sventa chapoj abaic. 

22La'ic me, la' alic ca'tic li c'usi ta to xc'ot ta pasele; la' cholic ca'tic li c'usi ic'otan tal 

ta pasel ta sliquebale. Ta xca'icutic lec c'usi chavalic. Alic ca'tic li c'usi chc'ot ta pasel 

ta ts'acale; ac'bun jna'cutic li c'usi li' to jmacojtic batele. 

23Alic ca'tic li c'usitic ta to xc'ot ta pasel ta ts'acale, yu'un jech ta jna'cutic me ta melel 

ti diosoxuque. Pasic quic li c'usi xu' avu'unique, ac'o me lec, me chopol, yu'un jech ta 

jna'cutic, jech xu' toj ch'ayel chc'ot co'ntontic yu'un. 

24A'yo ava'yic, li vo'oxuque mu'yuc c'usi atuic ta j'ech'el; mu'yuc c'usi xu' avu'unic o. 

Li boch'o la scuyoxuc ta sdiosique ja' bol cristianoetic. 

25“Ta xquic' tal jun vinic te ta sloq'ueb c'ac'al, ja' chist'abbun ta alel jbi; te chvul ta 

loq'uel ta norte. Ja' chpech' ta teq'uel jech chac c'u cha'al ach'el li jpasmantaletique; ja' 

jech tspasbe jech chac c'u cha'al jpatbin ti tsvots' ta teq'uel ach'ele. 

26¿Boch'o junucal avu'unic yaloj xa ono'ox tal ta vo'one, yu'un jech jna'ojtic xa ti jech 

chc'ot ta pasele, yu'un jech xu' chcaltic ti toj lec bije? Mu'yuc boch'o junucal avu'unic 

laj yal; mu'yuc bu avalojic jbeluc me oy c'usi chc'ot ta pasel. 

27Vu'un jtuc laj calbeic li Sione; vu'un la jtac batel boch'o chbat yal ta lum Jerusalén ti 

oy c'usi lec chc'ot ta pasel ta stojole. 

28La jq'uelilan, pero mu'yuc boch'o junuc avu'unic, mu'yuc boch'o xu' chal lec razón; 

oy c'usi la jac'boxuc, pero muc xatac'ovic. 

29A'yo ava'yic, alticoxuc acotolic; mu'yuc c'usi xu' avu'unic o. Ja' jechoxuc jech chac 

c'u cha'al ic'; mu'yuc stu o ti c'u x'elan loc'tabiloxuque”, xut. 

Isaías 42 

Sc'oplal yajtunel Muc'ul Dios 

1“Q'uelavilic li cajtunele, vu'un oy ta jc'ob, vu'un la jt'uj; toj xcuxet co'nton yu'un, laj 

xa cac'be li espíritu cu'une. Ja' chtal xchapan li jujun lume. 

2Mu'yuc ch-avan, mu'yuc tsots chc'opoj; mu'yuc ch-avan ta xoraltic. 

3Ma'uc chcha'c'as li aj bu voch'em xae; ma'uc chcha'tu'p li mecha ti chtu'p xae. Ta 

melel ja' chich' tal tuq'uil chapanel. 

4Mu sna' xlubtsaj, mu sna' x'ech' yo'nton, ja' to me la sliques li tuq'uil chapanel li' ta 

sba banamile. Li lumetic ta ti'ti' nabe jun yo'nton tsmalaic li chanubtaseletic yu'une”, 

xi li Diose. 

5Li Muc'ul Diose, ja' li Boch'o ta jech no'ox i'ayin yu'un li vinajele, ti la xlich'an batel 

jech chac c'u cha'al poq'ue, ti la sq'ui batel li banamile xchi'uc li c'usitic te ch'iemique, 

ti ja' chac'be yich'ic ic' li boch'otic te nacajtique, ti ja' chac'be xcuxlejal li boch'otic te 

chanovique, jech chalbe li yajtunele: 

6“Vu'un li Muc'ul Diosune, vu'un laj quic'ot, la jtsacbot lec ta ac'ob. Vu'un la jpasot, 

vu'un la jt'ujot sventa chacom ta sventainel li c'usi chapanbil cu'une. Vo'ot luz chac'ot 

yu'un li jujun lume. 

7Vo'ot chajambe sat li ma'satetique; vo'ot chaloq'ues tal ta chuquel li jchuqueletique; 

vo'ot chaloq'ues tal ti bu chuculic ta ic' osile. 

8Vu'un li Muc'ul Dios jbie, mu xcac' boch'o yan chich' li jlequilal cutsilale; mu xcac' 

ja' chc'ot ta stojolic quich'el ta muc' li c'usitic loc'tabilic no'oxe. 

9Q'uelavilic, ic'otan ta pasel li c'usitic caloj ono'ox tal ta vo'onee; li' ta orae ach' xa 

c'usi chcac' ta na'el. Vu'un chacalboxuc ava'yic ti c'alal muc to chc'ot ta pasele”, xi li 

Diose. 

Q'ueoj sventa coltael yu'un Muc'ul Dios 

10Q'uejintaic ta ach' q'ueoj li Muc'ul Diose, vo'oxuc ti te oyoxuc ta namal banamile, 

vo'oxuc ti chaxanovic ta barcoetic ta nabe, vo'oxuc ti te ch'iemoxuc ta yut nabe, 

vo'oxuc li lumoxuc ta ti'ti' nabe, xchi'uc vo'oxuc ti yajvaloxuc lumetique albeic 

slequilal li Muc'ul Diose. 

11Ac'o avanicuc ta xcuxetel yo'ntonic li xocol banamile xchi'uc li lumetic yu'une, 

xchi'uc li tsobtsob naetic bu nacajtic sts'unubal Cedare. Ac'o q'uejinicuc li jnaclumetic 

ta Selae; ac'o avanicuc tal ta mero jol vitsetic. 

12Albeic slequilal li Muc'ul Diose; pucbeic batel sc'oplal ta q'ueojetic ta lumetic ta ti'ti' 

nab. 

13Yu'un li Muc'ul Diose chloc' tal jech chac c'u cha'al jun tsatsal vinic; tsots tspas 

pleito ta sc'ac'al yo'nton jech chac c'u cha'al jun soldado; tsots ch-avan, persa tstsal li 

yajcontrae. 

14Li Muc'ul Diose jech chal: “Ta vo'onee ch'an to'ox xichi; mu'yuc c'usi laj cal, la 

jpajes jba. Pero tana ta xi'avan jech chac c'u cha'al jun ants ti c'alal yorail xa chcuxe; ta 

xi'ajquinaj, ta jic' co'nton. 

15Ta jines li muc'tic vitse xchi'uc li bic'tal vitsetique; ta jtaquijes scotol li c'usitic te 

ch'iemique. Ta jc'atajes ta bats'i banamil li uc'umetique; ta jtaquijes scotol li sts'anleb 

vo'etique. 

16Li ma'satetique ta jbeiltasic batel ta be ti bu mu xotquinique; ta xcac' xanovicuc 

batel ta bic'tal beetic ti bu mu'yuc ono'ox xanovenic tee. Ta jc'atajesbe ta sac osil li ic' 

osile; ta jpasbeic lec ta parejo li banamil ti bu slomol spots'ole. Scotol le'e ta persa ta 

jpas, muc ja'uc no'ox chcal. 

17Li boch'o ja' yich'ojic ta muc' sloc'obal diosetique, li boch'o jech chalbeic li c'usitic 

jeche' va'ajtique: ‘Vo'ot diosoxuc cu'uncutic’, ti xutique, ta xlic namajicuc batel ta 

q'uexlal. 

Coc xchi'uc ma'sat c'otemic li israeletique 

18“Coquil chiquinetic, a'yo ava'yic; ma'satetic, q'uelo lec avilic. 

19Mu'yuc boch'o yan ma'sat jech chac c'u cha'al li cu'untaque; mu'yuc boch'o yan 

macal xchiquin jech chac c'u cha'al li caj'alc'op jtacoj tale. Mu'yuc boch'o yan ech'em 

macal sat, mu'yuc boch'o yan ech'em macal xchiquin jech chac c'u cha'al li boch'o 

t'ujbilic cu'une, jech chac c'u cha'al li cu'untac, vu'un li Muc'ul Diosune. 

20Ac'o me ep c'usitic laj yilic, pero mu xc'ot ta yo'ntonic; cha'yic, pero mu sc'an 

xchiquintaic. 

21Ta sventa ti toj tuc' yo'nton li Muc'ul Diose, tsc'an ox toj tsots sc'oplal chc'ot yu'un li 

smantaltaque; tsc'an ox toj lec chbat sc'oplal li chanubtaseletic yu'une. 

22Pero li jun lum le'e laj yich'ic pech'el ta teq'uel, laj yich'ic pojbel c'usitic oy yu'unic, 

laj yich'ic maquel ta ch'en, laj yich'ic tiq'uel ta chuquinab, laj yich'ic pojbel c'usitic oy 

yu'unic, mu'yuc boch'o icoltaatic yu'un. Ibat scotol c'usitic oy yu'unic, me junuc 

mu'yuc boch'o jech laj yal: ‘Sutesbeic’, mu'yuc boch'o xi”, xi li Diose. 

23¿Boch'o tsc'an to cha'ay jech chac le'e? ¿Boch'o lec cha'ay li c'usi ic'ot ta pasele? 

24¿Boch'o laj yac' ta pojbel c'usitic oy yu'un li Jacobe? ¿Boch'o laj yac' ta tsalel li 

Israele? ¿Me mu ja'uc Muc'ul Dios jech la spas, ja' li boch'o ep laj asa' amulic ta 

stojole, ti mu xac'an xach'unbeic smantaltaque? 

25Ja' yu'un i'ilin ta atojolic, laj yac'boxuc avocolic; laj yac'oxuc ta tsalel ta tsots pleito. 

Itsan c'oc' ta buyuc no'ox, pero muc xavich' avo'ntonic o; c'an xa ulanic o, pero muc 

ono'ox xavich'ic ta muc'. 

Isaías 43 

Ja' no'ox Jcoltavanej stuc li Muc'ul Diose 

1Jacob, jech chayalbot li Muc'ul Diose, ja' li Boch'o la spasote; Israel, jech chayalbot 

li Boch'o laj yac'ote: “Mu xaxi', vu'un ta jcoltaot; vu'un laj quic'ot ta abi, vu'un cu'unot 

o. 

2C'alal chatuch' jelovel muc'tic nabe, te chajchi'inot; c'alal chatuch' jelovel 

uc'umetique, mu xaxcuchot batel; c'alal chajelov ta o'lol coq'ue, mu'yuc chac'ac'; mu 

xaxchic'ot li yat c'oq'ue. 

3Vu'un li Muc'ul Diosune, vu'un Diosun avu'un, vu'un li Ch'ul Diosun yu'un Israele, 

vu'un Jcoltavanej avu'un. Ja' laj cac' ta aq'uexol li Egipto, li Etiopía, xchi'uc li Sebae; 

ja' amanubil ic'ot cu'un. 

4Yu'un li vo'ote toj tsots ac'oplal cu'un, toj lec laj quilot, toj ep jc'anojot, ja' yu'un ja' 

laj cac' ta aq'uexol yantic viniquetic, yantic banamiletic. 

5Mu xaxi', vu'un chajchi'inot; chbat quic' tal c'alal to ta sloq'ueb c'ac'al, c'alal to ta 

smaleb c'ac'al li achi'iltaque yu'un ac'o tal stsob sbaic. 

6Jech chcalbe li boch'otic te oyic ta nortee: ‘Tacbun sutel tal li cu'untaque’, chcut. 

Jech chcalbe li boch'otic te oyic ta sure: ‘Mu me teuc xavic'bun o comel; ac'bun sutel 

tal li jqueremetic, li jtsebetic te oyic ta sti'iltac banamile. 

7Yu'un ti la jpas, ti laj cac' li boch'otic xcuchojbicun jbie, ja' sventa ac'o ich'atcun ta 

muc'’, xcut. 

8“Coltabicun tal li jteclum le'e. Oy satic, pero pasemic ta ma'sat; oy xchiquinic, pero 

pasemic ta coc. 

9Ac'o taluc scotol li lumetique; ac'o stsob sba tal scotol li jujun banamile. ¿Me oy 

boch'o junucal yu'unic laj ono'ox yalic ti jech chc'ot ta pasel chac le'e? ¿Me oy boch'o 

laj yal yu'unic li c'usitic c'otem tal ta pasel ta sliquebale? Ac'o sva'an tal stestigoic; 

ac'o tal yalic me oy boch'o yaloje”, xi li Diose. 

10Li Muc'ul Diose jech chal: “Vo'oxuc testigooxuc cu'un, vo'oxuc cajtuneloxuc, vu'un 

la jt'ujoxuc yu'un jech ac'o ana'ic, ac'o ach'unic. Ac'o c'otuc ta avo'ntonic ti vu'un 

ono'ox te oyun oe, ti mu'yuc yan dios ba'yuc ilic cu'une, ti mu'yuc yan Dios ta to xtale. 

11Vu'un no'ox jtuc Diosun, mu'yuc boch'o yan chcoltavan jech chac c'u cha'al vu'un”, 

xi. 

12Jech chal noxtoc: “Vu'une laj ono'ox cal li c'usi chc'ot ta pasele; vu'un la jcoltaoxuc 

noxtoc. Laj cac' ana'ic ti mu'yuc yan dios avu'unique, ja' yu'un vo'oxuc testigooxuc 

cu'un. 

13Jtalel te ono'ox oyun o, vu'un ono'ox Diosun o. Mu'yuc boch'o xu' tspoj loq'uel ta 

jc'ob, mu'yuc boch'o xu' tsmac ta be li c'usi nopbil cu'une”, xi li Diose. 

14Jech chal noxtoc li Muc'ul Dios ja' li Ch'ul Dios yu'un Israele, ja' li Boch'o la 

spojoxuque: “Ta sventa ti c'uxoxuc ta co'ntone, ja' yu'un oy boch'o ta jtac batel ta 

Babilonia. Ta jambe smac scotol li chuquinabetique; li caldeaetique ta xlic c'atajuc ta 

ya'lel satic li xcuxetel yo'ntonique. 

15Vu'un Muc'ul Diosun, Ch'ul Diosun avu'unic; vu'un la jpasoxuc vo'oxuc li 

israeloxuque; vu'un Ajvalilun avu'unic”, xi. 

16Li Muc'ul Diose la sjam jelovel be ta o'lol nab; la xch'ac jelovel be ti bu toj tsots 

yipe. 

17Te laj yic' ochel epal caretaetic, epal ca'etic, xchi'uc epal soldadoetic ti toj tsots xu' 

yu'unique; te laj yules o scotolic, te lamal icomic, muc xa stotsic o. Ja' jech icomic 

jech chac c'u cha'al mecha ti tuben o ta j'ech'ele. 

18Li Muc'ul Diose jech chalbe li steclumale: “Mu me xat'ab ta avo'ntonic li c'usi 

jeloven xae; mu xa me xanopic li c'usi vo'one xa c'otem ta pasele. 

19Q'uelavilic, vu'un ta jpas c'usi ach'. Ta xa xc'ot ta pasel cu'un, ¿me mu'yuc to 

chavilic? Ta jam batel be ta xocol banamil; ta xcac' loc'uc uc'umetic ta taqui banamil. 

20Ta xiyich'icun ta muc' li chonbolometic ta te'tique, xchi'uc li oq'uiletique, xchi'uc li 

avestruz mutetique, yu'un ta xcac' ti ac'o oyuc vo' ta xocol banamile; ta xcac' loc'uc 

uc'umetic ta taqui banamil, yu'un jech tstaic vo' yuch'ic li jteclumal ti t'ujbilic cu'une. 

21Li jteclum la jliquese ja' sventa ac'o yalic batel jlequilal. 

22“Pero li vo'ote, Jacob, muc xac'anbun vocol; li vo'ote, Israel, ja' no'ox lalubtsaj ta 

jtojol. 

23Muc xachic'bun jmotonin li chije; muc xavich'un ta muc' ta sventa milbil matanal. 

Mu'yuc bu xajsujot ta sc'anel matanal; mu'yuc bu x'ech' avo'nton cu'un ta sc'anel pom. 

24Mu'yuc bu xamanbun tal ta taq'uin li te' ti lec mu yiq'ue; mu'yuc bu x'ech' co'nton 

yu'un smuil xepual li milbil matanal avu'une. Ja' no'ox vo'oxuc laj alubtsanicun ta scoj 

li amulique; laj avaq'uic ech'uc co'nton yu'un li achopolilique. 

25“Pero ta sventa ti vu'un Diosun avu'unique vu'un ta jtu'pboxuc li amulique; mu'yuc 

xa ta jt'ab ta co'nton o. 

26Albicun ca'ay me oy bu mu'yuc lec la jpase. La' jchapantic ta jcha'voc'altic; 

c'opojanic, alic tal me mu'yuc li amulique. 

27Li sba atot ame'ic ta vo'onee la sa' smulic; li jchanubtasvanejetic avu'unique la stoy 

sbaic ta jtojol. 

28Ja' yu'un laj cac' ta q'uexlal li banquilaletic avu'unic ta ch'ulnae; la jloq'ues ta jtojol li 

Jacobe; laj cac' ta ixtolc'optael li Israele. 

Isaías 44 

Ja' no'ox mero Dios stuc li Muc'ul Diose 

1“Cajtunel Jacob, vo'ot li Israelot ti t'ujbilot cu'une, a'yo ava'ay li c'usi chacalbot li' ta 

orae. 

2Vu'un li Muc'ul Diosune, vu'un laj cac'ot, vu'un ti la jchapanot tal ta yut ch'utile, 

vu'un chajcoltaot. Mu xaxi' Jacob, vo'ot li cajtunelote Israel, vo'ot ti t'ujbilot cu'une. 

3Vu'un ta xcac' yalel tal vo' ta xocol banamil; jech noxtoc ta xcac' xanovuc tsots 

uc'umetic ta taqui banamil. Ta xcac' yic'al que sventa ta xcuxiic li 

amomnich'nabtaque; xchi'uc ta xcac'be bendición li ats'unubaltaque. 

4Jech ta xlic ch'iicuc lec jech chac c'u cha'al ts'i'lal ti oy lec ya'lele; ta xlic 

q'uelumajicuc lec jech chac c'u cha'al sauce-te'etic ta ti' uc'um. 

5Oy jun yu'unic jech chlic yal: ‘Vu'un yu'unun li Muc'ul Diose’, xi. Oy yan jech chal: 

‘Vu'un sts'unubalun li Jacobe’, xi. Oy yan jech tsts'iba ta sc'ob: ‘Yu'unun Muc'ul 

Dios’, xi. Jech noxtoc chlic sbiinbe sbi li Israele”, xi li Muc'ul Diose. 

6Li Muc'ul Dios, ja' li Ajvalil yu'un Israele, ja' li Jpojvanej yu'un ti ech'em svu'ele, 

jech chal: “Vu'un te oyun o ta sliquebal xchi'uc ta slajebal; mu'yuc yan dios jech chac 

c'u cha'al vu'un. 

7¿Me oy boch'o xco'laj jech chac c'u cha'al li vu'une? Ac'o c'opojuc, ac'o yal tal ca'tic; 

ac'o xchol tal ca'tic li c'usi ic'ot tal ta pasel ta jujucoj ta sliquebal c'alal la jliques tal li 

jun ta lum ta vo'onee; ac'o yal ca'tic li c'usi li' to jmacojtic batele. ¡Svocoluc, ac'o yal 

tal ca'tic! 

8Mu me xaxi'ic, tsotsuc me avo'ntonic, vo'oxuc te ta Israel. Li vu'une calojboxuc 

ono'ox ta vo'one li c'usitic chc'ot ta pasele. Vo'oxuc testigooxuc cu'un, jtuc no'ox 

Diosun, mu'yuc yan. Mu'yuc boch'o tsots svu'el, me junuc mu'yuc bu quiloj”, xi li 

Muc'ul Diose. 

Scontrainel c'usitic cuybilic ta diosetic 

9Li boch'o tspasic sloc'obal diosetique mu'yuc stuic o ta j'ech'el. Li loc'ometic ti 

scuyojic ta diose mu'yuc stu o. Li boch'otic chich'ic ta muq'ue ja' ma'satetic, bol 

cristianoetic, ja' yu'un te chyalic o ta q'uexlal xchi'uquic. 

10Li boch'o tspasic sloc'obal diosetique mu'yuc stu o; altic chac' svocolic. 

11Scotol li boch'otic co'ol chich'ic ta muc' xchi'uque, co'ol chyalic ta q'uexlal. Yu'un li 

boch'otic tspasic sloc'obal diosetique cristianoetic no'ox. C'alal jmoj tstsob sbaic 

sventa chich'ic ich'bel sc'opique, scotolic mu'yuc stu chcomic; chyalic o ta q'uexlal. 

12Li jtentaq'uine ta c'oc' ta x'abtej. Ts'acal tstsac jun cincel, ta sten lec ta martillo; tsots 

ta xac' persa. Me ivi'naje, ta xlaj stsatsal; me itaquij yo'ntone, ta x'alub. 

13Li carpinteroe ta stsac jun sregla, chac'be lec senyail ta lápiz. Ts'acal chlic xch'ul 

lec, chlic sloc'ta jun vinic; lec xa c'upil sba chbat yu'un, chbat sva'an ta xch'ulna. 

14Jech noxtoc, tsts'un lec ch'ut te'etic, lec chch'i ti c'alal chac' vo'e, jech oy lec ch'ut te' 

yu'un. Yan me ja' tsc'an c'uc'toj, o c'antulane, chac' ta chabiel ti bu ch'iemic ta toyolal 

te'tique ja' to ti c'alal lec xa muc'tique. 

15Te chloc' si'il sc'oc' noxtoc, xchi'uc te chloc' sloc'obal sdios noxtoc. Tstsobbe lec 

scamul sventa chc'atin, xchi'uc sventa chta'aj o pan sve'. C'alal tsmeltsaj yu'un li 

sloc'obal sdiose, chlic squejan sba ta stojol, chlic yich' ta muc'. 

16J'o'lol chtun yu'un sventa si'il sc'oc'. Te tsvo o ti'bol sti'; lec chve' o ta vobil ti'bol 

xchi'uc, j'o'lol chtun yu'un sventa chc'atin o, jech chal: “Toj lec stsan li jsi'e, toj lec 

q'uixin”, xi. 

17J'o'lol tstunes noxtoc sventa tspas o dios yu'un; chlic yich' ta muc', tsquejan sba ta 

stojol, jech chalbe: “Coltaun me, yu'un vo'ot diosot cu'un”, xut. 

18Mu sna'be smelol c'usi tspas li vinique. Solel macal sat, macal sjol yo'nton; mu 

xa'ibe o smelol. 

19Mu'yuc bu tsnop jutuc. Mu'yuc bu chvul ta yo'nton ti la stunes j'o'lol ta sventa si'e. 

Mu'yuc bu tsnop ta yo'nton jech chac li'i: “Li te' li'i j'o'lol la jtunes ta sventa si'; lec 

ita'aj o pan jve', lec la jvo o ti'bol jti'. ¿Me smelol ti la jpas jun li c'usi mu'yuc stu ta 

j'ech'ele? ¿Me smelol ti ta jquejan jba ta stojol li jbos te'e?”, mu'yuc bu xi tsnop. 

20Xco'laj xchi'uc puru tan tslo' ya'yel. Lo'labil yu'un li yo'ntone; ch'ayem o ta be, jech 

mu xu' chcol o. Mu'yuc bu jech tsnop ta yo'nton: “¿Me mu'yuc lajemun ta lo'lael yu'un 

li c'usi li' jtsacoj ta jbats'ic'obe?”, mu'yuc xi. 

Li Muc'ul Diose ja' Jcoltavanej yu'un li Israele 

21“Jacob, na'o me ava'ay; Israel, na'o me ti vo'ot cajtunelote, vu'un la jpasot, ja' yu'un 

cajtunelot. Israel, mu'yuc bu chach'ay o ta co'nton. 

22Li vu'une laj xa jch'aybot li atoyobbaile; laj xa jmes loq'uel li amule; muc xvinaj bu 

ibat cu'un jech chac c'u cha'al lumal toc. Sutan me tal ta jtojol, yu'un vu'un la 

jcha'pojot loq'uel tal”, xi li Muc'ul Diose. 

23Vinajel, avanan ta xcuxetel avo'nton ta sventa ti toj lec c'usi la spas li Muc'ul Diose; 

yutil banamil, avanan ta xcuxetel avo'nton. Muc'tic vitsetic, toyolal te'tic, xchi'uc 

yantic te'etic, cuxetuc no'ox avo'ntonic, albeic slequilal. Yu'un li Muc'ul Diose laj xa 

yac' ta ilel yutsilal slequilal; yu'un laj xa xcha'poj loq'uel tal li Jacobe, laj xa yac' ta 

ich'el ta muc' li Israele. 

24Li Muc'ul Dios, ja' li Jpojvanej avu'un ti la xchapanot tal ta yut ch'utile, jech chal: 

“Vu'un Muc'ul Diosun, jtuc la jpas scotol li c'usitic oye; jtuc la jlich'an batel li 

vinajele; jtuc la jnacan lec li banamile. 

25Vu'un ta jsoquesbe senyail yu'unic li boch'otic oy c'usi xchanojic spasele; vu'un ta 

jch'aybe sjolic li jt'unuletique. Ta xcac' socuc sc'opic li boch'otic lec bijique; ta xcac' ta 

ilel ti ja' bol cristianoetique. 

26Vu'un ta xcac' c'otuc ta pasel sc'opic li cajtuneltaque; ta xcac' ti lec chbat c'usi chalic 

li j'almantaletic cu'une. Vu'un jech ta xcalbe li Jerusalene: ‘Ta xlic ayinuc avajval yan 

velta. Lumetic ta Judá, ta xlic avich' cha'va'anel yan velta; ta xlic cha'cuxuc li 

avavilique’, chcut. 

27Vu'un jech ta xcalbe li muc'tic nabe: ‘Ta xcac' taquijanic, ta xcules li ava'lelique’, 

chcut. 

28Vu'un jech ta xcalbe noxtoc li Ciroe: ‘Vu'un jchabichij chac'ot cu'un; vo'ot 

chapasbun scotol li c'usi ta jc'ane’, chcut. Jech chcalbe li Jerusalene: ‘Chavich' 

cha'va'anel yan velta’, chcut. Jech chcalbe li ch'ulnae: ‘Chavich' cha'nacanel lec yan 

velta’, chcut”, xi li Muc'ul Diose. 

Isaías 45 

Dios laj yac'be yabtel li ajvalil Ciroe 

1Li Muc'ul Diose la st'uj li ajvalil Ciroe; la snitbe tal ta sc'ob, yu'un chac'be sventain li 

jujun banamile, yu'un ac'o slajesbe stsatsal li muc'tic ajvaliletique. Ac'o sjam scotol li 

ti'coraltonetique, yu'un jech mu'yuc xa boch'o xu' yu'un tsmac o. Ja' yu'un jech chalbe: 

2“Vu'un ba'yucbe chibat avu'un; vu'un ta jvuq'uesbot batel ti butic toyolique. Ta 

jc'asbot batel li tsatsal ti'naetic pasbilic ta bronce taq'uine; ta jlilin batel li sbaj ti'naetic 

ti pasbilic ta tsatsal taq'uine. 

3Vu'un chacac'bot li c'ulejalil ti lec nac'bilique, ti mu'yuc boch'o sna' bu nac'ajtique, 

yu'un jech chana' ti vu'un Muc'ul Diosun yu'un li Israele, ti vu'un laj quic'ot ta abie. 

4Ta sventa ti lec jc'anoj li cajtunel Jacobe, ja' li Israel ti t'ujbil ono'ox cu'une, ja' yu'un 

laj quic'ot ta abi; laj cac'bot avabtel sventa chmuq'uib ac'oplal, ac'o me muc 

xavotquinun li vo'ote. 

5Vu'un Muc'ul Diosun, mu'yuc yan Dios jech chac c'u cha'al vu'un. Vu'un la jchapanot 

lec xchi'uc avabtejeb, ac'o me muc xavotquinun li vo'ote. 

6Yu'un jech ac'o ana' ti mu'yuc yan Dios jech chac c'u cha'al vu'une. Mu'yuc bu ta tael 

yan Dios, me ta sloq'ueb c'ac'al, me ta smaleb c'ac'al ti co'ol jech chac c'u cha'al 

vu'une. 

7Vu'un jtuc la jpas li c'usitic chac' xojobale; vu'un laj cac' li ac'ubale; vu'un chcac' jun 

o'ntonal; vu'un chcac' ac'o taluc vocol noxtoc. Vu'un li Muc'ul Diosune, vu'un ta jpas 

scotol jech chac le'e. 

Ja' no'ox stuc toj ech'em svu'el li Diose 

8“Vu'un ta jtac tal li lequil chapanele, ja' jech chyal tal jech chac c'u cha'al job osil, 

jech chac c'u cha'al vo'. Jech chata lec coltael, jech chac c'u cha'al banamil ti lec 

chuch' li vo' chyal tale, ti jech lec chac' sat li c'usitic chich' ts'unele, ja' jech puru lequil 

chapanel chc'ot ta atojol. Vu'un jtuc chcal ti jech chc'ot ta pasel, vu'un li Muc'ul 

Diosune”, xut. 

9Toj abul sba li boch'o mu xc'ot ta yo'nton c'usi chal li Jpasvanej yu'une ti tstsaquilan 

ta c'ope. Li bin patbil ta ach'ele ¿me xu' jech chalbe li yajvale: “¿C'u yu'un jech chapas 

le'e?”, me xu' xut? “Mu xana' xa'abtej”, mu xu' xut yajval li c'usi pasbil no'oxe. 

10Jech noxtoc mu smeloluc jech chalbe stot sme' li nich'onile: “¿C'u yu'un laj avac' 

ayincun? ¿C'u yu'un laj avoq'uesun?”, mu xu' xut. 

11Li Muc'ul Dios, ja' li Ch'ul Dios yu'un Israele, ja' li Jpasvanej yu'une, jech chal: 

“¿Me vo'oxuc chavich'bicun jc'op c'usi ta jpas ta sventa li jnich'nabe? ¿Me vo'oxuc 

chachanubtasicun c'usi xu' ta jpas? 

12Vu'un laj cac' ayinuc li banamile xchi'uc li cristianoetic te nacajtique; ta jc'ob jtuc la 

jlich'an batel li vinajele xchi'uc li c'usitic yan te laj caq'ue. 

13Vu'un laj quic' noxtoc li Ciroe yu'un ac'o stsal scotol; vu'un ta jtuq'uibtasbe batel 

scotol li sbee. Ja' ta xcha'va'an lec li lum cu'une; ja' ta scoltabun batel scotol li 

cu'untaque. Muc ta sventauc taq'uin, muc ta sventauc matanal ta scolta batel”, xi li 

Muc'ul Dios ti ech'em svu'ele. 

14Li Muc'ul Diose jech chalbe li Israele: “Li j'abteletic ta Egiptoe, li jmanulajel 

jchonolajeletic ta Etiopiae, xchi'uc li sebaetic ti lec natil viniquetique ta xlic ochicuc ta 

ac'ob, ja' amozotac chc'otic. Xna'plajetic batel ta apat, chucajtic batel ta cadena 

avu'un; ta squejan sbaic ta atojol, chlic sc'anbicot vocol, jech chayalbicot: ‘Ta melel te 

oy ta atojol li Diose; ta melel mu'yuc yan dios jech chac c'u cha'al li Dios avu'une’, 

xiic ta atojol”, xi. 

15Dios, ta melel vo'ot Diosot ti mu xaquil ta jsatcutique; vo'ot Diosot yu'un li Israele, 

vo'ot Jcoltavanejot yu'un. 

16Scotol li boch'o tspasic sloc'obal diosetique ta ono'ox xyalic ta q'uexlal; solel biq'uit 

chcomic, mu'yuc stu chc'otic o. 

17Yan li Israele coltabil yu'un li Muc'ul Diose, ch-ac'bat lec coltael sventa sbatel osil; 

mu'yuc chyalic ta q'uexlal, mu'yuc bu biq'uit chcomic. 

18Jech chal li Muc'ul Dios ti la spas vinajele, ja' ta melel, ja' li boch'o la spas 

banamile, ti la xchapan leque, ti lec nacal icom yu'un sventa ac'o oyuc boch'otic te 

chnaquie: “Vu'un muc'ul Diosun jtuc, mu'yuc yan dios. 

19Muc ta muculuc chic'opoj, muc ta nac'aluc chcal. Mu'yuc bu jech xcalbe li 

smomnich'nabtac Jacobe: ‘Altic chasa'icun’, mu'yuc bu xcut. Yu'un vu'un Muc'ul 

Diosun, tuc' chic'opoj; melel scotol c'usi chcal. 

Dios chac' ta ilel ti mu'yuc stu li loc'ometic ti ich'bilic ta muq'ue 

20“La'ic, tsobo abaic tal; nopajanic tal acotolic ti c'u to avepal cuxul lacomic ta jujun 

banamile. Mu'yuc sbijilic li boch'otic te yac'oj o yo'ntonic ta stojol li sdiosic pasbilic 

ta te'e, ti tsc'opanic jun dios ti mu xcoltavane. 

21Ac'o tal yalic, ac'o tal spojic li sdiosique; ac'o sa'ic lec c'u x'elan chc'opoj scotolic. 

¿Boch'o laj yal ta sliquebal ti jech chc'ot ta pasel jech chac c'u cha'al laj cale? ¿Me oy 

boch'o laj ono'ox yal ta vo'one? ¿Me muc vu'cun no'ox jtuc laj cal?, vu'un li Muc'ul 

Diosune. Mu'yuc yan Dios jech chac c'u cha'al vu'un; jtuc no'ox Diosun ti tuc' 

co'ntone, ti xu' cu'un chicoltavane; mu'yuc boch'o yan jech chac c'u cha'al vu'un. 

22“La'ic ta jtojol acotolic, buyuc no'ox oyoxuc ta sbejel banamil, vu'un chajcoltaoxuc, 

yu'un vu'un jtuc Diosun, mu'yuc yan dios. 

23Ta jbi jtuc chcal ta jamal; ta que jtuc chcal ti jech chc'ot ta pasel chac li'i: mu'yuc 

boch'o xu' tsmac ta be; scotol cristianoetic chlic squejan sbaic ta jtojol; ta scotol 

jaychop c'opetic ta xlic yalbicun ta jamal jbi scotolic. 

24Jech chlic yalic ta jtojol: ‘Ja' no'ox ta sventa Muc'ul Dios ta jtatic coltael, ta jtatic 

c'uxubinel’, xiic. Li boch'otic chopol yo'ntonic ta jtojole, j'ech'el tsalbil chcomic o. 

25Vu'un ta jventa tspasic canal; vu'un ta jventa ich'bilic ta muc' chc'otic li 

smomnich'nab Israele”, xi li Muc'ul Diose. 

Isaías 46 

1Li dios Bele te chyal ta lum stuc; li dios Neboe te chbalch'uj yalel stuc. Scotol li 

c'usitic cuybilic ta diosetique cuchbil ta ca' chbatic ti bu ch-ic'atic batele. Toj ol 

yicatsic batel li ca'etique; solel tslubtsajic ta xanubal. 

2J'ech'el yalem ta lum chcom o, j'ech'el butq'uijem chcom o. Mu xu' yu'un tscoltaic li 

jcuchvanejetic yu'unique; persa te nabal chucbil chbatic ta yan banamil ec. 

3“Smomnich'nab Jacob, smomnich'nab Israel, ti c'u avepal comenoxuque, a'yo ava'yic 

c'usi ta xcal: Vu'un jtuc la jcuchoxuc ti c'alal ja' to'ox lavoq'uique; vu'un jtuc la 

jpetoxuc ti c'alal ja' to lavulic ta banamile. 

4Ja' jech ta jpasboxuc o c'alal to chamalubic; ja' jech jpetojoxuc o c'alal to tsacub 

ajolic. Vu'un la jpasoxuc, jech vu'un chajcuchoxuc o batel; vu'un ta jcoltaoxuc, vu'un 

ta jpojoxuc. 

5“¿Boch'o xu' chaco'oltsanicun jchi'uc? ¿Me chanopic ti oy boch'o xico'laj jchi'uque? 

6Ep boch'o tsloq'uesic c'anal taq'uin ta xvorxaic; ep boch'o tsbisic ta kilo c'u yalal li 

saquil taq'uinique. Ts'acal chbat spasic trato xchi'uc li jpasloc'ometique, yu'un ac'o 

pasbatuc jun sdiosic sventa chich' ta muc', sventa tsquejan sba ta stojol. 

7C'alal me ivu' yu'une, chq'uech batel ta snecub; chc'ot sva'an ta yavil, mu xbac' o. 

Chlic sc'opan, pero mu xtac'bat; mu xcoltaat ta sventa li svocole. 

8Ch'ayemal cristianoetic, na'o me ava'yic lec le'e; nopic lec, c'otuc ta avo'ntonic. 

9Vuleso ta ajolic li c'usitic ic'ot tal ta pasel ta vo'onee. Vu'un no'ox jtuc Diosun; 

mu'yuc yan dios ti xco'laj jech chac c'u cha'al vu'une. 

10Vu'un no'ox jtuc xu' chcal li c'usi chc'ot ta pasel ta ts'acale; epal jabil to'ox sc'an 

xc'ot ta pasel ti c'alal chcale. Jech chcal: Li c'usi jnopoje persa chc'ot ta pasel; li c'usi 

oy ta co'ntone ta ono'ox jpas. 

11Vu'un ta xquic' tal c'alal to ta sloq'ueb c'ac'al li jun vinique; ta namal banamil ta xlic 

tal jech chac c'u cha'al jcot xic ti lec tstsac sve'ele. Vu'un chcal, persa ono'ox chquic' 

tal; vu'un la jnop, persa chc'ot ta pasel. 

12A'yo ava'yic, vo'oxuc ti toj tsots avo'ntonique, ti laj abajic comel li c'usitic tuq'ue; 

a'yo ava'yic. 

13Ta xcac' nopajuc tal ta ora li tuq'uil chapanel cu'une; mu xa xcac' jalijuc. Ta xcac' tal 

coltael cu'un ta stojol li Sione; ta xcac' jlequilal ta stojol li Israele. 

Isaías 47 

Tsta yorail chvuc' li lum Babiloniae 

1“Babilonia, yalan, chotlan ta pucuctic, vo'ot ti ja' jechot jech chac c'u cha'al jun tojol 

tsebe; yalan ta achotleb, chotlan ta banamil. Vo'ot ti ja' jechot jech chac c'u cha'al 

ch'ium tsebe, j'ech'el mu'yuc xa boch'o chayalbot o ti toj lecote, ti toj jun avutsile. 

2Tsaco acho', juch'najan atuc, loq'ueso li xpix ajole, nito muyel li atseque; ac'o vinajuc 

li smuc'ul avo'e, tuch'o jelovel atuc ta avacan li muc'tic uc'ume. 

3Ac'o vinajuc ti bu toj q'uexlal sbae; ac'o yilic li c'usi nac'al avu'une. Vu'un ta jpacbot 

sutel li c'usi laj apase, mu'yuc boch'o xu' chispajesun ac'o me oy boch'o xvocolet ta 

jtojol”, xi li Diose. 

4Li Jpojvanej cu'untique ja' li Ch'ul Dios yu'un Israele, Muc'ul Dios ech'em svu'el, ti xi 

sbie, jech chal: 

5“Tsebal Babilonia, chotlan, nijano aba, ochan ta ic' osil, yu'un mu'yuc xa boch'o 

chayalbot o ti vo'ot jpasmantalot ta scotol banamiletique. 

6Li'ilin to'ox yu'un li jteclume; laj caq'uic ta q'uexlal li jun banamil t'ujbil cu'une. Ja' 

yu'un laj cac'bot ta ac'ob, pero me jutuc muc xac'uxubin; laj avac'be xcuch alal icatsil 

avu'un li moletique. 

7Jech laj aval: ‘Vu'un me'ajvalilun o sbatel osil’, xachi. Muc xvul ta ajol li c'usi chc'ot 

ta pasel li'i; muc xanop c'usi chc'ot ta pasel ta atojol ta ts'acal. 

8A'yo ava'ay li c'usi chacalbot li' ta orae, vo'ot ti ja' jechot jech chac c'u cha'al jun 

jmulavil ants ti lec sc'ac'ubtasoj sbae, vo'ot ti jun no'ox avo'nton chotolot lec ta 

achotlebe, ti jech chanop ta avo'ntone: ‘Jtuc no'ox, mu'yuc boch'o yan jech chac c'u 

cha'al vu'un; mu'yuc chc'ot ta pasel chicom ta me'on ants; mu'yuc bu chca'ay c'u x'elan 

ec li boch'o mu'yuc yalabe’, ti xachie. 

9Pero xcha'chopal chc'ot ta atojol ta anil ta jun no'ox c'ac'al; chacom ta me'on ants, 

xchi'uc mu'yuc avol chcom o. Chava'ibe lec c'u x'elan yipal, ac'o me toj ep jmac-

j'ilc'opetic avu'un, ac'o me toj ep jpicch'ich'etic avu'un. 

10Yu'un atuc no'ox avac'oj aba ta spasel li c'usi chopole, jech laj anop: ‘Mu'yuc boch'o 

chiyilun’, xachi. Ta abijil no'ox lalaj ta lo'lael, jech laj anop: ‘Jtuc no'ox xu' cu'un, 

mu'yuc yan’, xachi. 

11Pero ta xtal tsots vocol ta atojol, mu xana' c'uxi chavut; ta xtal tsots lajel chamel ta 

atojol, mu'yuc xpoxil avu'un; ta xtal jinesel vuq'uesel ta atojol ti mu'yuc anopoj jech 

chc'ot ta pasele. 

12Ja' apatoj o avo'nton yu'un li epal jmac-j'ilc'opetic avu'une xchi'uc li epal 

j'ac'chameletic avu'une, yu'un ta avololal ono'ox ja' toj lec laj ava'ay. Jq'ueltiquic me 

xu' chascoltaicot, jq'ueltiquic me xu tsibtasic batel li avocole. 

13Yu'un toj ep jtojobtasvanejetic avu'un, x'ech'et xa avo'nton yu'un. Ja' lec ac'o tal 

sva'an sbaic ta acoltael; ac'o talicuc li boch'otic sna'ic sq'uelel c'analetique, ti sna'ic 

c'usi chc'ot ta pasel c'alal tsq'uelic li c'analetique, ti tsq'uelic c'usitic chc'ot ta pasel ta 

atojol ta jujun ue. 

14Scotolic le'e ja' jechic jech chac c'u cha'al c'ajben ti ta ora no'ox xu' chc'ac' ta 

c'oq'ue, ti mu xu' chcol ta yat c'oq'ue. Yu'un li c'oq'ue mu ja'uc jech chac c'u cha'al 

ac'al ti xu' chijchotiutic ta c'atimol ta nopole. 

15Ja' jech chc'ot ta pasel ta stojol li bijil viniquetic avu'une, ti ta abic'tal ono'ox ep c'usi 

laj achapan achi'uque. Ta jujuntal tstam batel li xchopol beique; mu'yuc xa boch'o 

chascoltaot o. 

Isaías 48 

Dios yaloj ti tscolta li steclumale 

1“Yalab xnich'nab Jacob, a'yo ava'yic, vo'oxuc ti abiinojic Israele, vo'oxuc li 

sts'unubaloxuc Judae, vo'oxuc ti oy c'usi chavalic ta jamal ta sbi Muc'ul Diose, ti 

chana'ilanic to li Dios yu'un Israele, ac'o me mu jechuc smelol, me mu jechuc stuq'uil 

li c'usi chapasique. 

2Chavalic to ti ja' alumalic li ch'ul lume, chavalic ti ja' no'ox ach'unojic li Dios yu'un 

Israele, ja' li Muc'ul Dios ech'em svu'el, xi sbie. 

3Ta sliquebal ono'ox laj calboxuc tal li c'usitic ic'ot xa ta pasel li'i; vu'un jtuc laj cac' 

avilic, vu'un jtuc la jpas, ta melel ic'ot ta pasel. 

4Jna'oj ono'ox ti toj toybaoxuque, ti xco'laj xchi'uc tsatsal taq'uin li avo'ntonique, ti 

xco'laj xchi'uc bronce taq'uin li ajolique. 

5Ja' yu'un vo'one ono'ox ba'yuc laj calboxuc; mu'yuc to'ox chc'ot ta pasel ti c'alal lic 

calboxuc tale. Yu'un mu jc'an jech chlic avalic: ‘Ja' la spas li sloc'obal jdiostique, ja' 

yabtel li c'usi la jpastic ta unijesbil taq'uine’, mu jc'an xachiic. 

6Scotol le'e ava'yojic ono'ox tal cu'un ti jech chc'ot ta pasele; vo'oxuc atuquic tsc'an 

chavalic ti ja' melele. Ja' yu'un li' ta orae ach' li c'usi chacalboxuque; ja' chacalboxuc li 

c'usi mu'yuc ava'yojique. 

7Ja' to chlic o, muc vo'oneuc xa sliquel. Mu'yuc bu ava'yojbeic o tal sc'oplal ta vo'one, 

yu'un jech mu xu' chavalic ti ana'ojic xa ono'oxe. 

8Li c'usi chacalboxuque mu'yuc ava'yojbeic o sc'oplal; mu xana'ic o, yu'un jna'oj 

ono'ox ti mu xac'an xava'yique. Jna'oj ono'ox ti mu xach'unique, ja' yu'un jbajmantal 

ono'ox abiic cu'un ti c'alal lic voc'anique. 

9Ta sventa ti muc jc'an jsoques jc'oplale ja' yu'un la jts'ic li sc'ac'al co'ntone. Ta sventa 

ti lec ac'o batuc jc'oplale ja' yu'un la jpajes jba, muc xaculesoxuc. 

10A'yo ava'yic, laj xa cac'oxuc ta lecubtasel, pero mu ja'uc jech chac c'u cha'al 

tslecubtasic saquil taq'uin; li vu'une xco'laj xchi'uc la jpasboxuc preva ta horno ta 

sventa tsots vocol. 

11Ti jech la jpase ja' ta sventa quich'el ta muc', yu'un mu xu' ti tsoc o batel jc'oplale; 

mu xcac' ta yan li ich'el ta muc' cu'une. 

12“Israeletic, vo'oxuc li smomnich'naboxuc Jacob ti t'ujbil cu'une, a'yic c'usi ta xcal: 

Vu'un no'ox jtuc Diosun; vu'un sliquebun, vu'un slajebun. 

13Ta jc'ob jtuc la jnacan li banamile; ta jc'ob jtuc la jlich'an li vinajele. C'alal laj calbe 

sbiique, ta ora lic ayinuc. 

14Tsobo abaic tal acotolic, a'yo ava'yic: ¿Me oy boch'o yaloj ono'ox avu'unic ti ja' 

tspas c'usi jnopoj ta stojol Babilonia li vinic jt'ujoje, ti ja' chac' sc'ob ta stojol li 

caldeaetique? 

15Vu'un jtuc laj cal, vu'un laj quic' li vinique, ja' yu'un buyuc no'ox chbat, lec chbat 

yu'un scotol. 

16Nopajanic tal ta jtojol, a'yo ava'yic: Ta sliquebal ono'ox muc ta muculuc c'usi laj cal; 

c'alal ic'ot ta pasele, te oyun noxtoc. Ja' yu'un vu'un ta jtac ta jvu'el stsatsal, vu'un li 

Muc'ul Diosun ti Yajvalun scotole”, xi li Diose. 

17Li Muc'ul Dios, ja' li Jpojvanej avu'une, ja' li Ch'ul Dios yu'un Israele, jech chal: 

“Vu'un li Muc'ul Diosun avu'une, vu'un ta jchanubtasot c'usi lec ta pasel ta sventa 

alequilal; vu'un ta jtojobtasot bu beal tsc'an chatam batel. 

18Toj lec ti lajuc ach'un li c'usitic laj calbote, yantic i'epaj batel alequilal jech chac c'u 

cha'al nojelal uc'um ti jechuque; mu'yuc spajeb chata c'usi lec jech chac c'u cha'al nab 

ti mu xpaj ta yuc'lajetele. 

19Jech i'epaj batel amomnich'nab jech chac c'u cha'al yi'tic; ep iloc' aq'uelum jech chac 

c'u cha'al epal yi' ta nab ti jechuque. Mu'yuc bu ta jc'an ta jtu'p abi; mu'yuc ta jc'an 

chajloq'uesot ta jtojol ti jechuque”, xi li Diose. 

20Loc'anic xa batel ta Babilonia; jatovanic loq'uel ta stojol li caldeaetique. Cuxetuc 

no'ox avo'ntonic; avananic no'ox ta yalel li c'usi toj lec ic'ot ta atojolique. Alic batel 

c'alal to ta jujujot sti' banamil, jech xavalic: “Li Muc'ul Diose la spoj loq'uel li 

yajtunele, ja' li Jacobe”, chianic. 

21C'alal laj quic'oxuc batel ta xocol banamile, mu'yuc bu xava'yic taqui-o'nal cu'un. La 

jloq'uesboxuc vo' avuch'ic ta ton; la jamboxuc muc'tic ch'en, te it'om loq'uel tal 

uc'umetic. 

22Yan li boch'otic chopolique mu'yuc c'usi lec tstaic o”, xi li Muc'ul Diose. 

Isaías 49 

Li yajtunel Muc'ul Diose ja' luz chc'ot ta jujun banamil 

1Lumetic ta ti'ti' nab, a'yic c'usi ta xcal; namal banamiletic, a'yo ava'yic ca'yej: Li 

Muc'ul Diose laj yic'un ti c'alal mu'yuc to'ox chivoq'ue; la sloq'uesbun jbi ti c'alal te 

to'ox oyun ta yut xch'ut jme'e. 

2Li quee la sc'atajesbun jech chac c'u cha'al espada ti lec juxbil yee; la smacun lec ta 

xyaxinal sc'ob; la sc'atajesun jech chac c'u cha'al flecha ti lec ts'ubts'ub sni'e; la 

snac'un lec ta scajonal yabtejeb. 

3Jech laj yalbun: “Israel, vo'ot cajtunelot, vo'ot ta aventa chcac' ta ilel jlequilal 

cutsilal”, xiyutun. 

4Vu'une jech la jnop: “Altic laj cac' jvocol; altic la jlajes jtsatsal, mu'yuc stu ic'ot li 

cabtele”, xichi. Pero ta melel oy ta sc'ob scotol li Muc'ul Diose; li jtojole te oy ta sc'ob 

li Dios cu'une. 

5Li Muc'ul Diose ja' la xchapanun tal ta yut xch'ut jme' yu'un chitun yu'un, yu'un jech 

vu'un ta jventa xu' chlic yic' sutel tal li Jacobe; xu' chlic stsob tal ta stojol yan velta li 

Israele. Li Muc'ul Diose toj ep laj yich'un ta muc'; ja' jtsatsal ic'ot li Dios cu'une. 

6Jech chal: “Mu xu' o ti ja' no'ox chacom ta cajtunel sventa ta jtsob tal yan velta 

sts'unubal li Jacobe, sventa ta jliques yan velta ti c'u to yepal comenic sts'unubal li 

Israele. Ja' yu'un ta xcac' noxtoc ti vo'ot luz chac'ot ta yantic banamile, yu'un vo'ot 

chavich' batel c'alal to ta sti'iltac banamil li coltaele”, xiyutun. 

7Li Muc'ul Diose, ja' li Jpojvaneje; ja' li Ch'ul Dios yu'un Israele, jech chalbe li 

steclumal ti solel na'lebilic oe, ti bajbilic o yu'un li yantic lumetique, ti mozoinbilic 

yu'un li j'uts'intavanejetique: “C'alal chayiloxuc li muc'tic ajvaliletique, tsva'an sbaic; 

c'alal chayiloxuc li banquilaletique, tsquejan tspatan sbaic ta atojolic. Ja' sventa 

chi'ich'at ta muc', vu'un li Muc'ul Diosun ti mu jna' jel jc'ope; vu'un li Ch'ul Diosun 

yu'un Israel ti la jt'ujoxuque”, xi. 

Ta xich' cha'va'anel yan velta li Jerusalene 

8Li Muc'ul Diose jech chal: “C'alal ja' xa yorail chac'uxubaj ta co'ntone, chca'ibot li 

ac'ope; c'alal ja' xa sc'ac'alil chacole, ta jcoltaot. Vu'un la jchabiot, vu'un la jt'ujot 

sventa chc'ot ta pasel li c'usi jchapanoj ono'ox jchi'uc li jteclum cu'une, yu'un jech xu' 

chlic yich' cha'lecubtasel li yosilalique, jech chlic ochuc ta sc'obic yan velta li banamil 

ti soquesbil xae. 

9Yu'un jech xu' chlic avalbe li boch'otic chuculique: ‘Colanic xa’, xu' xavut, xchi'uc 

jech chavalbe li boch'otic oyic ta ic' osile: ‘La'ic ta sac osil’, xavut. Ta scotol bebetic 

ta staic tal lec sve'elic; ta buyuc no'ox vitsal ta xocol banamil tstabeic tal lec sve'el li 

sts'unub yovolique. 

10Mu'yuc cha'yic vi'nal, me ja'uc taqui o'nal; mu'yuc ch-uts'intaatic yu'un li c'ac'ale 

xchi'uc li xc'uxul c'ac'ale, yu'un c'uxic ta co'nton. Vu'un ta jtojobtasic tal ta be; vu'un 

ta xquiq'uic batel ta lequil nio'etic. 

11Vu'un ta jch'acbe tal sbeic ta toyolal te'etic; ta jambeic tal lec sbeic ta bic'tal beetic”, 

xi li Muc'ul Diose. 

12Q'uelavilic, le' xa xtalic ta nome; oy le' xtalic ta stuq'uil norte; oy le' xtalic ta smaleb 

c'ac'al; oy le' xtalic ta yosilal Sinim. 

13Vinajel, q'uejintabo slequilal li Diose; banamil, cuxetuc no'ox avo'nton; vitsetic, 

avananic ta tse'ej. Yu'un li Muc'ul Diose laj xa smuq'uibtasbe yo'nton li steclumale; laj 

xa xc'uxubin li boch'o abul sbaic ta uts'intaele. 

14“Li Sione jech to'ox laj yal: ‘Li Muc'ul Diose la scomtsanun; li Cajvale la ch'ayun ta 

yo'nton’, xi. 

15Pero li jun antse ¿me xu' chicta comel li mero yole? ¿Me xu' chch'ay o ta yo'nton ti 

c'alal ja' mero xch'ich'al sbec'tale? Ac'o me oy jech chc'ot ta pasel, pero li vu'une 

mu'yuc bu jch'ayojot o ta co'nton. 

16Q'uelavil, li' loc'tabilot o ta yut jc'ob; li' oy o ta co'nton li coraltonetic avu'une. 

17Li boch'otic ta xcha'va'anicote yac'ojbeic yipal tal ta anil; yan li boch'otic la 

sjinesicot, la soquesicote iloq'uic xa batel. 

18Toyo avil asat ta jujujot; le' xa xtalic li boch'otic tsutic tal ta atojole. “Vu'un li 

Muc'ul Diosun ti cuxulun oe, jech chcal ta jamal ta jbi jtuc: Scotol le'e ja' jech chc'otic 

ta atojol jech chac c'u cha'al ac'u' apoc' ti toj c'upilic sbae, jech chac c'u cha'al sc'u' 

spoc' jun tseb ti c'alal chnupine. 

19Li avosilale jinesbil, yavnaijesbil, soquesbil to'ox, pero tana mu x'och o li boch'otic 

te chvul naquiicuque. Li boch'otic la soquesic comel scotole iloq'uic xa batel. 

20Li anich'nab ti ivoq'uic ta yan banamile jech chlic yalbicot lec ta achiquin: ‘Toj 

biq'uit li banamile, mu xi'ochcutic o; ac'buncutic yan osil bu xu' chinaquicutic’, 

xayutoxuc. 

21Li vo'ote jech chlic anop: ‘¿Boch'o xnich'nab scotol le'e? yu'un li vu'une mu'yuc 

ono'ox jnich'nab; chucbilun batel ta yan banamil, jtuc bu oyun batel. ¿Boch'o la sts'ites 

scotol le'e? yu'un vo'one ictabilun. ¿Bu to'ox oyic scotolic le'e?’, xachi”, xi li Muc'ul 

Diose. 

22Li Muc'ul Diose jech yaloj: “Vu'un ta jpas ta mantal li jujun banamile; ta xcac'be jun 

senyail ta stojol li jujun lume. Yu'un jech xu' ta spetboxuc tal li anich'nabe; jech xu' ta 

scajan tal ta snecubic li atsebetique. 

23Li ajvaliletic yu'unique xco'laj xchi'uc atotic chc'ot; li stsebetic ajvaliletique ja' 

jts'itesej olol chc'ot avu'unic. Chlic squejan spatan sbaic ta atojol; chlic sts'uts'ic 

avacan. Jech chlic avotquin o ti vu'un Diosun ta melele, yu'un mu'yuc lo'labil li 

boch'otic chch'unic ti vu'un ta jcoltaique”, xi li Muc'ul Diose. 

24¿Me xu' to chich' pojbel c'usi la spoj batel ta pleito li simaron soldadoe? ¿Me xu' to 

chcol tal yu'un li xchucbil vinique? 

25Li Muc'ul Diose jech chal: “Li boch'o chucbil batel yu'un tsatsal vinique xu' to 

chich' pojbel; li c'usi tspoj tal ta pleito li boch'o tspas canale xu' to chich' pojbel sutel. 

Yu'un vu'un jtuc ta jtsal li boch'o chastsacot ta pleitoe; vu'un jtuc ta jcoltabot tal li 

anich'nabe. 

26Ta xcac' ac'o lic sti' sbec'tal stuquic li boch'o chayuts'intaoxuque; ta xcac' ac'o 

yuch'ic li xch'ich'alique. Ac'o yacubicuc xchi'uquic jech chac c'u cha'al pasem ya'lel 

ts'usub. Yu'un jech ac'o yotquinic scotol cristianoetic ti vu'un Muc'ul Diosune, ti vu'un 

Jcoltavanejun avu'une, ti vu'un Jpojvanejun avu'un, vu'un li stsatsalun Jacobe”, xi li 

Diose. 

Isaías 50 

1Li Muc'ul Diose jech chal: “¿Bu oy svunal ti j'ech'el laj quicta o li ame'ique, ja' li 

Israele? ¿Me yu'un ta scoj oy ep quil ti la jchonoxuc batele? Ta scoj achopolil atuquic 

ti laj avich'ic chonel batele; ta scoj atoyobbailic ti laj quicta li ame'ique. 

2¿C'u yu'un ti mu junuc boch'o la jta ti c'alal litale? ¿C'u yu'un ti mu'yuc boch'o itac'ov 

ti c'alal li'ic'vane? ¿Me yu'un chanopic ti mu xu' cu'un chajcoltaoxuque? ¿Me yu'un 

chanopic ti mu xu' cu'un chajpojoxuc sutel tale? Li vu'une ta jbel no'ox jc'op xu' ta 

jtaquijes li nabe; xu' ta jc'atajes ta taqui banamil li uc'umetique. Jech te chc'a'ic o li 

choyetique; te chchamic o ta taqui-o'nal ta scoj ti mu'yuc ya'lele. 

3Xu' cu'un ta xquic'ubtas li vinajele jech chac c'u cha'al li boch'o tslap ic'al c'u'il sventa 

me'nale”, xi. 

4Li Muc'ul Diose la sbijubtasun lec, yu'un jech ta jna' c'u x'elan ta jc'opan li boch'otic 

lubenique. Ta jujun sob chilic, ta xca'ay lec li bijubtasele; ch'anxichi ta jtuc'ulan lec. 

5Li Muc'ul Dios, ja' li Cajvale, la sjambun lec jchiquin, jech ec li vu'une mu'yuc bu la 

jtacchiquinta li c'usi laj yalbune; mu'yuc bu la jva'lupatin comel. 

6Solel la jq'uelan o ta nucul li jpate; laj cac'beic o xocon jsat li boch'otic tsbulic 

isimile. Mu'yuc bu la jnac' jsat ta stojol li boch'otic la sna'leicun xchi'uc li boch'otic la 

stubtaicune. 

7Yu'un ja' chiscoltaun li Muc'ul Diose, ja' li Cajvale, jech mu'yuc c'usi chal co'nton 

yu'un. Ja' yu'un lec tsots laj cac' jba jech chac c'u cha'al jbej ton, yu'un jna'oj ti mu 

xiyal ta q'uexlale. 

8Li' oy ta jc'al li Jc'opojel cu'une. ¿Me oy boch'o tsc'an chiscontrainicune? Batic, bat 

jva'an jbatic ta stojol jchapanvanej. ¿Me oy boch'o tsc'an chistic'bicun jmule? La' 

albicun lec ta jsat. 

9A'yo ava'yic, ja' no'ox chiscoltaun li Muc'ul Diose, ja' li Cajvale, ja' yu'un ¿boch'o xu' 

yu'un chistic'bun jmul? Li cajcontrataque ta xlajic jech chac c'u cha'al c'u'il ti chlaj ta 

c'uxel ta chile. 

10¿Me oy boch'o avu'unic ti tsc'an chich' ta muc' li Muc'ul Diose, xchi'uc ti tsc'an 

cha'ibe sc'op li Yajtunele? Li boch'o chanov to ta ic' osile, ti mu'yuc to chtal ta sac 

osile, ac'o yac' sba ta sc'ob li Muc'ul Diose; ja' ac'o sc'an coltael ta stojol li Dios 

yu'une. 

11A'yo ava'yic, vo'oxuc ti chatsanic c'oc' avalojique, ti chavac'beic lec stajale; batanic 

ta atsanbil c'oc' atuquic, xchi'uc ta atsanbil toj atuquic. “Ja' jech chajpasboxuc ta jc'ob 

jtuc; mochol chac'otic ta tsatsal vocol”, xi li Diose. 

Isaías 51 

Spatbel yo'nton lum Jerusalén 

1Li Muc'ul Diose jech chal: “A'yo ava'yic, vo'oxuc ti oy ta avo'ntonic c'usi tuq'ue, ti 

oy ta avo'nton chasa'icune. Q'uelavilic li muc'ta ton ti bu laloq'uic tale; q'uelavilic li 

ch'ut ch'en ti bu laj avich'ic totsel loq'uel tale, 

2ja' li Abrahame yu'un ja' atotic; li Sarae ja' ame'ic, yu'un ja' la sbolesoxuc. C'alal laj 

quiq'ue, stuc no'ox, pero laj cac'be ep bendición, laj jbolesbe ep smomnich'nab. 

3Toj ep slequil co'nton ta stojol li Sione; ta jlecubtas ta ach', ac'o me solel jinesbil 

comel scotol. Ta jc'atajes ta yaxal osil li taqui-xocol banamile; ta jco'oltsan jech chac 

c'u cha'al ts'unubaltic cu'un to'ox te ta Edén. Jech chlic staic xcuxetel yo'ntonic, chlic 

pasuc ta jun yo'ntonic; chlic yalic jlequilal, chlic sq'uejintaic q'ueojetic. 

4“Jteclumal, tuc'ulanic lec c'usi ta xcal: Ta jpuc batel ta buyuc no'ox li chanubtasel 

cu'une; li jmantaltaque ta xac' sacubuc osil ta stojol li jujun lume. 

5Nopajem xa tal yorail li chapanel cu'une; ta xa xtal li coltael cu'une. Ta jvu'el ta 

jtsatsal chlic jchapan li lumetique; li banamil cacajtic ta nabe te xa smalaojicun ec, ja' 

spatoj yo'ntonic yu'un li jvu'el jtsatsale. 

6Q'uelavilic muyel li vinajele; q'uelo avilic noxtoc li banamile. Li vinajele ta sacch'ay 

batel jech chac c'u cha'al ch'ayil; li banamile ta xpocoib jech chac c'u cha'al c'u'il; li 

jnaclumetic ta banamile ta xchamic jech chac c'u cha'al bic'tal usetic. Pero li coltael 

cu'une mu sna' xlaj o sbatel osil; li tuq'uil chapanel cu'une mu'yuc slajeb. 

7“A'yo ava'yic, vo'oxuc ti xana'ic c'usi tuq'ue, vo'oxuc li jun lumoxuc ti oy ta 

avo'ntonic jmantaltaque. Mu me xaxi'ic li chopolc'optael yu'un cristianoetique; mu me 

xchibaj avo'ntonic yu'un li na'leel chaq'uique. 

8Yu'un le'e ta xlaj sc'oplalic o jech chac c'u cha'al c'u'il ti chlaj ta c'uxel ta chile, jech 

chac c'u cha'al xaquitail ti chc'a' ta xcuxe. Pero li tuq'uil chapanel cu'une te oy o sbatel 

osil; li coltael cu'une mu'yuc slajeb o”, xi li Muc'ul Diose. 

9Muc'ul Dios, julovan me, lican me achi'uc li atsatsal avu'ele; paso jech chac c'u cha'al 

laj apas ta vo'onee. Yu'un vo'ot ono'ox laj alilin li Rahabe; vo'ot ono'ox laj amil li 

dragón ta vo'onee. 

10Vo'ot ono'ox laj ataquijes li nabe; vo'ot laj avules li natil nabe; vo'ot laj ajam lec be 

ta o'lol li natil nabe, yu'un jech ijelovic tal li boch'otic laj apoj tale. 

11Ja' jech ac'o suticuc tal ec li boch'otic chapoj tale; aveticuc no'ox ta q'ueoj ti c'alal 

ch-ochic batel ta Sione. Ac'o vinajuc ta satic ti solel xcuxet yo'ntonique, j'ech'el 

cuxetuc o yo'ntonic; ac'o ch'ayuc o batel li oq'uel, li vocol te to'ox oye. 

12“Vu'un jtuc ta xcac'bot stsatsal avo'nton. Jech ¿c'u yu'un chaxi' yu'un li cristianoetic 

ti sna' xchamique, ti ja' jechic jech chac c'u cha'al ts'i'laletique? 

13¿Me chch'ay ta avo'nton li Muc'ul Dios, ja' li boch'o la spasote, ti ja' la xlich'an batel 

li vinajele, ti ja' la snacan lec li banamile? ¿C'u yu'un ja' chanic ta xi'el yu'un scotol 

c'ac'al li j'uts'intavanejetic ti toj tsots xu' yu'unique, ti chapalic xa sventa chasmilicote? 

¿C'usi xu' yu'unic li j'uts'intavanejetique? 

14Li jchuquel ti ep chich' vocole po'ot xa chcol loq'uel. Muc teuc chcham o ta 

chuquinab; muc teuc chcham o ta vi'nal noxtoc. 

15“Vu'un Muc'ul Diosun avu'un; Muc'ul Dios ech'em stsatsal, xi li jbie. Vu'un la jyuc' 

li nabe; laj cac' vo'etuc li yip ti xyuc'lajet no'oxe. 

16Vu'un la jlich'an batel li vinajele; vu'un la jnacan lec li banamile. Vu'un laj cac'bot ta 

ave noxtoc li jc'ope; vu'un la jchabiot, la jventainot lec. Vu'un noxtoc ti jech laj calbe 

li Sione: ‘Vo'ot jlumalot’, xcut”, xi li Muc'ul Diose. 

17Jerusalén, julovan me, lican me. Vo'ot ti laj xa ava'ibe xc'uxul scotol li sc'ac'al 

yo'nton Muc'ul Diose, ti jeche' xatamlajet lacom yu'un jech chac c'u cha'al li boch'o 

tsyalbun ta uch'el scotol li pasem ya'lel ts'usube ti chyacub o xchi'uque, yu'un laj 

avuch' scotol; solel taquin icom avu'un li yavile. 

18Scotol ti c'u yepal anich'nabe mu'yuc boch'o la stojobtasot; ti c'u yepal ich'i avu'une 

me junuc mu'yuc boch'o la snitot yu'unic. 

19Li cha'chop vocol ital ta atojole, ja' ti laj avich' jinesele, ti laj avich' elc'anbel batel 

scotol c'usi oy avu'une, xchi'uc ti icham ta vi'nal, icham ta pleito li avinictaque, ¿me 

oy boch'o abul aba chil? ¿Me oy boch'o tspatbot avo'nton? 

20Li anich'nabe i'alub scotol, mochajtic no'ox ta chiquin xoraltic jech chac c'u cha'al 

te'tical chij ti te no'ox yacal chc'ot ta syacubile. Lajem icomic ta stojol mulil yu'un li 

Muc'ul Diose; ep svocolic ta sventa sc'ac'al yo'nton li Dios avu'une. 

21Vo'ot lum, ti ep avocole, ti muc ta scojuc pasem ya'lel ts'usub yacubenot lacome, 

a'yo ava'ay li c'usi chacalbot li'i. 

22Jech chal li Muc'ul Dios, ja' li Avajvale, ja' li Dios avu'un ti sva'anoj sba ta scoltael 

li steclumale: “Ta jloq'uesbot batel ta atojol li bis ti solel yacubenot o yu'une; mu'yuc 

xa chavuch' o yan velta li sbel bise, ja' li sc'ac'al co'ntone. 

23Ja' xa ta xcac'be yuch'ic li boch'o laj yac'bicot avocole, ja' li boch'o jech laj 

yalbicote: ‘Mochlan ta banamil, te chijelovcutic ta sba avac'ol’, ti xayuticote. Ja' yu'un 

li vo'ote laj amochan abec'tal ta banamil sventa chastec'oxuc; ja' sbeic ic'ot ya'yel li 

abec'tale yu'un te ijelovic ta sba avac'ol”, xi li Muc'ul Diose. 

Isaías 52 

Laj yich' albel sc'oplal ti tsta yorail chcolic tal li israeletique 

1Sión, julovan me, lican me, ich'bo me lec yipal. Jerusalén, lapo lec c'upil sba ac'u', 

vo'ot li ch'ul lumote, yu'un mu'yuc xa chtal ochuc o yan velta te ta atojol li yanlum 

cristianoetic ti mu'yuc yich'ojic circunsicione. 

2Jerusalén, lican me, lilino xa apucucal, chotlan lec ta achotleb. Yajvaltac Sión, 

vo'oxuc ti chucbiloxuc tale, loq'ueso xa li yabtejeb vacax chucbil ta anuq'uique. 

3Li Muc'ul Diose jech chal: “Me junuc centavo mu'yuc laj quich' ti c'alal laj avich'ic 

chonel batele, jech muc ta taq'uinuc chajcoltaoxuc sutel tal noxtoc. 

4Ta vo'onee i'ayic ono'ox ta Egipto li jteclum cu'une; te inaquiic jech chac c'u cha'al 

yanlumetic. Ts'acal to vovil jeche' no'ox laj yich'ic uts'intael batel yu'un asiriaetic 

noxtoc. 

5Li' ta orae oy c'usi yan chquil noxtoc, ja' ti i'ic'atic batel ta Babilonia noxtoc li 

jteclumale. Solel mu'yuc smelol c'u x'elan ic'bil ibatic. X'avlajetic no'ox ta 

stoyobbailic li j'uts'intavanejetique; scotol c'ac'al chopol chc'opojic ta jtojol. 

6Pero li jteclumale ta sta sc'ac'alil ta xlic yotquinicun lec, chlic sna'ic ti ta melel vu'un 

la jc'opanique, ti vu'un jech laj cal ta stojolique: ‘Li' oyun ta atojolique’, ti xcutique”, 

xi li Muc'ul Diose. 

7Toj c'upil no'ox sba yacan chanovic batel ta vitsetic li boch'otic yich'ojic batel lequil 

a'yeje, ti chalic oy jun o'ntonale, ti chalic c'usi ja' sventa jlequilaltique, ti chalic oy xa 

coltaele, xchi'uc ti jech chalbeic li Sione: “Li Dios avu'une, ja' mero muc'ul Ajvalil”, ti 

xutique. 

8Li jq'uel-osiletic avu'un ta toyole, tsots ta x'avan scotolic, yu'un toj xcuxet no'ox 

yo'ntonic, yu'un ta xil lec ta sat stuquic ti ta sut tal yan velta ta Sión li Muc'ul Diose. 

9Jerusalén, vo'ot ti jinesbilote, avanan; cuxetuc no'ox avo'nton ec. Yu'un li Muc'ul 

Diose chac'be spatubil yo'nton li steclumale; tscoltaot xa loq'uel ta uts'intael vo'ot li 

lum Jerusalenote. 

10Chac' ta ilel svu'el stsatsal ta jujun banamil; scotol cristianoetic c'alal to ta jujujot sti' 

banamil tsq'uelic c'u x'elan tscoltautic li Dios cu'untique. 

11¡Voc'o abaic loq'uel, voc'o abaic loq'uel; mu me xapiquic li c'usi toj chopole; 

loc'anic xa batel te ta Babilonia! Ac'o me sq'uel stuc'ulan sbaic lec li boch'otic chich'ic 

batel c'usitic chtun yu'un Muc'ul Dios te ta ch'ulnae. 

12Yu'un mu persauc toj anil chaloq'uic; mu persauc ta jatubal chaloq'uic, yu'un li 

Muc'ul Dios, ja' li Dios yu'un Israele, ja' ba'yucbe chbat avu'unic, ja' stuc 

chaxchabioxuc batel ta apatic. 

Sc'oplal svocol yajtunel Muc'ul Dios 

13Li cajtunele lec chbat yu'un scotol; ich'bil ta muc', lec muc' sc'oplal chc'ot. 

14Jech chac c'u cha'al ep boch'o ich'ay yo'ntonic yu'un c'alal laj yilic ti solel mu xa 

ja'uque, ti mu xa sat cristianouc yilel li sate, 

15ja' no'ox jech ep lumetic chch'ay yo'ntonic yu'un; ep ajvaliletic chmac yeic noxtoc ti 

c'alal chilic, c'alal cha'yic li c'usi mu'yuc ono'ox bu jech xilic, ti mu'yuc ono'ox bu jech 

xa'yic oe. 

Isaías 53 

1¿Boch'o chch'un li c'usi chcaltic batele? ¿Boch'o ta stojol chac' ta ilel smuc'ul stsatsal 

li Muc'ul Diose? 

2Li Yajtunel Diose ich'i ta stojol Muc'ul Dios jech chac c'u cha'al q'uelum te'; laj yac' 

lec yibel ta taqui banamil, ma'uc toj c'upil sba, ma'uc toj yan xa o ta q'uelel, ma'uc 

yu'un xch'ay xa co'ntontic yu'un. 

3Solel na'lebil, bajbil yu'un li cristianoetique, ja' jun vinic ti pixil ta tsots vocole. Solel 

la snopes sba lec ta xcuchel scotol vocol; solel mu xa stac' q'uelel; bajbil ta j'ech'el, 

pero mu'yuc sc'oplal laj ca'itic. 

4Pero ja' la xcuch scotol li jchameltique; ja' la sts'ic scotol li c'ux vocol chquich'tique. 

Li vu'utique la jnoptic ti yu'un ch-ac'bat nucul yu'un Diose; la jnoptic ti yu'un ch-

ac'bat stoj smule, ti yu'un tsbic'tajesat yu'un Diose. 

5Ti jech ep iyayij sbec'tale, vu'utic ta scoj jtoyobbailtic. Ti jech i'ixtolaj sbec'tal ta 

uts'intaele, vu'utic ta scoj jmultic. Ja' la xcuch li vocole, jech vu'utic jun co'ntontic 

lijcom; ta sventa ti ja' ep ituch'e, jech vu'utic poxtabil lijcom. 

6Yu'un jcotoltic ch'ayemutic ta be jech chac c'u cha'al ch'ayemal chijetic; la jtam batel 

jbe jtuctic jujunutic, pero li Muc'ul Diose ja' laj yac'be xcuch scotol li jmultique. 

7Ep i'uts'intaat, pero la sts'ic scotol, me jbeluc muc xc'opoj. Ic'bil ibat ta milel jech 

chac c'u cha'al jcot ch'ium chij, pero mu'yuc la spoj sba jbeluc; solel ch'anxi jech chac 

c'u cha'al jcot chij ti c'alal chich' loc'bel stsotsile. 

8La xchuquic, laj yiq'uic batel ta chapanel; mu'yuc boch'o la spoj, mu'yuc boch'o laj 

yat yo'nton yu'un. La stu'pbeic o sc'oplal ta banamil, ja' ta scoj jmultic ti ep ituch' 

sbec'tale. 

9Co'ol laj yich' muquel jech chac c'u cha'al jpasmuliletic; co'ol imuc jech chac c'u 

cha'al jc'ulejetic, pero mu'yuc c'usi chopol spasoj; me jutuc mu'yuc x'epalc'opoj. 

10Li Muc'ul Diose jech la sc'an ti laj yac' ta uts'intaele, ti laj yac'be xcuch scotol 

vocole. Ta sventa ti ivu' yu'un laj yac' sba ta milbil matanal sventa mulile, jech ta to 

xil noxtoc c'u to yepal chbol li yu'untaque, ta xnatub lec yorail. Li c'usi chapanbil 

yu'un Muc'ul Diose, chc'ot ta pasel. 

11Ta to xlic yil c'u yepal tsatin li vocol la sts'ique; toj xcuxet no'ox yo'nton ti c'alal 

chile. Ta sventa li tuq'uil Yajtunel Diose ep boch'otic mu'yuc smul chc'otic, yu'un la 

xcuchbe scotol li xchopolilique. 

12Ja' yu'un li Diose ta xac' ich'atuc lec ta muc' jech chac c'u cha'al li boch'o tspas canal 

ta pleitoe, ti oy c'usi ep tspojbe li boch'otic tsots svu'elique. Yu'un laj yac' ta milel 

sbec'tal; laj yich' co'oltsanel jech chac c'u cha'al jpasmuliletic. Jech ep boch'otic la 

xcuchbe smulic, xchi'uc ja' chc'opoj ta stojol Dios ta sventa li jpasmuliletique. 

Isaías 54 

Sbatel osil oy c'uxubinel yu'un li Diose 

1Cuxetuc no'ox avo'nton, vo'ot ti mu xana' xa'alaje, ti mu'yuc avalabtaque; q'uejinan ta 

q'ueojetic, avetan no'ox ta xcuxetel avo'nton, vo'ot ti mu'yuc ono'ox ava'yojbe xc'uxul 

alajele. Yu'un jech yaloj li Muc'ul Diose: “Li boch'o ictabil comele ja' x'ech' to jech 

yepal ta xbol yalab jech chac c'u cha'al li boch'o lec nupul ts'acal xchi'uc smalale”, xi. 

2Muq'uibtaso lec li acarpanae; mu xaxi' ta xlich'anbel li slonaile. Natubtasbo lec li 

yaq'uiltaque; tsinanbo lec li sbic'tal te'eltaque. 

3Yu'un chlic apuc aba batel ta bats'ic'ob, ta ts'etc'ob. Li avalabtac, li amomtaque ta 

xu'uninic batel ep yantic banamil; ta xlic nojuc yu'unic li lumetic ti mu'yuc yajval li' ta 

orae. 

4Mu xaxi', mu'yuc bu chayal ta q'uexlal; mu xanamalta aba, mu'yuc boch'o xu' 

chasna'leot. Ta xlic ch'ayuc ta avo'nton c'u x'elan li q'uexlal laj ava'ay tal ta ach'iebale; 

mu'yuc xa bu cht'ab o ta avo'nton c'u x'elan laj avich' na'leel ti c'alal laj avich' ictael 

comele. 

5Li amalal c'oteme, ja' li Boch'o la spasote, ja' Muc'ul Dios ech'em svu'el xi sbi. Li 

Jpojvanej avu'une ja' Ch'ul Dios yu'un Israel, Dios yu'un sbejel banamil xi sbi. 

6Ja' jechot jech chac c'u cha'al jun ants ti chich' ictael comele, ti oy ep svocol, ti ep 

chat yo'ntone. Pero li Dios avu'une isut tal ta atojol, jech chayalbot: 

7“Atbil no'ox jayib c'ac'al laj quictaot comel; li' ta orae chaquic'ot yan velta, yu'un toj 

ep c'uxot ta co'nton. 

8Ta scoj ilic sc'ac'al co'nton jliqueluc, jech la jvoc' jba batel ta atojol jayibuc c'ac'al, 

pero ta sventa slequil co'nton sbatel osil chajc'anot yan velta”, xi li Muc'ul Dios ti ja' 

Jpojvanej avu'une. 

9“Jech chac c'u cha'al laj cal ta jamal ta stojol Noé ti mu'yuc xa ta xcac' yan velta pulel 

ta vo' ta banamile, ja' jech ta xcal ta jamal ta atojol ec ti mu'yuc xa bu chi'ilin o ta 

atojole; mu'yuc xa bu chcac'bot avocol yan velta. 

10Ac'o me tsta yorail chlaj li vitsetique, ac'o me sna' soc li bic'tal vitsetique, pero li 

c'uxubinel cu'un ta atojole mu xlaj o; li c'usi chapal cu'un ta atojole, mu soc o”, xi li 

Muc'ul Dios ti ep c'uxot ta yo'ntone. 

Tspas ta ach' yan velta li Jerusalene 

11“Vo'ot lum ti toj abul abae, ti mu'yuc boch'o tspatbot avo'ntone, ti xco'laj xchi'uc 

lalaj ta tsatsal ic'al vo'e, a'yo ava'ay, vu'un ta jnacan lec ta sba lequil ton li tonetic 

avu'une; chajnacanot lec ta sba zafiro tonetic. 

12Li q'uelub osiletic avu'une ta puru rubí tonetic ta jpas. Li sti' acoraltonale ta berilo 

tonetic ta jpas. Scotol li coraltonetique ta puru lequil tonetic ta jpas. 

13Vu'un ta jchanubtas jtuc li avalab anich'nabe; lec chbatic, jun yo'nton chcom 

scotolic. 

14Ja' at'ujumal chc'ot li c'usitic lec, li c'usitic tuq'ue; ta xnamaj batel ta atojol li 

uts'intael xchi'uc li xi'ele; mu'yuc xa bu chnopaj o tal ta atojol li tsots xi'ele. 

15Me oy boch'o chchapan sbaic chtal scontrainicote, mu me xanop ti vu'un jtacben 

tale; li boch'o chtal stsaquicot ta c'ope tsalbil chcomic avu'un. 

16“A'yo ava'ay, vu'un laj cac' ayinuc li jtentaq'uinetic ti chjuch'tabeic lec sc'ac'al li 

ac'ale, ti tspasic ep ta chop abtejebaletique; xchi'uc vu'un laj cac' noxtoc li 

jsoquesvanejetic sventa tsoquesvanique. 

17Pero mu'yuc spasojic jchopuc abtejebal ti xu' chayulesot oe. Vo'ot chamacbe yeic li 

boch'otic tstiq'uic amule. Ja' jech smoton chcac'beic li boch'otic chtunic cu'une; vu'un 

jtuc chcac' tal li coltael ta stojolique”, xi li Muc'ul Diose. 

Isaías 55 

Ta matanal xu' chcol scotol cristiano 

1“Acotolic, vo'oxuc ti taquin avo'ntonique, la' uch'anic li vo'e; vo'oxuc ti mu'yuc 

ataq'uinique, la' ve'anic ta matanal; la' uch'anic ya'lel ts'usub xchi'uc ya'lel xchu' 

vacax, mu'yuc chatojic. 

2¿C'u yu'un jeche' chalajes ataq'uinic yu'un li c'usi mu ja'uc ve'lile? ¿C'u yu'un 

chavixtan atojolic yu'un li c'usi mu xanojic yu'une? Ch'unic li c'usi chacalboxuque, 

jech chataic li lequil ve'lile, jech xu' chalajesic li c'usitic toj muique. 

3A'yo ava'yic lec li c'usi chacalboxuque; la'ic ta jtojol, jech chacuxiic. Jech te chcom o 

ta atojolic sbatel osil li c'usi la jchapan ti jbel sc'oplal c'ux ta co'nton o li Davide. 

4Ja' testigo ic'ot cu'un ta stojol li yantic banamile; ja' banquilal, ja' jpasmantal ic'ot ta 

stojol li yantic lume. 

5A'yo ava'yic, vo'ot oy ta aventa chaviq'uic tal ep cristianoetic ti mu xavotquinique; ep 

cristianoetic mu xayotquinoxuc ch-anilajic tal ta atojolic. Ti jech chc'ot ta pasele, 

vu'un ta jventa, vu'un li Muc'ul Diosun avu'une; vu'un li Ch'ul Diosun yu'un Israele, 

yu'un chacac'ot ta ich'el ta muc'”, xi li Muc'ul Diose. 

6Ja' lec sa'ic li Muc'ul Diose, yu'un yorail to ta tael; c'opojanic, yu'un yo'to nopol oy. 

7Vo'oxuc li jpasmuliloxuque, comtsanic li be atamojique; vo'oxuc ti ep sbolil 

avo'ntonique, comtsanic li c'usi chopol chanopique. Sutanic tal ta stojol li Muc'ul 

Diose, yu'un li stuque toj ep c'uxubinel yu'un; li Dios cu'untique toj ep perdón yu'un. 

8Jech chal li Muc'ul Diose: “Li vu'une mu jechuc ta jnop jech chac c'u cha'al chanopic 

li vo'oxuque; mu jechuc ta jpas jech chac c'u cha'al chapasic li vo'oxuque. 

9Jech chac c'u cha'al mu xatabeic stayalil vinajel vo'oxuc ti oyoxuc ta banamile; ja' 

jech mu xac'otic ta snopel ti bu c'alal ta jnop li vu'une. 

10“C'alal chac' vo', xchi'uc c'alal chyal tayoe, muc jeche'uc tsut batel ta vinajel, yu'un 

ja' chat'es lec li banamile, jech chch'i li c'usitic chich' ts'unele; jech chloc' yan 

ts'unubil, xchi'uc jech chloc' ave'elic. 

11Ja' no'ox jech ec li jc'op chloc' ta quee, muc xocoluc tsut batel ta jtojol. Chc'ot ta 

pasel li c'usi oy ta co'ntone; chc'ot ta pasel scotol li c'usi ta xcale. 

12“Li vo'oxuque cuxetuc no'ox avo'nton chaloq'uic batel; junuc avo'nton chasutic batel 

ta alumalic. C'alal chaq'uelic li muc'tic vits xchi'uc li bic'tal vitsetique, chavilic ti 

x'avlajetic ta xcuxetel yo'ntonique. Scotol li te'etique xpac'lajet no'ox sc'obic. 

13Ti bu to'ox ch'iem puru ch'ixetique, te ta xlic ch'iuc puru c'uc'tojetic. Ti bu puru 

ch'ixte'tic to'oxe, puru arrayán te'etic te ta xlic ch'iuc. Toj jun yutsil c'usi chc'ot ta 

pasel ta sventa li Muc'ul Diose; ja' jun senyail chcom o sventa sbatel osil, mu'yuc 

boch'o xu' tsoques o”, xi li Diose. 

Isaías 56 

Oy c'usi lec tstaic li boch'o chch'unic c'usitic yaloj Diose 

1Li Muc'ul Diose jech chal: “Ja' me pasilanic li c'usitic tuc' ta pasele; ja' me pasic li 

c'usitic lec ta pasele. Yu'un jutuc xa sc'an sta yorail chajcoltaoxuc batel; jutuc xa sc'an 

chcac' ta ilel li tuq'uil chapanel cu'une. 

2Toj xcuxet no'ox yo'nton li boch'o tspas jech chac le'e, ti solel scotol yo'nton tspas oe, 

ti chchabi li sc'ac'alil cuxub o'ntonale, ti mu soquesbe sc'oplale, ti tsq'uel sba lec ta 

sventa li c'usi chopole”, xi li Muc'ul Diose. 

3Me oy yanlum cristiano chac' sba ta sc'ob Muc'ul Diose, mu me jechuc snop: “Li 

Muc'ul Diose svoc'ojun loq'uel ta stojol li steclumale”, mu me xiuc. Ja' no'ox jech ec li 

eunuco vinique mu me jechuc xal: “Li vu'une ja' jechun jech chac c'u cha'al jtec' taqui-

te'”, mu me xiuc. 

4Yu'un li Muc'ul Diose jech chal: “Li eunucoetic ti chchabiic li sc'ac'alil chacux 

avo'ntonique, ti ja' no'ox tsa'ic li c'usi ta jc'ane, ti ja' no'ox oy ta yo'ntonic o li c'usi 

jchapanoje, 

5vu'un ta xcac'be lec yavilic te ta jch'ulna, xchi'uc te ta yut coraltonetic cu'un. Ja' x'ech' 

to slequil sbi chcac'beic jech chac c'u cha'al nich'naletic; ta xcac'be lec sbiic sventa 

sbatel osil ti mu xtu'p oe. 

6Jech noxtoc li yanlum cristianoetic ti chac' sbaic ta jc'obe, ti chtunic cu'une, ti 

chisc'anicun leque, ti chc'otic ta mero cajtuneltaque, xchi'uc ti chchabiic li sc'ac'alil 

cuxub o'ntonale, ti mu soquesbeic sc'oplale, ti scotol yo'nton chch'unic li c'usi 

chapanbile, 

7vu'un ta xquiq'uic batel ta ch'ul vits cu'un; ta xcac' ti xcuxet no'ox yo'ntonic te ta snail 

bu chquich' c'opanele. Li milbil matanal, li chic'bil matanal chiyac'bicun te ta scajlebe 

ta jtsacbeic, yu'un li jnae ja' snail sc'opanbil Dios yu'un cristianoetic ta scotol lumetic, 

xi ch-albat sc'oplal. 

8Vu'un ta xcal ta jamal jtuc ti ta xcac' suticuc tal, ti ta xcac' stsob sbaic yan velta li 

boch'o chucbilic batel ta yantic banamile”, xi li Muc'ul Diose. 

I'utatic ta scoj xchopolilic li banquilaletique 

9Jti'val chonbolometic, la'ic me; chonbolometic ta te'tic, la' voch'iic li chijetique. 

10Yu'un li boch'otic chchabiique ja' ma'satetic; me jutuc mu c'usi xilic. Ja' jechic jech 

chac c'u cha'al ts'i' ti mu sna' xti'vane, ti jeche' lucul chvaye, ti puru vayel no'ox batem 

ta yo'ntone. 

11Ja' jechic jech chac c'u cha'al ts'i' ti mu xnoj xch'utic ta ve'ele. Ja' jchabichijetic ti mu 

j'ech'el xa'ibeic o smelole. Ja' stamojic o li sbe stuquique; ja' no'ox tsa'ic c'usi lec 

cha'ay stuquic. 

12Jech chalic: “Bat jsa'tic pox cuch'tic; bat jsa'tic ca'tic li mero xniche, yu'un jech xu' 

chijyacubutic lec. Jpastic jech yan velta oc'om noxtoc; ech'em to jech ta jpastic”, xiic. 

Isaías 57 

1Li boch'o tuc' yo'ntonique ta ora no'ox xu' chchamic, mu'yuc boch'o chat yo'ntonic 

yu'un. Li lequil viniquetique ta ora no'ox xu' chch'ayic batel. Mu'yuc boch'o cha'ibeic 

smelol ti ja' sventa ac'o coluc ta scoj vocol c'alal chcham li boch'o tuc' yo'ntone. 

2Yu'un ja' bat staic ti bu jun xa yo'ntonic oe; yu'un ja' la stamic li tuq'uil bee, ja' yu'un 

bat xa xcux yo'ntonic o. 

Chopol ch-ilat li boch'o chich'ic ta muc' c'usitic cuybilic ta diose 

3La'ic li'i, xnich'nab j'ac'chameletic, vo'oxuc ti la'ayinic ta sventa jmulavil vinic, 

jmulavil antse: 

4¿Boch'o ti chana'leique? ¿Boch'o ti chac'opojic, ti chaloq'ues avoq'uic ta stojole? 

Vo'oxuc xnich'naboxuc jmulavil, xnich'naboxuc j'epalc'op, 

5vo'oxuc ti te chamulivajic ta stojol li sloc'obal diosetic avich'ojic ta muq'ue, xchi'uc ta 

yolon tulantic, ta yolon te'etic ti lec pimic yanale, xchi'uc ti te chamil anich'nabic 

sventa smoton adiosic ta soplejaltic xchi'uc ta yolon ch'entique. 

6“Israel, li tonetic ti lec xch'ulte-ch'ulte te ta soplejaltique ja' avu'un o. Le'e ja' xa dios 

c'otem o ta atojol, yu'un ja' te laj amal pasem ya'lel ts'usub ta sventa smoton; ja' te laj 

avac' li c'usitic yan chloc' avu'une. ¿Me toj xcuxet co'nton yu'un ti jech chapase? 

7Yu'un te laj avac' avayab ta mero sjol toyol vits; te muy avac' milbil matanaletic 

noxtoc. 

8Te laj avac' sloc'obal adiosic ta spat sti' ana xchi'uc ta smarcoal sti' ana sventa 

chana'ilan. Vu'un laj ach'ayun o comel ta avo'nton. Laj at'anan aba, lamuy ta avayab, 

te lavay; solel ja' ibat ta avo'nton o li mulivajele; oy c'usi lec laj achap achi'uc li ac'upil 

vinique. 

9“Ja' labatic ta stojol li ach'ultotic Meleque; laj avich'beic batel aceite xchi'uc epal 

muil poxil. Laj atac batel j'almantaletic avu'unic ta nomtic; laj ataquic yalel c'alal to ta 

yutil yavil animaetic. 

10Solel lalubtsajic ta epal xanubal; muc xana'ic ti solel mu'yuc stue. Ja' apatoj 

avo'ntonic yu'un ti te oy ta ac'obic li c'usitic chave'ique, ja' yu'un tsots no'ox avo'nton 

laj ava'yic. 

11“¿C'usi svu'el li yantic diosetic ti ja' laj avich' ta muc', ti laj aquejan aba ta stojole? 

Vu'un xa muc xavich'un o ta muc'; mu junuc avo'nton ta jtojol. ¿Me ja' yu'un ti te 

no'ox ch'anxichi, ti mu'yuc c'usi laj cal ta vo'one ti jech mu xavich'un ta muq'ue? 

12Pero vu'un jtuc ta jvinajes c'u x'elan atalel, xchi'uc li avabtel ti toj lec acuyoje. 

13C'alal cha'avan ta sc'anbel coltael li adiose, mu xu' yu'un chascoltaot, chaspojot. Le'e 

cuchbil ta ic' chbatic; ta juch'tael no'ox chch'ayic batel. Yan li boch'o chch'un ti vu'un 

ta jcoltae ja' ta xu'unin o li yosilale; te chnaqui o ta ch'ul vits cu'un”, xi li Muc'ul 

Diose. 

Laj yal Dios ti tscolta li boch'o uts'intabilique 

14Ts'acal jech laj yal: “Jamic lec li bee, pasic lec ta parejo; loq'uesic scotol li c'usitic te 

oye; ch'ubaic lec scotol, yu'un jech lec chjelovic tal li jteclumale”, xi. 

15Yu'un li boch'o oy ta sc'ob scotole, ti stalel cuxul o sbatel osile, ti Ch'ul Dios, xi ch-

albate, jech chal: “Vu'un te nacalun ta toyol, ta ch'ul vinajel, xchi'uc te oyun ta stojol 

noxtoc li boch'otic biq'uit chac' sbaique, xchi'uc li boch'otic abul sba cha'yique; te ta 

xcac'beic lec stsatsal yo'ntonic, ta jmuq'uibtasbe yo'ntonic. 

16Muc j'ech'eluc chopol chquil o li jteclumale; muc j'ech'eluc chi'ilin o yu'unic. Yu'un 

mu vocoluc chlaj stsatsal yo'ntonic ta jtojol; mu vocoluc xu' chch'ay batel li xch'ulelic 

ti vu'un cac'ojbeique. 

17Ta scoj ti yan c'usi la sc'upinique, jech li'ilin yu'unic; laj cac'be stoj smulic, la 

jcomtsanic o, pero yo'to la stoy sbaic, ja' la spasic o li c'usi oy ta yo'ntonique. 

18Jna' lec scotol ti c'u x'elan stalelique, pero ta jpoxtaic, ta jtojobtasic lec, ta xcac'be 

jun yo'ntonic; ta jmuq'uibtasbe yo'ntonic noxtoc li boch'otic chat yo'ntonique. 

19Jech ta xcalbeic: ‘Junuc avo'ntonic, vo'oxuc ti nom oyoxuque; junuc avo'ntonic, 

vo'oxuc ti nopol oyoxuque’, xcut chcalbeic. Vu'un ta jpoxta, yu'un ja' jteclumal. 

20Yan li boch'o chopolique ja' jechic jech chac c'u cha'al nab ti xyuc'lajet no'oxe, ti 

mu'yuc bu ch'anxi ts'anale, ti puru c'a'ep, puru ic'ubal tsves loq'uel ta jujujot sti'e. 

21Mu staic lequilal li boch'otic chopolique”, xi li Diose. 

Isaías 58 

Lequil ictaej ixim 

1Jech laj yalbun noxtoc li Muc'ul Diose: “Tsots xa'avan, mu me x'ech' avo'nton; tsots 

xa'avan jech chac c'u cha'al oq'ues. Albo ya'yic ta jamal smulic li jteclumale; albo ta 

jamal ti ja' mero jbajmantaletic li smomnich'nab Jacobe. 

2Jujun c'ac'al vu'un chisa'icun yilel; oy ta yo'nton tsc'an tsna' scuyoj sbaic li c'usitic ta 

jc'ane. Xco'laj xchi'uc ja'ic yilel li boch'otic ja' tspasic c'usitic tuq'ue, ti mu'yuc 

scomtsanojic o li smantaltac Dios yu'unique. Chisc'anbicun tuq'uil mantaletic; tsc'an 

xa chnopajic tal ta jtojol yilel. 

3Pero jech chiyalbicun: ‘¿C'usi stu ta xquictacutic ixim ti me mu 

xatuc'ulanbuncutique? ¿C'u yu'un ta xcac' jvocolcutic ti me mu'yuc stu ta avo'ntone?’, 

xiic. Jech chcalbeic: ‘C'alal yorail chavictaic ixime, chamanulajic, chachonolajic 

noxtoc; chamilic ta abtel noxtoc li aviniquique. 

4C'alal yorail chavictaic ixime, puru c'op, puru pleito chapasic; chamaj abaic, 

chayayijes abaic. Me ja' jech chapasic c'alal chavictaic ixime, mu me xanop ti 

chca'iboxuc li ac'opique. 

5Ja' no'ox lec chava'yic ti abul xa aba chapas abaic yilele, ti xanijet xamachetic xa jech 

chac c'u cha'al yunin-ni' tut-ac' ti nijil xa yalele, xchi'uc ti alapoj chavayic li c'u'il ti 

ch'ixlajan ta lapele, ti chamochan abaic ta tanil ti' c'oq'ue. ¿Me ja' jech li lequil ictaej 

ixim ta jc'ane? ¿Me ja' ictaej ixim sbi avu'unic le'e? ¿Me ja' sc'ac'alil ti toj lec chquil 

c'alal jech chapasique? 

6Li lequil ictaej ixim ti lec chquile, ja' ti ac'o atuch'beic yaq'uil li uts'intaele, ti ac'o 

aloq'uesbeic alal icatsil li boch'o ep yicats avac'ojbeique, ti ac'o acoltaic li boch'o 

chucbilique, ti ac'o alajesbeic sc'oplal scotol li c'usi chac' vocole, 

7xchi'uc ti ac'o axut'beic jlec'uc avotic ec li boch'o chvi'naje, ti ac'o avic' ochel ta anaic 

li boch'o abul sba ti mu'yuc snae, ti ac'o avac'beic sc'u' li boch'o mu'yuc sc'u'e, xchi'uc 

ti mu xajalan abaic ta scoltael li achi'ilique. 

8Me jech chapasique, ta sacub osil avu'unic jech chac c'u cha'al chvoc' tal yibel 

vinajel. Mu xa jaluc chbat yo' xu' chavil chataic li coltaele. Ja' ba'yucbe chbat avu'unic 

li alequil atuq'uilique; ja' chaxchabioxuc batel ta apatic li jxojobale. 

9C'alal chac'anbicun vocole, ta xca'ay li ac'opique; c'alal xavocoletic ta jtojole, ‘Li' 

oyune, ¿c'usi chac'anic?’, xacutoxuc. Me chalajesbeic sc'oplal scotol li uts'intaele, me 

mu'yuc xa chabechc'optaic li boch'o chopol chavilique, me mu'yuc xa chavalic li c'usi 

mu'yuc stue, 

10xchi'uc me chavac'beic sve'el ec li boch'o chvi'naje, me chacoltaic li boch'o abul 

sbaique, ta xlic sacubuc avu'unic li ic'al osile; lec sac chcom avu'unic jech chac c'u 

cha'al o'lol c'ac'al. 

11Vu'un ta jchabioxuc, ta jtojobtasoxuc scotol c'ac'al; ac'o me te oyoxuc ta taqui 

banamil, vu'un ta xcac'boxuc ave'elic; ta xcac'boxuc lec stsatsal abec'tal xchi'uc 

abaquilic. Ja' jech chac'otic jech chac c'u cha'al ts'unubaltic ti lec chich' at'esele, jech 

chac c'u cha'al nio' ti mu sna' x'ul o ya'lele. 

12Li achi'iltaquique ja' chlic xcha'pasic li mol coraltonetique; ja' chcha'nacanbeic lec 

yan velta li snacleb ti epal cien jabil xa scomele. Li achi'iltaquique jech chlic albatuc 

sc'oplalic: ‘jcha'va'anej jinemal coraltonetic’, xi sc'oplalic; jech ch-albatic noxtoc: 

‘jcha'va'anej vuq'uemal naetic’, xi sc'oplalic. 

Sc'oplal sc'ac'alil cuxub o'ntonal 

13“Chabiic me li sc'ac'alil chacux avo'ntonique; mu me xachonolajic, mu me 

xamanulajic ta yorail li ch'ul c'ac'al cu'une. Li jun c'ac'al le'e, ja'uc me sc'ac'alil ti 

xcuxet no'ox avo'ntonique; ja'uc me ch'ul c'ac'al chc'ot avu'unic sventa chavich'icun ta 

muc'. Tsotsuc me sc'oplal chava'yic, mu me bu xaxanovic; mu me xachonolajic, mu 

me xamanulajic; mu me xachapan ava'yejic. 

14Me jech chapasique, xcuxet no'ox avo'ntonic ta jtojol; chacac'oxuc lec ta ich'el ta 

muc' jech chac c'u cha'al li boch'o tspas canal ta pleitoe; ta xcac' ti xcuxet no'ox 

avo'ntonic te ta banamil ti bu ac'bil ta sc'ob li amuc'tamoltotic Jacob ta vo'onee”, xi li 

Muc'ul Diose. 

Isaías 59 

Toj ep la sta smulic ta stojol Dios li israeletique 

1Li Muc'ul Diose mu yu'unuc lajem stsatsal ti mu xcoltavane; mu yu'unuc ipas ta coc 

ti mu xa'ay ac'opique. 

2Ta scoj achopolil atuquic ti jech lic avoc' aba achi'uquic li Diose; ta scoj amul 

atuquic ti jech la snac' sba ta atojolique, ti jech mu xa xa'ay ac'opique. 

3Yu'un li ac'obique bonol ta ch'ich'; li sbic'tal ac'obique pixil ta mulil. Li aveique noj 

ta puru lo'lavanej; li avoq'uique pixil ta puru chopol c'op. 

4Mu'yuc boch'o oy ta yo'nton li tuq'uil chapanele; mu'yuc boch'o tuc' chchapanvan o. 

Ja' no'ox spatoj yo'ntonic yu'un li puru epalc'ope, li puru lo'lavaneje; ch'iem xa 

xch'utic yu'un ya'yel li c'usi chopol oy ta yo'ntonique; puru sbolil yo'nton tsvoq'uesic. 

5Xco'laj xchi'uc puru ston jti'val chon sluts'ojic; xco'laj xchi'uc puru na om yochelic 

sjalel noxtoc. Li boch'o chac'beic slo' li ston sluts'ojique chcham o yu'unic. Me oy 

boch'o tst'usbe li stonique, puru orachon te chloc'. 

6Li na om tsjalique mu yu'unuc chtun sventa tsc'u'inic. Li yabtel yoc sc'obique me 

jutuc mu'yuc stu sventa tsmac sbaic o. Li yabtelique puru chopolic; li sc'obique puru 

uts'intavanej tspas xchi'uquic. 

7Li yacanique ch-anilaj batel ta spasel li c'usi chopole; chbat smilic li boch'o mu'yuc 

smule, li c'usitic snopoj tspasique puru chopolic; puru soquesvanej, puru jinvanej 

tspasic ti bu chanovique. 

8Mu xotquinbeic o sbelal li jun o'ntonale; me jutuc mu'yuc c'usi tuc' oy ta sbe xanebic. 

Li sbeique solel lucul c'amal ta jyalel; li boch'o te chbatique mu staic o jun yo'ntonic. 

9Ja' yu'un inamaj loq'uel ta jtojoltic li c'usi tuq'ue; muc xvul ta jtojoltic li tuq'uil 

chapanele. La jmalatic li sac osile, pero puru ic' osil no'ox li' oy o; la jmalatic tsacub 

jbetic, pero ta puru ic' osil chijxanovutic. 

10Solel ta machmachtabil lijxanov ta c'alc'alna jech chac c'u cha'al ma'sat, jech chac 

c'u cha'al boch'o tuben sat. La jbosi cacantic ta o'lol c'ac'al jech chac c'u cha'al ta 

ac'ubaltic; ac'o me tsotsutic, pero xco'laj xchi'uc chamenutic ya'yel. 

11Xijajetutic no'ox jech chac c'u cha'al oso, pero xijuetutic ta oq'uel noxtoc jech chac 

c'u cha'al stsumut. La jmalatic c'uxubinel, pero muc jtatic; la jmalatic coltael, pero 

inamaj batel ta jtojoltic. 

12Toj ech'em ijelov jtoyobbailcutic ta atojol; jmulcutic xa no'ox xu' chal ti toj 

chopoluncutique. Yu'un li' oy o ta jtojolcutic li jchopolilcutique; xcotquincutic ti ep li 

jmulcutique. 

13Jbajmantaluncutic, mu'yuc tuc' co'ntoncutic ta atojol Muc'ul Dios; la jvoc' jbacutic 

ta atojol, vo'ot li Diosot cu'uncutique. Puru sa'c'op, puru uts'intavanej no'ox la 

jpascutic; puru epalc'op, puru lo'lavanej no'ox la jnop ta co'ntoncutic. 

14Li tuq'uil chapanele bajbil o; li c'usi tuq'ue nom oy ta co'ntoncutic. Li c'usi melele te 

ic'ot ta ch'ayel ta snail chapanejbail; mu xu' chnopaj o tal li c'usitic tuq'ue. 

15Li c'usi melele chtu'p xa o batel. Li boch'o mu sc'an spas c'usi chopole chich' 

elc'anbel c'usi oy yu'un. Ja' yu'un li Muc'ul Diose toj chopol laj yil, yu'un mu'yuc xa 

c'usi tuc' chich' pasel o. 

16Ich'ay yo'nton ti c'alal laj yil mu'yuc boch'o tspajes ti jech chc'ot ta pasele. Ja' yu'un 

lic abtejuc stuc; lic yac' tal tuq'uil chapanel yu'un stuc. 

17Li tuq'uil chapanel yu'une slapoj tal lec jech chac c'u cha'al smac scotol sbec'tal. Li 

coltaele xpixcolinoj tal jech chac c'u cha'al smac sjol; li spacol c'usi pasbile slapoj tal 

lec jech chac c'u cha'al sc'u'. Potsol tal lec ta sc'ac'al yo'nton jech chac c'u cha'al 

xaquita. 

18Ja' tal yac'be stojol jujun jech chac c'u cha'al tsc'an chile. Tal sloq'ues sc'ac'al 

yo'nton ta stojol li yajcontrae; tal yac'be stojol li boch'o chopol yo'ntonic ta stojole, 

xchi'uc chac'be stojol noxtoc li boch'otic nacajtic batel ta ti'ti' nabe. 

19Sbejel banamil xlic ta sloq'ueb c'ac'al c'alal to ta smaleb c'ac'al, chlic xi'icuc yu'un 

Muc'ul Dios ti c'alal chilbeic stsatsal svu'ele. Yu'un xco'laj xchi'uc nojelal uc'um chtal; 

net'bil chtal ta ven tsatsal ic'. 

20Ja' Jpojvanej chc'ot yu'un li Sione, xchi'uc li smomnich'nabtac Jacob ti tsutes 

yo'nton yu'un smulique. Jech chal stuc li Muc'ul Diose. 

21Li Muc'ul Diose jech chal noxtoc: “Oy jun c'usi ta jchapan ta atojolic, jech 

chcalboxuc ta jamal: j'ech'el te chcom o ta atojolic sbatel osil li jtsatsal xchi'uc li 

chanubtasel cu'une. J'ech'el te chcom o ta stojol anich'nabic xchi'uc amomnich'nabic”, 

xi. 

Isaías 60 

Ta to sta slequilal yan velta li lum Jerusalene 

1Jerusalén, lican me, xojobanan xa, yu'un ivul xa sac osil ta atojol; li' xa oy ta atojol li 

xojobal Muc'ul Diose. 

2Li ic' osile ch-ic'um yu'un li banamile; li ac'ubaltique chic'umtas li jujun banamile. 

Pero li Muc'ul Diose ja' tsacubtas osil ta atojol; chac' tal lec xojobal ta atojol. 

3Li jujun banamile ta xlic talicuc ta saquil osil avu'un; li ajvaliletique ta xtalic ti bu 

xaxojoban chilique. 

4Toyo avil asat, q'uelo avil ta joyob; scotolic jmoj tstsob sbaic tal, yu'un chtalic ta 

atojol. Li aqueremetique le' xa xtal xchi'uquic ta nome; li atsebetique lec cuchbil 

chtalic. 

5C'alal chavile, toj xcuxet no'ox avo'nton; mu c'usi xtal ta avo'nton chava'ay. Xch'ay 

avo'nton yu'un c'alal chavil chich'ic tal ta atojol sc'ulejal li lumetic ta ti'ti' nabe xchi'uc 

sc'ulejal li yantic banamile. 

6Chavil epal camelloetic xcholoj sbaic tal, liquemic tal ta Madián xchi'uc ta Efa. Jech 

noxtoc chtalic scotol li yajvaltac Sabae, chcuchic tal ep c'anal taq'uin xchi'uc pom; ja' 

chlic yalbeic batel slequilal li Muc'ul Diose. 

7Scotol li chijetic te ta Cedare ja' avu'un chc'ot scotol; li tot chijetic te ta Nebaiote, ja' 

chlic tunuc avu'un. Yu'un jech xu' chavac'be smotonin Muc'ul Dios te ta scajleb 

smoton; ja' smoton chc'ot ti toj lec chile. Li Muc'ul Diose ech'em to tslecubtas li 

ch'ulna yu'une. 

8¿Boch'otic ti le' anil chanovic tal jech chac c'u cha'al toquetique, ti xviletic no'ox tal 

ta anil ta snaic jech chac c'u cha'al stsumutetique? 

9Ja' barcoetic jmoj chtalic; ja' muc'tic barcoetic ta Tarsis ti ba'yucbe chtalique. Ja' te 

yic'ojic tal li anich'nabtaque; yich'ojic tal saquil taq'uin xchi'uc c'anal taq'uin yu'unic. 

Ja' sventa yich'el ta muc' li Muc'ul Dios avu'une, ja' li Ch'ul Dios yu'un Israel ti 

chayac'ot ta ich'el ta muq'ue. 

10Jech chal li Diose: “Li yanlum cristianoetique ja' tsva'anic li acoraltonale; li 

ajvaliletic yu'unique ja' avajtuneltac chc'ot. Ta scoj ilic sc'ac'al co'nton avu'un ti laj 

cac'bot majele, pero li' ta orae ta sventa slequil co'nton chajc'uxubinot. 

11Xu' xa te jamal o scotol ora sti' li coraltonetic avu'une; ta c'ac'al ta ac'ubal mu 

persauc chich' maquel o. Yu'un jech xu' chich'ic tal ta atojol sc'ulejal li yantic 

banamile; jech xu' ch-ochic tal ta atojol li ajvaliletic yu'unique. 

12Me oy jun banamil xchi'uc ajvalil yu'un ti mu sc'an xtunic avu'une, ta xch'ayic o 

batel; j'ech'el ch-ulic o ta sjunul slumalic. 

13Li sc'ulejal Libanoe vo'ot chtal ta atojol scotol, ja' li nuculpat tojetique, li 

c'uc'tojetique, xchi'uc li abeto te'etique. Ja' chtun sventa chich' t'ujumtasel o lec li 

ch'ulna cu'une; ja' sventa lec chcom ti bu ta jtec'an cacane. 

14Li xnich'nab boch'otic laj yac' avocolique chlic sbic'tajes sbaic ta atojol; li boch'otic 

la slabanicote chlic squejan sbaic ta atojol. Ja' ‘Lum yu'un Muc'ul Dios’, ja' ‘Vits Sión 

yu'un li Ch'ul Dios yu'un Israele’, xi chlic yalic ac'oplal. 

15Ac'o me comtsanbilot, me bajbilot, me solel atuc to'ox jipbilot comel, pero vu'un ta 

xcac' ti lec ac'oplal o sbatel osile; ta xcac' ti vo'ot ta aventa tsta xcuxetel yo'ntonic li 

jayc'ol amomnich'nabtac chjelovique. 

16Vo'ot chave'be lequil ve'liletic yu'unic li yantic banamile; vo'ot chavich'be sc'ulejalic 

li ajvaliletic yu'unique, jech chavotquin ti vu'un Muc'ul Diosune, ti vu'un 

Jcoltavanejun avu'une, xchi'uc ti vu'un Jpojvanejun avu'une, vu'un li Stsatsalun 

Jacobe. 

17“C'anal taq'uin chacac'bot ta xq'uexol li broncee; saquil taq'uin chacac'bot ta 

xq'uexol li tsatsal taq'uine; bronce taq'uin chacac'bot ta xq'uexol li te'e; tsatsal taq'uin 

chacac'bot ta xq'uexol li tone. Ta xcac' ti jun avo'nton, ti mu'yuc xa pleito chava'ay oe, 

xchi'uc ta xcac' o ta atojol li c'usi tuq'ue; ja' chaspasot o ta mantal, ja' chasventainot o. 

18Mu'yuc xa bu chvinaj o utbail, majbail te ta avosilal; mu'yuc xa chc'ot ta pasel yan 

velta jinesel vuq'uesel ta atojol. Li coralton avu'une ‘Jcoltavanej cu'un’ xi sbi chc'ot 

avu'un. Li ti'coraltonetic avu'une ‘Svinajesubil Slequilal Dios’ xi sbi chc'ot avu'un. 

19“Mu xa xtun avu'un c'ac'al sventa tsacubtas osil ta c'ac'altic; mu xa xtun avu'un u 

sventa tsacubtas osil ta ac'ubaltic. Yu'un vu'un xa jtuc luz chic'ot avu'un sbatel osil, 

vu'un li Muc'ul Diosune; vu'un xa axojobalun chic'ot o, vu'un li Diosun avu'une. 

20Li c'ac'al chtun avu'une mu sna' xch'ay o; li u chtun avu'une mu sna' xbic'taj o, yu'un 

vu'un luz chic'ot o avu'un sbatel osil, vu'un li Muc'ul Diosune. J'ech'el chlaj sc'oplal o 

li at-o'nton chava'ye. 

21“Li jnaclumetic avu'une tuc' yo'nton chc'otic o; sbatel osil chu'uninic o li yosilalique. 

Yu'un ja' sq'uelum li te' ti vu'un la jts'une; yu'un ja' yabtel coc jc'ob jtuc, ja' sventa ac'o 

vinajuc li jmuc'ul jtsatsale. 

22Ac'o me toj jutebic, pero chc'ot c'alal ta jmil; ac'o me solel mu'yuc epic, pero chc'ot 

ta jun muc'ta lum. Vu'un li Muc'ul Diosune, ta xcac' c'otuc ta pasel ta ora no'ox c'alal 

me la sta sc'ac'alile”, xi li Diose. 

Isaías 61 

I'albat sc'oplal ti chcol li Israele 

1Li espíritu yu'un Cajvaltic Diose li' oy ta jtojol; laj yac'bun svu'el yu'un jech voc'bil 

licom ta sventa yabtel. Ja' yu'un la stacun tal sventa tal calbe ya'yic lequil a'yej li 

boch'otic abul sbaique; la stacun tal sventa tal jcolta li boch'otic oy svocolique, sventa 

tal calbe ti xu' chcolic li boch'otic mozoinbilique, xchi'uc ti xu' chloq'uic ta chuquel li 

boch'otic ochemic ta chuquele. 

2Tal calbe ya'yic ti ja' xa sjabilal li c'uxubinel yu'un Diose, xchi'uc c'usi ora tspacbe 

sutel li cajcontratique. Jech noxtoc tacbilun tal ta spatbel yo'nton li boch'otic chat 

yo'ntonique. 

3Li boch'otic te oyic ta Sione, tal jc'atajesbe ta scoronaic li tan chac' ta sjolique; tal 

jc'atajesbe ta muil poxil sventa xcuxet no'ox yo'ntonic li at-o'nton cha'yique. Tal 

jc'atajesbe ta lequil natil c'u'il li svocol yo'ntonique, jech chlic albatuc sc'oplalic: 

“muc'tiquil tsatsal te' ti lec tuq'uique”, xi sc'oplalic, yu'un ja' sts'unben stuc li Muc'ul 

Diose; ja' sventa ac'o vinajuc li smuc'ul stsatsale. 

4Ta to xlic yich' cha'va'anel li poco' coraltonetique; ta xlic yich' cha'va'anel li naetic ti 

vo'one xa sjinele; ta xlic yich' cha'meltsanel li lumetic ti vuq'uesbilique. 

5Yanlum cristianoetic chlic ochuc ta jchabichij avu'unic; muc avinquilalicuc chlic 

yaq'uintaboxuc li ts'usubaltic avu'unique. 

6Li vo'oxuque cha'albat ac'oplalic ti vo'oxuc paleoxuc yu'un Muc'ul Diose; ja' 

yajtuneltac Dios cu'untic, xi ac'oplalic. Ta to xac'upinbeic sc'ulejal li yantic 

banamiletique; ta to xac'ac'umtas lec aba achi'uquic li sc'ulejalique. 

7Ta melel toj ep laj yich'ic vocol li cu'untaque; toj ep laj yich'ic na'leel xchi'uc 

chopolc'optael. Ja' yu'un ep ta xich'ic sc'ulejalic noxtoc te ta yosilalic; ta staic xcuxetel 

yo'ntonic o sbatel osil. 

8Yu'un vu'un li Muc'ul Diosune ja' jc'anoj o li c'usitic tuq'ue; ja' contra chquil li boch'o 

chlo'lavan, li boch'o ch-elc'aje. Ja' yu'un jun co'nton ta xcac'be stojol yabtelic li 

cu'untaque; oy c'usi lec ta jchapan, te chcom o ta stojolic sbatel osil. 

9Li smomnich'nabtaquique ta xpuc lec sc'oplalic ta yantic banamil; scotol li boch'otic 

chilique chlic sna'ic ti ja' jun lum ac'bil ep bendición cu'une. 

10Toj xcuxet no'ox co'nton ta stojol li Muc'ul Diose; toj jun no'ox co'nton ta stojol li 

Dios cu'une, yu'un laj yac'bun li coltael yu'une, laj yac'bun jpas ta canal scotol. La 

smeltsanun lec jech chac c'u cha'al jun querem ti ta xa xnupine; la sc'ac'ubtasun lec 

jech chac c'u cha'al jun tseb ti sc'ac'ubtasoj xa lec sba xchi'uc c'usitic oy yu'une. 

11Li Muc'ul Diose laj xa yac' ch'iuc, laj xa yac' javuc li' ta banamil li tuq'uil chapanel 

yu'une, jech chac c'u cha'al chjav ts'i'laletic ta banamil, jech chac c'u cha'al chjulij 

loq'uel tal sq'uelum c'usitic ts'unubil. Jech ch-albat slequilal ta scotol li jujun 

banamile. 

Isaías 62 

1Sión, ta sventa ti toj lec jc'anojote, muc teuc no'ox ch'anxichi chicom; Jerusalén, ta 

sventa ti toj c'uxot ta co'ntone, mu'yuc bu chilubtsaj ta acoltael, ja' to me ixojobaj ta 

atojol jech chac c'u cha'al xojobal c'ac'al li tuq'uil chapanele, ja' to me itsan ta atojol 

jech chac c'u cha'al toj li coltaele. 

2Jech chilic scotol cristianoetic ta jujun banamil li coltael chavich'e; chilic scotol 

ajvaliletic li alequilal avutsilale, jech chlic avich' ach' abi; ja' stuc Muc'ul Dios 

chayac'bot. 

3Ta stojol li Dios avu'une ja' jech chac'ot jech chac c'u cha'al corona sventa muc'ta 

ajvalil ti toj c'upil sbae. 

4“Le'e comtsanbil o”, muc xa xiuc ac'oplal. “J'ech'el soquem o li yosilale”, muc xa 

xiuc chlo'ilajic ta aventa. Jech chalic: “C'upinbil o yu'un Muc'ul Dios”. “Ja' yajnil 

Muc'ul Dios c'otem”, xi chlic yalic ta aventa, yu'un toj ep c'uxot ta yo'nton. Li 

avosilale ja' xa smalal chc'ot ya'yel li Diose. 

5Jech chac c'u cha'al jun querem ti chic' jun tsebe, ja' jech chayic'ot ec li Diose; ta 

xcha'pasot ta ach'. Jech chac c'u cha'al xcuxet no'ox yo'nton xchi'uc smalal li tsebe, ja' 

jech xcuxet no'ox avo'nton achi'uc li Dios avu'une. 

6Jerusalén, laj cac' jq'uel-osiletic te ta sba coralton avu'un. Ta c'ac'al ta ac'ubal jech 

chalilanic o: “Mu me xaquechanic sc'anbel vocol li Muc'ul Diose; 

7mu me xavac'beic xcux yo'nton, ja' to me laj yac' ta cha'va'anel yan velta li lum 

Jerusalene, ja' to me ilecub sc'oplal yan velta yu'un scotol li cristianoetic ta sbejel 

banamile”, xiic. 

8Li Muc'ul Diose la stoy muyel li sbats'ic'ob ti tsots svu'ele, jech laj yal ta jamal: 

“Mu'yuc xa ta xcac' sve' avajcontraic li atrigoique; mu'yuc xa ta xcac' yuch'ic 

yanlumetic li ya'lel ats'usubic ti vo'oxuc avabtelique. 

9Atuquic chlic atsobic li c'usi chloc' avu'unique; atuquic chlic ave'ic, jech chlic 

avalbicun jlequilal. Vo'oxuc chatulbeic sat li ats'usubique; xu' te chavuch'beic ya'lel ta 

yamaq'uil li ch'ulna cu'une”, xi li Muc'ul Diose. 

10Loc'anic batel ta ti'ti' coralton; jamic batel lec be ta sventa li jteclumale. Co'oltsanic 

batel li biq'uit be ti bu slomol spots'ole; ch'ubaic batel li tonetique; toybeic senyail 

sventa chaviq'uic tal li jujun lume. 

11Li Muc'ul Diose jech chal c'alal to ta sti'iltac banamil: “Jech xavalbeic li jnaclumetic 

ta Sione: ‘Le' xa xtal li Jcoltavanej avu'une; ta xtal xchi'uc matanal; ta xtal xchi'uc 

tojolil’, utic”, xi. 

12Jech chlic albatuc sc'oplalic: “Ch'ul lum”, “Pojbilic o yu'un Muc'ul Dios”, xi 

sc'oplalic. Jech ch-albat li lum Jerusalene: “Ja' lum ti lec c'anbile”, “Ja' lum ti mu'yuc 

comtsanbil oe”, xi sc'oplal. 

Isaías 63 

Ja' stuc Muc'ul Dios tspacbe sutel li yajcontrae 

1—¿Boch'o ti le' chlic tal ta Bosra, ja' li muc'ta lum yu'un Edom ti tsoj sc'u' slapoj tale, 

xchi'uc ti xleblajet no'ox tal li sc'u' spoq'ue, ti ep stsatsal xchi'uc svu'ele? —Ja' vu'un ti 

tuc' chichapanvane, ti xu' cu'un chicoltavane. 

2—Pero ¿c'u yu'un ti tsoj ac'u'e? xco'laj xchi'uc laj apits' ya'lel ts'usub ta avacan yilel. 

3—Jech, vu'un jtuc la jpech' ta teq'uel li ts'usub sventa ta jpits'be ya'lele; mu'yuc 

boch'o la scoltaun ta junuc lum. Ilinemun ti c'alal la jt'us ta teq'uele; ta sc'ac'al co'nton 

la jpech' ta teq'uel. Ja' yu'un ep ich'ituj li xch'ich'ale; iyatin sliclijil li jc'u'e. 

4Yu'un jnopoj c'usi c'ac'alil ta jpacbe sutel li cajcontrae; laj xa sta sc'ac'alil cu'un ti 

chicoltavane. 

5Laj to jq'uel me oy boch'o chiscoltaun, pero mu'yuc; ich'ay co'nton c'alal laj quil ti 

mu'yuc boch'o chiscoltaune. Ja' yu'un ta jc'ob jtuc la jpas canal; ja' la sujun li sc'ac'al 

co'ntone. 

6Ta sventa sc'ac'al co'nton la jpech' ta teq'uel li lumetique; xco'laj xchi'uc yacuben 

icom xchi'uquic li sc'ac'al co'ntone. La jmalbe ta banamil li xch'ich'alique. 

Slequil yo'nton Dios ta stojol Israel 

7Ta jc'an ta xcalilan c'u x'elan slequil yo'nton li Muc'ul Diose; ta xcalilanbe ep 

slequilal, yu'un toj ep li c'usitic la spas ta jtojoltique, xchi'uc toj ep slequil yo'nton ta 

jtojoltic vu'utic li israelutique. Toj lec c'usi la spas ta sventa slequil yo'nton, xchi'uc ta 

sventa ti toj c'uxutic ta yo'ntone. 

8Jech laj yal: “Le'e ja' jteclumal; ja' jnich'nab ti muc alticuc chislo'laicune”, xi. Ja' 

yu'un ja' Jcoltavanej ic'ot yu'unic. 

9Scotol li svocolic to'oxe ja' la svocolin stuc scotol; ja' stuc ital scolta, muc yanuc 

boch'o la stac tal. Ta sventa slequil yutsil yo'nton la scolta, laj yic' tal, la stoy liquel; 

ja' jech la spasilanbe o scotol ora. 

10Pero li stuquique la stoy sbaic ta stojol; laj yaq'uic ilinuc sjol yo'nton li ch'ul Diose, 

jech ic'atajic ta yajcontra, lic tsacaticuc ta c'op. 

11Ts'acal it'ab ta yo'ntonic ti c'u x'elan icoltaatic ta sliquebe, ti ja' Moisés la scolta 

loq'uel tal li xchi'iltaque, ja' yu'un jech la sjaq'uic: “¿Bu oy li Dios ti la scolta loq'uel ta 

nab li Moisés ta vo'onee?, ja' li jchabichij yu'une, ti laj yac'be ta stojol li svu'ele, 

12xchi'uc ti ta svu'el stsatsal la xchi'in ta yalel muyele, ti la svoc' li muc'ta nab ta stojol 

steclumal, yu'un jech ac'o yich' albel slequilal sbatel osile. 

13¿Bu oy li boch'o laj yac' jelovicuc tal ta o'lol natil nab li steclumale, ti muc xac' 

jaxbujuc yacanic jech chac c'u cha'al ca' ti mu xjaxbuj yacan c'alal lec taquin 

banamile? 

14¿Bu oy li boch'o laj yic' tal steclumal jech chac c'u cha'al chijetic ti ic'bil chyal bu 

lec stenlejaltique?”, xi tsjaq'uic. Ta melel ja' jech laj yic' batel ta stsatsal svu'el 

steclumal li Muc'ul Diose, jech chac c'u cha'al vacax ti chbat xcux yo'ntonic ta 

stenlejaltique. Ja' jech la spasbe li steclumale, yu'un jech ac'o vinajuc batel sc'oplal ti 

scotol xu' yu'une. 

Sc'anel tsots coltael ta stojol Dios 

15Cajval, q'uelo tal avil te ta vinajel; otquino tal lec avil te ta ach'ul lequilal ti bu 

nacalote. ¿Bu oy li c'uxubinel avu'un xchi'uc li atsatsal avu'ele? ¿Me yu'un mu xa 

xana'bun li jvocolcutique? ¿Me yu'un ilaj xa li slequil avo'nton ta jtojolcutique? 

16Vo'ot no'ox li mero jtototcutique. Li jmoltotcutic Abrahame muc xa 

xiyotquinuncutic; li Israele muc xa xiyiluncutic. Pero li vo'ote Muc'ul Dios, vo'ot 

no'ox jtototcutic o; albil ac'oplal ti vo'ot Jpojvanejot o cu'uncutique. 

17Muc'ul Dios, ¿c'u yu'un ti laj avac' ch'aycuncutic ta be avu'une? ¿C'u yu'un ti laj 

atsatsubtasbun co'ntoncutic ta avich'el ta muq'ue? Sutan tal ta jtojolcutic ta sventa ti 

lec ac'anoj li avajtuneltaque, xchi'uc ta sventa li jaychop avu'untac avic'oj o ta atojole. 

18Yu'un mu'yuc jal laj yu'unin yosilalic li ach'ulnich'nabe; li j'uts'intavanejetique laj xa 

xpech'ilanic ta teq'uel li ch'ulna avu'une. 

19Xco'laj xchi'uc mu'yuc aventainojuncutic ta q'uelel; xco'laj xchi'uc mu'yuc bu 

jcuchojcutic abi yilel. 

Isaías 64 

1Oyuc c'uxi xjat li vinajele, xu' chayal tal ti jechuque; xu' chnic avu'un vitsetic 

2jech chac c'u cha'al vo' ti c'alal xbalbun ta voc ta o'lol c'oq'ue, yu'un jech ac'o sna'ic 

boch'oot li avajcontrataque, jech xu' chniquic ta xi'el ta atojol li jujun banamile. 

3C'alal laj apas c'usi toj xi'balic sba ti mu'yuc bu jmalaojcutic jeche, c'alal layal tale, 

tsots inic li vitsetic avu'une. 

4Mu'yuc ono'ox boch'o ya'yoj, mu'yuc ono'ox boch'o yiloj ti oy yan dios xu' yu'un 

tspas scotol jech chac c'u cha'al laj apas sventa chacolta li boch'otic jun yo'nton 

yich'ojicot ta muq'ue. 

5Li vo'ote chloc' anup ta be li boch'o xcuxet no'ox yo'nton tspasic c'usi tuq'ue, ti 

tsvules ta yo'ntonic c'usi oy ta avo'nton atuque. Ta melel ilinemot ta jtojolcutic, yu'un 

scotol c'ac'al la jsa' jmulcutic ta atojol. ¿Me yu'un xu' to chicolcutic ti jech la 

jpascutique? 

6Li vu'uncutique ja' jechuncutic jech chac c'u cha'al ic'ubal; li c'usi lec la jpascutic 

calojcutique ja' jech chac c'u cha'al poc' ti chich' cusel o ic'ubale. Li jchopolilcutique 

la xcuchuncutic batel jech chac c'u cha'al chcuchat batel ta ic' yanal te' ti taquin xae. 

7Me junuc mu'yuc boch'o tsc'an vocol ta atojol; mu'yuc boch'o chac' persa tsa' li 

coltael avu'une. Ja' yu'un laj anac' asat ta jtojolcutic; ja' laj avac' yu'uninuncutic o li 

jchopolilcutique. 

8Muc'ul Dios, vo'ot no'ox jtototcutic; li vu'uncutique patbiluncutic no'ox ta lum. Ja' 

vo'ot laj apatuncutic; vo'ot yabteluncutic ac'ob jcotolcutic. 

9Muc'ul Dios, mu toj ech'emuc xa'ilin ta jtojolcutic, mu teuc xanac' o ta avo'nton li 

jmulcutique. Avocoluc na'o me ti vu'un anich'nabuncutique. 

10Li ch'ul lumetic avu'une xco'laj xchi'uc xocol banamil comen; li Sione yavnaijem o 

ta j'ech'el; li Jerusalene jeche' xch'ijan icom o. 

11Li ch'ulna cu'uncutic ti toj leque, ja' ti bu laj to'ox yich'icot ta muc' li jmoltot 

jyame'cutic ta vo'one, laj yulesic o comel ta c'oc'. Scotol li c'usitic oy cu'uncutic ti toj 

c'upilic sbae, soquem o scotol. 

12Muc'ul Dios, ¿me mu'yuc c'usi chapas ta sventa ti jech la spasique? ¿Me te no'ox 

ch'anxachi o? ¿Me yu'un solel chabic'tajesuncutic o ta j'ech'el? 

Isaías 65 

Ta x'ac'bat stoj smulic yu'un Dios li jbajmantaletique 

1Li Muc'ul Diose jech chal: “Li boch'otic mu'yuc ono'ox ta yo'nton oy c'usi 

chisjac'bicune, ja' italic ta jtojol; li boch'otic mu'yuc ono'ox ta yo'nton chisa'icune, ja' 

la staicun; li boch'otic mu'yuc ono'ox tsc'anic vocol ta jtojole, jech laj calbeic: ‘Li' me 

oyune’, xcutic. 

2Scotol c'ac'al te jbechoj o jc'ob chquic' li jbajmantal cristianoetique, yu'un ja' 

stamojic batel li chopol bee; ja' tspasic o batel li c'usi tsnop stuquique. 

3Ja'ic jun ta lum ti ta jsat tspasic li c'usi chisa'bicun o sc'ac'al co'ntone. Jech noxtoc 

tsmilbeic smoton sdiosic ta ts'unubaltic; chchiq'uic pom ta scajleb ti pasbil ta 

ladrilloetique. 

4Te chcomic ta yut muquinaltic; te chcomic sjunul ac'ubaltic ti bu nac'alaltique. Ja' jti' 

bec'tal chitometic noxtoc. Li sbinique noj ta scaltoal c'usitic mu stac' ti'el. 

5Jech chalbe li xchi'ilique: ‘Te no'ox oyanic, mu xtal apiquicun, yu'un li vu'une 

ts'u'iltasbilun lec ta jyalel, mu xu' chtal apiquicun’, xutic. Li cristianoetic le'e ja' jechic 

chca'ay jech chac c'u cha'al ch'ayil ch-och ta jni'; ja' jechic noxtoc jech chac c'u cha'al 

c'oc' ti scotol c'ac'al te chchic'vanic oe. 

6Pero ta sventa ti te ts'ibabil ta jtojol li smulique, ja' yu'un muc teuc no'ox jmeyoj jc'ob 

chicom. Ta persa ta xcac'be stojol li yabtelique; ta persa ta xcac'be lec ya'yic. 

7Ta xcac'be stojol li smulique xchi'uc li smul stot sme'ique, yu'un ja' la xchiq'uic pom 

ta vitsetic; la xchopolc'optaicun te ta bic'tal vitsetic. Ja' yu'un ta jbisbeic lec li 

yabtelique, jech lec ts'acal stojol ta xcac'beic”, xi li Muc'ul Diose. 

Laj yal ti chac' ep bendición li Diose 

8Jech chal noxtoc li Muc'ul Diose: “C'alal oy to ya'lel li jchoj sat ts'usube, jech chich' 

alel: ‘Mu to xajip batel, yu'un oy to c'usi lec yich'oj’, xiic. Ja' no'ox jech ta jpas ta 

stojol ec li cajtuneltaque; mu'yuc ta xcules o scotol. 

9Ta to jcomtsanbe li smomnich'nabtac Jacobe; ta to xcac'be yu'uninic judaetic li 

toyolal te'etic cu'une. Li boch'otic t'ujbilic cu'une ta xcac'be yu'uninic o li yosilalique; 

li cajtuneltaque te ta xcac' naquiicuc o. 

10Li stenlejaltic Sarone ta xlic nojuc ta chijetic; li stenlejal Acore ta xlic nojuc ta 

vacaxetic, ja' yu'unic chc'ot li jteclumal ti chlic sa'icune. 

11Yan vo'oxuc ti acomtsanojic o li Muc'ul Diose, ti lach'ay o ta avo'ntonic li ch'ul vits 

cu'une, ti laj avac'beic ve'lil xchi'uc ya'lel ts'usub smotonin li dios Gad xchi'uc Meníe, 

ti ach'unojic ti ja' chac' c'usitic lec ta jtatique, 

12mu'yuc lec c'usi chataic; ta xcac' milatanic ta espada acotolic. Laj quic'oxuc, pero 

muc xatac'ovic; la jc'opanoxuc, pero muc xatuc'ulanic. Ja' laj apasic li c'usi mu jechuc 

caloje; ja' laj ac'anic li c'usi mu lecuc chquile”, xi li Muc'ul Diose. 

13Ja' yu'un jech chayalboxuc li Cajvaltic Diose: “Li cajtuneltaque ta sta lec sve'elic; 

yan li vo'oxuque chavich' avocolic ta vi'nal. Li stuquique oy c'usi lec chuch'ic; yan li 

vo'oxuque chtaquij avo'ntonic. Li stuquique xcuxet no'ox yo'ntonic; yan li vo'oxuque 

chayalic o ta q'uexlal. 

14Li stuquique xcuxet no'ox yo'ntonic; solol no'ox yo'nton chq'uejinic. Yan li 

vo'oxuque cha'avanic, cha'oq'uic ta scoj avocolic, xchi'uc ta scoj ti toj abul aba 

chava'yique. 

15Ta xcac' ti chopol chcom abiic ta stojol li boch'otic t'ujbilic cu'une, vu'un jtuc ta xlic 

culesoxuc. Yan li cajtuneltaque ta xcac'be ach' sbiic. 

16Me chlic sc'anic bendición te ta yosilalique, ja' no'ox tsc'anic ta jbi vu'un ti melel 

c'usi chcale. Me oy c'usi chal ta jamal tspas te ta yosilalique, ja' no'ox chist'abbun jbi 

vu'un ti mu jna' jel co'ntone. Yu'un li tsots vocol te to'ox oye chch'ay ta o'ntonal 

scotol; tsacch'ay xa batel ta jsat. 

Sc'oplal ach' vinajel, ach' banamil 

17“A'yo ava'yic, ta xcac' ayinuc ach' vinajel banamil. Li poco'e mu'yuc xa boch'o ta 

sna' o; mu'yuc xa boch'o ta snopilan o. 

18Cuxetuc no'ox avo'ntonic, ac'aluc no'ox avo'ntonic sbatel osil ta sventa li c'usi ach' ta 

xcaq'ue, yu'un vu'un jtuc ta xcac' tal xcuxetel o'ntonal te ta Jerusalén, jech xcuxet 

no'ox yo'nton li boch'otic te chnaquiique. 

19Jech xcuxet no'ox co'nton yu'un ec li lum Jerusalene; jun no'ox co'nton yu'un li 

jteclumale. Mu'yuc xa boch'o ch-oc' yu'unic; mu'yuc xa boch'o ch-avan yu'unic ta scoj 

svocolic. 

20Me junuc olol mu'yuc chcham ta yololal; me junuc mol mu'yuc chcham ti c'alal 

mu'yuc tsta sjabilale. Me oy boch'o chcham ta vo'vinic (100) sjabilale, ‘Querem to 

icham’, xiic. Me oy jun mol ti chcham c'alal mu'yuc yich'oj vo'vinic (100) jabile, 

‘Tuch'bil yorail icham’, xiic. 

21Chlic spas lec snaic, chlic naquiicuc stuquic; chlic sts'unic lec sts'usubic, ta slo'beic 

sat stuquic. 

22Mu alticuc tspas lec snaic, mu yanuc boch'o te chnaqui; mu alticuc tsts'un lec 

sts'usubic, mu yanuc boch'o tslo'be sat. Ja' jech sjalil chcuxiic jech chac c'u cha'al 

sjalil cuxul jpets te'. Li boch'otic t'ujbilic cu'une ta to sc'upinic lec li yabtel yoc 

sc'obique. 

23Mu'yuc bu altic chac' svocolic ta abtel; muc ja'uc no'ox ch-alaj chnich'najic sventa 

chich' vocol, yu'un ja' snitililtac li boch'otic cac'ojbeic o bendicione, ja' jech yich'ojic 

bendición ec li smomnich'nabtaquique. 

24C'alal mu'yuc to chisc'anbicun vocole, jtac'ojbeic xa'ox li sc'opique. C'alal ja' to 

chisc'opanicune, ca'yojbeic xa'ox li sc'opique. 

25Li oq'uil xchi'uc ch'ium chijetique jmoj chve'ic batel; li leone chlic slo' jobel jech 

chac c'u cha'al vacax; li quiletel chonetique mu'yuc xa xi'bal sbaic. Me jutuc mu'yuc 

vocol, mu'yuc c'usi chopol te yo' bu li ch'ul vits cu'une”, xi li Muc'ul Diose. 

Isaías 66 

Chopol ch-ilat li boch'otic chich' ta muc' c'usi mu'yuc stue 

1Li Muc'ul Diose jech chal: “Li vinajele ja' jchotleb; li banamile ja' stec'ub cacan. ¿C'u 

x'elan chapasbicun jna li vo'oxuque? ¿Bu xu' chapasbicun xcuxubil co'nton? 



1290 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

2Yu'un vu'un cabtel scotol li c'usitic oye; vu'un la jpas scotol. “Li boch'o oy ta 

co'ntone ja' li boch'o biq'uit chac sbaique, ti chat yo'nton yu'un smulique, xchi'uc ti 

chich'ic ta muc' li jc'ope. 

3Yan li boch'otic tsmilic tot vacax sventa jmoton scuyoj sbaique xco'laj xchi'uc tsmil 

jun cristiano. Li boch'o tsmil jcot chije xco'laj xchi'uc tsmil jcot ts'i'. Li boch'o chac' 

c'usitic chloc' yu'une xco'laj xchi'uc chac' ch'ich'al chitom. Li boch'o chchic' pome 

xco'laj xchi'uc tsc'opan c'usi cuybil ta dios. Yu'un ja' tspasic o li c'usitic tsc'an 

stuquique; ja' la sc'anic o li c'usitic toj chopole. 

4Ja' yu'un li vu'une ja' ta jt'ujbeic ec li c'usi sventa svocolique; ja' ta xcac'beic li c'usi 

ep ono'ox xi'elal cha'yique. Yu'un laj quiq'uic, pero muc xtac'ovic; la jc'opanic, pero 

muc stuc'ulanic. Ja' la spasic li c'usi mu jc'ane; ja' la st'ujic li c'usi mu'yuc lec chquile”, 

xi li Muc'ul Diose. 

Chapanel xchi'uc c'uxubinel 

5Vo'oxuc ti avich'ojbeic ta muc' sc'op li Muc'ul Diose, a'yo ava'yic li c'usi yaloje: “Li 

avuts' avalalic ti chopol chayiloxuque, ti chasnutsoxuc batel ta scoj ti acuchojbicun 

jbie, jech chalic: ‘Ich'ic ta muc' quic li Muc'ul Diose; ta jc'an ta jq'uelcutic me chata 

xcuxetel avo'ntonic yu'un’, xiic. Pero ja' stuquic chyalic ta q'uexlal. 

6Chvinaj xch'ijlajet no'ox chbac' tal te ta lum; xc'ulet no'ox chbac' tal ta ch'ulna. Ep 

c'usi chbac' tal cu'un vu'un li Muc'ul Diosune, yu'un ja' chtal cac'be stojol li 

cajcontrataque. 

7“Li lum Sione mu'yuc to'ox xch'ut, pero ta ora no'ox i'alaj; mu'yuc to'ox chlic xc'uxul 

cha'ay, pero ivoc' xa'ox squerem. 

8¿Me oy boch'o ya'yoj jech chac le'e? ¿Me oy boch'o yiloj jech chc'ot ta pasel? ¿Me 

oy bu chc'ot ta pasel ti ta anil no'ox chchapaj jun muc'ta lume? ¿Me oy bu jech ti ta 

ora no'ox ch-ayin yan banamile? Yan li lum Sione ja' to no'ox ilic li xc'uxul xch'ute, 

pero ta ora no'ox ivoc' ep yalab. 

9¿Me xu' ta jpajes c'alal yorail chvoc', ti vu'un la jc'an ac'o voc'uque?”, xi li Muc'ul 

Diose ja' li Dios avu'unique. 

10Cuxetuc no'ox avo'nton achi'uquic li Jerusalene; tse'inan no'ox achi'uquic vo'oxuc ti 

lec ac'anojique; cuxetuc avo'nton achi'uquic vo'oxuc ti ep laj avoc'taique. 

11Yu'un li stuque ja' jech chc'ot jech chac c'u cha'al jun me'il ti chac'be xchu' yole, ti 

jun yo'nton chcom c'alal lec noj xch'ut yu'une. 

12Yu'un jech yaloj li Muc'ul Diose: “Vu'un ta xcac'be tal jun o'ntonal li lum 

Jerusalene; ja' jech ta jmalbe tal jech chac c'u cha'al uc'um. Ja' ta xcac'be scotol 

sc'ulejal li yantic banamile; ja' jech pulbil ta xcac'be jech chac c'u cha'al nojelal uc'um. 

Ja' xa chlic smac'linoxuc acotolic li lum Jerusalene; chaspetoxuc lec ta sc'ob, 

chascajanoxuc lec ta sba yo'. 

13Jech chac c'u cha'al jun me'il ti lec tspatbe yo'nton yole, ja' jech ta jpatboxuc 

avo'ntonic ec li vo'oxuque, xchi'uc chataic lec spatubil avo'ntonic te ta Jerusalén 

noxtoc”, xi li Muc'ul Diose. 

14C'alal chavilic scotol jech chc'ot ta pasele, xcuxet no'ox avo'ntonic; lec solol abec'tal 

chava'yic jech chac c'u cha'al ch-uninaj ts'i'lal. Yu'un li Muc'ul Diose chac' ta ilel 

svu'el ta stojol li yajtuneltaque; chac' ta ilel c'u x'elan sc'ac'al yo'nton ta stojol li 

yajcontrae. 

15A'yo ava'ay, li Muc'ul Diose ta xtal xchi'uc ep c'oc'; li caretaetic yu'une ta xtal jech 

chac c'u cha'al sutub ic'. Ja' ta xtal smal scotol li sc'ac'al yo'ntone; jech chac c'u cha'al 

yat c'oc' c'alal ch-utvan. 

16Ta melel, li Muc'ul Diose ta c'oc' ta xchapanvan; ta espada chalbe c'u x'elan smul 

scotol cristiano ta sbejel banamil; bats'i ep cristiano chchamic yu'un. 

17Li Muc'ul Diose jech chal: “Li boch'o chac' sbaic ta ts'u'iltasel, ta lecubtasel sventa 

ch-ochic batel ta stojol sdiosic te ta ts'unubaltique, ti te nabal chbatic ta spat li 

j'ic'vanejetique, ti tsti'ic chitom, xchi'uc ch'o, xchi'uc c'usitic yan mu stac' ti'ele, jmoj 

ta xcules o scotolic. 

18Yu'un vu'un xcotquinbe li yabtelique xchi'uc li c'usi tsnopique; tsta yorail tstsob 

sbaic tal scotol cristianoetic ta jujun banamil xchi'uc ta jujuchop sc'opic, yu'un chtal 

sq'uelic c'u x'elan jvu'el jtsatsal. 

19Ta xcac'be yilic jun senyail; oy to boch'o ta xcac' jatovicuc batel yu'unic. Ta xcac' 

baticuc ta yantic banamil: ta Tarsis, ta Fut, ta Lud, ti bu lec sna'ic spiquel flechaetique, 

xchi'uc ta jtaquic batel ta namal banamil ta ti'ti' nab ti bu mu'yuc ono'ox ya'yojbicun 

jc'oplale, ti mu'yuc ono'ox yilojic jlequilale. Ja' ta xcac' spucbicun batel jc'oplal ta 

stojol yantic banamiletic. 

20Ja' ta xiq'uic tal scotol li achi'iltaquic ti te capalic batel ta yantic banamile; ta 

scajanic tal ta ca'etic, ta caretaetic, ta xq'uechic tal ta colalte'etic, ta mulaetic, xchi'uc 

ta camelloetic. Ja' jmoton chc'otic te ta Jerusalén ti bu ch'ul vits cu'une; Ja' co'ol 

chc'otic jech chac c'u cha'al yavil jmoton chaq'uic israeletic sventa chtun te ta ch'ulna 

cu'un ti lec ts'u'iltasbilique. 

21Xchi'uc ta xlic jt'ujic ta paleetic cu'un, xchi'uc ta levietic”, xi laj yal stuc li Muc'ul 

Diose. 

22Jech chal noxtoc li Muc'ul Diose: “Jech chac c'u cha'al sbatel osil te chcom o li ach' 

vinajel, ach' banamil ta xcac' tale; ja' jech mu xlaj sc'oplalic o ec li amomnich'nabique 

xchi'uc li abiique. 

23Ta jujun u, ta jujun sc'ac'alil cuxub o'ntonal chtal squejan sbaic ta jtojol scotolic 

sventa chiyich'icun ta muc'. 

24“Ta xtalic, ta xilic te telajtic sbec'tal scotol li boch'o la scontrainicune. Mu xcham o 

li xuvitalique, xchi'uc mu xtu'p o li c'oc' bu oyique. Scotol cristianoetic toj chopol ta 

q'uelel chilic”, xi li Muc'ul Diose. 

Jeremías 

Jeremías 1 

1Li'i ja' ic'opoj Jeremías xnich'on Hilcías. Li Jeremiase ja' jun xchi'ilic li paleetic te 

nacalic ta lum Anatot ta yosilal Benjamine. 

2C'alal yoxlajunebal (13) jabil yochel ta ajvalilal ta Judá li Josías xnich'on Amone, ja'o 

ital c'opanatuc yu'un Muc'ul Dios li Jeremiase. 

3Jech noxtoc ital c'opanatuc yan velta ti c'alal ja'o tiq'uil ta ajvalilal ta Judá li Joacim 

xnich'on Josiase, xchi'uc c'alal to ta yo'bal u stsacoj xbuluchibal (11) jabil yochel ta 

ajvalilal ta Judá li Sedequías xnich'on Josías noxtoque. Ja'o ti c'alal yorail chucbil 

iloq'uic batel ta Jerusalén li judaetique. 

I'ic'at yu'un Dios li Jeremiase 

4Li Muc'ul Diose ital sc'opanun, jech laj yalbun: 

5“C'alal mu'yuc to'ox chana'p ta yut xch'ut ame'e, t'ujbilot ono'ox cu'un; c'alal mu'yuc 

to'ox chavoq'ue, voc'bilot ono'ox cu'un sventa cha'och ta j'alc'op ta jujun banamil”, 

xiyutun. 

6Jech la jtac'be: “Ay, Cajval, Muc'ul Dios, mu to jna' xilo'ilaj, yu'un queremun to”, 

xcut. 

7Pero li Muc'ul Diose jech laj yalbun: “Mu xaval jech ti queremot toe, yu'un ti bu 

chajtacot batele persa te chabat, xchi'uc persa chavalbe ya'yic scotol li c'usitic 

chacalbote. 

8C'alal te oyot ta stojolique, mu me xaxi', vu'un chajcoltaot”, xiyutun. 

9Li Muc'ul Diose la xbech sc'ob, la spicbun que, jech laj yalbun: “A'yo ava'ay, li' ta 

xcac' ta ave li jc'ope. 

10Vu'un ta xcac'bot tsots avabtel ta stojol muc'tic ajvaliletic xchi'uc ta stojol jujun 

banamil sventa chavuq'ues, sventa chabul loq'uel, sventa chavules, sventa 

chayavnaijes, xchi'uc sventa chava'an, sventa chats'un lec”, xiyutun. 

11Jech laj yalbun noxtoc: “¿C'usi chavil, Jeremías?”, xiyutun. “Ta xquil jec sc'ob 

almendro”, xcut. 

12“Ta melel, ja' li c'usi laj avile, chcac' persa ti ac'o c'otuc ta pasel li c'usi chcale”, 

xiyutun. 

13Li Muc'ul Diose la sc'opanun xchibal velta, jech laj yalbun: “¿C'usi chavil?”, 

xiyutun. “Ta xquil jbej bin xbalbun ta voc, xi ta xmal loq'uel ta stuq'uil norte”, xcut. 

14Ja' yu'un li Muc'ul Diose jech laj yalbun: “Te ta stuq'uil norte ta xlic spuc sba tal 

tsots svocolic li jnaclumetic li' ta banamile. 

15Vu'un li Muc'ul Diosune ta xcal ta jamal ti ta jtac tal scotol li ajvaliletic ta nortee. Ta 

xtal spas scarpanaic te ta ti'coraltonetic ta Jerusalén xchi'uc ta sjoylejal li coraltone, 

xchi'uc ta scotol lumetic ta Judá. 

16Yu'un ta xcac'beic tsots svocolic ta scoj smulic, yu'un la scomtsanicun, ja' bat yich'ic 

ta muc' li yan diosetique; ja' bat xchiq'uic pom ta stojol li sdiosic ti spasoj ta sc'ob 

stuquique. 

17Lican, chapano lec aba; bat albo ya'yic scotol li c'usi chacalbote. Mu me xaxi' 

yu'unic, naca me toj ech'em ta xcac' nican ta xi'el te ta stojolic. 

18Li' ta orae ta jva'anot lec jech chac c'u cha'al jun lum setbil lec ta tsatsal coralton, 

jech chac c'u cha'al jbej oy pasbil ta tsatsal taq'uin, jech chac c'u cha'al coralton pasbil 

ta bronce taq'uin, yu'un ja' chava'an aba ta yalel li c'usi chc'ot ta pasel ta scotol li 

yosilal Judae; ja' li ajvaliletic yu'unique, li banquilaletique xchi'uc li paleetique, 

xchi'uc ta sjunul li jteclume. 

19Ta stsaquicot ta c'op, pero mu xastsalicot, yu'un te jchi'inojot, vu'un ta jcoltaot”, 

xiyutun li Muc'ul Diose. 

Jeremías 2 

Li israeletique muc tuc'uc yo'ntonic ta stojol li Muc'ul Diose 

1Ital sc'opanun noxtoc li Muc'ul Diose, jech laj yalbun: 

2“Batan, bat c'opano li lum Jerusalene; tsots xac'opan yu'un jech ac'o ya'ay lec, jech 

xavalbe: ‘Jech chayalbot li Muc'ul Diose: Ta to jna' c'u x'elan ti c'alal tsebot to'oxe, lec 

to'ox tuc' avo'nton ta jtojol. C'alal laj to'ox quic'ote, lec to'ox ac'anojun; te xana'pnun 

batel cu'un ta xocol banamil yo' bu mu'yuc c'usi xch'ie, xayutot’, uto. 

3Li Israele voc'bil to'ox cu'un; ja' to'ox jech c'otem cu'un jech chac c'u cha'al li sba sat 

c'usi chloq'ue. Scotol li boch'o la soquese la sta smulic, jech laj cac'be tsots svocolic”, 

xiyutun li Muc'ul Diose. 

4Smomnich'nab Jacob, vo'oxuc li jaychopoxuc ta scotol sts'unubal Israele, a'yo ava'yic 

c'usi chal li Muc'ul Diose. 

5Jech chayalboxuc: “¿C'usi chopol la stabicun li amoltotaquic ta vo'one ti inamajic 

loq'uel ta jtojol, ti ja' ibatic ta stojol li yan diosetic ti mu'yuc stue, ti ja' jech mu'yuc stu 

ic'ot o xchi'uquique? 

6Mu'yuc la sna'icun jutuc, mu'yuc jech laj yalic: ‘¿Bu oy li Muc'ul Dios ti la 

sloq'uesutic tal ta Egiptoe, ti laj yic'utic tal ta xocol banamil yo' bu mu'yuc c'usi x'ayin 

tee, ti mu'yuc boch'o naquiem, ti toj taq'uin, ti mu'yuc boch'o xu' chcuxi, xchi'uc ti mu 

boch'o sc'an xjelov ta xanubal tee?’, mu'yuc bu xiic. 

7Vu'un laj quic'oxuc tal li' ta yaxal banamil, yu'un ac'o ave'ic li c'usitic chloq'ue, li 

c'usitic toj lequic chac' sate; pero vo'oxuc tal asoquesic li cosile, laj abolibtasic o li 

jbanamile. 



1295 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

8Li paleetique la xch'ayicun o ta yo'ntonic; li jchanubtasvanejetic sventa jmantale mu 

xa sna'icun; li banquilaletique solel la stoy sbaic o ta jtojol. Li j'alc'opetique ja' xa 

ic'otic ta j'alc'op yu'un li Baale, yu'un ja' te ibatic o ta stojol li diosetic ti mu'yuc stue. 

Ta xich' taq'uiel Israel 

9“Ja' yu'un, vu'un jtuc ta xtal cac'boxuc ava'yic; ta xtal jtsacoxuc achi'uc anich'nabic 

xchi'uc amomnich'nabic, vu'un li Muc'ul Diosune. 

10Batanic ta Quitim ja' li banamil cacal ta nabe, bat q'uelo tal avilic; taquic batel 

boch'o chbat sq'uel tal lec noxtoc li lum Cedare, ac'o bat sq'uel tal lec yil me oy jech 

tspasic jech chac c'u cha'al chapasique. 

11Li yantic lumetique ¿me oy ta sjelta sdiosic? Ta melel muc ja'uc bats'i Dios. Pero 

vo'oxuc li cu'untacoxuque, laj xa acomtsanicun vu'un ti alequilalic c'otemune; ja' xa 

laj adiosinic li c'usi mu'yuc stue. 

12“¡Vinajel, xi'an me ta sventa le'e! ¡Nican me ta stsatsal yipal li xi'ele! Vu'un jtuc 

Muc'ul Diosun, jech chcal. 

13Yu'un li jteclumale oy chib ti bu la sta smulic ta jtojole: la scomtsanicun, vu'un li 

bats'i nio'un yu'unique, xchi'uc la smeltsanic yavil vo' yu'un stuquic. Pero chaq'uem, 

solel mu sts'ani o ya'lel. 

Ta xich'beic stojol stoyobbailic li israeletique 

14Li israeletique mu ja'uc mozoetic; muc teuc ivoq'uic ta sna mozo. ¿C'u yu'un ti chtal 

yich'ic chuquel batele? 

15¿C'u yu'un ti chtal yich'ic tsaquel jech chac c'u cha'al tstsacvan leone ti xlaquet no'ox 

sc'oplalique? Solel mu'yuc smelol icom ta ixtanel li yosilalique, xchi'uc stanil icom ta 

c'oc' li slumalique, solel mu'yuc yajval icom o. 

16Li cristianoetic ta Menfis xchi'uc ta Tafnese la xjuxboxuc ajolic. 

17¿Me mu jechuc lapasbatic ti c'alal laj acomtsanicun? vu'un li Muc'ul Diosun 

avu'unique, vu'un ti la jtojobtasoxuc tal ta bee. 

18Pero tanae ¿c'usi chataic o ti chabatic ta Egiptoe? ¿Me yu'un ja' chbat avuch'beic 

ya'lel li uc'um Niloe? ¿C'usi chataic o ti chabatic ta Asiriae? ¿Me yu'un ja' chbat 

avuch'beic ya'lel li uc'um Eufratese? 

19Achopolilic no'ox chayac'boxuc atoj amulic; atoyobbailic no'ox chayac'oxuc ta 

vocol. Nopic me lec, q'uelo lec avilic ti toj chopol, ti acomtsanojicun vu'un li Muc'ul 

Diosun avu'unique, ti muc xavich'icun ta muq'ue. Jech chcal jtuc vu'un li Muc'ul 

Diosune, vu'un li Diosun ti ta jpas ta mantal scotol te ta vinajele. 

Ep la stoy sbaic ta stojol Dios li israeletique 

20“Ep xa c'ac'al laj atuch' loq'uel avaq'uil; laj apas aba ta mantal atuc, jech laj aval: 

‘Mu jc'an xitun avu'un’, xachi. Jech te labat ta scotol toyol vitsetic, ta yolon muc'tic 

te'etic; xco'laj xchi'uc jmulavil ants lac'ot ta sventa li c'usi laj apase. 

21Vu'une la jts'unot jech chac c'u cha'al jpets lequil ts'usub, vo'ot sts'unubalot lequil 

ts'usub cu'un. Pero ¿c'u yu'un laj ac'atajes aba ta sts'unubal chopol ts'usub? 

22Ac'o me chapoc aba lec ta jaychopuc xavon, ac'o me chajux aba lec ta ton, pero ic' 

chaquilot o ta scoj li amule. Jech chcal jtuc vu'un li Muc'ul Diosune, vu'un li 

Avajvalicune. 

23Mu xu' jech chaval: ‘Mu'yuc jmul; mu'yuc chquich' ta muc' li baaletique’, mu xu' 

xachi. Q'uelo lec avil c'u x'elan atalel te ta stenlejaltique; tuc'ulano lec avil li c'usi 

apasoje. Ja' jechot jech chac c'u cha'al me' ca' ti buyuc no'ox xojet sjol ta anil c'alal 

chbaq'ue. 

24Ja' jechot jech chac c'u cha'al te'tical me' buro ti nopen xa'ay oy ta te'tique, ti xjuch'et 

no'ox sni' ta anil c'alal chbaq'ue. C'alal ja'o liquem sbaq'uele, mu'yuc boch'o xu' 

tspajes; mu persauc to chich' sa'el yu'un li tot buroe, yu'un stuc chbat yac' sba. 

25Jech laj calbot: ‘Israel, mu me xyayij avacan ti jeche' xbixbun avacan ta anile; mu 

me teuc no'ox avabinoj ti chtaquij sbe aviq'ue’, xacutot. Pero jech laj aval: ‘Mu'yuc xa 

jpoxil chca'ay; ta sventa ja' jc'anoj o li c'usi mu xcotquine, ja' chbat jchi'inic o’, xachi. 

Li Israele ja' smoton li stojol mulile 

26“Jech chac c'u cha'al chyal ta q'uexlal jun j'elec' me ivinaje, ja' jech chyalic ta 

q'uexlal ec li smomnich'nab Israele; chyalic ta q'uexlal li ajvaliletic, li banquilaletic, li 

paleetic, xchi'uc li j'alc'opetic yu'unique. 

27Yu'un jech chalbeic li jpets te'e: ‘Vo'ot jtotot’, xutic. Jech chalbeic li tone: ‘Vo'ot 

jme'ot’, xutic. Yan li vu'une spatic xa no'ox yac'ojbicun; mu ja'uc yac'ojbicun li 

satique. Pero c'alal oyic ta tsots vocole, jech chiyalbicun: ‘La' coltauncutic’, xiyuticun. 

28Judá, ¿bu oy li diosetic avu'un apasoje? Ja' ac'o sva'an sbaic tal avu'un, jq'ueltiquic 

me xu' yu'unic chascoltaot ti c'alal yorail chavich' tsots avocole; yu'un ja' to jech yepal 

jech chac c'u cha'al lumetic avu'un li adiostaque. 

29¿C'u yu'un ti toj tsots chapas abaic ta jtojole? yu'un vo'oxuc mero jbajmantaloxuc, 

xichi vu'un li Muc'ul Diosune. 

30Altic no'ox laj cac'be nucul li anich'nabique, yu'un muc xtuq'uibic o, muc xlecubic 

o. Vo'oxuc laj amilic ta espada j'alc'opetic avu'unic jech chac c'u cha'al chmilvan li 

leonetique. 

31Vo'oxuc ti cuxuloxuc li' ta orae, a'yo ava'yic c'usi chcal, vu'un li Muc'ul Diosune. 

¿Me yu'un ja' jechun jech chac c'u cha'al xocol banamil? ¿Me ja' jechun jech chac c'u 

cha'al ic'al osil chavilic? Jteclumal, ¿c'u yu'un ti jech chavalique: ‘Mu'yuc boch'o 

sventauncutic, mu'yuc xa chisutcutic o tal ta atojol?’, ti xachiique. 

32¿Me oy chch'ay ta yo'nton sc'ac'ubtasel lec sba ta sventa chich' c'upinel li tsebe? 

¿Me oy chch'ay ta yo'nton smeltsanel lec sba c'alal yorail chnupin li tsebe? Pero li 

jteclumale ep xa c'ac'al la xch'ayicun o ta yo'ntonic. 

33“Toj lec xa chameltsan aba ta sventa ti chac'an oy boch'o chasc'upinote. Vo'ot me' 

jchanubtasvanejot yu'un li chopol antsetique. 

34Yatinoj ac'u' xch'ich'alic li me'onetic xchi'uc li boch'o mu'yuc smulique, ac'o me 

mu'yuc i'och ta elec' ta ana. 

35Ac'o me ja' jech apasoj pero jech chaval: ‘Mu'yuc jmul, ja' yu'un li Diose mu'yuc xa 

ch-ilin ta jtojol’, xachi. Lec oy, yu'un chaval ti mu'yuc amule, ta jchapanot quic me ta 

melel mu'yuc amule. 

36¿C'u yu'un ti asujoj no'ox aba ti naca xajelilan no'ox boch'o chascoltaote? Jech chac 

c'u cha'al layal ta q'uexlal yu'un li Asiriae, ja' jech chayal ta q'uexlal yu'un noxtoc li 

Egiptoe. 

37Solel abul aba ta q'uexlal ti c'alal chasut tale, yu'un laj xa jip comel li boch'otic 

apatoj avo'nton yu'une, jech mu'yuc c'usi lec chata o yu'unic”, xi li Diose. 

Jeremías 3 

Mu'yuc lec c'usi la spasic ta stojol Muc'ul Dios li israeletique 

1Jech chal noxtoc li Muc'ul Diose: “Me oy jun vinic ta xicta sbaic xchi'uc yajnile, me 

imalij ta yan vinic li antse, ¿me chbat to yic' yan velta li vinique? ¿Me mu ja'uc no'ox 

tsoquesbe sc'oplal sjunul slumal me jech tspase? Ja' jech laj apas ec li vo'ote, Israel; 

xco'laj xchi'uc ep xa boch'o lamulivaj achi'uc. ¿Me chanop ti xu' to chasut tal ta 

jtojole?, xacutot vu'un li Muc'ul Diosune. 

2“Q'uelo batel lec avil li vitstique, nopo me lec; ¿me oy to bu junuc ti mu'yuc apasoj 

c'usi chopol tee? Xco'laj xchi'uc te chotolot ta ti'be yu'un chamala li boch'o 

chasc'upinote; ja' co'ol jech chapas jech chac c'u cha'al tspasic li arabetic ti 

chmacvanic ta be ta xocol banamile. Ta scoj amul, ta scoj achopolil isoc avu'un li 

alumale. 

3Ja' yu'un muc xtal li vo'e, jech muc xa xac' o c'alal yorail vo'olaltic. Li asate ja' co'ol 

xchi'uc sat jmulavil ants, jech mu'yuc q'uexlal sba chava'ay o. 

4Pero jech to chavalbicun o: ‘Tati, vo'ot ono'ox jtojobtasvanejot cu'un c'alal ta jbic'tal, 

5¿me j'ech'el cha'ilin o ta jtojol?, ¿me sbatel osil mu xlaj o li sc'ac'al avo'ntone?’, 

xachi. C'alal ja'o chaval jeche, avac'ojbe yipal spasel o c'usi chopol ti bu to c'alal xu' 

avu'une”, xi. 

Li Muc'ul Diose laj yalbe Israel xchi'uc Judá ti ac'o sutes yo'ntonique 

6C'alal ja'o tiq'uil ta ajvalilal li Josiase, jech laj yalbun li Muc'ul Diose: “¿Me laj avil 

c'usi la spas li jbajmantal Israele? Te ibat ta toyol vitsetic xchi'uc ta yolon muc'tic 

te'etic, te imulivaj. 

7Jech la jnop: ‘C'alal me laj yo'nton ta spasel scotol jech le'e, ta sut tal ta jtojol jna'’, 

xichi. Pero muc sut o tal. Li yixlale, ja' li jbajmantal Judae, 

8laj yil ti laj quicta comel li jtoyba Israel ti laj cac'be lec svunal ti muc xa quic'ojuque. 

Pero li jbajmantal Judae mu'yuc ixi' o; ibat mulivajuc ec. 

9Yu'un mu tsotsuc sc'oplal laj ya'ay li c'usi c'otem ta pasele, jech la soques o li 

slumale, yu'un imulivaj ta scoj ti ibat yich' ta muc' li tonetic xchi'uc li te'etique. 

10C'alal jech la spas li jbajmantal Judae, muc xa ta scotoluc sjol yo'nton isut tal ta 

jtojol. La scuy sba no'ox, spasel no'ox yu'un. Vu'un jtuc Muc'ul Diosun ti jech chcale”, 

xiyutun. 

11Li Muc'ul Diose jech laj yalbun noxtoc: “Li jbajmantal Israele ja' jutuc no'ox smul; 

ja' toj ech'em smul li jtoyba Judae. 

12Batan, jech xbat aval ta stuq'uil norte: ‘Jbajmantal Israel, sutan tal ta jtojol. Mu'yuc 

ta xcac' c'otuc ta atojol li sc'ac'al co'ntone, yu'un li vu'une muc'ul jc'uxubinvanejun; 

muc teuc stsoq'uet o co'nton ta atojol. 

13Ja' no'ox tsc'an chavotquin lec ti oy amule, yu'un abajojbun jmantal, vu'un li Muc'ul 

Diosun avu'une. Ay mulivajan ta stojol yan diosetic te ta yolon li muc'tic te'etique, 

yu'un muc xach'un li c'usi laj cale, xacutot, vu'un li Muc'ul Diosune’, uto”, xiyutun. 

14Jech laj yal noxtoc li Muc'ul Diose: “Jbajmantaletic, suteso avo'ntonic ta jtojol, 

yu'un vu'un avajvalicun. Ta xquic'oxuc jun ta jujun lum, chib ta jujuchop abiic, jech 

chaquic'oxuc sutel ta Sión. 

15Ta xcac'boxuc jpasmantaletic avu'unic ti ja' tspasic jech chac c'u cha'al tsc'an 

co'ntone; ja' chlic sventainoxuc lec ta sventa sbijilic. 

16C'alal me la'epajic, me labolic xa'ox te ta avosilalique, mu'yuc xa boch'o chc'opoj ta 

sventa li xcaxail jmantale, mu'yuc xa boch'o tsnop, mu'yuc xa boch'o tst'ab, yu'un 

mu'yuc xa ta yo'ntonic o, xchi'uc mu snopic me tspasic yan. Jech chcal vu'un li Muc'ul 

Diosune. 

17C'alal me la sta sc'ac'alil le'e, li Jerusalene ‘Smuc'ta Chotleb Muc'ul Dios’, xi sbi 

chc'ot. Scotol banamiletic te ta stsob sbaic tal sventa chiyich'icun ta muc', jech mu xa 

ja'uc chac'beic yipal spasel li c'usi toj chopol oy ta yo'ntonique. 

18“C'alal me ic'ot sc'ac'alil le'e, li Judae jmoj chbat stsob sbaic xchi'uc li Israele, jech 

jmoj te ta xtalic ta norte te ta banamil yo' bu laj cac'be yich'ic li amoltot ayame'ic ta 

vo'onee. 

La spas sloc'obal sdiosic li Israeletique 

19“Jech chcal jtuc vu'un li Muc'ul Diosune: Israel, vu'une scotol co'nton la 

jnich'oninot, jech laj cac'bot avich' li lequil banamil ti ja' no'ox stuc toj lec ta scotol 

yantic banamile. La jnop ti ‘Tati’ xavutun oe, ti mu'yuc chavoc' aba ta jtojole. 

20Pero ja' jech laj apas jech chac c'u cha'al jun ants ti mu junuc yo'nton ta stojol 

smalale. Ja' no'ox jech muc xapas ta jun avo'ntonic ta jtojol ec, xichi chcal vu'un li 

Muc'ul Diosune”. 

21“Lec xvinaj x'avetic ta oq'uel le' ta vitsetic li israeletique, yu'un ta sc'anic coltael ta 

sventa ti ch'ayemic ta bee, yu'un la sjipicun ta yo'ntonic vu'un li Muc'ul Diosun 

yu'unique. 

22Jbajmantaletic, suteso avo'ntonic ta jtojol; vu'un ta jpoxtaboxuc li atoyobbailique”, 

xi li Diose. 

Itac'ovic ta stojol Dios li israeletique 

“Lec oy, ta xitalcutic ta atojol, yu'un vo'ot Muc'ul Diosot cu'uncutic. 

23Ta melel altic no'ox ti chibatcutic ta vitsetique, ti te xi'avetcutic ta stselejtique. Ta 

melel vo'ot li Muc'ul Diosot cu'uncutique; vo'ot no'ox te oy ta atojol li coltael ta sventa 

israeletique. 

24Li diosetic ti chac' no'ox q'uexlale ja' la sve' scotol c'usi oy yu'unic li jmoltotaccutic 

ti c'alal biq'uituncutic to'oxe, ja' li xchijic, li xvacaxic, xchi'uc li squerem stsebique. 

25Solel chiyalcutic o ta lum ta scoj q'uexlal; mu xa xcac' ta ilel jsatcutic, yu'un ta 

jbic'talcutic ono'ox la jta ep jmulcutic xchi'uc li jmoltot jyame'cutique. Ja' jechuncutic 

o c'alal to tana; mu'yuc ono'ox laj quich'cutic ta muc' c'usi chaval, vo'ot li Muc'ul 

Diosot cu'uncutique”, xiic. 

Jeremías 4 

Taq'uiel ta sventa ac'o sutes yo'ntonic 

1Jech chcal vu'un li Muc'ul Diosune: “Israel, me chac'an chasut tale, la' me li' ta 

jtojole. Me chajip comel ta avo'nton li c'usi toj chopol chquile, me mu xabat ta buyuc 

no'oxe, 

2xu' chaval ta jamal ta sventa jbi. Tsc'an melel, lec cuxul avo'nton, lec oy stuq'uil li 

c'usi chavale. Vu'un ta jventa tstaic bendición li muc'tic lumetique, xchi'uc vu'un ta 

jventa ta xmuq'uib lec sc'oplalic”, xi li Muc'ul Diose. 

3Li Muc'ul Diose jech chalbe li jnaclumetic ta Judá xchi'uc ta Jerusalene: “Loquic lec 

li avosilic ti bu mu'yuc locbil lec avu'unique; mu me staojuc yav ti ta ch'ixtic no'ox 

chats'unubajique. 

4Vinic antsetic ta Judá, jnaclumetic ta Jerusalén, ich'ic circuncisión ta avo'ntonic ta 

jventa vu'un li Muc'ul Diosune. Loq'uesic li c'usi macal o, li c'usi pixil o avo'ntonique; 

yu'un naca me stsan jech chac c'u cha'al c'oc' li sc'ac'al co'nton ta scoj amulique, yu'un 

mu'yuc boch'o xu' yu'un tstu'p o. 

Ta xtal yich' tsaquel ta pleito li Judae 

5“Puquic mantal ta Judá xchi'uc ta Jerusalén; jupanic oq'ues ta scotol avosilalic; 

avananic, jech xavalic: ‘Batic ta lumetic ti bu lec setbilic ta coraltone, te jnac' jbatic’, 

chianic. 

6Va'anic senyail ta vits Sión; jatovanic, sa'o lec anac'ubbailic, mu me teuc no'ox 

xacomic; yu'un ta jtac tal tsots vocol, ta jtac tal milel, xchi'uc ulesel ta stuq'uil norte. 

7Li leone loq'uem xa tal ta xch'en; li boch'o ta sjines jujun banamile sbats'il xa tal 

xanubal, loq'uem xa tal ta yosilal, yu'un chtal yules li avosilalic, li lumetic avu'unique; 

ta sjines comel, mu'yuc xa yajval chcom yu'unic o. 

8Ja' lec lapic c'u'il sventa at-o'nton; ato avo'ntonic, oc'tao abaic, yu'un te me oy o ta 

atojolic li sc'ac'al co'ntone.” 

9“C'alal me ic'ot li sc'ac'alil le'e, ta xniquic ta xi'el li ajvalil xchi'uc li banquilaletique. 

Li paleetique toj batel xch'ulel chc'otic; li j'alc'opetique toj ch'ayel chc'ot yo'ntonic”, xi 

li Muc'ul Diose. 

10Jech laj cal: “¡Ay, Muc'ul Dios, toj ech'em laj alo'la li jchi'iltac li'i xchi'uc li 

jchi'iltac te ta Jerusalene! Yu'un avalojbe ti chavac'be jun yo'ntonique, pero xco'laj 

xchi'uc tijil xa espada ta sbec'talic”, xcut. 

11C'alal me ic'ot yorail le'e, ja' jech chich' albel li lum li'i xchi'uc li Jerusalene: 

“Muc'ta q'uixin ic' ta xtal ta stojol li jteclumale, ja' te chlic tal ta vitsetic ta xocol 

banamil; li iq'ue mu ja'uc no'ox jech chac c'u cha'al li ic' sventa chich' ic'ael o trigoe. 

12Li ic' ti ta jmantal ta xtale bats'i ven tsots, ven xi'bal sba; vu'un chcal jtuc ti ja' jech li 

stojol mulil chtal ta stojolique”, xi li Muc'ul Diose. 

Li israeletique tal yich'ic setuel yu'un li yajcontraique 

13Q'uelavilic, li avajcontraique toyolic no'ox xchechte-chechteic tal jech chac c'u 

cha'al toc; li scaretaique ja' jech chac c'u cha'al sutub ic' ta xtal; li sca'ique bats'i 

xviletic no'ox tal ta anil jech chac c'u cha'al xic. ¡Ay, toj abul jbatic, yu'un lij'och xa o 

ta c'abal! 

14Jerusalén, ac'o ta poquel li sbolil avo'ntone, ja' no'ox jech xu' chacol. ¿Baq'uin to 

chaloq'ues ta atojol li c'usi chopol ta nopele? 

15Te to ta Dan ta xlic vinajuc tal a'yej; te to ta vitsetic yu'un Efraín ta xvinaj ti chtal 

tsots vocole: 

16“Alic batel ta scotol lumetic xchi'uc ta Jerusalén ti talem jcontrainvanejetic ta namal 

banamile. Tsots ch-avanic tal ta scontrainel li lumetic ta Judae. 

17Ta xich'ic setuel jech chac c'u cha'al chololic no'ox ta smaquel yosilic, yu'un la stoy 

sbaic ta jtojol, vu'un li Muc'ul Diosune.” 

18“Ja' ta scoj chopol avabtel, chopol c'usi laj apas ti jech chc'ot ta pasel ta atojole. Ja' 

ta scoj achopolil ti toj c'ux avocole, ti toj ep svocol chava'ay li avo'ntone”, xi li Muc'ul 

Diose. 

Li Jeremiase toj abul sba laj ya'ay li steclumale 

19¡Ay, toj c'ux li jvocole! Solel xlaj xtu'p ta jyalel li co'ntone, xpujpun ta jyalel li 

co'ntone. Ta persa chcal, yu'un chca'ay ti tsjupanic tal oq'ues ti ch-avanic tal ta sventa 

pleito li jcontrainvanejetique. 

20Solel mu'yuc chquechaj o li tsatsal vocole; solel chich' soquesel o scotol li 

cosilaltique. Ta anil no'ox chich' vuq'uesel li carpanaetique, chich' jinesel scotol li 

jnatique. 

21¿C'u to sjalil jq'ueloj muyem li sbanderaique, c'u to sjalil te chca'ay o ch-oc' li 

yoq'uesic sventa pleitoe? 

22Jech chal li Muc'ul Diose: “Li jteclumale toj bolic ta jyalel, mu xiyotquinicun. Li 

calab jnich'nabe jeche' oyic ta banamil, mu'yuc sbijilic; mu xa'ibeic o smelol. Ja' no'ox 

bijic ta spasel li c'usi chopole, yan li c'usi leque ja' mu sna'ic spasel”, xi li Diose. 

Li Jeremiase laj yil c'u x'elan ta to xich' lajesel soquesel scotol 

23C'alal la jq'uel li banamile, ja' to laj quil ti xch'ijan, ti yavnaijem oe; c'alal la jq'uel 

noxtoc li vinajele, mu'yuc xa c'usi yac'oj xojobal o. 

24La jq'uel noxtoc li vitsetique, solel xniclajetic ta jyalel; scotol li bic'tal vitsetique 

xnechlajetic noxtoc. 

25Mu'yuc xa cristianoetic laj quil noxtoc, xchi'uc mu xa jcotuc mutetic xvinaj, ijatov 

batel scotol. 

26Li yaxal osile pasem xa ta xocol banamil laj quil; scotol li lumetic yu'une jinem 

scotol ta scoj stsatsal sc'ac'al yo'nton li Muc'ul Diose. 

27Jech chal li Muc'ul Diose: “Ta xich' soquesel scotol li avosilalique, pero muc 

j'ech'eluc ta jlajesbe o sc'oplal. 

28Li banamile ta xnoj ta at-o'nton, li vinajele ta x'ic'um ta scoj me'nal. Yu'un li c'usi laj 

cale laj cal o; li c'usi la jnope la jnop o; mu'yuc ta jsutes jc'op, mu'yuc chisut ta 

jva'lupat. 

29C'alal cha'yic ti viquil ch'avalic tal li j'ac'flechaetique xchi'uc li boch'otic cajalic tal 

ta ca'e, ta xjatovic loq'uel ta anil scotol li cristianoetic ta lume. Ta snac' sbaic ta 

pimilal toyolal te'tic, ta xch'icanan sbaic ta chuculal ch'entic, solel mu'yuc xa yajval 

chcom o li lumetique solel xch'ijan chcom o. 

30Lum, vo'ot ti jinemot oe, ¿c'usi chapas? Ac'o me chalap lec ac'u' ic'ic'tic sba stsajal, 

ac'o me chabon lec sti'ti' asat, ac'o me chac'ac'umtas lec aba ta c'anal taq'uinetic, pero 

altic no'ox ti lec chameltsan abae; yu'un li boch'otic lec to'ox sc'anojicote ta xa 

sbajicot, ta xa sa'icot sventa chasmilicot. 

31Yu'un ta xca'ay oy boch'o x'ayet jech chac c'u cha'al jun ants c'alal chcux ti ja' sba 

yol toe; ja' snuq'uic li yajval Sione, tsots ch-avanic, ch-oq'uic; xbechoj sc'obic, jech 

chalic: ‘¡Ay, toj abul jba, chi'alub xa ta xi'el ta scoj ti chismilicun li jmilvanejetique!’, 

xiic. 

Jeremías 5 

Toj ep smulic li Jerusalén xchi'uc Judae 

1“Xanic scotol xoraltic ta Jerusalén, batanic ta scotol cuxub o'ntonaletic ta yut lum; 

bat sa'ic, q'uelic lec me oy chataic junuc li boch'o tuc' c'usi tspase ti ja' tsa' c'usi 

melele, yu'un jech xu' ta jpasbe perdón li Jerusalene. 

2Oy boch'otic chalic ta jamal ta jbi ti chiyich'icun ta muc' vu'un li Muc'ul Diosune, 

pero altic chalic”, xi li Diose. 

3Muc'ul Dios, li c'usi chasa'e, ja' ti oyuc boch'o melel c'usi chale. Laj avac'be nucul, 

pero mu'yuc c'ux laj ya'yic; laj avac'be tsots svocolic pero muc xbijubic o. Toj tsots la 

spas sbaic jech chac c'u cha'al ton; me jutuc muc sutes yo'ntonic o. 

4Li vu'une jech la jnop: “Ja' no'ox van boch'o mu'yuc sbijilic ti mu xa'ibeic smelol, ti 

mu sna'ic c'usi tsc'an li Muc'ul Diose, ti mu xc'ot ta yo'ntonic li mantaletic yu'une. 

5Ja' ta xibat quic ta stojol li boch'otic lec bijique. Ja' van cha'ibeic smelol c'usi tsc'an li 

Muc'ul Diose; ja' van chc'ot ta yo'ntonic smantal li Dios yu'unique”, xichi. Pero 

scotolic la sbajbeic smantal li Diose; muc sc'an xich'ic o ta muc'. 

6Ja' yu'un ta xloc' tal leonetic ta toyolaltic ja' ta xti'atic o; ta xloc' tal oq'uiletic ta xocol 

banamil, ja' ta x'ulesatic yu'un noxtoc. Te ta xmalaatic yu'un jti'val bolometic ta 

slumalic. Boch'ouc no'ox ta xloc' batel te ta xmilatic o, yu'un i'epaj li stoyobbailique; 

mu xa albaj c'u yepal li xchopolilique. 

7Ja' yu'un jech chal li Muc'ul Diose: “¿C'u x'elan xu' ta jts'icbot yepal li amul le'e? Li 

anich'nabique la scomtsanicun; c'alal oy c'usi chalic ta jamale, ja' la st'abbeic sbi li 

c'usi muc diosuque. Laj cac'be ep sve'elic, pero ja' no'ox imulivajic; muc vu'cun laj 

yich'icun ta muc', ja' no'ox ibatic ta snail muliletic. 

8Jech chac c'u cha'al ca'etic ti lec mac'linbilic ti sts'ijts'un no'ox tsc'an chcuchumaje, ja' 

jech sts'ijlajetic no'ox ta stojol yajnil xchi'ilic ec. 

9¿Me mu'yuc ta xcac'be stoj smulic ti jech tspasique? ¿Me mu'yuc ta xcac'be stoj li jun 

banamil ti jech tspase? 

10Ac'o tal ochentaatuc yu'un li yajcontrae; ac'o yich' soquesel li ts'usubtic yu'unique, 

ac'o me mu j'ech'eluc chlaj sc'oplal o. Ac'o slilinic loq'uel li sc'obc'obtac ts'usubtique, 

yu'un mu xa ja'uc cu'un. 

11Yu'un ta scotol yo'ntonic la sva'lupatinicun o li smomnich'nab Israel xchi'uc 

smomnich'nab Judae, xichi vu'un li Muc'ul Diosune”, xi. 

Laj yich' alel ti chtal stojol mulil ta stojol li israeletique 

12Li Israel xchi'uc Judae mu'yuc xa ta yo'ntonic li Muc'ul Diose, jech laj yalic: “Li 

Diose mu'yuc c'usi tspas. Mu'yuc c'usi chopol chtal ta jtojoltic; mu'yuc chquiltic 

pleito, mu'yuc chca'itic vi'nal”, xiic. 

13Li j'alc'opetique ja' jechic jech chac c'u cha'al ic', yu'un mu'yuc chc'opoj Muc'ul Dios 

ta stojolic. 

14Ja' yu'un jech chal li Muc'ul Dios ti tspas ta mantal scotol te ta vinajele: “Ta sventa 

ti jech chc'opojic ta jtojole, ta xcac'bot ta ave li jc'ope; ja' jech chc'ot jech chac c'u 

cha'al c'oc'. Li achi'iltaque ja' jech chc'otic jech chac c'u cha'al si'; ja' ta xchic'atic o 

yu'un li c'oq'ue”, xi. 

15Jech chal noxtoc li Muc'ul Diose: “Israel, a'yo ava'ay, ta xcac' taluc ta atojol namal 

cristianoetic. Ja' jun tsatsal lum, vo'one ono'ox te oyic; ja' jun lum ti mu xava'ibeic o 

sc'opique. 

16Li yabtejebique chac' batanic o ta ch'en; ja' mero jmilvanejetic scotolic. 

17Ja' chtal sve'ic li c'usitic chloc' avu'unique; ja' chtal slajesic li ave'elique. Ta sti'ic 

noxtoc li aquerem atsebique, xchi'uc ta sti'ic scotol li achijic avacaxique. Ta slajesic 

scotol li ts'usubtic xchi'uc li higotic avu'unique. Ta yabtejebic ta sjinesic scotol li 

alumalic ti lec setbilic ta tsatsal coralton, ti ja' apatoj avo'ntonic yu'une”, xi. 

18Jech chal noxtoc li Muc'ul Diose: “Ac'o me jech chc'ot ta pasel, pero mu scotoluc 

j'ech'el ta xcules. 

19C'alal me jech chlic yalique: ‘¿c'u yu'un jech la spasbutic scotol li Dios cu'untique?’, 

me xiique, jech xavalbe: ‘jech chac c'u c'alal laj acomtsanic li Muc'ul Dios ti latunic 

yu'un yantic diosetic li' ta alumalique, ja' no'ox jech chac' ac'o bat tunanic yu'un 

yanlum cristianoetic ta yan banamil noxtoc’, uto. 

Taq'uiel ta sventa israeletic 

20“Jech xavalbe ya'yic li smomnich'nab Jacobe; jech xavac'be sna'ic ta scotol li Judae: 

21‘A'yo ava'yic bol cristianoetic ti mu c'usi x'och ta avo'ntonique. Ac'o me oy asatic 

pero mu xavilic; ac'o me oy achiquinic pero mu xava'yic. 

22Jech chcal vu'un li Muc'ul Diosune: ¿Me mu'yuc chaxi'ic cu'un ta melel? ¿Me 

mu'yuc chaniquic jutuc ta jtojol? ¿Me mu xana'ic ti vu'un laj cac' li yi'tic ta ti'ti' nab 

sventa sts'aquil bu c'alal chpaj li nabe? Le'e ja' sts'aquil comen o cu'un. Ac'o me tsots 

ta syuq'uilan sba, ac'o me toyolic no'ox xvil, pero mu ono'ox xjelov batel. 

23Li vo'oxuque toj tsots avo'ntonic, bats'i jtoybaoxuc; laj acomtsanicun, j'ech'el labatic 

o. 

24Mu'yuc jech laj aval ta avo'ntonic: Ja' ac'o quich'tic ta muc' li Muc'ul Dios 

cu'untique yu'un ja' chiyac'butic tal vo' ta yorail vo'olaltic xchi'uc ta yorail 

q'uinubaltic, xchi'uc ja' yac'ojbe lec yorail li c'aoj cu'untique, mu'yuc xachiic. 

25Yu'un li achopolilique xch'ayesoj ajolic; li amulique la sjipboxuc loq'uel ta 

avo'ntonic li c'usi leque. 

26Yu'un ivinaj xa ti oy boch'o toj chopolic te ta atojolic vo'oxuc ii cu'untacoxuque; ta 

xyacvanic ta mucul jech chac c'u cha'al boch'o tsyac mut, xco'laj xchi'uc ta st'inan 

syoquic sventa tsyaquic cristianoetic. 

27Li snaique noj ta yeleq'uic, jech chac c'u cha'al noj ta snail li mutetique, jech itoyic 

o, ipasic o ta jc'ulej. 

28Solel iju'p xchi'uquic o, xja'te-ja'te xa lec li snuculilique. Solel ijelov ta bis li 

smulique. Mu'yuc tuc' chchapanic li me'on ololetique; mu'yuc tscoltaic li me'onetique. 

29¿Me mu'yuc ta xcac'be stoj smulic ti jech tspasique? ¿Me mu'yuc ta xcac'be stojic ti 

jech tspasic li cristianoetic le'e?, xichi vu'un li Muc'ul Diosune. 

30‘Toj ven chopol, toj ven xi'bal sba li c'usi tspasic li' ta banamile. 

31Li j'alc'opetique puru epalc'op c'usitic chalic; li paleetique ja' chaq'uic ta ch'unel li 

c'usi tsc'an yo'nton stuquique; li jteclumale toj lec cha'yic, jech tsc'an yo'ntonic ec. 

Pero ¿c'usi chapasic c'alal me la sta yorail ital avocolique?’, uto”, xi li Muc'ul Diose. 

Jeremías 6 

Ital yich' setuel yu'un yajcontra li Jerusalene 

1Smomnich'nab Benjamín, jatovanic loq'uel te ta Jerusalén; sa'ic ti bu xu' chanac' 

abaique. Jupanic oq'ues te ta Tecoa; aq'uic ta ilel ch'ayil, ja' senyail te ta Bet-

haquerem, yu'un oy c'usi toj xi'bal sba, toj tsots vocol ta xlic tal ta norte. 

2Ta xcules li yajvaltac Sión ti toj lec scuyoj sbaic, ti stoyoj sbaique. 

3Ta xtal yich'ic contrainel yu'un jchabichijetic xchi'uc xchijic. Te ta spas scarpanaic ta 

spat xocon; ta jujun tal ti bu oyique te no'ox ta stsac batel sve'elic. 

4Jech chalic li yajcontrataque: “Chapano abaic, bat jtsactic ta pleito; bat cac'betic 

ya'ay ta o'lol c'ac'al. ¡Ay!, ja' chopol ti ta xa xbat c'ac'ale, yu'un ta xa x'ic'um tal li 

osile. 

5Ja' lec bat cac'betic ya'ay ta ac'ubaltic; bat jlilinbetic o ta j'ech'el li coralton yu'une”, 

xiic. 

6Li Muc'ul Dios ti tspas ta mantal scotol te ta vinajele jech yaloj: “Ts'etic te'etic, paso 

amuyebic ta coralton sventa chacontrainic li Jerusalene. Yu'un li lum le'e persa tstoj 

smul, yu'un nojem ta sventa c'usitic chopol. 

7Yu'un li Jerusalene ja' jech c'otem jech chac c'u cha'al jun nio' ti te xcholchun o 

scotol c'ac'ale, ja' jech mu xpaj o ta spasel li c'usi chopole. Puru uts'intavanej, puru 

elec' ta xvinaj te ta stojol; scotol c'ac'al oy ono'ox xchamel, oy no'ox xtuch'emal o 

chquil. 

8Jerusalén, tuq'uibtaso aba, yu'un jech mu xajipot comel ta co'nton, yu'un jech mu 

xajc'atajesot ta xocol banamil, jech chac c'u cha'al jun banamil ti mu'yuc yajval oe. 

9Li Muc'ul Dios ti ja' tspas ta mantal scotol te ta vinajele jech ta xal: “Xquechet ta 

xich' t'unel scotol me oy to bu chcom li israeletique; ja' jech chac c'u cha'al xquechet 

chich' c'uxc'ultabel sat ts'usub ta jujujec sc'obe, ja' to me mu xa jbejuc chcome”, xi. 



1305 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

10Li vu'une jech la jtac': “¿Me oy boch'o tsc'an cha'ay c'alal me ta jc'opane, me 

chcalbe jech chac le'e? Q'uelavil, pasemic o ta coc, mu xa'yic o c'opanel; ja' no'ox 

tsna'leic li ac'ope, mu sc'an xa'yic o. 

11Muc'ul Dios, ista xa co'nton li sc'ac'al avo'ntone; mu xa xcuch cu'un chca'ay ti jech 

chavalbune”, xcut. Jech laj yalbun li Muc'ul Diose: “Ja' xavac'be xcuch li bic'tal 

queremetic te ta xoraltique; ja' xavac'be xcuch li muc'tic queremetic yo' bu stsoboj 

sbaique. Chucbil ac'o baticuc xchi'uc yajnilic li viniquetique, xchi'uc li mol me'eletic 

ti ep xa sjabilalique. 

12Li snaic, li yosilic, xchi'uc li yajnilique ta xcac' batuc ta yan, yu'un ta xcac' jc'ob 

sventa ac'o yich' stojol smulic li jnaclumetic li' ta avosilalique, xichi vu'un li Muc'ul 

Diosune”, xi. 

13“Yu'un c'alal ta biq'uit ta muc' batem ta yo'ntonic sa'el li c'usi chtun yu'un stuquique. 

C'alal ta j'alc'opetic ta paleetic, puru lo'lavanej tspasic. 

14Lec xa chpoxtabeic xtuch'emal yilel li jteclumale, jech chalbeic ‘Lec xa oy, toj lec 

chbat scotol’, xutic, ac'o me toj chopol chbat yu'unic. 

15¿Me oy ta xq'uexovic ta sventa ti toj chopol c'usi tspasique? Mu'yuc q'uexlal cha'yic 

o; bats'i mu sna' xq'uexovic o ta j'ech'el. Ja' yu'un c'alal chcac'be stoj smulique, chyalic 

o ta lum; nomtic mochajtic chc'otic jech chac c'u cha'al li yantique”, xi li Muc'ul 

Diose. 

Li israeletique muc xch'unic chanubtasel yu'un li Diose 

16Li Muc'ul Diose jech chalbe noxtoc li yu'untaque: “Va'ano abaic ta be, q'uelo lec 

avilic. Jac'o c'u x'elan li beetic ta vo'onee; jac'o ava'yic bu li tuq'uil bee. Ja' xat'unic 

batel, jech cux xi avo'ntonic”, xut. Pero li stuquique jech chalic: “Mu jc'an te 

xibatcutic”, xiic. 

17La jva'an jq'uel-osiletic noxtoc, jech laj yalboxuc: “A'yo ava'yic, ta xa xich' jupanel 

oq'uesetic”, xayutoxuc. Pero jech laj avalic: “Mu jc'an xca'icutic”, xachiic. 

18Ja' yu'un li Muc'ul Diose jech chal: “A'yo ava'yic cristianoetic ta jujun banamil; 

q'uelavilic c'usi chc'ot ta pasel ta stojol li cu'untaque. 

19Banamil, a'yo ava'ay: Ta xcac' taluc vocol ta stojol li jun lum li'i, ja' stojol li c'usi 

chopol la spasique. Yu'un muc xch'unic li c'usi laj cale; la sbajic li chanubtasel cu'une. 

20¿C'usi stu cu'un ti chiyich'bicun tal li pom liquem tal ta Sabá xchi'uc li c'usitic toj 

muic yic' liquem tal ta namal banamile? Li matanal chixchic'bicune mu stac' tsaquel; 

li milbil matanal chiyac'bicune mu'yuc stu chquil”, xi. 

21Ja' yu'un li Muc'ul Diose jech chal: “Ta xcac' sbosiubil yacanic, jech ta xyalic ta 

lum, co'ol chchamic o c'alal ta totil me'iletic, c'alal ta alab nich'nabetic, c'alal ta 

boch'otic nopol nacajtic xchi'uquic, xchi'uc c'alal ta boch'otic lec sc'opan sba 

xchi'uquic”, xi. 

22Jech chal li Muc'ul Diose: “Q'uelavil, ta xtal epal cristianoetic ta stuq'uil norte; ta 

xtal sjunul lum ta jot to sti' banamil. 

23Toj ven simaronic, me jutuc mu'yuc c'uxubinel yu'unic o; ta flecha xchi'uc ta jich'il 

taq'uinetic lec ts'ubajtic sni' ta xmilvanic o. C'alal ch-avanique, ja' jech chac c'u cha'al 

nab ti xvo'et no'oxe. Cajajtic lec ta ca' chtalic, chapalic tal lec ta sventa chtal stsacoxuc 

ta pleito, vo'oxuc ti yalab xnich'naboxuc lum Sione”, xi. 

24Li cristianoetic ta Jerusalene jech chalic: “Laj xa ca'ibetic sc'oplal, jech chij'alub xa 

ta scoj xi'el. Toj tsots at-o'nton xchi'uc c'ux vocol chca'itic jech chac c'u cha'al jun ants 

ti ta xa xcuxe. 

25Mu xa me xaloq'uic batel; mu xa me xaxanovic ta bebetic, yu'un xi'balic no'ox sba 

ta jujujot, yu'un li cajcontratique chapalic xa sventa chismilutic”, xiic. 

26Jchi'iltac, lapic c'u'il sventa at-o'nton ti ch'ixlajan ta lapele. Balo abaic ta tan, ato 

avo'ntonic, oc'tao abaic, jech chac c'u cha'al li boch'o chcham xnich'on ti c'ajumal jun 

xnich'on oye, yu'un ta xa me xtal li jmilvanej ta jtojoltique. 

27Jech laj yalbun ec li Muc'ul Diose: “Ta jva'anot ta sq'uelel, ta spasbel preva li 

jteclumal jech chac c'u cha'al chich' q'uelel me oy saquil taq'uin ta tone. Ja' yu'un 

otquino lec avil li c'usi tspasique. 

28Ja' mero jbajmantal scotolic, ven jlo'iltavanejetic; toj ven tsots yo'ntonic, solel ja' 

xchi'ilic bronce taq'uin xchi'uc tsatsal taq'uin. 

29Ac'o me tsots chich' jubel ta sjububil li c'oc' sventa chich' chic'bel loq'uel yic'ubal li 

tone, pero altic no'ox ti tsots ta xich' jubel li c'oq'ue, yu'un mu x'ul o li boch'otic toj 

chopolique. 

30“Sjipbenal saquil taq'uin”, xi sbi chc'otic, yu'un jipbilic, bajbilic xa yu'un li Muc'ul 

Diose. 

Jeremías 7 

Li israeletique i'albatic yu'un Dios ti ac'o sjel stalelique 

1Li Muc'ul Diose ital sc'opan noxtoc li Jeremiase jech laj yalbe: 

2“Bat va'lan te ta sti' jch'ulna, ja' jech xaval chac li'i: Jnaclumetic ta Judá, a'yo ava'ay 

acotolic c'usi chal li Muc'ul Diose, vo'oxuc ti cha'ochic tal, ti chtal avich'ic ta muc' li'i. 

3Jech chal li Muc'ul Dios ti tspas ta mantal scotol te ta vinajele, ja' li Dios yu'un 

Israele: ‘Tuq'uibtaso li atalelique, lecubtaso li avabtelique, jech xu' chcac' naclanic o 

li' ta banamile. 

4Mu me xavich'beic ta muc' c'usi chalic li boch'otic ja' no'ox chlo'lavanic ti jech 

chalilanique: Li'i ja' ch'ulna yu'un Muc'ul Dios; ja' ch'ulna yu'un Muc'ul Dios, ja' 

ch'ulna yu'un Muc'ul Dios, ti xiique. 

5‘Me chatuq'uibtas atalelic xchi'uc avabtelique, me melel, me tuc' c'usi chapasbe li 

achi'ilique, 

6me mu xavuts'intaic li yanlumetique, li me'on ololetique, li me'on antsetique, me 

mu'yuc chamalbeic xch'ich'al li' ta banamil li boch'otic mu'yuc smulique, me mu'yuc 

chbat avich'ic ta muc' li yantic diosetic ti ja' no'ox chasa' avocolic yu'une, 

7j'ech'el chcac' naclanic o li' ta avosilalic, ja' li banamil ti j'ech'el cac'ojbeic o li 

amoltot ayame'ic ta vo'onee. 

8‘A'yo ava'yic, li vo'oxuque ja' no'ox chach'unic li c'usi mu meleluc, ti mu'yuc stue. 

9Ja' no'ox cha'elc'ajic, chamilvanic, chamulivajic; oy c'usi chavalic ta jtojol ti mu 

meleluque. Chachic'beic pom li Baale; ja' chbat avich'ic ta muc' li yantic diosetic ti mu 

xavotquinique. 

10Ts'acal chtal ava'an abaic ta jtojol li' ta ch'ulna cu'un ti bu chquich' ich'el ta muq'ue. 

Chavalic ti lec jun avo'ntonique, ti xu' chapasic o batel li c'usi toj chopol chquile. 

11¿Me ja' snailch'en j'eleq'uetic chavilic li ch'ulna bu chquich' ich'el ta muq'ue? Lec 

oy, laj xa quil scotol, vu'un jtuc li Muc'ul Diosune. 

12Batan avilic te ta Silo ti bu ba'yuc la jpas ch'ulna pasbil ta nucul, ti ja' ba'yuc la jt'uj 

sventa te chi'ich'at ta muq'ue; bat q'uelavilic c'u x'elan la jpasbe ta scoj smulic li 

jteclumal ta vo'onee. 

13Ep xa ta velta te xivulvun o ta atojolic, pero mu xava'ibicun. Laj quic'oxuc, pero me 

jutuc muc xatac'bicun. Ta sventa ti jech laj apasic scotol chac le'e, ja' yu'un jech chcal 

jtuc, vu'un li Muc'ul Diosune: 

14Li ch'ulna laj cac'boxuc achi'uc amoltotic ta vo'one ti ja' li' chquich' ich'el ta muq'ue 

xchi'uc ti ja' spatubil avo'ntonic chava'yique, ja' jech ta jpasbe jech chac c'u cha'al la 

jpasbe li ch'ulna to'ox te ta Siloe. 

15Ta jloq'uesoxuc ta jtojol, jech chac c'u cha'al la jloq'ues ta jtojol li avuts' avalalic, ja' 

li smomnich'nabtac Efraine’, xi. 

La stoy sbaic ta stojol Dios li israeletique 

16“Li vo'ote, Jeremías, mu me xac'opanun ta sventa li achi'iltac li'i; mu xac'anbun 

vocol ta sventaic, yu'un mu'yuc ta xca'ibot ac'op. 

17¿Me muc chavil c'usi ta spasic ta lumetic te ta Judá xchi'uc ta xoraltic li' ta 

Jerusalene? 

18Li xnich'nabique ja' ta stsobic si'; li totiletique ja' ta stsanic c'oc'. Li antsetique ja' ta 

svots'ic arina sventa tspasic pan chac'be smotonin li sjalalme'ic ta vinajele. Ta spasic 

pox sventa chac'beic smotonin li yantic diosetique, pero ja' no'ox chisa'bicun sc'ac'al 

co'nton ti jech tspasique. 

19Mu ja'uc no'ox vu'un ti chisa'bicun sc'ac'al co'ntone; ja' stuc chuts'inta sbaic noxtoc, 

yu'un ja' no'ox sventa chyalic o ta q'uexlal li c'usi tspasique. 

20Ja' yu'un jech chcal vu'un li Muc'ul Diosune, vu'un li Ajvalilune: Li sc'ac'al co'nton 

ta jmal li' ta banamile, ta jmal ta sba yac'ol cristianoetic, ta sba yac'ol chonbolometic, 

ta te', ta aq'uetic, xchi'uc ta sba yac'ol scotol li c'usitic chloc' li' ta banamile. Ta stsan 

jech chac c'u cha'al jun muc'ta tocalte', mu stac' tubel o”, xiyutun li Muc'ul Diose. 

I'albatic yu'un Dios ti tstoj smul ta scoj stoyobbail li Judae 

21Li Muc'ul Dios ti tspas ta mantal scotol te ta vinajele, ja' li Dios yu'un Israele, jech 

chal: “Aq'uic ti c'u yepal chic'bil matanal xchi'uc milbil matanal chac'anique; li 

sbec'tale ti'anic. 

22Ta sc'ac'alil c'alal la jloq'uesic tal ta Egipto li amoltot ayame'ic ta vo'onee, mu'yuc 

c'usi laj calbeic ta sventa li milbil matanal xchi'uc li chic'bil matanale. 

23Ja' no'ox jech laj calbeic chac li'i: Ch'unic me li c'usi chacalboxuque, jech vu'un 

Diosun o avu'unic, jech vo'oxuc jteclumaloxuc o chac'otic ec. Ja' me pasic scotol li 

c'usi laj calboxuque yu'un jech lec chabatic, xcutic. 

24Pero muc xch'unbicun, muc xich'bicun ta muc'; ja' ono'ox la spasic batel li c'usi 

tsc'an yo'ntonique. Ta scoj no'ox toj tsots yo'ntonic ep sbolil yo'ntonic ti jech lic 

sva'lupatinicun comele. 

25Ja' ono'ox jechic o c'alal la jloq'uesic tal ta Egipto li amoltotic ayame'ic ta vo'one; ja' 

jechoxuc o c'alal to tana. Scotol ora la jtacboxuc tal j'alc'opetic ta atojolic, ja' li 

cajtuneltaque. 

26Pero muc xavich'ic ta muc', muc xach'unbeic li c'usi laj yalboxuque. Solel laj 

atsatsubtas avo'ntonic; ech'em to labatic jech chac c'u cha'al li amoltotaquique. 

27“Li vo'ote, Jeremías, albo ya'yic scotol li c'usi laj cale, ac'o me mu sc'an xch'unic; 

tsots xavapta, ac'o me mu xa stac'boxuc. 

28Jech xaval: ‘Li jun banamil li'i mu sc'an xich'beic ta muc' sc'op li Muc'ul Dios 

yu'unique; muc sc'anic o tojobtasel yu'un. Solel ich'ay o ta yeic li c'usitic leque, li 

c'usitic melele’, chian”, xiyutun li Muc'ul Diose. 

Laj yich'ic ta muc' yan diosetic te ta Jerusalén 

29¡Jerusalén, seto loq'uel li stsotsil ajole, jipo batel! ¡Bat oc'tao aba ta toyol vitsetic, 

yu'un li Muc'ul Diose laj xa sbaj, laj xa sjip li jnaclumetic avu'une; ilinem xa o ta 

stojolic! 

30Jech chal li Muc'ul Diose: “Q'uelavil, li smomnich'nabtac Judae toj chopol c'usi la 

spasic ta jsat, yu'un te laj yaq'uic ta jch'ulna li c'usi toj chopol chquile, ja' li sdiosique; 

solel la sbolibtasic o ti bu chquich' ich'el ta muq'ue. 

31La sva'anic noxtoc toyol scajleb matanal, Tofet, te ta stenlejaltic Ben-hinom, sventa 

te la xchic' squerem stsebic. Ja' la spasic li c'usi mu jechuc calojbeique, ti mu'yuc jech 

loq'uem ta jol ta co'ntone. 

32Ja' yu'un vu'un chcal jtuc ti ta to sta sc'ac'alil mu'yuc xa jech chich' alel Tofet, o me 

Stenlejaltic Ben-hinom, mu'yuc xa boch'o xi; Stenlejaltic Milubbailtic, xi xa sbi 

chc'ot. Li Tofete ja' xa muquinaltic chc'ot, yu'un mu'yuc bu tstaic yavil bu xu' chich'ic 

muquel li boch'o chchame. 

33Li sbec'talic li jun ta lum cristianoetic li'i ta xtal ti'aticuc ta mutetic xchi'uc ta 

chonbolometic; me jutuc mu'yuc boch'o ta sibtas batel. 

34Ta xcac' lajuc sc'oplal ta lumetic li' ta Judá xchi'uc ta xoraltic ta Jerusalén ti 

xvochetic no'ox, ti stse'inic no'ox ta xcuxetel yo'ntonique. Chlaj sc'oplal ti oy boch'o 

chmalij, ti oy boch'o tsa' yajnile, yu'un xch'ijan chcom o cu'un”, xi li Muc'ul Diose. 

Jeremías 8 

1Jech yaloj noxtoc li Muc'ul Diose: “C'alal me ic'ot sc'ac'alil le'e, ta xich'ic jots'bel 

loq'uel sbaquilic ta smuquinalic li ajvaliletic ta Judae, li banquilaletique, li paleetique, 

li j'alc'opetique, xchi'uc scotol li jnaclumetic ta Jerusalene. 

2Te no'ox tanpuc chbat ta osilaltic ta sba ta sat li c'ac'al, li u, xchi'uc li c'analetique, 

yu'un ja' laj yich'ic ta muc', ja' itunic yu'un, ja' la sts'aclinic o, ja' la sjac'beic li c'usi 

tsjaq'uique, ja' la squejan sbaic ta stojol. Mu'yuc boch'o chtal stsobbe li sbaquilique, 

mu'yuc boch'o chtal smuc, te no'ox chch'ay batel ta banamil jech chac c'u cha'al c'a'ep. 

3Ti c'u to yepal cuxul chcomic li chopol cristianoetic le'e, mu xa sc'an ti cuxulique, ja' 

xa no'ox tsc'an xchamel slajelic te ta banamil ti buyuc no'ox ta jpuquic batele. Vu'un 

chcal jtuc, vu'un li Muc'ul Diosun ti ta jpas ta mantal scotol te ta vinajele”, xi. 

I'albatic c'u x'elan chtal svocolic li israeletique 

4“Jeremías, li c'usi chacalbot li'i, ja' jech xavalbe ya'yic li cu'untaque: ‘Li boch'o ta 

xyal ta lume ¿me mu'yuc bu tstots? Li boch'o tsoc ta bee ¿me mu'yuc chtal stam lec 

sbe yan velta? 

5Pero vo'oxuc ti li' nacaloxuc ta Jerusalene, ¿c'u yu'un ti j'ech'el atoyoj abaic o ta 

jtojole? ¿C'u yu'un ti chajipilanicun comel ta avo'ntonique? Ja' laj ach'unic o li c'usi 

mu meleluque; ja' mu xa xac'an xasutic tal o ta jtojol. 

6Laj xa ca'ay, laj xa jtuc'ulan lec, pero mu'yuc tuc' chac'opojic, mu'yuc boch'o tsc'an 

tsutes yo'nton yu'un li smule. Ja' no'ox jech chavalic: ¿C'usi ti chopol jpasoje?, 

xachiic. Jech ta jujuntal laj atam batel abeic ta anil jech chac c'u cha'al ca'etic ti tsjip 

sbaic batel ta anil ta pleitoe. 

7Li ciguenya mute sna'ojbe lec yorail c'usi ora tsut batel ti bu ono'ox ilic batele; li 

puruvoc stsue, li grulla mute, xchi'uc li xaval-eq'uenetique sna'oj lec c'usi ora tsutic 

batel, pero vo'oxuc li jteclumaloxuque mu xana'ic, mu xavotquinic o li mantaletic 

cu'une. 

8¿C'u x'elan xu' jech chavalic: Li vu'uncutique lec bijuncutic, li' oy ta jc'obcutic li 

smantaltac Muc'ul Diose, ti xachiique? Yu'un li jts'ibajometic avu'unique laj xa 

stunesic ta sts'ibael puru epalc'opetic li slapisique; laj xa syanijesic ta ts'ibael li 

mantaletic cu'une. 

9Ja' yu'un li boch'o bijique ta xyalic ta q'uexlal, ta xniquic ta xi'el; ta x'ochic ta c'op-

o'nton, yu'un la xa sbajic comel li jmantale. Ja' yu'un ¿bu tsta li sbijilique? 

10Li yajnilique ta xcac' ta yan viniquetic; li yosilique ta xcac' ochuc yan yajval. Yu'un 

c'alal ta biq'uit ta muc' ja' batem ta yo'ntonic sa'el li c'usi chtun yu'un stuquique. C'alal 

ta j'alc'opetic ta paleetic puru lo'lavanej tspasic. 

11Lec xa chpoxtabeic xtuch'emal yilel li jteclumale, jech chalbeic: Lec xa oy, toj lec 

chbat scotol, xutic, ac'o me toj chopol chbat yu'unic. 

12¿Me oy ta xq'uexovic ta sventa ti toj chopol c'usi tspasique? Mu'yuc q'uexlal cha'yic 

o; bats'i mu sna' xq'uexovic o ta j'ech'el. Ja' yu'un c'alal chcac'be stoj smulique, chyalic 

o ta lum; nomtic mochajtic chc'otic jech chac c'u cha'al li yantique’, uto”, xi li Muc'ul 

Diose. 

13Jech chal li Muc'ul Diose: “Ta jtuch'ic loq'uel scotolic. Mu xa jbejuc sat sts'usub 

chcom ta ts'usubtic; mu xa jbejuc sat higo chcom ta higoaltic, xchi'uc chlilij scotol li 

yanale. Jelovel no'ox chjelov li c'usi laj cac'beic oxe”, xi. 

14Jech chlic yalic li yu'untac Diose: “¿C'u yu'un ti li' no'ox chotolutique? Batic 

jcotoltic, ochcutic ta lumetic ti lec setbilic ta coraltone; te ac'o lajcutic o ta milel. 

Yu'un li Muc'ul Dios cu'untique laj xa yac'utic ta lajel, ja' xa laj yac' cuch'tic o li vo' ti 

oy svenenoale, yu'un ep xa la jsa' jmultic ta stojol. 

15La jmalatic c'usi ora ta jtatic jun co'ntontic, pero mu'yuc c'usi lec ital ta jtojoltic. La 

jmalatic li poxtaele, pero ja' no'ox ital jvocoltic. 

16¡Tal xa li cajcontratique! Taj to ta Dan xvinaj xjuch'te-juch'te tal yic'al sni' li 

sca'ique. Chnic xa scotol banamil yu'unic li yech'al ye sca'ic ti sts'ijlajetic no'ox tale. 

Ja' xa tal soquesic li banamil xchi'uc scotol li c'usitic oye; tal soquesic li lumetic 

xchi'uc scotol li boch'otic te nacajtique”, xiic. 

17Jech chal li Muc'ul Diose: “Ta jtacboxuc tal orachonetic xchi'uc yantic jti'val 

chonetic, sventa chtal sti'oxuc; mu'yuc boch'o xu' yu'un tspajes”, xi. 

Li Jeremiase toj c'ux svocol laj ya'ay ta scoj li xchi'iltaque 

18Li xc'uxul jvocole mu x'ech' o; ta xa xtu'p co'nton yu'un chca'ay. 

19A'yo ava'ay, xvinaj to x'avetic tal ta oq'uel li jchi'iltac te ta namal banamile: “¿Me 

yu'un mu'yuc xa te oy ta Sión li Muc'ul Diose? ¿Me yu'un mu'yuc te oy li ajvalil 

yu'une?”, xiic. Li Muc'ul Diose jech chal: “¿C'u yu'un ti la sa'bicun sc'ac'al co'nton ta 

sventa ti ja' la yich'ic ta muc' li yan diosetic ti mu'yuc stue?”, xi. 

20Jech chal noxtoc li jchi'iltaque: “Ijelov xa yorail li c'aoje, ijelov xa yorail li 

q'uepelaltique, pero mu'yuc la jtatic o li coltaele”, xiic. 

21Toj ep jvocol ta sventa svocol li jchi'iltaque; ep at-o'nton, ep xi'el chca'ay ta jyalel. 

22¿Me mu'yuc poxil te ta Galaade? ¿Me mu'yuc jpoxtavanej te? ¿C'u yu'un ti mu'yuc 

bu tsta xpoxilic li jchi'iltaque? 

Jeremías 9 

1¡Oyuc c'uxi xc'ataj ta chupleb vo' li jole; oyuc c'uxi xc'ataj ta loq'ueb vo' li jsate, 

yu'un jech xu' chcoc'ta ta c'ac'al ta ac'ubal li anima jchi'iltaque! 

2¡Oyuc boch'o yac'bun cavil te ta xocol banamil, yu'un te chbat naquicun, yu'un jech 

xu' ta jvoc' jba batel ta stojol li jchi'iltaque! Yu'un scotolic puru jmulaviletic; yu'un 

puru chopol stalelic o. 

3Li yoq'uique puru epalc'op tsjip loq'uel jech chac c'u cha'al st'ilesubil flecha. Muc 

ja'uc laj yac'beic yipal spasel li c'usi melel li' ta cosilaltique; solel isoquic o ta j'ech'el. 

Ja' yu'un jech chal li Muc'ul Diose: “Solel mu sc'an xiyotquinicun o”, xi. 

4Q'uelo me abaic xchi'uc li achi'iltaquique. Mu me xapat avo'nton yu'un li avuts' 

avalalique, yu'un scotol cuts' calaltic chlo'lavanic ta sbijilic, scotol jchi'iltactic ta 

sa'ilanbe sba smulic. 

5Puru slo'lael xchi'ilic tspasic jujunic; mu'yuc boch'o melel c'usi chal. Solel nopen xa 

xa'yic li puru epalc'ope; ja' xa yac'oj yo'ntonic o spasel li c'usi chopole. 

6Ja' yu'un jech chal li Muc'ul Diose: “Ja' te tiq'uilic o ta lo'lavanej. Ta sventa ti ja' 

bats'i jlo'lavanejetique jech muc sc'an xiyotquinicun o. 

7Ja' yu'un, jech chcal vu'un li Muc'ul Diosun, vu'un ti ta jpas ta mantal scotol te ta 

vinajele: A'yo ava'yic, ta xcunijesic quic ta c'oc', ta jq'uelbe quic c'u x'elan yo'ntonic. 

¿C'usi yan xu' ta jpas ta stojolic li jteclumale? 

8Li yoq'uique ja' jech chac c'u cha'al flecha ti lec ts'ubts'ub sni'e, yu'un tojtoj tuch'el 

chijc'ot yu'un ti c'alal chlo'lavanique. Lec xa sc'opanic yilel li xchi'ilique, pero ta yut 

yo'ntonique te tsnop c'usi chopol tspasbeic. 

9¿Me mu'yuc ta xcac'be stoj smulic ta sventa ti jech tspasique? ¿Me mu'yuc ta xcac'be 

stoj li jun banamil ti ja' jech tspase?”, xi li Muc'ul Diose. 

10Ta xlic coc'ta jba ta sventa li vitsetique, ta xcat co'nton ta sventa li stenlejaltique, 

yu'un solel ta xyavnaijic o, me junuc mu'yuc xa boch'o te chjelov o. Mu'yuc xa 

chvinaj chbac' ts'unub-ovoliletic; c'alal ta mutetic, c'alal ta chonbolometic ta xi'ic, ta 

xjatovic o batel. 

11“Ta jc'atajes ta jbus no'ox ton li lum Jerusalene; yavil oq'uiletic ta xc'ot. Li lumetic 

ta Judae ta jc'atajes ta xocol banamil, mu'yuc xa boch'o te nacal chcom”, xi li Diose. 

12¿Boch'o lec bij ti xa'ibe lec smelol le'e? ¿Me oy boch'o xu' ch-ac'bat sna' yu'un 

Muc'ul Dios, yu'un jech chalbe lec smelol ca'itic? ¿C'u yu'un xch'ijan icom li 

banamile? ¿C'u yu'un ti xco'laj xchi'uc xocol banamil icom ti mu xa junuc boch'o te 

chjelove? 

13Jech chal li Muc'ul Diose: “Yu'un muc xich'ic ta muc' li jmantaltac laj cac'beique; 

muc xch'unic li c'usi laj cale, muc ja'uc la spasic batel. 

14Ja' no'ox la spasic li c'usi ital ta yo'nton stuquique; ja' laj yich'ic ta muc' li baaletic 

jech chac c'u cha'al ichanubtasatic yu'un li stot sme'ique. 

15Ja' yu'un jech chcal vu'un li Muc'ul Diosune, vu'un ti jventainoj scotole, vu'un li 

Diosun yu'un Israele: Li lum le'e ta xcac'be slo'ic ch'ail vomol, ta xcac'be yuch'ic vo' ti 

oy svenenoale. 

16Ta jpuquic batel ta yantic banamil ti mu xotquinique, ti muc ono'ox xotquinic ec li 

stot sme'ique. Ta xcac' lajicuc ta milel ta espada, ja' to me mu xa junuc cuxul 

icomique”, xi li Diose. 

Yoc'tael lum Jerusalén 

17Li Muc'ul Dios ti ja' tspas ta mantal scotol te ta vinajele, jech chal: “A'yo ava'yic. 

Taquic ta iq'uel li antsetic ti lec sna' x'oc' x'avanique, ti ja' yabtelic oe”, xi. 

18Lec oy, iq'uic me tal ta ora. Ac'o tal yoc'tautic; ac'o tal yaq'uic oc'cutic; ac'o tal 

yaq'uic loc'uc ya'lel jsatic. 

19Yu'un te ta Sione chvinaj tal tsots oq'uel avanel: ¡C'uxi ti yantic xa chij'ul batele! 

Solel lijyal ta q'uexlal ta jyalel, yu'un la jcomtsantic o li cosil jbanamiltique, iyavnaij 

xa o li jna jc'ulebtique. 

20Antsetic, a'yo ava'yic c'usi chal li Muc'ul Diose; tuc'ulano lec ava'yic li c'usitic 

chloc' tal ta yee. Chanubtasic ta oq'uel, ta at-o'nton li atsebique, chanubtasic ta oq'uel 

avanel li achi'iltaquic ta antsile. Jech chavalic chac li'i: 

21“Li lajele i'och xa ta jna jc'ulebtic, ic'ot xa c'alal ta pasubmantaletic; ja' tal yules 

scotol li ololetic cu'untic te ta xoraltique, xchi'uc li queremetic te ta cuxub-o'ntonaletic 

yu'un lume. 

22Li sbec'talic boch'otic ichamique jeche' te telajtic icomic ta ba banamil jech chac c'u 

cha'al c'a'ep ti mu'yuc stue, mu'yuc boch'o chtal stsob o, jech chac c'u cha'al chbajan 

comel trigo yu'un li jtuch'trigoe”, chianic. 

Li cristianoe ta sventa sbijil Dios ti oy c'usi xu' yu'une 

23Jech chal li Muc'ul Diose: “Mu me stoy sba ta sventa sbijil li boch'o lec bije; mu me 

stoy sba ta sventa lec xu' yu'un li boch'o lec tsotse, xchi'uc mu me stoy sba ta sventa 

sc'ulejal li boch'o lec jc'uleje. 

24Li boch'o tsc'an lec muc' sc'oplale ja' ac'o muc'uc sc'oplal chc'ot ta sventa ti 

xiyotquinune, ti sna' ti vu'un jtuc Muc'ul Diosun, ti jc'uxubinvanejune, ti tuc', ti lec 

scotol c'usi ta jpas li' ta banamile, yu'un ja' toj lec chquil li boch'o jech tspase”, xi li 

Muc'ul Diose. 

25Jech chal li Muc'ul Diose: “Ta to sta sc'ac'alil ta xcac'be stoj smulic li boch'otic 

yich'ojic circuncisión xchi'uc li boch'otic mu'yuc yich'ojique, 

26ja' li Egiptoe, li Judae, li Edome, li Amone, xchi'uc li Moabe, xchi'uc scotol li 

boch'otic te nacalic ta xocol banamil ti chjux stsotsil sjolique. Yu'un scotolic ta jujun 

banamil mu'yuc yich'ojic circuncisión. Jech ec li israeletique mu'yuc yich'ojic 

circuncisión ta yo'ntonic ec”, xi. 

Jeremías 10 

Li israeletique i'albatic ti mu'yuc c'usi xu' yu'un li yantic diosetique 

1Smomnich'nabtac Israel, a'yo ava'yic c'usi chal ta aventaic li Muc'ul Diose. 

2Jech chal: “Mu me ja'uc xachanic c'usi tspasic li yantic banamile; mu me xaxi'ic 

yu'un c'usitic senyail chc'ot ta pasel ta vinajel, jech chac c'u cha'al ta xi'ic yu'un li 

yantic banamiletique. 

3Yu'un ti c'u x'elan stalelic, li c'usi chch'unic li yanlumetique mu'yuc stu o. Jbej te' ta 

xtuch'ic; ta xaanic lec li boch'o lec sna' yaanele. 

4Ts'acal chlic xpixic lec ta saquil taq'uin, ta c'anal taq'uin ti c'u cha'al lec c'upil sba 

chc'ot yu'unique. Ta sbajic lec ta lavux xchi'uc ta martillo ti c'u cha'al lec tsinil chc'ote. 

5Va'alic xa yilel jech chac c'u cha'al xutax ta ovolaltic, pero mu xc'opojic, mu 

xanovic; q'uechbil ta xanov yu'unic. Mu me xaxi'ic yu'un le'e; mu'yuc c'usi xu' chopol 

tspas, me ja'uc c'usi lec, mu xu' yu'un noxtoc”, xi li Muc'ul Diose. 

6Muc'ul Dios, mu'yuc boch'o yan xco'laj jech chac c'u cha'al li vo'ote. Li vo'ote toj 

ech'em amuc'ul, toj muc' ta a'yel li abie, toj ech'em stsatsal. 

7¿Me oy boch'o mu'yuc ta xi' avu'un, vo'ot li Muc'ul Ajvalilot yu'un scotol jujun 

banamile? Vo'ot no'ox atuc xi'bilot o. Ta scotol li boch'o bijic xchi'uc li ajvaliletic li' ta 

banamile mu'yuc boch'o xco'laj jech chac c'u cha'al li vo'ote. 

8Li stuquique bol cristianoetic no'ox c'otemic, mu'yuc sbijilic, yu'un mu xbijubtasatic 

jutuc yu'un li c'usitic pasbil ta te'e. 

9Li sdiosique pasbil no'ox ta tojol saquil taq'uin liquem tal ta Tarsis, xchi'uc pasbil 

no'ox ta c'anal taq'uin liquem tal ta Ufaz. Ja' yabtelic li boch'o lec sna'ic spasele 

xchi'uc li j'unijesej taq'uinetique. Yax'elanic sc'u' yac'ojbeic, xchi'uc tsojtsojtic sba. 

Scotol le'e ja' no'ox spasojic li boch'otic lec chanemic ta sjalele. 

10Yan li Muc'ul Diose ja' bats'i Dios o ta melel. Li stuque ja' bats'i cuxul Dios o; ja' 

Ajvalil ta sbatel osil. C'alal ta x'iline, ta xnic banamil yu'un; li jujun banamile mu 

xcuch yu'unic li sc'ac'al yo'ntone. 

11Israeletic, jech xavalbeic li boch'o mu'yuc yich'ojic ta muc' cuxul Diose: “Li diosetic 

ti mu ja'uc la spasic li vinajel banamile, ta sacch'ayic li' ta sba banamil; me junuc 

mu'yuc ta xcomic li' ta yolon vinajel”, utic. 

Q'ueoj ta sventa yich'el ta muc' Dios 
(Jer 51.15-19) 

12Li Muc'ul Diose ta svu'el la spas li banamile; ta sbijil la xchapan, la snacan lec li osil 

banamile, xchi'uc ta sventa sbijil la xlich'an batel li vinajele. 

13Ta sc'op no'ox ta xbac' li chauque, jech ta stsob sba li epal vo' ta vinajele; ja' ta xac' 

muyuc li toquetic oy ta jujujot sti' banamile. Ja' ta xac' noxtoc li sacsevuletic c'alal 

chac' vo'e. Ja' ta sloq'ues tal noxtoc li iq'uetic ti bu tsobol yu'une. 

14Scotol li cristianoetique mu'yuc sbijilic, bol c'otemic o. Li boch'o ta spasic sloc'obal 

diosetique ta xyalic ta q'uexlal, yu'un puru lo'lael li c'usi tspasique, yu'un mu cuxuluc. 

15Mu'yuc stu, altic no'ox li yabtelique. C'alal tsta yorail tstoj smulic yu'un Diose, ta 

xchamic o. 

16Mu jechuc li Dios yu'un Jacobe, yu'un li stuque ja' spasoj scotol li c'usitic oye. Li 

Israele st'ujoj sventa chu'unin o. Ja' Muc'ul Dios tspas ta mantal scotol te ta vinajel, xi 

sbi. 

Laj yich' albel ti chtal yich' contrainel li Judae 

17Lum, vo'ot ti setubilot yu'un avajcontrae, tsobo scotol li c'usitic oy avu'une. 

18Yu'un jech yaloj li Muc'ul Diose: “Li jnaclumetic li' ta avosilale ta jip batel ta 

jimich' ta namal banamil; ta xcac'be tsots svocolic, yu'un jech ac'o snop ya'yic”, xi. 

19¡Ay toj abul jba, toj tsots li jvocole! Li jyayijemale mu xa stac' poxtael. La jnop ti 

tsts'ic cu'un li tsatsal vocol le'e. 

20Li jcarpanae jinesbil xa, li yaq'uiltaque ituch'an xa; li jnich'nabtaque laj xa 

scomtsanicun, mu xvinaj bu ibatic. Jech mu'yuc xa boch'o xu' chcha'va'an yan velta li 

jcarpanae; mu'yuc xa boch'o xu' sjoc'anbe li spoc'altaque. 

21Yu'un li jchabichijetique muc bijicuc; muc ja'uc la sa'ic li Muc'ul Diose. Jech 

mu'yuc lec ibatic o; scotol li xchijtaquique la spuc sbaic batel. 

22A'yo ava'yic, nom to xvinaj xvochetic tal; viquil ch'avalic tal li cristianoetic ta 

nortee. Ja' xa chtal syavnaijesic scotol li lumetic ta Judae; puru sna xa oq'uiletic chc'ot 

yu'unic. 

23Muc'ul Dios, jna'oj ti muc sventainojuc stuc yorail li cristianoe, ti mu xu' yu'un tspas 

mantal stuc li c'usi chc'ot ta pasel ta stojole. 

24Muc'ul Dios, tuc' no'ox xataq'uiuncutic; mu me ta sc'ac'aluc avo'nton 

xavac'buncutic, yu'un jech mu xi'ulcutic o avu'un. 

25Ja' te xamal batel sc'ac'al avo'nton ta stojol li lumetic ti mu xayotquinicote, xchi'uc 

ta stojol li jujun banamil ti mu'yuc chasc'anbicot vocole, yu'un ja' la sti'ic ya'yel li 

smomnich'nabtac Jacobe; laj yulesic o, la syavnaijesbeic o li slumalique. 

Jeremías 11 

Li israeletique muc xich'ic ta muc' li c'usi chapanbil yu'un Diose 

1Li Muc'ul Diose ital sc'opanun yan velta, vu'un li Jeremiasune, jech laj yalbun: 

2“A'yo ava'ay lec c'usi chal li c'usi chapanbil cu'un li'i. Albo ya'yic li jnaclumetic ta 

Judá xchi'uc ta Jerusalene. 

3Jech xavalbe: ‘Jech chal li Muc'ul Dios yu'un Israele. Chopol chcom o li boch'o mu 

xich' ta muc' c'usi chal li c'usi chapanbil cu'une. 

4Ja' li c'usi jchapanoj ono'ox ta sventaic li amoltotic c'alal la jloq'uesic tal ta Egipto 

banamile, ja' li lum ti xco'laj xchi'uc horno sventa yunijesbil taq'uine. Jech laj calbeic: 

A'ibicun li jc'ope, ch'unic li c'usi chacalboxuque; pasic me scotol, jech jteclumaloxuc 

chac'otic o, jech vu'un Diosun chic'ot o avu'unic ec. 

5Yu'un jech j'ech'el chc'ot o ta pasel c'usi laj cal ta jamal ta stojol li amoltot 

ayame'ique; ja' ti j'ech'el chcac'beic o li banamil ti bu ta xloc' ep ya'lel xchu' vacax 

xchi'uc pome, ja' li banamil ti li' xa avich'ojic ta orae’, uto”, xiyutun li Muc'ul Diose. 

Jech la jtac'be: “Jechuc, Muc'ul Dios”, xcut. 

6Ja' yu'un jech laj yalbun: “Li c'usi chacalbot li'i, puco batel ta scotol li lumetic ta Judá 

xchi'uc ta xoraltic ta Jerusalene, jech xavalbe ya'yic: ‘A'yo ava'yic c'usi chal li c'usi 

chapanbil cu'un li'i; pasic me. 

7Ja' ti laj ono'ox calbe tal lec ya'yic li amoltot ayame'ic ta vo'one c'alal la jloq'uesic tal 

ta Egiptoe. Lec laj calbe tal ya'yic ti ac'o xch'unique; mu'yuc jquechanoj o yalel c'alal 

to tana, jech laj calbeic: Ja' me xach'unic li c'usi chacalboxuque xcutic ono'ox. 

8Pero muc xch'unic, muc xich'ic ta muc'; solel ta jujuntal ja' bat spasic li c'usi chopol 

la snop ta yo'nton stuquique. Muc ja'uc la xch'unic c'usi chal li mantal laj calbeique. 

Ja' yu'un laj cac' taluc ta stojolic li vocol jech chac c'u cha'al chal li c'usi chapanbil 

cu'un ti muc xch'unique’, uto”, xiyutun li Muc'ul Diose. 

9Li Muc'ul Diose jech laj yalbun noxtoc: “Li jnaclumetic ta Judá xchi'uc ta Jerusalene 

ta xa sc'an tstsob sbaic ta jcontrainel. 

10Ja' xa bat xcha'tambeic xchopolil li smoltot syame'ic ta vo'one ti muc xch'unic c'usi 

laj calbeique; ja' bat yich'ic ta muc' li yantic diosetique, ja' itunic yu'un. Li 

smomnich'nabtac Israel xchi'uc Judae la soquesic li c'usi chapanbil cu'un ta sventa 

smoltot syame'ique. 

11Ja' yu'un ta jtacbe tal tsots vocol ta stojolic; mu c'u xut tspoj sbaic o loq'uel. Ac'o me 

ta sc'anbicun to vocol, pero mu'yuc chca'ibe sc'opic. 

12Jech te chbat sc'anbeic vocol li diosetic ti chchic'beic pom ta stojole, pero mu xu' 

yu'un ta xcoltaatic ti c'alal tsta yorail chtal svocolique. 

13Yu'un li Judae toj ep diosetic yu'un jech chac c'u cha'al li lumetic ta yosilale. Li 

Jerusalene toj ep scajleb matanaletic yu'un jech chac c'u cha'al li xoraliltaque, yu'un ja' 

te ta xchic' pom ta stojol li dios Baale. 

14Li vo'ote Jeremías, mu me xac'opanun ta sventa li jun ta lum li'i; mu me xac'anbun 

vocol ta stojolic, yu'un mu'yuc ta xca'ay ac'opic me chac'anbicun vocol ti c'alal yorail 

oy svocolique. 

15“¿C'usi tal spas ta jch'ulna li Israel ti lec to'ox jc'anoje, yu'un toj chopol c'usitic 

tspas? ¿Me yu'un tscuy ti xu' chmac o svocol ti chiyac'bun milbil matanal ta sventa 

mulile? ¿Me tscuy ti xu' chcol o jeche? 

16Ja' to'ox jech sbi cu'un: Yaxal oliva, toj lec c'upil sba c'otem xchi'uc sat, xi to'ox sbi 

cu'un. Pero li' ta orae ta stsatsal chauc ta jchic'; ta jc'asanbe scotol li sc'obc'obe. 

17“Vu'un li Muc'ul Diosun ti ta jpas ta mantal scotol te ta vinajele; vu'un la jts'un li 

Israel xchi'uc Judae. Laj xa cal ti chcac'be tal svocolique, ja' ta scoj smul li 

smomnich'nabique, yu'un la sa'bicun sc'ac'al co'nton ta sventa ti ja' ta xchiq'uic pom ta 

stojol li dios Baale”, xi li Muc'ul Diose. 

La xchapanic ta mucul c'u x'elan tsmilic li Jeremiase 

18Li Muc'ul Diose laj yac'bun jna' ti tsc'an chismilicun li cajcontrae. Ja' la sjambun 

jsat, yu'un jech ac'o quil li c'usi tsc'an tspasique. 

19Li vu'une ja' jechun jech chac c'u cha'al jcot ch'ium chij ti mu'yuc smul ti ch-ic'at 

batel ta milele, yu'un muc la jna' me oy c'usi chopol tsc'an tspasbicun, jech chalic: 

“Jts'etic loq'uel xchi'uc sat li jpets te' li'i; jiptic o loq'uel li' ta cosilaltic ti bu 

nacalutique, yu'un jech mu'yuc xa boch'o tst'ab ta alel o”, xiic. 

20Pero li vo'ote Muc'ul Dios, vo'ot ti chapas ta mantal scotol te ta vinajele, vo'ot li 

tuq'uil jchapanvanejote, vo'ot ti xavotquinbe c'alal to ta yut yo'nton li cristianoetique, 

ac'bun quil c'u x'elan chapacbe sutel li cristianoetic le'e, yu'un vo'ot no'ox cac'ojbot ta 

ac'ob scotol li jvocole. 

21Li Muc'ul Diose jech chalbe li cristianoetic ta Anatot ti tsc'anic ac'o chamcune, ti 

tsots chispajesicun ti mu me xic'opoj ta sventa li Muc'ul Diose: 

22“A'yo ava'yic, ta xcac'boxuc atoj amulic. Li queremetique milbil ta xchamic ta 

espada; li bic'tal querem tsebetic avu'unique ta xchamic ta vi'nal. 

23Mu'yuc xa boch'o chcom avu'unic, yu'un tsta yorail ta xcac'boxuc atoj amulic, 

vo'oxuc ti te nacaloxuc ta Anatote”, xi li Diose. 

Jeremías 12 

Ep c'usitic la sjac', laj yal ta stojol Dios li Jeremiase 

1Muc'ul Dios, mu smeloluc ti ta jtsaquilanot ta lo'ile, yu'un tuc' scotol li c'usi chapase, 

pero oy c'usi ta jc'an ta jac'bot. ¿C'u yu'un ti ja' toj lec c'usi tstaic li boch'otic 

chopolique? ¿C'u yu'un ti lec chbat yu'unic scotol li jlo'lavanejetique? 

2Vo'ot laj ats'un, jech iyal lec yisimic, ich'iic, xchi'uc isatinic. Li vo'ote nopol oyot ta 

yeic, pero li stuquique nom oyot ta yo'ntonic. 

3Yan li vu'une lec xavotquinun, Muc'ul Dios. Aviloj, ana'oj lec c'u x'elan co'nton ta 

atojol. Li cristianoetic li'i ac'o ta milel jech chac c'u cha'al chijetic, ti chucbil xa sventa 

chich'ic milele. Ac'bo senyailic ti chapal xa chchamique. 

4¿C'u to sjalil jech comen ta xocol banamil li cosilalcutique, ti taquijem scotol li 

vomol a'maletique? Li chonbolometic xchi'uc mutetique ichamic xa ta scoj smulic li 

boch'o li' nacalique, ja' ti mu xavil scuyojic li c'usi tspasique. 

Itac'bat sc'op yu'un Dios li Jeremiase 

5“Me toj lubel chava'ay chanuts ta anil li boch'otic chanov ta yacanique, ¿c'u x'elan xu' 

avu'un chatsal li boch'otic cajajtic ta ca'e? Me mu junuc avo'nton chava'ay ti bu 

mu'yuc vocole, ¿c'u x'elan xu' chajelov ta pimilaltic te ta ti' uc'um Jordane? 

6Yu'un c'alal ta avuts' avalaltac xchi'uc achi'iltac ta voq'uel chascontrainicot; solel 

viquil ch'avalic no'ox, chayaptaicot tal ta apat. Me lec chasc'opanoxuc chavile, mu me 

xapat avo'nton yu'un”, x'utat li Jeremiase. 

Li Diose toj abul sba cha'ay ti chopol c'usi chc'ot ta stojol li yu'untaque 

7“Laj xa jcomtsan li jnich'nabtaque; laj xa jip ta co'nton li cu'untac to'oxe. Laj xa 

caq'uic ta sc'ob yajcontraic li jun ta lum ti lec to'ox jc'anoje. 

8Li cu'untac to'oxe ja' xa jechic chquil jech chac c'u cha'al león ta toyolaltic, yu'un 

solel xlaquetic no'ox ta jtojol, ja' yu'un la jip comel. 

9Li cu'untaque ja' jechic jech chac c'u cha'al mut ti ep ta cap sc'uc'umale, ti chtal 

ti'atuc yu'un yantic xchi'iltac ta mutale. Ac'o stsob sbaic tal scotol li jti'val 

chonbolometique; ac'o tal sti'ic scotolic. 

10Epal banquilal jcontrainvanejetic laj yulesic scotol li ts'usubaltic cu'une; solel la 

xpech'ilanic comel ta teq'uel li cosile. Xco'laj xchi'uc xocol banamil icom yu'unic li 

jc'upil osile. 

11Solel jeche' xch'ijan icom o; xco'laj xchi'uc xocol banamil laj quil. Sjunul banamil 

soquem icom o; mu'yuc to boch'o abul sba chil ti c'u x'elan icome. 

12Ta scotol vitsetic ta xocol banamile te iloc'an tal jmilvanejetic, yu'un vu'un li Muc'ul 

Diosune xu' cu'un ta jmil scotol cristianoetic c'alal ta jujujot sti'iltac banamil, jech 

mu'yuc boch'o jun yo'nton chcom. 

13Laj to sts'un strigoic, pero puru ch'ix la staic; altic i'ech' o scotol li yabtelique. Toj 

q'uexlal sba cha'yic ti mu'yuc c'usi lec iloc' yu'unic ta scoj ti tsots ilinemun ta 

stojolique”, xi li Muc'ul Diose. 

Oy c'usi laj yal Dios ta sventa yantic lumetic ti sts'aquinojan sbaic xchi'uc Israele 

14Li Muc'ul Diose jech chal ta sventa li chopol lumetic te sts'aquinojan sbaic xchi'uc 

Israele, ja' li lumetic ti la soquesic li banamil ti laj cac'be jteclumale: “Ta to xlic 

jloq'uesic batel ta yosilic; ta jbulic o loq'uel te ta stojol li smomnich'nabtac Judae. 

15C'alal loq'uemic xa'ox batel cu'une, ta to xlic c'uxubajicuc ta co'nton, yu'un ta xcac' 

suticuc batel ta yosil sbanamil ti bu slumal jujunique. 

16Pero me ja' chlic xchanic jech chac c'u cha'al tspasic li jteclumale, me vu'un chlic 

st'abbicun jbi jech chac c'u cha'al la xchanubtasic ta st'abbel sbi sdiosic Baal ec li 

jteclumale, me jech lic yalique: ‘Ta melel ja' no'ox stuc cuxul li Diose’, me xiique, lec 

chbatic ta stojol li jteclumale. 

17Yan me mu sc'an xch'unique, ta xlic jloq'uesic batel; solel ta jbulic o loq'uel c'alal ta 

yibelic, ta xculesic o ta j'ech'el”, xi li Muc'ul Diose. 

Jeremías 13 

Senyail ta sventa ti mu'yuc stuic ta stojol Dios li israeletique 

1Li Muc'ul Diose jech laj yalbun: “Bat mano jlicuc chuquil pasbil ta lino no. Chuco o 

ach'ut, pero mu me x'ach' ta vo' avu'un”, xiyutun. 

2Jech bat jman li chuquil jech chac c'u cha'al laj yalbun Muc'ul Diose; la jchuquin. 

3Ital sc'opanun xchibal velta li Muc'ul Diose, jech laj yalbun: 

4“Tituno li achuc laj amane, batan ta uc'um Éufrates; te xanac' comel ta jap tontic”, 

xiyutun. 

5Jech te libat ta uc'um Éufrates; te la jnac' comel li jchuc jech chac c'u cha'al laj 

yalbun li Muc'ul Diose. 

6C'alal i'ech' xa'ox jayibuc c'ac'ale, jech laj yalbun noxtoc li Muc'ul Diose: “Bat ich'o 

tal li achuc ti laj calbot te chanac' comel ta uc'um Eufratese”, xiyutun. 

7Jech te libat ta uc'um Éufrates; la jtsac loq'uel li jchuque, pero c'a'em xa, me jutuc 

mu'yuc xa slequil. 

8Ts'acal ital sc'opanun noxtoc li Muc'ul Diose, jech laj yalbun: 

9“Jech chcal vu'un li Muc'ul Diosune: Ja' jech ta jc'a'esbe stoyobbailic li Judá xchi'uc 

Jerusalene. 

10Li chopol cristianoetic li'i, ti mu sc'an xa'ibicun jc'ope, ti ja' lec cha'yic o spasel li 

c'usi lec cha'ay stuquique, ti ja' bat yich'ic o ta muc', bat tunicuc yu'un, bat squejan 

sbaic ta stojol li yantic diosetique, ja' jech ta xc'otic jech chac c'u cha'al li achuc li'i ti 

mu'yuc xa c'usi stu oe. 

11Jech chac c'u cha'al lec nabal ta xch'ut xchuc li jun vinique, ja' jech lec la jnaban ta 

jtojol li lum Israel xchi'uc li lum Judae, yu'un jech chc'otic ta jteclumal, jech xu' chpuc 

batel jc'oplal, jlequilal, xchi'uc jech xu' chi'ich'at ta muc' ta sventaic caloj, pero muc 

xixch'unbicun”, xi li Muc'ul Diose. 

Yan senyail c'op ta sventa ti ta to xtal svocol israeletique 

12“Jech xavalbe ya'yic noxtoc li achi'iltaque: ‘Jech chal li Muc'ul Diose, ja' li Dios 

yu'un Israele: Scotol li binetique xu' chich' nojesel ta pasem ya'lel ts'usub’, uto. Jech ta 

stac'boxuc: ‘¿Me yu'un mu jna'cutic ti scotol binetic xu' chich' nojesel ta pasem ya'lel 

ts'usube?’, xayutoxuc. 

13Li vo'ote jech xatac'be: ‘Jech chal li Muc'ul Diose: Ta xcac' yacubuc scotolic ta 

pasem ya'lel ts'usub li boch'otic li' nacalic ta banamile xchi'uc li ajvaliletique, ja' li 

smomnich'nab David ti sc'oplal ja' chchotiic ta spasubmantale, xchi'uc li paleetique, 

xchi'uc li j'alc'opetique, xchi'uc scotol li jnaclumetic ta Jerusalene. 

14Ta jlilin scotolic jech chac c'u cha'al bin ti chich' cheq'uiel ta yan bine. Ta xcac' 

slilin sba stuquic c'alal ta totiletic, c'alal ta nich'naletic. Mu'yuc ta jts'icbe o smulic, 

mu'yuc bu abul sba chquilic, mu'yuc bu chc'uxubajic o ta co'nton; j'ech'el ta xculesic 

o’, uto”, xiyutun li Muc'ul Diose. 

Taq'uiel ta sventa israeletic 

15Israeletic, mu me xatoy abaic, yu'un laj xa sc'opanoxuc li Muc'ul Diose; a'ibeic lec li 

sc'ope. 

16Ich'ic ta muc' li Muc'ul Diose, ja' li Dios avu'unique, yu'un yo'to mu'yuc chac' taluc 

ic' osil ta atojolic, yo'to mu'yuc chabosi avacanic ta ic'al osil te ta vitsetic, xchi'uc 

yo'to mu'yuc ta sc'atajes ta ven ic'al osil li sac osil amalaojic chtale. 

17Pero me mu xach'unique, ep chi'oc' ta mucul avu'unic. Ta xloc' ep ya'lel jsat; ta 

xc'uxub jsat ta oq'uel ta scoj li atoyobbailique, yu'un li xchijtac Muc'ul Diose ta xich'ic 

chuquel batel. 

Ic'opoj Dios ta sventa li ajvalile 

18“Jech xavalbe ya'ay li ajvalile xchi'uc li sme'e: ‘Biq'uit xavac' abaic; mu xa me 

xachotiic ta achotlebic; chotlanic xa no'ox ta lumtic, yu'un li acoronaic sventa 

ich'biloxuc o ta muq'ue yalem xa ta banamil. 

19Li lumetic ta Negueve setubilic xa; mu'yuc xa boch'o xu' chjelovic te. Scotol li 

judaetique ibatic xa ta yan banamil; chucbil ibatic, mu'yuc boch'o icom o. 

20Toyo asatic, q'uelo avilic li boch'otic le' xtalic ta nortee. ¿Bu oy li chijetic ti la'ac'bat 

aventainic ti toj c'upilic sbae?’, uto”, xi li Muc'ul Diose. 

Li israeletique i'albatic ti ta xich'ic chuquel batel ta yan banamile 

21“Jerusalén, ¿c'usi chapas me ta xlic sventainot li cristianoetic ti vo'ot atuc laj anopes 

ti lec xa chavil aba achi'uque? ¿Me mu'yuc ta xlic avocol jech chac c'u cha'al jun ants 

ti c'alal yorail xa chcuxe? 

22Me ts'acal jech chanop ta avo'ntone: ¿C'u yu'un jech ic'ot ta pasel ta jtojol?, me 

xachie, tsc'an chana' ti ta scoj ti i'ech' ta bis avu'un li amule; ja' yu'un ti laj avich' 

t'ananele, ti laj avich' uts'intabel abec'tale. 

23¿Me xu' yu'un ta sacubtas snuculil li ic'al vinique? ¿Me xu' yu'un ta xch'ayes 

spintoal li jti'val bolome? Ja' no'ox jechoxuc ec li vo'oxuque, ¿me xu' avu'unic spasel 

c'usi lec ti c'alal ja' nopen xava'yic o spasel c'usitic chopole? 

24Ja' yu'un ta jpucoxuc batel ta ic' ti chtal ta xocol banamile, jech chac c'u cha'al 

chcuchat batel ta ic' li solil trigoe. 

25Ja' xa amoton o ti jech chajpasbote, yu'un laj ajipun ta avo'nton; ja' laj apat avo'nton 

yu'un li sloc'obal diosetique. 

26Ja' no'ox jech ec li vu'une ta jvalc'un muyel ac'u' c'alal to ta asat; ta xcac'ot ta 

q'uexlal, 

27ja' ti jun avo'nton laj asa' amule, ti ven q'uexlal sba c'usi laj apas ta te'tique, xchi'uc ti 

laj apas muliletic te ta vitsetique. ¡Ay, toj abul aba, Jerusalén! ¿Me chac'an to 

chalecube? ¿Baq'uin to chalecubtas aba?”, xi li Diose. 

Jeremías 14 

Sc'oplal muc'ta q'uepelal 

1Li Jeremiase ital c'opanatuc yu'un li Muc'ul Diose, yu'un chtal q'uepelaltic. Jech 

i'albat: 

2“Li Judae chat yo'nton, choc'ta sba; li lumetic yu'une oyic xa ta at-o'nton; li 

cristianoetique mochajtic xa ta lumtic chat yo'ntonic; li Jerusalene x'avet no'ox ta scoj 

svocol. 

3Li jc'ulejetique la staquic batel ta lup vo' li smozoique; ibatic ta bic'tal nabetic, pero 

mu'yuc la staic tal. Toj q'uexlal sba laj ya'yic, toj ven chopol laj ya'yic; solel smacoj 

xa sjolic sutel tal. 

4Solel ijatan xa banamil ta scoj ti mu'yuc chac' o vo'e. Ep svocol cha'yic li jloc 

banamiletique; xpixojan xa sjolic. 

5Li te'tical me' chijetique laj yicta comel yolic ti ja' to ivoc' yu'unique, yu'un mu'yuc 

xa bu sta sve'elic. 

6Li te'tical buroetique ibatic ta vitsetic, ch'an xa xi te cotol chich'ic ic' jech chac c'u 

cha'al oq'uiletic; ch-ic'ub xa banamil chilic, yu'un mu'yuc xa bu sta sve'elic”, xi li 

Muc'ul Diose. 

Li Jeremiase la sc'anbe vocol Dios ta sventa xchi'iltac 

7Muc'ul Dios, ac'o me jmulcutic xa no'ox chac' ta ilel ti ta melel toj chopoluncutique, 

pero li vo'ote paso avabtel ta sventa ac'o ich'atuc ta muc' li abie, yu'un toj ep xa li 

jtoyobbailcutic ta atojole; ep jtaoj jmulcutic ta atojol. 

8Spatubilot yo'nton Israel, vo'ot li jchabivanejot yu'un ti c'alal oy svocole, ¿c'u yu'un ti 

xco'laj xchi'uc yanlum apasoj aba li' ta cosilalcutique ti xco'laj no'ox xchi'uc j'ech'el be 

vinicot chapas aba, jech chac c'u cha'al li boch'o ja' no'ox ta xch'aman na chvaye? 

9¿C'u yu'un ti ja' jechot jech chac c'u cha'al jun vinic mu c'usi xu' yu'une, xchi'uc jech 

chac c'u cha'al jun soldado ti mu xu' yu'un ta xcoltavane? Ta melel li' oyot ta 

jtojolcutic, Muc'ul Dios; vu'un ta jventacutic ti chich' alilanel li abie, ja' yu'un, mu me 

xacomtsanuncutic. 

10Li Muc'ul Diose jech chal ta sventa li israeletique: “Li jun lum li'i ja' no'ox lec 

cha'yic ti buyuc no'ox xloc' x'ech'ique; me jutuc mu'yuc bu chcuxic o, Jech mu'yuc lec 

chquilic ti jech tspasique. Li' ta orae ta jvules ta co'nton li c'usi chopol spasojique; ta 

xcac'be stoj smulic”, xi li Muc'ul Diose. 

11Jech laj yalbun noxtoc li Muc'ul Diose: “Mu me xac'anbun vocol ta sventa 

slequilalic li jun lum li'i. 

12Ac'o me chicta yiximic, pero mu'yuc ta xca'ibe sc'opic. Ac'o me chac'bicun ep 

chic'bil matanal xchi'uc yantic jmoton, mu'yuc ta jtsacbeic. Yo'to chcaq'uic ta milel ta 

espada, ta vi'nal, xchi'uc ta tsatsal chamel”, xi li Muc'ul Diose. 

13Jech la jtac'be: “¡Ay, Cajval Muc'ul Dios! Li j'alc'opetique laj yalic ti mu'yuc chtal 

milel ta espadae, ti mu'yuc chtal vi'nal ta jtojolcutique, ti ja' no'ox chavac'bun lec jun 

co'ntoncutique, ti mu'yuc c'op li' ta cosilalcutique”, xcut. 

14Jech laj yalbun li Muc'ul Diose: “Li j'alc'opetique ja' no'ox ch-epalc'opojic ti c'alal 

jech chalic ta jventae. Muc tacbilicuc cu'un, muc ta jmantaluc ti jech chalique; mu'yuc 

bu la jc'opanic. Puru epalc'op li c'usi chalique; jech no'ox chloc' ta sjolic. Puru lo'lael, 

mu'yuc stu li c'usi chalique. 

15Vu'un li Muc'ul Diosune, ja' jech chcal ta sventa li j'alc'opetic le'e, ti ch-

epalc'opojique, ti tscuyic ti vu'un laj cal ti mu'yuc ta xtal milel ta espada xchi'uc vi'nal 

li' ta banamile: ‘Ta xcac' lajicuc ta milel ta espada xchi'uc ta vi'nal’. 

16Li cristianoetic ti jech ay yalbeique ta xlajic ta milel ta espada, ta xchamic ta vi'nal 

xchi'uc yajnil xnich'nabic ec. Te no'ox busul chcomic ta xoraltic ta Jerusalén; mu'yuc 

boch'o chtal smuquic, yu'un jech ta xcac'be stoj li smulique. 

17Jech xavalbe ya'yic li achi'iltaque: ‘Ac'o loc'uc ya'lel jsat ta c'ac'al ta ac'ubal ta 

sventa li jteclumale. Mu me xpaj o ta loq'uel li ya'lel jsate yu'un toj tsots li vocol chtal 

ta stojolique. Chtal tsots majel ta stojolic ti mu stac' poxtael oe. 

18C'alal me chiloc' ta osilaltique, te chquil animaetic chamenic ta espada. C'alal chi-

och ta yut lume, te chquil ti alubenic xa ta vi'nal noxtoque. Yu'un c'alal ta j'alc'opetic 

ta paleetic, buyuc no'ox ibatic, solel mu sna'ic li c'usi tspasique’, uto”, xiyutun li 

Muc'ul Diose. 

Li j'alc'op Jeremiase ic'opoj ta stojol Dios 

19Cajval, ¿Me sbatel osil chabaj o li Judae? ¿Me j'ech'el mu'yuc xa stu o ta avo'nton li 

Sione? ¿C'u yu'un ti toj ech'em no'ox laj ayayijesuncutic ti mu xa stac' poxtael oe? La 

jmalacutic coltael, pero mu'yuc c'usi lec la jtacutic. La jmalacutic poxtael, pero ja' 

no'ox ital tsots xi'el. 

20Muc'ul Dios, laj xa cotquincutic li jbolilcutique xchi'uc xchopolil li jmoltot 

jyame'cutique; ep jtaoj jmulcutic ta atojol. 

21Ti c'u cha'al ac'o ich'biluc o ta muc' li abie, mu me xabajuncutic; mu me xasoquesbe 

o sc'oplal li Jerusalén ti bu oy achotleb sventa chapas mantale, ti jun no'ox yutsile. 

Na'o me li c'usi achapanoj ta jtojolcutique; mu me xasoques. 

22¿Me yu'un xu' chaq'uic tal vo' li yantic diosetique? ¿Me yu'un xu' chac' tal vo' stuc li 

vinajele? Mu'yuc, vo'ot no'ox atuc chavac' talel vo', vo'ot li Muc'ul Diosot 

cu'uncutique. Yu'un vo'ot chapas scotol, ja' no'ox ta jmalacutic li c'usi chapase. 

Jeremías 15 

I'albatic ti chtal svocolique 

1Jech laj yalbun noxtoc li Muc'ul Diose: “Ac'o me ja' chtal sva'an sbaic ta jtojol li 

Moisés xchi'uc Samuele, mu'yuc ono'ox ta xlecub co'nton ta stojol li achi'iltac li'i. 

Ac'o loq'uicuc o ta jtojol, ac'o baticuc o. 

2Me jech chavich' jac'bele: ¿Bu chibatcutic u?, me xayutoxuque, jech xavalbe: jech 

chal li Muc'ul Diose: ‘Li boch'o sc'oplal chcham ta chamele, chcham o ta chamel; li 

boch'o sc'oplal chcham ta espadae, chcham o ta espada; li boch'o sc'oplal chcham ta 

vi'nale, chcham o ta vi'nal; li boch'o sc'oplal chucbil chbat ta yan banamile, jech 

chucbil chbat o’, uto. 

3“Vu'un li Muc'ul Diosune, ta jtacbeic tal chanchop vocoletic: ta xlajic ta milel ta 

espada, ta xlajic ta ti'el ta ts'i'etic, ta xlajic ta ti'el ta xulemetic, xchi'uc ta xlajic ta ti'el 

ta jti'val chonbolometic. 

4Scotol li ajvaliletic ta banamile ta xcac' xi'icuc ta scoj smul, ta scoj c'usi la spas te ta 

Jerusalén li Manasese, ja' li ajvalil ta Judá xnich'on Ezequiase. 

5“¿Me yu'un oy to boch'o chaxc'uxubinot, Jerusalén? ¿Me yu'un oy to boch'o chat 

yo'nton avu'un? ¿Me yu'un oy to boch'o tsjac' c'u yu'un ti mu xa junuc avo'ntone? 

6Li Muc'ul Diose jech chal: Vo'ot laj acomtsanun, laj ava'lupatinun comel. Ja' yu'un li' 

ta orae ta jye' jc'ob ta aba, ta xcac'bot tsots avocol, yu'un i'ech' xa co'nton avu'un. 

7Ja' yu'un li jnaclumetique ta jvij batel jech chac c'u cha'al solil trigo, ta jloq'ues o 

batel ta scotol lumetic ta avosilal; mu'yuc yalab xnich'nab ta jcomtsanic, ta xcules o ta 

j'ech'el, yu'un mu sc'an scomtsanic li chopol be stamojique. 

8Ta xcac' epajuc me'on antsetic avu'un jech chac c'u cha'al yi' ta ti'nab. Ta o'lol c'ac'al 

ta jtacbe tal jmilvanej ta stojolic li me'iletique xchi'uc li yalabique. Ta anil no'ox ta 

jtac tal tsots at-o'nton xchi'uc xi'el te ta lum. 

9Li me'iletic ti oy vucub yolique, ta xlic alubicuc, ta x'ayin ep svocolic. Ta xlic yalicuc 

o ta q'uexlal, ta na'leel. Li sac osil to'ox chilique, ta xc'ataj ta ac'ubal. Me oy to boch'o 

chcom yu'unique, ta xcac' lajicuc ta milel yu'un yajcontraic”, xi li Muc'ul Diose. 

Tsots i'avan ta scoj vocol li j'alc'op Jeremiase 

10¡Toj abul jba yaya, yu'un ja' no'ox lavoq'uesun ta sventa liquesej c'op, xchi'uc ta 

sventa ta jcontrain scotol li cristianoetic ta banamile! Mu'yuc bu jq'uexoj taq'uin, 

xchi'uc mu'yuc cac'oj ta q'uexel jtaq'uin, pero scotol cristianoetic 

chixchopolc'optaicun. 

11Muc'ul Dios, me mu'yuc c'usi lec jpasoj ta atojole, me mu'yuc la jc'anbot vocol ta 

atojol c'alal oy svocolic, c'alal abul sbaic li cajcontrataque, ac'o c'otuc ta pasel li c'usi 

chopol chalic ta jtojole. 

Li Diose laj yal ti chtal svocol li israeletique 

12“¿Me oy to boch'o xu' yu'un ta sc'as li tsatsal taq'uin, li bronce taq'uin chlic tal ta 

nortee? 

13Israel, ta scotol li ac'ulejal xchi'uc li c'usi oy avu'une, xchi'uc scotol li c'usi oy ta 

avosilale, ta xcac' ta sc'ob avajcontra ta scoj amul. Me jutuc mu'yuc chavich' tojbel. 

14Ta jtic'ot ta mozoil yu'un avajcontra te ta banamil ti bu mu xavotquine, yu'un solel 

tsanem ta jyalel li sc'ac'al co'ntone, jech chaxchic'oxuc”, xi li Diose. 

Laj to sc'anbe vocol Dios li j'alc'op Jeremiase 

15¡Muc'ul Dios, li vo'ote ana'oj scotol, na'un to me, la' me coltaun. La' pacbun sutel li 

cajcontrataque! Mu me teuc no'ox xats'icbe li c'usi tspasique, yu'un xu' chismilicun ti 

me te no'ox ch'an xachie. Xana' ti ja' ta scoj jc'anojot ti chquich' ilbajinele. 

16C'alal lac'opanune, xco'laj xchi'uc la jve' ya'yel li ac'ope; ja' mero spatubil co'nton, 

xcuxetel co'nton ic'ot. Avu'unun o, vo'ot li Muc'ul Diosot ti chapas ta mantal scotol te 

ta vinajele. 

17Mu'yuc ono'ox la jchi'in li boch'otic batem ta yo'ntonic c'usi lec cha'ay stuquique, ti 

ja' no'ox tsa'ic c'u x'elan xcuxet yo'ntonique. C'alal laj avic'un ta j'alc'ope, jtuc no'ox 

oyun o, yu'un laj avac' quilinta li c'usi chopole. 

18¿C'u yu'un ti mu x'ech' o li jvocole? ¿C'u yu'un mu sbalin poxtael, mu xcol o li 

jtuch'emale? Ja' jech laj apas aba ta jtojol jech chac c'u cha'al bevo'tic ti ch-ul ya'lele. 

19Jech la stac'bun li Muc'ul Diose: “Me chasutes avo'nton ta jtojole, chaquic'ot o 

sventa li' chatun cu'un. Me chapajes aba ta bic'tal vulvunele, me ja' no'ox chaval li 

c'usi leque, vu'un ta jventa chac'opoj, vo'ot queot chac'ot. Jech ta sutes yo'ntonic ta 

atojol li achi'iltaque; muc vo'ocot chabat ta stojolic. 

20Ta jva'anot jech chac c'u cha'al coralton pasbil ta bronce taq'uin ta stojolic li 

jteclumale, ta stsacoxuc ta pleito pero mu'yuc chastsalicot, yu'un vu'un chajchi'inot, 

chajchabiot, chajpojot, vu'un li Muc'ul Diosune. 

21Ta jpojot loq'uel ta sc'ob li boch'otic chopolique; ta jcoltaot loq'uel ta sc'ob li 

j'uts'intavanejetique”, xi li Muc'ul Diose. 

Jeremías 16 

I'albat mantal yu'un Dios li Jeremiase 

1Li Muc'ul Diose ital sc'opanun jech laj yalbun: 

2“Mu me xasa' avajnil, mu me xvoc' aquerem atseb li' ta avosilalique. 

3Vu'un li Muc'ul Diosune jech chcal ta sventa li bic'tal querem tsebetic chvoc' li' ta 

avosilalique, xchi'uc ta sventa li totil me'iletic ch-alaj chnich'najique. 

4Ta xchamic ta xc'uxul tsatsal chamel, ta milel, xchi'uc ta vi'nal. Mu'yuc boch'o 

chc'uxubaj yo'nton ta stojolic; mu'yuc boch'o tsmuc chpixic. Te no'ox busul chc'a'ic ta 

banamil jech chac c'u cha'al stso' chonbolometic. Li sbec'talique chtal ti'baticuc ta 

xulemetic xchi'uc ta chonbolometic ta te'tic”, xiyutun. 

5Jech laj yalbun noxtoc li Muc'ul Diose: “Mu me xabat ta jbejuc na ti bu ta xat 

yo'ntonic ta x'oq'uique; mu me xbat apatbe yo'ntonic, yu'un li lum le'e laj xa jpojbe li 

jun yo'ntonique xchi'uc li c'anel, li c'uxubinel cac'ojbeique. 

6C'alal ta biq'uit ta muc' ta xchamic te ta avosilalic; mu'yuc boch'o chtal smuquic, 

mu'yuc boch'o ta x'oc'taatic yu'un, mu'yuc boch'o ta sboj sbec'talic, xchi'uc mu'yuc 

boch'o ta xjux stsotsil sjol ta sventaic. 

7Jech noxtoc mu'yuc boch'o ta xac' lec ve'el ta sventa tspatbe yo'ntonic li boch'otic oy 

boch'o chcham yu'unique, xchi'uc mu'yuc boch'o chac' uch'bajel ta stojolic li boch'otic 

chcham stot sme'ique. 

8“Jech noxtoc mu me x'och ve'an te ta na yo' bu chaq'uic lec ve'ele, mu me co'oluc 

chotol xave' achi'uc. 

9Vu'un li Muc'ul Diosun ti ta jpas ta mantal scotol te ta vinajele, xchi'uc vu'un li 

Diosun yu'un Israele, jech chcal: Ta xcac' lajuc sc'oplal li' ta avosilalic li q'ueojetic 

sventa q'uine, sventa xcuxetel o'ntonale, xchi'uc ta sventa q'uin nupinele; ta to xavil ta 

asatic jech chc'ot ta pasel ti c'alal cuxuloxuc toe. 

10“C'alal chavalbe ya'yic li achi'iltaquique, jech chlic sjaq'uic: ‘¿C'u yu'un laj yac' 

mantal Muc'ul Dios ti chtal muc'ta vocol jech chac le'e? ¿C'usi chopol la jpastic? 

¿C'usi jmul jtaojtic ta stojol li Muc'ul Dios cu'untique?’, xiic. 

11Jech xavalbe: ‘Jech chal li Muc'ul Diose: Ja' ta scoj ti la scomtsanicun li amoltot 

ayame'ique. Ja' bat yich'ic ta muc' li yantic diosetique, ja' itunic yu'un; la squejan sbaic 

ta stojol. Vu'un la scomtsanicun; muc xich'ic ta muc' li mantaletic cu'une. 

12Pero li vo'oxuque toj ech'em no'ox chopol c'usi laj apasic jech chac c'u cha'al li atot 

ame'ique. Yu'un ja' bat apasic c'usi tsc'an avo'nton atuquic jujunoxuc; ja' muc 

xach'unic li c'usi laj cale. 

13Ja' yu'un li vu'une ta jpucoxuc batel ta yan banamil ti bu mu'yuc ono'ox avilojique, 

xchi'uc ti mu'yuc ono'ox yilojic ec li amoltot ayame'ique. Te chatunic ta c'ac'al ta 

ac'ubal yu'un li yantic diosetique, jech mu'yuc ta jc'uxubinoxuc o’, uto”, xi li Muc'ul 

Diose. 

14Jech laj yalbun noxtoc li Muc'ul Diose: “Ta to xlaj sc'oplal ti jech chavalique: ‘Ja' ta 

sventa stsatsal Muc'ul Dios iloq'uic tal ta Egipto banamil li jmoltot jyame'tique’, ti 

xachiique. 

15Ja' xa no'ox jech chavalic: ‘Ja' ta sventa stsatsal Muc'ul Dios iloq'uic tal ta norte 

banamil ta yantic banamil yo' bu laj to'ox yich'ic puquel batel li smomnich'nab 

Israele’, xachiic. Yu'un ta to xquiq'uic sutel ta yosilalic ti bu cac'ojbeic ono'ox li 

amoltot ayame'ic ta vo'onee. 

16“A'yo ava'yic, ta jtac tal ep jtsacchoyetic sventa chastsacoxuc, xchi'uc ta jtac tal ep 

jnuts-ti'boletic sventa chasnutsoxuc te ta vitsetic, ta tseltseltic, xchi'uc ta japjap 

ch'entic. 

17Yu'un quiloj scotol li c'usitic chapasique; mu'yuc c'usi macal ta jsat, mu xu' chanac' 

amulic ta jtojol. 

18Chib velta lec ta xcac'boxuc atoj li amulique xchi'uc li c'usi chopol apasojique, 

yu'un laj abolibtasic cosil ta sventa yan diosetic ti mu cuxuluque, ti toj chopolique; 

jech inoj cosil ta sventa li c'usitic toj chopol chquile”, xi li Muc'ul Diose. 

Li Jeremiase la sc'anbe vocol li Muc'ul Diose 

19Muc'ul Dios, vo'ot jtsatsalot, vo'ot jchabivanejot cu'un; vo'ot jnac'ubbailot ti c'alal 

oy c'usi toj xi'bal sbae. Ta xtalic ta atojol scotol li yantic cristianoetic ta jujujot sti'il 

banamile, jech chayalboxuc: “Ta melel epalc'op no'ox c'usi la xch'unic li 

jmoltotaccutique; li diosetique altic no'ox, mu'yuc c'usi stu o. 

20¿Me yu'un xu' ta spas sdios stuc li cristianoe? ¡Xu' yu'un ta spas, pero li diosetic ta 

spase puru lo'lael no'ox!”, xi chlic yalic. 

21Jech itac'ov li Muc'ul Diose: “Ja' yu'un ta jbel sc'oplal ta jchanubtasic, ta xcac'be 

yilic li jvu'el jtsatsale, jech chlic sna'ic ti ta melel vu'un Muc'ul Dios jbie”, xi. 

Jeremías 17 

Li Judae te ts'ibabil o ta yo'nton li mulile 

1“Judá, li amule te ts'ibabil ta avo'nton; joch'bil lec ta pech'pech' ni' taq'uin, joch'bil 

lec ta sni' diamante ton. Ts'ibabil noxtoc ta xulubtac scajleb matanaletic avu'un. 

2Jech te tsna'ilanic o avu'unic ec li anich'nabtaquic c'u x'elan li scajleb matanaletic 

apasojic ta sventa li dios Asera, te ta yolon te'etic, xchi'uc ta vitsetic, 

3xchi'uc ta tseltseltic ti bu oy li vits cu'une. Scotol li ac'ulejale ta xcac' batuc ta pojel ta 

scoj amul, ta scoj li toyol c'opojebaletic avu'un ta vitsetic ta scotol avosilale. 

4Ta xcac' acomtsan li banamil cac'ojbote, yu'un ja' chbat tunan yu'un avajcontra te ta 

yan banamil ti mu xavotquine, yu'un laj avac' tsanuc sc'ac'al co'nton jech chac c'u 

cha'al c'oc' ti mu xtu'p oe”, xi li Muc'ul Diose. 

5Jech chal noxtoc li Muc'ul Diose: “Ac'o bat stoj li boch'o tsvoc' sba loq'uel ta jtojol, ti 

ja' no'ox tspat yo'nton yu'un cristianoe, ti ja' te batem yo'nton tsc'an coltael yu'une. 

6Ja' jech chac c'u cha'al jpets ch'ix chch'i ta xocol banamil ti mu'yuc ventainbile, ti ta 

tontic, ta yi'tic no'ox ch'iem, ti mu'yuc boch'o te nacale. 

7“Yan li boch'o ja' no'ox chch'un ti chcoltaat yu'un Muc'ul Diose, ti ja' no'ox ta spat 

yo'nton yu'une, toj jun no'ox yo'nton, toj lec chbat o. 

8Ja' jech chac c'u cha'al jpets te' ts'unbil ta ti' uc'um, ti lec chac' batel yisim ta yut vo'e. 

C'alal ta xc'uxub tal c'ac'ale, mu'yuc c'u cha'al sba cha'ay, lec yox o li yanale. C'alal ta 

xlic q'uepelaltique, mu'yuc ta slusib, mu'yuc ta xpaj ta satinel. 

9“Li o'ntonale toj chopol, ja' no'ox ven jlo'lavanej ta scotol. ¿Me oy boch'o xa'ibe 

smelol le'e? 

10Vu'un li Muc'ul Diosune, xcotquin c'u x'elan yut yo'nton, jna'oj c'usi tsnop li 

cristianoe, yu'un jech ta xcac'be stojolic jujun li c'usi tspasique xchi'uc ti c'u x'elan 

yabtelique”, xi. 

11Li boch'o muc ta lecuc c'u x'elan staoj sc'ulejale, ja' jech chac c'u cha'al x'ub ti muc 

stonuc stuc ta sluts'e. Ta o'lol xch'iel no'ox ta xlaj li sc'ulejale. Ta ts'acale, bol vinic 

no'ox chcom. 

12Li ch'ulnae ja' xchotleb ajvalil c'otem, toj jun yutsil, yu'un toj ven lec ono'ox sc'oplal 

ta sliqueb. 

13¡Muc'ul Dios, vo'ot smuc'ulot yo'nton Israel! Scotol li boch'o ta scomtsanicote ta 

xyalic ta q'uexlal. Li boch'otic ta svoc' sbaic ta atojole ta lumtic no'ox chich' ts'ibabel 

sbiic, yu'un la scomtsanic li lequil nio' ti mu x'ul oe. 

La sc'an coltael ta stojol Dios li Jeremiase 

14Muc'ul Dios, poxtaun, jech ta xcol li jchamele; coltaun, jech colem chicom, yu'un 

vo'ot no'ox quich'ojot ta muc'. 

15Jech chiyalbicun li cristianoetique: “¿Bu oy li c'usi yaloj Muc'ul Diose? ¡Ac'o c'otuc 

ta pasel ta ora!”, xiic. 

16Mu'yuc jech jc'anojbot me xu' chavac'be stoj smulic; mu'yuc la jc'an ti ac'o sta tsots 

svocolique. Xana' lec ti mu'yuc jech co'ntone; li c'usi loq'uem ta quee, te oy ta atojol. 

17Mu me xac'ot jech chac c'u cha'al jsibtasvanej ta jtojol, yu'un vo'ot jpojubbailot ti 

c'alal oy jvocole. 

18Ja' q'uexlaltaso li boch'otic chiscontrainune; mu me vu'cun xaq'uexlaltasun. Mu me 

vu'cun xixi', ja' ac'o xi'icuc. Ja' xavac'be tsots svocolic; ac'o lajicuc o ta muc'ta 

vocolajel. 

Sc'oplal sc'ac'alil chcux yo'ntonic 

19Jech laj yalbun li Muc'ul Diose: “Batan, bat va'an aba te ta yochebal lum yu'un li 

achi'iltaque, ja' ti bu sloq'uebic yochebic li ajvaliletic ta Judae. Jech xapas noxtoc ta 

scotol yochebaltac li lum Jerusalene. 

20Jech xavalbe ya'yic: ‘Ajvaliletic ta Judá xchi'uc acotolic jnaclumetic ta Jerusalén ti 

cha'ochic batel li' ta ti'coraltone, a'yo ava'yic c'usi chal li Muc'ul Diose. 

21Jech ta xal: Q'uelo me abaic, mu me xa'icatsinic ta sc'ac'alil chacux avo'ntonique; 

mu me xacuchic ochel avicatsic li' ta ti'coraltonetic ta Jerusalene. 

22Mu me xacuch loq'uel avicatsic te ta anaic ti c'alal sc'ac'alil chacux avo'ntonique; 

mu me xapasic jchopuc abtel. Ich'ic ta muc' li sc'ac'alil chacux avo'ntonic, jech chac 

c'u cha'al laj ono'ox calbeic li amoltot ayame'ic ta vo'onee. 

23Pero li stuquique muc xch'unbicun, muc xchiquintaic; la stsatsubtas yo'ntonic, jech 

muc stuc'ulanic, muc sc'anic taq'uiel. 

24‘Ja' yu'un jech chacalboxuc: Me chach'unbicun c'usi chcale, me mu xacuch ochel 

avicatsic ta ti'coraltonetic li' ta Jerusalén ta sc'ac'alil chacux avo'ntonique, me 

chavoc'bicun o li sc'ac'alil chacux avo'ntonique, xchi'uc me mu'yuc chapasic jchopuc 

abtele, 

25oy ajvaliletic o avu'unic ti chchotiic ta xchotleb li Davide. Cajajtic ta careta xchi'uc 

ta ca' li' xloc' x'ochic o ta sti' li coraltonetic yu'un Jerusalene; chi'inbilic yu'un 

banquilaletic xchi'uc jnaclumetic li' ta Judá xchi'uc ta Jerusalén. Jech oy yajval o li 

Jerusalene. 

26Li' ta xlic talicuc li achi'iltaquic ta scotol lumetic ta Judá ti te oyic ta spat xocon 

Jerusalene, xchi'uc ta yosilal Benjamín, ta stenlejaltic, ta toyolaltic, xchi'uc ta 

Negueve. Ta xtal yaq'uic chic'bil matanal, milbil matanal te ta ch'ulna cu'un. Xchi'uc 

ta xich'ic tal yantic matanal ti co'oltic sba c'u cha'al trigoe, xchi'uc pom, xchi'uc yan 

matanal sventa chistojbicun ta vocol. 

27Pero me mu xach'unic ti tsc'an chavoc'bicun o li sc'ac'alil chacux avo'ntonique, ti 

tsc'an mu xacuchic ochel avicatsic ta sti' li coraltonetic ta Jerusalene, ta jtsanbe sc'ac'al 

li ti'coraltonetique xchi'uc scotol li naetic ta Jerusalene, me jutuc mu xtu'p o’, uto”, xi 

li Muc'ul Diose. 

Jeremías 18 

Senyail laj yac' ta ilel Dios ta stojol jpatbin 

1Li Muc'ul Diose ital sc'opanun noxtoc, jech laj yalbun: 

2“Lican, batan te ta sna li jpatbine, yu'un oy c'usi te chacalbot”, xiyutun. 

3Jech libat ta sna li jpatbine; te sbats'il spatel bin c'ot jta. 

4Li bin sbats'il spatele ivuc' ta sc'ob. Pero lic xcha'pat yan velta, ja' to ti c'alal imeltsaj 

lec yu'un jech chac c'u cha'al tsc'ane. 

5Ja'o te ital sc'opanun li Muc'ul Diose, jech laj yalbun: 

6“¿Me mu xu' cu'un jech ta jpasboxuc vo'oxuc li smomnich'naboxuc Israel jech chac 

c'u cha'al tspas li jpatbine? Li vo'oxuque ja' jechoxuc ta jc'ob ec jech chac c'u cha'al li 

ach'el oy ta sc'ob jpatbine, xi. 

7Ta jliquel no'ox xu' ta jbul loq'uel, ta jip loq'uel, o me ta xcules li jun muc'ta lum 

xchi'uc li ajvalil te tspas mantale. 

8Pero me ta sutes yo'nton yu'un smulique, mu'yuc ta xcac'be tal li c'usi chopol jnopoj 

chcac'bee. 

9Jech noxtoc ta ora no'ox xu' ta jva'an lec, ta jnacan lec li jun ta lum cristianoetic 

xchi'uc ajvalil yu'unique. 

10Pero me ta xlic spasic c'usi chopol ta jtojol, me mu sc'an xa'yic li c'usi chcale, ja' 

jech mu'yuc ta xcac'beic ec li c'usi lec jnopoj ta xcac'beique. 

11“Albo ya'yic li cristianoetic ta Judá xchi'uc li jnaclumetic ta Jerusalene, jech 

xavalbe: ‘Jech chal li Muc'ul Diose: A'yo ava'yic, oy c'usi chopol jnopoj ta jpas ta 

atojolic, jnopoj ti chacac'boxuc avocolique. Ja' yu'un comtsanic xa li chopol be 

atamojique, tuq'uibtasic li c'usi chapasique, lecubtasic li avabtelique’, uto. 

12Pero jech chastac'boxuc: ‘Altic tal avac' avocol, yu'un oy ta co'ntoncutic ta jpascutic 

o li c'usi jnopoj jujununcutique, ta jpascutic o batel li c'usi chopol tsc'an 

co'ntoncutique’, xayutoxuc”, xiyutun li Diose. 

13Ja' yu'un jech chal li Muc'ul Diose: “Jaq'uic a'yej ava'yic ta yantic lum me oy jech 

ya'yojic chac le'e: Li lum Israele toj ven chopol li c'usi tspase. 

14¿Me oy bu chavilic ch-ul o ta j'ech'el li tayo te ta toyol vitstic ta Libanoe? ¿Me oy 

chavilic ch-ul li muc'ul uc'um ti chlic tal ta vitstique? 

15Pero li jteclumale i'ul xa o xch'unojel yo'ntonic ta jtojol, ja' bat xchiq'uic pom ta 

stojol li diosetic ti mu'yuc stue; solel ch'ayemic o ta be. Ja' stamojic o batel li poco' be 

ta vo'onee; ja' li chucul be ti mu'yuc boch'o xotquine. 

16Ja' jech la soquesic o li yosilalique; puru labanel chich' o scotol c'ac'al. Li boch'o te 

ta xjelovique toj ch'ayel chc'ot yo'ntonic, tsjimulan no'ox sjolic. 

17Li vu'une ja' jechun jech chac c'u cha'al muc'ta ic' chtal ta sloq'ueb c'ac'al. Ta jpuc 

batel li israeletique; ta xcac' jatovicuc batel ta stojol li yajcontraique. Ta jvalu'patinic o 

comel, mu'yuc ta xcac'be yilic jsat ti c'alal yorail oy svocolique”, xi li Muc'ul Diose. 

Ichapanbat sc'oplal li Jeremiase 

18Jech lic yalic li cristianoetique: “La'ic, la' jchapantic c'usi chcut ta jmiltic li 

Jeremiase, yu'un ta smantal Diose mu'yuc chal me oy ta xlaj sc'oplal ti oy paleetic 

chixchanubtasutique; mu'yuc ono'ox chlaj sc'oplal ti oy boch'o bijic sventa 

chisbijubtasutique, xchi'uc mu'yuc ono'ox chlaj sc'oplal ti oy j'alc'opetic chiyalbutic 

c'usi chal Diose. La', jnopbetic smul li Jeremiase; jyayijestic ta sventa jc'optic. Mu 

jtuc'ulanbetic li c'usi chale”, xiic. 

La sc'opan Dios li Jeremiase 

19Muc'ul Dios, a'ibun li c'usi chcale. A'yo ava'ay c'usi chalic ta jtojol li cajcontrataque. 

20¿Me ja' stojol jvocol yu'unic ti lec c'usi jpasoj ti chopol c'usi chispasbicune? yu'un 

joc'bil xa jch'enal yu'unic. Na'o me ava'ay ti c'alal la jva'an jba ta atojole, lec c'usi la 

jc'anbot ta sventaic; la jc'anbot ti ac'o xa lajuc sc'ac'al avo'nton ta stojolique. 

21Ja' yu'un ac'o chamicuc ta vi'nal; ac'o lajicuc ta milel li yalab xnich'nabique. Li 

yajnilique ac'o comicuc ta me'nal; ac'o mu'yucuc yol chcomic. Li viniquetic yu'unique 

ac'o chamicuc; li queremetic yu'unique ac'o milaticuc ta espada. 

22Ac'o vinajuc ti x'avlajetic no'ox te ta snaic ti c'alal chatacbe tal ta anil soldadoetic ta 

stojolique, yu'un sjoc'ojbicun xa jch'enal, xchi'uc yac'oj xa xch'ojonic sventa 

chisyaquicun. 

23Pero li vo'ote, Muc'ul Dios, ana'oj scotol c'u x'elan chapal yu'unic ti chismilicune. 

Mu me teuc no'ox xats'icbe li c'usi chopol tspasique; mu me xch'ay ta avo'nton li 

smulique. Ac'o yalicuc ta lum ta atojol; ac'bo xcuchic sc'ac'al avo'nton ti c'alal sta 

yorail cha'iline. 

Jeremías 19 

Senyail laj yal Dios ta sventa voc'bil q'uib 

1Li Muc'ul Diose jech laj yalbun: “Bat mano jbejuc biq'uit q'uib; ic'o batel achi'in 

jayibuc banquilaletic ta lum xchi'uc banquilal paleetic. 

2Loc'an batel, batan te ta stenlejal Ben-hinom ta stuq'uil ti'coralton sventa xch'ayubil li 

c'usitic chvoq'ue; ja' te xlic aval li c'usi chacalbote. 

3Jech xavalbe: ‘Ajvaliletic ta Judá, jnaclumetic ta Jerusalén, a'yo ava'yic c'usi chal li 

Muc'ul Dios ti tspas ta mantal scotol te ta vinajele, ja' li Dios yu'un Israele, jech chal: 

Ta jtac tal tsots vocol li' ta banamile; scotol li boch'o cha'yic c'usi tsots chc'ot ta 

pasele, tojtoj maquel chc'ot xchiquinic. 

4Yu'un li israeletique solel la syanijesic li banamil li'i. Li' la xchic'beic pom li yantic 

diosetic ti mu xotquinique, xchi'uc ti mu ono'ox xotquinic ec li smoltot syame'ique. 

Jech noxtoc li ajvaliletic ta Judae la snojesic ta xch'ich'al li boch'otic mu'yuc 

smulique. 

5La spasic toyol scajleb matanaletic ta sventa sdiosic Baal; ja' te la xchic'beic 

smotonin li xnich'nabique. Ja' la spasic li c'usi mu jechuc calojbeic ti muc ta jmantaluc 

jech la spasique, me jutuc mu'yuc jnopoj me oy jech tspasic. 

6Ja' yu'un ta to sta yorail ti mu'yuc xa jech chich' albel Tofet, o me Ben-hinom li 

banamil li'i. Ja' Stenlejal Milubbailtic xi xa sbi chc'ot. 

7Li' ta banamil ta jlilinbe c'usitic snopojic li Judá xchi'uc Jerusalene. Ta xcac' lajicuc 

ta milel yu'un li yajcontraique; ta xcac' ochicuc ta sc'ob li boch'o ta xcontrainatic 

yu'une. Li sbec'talique ta xcac'be sti' xulemetic xchi'uc jti'val chonbolometic. 

8Li lum li'i ta xcac' ta yavnaijesel xchi'uc ta labanel. Scotol li boch'o te ta xjelovique 

toj ch'ayel chc'ot yo'ntonic; ta slabanic ti solel vuq'uem scotol chilique. 

9Ta to xcac' sti'ic li squerem stsebique, xchi'uc ta to sti'ic li boch'o lec sc'opan sba 

xchi'uquique. Ja' ta scoj ti chich'ic tsots vocole, ti te setubilic yu'un li yajcontraique’, 

uto, xi li Muc'ul Diose. 

10“Li q'uibe ja'o xavoc' te ta stojolic li boch'otic te achi'uque. 

11Jech xavalbe ya'yic: ‘Ja' jech chal li Muc'ul Dios ti tspas ta mantal scotol te ta 

vinajele: Li cristianoetic li' ta lume ja' jech ta jvoq'uic ta j'ech'el ec jech chac c'u cha'al 

me oy boch'o tsvoc' jbej q'uib ti mu xa stac' cha'meltsanel oe. Te chbat yich'ic muquel 

ta Tofet, yu'un mu'yuc xa xocol banamil bu xu' chich'ic muquel. 

12Ja' jech ta jpasbe li banamil li'i xchi'uc li jnaclumetic yu'une. Li lume ja' jech ta 

jcomtsan jech chac c'u cha'al Tofet. Jech chcal vu'un li Muc'ul Diosune. 

13Li naetic ta Jerusalén xchi'uc li spasubmantal ajvaliletic ta Judae, xchi'uc li 

yamaq'uil sjol snaic ti bu la xchiq'uic pom ta sventa li c'usi xojobanic ta vinajele, 

xchi'uc ti bu la smalic pasem ya'lel ts'usub sventa smoton yan diosetique solel boliben 

chcom o jech chac c'u cha'al li banamil ta Tofete’, uto”, xiyutun li Muc'ul Diose. 

14Li Jeremiase iloc' batel ta Tofet yo' bu itacat batel yu'un Muc'ul Dios sventa chal li 

c'usi chc'ot ta pasele. Te c'ot sva'an sba ta yamaq'uil ch'ulna yu'un Muc'ul Dios, jech 

lic yalbe li cristianoetique: 

15“Li Muc'ul Dios ti tspas ta mantal scotol te ta vinajele, ja' li Dios yu'un Israele, jech 

ta xal: ‘Ta jtacbe tal tsots vocol li lum li'i xchi'uc li yantic lumetic li' ta spat xocone 

jech chac c'u cha'al jnopoj ono'oxe, yu'un solel stsatsubtasoj o yo'ntonic, mu sc'an 

xch'unic o li c'usi chcale’, xi li Muc'ul Diose”, xut. 

Jeremías 20 

Li Jeremiase laj yal c'usi chc'ot ta pasel ta stojol li Pasure, ja' li yajcontrae 

1Li pale Pasur xnich'on Imere, ja' li banquilal yu'unic te ta ch'ulna yu'un Muc'ul Diose, 

laj ya'ay ti laj yal Jeremías li c'usitic chc'ot ta pasele. 

2Jech laj yal mantal ti ac'o yich' majel li Jeremiase, xchi'uc ti ac'o yich' xojbel ta 

lats'ubte' yacan ti te oy ta muc'ta ti'na Benjamín xc'ot ta ch'ulnae. 

3Li Pasure ta yoc'omal la sloq'uesbe ta lats'ubte' yacan li Jeremiase. Li Jeremiase jech 

laj yalbe: “Mu xa ja'uc Pasur abi chc'ot yu'un li Muc'ul Diose; ja' xa Magor-misabib 

abi chc'ot. 

4Yu'un jech yaloj li Muc'ul Diose: ‘Ta xcac' ti te chlic asibtas aba atuque xchi'uc ta 

xi'ic avu'un scotol li boch'o lec xac'opan aba achi'uque. Le'e te ta asat ta xlajic ta milel 

yu'un li avajcontraique. Jech noxtoc, scotol li jnaclumetic ta Judae ta xcac' ta sc'ob li 

ajvalil ta Babiloniae, jech chucbil chbatic ta Babilonia banamil, o me chich'ic milel 

comel. 

5Jech noxtoc, li sc'ulejal lum li'i, xchi'uc scotol li c'usitic oy yu'une, xchi'uc li c'usitic 

ven toyolic stojole ta xcac' ta sc'ob li avajcontraique. Li sc'ulejal ajvaliletic ta Judae ta 

xcac' ta sc'ob li avajcontraique; ta spojic, ta xich'ic batel scotol ta Babilonia. 

6Jech ec li vo'ote Pasur, chavich'ic chuquel batel ta Babilonia ajunulic ta na. Te 

chachamic o; te chavich'ic muquel achi'uc li boch'otic lec xac'opan aba achi'uc ti laj 

avalbe ya'yic c'usi chc'ot ta pasel ti mu meleluque’, xi li Muc'ul Diose”, xut. 

Ep i'oc' ta stojol Dios li Jeremiase 

7Muc'ul Dios, ja' no'ox laj alo'laun, jech laj cac' jba ta lo'lael ec. Toj ech'em avu'el, 

jech laj atsalun. Scotol c'ac'al na'lebilun, tse'intabilun avu'un. 

8C'alal chic'opoje, ja' no'ox chcal ti chtal uts'intaele; c'alal chi'avane, ja' no'ox chcal ti 

chtal milele. Ja' yu'un ti c'alal chcal ac'ope, ja' no'ox sventa chquich' labanel xchi'uc 

contrainel. 

9Me jech chcale: “Mu'yuc xa chic'opoj ta sventa li Muc'ul Diose; ta jip ta co'nton o”, 

me xichie, li ac'ope chlic tsanuc ta co'nton jech chac c'u cha'al c'oc'; ta xc'ac'ub c'alal 

ta jbaquiltac. Ta jc'an ta jpajes jba ta yalel li ac'ope, pero mu xu' cu'un. 

10Yu'un chca'ay ti puru mucul lo'il tspasique: “Puru xi'el xa no'ox ya'yel”, xiic. Jech 

chalic noxtoc: “La'ic, la jtic'betic smul”, xiic. Li boch'otic co'ol co'nton jchi'uque jech 

chalic ec: “Oyuc c'uxi lajuc ta lo'laele, jech xu' ta jtsaltic, jech xu' ta jpacbetic”, xiic. 

11Pero vo'ote, Muc'ul Dios, li' oyot ta jtojol jech chac c'u cha'al jun muc'ta vinic ti mu 

stac' tsalele. Ja' yu'un li boch'o chisnutsicune te chyalic ta lum, jech mu xu' yu'un 

chistsalicun, j'ech'el chyalic o ta q'uexlal; mu'yuc boch'o chch'ay ta yo'nton o. 

12Vo'ot li Muc'ul Diosot ti chapas ta mantal scotol te ta vinajele, xavotquinbe c'u 

x'elan yo'nton li boch'otic tuc' yo'ntonique, xchi'uc ana'oj c'usi oy ta yut yo'nton li 

cristianoetique; ac'bun quil c'u x'elan chapacbe li cajcontrae, yu'un vo'ot no'ox cac'oj 

aventain li jvocole. 

13¡Q'uejintaic li Muc'ul Diose, albeic slequilal! Yu'un ja' xu' yu'un tscolta loq'uel ta 

sc'ob chopol cristianoetic li boch'otic abul sbaique. 

14Toj chopol li jun c'ac'al ti c'alal livoq'ue; mu'yuc c'usi stu o li jun c'ac'al c'alal la 

svoq'uesun jme'e. 

15Toj chopol li vinic ti ay yac'be xcuxetel yo'nton li jtote, ti jech laj yalbee: “Toj lec ti 

ivoc' avunin quereme; toj xcuxet no'ox co'ntontic”, ti xute. 

16Li vinique ac'o jech c'otuc ta stojol jech chac c'u cha'al lumetic ti j'ech'el ta xules li 

Muc'ul Diose. Ac'o vinajuc yavanel ta sob; ac'o vinajuc yoq'uel ta o'lol c'ac'al, ti yu'un 

xa chich' milele. 

17Teuc ono'ox laj yac' chamcun ta yut xch'ut jme' li Diose, ti chamcun ono'oxe, ja' 

jmuquinal ic'ot li jme'e, jech muc xquil ta jsat livoc', li'ayin ti jechuque. 

18¿C'u yu'un livoc' me ja' no'ox tal ca'ay at-o'nton xchi'uc vocole, me ta puru q'uexlal 

no'ox chlaj li coraile? 

Jeremías 21 

Laj yich' albel sc'oplal ti chich' jinesel li Jerusalene 

1-2Li ajvalil Sedequiase la stac batel ta stojol Jeremías li Pasur xnich'on Malquías 

xchi'uc pale Sofonías xnich'on Maasiase, yu'un jech ac'o bat yalbeic: “Avocoluc jac'o 

ta stojol Muc'ul Dios c'usi chc'ot ta pasel ta jtojolcutic, yu'un li Nabucodonosor ajvalil 

ta Babiloniae chistsacuncutic xa ta pleito. Xca'itic-ca'tic me tsc'an chac' ta ilel 

sq'uelubil svu'el stsatsal ta jtojolcutic li Muc'ul Diose, yu'un jech ac'o loq'uicuc batel 

li' ta jtojolcutic li cajcontracutique”, xutic c'otel. Li Jeremiase ital c'opanatuc yu'un li 

Muc'ul Diose. 

3Ja' yu'un jech laj yalbe li boch'otic tacbilic batele: “Jech xavalbeic ya'ay li ajvalil 

Sedequiase: 

4Jech yaloj li Muc'ul Diose, ja' li Dios yu'un Israele: ‘Li avajsoldado ti tstsaquic ta 

pleito li ajvalil ta Babiloniae xchi'uc li caldeaetic te setuojoxuc ta pat coraltone, ta 

xcac' suticuc ta spatic, te ta jtsob ta yut lum scotol. 

5Vu'un jtuc ta jtsacoxuc ta pleito ta jvu'el, jtsatsal, ta tsots sc'ac'al co'nton. 

6Ta jmilan scotol li jnaclumetic li' ta lume, c'alal ta cristianoetic, ta ats'unub avovolic 

ta xlajic ta tsatsal chamel. 

7Ts'acal ta xcaq'uic ta sc'ob Nabucodonosor xchi'uc ta sc'ob yantic yajcontraic li 

ajvalil Sedequías ta Judae xchi'uc li xchi'iltac ta abtele xchi'uc li boch'otic chcolic to ta 

chamel, ta milel, xchi'uc ta vi'nale. Te ta xmilatic o ta espada. Me jutuc mu'yuc xa ta 

xcoltaatic, mu'yuc abul sba ch-ilatic; me jutuc mu'yuc xa c'uxubinel. Jech chcal vu'un 

li Muc'ul Diosune. 

8‘Jech xavalbe ya'yic noxtoc li jteclumale: Jech chal li Muc'ul Diose: Vu'un ta xcac' 

at'ujic me ja' chac'anic li sbelal cuxlejale, o me ja' chac'anic li sbelal lajele. 

9Li boch'o li' no'ox chcomic ta lume ta xlajic ta milel, ta vi'nal, o me ta chamel. Yan li 

boch'o ta xloc' batel, chbat yac' sbaic ta sc'ob li caldeaetic te setuojoxuque mu'yuc ta 

xcham, ja' chcuch to yu'un. 

10Yu'un jnopoj xa o ti chcac'be tal svocol li lum li'i; mu'yuc lec c'usi chtal ta stojol. 

Yu'un ta ono'ox x'och ta sc'ob li ajvalil ta Babiloniae; ta xchic' ta c'oc'’, xi li Muc'ul 

Diose. 

Sc'oplal c'usi chc'ot ta pasel ta stojol ajvalil ta Judá 

11‘Smomnich'nab ajvalil ta Judá: A'yo ava'yic c'usi chal li Muc'ul Diose: 

12Smomnich'nab ajvalil David, ja' jech chayalboxuc li Muc'ul Diose: Oc'ome liquesic 

me spasel li c'usitic tuq'ue; coltaic loq'uel ta sc'ob j'uts'intavanejetic li boch'o 

uts'intabilique. Mu me ta scojuc toj chopol avabtelic ti tstsan jech chac c'u cha'al c'oc' 

li sc'ac'al co'ntone, ti mu'yuc xa boch'o xu' tstu'p oe. 

I'albat ti chich' tsots vocol li Jerusalene 

13Jnaclumetic ta stenlejaltic, jnaclumetic ta ch'entic te ta soplejaltic, vu'un 

chajcontrainoxuc, vu'un li Muc'ul Diosune. Vo'oxuc ti jech chavalique: ¿Boch'o xu' 

yu'un chtal scontrainutic? ¿Boch'o xu' yu'un ch-och ta jnac'ubbailtic?, xachiic. 

14Vu'un ta xcac' atoj amulic ta sventa ti c'u x'elan avabtelique; ta jchic' ta c'oc' li 

toyolal te'tic avu'unique, yu'un ac'o c'ac'uc scotol li c'usitic te oy ta spat xocone. Jech 

chcal vu'un li Muc'ul Diosune’, xi li Diose”, xut. 

Jeremías 22 

Sc'oplal c'usi chc'ot ta pasel ta stojol ajvalil ta Judá 

1Jech laj yalbun li Muc'ul Diose: “Batan ta spasubmantal li ajvalil ta Judae; albo ya'ay 

li c'usi chacalbote. 

2Jech xavalbe: ‘Vo'ot ajvalil ta Judá, ti li' chotolot ta spasubmantal li Davide, xchi'uc 

li j'abteletic avu'une, xchi'uc scotol cristianoetic ti ch-ochic tal li' ta ti'coraltone, a'yo 

ava'yic c'usi chal li Muc'ul Diose. 

3Jech ta xal: Lec me tuc' xachapanvanic li' ta avosilalique; tuc' c'usitic xapasic. Coltaic 

loq'uel ta sc'ob j'uts'intavanejetic li boch'otic uts'intabilique. Mu me xalo'laic; mu 

xavelc'anbeic c'usi oy yu'un li yanlumetique, li me'on ololetique, xchi'uc li me'on 

antsetique. Mu me xamalbeic xch'ich'al li boch'otic mu'yuc smulique. 

4Me chach'unic li c'usi chacalboxuque, jech staoj yav oy ajvaliletic avu'unic li' 

chchotiic ta xchotleb li Davide; cajal ta careta xchi'uc cajal ta ca' ch-ochic batel li' ta 

pasubmantal xchi'uc li j'abteletic yu'unique xchi'uc li yantic achi'iltaquique. 

5Pero me mu xach'unic li c'usi chacalboxuc li'i, jamal ta xcal ti chich' jinesel o li 

spasubmantal ajvalil li'i, xi li Muc'ul Diose’, uto”, xiyutun. 

6Yu'un li Muc'ul Diose jech chal ta sventa li spasubmantal ajvalil ta Judae: “Li vo'ote, 

ja' jechot chquil jech chac c'u cha'al vits ta Galaad, jech chac c'u cha'al jol vits ta 

Líbano. Pero chcal ta jamal ti chavich' yavnaijesele; mu'yuc boch'o te nacal chcom o. 

7Ta jchapan lec boch'o chtal yulesot, lec chapal chtalic xchi'uc yabtejebic; ta sts'etic li 

lequil ch'ut te'etic avu'une, ta xchiq'uic ta c'oc'. 

8“Ep cristianoetic ta xjelovic li' ta lum, jech ta xalbe sbaic: ‘¿C'u yu'un jech la spasbe 

Muc'ul Dios li jun muc'ta lum li'i?’, xiic. 

9Jech ta stac'be sbaic: ‘Yu'un la scomtsanic li Muc'ul Dios yu'unique; ja' bat yich'ic ta 

muc' li yantic diosetique, ja' itunic yu'un’, xiic”, xi li Muc'ul Diose. 

Li Jeremiase oy c'usi laj yal ta sventa Salum, ja' li Joacaz yan sbie 

10-11Mu me xavoc'ta li ajvalil Josiase; mu me xavat avo'ntonic ti c'alal ta xchame. Ja' 

oc'tabeic li xnich'one, ja' li Salume, yu'un j'ech'el ibat o, mu'yuc xa ta sut tal; mu'yuc 

xa chtal sq'uel yan velta ti bu ivoq'ue. Yu'un li Muc'ul Diose jech yaloj ta sventa li 

Salum xnich'on Josiase, ja' li ajvalil ta Judae, ja' ti i'och ta xq'uexol stote, ti iloc' batel 

li' ta banamile: “Mu'yuc xa c'usi ora ta sut o tal; 

12te ta xcham o ta yan banamil ti bu chucbil ibate; mu'yuc xa chtal sq'uel yan velta li 

banamil li'i”, xi. 

Sc'oplal Joacim 

13“¡Ay, toj abul aba ti ta scoj toj chopol c'usi laj apas, ta scoj muc tuc'uc c'usi laj apas 

chava'an xa o lec apasubmantale, xchi'uc ti chapas xa o lec muc'tic naetique, xchi'uc ti 

jeche' no'ox chavac' abtejicuc li viniquetique; ti mu'yuc chatojbe li yabtelique! 

14Yu'un jech chaval: ‘Ta jpas junuc jmuc'ta pasubmantal; lec muc'tic yut ta jpas ta 

toyol’, xachi. Chavac'be lec sventanail; chapix lec ta ch'ut te'etic, xchi'uc lec tsoj 

xavac'be sbon. 

15¿Me chanop ti ja' toj lec muc'ta ajvalilot, ti lec xa pixbil ta ch'ut te'etic anae? Li atote 

¿me muc xve', me mu xuch' lec vo' ec ti c'alal li' cuxule? Li stuque lec tuc' la spas 

yabtel; lec c'usitic la spas, jech lec ibat. 

16Lec la xchapan li boch'o uts'intabilique; lec la scolta li me'onetique, jech lec ibat 

yu'un. ¿Me mu ja'uc jech tspas li boch'o xiyotquinune?”, xi li Muc'ul Diose. 

17“Pero li vo'ote ja' no'ox batem ta avo'nton ti chatsob ep ac'ulejal ta sventa 

lo'lavaneje, ti chamalbe xch'ich'al li boch'o mu'yuc smulique, ti chavuts'inta, ti 

chalo'labe c'usi oy yu'un achi'iltaque”, xi li Muc'ul Diose. 

18Li Muc'ul Diose jech chal ta sventa li Joaquim xnich'on Josías, ajvalil ta Judae: “Me 

jutuc mu'yuc boch'o ta xoc'ta ti c'alal chchame. Mu'yuc boch'o ta xat yo'nton; mu'yuc 

boch'o jech ta xal: ‘¡Ay, quits'in! ¡Ay, quixlal! ¡Ay, cajval! ¡Ay, muc'ta ajvalil!’, 

mu'yuc boch'o xi. 

19Ja' jech chich' muquel jech chac c'u cha'al jcot buro; ta xjochic loq'uel, te chbat 

yaq'uic ta pat coralton yu'un Jerusalén”, xi li Muc'ul Diose. 

Chich' c'opanel lum Jerusalén 

20“Muyan ta vits Líbano, te xa'avan. Tsots xa'avan batel ta vitsetic ta Basán. Avanan 

batel ta buyuc no'ox, yu'un li boch'o lec ac'anojan aba achi'uque laj xa yich'ic tsalel. 

21Laj ono'ox jc'opanot ti c'alal lec to'ox ibat avu'un scotole, pero muc xava'ibun li 

jc'ope. Ja' jechot o tal ta aqueremal, mu xac'an xach'un o li c'usi chcale. 

22Li ajvaliletic avu'une ta xcuchatic batel ta ic'; li boch'otic lec ac'anojane chucbil ta 

xbatic. Jech ec li vo'ote chava'ay tsots q'uexlal; toj biq'uit chacom ta scoj li yepal 

amule. 

23Li' ta orae jun avo'nton laj apas atas ta ch'ut te'etic liquem tal ta Líbano. Pero c'alal 

chtal avocole, ta to xa'ajquinaj jech chac c'u cha'al jun ants ti yorail xa chcuxe”, xi li 

Muc'ul Diose. 

Li Diose oy c'usi laj yal ta sventa li ajvalil Jeconiase 

24Li Muc'ul Diose jech chalbe li Jeconías xnich'on Joacim, ajvalil ta Judae: “Vu'un ti 

cuxulune, ac'o me ja' jechot jech chac c'u cha'al yixtolal jbats'ic'ob ti ja' sventa jselloe, 

pero ta jipot loq'uel. 

25Chacac'ot ta sc'ob li boch'o tsc'an ono'ox chasmilicote xchi'uc ta sc'ob li boch'o toj 

ep ono'ox chaxi' yu'une, ja' li Nabucodonosor ajvalil ta Babiloniae xchi'uc li 

caldeaetique. 

26Chajipot batel achi'uc ame' ta yan banamil ti mu ja'uc te lavoq'ue, te chachamic o”, 

xut. 

27Jech mu'yuc xa ta sutic tal li' ta banamil ti bu chac to suticuc tal ya'yique. 

Tsots ic'opoj li j'alc'op Jeremiase 

28¿Me ja' jech ic'ot li Jeconías jech chac c'u cha'al bin ti voq'uem, ti mu'yuc xa stue, ti 

ja' jech chac c'u cha'al jun sets' ti mu'yuc xa boch'o tstuc'ulane? ¿C'u yu'un ti j'ech'el 

ijipatic o batel xchi'uc yalab xnich'nab ta yan banamil ti mu xotquinique? 

29Banamil, banamil, banamil, a'yo ava'ay c'usi chal li Muc'ul Diose. 

30Jech chal li Muc'ul Diose: “Tsacbeic ta vun sbi li vinic li'i, jech chac c'u cha'al jun 

vinic ti mu'yuc xnich'one, ti mu'yuc c'usi lec tsta o ti jayib c'ac'al cuxule. Yu'un me 

junuc smomnich'on mu'yuc ta xchoti o ta xchotleb li ajvalil Davide; mu'yuc bu chlic 

spas ta mantal li Judaetique”, xi li Muc'ul Diose. 

Jeremías 23 

Sc'oplal c'usi ta to xc'ot ta pasel 

1“¡Ay, toj abul sbaic li jchabichijetic ti laj yulesic, ti la spuc sbaic batel yu'unic li 

jchijtac te ta sve'ubique!”, xi li Muc'ul Diose. 

2Ja' yu'un li Muc'ul Diose, ja' li Dios yu'un Israele, jech chal ta sventa li jchabichijetic 

ti ja' chchabibeic steclumale: “Vo'oxuc laj apuquic batel li jchijtaque; vo'oxuc laj 

asibtasic batel, yu'un muc xachabiic lec. Ja' yu'un ta xcac'boxuc atoj amulic ta scoj ti 

chopol avabtelique. Jech chcal vu'un li Muc'ul Diosune. 

3Vu'un jtuc ta jtsob sutel tal scomelal jchijtac te ta yantic banamil ti bu laj caq'uic 

batele, yu'un ta xcac' suticuc tal ti bu ono'ox nacalique; te chlic ch'iicuc, te chlic 

bolicuc. 

4Ta jva'anbe jchabivanejetic yu'unic, yu'un ac'o chabiaticuc, jech mu'yuc xa xi'el 

cha'yic, xchi'uc jech mu xa xch'ayic junuc”, xi li Muc'ul Diose. 

5Li Muc'ul Diose jech chal: “Ta to sta sc'ac'alil ta xcac' loc'uc jun sq'uelum David ti 

lec tuc' yo'ntone; ja' ta xlic ochuc ta ajvalilal. Ta sventa sbijil ta xlic spas mantal; lec 

tuc' ta xlic chapanvanuc li' ta banamil. 

6C'alal ja'o tiq'uil ta pasmantale, li Judae lec jun yo'nton; li Israele mu'yuc c'usi chal 

yo'nton. Ja' jech sbi chc'ot yu'unic: ‘Li Muc'ul Diose ja' tuq'uil jchapanvanej cu'untic’, 

xi sbi chc'ot”, xi. 

7“Ta to sta sc'ac'alil ti mu'yuc xa jech chavalic ta stojol Diose: ‘Ja' ta sventa Muc'ul 

Dios iloq'uic tal ta Egipto li israeletique’, ti xachiique. 

8Ja' xa jech chavalic: ‘Ja' ta sventa Muc'ul Dios iloq'uesatic tal ta norte banamil 

xchi'uc ta yantic lumetic ti bu laj yich'ic puquel batel li israeletique’, xachiic. Jech te 

chlic naquiicuc ta yosilal stuquic”, xi li Muc'ul Diose. 

Sc'oplal c'usi chc'ot ta pasel ta stojol j'epalc'op j'alc'opetic 

9Toj yan sba co'nton chca'ay ta sventa li j'alc'opetique; ta xnic scotol jbec'tal, xco'laj 

xchi'uc jyacubelun. Ja' jechun jech chac c'u cha'al li boch'o q'uixnajem xa lec ta pasem 

ya'lel ts'usube, ja' ta scoj li c'usi chal Muc'ul Diose; ja' ta scoj li xch'ul c'op laj yal ta 

sventa li j'alc'opetique. 

10Yu'un li banamile inoj ta jmulavil cristianoetic, ja' ta scoj ti puru mulil batem ta 

yo'nton li cristianoetique; solel ja' laj yac'beic yipal spasel li c'usi muc tuc'uque. Jech 

isoc o li banamile; itaquij scotol li ts'i'laltique. 

11“Yu'un c'alal ta j'alc'opetic ta paleetic ibolibic ta jyalel; toj chopol c'usi tspasic te ta 

ch'ulna cu'un”, xi li Muc'ul Diose. 

12“Ja' yu'un li sbe xanebique chcom ta ic'al osil xchi'uc ta bilil be; ta xich'ic net'el 

batel, jech ta xbalch'ujic o, yu'un vu'un ta jtac tal tsots vocol ta stojolic c'alal me la sta 

sc'ac'alile”, xi li Muc'ul Diose. 

13“Li j'alc'opetic ta Samariae laj xa quil ti toj chopol c'usi tspasique, ta sventa Baal 

chalic li c'usi chc'ot ta pasele, jech laj yaq'uic ch'ayuc o ta be li jteclumale. 

14Li j'alc'opetic ta Jerusalene chquil noxtoc ti toj ven chopol c'usitic tspasique; yu'un 

ta xmulivajic, puru epalc'op tspasic, yo'to tstsatsubtasbeic yo'nton li boch'o 

chopolique, yu'un jech mu me scomtsanic li smulique. Ja' xa jech chquilic scotolic 

c'alal ta jnaclumetic jech chac c'u cha'al lum Sodoma xchi'uc lum Gomorra. 

15Ja' yu'un, vu'un li Muc'ul Diosun, ti ta jpas ta mantal scotol te ta vinajele, jech chcal 

ta sventa li j'alc'opetique: Ta xcac'be slo'ic ch'ail vomol, xchi'uc ta xcac'be yuch'ic vo' 

oy svenenoal, yu'un ja' ta sventa j'alc'opetic ta Jerusalén ipuc batel c'usitic chopol ta 

scotol li yosilalique”, xi li Muc'ul Diose. 

16Jech chal noxtoc li Muc'ul Dios ti tspas ta mantal scotol te ta vinajele: “Israeletic, 

mu me xach'unic c'usi chal li j'alc'opetique, yu'un puru epalc'op li c'usitic chalique. Te 

no'ox tsnop tal ta yo'nton stuquic; muc vu'cun jech ta xcalbeic. 

17Yu'un jech chalbeic li boch'o mu xich'ic ta muc' c'usi chcale: ‘Jech chal li Muc'ul 

Diose: Junuc la avo'ntonic’, xutic. Li boch'otic ja' no'ox tspas c'usi tsc'an yo'ntonique, 

jech chalbeic: ‘Mu'yuc c'usi chopol chc'ot ta pasel ta atojolic’, xutic”, xi li Muc'ul 

Diose. 

18¿Pero me oy boch'o sna'oj c'usi oy ta yo'nton li Muc'ul Diose? ¿Me oy boch'o laj yil, 

laj ya'ay c'usi chal? ¿Boch'o smala-mala ya'ay chc'opoj li Muc'ul Diose? 

19Li sc'ac'al yo'nton Muc'ul Diose ja' jech chac c'u cha'al tsatsal ic'al vo'; ja' jech chac 

c'u cha'al sutub ic', te sututet chc'ot ta stojolic li boch'o chopolique. 

20Muc teuc no'ox ch-ech' li sc'ac'al yo'nton Muc'ul Diose, ja' to ti me ic'ot ta pasel 

yu'un scotol li c'usi snopoj tspase. Ta to sta sc'ac'alil chava'ibeic smelol scotol li c'usi 

snopoje. 

Sc'oplal c'usi laj yal Dios ta sventa jlo'lavanej j'alc'opetic 

21“Li j'alc'opetic le'e muc tacbilicuc tal cu'un, pero italic ono'ox; mu'yuc jc'opanojic, 

pero oy ono'ox c'usi laj yalic. 

22Ti sna'icuc c'usi oy ta co'ntone, ja' laj yalbeic ya'ay jteclumal ti jechuque. Laj xa 

yiq'uic sutel tal ta chopol be, laj xa yac'beic scomtsan c'usi chopol tspasic ti jechuque. 

23“¿Me ja' no'ox Diosun ta sventa li c'usi nopole? ¿Me muc Diosucun ta sventa li c'usi 

nom noxtoque?”, xi li Muc'ul Diose. 

24“¿Me oy boch'o xu' tsnac' sba ta snac'ubbail ti jech mu xquil bu oye? ¿Me mu teuc 

oyun ta scotol vinajel xchi'uc ta scotol li banamile?”, xi li Muc'ul Diose. 

25“Li vu'une ca'yoj scotol yepalc'opic li j'alc'opetic le'e. Chalic ti vu'un ta jventa c'alal 

chalic c'usi chc'ot ta pasele. Jech chalic: ‘Ja' jech laj quil ta jvayech, ja' jech li'ac'bat 

quil’, xiic. 

26¿Baq'uin to chlaj sc'oplal ta yo'ntonic ti puru epalc'op, ti puru lo'lavanej no'ox li c'usi 

chalique? 

27Mu snopic ti laj xa yaq'uic ch'aycun o ta yo'nton jteclumal ta scoj ti ja' xa tslo'iltabe 

sbaic li xvayechic laj yalbeique. Jech lich'ay xa ta yo'ntonic jech chac c'u cha'al li 

smoltotic ta vo'one ti ja' bat yich'ic ta muc' li Baale. 

28Me oy jun j'alc'op ti chvaychine, ac'o yal ti tojol vaychil no'oxe. Me ja' laj ya'ay li 

c'usi chcale, ja' no'ox ac'o yal li c'usi laj cal ta melele. ¿Me co'ol oy stu li bec' trigo 

xchi'uc li ste'ele? 

29Li jc'ope ja' jech chac c'u cha'al c'oc', xchi'uc ja' jech chac c'u cha'al maro ti ta slilin 

li tone. 

30“Ja' yu'un, chcal ta jamal ti contra chquil li j'alc'opetic ti ja' no'ox chchanbe c'usi 

chal xchi'ilic, ti chalic jech caloje. 

31Vu'un ta jcontrain noxtoc li boch'otic chalic ti vu'un xa calojbeic scuyojic li c'usi 

tsnop ta yo'nton stuquique. 

32Vu'un ta jcontrain noxtoc li boch'otic sbol vayechic no'ox chaq'uic ta ch'unel, ti jech 

ta sventa yepalc'opic, ta sventa slo'ilic chaq'uic ch'ayuc ta be li jteclumale. Yu'un muc 

tacbilicuc cu'un, muc jpasojicuc ta mantal; ja' yu'un mu'yuc stu c'usi tspasic te ta stojol 

li jteclumale”, xi li Muc'ul Diose. 

33“Jeremías, me oy jech chasjac'bot achi'iltac, o me j'alc'op, o me palee: ‘¿C'usi laj 

yal, c'usi icatsil laj yac'bot li Muc'ul Diose?’, me xayutoxuque, jech xavalbeic: ‘Li 

c'usi laj yal, li c'usi laj yac'bun jna' li Muc'ul Diose, ja' ti vo'oxuc icatsiloxuc cha'ye, ja' 

yu'un laj yal ti chasjipoxuc comele’, uto. 

34“Me oy to jun j'alc'op, o me jun pale, o me jun achi'ilic ta xal li jbel c'op ‘icatsil 

yu'un Muc'ul Dios’ xie, ta xcac'be stoj smul sjunulic ta na. 

35Ja' no'ox jech ac'o sjac'be sbaic li achi'ilique, li avuts' avalalique: ‘¿C'usi laj yal, 

c'usi laj yac' ta na'el li Muc'ul Diose?’, ac'o xiicuc no'ox. 

36Mu me xtal ta ajolic ta anil no'ox ti jech chavalique: ‘Ja' icatsil cha'ay Muc'ul Dios’, 

ti xie, yu'un me jech chavalique, ta me xjoybij ta avac'olic li ac'opique, yu'un 

chavixtanbicun c'usi laj cal vu'un li cuxul Diosun ti ta jpas ta mantal scotol te ta 

vinajele, vu'un li Diosun avu'unique. 

37“Jeremías, jech xajac'be yan velta li j'alc'opetique: ‘¿C'usi laj yal, c'usi laj yac' ana' li 

Muc'ul Diose?’, uto. 

38Pero me jech chayalbot, ‘Icatsil cha'ay li Muc'ul Diose’, me xayutote, jech xatac'be: 

‘Ta sventa ti ja' chavalic li c'usi laj cal mu xu' chavalique, 

39jech ta jipoxuc loq'uel ta jtojol xchi'uc li lum li'i, ja' ti laj cac'boxuc achi'uquic li 

amoltotic ta vo'onee. 

40J'ech'el chajbic'tajesoxuc o, chacac'oxuc o ta q'uexlal’, uto”, xi li Muc'ul Diose. 

Jeremías 24 

Senyail c'op sventa lequil higo xchi'uc c'a'emal higo 

1C'alal chucbil xa'ox batel ta Babilonia yu'un ajvalil Nabucodonosor li Jeconías ajvalil 

ta Judá xnich'on Joaquime, xchi'uc li banquilaletic te ta Judae, xchi'uc li boch'otic oy 

lec sbijilic ta abtele xchi'uc li jtentaq'uinetique, li Muc'ul Diose laj yac'bun quil chib 

moch higo, te ac'bil ta stuq'uil ti'ch'ulna yu'un Muc'ul Dios. 

2Li jun moche puru lequil higo te oy, mero sba sat ti ta ba'yuc chyijube; yan li jun 

moche bats'i chopolic, mu stac' lo'el o. 

3Li Muc'ul Diose jech laj yalbun: “¿C'usi chavil, Jeremías?”, xiyutun. Jech la jtac'be: 

“Higoetic, bats'i lequic ta jyalel; pero oy toj chopolic ta jyalel; solel mu stac' lo'el o”, 

xcut. 

4Jech laj yalbun noxtoc li Muc'ul Diose: 

5“Jech chcal vu'un li Muc'ul Diosun, vu'un li Diosun yu'un Israele: Li judaetic ti 

chucbil iloq'uic batel cu'un li' ta banamil ti i'ic'atic batel ta yosilal caldeaetique, ja' jech 

chquilic jech chac c'u cha'al li higo toj ven lequique. Mu'yuc chopol chquilic. 

6Te oy jsat ta stojolic; ta xquiq'uic sutel tal li' ta banamil. Ta jcha'va'anic lec, mu'yuc 

ta jinesic o; ta jts'unic lec, mu'yuc xa ta jbulic o loq'uel. 

7Ta jelbe yo'ntonic, yu'un jech chlic c'otuc ta yo'ntonic ti vu'un Muc'ul Diosune. Ja' 

jteclumal chc'otic o, jech vu'un Diosun yu'unic ta xc'ot ec, yu'un ta sutic tal ta jtojol ta 

scotol yo'ntonic. 

8“Yan li Sedequías ajvalil ta Judá, xchi'uc li banquilaletic, xchi'uc li yantic israeletic ti 

li' chcomic ta avosilalique xchi'uc li boch'otic chbat naquiicuc ta Egiptoe, ja' jech 

chquilic jech chac c'u cha'al li chopol higo ti solel mu stac' lo'ele. 

9Ta xcaq'uic ta labanel, ta xcac' ti chopol ch-ilatic yu'un scotol li muc'tiquil lum li' ta 

banamile; ja' sq'uelubil chc'otic ta scotol banamil bu ta jpuquic batel ti chopol 

sc'oplalique, ti bajbilique, ti contrainbilique. 

10Xchi'uc ta jtacbe tal ta stojolic milel, vi'nal, xchi'uc chamel, ja' to me itu'p scotolic li' 

ta banamil ti bu cac'ojbeic xchi'uc li smoltotic ta vo'onee”, xi li Muc'ul Diose. 

Jeremías 25 

Lajuneb xchanvinic (70) jabil te chcomic ta yan banamil li judaetique 

1C'alal xchanibal jabil xa'ox yochel ta ajvalilal ta Judá li Joacim xnich'on Josiase, ja'o 

yorail ital c'opanatuc yu'un Muc'ul Dios li Jeremiase; ja' i'albat c'usi chc'ot ta pasel ta 

stojol li judaetique. Le'e ja' sba jabil yochel ta ajvalil te ta Babilonia li 

Nabucodonosore. 

2Li j'alc'op Jeremiase te lic yalbe scotol judaetic xchi'uc jnaclumetic ta Jerusalén c'usi 

i'albat yu'un li Diose, jech laj yalbe: 

3“Ta yoxlajunebal (13) jabil to'ox yochel ta ajvalilal ta Judá li Josías xnich'on Amone, 

ja'o no'ox te lic sc'opanun tal li Muc'ul Diose; ja' yoxibal xa xcha'vinic (23) jabil ti 

chisc'opanun tale. Laj calilanboxuc tal ava'yic li c'usi chale, pero mu xac'an xach'unic. 

4Li Muc'ul Diose la staquilanboxuc tal yajtuneltac, ja' li j'alc'opetic yu'une. Mu'yuc 

ono'ox la xquechan staquilanel tal, pero li vo'oxuque muc xach'unic, me jutuc muc 

xavich'ic ta muc' li c'usi laj yalique. 

5Jech laj yalboxuc: ‘Comtsanic li chopol be atamojique xchi'uc ti chopol c'usi 

chapasique, yu'un jech xu' te chanaquiic o li' ta avosilalic ti laj yac'boxuc Dios achi'uc 

li amoltotic ta vo'onee. 

6Mu ja'uc xabatic ta stojol li yan diosetique; mu ja'uc xavich'ic ta muc'; mu ja'uc 

xatunic yu'un. Mu me ta scojuc yu'un ja' chavich'ic ta muc' li c'usi pasbil ta ac'ob 

atuquic ti chavaq'uic ilinuc li Diose, yu'un jech mu xayac'boxuc avocolic’, xayutoxuc. 

7Jech chayalboxuc li Muc'ul Diose: ‘Li vo'oxuque muc xavich'bicun ta muc' li c'usi laj 

calboxuque; ja' no'ox laj asa'bicun sc'ac'al co'nton ta sventa li c'usi pasbil ta ac'ob 

atuquique, yu'un jech ac'o ata avocolic’, xi li Muc'ul Diose. 

8“Ja' yu'un jech chal li Muc'ul Dios ti tspas ta mantal scotol te ta vinajele: ‘Ta sventa ti 

muc xavich'ic ta muc' c'usi laj cale, 

9a'yo ava'yic, ta jtac tal ta atojolic scotol jaychop cristianoetic te ta norte xchi'uc li 

cajtunel Nabucodonosor ajvalil ta Babiloniae. Ja' chtal yochentaic li avosilale xchi'uc 

li jnaclumetic li'i, xchi'uc li yantic lumetic li' ta spat xocone. Ta xcules o ta j'ech'el. 

Solel ta jyavnaijes o; j'ech'el chcac' o ta labanel, ta na'leel. 

10Ta jlajesbe o sc'oplal ti xcuxet no'ox yo'ntonic, ti stse'inic no'ox chc'opojique, ti oy 

boch'o chmalij, ti oy boch'o tsa' yajnilique, xchi'uc ti chbac' smulinoique, xchi'uc ti 

xojoban no'ox scandilique. 

11Scotol li banamil li'i tsoc o ta j'ech'el; ta xac' xi'elal o. Li muc'tic lum li' ta spat 

xocone lajuneb xchanvinic jabil (70) ta xtunic yu'un li ajvalil ta Babiloniae. 

12C'alal me its'aqui li lajuneb xchanvinic jabile (70), ta xlic cac'be stoj smul li ajvalil 

ta Babiloniae xchi'uc li sjunul yosilale, ja' li yosilal caldeaetique; j'ech'el ta jyavnaijes 

o’, xi li Muc'ul Diose. 

13‘Ta xcac' c'otuc ta stojolic ta sjunul yosilalic scotol li c'usi caloj ta sventaic ti 

ts'ibabil ta vune: ja' li c'usi laj yal li j'alc'op Jeremías ta sventa scontrainel jujun 

banamile. 

14Ta xcaq'uic ochuc ta sc'ob yan muc'tic lumetic xchi'uc muc'tic ajvaliletic ec, yu'un 

vu'un ta xcac'be stojic li c'usitic la spasique, ja' ti c'u x'elan yabtelique’, xi li Muc'ul 

Diose”, xut. 

Jun bis noj ta sc'ac'al yo'nton Dios ta sventa scontrainel yantic lumetic 

15Jech laj yalbun noxtoc li Muc'ul Dios, ja' li Dios yu'un Israele: “Tsaco li bis li' 

jtsacoj ti noj ta sc'ac'al co'ntone; bat ac'bo yuch'ic scotol li muc'tic lumetic ti bu 

chajtacot batele. 

16C'alal me laj yuch'ique, jeche' xtamlajet chcomic; ta xvovijic ta scoj li pleito ta 

jtacbe tal ta stojolique”, xiyutun. 

17La jtsac li bis te oy ta sc'ob Muc'ul Diose; bat cac'be yuch'ic li muc'tic lumetic ti bu 

la stacun batel li Muc'ul Diose. 

18Ja' bat cac'be yuch'ic li Jerusalene, li lumetic ta Judae xchi'uc li ajvaliletic, li 

banquilaletic yu'unique. Yu'un jech ac'o yavnaijicuc o; ac'o yich'ic labanel, na'leel, 

chopolc'optael jech chac c'u cha'al li' ta orae. 

19Laj cac'be yuch' ec li faraón ajvalil ta Egiptoe, xchi'uc li yaj'abteltaque, xchi'uc li 

banquilaletic yu'une, xchi'uc scotol li steclumale, 

20xchi'uc li yantic lum te capalique. Laj cac'be yuch'ic noxtoc li ajvaliletic ta yosilal 

Uz, ajvaliletic ta yosilal filistaetic, ta Ascalón, ta Gaza, ta Ecrón, xchi'uc li boch'o 

cuxul to icomic ta Asdode, 

21xchi'uc ta Edom, ta Moab, xchi'uc smomnich'nabtac Amón, 

22xchi'uc scotol ajvaliletic ta Tiro, ajvaliletic ta Sidón, ajvaliletic ta jot nab 

Mediterráneo, 

23ta Dedán, ta Tema, ta Buz, xchi'uc li boch'otic puru juxanbil stsuq'uique. 

24Laj cac'be yuch'ic ec scotol li ajvaliletic ta Arabia, xchi'uc scotol li ajvaliletic 

yu'unic cristianoetic te nacalic ta xocol banamil ti ep ta chop sts'unubal scapoj 

sbaique, 

25xchi'uc scotol ajvaliletic ta Zimri, scotol ajvaliletic ta Elam, scotol ajvaliletic ta 

Media, 

26scotol ajvaliletic ta norte ti ta nom ta noch' yiloj sbaique, xchi'uc scotol li muc'tic 

ajvaliletic li' ta sba banamile. Ja' slajeb xa chcac'be yuch' li ajvalil ta Babiloniae. 

27Ts'acal jech laj yalbun li Muc'ul Diose: “Jech xavalbe ya'yic: Li Muc'ul Dios ti tspas 

ta mantal scotol te ta vinajele, ja' li Dios yu'un Israele, jech chal: ‘Persa chavuch'ic ec, 

yacubanic, xenanic, yalanic ta lum; mu'yuc xa chatotsic o ta scoj li milel ta jtac tal ta 

atojolique’, uto. 

28Me mu sc'an xuch'ic sbel li bis chavac'bee jech xavalbeic: ‘Jech chal li Muc'ul Dios 

ti tspas ta mantal scotol te ta vinajele: Ta persa chavuch'ic. 

29Yu'un ta xa xlic cac'be stoj smul li lum ti xcuchojbicun jbie. ¿Me vo'oxuc xa 

chacolic ec? Mu'yuc ono'ox chacolic, yu'un ta jtac tal milel ta espada ta stojol li 

jnaclumetic ta scotol banamile’, xi li Muc'ul Dios ti tspas ta mantal scotol te ta 

vinajele. 

30“Vo'ot Jeremías, albo ya'yic scotol li c'usitic li' chacalbote, jech xavalbe ya'yic: ‘Li 

Muc'ul Diose tsots chc'opoj tal c'alal to ta toyol; tsots chlo'ilaj tal c'alal to ta xch'ul 

nacleb. Tsots ch-avan tal ta scontrainel li yu'untaque, tsots xc'aq'uet tal jech chac c'u 

cha'al jpits' ya'lel ts'usubetic. Ta scontrain scotol li jnaclumetic ta banamile. 

31Xc'avlajet to yech'al ye chc'ot ta jujujot sti'il banamil, yu'un li Muc'ul Diose ta 

xchapanbe smul scotol li jujun muc'tic lume. Ja' jchapanvanej yu'un scotol li 

cristianoetique; ta xac' ta milel ta espada scotol li boch'otic chopol yo'ntonique’, xi li 

Muc'ul Diose, uto”, xiyutun. 

32Jech chal li Muc'ul Dios ti tspas ta mantal scotol te ta vinajele: “Li tsots vocole 

xquechcun chc'ot ta pasel ta jujun muc'tic lum, jun muc'ta tsatsal ic'al vo' ta xlic c'alal 

to ta jujujot sti'il banamil”, xi. 



1342 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

33Toj ep boch'o ta xcham yu'un Muc'ul Dios c'alal me la sta sc'ac'alile; buyuc no'ox 

quilajtic chcomic c'alal ta jujujot sti'il banamil. Mu'yuc boch'o ta xoc'ta, mu'yuc 

boch'o ta stsob ta smuc; te no'ox tanpuc chcomic ta banamil jech chac c'u cha'al c'a'ep. 

34¡Jchabichijetic, oc'anic avananic! ¡Banquilal jq'uelchijetic, mochano abaic ta 

pucuctic! Yu'un laj xa sta yorail ti chavich'ic milel, ti chavich'ic puquel batele, yu'un 

chavich'ic lilinel vo'oxuc ti ja' jechoxuc jech chac c'u cha'al vaso ti toj c'upil to'ox 

sbae. 

35Li jchabichijetique mu'yuc bu xu' chjatovic; li jtojobtasej chijetique mu'yuc bu xu' 

tsnac' sbaic. 

36Tsots ac'o avanicuc li jchabichijetique; tsots ac'o oc'uc li jtojobtasej chijetique, yu'un 

li Muc'ul Diose ta xules batel li sve'ub chijetic yu'unique. 

37Li stenlejaltic bu oy c'unil jobeltique ta x'ul ta sc'ac'al yo'nton li Muc'ul Diose. 

38Yu'un ja' jech chloc' tal jech chac c'u cha'al jcot león ti chloc' tal ta xch'ene, jech ta 

syavnaijes scotol li yosilalique, yu'un liquem sc'ac'al yo'nton li Muc'ul Diose; bats'i toj 

tsots i'ilin li j'ulesvaneje. 

Jeremías 26 

Li Jeremiase chapal xa'ox sc'oplal chmilat 

1C'alal ja' to i'och ta ajvalilal ta Judá li Joacim xnich'on Josiase, ja'o ic'opanat yu'un 

Muc'ul Dios li Jeremiase, 

2jech i'albat: “Bat va'an aba te ta yamaq'uil ch'ulna. Scotol li c'usi chacalbote albo 

ya'yic scotol li achi'iltac ti chliquic tal ta lumetic ta Judá ti te chtal yich'icun ta muc' ta 

ch'ulna cu'une; mu me c'usi xamuc comel. 

3Naca me lec cha'yic, jech xu' chlic scomtsanic li chopol be stamojique, jech mu'yuc 

ta xcac'beic li c'usi jnopoj chcac'beic ta scoj li c'usi chopol tspasique. 

4Jech xavalbe ya'yic; jech chcal vu'un li Muc'ul Diosune: ‘Me jech mu xavich'icun o 

ta muc', me mu xach'unic li mantaletic cu'un laj cac'boxuque, 

5xchi'uc me mu xavich'beic o ta muc' sc'op li j'alc'opetic cu'un ti te ono'ox la jtaquilan 

o tal ta atojolic ti muc ono'ox xavich'ic ta muq'ue, 

6li ch'ulna li'i ja' jech ta jpasbe jech chac c'u cha'al la jpasbe ono'ox te ta Siloe. Ja' 

sq'uelubil ta xc'ot ta scotol yantic lumetic ti chopol sc'oplal chcom o li lum li'i’, uto”, 

x'utat yu'un li Muc'ul Diose. 

7Scotol li c'usitic laj yal te ta ch'ulna li Jeremiase, laj ya'yic li paleetique, li 

j'alc'opetique, xchi'uc scotol li jteclume. 

8C'alal ilaj yo'nton ta yalel c'usi i'albat yu'un Muc'ul Dios li Jeremiase, li paleetic, li 

j'alc'opetic, xchi'uc scotol li jteclume la stsaquic, jech laj yalbeic: “¡Ta jbel sc'oplal 

chacham! 

9¿C'u yu'un ti tsots avo'nton chaval ta sventa Muc'ul Dios ti ja' jech chich' pasbel jech 

chac c'u cha'al laj yich' pasbel te ta Silo li ch'ulna li'i, xchi'uc ti chich' yavnaijesel o li 

lum li'i, ti solel mu'yuc yajval chcom oe?”, xutic. Jech la stsob sbaic scotol li 

cristianoetic te ta ch'ulna yu'un Muc'ul Diose yu'un tscontrainic li Jeremiase. 

10C'alal laj ya'yic banquilaletic ta Judá li c'usi ic'ot ta pasele, te ibatic ta spasubmantal 

ajvalil te ta ch'ulna, te c'ot chotiicuc ti bu Ach' Ti'na sbie. 

11Li paleetic xchi'uc j'alc'opetique jech laj yalbeic li banquilaletic xchi'uc scotol li 

jteclume: “Li vinic li'i ta persa ta xich' milel, yu'un chopol c'usi laj yal ta sventa li lum 

li'i, laj ava'ay lec ta achiquin atuquic”, xut. 

12Li Jeremiase lic c'opojuc ta stojol li banquilaletic xchi'uc ta stojol li jteclume, jech 

laj yal: “Ja' Muc'ul Dios la stacun ti jech chic'opoj ta sventa ch'ulnae xchi'uc ta sventa 

li lum li'i, jech chac c'u cha'al laj ava'yic laj cale. 

13Ja' yu'un li' ta orae, lecubtasic li atalelique xchi'uc li c'usi chapasique; ja' ch'unbeic 

c'usi chal li Muc'ul Dios cu'untique, jech mu'yuc chayac'boxuc li tsots vocol ti yaloj 

chayac'boxuque. 

14Yan li vu'une li' xa oyun ta ac'obic; pasbicun li c'usi lec chava'yique, li c'usi tsc'an 

avo'ntonique. 

15Pero na'o me ava'yic, me chamilicune, vo'oxuc chcom ta abaic xchi'uc jteclum 

xch'ich'al li jun vinic ti mu'yuc smule, yu'un ta melel tacbilun tal yu'un Muc'ul Dios ti 

tal cal ava'yic ta jamal li c'usi chc'ot ta pasele”, xut. 

16Li banquilaletic xchi'uc scotol jteclume jech laj yalbeic li paleetique xchi'uc li 

j'alc'opetique: “Li vinic li'i mu'yuc smul ti chich' milele, yu'un ja' ta sventa Muc'ul 

Dios cu'untic ti jech tal yalbutique”, xutic. 

17Oy jayibuc moletic te oyic iva'iic, jech laj yalbeic scotol li jteclume: 

18“Li Miqueas te ta Moresete ta sventa Muc'ul Dios laj yal c'usi chc'ot ta pasel ti c'alal 

ja'o yorail tiq'uil ta ajvalilal ta Judá li Ezequiase. Jech laj yal ta stojol scotol li 

xchi'iltaque: ‘Jech chal li Muc'ul Dios ti tspas ta mantal scotol te ta vinajele: Li Sione 

ja' jech ta xcom jech chac c'u cha'al banamil ti lec locbile; li Jerusalene puru ton xa te 

busajtic chcom; li vits li' ta ch'ulnae ta xnoj ta chopol ts'i'laletic’, xut. 

19“Li ajvalil Ezequías xchi'uc scotol li jchi'iltactic ta Judae ¿me yu'un la smilic ec li 

Miquease? ¿Me muc ja'uc no'ox lic xi'icuc yu'un li Muc'ul Diose? ¿Me muc ja'uc 

no'ox lic sc'anbeic vocol ti ac'o c'uxubinaticuque, jech muc x'ac'batic o li svocolic ti 

sc'oplal ox chich'ique? ¿Li vu'utique me xu' ta jpastic li c'usi toj chopol ti xu' chc'ot ta 

cac'oltique? 

20“Jech noxtoc li j'alc'op Urías xnich'on Semaías te ta Quiriat-jearime, ta sventa 

Muc'ul Dios laj yal c'usi chc'ot ta pasel ta stojol li lum li'i xchi'uc li banamil li'i. Co'ol 

laj yal jech chac c'u cha'al laj yal li Jeremiase. 

21Li ajvalil Joacim xchi'uc li j'abteletic, li banquilaletic yu'une, ta xa'ox smilic ti c'alal 

laj ya'yic jech laj yale; pero c'alal laj ya'ay li Uriase ixi', jech ijatov batel ta Egipto. 

22Li ajvalil Joacime la stac batel ta Egipto li Elnatán xnich'on Acbore xchi'uc yantic 

viniquetic. 

23Ja' ay yiq'uic sutel tal li Uriase; te vul yac'beic ta sc'ob li ajvalil Joacime. Li Joacime 

la smil; te no'ox bat yac' ta muquel ta coman muquinaltic yu'unic”, xiic li moletique. 

24Li Ahicam xnich'on Safane ja' la spoj li Jeremiase, jech muc x'och ta sc'ob li 

jteclume, jech muc xmilat. 

Jeremías 27 

Senyail c'op sventa yabtejeb vacax 

1C'alal mu'yuc to'ox ep jabil yochel ta ajvalilal ta Judá li Sedequías, xnich'on Josiase, 

ja'o te ital c'opanatuc yu'un Muc'ul Dios li Jeremiase, jech i'albat: 

2“Paso jaylicuc nuculetic xchi'uc jun yabtejeb vacax; chuco ta anuc'. 

3Ts'acal xatac batel mantal ta stojol li ajvaliletic ta Edom, ta Moab, ta Tiro, ta Sidón, 

xchi'uc li ajvalil yu'un smomnich'nabtac Amone. Ja' xatacbe batel mantal li viniquetic 

ti te chtalic ta Jerusalén ti tsvu'lanic li Sedequías ajvalil ta Judae. 

4Albo batel ti jech ac'o c'ot yalbeic li yajvalique: Jech chal li Muc'ul Dios ti tspas ta 

mantal scotol te ta vinajele, ja' li Dios yu'un Israele: 

5Vu'un la jpas li banamile xchi'uc li cristianoetique xchi'uc li chonbolometic oy ta sba 

banamile. Ta jvu'el ta jtsatsal, ta coc jc'ob imeltsaj cu'un, jech xu' cu'un ta xcac'be ta 

sc'ob li boch'o tsc'an co'nton chcac'bee. 

6Ja' yu'un li banamiletic li'i laj xa cac'be ta sc'ob li cajtunel Nabucodonosor ajvalil ta 

Babiloniae; cac'ojbe ta sc'ob scotol c'alal ta chonbolometic. 

7Scotol li muc'tiquil lumetique ja' chlic tunicuc yu'un, xchi'uc xnich'nab, xchi'uc 

smomnich'nabtac, ja' to me la sta sc'ac'alil i'och ta sc'ob yantic banamil, muc'tic 

ajvaliletic ec li yosilale. 

8Me oy bu junuc banamil, o ajvalil mu sc'an xchuc ta snuc' li yabtejeb vacax chac' li 

Nabucodonosor ajvalil ta Babiloniae, vu'un ta xcac'be stoj smul; ta xcac' ta milel ta 

espada, ta vi'nal, xchi'uc ta tsatsal chamel, ja' to ti me i'ochic ta sc'ob scotole, uto”, xi 

li Muc'ul Diose. 

9“Mu me xavich'beic ta muc' sc'op li j'alc'opetic avu'unic, li jt'unuletic, li boch'otic oy 

c'usi chvaychinic, li boch'otic sna'ic c'usi chc'ot ta pasele, xchi'uc li j'ac'chameletique; 

mu me xach'unic me jech chayalboxuque: ‘Mu me xavac' abaic ta sc'ob li ajvalil ta 

Babiloniae’, me xayutoxuque. 

10Yu'un li stuquique puru epalc'op no'ox li c'usitic chalique; ja' no'ox sventa ac'o 

loc'anic batel li' ta avosilalique, ti ac'o jpucoxuc batel yu'un te ac'o chamanic oe. 

11Yan li jun banamil ti chchuc ta snuc' li yabtejeb vacax chac' ajvalil ta Babiloniae ti 

chlic tunuc yu'une, te chcac' comuc o ta yosilal, te ch-abtej, te chnaqui o”, xi li Muc'ul 

Diose. 

12Vu'un li Jeremiasune, ja' jech lic calbe scotol ec li ajvalil Sedequiase, jech laj calbe: 

“Chuco ta anuq'uic li yabtejeb vacax yu'un ajvalil ta Babiloniae; tunanic yu'un xchi'uc 

li steclumale, jech cuxul chacomic. 

13¿Me yu'un ja' lec ti chacham ta pasc'op, ta vi'nal, xchi'uc ta chamel achi'uc scotol 

jchi'iltactic jech chac c'u cha'al yaloj Muc'ul Dios ta sventa li lum boch'o mu xac' sba 

ta sc'ob li ajvalil ta Babiloniae? 

14Ja' lec mu xavich'beic ta muc' sc'op li j'alc'opetic me chayalboxuc ti mu xavac' abaic 

ta sc'ob li ajvalil ta Babiloniae, yu'un puru epalc'op li c'usi chalique. 

15Yu'un li Muc'ul Diose jech yaloj: ‘Muc tacbilicuc cu'un; jeche' no'ox tsnopic li c'usi 

chalic ta jbie. Ja' no'ox sventa c'u cha'al xu' ta jipoxuc loq'uel, yu'un ac'o lajanic o 

achi'uquic li j'alc'opetic ti jech chayalboxuque’, xi li Diose”, xcut. 

16Jech lic calbe ec li paleetique xchi'uc scotol li jteclume: “Jech chal li Muc'ul Diose: 

‘Mu me xach'unic me jech chayalboxuc li j'alc'opetic avu'unique: Li c'usitic chtun ta 

ch'ulna yu'un Muc'ul Dios ti ich'bil batel ta Babiloniae, ta sut tal ta oratic xa no'ox, me 

xayutoxuque, altic no'ox tsnopic ti jech chalique. 

17¡Mu me xach'unic! Ac'o abaic ta sc'ob li ajvalil ta Babiloniae, jech chacuxiic to. 

¿Me yu'un ja' lec ti xch'ijan chcom o li alumalique? 

18Me ta melel ja' j'alc'opetique, me ta melel vu'un ta jc'opanique, ac'o sc'anbicun vocol 

ti mu me xbat ta Babilonia li c'usitic chtun ti li' to comen ta ch'ulna xchi'uc ta 

spasubmantal ajvalil ta Judae xchi'uc ta Jerusalene’, xi li Diose”, xcut. 

19Yu'un li Muc'ul Diose jech yaloj ta sventa li oyetic le'e, li yavil vo'e, li snaclebtaque, 

xchi'uc li scomelal c'usitic chtun ti li' to comenic ta lume, 

20ti mu'yuc laj yich' batel li Nabucodonosor c'alal la xchuc batel ta Babilonia li ajvalil 

ta Judae, ja' li Jeconías xnich'on Joacime, xchi'uc scotol li boch'otic ich'bilic ta muc' ta 

Judá xchi'uc ta Jerusalene. 

21Li Muc'ul Dios ti tspas ta mantal scotol te ta vinajele, ja' li Dios yu'un Israele, jech 

yaloj ta sventa li c'usitic chtun ti te to comenic ta ch'ulnae xchi'uc ta spasubmantal 

ajvalil ta Judae xchi'uc te ta Jerusalene: 

22“Ta xich' ich'el batel ta Babilonia; te ta xcom o, ja' to ti c'usi ora ta jc'an chich' ich'el 

sutel tal yan velta li' ta banamile”, xi li Muc'ul Diose. 

Jeremías 28 

Mu meleluc c'usi laj yal li j'alc'op Hananiase 

1C'alal yo'bal u xa'ox stsacoj xchanibal jabil yochel ta ajvalilal ta Judá li Sedequiase, li 

j'alc'op Hananías xnich'on Azur te ta Gabaone jech laj yalbun te ta xch'ulna Muc'ul 

Dios ta stojol paleetic xchi'uc ta stojol scotol li jteclume: 

2—Li Muc'ul Dios ti tspas ta mantal scotol te ta vinajele, ja' li Dios yu'un Israele, jech 

laj yal: ‘Ta jc'asbe li yabtejeb vacax yu'un ajvalil ta Babiloniae. 

3Le' no'ox ta chib jabil ta xcac' sutuc tal li' ta banamil li c'usitic chtun ta jch'ulna ti laj 

yich' batel ta Babilonia li ajvalil Nabucodonosore. 

4Jech noxtoc ta xcac' suticuc tal li' ta banamil li Sedequías ajvalil ta Judá xnich'on 

Joaquime xchi'uc yantic achi'iltaquic ti co'ol chucbil ibatic ta Babiloniae, yu'un vu'un 

ta jc'asbe li yabtejeb vacax yu'un ajvalil Nabucodonosore’, xi li Muc'ul Diose —xi. 

5Vu'un li j'alc'op Jeremiasune jech la jtac'be li j'alc'op Hananías te ta stojol paleetic 

xchi'uc ta stojol li jteclum ti te oyic ta ch'ulna yu'un Muc'ul Diose: 

6—¡Toj lec! Jech ac'o spas li Muc'ul Diose, ac'o yac' c'otuc ta pasel Muc'ul Dios li 

c'usi laj aval ti ta sut tal ta Babilonia li c'usitic chtun li' ta ch'ulna yu'un Muc'ul Diose 

xchi'uc scotol li boch'otic chucbil ibatique. 

7Pero a'yo ava'ay c'usi chacalbot li' ta stojol scotol li jchi'iltactique: 

8Li yantic j'alc'opetic ti ba'yuc jelovenic cu'untique, laj ono'ox yalic ti chtal muc'ta 

c'op, tsots vocol, xchi'uc tsots chamel ta stojol li muc'tic lumetique xchi'uc ta stojol li 

muc'tic ajvaliletic ti tsots xu' yu'unique. 

9Pero li jun j'alc'op ti chal oy c'usi toj lec chc'ot ta pasele, ja' to ta jch'untic ti ja' tacbil 

tal yu'un Muc'ul Dios me ic'ot ta pasel li c'usi laj yale —xcut. 

10Li j'alc'op Hananiase la sloq'uesbun li yabtejeb vacax chucul ta jnuq'ue; biq'uitic la 

slilin. 

11Jech laj yal ta stojol scotol li jteclume: —Jech chal li Muc'ul Diose: ‘Le' ta chib 

jabile ja' jech ta jlilinbe li yabtejeb vacax yu'un ajvalil Nabucodonosor ta Babilonia ti 

xchucojbe ta snuc' li cristianoetic ta jujun banamile’, xi li Muc'ul Diose —xi li 

Hananiase. Li vu'une la jtam batel jbe. 

12Ts'acal to c'alal sc'asoj xa'ox Hananías li yabtejeb vacax jchucoj ta jnuq'ue, ital 

sc'opanun li Muc'ul Diose, jech laj yalbun: 

13“Jech xavalbe li Hananiase: ‘Jech chal li Muc'ul Diose: Laj ac'as li yabtejeb vacax 

pasbil no'ox ta te'e, pero chavich'be xq'uexol pasbil lec ta tsatsal taq'uin. 

14Vu'un li Muc'ul Diosun ti ta jpas ta mantal scotol te ta vinajele, vu'un li Diosun 

yu'un Israele, jech caloj: Li muc'tiquil lum le'e cac'ojbeic ta snuq'uic yabtejeb vacax 

pasbil ta tsatsal taq'uin, yu'un jech ac'o tunicuc yu'un li ajvalil Nabucodonosor ta 

Babiloniae. C'alal ta chonbolometic cac'ojbe ta sc'ob, xi li Muc'ul Diose’, uto”, 

xiyutun. 

15Ja' yu'un jech lic calbe li j'alc'op Hananiase: —A'yo ava'ay, Hananías, muc 

tacbilucot yu'un li Muc'ul Diose. Ta avo'nton atuc ti jech chapatbe yo'nton li 

jchi'iltactic ta avepalc'ope. 

16Ja' yu'un li Muc'ul Diose jech chayalbot: ‘A'yo ava'ay, ta jloq'uesot li' ta sba 

banamile. Li jabil li'i ta xacham, yu'un li c'usi laj avale ja' no'ox sventa laj acontrainun 

vu'un li Muc'ul Diosune’, xayutot —xcut. 

17Ja' yu'un li Hananiase te no'ox icham ta svucubal u yochel li jabile. 

Jeremías 29 

Li Jeremiase la sts'ibabe batel vun li boch'otic chucbilic batel ta yan banamile 

1-2C'alal chucbilic xa'ox batel ta yan banamil li ajvalil Jeconías xchi'uc sme', xchi'uc 

j'abteletic yu'un, xchi'uc li banquilaletic ta Judá xchi'uc ta Jerusalene, xchi'uc li 

boch'otic oy lec sbijilic ta spasel c'usiuc no'oxe, xchi'uc li jtentaq'uinetique, li 

Jeremiase lic spas carta te ta Jerusalén yu'un tstac batel c'alal to ta Babilonia ta stojol 

li moletic, li paleetic, li j'alc'opetic xchi'uc li yantic judaetic ti te to cuxajtic ti c'alal ay 

yich'ic iq'uel batel ta Babilonia yu'un li ajvalil Nabucodonosore. 

3Li vune ja' la stacbe batel li Elasa xnich'on Safán, xchi'uc Gemarías xnich'on Hilcías, 

ti itacatic batel ta stojol ajvalil Nabucodonosor yu'un li ajvalil Sedequiase. Li cartae ja' 

jech chal: 

4Li Muc'ul Dios ti tspas ta mantal scotol te ta vinajele, ja' li Dios yu'un Israele, jech 

chayalboxuc: “Acotolic vo'oxuc ti la jloq'uesoxuc batel li' ta Jerusalén ti laj cac'oxuc 

batel ta chuquel ta Babiloniae, jech chacalboxuc: 

5Pasic lec anaic, te xanaquiic, ts'unic lec jsatinom te'etic avu'unic, lo'anic li sate. 

6Nupinanic, ac'o ayinuc aquerem atsebic; ac'o nupinicuc ec li aquerem atsebique jech 

ac'o ayinuc yalab xnich'nabic ec. Bolanic epajanic te; mu me xabic'tajic. 

7Pasic me c'usi ja' sventa slequilal li lum yo' bu la jtacoxuc batele. C'opanicun ta 

sventa li lume, yu'un li slequilale ja' avu'unic chc'ot. 

8Vu'un li Muc'ul Diosun ti ta jpas ta mantal scotol te ta vinajele, vu'un li Diosun yu'un 

Israele, jech chacalboxuc: Mu me xavac' abaic ta lo'lael yu'un li j'alc'opetic te oy ta 

atojolique, xchi'uc li boch'otic sna'ic scuyoj sbaic c'usi chc'ot ta pasele, xchi'uc li 

boch'otic oy c'usi chil ta xvayechique. 

9Yu'un ja' no'ox ch-epalc'opojic ta jventa; muc tacbilicuc cu'un”, xi li Muc'ul Diose. 

10“Jech yaloj li Muc'ul Diose: ‘C'alal me its'aqui li lajuneb xchanvinic (70) jabil te ta 

Babiloniae, ta xlic jcoltaoxuc, ta xcac' c'otuc ta pasel li jc'op ti laj cal ti chaquic'oxuc 

sutel tal li' ta banamile. 

11Vu'un jna'oj jtuc li c'usi chapal cu'un ta aventaique; chapal cu'un sventa alequilalic, 

ma'uc sventa avocolic. Ts'acal chacac'boxuc li c'usi amalaojic ono'oxe. 

12Chlic ac'anbicun vocol, chlic ac'opanicun, jech ta xca'iboxuc ac'opic. 

13Chlic asa'icun, jech chataicun yu'un scotol avo'nton chasa'icun. 

14Ta xcac' ac'o ataicun, yu'un ta xcac' sutanic tal ti bu chucbiloxuc batele. Ta 

jtsoboxuc sutel tal ti buyuc no'ox la jpucoxuc batel ta yantic lum xchi'uc ta yantic 

banamile; te ta xvul cac'oxuc ti bu ono'ox laloq'uic batel cu'une’, xi li Diose. 

15“Li vo'oxuque jech chavalic: ‘Li Muc'ul Diose laj xa yac'butic j'alc'opetic cu'untic li' 

ta Babilonia’, xachiic. 

16Li Muc'ul Diose jech chal ta sventa li ajvalil ti te chotol ta xchotleb Davide xchi'uc 

ta sventa jnaclumetic li' ta lume, ja' li avuts' avalalic ti muc xchucatic batele: 

17‘Jech chal li Muc'ul Dios ti tspas ta mantal scotol te ta vinajele: Ta jtacbeic tal 

muc'ta c'op, vi'nal, xchi'uc tsatsal chamel. Ja' jech ta jcomtsanic jech chac c'u cha'al 

higo ti c'a'em, ti mu stac' lo'el oe. 

18Ta jnutsic loq'uel ta muc'ta c'op, ta vi'nal, xchi'uc ta tsatsal chamel. Ta xcac' ti 

na'lebilic yu'un li muc'tic lumetique; chopol chich'ic albel sc'oplalic o. Oy spucujalic 

ch-a'yatic, na'lebilic, uts'intabilic chcomic o yu'un li yantic cristianoetic ti bu la 

jpuquic batele. 

19Yu'un muc xch'unbicun li jc'op ti laj calbeic ta sventa j'alc'opetic cu'une, ti scotol 

ora la jtac tal ta stojolique. 

20Ja' yu'un vo'oxuc ti la jloq'uesoxuc batel li' ta Jerusalén ti la jtacoxuc batel ta 

Babiloniae, ich'ic ta muc' li c'usi chcale’, xi li Muc'ul Diose. 

21“Li Muc'ul Dios ti tspas ta mantal scotol te ta vinajele, ja' li Dios yu'un Israele, jech 

chal ta sventa li Acab xnich'on Colaiase xchi'uc ta sventa li Sedequías xnich'on 

Maasías ti chayalboxuc ti vu'un ta jventa chc'opoj scuyojique: ‘Le'e ta xcac' ta sc'ob 

ajvalil Nabucodonosor ta Babilonia; te ta atojolic ta smilan. 

22Ja' yu'un c'alal oy boch'o tsc'anic ac'o stoj smul li judaetic ti chucbil ibatic ta 

Babiloniae, jech chalic: Jech ac'o spasbot Muc'ul Dios jech chac c'u cha'al la spasbe li 

Jeconías xchi'uc Acab ti ichic'atic ta c'oc' yu'un ajvalil ta Babiloniae, xiic. 

23Ti jech chcac' c'otuc ta pasel ta stojolique yu'un ja' la spasic c'usi toj chopol te ta 

Israel. La sc'opanbe yajnil xchi'iltaquic, xchi'uc la scuy sbaic ti vu'un ta jventa 

chc'opojique, pero muc tacbilicuc cu'un. Vu'un lec jna'oj, vu'un testigoun’, xi li Muc'ul 

Diose”, xi batel ta carta li Jeremiase. 

Oy c'usi tsots i'albat Semaías 

24Li Muc'ul Diose jech laj yalbe li Jeremiase: Jech xavalbe batel li Semaías liquem ta 

Nehelame: 

25“Jech chal li Muc'ul Dios ti tspas ta mantal scotol te ta vinajele, ja' li Dios yu'un 

Israele: ‘Vo'ot ta abi atuc laj atac tal li carta li' ta Jerusalén ta stojol li pale Sofonías 

xnich'on Maasiase, xchi'uc ta stojol li yantic paleetique. Jech laj avalbe tal li 

Sofoniase: 

26Li Muc'ul Diose vo'ot ta stic'ot ta paleal ta xq'uexol li pale Joiadae; vo'ot chaventain 

li ch'ulna yu'un Muc'ul Diose. Me oy jun chuvaj vinic ti chlic scuy sba ta j'alc'ope, xu' 

chachuc ta cadena, xchi'uc lats'bo yacan ta lats'ubte', xavut. 

27¿C'u yu'un muc xachuc li Jeremías liquem ta Anatot ti ic'opoj ta atojolic jech chac 

c'u cha'al j'alc'ope? 

28Yu'un te aq'ueloj ti la stacbe batel carta li boch'otic chucbilic batel ta Babiloniae, 

jech laj yalbe batel: Paso lec anaic, te naclanic, ts'unic jsatinom te'etic, te xalo'beic sat, 

yu'un chajalijic te ta yan banamil, ti xut batel ta cartae’, xayutot li Muc'ul Diose”, xut. 

29C'alal laj yaptabe scarta Semaías li pale Sofoniase, te yabinoj li Jeremiase. 

30Vu'un li Jeremiasune ital sc'opanun li Muc'ul Diose, jech laj yalbun: 

31“Jech xavalbe batel scotol li boch'otic chucbilic batel ta yan banamile: ‘Vu'un li 

Muc'ul Diosune jech chcal ta sventa li Semaías te ta Nehelam, ti ja' no'ox la slo'laoxuc 

ti chayalboxuc ti vu'un calojbe li c'usi chale, pero muc vu'cun calojbe. 

32Ja' yu'un jech chcal vu'un li Muc'ul Diosune: Ta xcac'be stoj smul c'alal ta 

smomnich'nab li Semaías liquem ta Nehelame. Mu'yuc smomnich'nab ta xcom li' ta 

stojol li jteclumale; mu'yuc ta xilic o li c'usi lec ta jpas ta stojol li jteclumale, yu'un toj 

chopol c'usi laj yal ta jtojol’, uto”, xiyutun li Muc'ul Diose. 

Jeremías 30 

Li Diose laj yal ti ta to sutic tal li boch'otic chucbilic batel ta yan banamile 

1Li Muc'ul Diose ital sc'opanun yan velta vu'un li Jeremiasune, jech laj yalbun: 

2“Vu'un li Muc'ul Diosun yu'un Israele jech chacalbot: Ts'ibao ta vun scotol li c'usitic 

laj calbote. 

3Ta to sta sc'ac'alil ta xquic' sutel tal ta Israel xchi'uc ta Judá li jteclumale. Li' ta xquic' 

tal li' ta banamil yo' bu laj ono'ox cac'beic li amoltot ayame'ic ta vo'onee, jech ta xlic 

sc'upinic li osil li'i”, xiyutun. 

4Li c'usitic laj yal Muc'ul Dios ta sventa li israeletic xchi'uc li judaetique ja' li'i: 

5Jech laj yal: “Ta xvinaj ov ta scoj tsots xi'el, tsots vocol, xchi'uc at-o'nton. 

6Jac'o ava'yic, q'uelo avilic me xu' ta x'alaj li vinique. Yu'un chquil ti scotol viniquetic 

snet'oj xch'utic jech chac c'u cha'al jun ants ti yu'un xa chcuxe; solel sac-lich'anic xa 

scotolic. 

7¡Ay! toj muc' vocol chtal li jun c'ac'al le'e; mu'yuc bu yan jech xco'laj xchi'uc. Ja' 

yorail muc'ta at-o'nton chtal ta stojol li Jacobe, pero ta to sta yorail ta xcol loq'uel. 

8Vu'un li Muc'ul Diosun ti ta jpas ta mantal scotol te ta vinajele, jech chcal: Ta to 

jlilinbe li yabtejeb vacax chucbil ta snuq'uique; ta jtuch'anbe li yaq'uiltaque. Mu'yuc 

xa chcac' mozoinaticuc yu'un li yanlumetique. 

9Ja' xa no'ox chlic tunicuc cu'un, vu'un li Muc'ul Diosun yu'unique, xchi'uc li 

smomnich'on David ti chlic ochuc ta ajvalilal yu'unique”, xi li Muc'ul Diose. 

Li Muc'ul Diose laj yal ti tscolta li yu'untaque 

10“Jech chcal vu'un li Muc'ul Diosune: Smomnich'nab cajtunel Jacob, mu xavat 

avo'ntonic; smomnich'nab Israel, mu xaxi'ic. Yu'un vu'un ta jcoltaoxuc loq'uel tal 

achi'uc amomnich'nabic te ta namal banamil ti bu chucbiloxuc batele. Ta to xtal acux 

avo'ntonic li'i; jun avo'ntonic li' chanaquiic, mu'yuc boch'o xu' chtal sibtasoxuc. 

11Yu'un te oyun ta atojolic sventa chajcoltaoxuc. Ta xcules scotol li yantic lumetic ti 

bu la jpucoxuc batele, pero li vo'oxuque mu'yuc chaculesoxuc. Ja' no'ox ta xcac'boxuc 

atoj amulic, pero lec tuc' ta jpas. Yu'un ta ono'ox xcac'boxuc atojic”, xi li Muc'ul 

Diose. 

12Jech chal noxtoc li Muc'ul Diose: “Li avocolique mu stac' poxtael; li atuch'emalique 

mu xcol o. 

13Mu'yuc boch'o oy ta yo'nton chascoltaoxuc. Mu'yuc boch'o tsc'an chpoxta 

ayayijemalic; mu'yuc poxil ti xu' chacolic yu'une. 

14Li boch'otic lec ac'anoj aba achi'uquique ta xch'ayoxuc o ta yo'nton, mu'yucoxuc xa 

o ta yo'nton. Yu'un ep layayij cu'un jech chac c'u cha'al li boch'o lec chac'be 

yajcontrae; lec laj cac'bot nucul jech chac c'u cha'al chac' nucul li boch'o toj simarone, 

ja' ta scoj ti toj ep c'usi chopol laj apase, ti mu albaj c'u yepal laj asa' li amule. 

15¿C'u yu'un cha'avanic ta scoj li tsots avocolique? Yu'un mu stac' poxtael li c'usi c'ux 

chava'yique. Ja' ta scoj toj ep achopolilic, toj ep amulic ti jech la jpasboxuque. 

16Pero li boch'otic chayuts'intaoxuque ta xcac' ta uts'intael ec; li avajcontrataque 

chucbil ta xbatic ta yan banamil ec. Li boch'otic la spojboxuc batel c'usitic oy 

avu'unique ta xich'ic pojbel c'usi oy yu'unic ec. Li boch'otic laj yelc'an c'usi oy 

avu'unique ta xich'ic elc'anbel batel c'usi oy yu'unic ec. 

17Yan li vo'oxuque ta xcac' colanic lec; ta jpoxtaboxuc li atuch'emalique, ac'o me jech 

cha'albat ac'oplalic: ‘Li Sione comtsanbil o; mu'yuc xa boch'o oy ta yo'nton o’, ac'o 

me xi ac'oplalic”, xi li Muc'ul Diose. 

18Li Muc'ul Diose jech chal: “Ta to xcac' sutuc tal li smomnich'nabtac Jacob ti 

chucbilic batel ta yan banamile; ta to xlic c'uxubajuc ta co'nton li yosilalique. Li 

slumalique ta xich' cha'va'anel te ta yav ti bu to'ox oye, xchi'uc li pasubmantale ta 

xich' va'anel jech chac c'u cha'al ono'oxe. 

19Ta to xvinaj chq'uejinic sventa tstojic ta vocol, xchi'uc ta xvinaj tse'ej sventa 

xcuxetel yo'ntonic. Ta jbolesic, mu'yuc ta xcac' bic'tajicuc o; ta xcaq'uic ta ich'el ta 

muc', mu'yuc chcaq'uic ta labanel. 

20Li israeletique ja' to jech chc'otic jech chac c'u cha'al ono'oxe; ta scotol ti c'u yepal 

oyique j'ech'el te chcomic o ta jtojol. Ta xcac'beic stoj smulic li j'uts'intavanej 

yu'unique. 

21Te ta xloc' ta stojolic banquilal yu'unic; te ta xloc' ta stojolic jpasmantal yu'un 

stuquic. Ta xcac' nopajicuc tal ta jtojol, jech xu' yu'unic ta xnopajic tal. ¿Boch'o xu' 

yu'un ta xnopaj tal ta jtojol ta stuc no'ox? 

22Vu'un Diosun yu'unic chic'ot; ja' jnich'nab chc'otic ec”, xi li Muc'ul Diose. 

23A'yo ava'yic, li sc'ac'al yo'nton Muc'ul Diose ja' jech chac c'u cha'al tsatsal ic'al vo', 

ja' jech chac c'u cha'al sutub ic', te sututet chc'ot ta stojolic li boch'otic chopolique. 

24Muc teuc no'ox ch-ech' li sc'ac'al yo'nton Muc'ul Diose, ja' to ti me ic'ot ta pasel 

yu'un li c'usi snopoj tspase. Ta to sta sc'ac'alil chava'ibeic smelol scotol le'e. 

Jeremías 31 

Ta sutic tal ta slumalic li israeletique 

1“Me la sta li sc'ac'alil le'e, vu'un Diosun yu'unic chc'ot scotol li jaychop sts'unubal 

Israele; ja' jteclumal ta xc'otic o”, xi li Muc'ul Diose. 

2Jech chal li Muc'ul Diose: “Li jteclumal ti icolic ta milele, laj cac'be yilic slequil 

co'nton te ta xocol banamil ti c'alal ja'o chbat sa' bu ta xcux yo'nton li Israele. 

3Vo'one ono'ox laj cac' jba ta ilel ta stojolic, jech laj calbe: Laj cal ti j'ech'el la jc'anot 

oe, ja' yu'un yoquel to jech jc'anojot o. 

4Israel, ta jcha'va'anot ta ach' jech lec chacom yan velta; xcuxet no'ox avo'nton chlic 

ac'otajan yan velta ta sepsep taq'uin. 

5Ta xlic ats'unic yan velta ts'usubtic te ta bic'tal vitsetic ta Samaria. Li boch'otic ta 

sts'un sts'usubique xcuxet no'ox yo'nton ta slo'beic sat. 

6Yu'un ta to sta sc'ac'alil ta x'avanic li jq'uel osiletic ta toyol q'uelub osil te ta vits 

Efraine: ‘La'ic, batic ta Sión yo' bu oy li Dios cu'untique’, xiic”, xi li Muc'ul Diose. 

7Li Muc'ul Diose jech chal: “Cuxetuc no'ox avo'nton q'uejinanic ta sventa li 

smomnich'nab Jacobe; avetanic no'ox ta xcuxetel avo'ntonic ta sventa Israel, ja' li 

banquilal yu'un yantic lumetique. Aq'uic ta a'yel ti c'u x'elan chavalbeic slequilal 

yutsilale, jech xavalic: ‘Li Muc'ul Diose laj xa scolta li steclumale, ja' li scomelal 

sts'unubal Israele’, chianic. 

8A'yo ava'yic, ta to xquiq'uic loq'uel tal te ta banamil ta norte; ta xlic jtsobic tal c'alal 

to ta jujujot sti'il banamil. Jmoj chtal xchi'uquic li ma'satetique, li coxoetique, li 

antsetic ti oy xch'utique xchi'uc li boch'otic xcuxojic xae. Jmoj ep stsobetic tsutic tal. 

9C'alal ta sutic tale, x'oc' x'avanic tal, li vu'une ta xc'uxul co'nton ta xcac' suticuc tal. 

Te ta xquiq'uic tal ti bu oy lec vo'etique; ta tuq'uil be lec chtalic cu'un jech mu sbosi 

tal yacanic. Yu'un vu'un stotun li Israele, ja' sba jnich'on li Efraine. 

10“Muc'tiquil lumetic, a'yo ava'yic c'usi chal li Muc'ul Diose; alic batel ta ti'ti' nab, 

jech xavalic: ‘Li Boch'o la spuc batel li israeletique ta stsob sutel tal yan velta, lec ta 

xchabi jech chac c'u cha'al ta xchabi xchij li jchabichije’, chianic. 

11Yu'un li Muc'ul Diose ta scoltabe li smomnich'nab Jacobe; ta spoj loq'uel ta sc'ob li 

jun lum ti toj tsots xu' yu'une. 

12“Ta xtalic, xcuxet no'ox yo'nton chlic q'uejinicuc te ta toyol vits Sión; ja' snutsojic 

tal c'usi lec chac' li Muc'ul Diose: ja' li trigo, li ya'lel ts'usub, li aceite, li chijetic, 

xchi'uc li vacaxetique. Ja' jech chc'otic jech chac c'u cha'al ts'unubaltic ti lec at'esbile, 

jech mu'yuc xa cha'ay svocolic o. 

13Li tsebetique xcuxet no'ox yo'nton ch-ac'otajic; ta x'ac'otajic noxtoc li queremetic 

xchi'uc li moletique. Ta jc'atajesbe ta tse'ej li svocolique; ta xcac'be lec spatubil 

yo'ntonic. Ta jc'atajesbe ta xcuxetel yo'ntonic li xc'uxul svocolique. 

14Li paleetique ja' ta jmac'linic o ta lequil ve'liletic; li jteclumale ta jnojesbe lec 

xch'utic o ta sventa li c'usitic lec oy cu'une”, xi li Muc'ul Diose. 

15Jech chal noxtoc li Muc'ul Diose: “Chvinaj tsots oq'uel te ta Ramá; oy boch'o toj 

tsots choc'ta sba. Ja' Raquel ta xoc'ta yalabtac; muc sbalin patbel yo'nton, yu'un 

j'ech'el ilaj li yalabe”, xi. 

16Pero li Muc'ul Diose jech chalbe: “Raquel, mu epuc xa'oc'; mu loq'uel xamal ya'lel 

asat, yu'un li avocole chavich'be stojol, li avalabtaque ta to sutic tal te ta slumal li 

yajcontraique. 

17Oy c'usi toj lec chc'ot ta atojol ta ts'acal, yu'un ta to sutic tal ta yosil sbanamilic li 

avalabe. 

18Laj ca'ay ti bats'i x'oc' x'avan no'ox li Efraine, jech chal: ‘Laj abijubtasun ta nucul 

jech chac c'u cha'al unin tot vacax ti mu stac' pasel ta mansoe. Jelbun li co'ntone, ta 

jc'an chisut tal ta atojol, yu'un vo'ot no'ox Diosot cu'un. 

19La jvoc' to'ox jba ta atojol, pero li' ta orae la jsutes xa co'nton; laj quil ti mu'yuc lec 

c'usi ta jpase. Jech la jmajilan sna co'nton, toj q'uexlal sba chca'ay; toj biq'uitun yu'un 

chca'ay li jmul laj sa' tal ta jbic'tale’, xi ta oq'uel li Efraine. 

20“Li Efraine ja' jnich'on ti lec c'upil chquile, ti lec jc'anoje. Tsots laj cac'be taq'uiel, 

pero te ta jna'ilan o. Solel toj yan sba co'nton yu'un; ep c'ux o ta co'nton”, xi li Muc'ul 

Diose. 

21“Israel, ac'bo comel senyail li bee, busano tonetic; comtsano lec ta asat c'u x'elan li 

be bu chaxanov batele. Israel sutan tal ta be ti bu ono'ox labate; sutan tal li' ta lumetic 

avu'une. 

22¿Baq'uin to chacomtsan ti buyuc no'ox xaloc' xa'ech' jech chac c'u cha'al jun tseb ti 

buyuc no'ox xloc' x'ech'e? Yu'un li Muc'ul Diose oy c'usi ach' tsliques ta aventa li' ta 

avosilal ti mu'yuc bu jech xquiltique: jech chac c'u cha'al jun ants ti tsjoy smalale”, xi. 

Ta to staic lequilal ta ts'acal li israeletique 

23Li Muc'ul Dios ti tspas ta mantal scotol te ta vinajele, ja' li Dios yu'un Israele, jech 

chal: “C'alal ta xlic quic' sutel tal li' ta banamil li boch'otic chucbil ibatic ta yan 

banamile, me li' xa'ox oyic yan velta ta slumalic, ta yosilalique, jech chalic: ‘Ac'o 

ac'batuc bendición yu'un Muc'ul Dios li ch'ul vits li'i, li yavil c'usitic lec, c'usitic 

tuq'ue’, xi. 

24Li j'abteletic ta banamil xchi'uc li jchabichijetique te chnaquiic ta Judá xchi'uc ta 

scotol lumetic yu'unic. 

25Ta xcac'be ep sve'elic li boch'otic lubenique; ta jnojesbe lec xch'utic li boch'otic ch-

alubic xae”, xi li Muc'ul Diose. 

26Jech lijulov, la jvic' jsat; toj lec laj ca'ay li c'usi la jvaychine. 

27Jech chal li Muc'ul Diose: “Ta to sta sc'ac'alil ta jboles lec sts'unubal cristianoetic 

xchi'uc chonbolometic te ta Israel xchi'uc ta Judá. 

28Jech chac c'u cha'al ta sjunul co'nton la jbul loq'uel, la jines, laj yales ta lum, la 

jsoques, xchi'uc laj cac'be svocolique, ja' jech jun co'nton ta jva'an, ta jcha'ts'un 

noxtoc”, xi li Muc'ul Diose. 

29“Ta sc'ac'alil le'e mu'yuc xa jech chalic: ‘Li totil me'iletique puru pajal ts'usub la 

slo'ic, li nich'naletique tsiq'uem yeic’, ti xiique. 

30Yu'un li boch'o ta slo'ic pajal ts'usube ta ono'ox stsic' yeic; ja' jech jujuntal ta 

xchamic ta scoj smul stuquic”, xi li Muc'ul Diose. 

31Jech chal li Muc'ul Diose: “Ta to sta sc'ac'alil oy c'usi yan ach' ta jchapan jchi'uc li 

smomnich'nab Israele xchi'uc li smomnich'nab Judae. 

32Mu xa co'oluc jech chac c'u cha'al la jchapan jchi'uc li smoltot syame'ic ta vo'one 

c'alal la jloq'uesic tal ta Egipto banamile. Yu'un li stuquique muc xich'ic ta muc' li 

c'usi la jchapan jchi'uque, ac'o me vu'un yajvalicun”, xi li Muc'ul Diose. 

33“Ja' jech li c'usi ta jchapan ta stojolique: C'alal me la sta sc'ac'alil cu'une, ta xcac'be 

ta sjolic li jmantaltaque, ta jts'ibabe ta yo'ntonic, vu'un Diosun yu'unic chic'ot; ja' 

jteclumal chc'otic o ec. 

34Jech mu'yuc xa boch'o jech chalbe xchi'ilic, mu'yuc xa boch'o jech chalbe yuts' 

yalalic: ‘Tsc'an chavotquin lec li Muc'ul Diose’, mu'yuc xa boch'o xut. Yu'un scotolic 

chlic yotquinicun c'alal ta muc', ta biq'uit. Yu'un j'ech'el ta jch'aybe o ta co'nton li 

xchopolilique; mu'yuc xa ta jt'abbe o ta co'nton li smulique”, xi li Muc'ul Diose. 

35Li Muc'ul Dios ti ja' laj yac' c'ac'al sventa tsacubtas osil ta c'ac'altique, xchi'uc li u 

xchi'uc c'analetic sventa tsacubtasic osil ta ac'ubaltique, xchi'uc ti ja' chac' syuc' sba li 

nab ti tsots chbac' yu'une, ja' li Muc'ul Dios sbi ti ja' tspas ta mantal scotol te ta 

vinajele, jech chal: 

36“Me oy chc'ot yorail ti mu xc'ot ta pasel c'usi chal li mantaletic laj cal li'i ja'o yorail 

xu' mu xa xcom ta jteclumal ec li smomnich'nab Israele. 

37Jech noxtoc me oy chc'ot ta pasel chich' bisel c'u smuc'ul li vinajele xchi'uc me oy 

boch'o tsta ta q'uelel bu snacleb li banamile, ja'o yorail xu' te ta jip comel li 

smomnich'nab Israel ta scoj li c'usitic spasojique. 

38A'yo ava'yic, jech chal li Muc'ul Diose: “Ta to sta sc'ac'alil ta xich' cha'va'anel lec li 

lum cu'une. Ja' to te chlic tal ta toyol q'uelub osil Hananeel c'alal to ti bu Chiquin 

Coralton sbie. 

39Li sbisele tuc' chbat c'alal to ta biq'uit vits Gareb, te chjoybij tal ta stuq'uil Goa. 

40Scotol li stenlejaltic bu muquinaltic xchi'uc bu xch'ayubil tane, xchi'uc scotol li 

soplejaltic c'alal to ta bevo'tic Cedrone, xchi'uc c'alal to ta chiquin ti'coralton bu 

yocheb ca'etic te ta stuq'uil sloq'ueb c'ac'ale, ts'u'iltasbil ta xcom o cu'un. Ta scotol le'e 

mu'yuc bu chich' jinesel o; mu'yuc bu chich' soquesel o yan velta”, xi li Muc'ul Diose. 

Jeremías 32 

Li Jeremiase la smanbe yosil Hanameel 

1C'alal slajunebal jabil xa'ox yochel ta ajvalilal ta Judá li Sedequiase, xchi'uc 

xvaxaclajunebal (18) jabil xa'ox yochel ta ajvalilal ta Babilonia li Nabucodonosore, 

ital c'opanatuc yu'un Muc'ul Dios li Jeremiase. 

2Li soldadoetic yu'un Nabucodonosor ajvalil ta Babiloniae te setuojic li Jerusalene. 

Yan li Jeremiase ja'o te chucul ta yamaq'uil chuquinab te ta spasubmantal li ajvalil ta 

Judae. 

3Yu'un ja'o ichucat yu'un li ajvalil Sedequías ti c'alal laj yal c'usi i'albat yu'un Muc'ul 

Diose. Jech laj yal: “Jech chal li Muc'ul Diose: ‘Li lum li'i ta xcac' ochuc ta sc'ob 

ajvalil ta Babilonia, jech ta sventain o. 

4Li ajvalil Sedequiase mu'yuc ta xcol loq'uel ta sc'ob li caldeaetique; persa ta x'och ta 

sc'ob li ajvalil ta Babiloniae, ta persa ta xchi'in sbaic ta lo'il. 

5Persa chich' iq'uel batel ta Babilonia; te chcom o, ja' to c'alal chbat jq'uele. Ac'o me 

chlic spas pleito xchi'uc li caldeaetique, mu xu' yu'un o’, xi li Muc'ul Diose”, xut. 

6Li Jeremiase lic yal noxtoc li c'usi i'albat yu'un Muc'ul Diose, jech laj yal: “Li Muc'ul 

Diose ital sc'opanun, jech laj yalbun: 

7‘Li Hanameel xnich'on Salum, ja' li ajuntote, jech chtal yalbot: Mano li jpuculal osil 

te ta Anatote, yu'un vo'ot no'ox oy ta aventa xu' chaman’, xayutot”, xiyutun. 

8Li Hanameel xnich'on juntote ta melel te ital sc'opanun ti bu chuculun ta yamaq'uil 

chuquinab jech chac c'u cha'al laj yal li Muc'ul Diose, jech laj yalbun: Mano li 

jpuculal osil te ta Anatot ta yosilal Benjamine, yu'un vo'ot oy ta aventa xu' chaman; 

vo'ot xu' chavich' comel, yu'un cuts' calal jbatic, xiyutun. C'alal la jna' ti ja' smantal 

Muc'ul Diose, 

9jech te la jmanbe li spuculal osil Hanameel te ta Anatote. Jech te la jtojbe 

vuclajunsep (17) saquil taq'uin. 

10La jpasbe lec svunal, laj cac'be lec sello; laj yac' sfirmaic noxtoc li testigoetique, 

xchi'uc lec ts'acal la jtoj ti c'u yepal stojol tsc'ane. 

11Laj quich'be li svunale ac'bil xa lec sello; ja' jech lec pasbil jech chac c'u cha'al chal 

ta mantal yu'unique, xchi'uc laj quich' noxtoc jlic copia ti mu'yuc yich'oj selloe. 

12Te ta sat Hanameel xchi'uc xnich'on sjuntot xchi'uc ta sat li testigoetic laj yac' 

sfirmaique, xchi'uc ta sat scotol judaetic ti te oyic ta yamaq'uil chuquinabe, laj cac'be 

ta sc'ob li Baruc xnich'on Nerías smomnich'on Maasiase. 

13Te ta satic jech laj calbe li Baruque: 

14“Jech chal li Muc'ul Dios ti tspas ta mantal scotol te ta vinajele, ja' li Dios yu'un 

Israele: ‘Ich'o li vunetic li'i, ja' li svunal osil sventa laj yich' manel ti ac'bil selloe 

xchi'uc li jlic copiae; tic'o ta jun bin jech xu' chtun ep c'ac'al. 

15Yu'un jech yaloj li Muc'ul Dios ti tspas ta mantal scotol te ta vinajele, ja' li Dios 

yu'un Israele: Ta to xlic amanic naetic, osiletic, ts'usubtic li' ta banamile’, xi li Muc'ul 

Diose”, xcut. 

La sc'opan Dios li Jeremiase 

16“C'alal laj xa'ox cac'be svunaltac osil li Baruc xnich'on Neriase, te lic jc'opan Dios: 

17Cajval, Muc'ul Dios, vo'ot laj apas li vinajel banamil ta avu'el ta atsatsal, ta avoc ta 

ac'obe. Mu'yuc c'usi tsots chava'ay li vo'ote. 

18Jech noxtoc toj c'ux ta avo'nton ep ta mil cristianoetic, xchi'uc chavac'be svocol alab 

nich'nabetic ta scoj smul stot sme'ic noxtoc. ¡Vo'ot muc'ul Diosot, toj ech'em avu'el 

atsatsal! Ja' Muc'ul Dios, ja' tspas ta mantal scotol te ta vinajel, xi li abie. 

19Toj jun yutsil li c'usi anopoje, toj muc'tic li avabtele. Xavotquin scotol c'usi tspasic 

li cristianoetique, yu'un jech chavac'be stojol jujun ti c'u x'elan yabtelique. 

20Laj apas ep muc'tic sq'uelubiltac avu'el atsatsal te ta Egipto. Ja' jech chapas o li' ta 

ora ta stojol li israeletique xchi'uc ta stojol scotol li cristianoetique, jech laj avac' 

pucuc ac'oplal jech chac c'u cha'al vinajem li' ta orae. 

21Ta amuc'ul ta atsatsal, ta svu'el avoc' ac'ob, ta muc'tic xi'el laj aloq'ues tal ta Egipto 

li ateclumale, ja' li israeletique. 

22Ja' laj avac'beic li banamil li'i, ja' ti avalojbe ono'ox ta jamal jmoltot jyame'cutic ta 

vo'one ti ja' chavac'be oe, ja' li banamil ti lec xloc' ya'lel xchu' vacax xchi'uc spom 

muc'ta pome. 

23Jech laj yich'ic, la sc'upinic ya'yic, pero muc xayich'icot ta muc'; muc xch'unic li 

mantaletic avu'une; muc ja'uc la spasic li c'usi laj avalbee. Ja' yu'un laj atacbe tal li 

vocol li' chich'ique. 

24“Li' ta orae spasoj xa lec stec'ubic ta patpat coralton li caldeaetique yu'un tspojic li 

lume. Li israeletique ta xa x'ochic ta c'abal ta scoj pleito, vi'nal, xchi'uc ta tsatsal 

chamel. Ja' xa li' chc'ot ta pasel ti jech ono'ox avaloje. 

25Cajval Muc'ul Dios, pero ¿c'u yu'un laj avalbun ti ac'o jman li osil le'e, xchi'uc ti 

ac'o jsa' testigoetique, yu'un ch-och xa ta sc'ob li caldeaetique?”, xi la sc'opan Dios li 

Jeremiase. 

26Te ital c'opanatuc yu'un Muc'ul Dios li Jeremiase jech i'albat: 

27“Vu'un Muc'ul Diosun yu'un scotol li c'usitic cuxulique; mu'yuc c'usi tsots ta pasel 

chca'ay li vu'une. 

28Jech chacalbot vu'un li Muc'ul Diosune: Li lum li'i ta xcac' ta sc'ob caldeaetic 

xchi'uc Nabucodonosor, ja' li ajvalil ta Babiloniae; ja' ta sventain o. 

29Li caldeaetique ta xtal scontrainic li lum li'i; ta xac'beic sc'ac'al, ta xchiq'uic. Ta 

xchiq'uic noxtoc li naetic ti bu la xchic'beic pom ta stojol dios Baal te ta yamaq'uil 

sjole xchi'uc ti te laj yac'beic smotonin pasem ya'lel ts'usub li yantic diosetic sventa la 

sa'bicun sc'ac'al co'ntone. 

30Yu'un li Israel xchi'uc Judae ta sbic'talic ono'ox puru chopol c'usitic la spasic tal ta 

jtojol. Li Israele, mu'yuc c'usi yan la spasic ja' no'ox la sa'bicun sc'ac'al co'nton ta 

sventa li c'usi la spas ta sc'ob stuquique. Jech chcal vu'un li Muc'ul Diosune. 

31C'alal ilic yich' pasel tal li lum li'i xchi'uc c'alal to tanae, ja' no'ox laj yaq'uic ilincun, 

la sa'bicun o tal sc'ac'al co'nton. Ja' yu'un ta jip loq'uel ta jtojol, 

32ta scoj scotol c'usitic la spasic li Israel xchi'uc Judae, yu'un la sa'bicun sc'ac'al 

co'nton c'alal ta ajvaliletic, ta banquilaletic, ta paleetic, ta j'alc'opetic yu'unic, xchi'uc 

scotol li jnaclumetic ta Judá xchi'uc ta Jerusalene. 

33La sva'lupatinicun, muc saticuc laj yac'bicun. Ac'o me mu'yuc ono'ox la jquechan o 

xchanubtasel, pero muc xich'ic ta muc'. 

34Solel la stiq'uic ochel c'alal ta yut jch'ulna li c'usi toj chopole, jech la soquesbeic o 

sc'oplal li jch'ulnae. 

35Jech noxtoc la spasic toyol c'opojebaletic ta sventa Baal te ta stenlejaltic Ben-hinom, 

jech te la xchic' squerem stsebic ta sventa smoton li dios Moloque. Ja' jech la sa' 

smulic o li Judaetique. Mu'yuc jech calojbeic mantal, me jutuc mu'yuc bu jnopoj me 

jech ta spasic. 

Laj yal Dios c'usi chc'ot ta pasel ta ts'acal ta stojol israeletic 

36“Vu'un li Muc'ul Diosun yu'un Israele jech chcal ta sventa li lum li'i, ti chavalic ti ta 

ono'ox x'och ta sc'ob ajvalil ta Babilonia ta scoj pleito, ta scoj vi'nal, xchi'uc ta scoj 

chamele: 

37A'yo ava'ay, ta to xlic jtsobic sutel tal ta scotol banamil ti bu la jpuquic batel ta scoj 

li sc'ac'al co'nton ti toj xi'bal sbae. Ta xquiq'uic sutel tal li' ta banamil, jun yo'ntonic li' 

ta xcac' naquiicuc yan velta. 

38Ja' jteclumal chc'otic o, vu'un Diosun yu'unic ta xc'ot ec. 

39Ta jelbe yo'ntonic, xchi'uc ta jelbe sbeic, yu'un jech jun yo'nton chiyich'icun o ta 

muc' ti jayib c'ac'al cuxulique, yu'un jech lec oyic o, xchi'uc jech lec oyic c'alal ta 

smomnich'nabic. 

40Oy c'usi ta jchapan ta stojolic ta sventa sbatel osil. Mu xlaj sc'oplal o ti lec c'usi ta 

jpas ta stojolique. Ta xcac'be jxi'elal o ta yo'ntonic yu'un jech ac'o yich'icun ta muc', 

jech mu svoc' o sbaic ta jtojol. 

41Xcuxet no'ox co'nton ta jpasbeic c'usi lec; ta scotol jol co'nton ta xcac' naquiicuc o 

li' ta banamil”, xi li Muc'ul Diose. 

42Jech chal noxtoc li Muc'ul Diose: “Jech chac c'u cha'al la jtacbe tal c'ux svocolic li 

jteclumal li'i, ja' jech ta jtacbe tal slequilal yutsilalic noxtoc jech chac c'u cha'al caloj 

ono'oxe. 

43Ta to xich'an yosilic li' ta banamil ac'o me jech chavalic: ‘J'ech'el chyavnaij o, 

mu'yuc xa cristianoetic, mu'yuc xa chonbolometic, i'och o ta sc'ob li caldeaetique’, 

ac'o me xachiic. 

44Ta to xlic smanan yosilic te ta yosilal Benjamín xchi'uc ta nopol lum Jerusalén, 

xchi'uc ta lumetic ta Judá, xchi'uc ta lumetic te ta vitsetic, xchi'uc ta lumetic te ta 

Sefela, xchi'uc ta lumetic te ta Néguev. Ta spasbeic lec svunal, xchi'uc ta sa'ic lec 

testigoetic yu'unic, yu'un vu'un ta xcac' suticuc tal ti bu chucbilic batel ta yan 

banamile”, xi li Muc'ul Diose. 

Jeremías 33 

Ta to sta coltael li Jerusalene 

1C'alal te to chucul ta yamaq'uil chuquinab li Jeremiase, te ital c'opanatuc yan velta 

yu'un li Muc'ul Diose jech i'albat: 

2“Vu'un li Muc'ul Diosune, vu'un ti la jpas banamile, ti la jchapan lec, ti la jnacan lec 

ta snaclebe, jech chacalbot: 

3Vocoletan ta jtojol, vu'un chajtac'bot, chacac'bot avil c'usitic toj muc'tic, c'usi mu'yuc 

vinajem ti mu'yuc ono'ox jech aviloje. 

4Vu'un li Muc'ul Diosune jech chcal ta sventa li naetic li' ta lume xchi'uc li sna 

ajvaliletic ti chich' jinesel ta muc'tic abtejebaletique. 

5Ja' ti chtal yich' contrainel yu'un li caldeaetique, ti nojem chcom ta animaetic 

yu'unique. Vu'un ta xcac' chamicuc ta sc'ac'al co'nton. Jech ta jmac jsat ta stojolic ta 

scoj ti toj chopol c'usitic tspasique. 

6Pero ta xlic jcoltaic, ta xlic jpoxtaic; ta xcac'be sta lec jun yo'ntonic, jech mu c'usi xal 

yo'ntonic o. 

7Ta xcac' suticuc tal li boch'otic chucbil iloq'uic batel ta Judá xchi'uc ta Israele; ta 

jcha'liques ta ach' jech chac c'u cha'al ono'ox oyic ta sliquebale. 

8Ta jpocbe loq'uel scotol li smulic staojic ta jtojole, xchi'uc ta jpasbe perdón li sbolilic 

xchi'uc li stoyobbailic ta jtojole. 

9Scotol li c'usitic lec ta jpas li' ta Jerusalene ja' sventa quich'el ta muc', ja' sventa 

xcuxetel o'ntonal ta stojol yantic lum li' ta banamil. Yu'un c'alal cha'yic ti lec c'usitic 

ta jpasbe li jnaclumetic li' ta Jerusalene, ta xlic niquicuc, ta xlic xi'icuc”, xi li Muc'ul 

Diose. 

10Jech laj yal noxtoc li Muc'ul Diose: “Li banamil li'i chavalic ti chyavnaij o, ti 

mu'yuc cristianoetic, ti mu'yuc chonbolometic chcome. Te ta lumetic ta Judá xchi'uc 

ta xoraltic ta Jerusalene chavalic ti mu'yuc yajval, ti mu jcotuc chonbolometic 

chcome. 

11Pero ta to xlic vinajuc ti xla'etic no'oxe, ti tse'ej lo'ilic no'ox ta xcuxetel yo'ntonique, 

xchi'uc ta to xlic vinajuc ti oy q'uin nupinel ta sventa querem tsebetique, xchi'uc ti oy 

boch'o jech chalique: ‘Albeic slequilal li Muc'ul Dios ti ja' tspas ta mantal scotol te ta 

vinajele, yu'un ja' toj lec yo'nton, yu'un sbatel osil mu xlaj o c'uxubinel yu'un’, ti 

xiique. Xchi'uc ta to xvinaj oy boch'o chaq'uic matanal sventa tstojic ta vocol te ta 

jch'ulna. Yu'un ta to xquiq'uic sutel tal li boch'otic chucbil ibatic ta yan banamile, 

tstaic yan velta jech chac c'u cha'al ono'ox ta sliquebale. Vu'un chcal jtuc vu'un li 

Muc'ul Diosune”, xi. 

12Li Muc'ul Dios ti tspas ta mantal scotol te ta vinajele jech chal noxtoc: “Li banamil 

li'i ti xocol comen, ti mu'yuc cristianoetic, ti mu'yuc chonbolometic, xchi'uc ti soquem 

scotol li lumetique, ta xlic ayinuc vomol a'maletic, yu'un ja' te chaq'uic ve'uc xchijic li 

jchabichijetique. 

13Ta lumetic te ta vitstic, ta lumetic ta Sefela, ta lumetic ta Néguev, ta yosilal 

Benjamín, ta nopol spat xocon Jerusalén, xchi'uc ta lumetic ta Judae, ta to xavilic ta 

xat xchijic li jchabichijetique. Vu'un chcal jtuc vu'un li Muc'ul Diosune”, xi. 

14Jech chal noxtoc li Muc'ul Diose: “A'yo ava'yic, ta sta sc'ac'alil ta xcac' c'otuc ta 

pasel c'usi caloj ta sventa li smomnich'nab Israel xchi'uc smomnich'nab Judae. 

15C'alal me ic'ot yorail me ic'ot sc'ac'alil le'e, ta to xcac' licuc jun bats'i smomnich'on 

David, ja' tstuq'uibtas, ja' tsmeltsan lec li c'usi chich' pasel li' ta avosilalique. 

16Me la sta sc'ac'alile, colem ta xcom li Judae, jech jun yo'nton ta xnaquiic ta 

Jerusalén. Ja' jech jbi ta xc'ot yu'unic: ‘Muc'ul Dios, tuq'uil jchapanvanej cu'untic’, 

xiic. 

17Yu'un jech yaloj li Muc'ul Diose: Mu'yuc ono'ox ta xlaj sc'oplal ch-och ta ajvalilal ta 

stojol israeletic li smomnich'on Davide. 

18Mu'yuc ono'ox ta xlaj sc'oplal ti oy paleetic, ti oy levietic chiyac'bicun scotol c'ac'al 

chic'bil matanal, milbil matanal, xchi'uc li yantic matanal jech chac c'u cha'al trigoe”, 

xi li Muc'ul Diose. 

19Li Jeremiase ital c'opanatuc yan velta yu'un li Muc'ul Diose, jech i'albat: 

20“Jech chcal vu'un li Muc'ul Diosune: ¿Me oy boch'o xu' ta soques li c'usi jchapanoj 

ta sventa c'ac'altic xchi'uc ta sventa ac'ubaltique? Ti oyuc boch'o xu' tsoquese mu'yuc 

c'ac'altic mu'yuc ac'ubaltic ta yorail ti jechuque. 

21Ti jechuque ja' no'ox jech xu' chich' soquesel noxtoc li c'usi jchapanoj ta stojol li 

cajtunel Davide, ja' ti calojbe persa oy xnich'on ch-och ta ajvalilale, xchi'uc li c'usi 

jchapanoj ta stojol li paleetic xchi'uc li levietic chtunic ta jtojole. 

22Jech chac c'u cha'al mu stac' atel li c'analetic ta vinajele xchi'uc li yi'tic ta ti'nabe, ja' 

jech yepal ta jbolesbe smomnich'nab li cajtunel Davide xchi'uc li levietic ti chtunic ta 

jtojole”, x'utat yu'un Muc'ul Dios li Jeremiase. 

23Ital c'opanatuc yu'un Muc'ul Dios noxtoc li Jeremiase, jech i'albat: 

24“¿Me mu ava'yojuc c'u x'elan chlo'ilajic li cristianoetique? Chalic ti jbajoj xa o li 

cha'chop lum ti jt'ujoj ono'oxe, ja' li Israel xchi'uc Judae. Ja' yu'un mu'yuc xa stu chilic 

o li jteclumale; mu xa scuyic ta jun muc'ta lum. 

25Ja' yu'un jech chcal vu'un li Muc'ul Diosune: Me ta xlaj sc'oplal c'usi jchapanoj ta 

sventa li c'ac'altic xchi'uc ac'ubaltique, xchi'uc me muc vu'cun cac'ojbeic lec mantal 

c'u x'elan ch-abtej li vinajel xchi'uc banamile, 

26jech xu' ta jsoques noxtoc li c'usi jchapanoj ta stojol smomnich'nab Jacob xchi'uc li 

cajtunel Davide. Jech mu'yuc chcac' ochuc ta ajvalilal smomnich'on sventa 

tsventainbe li smomnich'nab Abraham, Isaac, xchi'uc Jacob ti jechuque. Yu'un ta 

xquiq'uic ono'ox sutel tal li boch'otic chucbil ibatic ta yan banamile, ta xlic 

jc'uxubinic”, xi li Muc'ul Diose. 

Jeremías 34 

Li Jeremiase la staq'ui li ajvalil Sedequiase 

1Li Nabucodonosor ajvalil ta Babilonia xchi'uc scotol yajsoldadotac, xchi'uc scotol li 

ajvaliletic ta yantic banamil bu c'alal sventainoje, ital scontrainic li Jerusalén xchi'uc 

yantic lumetic yu'une. Ja'o ital c'opanatuc yu'un Muc'ul Dios li Jeremiase, jech i'albat: 

2“Vu'un li Muc'ul Diosun yu'un Israele jech chacalbot: Batan ta stojol li Sedequiase 

jech xc'ot avalbe: ‘Jech chayalbot li Muc'ul Diose: Li lum li'i ta xcac'be ta sc'ob li 

ajvalil ta Babiloniae; ta xchic' ta c'oc'. 

3Li vo'ote mu'yuc chacol loq'uel ta sc'ob; ta ono'ox xaxchucot, ta ono'ox xa'och ta 

sc'ob. Ta persa chavilbe aba asatic, ta persa chac'opan abaic; persa ono'ox ic'bil chabat 

ta Babilonia. 

4Sedequías, ajvalil ta Judá, a'yo ava'ay c'usi chal ta aventa li Muc'ul Diose: Mu'yuc 

chavich' milel ta espada. 

5Jun avo'nton chacham, jech chac c'u cha'al laj yich'ic chic'bel muil poxil c'alal icham 

li amoltotac ti ba'yuc ijelovic ta ajvalilale, ja' jech chavich' chic'bel muil poxil ec ti 

c'alal chasmucoxuque. Ep ta x'oq'uic ta atojol, jech ta xalic: ¡Ay, ajvalil!, xiic. Vu'un 

chcal jtuc, vu'un li Muc'ul Diosune’, uto”, x'utat li Jeremiase. 

6Li j'alc'op Jeremiase ja' jech ay yalbe scotol li ajvalil Sedequías te ta Jerusalene. 

7Li soldadoetic yu'un ajvalil ta Babiloniae yochelic stsaquel ta pleito li Jerusalene, li 

Laquise, xchi'uc li Azecae, yu'un ja' xa no'ox lumetic te comenic ta Judá ti lec setbilic 

ta coraltone. 

Li judaetique la soquesic li c'usi xchapanojic ta sventa mu smozoin 
xchi'iltaquique 

8Li Jeremiase ital c'opanatuc yu'un Muc'ul Dios yan velta ti c'alal chapal xa'ox yu'unic 

ajvalil Sedequías xchi'uc jnaclumetic ta Jerusalén ti tsloq'uesic ta mozoil li 

xchi'iltaquique. 

9Jujuntal ac'o scoltaic loq'uel li xchi'iltaquic ta hebreoal, me vinic o me ants, ti te 

no'ox smozoinojan sba stuquique, yu'un jech mu me stunesic jech chac c'u cha'al 

mozo li xchi'ilic no'ox ta judioale. 

10C'alal laj ya'yic li banquilaletique xchi'uc scotol li xchi'iltaquic ti chapanbil xa 

yu'unic tscoltaic loq'uel li smozoic, o me squiaraique, ti mu xu' tsmozoin no'ox sba 

stuquic li israeletique, la xch'unic, jech la scoltaic batel. 

11Pero ts'acal lic sutes sc'opic, lic yiq'uic ta smozoic, ta squiaraic yan velta. 

12Ja' yu'un ic'opanat yu'un Muc'ul Dios yan velta li Jeremiase, jech i'albat: 

13“Vu'un li Muc'ul Diosun yu'un Israele jech chcal: C'alal la jloq'ues tal ta Egipto 

banamil li amoltot ayame'ic ta vo'one ti bu mozoinbilic to'oxe, oy c'usi la jchapan 

jchi'uc, jech laj calbe: 

14‘Ta vucvuc jabil xacoltaic ta mozoil li achi'ilic ti laj aviq'uic ta mozoile. Vaquib 

jabil ac'o abtejuc avu'unic, ts'acal xacoltaic batel’, xcutic. Pero li amoltotaquique muc 

xch'unic, muc xich'ic ta muc'. 

15Yan li vo'oxuque laj ajelic li c'usi chapasique. Ja' chapasic li c'usi lec chquile, yu'un 

laj xa achapanic ta jtojol te ta ch'ulna cu'un ti chacoltaic loq'uel ta mozoil li 

achi'iltaquique. 

16Pero ts'acal laj asutes ac'opic noxtoc; laj asoquesbeic sc'oplal li jbie, yu'un lasut ta 

ava'lupatic, lic aviq'uic ta amozoic ta aquiaraic yan velta noxtoc li achi'ilic ti slequil 

avo'nton laj acoltaic batele. 

17Ja' yu'un ja' jech chcal vu'un li Muc'ul Diosune: Ta sventa ti muc xach'unic c'usi laj 

cale, yu'un muc xacoltaic ta mozoil li achi'ilique, ja' yu'un vu'un ta jcolta tal pleito, 

vi'nal, xchi'uc ta tsatsal chamel ta atojolic; jech toj chopol ac'oplalic, toj q'uexlal abaic 

chcom ta stojol li yantic lumetique. 

18-19Li banquilaletic ta Judá xchi'uc ta Jerusalene, li j'abteletic ta spasubmantal 

ajvalile, li paleetique, xchi'uc scotol li achi'iltaquique oy c'usi la xchapanic ta jtojol. 

Jech la svoq'uic ta cha'voc' jcot ch'ium tot vacax, te ijelovic ta o'lol ti bu tsopajtic 

yu'unique. Pero la soquesic li c'usi la xchapanique; muc xc'ot ta pasel yu'unic. Ja' 

yu'un ja' jech ta jpasbeic jech chac c'u cha'al la spasbeic li ch'ium tot vacaxe. 

20Ta xcac' ochicuc ta sc'ob li yajcontraic ti tsc'an chmilatic yu'une. Li sbec'talique ta 

xlaj ta ti'el ta mutetic xchi'uc ta chonbolometic. 

21Jech noxtoc li Sedequías ajvalil ta Judá xchi'uc li banquilaletic yu'une, ta xcac' 

ochicuc ta sc'ob ec li yajcontraic ti tsc'an chmilatic yu'une. Ta xcac' ochicuc ta sc'ob 

yajsoldadotac li ajvalil ta Babilonia ti mu'yuc xa li' tscontrainoxuque. 

22Ta jtac sutel tal yan velta li' ta alumalique, yu'un ac'o tal scontrain, ac'o tal ochicuc, 

ac'o xchiq'uic ta c'oc'. Li lumetic li' ta Judae xocol ta jcomtsan, mu'yuc yajval chcom. 

Vu'un chcal jtuc, vu'un li Muc'ul Diosune”, xi. 

Jeremías 35 

Lec la xch'unbeic smantal smoltotic li recabetique 

1C'alal ja'o tiq'uil ta ajvalilal ta Judá li Joaquim xnich'on Josiase, ital sc'opanun Muc'ul 

Dios vu'un li Jeremiasune, jech laj yalbun: 

2“Batan yo' bu nacalic li recabetique, bat c'opano; ic'o batel ta jc'oluc yut na te ta 

jch'ulna, ac'bo pasem ya'lel ts'usub yuch'ic”, xiyutun. 

3Ja' laj quic' batel li Jaazanías xnich'on Jeremías smomnich'on Habasiniase; laj quic' 

batel xchi'uc xchi'iltac ta voq'uel xchi'uc xnich'nabtac xchi'uc scotol li jchop sts'unubal 

recabetique. 

4Te laj quiq'uic batel ta ch'ulna yu'un Muc'ul Dios te ta svayab-na xnich'nabtac Hanán 

xnich'on Igdalías, ja' li yajtunel Diose. Li jc'ol yut nae ja' te ta nopol svayab-naic 

banquilaletic te ta yac'ol svayab-na Maasías xnich'on Salum, ja' li jchabi ti'ch'ulnae. 

5Li recabetique te laj cac'beic jun unin bin xchi'uc vasoetic nojic ta pasem ya'lel 

ts'usub, jech laj calbeic: “Uch'anic li pasem ya'lel ts'usube”, xcut. 

6Jech laj yalbicun: “Mu xcuch'cutic, yu'un li jmoltotcutic Jonadab xnich'on Recabe 

jech laj yalbuncutic: ‘Mu me xavuch'ic pasem ya'lel ts'usub xchi'uc li 

amomnich'nabique, 

7mu me xapas lec anaic, mu me c'usi xats'un ta avosilic, mu me xats'unic ts'usubtic 

avu'unic. Carpana no'ox xanainic ti jayib c'ac'al cuxuloxuque, yu'un jech jal chacuxiic 

te ta banamil yo' bu chanaquiique’, xiyutuncutic. 

8Ja' no'ox ta jch'uncutic c'usi yaloj li jmoltotcutic Jonadab xnich'on Recabe, yu'un laj 

yal ti mu xu' ta xcuch'cutic pasem ya'lel ts'usub ti jayib c'ac'al cuxuluncutic xchi'uc 

cajnil jnich'nabcutique, 

9xchi'uc ti mu me jpas lec jnacutique, ti mu me jts'un jts'usubcutique, xchi'uc ti mu me 

c'usi jts'uncutic o ta cosilcutique. 

10Ta carpana no'ox chinaquicutic, yu'un ja' ta jch'uncutic scotol c'usitic laj yal li 

jmoltotcutic Jonadabe. 

11Pero c'alal i'och tal li' ta cosilaltic li Nabucodonosor ajvalil ta Babiloniae, lixi'cutic 

yu'un li soldadoetic yu'un caldeaetique xchi'uc li soldadoetic yu'un siriaetique, jech laj 

calcutic: ‘Bat jnac' jbatic ta Jerusalén’, xichicutic; ja' yu'un ti li' linaquicutic ta 

Jerusalene”, xiyuticun. 

12Li Muc'ul Diose ital sc'opanun vu'un li Jeremiasune, jech laj yalbun: 

13“Jech chacalbot vu'un li Muc'ul Diosun ti ta jpas ta mantal scotol te ta vinajele, 

vu'un li Diosun yu'un Israele: Batan, jech xbat avalbe li jnaclumetic ta Judá xchi'uc ta 

Jerusalene: ‘Ja' me jech xachanic ec; ich'ic me ta muc' li jc'ope. 

14Li Jonadab xnich'on Recabe laj yich' lec ch'unbel li smantale; li smomnich'nabtaque 

la xch'unic ti i'albatic mu me xuch'ic pasem ya'lel ts'usube. Jech mu'yuc chuch'ic o 

c'alal to tana, yu'un laj yich'beic ta muc' li smantal smoltotique. Jech ec li vu'une te 

ono'ox chajc'opanoxuc o scotol c'ac'al, pero mu xac'an xach'unic. 

15Scotol ora ta jtaquilanboxuc tal ta atojolic li cajtuneltaque, ja' li j'alc'opetic cu'une, 

jech chayalboxuc: Comtsanic li chopol be atamojic jujunoxuque, tuq'uibtaso abaic; 

mu xabatic ta stojol li yantic diosetique, mu me ja'uc xatunic yu'un. Me jech 

chapasique, jun avo'nton te nacaloxuc o ta banamil ti bu laj cac'boxuc achi'uc li 

amoltotic ta vo'onee, xayutoxuc. Pero muc xach'unic, muc xavich'ic ta muc'. 

16Yan li smomnich'nab Jonadab xnich'on Recabe tsots sc'oplal laj ya'yic, la xch'unbeic 

smantal li smoltotique, pero li junoxuc ta lum li'i mu xac'an xavich'icun ta muc'. 

17Ja' yu'un jech chcal vu'un li Muc'ul Diosun ti ta jpas ta mantal scotol te ta vinajele, 

vu'un li Diosun yu'un Israele: Ta xcac' taluc ta atojolic te ta Judá xchi'uc ta stojol 

jnaclumetic ta Jerusalén scotol li vocol ti caloj ono'ox chacac'boxuque. Yu'un la 

jc'opanoxuc pero muc xatac'ovic; laj quic'oxuc pero muc xavich'ic ta muc', xi li 

Diose’, uto”, xiyutun. 

18Vu'un li Jeremiasune, jech laj calbe li recabetique: “Li Muc'ul Dios ti tspas ta 

mantal scotol te ta vinajele, ja' li Dios yu'un Israele, jech chayalboxuc: ‘Ta sventa ti 

laj ach'unbeic smantal li amoltotic Jonadabe, ti laj apasic scotol li c'usitic laj 

yalboxuque, 

19ja' yu'un jech chcalboxuc, vu'un li Muc'ul Diosun ti ta jpas ta mantal scotol te ta 

vinajele, vu'un li Diosun yu'un Israele: Mu xlaj sc'oplal o ti oy jun smomnich'on 

Jonadab te ch-abtej o ta jtojole’, xi li Muc'ul Diose”, xcut. 

Jeremías 36 

Li Baruque laj yapta ta ch'ulna li balbil vune 

1C'alal xchanibal jabil xa'ox yochel ta ajvalilal ta Judá li Joacim xnich'on Josiase, ja'o 

te ital c'opanatuc yu'un Muc'ul Dios li Jeremiase, jech i'albat: 

2“Tsaco junuc balbil vun, ja' te xats'iba scotol li c'usi laj calbot ta sventa li Judá, ta 

sventa Jerusalén, xchi'uc ta sventa yantic lumetique. Xquechet xlic ats'iba scotol c'alal 

lic jc'opanot tal ta yorail c'alal cuxul to'ox li ajvalil Josiase, xchi'uc c'alal to tanae. 

3Naca me ja' to jech xlic scomtsan c'usi chopol tspas li judaetic c'alal me cha'yic 

scotol c'u x'elan li vocol ta jtacbe tal ta stojolique; jech xu' ta jpasbe perdón li 

smulique, li xchopolilique”, x'utat. 

4Li Jeremiase la stac ta iq'uel li Baruc xnich'on Neriase; laj yalbe scotol li c'usi i'albat 

yu'un Muc'ul Diose. Li Baruque ja' lic sts'iba ta jun balbil vun scotol. 

5Li Jeremiase jech laj yalbe li Baruque: “Li vu'une mu xaq'uic ochcun ta ch'ulna yu'un 

li Muc'ul Diose. 

6Ja' lec vo'ot xabat te ti c'alal yorail ta xictaic ixime; aptao li balbil vun laj ats'iba ti 

vu'un laj calbote, yu'un ac'o ya'yic scotol jchi'iltactic, xchi'uc scotol jnaclumetic ta 

Judá c'usi yaloj li Muc'ul Diose. 

7Naca me jech chlic sc'opanic li Muc'ul Diose, jech xu' chlic scomtsanic li chopol be 

stamojic jujunique. Yu'un toj tsots ch-ilin, toj tsots liquem sc'ac'al yo'nton ta stojolic li 

Muc'ul Diose”, xut. 

8Li Baruc xnich'on Neriase la spas scotol jech chac c'u cha'al i'albat yu'un li j'alc'op 

Jeremiase; te bat yapta ta ch'ulna li c'usi yaloj Muc'ul Diose. 

9C'alal sbalunebal u stsacoj yo'bal jabil yochel ta ajvalilal ta Judá li Joacim xnich'on 

Josiase, ja'o la spuquic mantal ti ac'o tal yictaic ixim ta sventa Muc'ul Dios te ta 

Jerusalén scotol li jnaclumetic ta Jerusalén xchi'uc scotol jnaclumetic ta yantic lum te 

ta yosilal Judae. 

10Li Baruque ibat ta ch'ulna, te ic'ot ta muc'ta amac' ti te xlic ta svayab-na Gemarías 

xnich'on Safán, ja' li jts'ibajome, te ta nopol ti bu Ach' Ti'na sbi ta ch'ulnae. Te laj 

yapta ta stojol scotol judaetic li c'usi ts'ibabil ta balbil vun ti laj yal Jeremiase. 

Li Baruque laj yapta ta stojol ajvaliletic li balbil vune 

11Li Micaías xnich'on Gemarías smomnich'on Safane laj ya'ay scotol c'usitic laj yal li 

Muc'ul Diose. 

12Jech ibat ta spasubmantal ajvalil te ta svayab-na jts'ibajom. Ja' te chotolic scotol li 

j'abteletique, ja' li Elisama jts'ibajome, Delaía xnich'on Semaías, Elnatán xnich'on 

Acbor, Gemarías xnich'on Safán, Sedequías xnich'on Ananías, xchi'uc scotol li yan 

banquilaletique. 

13Li Micaiase te lic xchol scotol li c'usitic laj ya'ay ta balbil vun ti laj yapta ta stojol 

scotol jteclum li Baruque. 

14Li banquilaletique te lic staquic batel li Jehudí xnich'on Netanías, smomnich'on 

Selemías, ja' li xnich'on Cusie. Ja' bat yalbe Baruc ti ac'o yich' batel li balbil vun laj 

yapta ta stojol xchi'iltaquique. Jech li Baruque laj yich' batel ta stojolic li balbil vune. 

15Jech laj yalbeic: —Chotlan li'i, aptabun ca'icutic ec li balbil vune —xutic. Jech te lic 

yapta li Baruque. 

16C'alal laj ya'yique, ixi'ic, jech lic yalbe sbaic jujunic: —Tsc'an chbat calbetic ya'ay 

scotol li ajvalile —xiic. 

17Jech la sjac'beic li Baruque: —Alo ca'icutic, ¿c'uxi laj ats'iba li vun li'i? ¿Me ja' laj 

yalbot li Jeremiase? —xutic. 

18Itac'ov li Baruque: —Ja' laj yalbun scotol li Jeremiase; vu'un la jts'iba ta vun ec —

xi. 

19Li banquilaletique jech laj yalbeic li Baruque: —Bat nac'o abaic achi'uc li 

Jeremiase, yu'un jech mu'yuc boch'o tsna' bu oyoxuc —xutic. 

Li ajvalil Joacime la xchic' li balbil vune 

20Li balbil vune te laj yaq'uic ta svayab-na Elisama, ja' li jts'ibajome, jech te ibatic ta 

spasubmantal li ajvalile; la xcholbeic ya'ay ajvalil scotol li c'usi laj ya'yique. 

21Li ajvalile la stac batel Jehudí, yu'un ac'o bat yich' tal li balbil vune. Jech te bat yich' 

tal ta svayab-na li Elisamae. Li Jehudie te lic yapta ta stojol li ajvalile xchi'uc li 

banquilaletic te oyique. 

22Ta sventa ti oyic xa ta sbalunebal ue ja' xa yorail sictic, ja' yu'un li ajvalile te stsanoj 

ac'al ta scuarto te chc'atin. 

23C'alal laj yapta jelovel oxvoc', o me chanvoc' li Jehudie, li ajvalile la xut'an loq'uel 

ta cuchilo, la xchic' ta c'oc' te yo' bu tsanal yu'une, ja' to ti c'alal la xchic' scotol li 

balbil vune. 

24Li ajvalil xchi'uc li j'abteletic yu'une mu'yuc bu ixi'ic, mu'yuc bu la sli' sc'u'ic, 

mu'yuc bu laj yat yo'ntonic c'alal laj ya'yic c'usi chal li balbil vune. 

25Li Elnatán, Delaía, xchi'uc Gemariase te xvocoletic ta stojol ajvalil ti mu me xchic' 

ta c'oc' li balbil vune, pero muc xch'unbatic. 

26Li ajvalile lic spas ta mantal li Jerameel xnich'on Hameleque, xchi'uc li Seraías 

xnich'on Azriele, xchi'uc li Selemías xnich'on Abdeele, yu'un ac'o bat stsaquic li 

Baruc boch'o its'ibaje xchi'uc li j'alc'op Jeremiase. Pero inac'atic yu'un stuc li Muc'ul 

Diose. 

Li Jeremiase laj yac' ta ts'ibael yan balbil vun 

27C'alal laj xa'ox xchic' balbil vun li ajvalile, ja' li balbil vun yo' bu la sts'iba c'usi 

i'albat yu'un Jeremías li Baruque, ital c'opanatuc yan velta yu'un Muc'ul Dios li 

Jeremiase, jech i'albat: 

28“Tsaco yan balbil vun; ts'ibao yan velta scotol li c'usitic laj ono'ox ats'iba ta yan 

balbil vun ti la xchic' li Joacim ajvalil ta Judae. 

29Jech xavalbe li ajvalil Joacime: ‘Jech chal li Muc'ul Diose: Vo'ot laj achic' li balbil 

vune; laj avut noxtoc li Jeremías ti c'alal la sts'iba ti ta persa ta xtal li ajvalil ta 

Babiloniae ti chtal syavnaijes li avosilalique, ti mu'yuc cristianoetic, ti mu'yuc 

chonbolometic ta xcom yu'une. 

30Ja' yu'un jech chcal vu'un li Muc'ul Diosune: Me junuc amomnich'nab mu'yuc ta 

xchoti ta spasubmantal li Davide. Li abec'tale te no'ox telel chcom ta xc'uxul c'ac'al 

xchi'uc ta siquil ac'ubal. 

31Ta xcac'bot atoj amulic achi'uc anich'nabtac xchi'uc li j'abteletic avu'une. Ta xcac' 

taluc ta atojolic xchi'uc ta stojol jnaclumetic ta Jerusalén xchi'uc ta Judá scotol li vocol 

ti laj calboxuc ta jtac tal ti muc xavich'ic ta muq'ue’, uto”, x'utat li Jeremiase. 

32Li Jeremiase la stsac yan balbil vun, laj yac'be li Baruque, ja' li jts'ibajom xnich'on 

Neriase. Ja' te la sts'iba scotol c'usi laj yal li Jeremiase, ja' ti c'usi ts'ibabil ono'ox ta 

yan balbil vun ti la xchic' ta c'oc' li Joacim ajvalil ta Judae. Li Jeremiase laj to yac'be 

ep xchi'il ti co'oltic smelole. 

Jeremías 37 

I'och ta chuquel li Jeremiase 

1Li Nabucodonosor ajvalil ta Babiloniae la stic' ta ajvalilal ta Judá li Sedequías 

xnich'on Josiase; ja' la xq'uexolin li Jeconías xnich'on Joacime. 

2Pero li Sedequías xchi'uc li j'abteletic yu'une, xchi'uc scotol li judaetique, mu'yuc laj 

yich'ic ta muc' ec li c'usi laj yal Muc'ul Dios ta stojol li j'alc'op Jeremiase. 

3Li ajvalil Sedequiase la stac batel ta stojol j'alc'op Jeremías li Jucal xnich'on 

Selemías, xchi'uc li pale Sofonías xnich'on Maasiase, jech c'ot yalbeic: “C'anbuncutic 

vocol ta stojol li Muc'ul Dios cu'untique”, xutic. 

4Li Jeremiase lec to'ox xu' yu'un xloc' x'och te ta stojol li xchi'iltaque yu'un mu'yuc to 

tic'bil ta chuquel. 

5Li caldeaetic ti te xa'ox setuojic li Jerusalene, ivul a'yej ta stojolic ti iloq'uic xa tal ta 

Egipto li yajsoldadotac Faraone. C'alal laj ya'yique, iloq'uic batel ta Jerusalén, jech 

isutic o batel. 

6Jech te ic'opanat yu'un Muc'ul Dios li Jeremiase, jech i'albat: 

7“Jech xavalbe ya'yic li boch'otic tacbilic tale: ‘Jech chal li Muc'ul Diose, jech xc'ot 

avalbeic li ajvalil ti ja' la stacoxuc tal li' ta jtojole: Li soldadoetic yu'un faraón ti chtal 

ox scoltaoxuque isutic batel ta slumalic ta Egipto. 

8Ja' yu'un li caldeaetique ta ono'ox xtal scontrain li lum Jerusalene. Ta ono'ox x'och ta 

sc'obic; ta xac'beic sc'ac'al. 

9Jech chal li Muc'ul Diose: Mu xalo'la abaic ti chanopic ti iloq'uic o batel li 

caldeaetique, ti mu'yuc xa chascontrainoxuque. Mu'yuc bu iloq'uic o batel. 



1366 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

10Ac'o me chatsalic scotol li soldadoetic yu'un caldeaetique, pero oy to ono'ox boch'o 

cuxul ta xcomic ti yayijemic xa avu'unique; ja' ta xliquic tal te ta scarpanaic, ja' chtal 

yac'beic sc'ac'al li lum li'i’, xi li Muc'ul Diose”, xut batel li j'almantaletic yu'un 

ajvalile. 

11C'alal sutemic batel li caldeaetic ta scoj ti ixi'ic yu'un li soldadoetic yu'un faraone, 

12li Jeremiase ta ox xloc' batel ta Jerusalén, yu'un chbat ta yosilal Benjamín sventa 

chbat sq'uel bu stuq'uil chich' li yosil te ta yosilalique. 

13C'alal ibat te ta ti'coralton Benjamín sbie, te oy jun banquilal soldado Irías sbi, 

xnich'on Selemías smomnich'on Hananías, te la xchuc li Jeremiase, jech laj yalbe: —

¡Me yu'un ja' te chajelov batel yo' bu oy li caldeaetique! —xut. 

14Jech la stac' li Jeremiase: —¡Mo'oj, mu'yuc te chijelov batel! —xi. Pero li Iriase 

muc xch'un, jech te la xchuc li Jeremiase; laj yic' batel ta stojol banquilaletic. 

15Li banquilaletique i'ilinic ta stojol li Jeremiase. La smajic, la stiq'uic ta chuquel te ta 

sna Jonatán, ja' li jts'ibajome, yu'un ja' c'otem ta chuquinab yu'unic li snae. 

16Jech te itic'at ta jun ch'en te vombil ta yut na. Ep c'ac'al te icom li Jeremiase. 

17Li ajvalil Sedequiase laj yal mantal ti ac'o yiq'uic batel te ta spasubmantal li 

Jeremiase. C'alal ic'ot ta stojol ajvalil li Jeremiase, li ajvalile te lic sjac'be ta mucul 

stuc, jech laj yalbe: —¿Me oy c'usi yaloj li Muc'ul Diose? —xut. Itac'ov li Jeremiase: 

—Oy. Ta ono'ox xa'och ta sc'ob li ajvalil ta Babiloniae —xut. 

18Li Jeremiase jech la sjac'be ec li ajvalil Sedequiase: —¿C'usi jmul ta atojol xchi'uc 

ta stojol li j'abteletic avu'une xchi'uc ta stojol li jchi'iltactic ti laj atic'un ta chuquele? 

19¿Bu oy li j'alc'opetic avu'un ti laj yalbicot ti mu'yuc ta xtal scontrainutic, ti mu'yuc ta 

xtal soquesic cosilaltic li ajvalil ta Babiloniae? 

20Ajvalil, avocoluc a'ibun li c'usi ta xcale, vo'ot li ajvalilot cu'une, c'otuc ta avo'nton li 

vocol chajc'anbote. Mu xa xavac' ti te chbat yaq'uicun yan velta ta sna li Jonatane, 

naca me te licham —xut. 

21Ja' yu'un li ajvalil Sedequiase laj yal mantal ti te xa no'ox ac'o bat xchabiic ta 

yamaq'uil chuquinabe, xchi'uc ac'o yac'beic jbejuc pan sve' ta jujun c'ac'al ti te chich' 

pasel ta xoraltic ta spasubil pane. Jech te tal yaq'uilanbeic o, ja' to ti c'alal ilaj scotol li 

pan chich' pasel te ta lume. Jech te no'ox icom ta yamaq'uil chuquinab li Jeremiase. 

Jeremías 38 

Laj yich' tiq'uel ta taqui joc' li Jeremiase 

1Li Sefatías xnich'on Matán, Gedalías xnich'on Pasur, Jucal xnich'on Selemías, 

xchi'uc li Pasur xnich'on Malquiase, laj ya'yic ti jech chal ta scotol jteclum li 

Jeremiase: 

2“Jech chal li Muc'ul Diose: ‘Li boch'o chcom to li' ta lume ta xcham ta milel, ta 

vi'nal, o me ta tsatsal chamel. Yan li boch'o ta xloc' batel chbat yac' sba ta sc'ob li 

caldeaetique, chich' iq'uel batel, ja' cuxul to chc'ot’, xi. 

3Jech chal noxtoc li Muc'ul Diose: ‘Li lum li'i ta persa ono'ox ta x'och ta sc'ob 

yajsoldadotac ajvalil ta Babilonia; ja' ta sventain o’, xi li Muc'ul Diose”, xi li 

Jeremiase. 

4C'alal jech laj ya'yic li banquilaletique, jech bat yalbeic li ajvalile: —Ac'o yich' milel 

li vinic li'i, yu'un ja' no'ox ta xchibajesbe yo'nton li soldadoetic cu'untic ti li' to 

chcomic ta lume, xchi'uc ja' no'ox ta sibtas scotol li jchi'iltactique. Yu'un muc ja'uc ta 

sa'be slequilal li jchi'iltactique, ja' no'ox ta sa'be svocolic —xutic. 

5Itac'ov li ajvalil Sedequiase: —Lec oy, pasic li c'usi tsc'an avo'nton chapasbeique. Li 

vu'une mu'yuc c'usi chcal ta atojolic —xi. 

6Jech te lic stsaquic li Jeremiase; la stiq'uic ta natil joc' yu'un Malquías xnich'on 

Hamelec te ta yamaq'uil chuquinab. La xchechic yalel ta lazu. Li joq'ue mu'yuc ya'lel, 

puru ach'el te oy, jech te imats'tsaj ta ach'el li Jeremiase. 

7Oy jun etiope vinic Ebed-melec sbi, tsots yabtel yich'oj te ta stojol li ajvalile. Laj 

ya'ay ti ay xa stiq'uic ta natil joc' li Jeremiase. C'alal ja'o te chotol chcux yo'nton li 

ajvalil ta ti'na Benjamín sbie, 

8li Ebed-meleque iloc' batel ta pasubmantal; bat sc'opan li ajvalile, jech laj yalbe: 

9—Ajvalil, li jchi'iltactique toj chopol c'usi la spasbeic li j'alc'op Jeremiase. Le'e ja' 

jun tsots mulil, yu'un la stiq'uic ta natil joc'. Xu' te ta xlaj ta vi'nal, yu'un mu'yuc ve'lil 

li' ta jlumaltique —xut. 

10Li ajvalile jech laj yalbe li Ebed-melec etiope vinique: —Ic'o batel lajunebuc 

xcha'vinic (30) achi'iltac; bat loq'uesic li Jeremiase yu'un yo'to muc chcham —xut. 

11Li Ebed-meleque laj yic' batel li viniquetique; te ech' yich'ic poco' c'u'iletic, 

poq'uetic ta snail c'u'iletic te ta spasubmantal li ajvalile. La xchuc yalel ta lazu; laj 

yac'beic yalel li Jeremiase. 

12Li Ebed-melec etiope vinique jech laj yalbe li Jeremiase: —Somio ta poc' li 

alots'ope, yu'un jech mu xtuch' ta lazu —xut. Li Jeremiase la spas jech. 

13Jech te la xchechic loq'uel tal ta lazu li Jeremiase. Te no'ox icom ta yamaq'uil 

chuquinab. 

Li ajvalil Sedequiase oy c'usi la sjac'be ta mucul li j'alc'op Jeremiase 

14Li ajvalil Sedequiase la stac ta iq'uel li j'alc'op Jeremiase; ja' te laj yic' tal ta yoxibal 

ti'na te ta ch'ulna yu'un Muc'ul Dios, jech laj yalbe: —Oy c'usi ta jac'bot, pero jamal 

xavalbun —xut. 

15Itac'ov li Jeremiase: —Me jamal chacalbot scotole, chavac'un ta milel. Me oy 

chacalbot li c'usi lec ta pasele, mu xach'un noxtoc —xut. 

16Li ajvalil Sedequiase oy c'usi laj yalbe ta mucul ta stojol Dios li Jeremiase, jech laj 

yalbe: —Jamal chacalbot ta stojol Muc'ul Dios ti ja' chac' cuxicutique; mu'yuc 

chacac'ot ta milel, mu'yuc chacac'ot ta sc'ob li boch'otic tsc'an chasmilicote —xut. 

17Li Jeremiase jech laj yalbe li ajvalil Sedequiase: —Li Muc'ul Dios ti tspas ta mantal 

scotol te ta vinajele, ja' li Dios yu'un Israele, jech chayalbot: ‘Me chavac' aba ta ora ta 

sc'ob li banquilaletic yu'un ajvalil ta Babiloniae, mu'yuc chachamic achi'uc li avalab 

anich'nabe; jech noxtoc li lum li'i mu'yuc ta xich' chiq'uel ta c'oc'. 

18Yan me mu xavac' aba ta sc'ob li banquilaletic ta Babiloniae, ta persa chich' chiq'uel 

ta c'oc' li lum li'i, ja' no'ox jech ec li vo'ote mu xu' avu'un chapoj aba ta sc'obic’, xi li 

Diose —xut. 

19Itac'ov li Sedequiase: —Ja' chixi' yu'un li judaetic ti yac'oj xa sbaic ta sc'ob li 

caldeaetique. Me te li'och ta sc'obique, xu' te abul jba ta uts'intael yu'unic —xi. 

20Itac'ov li Jeremiase: —Ajvalil, mu'yuc cha'och ta sc'obic. Ja' ch'uno c'usi chal li 

Muc'ul Dios li' chacalbote; jun avo'nton chacom, mu'yuc chacham. 

21Pero me mu xac'an xavac' aba ta c'abale, yac'ojbun xa quil Muc'ul Dios li c'usi 

chc'ot ta pasele. 

22Scotol li antsetic avu'un te chcom ta apasubmantale ta xich'ic iq'uel batel yu'un li 

banquilaletic yu'un ajvalil ta Babiloniae; ja' xa stuquic jech chlic yalbicot: ‘Ajvalil, li 

boch'otic toj lec to'ox xac'opan, ti ja' to'ox apatoj avo'nton yu'une, ja' no'ox laj 

yuts'intaicot, la slo'laicot. Laj yaq'uic mats'tsajuc ta ach'el li avacane; ts'acal la 

sva'lupatinicot comel’, xiic —xut. 

23Li Jeremiase jech to laj yalbe li ajvalile: —Scotol li avajniltac xchi'uc li 

anich'nabtaque ta x'ochic ta sc'ob li caldeaetique. Li vo'ote mu'yuc ono'ox chacol 

loq'uel ta sc'obic ec; ta persa ono'ox cha'och ta sc'ob li ajvalil ta Babiloniae, xchi'uc ta 

persa ono'ox ta xich' chiq'uel li lum li'i —xut. 

24Li ajvalil Sedequiase jech la stac'be li Jeremiase: —Mu me boch'o xavalbe ya'ay li 

c'usi laj caltique, jech mu xalaj ta milel. 

25Yu'un me laj ya'yic banquilaletic cu'un ti laj jchi'in jbatic ta lo'ile, xu' jech chtal 

sjac'boxuc: ‘¿C'usi laj avalbe li ajvalile, xchi'uc c'usi laj yalbot ec? Jamal xavalbun 

ca'icutic scotol, jech mu'yuc chajmilotcutic’, xu' xayutoxuc. 

26Me jech chtal sjac'boxuque, jech xavalbe: ‘Ja' no'ox la jc'anbe vocol ti mu xa me 

xistacun batel yan velta te ta sna li Jonatane, yu'un jech mu teuc chicham’, uto —xut. 

27Scotol li banquilaletic yu'un ajvalile italic ta stojol li Jeremiase; la sjac'beic c'usi laj 

yalic xchi'uc li ajvalile. Li Jeremiase ja' no'ox jech laj yalbe jech chac c'u cha'al i'albat 

yu'un ajvalile. Jech te isutic batel; mu'yuc c'usi yan laj yalic, yu'un mu'yuc boch'o sna' 

ti c'u x'elan ilo'ilajique. 

28Li Jeremiase te bat yich' aq'uel noxtoc ta yamaq'uil chuquinab; te oy o c'alal la sta 

yorail i'och ta c'abal li Jerusalene. 

Jeremías 39 

Laj yich' jinesel Jerusalén 
(2 R 24.20—25.21; 2 Cr 36.17-21; Jer 52.3-30) 

1C'alal slajunebal xa'ox u stsacoj li sbalunebal jabil yochel ta ajvalilal ta Judá li 

Sedequiase, ja'o italic xchi'uc scotol yajsoldadotac li Nabucodonosor ajvalil ta 

Babiloniae; ital setuic li Jerusalene. 

2Ta sbalunebal c'ac'al yochel xchanibal u ta xbuluchibal (11) jabil yochel ta ajvalilal ta 

Judá li Sedequiase, ja'o ijam ochel yu'unic Jerusalén li soldadoetique. 

3Scotol li banquilaletic yu'un ajvalil ta Babiloniae i'ochic batel; te la snacan lec sbaic 

ta muc'ta ti'coralton. Ja'ic li Nergal-sarezer, Samgar-nebo, Sarsequim, ja' li mero 

banquilaletic yu'un ajvalile, xchi'uc yan Nergal-sarezer ja' banquilal noxtoc. 

4C'alal laj yilic ajvalil Sedequías xchi'uc yajsoldadotac ti jech ic'ot ta pasele, ijatovic 

loq'uel ta ac'ubaltic. Ja' la stamic batel li sbelal ts'unubaltic yu'un ajvalil te ta ti'na ta 

sjap bu cha'c'ol coraltone, jech la stamic batel sbelal Arabá. 

5Pero li soldadoetic yu'un caldeaetique la snutsic batel; te la staic ta stenlejaltic ta 

Jericó li ajvalil Sedequiase. La stsaquic, laj yiq'uic batel ta stojol Nabucodonosor te ta 

Ribla ta yosilal Hamat. Li Nabucodonosore te lic yal c'usi ac'o yich' pasbel. 

6Li ajvalil ta Babiloniae te ta sat Sedequías laj yac' ta c'ocanbel sjol li xnich'nabe 

xchi'uc li banquilaletic yu'un te ta Judae. 

7Li ajvalil Sedequiase la sloq'uesbeic xchibal sbec' sat, xchi'uc la xchuquic ta cadena, 

laj yiq'uic batel ta Babilonia. 

8Li caldeaetique laj yac'beic sc'ac'al li spasubmantal ajvalile xchi'uc scotol li naetic te 

ta lume, xchi'uc la sjinesic li coraltonetic yu'un Jerusalene. 

9Li boch'otic te to oyic ta Jerusalene, xchi'uc li boch'otic laj xa yac' sbaic ta sc'ob li 

ajvalil ta Babiloniae, xchi'uc scotol li jnaclumetic ta Judae la xchuc batel scotol ta 

Babilonia li Nabuzaradán banquilal jchabivanej yu'un ajvalile. 

10Ja' xa no'ox la scomtsan te ta Judá li me'onetic ti solel mu'yuc c'usi x'ayin yu'unique; 

laj yac'be comel ts'usubtic yu'unic xchi'uc yosilic. 

Li Nabucodonosore laj yac' ta chabiel lec li Jeremiase 

11Li ajvalil Nabucodonosore laj yalbe mantal li banquilal jchabivanej Nabuzaradán 

c'usi ac'o spas ta sventa li Jeremiase, jech laj yalbe: 

12“Ic'o batel, chabio lec. Mu me c'usi chopol xapasbe; ja' pasbo li c'usi chayalbote”, 

xut. 

13Ja' yu'un li banquilal jchabivanej Nabuzaradán, xchi'uc Nabusazbán, xchi'uc Nergal-

sarezer, ja' li banquilaletique, xchi'uc li yantic j'abteletic yu'un ajvalil ta Babiloniae, 

14laj yalic mantal ti ac'o bat yich' iq'uel tal li Jeremías ti te chucbil ta yamaq'uil 

chuquinabe. Ja' laj yac'beic ta sc'ob li Gedalías xnich'on Ahicam smomnich'on Safane, 

yu'un ac'o yic' batel ta sna. Ja' yu'un li Jeremiase te icom naquiuc xchi'uc li 

xchi'iltaque. 

Li Diose laj yal ti mu'yuc chac' ta milel li Ebed-melec etiope vinique 

15C'alal te to'ox chucul ta yamaq'uil chuquinab li Jeremiase, te ital c'opanatuc yu'un li 

Muc'ul Diose, jech i'albat: 

16“Jech xatac ta albel li Ebed-melec etiope vinique: ‘Li Muc'ul Dios ti tspas tal mantal 

scotol te ta vinajele, ja' li Dios yu'un Israele, jech yaloj: A'yo ava'ay, ta ono'ox xcac' 

c'otuc ta pasel c'usi caloj ta sventa li lum li'i; ja' sventa svocol, mu ja'uc sventa 

lequilal. C'alal me ic'ot ta pasele, chavil lec ta asat. 

17Pero ta sc'ac'alil le'e, vu'un ta jcoltaot. Mu'yuc cha'och ta sc'obic li viniquetic le'e ti 

ep chaxi' yu'une. 

18Ta melel chajcoltaot, mu'yuc chalaj ta milel. Ja' no'ox chavich' iq'uel batel, yu'un laj 

apat avo'nton ta jtojol, xi li Muc'ul Diose’, uto”, x'utat li Jeremiase. 

Jeremías 40 

Li Jeremiase te icom naquiuc xchi'uc li Gedaliase xchi'uc li yantic te icomique 

1Li Jeremiase ital c'opanatuc yu'un Muc'ul Dios ti c'alal laj xa'ox yich' coltael ta 

chuquel te ta Ramá yu'un banquilal jchabivanej Nabuzaradane. Yu'un te chucul ta 

cadena itaat yu'un Nabuzaradán ta stojol scotol li viniquetic ta Jerusalén xchi'uc ta 

Judá ti talem yich'ic chuquel batel ta Babiloniae. 

2Li banquilal jchabivanej Nabuzaradane laj yic' li Jeremiase, jech laj yalbe: “Li 

Muc'ul Dios avu'une laj ono'ox yal ti chtal vocol li' ta banamile. 

3Jech laj xa yac' c'otuc ta pasel li c'usi yaloje. Ja' ta scoj ti laj ata amulic ta stojole, ti 

muc xavich'ic ta muq'ue, ja' yu'un ti jech ic'ot ta pasel ta atojolique. 

4Pero li' ta orae laj xa jcoltaot ti chucbilot to'ox ta cadenae. Me chac'an chbat achi'inun 

ta Babiloniae, batic; vu'un chajchabiot. Pero me mu xac'an xabate, jechuc xu' chacom. 

Q'uelo avil scotol li banamil li'i, oy ta ac'ob; xu' te chabat ti bu jotucal lec chava'ye. 

5Yan me chac'an chasute, bat chi'ino li Gedalías xnich'on Ahicam smomnich'on 

Safane, yu'un li ajvalil ta Babiloniae ja' xa la stic' ta ajvalilal ta sventa scotol li lumetic 

li' ta Judae. Te chi'ino ta naclej xchi'uc li achi'iltaque. Xu' chanop atuc ti bu chac'ane”, 

xut. Laj yac'be comel smoton, laj yac'be sve'el; te la svoc' sbaic, jech ibat. 

6Li Jeremiase bat xchi'in li Gedalías xnich'on Ahicam te ta Mizpae; te la xchi'in ta 

naclej li xchi'iltac ti te icomic ta yosilalique. 

7C'alal te snac'oj sbaic ta te'tic li banquilal soldado yu'un judaetic xchi'uc 

svinictaquique, laj ya'yic ti ja' xa la stic' ta ajvalilal te ta slumalic li Gedalías xnich'on 

Ahicam li ajvalil ta Babiloniae, xchi'uc ti ja' laj yac'be comel sventain li vinic antsetic 

xchi'uc li ololetic ti ven me'onic te ta yosilalique, ja' li boch'otic mu'yuc laj yich'ic 

chuquel batel ta Babiloniae. 

8Jech ta ora no'ox ibatic ta stojol Gedalías te ta Mizpa, ja'ic li Ismael xnich'on 

Netanías, Johanán, xchi'uc Jonatán xnich'nab Carea, Seraías xnich'on Tanhumet, 

xchi'uc xnich'nab Efai ta Netofa, xchi'uc Jezanías xnich'on jun Maaca vinic, xchi'uc 

svinictaquic. 

9Li Gedalías xnich'on Ahicame jech laj yalbe ta jamal ta stojol Dios li boch'otic te 

ic'otic xchi'uc svinictaquique: “Mu xaxi'ic, junuc avo'ntonic tunanic yu'un li 

caldeaetique. Te naclanic ta avosilalic, pero ac'o abaic ta sc'ob li ajvalil ta Babiloniae, 

jech lec chabatic. 

10Li vu'une li' chinaqui ta Mizpa, jech vu'un chic'opoj ta aventaic ti c'alal ta xtalic li 

caldeaetic li'i. Li vo'oxuque tsobic ep li ya'lel ts'usube, li sat te'etique, xchi'uc li 

aceitee, tiq'uic ta snail; te comanic o ta lumetic avu'unic ti bu aventainojique”, xut. 

11Jech noxtoc li yantic judaetic ti te ibatic ta Moab, ta Amón, ta Edom, xchi'uc ta 

yantic banamile, laj ya'yic ti oy to boch'o la scomtsan te ta Judá li ajvalil ta 

Babiloniae. Xchi'uc laj ya'yic ti ja' xa la st'ujbe comel ta ajvalilal yu'unic li Gedalías 

xnich'on Ahicam smomnich'on Safane. 

12Ja' yu'un scotol iloq'uic batel te ta lum ti bu la spuc sbaic batele; isutic batel ta 

yosilal ta Judá te ta stojol Gedalías ta Mizpa. Te c'ot stsobic ep ya'lel sts'usub xchi'uc 

ep sat te'etic. 

Li Ismaele la snop c'u x'elan xu' ta smil ta mucul li Gedaliase 
(2 R 25.23-24) 

13Li Johanán xnich'on Carea xchi'uc scotol li banquilal soldadoetic te oyic ta te'tique 

te italic ta stojol Gedalías te ta Mizpa. 

14Jech laj yalbeic: —¿Me mu xana' ti tacbil tal yu'un Baalis ajvalil ta Amón li Ismael 

xnich'on Netanías sventa chtal smilote? —xut. Li Gedaliase muc xch'un. 

15Ja' yu'un li Johanán xnich'on Careae jech lic yalbe ta mucul li Gedaliase: —Vu'un 

chbat jmil li Ismael xnich'on Netaniase, jech mu'yuc boch'o xu' tsna' o. Yu'un mu 

lecuc me vo'ot chtal smilote, yu'un jech xu' tspuc sbaic batel scotol li judaetic ti li' 

tsobolic ta atojole, jech ta x'ul o li scomelal judaetic li' comenique —xut. 

16Pero li Gedalías xnich'on Ahicame jech la stac'be li Johanán xnich'on Careae: —Mu 

xapas jech; mu meleluc c'usi chaval ta sventa li Ismaele —xut. 

Jeremías 41 

Imilat li Gedaliase 

1Ta svucubal u ibat sc'opan Gedalías te ta Mizpa li Ismael xnich'on Netanías 

smomnich'on Elisama, ja' li bats'i smomnich'nab li boch'otic i'ochic tal ta ajvalilale, 

xchi'inoj batel lajuneb xchi'iltac. C'alal ja'o te co'ol chve'ique, 

2ilic li Ismaele xchi'uc li lajuneb xchi'iltaque; la smilic ta espada li ajvalil Gedalías ti 

ja' itic'at ta ajvalilal yu'un li ajvalil ta Babilonia te ta yosilalique. 

3La smilic noxtoc li judaetic ti te xchi'inojic li Gedalías te ta Mizpae, xchi'uc la smilic 

noxtoc li caldea soldadoetic te oyique. 

4Ta yoc'omal c'alal ja' to la smilic li Gedaliase, mu'yuc to'ox boch'o sna'oj ti jech ic'ot 

ta pasele. 

5Ja'o italic jayibuc viniquetic ta Siquem, ta Silo, xchi'uc ta Samaria; ja' chanvinic (80) 

viniquetic ta scotolic, xjuxanoj tal yisimic, li'emic sc'u'ic, xtuch'anojic tal sbec'talic, 

yich'anojic tal matanaletic, xchi'uc pom sventa tal yaq'uic ta ch'ulna yu'un li Muc'ul 

Diose. 

6Li Ismaele iloc' batel ta Mizpa te ch-oc' batel ta be. C'alal la snupanan ta bee, jech laj 

yalbe: —La' q'uelavilic li Gedalías xnich'on Ahicame —xut. 

7C'alal ic'otic ta yut lume, li Ismael xchi'uc xchi'iltaque te no'ox la smilic; te la stiq'uic 

ta jun natil joc'. 

8Pero oy lajuneb viniquetic ti mu'yuc to xmilatique, jech laj yalbeic li Ismaele: —Mu 

xamiluncutic, yu'un oy ep trigo, cebada, aceite, xchi'uc spom muc'ta pom le' 

jnac'ojcutic ta te'tic —xutic. Jech muc co'oluc xmilatic xchi'uc li yantic 

xchi'iltaquique. 

9Li joc' bu la stic' scotol boch'otic la smil li Ismaele, ja' li joc' laj yac' ta pasel ajvalil 

Asa ta sventa tsnac' sba ta scoj li ajvalil Baasa te ta Israele. Pero li Ismaele la snojes ta 

animaetic. 

10Li Ismaele la xchuc batel scotol li boch'otic te comenic ta Mizpae xchi'uc li stsebetic 

ajvalil ti ja' to'ox la sventain Gedalías ta smantal li banquilal jchabivanej 

Nabuzaradane. Te laj yac' jelovicuc batel ta yosilal li amonetique. 

11Li Johanán xnich'on Carea xchi'uc li banquilal soldadoetic te xchi'inoje laj ya'yic 

scotol c'usi chopol la spas li Ismael xnich'on Netaniase. 

12Jech lic stsob batel scotol li xchi'iltaquique, bat scontrainic li Ismaele. Te la staic ta 

nopol stanqueal vo' ta Gabaón. 

13Scotol li boch'otic chucbilic batel yu'un li Ismaele xcuxet xa yo'ntonic ti c'alal laj 

yilic li Johanán xchi'uc scotol li banquilal soldadoetic te xchi'inoj batele. 

14Scotol li boch'otic ay xchuc loq'uel ta Mizpa li Ismaele ibatic ta stojol Johanán 

scotolic. 

15Li Ismaele ixi' yu'un li Johanane, jech ijatovic batel ta yosilal amonetic xchi'uc 

vaxquib xchi'iltac. 

16Li Johanán xchi'uc li banquilal soldadoetic te xchi'uque; laj yiq'uic sutel scotol li 

xchi'iltaquic ti ay xchuc loq'uel ta Mizpa li Ismael c'alal laj xa'ox smil comel li 

Gedaliase, ja' li soldadoetic, li antsetic, li ololetic xchi'uc li boch'otic tsots yabtelique. 

Jech te laj yic' loq'uel ta Gabaón. 

17Jech ibatic, te ic'ot naquiicuc ta Gerut-quimam te ta nopol Belén. Snopojic ti chbatic 

c'alal to ta Egipto banamile, 

18yu'un ta xi'ic yu'un li caldeaetic ta scoj ti la smil Gedalías li Ismaele; yu'un li ajvalil 

ta Babiloniae ja' la stic' comel ta ajvalilal te ta yosilalic. 

Jeremías 42 

Li judaetique la sc'anbeic vocol Jeremías ti ac'o c'opanbatuc Dios ta stojolique 

1Li banquilal soldadoetique xchi'uc li Johanán xnich'on Careae, xchi'uc li Azarías 

xnich'on Osaiase, xchi'uc scotol li judaetic c'alal ta biq'uit ta muq'ue, 

2ibatic ta stojol li j'alc'op Jeremiase, jech laj yalbeic: —Avocoluc pasbuncutic li c'usi 

chajc'anbotcutique; c'opano Muc'ul Dios avu'un ta jventacutic ti c'u to quepal 

licomcutique. Ta vo'onee epuncutic to'ox, pero li' ta orae bats'i mu'yuc xa epuncutic 

jech chac c'u cha'al chavil ta asat li' ta orae. 

3C'anbo vocol Dios avu'un, yu'un ac'o yac' quilcutic ti bu beal ta jtamcutic batele 

xchi'uc li c'usi tsc'an ta jpascutique —xutic. 

4Li j'alc'op Jeremiase jech laj yal: —Lec oy, xu' ta jc'anbe vocol li Dios jech chac c'u 

cha'al chac'anbicune. Scotol c'usi chiyalbun li Muc'ul Diose ta xcalboxuc ava'yic 

scotol, me jutuc mu'yuc ta jmucboxuc ta co'nton jbeluc —xi. 

5Jech laj yalbeic li Jeremiase: —Li Dios avu'une ja' tsva'an sba ta tuq'uil testigo ta 

jtojolcutic ti me muc jch'uncutic li c'usi chayalbote. 

6Me xc'ot ta co'ntoncutic, me mu xc'ot ta co'ntoncutic c'usi chayalbot tal li Muc'ul 

Dios cu'untique, ta jch'uncutic ono'ox, yu'un jech lec chibatcutic me ta jch'uncutic 

c'usi chal li Muc'ul Dios cu'untique —xiic. 

Itac'bat sc'op yu'un Muc'ul Dios li Jeremiase 

7C'alal i'ech' xa'ox lajuneb c'ac'ale, ital c'opanatuc yu'un Muc'ul Dios li Jeremiase. 

8Te laj yic' li Johanán xchi'uc scotol li banquilal soldadoetic te xchi'uque, xchi'uc 

scotol li xchi'iltaquic c'alal ta biq'uit ta muq'ue, 

9jech laj yalbe: “Li Muc'ul Dios, ja' li Dios yu'un Israele, ja' li boch'o laj avalbicun ta 

jc'anbe vocol ta aventaique, jech chal: 

10‘Me jun avo'ntonic ch'anxachi nacaloxuc li' ta avosilalique, ta jva'anoxuc lec; 

mu'yuc ta jbutq'uinoxuc. Ta jts'unoxuc lec; mu'yuc ta jbuloxuc loq'uel. Yu'un laj xa 

jsutes co'nton ta sventa li c'usi chopol la jpasboxuque. 

11Mu loq'uel xaxi'ic yu'un li ajvalil ta Babiloniae. Mu xaxi'ic yu'un; vu'un 

chajcoltaoxuc loq'uel ta sc'ob, ja' yu'un mu xaxi'ic. 

12Toj ep c'uxoxuc ta co'nton. Ta xcac' ti ac'o xc'uxubinoxuc ec li ajvalile; ta xcac' ti 

ac'o yac' sutanic batel ta avosilalique’, xi. 

13“Yan me mu xac'an xanaquiic li'i, me mu xc'ot ta avo'ntonic c'usi chal li Muc'ul 

Diose, 

14me jech chavalique: ‘Mu jc'an xicomcutic li'i, ja' te chbat naquicuncutic ta Egipto. 

Mu'yuc chquilcutic c'op te; mu'yuc chca'icutic oq'ues sventa pleito, xchi'uc mu'yuc 

vi'nal te’, me xachiique, 

15vo'oxuc ti scomelaloxuc Judae, a'yo ava'yic c'usi chal li Muc'ul Dios ti tspas ta 

mantal scotol te ta vinajele, ja' li Dios yu'un Israele, jech chal: ‘Me yu'un ja' te oy 

avo'ntonic chac'an chabatic ta naclej ta Egiptoe, 

16te ono'ox chataic milel ta espada xchi'uc vi'nal ti ja' chaxi'ic yu'une. Te chavich'ic 

uts'intael ta Egipto; te chachamic o. 

17Scotol li boch'otic te batem yo'ntonic tsc'an chbatic ta naclej ta Egiptoe te ta xlajic ta 

milel, ta xchamic ta vi'nal, ta xchamic ta tsatsal chamel. Jech mu'yuc boch'o cuxul ta 

xcom; mu'yuc boch'o xu' yu'un ta spoj sba ta sventa li vocol ta jtac batele’, xi li 

Muc'ul Diose. 

18“Jech chal noxtoc li Muc'ul Dios ti tspas ta mantal scotol te ta vinajele, ja' li Dios 

yu'un Israele: ‘Jech chac c'u cha'al la jmal loq'uel sc'ac'al co'nton ta stojol li 

jnaclumetic ta Jerusalene, ja' jech ta jmal loq'uel sc'ac'al co'nton ta atojolic noxtoc 

vo'oxuc ti te chabatic ta Egiptoe. Jech na'lebiloxuc, toj chopol ac'oplalic, 

labanbiloxuc, bajbiloxuc chacomic ta stojol li yantic cristianoetique; mu'yuc xa chtal 

aq'uelic o yan velta li banamil li'i’, xayutoxuc li Muc'ul Diose. 

19Vo'oxuc ti scomelaloxuc Judae jech chacalboxuc: Mu me xabatic ta Egipto; nopo 

ava'yic lec, ja' yu'un ta xcac'boxuc lec ana'ic. 

20¿C'u yu'un ti ja' no'ox chasa' avocol atuquique? Yu'un vo'oxuc atuquic laj avalbicun 

ti ac'o jc'opan li Muc'ul Dios cu'untique, jech laj avalbicun: ‘C'anbo vocol ta 

jtojolcutic li Muc'ul Dios avu'une; albun ca'icutic scotol li c'usitic chayalbote, ta 

jch'uncutic’, xavuticun. 

21Ja' yu'un jamal laj calboxuc c'usitic laj yal Muc'ul Dios cu'untic ti ac'o apasique, 

pero mu xach'unic. 

22Ja' yu'un a'yo ava'yic, ti bu lumal anopoj chbat naclanique ta melel te chachamic ta 

espada, ta vi'nal, xchi'uc ta tsatsal chamel”, xi li Jeremiase. 

Jeremías 43 

I'ic'at batel ta Egipto li Jeremiase 

1C'alal ilaj yo'nton ta yalbel xchi'iltac Jeremías li c'usitic laj yal Muc'ul Dios ta 

sventaique, 

2jech laj yal li Azarías xnich'on Osaías, xchi'uc Johanán xnich'on Carea, xchi'uc scotol 

li jtoyba cristianoetique, jech laj yalbeic li Jeremiase: “¡Altic chanop li c'usi 

chavalbuncutique! Li Muc'ul Dios cu'untique mu'yuc jech yalojbot ti mu xu' 

chibatcutic ta Egiptoe. 

3Ja' Baruc xnich'on Nerías chayalbot ti jech chopol c'usi chaval ta jtojolcutique, yu'un 

jech ac'o ochcuncutic ta sc'ob li caldeaetique yu'un jech ac'o smiluncutic, ac'o 

xchucuncutic batel ta Babilonia”, xutic. 

4Jech muc xich'ic o ta muc' c'usi laj yal Muc'ul Dios li Johanán, xchi'uc li banquilal 

soldadoetique, xchi'uc scotol li judaetic ti i'albatic te ac'o comicuc ta yosilal Judae. 

5Li Johanán xchi'uc scotol li banquilal soldadoetique la stsobic scotol li scomelal 

judaetic ti isutic tal ti bu la spuc sbaic batel ta yantic banamil sventa chtal naquiicuc 

yan velta ta yosilal Judae, 

6ja' li vinic antsetic, xchi'uc ololetic, xchi'uc stsebetic ajvalil, xchi'uc Jeremías, xchi'uc 

Baruc xnich'on Nerías, ja' ti c'u yepal i'ac'bat sventain to'ox yu'un Nabuzaradán li 

Gedaliase. 

7Jech ibatic ta Egipto, yu'un ja' muc xich'ic ta muc' c'usi i'albatic yu'un li Muc'ul 

Diose, jech te to ic'otic ta lum Tafnes. 

8Li Jeremiase ital c'opanatuc yu'un Muc'ul Dios te ta Tafnes, jech i'albat: 

9“Peto tal jaybejuc muc'tic ton, te ta sat scotol judaetic xamuc ta banamil ti bu ac'bil 

lec ladrillo te ta sti' spasubmantal faraón ta lum Tafnese. 

10Jech xavalbe ya'yic: ‘Jech chal li Muc'ul Dios ti tspas ta mantal scotol te ta vinajele, 

ja' li Dios yu'un Israele: A'yo ava'yic, ta jtac tal li cajtunel Nabucodonosor ajvalil ta 

Babiloniae. Li' ta xvul spas xchotleb ta sba li tonetic la jmuque; li' ta xvul xlich'an 

scarpana. 

11Ja' ta xtal syavnaijesic li Egiptoe. Li boch'o sc'oplal ono'ox ta xchame ta xcham; li 

boch'o sc'oplal ono'ox chucbil chbat ta yan banamile chich' chuquel batel; li boch'o 

sc'oplal ono'ox milbil chchame chich' milel. 

12Ta xchiq'uic ta c'oc' scotol li ch'ulnaetic sventa sdiosic ta Egiptoe, xchi'uc li 

diosetique ta xchuquic batel ec. Ta xch'ubaic comel scotol li yosilal Egipto jech chac 

c'u cha'al biq'uitic tstsacbe sac-uch'al sc'u' li jchabichije, jech jun no'ox yo'nton chloc' 

batel. 

13Jech noxtoc li diosetic te va'ananbil ta Bet-semes ta yosilal Egiptoe ta slilinan 

comel. Li ch'ulnaetic yu'un diosetic ta Egiptoe ta xchic' comel ta c'oc', xi li Muc'ul 

Diose’, uto”, x'utat li Jeremiase. 

Jeremías 44 

Li Jeremiase laj yal c'usi chc'ot ta pasel ta stojol li judaetic ti ibatic ta Egiptoe 

1Li Jeremiase ital c'opanatuc yu'un Dios ta sventa c'usi chc'ot ta pasel ta stojol li 

judaetic ti te xa nacalic ta yosilal Egipto, te ta lum Migdol, Tafnes, Menfis, xchi'uc ta 

yosilal Patrose. Jech i'albat: 

2“Jech chcal vu'un li Muc'ul Diosun ti ta jpas ta mantal scotol te ta vinajele, vu'un li 

Diosun yu'un Israele: ‘Li vo'oxuque laj avilic scotol li vocol laj cac' tal ta Jerusalén 

xchi'uc ta scotol lumetic ta Judae, ja' yu'un li' ta orae xch'ijan xa; mu'yuc xa boch'o te 

nacal. 

3Ja' ta scoj ti toj chopol c'usi la spasique, jech laj yaq'uic ilincun, yu'un ja' bat yich'ic 

ta muc' li yantic diosetique; ja' bat xchic'beic pom ta stojol li yantic diosetic ti mu 

xavotquinique, me ja'uc li amoltot ayame'ic ta vo'onee muc xotquinic ec. 

4Scotol c'ac'al la jtaquilanboxuc tal ta atojolic li cajtuneltac, ja' li j'alc'opetique. 

Mu'yuc bu la jquechan staquel tal, tal yalboxuc ti mu xapasic li c'usi toj chopole, 

yu'un mu lecuc chquil. 

5Pero muc xach'unic, muc xavich'ic ta muc'; muc xacomtsanic li c'usi toj chopol 

chapasique ti chachic'beic pom ta stojol li yantic diosetique. 

6Ja' yu'un la jmal loq'uel li sc'ac'al co'ntone; itsan jech chac c'u cha'al c'oc' te ta 

lumetic ta Judá xchi'uc ta xoraltic ta Jerusalén. Ja' yu'un isoc o, iyavnaij o, jech chac 

c'u cha'al chavilic li' ta orae. 

7‘Ja' yu'un jech chcal vu'un li Muc'ul Diosun ti ta jpas ta mantal scotol te ta vinajele, 

vu'un li Diosun yu'un Israele: ¿C'u yu'un ti chasa' atuquic li tsatsal vocol chtal ta 

atojolique? ¿C'u yu'un ti chavaq'uic uluc te ta Judá li vinic antsetic, li querem tsebetic, 

li bic'tal ololetic ti chchu'unic toe, yu'un jech mu'yuc xa boch'o chcom o avu'unique? 

8Yu'un ja' no'ox chavaq'uic ilincun ta sventa li c'usi apasoj ta ac'obique, xchi'uc ti 

chachiq'uic pom ta stojol li yantic diosetic te ta Egipto ti bu talemoxuc ta nacleje. Ja' 

xa no'ox amotonic ti chaculesoxuc o, ti chopol chacomic o, ti mu'yuc atu cha'ilatic o 

yu'un li yantic banamile. 

9¿Me yu'un ich'ay ta avo'ntonic li smul amoltot ayame'ic ta vo'onee, li smul ajvaliletic 

ta Judae, xchi'uc li smul yajnilique, xchi'uc amul atuquic ec, xchi'uc smul avajnilic ti 

laj asa'ic ta yosilal Judá xchi'uc ta xoraltic ta Jerusalene? 

10Li' ta orae mu'yuc chabic'tajes abaic o; mu'yuc bu chaxi'ic cu'un. Mu ja'uc chapasic 

c'usi chal li mantaletic, li chanubtaseletic cu'un ti laj cac'boxuc achi'uc li amoltot 

ayame'ique. 

11‘Ja' yu'un jech chcal vu'un li Muc'ul Diosun ti ta jpas ta mantal scotol te ta vinajele, 

vu'un li Diosun yu'un Israele: Nopbil xa cu'un ti ta xcac' tal avocolic, ti ta xcules o 

scotol li Judae. 

12Li scomelal judaetic ti la sc'upinic batel, bat naquiicuc ta Egiptoe te ta x'ulic scotolic 

ta Egipto. Te ta xlajic ta milel, ta vi'nal c'alal ta muc' ta biq'uit. Jech mu'yuc xa stuic, 

labanbilic, bajbilic chcomic o. 

13Li boch'otic te ono'ox nacalic ta Egiptoe ta xcac'be stoj smulic jech chac c'u cha'al 

laj cac'be stoj smulic ta milel, ta vi'nal, xchi'uc ta tsatsal chamel li Jerusalene. 

14Li scomelal judaetic ti ibatic ta naclej ta Egiptoe me junuc mu'yuc boch'o chcol; 

mu'yuc boch'o cuxul chcom ti xu' to chbat nacluc yan velta ta yosilal Judae. Ac'o me 

tsc'an to chbat naquiicuc te, pero mu'yuc xa tsutic, ja' xa no'ox me oy to jun chibuc 

chjatovic sutele’, xi li Muc'ul Diose”, xi li Jeremiase. 

15Ja' yu'un li boch'o sna'ojic ti la xchiq'uic pom ta stojol yantic diosetic li yajnilique, 

xchi'uc li yantic antsetique, bats'i ep te stsoboj sbaic ta jyalel. Te oyic ec li judaetic te 

nacajtic ta Patros ta yosilal Egiptoe, jech laj yalbeic li Jeremiase: 

16—Mu jch'uncutic c'usi chavalbuncutic ta sventa li Muc'ul Diose. 

17Ja' no'ox ta jpascutic o li c'usi calojcutic xa ta jpascutique. Ja' ta jchic'cutic o pom ta 

stojol, xchi'uc ta xcac'becutic o matanaletic ta stojol li Me'ajvalil sventa Vinajel jech 

chac c'u cha'al ta jpascutic li' ta orae, xchi'uc jech chac c'u cha'al la spasic ono'ox tal li 

jmoltot jyame'tique, xchi'uc li ajvaliletic, li banquilaletic cu'untic ta lumetic ta Judá 

xchi'uc ta xoraltic ta Jerusalene. Oy to'ox lec jve'elcutic, xcuxet no'ox co'ntoncutic; me 

jutuc mu'yuc xquilcutic vocol. 

18Pero c'alal la jcomtsancutic xchiq'uel pom, xchi'uc yaq'uel pasem ya'lel ts'usub ta 

stojol li Me'ajvalil sventa Vinajele, mu'yuc xa c'usi oy cu'uncutic, puru milel, puru 

vi'nal xa chismiluncutic —xiic. 

19Jech laj yalic ec li antsetique: —C'alal la jchic'cutic pom, laj cac'cutic pasem ya'lel 

ts'usub ta stojol li Me'ajvalil sventa Vinajele, vu'uncutic la jpascutic li pan ti yich'ojbe 

sloc'obal li Me'ajvalil sventa Vinajele, pero lec yabinoj jmalalcutic scotol ti jech la 

jpascutique, xchi'uc jech la sc'anic ec —xiic. 

20Li Jeremiase jech la stac'be scotol li vinic antsetic ti ilo'ilajique: 

21—¿Me yu'un mu xa sna', mu xa sventauc acuyojic li Muc'ul Dios ti laj achiq'uic 

pom ta lumetic ta Judá xchi'uc ta xoraltic ta Jerusalén achi'uc li amoltotaquic, li 

ajvaliletic, li banquilaletic avu'unic, xchi'uc scotol li jchi'iltactique? 

22Yu'un muc xa sts'ic yu'un laj ya'ay ti toj chopol c'usi chapasique, ja' yu'un li 

avosilalique la syavnaijes. Toj xi'bal sba ta q'uelel, chopol sc'oplal o; mu'yuc yajval 

icom o jech chac c'u cha'al li' ta orae. 

23Yu'un laj achiq'uic pom ta stojol yantic diosetic, jech laj ata amulic ta stojol li 

Muc'ul Diose. Muc ja'uc xavich'ic ta muc' li mantaletic, li chanubtaseletic xchi'uc li 

tojobtasel yu'une, ja' yu'un ital li vocol ta atojolic jech chac c'u cha'al li' ta orae —xut. 

24Li Jeremiase jech to laj yalbe scotol li xchi'iltaque xchi'uc li antsetique: —Judaetic, 

a'yo ava'yic c'usi chal Muc'ul Dios vo'oxuc ti te nacaloxuc ta Egiptoe. 

25Li Muc'ul Dios ti tspas ta mantal scotol te ta vinajele, ja' li Dios yu'un Israele, jech 

chal: ‘Li vo'oxuc xchi'uc avajnilique oy c'usi laj aval ta aveic; oy c'usi laj apasbeic 

sc'obilal, jech laj avalic: Ta persa ta jpastic ti calojtic ta jamal ta jchic'tic pom, 

chcac'tic pasem ya'lel ts'usub ta stojol li Me'ajvalil sventa Vinajele, xachiic. Lec oy, 

pasic, c'otuc me ta pasel avu'unic li c'usi avalojic ta jamale. 

26Judaetic, vo'oxuc ti te xa nacaloxuc ta Egiptoe, a'yo ava'yic c'usi chcal vu'un li 

Muc'ul Diosune: Oy c'usi jamal chcal ec ta sventa smuc'ul li jbie. Me junuc judaetic 

mu'yuc xa chiyalbicun o jbi te ta Egipto: Ich'biluc ta muc' Muc'ul Dios, ja' li Ajvalile, 

mu'yuc xa boch'o xi. 

27Yu'un ta ono'ox xcac' tal tsots avocolic; muc alequilalicuc ta xcac' tal. Vo'oxuc ti te 

nacaloxuc ta Egiptoe chalajic ta milel, chalajic ta vi'nal, ja' to me la'ul acotolique. 

28Jayibuc xa no'ox ta xcolic ta milel te ta Egipto, ja' ta sutic to batel ta Judá. Vo'oxuc 

ti te bat naclanic ta Egiptoe, te chvinaj boch'o chc'ot ta pasel sc'op, me vo'oxuc, o me 

vu'un. 

29Vu'un li Muc'ul Diosune ta xcac'boxuc avilic sq'uelubil ti ta melel chc'ot ta pasele; 

chacac'boxuc atoj amulic li' ta banamil. 

30Ta xcac' ochuc ta sc'ob yajcontra li ajvalil Hofra, faraón ta Egiptoe, jech chac c'u 

cha'al laj cac' ochuc ta sc'ob yajcontra li ajvalil Sedequiase, ja' li Nabucodonosor 

ajvalil ta Babiloniae, ja' li yajcontra ti pajal ono'ox sc'oplal chmilat yu'une’, xi li 

Muc'ul Diose —xi li Jeremiase. 

Jeremías 45 

Sc'oplal c'usi i'albat yu'un Dios li Baruque 

1C'alal xchanibal jabil yochel ta ajvalil ta Judá li Joacim xnich'on Neriase, li Jeremiase 

jech laj yalbe li Baruc ti c'alal ja'o te ta sts'iba li c'usitic laj yalbee: 

2“Vo'ote Baruc, jech chayalbot li Muc'ul Dios yu'un Israele: 

3Li vo'ote jech laj aval: ‘¡Ay, toj abul jba! C'u yu'un laj yepajesbun tsots jvocol, tsots 

at-o'nton li Muc'ul Diose; solel sta xa co'nton ta aj'unel, mu'yuc ta jcux o jutuc 

co'nton’, xachi. 

4Ja' yu'un chacalbot c'usi laj yalbun li Muc'ul Diose, jech laj yal: ‘A'yo ava'ay ta jines 

scotol li c'usi vu'un la jva'ane, ta jbul loq'uel li c'usi jts'unoje, ja' jech ta jpas ta scotol li 

banamil li'i. 

5¿Me oy c'usi tsots sc'oplal chac'an ta aventa? Ja' lec mu xac'an, yu'un ta xcac' taluc 

tsots vocol ta stojol li boch'otic oy sbec'talique, pero li vo'ote ta xcac' ti cuxul chacom 

ti buyuc no'ox chabate’, xi li Muc'ul Diose”, xut. 

Jeremías 46 

Sc'oplal c'usi chc'ot ta pasel ta Egipto 

1Li Jeremiase ital c'opanatuc yu'un Muc'ul Dios ta sventa c'usi chc'ot ta stojol li 

muc'tic lumetique. 

2Ja' ic'opoj ta scontra li Egiptoe: ja' li yajsoldadotac Necao, faraón ta Egiptoe. Ja' ti te 

oyic ta lum Carquemis ta nopol uc'um Éufrates yo' bu laj yich' tsalel yu'un ajvalil 

Nabucodonosor ta Babilonia c'alal xchanibal jabil xa'ox yochel ta ajvalilal ta Judá li 

Joacim xnich'on Josiase. Jech laj yal li Muc'ul Diose: 

3“¡Chapanic macubbailetic, batanic ta paspleito! 

4¡Cajanbeic smontura li ca'etique! ¡Cajlanic soldadoetic! ¡Aq'uic smac ajolic; cholo 

abaic batel ta anil! ¡Juxbeic lec sni' li lanzaetique! ¡Aq'uic smac li abec'talique! 

5“Pero oy c'usi chquil: Solel chlajic ta xi'el; tsutic xa ta sva'lupatic. Li boch'otic toj 

tsots yo'ntonique muc xvinaj c'uxi ibatic. Ijatovic batel ta anil, me jutuc mu xa sq'uel 

sva'lupatic; puru xi'el xa no'ox cha'yic ta jujujot. 

6Muc xu' yu'un tspoj sbaic li boch'otic toj tsots yo'ntonique; muc xu' yu'un xjatovic ta 

anil li boch'otic toj tsots x'anilajique. Te ta norte ta nopol uc'um Eufratese ta sbosi 

yacanic, ta xyalic ta lum. 

7¿Boch'o ti le' yantic no'ox chtoy muyel jech chac c'u cha'al chnoj uc'um Niloe, ti 

toyolic no'ox xvil chquile? 

8Ja' Egipto ti chtoy muyel jech chac c'u cha'al uc'um Niloe, ti toyolic no'ox xvil jech 

chac c'u cha'al nojelal uc'ume. Li Egiptoe jech chal: ‘Ta xitoy muyel, ta jmuc scotol li 

banamile; ta xcules scotol lumetic xchi'uc li jnaclumetic yu'une’, xi. 

9“¡Aq'uic persa ca'etic! ¡Jipo abaic batel caretaetic! ¡Loc'anic xa batel soldadoetic! Li 

soldadoetic ta Etiopía xchi'uc ta Libiae ac'o xa yich' batel li smaquique; li soldadoetic 

ta Lidiae ac'o xa st'inan batel li st'ilesubil sflechaique. 

10Li c'ac'al le'e ja' sventa Muc'ul Dios ti tspas ta mantal scotol te ta vinajele; ja' xa 

sc'ac'alil ta stsal li yajcontrae. Ta stsac lec sve'el li espadae, ta xnoj lec xch'ut; ta 

xyacub lec yu'un li ch'ich' chuch'e. Li Muc'ul Diose ta spas lec q'uin, chac' lec milbil 

matanal te ta norte banamil ta nopol uc'um Éufrates. 

11“Jnaclumetic ta Egipto, bat sa'o apoxilic ta Galaad. Ac'o me chasa' ep apoxil, pero 

mu'yuc poxil ta sventa li vo'ote. 

12Li yantic lumetique sna'ojic ti mu'yuc xa atu oe; scotol banamil cha'yic cha'avan, 

yu'un la snet' sba stuquic li boch'o lec xu' yu'unique, jech co'ol te iyalic ta lum”, xi li 

Muc'ul Diose. 

Li Nabucodonosore bat stsac ta c'op li Egiptoe 

13Li j'alc'op Jeremiase ital c'opanatuc yu'un Muc'ul Dios, ja' i'albat ti chtal yich' 

tsaquel ta pleito yu'un ajvalil Nabucodonosor ta Babilonia li Egiptoe: 

14“Alo batel ta Egipto, puco batel ta Migdol, ta Menfis, xchi'uc ta Tafnes, jech xaval: 

‘¡Q'uelo me abaic, bijanic me! Yu'un ta me xtal sti'oxuc acotolic li espadae. 

15¿C'u yu'un ibutq'uij li tot vacax Apis ti ja' adiosinoje? ¿C'u yu'un ti mu xu' yu'un lec 

cotol chcome? Yu'un vu'un la jbutq'uin, vu'un li Muc'ul Diosune. 

16Toj ep boch'otic chyalic ta lum; te no'ox ta xt'ixilin sba stuquic, jech chalbe sbaic: 

‘Licanic, sutcutic batel ta jlumaltic ta cosilaltic ti bu lijvoc'utique; jatovcutic batel ta 

anil yu'un li espadae’, xut sbaic. 

17“Jech ta x'avanic, jech ta xalbeic sc'oplal li faraone: ‘Li ajvalil ta Egiptoe tsots 

chc'opoj, pero mu'yuc c'usi xu' yu'un’, xiic. 

18Vu'un jtuc Ajvalilun. Vu'un li Muc'ul Diosun ti ta jpas ta mantal scotol te ta 

vinajele, jech chcal ta sventa ti vu'un cuxulun oe: Jech chac c'u cha'al li vits Tabor ti 

jeloven ta jol vitsetique, xchi'uc li vits Carmelo ti jeloven to ta sba li nabetique, ja' 

jech ta xtal li avajcontrae. 

19Chapano me abaic ta sventa chavich'ic chuquel batel, jnaclumetic ta Egipto, yu'un li 

lum Menfise ta xc'ataj ta xocol banamil; ta xyavnaij o, mu'yuc yajval chcom o. 

20Li Egiptoe ja' jech chac c'u cha'al jcot tsebal vacax, pero chtal ti'atuc yu'un jcot 

muc'ta xcoch ta norte. 

21Li soldadoetic ti ep tojbilic ta taq'uin yu'une ja' jechic jech chac c'u cha'al juben 

vacaxetic. Pero ta sutic batel ta sva'lupatic, ta xjatovic batel ta anil ec, yu'un chtal 

sc'ac'alil li tsots svocolique; tsta yorail chich' li stojol smulique. 

22Li Egiptoe x'i'i'et chjatov batel ta anil jech chac c'u cha'al ora chon, yu'un yich'anoj 

tal yeq'uelic jech chac c'u cha'al jts'et te'etic li yajcontrataque. 

23Ta xvul syalesic scotol li pimilal toyol te'etique, ac'o me mu jlec'uc stac' ochentael, 

yu'un bats'i epic jech chac c'u cha'al c'ulubetic; ac'o me solel mu stac' atel o. 

24Yalem ta q'uexlal chcom li Egiptoe, yu'un ta x'och ta sc'ob li cristianoetic ta nortee”, 

xi li Muc'ul Diose. 

25Li Muc'ul Dios ti tspas ta mantal scotol te ta vinajele, ja' li Dios yu'un Israele, jech 

chal: “Ta xcac'be stoj smul li Amone, li dios ta Tebase, xchi'uc li Egiptoe xchi'uc li 

diosetic yu'une, li ajvaliletic yu'une, xchi'uc li faraone, xchi'uc li boch'otic ja' spatoj 

yo'ntonic ta stojole. 

26Ta xcac' ochicuc ta sc'ob yajcontraic, ja' li ajvalil Nabucodonosor ta Babiloniae 

xchi'uc li svinictaque. Pero li Egiptoe ta to xlic tsatsubicuc ta ts'acal jech chac c'u 

cha'al ono'ox oyic ta ba'yuque, xichi vu'un li Muc'ul Diosune”, xi. 

Li Muc'ul Diose ta scolta li yu'untaque 

27“Smomnich'nab cajtunel Jacob, mu xaxi'ic. Israel, mu xchibaj avo'nton, yu'un vu'un 

chajcoltaoxuc achi'uc avalab anich'nab ti bu chucbiloxuc batel ta namal banamile. Ta 

to xasut tal, jun avo'nton chvul naclan; mu'yuc boch'o chasibtasot. 

28Smomnich'nab cajtunel Jacob, mu xaxi', yu'un li' jchi'inojot. Ta xcules scotol li 

yantic lum ti bu la jpucoxuc batele; Yan li vo'oxuque mu'yuc chaculesoxuc. Lec tuc' ta 

jtaq'uioxuc; mu xu' ti colem chacomic, ti mu'yuc chacac'boxuc atoj amulique”, xi li 

Muc'ul Diose. 

Jeremías 47 

Sc'oplal c'usi chc'ot ta pasel ta stojol filistaetic 

1Li Jeremiase ital c'opanatuc yu'un Muc'ul Dios ta sventa c'usi chc'ot ta pasel ta stojol 

li filistaetique; ja'o laj yich' c'opanel ti c'alal mu'yuc to'ox chbat yules lum Gaza li 

faraone. 

2Jech laj yal li Muc'ul Diose: “Ta xtal muc'ta nojelal uc'um ta norte; bats'i tsots yoc ta 

xtal. Ta xmuc ta vo' scotol li banamil li'i, xchi'uc li lume, xchi'uc li jnaclumetique, 

xchi'uc scotol li c'usitic te oye. Scotol li cristianoetic, li jnaclumetique ch-oc' ch-

avanic ta vocol. 

3Li totiletique chlaj stsatsalic ta scoj xi'elal ti xbatatet no'ox tal li svoy ca'etique, ti 

xchac'lajet no'ox tal caretaetique, ti squits'lajet no'ox tal li yacantaque; jech mu'yuc xa 

ta stuc'ulanic o li xnich'nabique. 

4Yu'un ta xa sta sc'ac'alil ta xich'ic ulesel li filistaetique, xchi'uc li lum Tiro, xchi'uc 

Sidone, xchi'uc li boch'o cuxul to chcomic ti co'ol yo'ntonic xchi'uque. Yu'un li 

Muc'ul Diose ta xules o li filistaetic ti te liquemic tal ta banamil Caftor ti cacal ta 

nabe. 

5Li lum Gazae ta xjux sjol; li Ascalone mu xa xbac'. Vo'oxuc li scomelaloxuc muc'tic 

cristianoetic ta vo'onee, ¿baq'uin to chabojilan abec'talic sventa senyail ti oy 

avocolique? 

6Oy boch'o jech chalic: ‘¡Ay, yespada Muc'ul Dios! ¿Baq'uin to chapajes aba? Tic'o 

aba ochel ta ana; mu xabac', ch'an xi oyan’, xiic. 

7¿Pero c'u x'elan xu' tspajes sba ti me vu'un calojbe mantal chbat scontrain li Ascalón 

xchi'uc li boch'otic nacajtic ta ti'ti' nabe?”, xi li Muc'ul Diose. 

Jeremías 48 

Sc'oplal c'usi chc'ot ta pasel ta stojol Moab 

1Li Muc'ul Dios ti tspas ta mantal scotol te ta vinajele, jech chal ta sventa li Moabe: 

“¡Ay, lum Nebo, ijin xa o; iyal xa o ta q'uexlal! Li Quiriataime i'och xa o ta c'abal. Li 

tsatsal coralton yu'une ijin yalel o c'alal ta banamil. 

2Ilaj xa sc'oplal ti ich'bil ta muc' li Moabe. Te ta Hesbón laj yich' chapanbel sc'oplal 

yu'un yajcontratac, jech laj yalic: ‘Batic, bat jch'aybetic o sc'oplal ta stojol yantic 

lum’, xiic. Jech ec li vo'ote, Madmena, ta xavich' ulesel o; ta xtal ta atojol li espadae. 

3Ta xvinaj tsots oq'uel te ta Horonaim: ‘Lijyavnaij xa, lij'ul xa o’, xiic. 

4“Li Moabe iyavnaij xa; x'avetic no'ox ta vocol li ololetique. 

5Li boch'otic chmuyic batel ta Luhite x'oc'oletic chmuyic batel. Li boch'otic chyalic 

batel ta Horonaime, ch-a'yatic x'avetic ta oq'uel ta scoj xi'el chyalic batel. 

6¡Pojo to abaic ta milel, jatovanic batel ta anil jech chac c'u cha'al taqui ts'i'lal ti 

cuchbil ta iq'ue! 

7“Moab, ta sventa ti ja' laj apat avo'nton yu'un li c'usitic oy avu'un, xchi'uc li 

ac'ulejale, ja' yu'un cha'och ta c'abal; li adios Quemose chucbil ta xbat, xchi'uc li 

paleetic xchi'uc li banquilaletic yu'une. 

8Ta xtal jmilvanejetic ta jujun lum; me junuc lum mu'yuc ta xcol. Ta xich' yavnaijesel 

noxtoc li stenlejaltique; soquesbil ta xcom o li soplejaltique. Vu'un chcal jtuc, vu'un li 

Muc'ul Diosune. 

9Bat va'anic muc'ta ton ta sventa senyail muquinal te ta Moab, yu'un ta xbat avulesic, 

yu'un ta xich' yavnaijesel scotol li lumetic yu'une, mu'yuc xa boch'o te nacal chcom 

o”, xi. 

10¡Ac'o bat stoj li boch'o mu sc'an spas ta scotol yo'nton li c'usi yabtel chcac'bee. Ac'o 

bat stoj li boch'o mu sc'an xac' espadae! 

11Li Moabe jun yo'nton o, mu'yuc ono'ox baq'uin xa'ay svocol ta sbic'tal. Ja' jech chac 

c'u cha'al pasem ya'lel ts'usub ti mu'yuc chich' jeltabel o yavile, jech mu'yuc baq'uin 

tsoc o smuil, mu'yuc jelem o yic'. Ja' no'ox jech ec li Moabe mu'yuc bu yich'oj 

chuquel batel ta yan banamil. 

12Ja' yu'un jech chal li Muc'ul Diose: “Ta to sta sc'ac'alil ta jtac tal boch'otic ta xtal 

sjeltabeic yavil, ta xocobtasbeic li yavil ono'oxe. Ta sjatbeic comel li snae; voc'taltic 

xa chbat yu'unic. 

13Li Moabe yalem ta q'uexlal ta xcom ta scoj li sdios Quemose, jech chac c'u cha'al 

yalem ta q'uexlal icom li Israel ta scoj li c'usi la spasic ta Betele. 

14“Ja' yu'un mu xu' jech chal li Moabe: ‘Lec tsatsal vinicuncutic, lec xu' cu'uncutic 

pleito’, mu xu' xiic. 

15Ta xjin xa li Moabe xchi'uc li lumetic yu'une; li querem soldadoetic yu'un ti 

lequique ta xa xlajic. Ja' jech chcal vu'un li muc'ta Ajvalilune, vu'un li Muc'ul Dios 

jbie, ti ta jpas ta mantal scotol te ta vinajele. 

16Nopol xa xtal jmilvanejetic ta stojol li Moabe; nopol xa xtal ta stojol li c'usi 

chopole. 

17Vo'oxuc ti te oyoxuc ta spat xocon Moabe xchi'uc vo'oxuc ti ava'yojbeic sc'oplale 

oc'anic ta stojol, jech xavalic: ‘¿C'u x'elan ic'as li tsatsal vastone, li vara ti toj lec c'upil 

sbae?’, chianic. 

18“Lum Dibón, bic'tajeso aba, yalan, chotlan ta lumtic, yu'un li boch'o chules li Moabe 

te xa chtal ta atojol ec; ta xa sjines li tsatsal coraltonetic avu'une. 

19Jnaclumetic ta Aroer, licanic me, bat va'ano abaic ta be; jac'bo ava'yic li boch'otic 

chjatovic batel ti icolic to ta milele. ‘¿C'usi ic'ot ta pasel?’, utic ava'yic. 

20Li Moabe iyal xa ta q'uexlal, iyich' xa o. ¡Oc'anic, avananic ta stojol! Alic batel ta 

uc'um Arnón ti ilaj xa o li Moabe”, xi li Muc'ul Diose. 

21Ital xa chapanel ta stojol li lumetic ta stenlejaltique, ja' li lum Holón, Jahaza, 

Mefaat, 

22Dibón, Nebo, Bet-diblataim, 

23Quiriataim, Bet-gamul, Bet-meón, 

24Queriot, Bosra, xchi'uc scotol li lumetic ta nom ta noch' te ta yosilal Moabe. 

25“Laj xa yich' tuch'bel yip li Moabe; laj xa yich' c'asbel li ste'el sc'obe”, xi li Muc'ul 

Diose. 

26Yacubtasic li Moabe yu'un la stoy sba ta stojol li Muc'ul Diose; yu'un jech ac'o 

sbonilan sba ta xe, jech ac'o yich' labanel. 

27¿Moab, me muc vo'ocot ti laj ana'le li Israele? ¿Me mu vo'ocot ti scotol c'ac'al puru 

labanel laj avac'be jech chac c'u cha'al chich' labanel jun j'eleq'ue? 

28Jnaclumetic ta Moab, comtsanic li alumalique; bat naclanic ta ch'entic jech chac c'u 

cha'al stsumut ti te tspas stasic ta c'alch'entique. 

29Laj xa ca'ibetic c'u x'elan stoyobbail li Moabe, ven jtoyba ta jyalel, toj muc' yac'oj 

sba. 

30Xcotquinbe c'u x'elan li stoyobbaile, pero mu'yuc c'usi tsta o yu'un. Quilojbe c'u 

x'elan li simaronile, pero mu'yuc c'usi xu' yu'un. 

31Ja' yu'un chi'oc' chi'avan ta stojol li Moabe, xchi'uc ta stojol li cristianoetic ta Kir-

harese. 

32Ta xi'oc' ta atojol ts'usubtic ta Sibma; ech'em to jech chacoc'taot jech chac c'u cha'al 

laj yich' oc'tael li Jazere. Li ac'obc'obtaque la slim sba batel ta jot nab; ic'ot c'alal to ta 

nab Jazer. Pero li asate tal yich' ulesel scotol. 

33Ta xich' lajesbel sc'oplal ti xcuxet no'ox yo'ntonic, ti tse'ej lo'ilic no'ox te ta 

ts'unubaltic ta Moabe. Li yavil spits'ubil ya'lel ts'usube jeche' taquich'ojan chcom. 

Mu'yuc xa ya'lel ts'usub te, mu'yuc xa boch'o tspits' ya'lel sts'usub; mu'yuc xa boch'o 

chq'uejin ta sventa ti xcuxet no'ox yo'ntone. 

34Li cristianoetic ta Hesbone x'oc' x'avanic ta xc'uxul vocol; xvinaj to c'alal ta Eleale 

xchi'uc c'alal to ta Jahaza ti ch-oq'uique. Xchi'uc xvinaj noxtoc ta Zoar c'alal to ta 

Horonaim xchi'uc ta Eglat-selisiya. Jech noxtoc li nio'etic ta Nimrime itaquijan xa. 

35Li Muc'ul Diose jech chal: “Ta xcules li cristianoetic ta Moabe, ja' li boch'otic 

tsmilic matanaletic ta toyol c'opojebaletique xchi'uc ti chchiq'uic pom ta stojol 

diosetic yu'unique”, xi li Muc'ul Diose. 

36“Ja' yu'un xna'et co'nton yu'un li Moab jech chac c'u cha'al chich' jupanel oq'uese. 

Chc'unib co'nton yu'un li cristianoetic ta Kir-harese, yu'un jeche' chch'ay scotol li 

sc'ulejalic la stsobique. 

37Scotolic xjuxanoj sjolic xchi'uc yisimic; sbojanoj sbec'talic, xchi'uc slapojic c'u'il 

sventa at-o'nton. 

38“Ta scotol yamaq'uil jolnaetic xchi'uc ta scotol xoraltic ta Moabe puru oq'uel xa 

chvinaj, yu'un la jlilin li Moabe jech chac c'u cha'al jun bin ti mu'yuc xa stu chquile”, 

xi li Muc'ul Diose. 

39“¡Oc'anic yu'un li Moabe! C'uxi ic'ot ta pasel ti lec o'lol itambat batele. Solel yalem 

ta q'uexlal icom o. Solel labanbil, toj i'lal xa sba ch-ilat yu'un li boch'otic sts'aquinojan 

sba xchi'uque.” 

40Jech chal noxtoc li Muc'ul Diose: “A'yo ava'yic, ta xvil tal jech chac c'u cha'al jcot 

xic li yajcontra Moabe; ta xlich'an tal lec xic' ta stojol li Moabe. 

41Ta x'och ta c'abal li lumetic yu'une xchi'uc li tsatsal coraltonetic yu'une. Li simaron 

soldadoetic yu'une chniquic xa jech chac c'u cha'al jun ants ti toj c'ux svocol cha'ay 

c'alal yorail xa chcuxe. 

42Li Moabe ta xich' jinesel o, mu xa lumuc chcom o, yu'un la stoy sba ta jtojol vu'un li 

Muc'ul Diosune. 

43Li jnaclumetic ta Moabe puru xi'el xa cha'yic; chapal xa xch'enalic, lich'il xa lec 

xch'ajanulic. 

44Li boch'o chjatov batel ta anil ta scoj xi'ele ta xbalch'ujic yalel ta ch'en; li boch'o 

chjatov loq'uel ta ch'ene ta xich' chuquel ta lasu, yu'un laj xa sta sjabilal, laj xa sta 

sc'ac'alil ta xcac'be stoj smul li Moabe”, xi li Muc'ul Diose. 

45“Li boch'otic chjatovic batele, ch-alubic, te chlic snac' sbaic ta xyaxinal lum 

Hesbón. Pero chloc' c'oc' noxtoc te ta Hesbón, natic yat c'oc' chloc' te ta slumal li 

ajvalil Sehone, jech ta xchic' scotol li vitsetic yu'un Moab, ja' li jsa'c'op lume. 

46¡Ay, toj abul aba Moab! ¡Xnich'nabtac dios Quemos, lach'ayic o batel! Ichucatic xa 

batel li viniquetic avu'unique; i'ic'atic xa batel ta yan banamil li antsetic avu'unique. 

47Pero ta to xquic' sutel tal ta ts'acal li moabetic ti bu chucbilic batele”, xi li Muc'ul 

Diose. Ja' jech yepal ch-ac'bat stoj smul yu'un Dios li Moabe. 

Jeremías 49 

Sc'oplal c'usi chc'ot ta pasel ta stojol Amón 

1Li Muc'ul Diose jech chal ta sventa li amonetique: “¿Me yu'un mu'yuc yalab 

xnich'nab li Israele? ¿Me yu'un mu'yuc boch'o xu' chich'be comel li yosile? ¿C'u yu'un 

ti ja' yu'uninoj dios Milcom li yosilal Gade, ti ja' xa te nacalic svinictac ta lumetic te ta 

Gade? 

2“Ja' yu'un jech chcal vu'un li Muc'ul Diosune: Ta to sta sc'ac'alil ta xvinaj avanel ta 

scoj pleito te ta Rabá ta stojol li amonetique. Li slumalique ta xc'ataj ta sbusleb 

tonetic; ta xich' ac'bel sc'ac'al. Jech li israeletique ta xcha'ich'ic sutel yan velta li 

yosilic ti ipojbatique”, xi li Muc'ul Diose. 

3“¡Hesbón, ato me avo'nton, yu'un laj xa yich' jinesel li lum Haie! ¡Antsetic ta Rabá, 

oc'anic me! Lapic c'u'il sventa at-o'nton; joyetanic xa no'ox ta spat xocon anaic. Yu'un 

li dios Milcome chucbil xa ibat ta yan banamil; chucbil ibat xchi'uc li paleetic xchi'uc 

li banquilaletic yu'une. 

4Jbajmantal cristianoetic, ¿c'u yu'un chatoy aba achi'uquic li yaxal stenlejaltic 

avu'unique? Yu'un mu'yuc xa c'usi chloc' avu'unic. Vo'oxuc ti ja' no'ox apatoj 

avo'ntonic yu'un li ac'ulejalique, jech chavalic: ‘¿Me oy boch'o xu' chtal 

scontrainutic?’, xachiic. 

5A'yo ava'yic, vu'un li Muc'ul Diosun ti ta jpas ta mantal scotol te ta vinajele, ta jtac 

tal xi'el ta atojolic ta buyuc no'ox, jech te no'ox chajatovic batel ta anil yo' bu oyoxuc 

li jujunoxuque. Mu'yuc xa boch'o xu' chastsoboxuc sutel tal yan velta. 

6Pero ta ts'acal ta xlic sta slequilalic yan velta li amonetique”, xi li Muc'ul Diose. 

Sc'oplal c'usi chc'ot ta pasel ta stojol Edom 

7Li Muc'ul Dios ti tspas ta mantal scotol te ta vinajele jech chal ta sventa li Edome: 

“¿Me mu'yuc xa boch'o bij te ta Temane? ¿Me mu xa sna' c'usi tspasic o li boch'otic 

lec bijique? ¿Me ich'ay o batel li sbijilique? 

8¡Jnaclumetic ta Dedán, jatovanic loq'uel ta anil, bat nac'o abaic ta nac'alaltic! Yu'un 

ta xculesbe li steclumal Esaue; laj xa sta yorail ta xcac'be stoj smul. 

9Li boch'otic ta stsobic ts'usube oy to bu ta xcom jutuc yu'unic. C'alal ta xtal 

j'eleq'uetic ta ac'ubaltique, ja' no'ox ta xich'ic batel li c'u yepal chtun yu'unique. 

10Pero li vu'une me jutuc mu'yuc c'usi ta jcomtsan te ta slumal li Esaue. Mu xu' yu'un 

ta spoj sbaic, yu'un chquil ti bu tsnac' sbaique. Ta xculesbe scotol li yalab xnich'nabe, 

li yuts' yalaltaque, xchi'uc li boch'otic nopol nacalic xchi'uque, jech chch'ay sc'oplalic 

o. 

11Ac'bun jts'ites li me'on ololetic avu'une; ta jchabi li me'on antsetic avu'une”, xi li 

Muc'ul Diose. 

12Li Muc'ul Diose jech chal: “Li boch'o mu'yuc sc'oplal ta xuch' ch'ail vomole ta persa 

ono'ox ta xuch'. ¿Me vo'ot xa chacol ec? Ta persa chavuch' ec. 

13Vu'un li Muc'ul Diosune jamal chcal ta sventa jbi jtuc: Li lum Bosrae ta to xyavnaij; 

xco'laj xchi'uc xocol banamil chcom, mu'yuc stu chcom o, chopol sc'oplal chcom. 

Scotol li yantic lumetic yu'une j'ech'el chyavnaij o”, xi li Muc'ul Diose. 

14Laj ca'ay ti la stac batel j'almantal ta stojol muc'tic lumetic li Muc'ul Diose, jech laj 

yal: “¡Tsobo abaic, chapano abaic; bat tsaquic ta pleito li Edome! 

15Edom, ta xcac' ti ven biq'uit chacom ta stojol li yantic lumetique; bajbil chacom o ta 

stojol li cristianoetique. 

16Ja' la slo'laot li asimaronil xchi'uc li atoyobbaile, vo'ot ti te nacalot ta jap ch'entique, 

vo'ot ti te oyot ta ven toyol jol vitse. Ac'o me ta toyol apasoj atas jech chac c'u cha'al 

xic, pero ta jipot yalel”, xi li Muc'ul Diose. 

17“Solel xch'ijan chcom o li Edome. Scotol li boch'otic te chjelovique toj ch'ayel 

chc'ot yo'ntonic; toj xi'bal sba chilic ti c'u x'elan svocolique. 

18Ja' jech ta xc'ot ta pasel jech chac c'u cha'al li lum Sodoma xchi'uc li lum Gomorrae 

xchi'uc li yantic lumetic te ta spat xocone. Mu'yuc xa boch'o chnaqui o; mu'yuc yajval 

chcom o”, xi li Muc'ul Diose. 

19Ta xital jech chac c'u cha'al jcot león chloc' tal ta toyolal te'tic ta uc'um Jordán, ti 

chbat yo' bu lec sve'el li chijetique. Ta xcac' jatovicuc loq'uel ta anil li edometique, 

xchi'uc ta xcac' pasaticuc ta mantal yu'un li boch'o t'ujbil cu'un ch-och ta ajvalilale. 

¿Me oy boch'o xco'laj jech chac c'u cha'al li vu'une? ¿Me oy boch'o xu' chistsalun? 

¿Me oy junuc jchabichij ti xu' yu'un chtal sva'lebinune? 

20Vu'un li Muc'ul Diosune, a'yo ava'yic c'usi jchapanoj ta sventa li Edome, xchi'uc 

c'usi jnopoj ta sventa li lum Temane: C'alal ta bic'tal chijetic ta xich'ic jochel batel, ta 

xich' lilinbel comel li snaique. 

21C'alal chjin li Edome, ta xnic li banamile, yu'un xc'ululet ta jyalel. Li oq'uele xvinaj 

to batel c'alal ta Tsajal Nab. 

22Li yajcontraique ta xvil jech chac c'u cha'al xic; ta xc'ot xlich'an xic' te ta Bosra. 

C'alal me la sta li sc'ac'alil le'e, li soldadoetic yu'un Edome ja' xa jech yo'nton chc'otic 

jech chac c'u cha'al jun ants ti c'alal ja'o tsots svocol c'alal yorail chcuxe”, xi li Muc'ul 

Diose. 

Sc'oplal c'usi chc'ot ta pasel ta lum Damasco 

23Lo'il sventa Damasco: “Li lumetic ta Hamat xchi'uc ta Arfade mu xa sna' c'usi 

tspasic yu'un laj ya'yic chopol a'yej. Toj ep ta xniquic ta xi'el, jech chac c'u cha'al nab 

ti mu stac' pajesele. 

24Li Damascoe mu'yuc xa stsatsal yo'nton, ta xa xjatov batel. Ta xa xnic ta xi'el, chat 

xa yo'nton; toj ep xa svocol cha'ay, jech chac c'u cha'al jun ants ti yu'un xa chcuxe. 

25¿C'u x'elan xu' chictaic comel li lum ti solel ich'bil ta muq'ue, ti toj xcuxet yo'ntonic 

yu'une? 

26C'alal me la sta li sc'ac'alile, li queremetic yu'une te lamal chcomic ta xoraltic; li 

soldadoetic yu'unique ta xchamic noxtoc. Vu'un chcal jtuc, vu'un li Muc'ul Diosun ti 

ta jpas ta mantal scotol te ta vinajele. 

27Ta xich' ac'bel sc'ac'al li coralton yu'un Damascoe; ta xc'ac' scotol li spasubmantal 

Ben-adade”, xi li Muc'ul Diose. 

Sc'oplal c'usi chc'ot ta pasel ta lum Cedar xchi'uc ta lum Hazor 

28Li'i ja' sc'oplal c'usi chc'ot ta pasel ta stojol li boch'otic te oy ta Cedar xchi'uc li 

jpasmantaletic ta Hazor, ti c'alal chich' tsalel yu'un li Nabucodonosor ajvalil ta 

Babiloniae. Jech chal li Muc'ul Diose: “¡Bat tsaquic ta pleito li Cedare! ¡Ulesic o 

comel li cristianoetic ta sloq'ueb c'ac'ale! 

29Pojbeic li carpanaetic, li chijetic, li camelloetic, li poq'uetic yu'unique; ich'beic 

scotol li c'usitic chtun yu'unique. Avananic, jech xavalic: ‘¡Puru xi'el ta buyuc no'ox!’, 

chianic. 

30¡Jatovanic loq'uel ta anil, jnaclumetic ta Hazor! Bat nac'o abaic ti bu lec 

nac'alaltique, yu'un chapanbil xa chtal scontrainoxuc li Nabucodonosor ajvalil ta 

Babiloniae. Vu'un chcal jtuc, vu'un li Muc'ul Diosune. 

31Vu'un li Muc'ul Diosune jech chcal: Batanic, bat contrainic li jun lum ti mu'yuc xi'el 

cha'ay, ti mu c'usi xtal ta yo'ntone. Mu'yuc smac li ti'coralton yu'une, mu'yuc sbajubil, 

xchi'uc stuc oy noxtoc. 

32Pojbeic li camelloetic xchi'uc chijetic yu'unique. Ta jpuquic batel ta buyuc no'ox; ta 

jpuquic batel c'alal to ta sti'iltac banamil. Ta xcac'be tal svocolic ta buyuc no'ox. 

Vu'un chcal jtuc, vu'un li Muc'ul Diosune. 

33Li lum Hazore yavil oq'uiletic ta xcom cu'un; xch'ijan chcom o ta j'ech'el. Mu'yuc xa 

boch'o te chnaqui o; mu'yuc yajval chcom o”, xi li Muc'ul Diose. 

Sc'oplal c'usi chc'ot ta pasel ta Elam 

34C'alal lic stsac yabtel ta ajvalilal ta Judá li Sedequiase, ja'o ital c'opanatuc yu'un 

Muc'ul Dios li Jeremiase. Ja' i'albat li c'usi chc'ot ta pasel te ta Elame, jech i'albat: 

35“Jech chcal vu'un li Muc'ul Diosun ti ta jpas ta mantal scotol te ta vinajele: Ta 

jlilinbe sflecha li Elam ti ja' stsatsal yo'ntone. 

36Ta jtacbe tal ta stojol li muc'ta iq'uetic ta xchanjotal xchiquin vinajel, yu'un jech ac'o 

spuc sbaic batel ta buyuc no'ox; mu'yuc xa bu junuc lum ti mu'yuc boch'o chc'ot snac' 

sba tee. 

37Li lum Elame ta xcac' nicuc ta xi'el ta stojol li yajcontrae; ta xcac'be tsots svocol. Ta 

xcac'be ta stojol scotol li sc'ac'al co'ntone, xchi'uc ta jtacbe tal muc'ta pleito ta stojol, 

ja' to me i'ul o scotole. Vu'un chcal jtuc, vu'un li Muc'ul Diosune. 

38Vu'un li Muc'ul Diosune ta xcac' lec jchotleb te ta Elam; ta jmilbe li ajvaliletic 

xchi'uc li banquilaletic yu'une. 

39Pero ta ts'acal, ta to xlic quiq'uic sutel tal te ta Elam li boch'o chucbil ibatique”, xi li 

Muc'ul Diose. 

Jeremías 50 

Ta xich' jinesel li Babiloniae 

1Li Muc'ul Diose ta sventa j'alc'op Jeremías laj yal c'usi chc'ot ta pasel ta stojol li 

Babiloniae, ja' li yosilal caldeaetique. Jech laj yal: 

2“Alic batel, aq'uic ta na'el ta yantic lumetic. Aq'uic lec ta ilel senyail; mu me 

xamuquic, puquic batel. Jech xavalic: ‘¡Li Babiloniae ch-och xa ta c'abal! ¡Li dios 

Bele tstsalat xa! ¡Li dios Merodaque mu'yuc c'usi stu chcom! ¡Li sloc'obal diosetic te 

va'ajtique ta xa xich' voq'uel, ta xa xich' lilinel!’, chianic. 

3Yu'un chtal contrainatuc yu'un jun banamil ta norte; ja' chtal syavnaijesbeic li 

yosilalique. Me junuc cristiano, me chonbolom mu'yuc chcom; ta xjatovic batel 

scotolic”, xi li Muc'ul Diose. 

Ta sut ta slumalic li israeletique 

4Jech chal li Muc'ul Diose: “C'alal me la sta li sc'ac'alil li yorail le'e, ta sutic tal yan 

velta li smomnich'nab Israele; jmoj tsutic tal xchi'uc li smomnich'nab Judae. X'oc' 

x'avanic tal, chtal sa'icun; vu'un li Muc'ul Diosun yu'unique. 

5Ta sjaq'uic tal bu sbelal li Sione. Ja' te ta xbatic, jech ta xalic: ‘La'ic, la jtsob jbatic ta 

stojol Muc'ul Dios ta sventa c'usi chapanbil ti mu xlaj sc'oplal sbatel osile, ti mu 

xch'ay ta co'ntontic oe’, xiic. 

6“Li jteclumale ja' jechic jech chac c'u cha'al ch'ayemal chijetic ti mu'yuc lec chabibil, 

ti ivovijesatic ta be yu'un li jchabichijetic yu'unique. Ich'ayatic comel ta vitsetic, jech 

te ixanovic batel ta vitsetic. Jech ich'ay o ta yo'ntonic bu icom li scoralique. 

7Te la snupic ta be li yajcontraique, te imilatic. Li yajcontraique jech laj yalic: 

‘Mu'yuc jmultic li vu'utique; ja' stuquic staoj smulic ta stojol li Muc'ul Dios ti ja' 

slequil ve'ubique, ti ja' stsatsal yo'ntonic li smoltot syame'ic ta vo'onee’, xiic. 

8“¡Jatovanic loq'uel te ta Babilonia; loc'anic batel ta yosilal li caldeaetique! 

¡Ba'yucbeanic loq'uel ta anil jech chac c'u cha'al ba'yuc be ta anil yu'un chijetic li tot 

tentsunetique! 

9Yu'un ta xcac' stsob sbaic tal epal muc'tic lumetic ta norte, ja' chtal scontrainic li 

Babiloniae. Lec chapal ta xtalic, ta x'och ta sc'obic li Babiloniae. Lec sna'ic yaq'uel 

flecha, me jutuc mu stselbuj yu'unic; muc alticuc ch-ech' li flechaetic yu'unique. 

10Ta xich'beic batel c'usitic oy yu'unic li caldeaetique; mu xa c'u sna'ic sutel”, xi li 

Muc'ul Diose. 

Ic'ot ta pasel ilaj li Babiloniae 

11“Caldeaetic, vo'oxuc ti xatse'inic no'oxe, ti xcuxet no'ox avo'ntonic laj avulesic li 

cu'untaque, ti ja' jechoxuc jech chac c'u cha'al jcot tsebal vacax ti xcuxet no'ox yo'nton 

ta slo' scotol li unin jobeltique, xchi'uc ti ja' jechoxuc jech chac c'u cha'al ca'etic ti 

sts'ijlajetic no'oxe. 

12Li alumalic, li avosilalic ti bu lavoq'uique toj abul sba, yalem ta q'uexlal chcom. Ja' 

xa no'ox stuc ta scotol yantic lumetic ti xch'ijan, ti taquin, ti yavnaijem chcom oe. 

13Ta scoj sc'ac'al co'nton ti mu'yuc xa boch'o te chnaqui oe, ti yavnaijem chcom o li 

Babiloniae. Li boch'otic te chjelovique toj ch'ayel chc'ot yo'ntonic, chlic slabanic ta 

scoj ti c'u x'elan tstoj smule. 

14“¡J'ac'flechaetic, chapano lec abaic, bat setuic li Babiloniae! ¡T'ilesic batel scotol li 

aflechaique, mu me xacomtsanic, yu'un staoj xa smulic ta jtojol, vu'un li Muc'ul 

Diosune! 

15Avananic ta spat xocon li Babiloniae. Ta xa xac' sba ta c'abal. Ta xloman yalel li 

toyol q'uelub osiletic yu'une; ta xvuc'an li coraltonetique. Yu'un vu'un ta jpac sutel 

jtuc, vu'un li Muc'ul Diosune. Ac'beic spacol li c'usi la spase; ja' jech xapasbeic ec 

jech chac c'u cha'al la spas stuque. 

16Mu me boch'o xacomtsanic ta Babilonia ti xu' to te tsts'unubaj, xchi'uc ti xu' to te 

chtuch' trigoe. C'alal chilic li muc'ta tsatsal pleitoe, li yanlumetique ta jujuntal chlic 

suticuc ta slumalic; ta jujuntal chlic jatovicuc batel ta yosilalic. 

Isutic ta yosilalic li israeletique 

17“Li israeletique ja' jech chac c'u cha'al ch'ayemal chijetic ti nutsbilic ta leonetique. 

Ba'yuc iti'atic yu'un li Asiriae, ja'o iti'atic yu'un li Nabucodonosor ajvalil ta 

Babiloniae; ja' la slajesbe c'alal ta sbaquilic. 

18Vu'un li Muc'ul Diosun ti ta jpas ta mantal scotol te ta vinajele, vu'un li Diosun 

yu'un Israele, jech chcal: Ta xcac'be stoj smul li ajvalil ta Babiloniae xchi'uc li 

yosilale; ja' jech ta jpasbe jech chac c'u cha'al laj cac'be stoj smul li ajvalil ta Asiriae. 

19Ta xquiq'uic sutel yan velta ta yosilalic li israeletique; te ta xvul xcux lec yo'ntonic. 

Ta xvul sa' lec sve'elic ta Carmelo, ta Basán, xchi'uc ta vitsetic yu'un Efraín xchi'uc ta 

Galaad, jech lec noj xch'utic o. 

20Ta sc'ac'alil le'e ta to xich' t'unel me oy smul li Israele, pero mu'yuc xa chich' tael o. 

Ta xich' sa'el bu oy smul li Judae, pero mu xa xvinaj o. Yu'un ta jpasbeic perdón li 

boch'otic cuxul to chcomic cu'une”, xi li Muc'ul Diose. 

Tsalbil chcom li Babiloniae 

21“¡Bat tsaquic ta pleito li yosilal Merataime xchi'uc li jnaclumetic ta Pecode! ¡Nutsic 

batel, bat milic, ulesic o ta j'ech'el! Ja' jech xapasbeic jech chac c'u cha'al laj 

calboxuque”, xi li Muc'ul Diose. 

22Tsots chvinaj yech'al muc'ta pleito ta banamil; tsots xa liquem vocolajel. 

23C'uxi laj yich' voq'uel, c'uxi laj yich' lilinel li martillo yu'un scotol banamile. C'uxi 

ic'ataj ta xocol banamil yu'un scotol yantic lum li Babiloniae. 

24Babilonia, atuc laj ayac aba; muc xava'ay te mit'il lac'ot. Te chucul lacom o, yu'un 

laj asa'be sc'ac'al yo'nton li Muc'ul Diose. 

25Li Muc'ul Diose la sjambe snail li abtejebaletic yu'une, jech la sloq'ues tal li 

abtejebaletic sventa sc'ac'al yo'ntone. Yu'un li Muc'ul Dios ti tspas ta mantal scotol te 

ta vinajele tsots yabtel tsc'an tspas te ta yosilal li caldeaetique. 

26Vo'oxuc ti te oyoxuc ta jujujot sti'il banamile, jambeic snail li c'usitic oy yu'unique; 

c'atajesic ta sbusleb tonetic. La' milic, ulesic o ta j'ech'el, me jutuc mu c'usi 

xacomtsanic. 

27¡Milic scotol li soldadoetic yu'unique, aq'uic batel ta yav milubbailtic scotol! Ay, toj 

abul sbaic, yu'un ic'ot xa sc'ac'alil ti tstoj smulique”, xi li Muc'ul Diose. 

28Li cristianoetic ti chjatovic loq'uel ta Babiloniae te chc'ot spuquic a'yej ta Sión c'u 

x'elan ch-ac'bat stojic yu'un Muc'ul Dios cu'untic li Babiloniae. Ja' spacol ch-ac'batic ti 

c'u x'elan la spasbeic li ch'ulna yu'une. 

29“Iq'uic scotol li boch'otic lec sna'ic yaq'uel flechae; ac'o tal yac'beic li Babiloniae. 

Paso acarpanaic ta joyob; mu me xcol avu'unic junuc. Ja' jech xavac'beic stoj ti c'u 

x'elan yabtele; ja' jech xapasbeic ti c'u x'elan la spas stuque, yu'un la stoy sba ta jtojol, 

vu'un li Muc'ul Diosune, vu'un li Ch'ul Diosun yu'un Israele. 

30Ja' yu'un li queremetic yu'unique te busul chchamic ta xoraltic; li soldadoetic 

yu'unique ta xchamic scotol c'alal me la sta sc'ac'alile”, xi li Muc'ul Diose. 

31Li Muc'ul Dios ti tspas ta mantal scotol te ta vinajele jech chal: “Jtoyba lum, a'yo 

ava'yic, vu'un chajcontrainot; laj xa sta sc'ac'alil chacac'bot atoj amul. 

32Jtoyba lum, ta xabosi avacan, te chayal ta lum; mu'yuc boch'o chastotsot liquel. Ta 

xcac'be sc'ac'al li lumetic avu'une; ta jchic' scotol li boch'otic ats'aquinojan aba achi'uc 

ta joyobe”, xi li Muc'ul Diose. 

33Li Muc'ul Dios ti tspas ta mantal scotol te ta vinajele jech chal: “Li smomnich'nab 

Israele xchi'uc smomnich'nab Judae co'ol uts'intabilic. Te chucbilic o yu'un li 

yajcontraique, mu xcoltaatic o. 

34Pero vu'un li jpojvanejun yu'unique lec xu' cu'un; ja' Muc'ul Dios tspas ta mantal 

scotol te ta vinajel, xi jbi. Vu'un ta jchapan, vu'un ta jva'an jba ta scoltael. Vu'un 

chcac' ti ac'o junuc yo'nton scotolic te ta yosilalique; vu'un ta xcac'be svocol li 

jnaclumetic ta Babiloniae”, xi li Muc'ul Diose. 

35Li Muc'ul Diose jech chal noxtoc: “¡Ac'o milaticuc ta espada li jnaclumetic ta 

Babiloniae, ja' li caldeaetique, li banquilaletique, xchi'uc li bijil viniquetic yu'une! 

36¡Ac'o milaticuc ta espada li jt'unuletic yu'un ti toj bij scuyoj sbaique, yu'un jech ac'o 

vinajuc ti ja' bol cristianoetique! ¡Ac'o milaticuc ta espada li boch'otic lec tsots 

yo'ntonic ta paspleitoe, yu'un jech ac'o lajuc stsatsalic o! 

37¡Ac'o milaticuc ta espada li soldadoetic yu'unique, xchi'uc c'alal ta ca'etic, ta 

caretaetic yu'unic! ¡Ac'o milatuc ta espada scotol li yanlum soldadoetic te 

xchi'uquique, ac'o pasicuc jech chac c'u cha'al ants! ¡Ac'o lajuc scotol li sc'ulejalique; 

ac'o pojbaticuc batel! 

38¡Ac'o uluc li uc'umetic yu'unique, ac'o taquijuc o ta j'ech'el, yu'un li yosilal 

Babiloniae epal diosetic te oy, jech vovijem sjolic ta scoj li loc'ometic yu'unique! 

39“Ja' yu'un li Babiloniae ja' xa yavil jti'val chonbolometic xchi'uc oq'uiletic xchi'uc 

avestruz mutetic chc'ot. Mu'yuc xa chich' va'anel o yan velta; jayc'oluc cristianoetic 

chjelov, mu'yuc xa boch'o chjelov ta naclej te. 

40Ja' jech ta xcom jech chac c'u cha'al Sodoma xchi'uc Gomorra xchi'uc li yantic 

lumetic te ta spat xocon ti iyavnaijesatic yu'un Diose. Ja' jech mu'yuc xa boch'o te ta 

xnaqui o, me jutuc mu'yuc yajval chcom o”, xi li Muc'ul Diose. 

41“A'yo ava'yic, ta xchapan sbaic tal ep soldadoetic, ja' jun muc'ta lum ta namal 

banamil te ta norte; toj ep svu'el, toj tsots xu' yu'un, xchi'uc ep ajvaliletic yu'un. 

42Oy lec sflechaic xchi'uc slanzaic; ven simaronic, me jutuc mu'yuc c'uxubinel ta 

yo'ntonic. Ti c'alal ch-avanique, ja' jech chac c'u cha'al xbac' muc'ta nab. Cajajtic ta ca' 

chtalic; lec chapalic sventa chtal stsaquic ta pleito li Babiloniae. 

43C'alal cha'ay a'yej li ajvalil ta Babiloniae, aluben chcom ta xi'el; toj tsots chat 

yo'nton, toj ep svocol jech chac c'u cha'al jun ants ti yu'un xa chcuxe. 

44“Chital jech chac c'u cha'al jcot león chloc' tal ta toyolal te'tic ta uc'um Jordán, ti 

chbat yo' bu oy lec sve'el li chijetique. Ta xcac' jatovicuc loq'uel ta anil li 

babiloniaetique, xchi'uc ta xcac' pasaticuc ta mantal yu'un li boch'o t'ujbil cu'un ch-

och ta ajvalilale. ¿Me oy boch'o xco'laj jech chac c'u cha'al li vu'une? ¿Me oy boch'o 

xu' chistsalun? ¿Me oy junuc jchabichij ti xu' yu'un chtal sva'lebinune? 

45Vu'un li Muc'ul Diosune, a'yo ava'yic c'usi jchapanoj ta sventa li Babiloniae, xchi'uc 

c'usi jnopoj ta sventa li yosilal caldeaetique: C'alal ta bic'tal chijetic ta xich'ic jochel 

batel; ta xich' lilinbel comel li snaique. 

46C'alal chjin li Babiloniae, ta xnic li banamile, yu'un xc'ululet ta jyalel. Li oq'uele 

xvinaj to batel ta yantic lumetic. 

Jeremías 51 

Ic'ot ta pasel ijin li Babiloniae 

1Li Muc'ul Diose jech chal: “A'yo ava'yic, ta jtac batel jmilvanej ic' ta Babilonia 

xchi'uc li jnaclumetic yu'une, yu'un la scontrainicun. 

2Ta jtac batel boch'o chbat ic'avanicuc, yu'un jech ac'o cuchaticuc batel ta ic', jech 

xocol chcom o li yosilalique; yu'un ta buyuc xa no'ox ta xtal yajcontraic c'alal me la 

sta sc'ac'alil chich'ic vocole. 

3Chapano aflechaic, vo'oxuc ti chavaq'uic flechaetique, ac'o lec li amaquique. Mu me 

xapasbeic perdón li queremetic yu'un Babiloniae; milic me scotol li soldadoetic 

yu'une. 

4Toj ep boch'otic ta xcham ta yosilal li caldeaetique; te lamal chcomic ta xoraltic. 

5Yu'un li Israel xchi'uc Judae mu'yuc jipoj o ta co'nton, vu'un li Muc'ul Diosun ti ta 

jpas ta mantal scotol te ta vinajele, vu'un li Ch'ul Diosun yu'un Israele, ac'o me solel 

noj ta mulil li yosilalique, ac'o me toj ep la sta smulic ta jtojol. 

6“¡Jatovanic loq'uel ta stojol li Babiloniae, pojo abaic ta milel, yu'un jech mu teuc 

capal xalajic ta milel ta scoj smulic! Yu'un ja' yorail ta xcac'be spacol, vu'un li Muc'ul 

Diosune; ja' xa yorail ta xcac'be stojolic ti c'u x'elan stojol tsc'ane. 

7Li Babiloniae ja' to'ox jech oy ta jc'ob jech chac c'u cha'al jun bis pasbil ta c'anal 

taq'uin, iyacubic yu'un li cristianoetic ta banamile; li yantic lumetique laj yuch'beic li 

sbele, jech ivovij sjolic yu'un. 

8Pero ta anil no'ox ta xlom li Babiloniae, toj lilijel chc'ot. Oc'anic, avananic ta stojol. 

Ich'beic tal jutuc xpoxil ti bu tuch'emique; oy yic'al ta to xcol”, xi li Muc'ul Diose. 

9Laj xa cac'betic xpoxil li Babiloniae pero muc xcol. Comtsanic xa, batic ta jlumaltic 

li jujunutique, yu'un c'otem c'alal to ta toquetic li c'usi chopol spasoje; ic'ot c'alal to ta 

vinajel li smule. 

10Ja' la scoltautic, laj xa yac' ta ilel ti lec chijyilutic li Muc'ul Diose. La'ic, bat caltic ta 

Sión c'u x'elan yabtel li Muc'ul Dios cu'untique. 

11¡Meltsanic lec li aflechaique; chapanic lec li amaquic sventa pleitoe, yu'un li Muc'ul 

Diose tsc'an ta xules o li Babiloniae! Laj xa stijbe yo'nton noxtoc li ajvaliletic ta 

Media ti ac'o oyuc ta yo'nton chulesic ec li Babiloniae. Ja' spacol chac' stuc li Muc'ul 

Diose; ja' tspacbe sutel sc'oplal c'usi laj yich' pasbel li ch'ulna yu'une. 

12¡Toyo abanderaic sventa sq'uelubil ti ac'o xa yich' jinesel li coralton yu'un 

Babiloniae! ¡Tsatsubtasbeic lec yo'nton li soldadoetique! ¡Va'anic jq'uel osiletic ta 

toyol! ¡Paso lec anac'ubbailic! Yu'un ta xc'ot xa ta pasel c'usi xchapanoj Muc'ul Dios 

ta sventa li jnaclumetic ta Babiloniae. 

13Babilonia, vo'ot ti setelot lec ta muc'tic uc'umetique, ti toj ep ac'ulejale, li' no'ox 

c'alal ta xlaj avorail; li' no'ox c'alal chlaj ac'oplal xchi'uc li c'usitic oy avu'une. 

14Li Muc'ul Dios ti tspas ta mantal scotol te ta vinajele, ta sventa sbi stuc jech chal: 

“Li avajcontrae noj ta xvul ta atojol jech chac c'u cha'al c'ulubetic; x'avlajetic no'ox ta 

atojol ti c'alal chvul scontrainicote”, xi. 

Q'ueoj ta sventa Dios 
(Jer 10.12-16) 

15Li Muc'ul Diose ta svu'el imeltsaj yu'un li banamile; ta sventa sbijil la xchapan lec, 

la snacan lec, xchi'uc ta sventa sbijil la xlich'an batel li vinajele. 

16Ta sc'op no'ox ti tsots xc'ululet tspas li vo' ta vinajele. Ja' ta xac' muyuc ta toyol li 

toquetic ti oy ta jujujot sti'il banamile; ja' ta xac' noxtoc li sacsevuletic c'alal chac' 

vo'e; ja' ta sloq'ues tal noxtoc li iq'uetic te ta yavil yu'une. 

17Li cristianoetique muc bijicuc, bol cristianoetic no'ox. Li boch'otic tspasic sloc'obal 

sdiosique ta xyalic ta q'uexlal, yu'un puru lo'lael li c'usi spasojique, yu'un mu cuxuluc. 

18Jech mu'yuc c'usi stu o; ja' no'ox sventa labanel li yabtelique. C'alal yorail 

chapanele, chch'ayic o batel. 

19Mu jechuc li Dios yu'un Jacobe, yu'un li stuque ja' laj yac' ayinuc scotol li c'usitic 

oye. Jech noxtoc li Israele ja' la st'uj sventa chu'unin o; ja' Muc'ul Dios tspas ta mantal 

scotol te ta vinajel, xi sbi. 

Li Babiloniae ja' to'ox itun yu'un Muc'ul Dios sventa laj yac' stojol mulil 

20Jech chal li Muc'ul Diose: “Babilonia, vo'ot to'ox jmarroot, vo'ot to'ox cabtejebot ta 

sventa pleito. Vo'ot ta aventa la jlilin li muc'tic lumetique; vo'ot ta aventa laj cules li 

ajvaliletique. 

21Vo'ot ta aventa la jlilin ca'etic xchi'uc soldadoetic; vo'ot ta aventa la jlilin caretaetic 

xchi'uc li boch'otic te cajajtique. 

22Vo'ot ta aventa la jmil viniquetic, antsetic; vo'ot ta aventa la jmil moletic xchi'uc 

queremetic; vo'ot ta aventa la jmil queremetic, tsebetic. 

23Vo'ot ta aventa la jmil jchabichijetic xchi'uc xchijic; vo'ot ta aventa la jmil jloc-

banamiletic xchi'uc xvacaxic; vo'ot ta aventa la jmil ajvaliletic xchi'uc banquilaletic 

yu'unic. 

Ta stoj smul Babilonia 

24“Te ta asatic ta xcac'be stoj c'usi la spasic te ta Sión li Babilonia xchi'uc 

caldeaetique”, xi li Muc'ul Diose. 

25“J'ulesvanej, vu'un chajcontrainot, vo'ot ti ja' jechot jech chac c'u cha'al toyol vitse, 

vo'ot ti laj asoques scotol li banamile. Ta xcac' tal jc'ob sventa chcac'bot atoj amul. Ta 

jbalijesot batel c'alal to ta ch'entic; ta jc'atajesot jech chac c'u cha'al jun vits ti tocajem 

sbejlijile. 

26Mu'yuc xa boch'o tstunes o ta sventa chiquin na li tonetic avu'une; mu'yuc xa boch'o 

tstunes o sventa chich' pasel na, yu'un j'ech'el yavnaijem chacom o”, xi li Muc'ul 

Diose. 

27“Toyo abanderaic te ta banamil ta sventa li pleitoe. Jupanic oq'ues sventa chchapan 

sbaic li yantic lumetique, yu'un ac'o bat scontrainic li Babiloniae. Ac'o stsob sbaic tal 

ta scontrainel li muc'tic ajvaliletic ta Ararat, ta Mini, xchi'uc ta Askenaze. T'ujic junuc 

banquilal soldado; ac'o talicuc ca'etic jech chac c'u cha'al c'ulubetic ti liquem tal 

sc'ac'al yo'ntonique. 

28Ac'o xchapan sbaic tal ta scontrainel li muc'tic lumetique, xchi'uc li ajvaliletic ta 

Mediae, xchi'uc li banquilal soldadoetic, li banquilaletic, xchi'uc scotol ti c'u smuc'ul 

sventainojique”, xi li Diose. 

29Li banamile ta xnic, ta xbac', yu'un ta xac' c'otuc ta pasel c'usi xchapanoj ta stojol 

Babilonia li Muc'ul Diose. Ta sc'atajes o ta xocol banamil; mu'yuc xa boch'o te 

chnaqui o. 

30Li soldadoetic yu'un Babiloniae i'ech' xa yo'ntonic ta paspleito; te xa no'ox snac'oj 

sbaic ta snac'ubbailic. Mu'yuc xa stsatsal yo'ntonic; ja' xa xchi'ilic ants ic'otic. Ic'ac' xa 

li slumalique; ic'asan xa li sbaj ti'naetic yu'unique. 

31Xyal xmuy no'ox j'almantaletic ta stojol li ajvalil ta Babiloniae, yu'un ja' chalbeic ti 

ch-och o ta c'abal scotol li slumalique. 

32Ti bu xtuch'ubil uc'um yu'unique ventainbil xa; li spojobbailique chic'bil xa ta c'oc'; 

li soldadoetic yu'unique solel i'och xi'el ta yo'ntonic. 

33Yu'un jech chal li Muc'ul Dios ti tspas ta mantal scotol te ta vinajele, ja' li Dios 

yu'un Israele: “Li Babiloniae ja' jech chc'ot jech chac c'u cha'al yav trigoaltic ti 

pech'ilanbil ta teq'uel ti c'alal tuch'bil xa li trigoe. Yu'un jutuc xa sc'an sta yorail chich' 

tuch'el.” 

34-35Li Jerusalén, ja' li lum Sione, jech chlic yal: “Li Nabucodonosor ajvalil ta 

Babiloniae la xvoch'iun, biq'uitic la slilinun; jeche' pojol la scomtsanun jech chac c'u 

cha'al xocol vaso. La sbic'un jech chac c'u cha'al muc'ta chanul nab, lec inoj xch'ut o 

yu'un li c'usitic lec oy cu'une; yan li scomelale la sjipbun batel. Ja' yu'un li jvocol, li 

uts'intael laj yac'bune ac'o xcuch ya'ay li Babiloniae. Li jch'ich'al la smalbicune ac'o 

stoj li caldeaetique”, xi chlic yal. 

Li Diose oy c'usi laj yal ta stojol Israel 

36Li Muc'ul Diose jech chal: “A'yo ava'ay, vu'un ta jchapan li avocole, vu'un ta jpac 

ac'oplal; ta xcules o ta j'ech'el li nabetic xchi'uc li nio'etic yu'un Babiloniae. 

37Puru tontic xa te busul chcom ta Babilonia; yavil oq'uiletic xa chc'ot. Mu'yuc xa 

yajval chcom o; toj ep xi'elal, toj chopol xa chcom o. 

38Scotolic xme'etic ta oq'uel jech chac c'u cha'al leonetic; x'avetic jech chac c'u cha'al 

bic'tal leonetic. 

39C'alal toj c'ux c'ac'al cha'yique, oy c'usi ta xcac'be lec yuch'ic, ta xyacubic yu'un, ta 

xch'ay yo'ntonic; te ch-och o svayelic, sbatel osil mu xa xjulovic o. Jech chcal vu'un li 

Muc'ul Diosune. 

40Ja'o ta xcac' ti ac'o ic'aticuc batel ta milel jech chac c'u cha'al ch'ium chijetic, jech 

chac c'u cha'al tentsunetic xchi'uc tot chijetic”, xi li Muc'ul Diose. 

Sc'oplal c'alal ilaj Babilonia 

41¡C'uxi itsalat, c'uxi i'och ta c'abal li Babilonia ti solel puquem sc'oplal ta sbejel 

banamile! ¡C'uxi ic'ot ta pasel ti yavil xi'el ic'ot yu'un scotol li yantic lumetique! 

42Imuc ta nab li Babiloniae; imuc ta stsatsal syuc'benal li nabe. 

43Li lumetic yu'une iyavnaijan; ipas ta xocol banamil, ta taqui banamil. Mu'yuc xa 

boch'o te chnaqui o; mu'yuc xa boch'o te chjelov o. 

44“Ta xcac'be stoj smul li dios Bel ta Babiloniae; ta xcac'be xeta loq'uel li c'usitic 

i'ac'bat sbiq'ue, jech mu xa xbatic o ta stojol li yantic lumetique. Li coralton yu'un 

Babiloniae ta xjin scotol. 

45Jteclumal, pojo abaic li jujunoxuque; loc'anic batel ta stojol, jech mu xastsacoxuc li 

sc'ac'al co'nton tsaneme. 

46Mu me xaxi'ic, mu me c'u xal avo'ntonic ta scoj li lo'iletic chava'yic li' ta banamile. 

Yu'un ta jujun jabile yantic xa li a'yejetic chtale. Chava'yic a'yej ta sventa ti oy ep c'op 

ta banamile xchi'uc ti tscontrain sbaic jpasmantaletique, 

47yu'un ta ono'ox sta sc'ac'alil ta xcules scotol li diosetic ta Babiloniae. Li yosilale 

mu'yuc stu chcom o, xchi'uc noj ta animaetic chcom. 

48Li vinajel banamil xchi'uc li c'usitic te oye xcuxet no'ox yo'ntonic chq'uejinic ta 

sventa li Babiloniae, yu'un ta xtal jmilvanejetic ta norte. Jech chcal vu'un li Muc'ul 

Diosune. 

49Li Babiloniae ta xlaj ta scoj ti ep imilvan ta Israele xchi'uc ta scoj li ep imilvan ta 

scotol banamile”, xi li Muc'ul Diose. 

Sc'oplal c'usi i'albatic judaetic ti c'alal te oyic ta Babiloniae 

50Vo'oxuc ti lacolic ta milele, jatovanic batel ta anil, mu me xapajic ta be. Ac'o me 

nom xa oyoxuc batel, pero na'ic me li Muc'ul Diose, xchi'uc mu me xch'ay ta 

avo'ntonic li lum Jerusalene. 

51Li vo'oxuque jech chavalic: “Toj ven q'uexlal laj ca'aytic ti c'alal lijchopolc'optaate; 

solel mu xa xijva'i ta q'uexlal ya'yel, yu'un li yanlumetique i'ochic batel c'alal ta ch'ul 

cuarto te ta xch'ulna li Muc'ul Diose”, xachiic. 

52Pero jech chal li Muc'ul Diose: “Ta to sta sc'ac'alil ta xcac'be stoj smul li diosetic ta 

Babiloniae; ta scotol yosilalic ch-avanic ta scoj svocolic. 

53Ac'o me chmuy batel c'alal to ta vinajel li Babiloniae, ac'o me tspas lec snac'ubbail 

ta toyol, pero vu'un te ta jtacbe batel yajcontra, yu'un ac'o bat yich'ic ulesel”, xi li 

Muc'ul Diose. 

Li Babiloniae ch-ul o ta j'ech'el 

54Chvinaj ep oq'uel ta Babilonia, chvinaj tsots vocolajel te ta yosilal li caldeaetique. 

55Yu'un ja' stuc Muc'ul Dios ta xules li Babiloniae, jech mu'yuc xa c'usi chbac'. Li 

yajcontrataque solel xvo'et no'ox jech chac c'u cha'al muc'ta nab; xc'ululet no'ox chvul 

ta stojolic. 

56Yu'un chtal xa yulesel li Babiloniae. Ta xa xich' chuquel li soldadoetic yu'une; ta xa 

xich' lilinel li flechaetic yu'une. Yu'un li Muc'ul Diose ja' chac' tojolil stuc; ja' chac'be 

stoj ti c'u x'elan la spasique. 

57Li Ajvalil, ja' li Muc'ul Dios ti tspas ta mantal scotol te ta vinajel xi sbie, jech chal: 

“Ta xcac' yacubicuc li banquilaletic yu'unique, li ajvaliletique, li j'abteletique, li 

soldadoetique, xchi'uc li bijil viniquetic yu'unique. Jech ta x'och o svayelic sbatel osil; 

mu'yuc xa ta xjulovic o”, xi. 

58Jech chal noxtoc li Muc'ul Dios ti tspas ta mantal scotol te ta vinajele: “Li pimil 

coralton yu'un Babiloniae j'ech'el ta xjin o scotol; li epal ti'naetic toj muc'tique ta 

xc'ac' ta c'oc'. Altic laj yac' svocolic ta abtel li cristianoetique; ja' no'ox la slubtsan 

sbaic sventa chich' chiq'uel ta c'oc'”, xi li Muc'ul Diose. 

Li c'usi laj yal Jeremiase bat yalic ta Babilonia 

59C'alal xchanibal jabil yochel ta ajvalilal ta Judá li Sedequiase, li j'alc'op Jeremiase 

oy c'usi laj yalbe li Seraías xnich'on Nerías, smomnich'on Maasiase. Ja' laj yalbe ti ja' 

ac'o sq'uel, ac'o stuc'ulan li ajvalil Sedequías c'alal chc'otic ta Babiloniae, yu'un ja' ibat 

xchi'in ti c'alal ibat ta Babiloniae. 

60Li Jeremiase la sts'iba ta jpoc vun scotol li c'usi chopol chc'ot ta stojol li Babiloniae; 

scotol li c'usi ts'ibabile puru ta scontra li Babiloniae. 

61Li Jeremiase jech laj yalbe li Seraiase: “C'alal chac'ot ta Babiloniae, aptao me scotol 

li c'usitic ts'ibabil li'i. 

62Ts'acal jech xlic ac'opan Dios: ‘Muc'ul Dios, vo'ot laj aval ti chavules o li lum li'i, ti 

mu'yuc yajval chcom oe; me cristiano, me chonbolom, mu'yuc ta xcom, solel 

chayavnaijes o’, chian. 

63C'alal me laj avapta li vun li'i, chucbo jbejuc ton, jipo ochel ta uc'um Eufrates, 

64jech xaval noxtoc: ‘Ja' jech ta xch'ay o batel li Babiloniae; mu'yuc xa ta xlic o yan 

velta ta scoj li vocol ta x'ac'bat yu'un Muc'ul Diose’, chian”, xut batel. Ja' no'ox li' 

c'alal ipaj ya'yej li Jeremiase. 

Jeremías 52 

I'och ta ajvalilal li Sedequiase 
(2 R 24.18-20; 2 Cr 36.11-16) 

1C'alal i'och ta ajvalilal li Sedequiase, yich'oj xa'ox jun xcha'vinic (21) jabil. Buluchib 

(11) jabil i'abtej ta Jerusalén. Li sme'e Hamutal sbi; ja' stseb yan Jeremías liquem ta 

lum Libna. 

2Pero toj chopol c'usi la spas ta stojol Muc'ul Dios jech chac c'u cha'al la spas li 

Joacime. 

3Ja' yu'un li Muc'ul Diose i'ilin ta stojol li Jerusalén xchi'uc Judae, jech lic sloq'ues ta 

stojol. Ts'acal to, li Sedequiase la scontrain li ajvalil ta Babiloniae. 

Laj yich' jinesel li Jerusalene 
(2 R 24.20—25.7; Jer 39.1-7) 

4Ta slajunebal c'ac'al yochel slajunebal u ta sbalunebal jabil yochel ta ajvalilal li 

Sedequiase, ja'o ital xchi'uc yajsoldadotac li ajvalil ta Babiloniae, tal scontrainic li 

Jerusalene. Ivul setuic, la spas lec scarpanaic, xchi'uc la spas stec'ubic ta coralton 

sventa ch-och yac'beic. 

5Te setuojic o c'alal to la sta buluchib (11) jabil yochel ta ajvalilal li Sedequiase. 

6Ta sbalunebal c'ac'al yochel xchanibal u ta xbuluchibal (11) jabile itsacatic ta vi'nal li 

cristianoetic te ta lume, jech mu'yuc xa c'usi tsve'ic o. 

7Ac'o me te setelic ta spat xocon lum li caldea soldadoetique, pero te lic svomic 

loq'uel li coraltone. Ja' te ijatovic loq'uel li ajvalil Sedequías xchi'uc scotol 

yajsoldadotaque. Te iloq'uic batel ta ac'ubaltic ta sjap yo' bu cha'c'ol coralton te ta 

nopol ts'unubaltic yu'un ajvalile; te ibatic ta sbelal Arabá. 

8Pero li soldadoetic yu'un caldeaetique la snutsic batel ta anil li ajvalil Sedequiase; te 

c'ot staic ta stenlejaltic ta Jericó, jech te i'ictaat comel yu'un scotol yajsoldadotac. 

9La xchuquic, laj yiq'uic batel ta stojol ajvalil ta Babilonia te ta lum Ribla ta yosilal 

Hamat. Li Nabucodonosore te laj yal c'usi ac'o spasbeic li ajvalil Sedequiase. 

10Laj yal mantal noxtoc ti te ta sat ac'o yac'be ta c'ocanbel sjol li xnich'nab xchi'uc li 

banquilaletic yu'un Judae. 

11Jech noxtoc laj yac' ta loq'uesbel sbec' sat li ajvalil Sedequiase. Chucul ta cadena laj 

yiq'uic batel ta Babilonia; ja' jech te chucul o c'alal to icham. 

Laj yich' jinesel ch'ulna 
(2 R 25.8-21; 2 Cr 36.17-21; Jer 39.8-10) 

12Ta slajunebal c'ac'al yochel yo'obal u ta sbalunlajunebal (19) jabil yochel ta ajvalil ta 

Babilonia li Nabucodonosore, ja'o ital ta Jerusalén li Nabuzaradán, ja' li banquilal 

soldado yu'un Nabucodonosore, xchi'uc ja' bats'i xchi'il ta abtel. 

13La xchic' comel li ch'ulna yu'un Muc'ul Diose, xchi'uc li spasubmantal ajvalile, 

xchi'uc scotol li naetic ta Jerusalene xchi'uc li muc'tic naetique. 

14Scotol li caldea soldadoetic ti xchi'inojic batel Nabuzaradane la sjinesic scotol li 

coralton ta sjoylejal Jerusalene. 

15Li Nabuzaradane la xchuc batel ta Babilonia scotol li boch'otic te to comenic ta 

lume, xchi'uc li boch'otic laj xa yac' sbaic ta sc'ob li Nabucodonosore, xchi'uc noxtoc 

li boch'otic sna'ic c'usiuc no'ox abtelale. 

16Ja' xa no'ox la scomtsan li me'onetique sventa ja' ac'o stuc'ulanic li ts'usubaltique, 

xchi'uc ac'o yabtelanic li banamile. 

17Li caldeaetique la slilinic comel li yoyaltac ch'ulna pasbil ta broncee, xchi'uc li 

snaclebtaque, xchi'uc li yavil vo' pasbil ta bronce te oy ta xch'ulna Muc'ul Diose. 

Scotol li bronce taq'uinetique laj yich'ic batel ta Babilonia. 

18Laj yich'ic batel noxtoc li yavil tane, li palaetique, li xtuch'ubil xmechail 

candiletique, li muc'tic tazaetique, li cucharaetique xchi'uc scotol li c'usitic pasbilic ta 

bronce sventa chtun ta stojol Diose. 

19Jech noxtoc laj yich'ic batel li c'usitic pasbilic ta c'anal taq'uin, ta saquil taq'uine, ja' 

li yaviltac pome, li muc'tic tazaetique, li bisetique, li candiletique, li yavil ac'ale, li 

yavil tane, xchi'uc li cucharaetique. 

20Jech noxtoc laj yich'ic batel li chib oyetique, xchi'uc li jun yavil vo'e, xchi'uc li 

lajchab (12) sloc'obal vacaxetic pasbil ta sventa snaclebtac yavil vo' ti la spas li 

Salomón ta sventa xch'ulna Muc'ul Diose. Li bronce laj yich'ic batele mu xlaj ta bisel 

jayib kilo ta scotol. 

21Yu'un li jujubej oye ech'em ta vaxquib metro snatil, ja' o'lol svaquibal metro li syijil 

ta joyobe. Li yute vomol, xchi'uc jpach'lej spimil. 

22Jech noxtoc li jujubej oye oy to yan ac'bil jcoj svolvolil sjol pasbil ta bronce; li 

jujune ech'em ta chib metro snatil, xchi'uc macbil ta chajchajtaq'uin ta joyob. Ja' 

pasbil ta bronce, xchi'uc pasbil sloc'obal caranatoetic sventa st'ujumal; ja' co'ol pasbil 

ta xchibal li oye. 

23Li sloc'obal sat caranatoetic ta chajchajtaq'uine ja' vo'vinic (100) ta bej yich'oj, pero 

ja' no'ox vaclajuneb yo'vinic (96) ta bej ti lec xvinaje. 

Sc'oplal c'alal chucbil ibatic ta Babilonia li judaetique 

24Li banquilal soldado yu'un ajvalil ta Babiloniae la xchuc batel noxtoc li banquilal 

pale Seraiase xchi'uc li Sofoniase, ja' li xchibal banquilal palee, xchi'uc li oxib 

viniquetic ti tsots yabtelic ta xchabiic ch'ulnae. 

25La xchuc batel noxtoc jun banquilal soldado te ta lum, xchi'uc vucub viniquetic ti ja' 

tscoltaic ta snopel c'usi tsc'an tspas li ajvalile, xchi'uc jun jts'ibajom ti ja' tstsacbe sbi li 

boch'otic ch-ochic ta soldadoile, xchi'uc yan oxvinic (60) banquilaletic te ta lum. 

26-27Te laj yic' batel ta stojol ajvalil ta Babilonia ti te oy ta lum Ribla ta yosilal 

Hamate. Li ajvalil ta Babiloniae te lic yal mantal ti ac'o smilique. Ja' jech laj yich'ic o 

chuquel loq'uel ta yosilalic li judaetique. 

28Ta svucubal jabil yochel ta ajvalilal li Nabucodonosore ja' la xchuc batel ta 

Babilonia oxmil xchi'uc oxib xcha'vinic (3,023) ta scotol li judaetique. 

29Ta vaxaclajuneb (18) jabil yochel ta ajvalile ay xchuc loq'uel ta Jerusalén vaxquib 

ciento xchi'uc lajchab xcha'vinic (832) noxtoc. 

30C'alal oxib xcha'vinic (23) jabil xa'ox yochel ta ajvalile, li Nabuzaradán banquilal 

jchabivanej yu'une ay xchuc batel vucub ciento xchi'uc vo'ob yoxvinic (745) li 

judaetique. Ti c'u yepal ic'ot ta scotole ja' chanmil xchi'uc vaquib ciento (4,600). 

Li Joaquine iloq'uesat ta chuquel, xchi'uc i'ich'at ta muc' te ta Babilonia 
(2 R 25.27-30) 

31C'alal vuclajuneb xcha'vinic (37) jabil xa'ox xchuquel batel li Joaquín ajvalil ta 

Judae, ja'o i'och ta ajvalilal ta Babilonia li Evil-merodaque, ja' ta vo'ob xcha'vinic (25) 

c'ac'al xa'ox stsacoj li xlajchabal ue. Li ajvalil Evil-merodaque la xc'uxubin li ajvalil 

Joaquine; la sloq'ues ta chuquel. 

32Lec laj yil sbaic xchi'uc; ja' cajal yabtel ic'ot yu'un ta scotol li yantic ajvaliletic te ta 

Babiloniae. 

33La sjelbe li sc'u' ti slapoj to'ox c'alal tiq'uil ta chuquele, xchi'uc laj xchi'in o ta ve'el 

ti jayib c'ac'al cuxule. 

34Scotol c'ac'al i'ac'bat yu'un ajvalil li c'usitic chtun yu'un ti jayib c'ac'al cuxule 

xchi'uc c'alal to icham. 

Lamentaciones 

Lamentaciones 1 

Yoc'tael lum Sión ta sventa ti chucbil ibat li yajvaltaque 

1C'uxi ti xch'ijan xa icom li lum ti noj to'ox ta cristianoetique. Toj muc' to'ox ta scotol 

yantic lumetic, pero ja' xa jech icom jech chac cha'al jun me'on ants. Ajvalil to'ox 

yu'un yantic lum, pero ochem xa ta mozoil. 

2Toj ep ta smil sba ta oq'uel ta ac'ubaltic; li ya'lel sate belijemic yalel ta xocon sat. Li 

boch'o lec to'ox sc'anojan sba xchi'uque me junuc mu'yuc chtal patbatuc yo'nton. Li 

boch'otic lec to'ox sc'opan sbaic xchi'uque ja' xa ch-ac'vanic ta c'abal ta mucul; ipas ta 

yajcontra scotol. 

3Li Judae laj yich' chuquel batel ta yan banamil; te laj yich' vocol xchi'uc mozoinel. 

Te xa oyic ta yantic lumetic; mu'yuc bu xu' chcux yo'nton o. Itaat yu'un li 

jnutsvanejetique, te macal ic'ot ta be. 

4Xch'ijan icom ta jyalel li sbelal Sione, yu'un mu'yuc xa boch'o chtal ta q'uel q'uin. Ta 

ti'coraltonetique mu xa junuc boch'o chjelov te; li paleetique xvicte-victeic ta oq'uel; li 

tsebetique toj abul sbaic ta at-o'nton; li lum Jerusalene toj ven tsots svocol cha'ay. 

5Li yajcontrataque ja' xa jpasmantaletic ic'otic; li boch'otic chopol yo'ntonic ta stojole 

toj jun xa yo'ntonic. Yu'un i'ac'bat svocol yu'un Muc'ul Dios ta scoj ti ep la stoy sbae. 

Li xnich'nabe chucbil ibatic; i'ic'bat batel yu'un li yajcontrataque. 

6Ich'ay st'ujumal li Sión ti lec to'ox c'upil sbae. Li banquilaletic yu'unique ja' xa jechic 

jech chac c'u cha'al te'tical chijetic ti xjotetic ta sa'el sve'elique. Jeche' xa no'ox 

xjochoj sbaic ta anil ta scoj li jnutsvanejetic yu'unique. 

7C'alal ja'o te chich' vocol ta yan banamil li Jerusalene, it'ab ta yo'nton ti c'u x'elan 

to'ox oy ta vo'onee, yu'un ep to'ox c'usi oy yu'un. C'alal i'och ta sc'ob yajcontrae, 

mu'yuc boch'o xtal coltaatuc yu'un. C'alal i'ilat yu'un yajcontrataque, ilabanat ta scoj ti 

jinesbil xae. 

8Li Jerusalene mu'yuc xa stu ch-ilat ta scoj ti la sa' tsots smule. Li boch'otic yich'ojic 

to'ox ta muq'ue mu'yuc xa lec chilic, yu'un laj yilic ti yalem o ta q'uexlale. Ja' yu'un li 

Jerusalene solel joybijem xa no'ox choc'ta sba. 

9Li sc'u' spoq'ue solel bonol ta xchopolil; muc snop li c'usi tsta ta ts'acale. Toj labal 

sba ti iyal ta lume; mu'yuc boch'o chtal patbatuc yo'nton. Muc'ul Dios, q'uelavil li 

jvocole; solel toj muc' xa yac'oj sbaic ta jtojol li cajcontrae. 

10Li sc'ulejal lum Jerusalene i'ich'bat scotol yu'un li yajcontrae; te sq'ueloj i'och yan 

lumetic ta ch'ulna yu'un. Ja' i'och li cristianoetic ti avaloj mu xu' ch-ochic yo' bu 

chatsobvane. 

11Scotol li jnaclumetic tee x'oc'olet ta sc'anel sve'elic; solel la sjelic ta sc'ulejalic li 

sve'elique yu'un jech xu' to chcuxiic o. Muc'ul Dios, q'uelavil li jvocole, yu'un 

yalemun ta lum ta j'ech'el. 

12Vo'oxuc ti chajelovic li' ta bee, ¿me oy bu yan jech vocol chavilic jech chac c'u 

cha'al li jvocole? Yu'un li Muc'ul Diose laj yac'bun tsots jvocol, yu'un ilic sc'ac'al 

yo'nton ta jtojol. 

13Ta toyol to la stacbun yalel tal c'oc' ta jtojol, jech ic'unib c'alal ta jbaquil yu'un. Laj 

yac'bun ch'ojon ta jbe jxaneb, jech lisut batel ta jva'lupat yu'un. Toj abul jba licom 

yu'un, scotol c'ac'al oy jvocol o. 

14Li jtoyobbaile chucul lec ta jnuc' jech chac c'u cha'al yabtejeb vacax, pero ja' 

xchucoj ta sc'ob stuc li Cajvaltic Diose, jech mu'yuc xa jtsatsal o. Li Cajvaltic Diose 

yac'ojun ta sc'ob cristianoetic, jech mu xu' ta jcolta jba o. 

15Li Muc'ul Diose la sloq'uesbun batel ta jtojol li tsatsal viniquetic cu'un ti ja' 

chiscoltaicune. La stacbun tal jtsob soldadoetic, yu'un tal smilbicun li soldadoetic 

cu'une. Li Muc'ul Diose la xpech'bun ta teq'uel li jnaclumetic cu'un ti ja' jechic jech 

chac c'u cha'al tojol tsebetique, ja' jech la spasbe jech chac c'u cha'al chich' pech'el ta 

teq'uel sat ts'usub sventa chich' pits'bel ya'lele. 

16Ja' ta scoj ti ep chi'oq'ue ti ep ta xloc' ya'lel jsate, yu'un inamaj xa loq'uel ta jtojol li 

boch'o chispatbun co'ntone, li boch'o chiyac'bun jcux co'ntone. Li jnich'nabtaque muc 

xvinaj c'uxi ibatic, yu'un ja' toj ech'em xu' yu'unic li cajcontracutique. 

17Li Sione xbechet to sc'ob tsc'an coltael, pero mu'yuc boch'o chtal patbatuc yo'nton. 

Yu'un li Muc'ul Diose laj yal mantal ti ac'o pasuc ta yajcontra Jacob li boch'otic nopol 

nacal xchi'uque. Ja' yu'un li Jerusalene toj i'lal sba ta satic o. 

18Li Muc'ul Diose tuc' c'usi tspas. Yan li vu'une la jtoy jba ta sventa li mantaletic 

yu'une. Lumetic, a'yo ava'yic ta acotolic, q'uelavilic c'u x'elan li jvocole. Li querem 

tsebetic cu'une chucbil ibatic ta yan banamil. 

19La jc'anbe vocol li boch'otic lec jc'anoj jba jchi'uque, pero ja' no'ox laj yaq'uicun ta 

c'abal ta mucul. Li paleetic xchi'uc li banquilaletic cu'une te isacch'ayic ta yut lum ti 

c'alal te sbats'il sa'el sve'elic sventa chcuxiique. 

20Muc'ul Dios, q'uelavil toj ep li jvocole; ta xa stselub chca'ay li co'ntone. Chc'unib 

co'nton chca'ay ti c'alal cht'ab ta co'nton ti toj ep la jtoy jbae. Ta xoraltique oy milel ta 

espada; ta yut nae oy milel noxtoc. 

21Laj ya'yic ti xi'avet ta oq'uele, pero mu'yuc boch'o tal spatbun co'nton. Scotol li 

cajcontrataque laj ya'yic ti oy jvocole, pero xcuxet xa yo'ntonic c'alal laj ya'yic ti vo'ot 

laj avac'bune. Ac'o xa c'otuc ta pasel li c'usi avaloj ono'ox ta sventaique yu'un jech 

ac'o staic ec jech chac c'u cha'al vu'une. 

22Ac'o c'otuc ta atojol scotol li c'usitic chopol spasojique; pasbo jech ec jech chac c'u 

cha'al laj apasbun ta scoj jtoyobbaile. Toj ep ta jic' co'nton, solel ch-alub xa ya'yel li 

co'ntone. 

Lamentaciones 2 

Ja' ta sventa Dios chich' oc'tael li lum Sione 

1¡C'uxi ti solel i'ic'um ta sc'ac'al yo'nton Cajvaltic Dios li Sión ti toj jun yutsile! C'alal 

to ta vinajel la sjipbe yalel li st'ujumal Israele; pech'el ic'ot yu'un c'alal to ta banamil. 

Ta scoj ti liquem sc'ac'al yo'ntone me jutuc mu'yuc la sna' ti ja' stec'um yacan li 

ch'ulnae. 

2Li Cajvaltique laj yules o ta jyalel; mu'yuc xtal xc'uxul yo'nton ta stojol. La sjines ta 

sc'ac'al yo'nton scotol li naetic yu'un smomnich'nabtac Jacobe; la sjines yalel c'alal ta 

banamil li tsatsal coraltonetic yu'un Judae; la sbic'tajes o ta j'ech'el li ajvaliletic, 

xchi'uc li banquilaletic yu'unique. 

3Ta yipal sc'ac'al yo'nton la slajesbe stsatsal li Israele. C'alal itsacat yu'un li 

yajcontraique, li Muc'ul Diose la sloq'ues batel li svu'el ta stojolique; xco'laj xchi'uc 

laj yac' tal c'oc' te ta stojol li Jacobe, jech la xchic' scotol li c'usitic la stae. 

4Li Muc'ul Diose la st'inan lec st'ilesubil sflecha jech chac c'u cha'al jun jmilvanej; la 

xmich' lec sbats'ic'ob jech chac c'u cha'al jun jcontrainvanej. Laj yules scotol li c'usi 

toj c'upil to'ox sba chile. Li sc'ac'al yo'ntone la smal batel jech chac c'u cha'al c'oc' te 

ta snaic li jnaclumetic ta Sione. 

5Li Cajvaltique xco'laj xchi'uc yajcontra Israel ic'ot, yu'un laj yules o li Israele. La 

svuq'ues scotol li muc'tic naetique xchi'uc la sjines scotol li tsatsal coraltonetique. Laj 

yepajesbe at-o'nton xchi'uc oq'uel ta stojol li jnaclumetic ta Judae. 

6Li xch'ulnae la slomes jech chac c'u cha'al chich' tuquiel yaxna; la soques o comel li 

snail tsobobbaile. Laj yac' ch'ayuc ta o'ntonal li q'uinetic xchi'uc li sc'ac'alil cuxub 

o'ntonal ti chich' to'ox pasel te ta Sione. Ta scoj ti itsan sc'ac'al yo'ntone jech la sjip ta 

yo'nton li ajvaliletic xchi'uc li paleetique. 

7La sjip o ta yo'nton li scajleb smotone; la sbaj comel li ch'ulna yu'une. Laj yac'be ta 

sc'ob jcontrainvanejetic li coralton yu'un lume. Xvochetic no'ox te ta ch'ulna jech chac 

c'u cha'al ta yorail q'uin. 

8Li Muc'ul Diose laj yac' ta jinesel o li coralton yu'un Sione. La sloq'ues o mantal ti 

ac'o yich' jinesele; mu'yuc la sutes o sc'op. Laj yac' o ta at-o'nton li coralton xchi'uc li 

pac'benal naetique, yu'un jmoj laj yac' ta jinesel scotol. 

9Li macnaetique pac'al ta banamil icom scotol; laj yich' c'asbel scotol li sbajubiltac ti 

lec tsotsique. Li ajvaliletic xchi'uc li jpasmantaletic yu'unique te xa oyic ta yantic 

banamil ti bu mu'yuc chanubtasel ta smantal Diose. Li paleetic yu'une mu'yuc xa c'usi 

ch-ac'bat yilic yu'un Muc'ul Dios noxtoc. 

10Li banquilaletic ta Sione ch'an xi te chotajtic ta banamil; chaq'uic ts'u'ilum ta sjolic, 

tslapic c'u'il sventa at-o'nton. Li stsebetic te ta Jerusalene tsnijan sbaic yalel c'alal ta 

banamil. 

11Solel chmac xa jsat yu'un li ya'lel jsate, i'alub xa li co'ntone. Xlaj xtu'p co'nton yu'un 

c'alal chquil oy ep svocolic li jchi'iltaque, xchi'uc c'alal chquil chchamic ta vi'nal ta 

xoraltic li ololetic ti chchu'unic toe. 

12Jech chalbeic li sme'ique: “¿Bu ta jtatic li trigo xchi'uc li ya'lel ts'usube?”, xutic. 

Xco'laj xchi'uc milbil chchamic, te lamalic ta xoraltic ta yut lum. Te chloc'an 

xch'ulelic o ta sc'ob li sme'ique. 

13Mu'yuc boch'o yan jech yiloj; mu'yuc boch'o yan xco'laj xchi'uc svocol jech chac c'u 

cha'al li vo'ote Jerusalén. Mu'yuc boch'o yan xu' ta jco'oltsanbe svocol jech chac c'u 

cha'al vo'ot ti xu' ta jpatbot o avo'nton vo'ot ti xaco'laj jech chac c'u cha'al tojol tsebe. 

Yu'un toj muc', toj ep jech chac c'u cha'al muc'ta nab li avocole, jech mu'yuc boch'o 

xu' chascoltaot. 

14Li j'alc'opetic avu'une mu meleluc li xvayechique; puru epalc'op li c'usi laj 

yalbicote. Muc svinajesic li amule, ja' yu'un ti chucbil labate. Ja' no'ox laj yaq'uic 

ach'un li c'usi mu meleluc, xchi'uc li c'usi sventa chach'ay o ta bee. 

15Scotol li boch'otic ijelovic ta bee la spac' sc'obic ta atojol; xpilajetic no'ox, la 

sjimulan sjolic ta atojol, jech laj yalic: “¿Me ja' li lum li'i ti ja' no'ox stuc toj lec, toj 

jun yutsil ta scotol banamil chalique?”, xiic. 

16Scotol li avajcontrataque xjach'lajet no'ox yeic ta atojol; la slabanicot, xc'uxet no'ox 

yeic jech chalic: “Yich'ic xa o cu'untic pisine. Ic'ot xa sc'ac'alil ti jech ono'ox jmala-

malatic chc'ot ta pasele, pero laj xa quil ta jsatic”, xiic. 

17Yu'un li Muc'ul Diose la spas ono'ox li c'usi chapanbil yu'une. Laj xa yac' c'otuc ta 

pasel li c'usi yaloj ono'ox tal ta poco' vo'onee. Laj yulesot o, mu'yuc abul aba laj yilot. 

Laj xa yac' tse'inuc ta atojol li avajcontrae; laj yac'be yich'ic lec stsatsal yo'ntonic li 

boch'o xti'et yo'ntonic ta atojole. 

18Lum Sión, oc'an avanan ta sc'anel coltael ta stojol li Cajvaltique. Loc'uc ya'lel asat 

ta c'ac'al ta ac'ubal jech chac c'u cha'al bevo'. Mu me xalubtsaj, mu me xcux ta oq'uel 

li asate. 

19Lican, avanan sjunul ac'ubal, mu me xaquechan. Albo scotol c'usi oy ta avo'nton li 

Cajvaltique; malo loq'uel scotol jech chac c'u cha'al vo'. Toyo ac'ob ta stojol, c'anbo 

tsots vocol ta sventa ac'o cuxiuc li ololetic avu'une, yu'un abul sbaic te mochajtic 

chchamic ta vi'nal ta xoraltic. 

20Muc'ul Dios, q'uelavil, ¿me oy boch'o jech apasojbe? ¿Me yu'un xu' ti ja' li' chlic sti' 

yolic li antsetique? ¿Me xu' te chchamic ta ch'ulna avu'un li paleetic xchi'uc 

j'alc'opetique? 

21C'alal ta mol me'el, ta muc' ta biq'uit, te lamalic ta xoraltic; li jqueremetic, li tojol 

tsebetic cu'une ilajic ta milel ta espada. Laj amil scotol ti c'alal ilic sc'ac'al avo'ntone; 

mu'yuc abul sba laj avil. 

22Ta buyuc xa no'ox laj avac' taluc li jvocole; ja' jech ital jech chac c'u cha'al li 

boch'otic chbatic ta q'uel q'uine. Muc'ul Dios, c'alal chlic sc'ac'al avo'nton li vo'ote, me 

junuc mu'yuc boch'o cuxul chcom. Li boch'otic la jts'ites, la jchanubtas leque, ilajic ta 

milel yu'un li cajcontrataque. 

Lamentaciones 3 

Ta slequil yo'nton Dios laj to yich'ic coltael li israeletique 

1Vu'un laj quil lec li vocoletic ital ta scoj sc'ac'al yo'nton Muc'ul Diose. 

2Laj yic'un batel ta ic'al osil, laj yac' xanovcun batel ti bu mu'yuc sac osile. 

3Solel scotol ora, scotol c'ac'al te cajal o ta jba yalal sc'ob li Diose. 

4Laj yuts'inta li jbec'tale, tuch'ultic sba yu'un li jnuculile; solel la slilinbun scotol li 

jbaquiltaque. 

5Solel la setuun lec ta tsots at-o'nton, ta tsots vocolajel; 

6laj yac'un ta ic' osil jech chac c'u cha'al li boch'otic vo'one xa yochelic ta ch'ene. 

7La smacun ta jujujot, mu xa bu xu' xijelov o; la xchucun ta alal cadena. 

8Ac'o me tsots xi'avet ta sc'anel vocol ta stojol, pero muc stuc'ulanbun li jc'ope. 

9La smacbun ta muc'tic ton li jbee; la soquesun o ta be ta xanubal. 

10Ja' jech la spas sba ta jtojol jech chac c'u cha'al jcot león ti lec xa snac'oj sbae, 

xchi'uc jech chac c'u cha'al jcot oso ti tsc'an xa chvoch'ivane. 

11Laj yac' ch'aycun o ta be, biq'uitic la slilinun; toj ven abul jba, jtuc licom yu'un. 

12La st'ilesbun tal li sflechae; la scuyun jech chac c'u cha'al xchanubil sc'ob. 

13Li flechaetic yu'un Diose mats'ajtic ic'ot ta yut jbec'tal. 

14Solel na'lebilun yu'unic li jchi'iltaque; scotol c'ac'al tslabanicun ta q'ueoj. 

15Li Diose toj tsots jvocol laj yac'bun; toj ch'a ta jyalel li c'usi laj yac'bun cuch'e. 

16Toj jtsiq'uel ic'ot stanal que ta tontic yu'un; la sbalilanun ta pucuctic. 

17Laj xa sc'oplal ti jun to'ox co'ntone; ich'ay o ta co'nton ti lec to'ox oyune. 

18Laj nop ti ich'ay xa o stsatsal li co'nton, ti jmalaoj chiscoltaun li Muc'ul Diose. 

19C'alal ta jnop ti toj c'ux jvocole, ti yalemun o ta lume, mu xa xcuch cu'un chca'ay li 

yipale. 

20Mu xch'ay o ta co'nton, yu'un snet'ojun o yalel chca'ay. 

21Pero oy c'usi yan ti mu xch'ay o ta co'ntone, ja' yu'un ja' cochel smalael 

22Li c'uxubinel yu'un Muc'ul Diose mu'yuc slajeb; mu sna' xlaj o li slequil yo'ntone. 

23Ta jujun sob ta ach'um yan velta; solel mu sna' xjel o li yo'ntone. 

24Ja' yu'un jech chcal: ja' no'ox te ta jta o coltael ta stojol li Muc'ul Diose, ja' yu'un ja' 

no'ox jpatoj o co'nton ta stojol. 

25Li Muc'ul Diose toj lec c'usi tspas ta stojol li boch'otic ja' no'ox tspat yo'ntonic ta 

stojole, ti ja' no'ox ta sa'ic coltael yu'une. 

26Ja' lec ti ac'o no'ox jmala ca'itic chiscoltautic stuc li Muc'ul Diose. 

27Toj lec li boch'o ta sbic'tal ono'ox ta xcuch yu'un tsots taq'uiele. 

28Te no'ox ac'o ch'anxiuc, yu'un ja' Dios chac' tal li c'usi chtal ta stojole. 

29Ac'o no'ox spatan sba ta banamil, yu'un jech xu' to tsta li coltaele. 

30Ac'o no'ox yac' ta majel xocon sat me oy boch'o tsc'an tsmaje; ac'o sts'ic li tsots 

na'leel ch-ac'bate. 

31Yu'un mu j'ech'eluc chiscomtsanutic o li Cajvaltique. 

32Ac'o me chijyac'butic jvocoltic, pero chixc'uxubinutic noxtoc, yu'un toj ep li slequil 

yo'ntone. 

33Yu'un mu xcuxetuc xa yo'nton c'alal chac'be svocol, c'alal chac'be yat yo'nton li 

cristianoetique. 

34Me chich' pech'el ta teq'uel li jchuqueletic li' ta banamile, 

35me chmacbat c'usi tsc'an jun cristiano ta stojol li Boch'o oy ta toyole, 

36me mu'yuc tuc' chapanel chich' jun cristianoe, le'e mu sc'an jech li Cajvaltique. 

37¿Boch'o xu' yu'un oy c'usi chac' c'otuc ta pasel me mu'yuc chal mantal stuc li Diose? 

38Me lec, me chopol c'usi chtale, yu'un ja' jech chloc' ta ye stuc li Boch'o oy ta toyole. 

39Me cuxul li jun jpasmulil cristianoe, ¿c'u yu'un xbic'tal vulvun c'alal oy c'usi chc'ot 

ta pasel ta stojole? 

40Jnoptic lec c'u x'elan li be jtamojtique; sutcutic batel yan velta ta stojol li Muc'ul 

Diose. 

41Ja' te ac'o cac' jol co'ntontic ta stojol li Dios te oy ta vinajele; ac'o jtoy jc'obtic ta 

stojol, ac'o jc'opantic Dios jech chac li'i: 

42“Li vu'uncutique ep jtaoj jmulcutic ta atojol; ep la jtoy jbacutic ta atojol, muc 

xats'icbuncutic. 

43“Laj apixuncutic ta sc'ac'al avo'nton, laj anutsuncutic batel; laj amiluncutic, mu'yuc 

laj ats'icbuncutic. 

44Laj apix aba lec ta toc, yu'un jech mu xava'ay ti xivocoletcutic to ta atojole. 

45Laj acomtsanuncutic jech chac c'u cha'al c'a'ep ta stojol li yantic cristianoetique. 

46“Scotol li cajcontracutique la sloq'uesic scotol li c'usi tsc'an yo'nton chalic ta 

jtojolcutique; 

47puru xi'el, milel, tubesel, vocolajel xa no'ox oy ta jtojolcutic. 

48Xco'laj xa xchi'uc uc'um chloc' ya'lel jsat c'alal chquilbe xc'uxul svocolic li 

jchi'iltaque. 

49“Scotol c'ac'al xmalmun o ya'lel jsat; me jutuc mu xcux ta oq'uel ta sventa ti mu'yuc 

coltael chquile, 

50ja' to me la sq'uelun yalel tal ta vinajel stuc li Muc'ul Diose. 

51Isol xa ta scotol jbec'tal ta scoj ti toj ep chi'oc' c'alal chquil c'usi c'otem ta pasel ta 

stojolic li antsetic ta jlumale. 

52“Li cajcontrataque ta jech no'ox la stsaquicun jech chac c'u cha'al jcot mut. 

53Cuxul la stiq'uicun ta jun natil joc'; la smaquic ta ton li sti'e. 

54Solel limuc ta vo' jcotlijil; laj nop ti te xa licham oe. 

55“Muc'ul Dios, la jc'anbot tal vocol ta atojol ti c'alal te tiq'uilun ta yut natil joq'ue. 

56Laj ava'ibun li jc'ope; muc xamac achiquin ti c'alal xivocolet ta atojole. 

57C'alal la jc'opanote, lanopaj tal ta jtojol, jech laj avalbun: ‘Mu xaxi'’, xavutun. 

58“Cajval, vo'ot laj ava'an aba ta jcoltael ti c'alal laj quich' tsots vocole; vo'ot laj 

apojun ti jech muc xichame. 

59Muc'ul Dios, vo'ot aviloj lec scotol ti toj c'ux jvocole, ja' yu'un pojun me. 

60Aviloj scotol li c'usi chopol tsc'an chispasbicune, xchi'uc li c'usi xchapanojic ta 

jtojole. 

61“Muc'ul Dios, ana'oj scotol li c'usitic chopol chalbicune, li c'usi chchapanic ta mucul 

ta jtojole. 

62Ava'yoj scotol li c'usitic chloc' ta yeique; scotol ora puru ta jcontra chc'opojic. 

63Q'uelavil, c'alal chchotiic, c'alal chva'iique, chislabanicun, sq'uejimolicun cha'yic o. 

64“Muc'ul Dios, ac'bo stojol li yabtelique; ja' jech xavac'be ti c'u x'elan lec xtojolin 

chavile. 

65Pasbo ta tsots yo'ntonic, yu'un jech ac'o c'otuc ta stojolic li c'usi chopole. 

66Muc'ul Dios, nutso ta sc'ac'al avo'nton, ac'o ch'ayuc o sts'unubalic li' ta banamil”, xi 

chcaltic. 

Lamentaciones 4 

Toj tsots vocol laj yich' li lum Jerusalene 

1¿C'uxi isoc li c'anal taq'uine? ¿C'uxi ich'ay xojobal li lequil c'anal taq'uine? Li xch'ul 

tanaltac ch'ulnae jatsa xa bu bejajtic batel ta chiquin xoraltic. 

2Li yajvaltac Sione lec to'ox ich'bilic ta muc'; xjelov to'ox slequil ch-ilatic jech chac 

c'u cha'al bats'i lequil c'anal taq'uin. Pero tana ja' xa jech ch-ilatic jech chac c'u cha'al 

jbej bin ti patbil ta lum yu'un jpatbine. 

3Li me' oq'uiletique ta stuc'ulanic, ta xchu'untasic lec li yolique, pero li jchi'iltac ta 

jlumale toj ven chopolic ta jyalel; co'ol xa stalelic jech chac c'u cha'al avestruz mutetic 

xch'i ta xocol banamil. 

4Li jchu'unom ololetique ipac'tsaj ta spac'oic li yoq'uic ta scoj taqui o'nale; li bic'tal 

ololetique ta sc'an sve'elic, pero mu'yuc boch'o chac'. 

5Li boch'otic lec to'ox noj xch'utique chchamic xa ta vi'nal ta xoraltic; li boch'otic toj 

jun yutsil to'ox bu ich'iic tale ta c'a'eptic xa nacalic batel. 

6Li jchi'iltac ta jlumale ijelov to smulic jech chac c'u cha'al smulic li cristianoetic ta 

Sodoma ta vo'onee, ja' li lum ti ta anil no'ox i'ulesate, ti ma'uc to uts oy boch'o ay 

scontraine. 

7Li banquilaletic yu'unic ta Jerusalene lec to'ox saquic jech chac c'u cha'al tayo; mu 

to'ox sna' xatinic ic'ubal, jech chac c'u cha'al saquil ya'lel chu' vacax. Lec to'ox chac 

ch'oxan sbec'talic, yu'un lec sololic; toj to'ox lec c'upil sbaic jech chac c'u cha'al lequil 

ton. 

8Pero li' ta orae i'ic'um satic jech chac c'u cha'al si'bac; mu xa x'otquinatic ti c'alal 

chloq'uic ta xoraltique. Ibacubic ta jyalel, jeche' xa pac'ajtic ta bac li snuculilique. 

Solel itaquij xa sbec'talic jech chac c'u cha'al te'. 

9Ja' jutuc no'ox svocolic li boch'otic chchamic ta espadae; ja' toj tsots svocolic li 

boch'otic chchamic ta vi'nale, yu'un li stuquique ta c'unc'un ch-ochbajic batel ta be ta 

scoj ti mu'yuc bu sta c'usitic tstunique. 

10Li lequil antsetic to'oxe, stuquic lic stsac li yolique; yol stuquic lic span sti'ic ti c'alal 

ja'o tsots svocol li jlumale. 

11Yu'un tsots i'ilin li Muc'ul Diose, la sloq'ues tal scotol li sc'ac'al yo'ntone; jech la 

stsanbe tal sc'ac'al li Sione; la xchic'be o c'alal ta snacleb. 

12Li ajvaliletic ta banamil xchi'uc scotol li cristianoetic nacalic ta sbejel banamile, 

xch'unojic ti mu xu' ch-ochentaat o yu'un yajcontra li lum Jerusalene. 

13Ja' ta smul j'alc'opetic xchi'uc paleetic yu'unic, yu'un la smalbeic xch'ich'al te ta lum 

li boch'otic mu'yuc smulique. 

14Ja' yu'un jeche' xmachlajet chanovic ta xoraltic jech chac c'u cha'al ma'sat; pixilic ta 

ch'ich', me jutuc mu stac' picbel li sc'u'ique. 

15Jech ch-albatic: “¡Loc'anic batel li'i! ¡Voc'o abaic ta jtojolcutic!”, x'utatic. “Mu xa 

x'iq'uinic ta jyalel, mu xapiquic”, xi ch-albat sc'oplalic. Jech ijatovic batel, la spuc 

sbaic batel ta yantic banamil. “Mu xu' chcomic li'i”, xi sc'oplalic yu'un li yanlum 

cristianoetique. 

16Li Muc'ul Diose stuc la sjip loq'uel ta sc'ac'al yo'nton; mu xa sc'an sq'uel batel. Muc 

xa x'ich'eic o ta muc' li paleetique; mu'yuc bu abul sba i'ilatic li moletique. 

17Altic ilub jsatcutic ta smala-malael li coltaele; te jmala-mala chtal scoltauncutic li 

jun lume, pero mu xu' yu'un chcoltavan. 

18Solel pamuc'tabiluncutic bu chixanovcutic, jech mu xu' chiloc'cutic ta xoraltic. 

Icomaj xa corailcutic, ic'ot xa jc'ac'alilcutic; ja' xa jlajebcutic o. 

19Li jnutsvanejetic cu'uncutique ta vilel no'ox chtalic ta anil jech chac c'u cha'al 

xiquetic; snutsojuncutic batel ta vitsetic, la smacuncutic ta be te ta xocol banamil. 

20Laj xa yich' chuquel li st'ujbil ajvalil Muc'ul Diose ti la jnoptic ja' chispojutic yu'un 

jech mu xijchame; ja' li boch'o jech laj caltic ta stojole: “Ja' ta xyaxinal xu' 

chijcuxiutic te ta stojol li yantic lumetique”, ti xijchiutique. 

21Edom, vo'ot ti te nacalot ta yosilal Uze, tse'inan, cuxetuc no'ox avo'nton, yu'un te 

chtal ta atojol ec li sbel bis ti toj ch'a ta uch'ele; yacuben chacomic, solel t'anal 

chacomic yu'un. 

22Lum Sión, its'aqui xa li stojol amul c'u yepal sc'oplal chavich'e; mu'yuc xa chabat o 

ta chuquel yan velta. Pero li vo'ote Edom, ta xavich' avocol ec ta scoj li amule; ta 

xavich' vinajesbel scotol li c'usi chopol apasoje. 

Lamentaciones 5 

Oq'uel ta stojol Dios ta sventa li judaetic chich'ic vocole 

1Muc'ul Dios, na'o me li c'usi c'otem ta pasel ta jtojolcutique; q'uelavil ti c'u x'elan 

jvocolcutic ta uts'intaele. 

2Scotol li c'usi oy cu'uncutique ochem ta sc'obic li yanlum cristianoetique; li 

jnacutique yan cristiano xa snainoj. 

3Me'on ololuncutic xa, mu'yuc xa jtotcutic; li jme'cutique comenic ta me'on antsetic. 

4Li vo' chcuch'cutique manbil xa ta jpascutic; li jsi'cutique ta jmancutic noxtoc. 

5Toj tsots uts'intael chca'icutic; ista xa co'ntoncutic, yu'un mu'yuc ta jcuxcutic o jutuc. 

6Ta stojol xa egiptoetic xchi'uc asiriaetic la jbech jc'obcutic yo' jech ta jta 

jve'elcutique. 

7Li jtot jme'cutique la sa' smulic, jech ichamic; vu'uncutic la jcuchbecutic comel li 

smulique. 

8Ja' yu'un li' ta orae mozoinbiluncutic xa yu'un ec li mozoetique; mu'yuc boch'o 

chisloq'uesuncutic ta sc'obic. 

9Jutuc xa mu teuc chichamcutic ta sa'el jve'elcutic, ta scoj ti ep jmilvanejetic ta xocol 

banamile. 

10Ic'al nucul xa jnuculilcutic ta scoj li stsatsal vi'nale; ja' xa jech ta q'uelel jech chac 

c'u cha'al jun horno ti ic'uben ta ch'ayile. 

11Li antsetic ta Sión xchi'uc li tsebetic ta lumetic te ta Judae ilajic ta tsaquel; ep laj 

yich'ic uts'intael. 

12Li banquilaletic cu'uncutique ta sc'obic laj yich'ic joc'anel ta te'; li moletique muc 

x'ich'atic ta muc'. 

13Li viniquetic ti lec to tsots xu' yu'unique isujatic ta juch'nej; li queremetique ipasic ta 

yavinic ta cuch si'. 

14Mu'yuc xa tstsob sbaic banquilaletic te ta lum ti bu to'ox chchapanvanique; mu'yuc 

xa bu chvinaj chq'uejin querem tsebetic. 

15Mu'yuc xa boch'o xcuxet yo'nton te ta lum; li ac'ot ta jpascutic to'oxe ic'ataj ta at-

o'nton. 

16Ibaj yalel ta banamil li scoronail jolcutique; ¡ay, toj abul jbacutic ta scoj ti la jsa' 

jmulcutique! 

17Ja' yu'un toj ven chopol co'nton chca'aycutic; xmaclajet xa jsatcutic ta scoj ti ep 

chloc' ya'lele. 

18Yu'un li vits Sione yav xa icom ta jyalel; puru vetetic xa te yalel muyelic. 

19Pero li vo'ote, Muc'ul Dios, te oyot o sbatel osil; vo'ot chapas o mantal ti jayc'ol 

cristianoetic chjelovic ta banamile. 

20¿C'u yu'un ti j'ech'el chach'ayuncutic o ta avo'ntone? ¿C'u yu'un ti toj ep c'ac'al 

chacomtsanuncutique? 

21Muc'ul Dios, ic'uncutic sutel ta atojol yan velta, ta jc'an chisutcutic tal; ac'buncutic 

yan velta jech chac c'u cha'al oyuncutic ono'ox avu'un ta sliquebe. 

22¿Me yu'un j'ech'el laj abajuncutic o? ¿Me yu'un la'ilin o ta jtojolcutic? 

Ezequiel 

Ezequiel 1 

Laj yil slequilal yutsilal Dios ta xch'ulel li Ezequiele 

1-2C'alal ja'o te oyun ta ti' muc'ta uc'um Quebar ta Babilonia banamil yo' bu 

chucbiluncutic batel jchi'uc yantic jchi'iltaque, laj quil ijam li vinajele; te laj quil ta 

jch'ulel li Diose. Ja' ta yo'bal c'ac'al stsacoj xchanibal u ta slajunebal xcha'vinic (30) 

jabil, ja' yo'bal jabil xa'ox xchuquel batel ta Babilonia ec li ajvalil Joaquine. 

3Te la sc'opanun Muc'ul Dios vu'un li pale Ezequielune, vu'un li xnich'onun Buzie. Te 

laj yac' tal svu'el stsatsal ta jtojol ti c'alal te oyun ta ti' uc'um Quebar ta yosilal 

caldeetique. 

4Te laj quil iloc' tal jun muc'ta tsatsal ic' ta stuq'uil norte, xchi'uc jun muc'ta toc capal 

ta c'oc', sts'ayayet ta joyob li toque. Te ta o'lol li c'oq'ue oy c'usi te oy xco'laj xchi'uc 

bronce lec xch'ulet. 

5Te ta o'lol noxtoque oy chanib c'usi te oy, cuxajtic yilel, xco'laj xchi'uc cristiano. 

6Li jujunique chanjot satic xchi'uc chanib xiq'uic. 

7Li yacanique tuc' telajtic. Li xpoch'omal yacanique cha'xol jech chac c'u cha'al yacan 

bic'tal vacax. Xlebte-lebteic ta q'uelel jech chac c'u cha'al bronce ti lec juxbile. 

8Ta yolon li xiq'uic ta xchanjotal xoconique oy jujun sc'obic jech chac c'u cha'al sc'ob 

cristiano. 

9Li xiq'uique snupanoj sba sni'. Mu persauc chjoyijic ti bu jotucal chbatique; te no'ox 

tuc' chbatic yu'un oy yelov ta jujujot xoconic. 

10Li chanjot satique yantic o ta q'uelel. Li sat ta jtuq'uile xco'laj xchi'uc sat cristiano. 

Ta bats'ic'obe xco'laj xchi'uc sat león; ta ts'ete xco'laj xchi'uc sat tot vacax; ta spate 

xco'laj xchi'uc xic. 

11Li xiq'uique xlich'anojic ta toyol, snupanoj sba sni' yu'unic; li yan chibe ja' tsmac o 

sbec'talic. 

12C'alal chanovic batel jujunique, te no'ox tuc' chbatic ti bu ch-ic'atic batel ta svu'el 

Diose; mu persauc tsjoybin sbaic ti bu jotucal chbatique. 

13Te ta o'lol, oy c'usi xco'laj xchi'uc c'oc' tsanajtic jech chac c'u cha'al ac'aletic, jech 

chac c'u cha'al jch'om toj te xjoyet ta o'lol yu'unic. Li c'oq'ue xojoban no'ox, te sjislajet 

loq'uel sacsevul noxtoc. 

14Li chanib c'usi cuxajtic yilele yalel muyelic no'ox; ja' jech chanovic jech chac c'u 

cha'al sacsevul. 

15C'alal ja'o jq'ueloje, te laj quil jujun yacan careta ta banamil ta stuq'uil li jujunique. 

16Li chanib yacan careta yilele co'ol x'elan pasbilic, sts'ayayet jech chac c'u cha'al 

crisólito ton. Te ta yut li jujune xco'laj xchi'uc oy yan bic'tal yacan careta yilel noxtoc. 

17Li chanib yacan careta yilele xu' tstserujic batel ta xchanjotal xoconic ec. Mu 

persauc joybinel tsc'an. 

18Li chanib yacan caretae lec muc'tic, lec toyolic xotajtic; li xotxotile nojem ta puru 

satil ta joyob. 

19C'alal chlic xanovicuc li chanib c'usi cuxajtique, chlic xanovuc ec li chanib yacan 

caretae. C'alal chtoyic muyel li chanibique, chlic toyuc muyel ec li yacan caretaetique. 

20Li chanibique te chbatic ti bu ch-ic'atic batel ta svu'el Diose. C'alal chbatique, te 

nabal chbat ec li yacan caretaetique, yu'un jmoj stsacoj sbaic ti c'u x'elan cuxulique. 

21C'alal chanov batel li chanibique, chanovic batel ec li yacan caretae. C'alal 

chpajique, chpaj ec li yacan caretae. C'alal chtoyic muyel ta banamile, chtoyic muyel 

ec li yacan caretae, yu'un jmoj stsacoj sba li xcuxlejalique. 

22Ta yac'ol sjolic li chanibique oy c'usi te sepel yilel jech chac c'u cha'al nen, 

sts'ayayet ta q'uelel. 

23Te ta yolon li c'usi te sepel yilele ja' te tuc' xlich'ojic muyel xiq'uic li chanibique, 

snupanoj sba sni' jujun. Li yan chib xic' jujunique ja' tsmac o sbec'talic. 

24Ti c'alal chanovique, laj ca'ay chbac' li xiq'uique. Ja' jech chbac' jech chac c'u cha'al 

nojelal uc'um, jech chac c'u cha'al sc'op li Boch'o ech'em svu'ele, jech chac c'u cha'al 

xvochet epal cristianoetic, xchi'uc jech chac c'u cha'al epal soldadoetic. C'alal chpajic 

ta xanubale, tsyales li xiq'uique. 

25C'alal chpajic ta xanubal, xchi'uc c'alal tsyales li xiq'uique, laj ca'ay oy boch'o 

chc'opoj te ta yac'ol li c'usi te sepel ta yac'ol sjolique. 

26Te ta sba li c'usi te sepel ta yac'ol sjolique oy jun muc'ta chotlebal yilel pasbil ta 

safiro ton. Te ta sba li chotlebale oy boch'o te chotol xco'laj xchi'uc vinic. 

27Xlic ta xchucbenal xch'ut c'alal ta sjole, ja' jech chvinaj jech chac c'u cha'al bronce ti 

lec sts'ayayete, joyibtabil ta c'oc' ta joyob yilel. Xyal batel ta yacane xco'laj xchi'uc 

c'oc'; oy xojobal ta joyob. 

28Ja' jech ta q'uelel jech chac c'u cha'al vacnabal ti chvinaj ta toc c'alal chac' vo'e. Ja' 

jech laj quilbe yutsilal slequilal ta jch'ulel li Muc'ul Diose. C'alal laj quile, la jpatan 

jba ta banamil; laj ca'ay oy boch'o te chc'opoj tal. 

Ezequiel 2 

I'ic'at yu'un Dios li Ezequiele 

1Jech laj yalbun li boch'o laj ca'ay ic'opoje: “Vo'ot xnich'on cristiano, va'lan, yu'un 

chajc'opanot”, xiyutun. 

2C'alal la sc'opanune, ivul ta jtojol stsatsal svu'el li Diose, jech la sva'anun; laj ca'ay la 

sc'opanun. 

3Jech laj yalbun: “Xnich'on cristiano, ta jtacot batel ta stojol li achi'iltac ta israelale, ja' 

li jbajmantal cristianoetic ti ep la stoy sbaic ta jtojole. C'alal ta stot ta sme'ic la stoy 

sbaic ta jtojol, ja' jech tspasic o c'alal to tana li olnich'onetique. 

4Ja' yu'un ta jtacot batel ta stojol li jtacchiquinetique, ti toj tsots yo'ntonique. Jech 

xc'ot avalbe: ‘Jech chal li Muc'ul Diose, ja' li Cajvaltique’, uto. 

5Me xich'ic ta muc', o me mu xich'ic ta muc', mu'yuc sc'oplal. Jna'oj ti ja' 

jbajmantaletic oe. Ja' no'ox venta me la sna'ic ti oy jun j'alc'op te ta stojolique. 

6Li vo'ote xnich'on cristiano, mu me xaxi' yu'unic ti c'u x'elanique, xchi'uc ti c'u x'elan 

chc'opojique. Ac'o me xco'laj xchi'uc suculot ta ch'ixtic, me xco'laj xchi'uc te achi'uc 

puru stsequetic chava'ay, pero mu me xaxi', yu'un le'e ja' mero jtacchiquin 

cristianoetic o. 

7Albo ono'ox ya'yic li c'usi laj cale, ac'o me sc'an, me mu sc'an xa'yic, yu'un jna'oj ti 

ja' mero jbajmantaletic oe. 

8Pero li vo'ote a'yo lec ava'ay li c'usi chacalbote. Mu me xapas aba ta jbajmantal ec 

jech chac c'u cha'al li stuquique. Jach'o me ave, ve'an li c'usi chacac'bote”, xiyutun. 

9Laj quil jun c'abal bechel tal ta jtojol; te stsacoj jun balbil vun. 

10La xlich'bun jq'uel li vune; laj quil ts'ibabil lec ta xcha'jotal. Ja' te ts'ibabil sc'oplal 

xc'uxul vocol, oq'uel, xchi'uc avanel. 

Ezequiel 3 

1Jech laj yalbun: “Vo'ot xnich'on cristiano, lo'an li vun li'i; ja'o xbat ac'opan ta ora li 

achi'iltac ta israelale”, xiyutun. 

2La jach' li quee; laj yac'bun jlo' li balbil vune. 

3Jech laj yalbun: “Xnich'on cristiano, bic'an batel li vun li'i; nojeso o lec ach'ut”, 

xiyutun. Jech la jlo', toj lec chi' laj ca'ay jech chac c'u cha'al pom. 

4Jech laj yalbun noxtoc: “Batan, ochan batel yo' bu nacalic li achi'iltaque; bat albo 

ya'yic li c'usi ta jc'an chcalbee. 

5Mu ja'uc te ta jtacot batel ta stojol cristianoetic ti toj vocol, ti toj tsots ta a'ibel 

sc'opique. Ja' te ta jtacot batel ta stojol li achi'iltaque. 

6Muc ja'uc te ta jtacot batel ta stojol epal lumetic ti toj yan o sc'opique, ti mu xava'ibe 

smelole. Ti ja'uc te ta jtacot batele, ja' chaya'ibot ac'op ti jechuque. 

7Yan li achi'iltac ta israelale mu sc'an xa'yic ac'op, yu'un mu ono'ox sc'an xiya'ibicun 

jc'op ec li vu'une. Scotol li achi'iltac ta israelale toj tsots yo'ntonic, mu x'och c'op ta 

xchiquinic. 

8Pero li vu'une ech'em to tsots avo'nton ta jpas jech chac c'u cha'al li stuquique. 

9Tsots avo'nton chac'ot jech chac c'u cha'al tsatsal ton, xchi'uc xjelov atsatsal chac'ot 

jech chac c'u cha'al tsatsal ton. Ja' yu'un mu me xaxi' yu'un ti c'u x'elan tspas sbaic 

chavile, yu'un ja' mero jbajmantaletic o”, xiyutun. 

10Jech laj yalbun noxtoc: “Tuc'ulano lec ava'ay li c'usi chacalbote; comtsano lec ta 

ajol. 

11Batan, bat chi'ino ta lo'il li achi'iltac ti li' chucbilic tal ta yan banamile, ac'o me 

xayich'icot ta muc', o me mu xayich'icot ta muc. Jech xavalbe: ‘Ja' jech chayalboxuc li 

Muc'ul Diose, ja' li Cajvaltique’, uto”, xiyutun. 

12Litots liquel ta stsatsal svu'el li Diose. Laj ca'ay oy boch'o chc'opoj ta jpat, tsots 

xc'ulet jech chac c'u cha'al niquel, jech chal: “Ich'biluc ta muc' yutsilal slequilal li 

Muc'ul Dios te yo' bu nacale”, xi. 

13Laj ca'ay chbac' xic' li chanib c'usi cuxajtique, ja' li xic' ti snupanoj sba sni'e xchi'uc 

li yacan caretaetique; toj tsots xvo'et laj ca'ay. 

14La stotsun liquel stsatsal svu'el li Diose; la xchechun batel. Li vu'une ta vocol, ta at-

o'nton libat, pero li Muc'ul Diose stsacojun batel lec ta sc'ob. 

15Te lic'ot ta Tel-abib ta ti' uc'um Quebar yo' bu nacajtic li jchi'iltac ta israelal ti 

chucbilic batele. Vucub c'ac'al te jchi'inojic. Ch'ayem co'nton laj ca'ay; mu jna' c'usi ta 

jpas; mu jna' c'usi ta xcalbeic. 

I'ac'bat yabtel ta stojol xchi'iltac li Ezequiele 
(Ez. 33.1-9) 

16C'alal its'aqui li vucub c'ac'ale, ital sc'opanun yan velta li Muc'ul Diose jech laj 

yalbun: 

17“Vo'ot xnich'on cristiano, laj xa cac'ot ta toyol q'uelub osil ya'yel ta sventa li 

israeletique. Ja' yu'un a'yo lec ava'ay li c'usi chcale yu'un jech chbat avalbe, chbat 

ataq'ui ta jventa li achi'iltaque. 

18C'alal me jech chcalbe li jpasmulile: ‘Li vo'ote ta xacham’, me xcute, pero me vo'ot 

mu'yuc ataq'uioj, mu'yuc avalojbe ti ac'o sutes yo'nton yu'un jech xu' chcuxie, ta 

ono'ox xcham ta scoj li smule. Pero li xch'ich'ale vo'ot chcom ta aba. 

19Pero me laj avac'be lec sna' li jpasmulile, me ja' stuc mu scomtsan li c'usi chopol 

tspase, me mu sutes yo'ntone, ta xcham ta scoj xchopolil stuc. Li vo'ote colem 

chacom. 

20Jech noxtoc, li boch'o tuc' yo'ntone, me oy chc'ot ta pasel chlic scomtsan li c'usi 

tuq'ue, me ja' chlic spas li c'usi chopole, me laj cac'be svocol ta sventa ti jech tspase, 

me te icham oe, ta scoj smul ta xcham. Li c'usitic lec to'ox la spase chch'ay ta alel o. 

Pero li xch'ich'ale vo'ot chcom ta aba noxtoc, yu'un muc xacolta. 

21Pero me laj avalbe ti mu me sa' smule, ta to xcuxi, yu'un laj yich' ta muc' li taq'uiele. 

Li vo'ote colem chacom”, xi. 

I'albat ti tspas ta uma' li Ezequiele 

22Li Muc'ul Diose laj yac' tal sc'ob ta jtojol yan velta, jech laj yalbun: “Lican, batan ta 

stenlejaltic, te ta jchi'inot ta lo'il”, xiyutun. 

23Jech lilic, liloc' batel. Laj quil te oy yutsilal slequilal noxtoc li Muc'ul Diose, ja' jech 

chac c'u cha'al laj quil te ta ti' uc'um Quebare jech te la jpatan jba ta banamil. 

24Te ivul ta jtojol stsatsal svu'el li Diose jech la sva'anun, lic sc'opanun jech laj 

yalbun: “Batan, bat maco aba ta yut ana. 

25A'yo ava'ay, ta xlic xchuquicot ta ch'ojon, jech mu xa xu' chaloc'; mu xa xu' 

chachi'in li achi'iltaque. 

26Ta xcac' ti ac'o spac' sba ta apac'o li avoq'ue, jech uma' chacom, jech mu'yuc xa c'usi 

xu' chavalbe li achi'iltaque, yu'un ja' mero jbajmantaletic o. 

27Pero c'alal oy c'usi ta jc'an chacalbote, ta xcac' c'opojan, jech chlic avalbe li 

achi'iltaque: ‘Ja' jech chal li Muc'ul Diose, ja' li Cajvaltique’, xavut. Li boch'o tsc'an 

cha'ye, ta xa'ay; yan li boch'o mu ono'ox sc'an xa'ye, mu xa'ay o, yu'un ja' bats'i 

jbajmantaletic o”, xiyutun li Diose. 

Ezequiel 4 

Tsta yorail chich' vuq'uesel li Jerusalene 

1Jech laj yalbun noxtoc li Muc'ul Diose: “Vo'ot xnich'on cristiano, tsaco jbejuc xamit, 

ac'o ta atuq'uil; pasbo sloc'obal lum Jerusalén te ta sba. 

2Setubil ta epal soldadoetic xapas, xchi'uc paso tec'ubaletic sventa chmuyic ochel li 

soldadoetique. Ac'o epal lum noxtoc sventa tec'ubal. Setuo ta epal carpanaetic; setuo 

ta soldadoetic ta joyob, stsacojic svuq'uesubil coralton xapas. 

3Tsaco junuc sepsep taq'uin; tselano ta o'lol avu'un xchi'uc li lume. Ja' xq'uexol 

coralton chc'ot li sepsep taq'uine. Va'ano lec aba, q'uelo lec batel li lume jech chac c'u 

cha'al chapas xa pleito achi'uc yilel. Ja' senyail ta sventa li achi'iltac ta israelale. 

Senyail chich'ic chuquel batel ta scoj smulic 

4“Ts'acal xamochan aba ta stuq'uil ats'etc'ob, yu'un vo'ot chacuchbe smul li achi'iltac 

te ta Israele. Ti jayib c'ac'al te mocholote, ja' stojol smul li achi'iltaque. 

5Li smul achi'iltaque ja' vo'lajunvinic xchi'uc lajuneb yo'vinic (390) c'ac'al ta tojel; ja' 

jun c'ac'al sventa jujun jabil. 

6C'alal tsts'aqui jech yepal c'ac'ale, xlic amochan aba ta bats'ic'ob. Yu'un vo'ot 

chacuchbe smul noxtoc li achi'iltac te ta Judae. Ja' cha'vinic (40) c'ac'al ta tojel; jun 

c'ac'al sventa jujun jabil noxtoc. 

7Ts'acal xajoyij batel ta stuq'uil li sloc'obal Jerusalén ti setubil ta yajcontrae. Ye'o 

ac'ob ta stojol; alo c'usi chc'ot ta pasel ta stojol. 

8Vu'un ta jchucot ta ch'ojon, jech mu xu' chajoyij ta jujujot, ja' to me its'aqui ti jayib 

c'ac'al oy avocole. 

Vocol sventa vi'nal 

9“Ts'acal xatsac jutuc trigo, cebada, chenec', arabejo, ixim, xchi'uc avena; ac'o ta 

junuc jay. Ja' meltsano ta ave'el; ja' chave' ti c'alal te mocholot vo'lajunvinic xchi'uc 

lajuneb yo'vinic (390) c'ac'ale. 

10Ti c'u yepal tsc'an chave' ta jujun c'ac'ale ja' cuarto kilo no'ox, pero tsc'an oy lec 

yorail chave'. 

11Jech noxtoc li vo' chavuch'e, ja' no'ox o'lol litro ta jun c'ac'al, pero tsc'an oy lec 

yorail chavuch' noxtoc. 

12Ve'an junuc pan pasbil ta cebada, ta'ajesbil ta stso' cristiano xapas. Ja' te xapas ti bu 

xu' chil li cristianoetique”, xiyutun. 

13Jech laj yalbun noxtoc: “Li ve'lil jech chac le' ti mu stac' ve'ele, ja' jech chc'ot sve'ic 

li achi'iltac ta israelal ti bu banamil ta jpuc batele”, xiyutun. 

14Jech la jtac'be: “Ay, Cajval Muc'ul Dios, li vu'une mu'yuc baq'uin jsoquesoj jba. Ta 

jbic'tal ono'ox mu baq'uin jti' c'usi chamen, xchi'uc c'usi milbil ta chonbolom. Mu'yuc 

baq'uin jtic' ta que li c'usi mu stac' ti'ele”, xcut. 

15Jech la stac'bun: “Lec oy, xu' ta xcac' atunes tso' vacax ta xq'uexol stso' li cristianoe; 

ja' xata'ajes o li apane”, xiyutun. 

16Jech laj yalbun noxtoc: “A'yo ava'ay, ta xcac' taluc vi'nal te ta Jerusalén, jech bisbil 

xa no'ox, ta at-o'nton xa no'ox chve'ic. Jech noxtoc bisbil xa no'ox, ta xi'el xa no'ox 

chuch'ic li vo'e. 

17Ta xlaj li sve'elique xchi'uc li ya'alique, te xa no'ox sq'uelq'uelbe sba satic ta xi'el; te 

ta xlajic o ta scoj smulic”, xiyutun. 

Ezequiel 5 

Senyail c'op sventa chlajic ta milel 

1Jech laj yalbun noxtoc: “Vo'ot xnich'on cristiano, tsaco junuc cuchilo ti oy lec yee; 

tuneso jech chac c'u cha'al sloc'ubil isimil; juxo o loq'uel li stsotsil ajole xchi'uc li 

avisime. Tsaco noxtoc junuc balanza; voq'uilano ta bisel li stsotsil ajole. 

2Jvoc' xachic' ta c'oc' te ta o'lol lum c'alal tsts'aqui jayib c'ac'al setubil li lume. Li yan 

jvoq'ue lilino ta sebel ta espada te ta spat xocon li lume. Li yan jvoq'ue ac'o cuchatuc 

batel ta ic'. Yu'un vu'un ta jnutsic batel ta espada li jnaclumetic ta lume. 

3Tsobo jaylicuc xa no'ox li stsotsil ajole; jmoj xayom ta chuquel ta yoc anatil c'u'. 

4Ts'acal xaloq'ues jaylicuc noxtoc, tic'o ta c'oc'; te ac'o c'ac'uc o. Ja' te chlic tal li c'oc' 

sventa chchic' scotol israeletique. 

5“Vu'un li Muc'ul Diosun, ti yajvalun scotole, jech chcal: Le'e ja' sc'oplal li 

Jerusalene; ja' li lum ti la jnacan lec ta o'lol yu'un li yantic lumetic, li yantic 

banamiletic te setel ta spat xocone. 

6Pero la stoy sbaic ta jtojol; la sbajic li jmantaltaque. Ech'em to chopol la spasic jech 

chac c'u cha'al li yantic lumetic, li yantic banamiletic te ta spat xoconique. La sbajic li 

jmantaltaque; muc xch'unic li c'usitic laj calbeique. 

7“Ja' yu'un jech chcal vu'un li Muc'ul Diosune: Ta sventa ti bats'i jtoybaoxuc jech chac 

c'u cha'al li yantic banamil te ta apat axoconique, ti muc ja'uc xach'unic li 

jmantaltaque xchi'uc li tojobtaseletic cu'une, me ja'uc li mantaletic yu'un yantic 

banamil te ta apat axoconique, 

8ja' yu'un, vu'un li Muc'ul Diosune ta xic'ataj ta avajcontra ec li vo'ote, Jerusalén. Ta 

sat scotol yantic banamil ta xcac' atoj amul. 

9Ja' ta jpas ta atojol li c'usi mu'yuc ono'ox bu jech jpasoje, xchi'uc ti mu'yuc xa bu jech 

ta jpas o yan veltae. Ja' ta scoj ti bats'i chopol c'usi laj apasique. 

10Li totil me'iletique ta xlic sti' yol xnich'onic te ta atojol. Li nich'naletique ta xlic sti' 

stot sme'ic, yu'un ta xcac' tal stojol li amulique. Li boch'o cuxajtic to chcomique ta 

jpuquic batel ta xchanjotal xchiquin banamil. 

11Vu'un li Muc'ul Diosun ti yajvalun scotole, jamal ta xcal ta jbi jtuc ti jech ta jpase. 

Yu'un laj asoquesbeic sc'oplal ch'ulna cu'un ta scoj li loc'ometic laj avich'ic ta muc' ti 

toj chopol chquile, xchi'uc ta scoj li c'usi toj chopol laj apasique, ja' yu'un 

chajlilinoxuc o ta j'ech'el ec; mu'yuc chajpasboxuc perdón; mu'yuc chajc'uxubinoxuc 

o. 

12Li jnaclumetic avu'une jvoc' ta xchamic ta tsatsal chamel xchi'uc ta vi'nal te ta 

atojol. Li yan jvoq'ue ta xich'ic milel ta espada te ta apat axocon. Li yoxvoc'ale ta 

jpuquic batel ta xchanjotal xchiquin banamil. Ta jnutsic batel ta espada ta sva'lupatic. 

13Te ta xcac' c'otuc ta pasel ta stojolic scotol li sc'ac'al co'ntone. Te ta xcac'be xcuchic 

o scotol, jech cux xi co'nton chicom ec. C'alal me ta jloq'ues scotol li sc'ac'al co'nton 

ta stojolique, jech chlic sna'ic ti toj it'ix co'nton yu'un c'usi la spasique. 

14Ta jyavnaijesot o; ta xcac'ot o ta q'uexlal ta stojol li yantic banamil te ta apat 

axocone, xchi'uc ta sat scotol li boch'otic te chjelovique. 

15C'alal chacac'bot li tsots stojol amul ta sc'ac'al co'ntone, labal chayilicot, 

chasna'leicot, chaslabanicot, xchi'uc ta xi'ic avu'un scotol li yantic banamil te ta apat 

axocone. Vu'un chcal jtuc, vu'un li Muc'ul Diosune. 

16Vu'un ta xcac' taluc tsots vi'nal ta atojolic, jech chac c'u cha'al yipal flecha ta xtal 

sventa chayulesoxuc. Ta melel ta xcac' tal li tsots vocol xchi'uc tsots vi'nale; ta xcac' 

lajuc li ave'elique. 

17Ta jtac tal ta atojolic vi'nal xchi'uc jti'val chonbolometic, ja' chtal yulesboxuc li 

anich'nabique. Ta xcac' tal ta atojolic tsatsal chamel xchi'uc lajel, xchi'uc ta jtac tal ta 

atojolic pleito, jech chavich'ic milel ta espada. Vu'un chcal jtuc, vu'un li Muc'ul 

Diosune”, xiyutun li Diose. 

Ezequiel 6 

Sc'oplal c'usi chc'ot ta pasel ta stojol li vitsetic te ta Israele 

1La sc'opanun yan velta li Muc'ul Diose jech laj yalbun: 

2“Xnich'on cristiano, q'uelo batel li vitsetic ta Israele; alo c'usi chc'ot ta pasel ta 

stojolic. 

3Jech xavalbe: ‘Vitsetic ta Israel, a'yic c'usi chal li Muc'ul Diose, ja' li Ajvalil 

cu'untique. Jech chalbe li muc'tic vitse, li bic'tal vitse, xchi'uc li bevo'etic ta 

soplejaltique: A'yo ava'ay, vu'un ta jtac tal pleito ta atojol; ta jines scotol li toyol 

c'opojebaletic te ta atojole. 

4Ta jlilin scotol li scajleb matanaletic avu'une xchi'uc ti bu chich' chiq'uel pome. Li 

avinictaque ta xcac' chamicuc te ta stojol li sloc'obal diosetic avu'une. 

5Li sbec'tal boch'otic ta xchamique ta xcac' ti te no'ox telajtic chcomic ta stojol li 

sloc'obal adiosique. Li sbaquilique te no'ox tanpuc chbat cu'un ta spat xocon li scajleb 

matanaletic avu'unique. 

6Buyuc no'ox chanaquiic batel, ta xich' jinesel li lumetic avu'unique; xchi'uc li scajleb 

matanaletic avu'unique. J'ech'el chyavnaij o; xocol banamil chcom o li yavil scajleb 

matanal avu'unique. Li sloc'obal diosetic avu'unique ta xich' lilinel, ta xich' ulesel. Li 

scajleb xchic'ubiltac pom avu'unique ta xich' vuq'uesel. Scotol li c'usitic pasbil ta 

ac'obique ta xch'ay scotol. 

7C'alal chavilic ep chchamic te ta atojolique, jech chlic ana'ic ti vu'un Muc'ul Diosune. 

8Pero ta to jcomtsan jayibuc, ta to xcolic ta milel, jech ta spuc sbaic batel ta yantic 

banamil. 

9Li boch'otic cuxul chcomique te chlic sna'icun ta yantic banamil ti bu chucbilic 

batele. Te chlic sna'ic ti vu'un laj cac'be svocolic ta scoj ti imulivajic ta jtojol ta sventa 

ti laj yich'ic ta muc' yan diosetique. Te chlic q'uexovicuc stuquic ta scoj li xchopol 

talelic la spasic ta jtojole. 

10Jech chlic sna'ic ti vu'un Muc'ul Diosune, xchi'uc ti muc alticuc laj cal ti chcac'be 

tsots svocolique, xi li Diose’, uto”, xiyutun. 

11Jech laj yalbun noxtoc li Muc'ul Diose: “T'axo ta majel ac'ob, lico batel ta teq'uel, 

jech xaval: ¡Ay! Toj abul sbaic ta scoj ti toj chopol c'usi tspasic li israeletique, yu'un 

milbil chchamic ta espada, ta vi'nal, xchi'uc ta tsatsal chamel. 

12Li boch'o nom oyique chchamic ta tsatsal chamel; li boch'o nopol oyique chchamic 

ta espada; li boch'o cuxul to chcomique chchamic ta vi'nal. Ja' jech ta jloq'ues li 

sc'ac'al co'nton ta stojolique. 

13C'alal chavilic ep animaetic te ta stojol sloc'obaltac adiosique, xchi'uc te ta spat 

xocon scajleb matanaletic ta bic'tal vitsetic, ta yolon te'etic, xchi'uc ti butic laj 

achiq'uic pom ta stojol li sloc'obal adiosique, ja' to te chlic ana'ic o ti vu'un Muc'ul 

Diosun ta melele. 

14Ta jye' batel jc'ob ta stojolic, buyuc no'ox nacajtic batel, ta jc'atajesbe ta xocol 

banamil li yosilalique. Co'ol ta jcomtsan jech chac c'u cha'al li xocol banamil ta Diblat 

ti j'ech'el yavnaijem oe, yu'un jech tsna'ic o ti vu'un Muc'ul Diosun jtuque”, xi. 

Ezequiel 7 

Po'ot xa slajebal 

1Ital sc'opanun yan velta li Muc'ul Diose jech laj yalbun: 

2“Vo'ot xnich'on cristiano, jech xaval chac li'i: Li Muc'ul Diose, ja' li Cajvaltique, jech 

chal ta sventa li yosilal Israele: Ta xa xtal slajebal; ta xa xtal slajebal ta xchanjotal 

xchiquin li banamile. 

3Israel, ta xa xtal li alajebe. Ta jloq'ues sc'ac'al co'nton ta atojol; ta jchapanot ta sventa 

li c'usitic laj apase; ta xcac'bot acuch scotol li c'usitic toj chopol laj apase. 

4Me jutuc mu'yuc bu ta jts'icbot; mu'yuc ta jc'uxubinot. Ta xcac'bot atoj ti c'u x'elan 

stojol tsc'ane. Ta xcac'bot ta asat scotol li c'usitic chopol laj apase. 

5“Jech chcal vu'un li Muc'ul Diosune, vu'un li yajvalun scotole: Ta xtal tsots vocol ta 

atojol, mu'yuc spajebal. 

6Ta xa xtal li slajebale; ta xa xtal li slajebale. Ijulov xa, ta xa xtal ta atojol, nopol xa 

xtal. 

7Jnaclumetic li' ta banamil, ic'ot xa ta atojolic. Ista xa yorail, nopol xa sc'ac'alil li at-

o'ntone. Chlaj sc'oplal li xcuxetel o'ntonal te ta vitsetique. 

8Jutuc xa sc'an xajmalbot ta atojol li sc'ac'al co'ntone. Ta jloq'ues scotol li sc'ac'al 

co'nton ta atojole. Ta jchapanot ta sventa ti c'u x'elan laj apase; ta xcac'bot ta atojol 

scotol li c'usitic toj chopol laj apase. 

9Me jutuc mu'yuc bu ta jts'icbot, mu'yuc chac'uxubaj ta co'nton. Ta xcac'bot atoj ti c'u 

x'elan stojol tsc'an avabtele. Chc'ot ta atojol scotol li c'usitic toj chopolic laj apase, 

jech chana' o ti vu'un jtuc Muc'ul Diosun chacac'bot atoje. 

10“A'yo ava'ay, laj xa sta li sc'ac'alile; ivul xa ta atojol. Ja' xa yorail chavich' li vocole, 

nichinem xa lec li svarae, yich'oj xa lec yip li simaronile. 

11Li j'uts'intavaneje liquem xa; i'epaj xa li xchopolile. Me junuc mu'yuc boch'o chcom 

avu'unic; me junuc mu'yuc boch'o chcol comel. Mu'yuc c'usi xu' avu'un ta sventa 

ac'ulejal, ta sventa c'usi oy avu'un. 

12Ista xa yorail; ic'ot xa sc'ac'alil. Li boch'o chmanulaje mu'yuc xcuxet yo'nton. Li 

boch'o ta xchonolaje mu'yuc c'usi choc'ta, yu'un scotol oy ta sbaic li sc'ac'al yo'nton 

Diose. 

13Li boch'o oy c'usi chchone, mu'yuc xa c'usi ora tsut tal ta stojol yan velta, ac'o me 

cuxul to chcomic. Yu'un li vocol chtal ta stojolique mu xu' chlaj sc'oplal. Li boch'otic 

chopolique mu xu' tscolta sbaic o. 

14“Ta sjupanic oq'uesetic sventa pleito; ta to xchapan sbaic lec, pero mu'yuc boch'o 

xu' yu'un chbat ta pleito, yu'un scotolic chc'ot ta sbaic li sc'ac'al co'ntone. 

15Ta pat lume oy milel ta espada; ta yut lume oy tsatsal chamel xchi'uc vi'nal. Li 

boch'o ta pat lum oyic batele te chlajic ta milel. Li boch'o te oyic ta yut lume te 

chchamic ta vi'nal xchi'uc ta chamel. 

16Li boch'o chjatovic batel ta anil ta vitsetic ti x'oc'oletic batel jech chac c'u cha'al 

stsumute, ta jujuntal te chlic chamicuc ta scoj smul stuquic. 

17Ta xc'uniban li sc'obique; ta x'aluban li yacanique. 

18Ta xlic slapic c'u'il sventa vocol ti c'ux ta lapele. Ta xlic niquicuc ta tsots xi'el. Ta 

xchacpochtajic o ta q'uexlal, chich'ic juxbel scotol li stsotsil sjolique. 

19Ta sjipic ta xoraltic li saquil taq'uin oy yu'unique; mu'yuc stu chcom o li sc'anal 

taq'uinique. Mu xu' ta spoj sbaic ta saquil taq'uin, ta c'anal taq'uin ti c'alal chlic ilinuc 

li Muc'ul Diose, yu'un ja' ta scoj ti la sta o smul xchi'uquique. Ac'o me toj ep li saquil 

taq'uin li c'anal taq'uin yu'unique, mu xnoj xch'utic o yu'un; mu xpaj svi'nalic o. 

20Yu'un la sc'atajes ta stoyobbailic li st'ujumalic ti pasbilic ta c'anal taq'uine xchi'uc ta 

saquil taq'uine. La spasic o sloc'obaltac diosetic ti toj chopolique, ja' yu'un ta 

jcomtsanic o jech chac c'u cha'al c'a'ep. 

21Ta xcaq'uic ta sc'ob yanlumetic, yu'un ac'o yelc'anic batel. Ja' stojol svocolic chc'ot 

li chopol cristianoetic li' ta banamile, ta soquesic o scotol. 

22Yu'un ta jq'uej loq'uel jsat ta stojolic, jech ta xich' soquesel o li c'usitic lec oy cu'une, 

ja' li jch'ulnae. Yu'un ta x'och yac' sc'obic li j'eleq'uetique; ta xlic sbolibtasic o scotol. 

23“Chapano lec cadenaetic, yu'un inoj xa ta milubbail li avosilalique. Li alumalique 

noj ta sa'c'op, ta majbail ta jyalel. 

24Ta xquic' tal li cristianoetic ta banamil ti bats'i chopolique; ja' chtal sventainbeic 

snaic li achi'iltaque. Ta jpajesbe stoyobbailic li jtoybaetique; ta jsoquesbe o sc'oplal li 

vitsetic ti toybil yu'unique. 

25Ta xa xtal li tsots vocole; ta to sa'ic bu xu' tsta jun yo'ntonic, pero mu staic o. 

26Me ital li tsots vocole, xloc' x'och no'ox. Ja' jech xloc' x'och tal noxtoc li lo'iletic ti 

toj xi'balic sbae. Ta to sa'ic j'alc'opetic sventa ch-albatic c'usi chc'ot ta pasel, pero mu 

staic. Yu'un mu'yuc xa paleetic ti xu' chchanubtasatic yu'une; mu'yuc xa moletic ti xu' 

ch-albatic lec mantal yu'une. 

27Li ajvalile ta xlic ochuc ta c'op-o'nton. Li banquilaletique ta xlic yat yo'ntonic. Li 

jteclume ta xlic niquicuc ta xi'el, yu'un ta xcac'be stojic jech chac c'u cha'al stojol 

tsc'an li yabtelique. Ta jchapanic jech chac c'u cha'al spasojique, yu'un jech ac'o 

yotquinicun ti vu'un Muc'ul Diosune”, xi li Diose. 

Ezequiel 8 

Li Ezequiele i'ac'bat yil ta xch'ulel c'usi toj chopol tspasic te ta Jerusalén 

1C'alal yo'bal c'ac'al yochel svaquibal u ta svaquibal jabile, ja'o te chotolun ta jna 

jchi'uc li moletic ta Judae. Ta ora no'ox laj yac' tal sc'ob ta jtojol li Muc'ul Diose, ja' li 

Cajvaltique. 

2Jech ta ora no'ox oy c'usi laj quil xco'laj xchi'uc vinic yilel. Xlic ta xchucbenal xch'ut, 

xyal batel ta yacane xco'laj xchi'uc c'oc'. Xlic ta xchucbenal xch'ut, xmuy batel ta 

sjole; xco'laj xchi'uc bronce lec sts'ayayet. 

3Li c'usi xco'laj xchi'uc vinic laj quile la xach' tal sc'ob; la stsacbun ta stsotsil jol. Ta 

stsatsal Dios laj quich' liquel muyel c'alal ta o'lol vinajel. Li Diose ta jch'ulel laj yic'un 

batel ta Jerusalén. Te c'ot sva'anun ta yochebal yamaq'uil ch'ulna ta stuq'uil norte yo' 

bu oy li sloc'obal sdiosic ti la sa'be tsots sc'ac'al yo'nton Muc'ul Diose. 

4Laj quil te oy xojobal li Dios yu'un Israel jech chac c'u cha'al laj quil ono'ox ta 

stenlejaltique. 

5Jech laj yalbun: “Xnich'on cristiano, toyo batel asat le' ta stuq'uil nortee”, xiyutun. 

Jech la jtoy batel li jsate ja' to laj quil te oy ta sts'el ti'coralton li sloc'obal sdiosic ti la 

sa'be tsots sc'ac'al yo'nton Diose, ja' li ti'coralton sventa scajleb smoton Diose. 

6Jech laj yalbun noxtoc: “¿Me chavil c'usi toj chopol tspasic li smomnich'nabtac 

Israele? Ja' sventa chaq'uic namajcun loq'uel ta jch'ulna ti jech la spasique. Malao avil, 

ta to xavil yan li c'usi toj chopol tspasique”, xiyutun. 

7Jech laj yic'un batel ta yochebal yamaq'uil ch'ulna noxtoc. La jq'uel batel, te laj quil ti 

vomol li coraltone. 

8Jech laj yalbun: “Vomo xa ochel li coraltone”, xiyutun. Jech la jvom batel li 

coraltone; te laj quil jun ti'na. 

9Jech laj yalbun noxtoc: “Ochan batel, te chavil li c'usi toj chopol tspasic li 

achi'iltaque”, xiyutun. 

10Jech li'och batel, laj quil te loc'tabil sloc'obal ta c'alna scotol li quiletel chonetique, 

xchi'uc li chonbolometic ti toj chopolique, xchi'uc scotol li jaychop sloc'obal diosetic 

sloc'taojic li israeletique. 

11Ta stuq'uil li c'usi loc'tabilique te va'ajtic lajuneb xchanvinic (70) viniquetic, ja' li 

banquilaletic yu'un israeletique. Ja' te oy ta o'lol yu'unic li Jaazanías xnich'on Safane. 

Stsacanojic jujun xchic'ubil pom; te ta xchiq'uic pom ta stojol li c'usi loc'tabilique. 

Ic'uben no'ox xch'ayilal chmuy yu'unic li pome. 

12Jech laj yalbun: “¿Me chavil c'usi tspasic ta mucul li moletic yu'un achi'iltaque, ta 

jujun scuartoic sloc'taojic sloc'obal li diosetic yu'unique? Li stuquique jech chalic: 

‘Mu xijyilutic li Muc'ul Diose, yu'un scomtsanoj xa li cosilaltic li'i’, xiic. 

13Malao avil, ta to xavil c'usitic yan toj ech'em chopol jech chac le'e”, xi. 

14Jech laj yic'un batel ta ti'coralton ta stuq'uil norte ta xch'ulna li Muc'ul Diose. Te laj 

quil oy antsetic te chotajtic choc'taic li sdiosic Tamuze. 

15Jech laj yalbun li Diose: “¿Me chavil le'e?”, xiyutun. Jech laj yalbun: “Malao avil, ta 

to xavil yan toj ech'em chopol tspasic jech chac le'e”, xiyutun. 

16Jech laj yic'un batel ta yut yamaq'uil xch'ulna li Muc'ul Diose. Laj quil te oy vo'ob 

xcha'vinic (25) viniquetic ta o'lol yu'unic li scajleb smoton Dios xchi'uc li ti'ch'ulnae. 

Li viniquetique sva'lupatinojic comel li ch'ulna yu'un Muc'ul Diose; ja' sq'uelojic batel 

li sloq'ueb c'ac'ale. Squejanoj sbaic; ja' chich'ic batel ta muc' li c'ac'ale. 

17Jech laj yalbun li Diose: “¿Me chavil scotol le'e? Li judaetique muc ta'louc o cha'yic 

ti tspasic c'usi toj chopol li' no'oxe. Solel la snojesic ta xchopolilic noxtoc li 

avosilalique, yo'to ech'em la sa'bicun o sc'ac'al co'nton. Solel la sye'ilanic ta jsat li 

sts'unubal-te'ic c'alal chich'ic ta muc' sdiosique. 

18Lec oy ti jech tspasique. Ta jpas cabtel jchi'uc sc'ac'al co'nton ec. Mu'yuc ta jpasbeic 

o perdón; mu'yuc chc'uxubajic ta co'nton. Ac'o me tsots ch-avanic ta jchiquin, mu'yuc 

ta jtuc'ulanbeic o”, xiyutun li Diose. 

Ezequiel 9 

Li Ezequiele laj yil ta xch'ulel ti ichamic li boch'otic oy smulique 

1Laj ca'ay oy boch'o tsots laj yaptaun ta jchiquin, jech laj yal: “Ivulic xa li boch'o tal 

yac'beic stoj smul li lume. Yich'anoj tal yabtejeb jujunic sventa chmilvanic”, xiyutun. 

2Jech laj quil oy vaquib viniquetic ch-ochic tal ta ti'na ta cajal ta stuq'uil norte, 

yich'anoj tal yabtejeb jujunic. Oy jun te cacal tal ta o'lol yu'unic, slapoj tal c'u'il pasbil 

ta lino no. Te xch'icoj tal ta xchucbenal xch'ut jun yabtejeb sventa ts'ibajel. C'alal 

i'ochic tale, te vul sva'an sbaic ta stuq'uil scajleb smoton Dios ti pasbil ta broncee. 

3Li xojobal Dios yu'un Israele itoy muyel te ta yac'ol li chib sloc'obal querubine; te bat 

yac' sba ta ti'ch'ulna. Li Muc'ul Diose laj yic' li jun vinic ti pasbil ta lino no sc'u'e, 

xchi'uc ti yich'oj jun yabtejeb sventa ts'ibajele. 

4Jech laj yalbe: “Bat xano scotol li lum Jerusalene; ac'anbo senyail ta sti'baic scotol li 

boch'otic ch-oq'uic, chat yo'ntonic ta scoj li c'usi toj chopol chich' pasel li' ta 

Jerusalene”, xut. 

5Li yantique jech laj yalbe: “Nablanic batel ta spat ec li vo'oxuque, bat xanic scotol li 

lume. Milic scotol li boch'otic chataique; me jutuc mu me xac'uxubinic, mu me abuluc 

sba chavilic. 

6Milic li moletique, li queremetique, li tsebetique, li ololetique, xchi'uc li antsetique; 

me junuc mu me xacomtsanic. Te xaliquesic ta jch'ulna. Yan li boch'otic yich'ojbeic 

senyaile mu me xavac' ac'obic ta stojol”, xut. Jech la sliques yabtelic ta stojol li 

moletic te oyic ta ch'ulnae. 

7Ts'acal jech laj yalbe noxtoc: “Batanic, bat soquesic o ta jyalel li ch'ulna cu'une; 

nojesic ta animaetic li yamaq'uile”, xut. Jech iloq'uic batel, bat smilic scotol li 

cristianoetic te ta lume. 

8C'alal iloq'uic batele, jtuc no'ox te licom. Jech lic jpatan jtuts'an jba ta banamil; tsots 

li'avan jech laj cal: “¡Ay, Cajval, Muc'ul Dios! ¿Me yu'un chavules noxtoc li scomelal 

israeletique? ¿Me yu'un chaloq'ues scotol sc'ac'al avo'nton ta stojol li lum 

Jerusalene?”, xcut. 

9Jech laj yalbun: “Li smul la sa'ic ta jtojol li Israel xchi'uc Judae toj ep ta jyalel. Li 

avosilalique inoj ta ch'ich' yu'unic. Li alumalique inoj ta c'usitic mu'yuc tuc' tspasic. 

Yu'un jech laj yalic: ‘Laj xa sjip ta yo'nton cosilaltic li Muc'ul Diose. Mu xil li c'usi ta 

jpastique’, xiic. 

10Ja' yu'un me jutuc mu'yuc abul sba chquilic; persa ta xcac'be stojic li c'usi chopol la 

spasique”, xiyutun. 

11Ts'acal laj quil isut tal li vinic ti pasbil ta lino no sc'u'e xchi'uc ti yich'oj jun yabtejeb 

sventa ts'ibajele, jech vul yal: “Laj xa jpas scotol li c'usi laj avalbune”, xi. 

Ezequiel 10 

Li xojobal Diose itots batel ta ch'ulna 

1Ts'acal laj quil xco'laj xchi'uc jun chotlebal pasbil ta zafiro ton te ta yac'ol sjol li 

querubinetique. 

2Li vinic ti pasbil ta lino no sc'u'e ic'opanat, jech i'albat: “Tic'o aba ochel te ta xotxotil 

li yacan caretaetique. Jopo tal jopuc li tsanajtic ac'al te oye; vijo batel ta sba li lume”, 

x'utat. Jech te jq'ueloj i'och batel. 

3Li querubinetic laj quile te oy ta xocon ch'ulna ta stuq'uil sur. Li xcha'c'olal yamaq'uil 

ch'ulnae nojem ta toc. 

4Li xojobal Muc'ul Diose itoy muyel ta sba yac'ol li sloc'obal querubinetique; te bat 

yac' sba ta ti'ch'ulna. Li ch'ulnae inoj ta toc. Li yamaq'uile inoj ta saquil stsatsal 

xojobal li Muc'ul Diose. 

5Li xic' querubinetique xvinaj to chbac' te ta sba c'olal yamaq'uil ch'ulna. C'alal 

chbaq'ue, ja' jech chac c'u cha'al chc'opoj li Dios ti ech'em svu'ele. 



1423 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

6C'alal i'albat mantal li boch'o pasbil ta lino no sc'u' ti ac'o bat sjop tal li ac'ale, jech 

i'och batel; te la sva'an sba ta yut li xotxotil yacan caretae. 

7Oy jun querubín laj yac' tal sc'ob te ta o'lol li yantic querubinetique. La sjop li ac'ale; 

laj yac'be ta sc'ob li vinic ti pasbil ta lino no sc'u'e. C'alal la stsac ac'al li vinique, iloc' 

batel. 

8Ta ora ivinaj jun c'obil yilel te ta yolon xiq'uic li querubinetique. 

9C'alal la jq'uel batele, te laj quil chanib yacan careta, jun ta jujun li querubinetique. Li 

yacan caretae xco'laj xchi'uc crisólito ton yilel. 

10Li chanib yacan caretae co'ol x'elan pasbilic. Li jujune tic'ajtic ta yut xchi'ilic yilel. 

11C'alal chanovic batel li querubinetique, ta xchanjotal yelov xu' chanovic. Mu 

persauc chjoyijic ti c'alal chanovic batele; te no'ox tuc' chlic xanovicuc batel ti c'u 

x'elan oyique. 

12Li sbec'talic, li spatic, li sc'obic, xchi'uc li xiq'uique, nojem ta puru satil. Ja' jech ec 

li chanib yacan caretaetique. 

13Li yacan caretaetique jech ch-albatic laj ca'ay: “xotajtic”, xi sc'oplalic. 

14Li chanib querubinetique oy chanib sat jujunic: li sbae sat querubín yilel; li xchibale 

sat cristiano yilel; li yoxibale sat león yilel; li xchanibale sat xic yilel. 

15Li querubinetique itotsic; ja' ono'ox li querubinetic ti laj quil te ta uc'um Quebare. 

16C'alal chanovic batel li querubinetique, co'ol chanovic batel xchi'uc li yacan 

caretaetique. C'alal chvilic totsel ta banamile, te nabal chtoyic ec li yacan caretaetique; 

mu'yuc tsvoc' sbaic o. 

17C'alal chpajic ta xanubale, te nabal chpajic ec. C'alal tstotsique, te nabal tstots 

xchi'uquic noxtoc. Yu'un jmoj stsacoj sba ti c'u x'elan cuxulique. 

18Li xojobal Muc'ul Diose itots batel ta sti' li ch'ulnae; te bat yac' sba ta sba yac'ol li 

querubinetique. 

19Li querubinetique la stoy xiq'uic; te jq'ueloj ivilic totsel ta banamil. C'alal ivilic 

muyele, te nabal imuy ec li yacan caretaetique. Te c'ot pajicuc ta sti' xch'ulna Muc'ul 

Dios ta stuq'uil sloq'ueb c'ac'al. Li xojobal Dios yu'un Israele te oy ta sba yac'ol li 

querubinetique. 

20Ja' li querubinetic ti laj quil ono'ox te ta uc'um Quebar ti ta olon oyic yu'un li Dios 

yu'un Israele. Laj ono'ox cotquin ti ja' li querubinetique. 

21Li jujunique oy chanib satic xchi'uc chanib xiq'uic. Te ta yolon xiq'uique xco'laj 

xchi'uc sloc'obal sc'ob cristiano. 

22Li satique ja' co'ol jech chac c'u cha'al laj quil te ta uc'um Quebare; co'ol x'elanic ta 

q'uelel, xchi'uc co'ol stalelic. Li jujunique xu' te no'ox tuc' chanovic loq'uel ta 

stuq'uilic ti c'u x'elan oyique. 

Ezequiel 11 

Laj yich'ic utel li banquilaletic ti toj chopolique 

1Li svu'el stsatsal Diose la slicun muyel, laj yic'un batel ta sti' xch'ulna Muc'ul Dios te 

ta stuq'uil sloq'ueb c'ac'al. Te laj quil vo'ob xcha'vinic (25) viniquetic, te xchi'uquic li 

Jaazanías xnich'on Azure, xchi'uc li Pelatías xnich'on Benaiae, ja' li banquilaletic 

yu'unic te ta lume. 

2Li Muc'ul Diose jech laj yalbun: “Vo'ot xnich'on cristiano, le'e ja' li viniquetic ti 

yochelic xchapanel c'usitic toj chopole, xchi'uc ti chalic chopol mantal li' ta lume. 

3Jech chalic: ‘Mu'yuc c'usi chc'ot ta pasel ta ora. Jva'antic naetic. Li lume ja' jech 

chc'ot cu'untic jech chac c'u cha'al bin. Li vu'utique ja' jech chijc'ot jech chac c'u cha'al 

ti'bol ti lec tiq'uil ta yute’, xiic. 

4Ja' yu'un, bat albo c'usi chc'ot ta pasel ta stojolic”, xi li Muc'ul Diose. 

5Ta ora ivul ta jtojol stsatsal svu'el li Muc'ul Diose, jech laj yalbun: “Jech xaval: ‘Jech 

chal li Muc'ul Diose: Vo'oxuc israeletic, ca'yoj li c'usi chavalique, jna'oj c'u x'elan li 

atoyobbailique. 

6Li vo'oxuque ep xa lamilvanic li' ta lum, laj xa anojesic ta animaetic li xoraltic 

avu'unique. 

7Ja' yu'un, vu'un li Muc'ul Diosune, jech chacalboxuc ta jamal: Li lume ja' bin ta xc'ot; 

li ti'bol chavalique ja' li animaetic laj amilique, ma'uc li vo'oxuque. Li vo'oxuque ta 

jloq'uesoxuc ta yut li bine. 

8Ta sventa ti xi'emoxuc yu'un li milel ta espadae, ja' yu'un milel ta espada ta jtacboxuc 

tal, vu'un chcal jtuc, vu'un li Muc'ul Diosune, vu'un li Avajvalicune. 

9Ta jloq'uesoxuc batel li' ta yut li bine; ta xcac'oxuc ta sc'ob yanlum cristianoetic, 

yu'un ta xcac' atojic li c'usi laj apasique. 

10Milbil ta espada chachamic. Ta sts'aquil avosilalic ta xcac'boxuc atoj li amulique, 

yu'un jech chana'ic ti vu'un Muc'ul Diosune. 

11Li yut lume ma'uc yut bin ta xc'ot avu'unic; li vo'oxuque ma'uc jech chac c'u cha'al 

ti'bol chac'otic. Ta sts'aquil to yosilal Israel chbat cac'boxuc atoj amulic, 

12yu'un jech ac'o avotquinicun ti vu'un Muc'ul Diosune. Yu'un li vo'oxuque muc ja'uc 

xach'unic li c'usitic laj calboxuque, muc ja'uc xapasic li mantaletic cu'une. Ja' laj 

apasic c'u x'elan stalelic li yanlum cristianoetic te setelic ta naclej ta apat ta 

axoconique, xi li Diose’, uto”, xiyutun. 

13C'alal ja' to no'ox laj cal c'usi chc'ot ta pasele, iyal ta lum li Pelatías xnich'on 

Benaiae, jech icham o. Li vu'une ta ora la jpatan, la jtuts'an jba ta banamil; tsots 

li'avan, jech laj cal: “¡Ay, Cajval, Muc'ul Dios! ¿Me yu'un chavules o ta j'ech'el li 

scomelal smomnich'nabtac Israele?”, xcut. 

La xchapan c'usi xchapanoj ta stojol israeletic li Diose 

14La sc'opanun yan velta li Muc'ul Diose jech laj yalbun: 

15“Vo'ot xnich'on cristiano, li jnaclumetic ta Jerusalene jech chalbeic sc'oplal li 

achi'iltaque, li avuts' avalaltaque xchi'uc scotol li smomnich'nabtac Israele: ‘Le'e 

inamajic xa loq'uel ta stojol li Muc'ul Diose; vu'utic xa la jventaintic o li banamile’, 

xiic. 

16Ja' yu'un jech xavalbe ya'yic: ‘Jech chal li Muc'ul Diose: Ac'o me vu'un la jipic batel 

ta nom ta yantic lum, ac'o me la jpuquic batel ta yantic banamil, pero vu'un xch'ulnaic 

c'otemun te ta yantic banamil ti bu ic'otique’, xi li Diose, utic. 

17Jech xavalbe noxtoc: ‘Jech chal li Muc'ul Diose: Vu'un ta xlic quiq'uic sutel tal ta 

yantic lum ti bu la jpuquic batele; ta jtsobic sutel tal scotol; ta xvul cac'beic yan velta 

li yosilal Israele. 

18Ta xlic suticuc tal yan velta ti bu yosilalic ono'oxe; ta xvul sloq'uesic scotol li 

sloc'obaltac sdiosique xchi'uc scotol li c'usitic toj chopolic la spasique. 

19Ta jelbe yo'ntonic; ta xcac'be ach' stalelic. Ta jloq'uesbe li yo'ntonic ti toj tsots jech 

chac c'u cha'al tone; ta xcac'be lec c'un yo'ntonic. 

20Yu'un jech xu' chlic xch'unic li c'usitic caloje, jech xu' chlic spasic li mantaletic 

cu'une, jech xu' chc'ot ta pasel yu'unic scotol. Ja' jteclumal chc'otic o, vu'un Diosun 

yu'unic chic'ot. 

21Yan li achi'iltac ti ja' yac'oj yo'ntonic o yich'el ta muc' li sloc'obaltac sdiosic ti toj 

xi'balic sbae, xchi'uc ti ja' batem yo'ntonic o spasel li sbol talelique ta persa ta xcac'be 

stojic, xi li Diose’, uto”, xiyutun. 

22Li querubinetique ivilic batel xchi'uc li yacan caretaetique xchi'uc li xojobal Dios 

yu'un Israel te oy ta sba yac'olique. 

23Li xojobal Diose itoy batel te ta lum, te bat yac' sba ta vits ta stuq'uil sloq'ueb 

c'ac'al., 

24Li svu'el stsatsal Diose laj yic'un batel yan velta ta jch'ulel te ta yosilal li caldeaetic 

yo' bu chucbilic batel li yantic israeletique. Jech te isacch'ay li c'usi laj quil ta 

jch'ulele. 

25Scotol li jchi'iltactic chucbilic batele lic calbe ya'yic scotol c'usitic laj yac'bun quil li 

Muc'ul Diose. 

Ezequiel 12 

Li Ezequiele la spasbe senyail ti chich'ic chuquel batel ta yan banamile 

1La sc'opanun yan velta li Muc'ul Diose, jech laj yalbun: 

2“Xnich'on cristiano, vo'ote te nacalot ta stojol li jtoyba cristianoetique. Oy satic pero 

mu xilic, oy xchiquinic pero mu xa'ibeic smelol, yu'un ja' bats'i jtoyba cristianoetic. 

3Ja' yu'un li vo'ote chapano c'usi chtun avu'un; loc'an batel ta ana jech chac c'u cha'al li 

boch'o chucbil chbat ta yan banamile. Ta c'ac'altic xapas, ta sat scotol achi'iltac xaloc' 

batel. Oy yic'al ja' to jech chc'ot ta yo'ntonic, yu'un solel jtoybaetic ta jyalel. 

4Ta c'ac'altic xaloq'ues li c'usi oy avu'une; ta satilal xapas jech chac c'u c'u cha'al 

chucbil xa chabat yilel. Ta mal c'ac'al xaloc' batel; ta sat scotolic xavich' batel c'usitic 

oy avu'un, jech chac c'u cha'al li boch'o chucbil xa batele. 

5Ta satilal xavom li coraltone, yu'un ja' te chajelov batel. 

6C'alal ch-ic'ub osile, ta sat scotolic xacajan loq'uel ta anecub li c'usi chtun avu'une; 

maco asat ti c'u cha'al mu xaq'uel li avosilale. Ja' senyail ti jech ta xc'ot ta pasel ta 

stojol li achi'iltaque”, xiyutun. 

7Jech lic jchapan jba jech chac c'u cha'al laj yalbun li Diose. Ta c'ac'altic la jchapan 

c'usi oy cu'un jech chac c'u cha'al chchapan c'usi chtun yu'un li boch'o chucbil chbat ta 

yan banamile. Ta mal c'ac'al la jvom ta jc'ob li coralton sventa te chiloc' batele. Ta 

ac'ubaltic liloc' batel ta satilal; la jcajan batel ta jnecub li c'usitic chtun cu'une. 

8Ta sob yoc'omal la sc'opanun li Muc'ul Diose, jech laj yalbun: 

9“Xnich'on cristiano, me jech chasjac'bot li jbajmantal israeletique: ‘¿C'usi chapas 

le'e?’, me xayutote, 

10Jech xatac'be: ‘Jech chal li Muc'ul Diose, ja' li Cajvaltique: Le'e ja' smelol c'usi 

chc'ot ta pasel ta stojol li ajvalil ta Jerusalene xchi'uc scotol li jnaclumetique. 

11Li c'usi ta jpase ja' senyail li c'usi chc'ot ta pasele. Ja' jech chc'ot ta pasel ta atojolic 

li vo'oxuque, yu'un tsta yorail chaloq'uic batel; chucbil chabatic ta yan banamil. 

12Li banquilal avu'unique ta persa ta scajan loq'uel ta snecub li c'usi chich' batele. Ta 

ac'ubaltic ta xloc' batel; ta svom loq'uel sbe ta coralton; ta smac loq'uel sat yu'un jech 

mu x'ilat, xchi'uc jech mu sq'uel comel li yosilale. 

13Pero vu'un ta jyac ta ch'ojon, jech te mit'il chc'ot ta jyoc. Ta xcac' ic'atuc batel ta 

Babilonia ta yosilal li caldeetique, pero mu'yuc bu ta sq'uel ta sat, yu'un te ta xc'ot 

chamuc. 

14Scotol li boch'otic te xchi'inojic ti chcoltavanique xchi'uc scotol li yajsoldadotaque 

ta jpuquic batel ta xchanjotal xchiquin banamil, ta jloq'ues batel quespada ta spatic. 

15C'alal ta xlic jpuquic batel ta yantic lum, ta yantic banamile, jech chlic sna'ic ti vu'un 

Muc'ul Diosune. 

16Jutuc xa no'ox ta xcac' colicuc ta milel ta espada, ta vi'nal, xchi'uc ta tsatsal chamel; 

yu'un jech ac'o c'ot yilic te ta yantic lum ti toj chopol c'usi la spasique. Jech chlic 

sna'ic ti vu'un Muc'ul Diosune, xi li Diose’, uto”, xiyutun. 

Laj yich' alel yan velta ti chtal tsots vocole 

17La sc'opanun yan velta li Muc'ul Diose, jech laj yalbun: 



1427 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

18“Xnich'on cristiano, nican ta xi'el ti c'alal chave'e; ato avo'nton yilel ti c'alal 

chavuch' vo'e. 

19Jech xavalbe li jnaclumetic ta banamile: ‘Li Muc'ul Diose jech chal ta sventa li 

jnaclumetic li' ta Jerusalene xchi'uc ta scotol li yosilal Israele: Ta xi'el xa chlic ve'icuc; 

ta at-o'nton chlic yuch'ic vo', yu'un li yosilalique ta xich' pojel scotol ta scoj simaronil 

li jnaclumetique. 

20Li lumetic ti oy lec yajvale xch'ijan chcom; li banamile yavnaijem chcom o, yu'un 

jech chlic sna'ic ti vu'un Muc'ul Diosune, xi li Diose’, uto”, xiyutun. 

21La sc'opanun yan velta li Muc'ul Diose, jech laj yalbun: 

22“Xnich'on cristiano, ¿c'usi smelol yu'unic li slo'ilic achi'iltac ti jech chalique: ‘Inatub 

xa sc'ac'alil; li c'usi chich' alel ti chc'ot ta pasele chch'ay no'ox batel’, ti xiique? 

23Jech xavalbe ya'yic: ‘Jech chal li Cajvaltique, ja' li Muc'ul Diose: Li c'usi chalic le'e 

ta xcac' ch'ayuc o ta alel te ta stojol li israeletique’, xi. Jech chal noxtoc: ‘Po'ot xa tsta 

sc'ac'alil, ta xa xc'ot ta pasel scotol li c'usitic laj yich' aq'uel ta ilele. 

24Chlaj sc'oplal ti oy boch'o ch-epalc'opoj ti chal oy c'usi i'ac'bat yil ti mu meleluque. 

Chlaj sc'oplal ti oy boch'o chlo'lavan te ta stojol li israeletique. 

25Yu'un vu'un chic'opoj jtuc, vu'un li Muc'ul Diosune, jech persa chc'ot ta pasel li c'usi 

chcale; mu xa epuc c'ac'al chjalij. Vo'oxuc li jtoyba israeloxuc ti cuxuloxuc li' ta orae, 

ta xavil ta asat atuquic ti chc'ot ta pasel li c'usitic laj cale, xi li Diose’, uto”, xiyutun. 

26La sc'opanun yan velta noxtoc li Diose, jech laj yalbun: 

27“Li achi'iltaque jech chalic ta atojol: ‘Li c'usi i'ac'bat yil ta xch'ulel li vinic le'e 

ma'uc sventa chc'ot ta pasel ta ora; li c'usi chal li vinic le'e ja' sventa ep jabil chbat’, 

xiic. 

28Ja' yu'un jech xavalbe ya'yic: ‘Jech chal li Cajvaltique, ja' li Muc'ul Diose: Mu xa 

epuc c'ac'al sc'an xc'ot ta pasel li c'usi laj cale. Scotol li c'usi iloc' ta quee persa chc'ot 

ta pasel scotol, xi’, uto”, xiyutun li Diose. 

Ezequiel 13 

Stojol smul jlo'lavanej j'alc'opetic 

1La sc'opanun yan velta li Muc'ul Diose, jech laj yalbun: 

2“Xnich'on cristiano, albo c'usi smulic li j'alc'opetic te ta Israele, ja' li j'alc'opetic ti 

tsnop ta yo'nton stuquic li c'usi chalique, jech xavalbe: ‘A'yic c'usi chal li Muc'ul 

Diose. 

3Jech chal li Cajvaltic Diose: ¡Toj abul abaic, bol j'alc'opetic, vo'oxuc ti chanop ta ajol 

atuquic li c'usi cha'ac'bat avil acuyojique, ac'o me mu'yuc c'usi chavilic! 

4Israel, li j'alc'opetic avu'une ja' jech chac c'u cha'al vetetic te ta poco' yavnaetic. 

5Me jutuc mu'yuc c'usi spasojic sventa chascoltaoxuc, sventa chcuch avu'unic li 

muc'ta pleito c'alal tsta yorail tstac tal li Muc'ul Diose. 

6Li c'usi laj yil scuyojique altic, li c'usi laj yalic chc'ot ta pasele puru epalc'op. Jech laj 

yalic: Ja' la sc'opanuncutic li Muc'ul Diose, xiic, pero muc tacbilicuc cu'un. Jun xa 

yo'nton tsmalaic chc'ot ta pasel yilel li c'usi chalique. 

7Li c'usi laj avilic acuyojique puru nopbil. Li c'usi laj avalic chc'ot ta pasele puru 

epalc'op. Chavalic ti vu'un ta jventa chac'opojique, pero li vu'une mu'yuc c'usi 

calojboxuc. 

8Ja' yu'un jech chcal vu'un li Muc'ul Diosune: Ta sventa ti altic nopbil c'usi chavalique 

xchi'uc ti mu meleluc li c'usi chavil acuyojique, a'yo ava'yic, vu'un jtuc ta 

jcontrainoxuc. 

9Ta xcac' jc'ob ta atojolic vo'oxuc ti oy c'usi laj avil acuyoj abaique, xchi'uc ti chavalic 

puru epalc'ope. Muc teuc chcom achi'inic bu tstsob sbaic li jteclumale; muc teuc tsacal 

chcom abiic ta svunal sbi li smomnich'nabtac Israele. Jech noxtoc, mu'yuc xa bu 

chasutic tal yan velta ta yosilal li Israele, yu'un jech ac'o ana'ic ti vu'un Muc'ul 

Diosune, xi li Diose’, uto”, xiyutun. 

10“Ta melel ja' la slo'laic li jteclum cu'une, jech laj yalbeic: ‘Junuc co'ntontic, mu'yuc 

c'usi chc'ot ta pasel’, xiic, pero mu meleluc. Ja' jechic jech chac c'u cha'al boch'o 

tsva'an pac'benal na ti mu'yuc tsotse, ti tsmac lec ta bonel ta tane. 

11Li boch'o tsbon ta tan li spac'benal nae, albo ti ta ono'ox xvuc' yalele, yu'un ta xtal 

tsots ic'al vo'; ta jtac tal bot jech chac c'u cha'al ton; ta x'ech' vuq'uesatuc ta muc'ta 

tsatsal ic'. 

12C'alal vuq'uem xa'oxe, jech chlic yalic: ‘¿C'usi spas ti lec laj yich' bonel ta tane?’, 

xiic. 

13Yu'un jech caloj vu'un li Muc'ul Diosune: Ta jvuq'ues ta sc'ac'al co'nton, ta jvuq'ues 

ta tsatsal chauquil vo'. Ta jtac tal tsots ic'al vo', xchi'uc muc'tic bot jech chac c'u cha'al 

ton; ta slomes o scotol. 

14Ja' jech ta jvuq'ues scotol li pac'benal na ti vo'oxuc laj abonic lec ta tane. Ta jvuq'ues 

yalel c'alal ta banamil; jeche' jamal chcom scotol. C'alal ta xlom yalele, li vo'oxuque 

te chanet'ujic, jech chana'ic o ti vu'un Muc'ul Diosune. 

15C'alal me laj xa jloq'ues sc'ac'al co'nton ta stojol li spac'benal nae xchi'uc ta stojol li 

boch'otic la sbonic ta tane, jech chcal: Mu'yuc xa te oy li spac'benal nae xchi'uc li 

j'alc'opetic ta Israel ti la sbonic ta tan li spac'benal nae, 

16ja' li boch'o laj yalic ti i'ac'bat yilic ti mu'yuc chtal vocol li' ta Jerusalene, pero mu 

meleluc, xichi”, xi li Muc'ul Diose. 

Stojol smul jlo'lavanej j'alc'op antsetic 

17“Xnich'on cristiano, li' ta orae ja' xa xaq'uel batel li antsetic te ta alumal ti chalic 

c'usi chc'ot ta pasel ta jventa scuyojique. Albo ti staoj tsots smulique. 

18Jech xavalbe: ‘Jech chal li Muc'ul Diose ja' li Cajvaltique: ¡Toj abul abaic vo'oxuc ti 

chalo'laic achi'iltaquique! Yu'un chajalic xchuc nuc' c'abaletic, xchi'uc poc' sventa 

smac jolil ta sventa biq'uit muc'; chavalbeic ti xu' chapasic o c'usi toj labalic sbae. 

¿Me mu ja'uc no'ox chalo'laic jteclumal, yu'un jech mu'yuc avocolic li vo'oxuque? 

19Ta jop no'ox cebada, ta juteb no'ox pan chasoquesbicun jc'oplal ta stojol li 

jteclumale, xchi'uc chavaq'uic ta milel li boch'o mu'yuc sc'oplal chchame. Ja' cuxul 

chacomtsanic li boch'o sc'oplal chchame. Puru epalc'op chavalbeic li achi'iltaquic ti 

lec cha'yic ya'yel li avepalc'opique. 

20Ja' yu'un jech chcal vu'un li Muc'ul Diosune: A'yo ava'yic, vu'un ta jcontrain li 

c'usitic chajalic ti chavalic ti oy svu'ele, ti ja' chayaquic o jech chac c'u cha'al mut li 

achi'iltaquique. Vu'un ta jcolta loq'uel ta ac'obic li achi'iltaquique; ta xcac' ti jun 

yo'nton ac'o vilicuc batele. 

21Ta jli' li poq'uetic chajalic ti oy svu'el acuyojique, jech chcol loq'uel ta ac'obic li 

jteclumale, jech muc teuc chucul chcomic o ta atojolic. Jech chana'ic o ti vu'un Muc'ul 

Diosune. 

22Ta sventa ti chavac'beic yat yo'nton ta scoj avepalc'opic li boch'otic tuc' yo'ntonique, 

ac'o me mu'yuc jech ta jpas li vu'une, xchi'uc ta sventa ti laj atsatsubtasbeic yo'nton li 

boch'otic chopolique yu'un jech mu me scomtsanic li chopol be stamojique, 

23jech j'ech'el ta xlaj sc'oplal o ti oy c'usi chavil ta ach'ulelic ti mu'yuc stue, xchi'uc 

chlaj sc'oplal o ti xana'ic c'usi chc'ot ta pasel acuyojique. Jech ta jcolta o loq'uel ta 

ac'obic li jteclumale. Jech chana'ic ti vu'un Muc'ul Diosune. 

Ezequiel 14 

Scontrainel boch'otic chich'ic ta muc' c'usitic cuybil ta diosetic 

1Te italic ta jtojol jayibuc moletic ta Israel; te vul chotiicuc ta jtojol. 

2Ta ora te ivul ta jtojol sc'op li Muc'ul Diose, jech laj yalbun: 

3“Xnich'on cristiano, li viniquetic li' oyique, ja' li boch'otic batem yo'ntonic o ta stojol 

li sloc'obal sdiosique, xchi'uc ti ja' laj yac' yo'ntonic o snopel li c'usi sventa chyalic o 

ta lum yu'une, ¿me yu'un chcac' ti chisjac'bicun li c'usi tsc'anique? 

4Jech xavalbe ya'yic: ‘Jech chal li Muc'ul Diose, ja' li Cajvaltique: Boch'ouc no'ox te 

ta Israel ti ja' batem yo'nton yich'el ta muc' li c'usitic cuybil ta diosetique, ti ja' yac'oj 

yo'nton ta snopel li c'usi chyalic o ta lum xchi'uquique, me chtal sjac' ta stojol j'alc'op 

cu'un li c'usi tsc'an tsna'ique, ja' no'ox chcalbe ta jamal ti ja' jech yepal chcac'be stojol 

jech chac c'u cha'al yepal sloc'obal sdiostaque. 

5Yu'un jech xu' ta jtijbe yo'ntonic li smomnich'nab Israel ti scomtsanojicun ta scoj li 

sloc'obal sdiosic yich'ojic ta muq'ue’, xi li Diose, uto. 

6“Jech xavalbe scotol li ateclumale: ‘Jech chal li Muc'ul Diose, ja' li Cajvaltique: 

Sutanic tal ta jtojol. Voc'o abaic ta stojol li c'usitic mu'yuc stu jech chac c'u cha'al 

c'a'epe. Jipic comel ta avo'ntonic li c'usitic toj chopol chapasique’, uto. 

7‘Me oy junuc achi'ilic ta israelal, o me yanlum ti te nacal ta atojolique, me chlic svoc' 

sbaic ta jtojol, me ja' chbat yich'ic ta muc' li c'usitic mu'yuc stu jech chac c'u cha'al 

c'a'epe, me ja' chac' yo'ntonic o snopel li c'usi sventa chyalic o ta lum xchi'uquique, 

me ts'acal chtalic ta stojol j'alc'op yu'un oy c'usi chisjac'bicune, vu'un jtuc ta jtac'be, 

vu'un li Muc'ul Diosune. 

8Ta jva'lebin jba jchi'uc li vinique; ta xcac' comuc ta sventa senyail, xchi'uc ta ya'yej 

slo'il cristianoetic. Ta jts'et o loq'uel te ta stojol li jteclumale, yu'un jech tsna'ic o ti 

vu'un Muc'ul Diosune, xi li Diose’, uto. 

9“Me oy jun j'alc'op chlaj ta lo'lael ti chal c'usi mu meleluque, yu'un vu'un jtuc la jlo'la 

li j'alc'op le'e, ts'acal chcac'be stoj; ta xcules o ta stojol li jteclumal Israele. 

10Xchibalic ta stoj smulic ta scoj xchopolilic; tstoj smul li j'alc'ope xchi'uc li boch'o oy 

c'usi tsjaq'ue, 

11yu'un jech mu teuc ta xch'ayilanic o ta be li smomnich'nab Israele, xchi'uc jech mu 

teuc tsbolibtas sbaic o ta scoj li smulique. Jech ja' jteclumal chc'otic o, vu'un Diosun 

yu'unic chic'ot”, xi li Muc'ul Diose, ja' li Cajvaltique. 

Chich' stojol smul li lum Jerusalene 

12La sc'opanun yan velta li Muc'ul Diose, jech laj yalbun: 

13“Vo'ot xnich'on cristiano, me oy jun banamil tsa' smul ta jtojol, me solel ja' tspas o li 

c'usi tsc'an yo'ntone, ta xcac' jc'ob ta stojol; ta xculesbe scotol li ve'lil oy yu'une; ta 

jtacbe tal tsots vi'nal; ta jmilbe scotol li yajvaltaque xchi'uc li chonbolometic yu'une. 

14Ti ja'uc te nacajtic li Noé, li Daniel, xchi'uc li Jobe, ja' no'ox ta jcolta li oxibic le'e, 

yu'un tuc' yo'ntonic ta jtojol. Vu'un chcal jtuc, vu'un li Muc'ul Diosune. 

15“Me ta jtac batel jti'val chonbolometic ta junuc banamil yu'un ac'o bat yulesic scotol 

li jnaclumetique, me solel xch'ijan chcom yu'unique, me mu'yuc xa boch'o te chjelov o 

ta scoj li chonbolometique, 

16ac'o me te nacalic li oxib viniquetic le'e, jamal chcal vu'un li Muc'ul Diosune, mu 

xu' yu'un tscolta li xnich'nabique; ja' no'ox stuc chcolic li oxibique. Li banamile 

xch'ijan chcom o. 

17“Jech noxtoc me ta jtac batel muc'ta pleito ta banamil le'e, me ta xcal mantal ti ac'o 

yich'ic milel scotol li jnaclumetique xchi'uc li chonbolometique, 

18ac'o me te nacajtic li oxib viniquetique, mu xu' yu'un tscolta li xnich'nabique; ja' 

no'ox stuc chcolic, vu'un chcal jtuc vu'un li Muc'ul Diosune. 

19Jech noxtoc me ta jtac batel tsots chamel ta banamil le'e, me chcal mantal ti ac'o 

chamicuc ta sc'ac'al co'nton li cristianoetic xchi'uc li chonbolometique, 

20ac'o me te nacalic li Noé, li Daniel, xchi'uc li Jobe, chcal ta jamal ti mu xu' yu'un 

tscolta li xnich'nabique; ja' no'ox cuxul chcom stuquic ta scoj ti tuc' yo'ntonic ta 

jtojole. 

21“Ja' yu'un jech chcal vu'un li Muc'ul Diosun ti Yajvalun scotole: ¿C'u to x'elan c'alal 

me ta jtac tal ta Jerusalén li chanchop vocol ti toj xi'balic sbae; ja' li milel ta espadae, 

li vi'nale, li jti'val chonbolometique, xchi'uc li tsatsal chamel sventa ta xcules o scotol 

li jnaclumetique xchi'uc li chonbolometique? 

22Ac'o me jech ta jpas, ta to xcac' coluc jayibuc li squerem stsebique, jech ta xich'ic 

iq'uel loq'uel li' ta banamil. C'alal chc'otic te yo' bu oyoxuc ec li vo'oxuque, te 

chavilbeic scotol c'u x'elan li stalelique xchi'uc li yabtelique. Jech te chpat avo'ntonic 

ta sventa li c'usi chopol la jpas li' ta Jerusalene, ti ep c'usitic tsotsic la jpas ta stojole. 

23Jech te tspas ta jun avo'ntonic ti c'alal chavilbeic li stalelique xchi'uc li c'usitic 

tspasique. Jech chlic ana'ic ti muc alticuc no'ox laj cac'be svocolique”, xi li Muc'ul 

Diose. 

Ezequiel 15 

Li israeletique ja' jechic jech chac c'u cha'al jtec' ts'usub ti mu'yuc stue 

1La sc'opanun li Muc'ul Diose, jech laj yalbun: 

2“Xnich'on cristiano, ¿me tsots stu li yaq'uil ts'usub jech chac c'u cha'al yantic 

te'etique? ¿Me oy c'usi stu li sc'obc'ob jech chac c'u cha'al sc'obc'ob yantic te'etique? 

3¿Me oy chich' tunesbel yaq'uil sventa oy c'usi chich' pasel o? ¿Me oy chich' tunesbel 

sc'ob sventa oy c'usi chich' joc'anel o? 

4Ja' no'ox stu sventa chich' chiq'uel ta c'oc', jech te chc'ac' o. Me laj xa'ox stsac c'oc' 

xcha'jotal sni'e, ta xc'ac' o batel c'alal ta o'lol. ¿C'usi to stu c'alal me c'aq'uem xa'oxe? 

5Yu'un c'alal lec to'ox oye, mu'yuc ono'ox c'usi chtun o, buuc xa, me c'aq'uem xa ta 

c'oq'ue, ¿c'usi to chtun o? 

6Ja' yu'un jech chcal vu'un li Muc'ul Diosune, vu'un li Avajvalicune: Jech chac c'u 

cha'al li te'el ts'usub ti ja' no'ox stu sventa chich' chiq'uel ta c'oq'ue, ja' no'ox jech ta 

jpasbeic ec li jnaclumetic ta Jerusalene. 

7Vu'un ta jcontrainic. Ac'o me chcolic to loq'uel ta c'oc', pero ta ono'ox xc'aq'uic ta 

yan c'oc' noxtoc. C'alal ta xlic jcontrainique, ja' to te chlic sna'ic o ti vu'un Muc'ul 

Diosune. 

8Ta jyavnaijesbeic o li yosilalique, yu'un mu junuc yo'ntonic ta jtojol”, xi li Muc'ul 

Diose, ja' li Cajvaltique. 

Ezequiel 16 

Xco'laj xchi'uc jmulavil ants c'otem li lum Jerusalene 

1La sc'opanun li Muc'ul Diose, jech laj yalbun: 

2“Xnich'on cristiano, ac'bo yil Jerusalén ti toj ven chopol c'usitic tspase; 

3jech xavalbe: ‘Jech chal li Muc'ul Diose: Vo'ot Jerusalén, li aliquebe xchi'uc ti bu 

lavoq'ue ja' li Canaán banamile. Li atote ja' amorreo vinic; li ame'e ja' hitita ants. 

4C'alal lavoq'ue, mu'yuc bu la sc'ocboxuc abiquil; mu'yuc bu laj yatintasoxuc; mu'yuc 

la xjaxboxuc ats'am; mu'yuc la xpixoxuc ta poc'. 

5Mu'yuc boch'o i'abulaj la smeltsanot lec; mu'yuc boch'o la xc'uxubinot. Ja' no'ox ti 

c'alal lavoq'ue, lavich' jipel batel ta osilaltic, yu'un la sbajoxuc. 

6C'alal lijelov ta ats'ele, laj quil ti te bonolot ta ach'ich'ale. C'alal laj quil ti te bonolot 

ta ach'ich'ale, jech laj calbot: ¡Cuxian! xacutot. Ta melel laj calbot ac'o cuxian ti c'alal 

laj quil te bonolot o ta ach'ich'ale. 

7Laj cac' ch'ian jech chac c'u cha'al ts'i'laletic ta banamil. Jech lach'i, lec muc' labat. 

Lec c'ac'al ants labat. Lec ich'i li achu'e xchi'uc li stsotsil ajole. Pero solel jeche' 

t'analot. 

8‘Ts'acal lijelov yan velta ta ats'el, la jq'uelot; laj quil ti ja' xa yorail chamalije. Te lic 

jlambot jnatil c'u', la jmacot lec. Te lic jam que ta atojol, lic jchaptic ti chacu'uninot o, 

vu'un li Muc'ul Diosune. 

9Jech te lic jpocot lec ta vo'; la jpoc loq'uel li ach'ich'ale, la jaxbot lec aceite. 

10Laj cac'bot lec luchtabil ac'u'; laj cac'bot lec axonob pasbil ta lequil nucul. Laj 

cac'bot lec achuc pasbil ta lino no; la jpixot lec ta lequil poc'. 

11Laj cac'bot lec at'ujumal; laj cac'bot lec xoj ste'el ac'ob, laj cac'bot lec anats'. 

12Laj cac'bot lec staq'uinal ani', xchi'uc lequic staq'uinal achiquin, xchi'uc lec c'upil 

sba snet' ajol. 

13La jt'ujumtasot lec ta c'anal taq'uin xchi'uc ta saquil taq'uinetic. Li ac'u' apoq'ue 

pasbilic ta lequil lino no xchi'uc ta lequil poc' lec luchtabil. Ja' laj ave' lequil pan 

pasbil ta lequil arina, xchi'uc pom xchi'uc aceite. Jech toj c'upil aba lac'ot ta jyalel; 

xco'laj xa xchi'uc me' ajvalil lac'ot o. 

14Jech ipuc batel ac'oplal ta yantic banamil ti toj c'upil abae, yu'un bats'i jun avutsil 

lac'ot ta sventa li jt'ujumal laj cac'bot, vu'un li Muc'ul Diosune. 

15‘Pero laj atoy aba achi'uc li alequile; lamulivaj ta sventa ti ipuc batel ac'oplale. Laj 

avac'be abec'tal scotol li boch'otic te ijelovique, laj to'ox yu'uninicot. 

16Laj atunes ac'u' apoc' sventa laj apasbe snail c'opojebaletic ta toyol vitsetic, jech te 

lic apas mulil achi'uc. Li c'usi laj apase mu xu' jech chc'ot ta pasel o; mu'yuc xa jech 

chapas yan velta. 

17Jech noxtoc li at'ujumal laj cac'bote, ja' li c'anal taq'uin xchi'uc li saquil taq'uine, ja' 

lic atunes sventa laj apasbe sloc'obal viniquetic; te lic mulivajan achi'uc. 



1433 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

18Ja' laj avac'be slap li ac'u' ti ep ta chop c'u x'elan luchtabile. Li aceite xchi'uc pom 

cu'une ja' laj avac'be smotonin scotol. 

19Jech noxtoc ja' laj avac'be li pan ti vu'un laj cac'bot sventa chamac'lin aba oe, ja' ti 

pasbilic ta lequil arina, ta aceite, xchi'uc li spom muc'ta pome. Ja' laj avac'be 

smotonin, yu'un jech lec mu yic' ic'ot ta stojol. Vu'un chcal jtuc ti jech laj apase. 

20‘Jech noxtoc laj achic'be smotonin li jquerem jtsebtic laj avoq'uese; ja' sve'elic ic'ot 

avu'un. ¿Me jutuc no'ox mulil laj apas 

21ti laj ac'ocbe snuc' jnich'nab sventa laj avac'be smotonin li yan diosetic avu'un jech 

chac c'u cha'al li matanal ti chc'ac' scotole? 

22Ta scoj ti toj ech'em laj apas mulile, mu xa xana' c'u to'ox xa'elan ti c'alal atsebal 

to'oxe, ti c'alal t'analot, xchi'uc ti c'alal bonolot to'ox ta ach'ich'ale. 

23Jech chcal vu'un li Muc'ul Diosune: ¡Ay, toj abul aba ta jyalel! Ma'uc no'ox laj apas 

scotol li c'usi toj chopol le'e; 

24lic apas toyol c'opojebaletic ta cuxub o'ntonal ta yut lumetic sventa te chamulivaj. 

25Ta jujun be ta yochebal lumetic laj apas toyol c'opojebaletic; laj abolibtas ta jyalel li 

at'ujumale. Laj avac' aba ta stojol li boch'otic te ijelovique; bats'i epal mulil laj apas ta 

jyalel. 

26Lamulivaj achi'uc li egiptoetic ti ats'aquinoj aba achi'uque, ja' ti lec muc'tic 

sbec'talique, ti mu sna' x'ech' yo'ntonique. Solel laj avepajes li amule, yu'un jech ac'o 

licuc sc'ac'al co'nton avu'un. 

27Ja' yu'un laj cac' jc'ob ta atojol; la jtsulbot li ave'ele. Ja' laj cac'ot ta sc'ob li bic'tal 

lumetic yu'un filistaetic ti sbajojot ta scoj ti i'ech' yo'ntonic yu'un li atalel ti toj q'uexlal 

sbae. 

28Pero muc ono'ox sta avo'nton o. Lamulivaj achi'uc noxtoc li asiriaetique, pero muc 

sta avo'nton noxtoc. 

29Solel laj anojes ta mulil li yosilal caldeaetic ti lec sna' xmanulajic xchonolajique, 

pero muc ono'ox x'ech' avo'nton o. 

30Solel talbat no'ox avo'nton ta jtojol, yu'un mu'yuc q'uexlal laj ava'ay spasel c'usi toj 

chopol jech chac c'u cha'al jun jmulavil ants ti solel mu xq'uexove. 

31Xchi'uc laj apas toyol c'opojebaletic ta jujun be; ta yochebal lumetic xchi'uc ta 

cuxub o'ntonal ta yut lumetic te lic mulivajan o. Pero muc xa no'ox ja'uc jech xapas 

noxtoc jech chac c'u cha'al tspas li jmulavil antse, yu'un li vo'ote solel muc xac'an 

atojol. 

32Ja' jech laj apas jech chac c'u cha'al jun ants oy smalal ti chac' sba ta yan vinique. 



1434 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

33Li jmulavil antsetique chtojatic ti c'alal chac' sbaic ta c'upinele, pero li vo'ote muc 

jechuc laj apas. Vo'ot laj atoj li boch'otic chac'an chac'upine; laj avac'be smoton yu'un 

jech ac'o talicuc ta atojol scotol ta buyuc no'ox. 

34Li mulivajel chapas ta jtojole mu co'oluc jech chac c'u cha'al tspas li yantic 

antsetique. Muc yu'unuc vo'ot chtal avich' sa'el; vo'ot atuc chasa'van xchi'uc 

chatojvan. Ja' yu'un toj yan o atalel li vo'ote. 

35‘Ja' yu'un jmulavil ants, a'yo ava'ay c'usi chcal, vu'un li Muc'ul Diosune. 

36Jech chacalbot, vu'un li Avajvalune: Ta sventa ti laj avac' aba ta ilel, ti laj avac' aba 

ta q'uexlal yu'un li ac'upil vinictaque xchi'uc li sloc'obal diosetic avu'un ti toj 

chopolique, xchi'uc ta sventa ti laj amalbe xch'ich'al li avalab ti laj avac'be smotonine, 

37ja' yu'un chacalbot ava'ay: Ta jtsob tal scotol li boch'otic laj ac'upin aba achi'uque, ti 

lec laj ac'ane, xchi'uc ta jtsob tal noxtoc li boch'otic laj abaje. Li' setel chvulic ta 

atojol; ta xacac'ot ta ilel ta stojol, ta jt'ananot lec ta satilal yu'un ac'o yilic c'u xa'elan. 

38Vu'un ta jchapanot ta mantaletic sventa jmulavil antsetic, xchi'uc ta sventa li boch'o 

chmilvanique. Chacac'bot atoj ta ach'ich'al, ta sc'ac'al co'nton, xchi'uc ta yit'ixal 

co'nton. 

39Chacac'ot ta sc'obic li ac'upil vinictaque; ta svuq'uesic scotol li toyol c'opojebaletic 

xchi'uc ti bu chavac' aba ta stojol li yantic diosetique. Ta sloq'uic scotol li ac'u' 

apoq'ue xchi'uc scotol li c'usitic c'upilic sba laj cac'bot sventa at'ujumale; solel jeche' 

cuxul t'anal chascomtsanoxuc. 

40Ta xcac' taluc ta atojol epal viniquetic, ta xtal yac'bicot ton; biq'uitic chaslilinoxuc ta 

espada. 

41Ta xchiq'uic ta c'oc' li anae; ta stojol scotol antsetic chaq'uic atoj li amule. Ja' to jech 

chcom avu'un o li mulivajele, jech mu'yuc xa chlic atoj ta taq'uin li ac'upil vinictaque. 

42Jech ta xlaj sc'ac'al co'nton ta atojol; jech ta xlaj sbic'tal co'nton ta atojol; jech ta 

jcux co'nton, mu'yuc xa chi'ilin. 

43Ta sventa ti muc xanop jutuc c'u xa'elan ta atsebale, ti ja' no'ox laj asa'bun sc'ac'al 

co'nton ta sventa scotol li c'usitic toj chopolic laj apase; ja' yu'un chacac'bot atoj ec li 

c'usitic laj apase. Yu'un muc xanop to jutuc ti toj chopol li c'usitic laj apase. Vu'un 

chcal jtuc, vu'un li Muc'ul Diosune. 

44‘A'yo ava'ay, oy jun lo'il jech chich' alel ta aventa: Le'e ja' jloc'me', xiic. 

45Vo'ot yolot li me'il ti laj yicta smalal xchi'uc yalabtaque. Jech noxtoc li avixubtaque 

laj yictaic smalalic xchi'uc yalabtaquic ec. Li ame'ic acotolique ja' hitita ants; li 

atotique ja' amorreo vinic. 

46Li sba avixe ja' li Samaria te oy ta stuq'uil nortee xchi'uc scotol li yalabtaque; li 

muquil avixe ja' li Sodoma te oy ta stuq'uil sure xchi'uc scotol li yalabtaque. 



1435 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

47Ja' laj achanbe li stalelique; laj apasbe li xchopol abtelique. Pero muc ta'louc o 

xava'ay ti jech laj apase; vo'ot ech'em chopol laj apas ta jyalel. 

48Vu'un li Muc'ul Diosune, jamal chacalbot ava'ay: Li avix Sodoma xchi'uc li 

yalabtaque mu'yuc bu la spasic jech chac c'u cha'al chapasic achi'uc avalabtac li 

vo'ote. 

49Li avix Sodoma xchi'uc li yalabtac ta spat xocone ja' jech li smul la sa'e: Jtoyba, 

epal ve'lil oy yu'un, xcuxet no'ox yo'nton ta sventa ti ep c'usitic oy yu'une, pero 

mu'yuc la xc'uxubin li me'onetique xchi'uc li boch'otic oy svocolique. 

50Solel inoj ta yo'ntonic li toybae; lic spasic scotol li c'usitic toj chopol chquile. Jech 

laj cules o, jech chac c'u cha'al chavil ta asatique. 

51Li Samariae me ja'uc o'lol muc sta jech yepal smul jech chac c'u cha'al li amul laj 

asa'e. Vo'ot toj ech'em ijelov avu'un li c'usi toj chopol laj apase; ja' mu'yuc xa tsots 

smul icom avu'un ta q'uelel li avixe. 

52Ja' yu'un vo'ot chacuchbe scotol li xq'uexlale, yu'un vo'ot toj ech'em chopol li c'usi 

laj apase; ja' mu'yuc xa tsots smul icom avu'un ta q'uelel li avixe. Ja' yu'un vo'ot 

chacuch scotol; q'uexovan ava'ay, mu'yuc atu chacom o, yu'un vo'ot laj amacbe smul 

li avixe. 

53‘Vu'un ta xcac' staic yan velta c'u ono'ox x'elan oyic li Sodoma xchi'uc yalabtaque 

xchi'uc li Samaria xchi'uc yalabtaque. Jech ec li vo'ote ta xcac'bot sutel scotol ti c'u 

ono'ox xa'elan yilojique. 

54Pero ta persa ono'ox chavich' q'uexlal ba'yuc; mu'yuc atu chacom ta sventa li c'usi 

laj apase. Jech chmuq'uib yo'ntonic ta aventa ti c'alal chilic chavich' vocol eq'ue. 

55Li avix Sodoma xchi'uc Samaria xchi'uc yalabtaquique ta staic ti c'u ono'ox x'elanic 

ta ba'yuque. Jech ec li vo'ot xchi'uc avalabtaque chlic ataic ti c'u ono'ox xa'elanic ta 

ba'yuque. 

56Li vo'ote laj to'ox ana'le li avix Sodoma ti c'alal atuc to'ox xava'ay abae, 

57ti c'alal mu'yuc to'ox chvinaj li amule. Pero li' ta orae vo'ot xa chavich' na'leel yu'un 

ec li Siria xchi'uc filistaetique xchi'uc li yalabtaquique. Mu'yuc xa atu chayilicot li 

apat axocone. 

58Ja' yu'un paso ava'ay c'u x'elan stojol li abol abtele xchi'uc li c'usitic toj chopol laj 

apase. Vu'un chcal jtuc, vu'un li Muc'ul Diosune. 

59‘Vu'un li Muc'ul Diosune jech chcal: Ta xcac'bot atoj li c'usi laj apase, yu'un muc 

xapas li c'usi laj aval ta jtojole; muc xach'un li c'usi chapanbile. 

60Li vu'une t'abal ta co'nton li c'usi jchapanoj ono'ox ta atsebale, xchi'uc ti oy c'usi 

ach' ta jchapan sventa sbatel osile. 

61Chcac' c'otuc ta avalab li vixil avix xchi'uc li muquil avixe, ac'o me mu jechuc chal 

li c'usi jchapanoje. C'alal jech chc'ot ta pasele, te chlic avotquin li atalele; chlic 

q'uexovan yu'un. 

62Ta sventa ti j'ech'el chcac' c'otuc o ta pasel ta atojol li c'usi jchapanoje, jech chlic 

ana' ti vu'un Muc'ul Diosune. 

63Jech chlic vuluc ta avo'nton, chlic q'uexovan, chlic macuc ave ta scoj q'uexlal c'alal 

chavil ti ta jpasbot perdón scotol li c'usi chopol laj apase’, uto”, xi li Muc'ul Diose. 

Ezequiel 17 

Lo'il c'op sventa xic xchi'uc jpets ts'usub 

1La sc'opanun li Muc'ul Diose, jech laj yalbun: 

2“Xnich'on cristiano, alo junuc lo'il; loc'tabo ta lo'il c'u x'elanic li smomnich'nab 

Israele, 

3jech xavalbe: ‘Jech chal li Muc'ul Diose: Oy jun muc'ta xic ic'ot ta Líbano, lec 

muc'tic xic', xchi'uc lec natic, lec pim, xchi'uc ep ta cap sc'uc'umal; la sc'ocbe batel 

sni' li ch'ut te'e. 

4Li sni' la sc'oc batele la slic batel ta yosilal jmanulajel jchonolajeletic; te c'ot sts'un ta 

slumal li jchonolajeletique. 

5La stsac batel jbej sbec' ts'unubil te ta banamil noxtoc; laj yich' batel ta yan banamil. 

Te la smuc comel ta ti' uc'um; la sts'un comel jech chac c'u cha'al sauce-te'. 

6Jech ich'i, ic'ot ta jpets ts'usub, lec pim sc'obc'ob. Comcom no'ox ibat, pero li 

sc'obc'obe te laj yac' sbaic batel ta stuq'uil li xique; li yibele tuc' ich'iic yalel. Lec jpets 

ts'usub ic'ot, laj yac' lec sq'uelum; laj yac' lec sc'obc'ob. 

7Pero oy yan muc'ta xic noxtoc, lec muc'tic xic', xchi'uc lec pim sc'uc'umal. Li 

ts'usube ja' te laj yac' batel yibel, xchi'uc ja' te laj yac' batel sc'obc'ob ta stuq'uil li 

xique yu'un tsc'an ac'o at'esatuc batel ta nom ti bu to teq'uele. 

8Pero li ts'usube ts'unbil ono'ox ta lequil banamil, ts'unbil lec ta ti' uc'um yo' bu xu' 

chac' lec sc'obc'ob xchi'uc sate xchi'uc ti xu' chc'ot lec ta jpets ts'usub ti lec c'upil sbae, 

xi li Diose’, uto. 

9“Jech xavalbe ya'yic noxtoc: ‘Jech chal li Muc'ul Diose: Li ts'usub le'e mu'yuc lec 

chbat o; ta xich' bulel loq'uel yu'un li yan xic ta ba'yuque, ta xlilinbat li sate. Mu 

persauc ep yajval tsc'an; mu persauc tsots slomoal tsc'an ti c'alal chich' bulel loq'uel 

c'alal ta yibele, jech ta xtaquij o li sc'obc'obe. 

10Ac'o me chich' to cha'ts'unel, pero mu xa xq'uelumaj o. Ta xtaquijesat o yu'un li ic' 

chtal ta sloq'ueb c'ac'ale, jech ta xtaquij o te ta banamil ti bu sc'oplal xu' 

chq'uelumaje’, uto”, xiyutun. 

11Li Muc'ul Diose la sc'opanun yan velta, jech laj yalbun: 

12“Jech xavalbe ya'yic li jbajmantal cristianoetic le'e: ‘¿Me xana'ic c'usi smelol li lo'il 

le'e? A'yo ava'yic, li ajvalil ta Babiloniae i'ay li' ta Jerusalén, la xchuc batel li ajvalil 

xchi'uc li banquilaletic avu'unique; laj yic' batel ta Babilonia. 

13Jech noxtoc laj yic'be batel jun smomnich'on li ajvalil ti sc'oplal ja' ch-och ta 

xq'uexole; oy c'usi la xchapan xchi'uc. Laj yac'be yal ta jtojol ti tspas li c'usi la 

xchapan xchi'uque. Co'ol laj yic' batel xchi'uc li boch'otic ich'bilic ta muc' te ta lume, 

14yu'un jech ac'o bic'tajuc o sc'oplal li Judae, jech mu xa xlic spas mantal yan velta. 

Me ta xch'un li c'usi laj yich' chapanele, lec to va'al chcom. 

15Pero li ajvalil avu'unique la stoy sba ta stojol li ajvalil ta Babiloniae. La stac batel 

svinictac ta Egipto, yu'un ac'o ac'batuc tal epal ca'etic xchi'uc epal viniquetic. ¿Me lec 

chbat o ti jech la spase? ¿Me chcol o jech? ¿Me xu' chcol li boch'o la soques c'usi 

chapanbile? 

16Vu'un ti cuxulun oe, jamal chcal ti te chcham o ta Babilonia banamile, yu'un muc 

spas li c'usi laj yal ta jamal ta jtojole, xchi'uc muc xc'ot ta pasel yu'un c'usi la xchapan 

xchi'uc li ajvalil ti ja' itic'at ta ajvalilal yu'une. 

17C'alal chbat stsac ta pleito lum Jerusalén li ajvalil ta Babiloniae, c'alal tspas stec'ubic 

xchi'uc sq'uelub osilic ta sjoyobal lum Jerusalén sventa tsmilic ep cristianoetique, li 

ajvalil ta Egiptoe mu'yuc bu tstac tal epal soldadoetic yu'un, mu'yuc c'usi tspas o 

sventa tscolta. 

18Yu'un mu'yuc tsots sc'oplal laj ya'ay li c'usi laj yal ta jamal ta jtojole. Muc xch'un li 

c'usi chapanbile; altic laj yal ye ti tspase. Ta sventa ti jech la spase, mu'yuc xa xpoxil 

o. 

19‘Ja' yu'un jech chcal ta jbi jtuc, vu'un li Cuxul Diosune, vu'un li Avajvalicune: Ta 

sventa ti la sbaj li c'usi laj yal ta jtojole, xchi'uc ti muc spas li c'usi la xchapanique, ta 

xcac'be xcuch o stuc. 

20Ta jyac ta jch'ojon, jech chucul chcom o. Ta xquic' batel ta Babilonia; te ta xlic 

cac'be stoj ta sventa ti muc tuc'uc yo'nton ta jtojole. 

21Li yajsoldadotac ti lec xu' yu'unique chmilatic ta espada scotol. Li boch'otic cuxul to 

chcomique ta spuc sbaic batel ta xchanjotal xchiquin banamil, jech chlic ana'ic o ti 

vu'un Muc'ul Diosune. 

22‘Vu'un li Muc'ul Diosune, ta xlic jc'ocbe tal sni' ec li ch'ut te' ti lec toyol oye, ta 

jecbe tal jecuc li sc'ob ta toyole; vu'un jtuc ta xvul jts'un ta jun lequil toyol vits. 

23Te ta xvul jts'un ta jun toyol vits ta yosilal Israel. Lec toyolic chbat sc'obc'ob; lec 

chac' sat, ven lequil muc'ta ch'ut te' ta xc'ot. Te chtal xcux yo'ntonic ta yolon scotol 

c'usiuc no'ox mutal; te chnaquiic ta xyaxinal. 

24Jech chlic sna'ic scotol te'etic ti vu'un ta jbic'tajes scotol li yantic muc'tic te'etique, ti 

vu'un ta jnatubtas li te' ti peq'uelique. Vu'un ta xcac' taquijuc li te'etic ti lec yoxique, 

xchi'uc vu'un la jyaxubtas lec li te' ti taquijemique. Vu'un chcal jtuc, vu'un li Muc'ul 

Diosune; ta persa jech ta jpas’, uto”, xi li Diose. 

Ezequiel 18 

Ta jujuntal chijcham ta scoj jmul jtuctic 

1La sc'opanun noxtoc li Muc'ul Diose, jech laj yalbun: 

2“Li achi'iltac ta israelale te chalilanic o tal li lo'il jech chac li'i: ‘C'alal tslo'ic pajal 

ts'usub li totiletique, ja' sijlajet stanal yeic li nich'naletique’, xiic. 

3Vu'un li Muc'ul Diosun ti cuxulun oe, vu'un li Avajvalicune, chcal ta jamal ti chlaj 

sc'oplal ta alel te ta Israel li lo'il le'e. 

4Ja' cu'un scotol li cristianoetique. Ja' cu'un li totile; ja' cu'un noxtoc li xnich'nabique. 

Li boch'o ta sa' smule ja' ta xcham. 

5Li boch'o tuc' yo'ntone, ti ja' tspas c'usi lec, c'usi tuc' ta pasele, 

6ti mu'yuc chbat sve'be smoton li sdiosic ta jol vitsetique, ti muc xac' sat ta stojol li 

sloc'obaltac sdios Israele, ti mu'yuc chuts'intabe yajnil xchi'ile, ti mu'yuc chchi'in jun 

ants c'alal ja'o chil xchamele; 

7xchi'uc ti mu'yuc boch'o chuts'intae, xchi'uc ti tsutesbe prentail li j'iluvil yu'une, ti 

mu'yuc ch-elc'aje, ti chac'be sve'el li boch'o chvi'naje, xchi'uc ti chac'be sc'u' li boch'o 

mu'yuc sc'u'e, 

8ti mu'yuc tsc'an sjol staq'uine, ti mu'yuc chch'ambe svocaroile, ti mu'yuc chac' sc'ob 

ta sventa li c'usi chopole, xchi'uc ti tuc' chchapan c'alal oy chib viniquetic tscontrain 

sbaique; 

9ti ja' no'ox tspas o li c'usitic caloje, ti jun yo'nton chch'un li mantaletic cu'une, le'e ja' 

tuc' yo'nton, mu'yuc smul, ja' ta xcuxi. 

10“Pero me oy jun xnich'on ti ja' j'elec', jmilvanej, ti tspas jech chac c'u cha'al laj yich' 

alele, 

11ti mu ja'uc tspas jech chac c'u cha'al tspas li stote, ti tsve'be smoton sdiosic ta jol 

vitsetique, ti chuts'intabe yajnil xchi'ile, 

12ti abul sba yu'un li me'onetic xchi'uc li boch'otic abul sbaique, ti ch-elc'aje, ti mu 

sutes li prentail yich'oje, ti ja' te chac' sat ta stojol li sloc'obal yantic diosetique, ti ja' 

tspas li c'usitic toj chopole, 

13ti tsc'anbe sjol staq'uin xchi'uc ti chch'ambe svocaroile, ¿me xu' chcuxi le'e? Mu xu'. 

Ta sventa ti ja' tspas li c'usitic toj chopol chquile, ta persa ta xcham; te chcuch o batel 

smul stuc. 

14“Pero me oy xnich'on ti mu sa' smule, ti mu xchan jech chac c'u cha'al laj yil tspas li 

stote, 

15ti mu xve' ta jol vitsetique, ti mu xac' sat ta tojol li sloc'obal yantic diosetic te ta 

Israele, ti mu xuts'intabe yajnil xchi'ile, 

16ti mu'yuc boch'o abul sba yu'une, ti mu teuc chich' o comel li prentaile, ti mu 

x'elc'aje, ti chac'be sve'el li boch'o chvi'naje, ti chac'be sc'u' li boch'o mu'yuc sc'u'e, 

17ti mu'yuc bu tslo'la li me'one, ti mu'yuc tsc'anbe sjol staq'uine, ti mu'yuc chch'ambe 

svocaroile, ti ja' chch'un li jmantaltaque, ti ja' tspas li c'usitic caloje, le'e mu'yuc 

chcham ta scoj smul li stote; ta jbel sc'oplal ta xcuxi. 

18“Yan li stot ti ja' j'uts'intavaneje, ti ja' j'eleq'ue, ti chopol c'usi tspas ta stojol 

xchi'iltaque, le'e ta xcham ta scoj smul stuc. 

19Pero me jech chavalic li vo'oxuque: ‘¿C'u yu'un mu'yuc chcuchbe smul stot li 

nich'onile?’, me xachiique, yu'un li nich'onile ja' la spas li c'usi lec, li c'usi tuq'ue. Ja' 

la xch'un li jmantaltaque; ja' la spas li c'usitic caloje. Ja' yu'un ta jbel sc'oplal ta xcuxi. 

20Li boch'o ta sa' smule ja' no'ox ta xcham. Li nich'onile mu xu' ta xcuchbe smul li 

stote, jech ec li totile mu xu' ta xcuchbe smul li xnich'one. Li boch'o tuc' c'usi tspase 

ja' yu'un stuc; li boch'o chopol c'usi tspase ja' yu'un stuc noxtoc. 

Toj tuc' c'u x'elan ch-abtej stuc li Diose 
(Ez 33.10-20) 

21“Pero me chlic scomtsan scotol smul li boch'o chopole, me ja' chlic xch'un li 

mantaletic cu'une, me ja' chlic spas li c'usitic lec, li c'usitic tuq'ue, ta jbel sc'oplal ta 

xcuxi; mu'yuc ta xcham. 

22Scotol li c'usitic chopol la spase mu'yuc xa ta xich' t'abbel o. Ta sventa ti ja' la spas 

li c'usi tuq'ue jech ta xcuxi. 

23¿Me yu'un ja' xcuxet co'nton me ch'ayel chbat li jpasmulile? ¿Me mu ja'uc xcuxet 

co'nton me tscomtsan li c'usitic chopol yu'un jech xu' chcuxie? 

24“Pero, me ja' tscomtsan spasel c'usitic tuc' li boch'o tuc' yo'ntone, me ja' chlic spas 

c'usitic chopole, me ja' chlic spas c'usitic toj chopolic jech chac c'u cha'al tspas li 

jpasmulile ¿me xu' chcuxi ti jech tspase? Scotol li c'usitic tuc' la spase mu'yuc tsacbil 

ta venta chc'ot junuc. Ta sventa ti ja' la spas c'usi chopol ta scoj stoyobbaile, jech ta 

scoj smul stuc ta xcham. 

25Pero me jech chavalic li vo'oxuque: ‘Muc tuq'uil beuc yich'oj li Cajvaltique’, me 

xachiique, a'yo lec ava'yic israeletic. ¿Me vu'un mu'yuc tuc' li be jtamoje? ¿Me muc 

vo'ocoxuc ti bats'i xotxot li be atamojique? 

26Me ja' tscomtsan spasel c'usi tuc' li boch'o tuc' yo'ntone, me ja' chlic spas c'usi 

chopole, ta xcham ta scoj ti chopol c'usi tspase. 

27Yan me ja' chlic scomtsan c'usi chopol tspas li boch'o chopole, me ja' chlic spas li 

c'usi lec, li c'usi tuq'ue, ja' ta xcuxi. 

28Yu'un ijam sat, laj yotquin li c'usitic chopol tspase, jech la scomtsan, ja' yu'un ta jbel 

sc'oplal chcuxi; muc ch'ayeluc ta xbat. 

29“Pero li smomnich'nab Israele jech chalic: ‘Mu'yuc tuc' be stamoj li Cajvaltique’, 

xiic. ¿Me ta melel vu'un ti mu'yuc tuc' be jtamoje israeletic? Ta jbel sc'oplal 

chacalboxuc ta jamal ti vo'oxuc mu'yuc tuc' li be atamojique. 

30Ja' yu'un a'yo ava'yic smomnich'nab Israel, ta jchapanoxuc ta jujuntal ta sventa ti c'u 

x'elan avabtelique. Vu'un chcal jtuc, vu'un li Muc'ul Diosune. Ja' lec suteso avo'ntonic, 

comtsanic li c'usi chopol chapasique, yu'un jech mu me ta scojuc achopolil jujunoxuc 

ti chayavnaijic oe. 

31Jipic comel scotol li achopolilic, li amulic asa'ojic ta jtojole. Pasic ta ach' li ajol 

avo'ntonique. ¿C'u yu'un ti te no'ox avabinoj aba chachamique, israeletic? 

32Li vu'une mu jc'an ti oy boch'o chchame; ja' lec suteso avo'ntonic cha'e, jech 

chacuxiic”, xi li Muc'ul Diose. 

Ezequiel 19 

At-o'nton ta sventa jpasmantaletic ta Israel 

1“Vo'ot Ezequiel, q'uejintao q'ueoj sventa at-o'nton ta sventa li banquilaletic ta Israele. 

2Ja' jech li q'ueoj xaq'uejintae: ‘Li ame'e ja' jech chac c'u cha'al me' león, ti te chbat ta 

stojol li yantic leonetique; jun xch'enic ic'ot xchi'uc, te tsvoq'ues yalab. 

3Oy jcot yol lec la sts'ites; lec muc'ta león ibat yu'un. La xchan lec stsaquel sve'el; la 

xchan lec smilel cristianoetic noxtoc. 

4Ipuc batel sc'oplal ta yantic muc'tic lum, jech la syaquic ta ch'ojon; ta xotbil taq'uin la 

xjochic batel ta Egipto banamil. 

5C'alal laj yil me' león ti mu'yuc la sta li c'usi jal la smalae, laj yic' li yan jcot yole, la 

sts'ites lec; la sta lec scotlej yu'un. 

6C'alal muc'ta león xae, te xyal xmuy ta stojol li yantic leonetique. La xchan lec 

stsaquel sve'el; la xchan smilel cristianoetic noxtoc. 

7Ep c'usi isoc ta spasubmantal ajvalil yu'un; laj yac' ta yavnaijesel ep lumetic. Ixi'ic 

scotol jnaclumetic ta scoj ti c'u x'elan ch-avane. 

8Ital yich' contrainel yu'un li yajvaltac jujun banamil ti sts'aquinojan sbaic xchi'uque; 

la syaquic ta ch'ojon, jech i'och o ta syoquic. 

9La xjochic batel ta xotxot taq'uin; la stiq'uic ta xchajchajtaq'uinal; laj yiq'uic batel ta 

stojol ajvalil ta Babilonia. C'ot sbajic lec ta snail, yu'un jech mu me xvinaj batel ta 

vitsetic ta yosilal Israel ti c'alal ch-avane. 

10‘Li ame'e ja' to'ox jech chac c'u cha'al jtec' ts'usub te ta ts'usubaltic ti ts'unbil ta 

nopol bevo'e, ti lec chac' sat, ti lec pim sc'obc'ob ta sventa ti oy lec ya'lele. 

11Li sc'obc'obtaque lec tsotsic ibat; lec itun ta svastonic ajvaliletic. Nat ich'i ta jyalel; 

stuc no'ox lec xvinaj ta scoj ti toj nat ibate, xchi'uc ta scoj ti toj ep sc'obc'obe. 

12Pero ibulat loq'uel ta sc'ac'al o'ntonal; laj yich' lomesel yalel c'alal ta banamil. Te 

imats' sat ta scoj li ic' chtal ta sloq'ueb c'ac'ale., Li sc'ob ti lec tsotse ic'as, itaquij, jech 

laj yich' chiq'uel ta c'oc'. 

13Li' ta orae te xa ts'unbil batel ta xocol banamil ti bu bats'i taquin, ti mu'yuc ya'lel oe. 

14Te chloc' c'oc' ta o'lol sc'obc'obtac; te chc'ac' o li sc'obc'ob xchi'uc sate, jech mu'yuc 

sc'ob chcom ti lec tsots sventa chtun ta svaston ajvaliletique’, xi li q'ueoj 

xaq'uejintae”, xiyutun. 

(Li'i ja' q'ueoj sventa at-o'nton; ja' ac'o tunuc o avu'unic sventa at-o'nton.) 

Ezequiel 20 

Jun yo'nton o ta stojol israeletic li Diose, pero li stuquique ja' chich'ic o ta muc' 
yan diosetic 

1Ta slajunebal c'ac'al stsacoj yo'bal u ta svucubal jabil, italic ta jtojol jayibuc 

banquilaletic ta Israel, yu'un oy c'usi tal sjac'beic li Muc'ul Diose; te ivul chotiicuc ta 

jtojol. 

2Te la sc'opanun li Muc'ul Diose, jech laj yalbun: 

3“Vo'ot xnich'on cristiano, jech xavalbe ya'yic li banquilaletique: ‘Jech chal li Muc'ul 

Diose: ¿Me oy c'usi tal ajac'bicun li vo'oxuque? Chacalboxuc ta jamal ta jbi ti mu'yuc 

chajtac'boxuque’, xi li Muc'ul Diose, ja' li Cajvaltique, uto. 

4Li vo'ote Ezequiel, me chac'ane albo ta jamal li c'usi smulique; ac'bo yotquinic ti toj 

chopolic c'usi la spas li stot sme'ique, 

5jech xavalbe: ‘Jech chal li Muc'ul Diose, ja' li Cajvaltique: C'alal la jt'uj li Israele, ja' 

li Jacobe, jtoyoj jc'ob c'alal oy c'usi laj calbe ta jamal li smomnich'nabtaque. Laj cac' 

jba ta otquinel ta stojolic te ta Egipto; jtoyoj jc'ob jech laj calbeic: Vu'un Muc'ul 

Diosun avu'unic, xcut. 

6Ja'o yorail te laj calbeic ta jamal ti ta jloq'uesic tal ta Egipto banamile, ti ta xquiq'uic 

batel ta banamil ti bu jt'ujojbeique, ja' li jun banamil ti bu chloc' ep ya'lel chu' vacax 

xchi'uc pome, ti stuc no'ox toj c'upil sba ta scotole. 

7Jech laj calbeic: Jujunoxuc jipic comel scotol li c'usitic toj chopolic batem ta 

avo'ntonique; mu me xabolibtas abaic ta sloc'obal li diosetic yu'un egiptoetique, yu'un 

vu'un Muc'ul Diosun avu'unic, xcutic. 

8‘Pero li stuquique la stoy sbaic ta jtojol. Muc sc'an xch'unic li c'usi laj calbeique; muc 

sjipic loq'uel li c'usitic toj chopol batem ta yo'ntonique; muc scomtsanic yich'el ta 

muc' li sloc'obaltac diosetic yu'un egiptoetique. Jech la jnop ti ta jloq'ues sc'ac'al 

co'nton ta stojolique, ti ta xcac'be stojic te ta yosilal Egiptoe, ja' to ti c'alal mu'yuc xa 

chcom o li sc'ac'al co'ntone. 

9Pero ja' la jpas li c'usi sventa chi'ich'at ta muq'ue, yu'un jech mu me soc batel jc'oplal 

ta yantic banamil ti bu nacalique, yu'un ya'yojic scotolic ti caloj ta jloq'uesic tal ta 

Egiptoe. 

10Vu'un la jloq'uesic tal ta Egipto; laj quiq'uic tal ta xocol banamil. 

11Te laj cac'beic li mantaletic xchi'uc li chanubtaseletic cu'une, yu'un jech xu' chcuxiic 

li boch'o ta xch'unique. 

12Laj cac'beic noxtoc li sc'ac'alil cuxub o'ntonal cu'une, yu'un ja' sna'ubil chcom ta 

stojolic xchi'uc ta jtojol, jech tsna'ic ti vu'un jts'u'iltasoj, vu'un li Muc'ul Diosune. 

13Pero li smomnich'nab Israele la stoy sbaic ta jtojol te ta xocol banamil. Muc ja'uc la 

xch'unic li jmantaltaque; la sbajic li chanubtaseletic cu'un ti sc'oplal xu' tsta o 

xcuxlejalic li boch'o ta xch'unique. Li sc'ac'alil cuxub o'ntonal cu'une la sbolibtasic ta 

jyalel. Ja' yu'un laj calbeic ti ta jmal ta stojolic li sc'ac'al co'ntone, ti ta xculesic o te ta 

xocol banamile. 

14Pero ja' la jpas li c'usi sventa chi'ich'at ta muq'ue, yu'un jech mu me soc jc'oplal ta 

stojol li yantic banamil ti laj yilic c'u x'elan la jloq'uesic tale. 

15‘Te ta xocol banamil la jtoy jc'ob ta stojolic noxtoc. Laj calbeic ta jamal ti mu'yuc ta 

xcac' ochicuc o ta banamil ti bu sc'oplal chcac'beique, ja' li banamil ti bu chloc' ep 

ya'lel chu' vacax xchi'uc pome, ti ja' no'ox stuc toj c'upil sba ta scotole. 

16Yu'un la sbajic li mantaletic cu'une; muc xch'unic li chanubtaseletic cu'une. La 

soquesic li sc'ac'alil cuxub o'ntonal cu'une, yu'un ja' laj yac' yo'ntonic ta stojol li 

sloc'obaltac yan diosetique. 

17Pero ic'uxubajic ta co'nton; muc jmilic, muc xculesic o te ta xocol banamil. 

18Jech laj calbeic te ta xocol banamil li xnich'nabique: Mu me xach'unic c'usi 

yalojboxuc li atotique; mu me xapasic li c'usi xchanubtasojoxuc comele. Mu me 

xabolibtas abaic ta scoj li sloc'obal yantic diosetique. 

19Vu'un Muc'ul Diosun avu'unic, ja' me xapasic c'usi chal li mantaletic cu'une; ja' me 

ch'unic li tojobtaseletic cu'une; ja' me pasilanic o batel. 

20Ts'u'iltasbiluc me chc'ot avu'unic li sc'ac'alil cuxub o'ntonal cu'une, yu'un ja' sna'ubil 

chcom ta atojolic xchi'uc ta jtojol ec, yu'un jech chana'ic o ti vu'un Muc'ul Diosun 

avu'unique, xcutic. 

21‘Pero li nich'naletique la stoy sbaic ta jtojol ec. Muc xch'unic li jmantaltaque; muc 

xich'ic ta muc' li tojobtaseletic cu'un ti caloj tsta xcuxlejalic o li boch'o ta xch'unique. 

La sbolibtasic li sc'ac'alil cuxub o'ntonal cu'une, jech la jnop ti ta xculesic te ta xocol 

banamile, yu'un jech chpaj li sc'ac'al co'nton ta stojolique. 

22Pero la jpajes jba ta sventa ac'o ich'atcun ta muc', yu'un jech mu me soc batel 

jc'oplal ta stojol li yantic banamil ti laj yilic ti vu'un la jloq'uesic tale. 

23Jech te la jtoy jc'ob ta xocol banamil; laj calbeic ta jamal ti ta jpuquic batel ta yantic 

lume, ti ta jtaniic batel ta yantic banamile. 

24Yu'un muc xch'unic li jmantaltaque; la sbajic li chanubtaseletic cu'une, xchi'uc la 

sbolibtasic li sc'ac'alil cuxub o'ntonale, ja' te laj yac' batel satic ta stojol li sloc'obal 

diosetic yu'un stot sme'ique. 

25Ja' yu'un vu'un laj cac'be xch'unic mantaletic ti mu'yuc lequique; laj cac'be xch'unic 

chanubtaseletic ti mu sta o xcuxlejalic yu'une. 

26Laj cac' bolibicuc o ta scoj li matanaletic chaq'uique xchi'uc ta scoj li sba 

xnich'nabic chchiq'uic ta c'oc' ta sventa smoton sdiosique, yu'un jech ac'o niquicuc ta 

xi'el, jech chlic sna'ic ti vu'un Muc'ul Diosune’, uto. 

27“Ja' yu'un li vo'ote xnich'on cristiano, jech xavalbe li smomnich'nab Israele: ‘Jech 

chal li Muc'ul Diose, ja' li Cajvaltique: Li atot ame'ique laj ono'ox socbicun co'nton; 

muc ono'ox junuc yo'ntonic ta jtojol ec. 

28C'alal la jtiq'uic ochel ta banamil ti bu calojbeic ono'ox ta jamal chcac'beique, laj 

yilic ti oy lec bic'tal vitsetic, ti oy lec te'etic lec pimic sc'obc'obe; ja' te lic yaq'uic 

chic'bil matanaletic xchi'uc yantic matanaletic ti ep chisa'bun sc'ac'al co'ntone. Te la 

xchiq'uic pom noxtoc ti lec muic yiq'ue, xchi'uc te laj yaq'uic ya'lel ts'usubetic noxtoc. 

29Jech laj calbeic: ¿C'usi xa svu'el chavilic ti toyol vits bu chabatique? xcutic. Ja' 

yu'un Bama la sbiin o c'alal to tana li vitse, xi li Diose’, uto. 

30“Jech xavalbe noxtoc li smomnich'nab Israele: ‘Jech chayalboxuc li Muc'ul Diose: 

¿C'u yu'un ti chabolibtas abaic ec jech chac c'u cha'al la spas li atot ame'ique, xchi'uc 

ti mu junuc avo'ntonic ta jtojol ec ta scoj ti ja' batem avo'ntonic yich'el ta muc' li 

sloc'obaltac adiosique? 

31Yu'un chavac'beic matanaletic, xchi'uc chachic' anich'nabic sventa smoton; solel 

chabolibtas abaic ta sventa li sloc'obaltac adiosique, ja' jech chapasic o c'alal to tana. 

Ja' yu'un ¿me vu'un xa chac'anic ta jtac'boxuc ec li c'usi tal ajac'bicune? Vu'un li 

Muc'ul Diosun ti cuxulun oe, vu'un li Avajvalicune, chacalboxuc ta jamal ti mu'yuc 

chajtac'boxuc oe. 

32Li vo'oxuque jech chavalic: Jpastic jech chac c'u cha'al tspasic li yantic banamile, li 

yantic cristianoetique; ja' quich'tic ta muc' ec li te' xchi'uc li tonetique, xachiic. Pero 

mu jechuc chc'ot ta pasel. 

33Jamal chacalboxuc, vu'un li Muc'ul Diosun ti cuxulun oe, ta xlic jventainoxuc lec ta 

jvu'el, ta jtsatsal, xchi'uc ta sc'ac'al co'nton. 

34Ta jvu'el, ta jtsatsal, xchi'uc ta sc'ac'al co'nton ta xlic jloq'uesoxuc tal ta stojol li 

yantic lumetique; ta xlic jtsoboxuc loq'uel ta yantic banamil ti bu puquemoxuc batele. 

35Ta xquic'oxuc jelovel ta xocol banamil ta yantic lum; te ta xcalboxuc ta asatic li 

amulique, 

36jech chac c'u cha'al la jpasbeic te ta xocol banamil ta Egipto li amoltot ayame'ique. 

Vu'un chcal jtuc, vu'un li Muc'ul Diosune. 

37Ta xcac' jelovanic ta yolon jvaston; ta xcac' ac'o ach'unic li c'usi chapanbil cu'une. 

38Ta jloq'ues batel ta atojolic li jtoybaetique xchi'uc li boch'otic la scontrainicune. Ta 

jloq'uesic batel te ta yantic banamil ti bu oyic batele, pero mu'yuc ta x'ochic ta yosilal 

Israel, yu'un jech ac'o sna'ic ti vu'un Muc'ul Diosune. 

39‘Li vo'oxuque smomnich'nab Israel, jech chayalboxuc li Muc'ul Diose, ja' li 

Cajvaltique: Me mu xac'an xach'unbicun jmantale, ja' bat ich'ic o ta muc' li 

sloc'obaltac adiosic ti mu'yuc stu jech chac c'u cha'al c'a'epe; ja' bat tunanic o yu'un. 

Pero ta ts'acal chlic ach'unicun, jech mu'yuc xa chabolibtasic ta matanaletic avu'unic 

xchi'uc ta adiosic li jch'ulbie. 

40Yu'un ja' te ta ch'ul vits cu'un, ta toyol vits ta yosilal Israel chlic yich'icun ta muc', 

chlic tunicuc cu'un scotol li smomnich'nab Israele. Ja' te chlic quiq'uic ta jtojol ta 

yutsil co'nton; te chlic jc'anbeic matanaletic yu'unic xchi'uc li sba c'usitic chloc' 

yu'unique xchi'uc li yantic c'usitic voc'bilic cu'un sventa chiyac'bicune. 

41C'alal chlic jloq'uesoxuc tal ta yantic banamile, c'alal chlic jtsoboxuc sutel tal ta 

yantic banamil ti bu puquemoxuc batele, xchi'uc c'alal chlic cac' ta ilel ta aventaic ta 

stojol yantic banamil ti vu'un Ch'ul Diosune, jun co'nton chaquic'oxuc ta yutsil co'nton 

jech chac c'u cha'al matanal ti lec mu yiq'ue. 

42‘C'alal me la jtsoboxuc tal yan velta ta yosilal Israele, ja' li banamil ti jtoyoj jc'ob laj 

calbeic ta jamal amoltot ayame'ic ti chcac'beique, chlic ana'ic ti vu'un Muc'ul Diosune. 

43Te chlic avotquinic li avabtelique xchi'uc scotol li c'usitic laj apasique, xchi'uc ti 

solel abolibtasoj abaique, jech te chlic ana'le aba atuquic ta scoj li yepal amulic laj 

asa'ique. 

44C'alal chavilic ti ja' chlic jpas ta atojolic li c'usi sventa chi'ich'at o ta muq'ue, ti mu 

ja'uc jech ta jpasboxuc jech chac c'u cha'al li avabtelique xchi'uc ti c'u x'elan 

achopolilique, jech chlic ana'ic o ti vu'un Muc'ul Diosune’, uto”, xi li Muc'ul Diose. 

Sc'oplal c'usi chc'ot ta pasel ta stojol Néguev 

45La sc'opanun li Muc'ul Diose, jech laj yalbun: 

46“Vo'ot xnich'on cristiano, ac'o batel asat ta stuq'uil sur; c'opojan batel ta scontra li 

toyolal te'tic ta Negueve. 

47Jech xavalbe batel: ‘Jech chayalboxuc li Muc'ul Diose, ja' li Cajvaltique: A'yo 

ava'yic, ta jtsanboxuc ac'ac'alic; ta jchic' scotol li te'etic avu'unic ti lec yoxique, 

xchi'uc li te'etic ti taquinique. Me jutuc mu xtu'p o li sc'ac'ale; ta xc'ac' scotol li 

cristianoetic xlic tal ta sur c'alal to ta nortee. 

48Jech chilic scotol cristianoetic ti vu'un la jtsanbe sc'ac'al, vu'un li Muc'ul Diosune; 

j'ech'el mu xtu'p o, xayutoxuc’, uto”, xiyutun. 

49Jech la jtac'be li Muc'ul Diose: “¡Ay, Cajval Muc'ul Dios, me jech chcale, li 

cristianoetique xu' chiyalbicun ti ja' no'ox puru senyail chcalilane!”, xcut. 

Ezequiel 21 

Sc'oplal yespada Muc'ul Dios 

1La sc'opanun yan velta li Muc'ul Diose, jech laj yalbun: 

2“Vo'ot xnich'on cristiano, q'uelo batel li Jerusalene. C'opojan batel ta stojol li 

ch'ulnae; alo batel c'usi chc'ot ta pasel ta stojol li yosilal Israele. 

3Jech xavalbe batel: ‘Jech chayalbot li Muc'ul Diose: A'yo ava'yic, ta xlic 

jcontrainoxuc. Ta jloq'ues ta sna li quespadae; ta xcac'be espada li boch'otic lequic, 

xchi'uc li boch'otic chopolic te ta atojole. 

4Ta sventa ti ta jmil ta espada li boch'otic lequic, xchi'uc li boch'otic chopolique, jech 

ta jloq'ues quespada noxtoc ta stojol scotol li cristianoetic xlic ta sur c'alal to ta nortee. 

5Jech tsna'ic o scotol cristianoetic ti vu'un jtuc Muc'ul Diosun la jloq'ues quespadae; 

mu'yuc bu ta jtic' o ochel ta sna, xi li Diose’, uto. 

6“Li vo'ote xnich'on cristiano, oc'an, avanan; xlaj xtu'p xa avo'nton ta oq'uel xapas ta 

stojol scotolic. 

7C'alal me jech chasjac'boxuque: ‘¿C'u yu'un ti ep cha'oq'ue?’, me xayutoxuque, jech 

xatac'beic: ‘Yu'un laj ca'ay ti oy c'usi tsots chc'ot ta pasele. C'alal me la sta yoraile, 

scotol cristiano ta xc'unib yo'ntonic, ta xat yo'ntonic, ta x'alub yoc sc'obic. Jutuc xa 

sc'an xc'ot ta pasel, yu'un jech laj yal stuc li Muc'ul Diose’, uto”, xiyutun. 

8La sc'opanun yan velta li Muc'ul Diose, jech laj yalbun: 

9“Xnich'on cristiano, alo c'usi chc'ot ta pasel, jech xaval: ‘Jech chal li Muc'ul Diose: 

‘Li espadae, li espadae juxbil xa lec ye; loq'uesbil xa lec xcux. 

10Juxbil xa lec ye sventa tstsac sve'el; juxbil xa lec xcux sventa sts'ayts'un. ¿Me 

xcuxet xa co'ntontic ti jech chc'ot ta pasele? Li svaston jnich'one mu'yuc stu chcom 

jech chac c'u cha'al yantic te'etic. 

11Li espadae laj xa xjuxbeic lec xcux, yu'un ta xa xich' tunesel, juxbil xa lec ye, juxbil 

xa loq'uel xcux, yu'un ta xa x'och ta sc'ob li jmilvaneje. 

12Xnich'on cristiano, oc'an, avanan, yu'un chapal xa chich' milel scotol li jteclumale; 

chich' milel scotol c'alal ta banquilaletic te ta Israel. Scotolic co'ol chlajic ta milel ta 

espada xchi'uc li jteclumale. Ja' yu'un, majilano sna avo'nton ta scoj li vocole, 

13yu'un chapal xa sc'oplal o. Mu'yuc tsots sc'oplal chca'ay me chlajic ta milel li 

smomnich'nab David ti sc'oplal ja' ch-ochilanic ta ajvalilale, yu'un ja' jtoybaetic’, uto, 

xiyutun. 

14Ja' yu'un li vo'ote, xnich'on cristiano, alo li c'usi chc'ot ta pasele. T'axo ta majel li 

ac'obe; ac'o sloq'ues cha'moj, oxmojuc sc'ac'al yo'nton li espadae, ja' li espada sventa 

chmilvan, sventa chmacvan ta jujujote. 

15Yu'un jech ac'o xi'icuc scotolic, yu'un li espadae ta xa stsac ep sve'el; laj xa cac' ta 

scotol naetic sventa chmilvan. ¡Ay!, li espadae chapal xa sventa chlic ta ts'aylajetel; 

chapal xa sventa chlic sc'oc joliletic. 

16Espada, ve'an ta xcha'jotal ave, me ta bats'ic'ob, o me ta ts'etc'ob, buyuc no'ox 

jotucal chata. 

17Jech ec li vu'une ta jt'ax ta majel li jc'obe, yu'un ac'o loc'uc scotol li sc'ac'al co'ntone; 

vu'un chcal jtuc, vu'un li Muc'ul Diosune”, uto, xiyutun. 

18La sc'opanun yan velta li Muc'ul Diose, jech laj yalbun: 

19“Vo'ot xnich'on cristiano, ac'bo senyail cha'xoluc be, yu'un jech sna' bu chjelov tal 

xchi'uc yespada li ajvalil ta Babiloniae. Li chib bee ta jun no'ox banamil ac'o licuc 

batel. Ti bu chaliques batel jujuxole ac'bo senyail sventa chvinaj bu lumal chc'ot. 

20Ac'bo senyail bu junucal chc'ot ta Rabá ta slumal smomnich'nab Amón, xchi'uc bu 

junucal chc'ot ta lum Jerusalén ta yosilal Judá, ja' li lum ti lec setbil ta coraltone, yu'un 

ja' te ac'o batuc xchi'uc yespada li ajvalil ta Babiloniae. 

21Yu'un li ajvalil ta Babiloniae te xa va'al yo' bu chcha'xolaj li bee, tst'un xa ta 

st'unubil bu jxolucal chbat; chilbe xa sq'uelubil ta flechaetic, tsjac' xa ta stojol diosetic 

yu'un, tst'un xa ta sventa secub chonbolom. 

22Li st'unubil yu'une ja' te chac' batel ta ilel ta bats'ic'ob. Sna' xa ti ja' lum Jerusalén 

chtal stsac ta pleitoe, ti xu' xa tsliquesic muc'ta milbaile, ti xu' xa ch-avanic sventa 

pleitoe, xchi'uc ti xu' xa tspas stec'ubic, ti xu' xa chtal setuic ta joyob li lum 

Jerusalene. 

23Pero li jnaclumetic ta Jerusalene tscuyic ti lo'lael no'ox li c'usi chich' alele, yu'un oy 

c'usi lec xchapanoj xchi'uquic li ajvalile. Pero li ajvalile t'abal ta yo'nton li c'usi chopol 

la spasique yu'un jech xu' ta stsacan batel. 

24Ja' yu'un jech chcal vu'un li Muc'ul Diosune: Ta sventa ti t'abal ta yo'nton li 

amulique, xchi'uc ti vinajem atalelique, ti sna'ic scotol li c'usitic chopol apasojique, ja' 

yu'un cha'ochic o ta sc'ob. 

25Li vo'ote, banquilal ta Israel, bats'i toj ech'em chopol li avabtele. Laj xa sta sc'ac'alil, 

ja' xa yorail chavich' li slajeb stojol amule. 

26Ja' yu'un jech chcal vu'un li Muc'ul Diosune, vu'un li Avajvalicune: Ta xavich' 

loq'uesbel li xpix ajole; ta xavich' velc'unbel loq'uel li acoronae. Ta xjel scotol. Ja' ta 

xmuy ta toyol li boch'o oy ta peq'uele; ja' ta xyal ta banamil li boch'o oy ta toyole. 

27J'ech'el ta jsoques o; j'ech'el ta jines o scotol, ja' to me ivul ta loq'uel li boch'o tuc' 

chchapanvan ti vu'un cac'ojbe yabtele”, xi li Muc'ul Diose. 

Vocol sventa amonetic 

28“Li vo'ote xnich'on cristiano, alo c'usi chc'ot ta pasel ta stojol li smomnich'nab 

Amone, jech xaval: ‘Jech chal li Muc'ul Diose: Li espadae loq'uem xa ta sna sventa 

chmilvan; juxbil xa lec xcux sventa lec sts'ayts'un xchi'uc sventa ch-ulesvan. 

29Li c'usi chil ta xch'ulel scuyojique mu meleluc; li c'usi chalique puru epalc'op, yu'un 

jech ac'o c'otuc ta stojolic c'ocbel snuq'uic ta espada li boch'otic chopol c'usi tspasic ti 

sc'oplal ac'o chamicuque. Ista xa yorail ch-ac'bat stoj li c'usi chopol tspasique. 

30‘¿Me yu'un ta jtic' ochel ta sna li quespadae? Te ta avosilal ti bu lach'ie, te ta alumal 

ti bu lavoq'ue ja' te chajchapanot, 

31ja' te ta jloq'ues scotol li sc'ac'al co'ntone; ja' te chacac'bot acuch scotol, chacac'ot ta 

sc'ob li viniquetic ti toj xi'balic sba, ti ja' yabtel chmilvanique. 

32Vo'ot si'ilot c'oc' chac'ot; li ach'ich'ale ta x'uch' yalel ta banamil; mu'yuc xa boch'o 

chast'abot o ta alel, yu'un vu'un chcal jtuc, vu'un li Muc'ul Diosune’, uto”, xi li Diose. 

Ezequiel 22 

Muliletic ta Jerusalén 

1La sc'opanun noxtoc li Muc'ul Diose, jech laj yalbun: 

2“Vo'ot xnich'on cristiano, ¿me mu'yuc chavalbe ya'yic, me te no'ox aq'ueloj c'usi 

tspasic li jun ta lum jmalch'ich'etique, me mu'yuc chavac'be yil li c'usitic toj chopol 

tspasique? 

3Jech xavalbe: ‘Jech chal li Muc'ul Diose, ja' li Cajvaltique: Lum, vo'ot li 

jmalch'ich'ote, ti chapasbe sloc'obal diosetic sventa chabolibtas aba oe, ic'ot xa li 

avoraile. 

4Ta sventa ti ep laj amal ch'ich'e, ataoj xa amul o; ta sventa ti laj apas sloc'obal 

diosetique, laj xa asoques aba o. Jech laj acomajes avorail atuc; laj amuts ajabilal atuc. 

Ja' yu'un, laj xa cac' ti mu'yuc atu chacom yu'un yantic lumetique, ti na'lebil chacom 

oe. 

5Li boch'otic nopol te oyic ta ats'ele xchi'uc li boch'otic nom to oyic batele ta 

stse'intaicot, yu'un chpuc ac'oplal ti vo'ot toj chopol c'usi chapase, xchi'uc ti asoquesoj 

scotole. 

6Yu'un ja' te oy ta atojol li banquilaletic yu'un Israele, ja' ti la sloq'ues yo'ntonic ta 

milvaneje, ti la spas c'u yepal xu' yu'unique. 

7Li jnaclumetic avu'une mu xich'ic ta muc' li stot sme'ique. Abul sbaic ta uts'intael 

yu'unic li yanlumetic te nacalique, xchi'uc la spojbeic c'usitic oy yu'unic li me'on 

antsetique xchi'uc li me'on ololetique. 

8Jech noxtoc muc xavich' ta muc' li c'usi ts'u'iltasbil cu'une; laj asoquesbe sc'oplal li 

sc'ac'alil cuxub o'ntonal cu'une. 

9Puru jtic'muliletic te oyic ta atojol sventa chmilvanic. Te ive'ic noxtoc ta vitsetic 

avu'un; te la spasic scotol li c'usitic toj q'uexlal sbae. 

10Oy boch'o la sc'opanbe yajnil stotic te ta atojol noxtoc; oy boch'o la stsatsal stsaquic 

antsetic noxtoc ti c'alal ja'o chil xchamelique. 

11Oy boch'o la sc'opanbe yajnil xchi'ilic noxtoc; oy boch'o la sc'opan yalib noxtoc ti 

solel toj q'uexlal sbae; oy boch'o laj yuts'intabe stseb stot noxtoc. 

12Oy boch'o la xchon sbaic ta taq'uin sventa chmilvanic, xchi'uc la sc'anbeic sjol 

staq'uinic, xchi'uc la xch'ambeic svocaroil. Oy boch'o la stsatsal elc'anbeic c'usi oy 

yu'un xchi'ilic noxtoc. Solel vu'un laj ach'ayicun o ta avo'ntonic. 

13‘Ja' yu'un li vu'une la jt'ax ta majel jc'ob ta scoj li c'usi chapojbe achi'ilique, xchi'uc 

ta scoj ti ep chamalic ch'ich'e. 

14¿Me chanop ti lec tsots xavaq'uique? ¿Me chanop ti xu' avu'un chapoj abaic c'alal 

me la sta sc'ac'alil chcac'bot atojique? Vu'un ta xcal jtuc, vu'un li Muc'ul Diosune, ta 

persa jech ta jpas. 

15Ta jpucoxuc batel ta yantic lum; ta jtanioxuc batel ta yantic banamil; ta xcac' 

ch'ayuc scotol li achopolile. 

16Ta acoj atuc ti chopol chayiloxuc li yantic banamile, jech chana' o ti vu'un Muc'ul 

Diosune’ uto”, xi li Diose. 

17La sc'opanun yan velta li Muc'ul Diose, jech laj yalbun: 

18“Vo'ot xnich'on cristiano, li smomnich'nab Israele ja' xa jechic ta jtojol jech chac c'u 

cha'al c'usi chcomelaj ta c'oc' ti c'alal chich' tiq'uel ta horno li bronce, cobre, estanyo, 

plomo, xchi'uc li saquil taq'uine. Ja' jech mu'yuc xa stuic ta jtojol. 

19Ja' yu'un jech chcal vu'un li Muc'ul Diosune, vu'un li Avajvalicune: Ta sventa ti ja' 

xa jech c'otemic jech chac c'u cha'al c'usi mu'yuc stue, ja' yu'un ta xlic jtsobic tal ta 

Jerusalén. 

20Jech chac c'u cha'al chich' tsobel saquil taq'uin, tsatsal taq'uin, bronce, plomo, 

estanyo sventa chich' tiq'uel ta horno sventa chich' unijesele, ja' jech ta jtsobic tal ta 

sc'ac'al co'nton ec; te ta xcunijesic. 

21Vu'un jtuc ta jtsobic, ta stsan sc'ac'al co'nton ta stojolic, jech te ta xcunijesic ta yut 

lum. 

22Jech chac c'u cha'al ta c'oc' chich' unijesel li saquil taq'uine, ja' jech ta sc'ac'al 

co'nton ta xcunijesic ec; jech tsna'ic o ti vu'un jtuc Muc'ul Diosun ta jloq'ues sc'ac'al 

co'nton ta stojolique”, xi li Diose. 

23La sc'opanun yan velta li Muc'ul Diose, jech laj yalbun: 

24“Vo'ot xnich'on cristiano, jech xavalbe li jun banamil ta Israele: ‘Li vo'ote muc 

lequil banamilucot; mu'yuc chata ava'lel ti c'alal me ilic sc'ac'al co'ntone. 

25Li j'alc'opetic avu'une ja' jechic jech chac c'u cha'al león ti tstsac ep sve'ele. Laj xa 

stsaquic ep cristianoetic; laj xa spojic ep c'ulejalil, xchi'uc c'usitic toj lequic. I'epaj xa 

me'on antsetic yu'unic te ta banamil. 

26Li paleetic avu'une laj xa soquesic li jmantale; laj xa sbolibtasic li ch'ulna cu'une. Li 

c'usi ts'u'iltasbil, xchi'uc li c'usi muc ts'u'iltasbiluque co'ol no'ox sc'oplal laj ya'yic; 

mu'yuc laj yaq'uic ta ilel ti bu lecubtasbil xchi'uc ti bu mu'yuc lecubtasbile. Mu'yuc 

tsots sc'oplal laj ya'yic li sc'ac'alil cuxub o'ntonale, jech isoc batel jc'oplal yu'unic. 

27Li banquilaletic avu'une ja' jechic jech chac c'u cha'al oq'uil ti biq'uitic tslilin sve'ele, 

yu'un la smalic ep ch'ich'; ep xa imilvanic sventa tspasic o ta jc'ulej. 

28Li j'alc'opetic avu'une la smuquic ec li mulile jech chac c'u cha'al li boch'o tsbon ta 

tan spac'benal nae, yu'un ja' laj yalic li c'usi mu meleluque. Chalic ti oy c'usi chil ta 

xch'ulelique, pero jeche' tsnopic. Chalic ti jech laj calbeic vu'un li Diosune, pero 

mu'yuc bu jc'opanojic. 

29Li jnaclumetic avu'une ja' laj yac' ta yo'ntonic puru elec'; laj yuts'intaic li boch'o abul 

sbaique xchi'uc li me'onetique. Li yanlumetique laj yac'beic svocol ta jech no'ox. 

30La jsa' me oy junuc vinic te ta stojolic ti oy c'usi xu' tspas ta sventa slequilal li lume, 

ti me oy chc'opoj ta jtojol yu'un jech mu me xculese, pero mu'yuc la jta. 

31Ja' yu'un ta jloq'ues sc'ac'al co'nton ta stojolic, ta x'ulic ta sc'ac'al co'nton, ta xcac'be 

xcuch stuquic li c'usi la spasique’, uto”, xiyutun li Muc'ul Diose. 

Ezequiel 23 

Li Samaria xchi'uc Jerusalene xco'laj xchi'uc jmulavil antsetic 

1La sc'opanun yan velta li Muc'ul Diose, jech laj yalbun: 

2“Vo'ot xnich'on cristiano, oy chib antsetic, jun sme'ic. 

3Li chib antsetic le'e imulivajic te ta Egipto, ta stsebalic ono'ox jech la spasic tal. Te 

laj yich'ic volilanbel xchu'ic; te ich'ay o stsebalic. 

4Li vixile Ahola sbi; li muquile Aholiba sbi. Vu'un to'ox laj quiq'uic, i'ayin ep jquerem 

jtseb yu'unic. Li Aholae ja' li Samariae; li Aholibae ja' li Jerusalene. 

5Pero li Aholae la sa' smul ti c'alal quic'oj to'oxe; solel la sc'upin sbaic xchi'uc li 

asiriaetic, ja' li soldadoetic 

6ti ic'ic'tic sba stsajal sc'u'ique. Scotolic le'e ja' jpasmantaletic, ja' banquilal 

soldadoetic; puru queremetic lec c'upilic sba, xchi'uc puru cajajtic ta ca' chanovic. 

7Ja' imulivaj xchi'uc scotol li asiriaetic ti lec c'upil sbaique. Laj yac' sba o ta c'upinel ta 

stojolic; la soques sba o xchi'uc li sloc'obaltac sdiose. 

8Muc scomtsan li mulivajel ti laj ono'ox spas te ta Egiptoe, yu'un ta stsebal ono'ox laj 

yac' sba. Lec laj yac' ta c'upinel li xchu'e; solel laj yac' sbec'tal o ta mulivajel. 

9Ja' yu'un laj cac' ta sc'ob li sc'upil vinique, ja' li asiriaetique, yu'un ja' sc'upil. 

10Jech li asiriaetique laj yaq'uic ta q'uexlal. La spojbeic li yalabtaque; li me'ile la 

smilic ta espada. Jech ipuc batel sc'oplal ta stojol yantic antsetic ti c'u x'elan i'ac'bat 

stoj smule. 

11“Li Aholibae, ja' li muquile, laj yil li c'usi ic'ot ta pasele, pero ja' toj ech'em chopol 

la spas li stuque; ja' xu' to jutuc li vixile. Solel la spas scotol c'usi tsc'an yo'nton, 

xchi'uc li mulivajele. 

12Lic sc'upin ec li asiriaetique, ja' li jpasmantaletique, li banquilal soldadoetique, li 

boch'otic lec sc'u' spoq'uique, li soldadoetic ti cajajtic ta ca' chanovique, yu'un scotolic 

puru queremetic lec c'upil sbaic. 

13Laj quil ti solel la sbolibtas sbae, ti jun be la stam batel xchibalique. 

14Ech'em to lic spas mulil ti c'alal laj yilbe sloc'obal li babilonia viniquetic ta 

c'alc'alnae, ja' li sloc'obal caldeaetic bonbilic ta tsoj 

15ti xchuquinoj lec yabtejebique, ti oy lec xpix sjolique, ti xco'laj xa xchi'uc banquilal 

soldadoetic ta q'uelele, ja' li babilonia viniquetic voq'uemic ta Caldeae. 

16Jech lic xpich'-o'nta ti c'alal sba velta laj yile; la stac batel j'almantaletic yu'un ta 

yosilal li caldeetique. 

17Ja' yu'un li babilonia viniquetique italic ta stojol, tal staic ta svayab sventa tsc'upinic. 

Solel laj yac' sbaic o ta stojol; jech ec li stuque laj yac' sba o ec. Toj ech'em no'ox laj 

yac' li sbec'tale; solel x'ibet xa yo'nton icom. 

18Ta satilal la spas li mulile; laj yac' sba o ta q'uelel ta jyalel. Ja' yu'un x'ibet co'nton 

yu'un ec, jech chac c'u cha'al i'ibaj co'nton yu'un li xvixe. 

19Solel toj ech'em ibat spasel yu'un li mulile; ja' la svules ta sjol ti c'u ono'ox x'elan la 

spas ta stsebal te ta Egiptoe, 

20ti solel toj c'upil laj ya'ay li sc'upiltac tee, ja' li viniquetic ti lec q'uixin sbec'talic jech 

chac c'u cha'al buroe, ti ep chloc' yipic jech chac c'u cha'al ca'etique. 

21“Ja' yu'un li vo'ote Aholiba, ja' oy ta avo'nton chapas yan velta ti c'u ono'ox x'elan 

laj apas ta atsebal te ta Egiptoe, ti laj avich' volilanbel achu' yu'un li egiptoetic c'alal 

atsebal to'oxe. 

22Ja' yu'un, jech chcal vu'un li Muc'ul Diosune: A'yo ava'ay, li ac'upiltac ti xtaet xa 

avo'nton yu'un li' ta orae, ta xcac' joybijuc ta avajcontra. Ta xtal scontrainicot ta joyob 

li cristianoetic 

23ta Babiloniae, ta Caldeae, ta Pecode, ta Soae, ta Coae, xchi'uc scotol li asiriaetique; 

ja' li queremetic ti lec c'upilic sbae, li jpasmantaletique, li banquilal soldadoetique, li 

boch'otic tsots yabtelique, xchi'uc li soldadoetic ti cajajtic ta ca' chanovique. 

24Ta xtal scontrainicot xchi'uc epal caretaetic xchi'uc epal soldadoetic; ta setuoxuc ta 

jujujot, chich' tal lec yabtejebic, smac sjolic, xchi'uc smacubbailic. Vu'un ta jmantal 

chayac'bot atoj li amule; ja' jech chaxchapanot jech chac c'u cha'al chal li mantaletic 

yu'unique. 

25Ta jloq'ues sc'ac'al co'nton ta atojol; chlic yac'bicot tsots avocol. Ta sloq'uesic ani' 

xchi'uc achiquin; li boch'otic chcomic to avu'une ta xich'ic milel ta espada. Ta xiq'uic 

batel li aqueremetic atsebetique; li scomelale ta xich'ic chiq'uel ta c'oc'. 

26Ta spojic batel li ac'u' apoq'ue; ta snitboxuc loq'uel scotol li at'ujumal avac'oje. 

27Ta jpajes li c'usi tsc'an abec'tale xchi'uc li muliletic laj apas te ta Egiptoe, jech 

mu'yuc xa bu chlic t'abuc batel ta avo'nton; mu'yuc xa bu chana' batel yan velta li 

Egiptoe. 

28“A'yo ava'ay c'usi chcal vu'un li Muc'ul Diosune: Ta xacac'ot ta sc'ob li yantic lum ti 

abajoj xae, ti x'ibet xa avo'nton yu'une. 

29Jech chlic yuts'intaot ta sc'ac'al yo'ntonic; ja' chich'ic scotol li c'usitic oy avu'une. 

Solel t'anal chascomtsanicot; ta xvinaj li abec'tal ti laj avac' ta sventa mulile, ti laj 

avac' ta sventa c'usi tsc'an abec'tale. 

30Ti jech chc'ot ta pasele ja' ta scoj li mulil laj apas xchi'uc yantic lumetique, ti laj 

abolibtas aba ta sventa li sloc'obaltac diosetic yu'unique. 

31Yu'un ja' laj atambe batel sbe ec li avixe, ja' yu'un ja' chacac'bot avuch' ec li sbel 

muc'ta bis jech chac c'u cha'al laj cac'be yuch' li avix Samariae. 

32“Ja' yu'un jech chcal vu'un li Muc'ul Diosun, vu'un li Avajvalune: Ja' chavuch'be ec 

li sbel muc'ta bis ti laj cac'be yuch' li avixe, ja' li bis ti lec jamale, ti lec nat yute, ti ep 

sbele, ti nojem ta labanel xchi'uc ta na'leele. 

33Jech chlic yacuban yu'un, chava'ay lec avocol yu'un. Yu'un li sbele ja' xa sventa lajel 

chamel yich'oj tal; Ja' li bis ti laj yuch'be sbel li avix Samariae. 

34Chlic avuch'be sbel ec, ja' to me ilaj avuch'e, chlic avoc'be li yavile, chlic ali'an ta 

jot'el li achu'e. Vu'un chcal jtuc, vu'un li Muc'ul Diosune. 

35“Ta sventa ti vu'un laj ajipun ta avo'ntone, ti laj ava'lupatinun comele, ja' yu'un paso 

ava'ay c'u x'elan stojol li c'usi tsc'an abec'tale xchi'uc li muliletic laj apase”, xi li 

Diose. 

36Jech laj yalbun li Muc'ul Diose: “Xnich'on cristiano, ¿Me muc chavalbe ya'ay c'usi 

smul li Ahola xchi'uc li Aholibae, me muc chavalbe ya'yic ta jamal li c'usitic toj 

chopol tspasique? 

37Yu'un mu junuc yo'ntonic ta jtojol; ep xa imulivajic, solel yatinoj ch'ich' noxtoc li 

sc'obique, ja' bat yich'ic ta muc' noxtoc li sloc'obal yan diosetique. Li jnich'nab la 

svoq'uesique la xchiq'uic ta c'oc' sventa smoton li sdiosique. 

38Solel toj ech'em chopol c'usi la spasic ta jtojol; te no'ox ta jun sc'ac'alil la sbolibtasic 

li ch'ulna cu'une, xchi'uc la soquesbeic sc'oplal li sc'ac'alil cuxub o'ntonal cu'une. 

39C'alal la xchic' xnich'onic sventa smoton sdiosique, ja'o ital ochicuc ta ch'ulna cu'un 

noxtoc; la sbolibtasic ta jyalel. Ja' jech la spasic te ta ch'ulna cu'un. 

40“Jech noxtoc la staquic batel boch'o bat yiq'uic tal yantic viniquetic ta nom. C'alal 

laj yilic ivul li viniquetique, lic atinicuc lec, lic sbon lec satic; laj yaq'uic lec 

st'ujumalic sventa chic' ta stojolic. 

41Ichotiic ta lequil chotlebal yo' bu oy jun mexa lec chapanbile; ja' te laj yac' ta ba 

mexa li pom xchi'uc aceite ti ts'u'iltasbilic cu'une. 

42Ivinaj xvochlajetic epal cristianoetic, ja' j'uch'poxetic ic'bilic tal ta xocol banamil. 

Vul st'ujumtasic li antsetique; laj yac'beic xoj ste'el sc'obic xchi'uc scoronail sjolic. 

43Li vu'une jech laj cal: ‘¿Me chtun to yu'unic li antsetic ti melubenic xa ta 

mulivajele? ¿Me ta to xmulivaj xchi'uquic? 

44Yu'un italic yo' bu oyic li Ahola xchi'uc Aholiba jech chac c'u cha'al li boch'o chbat 

ta stojol jmulavil antsetique’, xichi. 

45Pero oy viniquetic ti tuc' yo'ntonique; ja' chalbeic c'u x'elan stojol smul chich'ic jech 

chac c'u cha'al chal li mantal ta sventa mulivajele, xchi'uc li mantal sventa milvaneje. 

Yu'un ja' jmulavil antsetic xchi'uc jmilvanejetic. 

46“Ja' yu'un jech chcal vu'un li Muc'ul Diosune: Vu'un ta xcac' stsob sbaic tal ta 

stojolic epal cristianoetic; ep ta xi'ic, xchi'uc ta xpojbatic batel c'usitic oy yu'unic. 

47Ta xmilatic ta ton xchi'uc ta espada; ta xmilbatic li yalabique, c'alal ta queremetic, ta 

tsebetic. Li snaique ta xchic'batic ta c'oc' scotol. 

48Ja' to jech ta xpaj o li c'usi tsc'an sbec'talic li' ta banamile. Scotol antsetic ta xilic, 

yu'un mu me spasic jech ec. 

49Ta x'ac'bat stojic li c'usi chopol la spasique; ta x'ac'bat svocolic ta sventa ti laj 

yich'ic ta muc' sloc'obal yantic diosetique, jech chlic sna'ic ti vu'un Muc'ul Diosune, ti 

vu'un Yajvalun scotole”, xi li Diose. 

Ezequiel 24 

Lo'il sventa jun bin chich' lacanel ta c'oc' 

1Ta slajunebal c'ac'al yochel slajunebal u ta sbalunebal jabile la sc'opanun yan velta li 

Muc'ul Diose, jech laj yalbun: 

2“Vo'ot xnich'on cristiano, ts'ibao ta vun li c'usi c'ac'alil li'i, yu'un li ajvalil ta 

Babiloniae tal xa setuic li lum Jerusalene. 

3Alo ta stojol scotol jtacchiquin cristianoetic li senyail c'op li'i, jech xaval: jech chal li 

Muc'ul Diose ja' li Cajvaltique: ‘Lacano ta c'oc' junuc bin, ac'bo ya'lel. 

4Ac'bo sti'bolal, lec biq'uitic bojilanbil xapas; ja' xavac' li sbec'tal yo', xchi'uc li slomo 

ti lec t'ujbile, xchi'uc ac'bo noxtoc li sbaquil ti bu lequique. 

5Tsaco ta ora jcotuc chij ti bu leque. Ac'bo ep si'il ta yolon li bine, yu'un ac'o vocanuc 

lec; ac'o ta'ajuc lec noxtoc li sbaquil te oye. 

6‘Jech chal li Muc'ul Diose: ¡Ay, toj abul sba li jmilvanej lume! Ja' jech chac c'u cha'al 

bin ti pimuben yic'ubal ti pasem xa ta xoque. Ja' yu'un vo'ot xaloq'ues ta jujubej li 

ti'bol te oye; xquechet xaloq'ues ta jujubej, mu persauc chaq'uel bu jbejucal 

chaloq'ues. 

7Yu'un noj ta ch'ich'. Solel ta baba ton la smal, muc ta bats'i banamiluc la smal; ta 

bats'i banamiluc la smale, xu' to chmac ta lum ti jechuque. 

8Ja' yu'un te ta jcomtsan o li ch'ich' ta baba tone yu'un mu xu' chich' maquel ta 

banamil, yu'un jech xu' tstsan li sc'ac'al co'ntone, jech xu' chich'beic spacol li c'usi la 

spasique. 

9‘Jech chcal vu'un li Muc'ul Diosune: ¡Toj abul sba li jmilvanej lume! yu'un vu'un jtuc 

ta xcac' jun muc'ta c'oc'. 

10Ac'bo ep si'il li bine, chuchbo lec sc'ac'al; ac'o ta'ajuc lec li ti'bole; ac'o uluc o ta 

voc, ja' to me ic'ac' li sbaquile. 

11Te ac'o comuc o ta ac'altic li xocol bine; te ac'o tsajubuc ta c'oc', ja' to jech xu' chloc' 

scotol li yic'ubale, jech xu' chc'ac' scotol. 

12Pero muc ono'ox xu' o, yu'un toj pim li yic'ubale; muc ono'ox xloc' o ta c'oc'. 

13‘Jerusalén, ta jc'an ox ta jpocbot loq'uel li achopolil ta scoj amule, pero muc ono'ox 

xacom o ta lec. Ja' to xu' chpoc loq'uel scotol c'alal me la jloq'ues scotol li sc'ac'al 

co'nton ta atojole. 

14Vu'un jtuc ta xcal jech, jech persa chc'ot ta pasel. Mu'yuc ta jsutes jc'op; mu'yuc 

chac'uxubaj ta co'nton; mu'yuc chisut ta jva'lupat. Ta persa ta xcac'bot atoj ti c'u x'elan 

avabtele xchi'uc ti c'u x'elan laj apase’, xi li Muc'ul Diose”, xiyutun. 

Icham yajnil li Ezequiele 

15Li Muc'ul Diose la sc'opanun, jech laj yalbun: 

16“A'yo ava'ay, ta jpojbot batel ta anil li boch'o toj lec ac'anoje, pero mu me xa'oc'; mu 

me xavat avo'nton, mu me xamal ya'lel asat ta scoj. 

17Oc'an ta mucul no'ox, pero mu me xalap c'u'il sventa at-o'nton jech chac c'u cha'al 

c'alal oy boch'o chcham yu'unique. Ac'o lec xpix ajol, lapo lec axonob; mu xapix asat 

sventa senyail at-o'nton, mu xave' pan jech chac c'u cha'al tsve'ic li boch'o chat 

yo'ntonique”, xiyutun. 

18Jech ta sob yoc'omal bat jc'opan scotol li jteclume; ta smalel c'ac'al icham li cajnile. 

Ta yoc'omal lic jpas batel jech chac c'u cha'al laj yalbun li Diose. 

19Jech laj yalbun li jteclume: “Albun ca'icutic c'usi smelol ta jventacutic li c'usi 

chapase”, xiyuticun. 

20Jech laj calbeic: “Yu'un la sc'opanun li Muc'ul Diose, jech laj yalbun: 

21‘Jech xavalbe ya'yic scotol li achi'iltaque: Jech chal li Muc'ul Diose: A'yo ava'yic, ta 

jsoquesbe o sc'oplal li ch'ulna cu'un ti tsots sc'oplal avu'unique, ti toj lec ac'anojique, ti 

lec to'ox avich'ojic ta muq'ue. Li aqueremic atsebic chcom avu'unique ta xcac' ta milel 

ta espada scotol. 

22Ja' jech chlic apasic jech chac c'u cha'al la spas li Ezequiele. Mu'yuc bu chapix 

asatic sventa at-o'nton; mu'yuc bu chave'ic pan sventa oq'uel. 

23Li xpix ajolique te alapojic o; li axonobique te alapojic o. Mu'yuc bu chavat 

avo'ntonic, mu'yuc bu cha'oq'uic; te no'ox chalajic o ta scoj li achopolilique. Ta 

jujuntal te cha'oc' atuquic. 

24Li Ezequiele ja' senyail chc'ot ta atojolic; ti c'u x'elan ta spas chavilique ja' jech chlic 

apasic ec. C'alal me ic'ot ta pasele, jech chlic ana'ic ti vu'un Muc'ul Diosun, ti vu'un 

Avajvalicune. 

25‘C'alal me la sta yorail ta jinesbeic o ta j'ech'el li c'usi toj tsots sc'oplal yu'unique, ti 

toj xcuxet no'ox yo'ntonic yu'une, xchi'uc ti toj ep sc'anojique, ta jpojbeic noxtoc li 

squerem stsebique. 

26C'alal me ic'ot sc'ac'alile, ta to xtal yalbot chopol a'yej ta anil li boch'o chcol to ta 

milele. 

27Ja' to te chlic jamuc lec li avee, chlic c'opojan ta stojol li boch'o chcolic toe; chlaj 

sc'oplal ti uma'tic no'ox abae. Vo'ot sq'uelubilot chac'ot, jech tsna'ic o ti vu'un Muc'ul 

Diosun’, xi li Diose”, xi li Ezequiele. 

Ezequiel 25 

Ch-ac'bat stoj smul li amonetique 

1La sc'opanun yan velta li Muc'ul Diose, jech laj yalbun: 

2“Xnich'on cristiano, q'uelo batel li yosilal Amone; albo ta jamal ti tstoj smulique. 

3Jech xavalbe batel li amonetique: ‘A'yo ava'yic c'usi chal li Muc'ul Diose, ja' li 

Cajvaltique: Li vo'oxuque toj xcuxet avo'ntonic c'alal laj avilic isoc o li ch'ulna cu'une, 

ti iyavnaij o li yosilal Israele, xchi'uc ti chucbil ibatic ta yan banamil li smomnich'nab 

Judae. Toj lec ti jech ic'ot ta pasele, xachiic. 

4Ja' yu'un a'yo ava'yic, chacac'oxuc ta sc'ob li cristianoetic chliquic tal ta sloq'ueb 

c'ac'ale, ch-och o ta sc'obic li avosilalique. Te tspas scarpanaic; ja' tsve'ic scotol li 

c'usitic chloc' avu'unique; ja' chuch'ic li ya'lel chu' vacax chloc' avu'unique. 

5Li yosilal Rabae ta xc'ot ta sve'ub camelloetic; li Amone ta xc'ot ta yavil chijetic. 

Jech chana'ic o ti vu'un Muc'ul Diosune. 

6‘Jech chcal vu'un li Muc'ul Diosune vu'un li Avajvalicune: Ta sventa ti laj apac' 

ac'obic, ti xabitic xa, ti xcuxet xa avo'ntonic c'alal laj avilic ti solel mu'yuc stu icom li 

yosilal Israele, 

7ja' yu'un vu'un ta jye' jc'ob ta atojolic. Ta xcac'oxuc ta sc'ob yantic banamil yu'un ac'o 

spojic batel scotol li c'usitic oy avu'unique; ta jbuloxuc loq'uel ta stojol li lumetique; ta 

jch'ayboxuc o ats'unubalic ta jujun banamil. Ta xculesoxuc o, jech chana'ic ti vu'un 

Muc'ul Diosune’, uto”, xiyutun. 

Ch-ac'bat stoj smul Moab 

8Jech chal li Muc'ul Diose, ja' li Cajvaltique: “Li Moab xchi'uc Seire jech chal: ‘A'yo 

ava'yic, li Judae ja' xa jech icom jech chac c'u cha'al yantic banamil’, xi. 

9Ja' yu'un ta jam jun be ta xocon Moab; ta jliques ta jot sti' c'alal to ta yan jot sti'. Ja' 

chlaj scotol li lumetic ti toj lequic te ta yosilalique, ja' li Bet-jesimot, Baal-meón, 

xchi'uc Quiriataime. 

10Ja' te ta xjelovic tal li cristianoetic chliquic tal ta sloq'ueb c'ac'ale; ja' ta xcac'be 

yu'uninic o, yu'un jech ac'o ch'ayuc o ta alel sc'oplal ta yantic lum li Amone. 

11Jech noxtoc ta xcac'be stoj smul li Moabe yu'un jech ac'o sna'ic ti vu'un Muc'ul 

Diosune”, xi. 

Ch-ac'bat stoj smul Edom 

12Jech chal noxtoc li Muc'ul Diose: “Li Edome laj xa spacbe sutel li Judae. Jech toj 

tsots smul la sta ta sventa ti la spac sutele. 

13Ja' yu'un jech chcal vu'un li Muc'ul Diosune: Ta jye' jc'ob ta stojol ec li Edome. Ta 

xculesbe scotol li yajvale xchi'uc li sts'unub yovolique; xch'ijan chcom o cu'un. Ta 

xcac' ta milel ta espada scotol li Temán c'alal to ta Dedane. 

14Ta jpacbe sutel ec li Edome; ja' ta spasic li jteclumale, ja' li israeletique. Ja' jech ta 

spasbeic jech chac c'u cha'al tsc'an li sc'ac'al co'ntone. Jech chilic ti vu'un ta xcac'be 

sutel spacole”, xi li Muc'ul Diose. 

Ch-ac'bat stoj smul filistaetic 

15Jech chal noxtoc li Muc'ul Diose: “Li filistaetique laj xa spacbeic sutel li 

israeletique. Ta scotol yo'ntonic, ta sc'ac'al yo'ntonic la spaquic; scotol ora la spas 

sbaic o ta yajcontra, tsc'an chulesic o. 

16Ja' yu'un jech chcal vu'un li Muc'ul Diosune: Ta jye' batel jc'ob ta stojol ec li 

filistaetique. Ta jch'aybe o sc'oplal li ceretetique; ta xcules o li boch'otic chcomic to te 

ta ti'ti' nabe. 

17Lec tsots chcac'be sutel spacol, xchi'uc ta sc'ac'al co'nton ta jpacbeic sutel. C'alal ta 

jpacbeic sutel li c'usi la spasique, jech tsna'ic o ti vu'un Muc'ul Diosune”, xi li Diose. 

Ezequiel 26 

Ch-ac'bat stoj smul Tiro 

1C'alal sba c'ac'al yochel u ta xbuluchibal (11) jabile, ja'o ital sc'opanun li Muc'ul 

Diose, jech laj yalbun: 

2“Xnich'on cristiano, li Tiroe jech laj yal ta stojol li Jerusalene: ‘Toj lec ti jech ic'ot ta 

pasele; Chvoc' xa li ti'na yu'un yantic banamile. Vu'un xa li' chtal ta jtojol li yantic 

banamile, vu'un chinoj ta c'ulejalil; li stuque iyavnaij o’, xi. 

3“Ja' yu'un vu'un li Muc'ul Diosune jech chcal: Tiro, chacalbot ava'ay ti vu'un 

chajcontrainot ta ora li'i; ta xcac' ti chtal scontrainot li yantic banamile. Ja' jech chtal 

jech chac c'u cha'al muc'ta nab c'alal tsots tsyuq'uilan sbae. 

4Ta xvul slilinic scotol li acoraltonale; ta slomesic yalel ta banamil li toyol q'uelub 

osiletic avu'une. Ta jmes batel scotol c'alal ta pucuquetic; jeche' xa bajbaj ta xcom 

cu'un jech chac c'u cha'al ton. 

5Li o'lol nabe ja' jech ta xcom jech chac c'u cha'al sq'uiubil nuti' sventa stsacubil choy 

ti c'alal chaq'uic taquijuque. Vu'un chcal jtuc, vu'un li Muc'ul Diosune. Ta xich' pojbel 

batel scotol li c'usitic oy yu'une. 

6Li yalabtac ti buyuc no'ox nacajtique ta xich'ic milel ta espada scotol, jech tsna'ic o ti 

vu'un Muc'ul Diosune. 

7Jech chcal vu'un li Muc'ul Diosune: A'yo ava'yic, ta xcac' taluc li ajvalil ta Babilonia 

ta nortee, ja' li ajvalil Nabucodonosor ti ech'em svu'el ta scotol yantic ajvaliletique, 

yu'un ac'o tal scontrain li Tiroe. Chtal xchi'uc ca'etic, xchi'uc caretaetic, xchi'uc 

yajsoldadotac cajajtic ta ca', xchi'uc scotol yantic yajsoldadotac. 

8Ta smilic ta espada scotol li avalabtac ti buyuc no'ox nacajtique. Ta smac sbaic ta 

smacubbailic c'alal tsetuic li lume, ti c'alal ta spas stec'ubique. Ta xtal ta atojol xchi'uc 

yabtejebic xchi'uc smacubbailic li soldadoetique. 

9Ta xvul slilinic ta svuq'uesubil yu'unic li acoraltonale; ta slomesic ta yabtejebic li 

q'uelub osiletic avu'une. 

10Ta xapixic ta pucuc yu'un epal ca'etic; ta xnic acoraltonal ta yacan caretaetic xchi'uc 

ta yacan ca'etic. C'alal ta x'ochic batel ta ti'coraltonetic avu'une, ja' jech ta x'ochic jech 

chac c'u cha'al jun lum ti jamal xae, ti jinesbil xae. 

11Ta svoy ca'etic ta xlaj ta teq'uel yu'unic li xoraltic avu'une; ta smilic ta espada scotol 

li jnaclumetic avu'une. Li oyetic ti pasbilic lec ta tsatsal tonetique ta slomesic yalel ta 

banamil scotol. 

12Ta xelc'anic scotol li ac'ulejale; ta spojic scotol li abolomale. Ta sjinesic o li 

coralton avu'une; ta slomesic scotol li naetic avu'un ti lec c'upilic sbae. Ta sjipic batel 

ta nab scotol li stanaltaque xchi'uc scotol li ste'eltaque. Ta stsobic batel scotol li 

slilijemaltaque. 

13Ta jlajesbe sc'oplal ti xavochetic no'ox ta q'ueoje; mu'yuc xa bu chvinaj o chbac' li 

avarpaique. 

14Jeche' bajbaj chacom o cu'un jech chac c'u cha'al ton. Ja' jech chacom jech chac c'u 

cha'al bu tsq'ui snuti'ic sventa stsacubil choy. Mu'yuc xa bu chavich' cha'va'anel o. 

Vu'un chcal jtuc, vu'un li Muc'ul Diosune. 

15“Vu'un li Muc'ul Diosune jech chcal ta sventa li Tiroe: Li banamil cacajtic ta nabe ta 

xniquic ta xi'el avu'un ti c'alal cha'yic xac'ulet no'ox ta jinesele, ti c'alal cha'yic ch-

avanic li boch'otic yayijemique, xchi'uc ti c'alal chvu' milbail te ta atojole. 

16Scotol li banquilaletic ta lumetic ta ti'ti' nabe, ta xyalic ta xchotlebic; ta sloq'uesic li 

snatil c'u'ique, xchi'uc li sc'u'ic ti lec luchtabilique. Ta xchotiic ta lumtic ta scoj xi'el, 

solel xniclajetic ta axi'elal; chbat xch'ulelic ti c'alal chayilicote. 

17Jech ta xlic sq'uejintaic q'ueoj sventa at-o'nton ta aventa, jech ta xlic yalic: ‘C'uxi 

lavich' jinesel, vo'ot ti solel puquem ac'oplale, ti toj tsots xu' avu'unic ta muc'tiquil nab 

xchi'uc avinictaque, ti laj avac' tsots xi'el ta stojol li avinictac ti te setelic ta apat 

axocone. 

18Pero c'alal lavuq'ue, ixi'ic avu'un li yantic banamile; xchi'uc li banamil cacajtic ta 

nabe solel ixi'ic ta scoj ti lalaj oe’, xiic ta atojol. 

19“Yu'un jech chcal, vu'un li Muc'ul Diosune: Ta jyavnaijesot o ta j'ech'el; ja' jech 

chacom cu'un jech chac c'u cha'al lum ti bu mu'yuc xa boch'o te nacale. Ta xcac' pulan 

ta vo'; ta xcac' mucan ta natil nab. 

20Ta xcac' ochan yalel yo' bu oyic li boch'otic chamenique; ja' chbat achi'in li 

boch'otic ep xa jabil sjelovel li' ta banamile. Ta xcac'ot yalel ta mero yutil banamil te 

ti bu xch'ijan o sbatel osile, jech te chachi'in o ta naclej li boch'otic batemic ta 

muquinaltique. Mu'yuc xa bu chavich' va'anel o; mu'yuc xa bu chanaqui o li' ta 

banamil yo' bu nacajtic li boch'otic cuxajtique. 

21J'ac'ub xi'el chac'ot o; j'ech'el chach'ay o. Ta to xavich' sa'el, pero mu'yuc xa boch'o 

chastaot o. Vu'un chcal jtuc, vu'un li Muc'ul Diosune”, xi. 

Ezequiel 27 

1La sc'opanun yan velta li Muc'ul Diose, jech laj yalbun: 

2“Vo'ot xnich'on cristiano, q'uejintao q'ueoj sventa at-o'nton ta sventa li lum Tiroe, 

3ja' li lum te ta ti' muc'ta nabe, ti ep chmanulaj chchonolaj xchi'uc yantic banamile 

xchi'uc yantic lumetic ta ti'ti' nabe. Jech xaval: “Jech chal li Muc'ul Diose: ‘Lum Tiro, 

li vo'ote jech chaval: li vu'une ja' jechun jech chac c'u cha'al jun barco ti toj lec, ti toj 

c'upil sbae, xachi. 

4Amacoj batel c'alal to ta o'lol nab; li boch'o la sva'anicote la sc'ac'ubtasicot lec. 

5Li ate'eltac laj yac'bicote lequil c'uc'tojetic liquem tal ta Senir; li ste'el apoc'al laj 

yac'bicote ja' lequil ch'ut te' liquem tal ta Líbano. 

6Li alechubile pasbil lec ta tulan liquem tal ta Basán; li atenalte'ile pasbil ta c'uc'tojetic 

liquem tal ta ti'ti' nab ta Quitim, macbil lec ta ts'uts'up tsemen. 

7Li apoc'ale jalbil lec ta lino no, lec luchtabil, liquem tal ta Egipto; ja' itun avu'un 

sventa senyail bu liquemot tal. Li poc' sventa avaxibe ja' yax'elan xchi'uc tsoj, liquem 

tal ta lum Elisa ta ti'nab. 

8Li boch'otic chaxlechuicote ja' viniquetic liquemic tal ta Sidón xchi'uc ta Arvad; Li 

jtijbarcoetic avu'une ja' avinictac atuc ti toj bijique. 

9Li c'usitic tsoc avu'une, ja' chasmeltsanbot li mol viniquetic talemic ta Gebal ti toj lec 

x'abtejique. Scotol li yantic jtijbarcoetic ta nab xchi'uc li yan j'abteletique ja' tal 

smanic, ja' tal xchonic li c'usitic oy avu'une. 

10Li avajsoldadotac sventa paspleitoe liquemic tal ta Persia, ta Lud, xchi'uc ta Fut. Laj 

yac'bicot lec smacubbailic xchi'uc smac sjolic, jech lec xaxojoban lac'ot yu'unic. 

11‘Ja' la set sbaic ta spat xocon acoraltonal li avajsoldadotaque xchi'uc li viniquetic 

liquemic tal ta Arvade. Li jq'uel-osiletic avu'un te ta toyol q'uelub osiletique, ja' li 

viniquetic liquemic tal ta Gamade. Li macubbailetic yu'unique te la sjoc'ananic ta spat 

xocon li acoraltonale; solel lec la sts'acubtasicot ta jyalel. 

12Ja' imanulajic ichonolajic avu'un li Tarsise, yu'un bats'i toj ep li ac'ulejale. Puru ta 

saquil taq'uin, ta tsatsal taq'uin, ta estanyo, xchi'uc ta plomo la stojbicot. 

13Li Javán, Tubal, xchi'uc Meseque ja' ital manulajicuc, chonolajicuc avu'un noxtoc. 

Amozotac xchi'uc c'usitic pasbil ta bronce taq'uin laj yac'bicot ta sventa stojol li 

c'usitic laj achonbee. 

14Li bet-togarmaetique puru j'abtel ca'etic, cajlebal ca'etic, xchi'uc mulaetic laj 

yac'bicot ta stojol li abolomale. 

15Li dedanetique ja' imanulajic, ichonolajic avu'un noxtoc. Toj ep c'usitic laj achon 

batel ta yantic banamil ta ti'ti' nab. Puru ta sts'uts'up tsemen xchi'uc ta ébano la 

stojboxuc o. 

16Li edometique ja' i'ay manulajicuc avu'un noxtoc, yu'un toj ep li c'usitic oy avu'une. 

Li stojol laj yac'bicote ja' perlaetic, lequil poq'uetic ti ic'ic'tic sba stsajale, xchi'uc 

lequil c'u'iletic lec luchtabil, lequil lino noetic, xchi'uc lequil tonetic ti tsojtsojtic sbae. 

17Jech noxtoc li Judá xchi'uc Israele imanulajic avu'un ec. Puru trigo loq'uem ta Minit, 

xchi'uc aroz, pom, aceite, xchi'uc muil poxiletic laj yac'bicot ta stojol li abolomale. 

18Jech noxtoc li Damascoe imanulajic avu'un ta sventa ti toj ep c'usitic oy avu'une, ta 

sventa ti toj ep ac'ulejale. Ta lino no liquem tal ta Helbón xchi'uc ta saquil tsots 

liquem tal ta Sahar la stojbicot. 

19Jech noxtoc li Dane xchi'uc li Javán ti jxanubaletic no'ox liquemic tal ta Uzale, italic 

ta manulajel avu'un noxtoc. Li stojol laj yac'bicote ja' tsatsal taq'uinetic lec meltsanbil, 

xchi'uc muil poxiletic, xchi'uc te'etic ti lec muic yiq'ue. 

20Jech noxtoc li dedanetique ital manulajicuc avu'un noxtoc; puru lequil stas-pat 

ca'etic laj yac'bicot ta stojol. 

21Jech noxtoc ital manulajicuc avu'un li arabiaetique xchi'uc scotol li banquilaletic ta 

Cedare. Puru ch'ium chijetic, tot chijetic, xchi'uc tentsunetic laj yac'bicot ta stojol. 

22Li jmanulajeletic, li jchonolajeletic ta Sabá xchi'uc ta Raamae ja' i'ay manulajicuc 

avu'un noxtoc. Ta lequil muil poxiletic, ta lequil tonetic, xchi'uc ta c'anal taq'uinetic la 

stojbicot. 

23Jech noxtoc laj apasic trato achi'uc li Harán, Cane, Edén, xchi'uc li jmanulajeletic, 

jchonolajeletic ta Sabá, ta Asiria, xchi'uc ta Quilmade. 

24Le'e ja' la xchonbicot lequil poq'uetic, xchi'uc muc'tic yax'elan poc', xchi'uc c'usitic 

lec luchtabilic, xchi'uc yantic pimil poq'uetic sventa yut na ti ep ta chop sbone, xchi'uc 

tsatsal ch'ojonetic ti lec pech'bilique. 

25Li barcoetic ta Tarsise xyal xmuyic no'ox sventa chayich'bicot tal li c'usitic 

chac'ane. ‘Ja' jech lac'ot jech chac c'u cha'al muc'ta barco ta muc'ta nab, yu'un acuchoj 

scotol ep ta chop c'ulejalil. 

26Li boch'otic ta xlechuicote, ta stiq'uicot batel c'alal to ta bats'i yutil nab, pero ja' ta 

slilinot li tsatsal ic' chloc' tal ta sloq'ueb c'ac'ale. 

27Li ac'ulejale, li abolomale, li jlechuej barcoetique, li jtijbarcoetique, li jmeltsanej 

barcoetique, xchi'uc li boch'otic sventainojic c'usitic chaman, c'usitic chachone, 

xchi'uc scotol li avajsoldadotaque, xchi'uc scotol li achi'iltac te oy ta atojole, te ta 

xcomic ta yut nab scotolic ti c'alal tsta yorail chavich' jinesele. 

28C'alal ch-avanic li avinictac ch-abtejic ta nabe, ta xnic yu'unic li banamil cacajtic ta 

nabe. 

29Scotol li jlechuej barcoetique chyalic ta sbarcoic; li j'abteletic ta barco xchi'uc li 

jtijbarcoetique ta xloq'uic batel ta bats'i banamil. 

30Ta xlic avanicuc, ta xlic oq'uicuc ta aventa; ta xac' pucuc ta sjolic, ta sbalilan sbaic 

ta tantic. 

31Ta xjux sbejlijil sjolic ta aventa; ta slapic c'u'il ti ch'ixlajan ta lapele. Ep ta x'oq'uic, 

ep ta xat yo'ntonic; toj bats'i yan sba yo'nton cha'yic. 

32Ta xlic sq'uejintaic jun q'ueoj sventa at-o'nton; ta xlic oq'uicuc ta aventa, jech chalic: 

Lum Tiro, ¿boch'o yan jech chac c'u cha'al vo'ot ti lach'ay o batel ta nabe? 

33Yu'un c'alal ivul ta barco scotol li abolomale, ep lumetic jun yo'ntonic avu'un. Laj 

apas ta jc'ulej ep ajvaliletic ta banamil ta sventa ti toj ep ac'ulejal ti toj ep c'usitic oy 

avu'une. 

34Pero li' ta orae lalilij ta stsatsal nab; lamuctsaj yalel ta natil nab. Li c'usitic oy 

avu'une xchi'uc scotol li achi'iltaque co'ol la'och yalel ta yut nab achi'uc. 

35Scotol li jnaclumetic ta jujun banamil cacajtic ta nabe ibat xch'ulelic ta acoj; li 

ajvaliletique xt'elajetic ta xi'el solel iyanij satic o ta scoj li xi'ele. 

36Li jchonolajeletic ta jujun lume ch-avanic ta xi'el ti c'alal chayilicote; i'ayin ep 

axi'elal cha'yic, yu'un sbatel osil j'ech'el lach'ay o batel,’ uto”, xiyutun li Diose. 

Ezequiel 28 

Ch-ac'bat stoj smul ajvalil ta Tiro 

1La sc'opanun yan velta li Muc'ul Diose, jech laj yalbun: 

2“Vo'ot xnich'on cristiano, jech xavalbe li banquilal ta Tiroe: ‘Jech chayalbot li 

Muc'ul Diose ja' li Cajvaltique: Li vo'ote toj muc' laj avac' aba, jech laj anop: Li 

vu'une ja' jechun jech chac c'u cha'al jun dios, chotolun ta jun ch'ul chotlebal li' ta o'lol 

nab, xachi. Pero cristianoot no'ox, muc diosucot; li vo'ote laj anop ti co'ol jech chac 

c'u cha'al yo'nton dios li avo'ntone. 

3¿Me yu'un vo'ot toj ech'em bijot jech chac c'u cha'al li Daniele? ¿Me xana'be smelol 

li c'usi mucul smelole? 

4Ta sventa abijil, ta sventa lec xu' avu'un laj ata ep ac'ulejal; laj anojes ta c'anal 

taq'uin, ta saquil taq'uin li yavil ac'ulejale. 

5Ta sventa ti toj ech'em xu' avu'un chamanulaj chachonolaje, jech laj atsob ep li 

ac'ulejale. Ta scoj toj ep ac'ulejal, jech lic atoy aba o. 

6Ja' yu'un jech chacalbot vu'un li Muc'ul Diosune: Ta sventa ti laj anop ti toj bijot jech 

chac c'u cha'al jun diose, 

7ja' yu'un ta xcac' chtal scontrainicot yanlum cristianoetic; ja' chtalic li viniquetic ti toj 

simaronique. Ta xvul sloq'ues yespadaic sventa chayac'bicot, vo'ot ti toj c'upil aba 

c'otemot, vo'ot ti toj bijote, jech ta soc o li axojobale. 

8Chastic'oxuc yalel ta muquinaltic; toj chopol c'u x'elan chacham ta yut muc'ta nab. 

9Vu'un Diosun ¿me xu' to xachi ta stojol li boch'o chtal scontrainote? Ta melel muc 

diosocot cha'yic li boch'otic ta xtal smilicote. 

10Ja' jech chacham ta sc'ob yanlumetic, jech chac c'u cha'al chcham li boch'otic 

mu'yuc yich'ojic circuncisione. Vu'un chcal jtuc, vu'un li Muc'ul Diosune, xi li Diose’, 

uto”, xiyutun. 

Sq'ueojal at-o'nton ta sventa ajvalil ta lum Tiro 

11La sc'opanun yan velta li Muc'ul Diose, jech laj yalbun: 

12“Q'uejintao junuc sq'ueojal at-o'nton ta sventa li ajvalil ta Tiroe, jech xavalbe: ‘Jech 

chal li Muc'ul Diose: Li vo'ote bats'i chapalot o; nojem ta jyalel li abijile, bats'i ts'acal 

o li at'ujumale. 

13Oyot xa ta Edén ta ts'unubaltic yu'un Dios chava'ay; solel c'ac'umtasbilot ta lequil 

tonetic ti c'upilic sbae, ja' li cornalina, topacio, jaspe, li crisólito, berilo, ónice, zafiro, 

carbunclo, xchi'uc li esmeralda tonetique. Li nats'iletic xchi'uc li staq'uinal 

chiquiniletic avu'une ta puru c'anal taq'uin pasbil; chapanbil ono'ox ta aventa ti c'alal 

lic ayinan ta banamile. 

14Xaco'laj to'ox achi'uc jun querubín ti xlich'anoj lec xiq'ue. Xco'laj to'ox xchi'uc te 

oyot ta ch'ul vits yu'un li Diose. Te to'ox chaxanov ta lequil tonetic ti xleblajet jech 

chac c'u cha'al c'oq'ue. 

15C'alal lic ayinan ta banamile, toj lec to'ox ibat avu'un scotol, ja' to ti c'alal ivinaj li 

achopolile. 

16Ta sventa ti toj ep lamanulaj, lachonolaje, jech lic apas aba ta simaron, jech laj ata o 

amul. Ja' yu'un ta jipot loq'uel ta jtojol, vo'ot ti xaco'laj achi'uc querubín te yo' bu oy li 

lequil tonetic ti xleblajet jech chac c'u cha'al c'oq'ue. 

17Yu'un lic atoy aba ta sventa ti toj jun avutsile; lic asoques scotol abijil ta scoj li 

axojobale. Ja' yu'un vu'un la jipot yalel ta lumtic; laj cac' ti ac'o labajuc avu'un c'alal 

chayilicot li ajvaliletic li' ta banamile. 

18Ta sventa ti toj ep amule, xchi'uc ti laj abolibtas aba achi'uc li c'usi laj aman, xchi'uc 

li c'usitic laj achone, jech laj asoques o li ch'ulnaetic avu'une. Ja' yu'un la jloq'ues c'oc' 

ta atojol yu'un ac'o yulesot o. Jech c'atajemoxuc xa ta tan chilic li boch'otic ta 

sq'uelicote. 

19Scotol li lumetic ti xayotquinicote chch'ay yo'ntonic avu'un; ep axi'elal cha'yic, 

yu'un sbatel osil j'ech'el lach'ay o ta banamil’, uto”, xiyutun. 

Ch-ac'bat stoj smul lum Sidón 

20La sc'opanun yan velta li Muc'ul Diose, jech laj yalbun: 

21“Vo'ot xnich'on cristiano, q'uelo batel li lum Sidone, c'opojan batel ta jventa, 

22jech xavalbe: ‘Jech chal li Muc'ul Diose, ja' li Cajvaltique: Sidón, a'yo ava'ay, vu'un 

chajcontrainot. Vo'ot ta aventa chlic ich'atcun ta muc'. C'alal ta jchapan c'u x'elan 

chacom ta sventa li amule, jech chlic sna'ic o ti vu'un Muc'ul Diosune, jech chvinaj ti 

vu'un Ch'ul Diosune. 

23‘Ta jtacbot tal tsatsal chamel ta atojol, ta xlic nojuc ta ch'ich' li xoraltic avu'une, 

yu'un ta xlajic ta milel li jnaclumetic avu'une, ta xmacatic ta espada ta jujujot. Jech 

chana'ic o ti vu'un Muc'ul Diosune. 

24‘Li israeletique mu'yuc xa cha'ibeic o xc'uxul yan velta li ch'ix ch-ac'batic yu'un li 

yantic lum ti na'lebilic yu'une, mu'yuc xa cha'ibeic o xc'uxul li c'usitic ts'ubajtic sni' 

chpajilanbatic yu'un li yantic lum te setel ta spat ta xoconique. Jech chlic sna'ic o ti 

vu'un Muc'ul Diosune’, uto, xiyutun li Diose. 

25“Jech chcal vu'un li Muc'ul Diosun, vu'un li Avajvalicune: Ta xlic jtsob tal scotol li 

israeletic ti spucoj sbaic batel ta yantic banamile. Ja' ta sventaic ta xcac' ta ilel ta stojol 

yantic banamil ti vu'un Ch'ul Diosune. Ta xtal naquiicuc yan velta ta yosilalic ti bu laj 

ono'ox cac'be ta vo'one li cajtunel Jacobe. 

26Jun yo'nton te chtal naquiicuc. Ta xlic sva'an lec snaic; ta sts'un lec ts'usubtic 

yu'unic. Mu xlo'ilaj yo'ntonic ti c'alal te nacalique. Yu'un vu'un ta jchapanbe smulic li 

lumetic te ta spat xoconic ti chbajvanique, jech tsna'ic o ti vu'un Muc'ul Diosun 

yu'unique”, xiyutun li Diose. 

Ezequiel 29 

Ch-ac'bat stoj smul Egipto 

1Ta xlajchabal (12) c'ac'al yochel slajunebal u ta slajunebal jabile la sc'opanun yan 

velta li Muc'ul Diose, jech laj yalbun: 

2“Xnich'on cristiano, ac'o batel asat ta stuq'uil li Egiptoe; albo ta jamal li faraone 

xchi'uc ta scotol li egiptoetique. 

3Jech xaval: ‘Jech chal li Muc'ul Diose, ja' li Cajvaltique: Ajvalil faraón ta Egipto, 

a'yo ava'ay, vu'un chajcontrainot. Vo'ot li muc'ta dragonot ti te maxalot ta yut uc'um 

avu'une; vo'ot ti jech chavale: Vu'un cu'un li uc'um Niloe, vu'un la jpas, xachi. 

4Ja' yu'un ta jnitot loq'uel ta lucluc taq'uin. Li xchoyal avuc'umal bu oyote ta xcac' 

stsopoltaicot scotolic. Ta jloq'uesot ta uc'um scotol li xchoyal avuc'umale te nabajtic 

chloc' ta apat scotol. 

5Ta jipot batel ta taqui banamil li vo'ote xchi'uc scotol li xchoyal uc'um yo' bu oyote. 

Te chacham o ta osilaltic. Mu'yuc boch'o chastamot; mu'yuc boch'o chasmucot. Ta 

xcac'ot ta sve'el te'tical chonbolometic xchi'uc ta sve'el mutetic. 

6Jech tsna'ic scotol jnaclumetic ta Egipto ti vu'un Muc'ul Diosune. Yu'un ja' jech lac'ot 

ta stojol Israel jech chac c'u cha'al jbej aj. 

7C'alal la stsacoxuc ta sc'obique, toj c'asel lac'ot, laj ayayijesbe slots'opic. C'alal la 

xoc'an sbaic ta atojole, lac'as noxtoc, jech toj c'asel ic'ot spatic. 

8‘Ja' yu'un jech chal li Muc'ul Diose, ja' li Cajvaltique: Egipto, a'yo ava'ay, ta jtacbot 

tal milel ta espada; ta jse'p loq'uel scotol li jnaclumetic avu'une xchi'uc li 

chonbolometique. 

9J'ech'el chac'ataj o ta xocol banamil; xach'ijan chacom o, jech chana' o ti vu'un 

Muc'ul Diosune. Laj aval ti vo'ot avu'un li uc'um Niloe xchi'uc ti vo'ot laj apase, 

10ja' yu'un a'yo ava'ay, vu'un jtuc ta jcontrainot, xchi'uc ta jcontrain li uc'um avu'une. 

Ta jyavnaijes o li avosilal Egiptoe; xch'ijan chcom o cu'un jech chac c'u cha'al xocol 

banamil, te chlic ta Migdol c'alal to ta Sevene xchi'uc c'alal to ta sts'aquil Etiopía 

banamil. 

11Me cristiano, me chonbolometicuc mu'yuc xa ta xjelovic o; cha'vinic (40) jabil 

mu'yuc yajval ta xcom o. 

12Li Egipto banamile ech'em to jech yavnaijem ta xcom jech chac c'u cha'al li yantic 

banamil yavnaijemique. Li lumetic yu'une ech'em to jech jinem ta xcom jech chac c'u 

cha'al li yantic lumetic ti jinesbilic oe. Cha'vinic (40) jabil jech ta xcom o. Li 

egiptoetique ta jpuquic batel ta yantic banamil; ta jtaniic batel ta buyuc no'ox, xi li 

Muc'ul Diose. 

13‘Vu'un li Muc'ul Diosune jech chcal: C'alal me its'aqui li cha'vinic (40) jabile, chlic 

jtsob tal scotol li egiptoetic ta yantic lumetic ti butic puquemic batele. 

14Ta xquiq'uic loq'uel tal te ta banamil ti bu chucbil chbatique; te ta xc'ot caq'uic ta 

Patros banamil, ja' li yosilalic ono'ox bu ivoq'uique. Te ta sliquesic jun lum ti mu'yuc 

ich'bil ta muc' chc'ote. 

15Mu xco'laj jech chac c'u cha'al li yantic lume; li stuque toj biq'uit chcom o. Mu'yuc 

xa bu chlic muq'uibuc o sc'oplal ta stojol li yantic banamile, yu'un vu'un jtuc ta 

jbic'tajes, jech mu xa xlic sventain yantic banamil. 

16Jech mu xa xlic spat yo'ntonic ta stojol yan velta li israeletique; jech chlic sna'ic ti ja' 

smulic ti i'ay sa'ic coltael ta stojole, jech chlic xch'unic ti vu'un Muc'ul Diosune’, uto”, 

xiyutun. 

17Ta sba c'ac'al yochel li sliquebal u ta svucubal xcha'vinic jabile (27), la sc'opanun li 

Muc'ul Diose, jech laj yalbun: 

18“Li ajvalil Nabucodonosor ta Babiloniae laj xa yac' batel jtsob epal soldadoetic 

sventa bat spasic tsots pleito xchi'uc li lum Tiroe. Solel itul batel stsotsil sjolic; icho'an 

batel snecubic, pero me jutuc mu'yuc c'usi iloc' yu'un li ajvalile xchi'uc li 

yajsoldadotaque. Altic laj yac' svocolic ti tsots abtel, ti tsots pleito la spasic xchi'uc li 

lum Tiroe. 

19Ja' yu'un vu'un li Muc'ul Diosune jech chcal: Vu'un ta xcac'be ta sc'ob ajvalil 

Nabucodonosor li Egipto banamile. Ja' chich'be scotol li sc'ulejale; ja' tstsobbe scotol 

li c'usitic oy yu'une; ja' ch-och ta sc'ob scotol, yu'un jech oy stojol svocolic li 

yajsoldadotaque. 

20Ta sventa ti tsots tspas yabtel ta scontrainel li lum Tiroe, jech ta xcac'be stojol li 

yabtele; ja' ta xcac'be ta sc'ob li Egiptoe, yu'un vu'un i'abtej cu'un. Vu'un chcal jtuc, 

vu'un li Muc'ul Diosune. 

21“Me ic'ot li sc'ac'alil le'e, ta xcac' ayinuc stsatsal yan velta li Israele, jech vo'ot ta 

xlic c'opojan ta jamal ta stojol scotolic. Jech tsna'ic o ti vu'un Muc'ul Diosune”, xi li 

Cajvaltic Diose. 

Ezequiel 30 

Tstoj smul li Egiptoe 

1Li Muc'ul Diose la sc'opanun yan velta, jech laj yalbun: 

2“Vo'ot xnich'on cristiano, c'opojan, jech xaval ta jventa: ‘Jech chal li Muc'ul Diose: 

Oc'anic, avananic, yu'un inopaj xa tal sc'ac'alil. 

3Nopol xa chc'ot yorail; nopol xa chtal sc'ac'alil li Muc'ul Diose. Ta xa xtal sc'ac'alil 

but'ulal; ta xa xlic svocolic li jujun banamile. 



1464 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

4Ta xa xtal espada ta stojol li Egiptoe. C'alal ta xvu' milbail te ta Egipto, c'alal ta xich' 

ich'bel batel scotol li sc'ulejale, xchi'uc c'alal ta xich' jinesbel scotol li snaclebtaque, ta 

xlic nicuc ta xi'el li Etiopiae. 

5Co'ol ta xlajic ta milel xchi'uc li jnaclumetic ta Etiopía, ta Fut, ta Lud, ta Arabia, ta 

Libia, xchi'uc ta scotol li yantic lum ti spasoj ta co'ol yo'ntonic xchi'uque. 

6Scotol li boch'otic tspojic li Egiptoe, co'ol chlajic ta milel xchi'uc. Xlic ta Migdol 

c'alal to ta Sevenee, ja' li lumetic ti stoyoj sba o xchi'uc li Egiptoe; co'ol chlajic ta 

milel xchi'uc, xi li Muc'ul Diose’, chian”, xiyutun. 

7“Li Egiptoe ja' ech'em yavnaijem chcom jech chac c'u cha'al li yantic banamil ti 

yavnaijemic xa ono'oxe; li lumetic yu'une ech'em to xch'ijan chcom jech chac c'u 

cha'al li yantic lumetic ti xch'ijan comenique. 

8C'alal chcac'be sc'ac'al li Egiptoe, xchi'uc c'alal chlaj scotol li lumetic tspojique, jech 

tsna'ic o ti vu'un Muc'ul Diosune. 

9“C'alal me la sta li sc'ac'alil le'e, ta jtac batel j'almantaletic ta nabetic, yu'un ac'o bat 

sibtasic li Etiopía ti toj jun yo'nton cha'yique. Jech chlic xi'icuc c'alal chc'ot yorail 

chlaj li Egiptoe, yu'un po'ot xa tsta yorail. 

10“Jech chcal vu'un li Muc'ul Diosun, vu'un li Ajvalilune: Ta xculesbe sc'ulejal li 

Egiptoe; ja' ta jtunes li Nabucodonosor ajvalil ta Babiloniae, yu'un ja' ac'o bat yulesbe 

scotol. 

11Ja' ta xbat stuc, ta xchi'in batel scotol li yajsoldadotac ti ja' no'ox xi'bilic ta scotol 

banamile; ja' chtal soquesic scotol li yosilal Egiptoe. Ta sloq'ues yespadaic; ta snojesic 

comel ta anima scotol li Egipto banamile. 

12Ta xculesbe ya'lel li uc'um Niloe; ta xcac'be ta sc'ob chopol cristianoetic li Egipto 

banamile. Yanlum cristianoetic chtal soquesic li banamile xchi'uc scotol li c'usitic te 

oye. Vu'un chcal jtuc, vu'un li Muc'ul Diosune. 

13“Jech chcal noxtoc, vu'un li Muc'ul Diosune: Ta xcules noxtoc li loc'ometic ti 

yich'ojic ta muq'ue, ta xcules scotol li diosetic yu'unic ta Menfise. Mu'yuc xa ta xlic o 

banquilal te ta Egipto, puru xi'el xa no'ox ta xcac' te ta yosilal. 

14Ta jyavnaijes o li Patros banamil te ta Egiptoe; ta xcac'be sc'ac'al noxtoc li Zoane; ta 

xcac'be stoj smul li Tebase. 

15“Ta jloq'ues sc'ac'al co'nton ta stojol li Sine, ja' li lum ti spatoj yo'nton yu'un li 

Egiptoe, xchi'uc ta xcules scotol li epal cristianoetic ta Tebase. 

16Ta xcac'be sc'ac'al li Egiptoe, li Sine ta xich' ep vocol, li Tebase ta xich' lilinel, li 

Menfise ta c'ac'altic ta xtal yich' ac'bel. 

17Li queremetic ta Avén xchi'uc ta Pibesete ta xmilatic ta espada. Li antsetique 

chucbil chbatic ta yan banamil. 

18C'alal ta jlajesbe o stsatsal li Egiptoe, c'alal ta xculesbe o ta j'ech'el li svu'el ti stoyoj 

sba xchi'uque, ta xlic macuc sat c'ac'al te ta Tafnes; ta xmac ta toc li Egiptoe. Li 

jnaclumetic te ta bic'tal lumetic yu'une chucbil chbatic. 

19Ta xcac'be stoj smul li Egiptoe, yu'un jech tsna'ic o ti vu'un Muc'ul Diosune”, xi li 

Diose. 

20Ta svucubal c'ac'al yochel li sba u ta xbuluchibal (11) jabile la sc'opanun yan velta li 

Muc'ul Diose, jech laj yalbun: 

21“Vu'un jtuc la jc'asbe ste'el sc'ob li faraón ajvalil ta Egiptoe. Mu'yuc boch'o xu' 

chpoxta, mu'yuc boch'o xu' chpix, mu'yuc boch'o xu' tsts'ot lec yu'un ac'o sts'ac sba 

yan velta. Mu xa xlic tsatsubuc o yan velta; mu'yuc xa bu chlic stsac o yespada yan 

velta. 

22Ja' yu'un jech chcal vu'un li Muc'ul Diosun, vu'un li Ajvalilune: A'yo ava'yic, vu'un 

ta jcontrain jtuc li faraón ajvalil ta Egiptoe. Ta jc'asbe xchibal li sc'obe; ta jcha'c'asbe 

ti bu c'asem xa ono'oxe xchi'uc ti bu lec toe. Ta xcac' coluc yalel ta sc'ob li yespadae. 

23Ta jpuquic batel ta yantic lum li egiptoetique; ta jtaniic batel ta buyuc no'ox 

banamilal. 

24Ja' chlic jtsatsubtasbe lec sc'ob li ajvalil ta Babiloniae; ta xcac'be ta sc'ob li 

quespadae. Yan li faraone ta jc'asbe o xchibal li sc'obe; ta xlic ta ayetel c'alal chich' 

ac'bel yu'un li yajcontrae. 

25Ja' ta xcac'be lec stsatsal sc'ob li ajvalil ta Babiloniae. Yan li faraone ta xcalubtasbe 

o xchibal li sc'obe. C'alal chlic cac'be ta sc'ob ajvalil ta Babilonia li quespadae, c'alal 

chlic scontrain li Egiptoe, jech tsna'ic o ti vu'un Muc'ul Diosune. 

26Ta jpuquic batel ta yantic lum li egiptoetique; ta jtaniic batel ta yantic banamil, jech 

tsna'ic o ti vu'un Muc'ul Diosune”, xi li Muc'ul Diose. 

Ezequiel 31 

Li faraone xco'laj xchi'uc jtec' ch'ut te' 

1Ta sba c'ac'al yochel yoxibal u ta xbuluchibal (11) jabil ital sc'opanun yan velta li 

Muc'ul Diose, jech laj yalbun: 

2“Vo'ot xnich'on cristiano, jech xavalbe ya'ay li ajvalil faraón ta Egiptoe xchi'uc scotol 

li steclumale: ‘Mu'yuc boch'o yan jech chac c'u cha'al li amuc'ule. 

3Li vo'ote co'olot jech chac c'u cha'al ch'ut te' ta Líbano ti lec c'upilic sba sc'obc'obe, ti 

lec pim yanale, ti lec nate, ti xc'ot c'alal to ta pimil toquetic li sni'e. 

4Yu'un its'itesat lec yu'un li vo'e; inatubtasat lec yu'un li ya'lel uc'ume. Yu'un te 

xcholchun o scotol ora ti bu teq'uele; ja' laj yat'es batel scotol li te'etic te nopolique. 

5Ja' yu'un stuc no'ox toj nat ibat ta scotol li te'etique. Solel i'epaj li sc'obc'obe; la slim 

sba batel ta scoj ti oy lec ya'lele. 

6Jech te tal spas stasic ta sc'obc'ob scotol li jaychop mutetique; te i'alajic ta yolon 

scotol li jaychop chonbolometique; te inaquiic ep ta chop cristianoetic ta xyaxinal. 

7Toj c'upil sba ic'ot xchi'uc li sc'obc'ob ti la slim sba batele, yu'un li yibele la sts'un 

sba batel ti bu oy lec vo'e. 

8Me jtec'uc ch'ut te' te ta ts'unubaltic yu'un Dios mu'yuc bu jech xco'laj xchi'uc ti toj 

muq'ue; me jtec'uc c'uc'toj mu'yuc bu jech xco'laj xchi'uc ti toj pim sc'obc'obe. Me 

jtec'uc yantic te' mu'yuc bu jech xco'laj xchi'uc ti toj pim yanale, me jtec'uc te' te ta 

ts'unubaltic yu'un Dios mu xco'laj slequil yutsil xchi'uc. 

9Vu'un la jpas ti toj c'upil sba xchi'uc li sc'obc'obe. Scotol li te'etic te ta Edén ta 

ts'unubaltic yu'un Diose, xti'et yo'ntonic yu'un. 

10‘Ja' yu'un a'yo ava'ay, jech chcal vu'un li Muc'ul Diosune, vu'un li Ajvalilune: Ta 

sventa ti toj nat ich'ie, ti ic'ot c'alal to ta pimil toquetic li sni'e, jech lic stoy sba ta 

sventa li snatile. 

11Ja' yu'un laj cac' ta sc'ob jun yanlum ajvalil ti ech'em xu' yu'une. Laj yich' pasbel 

jech chac c'u cha'al tsc'an ta sventa li xchopolile. 

12Laj yich' ts'etel yu'un yanlum cristianoetic ti bats'i simaronic ta scotol banamile; laj 

yich' lomesel o. Li sc'obc'obtaque tanpuc ibat ta vitsetic xchi'uc ta soplejaltic. C'asaltic 

sba ibat ta bebevo'tic te ta banamil. Scotol li yantic lum te nacalic ta xyaxinale ijatovic 

batel; la scomtsanic o. 

13Scotol li jaychop mutetique te ta xtal naquiicuc ti bu chexele; scotol li 

chonbolometic ta te'tique te ta xtal xmochan sbaic ta sc'obc'ob. 

14Jech mu xa xlic ch'iicuc ec li yantic te'etic te ch'iemic ta ti'uc'ume, jech mu xc'ot 

sni'ic c'alal to ta pimil toquetic, jech mu spat yo'ntonic ti lec nat chbatic c'alal me 

ch'iemic ta ti' uc'ume. Yu'un scotol chapal sc'oplal chchamic, ch-ochic batel ta yut 

banamil; jmoj chbatic xchi'uc li boch'otic ch-ochic ta ch'ene. 

15‘Vu'un li Muc'ul Diosune jech chcal: C'alal tsta yorail chyal batel ta yavil animaetic 

li te'e, ta xtaquij ta at-o'nton li natil nabe. Ta xpaj ta xanubal li uc'umetique; mu'yuc xa 

ta xanov li yoque. Li vits Libanoe ep ta xat yo'nton ta scoj li jtec' te'e. Scotol li yantic 

te'etique chlaj stsatsal yo'ntonic o ta scoj. 

16C'alal tsta yorail chyal batel ta yavil animaetic li te'e, ti jmoj chbat stsob sba xchi'uc 

li yantic ti yalemic xa batel ta ch'ene, ta xnic jujun banamil yu'un yipal ti c'alal chyal 

batele. Scotol li te'etic te ta Edén xchi'uc ta Líbano ti toj lequic, ti oy lec ya'lelique, 

chmuq'uib yo'ntonic ta sventa c'usi tspas li yutil banamile. 

17Pero ja' no'ox jech ta xyalic batel ta yavil animaetic ec; ta xbat xchi'inic li boch'otic 

ichamic ta espadae, ja' li boch'otic liquemic tal ta yantic banamil ti inaquiic ta 

xyaxinal, ti la spas to'ox ta co'ol yo'ntonic xchi'uque. 

18Mu'yuc bu jech yan te' te ta Edén ti co'ol yutsil, ti co'ol snatil, ti co'ol smuc'ul 

xchi'uque. Pero co'ol ono'ox chyalic batel ta yut banamil xchi'uc li te'etic te ta Edene 

yu'un jech chbat xchi'inic ta naclej li boch'otic mu'yuc yich'ojic circuncisione xchi'uc 

li boch'otic imilatic ta espadae. Li jtec' te'e ja' sc'oplal li faraone xchi'uc scotol li yepal 

xchi'iltaque’, uto”, xiyutun li Muc'ul Diose. 

Ezequiel 32 

J'ech'el ilaj o stsatsal li Egiptoe 

1Ta sba c'ac'al yochel xlajchabal u ta xlajchabal jabil ital sc'opanun yan velta li Muc'ul 

Diose, jech laj yalbun: 

2“Vo'ot xnich'on cristiano, q'uejintao ta sventa ajvalil faraón ta Egipto li q'ueoj sventa 

at-o'nton li'i, jech xaval: ‘Faraón, co'olot jech chac c'u cha'al león ta stojol li yantic 

banamile; pero co'olot noxtoc jech chac c'u cha'al ayin ta muc'ta nab, ti yipal cht'axu 

loq'uel li vo'etique, ti tstatubtas ta yacan li vo'e, ti tsyuq'uilanbe yoc li uc'umetique. 

3‘Jech chal li Muc'ul Diose ja' li Ajvalile: Ac'o me jmoj tsobolot achi'uc epal 

cristianoetic, pero ta jtic' ochel jnuti' te yo' bu oyote; ta nuti' tiq'uil chaloc' tal cu'un. 

4Chajochot loq'uel; te chajbananot comel ta taqui banamil. Ta xcac' stsob sbaic tal ta 

atojol scotol mutetic ta toyol; ta xtal yet'es yo'ntonic ta abec'tal scotol li 

chonbolometic ta te'tique. 

5Ta jnojes o soplejaltic ta abec'tal, xchi'uc ta jpuc batel ta vitsetic. 

6Li banamil bu oyote ta xcat'es ta ach'ich'al, chc'ot c'alal to ta vitsetic. Ta xnojan li 

bevo'etique. 

7C'alal chaculesote, ta x'ic'um li vinajele; ta xtu'p scotol li c'analetique; ta xmac ta toc 

li c'ac'ale; mu xa xac' xojobal li ue., 

8Ta xcac' ic'ubuc ta acoj scotol li c'usitic chac' xojobal ta vinajele; ta xcac' ic'ubuc osil 

te ta avosilal. Vu'un chcal jtuc, vu'un li Muc'ul Diosune. 

9‘C'alal chc'ot a'yej ta stojol yantic banamil ti laj avich' chuquel batele, ja' li 

banamiletic ti mu xavotquinane, ta xlic yat yo'ntonic epal lumetic avu'un, yu'un 

cha'yic ti lalaj oe. 

10Ep lumetic ta xcac' ch'ayuc yo'ntonic ta acoj ti c'alal chilic sts'aylej no'ox li 

quespada ta atojole. Ta x'och ep xi'el ta yo'ntonic avu'un li ajvaliletic yu'unique. 

Scotolic ta xniquic ta xi'el ti c'alal tsta yorail chayal ta lume. 

11Yu'un jech chcal vu'un li Muc'ul Diosun, vu'un li Ajvalilune: Ta xtal ta atojol li 

yespada ajvalil ta Babiloniae. 

12Li ateclumale ta xcac' lajicuc ta yespada li simarón soldadoetic ti ech'em xu' yu'unic 

ta scotol banamile. Ja' ta slajesbeic o sc'oplal stoyobbail li Egiptoe; ta xulesbeic o 

scotol li steclumal ti toj yan sba yepale. 



1468 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

13Ta xcules scotol li chonbolometic ti te chtal yuch'ic yoxo' ta uc'umetic avu'une. 

Mu'yuc xa boch'o chtal statubtasic o ta teq'uel li vo'etic avu'une, me cristianouc, me 

chonbolomuc; mu'yuc xa chtalic o. 

14Chlic jyaxubtas lec li vo'etique; li uc'umetique chlic cac' xanovuc lec ta c'unc'un 

jech chac c'u cha'al aceite. Vu'un chcal jtuc, vu'un li Muc'ul Diosune. 

15C'alal chlic jyavnaijes li Egiptoe, xocol chcom o cu'un jech chac c'u cha'al xocol 

banamil. Ta jmilbe scotol li yajvale, jech tsna'ic o ti vu'un Muc'ul Diosune’, uto. 

16“Li'i ja' jun q'ueoj sventa oq'uel, ja' jech tsq'uejintaic li antsetic ta buyuc no'ox 

banamilal c'alal choc'taic li Egiptoe xchi'uc scotol li epal jnaclumetic yu'une. Vu'un 

chcal jtuc, vu'un li Muc'ul Diosune”, xi li Diose. 

Laj yich' tsalel o li Egiptoe 

17Ta svo'lajunebal (15) c'ac'al yochel li xlajchabal u ta xlajchabal jabile ital sc'opanun 

yan velta li Muc'ul Diose, jech laj yalbun: 

18“Xnich'on cristiano, q'uejintao sq'ueojal at-o'nton ta sventa li epal cristianoetic ta 

Egiptoe; alo ti ac'o yalicuc batel ta ch'en scotolic jech chac c'u cha'al iyalic batel ta 

ch'en li yajvaltac yantic banamile, jech xaval: ‘Li boch'otic toj ech'em xu' yu'unique 

chyalic xa batel ta yut banamil; chbat xa xchi'in li boch'otic yalemic batel ta 

muquinaltique. 

19Vo'ot ti chanop ti atuc no'ox toj c'upil aba ta scotole, yalan batel, bat vayan achi'uc li 

boch'otic mu'yuc yich'ojic circuncisione’, chianic. 

20“Yu'un li Egiptoe co'ol chyalic batel xchi'uc li boch'otic chchamic ta espadae. 

Ac'bilic xa ta sve'el espada; co'ol chich'ic xchi'uc scotol li yajsoldadotaque. 

21Li boch'otic tsots xu' yu'unic ti te xa oyic ta yavil animaetique, jech chalbeic li 

egiptoetic c'alal chc'otique: ‘La' me, yalanic tal achi'uc li boch'otic la scoltaicote; la' 

chi'inic li boch'otic li' xa oyic ti ilajic ta milel ta espada ti mu'yuc yich'ojic 

circuncisione’, xiic. 

22“Te oy ec li Asiriae; te joyibtabil smuquinal yu'un scotol li yajsoldadotaque. Le'e 

milbil ta espada icham scotolic. 

23Laj yich' muquel ta mero yutil muquinal; scotol li yajsoldadotaque te sjoyibtaojbeic 

li smuquinale. Yu'un imilatic ta espada ta scoj ti ep laj yaq'uic xi'el ta sba banamile. 

24“Te oy noxtoc li Elame; te joyibtabil smuquinal yu'un scotol li yajsoldadotaque. 

Scotolic le'e milbil ta espada ichamic. Mu'yuc yich'ojic circuncisión iyalic batel ta 

mero yutil banamil, yu'un laj to'ox yaq'uic ep xi'el li' ta sba banamil. Pero mu'yuc stu 

ic'ot ta stojol li boch'otic te xa oyic ta muquinale. 

25Ta o'lol animaetic laj yac'beic svayab, te joyibtabil smuquinal yu'un scotol li epal 

soldadoetic yu'une. Mu'yuc yich'ojic circuncisión. Milbil ta espada ichamic ta scoj ti 

laj yaq'uic ep xi'el ta banamile. Pero tana mu'yuc stu ic'otic ta stojol li boch'otic te xa 

oyic ta muquinale. 

26“Te oy noxtoc li Mesec xchi'uc Tubale; te joyibtabil smuquinal yu'un scotol li 

yajsoldadotaquique. Scotolic mu'yuc yich'ojic circuncisión, milbil ta espada ichamic 

ta scoj ti laj yaq'uic ep xi'el ta banamile. 

27Jech noxtoc mu co'oluc bat xchi'in li boch'otic tsots xu' yu'unic, ti lec ich'bilic ta 

muc' ijelovique, ti yich'ojic batel lec yabtejebic ta ch'ene, ti xonjolinojic batel lec 

yespadaique, ti te nabal o batel ta sbaquilic li smulique, yu'un laj yaq'uic ep xi'el ta 

banamil. 

28“Li vo'ote, Egipto, te chabat ec, chbat achi'in ec li boch'otic mu'yuc yich'ojic 

circuncisione; liquil t'uyul chabat, co'ol chbat achi'in li boch'otic milbil ta espada 

ichamique. 

29“Te oyic noxtoc li Edome, xchi'uc li ajvaliletic, li banquilaletic yu'une. Ac'o me toj 

ech'em xu' yu'unic, pero te xa xchi'uquic li boch'o imilatic ta espadae. Co'ol bat 

xchi'inic li boch'o mu'yuc yich'ojic circuncisione; te xa xchi'uquic li boch'otic yalemic 

xa batel ta ch'ene. 

30“Te oyic noxtoc scotol li banquilaletic ta nortee xchi'uc scotol li sidonetique. Toj 

ech'em to'ox svu'elic; ep laj yaq'uic xi'el, pero iyalic xa batel yo' bu oyic li 

animaetique. Mu'yuc yich'ojic circuncisión; te xa xchi'uquic li boch'otic milbil ta 

espada ichamique. Mu'yuc xa stuic o; laj xa staic ec jech chac c'u cha'al staojic li 

boch'otic te xa oyic ta muquinale. 

31“C'alal chc'ot yil scotol li faraone, te chpat yo'nton, yu'un icham scotol ec li 

yajsoldadotaque. Yu'un li faraone xchi'uc scotol li yajsoldadotaque persa ta xlajic ta 

milel ta espada. Vu'un chcal jtuc, vu'un li Muc'ul Diosune, vu'un li Ajvalilune. 

32Yu'un laj yac' ep xi'el li' ta banamil, ja' yu'un ta xyalic batel ta yavil animaetic 

xchi'uc scotol li yajsoldadotaque; chbat xchi'inic li boch'otic milbil ta espada ichamic 

ti mu'yuc yich'ojic circuncisione’, chian”, xiyutun li Muc'ul Diose. 

Ezequiel 33 

Li j'alc'ope ja' jchabivanej c'otem ta stojol xchi'iltac 
(Ez 3.16-21) 

1La sc'opanun yan velta li Muc'ul Diose, jech laj yalbun: 

2“Vo'ot xnich'on cristiano, jech xavalbe ya'ay scotol li ateclumale: ‘C'alal ta xcac' ta 

milel ta espada junuc banamile, ta st'ujic jun vinic ta stojolic; ja' chcom jech chac c'u 

cha'al jq'uel osil ta toyol ti tsq'uel ta nom me oy chtal jcontrainvanejetique. 

3C'alal me chil ti chtal xa jpaspleitoetique, ja' chlic sjupan yoq'ues sventa chac'be sna' 

scotol li xchi'iltaque. 

4Li boch'o laj ya'ay lec li oq'uese, me mu xich' ta muq'ue, me te ilaj ta milel ta 

espadae, ja' chcom ta sba stuc li xch'ich'al chmale. 

5Yu'un laj ya'ay li oq'uese, pero muc xich' ta muc', ja' yu'un ja' chcom ta smul stuc. 

Yan li boch'o chich' ta muq'ue, ja' chcol to ta milel. 

6Pero me ja' muc sjupan yoq'ues li boch'o luchul ta toyol tsq'uel me oy bu chtal 

yajcontraique, me oy boch'o chlaj ta milel ta espada ta scoj ti muc sbijubtas li 

xchi'iltaque, ta scoj smul chcham li boch'o chmilate. Pero li xch'ich'al chmale ja' 

chcac'be xcuch li boch'o tsq'uel osil ta toyole’, uto. 

7“Ja' yu'un, li vo'ote xnich'on cristiano, la jva'anot ta toyol q'uelub osil sventa 

chachabi li smomnich'nab Israele. A'yo me ava'ay li c'usi chloc' ta quee, jech me 

xavalbe ya'yic ta jventa li achi'iltaque. 

8C'alal me jech chcalbe li jpasmulile: ‘Jpasmulil, ta persa chacham’, me xcute, me 

vo'ot mu xavalbe ti ac'o scomtsan li be stamoje, ta ono'ox xcham ta scoj smul, pero li 

xch'ich'ale vo'ot chacac'bot acuch. 

9Yan me vo'ot chavalbe ti ac'o scomtsan li chopol be stamoj jun jpasmulile, me stuc 

mu sc'an scomtsane, ta scoj smul stuc ta xcham; li vo'ote colem chacom. 

Tuc' scotol c'usi tspas li Diose 
(Ez 18.21-32) 

10“Ja' yu'un, li vo'ote xnich'on cristiano, jech xavalbe ya'yic li smomnich'nab Israele: 

‘Li vo'oxuque jech chavalic: Li vu'utique li' jcuchojtic o li jmultic xchi'uc li 

jtoyobbailtique, ja' ta scoj ti chijcham xa jchi'uctique. ¿Pero c'u x'elan xu' 

chijcuxiutic?, xachiic. 

11Pero vu'un li Muc'ul Diosun ti avajvalicune, jech chcal ta jamal ta jbi: Mu jc'an ti te 

xcuchoj smul chcham li jpasmulile; ja' ta jc'an ti ac'o scomtsan li chopol be stamoje 

yu'un jech xu' chcuxi. Sutanic tal, sutanic tal ti bu chopol be atamojique. ¿C'u yu'un ti 

te no'ox avabinoj abaic chachamique, israeletic?’, uto. 

12“Vo'ot xnich'on cristiano, jech xavalbe ya'yic scotol li achi'iltaque: ‘Li tuq'uil 

cristianoe mu xcoltaat yu'un stuq'uil c'alal me la sa' smule. Li jpasmulile mu xmacat ta 

be yu'un smul c'alal me la sutes yo'ntone. Li boch'o tuc' c'usi tspase mu xu' chcuxi o ta 

sventa tuc' yabtel c'alal me la sa' smule. 

13C'alal me jech chcalbe li boch'o tuc' c'usi tspase: Li vo'ote ta jbel sc'oplal chacuxi, 

me xcute, me chlic spat yo'nton ta sventa ti tuc' c'usi tspase, me chlic spas c'usi 

chopole, scotol ti c'u yepal tuc' c'usi spasoje mu'yuc ta jtsacbe ta venta; ta ono'ox 

xcham ta scoj li smul la sa'e. 

14C'alal me jech chcalbe ec li jpasmulile: Ta jbel sc'oplal chacham, me xcute, pero me 

chlic scomtsan li c'usi chopol tspase, me ja' chlic spas li c'usi lec, li c'usi tuq'ue, 

15me chlic yac'be xq'uexol li prentail yich'oje, me chlic sutes li c'usi yelc'anoje, me 

chlic spas batel li c'usitic sventa slequilale, me mu xa spas o li c'usi chopole, ta jbel 

sc'oplal ta xcuxi; mu'yuc ta xcham. 

16Mu'yuc xa bu ta jt'abbe o ta co'nton li smule, yu'un ja' xa tspas batel li c'usitic lec, li 

c'usitic tuq'ue, jech ta xcuxi o’, uto. 

17Li achi'iltaque xu' jech chlic yalic: ‘Mu'yuc tuc' c'usi tspas li Diose’, xu' xiic; pero ta 

melel ja' stuquic ti mu'yuc tuc' c'usi tspasique. 

18Me chlic scomtsan spasel c'usi tuc' li boch'o tuc' c'usi tspase, me ja' chlic spas li c'usi 

chopole, ta xcham ta scoj li c'usi chopol tspase. 

19Me chlic scomtsan c'usi chopol tspas li jpasmulile, me ja' chlic spas li c'usi lec, li 

c'usi tuq'ue, ta xcuxi, yu'un tuc' c'usi tspas. 

20Pero xu' jech chalic yan velta noxtoc: ‘Mu'yuc tuc' c'usi tspas li Cajvaltic Diose’, xu' 

xiic. Vu'un ta xlic jchapan scotol israeletic ta sventa li c'usi tspasic jujunique”, xi li 

Diose. 

Chich' jinesel li lum Jerusalene 

21C'alal yo'bal xa'ox c'ac'al yochel li slajunebal u ta xlajchabal jabil jchuquelcutic 

batel ta yan banamile, te ic'ot ta jtojol jun vinic ijatov loq'uel ta Jerusalén; ja' ic'ot 

yalbun scotol ti i'och xa ta sc'ob cajcontracutic li lum Jerusalene. 

22Ta bat c'ac'al c'alal mu'yuc to chc'ot ta jtojol li vinique, li Muc'ul Diose la scajanbun 

sc'ob ta jba. Ta yoc'omal c'alal ic'ot li vinique, ijam li quee; muc xa uma'ucun licom. 

23Li Muc'ul Diose ital sc'opanun yan velta, jech laj yalbun: 

24“Vo'ot xnich'on cristiano, li achi'iltac te nacajtic ta lumetic ta Israel ti jinesbilic xae, 

jech chalic: ‘Li Abrahame stuc to'ox, pero i'ac'bat yu'unin li banamil li'i. Li vu'utique 

eputic xa, jech vu'utic ono'ox cu'untic chcom o li banamil li'i’, xiic. 

25Ja' yu'un jech xavalbe ya'yic: ‘Jech chal li Cajvaltique, ja' li Muc'ul Diose: Li 

vo'oxuque xchi'uc xch'ich'al chati'ic li ti'bole, avich'ojic ta muc' noxtoc li sloc'obaltac 

adiosique, xchi'uc chamilvanic noxtoc, ¿Me chanopic ti vo'oxuc yajvaloxuc banamil 

chacomique? 

26Yu'un ja' apatoj avo'ntonic yu'un li avespadaique; ja' laj apasic li c'usi toj chopol 

chquile, laj avuts'intabeic yajnil li achi'ilique, ja' yu'un ¿me vo'oxuc xu' chaventainic 

comel li banamile?, xi li Diose’, uto. 

27“Jech xavalbe ya'yic noxtoc: ‘Jech chal li Cajvaltique, ja' li Muc'ul Diose: Ta xcal ta 

jamal ta sventa jbi, scotol li boch'otic te to nacajtic ta lumetic ti jinesbilic xae ta 

xmilatic ta espada. Li boch'otic te oyic batel ta te'tique ta xlajic ta chonbolometic; li 

boch'otic snac'oj sbaic batel ta tsatsal nailch'entique ta xchamic ta tsatsal chamel. 

28Li yosilalique ta jc'atajes o ta xocol banamil, xch'ijan chcom o cu'un. J'ech'el ta 

jpajesbe o li stoyobbailique. Li vitsetic ta Israele mu'yuc yajval ta jcomtsan o; me 

junuc mu'yuc xa boch'o te chjelov o. 

29C'alal me la jyavnaijes, me la jc'atajes o ta xocol banamil li yosilalic ta scoj ti toj 

chopol c'usi la spasique, jech tsna'ic o ti vu'un Muc'ul Diosune, xi li Diose’, uto. 

30“Vo'ot xnich'on cristiano, li achi'iltaque chliquic ta bic'talvulajetel ta aventa te ta 

coraltonetic xchi'uc ta ti'naetic, jech chlic yalbe sbaic jujunic: ‘Bat ca'itic li lo'il 

liquem tal ta stojol Muc'ul Diose’, xiic. 

31Jech ta xtalic ta atojol jech chac c'u cha'al jteclum cu'un yilel. Te lamal chvulic ta 

atojol; cha'yic li c'usi chavale, pero mu spasbeic yabtelal. Ja' no'ox chloc' ta yeic ti 

tsc'anicune, pero li yo'ntonique yan o c'usi tsc'an; yan o c'usi tsc'upin. 

32Ja' jech chac'ot yu'unic jech chac c'u cha'al li boch'o lec tsq'uejintabe sq'ueojal 

c'upinejbail sventa banamil ti toj c'upil sba ta a'yele, ti toj lec snuq'uilale. Ja' no'ox 

chtal ya'yic li c'usi chavale, pero mu spasic li c'usi cha'yique. 

33Pero c'alal chc'ot ta pasel li c'usi chavale, ta melel yu'un xa chc'ot ta pasel, jech 

tsna'ic o ti oy jun j'alc'op te ta stojolique”, xiyutun li Diose. 

Ezequiel 34 

Ch-ac'bat stoj smul li jchabichijetic ta Israele, ja' li ajvaliletic yu'unique 

1La sc'opanun yan velta li Muc'ul Diose, jech laj yalbun: 

2“Xnich'on cristiano, albo ta jamal smul li jchabichijetic ta Israele, jech xavalbe: ‘Jech 

chal li Muc'ul Diose, ja' li Cajvaltique, ¡Ay, toj abul abaic vo'oxuc li jchabichijoxuc 

yu'un Israel ti ja' no'ox chachabi aba atuquique! Li jchabichijetique ¿me mu ja'uc 

sc'oplal chchabi, tsa'be lec sve'el li chijetique? 

3Li chijetique te chavuch'beic ya'lel xchu'; te chata ac'u'ic ta stsotsil; te chamil ati'ic ti 

bu lec jubenique, pero mu xamac'linic lec noxtoc. 

4Muc xacoltaic ti bu alubenique, muc xapoxtaic ti bu oy xchamelique, muc xapixbeic 

ti butic tuch'emique, muc xbat aviq'uic sutel tal li boch'o la stamic batel yan bee, muc 

x'ay at'unic tal li boch'o ich'ayic batele. Ja' no'ox toj tsots lavuts'intaic; toj simarón laj 

apas abaic ta stojolic. 

5Jech ich'ayic batel ta be ta scoj ti mu'yuc xchabielique; la spuc sbaic batel ta buyuc 

no'ox, jech te ilajic ta ti'el ta chonbolometic ta te'tic. 

6Li jchijtaque tanpuc ibatic ta toyol vitsetic, ta tseltseltic. La spuc sbaic batel ta sbejel 

banamil. Mu'yuc boch'o laj yat yo'nton ta scoj; mu'yuc boch'o x'ay st'un tal. 

7‘Ja' yu'un, jchabichijetic, a'yo lec ava'yic li c'usi ta xcale. 

8Vu'un li Avajvalicun, li Muc'ul Diosune, jech chcal ta sventa jbi: Li jchijtaque ilajic 

ta elc'anel; ilajic ta ti'el yu'un chonbolometic ta te'tic ta scoj ti mu'yuc xchabielique. 

Yu'un li jchabichijetic cu'une mu'yuc bu tsots sc'oplal laj ya'yic li jchijtaque. Ja' no'ox 

la xchabi sba stuquic; muc ja'uc la xchabibicun li jchijtaque. 

9Ja' yu'un, jchabichijetic, a'yo lec ava'yic c'usi ta xcal, vu'un li Muc'ul Diosune: 

10Jech chcal vu'un li Muc'ul Diosune, vu'un li Avajvalicune: Li vu'une contra 

chaquiloxuc. Ta jc'anboxuc sutel scotol li jchijtaque; ta jloq'uesoxuc o ta jchabichij, 

yu'un jech mu teuc no'ox chachabi aba atuquic. Ta jpojboxuc sutel li jchijtaque, yu'un 

jech mu alticuc no'ox te chati'ic’, uto. 

Sc'oplal lequil jchabichij 

11“Jech chcal vu'un li Muc'ul Diosune: Vu'un jtuc chbat jt'un tal li jchijtaque; vu'un 

jtuc chlic jchabi. 

12Jech chac c'u cha'al jun jchabichij ti tsots sc'oplal cha'ay li xchijtac ti butic tanpuc 

batemique, ja' jech tsots sc'oplal chca'ay ec li jchijtaque. Chbat quic' sutel tal ti bu la 

spuc sbaic batel ta scoj ti oy jun c'ac'al i'ic'ub osil, ti imac ta toc li banamile. 

13Ta xquiq'uic loq'uel tal ta yantic lumetic; ta jtsobic sutel tal ta yantic banamil ti bu 

spucoj sbaic batele. Ta xquiq'uic sutel tal ta yosilal stuquic, te ta xvul cac' ve'icuc ta 

vitsetic yu'un Israel xchi'uc ta bebevo'tic xchi'uc ta scotol yosilalic ti bu oy yajvale. 

14Te ta xcac' ve'icuc ta lequil jobeltic, ja' xcuxubil yo'ntonic chc'ot li toyol vitsetic ta 

Israele; toj lec yavilic chc'ot staic, ja' te chvayic o. Ja' tsve'ic li lequil jobeltic te ta 

vitsetic yu'un Israele. 

15Vu'un jtuc ta jchabi, ta xcac'be sve'elic li jchijtaque; vu'un jtuc ta xquiq'uic sutel ta 

xcuxubil yo'ntonic, vu'un li Muc'ul Diosune. 

16Li vu'une chbat jt'un tal li jchijtac ti ch'ayemique; chbat quiq'uic sutel tal ti bu 

stamojic batel yan bee. Ta jpixbeic li sc'asemalic li xtuch'emalique; ta jcoltaic ti bu 

alubenique. Yan li bu toj jubenic, toj tsots cha'ay sbaique, ta xcules. Li vu'une lec tuc' 

ta jchabi jech chac c'u cha'al tsc'an pasele. 

Chich' chapanbel smul li chijetic xchi'uc li tentsunetique 

17“Vu'un li Muc'ul Diosune, vu'un li Avajvalicune, a'yo ava'yic c'usi chcal, vo'oxuc li 

jchijtacoxuque: Li vu'une ta jchapan c'usi tspasbe sbaic li chijetic xchi'uc c'usi tspasbe 

sbaic li tentsunetique; ta xlic jvoc'an ta jujuvoc'. 

18¿Me muc ta'louc o chava'yic ti chave'ic li lequil jobeltique? ¿C'u yu'un ti 

chapech'ilanic comel ta teq'uel li scomelale? ¿Me muc ta'louc o chava'yic ti chavuch'ic 

li vo' ti lec yoxe? ¿C'u yu'un ti chatatubtasic comel ta teq'uel li scomelale? 

19Li yan jchijtaque ja' xa tsve'ic ti bu pech'bil ta teq'uel avu'unique; ja' xa chuch'ic li 

vo' ti atatubtasojic ta teq'uele. 

20Ja' yu'un, jech chcal vu'un li Muc'ul Diosune, vu'un li Ajvalilune: Ta jchapan c'u 

x'elan chcom li chijetic ti bu jubenique xchi'uc ti baquique. 

21Li vo'oxuque laj anet'ic loq'uel ti bu baquic, ti mu'yuc stsatsalique; laj axul ta 

axulubic, jech ijatov batel avu'unic. 

22Pero vu'un ta jcolta li jchijtaque; mu xa xcac' batuc ta elec'. Jech noxtoc ta xlic 

jchapan stuquic li chijetic cu'une. 

23Ta xcac' licuc jun smomnich'on cajtunel David; ja' jchabivanej ta xc'ot yu'unic. Ja' ta 

xac'be lec sve'elic; ja' ta xchabi. 



1474 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

24Vu'un li Muc'ul Diosune, vu'un Diosun yu'unic chic'ot. Li smomnich'on cajtunel 

Davide ja' banquilal chc'ot yu'unic. Vu'un chcal jtuc, vu'un li Muc'ul Diosune. 

25Ta jchapan jchi'uquic ti ta xcac'beic o jun yo'ntonique. Ta jloq'uesbe ta yosilalic li 

jti'vanej chonbolometique, jech jun yo'nton chnaquiic ta te'tic; jun yo'nton chvayic ta 

toyolaltic. 

26Ta xcac'beic lec bendición li jchijtaque xchi'uc li spat xocon vits cu'une. Ta 

xcac'beic lec vo' ti c'alal yoraile; ja' jun bendición chc'ot yu'unic. 

27Lec chac' sat li te'etic ta yosilalique, lec chac' li c'usi tsts'unic ta banamile; jun 

yo'nton te chnaquiic o ta yosilal stuquic. C'alal ta jtuch'beic loq'uel li yabtejeb vacax 

chucbil ta snuq'uique, jech tsna'ic o ti vu'un Muc'ul Diosune, yu'un chcolic o loq'uel ta 

sc'ob li boch'otic mozoinbilic to'ox yu'une. 

28Mu'yuc xa bu abul sbaic ta uts'intael yu'un li yantic banamile; mu'yuc xa chlajic ta 

ti'el ta chonbolometic. Jun yo'nton chnaquiic o; mu'yuc boch'o chtal sibtasaticuc 

yu'un. 

29Ta xcac'beic lec yaxal osil ti toj lec ilbile. Jech mu'yuc xa bu chchamic ta vi'nal te ta 

yosilalic; mu'yuc xa bu abul sbaic ta labanel ta q'uexlaltasel yu'un li yantic banamile. 

30Jech chlic sna'ic ti vu'un Muc'ul Diosun yu'unic; te oyun ta stojolique, xchi'uc ti ja' 

jteclumal scotol li smomnich'nab Israele. 

31Vo'oxuc li jchij c'otemoxuque; te lamaloxuc ta jobeltic cu'un, vu'un li Diosun 

avu'unique”, xi li Muc'ul Diose. 

Ezequiel 35 

Tstoj smul li jnaclumetic ta vits Seire 

1La sc'opanun yan velta li Muc'ul Diose, jech laj yalbun: 

2“Vo'ot xnich'on cristiano, q'uelo batel li vits Seire;, albo ta jamal ti tstoj smule. 

3Jech xaval: ‘Jech chal li Cajvaltique, ja' li Muc'ul Diose: Vits Seir, vu'un ta 

jcontrainot; ta xcac' jc'ob ta atojol. Ta jc'atajesot ta xocol banamil; ta jyavnaijesot o. 

4Ta jines scotol li lumetic avu'une; j'ech'el yavnaijem chacom o, jech chana' o ti vu'un 

Muc'ul Diosune. 

5‘Yu'un scotol ora laj apas aba o ta yajcontra li israeletique; laj amil ta espada ti c'alal 

ja'o yorail oy svocolic, ti c'alal ja'o yorail talem chopol ora ta stojolique. 

6Ja' yu'un jech chcal ta jamal vu'un li Muc'ul Diosune, vu'un li Avajvalicune: Ta 

xacac'ot ta milel; ta xcac' ta malel ach'ich'al ec. Ta xtal stsacot tsots lajel, yu'un muc 

chopoluc xavil ec ti laj amal ch'ich'e, ja' yu'un ta xich' malel ach'ich'al ec. 

7Vits Seir, ta jyavnaijesot o; ta jc'atajesot o ta xocol banamil. Li boch'otic te chtal, te 

chbat ta atojole, ta jbul loq'uel. 

8Li vitsetic, li tseltseltic, li soplejaltic, li bevo'etic avu'une ta xnoj ta animaetic ti c'alal 

chtal milel ta espada ta atojole. 

9Sbatel osil ta jyavnaijesot o. Li lumetic avu'une mu'yuc xa ta xich' va'anel o yan 

velta, jech chana' o ti vu'un Muc'ul Diosune. 

10Yu'un jech laj aval: Li chib banamil le'e ja' cu'un. Vu'un yajvalun chc'ot xcha'voc'al 

li banamil le'e, ac'o me ja' te oy li Muc'ul Diose, xachi. 

11Ja' yu'un jech chcal ta jamal, vu'un li Cuxul Diosune: Ja' jech ta jpasbot jech chac c'u 

cha'al sc'ac'al avo'nton, yit'ixal avo'nton ta stojol li Israele. C'alal ta xcac'bot atoje, 

jech chlic yotquinicun o li cu'untaque. 

12Jech ec li vo'ote te chana' o ti laj ca'ay, ti la jna' scotol c'u x'elan lac'opoj ta scontra li 

vitsetic ta Israele. Yu'un jech laj aval: Laj xa yich' soquesel o, bat cac'betic o ya'ay, 

xachi. 

13Solel toj muc' laj apas aba ta jtojol; ep c'usitic laj aval ta jcontra. Laj ca'ay scotol li 

c'usi laj avale. 

14Ja' yu'un jech chcal vu'un li Muc'ul Diosune: Ti c'u cha'al xu' xcuxet yo'nton scotol 

li banamile, ta jyavnaijesot o ta j'ech'el. 

15Yu'un li vo'ote toj xcuxet avo'nton ti c'alal laj yich' jinesel, laj yich' soquesel o li 

banamil ti ac'bil li Israele, ja' yu'un ja' no'ox jech ta jpasbot ec. Vits Seir, solel 

xach'ijan chacom o; ja' jech chcom scotol li Edom banamile, jech chana'ic o ti vu'un 

Muc'ul Diosune’, uto, xi li Diose. 

Ezequiel 36 

Ta to xlecub yan velta li Israele 

1“Li vo'ote xnich'on cristiano, albo c'usi chc'ot ta pasel ta stojol li vitsetic ta Israele, 

jech xavalbe: Vitsetic ta Israel, a'yo ava'yic c'usi chal li Cajvaltic Muc'ul Diose: 

2Jech chal: ‘Li avajcontraique xcuxet no'ox yo'ntonic, jech laj yalic ta atojolic: ¡Toj 

lec, vu'utic xa chcu'unintic o li toyol vitsetic le'e!, xiic. 

3Yu'un la syavnaijesoxuc o, la sbic'oxuc ta sc'ac'al yo'ntonic, la'ochic o ta sc'ob yantic 

banamil; solel na'lebiloxuc, bajbiloxuc yu'un li jujun lume. 

4Ja' yu'un, vitsetic ta Israel, tseltseltic, bevo'etic, soplejaltic, yavnaetic, lumetic, 

vo'oxuc ti yavnaijemoxuc oe, vo'oxuc ti lalajic ta elc'anel, ta labanel yu'un li yantic 

lum ats'aquinojan aba achi'uquique, a'yo ava'yic c'usi chcal vu'un li Muc'ul Diosune, 

vu'un li Avajvalicune. 

5Jech chcal vu'un li Muc'ul Diosune: Li jc'ope tsanajtic ta sc'ac'al co'nton chbat ta 

stojol li yantic banamile xchi'uc ta scotol li yosilal Edome. Yu'un stse'inic no'ox, 

xcuxet no'ox yo'ntonic la spojic li banamil cu'une. Ta scotol xchopolil sjol yo'ntonic la 

sloq'uesic scotol li c'usitic te oye’, xi li Diose. 

6“Jech xavalbe ya'yic ta jventa li vitsetic ta Israele: ‘Vo'oxuc vitsetic, tseltseltic, 

bevo'etic, soplejaltic, jech chal li Muc'ul Diose: A'yo ava'yic, toj it'ix co'nton, tsots 

chi'ilin c'alal chic'opoj, yu'un toj ep chopolc'optael laj yac'boxuc li yantic banamile. 

7Ja' yu'un chacalboxuc ava'yic vu'un li Muc'ul Diosune: Ta xcal ta jamal ti ta to xyalic 

ta tsots q'uexlal li yantic banamil ats'aquinojan aba achi'uquique. 

8Yan li vo'oxuque vitsetic ta Israel, chapixic ta muc'tic te'etic. Lec pimic chac' 

sc'obc'ob, lec pim chac' sat ta sventa li jteclumal israeletique, yu'un jutuc xa sc'an sutic 

tal. 

9Li' oyun o ta atojolic; li' chisut tal ta atojolic noxtoc. Chlic avich'ic abtelanel; chlic 

avich'ic ts'unbel abelic. 

10Ta xcac' boluc li israeletic ti c'alal li' chvul naquiicuc ta atojolique. Ta xnoj ta 

cristianoetic li lumetique; ta xich' va'anel yan velta li lumetic ti jinesbilique. 

11Ta jboles ep jnaclumetic avu'unic, xchi'uc ta jbolesbe ep sts'unub yovolic. Ech'em to 

jech ta jboles jech chac c'u cha'al ta ba'yuc; ech'em to lec chbatic jech chac c'u cha'al 

ta sliqueb. Jech chana'ic o ti vu'un Muc'ul Diosune. 

12Vitsetic ta Israel, te ta xvul cac' xanovicuc ta atojolic li jteclum cu'une. Te chlic 

yich' yosilic ta atojolic, vo'oxuc yu'unoxuc chac'otic o; mu'yuc xa bu chlic ati'beic yol 

xnich'onic. 

13Yu'un li vo'oxuque jech to'ox la'albat ac'oplalic: Jti'vanej, ja' tsmilbe yol xnich'on li 

jnaclumetic yu'une, xi ac'oplalic. 

14Jechuc. Ja' yu'un jech chacalboxuc vu'un li Muc'ul Diosune: Mu'yuc xa bu chati'ic 

cristianoetic; mu'yuc xa bu chamilbeic yol xnich'on li jnaclumetic avu'unique. 

15Mu'yuc xa bu chava'yic chopolc'optael yu'un li yantic banamile; mu'yuc xa bu abul 

abaic ta na'leel yu'un li yantic lume, yu'un mu'yuc xa bu chamilbeic xnich'nab li 

jnaclumetic avu'unique, xi li Muc'ul Diose’, uto”, xiyutun li Diose. 

16La sc'opanun yan velta li Muc'ul Diose jech laj yalbun: 

17“Vo'ot xnich'on cristiano, c'alal li' to'ox nacalic ta yosilal stuquic li israeletique, 

solel la sbolibtas sbaic ta sventa li c'usi la spasique. Ja' jech laj quilic jech chac c'u 

cha'al li c'usi toj chopol ti toj j'i'lal sbae. 

18Ja' yu'un la jmal sc'ac'al co'nton ta stojolic, yu'un ep imilvanic te ta yosilalic, xchi'uc 

la sbolibtas sbaic ta scoj ti laj yich'ic ta muc' sloc'obal sdiosique. 

19Jech la jpuquic batel ta yantic lum; la jtaniic batel ta yantic banamil. Ja' jech la 

jpasbeic; ja' jech laj cac'be stojic jech chac c'u cha'al stojol tsc'an li yabtelique. 

20C'alal ic'otic ta yantic banamile; te c'ot yaq'uic ta chopolc'optael li jch'ulbie, jech laj 

yalic li cristianoetique: ‘Li'i, ja'ic li steclumal Muc'ul Dios ta alele, pero inutsatic 

loq'uel tal ta yosilalic’, xiic. 

21Toj c'ux laj ca'ay c'alal la xchopolc'optabicun jbi yantic banamil ta scoj li israeletic 

ti butic la spuc sbaic batele. 

22“Ja' yu'un jech xavalbe ya'yic li israeletique: ‘Jech chal li Muc'ul Diose: Li c'usi lec 

ta jpasboxuque, ma'uc ta sventa toj lecoxuc. Ja' ta scoj li jch'ulbie, yu'un laj avaq'uic ta 

chopolc'optael ta yantic banamil ti bu laj apuc abaic batele. 

23Ta jlecubtasbe sc'oplal yan velta li jch'ulbi ti laj asoquesbeic sc'oplal ta stojol yantic 

banamil ti bu apucoj abaic batele. C'alal chcac' ta ilel ta aventaic smuc'ul li jch'ulbie, 

jech tsna'ic o ti vu'un Muc'ul Diosune. 

24Vu'un jtuc ta xquic'oxuc loq'uel tal te ta stojolic; ta jtsoboxuc loq'uel tal ta yantic 

lum, ta yantic banamil. Ta xquic'oxuc sutel tal ta avosilalic. 

25Ta jvijoxuc ta lequil vo', jech lec sac chacomic. Ta jpocboxuc loq'uel scotol li 

avic'ubalic ti toj chopole, xchi'uc ta jipboxuc loq'uel ta avo'ntonic li sloc'obaltac 

adiosique. 

26Ta xcac'boxuc ach' avo'ntonic xchi'uc ach' atalelic. Ta jloq'uesboxuc li avo'ntonic ti 

xco'laj xchi'uc tone; ta xcac'boxuc lec c'un avo'ntonic. 

27Ta xcac'boxuc ta atojolic li espíritu cu'une; ta xcac' c'otuc ta pasel avu'unic li 

mantaletic, li chanubtaseletic cu'une. Ja' ta xcac' apasilanic o batel. 

28Te chanaquiic o ta banamil ti bu laj ono'ox cac'beic li atot ame'ic ta vo'onee. 

Vo'oxuc jteclumaloxuc chac'otic o, vu'un Diosun avu'unic chic'ot. 

29Ta jcoltaoxuc ta sventa achopolilic. Ta xcac'boxuc tal ep trigo, ta xquepajesboxuc; 

mu'yuc ta xcac'boxuc tal vi'nal. 

30Ta xcac' satinuc lec li te'etic avu'unique; ta xcac' yac' lec li c'usi chats'un ta 

avosilique, yu'un jech mu xa xavich'ic labanel yu'un yantic banamil ta scoj vi'nal. 

31C'alal cht'ab ta avo'ntonic ti c'u to'ox xa'elanique, xchi'uc li c'usitic toj chopol laj 

apasique, chlic q'uexovanic yu'un. 

32Israeletic, ta jc'an chana'ic lec ti muc ja'uc ta aventaic ti jech ta jpase. Li vo'oxuque 

q'uexovanic, na'le aba atuquic ta scoj li achopolilic, ta scoj li abolilique. 

33‘Jech chcal vu'un li Muc'ul Diosune: C'alal tsta sc'ac'alil ta jpocboxuc loq'uel scotol 

li achopolilique, ta xcac' ayinuc yajval noxtoc li lumetique, xchi'uc ta xich' cha'va'anel 

noxtoc ti bu yavnaijemique. 

34Li banamil ti comtsanbil oe, ta xlic yich' loquel lec, ac'o me la snopic ti j'ech'el laj 

yich' comtsanel o li boch'otic te ijelovique. 

35Ts'acal jech chlic yalic: Li banamil li'i yavnaijem to'ox, pero tana xco'laj xa xchi'uc 

ts'unubaltic ta Edén yilel. Li lumetic li'i soquemic to'ox, yavnaijemic to'ox; solel jeche' 

xch'ijan comenic, pero tana oy xa lec yajval, setbilic xa lec ta tsatsal coralton, xiic. 

36Li yantic banamil ats'aquinojan aba achi'uquique chlic c'otuc ta yo'ntonic ti vu'un la 

jcha'va'an li c'usi jinesbilic to'oxe, ti vu'un la jcha'nacan lec li c'usi vuq'uemic to'oxe. 

Vu'un chcal jtuc, vu'un li Muc'ul Diosune; persa ta jpas. 

37‘Vu'un li Muc'ul Diosune jech chcal: Ta xcac' jba o ta stojolic li smomnich'nab 

Israele; ta jpasbeic scotol li c'usitic lec jech chac c'u cha'al laj xa cale. Ta jbolesic jech 

chac c'u cha'al chbol epal chijetic. 

38Li lumetic ti jinemique ta xlic nojuc ta epal cristianoetic; ja' jech chc'otic jech chac 

c'u cha'al epal chijetic ti t'ujbilic xa ta sventa Dios c'alal yorail q'uin ta Jerusalene. 

Jech tsna'ic o ti vu'un Muc'ul Diosune’, uto”, xi li Diose. 

Ezequiel 37 

Icuxiic epal taqui-baquetic 

1Li Muc'ul Diose laj yac' sc'ob ta jba, jech ta stsatsal svu'el laj yic'un batel; te c'ot 

sva'anun ta jun soplejal nojem ta baquetic. 

2Laj yac'bun jq'uel ta joyob; te laj quil scotol. Laj quil ti bats'i ep ta jyalel li baque 

smacoj scotol li soplejale, puru taqui-baquetic xa. 

3Jech laj yalbun: “Xnich'on cristiano, ¿me xu' to chcuxiic xana' li baquetic le'e?”, 

xiyutun. Jech la jtac'be: “Cajval, Muc'ul Dios, vo'ot no'ox atuc xana'”, xcut. 

4Jech laj yalbun: “Jech xavalbe ta jbi li taqui-baquetic le'e: ‘Taqui-baquetic, a'yo 

ava'yic, jech chal li Muc'ul Diose: 

5Vu'un ta xcac' avich'ic ic' yan velta, jech chacuxiic. 

6Ta xcac'boxuc ach'uxuvilic, ta xcac'boxuc abec'talic, ta xcac'boxuc anuculilic, ta 

xcac'boxuc ach'ulelic, jech chacuxiic; jech chana'ic o ti vu'un Muc'ul Diosune, xi li 

Diose’, uto”, xiyutun. 

7Jech lic calbeic jech chac c'u cha'al laj quich' albele. C'alal ja'o chic'opoje, laj ca'ay 

oy c'usi ibac'. Xchac'lajetic liquel li baquetique, jech lic stsacan sbaic ti bu xchi'iltac 

ono'ox sbaique. 

8Laj quil lic snitan sba ta xch'uxuvilic. Lic ayinuc sbec'talic; lic ayinuc snuculilic, 

pero mu'yuc chich'ic ic'. 

9Jech laj yalbun li Muc'ul Diose: “C'opano li iq'uetique, jech xavalbe: ‘Iq'uetic, jech 

chal li Muc'ul Diose: Totsanic tal ta xchanjotal xchiquin banamil; la' juch'taic li 

animaetic li'i, yu'un jech ac'o cuxiicuc, xi li Diose’, uto”, xiyutun. 

10Jech lic calbeic jech chac c'u cha'al laj yalbun li Diose, jech lic ochuc ic' ta stojolic; 

jech icuxiic, lic va'iicuc. Pero bats'i epic ta jyalel, xco'laj xchi'uc epal soldadoetic 

yilel. 

11Jech lic yalbun li Muc'ul Diose: “Xnich'on cristiano, li taqui-baquetic le'e, ja' li jun 

lum Israele. Jech chalic: ‘Itaquijan xa o li jbaquiltique; ich'ay xa batel li smuc'ul 

co'ntontique, lajemutic o jcotoltic’, xiic. 

12Ja' yu'un jech xavalbe ya'yic: ‘Jech chal li Cajvaltic Muc'ul Diose: Jteclumal, a'yo 

ava'yic, ta jamboxuc li amuquinalique; ta xcac' loc'anic tal ta amuquinalic; ta 

xquic'oxuc batel ta yosilal li Israele. 

13C'alal ta jam li amuquinalique, c'alal ta xcac' loc'anic batele, jech chana'ic o ti vu'un 

Muc'ul Diosune. 

14Ta xcac'boxuc avich'ic li ic' cu'une jech chacuxiic; te chbat cac' naclanic ta avosilal 

atuquic. Jech chana'ic o ti vu'un Muc'ul Diosune, vu'un chic'opoj jtuc, ta persa jech ta 

jpas, xi li Diose’, uto”, xiyutun. 

La stsob sbaic ta jun no'ox slumalic li Judá xchi'uc Israele 

15La sc'opanun yan velta li Muc'ul Diose, jech laj yalbun: 

16“Vo'ot xnich'on cristiano, tsaco jch'ixuc te'; ts'ibao jech chac li'i: ‘Judá xchi'uc Israel 

jmoj yo'ntonic’, xi xats'iba. Tsaco ta ora yan jbejuc te' noxtoc, jech xats'iba: ‘José, 

xq'uexol Efraín, xchi'uc israeletic jmoj yo'ntonic’, xi xats'iba. 

17Ja'o xlic atsac ta ora ta jun ac'ob, ac'o snup sba sjol avu'un; jch'ix xa no'ox te' ac'o 

c'otuc avu'un yilel. 

18C'alal me jech chasjac'bot li achi'iltaque: ‘Albuncutic c'usi smelol le'e’, me 

xayutoxuque, 

19jech xavalbe: ‘Jech chal li Cajvaltic Muc'ul Diose: A'yo ava'yic, vu'un ta jtsacbe li 

ste' José ti te oy ta sc'ob Efraine xchi'uc li yantic smomnich'nab Israel ti jmoj yo'nton 

xchi'uque; ta jpas ta jun xchi'uc li ste' Judae, jech jch'ix xa no'ox te' oy ta jc'ob chc'ot, 

xi li Diose’, uto. 

20Li cha'ch'ix te' chats'ibae tsaco ta ac'ob ta sat scotolic, 

21jech xavalbeic: ‘Jech chal li Cajvaltic Muc'ul Diose: A'yo ava'yic, vu'un ta jtsob 

sutel tal scotol li smomnich'nab Israel ti butic spucoj sbaic batel ta yantic banamile. Ta 

jtsob tal scotol; ta xquiq'uic sutel tal ta yosilal stuquic. 

22Jun no'ox slumal chc'otic cu'un te ta yosilal li Israele; jun no'ox ajvalil yu'unic ta 

scotolic. Muc xa cha'voc'uc ta xc'otic; mu'yuc xa voc'ol li yosilalic bu c'alal 

tsventainique. 

23Mu'yuc xa chlic sbolibtas sbaic ta yich'el ta muc' li sloc'obaltac sdiosique; mu'yuc xa 

chlic spasic scotol li c'usitic yan chopole. Vu'un ta jcoltaic ta sventa scotol li 

smulique, ta jpocbeic loq'uel scotol li xchopolilique. Ja' jteclumal chc'otic o, vu'un 

Diosun yu'unic chic'ot ec. 

24Ja' no'ox ajvalil chc'ot yu'unic o li smomnich'on cajtunel Davide, xchi'uc ja' no'ox 

jchabivanej chc'ot o yu'unic. Jech chlic xch'unic li mantaletic, li chanubtaseletic 

cu'une; ja' chlic spasilanic o batel. 

25Te chlic naquiicuc o ta yosilalic ti bu laj ono'ox cac'be li cajtunel Jacob ta vo'onee, 

ja' ti bu inaquiic li amoltot ayame'ique. Te chlic naquiicuc o xchi'uc xnich'nabic 

xchi'uc smomnich'nabtaquic. Ja' banquilal chc'ot o yu'unic li smomnich'on cajtunel 

Davide. 

26Ta jchapan jchi'uc ti jun yo'ntonic te chcac' naquiicuc oe, jech chapal chcom o. Te 

chcac' comicuc o; ta xcac' bolicuc. J'ech'el chcac'be o ta stojolic li ch'ulna cu'une. 

27Te chinaqui o ta stojolic; vu'un Diosun yu'unic chic'ot, ja' jteclumal chc'otic o ec. 

28Jech tsna'ic o yantic banamil ti vu'un jtuc Muc'ul Diosun la jts'u'iltas yan velta li 

israeletique, yu'un j'ech'el te chcom o ta stojolic li ch'ulna cu'une, xi li Diose’, uto”, 

xiyutun. 

Ezequiel 38 

Ch-ac'bat stoj smul Gog 

1La sc'opanun noxtoc li Muc'ul Diose, jech laj yalbun: 

2“Xnich'on cristiano, q'uelo batel li Gog te ta yosilal Magoge, ja' li mero banquilal 

yu'unic li lum Mesec xchi'uc Tubale. Albo ta jamal li smule: 

3‘Jech chal ta aventa li Cajvaltic Muc'ul Diose: A'yo ava'ay, Gog, vu'un 

chajcontrainot; vo'ot li mero banquilalot yu'un li Mesec xchi'uc Tubale. 

4Vu'un chlic quic'ot batel; ta jxojbot lucluc-taq'uin ta ave. Ta xcac' loc'anic batel 

achi'uc scotol avajsoldadotac xchi'uc li boch'otic cajajtic ta ca' chanovique. Bats'i 

epoxuc chabatic, lec chapaloxuc batel acotolic; chavich'ic batel biq'uit muc' 

amacubbailic xchi'uc avespadaic. 

5Co'ol chbat achi'inic li Persia, li Cus, xchi'uc li Fute; chich'ic batel lec smacubbailic 

xchi'uc smac sjolic ec. 

6Chbat achi'inic noxtoc li Gomer xchi'uc li Togarma ti te oyic ta namal banamil ta 

nortee. Chbat achi'in xchi'uc scotol yajsoldadotaquic. Bats'i epal lumetic chbat achi'in. 

7Chapano abaic, batanic xa ta pleito achi'uc scotol li epal soldadoetic stsoboj sbaic ta 

atojole; ventaino me lec batel. 

8C'alal me i'ech' ep jabile, chlic avich' jun mantal sventa chlic acontrain li jun banamil 

ti colem xa ta milel ta espadae, ti laj yich'ic tsobel loq'uel tal ta yantic lumetic xchi'uc 

ta yantic banamiletique, ja' ti iyavnaijesatic to'oxe, pero laj xa yich'ic iq'uel sutel te ta 

vitsetic yu'un Israel, jech jun xa yo'nton te nacalic. 

9C'alal chac'ot li vo'ote, ja' jech chac'ot jech chac c'u cha'al tsatsal ic'al vo'. Ic'uben 

chc'ot avu'un banamil jech chac c'u cha'al lumaltoc, yu'un chac'ot achi'uc scotol li 

avajsoldadotaque xchi'uc scotol li epal lumetic chbat achi'ine. 

10‘Jech chcal vu'un li Muc'ul Diosune: C'alal po'ot xa yoraile, chlic taluc c'usi chopol 

ta ajol, jech chlic achapan c'usi chopol chapas. 

11Jech chlic anop: Ta xbat jcontrain li jun banamil ti mu'yuc macbile, chbat jcontrain 

li cristianoetic ti jun yo'nton te nacal ta yosilalique, ti mu'yuc setbil ta coralton 

slumalique, ti mu'yuc smaque, xchi'uc ti mu'yuc sbajubiltaque, xachi. 

12Yu'un chac'an chbat avich'be, chbat avelc'anbe scotol li c'usitic oy yu'une. Chac'an 

chbat avac' ac'ob ta stojol li jun lum ti cha'va'anbil xae, xchi'uc ta stojol li cristianoetic 

ti itsobatic loq'uel tal ta yantic banamile, ti oy xa ep c'usitic oy yu'unique, ti oy xa ep 

sts'unub yovolique, ti te nacalic ta o'lol banamile. 

13Li Sabá, li Dedán, xchi'uc li jmanulajeletic jchonolajeletic ta Tarsise xchi'uc li 

banquilaletic yu'unique jech chasjac'boxuc: ¿Me latalic ta elec'? ¿Me latsob tal scotol 

avajsoldadotac yu'un tal avich' batel li c'usitic oye? ¿Me tal aloq'ues batel scotol li 

c'anal taq'uin, li saquil taq'uin, li ts'unub ovolil xchi'uc scotol li yantic c'ulejalile?, 

xayutoxuc’, xi li Diose. 

14“Ja' yu'un li vo'ote xnich'on cristiano, jech xavalbe ya'ay li Goge: ‘Jech chal li 

Muc'ul Diose: C'alal chc'ot sc'ac'alil jun yo'nton chnaquiic li jteclum cu'une, ja'o chlic 

acontrain. 

15Chatots tal ta alumal ta norte banamil; chachi'in tal epal cristianoetic ta ep lumetic 

xchi'uc epal soldadoetic cajajtic ta ca'; bats'i ep chatalic. 

16Ja' chtal acontrainic li jteclum cu'une, ja' li smomnich'nabtac Israele. Ic'uben 

banamil chc'ot avu'unic jech chac c'u cha'al lumaltoc. Ja' slajebtic xa batel c'ac'al ti 

chaquic'ot batel ta scontrainel li banamil cu'une, yu'un jech vo'ot ta aventa tsna'ic 

yantic banamil c'alal chcac' ta ilel ti vu'un Ch'ul Diosune. 

17Vo'ot ac'oplal ti laj ono'ox cac'be yalic caj'alc'optac ta vo'one ta stojol israeletique. 

Laj ono'ox yalic ti chajtacot batel ta scontrainel Israel ti c'alal tsta sc'ac'alile’, uto”, 

xiyutun. 

18Jech chal noxtoc li Muc'ul Diose: “C'alal tsta yorail chbat scontrain Israel li Goge, ta 

xlic tsanuc li sc'ac'al co'ntone. 

19Ta sc'ac'al co'nton jech ta xcal ta jamal: C'alal chc'ot li sc'ac'alil le'e, ta xlic tsots 

niquel te ta Israel banamil. 

20Scotol li choyetic ta nabe, li mutetic ta toyole, li chonbolometic ta te'tique, li quiletel 

chonetic ta banamile, xchi'uc scotol li cristianoetic ta sba banamile ta xniquic ta jtojol 

scotolic. Ta xjin scotol li vitsetique; ta xlom scotol li ch'entique; ta xvuc' scotol li 

coraltonetique. 

21Yu'un te ta xquiq'uic tal ta vitsetic yu'un Israel sventa ac'o lajicuc ta milel ta espada 

li Goge. Jech noxtoc te chlic smilan sbaic ta yespada stuquic. 

22Vu'un ta xcac'be stoj smulic ta tsatsal chamel xchi'uc ta milel. Jech noxtoc ta 

jcocanbeic yalel tal muc'tic bot, xchi'uc c'oc', xchi'uc azufre. Ja' jech chvul ta stojolic 

jech chac c'u cha'al tsatsal ic'al vo'. Cht'ab scotol li epal soldadoetique xchi'uc li epal 

cristianoetic liquemic tal ta epal lum te xchi'inoj batele. 

23Jech chcac'be yilic c'u x'elan jmuc'ul, c'u x'elan jlequil jtuq'uil li epal cristianoetic ta 

yantic banamile. Jech tsna'ic o ti vu'un Muc'ul Diosune”, xi li Diose. 

Ezequiel 39 

Chlaj sc'oplal o li Goge 

1“Ja' yu'un albo ta jamal smul li Goge: ‘Jech chal li Cajvaltic Muc'ul Diose: A'yo 

ava'ay Gog, vu'un chajcontrainot, vo'ot li mero banquilalot yu'un li lum Mesec xchi'uc 

Tubale. 

2Vu'un chaquic'ot batel, chajtojobtasot batel. Chaquic'ot loq'uel te ta norte banamil, 

yu'un ta jc'an chabat ta yosilal Israel. 

3Ts'acal ta jc'asbot li st'ilesubil aflecha te atsacoj ta ats'etc'obe; ta jipbot yalel li 

flechaetic te atsacoj ta abats'ic'obe. 

4Te chc'ot yalan ta lum ta vitsetic yu'un Israel. Chamen chayal ta lum li vo'ote xchi'uc 

scotol li avajsoldadotaque xchi'uc scotol li yantic lum chachi'in batele. Ta xcac'ot ta 

sve'el xulemetic, xchi'uc ta sve'el chonbolometic ta te'tic. 

5Te mochol chacham ta osilaltic. Vu'un chcal jtuc, vu'un li Muc'ul Diosune. 

6Ja'o chlic jtac batel c'oc' ta stojol li Magoge xchi'uc ta stojol li boch'otic jun yo'ntonic 

te nacajtic ta banamil cacajtic ta nabe, yu'un jech ac'o sna'ic ti vu'un Muc'ul Diosune. 

7Chcac' ta ilel smuc'ul jch'ulbi te ta stojol li jteclumal israeletique. Mu'yuc xa bu 

chcac' o ta soquesbel sc'oplal li jch'ulbie, jech tsna'ic o scotol yantic banamil ti vu'un 

Muc'ul Diosune, ti vu'un Ch'ul Diosun yu'un li Israele. 

8A'yo ava'yic, ta xa xtal, ta xa xc'ot ta pasel li c'usi laj cale, yu'un vu'un chcal jtuc, 

vu'un li Muc'ul Diosune’, uto. 

9“Li jnaclumetic ta lumetic te ta Israele ta to xliquic ta xchiq'uel scotol li 

abtejebaletique, li macubbailetique, li st'ilesubil flechaetique, li flechaetique, xchi'uc li 

jich'il taq'uinetique, xchi'uc li lanzaetique. Vucub jabil ta xchiq'uic ta c'oc'. 

10Mu xa persauc chbat sa'ic tal si'ic ta te'tic; mu xa persauc chbat sts'etic te'etic. Ja' xa 

si'ic chc'ot scotol li abtejebaletique. Ta xlic yich'beic c'usitic oy yu'unic ec li boch'otic 

i'ich'bunuc c'usitic oy yu'unique; ta spojbeic c'usitic oy yu'unic ec li boch'otic 

ipojbunuc c'usitic oy yu'unique. 

11“Me ic'ot li sc'ac'alil le'e, ta xcac'be smuquinal te ta Israel banamil li Goge. Ja' 

smuquinal chc'ot cu'un li soplejaltic yo' bu sbeic li boch'otic chliquic tal ta sloq'ueb 

c'ac'al yu'un nabe. Jech ta xmac sbeic o scotol li jxanubaletique, yu'un ja' te ta xich' 

muquel li Goge xchi'uc scotol li yepal xchi'iltaque. Li soplejaltique Hamón-gog chc'ot 

sbi. 

12Scotol li israeletique vucub u puru muclumajel tspasic sventa chch'ubaic scotol li 

yosilalique. 

13Scotol jteclum ta xlic muclumajicuc. Ja' jna'ubil chc'ot ta sventaic, yu'un chilic 

jlequilal cutsilal, vu'un li Muc'ul Diosune. 

14C'alal me its'aqui li vucub ue, chlic sa'ic jtsob j'abteletic yu'unic sventa chanic scotol 

li yosilalique, yu'un tslajesbeic smuquel scotol ti butic comenic toe, yu'un jech lec 

ch'ubabil chcom scotol li yosilalique. 

15Me oy bu la stabeic sbaquil animaetic li boch'otic ta xanic scotol li yosilalique, 

chac'be comel senyail ta sts'el, ja' to me laj yo'ntonic ta muclumajel te ta soplejaltic ta 

Hamón-gog li yantic jmuclumajeletique. 

16Jech lec chcom o li banamile. Li lum te ta nopol smuquinalique Hamona chcom 

sbi”, xi li Diose. 

17Li Muc'ul Diose jech laj yalbun noxtoc: “Jech xavalbe scotol li jaychop mutetique 

xchi'uc scotol li chonbolometique: ‘La'ic me, tsobo abaic tal. La' tsopoltaic scotol ta 

buyuc no'ox li muc'ta matanal cac'ojboxuc li' ta yosilal Israele. La' ti'anic ti'bol; la' 

uch'anic ch'ich'. 

18La' ti'beic sbec'tal li soldadoetique; la' uch'beic xch'ich'al li banquilaletic ta 

banamile. Ja' jechic jech chac c'u cha'al chijetic, ch'ium chijetic, tot tentsunetic, 

vacaxetic, tot vacaxetic ti lec jubenic te ta Basane. 

19Chave'ic lec li xepue, lec chnoj ach'utic o. Chavuch'beic lec xch'ich'al li amotonic 

chacac'boxuque, jech chlic yacubanic yu'un. 

20Ta jchapanboxuc lec ave'elic, ja' li sbec'tal ca'etic, li sbec'tal soldadoetic cajajtic ta 

ca' chanovique, xchi'uc li sbec'tal yantic soldadoetique, xchi'uc scotol li yantic 

jpaspleitoetique’, uto. 

21“Ta xcac' ta ilel jmuc'ul ta stojol li yantic banamile. Scotol jujun muc'tic lum chilic 

ti c'u x'elan chapanel chcaq'ue xchi'uc c'usi chc'ot ta pasel ti c'alal ta xcac' jc'ob ta 

stojolique. 

22Ta sc'ac'alil le'e ja' yorail chlic sna'ic o batel scotol israeletic ti vu'un Muc'ul Diosun 

yu'unique. 

23Jech chlic sna'ic yantic banamil ti ta scoj smulic laj yich'ic chuquel batel ta yantic 

banamil li israeletique, xchi'uc ti ta scoj la stoy sbaic ta jtojole. Jech la jnac' jsat ta 

stojolic; laj caq'uic ta sc'ob yajcontraic, jech ilajic ta milel ta espada. 



1484 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

24Ja' jech la jpasbeic ti c'u x'elan sbolilique, ti c'u x'elan stoyobbailic ta jtojole, jech la 

jnac' jsat o ta stojolic. 

25“Ja' yu'un jech chcal vu'un li Muc'ul Diosune: Li' ta orae ta xquic' sutel li 

jchuqueletic yu'un Jacobe; ta xlic c'uxubajuc ta co'nton scotol li smomnich'nab Israele, 

yu'un tsots sc'oplal chca'ay chcac' ta ich'el ta muc' li jch'ulbie. 

26C'alal jun xa yo'ntonic mu'yuc xa xi'el cha'yic te nacal ta yosilalique, chlic ch'ayuc 

ta yo'ntonic li q'uexlale, li stoyobbailique, xchi'uc li xchopolilic la spasic ta jtojole. 

27C'alal me la jloq'uesic tal ta yantic lume, c'alal me la jtsobic loq'uel tal te ta yosilal 

yajcontraique, chlic vinajuc ta sventaic ti vu'un Ch'ul Diosune; ep yantic banamiletic 

chlic yilic. 

28C'alal me laj xa'ox jloq'uesic tal ta yantic banamil ti bu chucbil ibatic cu'une, me laj 

xa'ox quiq'uic tal ta yosilalique, me mu xa junuc la jcomtsanic ta yantic banamile, jech 

chlic sna'ic o ti vu'un Muc'ul Diosun yu'unique. 

29Mu'yuc xa bu chlic jnac' jsat ta stojolic yan velta, yu'un ta xcac'be ta stojolic 

Espíritu cu'un scotol li smomnich'nab Israele”, xi li Muc'ul Diose. 

Ezequiel 40 

Laj yil ta xch'ulel jbej ch'ulna li Ezequiele 

1Ta slajunebal c'ac'al yochel li sba u ta yo'bal xcha'vinic (25) jabil jchuquelcutic batel 

ta yan banamile, laj yac' tal svu'el ta jtojol li Muc'ul Diose, jech ta jch'ulel laj ca'ay laj 

yic'un batel ta jlumalcutic. Xchanlajunebal (14) jabil xa'ox yochel ta c'abal li lum 

Jerusalene. 

2Ta jch'ulel laj yic'un batel ta yosilal Israel. Te c'ot sva'anun ta jun toyol vits. Laj quil 

oy jun muc'ta lum te ta stuq'uil sur. 

3Ja' te laj yic'un batel li Diose, jech te laj quil jun vinic va'al ta ti'na xco'laj xchi'uc 

bronce taq'uin; stsacoj jlic xch'ojon pasbil ta lino no, xchi'uc jch'ix aj sventa oy c'usi 

tsbis o. 

4La sc'opanun li vinique, jech laj yalbun: “Vo'ot xnich'on cristiano, q'uelo lec avil ta 

asat; a'yo lec ava'ay ta achiquin; ac'o lec ta avo'nton scotol li c'usi chacac'bot avile, 

yu'un ja' sventa chacac'bot avil ti laj avich' iq'uel tal li'i. Scotol li c'usi chavile albo 

ya'yic scotol li smomnich'nab Israele”, xiyutun. 

5Li ch'ulnae setbil ta coralton. Li aj ti stsacoj laj quile ja' oxib metro snatil. Li vinique 

lic sbis li coraltone; ja' oxib metro spimil xchi'uc oxib metro stayal. 

6Ts'acal ibat ta yochebal ch'ulna ta stuq'uil sloq'ueb c'ac'al; te imuy batel ta scojolcojol 

tec'ubal. C'ot sbisbe smarcoal ta toyol li yochebal ch'ulnae; ja' oxib metro spimil. 

7Li jujun cuarto ta jujujot yochebal ch'ulnae ja' oxib metro ta set. Ti c'u snamal yiloj 

sba li jujun cuartoetic ta jujujot ochebale ja' o'lol yoxibal metro. Li sti' ochebale ja' 

oxib metro sjamalil. 

8La sbis noxtoc c'u sjamlej li ochebal x'och batel ta yute, ja' oxib metro. 

9La sbis noxtoc c'u stayal li ochebale, ja' chanib metro. Li yoyaltaque ja' jun metro 

syijil. Ta slajeb xa batel li ochebale oy jun muc'ta cuarto te oy noxtoc. 

10Li oxib cuartoetic ta jujujot ochebal ta sloq'ueb c'ac'ale co'ol smuc'tiquil jujun. Jech 

noxtoc li oyetic ta jujujote co'ol syijiquil noxtoc. 

11Ts'acal la sbis noxtoc c'u smuc'ul li smac sti' ochebal ti chloc' xa batel ta yamaq'uile; 

ja' vo'ob metro. Li sjamalil sti'e ja' o'lol svucubal metro. 

12Ta sti' li jujun cuartoe macbil ta coralton ja' o'lol metro sjamalil; ja' co'ol pasbil ta 

xcha'jotal. Li jujun cuartoe ja' oxib metro ta set. 

13Ts'acal lic sbis noxtoc c'u sjamalil ta scotol li naetique. La sliques ta spac'benal li 

cuartoetique c'alal to ta yan jot spac'benal li yantic cuartoetique ja' iloc' o'lol 

yoxlajunebal (12 1/2) metro ta scotol. 

14La sbis noxtoc li muc'ta cuartoe; ja' lajuneb metro snatil. Li muc'ta cuartoe lec jamal 

xvinaj batel c'alal ta amac'. 

15Ti c'u snatil ta scotol ti xlic ta sti' yochebal c'alal to ta yan muc'ta ti'na sventa 

amaq'ue, ja' vo'ob xcha'vinic (25) metro ta scotol. 

16Li jujun cuartoetique oy biq'uitic sventanail xchi'uc xchajchajtaq'uinal. Jech noxtoc 

li muc'ta cuartoe oy sventanail ta joyob. Ta yoyaltaque te loc'tabil yanal xanetic. 

Sc'oplal yamaq'uil ch'ulna ta amac' 

17Li vinique laj yic'un batel noxtoc ta yamaq'uil li ch'ulnae. Li amaq'ue latsbil ton ta 

sti'ti' ta joyob, xchi'uc oy lajuneb xcha'vinic (30) cuartoetic ta joyob. 

18Li tone te liquemic slatsel ta jujujot xocon li naetic ta yochebal ch'ulnae. Ja' ta jcoj 

olon jutuc liquem slatsel li tone. Li sjamalile co'ol sjamalil xchi'uc li naetique. 

19Li vinique la sbis c'u snamal xil sbaic li sti' yochebal xch'ulna xchi'uc li sti' yochebal 

sventa yamaq'uil yute; ja' lajuneb yoxvinic (50) metro yiloj sbaic. 

Sc'oplal ti'na ta stuq'uil norte 

20Oy jun ochebal noxtoc te ta stuq'uil norte sventa li sbac'olal amaq'ue. Li vinique la 

sbis noxtoc c'u sjamlej xchi'uc c'u snatil. 

21Li ochebale oy oxib cuarto ta jujujot noxtoc. Li yoyaltac xchi'uc li jun muc'ta 

cuartoe co'ol smuc'tiquil jech chac c'u cha'al li sba ochebal ta stuq'uil sloq'ueb c'ac'ale. 

Ja' vo'ob xcha'vinic (25) metro li snatile; ja' o'lol yoxlajunebal (12 1/2) metro li 

sjamalile. 

22Li muc'ta cuarto te ta ochebal batele xchi'uc li ventanaetique xchi'uc li sloc'obal 

xanetique, co'ol smuc'tiquil jech chac c'u cha'al pasbil te ta sba ochebal ta sloq'ueb 

c'ac'ale. Oy vuccoj stec'ubalil noxtoc. Li muc'ta cuartoe te oy ta yut. 

23Li sti' ochebal ta norte sventa sba c'olal amaq'ue lec sq'ueloj sbaic xchi'uc li sti' 

ochebal ta sventa xcha'c'olal amaq'ue. Ja' jech noxtoc li ochebal ta sloq'ueb c'ac'ale. La 

sbis c'u snamal yilojan sba li ti'naetique ja' lajuneb yoxvinic (50) metro. 

Sc'oplal ti'na ta sur 

24Li vinique laj yic'un batel noxtoc ta yan ochebal ta stuq'uil sur. La sbisbe noxtoc li 

yoyaltac xchi'uc li muc'ta cuartoe; co'ol iloc' yu'un jech chac c'u cha'al li yantique. 

25Li cuartoetic xchi'uc li muc'ta cuartoe oy sventanail ta joyob jech chac c'u cha'al li 

yantique. Ti c'u snatil ta scotole ja' vo'ob xcha'vinic (25) metro, ja' o'lol yoxlajunebal 

(12 1/2) metro sjamalil. 

26Oy vuccoj tec'ubal noxtoc te ta sti'. Li muc'ta cuartoe ta yut to oy. Li yoyaltaque oy 

jujun sloc'obal xan ta jujujot xocon. 

27Li xcha'c'olal amac' ta yute oy jun sti' yochebal noxtoc te ta stuq'uil sur. Li vinique 

la sbis c'u snamal yiloj sbaic xchi'uc li yan ti'na sventa ochebal ta sba c'olal amaq'ue; 

ja' lajuneb yoxvinic (50) metro. 

Sc'oplal yamaq'uil ta yut xchi'uc yochebal ta sur 

28Ts'acal laj yic'un batel noxtoc ta xcha'c'olal amac' te ta ti'na ta stuq'uil sur. Lic sbis li 

ti'nae; ja' co'ol smuc'ul jech chac c'u cha'al li yantique. 

29Li cuartoetic ta jujujot, xchi'uc li yoyaltac, xchi'uc li muc'ta cuartoe ja' co'ol smuc'ul 

jech chac c'u cha'al li yantique. Li cuartoetique xchi'uc li muc'ta cuartoe oy sventanail 

ta joyob noxtoc. Li snatile ja' vo'ob xcha'vinic (25) metro, li sjamalile ja' o'lol 

yoxlajunebal (12 1/2) metro. 

30Li muc'ta cuartoe ja' o'lol yoxlajunebal (12 1/2) metro snatil; ja' vo'ob metro sjamalil. 

31Li muc'ta cuartoe xi xtal ta stuq'uil sba c'olal amac'. Ta yoyaltaque te loc'tabilic 

xanetic. Li sti' ochebale oy vaxaccoj stec'ubal. 

Sc'oplal yamaq'uil ta yut, xchi'uc yochebal ta sloq'ueb c'ac'al 

32Ts'acal laj yic'un batel noxtoc ta yamaq'uil ta yut ta stuq'uil sloq'ueb c'ac'al. La sbis 

li sti' ochebale; co'ol iloc' jech chac c'u cha'al li yantique. 

33Li cuartoetic, li yoyaltac, xchi'uc li muc'ta cuartoe co'ol smuc'tiquil jech chac c'u 

cha'al li yantique. Li cuartoetic xchi'uc li muc'ta cuartoe oy sventanail ta joyob. Ja' 

vo'ob xcha'vinic (25) metro snatil ta scotol, xchi'uc o'lol yoxlajunebal (12 1/2) metro 

sjamalil. 

34Li smuc'ta cuartoile xi xtal ta stuq'uil sba c'olal amac' noxtoc. Ta yoyaltaque te 

loc'tabilic yanal xanetic ta jujujot. Li sti' yochebale oy vaxaccoj stec'ubal sventa 

chijmuy batel. 

Sc'oplal yamaq'uil ta yut, xchi'uc sti' yochebal ta norte 

35Li vinique laj yic'un batel noxtoc ta jot yamaq'uil ta yut ta stuq'uil norte. La sbisbe li 

sti' yochebale; co'ol iloc' yu'un jech chac c'u cha'al li yantique. 

36Oy cuartoetic ta jujujot noxtoc, xchi'uc yoyaltac, xchi'uc muc'ta cuarto, xchi'uc oy 

sventanail ta joyob. Ti c'u snatil ta scotol noxtoque ja' vo'ob xcha'vinic (25) metro, 

xchi'uc o'lol yoxlajunebal (12 1/2) metro sjamalil. 

37Li smuc'ta cuartoile xi xtal ta stuq'uil sba c'olal amac' noxtoc. Ta yoyaltaque te 

loc'tabil yanal xanetic ta jujujot xocon. Li sti' yochebale oy vaxaccoj stec'ubal sventa 

chijmuy batel. 

Sc'oplal cuartoetic snitoj sba, xchi'uc ochebal ta norte 

38Oy jun cuarto noxtoc te stsacoj sba xchi'uc li ochebale. Ja' te la spoquic li smoton 

Dios la xchiq'uique. 

39Ta cuarto te ta ochebale oy chancot mexa te oy, chib ta jujujot. Ja' sventa te tsmilic o 

li smoton Dios chchiq'uique, xchi'uc li smoton Dios sventa xch'ayubil mulile, xchi'uc 

li smoton Dios sventa c'unil muliletique. 

40Ta jot xocon ti bu scojolcojol tec'ubal xmuy sventa ochebal ta nortee, oy chib mexa 

te oy noxtoc, xchi'uc oy yan chib ta yan jot xocon li ti'na sventa ochebale. 

41Ja' yu'un oy chanib mexa ta yut, oy chanib mexa ta sti'; ja' vaxquib mexa ta scotol. 

Li mexaetique ja' sventa te tsmilic o li matanaletique. 

42Li chanib mexa sventa smilubil matanale ta puru anbil ton pasbil. Jutuc mu sta 

chanch'ix snatil; li sjamalile ech'em jutuc ta oxch'ix; ja' o'lol yoxch'ix li stayalile. Ja' te 

laj yaq'uic li yabtejebic sventa tsmilic o matanaletique. 

43Ta c'alc'alna yo' bu oy mexae, ac'bil xotajtic taq'uin ta joyob; ja' jch'ix snatiquil. Ja' 

te tstaic tal li ti'bol laj yaq'uic ta ba mexae. 

44Te ta xcha'c'olal amac' ta sts'el ti'na ta stuq'uil nortee ja' te oy chib cuartoetic. Li 

cuartoetique xi sq'uelojic batel ta stuq'uil sur. Oy jun cuarto te ta xocon li sti' ochebal 

ta sloq'ueb c'ac'ale; ja' sq'ueloj batel ta stuq'uil norte. 

45Jech laj yalbun li vinique: “Li cuarto sq'uelojic batel stuq'uil sure, ja' sventa li 

paleetic ti chchabiic ch'ulna yu'un Diose. 

46Yan li cuarto sq'ueloj batel stuq'uil nortee ja' sventa li paleetic ti chchabiic li scajleb 

smoton Diose. Ja' li xnich'nab Sadoque, ja' li smomnich'nab Leví ta vo'one ti ja' 

ono'ox chtunic yu'un Diose”, xiyutun. 

Sc'oplal amac' ta yut, xchi'uc li ch'ulnae 

47Li vinique la sbisbe li yamaq'uil ta yute; ja' lajuneb yoxvinic (50) metro ta set. Li 

scajleb smoton Diose te oy ta yeloval sti' ch'ulna. 

48Li vinique laj yic'un batel ta stentenail li yochebal mero ch'ulnae. La sbisbe yoyaltac 

li ochebale; ja' o'lol yoxibal metro smuc'ul jujun. Li ti'nae vucub metro sjamalil; ja' 

jech ta jot sjol noxtoc. 

49Li stentenaile lajuneb metro sjamalil; ja' vaquib metro snatil. Oy lajuncoj tec'ubal 

sventa chijmuy batel. Ta sts'el li jujubej yoyaltac ti tselajtic pasbile oy yan jujubej 

balajtic oy te ta sts'el noxtoc. 

Ezequiel 41 

1Li vinique ta ora no'ox laj yic'un ochel ta yut li ch'ulnae. La sbisbe li chib yoyal sti'e; 

ja' oxib metro syijil jujubej. 

2Li sti'e ja' vo'ob metro sjamalil. Li stsaclebtaque o'lol yoxibal metro sjamalil jujun. 

Ts'acal bat sbis noxtoc li sba c'olal cuartoe; ja' jtob (20) metro snatil, lajuneb metro 

sjamalil. 

3Ts'acal ibat noxtoc ta xcha'c'olal cuarto. La sbisbe li yoyaltac sti'e; ja' jun metro syijil 

jujubej. Li ti'nae ja' oxib metro sjamalil; li yoyal ta jujujot xocon ti'nae ja' o'lol 

xchanibal metro syijil. 

4Ts'acal la sbis li xcha'c'olal cuartoe; ja' lajuneb metro snatil jujujot. Jech laj yalbun: 

“Li'i, ja' li bats'i lequil ch'ul cuartoe”, xiyutun. 

Sc'oplal cuartoetic stsacoj sba xchi'uc coralton 

5Li vinique la sbisbe li spac'benal mero ch'ulna ta yute; ja' oxib metro spimil. Ta 

sjoyobal li ch'ulnae oy cuartoetic jmoj stsacoj sbaic xchi'uc; ja' oxib metro smuc'tiquil. 

6Li cuartoetique oxcoj pasbil; li jujucoje yich'oj lajuneb xcha'vinic (30) cuartoetic. Li 

spac'benal ch'ulnae chbic'taj batel ta jujucoj li cuartoetique, yu'un quechajtic comen 

scajleb li sts'amte'altac cuartoetique, yu'un jech mu xjelov ta jot c'alna li 

ts'amte'etique. 

7Ta spat li cuartoetic ti sjoyibtaojic li ch'ulnae, oy tec'ubal xmuy batel c'alal ta toyol. 

Jech xu' chijmuy batel c'alal ta yoxcojal. 

8Li mero ch'ulnae lec toyol scajleb pasbil laj quil. Ta scajlebe ja' te liquemic spasel ec 

li cuartoetique. Li snaclebe oxib metro stayal. 

9-10Li yan jc'ol c'alna ta spat li cuartoetique ja' o'lol yoxibal metro spimil. Ta spat 

xocon li ch'ulna, li cuartoetic, xchi'uc li cuartoetic sventa paleetique oy lec muc' 

yamaq'uil ta joyob. Ja' lajuneb metro sjamalil ta joyob. 

11Li cuartoetique xi loq'uemic batel sti' ta stuq'uil li yamaq'uil ta joyobe, sq'ueloj batel 

ta stuq'uil norte xchi'uc ta stuq'uil sur. Ta scotol ti c'u snatil sti' li yamaq'uile yich'oj 

latsel ton; ja' o'lol yoxibal metro sjamlej. 

12Ta spat li yamaq'uil pat ch'ulna ta stuq'uil smaleb c'ac'ale oy jun muc'ta na noxtoc; 

ja' vo'lajuneb xcha'vinic (35) metro sjamalil, xchi'uc vo'ob yoxvinic (45) metro snatil. 

Ja' o'lol yoxibal metro sjamalil li spac'benale. 

13La sbis noxtoc li mero ch'ulnae; ja' lajuneb yoxvinic (50) metro snatil. Li amac', 

xchi'uc li naetic, xchi'uc li spac'benale ja' lajuneb yoxvinic (50) metro ta scotol 

noxtoc. 

14Li yeloval sti' ch'ulna c'alal ta jujujot yamaq'uil ta xocone ja' lajuneb yoxvinic (50) 

metro iloc'. 

15Ts'acal lic sbis c'u snatil li muc'ta na ta spat ch'ulna te ta xocon amaq'ue xchi'uc li 

scoraltonal ta jujujote; ja' lajuneb yoxvinic (50) metro iloc' noxtoc. Li cha'c'ol 

cuartoetic ta yute xchi'uc li muc'ta cuarto ta ochebale, 

16macbilic ta lequil te'. Xlic ta yoc c'alal ta ventanaetic. Li stseltseliltac sti'ti' 

ventanaetic ta joyobe macbilic ta lequil te' noxtoc. 

17Ta yac'ol li ti'na ta yochebal ch'ul cuartoetic xchi'uc ta c'alc'alna ta yute te loc'tabil 

yanal xanetic xchi'uc querubinetic; 

18lec bisanbil c'u snamal yilojan sba. Li querubinetique cha'jot satic. 

19Li jot sat ti xco'laj xchi'uc sat cristianoe, ja' sq'ueloj batel li yanal xane; li yan jot sat 

ti xco'laj xchi'uc leone ja' sq'ueloj batel li yan yanal xan ta jote. Ja' jech pasbil ta scotol 

li c'alnaetique. 

20Li sloc'obal querubinetique xchi'uc li yanal xanetique xlic ta yoc c'alal ta 

ventanaetic. Ja' jech pasbil ta scotol c'alc'alnaetic. 

21Li yoyaltac ch'ulnae co'ol sjamalil xchanjotal. Li yeloval sti' ch'ul cuartoe ja' jech 

chac c'u cha'al li yan yeloval sti' ochebale. 

22Li scajleb smoton Dios pasbil ta te'e ja' o'lol xchibal metro stayalil. Ja' jun metro li 

snatile. Li xchanjotal xchiquin, li sba yac'ol, xchi'uc li xocon-xocone pasbil ta puru te'. 

Jech laj yalbun: “Li'i, ja' li mexa ti te ono'ox oy o ta stojol Muc'ul Diose”, xiyutun. 

Sc'oplal ti'naetic 

23Li ch'ul cuarto xchi'uc li bats'i lequil ch'ul cuartoe oy chib sti'. 

24Li chib ti'naetique chabchab smac, lec xvelte-velte chjam. 

25Ta smac li sba c'olal cuartoe te loc'tabil sloc'obal querubinetic xchi'uc xanetic. Ja' 

co'ol jech chac c'u cha'al pasbil ta c'alc'alnaetique. Ta yac'ol li sti' cuarto sventa 

ochebale oy sti'sical pasbil ta te'. 

26Ta jujujot xocon li stentenail ochebale oy sventanailtac macbil ta chajchajtaq'uin, 

xchi'uc oy sloc'obal yanal xanetic. Li cuartoetic ti stsacoj sbaic xchi'uc ch'ulnae oy 

sti'sical jujun noxtoc. 

Ezequiel 42 

Yantic naetic ta nopol ch'ulna 

1Ts'acal laj yic'un loq'uel ta sba c'olal amac' ta stuq'uil norte. Laj yic'un batel ta 

cuartoetic ta sts'el li yamaq'uil spat mero ch'ulna te yo' bu muc'ta na ta pat ch'ulnae. 

2Ta scotol li cuartoetique ja' lajuneb yoxvinic (50) metro li snatil ta stuq'uil nortee. Ja' 

vo'ob xcha'vinic (25) metro sjamalil. 

3Li jot xocone ja' sq'ueloj batel stuq'uil li xcha'c'olal amac' ti lajuneb metro sjamalile. 

Li yan jot xocone ja' sq'ueloj batel ti bu latsbil ton ta sti'ti' li sba c'olal amaq'ue. Li 

cuartoetique oxcoj sjol; li jujucoje jelajtic pasanbil. 

4Ta sti' li jujucoj cuartoetique oy lec stentenail; ja' vo'ob metro sjamalil xchi'uc 

lajuneb yoxvinic (50) metro snatil. Li sti' cuartoetique ja' sq'uelojic batel ta stuq'uil 

norte. 

5Li yoxcojal cuartoetique ja' xa biq'uit c'otem yu'un jelajtic pasbil jujucoj. Ja' muc' 

liquem li sba cojale; ta xcha'cojale chbic'taj xa batel jutuc, 

6yu'un oxcoj pasbil. Li oxcoj cuartoetique mu'yuc yoyal jech chac c'u cha'al li 

cuartoetic ta joyob ta sba c'olal amaq'ue. Yu'un ja' biq'uit xa c'otem; ja' muc' liquem li 

sba cojal xchi'uc li xcha'cojale. 

7-8Li o'lol jot c'alna ta sba cojal ta stuq'uil muc'ta amac' ta sloq'ueb c'ac'ale ja' vo'ob 

xcha'vinic (25) metro snatil. Le'e mu'yuc yich'oj cuartoetic. Li yan o'lole ja' vo'ob 

xcha'vinic (25) metro snatil noxtoc yich'oj xa cuartoetic. Li xcha'cojal xchi'uc li 

yoxcojale yich'ojan xa cuartoetic ta scotol li lajuneb yoxvinic (50) metro snatile. 

9Ta sbacojal cuartoetique oy jun ochebal ta xocon ta stuq'uil sloq'ueb c'ac'al. Le'e ja' te 

x'och batel ta sba c'olal amac'. 

10Li yan xocon ta stuq'uil sure jmoj stsacoj sba sti'ti' xchi'uc li coralton sventa 

xcha'c'olal yamaq'uil ch'ulnae. Le'e ja' li xocon ti sq'ueloj sba xchi'uc li yamaq'uil spat 

ch'ulnae; oy yan muc'tic yut na noxtoc. 

11Li cuartoetique co'ol x'elan pasbil, co'ol smuc'tiquil, xchi'uc co'ol smuc'tiquil 

stentennail jech chac c'u cha'al pasbilic ta jot ta stuq'uil nortee. Jech noxtoc co'ol 

pasbilic li sti'e. 

12Ta sbacojal cuartoe oy jun ti'na ta stuq'uil sur ta xocon stuq'uil sloq'ueb c'ac'al yo' bu 

xlic batel li stentenaile. 

13Li vinique jech laj yalbun: “Li cuartoetic le' ta jot ta nortee xchi'uc ta sure ja' 

ts'u'iltasbil cuartoetic. Yu'un li paleetic ti chtunic yu'un Muc'ul Diose ja' te tsve'ic li 

lequil ch'ul matanaletique, xchi'uc ja' te tstiq'uic noxtoc; ja' li matanaletic jech chac c'u 

cha'al trigoe, xchi'uc li matanal sventa xch'ayubil mulile, xchi'uc li matanal sventa 

bic'tal muliletique. Yu'un li cuartoetic le'e ja' ch'ul cuartoetic. 

14C'alal me ja' te ochemic li paleetique, mu xu' chloq'uic batel ta sbac'olal amac' ti 

c'alal ja' slapojic li ch'ul c'u'iletic sventa tspas yabtelique. C'alal me chloq'uic batele, 

tsc'an tsloq'uic comel ta cuartoetic li sc'u'ique. Tslapic batel yan sc'u'ic, jech xu' 

chnopajic batel yo' bu oyic li jch'unolajeletique. 

Sc'oplal sjunul yosilal ch'ulna 

15C'alal ilaj yo'nton sbisel scotol c'u smuc'ul li yute, laj yic'un loq'uel noxtoc ta ti'na ta 

stuq'uil sloq'ueb c'ac'al; lic sbis scotol ta joyob. 

16La stsac li aj sventa tsbis oe, lic sbis batel li jot xocon ta sloq'ueb c'ac'ale; ja' o'lol 

yoxibal cien (250) metro iloc' ta scotol. 

17Ts'acal la sbis noxtoc li jot xocon ta nortee; ja' o'lol yoxibal cien (250) metro iloc' 

noxtoc. 

18Lic sbis noxtoc li yan jot ta stuq'uil sure; ja' o'lol yoxibal cien (250) metro iloc' 

noxtoc. 

19Slajeb bat sbis li yan jot xocon ta stuq'uil smaleb c'ac'ale; o'lol yoxibal cien (250) 

metro iloc' noxtoc. 

20Ta xchanjotal xchiquin la sbis. Scotol le'e setbil lec ta coralton ta joyob; ja' o'lol 

yoxibal cien (250) metro ta set. Yu'un jech voc'ol oy li c'usi ja' sventa ch'ulnae xchi'uc 

li c'usi ma'uc sventae. 

Ezequiel 43 

Inoj ta xojobal Dios li ch'ulnae 

1Li vinique laj yic'un batel noxtoc ta ti'na ta sloq'ueb c'ac'al; 

2Laj quil iloc' tal ta sloq'ueb c'ac'al xojobal li Muc'ul Dios yu'un Israele. Laj ca'ay 

bats'i tsots xvo'et jech chac c'u cha'al nojelal uc'um. Li banamile isacub ta xojobal. 

3Ti c'u x'elan laj quile ja' co'ol jech chac c'u cha'al laj quil ono'ox ta jch'ulel c'alal laj 

cal ti chich' jinesel li Jerusalene. Xchi'uc ja' co'ol jech chac c'u cha'al laj quil ta ti' 

uc'um Quebare. Jech la jquejan jpatan jba ta banamil. 

4Li xojobal Muc'ul Diose i'och batel c'alal to ta mero yut ch'ulna; te i'och ta sti' 

ochebal ta sloq'ueb c'ac'al. 

5Li stsatsal Muc'ul Diose la xchechun liquel; te c'ot yac'un ta xcha'c'olal amac' ta yut. 

Laj quil inoj ta xojobal Muc'ul Dios li nae. 

6Laj ca'ay oy boch'o la sc'opanun tal ta ch'ulna ti c'alal ja'o te va'al ta jts'el li vinique. 

7Jech laj yalbun li boch'o la sc'opanune: “Li vo'ote xnich'on cristiano, li'i ja' yavil 

jchotleb bu ta jpas mantal; ja' yavil bu ta jtec'an cacan. Ja' li' ta jchi'in o ta naclej sbatel 

osil li smomnich'nab Israele. Li stuquique xchi'uc li ajvaliletic yu'unique mu'yuc xa 

chlic soquesbicun sc'oplal jch'ulbi ta scoj li mulivajeletic tspasique, xchi'uc ta scoj 

sbec'tal li anima ajvaliletic yu'unique. 

8Yu'un la spasbeic snail te ta ch'ulna cu'un. Jmoj stsacoj sba smarcoal sti' yu'unic 

xchi'uc li smarcoal sti' jnae, xchi'uc jun no'ox spac'benal c'otem yu'unic ta o'lol. La 

soquesbicun jbi ta scoj li c'usi toj chopol la spasique, ja' yu'un laj culesic ta sc'ac'al 

co'nton. 

9Pero li' ta orae ta xlic sjip loq'uel ta yo'ntonic li muliletique, xchi'uc li sbec'tal anima 

ajvaliletic yu'unique; j'ech'el te chinaqui o ta stojolic. 

10Li vo'ote xnich'on cristiano, albo scotol achi'iltac ta israelal li c'usitic laj avil ta 

ch'ulnae, xchi'uc ti c'u x'elan pasbile, xchi'uc ti c'u smuc'ule, yu'un jech ac'o 

q'uexovicuc ta scoj li smulique. 

11Me chq'uexovic ta scoj li c'usitic spasojique, xlic avalbe ya'yic c'u x'elan li ch'ulnae, 

xchi'uc li c'usitic te oy ta yute, xchi'uc li ochebal, li loq'uebale, xchi'uc ti c'u smuc'ul 

yosilale, xchi'uc ti c'u x'elan pasbilique, xchi'uc scotol li mantaletic yu'une. Albo 

ya'yic scotolic, yu'un jech ac'o lic xch'unic; ac'o lic spasic batel li mantaletic yu'une. 

12Li mantaletic ta sventa ch'ulna cu'une ja' jech chac li'i: Scotol li jolvitse, xchi'uc ti 

c'u smuc'ul li banamil ti sjoyibtaoj li ch'ulnae, ts'u'iltasbil chcom o. Ja' jech li mantal 

ta sventa jnae”, xi. 

Sc'oplal scajleb smoton Dios 

13Li scajleb smoton Diose laj yich' bisel noxtoc; ja' laj yich' tunesel li sbisubil 

ono'oxe. Ta sjoyobal li scajleb smoton Diose ch'acbil sbevo'al, o'lol metro snatil 

xchi'uc o'lol metro sjamalil. Jech noxtoc ta spat xocon li sbevo'ale, macbil ta joyob, 

jch'ix, xchi'uc chib c'ob stayalil. Li snacleb bu liquem tal spasel li scajleb smoton 

Diose ja' jech chac li'i: 

14Li jts'oc xlic tal ta yut banamil ti bu c'alal joc'bil sbevo'ale ja' jun metro stayalil, ja' 

olol metro jeloven smuc'ul ta jujujot. Li jts'oc ta o'lole ja' chib metro stayalil, o'lol 

metro bic'tajem ta jujujot, chbic'taj muyel ta jujucoj. 

15Li yan jts'oc xmuy batel ti bu xa chich' chiq'uel o li matanaletique ja' chib metro 

stayalil noxtoc. Oy chanib xulub sq'uelojic muyel ta toyol. 

16Li jts'oc ta slajeb xa ta toyole ja' co'ol sjamalil ta set; ja' vaquib metro sjamalil 

xchi'uc snatil. 

17Li jts'oc ta o'lole co'ol sjamalil ta set noxtoc; ja' vucub metro sjamalil ta jujujot. Li 

bevo' pasbil ta joyobe ja' o'lol metro sjamalil. Li ton ti setel oe jch'ix xchi'uc chib c'ob 

stayal. Li tec'ubal sventa chijmuy batele te xcom ta stuq'uil sloq'ueb c'ac'al. 

18Ts'acal jech laj yalbun noxtoc li Muc'ul Diose: “C'alal me ivu' spasel li scajleb 

jmotone, ja' jech li mantal tsc'an ch'unel ta sventae: Te ac'o yich' chiq'uel li matanale, 

xchi'uc te ac'o yich' malbel ta sba scajleb matanal li xch'ich'ale. 

19Li paleetique, ja' li levietic smomnich'nab Sadoque, ti ja' oy ta sventaic xu' 

chnopajic ta jtojol sventa chtunic cu'une, ac'beic jcotuc ch'ium tot vacax; ac'o smilic 

sventa xch'ayubil amulic, vu'un jtuc chcal mantal. 

20Ts'acal xatsacbe li xch'ich'ale; vijbo ta xchanibal xulub li scajleb jmotone, xchi'uc ta 

xchanjotal xchiquin li jts'oc ta o'lole, xchi'uc ta xchanjotal xchiquin li latsbil tone. 

21Ts'acal xavich' loq'uel li vacax ti laj yich' milel sventa amulique; bat chic'o ti bu 

sc'oplal ono'ox xu' chachiq'uic ta spat ch'ulnae. 

22Ta xchibal c'ac'al ac'bun jmotonin jcot tot tentsun ti bu ven leque; ja' sventa 

xch'ayubil amulic noxtoc. Li paleetique ac'o svijbeic ta scajleb jmoton li xch'ich'ale, 

yu'un jech ts'u'iltasbil chcom jech chac c'u cha'al tspasic ta sventa li ch'ium tot vacaxe. 

23C'alal me ilaj avo'nton ta xch'ayel li mulile, tsaco jcotuc ch'ium tot vacax noxtoc 

xchi'uc jcot ch'ium chij ti bu ven lequique; 

24xlic avac'bun ta jtojol vu'un li Muc'ul Diosune. Li paleetique ac'o yac'beic yats'amil; 

ac'o xchiq'uic jmotonin vu'un li Muc'ul Diosune. 

25Vucub c'ac'al tsc'an chavaq'uilanbicun jmotonin tot tentsun sventa xch'ayubil 

amulic; jujucot chamilic jujun c'ac'al. Jech noxtoc chavaq'uic jcot ch'ium vacax, 

xchi'uc jcot ch'ium chij jujun c'ac'al ti bu mu'yuc xchamelique. 

26Li paleetique vucub c'ac'al ac'o slecubtasic batel li scajleb jmotone, yu'un jech 

voc'bil chcom o ta jtojol. 

27C'alal me its'aqui li vucub c'ac'ale, te xlic batel ta xvaxquibal c'ac'ale, li paleetique 

ac'o xchiq'uic li jmoton chavac'bicune xchi'uc li yantic matanal sventa co'ol 

co'ntontique, jech lec chaquiloxuc o”, xi li Muc'ul Diose. 

Ezequiel 44 

Sc'oplal c'usi stu li sti' ch'ulna ta sloq'ueb c'ac'ale 

1Li vinique laj yic'un batel noxtoc ta yochebal ch'ulna ta sloq'ueb c'ac'al. Li sti'e 

macal. 

2Li Muc'ul Diose jech laj yalbun: “Li ti'na li'i macal chcom o; mu'yuc chich' jamel o. 

Mu'yuc boch'o xu' te ch-och, yu'un ja' te i'och stuc li Muc'ul Dios yu'un Israele, ja' 

yu'un macal chcom o. 

3Ja' no'ox xu' chbat chotluc chve' ta stojol Muc'ul Dios li banquilale, yu'un ja' 

banquilal. Xu' te ch-och ta scuartoal li ochebale; ja' no'ox xu' te chloc' noxtoc”, 

xiyutun. 

Sc'oplal boch'otic xu' ch-ochic ta ch'ulna 

4Li vinique laj yic'un batel noxtoc ta ochebal ta norte te ta yeloval sti' li ch'ulnae. 

C'alal la jq'uele, laj quil nojem ta xojobal Muc'ul Dios li ch'ulnae, jech la jpatan jba ta 

banamil. 

5Jech laj yalbun li Muc'ul Diose: “Li vo'ote xnich'on cristiano, a'yo lec ava'ay, q'uelo 

lec avil ta asat, a'yo lec ava'ay ta achiquin c'u x'elan mantal chacalbot ta sventa li jnae. 

Tuc'ulano lec ava'ay c'u x'elan mantal ta sventa li ochebal xchi'uc li loq'uebale. 

6“Jech xavalbe ya'yic li jbajmantal israeletique: ‘Jech chal li Muc'ul Diose: Israeletic, 

xu' xa o ti toj chopol c'usi chapasilanique. 

7Yu'un chaviq'uic tal ta jch'ulna yan cristianoetic ti mu'yuc yich'ojic circuncisión ta 

yo'ntonic xchi'uc ta sbec'talique. Jech tsbolibtasic, tsoquesbeic o sc'oplal ch'ulna cu'un 

ti c'alal te oyic c'alal chavac'bicun jmotonin li xepuetic xchi'uc li ch'ich'e. Ta scoj ti 

jech toj chopol chapasique, jech chapaych'unbicun o li c'usi chapal cu'une. 

8Yu'un muc xapasic li c'usitic tsc'an pasel ta sventa li c'usitic ts'u'iltasbil cu'une. Ja' laj 

avac'beic sventainic li yanlum cristianoetique’, uto. 

9“Ja' yu'un jech chcal vu'un li Muc'ul Diosune: “Me junuc mu xcac' ochuc o ta ch'ulna 

cu'un yanlum cristianoetic ti mu'yuc yich'ojic circuncisión ta yo'ntonic xchi'uc ta 

sbec'talic ti te xchi'uquic ta naclej li israeletique. 

10Li levietic ti la svoc' sbaic loq'uel ta jtojol c'alal la scomtsanicun li israeletique, ti ja' 

ibat yich'ic ta muc' li c'usitic cuybil ta diosetique; le'e oy ono'ox stojol li smulique. 

11Xu' to chlic tunicuc ta ch'ulna cu'un, xu' chchabiic ti'na, xu' tspasic c'usitic yan abtel 

te ta ch'ulna cu'un. Xu' tsmilic li matanal sventa chich' chiq'uele xchi'uc li jmoton 

chaq'uic achi'iltaquique; xu' te chtunic o ta stojol li jteclume. 

12Pero ta sventa ti ja' itunic yu'un li c'usitic cuybil ta diosetique, xchi'uc ti ja' ta 

sventaic la sta smulic li israeletique, jech laj cal ta jamal oy ono'ox stojol li smulique. 

13Jech mu xa xu' ch-abtejic o ta paleal cu'un; mu xu' chnopajic batel ta sts'el li c'usitic 

voc'bilic ta jtojole xchi'uc li c'usitic bats'i tsots sc'oplal ti ts'u'iltasbilic oe. Yu'un te 

chcom o ta stojolic li q'uexlale xchi'uc li c'usitic chopol spasojique. 

14Pero ta to xcac' spasic li c'usitic jutuc no'ox tsotsic sc'oplal te ta jch'ulnae; xu' to 

tscolta sbaic ta spasel li c'usitic abtelal tsc'an pasele. 

15Yan li leví paleetic smomnich'nab Sadoc ti la xch'unic li mantaletic sventa ch'ulna 

cu'un c'alal la svoc' sbaic batel ta jtojol li israeletique, le'e xu' chnopajic ta jtojol 

sventa chtunic cu'un, xchi'uc xu' chaq'uic jmotonin li xepuetic xchi'uc li ch'ich'e. 

Vu'un chcal jtuc, vu'un li Muc'ul Diosune. 

16Xu' ch-ochic ta ch'ulna cu'un; xu' chnopajic batel ta scajleb jmoton sventa chtunic 

cu'un; xu' tsventainic li abtele. 

17C'alal ch-ochic ta ochebal ta xcha'c'olal amaq'ue, xu' tslapic ochel li c'u'il pasbil ta 

lino noe. C'alal te ch-abtejic ta xcha'c'olal amac', o me ta mero yut ch'ulnae, mu xu' 

tslapic ochel sc'u'ic pasbil ta tsots. 

18Xu' tslapic ochel xpix sjolic pasbil ta lino no xchi'uc scomcom vexic pasbil ta lino 

no. Mu xu' chchuquinic ochel li c'usi chac' chiq'uinajele. 

19C'alal chloq'uic batel ta sba c'olal amac' yo' bu oyic li jteclume, tsc'an tsloq'uic 

comel li sc'u' spoq'uic ti i'abtej xchi'uquique, te ac'o scomtsanic ta cuartoetic ta 

ch'ulna. Ac'o slapic loq'uel yan sc'u'ic, yu'un jech mu sts'u'iltasic xchi'iltaquic ta scoj li 

sc'u'ique. 

20Mu me xjux stsotsil sjolic, xchi'uc mu me xac' natubuc sjolic; ja' no'ox ac'o yaq'uic 

ta loq'uel. 

21Me junuc paleetic mu xu' chuch'ic ya'lel ts'usub ti c'alal ch-ochic batel ta xcha'c'olal 

amaq'ue. 

22Xchi'uc mu xu' chiq'uic me'on ants, o me ictabil ants. Stsebal ac'o yiq'uic te ta stojol 

li achi'ilic ta israelale, o me jun me'on ants ti ja' yajnil palee. 

23“Li paleetique ac'o xchanubtasic achi'iltaquic ta yotquinel li c'usi ts'u'iltasbil xchi'uc 

li c'usi muc ts'u'iltasbiluque, xchi'uc li c'usi lecubtasbil xchi'uc li c'usi mu'yuc 

lecubtasbile. 

24C'alal me oy c'ope, ja' yabtel ac'o xchapanic jech chac c'u cha'al chal li mantaletic 

cu'une. Ac'o spasic scotol li mantaletic caloj ta sventa li q'uinetic chich' pasel ta 

jventae, xchi'uc ac'o ja'uc ch'ul c'ac'al cha'yic li sc'ac'alil cuxub o'ntonal cu'une. 

25Mu me xnopajic batel ta sts'el jun anima, yu'un jech mu soques sbaic. Pero me ja' 

stot sme'ic, me squerem stsebic, o me xchi'ilic ta voq'uel ti mu'yuc malijemique, xu' 

chbat soques sbaic ta scoj. 

26C'alal me laj yac' sbaic ta lecubtasele, ac'o smalaic vucubuc c'ac'al. 

27C'alal ch-ochic batel yan velta ta xcha'c'olal amac' sventa chbat tunicuc cu'une, ac'o 

smilbicun jcotuc jmoton ta sventa smulic. Vu'un chcal jtuc, vu'un li Muc'ul Diosune. 

28“Li paleetique mu'yuc c'usi chich'ic; vu'un no'ox yu'unicun chic'ot. Mu'yuc chich' 

spuculal osilic te ta stojol li smomnich'nab Israele, vu'un yosilicun chic'ot. 

29Ja' sve'elic chc'ot li trigoetic, li ts'unub ovoliletic chich' aq'uel sventa muliletique, 

xchi'uc scotol li ch'ul matanal chiyac'bicun li israeletique. 

30Li sba sat scotol c'usitic chloq'ue xchi'uc scotol li jmoton chquich' ac'bel ta jtojole ja' 

yu'unic li paleetique. Jech noxtoc li sba vots'elal harina chapasique ja' chavac'beic 

noxtoc li paleetique, yu'un jech te oy o ta anaic li bendición cu'une. 

31Li paleetique mu xu' tsti'ic li c'usi chamene xchi'uc li c'usi milbil ta chonbolome, 

ac'o me mutetic, o me chonbolometic. 

Ezequiel 45 

Sc'oplal c'u x'elan tsvoq'uic osil yu'un Muc'ul Dios 
(Ez 48.9-20) 

1“C'alal chavoq'uic ta sventa canal tajimol li osil sventa chapucbeic li jujuchop 

achi'iltaquique, tsc'an chacomtsanic jsepuc sventa Muc'ul Dios, jech smuc'ul chac li'i: 

O'lol yoxlajunmil metro (12,500) snatil, lajunmil (10,000) metro sjamalil. Le'e ja' 

voc'bil chcom o ta sventa li Muc'ul Diose; ja' ch'ul banamil chcom o. 

2Ja' te chavoc'beic yosilal noxtoc li ch'ulna cu'une. Ja' o'lol yoxibal cien (250) metro ta 

set. Xacomtsanic lec yaxaltic ta joyob; ja' vo'ob xcha'vinic (25) metro ta set. 

3Li banamil ti voc'bil o ta sventa Muc'ul Diose, pasic ta o'lol; ja' o'lol yoxlajunmil 

(12,500) metro snatil, vo'mil (5,000) metro sjamalil. Li jvoq'ue ja' bats'i ch'ul banamil 

chcom o; ja' te chich' pasel li ch'ulna cu'une, 

4xchi'uc ja' chtun ta sventa yav snaic li paleetic ti te chtunic o ta ch'ulna cu'une, ti 

chnopajic ta jtojol sventa tspas yabtelique. Ja' ch'ul banamil chcom o ta sventa li 

ch'ulnae xchi'uc ta sventa li sna paleetique. 

5Li yan jvoc' ti o'lol yoxlajunmil (12,500) metro snatil, vo'mil (5,000) metro sjamalile, 

ja' chtun yu'unic li levietic ti te chtunic ta ch'ulnae; ja' sventa lumetic yu'unic ti bu xu' 

chnaquiique. 

6Li yav lum avu'unique tsc'an chavoq'uic comel te ta sti' li jvoc' ch'ul banamil sventa 

ch'ulnae. Voq'uic o'lol yoxlajunmil (12,500) metro snatil, xchi'uc o'lol yoxmil (2,500) 

metro sjamalil. Le'e ja' yu'unic ta scotolic li achi'iltaquic ta israelale. 

C'u x'elan chich' yosil boch'o ochemic ta banquilal 

7“Jech noxtoc tsc'an voq'uel comel osil ta sventa li boch'otic ch-ochic ta banquilale. 

Jvoc' chcom ta sloq'ueb c'ac'al; jvoc' chcom ta smaleb c'ac'al, o xu' chcaltic ti ja' 

jujuvoc' chcom ta jujujot sti' li ch'ul banamile. Ti c'u smuc'tiquil chcom ta jujujote ja' 

co'ol snatil jech chac c'u cha'al snatil yosil chich'ic li jujuchop sts'unubal israeletique. 

8Li banamil le'e ja' yosilic chcom li boch'otic ch-ochic ta banquilal yu'un israeletique. 

Jech mu xu' chlic yuts'intaic li jteclume, ja' yu'unic chcom o ec ti c'u smuc'tiquil 

chich'ic ta jujuchope. 

Mantal ta sventa banquilaletic ta Israel 

9“Vu'un li Muc'ul Diosun, vu'un li Avajvalicune, jech chcal: Banquilaletic ta Israel, 

xu' xa o li uts'intavanej xchi'uc li elec' chapasique. Ja' xapasic li c'usitic tuc' xchi'uc li 

c'usitic leque. Ta'lo xa spojbel yosilic li jteclumale. 

10“Acotolic ja' xatunesic li sbisubil ti lec ts'acalique. 

11Li c'usitic sts'ants'un xchi'uc li sbec' c'usitic chloc' avu'unique tsc'an co'ol sbisol 

chavaq'uic. Ja' xavich'ic o li sbisubil ti yich'oj buluchvinic (220) anmule. Li jun bato 

c'usi sts'ants'une tsc'an ti yich'oj chib xcha'vinic (22) litroe. Li jun efa trigoe tsc'an ti 

yich'oj chib xcha'vinic (22) anmule. 

12“Ja' jech tsc'an chapasic noxtoc ta sventa li yalale. Li jtob (20) gerae ja' co'ol jech 

chac c'u cha'al jun siclo ti yich'oj buluchib (11) gramoe. Li jun minae ja' co'ol xchi'uc 

oxvinic (60) siclo. 

13“Li jmoton tsc'an chavac'bicune ja' jech chac li'i: Voq'uic ta oxvinic (60) ta voc' li 

trigo xchi'uc li cebada chloc' avu'unique; jvoc' chavac'bicun ta sventa jmoton. 

14Jech noxtoc ta sventa li aceite chloc' avu'unique, voq'uic ta vo'vinic (100) ta voc'; 

jvoc' chavac'bicun jmotonin noxtoc. 

15Jech noxtoc ta sventa li achijique, me oy lajunvinic (200) ta cot ti lec jubesbilic ta 

lequil ts'i'laletic ta avosilalique, jcot chavich'bicun tal jmotonin. Le'e ja' chtun ta 

sventa milbil matanal, chic'bil matanal, xchi'uc ta sventa co'ol co'ntontic. Vu'un jtuc 

chcal, vu'un li Muc'ul Diosune. 

16Ta scotol li avosilalique ja' jech jmantal ta sventa li jmoton tsc'an chavaq'uic ta 

stojol li banquilal avu'unic ta Israele. 

17Yu'un ja' tsventain yaq'uel li matanal ti chich' chiq'uel scotlijile, xchi'uc li milbil 

matanale, xchi'uc li yantic matanal sventa q'uinetique, xchi'uc ti c'alal ch-uninaj ue, 

xchi'uc ti c'alal ja' sc'ac'alil cuxub o'ntonale, xchi'uc ta sventa scotol li q'uinetic chich' 

pasel ta Israele. Ja' tsventain yaq'uel noxtoc li milbil matanal ta sventa mulile, xchi'uc 

li yantic matanal jech chac c'u cha'al trigoe, xchi'uc li milbil matanaletic ta sventa 

co'ol co'ntontique yu'un jech xu' ta jch'aybe smulic scotol li achi'iltaquique. 

Sc'oplal q'uin Coltael 

18“Jech chcal noxtoc vu'un li Muc'ul Diosune: Ta sliquebal li sba ue xavac'bicun 

jmotonin jcot ch'ium tot vacax ti bu ven leque; ja' sventa chalecubtasic o li ch'ulna 

cu'une. 

19Li palee ac'o stsacbe li xch'ich'al matanal sventa xch'ayubil mulile; ac'o sbon ta 

yoyaltac sti' li ch'ulnae, xchi'uc ac'o sbon ta xchanibal xchiquin li scajleb jmotone, 

xchi'uc ta yoyaltac sti' li xcha'c'olal amac' ta yute. 

20Ja' jech xapasic noxtoc ta svucubal c'ac'al yochel li sba ue; ja' sventa xch'ayubil 

smul scotol achi'iltac ti me oy bu muc xa'ay la sta smulique, xchi'uc ti muc ta yutsiluc 

yo'nton la spasique. Jech lecubtasbil chcom noxtoc li ch'ulna cu'une. 

21Ta xchanlajunebal (14) c'ac'al yochel li sba ue, ja'o xlic apasic li q'uin Coltaele; 

vucub c'ac'al xlic ave'ic batel pan ti mu'yuc yich'oj svolesubil xch'ute. 

22Ta xchanlajunebal (14) otole, ac'o yac'bun jmotonin jcot ch'ium tot vacax li 

banquilal avu'unique. Ja' sventa xch'ayubil smul stuc, xchi'uc sventa xch'ayubil smul 

sjunul li jteclume. 

23Li vucub c'ac'al q'uin chapasic ta jventae, ac'o yac' jujucot ch'ium tot vacax ta jujun 

c'ac'al, xchi'uc jujucot tot chij ti bu ven lequique. Xchi'uc ac'o yac' jujucot tot tentsun 

ta jujun c'ac'al sventa xch'ayubil mulil. 

24Li jujucot ch'ium tot vacax xchi'uc tot chij chaq'ue, ac'o yac'be xchi'ilin jtob anmul 

trigo, xchi'uc o'lol xchanibal litro aceite. 

25“Jech noxtoc c'alal chapasic li q'uin ta svo'lajunebal (15) c'ac'al yochel li svucubal 

ue, ja' li q'uin sventa cha'ochic ta yaxna sucbil ta vomole, ac'o yac'bun jmoton vucub 

c'ac'al noxtoc li banquilal avu'unique. Ac'o yac' milbil matanal ta sventa mulil, chic'bil 

matanal, xchi'uc yantic matanaletic jech chac c'u cha'al trigo xchi'uc aceite. 

Ezequiel 46 

C'usi tsc'an tspas jun ajvalil xchi'uc israeletic ta yorail q'uinetic 

1“Vu'un li Muc'ul Diosune jech chcal noxtoc: Li sti' xcha'c'olal amac' ta yut ta stuq'uil 

sloq'ueb c'ac'ale, macal chcom o li vaquib c'ac'al c'alal yorail abtel avu'unique. Ja' to ta 

sc'ac'alil cuxub o'ntonal xu' chich' jamel, xchi'uc ti c'alal yorail ch-uninaj ue. 

2Li banquilal avu'unique te ac'o ochuc batel ta ochebal; te ac'o jelovuc batel ti bu 

muc'ta cuartoe. Te ac'o sva'an sba ta jbej yoyal sti' sba c'olal amac' ti c'alal ja'o 

chchiq'uic milbil matanaletic li paleetique, xchi'uc ti c'alal ja'o chaq'uic li matanal 

sventa co'ol co'ntontique. Li banquilale ac'o spatan sba ta banamil te ta sts'el ti'na; ja'o 

xu' chloc' batel. Li ti'nae jamal ac'o comuc c'alal to ta mal c'ac'al. 

3C'alal ja'o sc'ac'alil cuxub o'ntonale, xchi'uc c'alal yorail ch-uninaj ue, ac'o yich'icun 

ta muc' te ta ti'na scotol ec li achi'iltaquique. 

4Li jmoton tsc'an chiyac'bun banquilal avu'unic sventa chich' chiq'uel ta yorail cuxub 

o'ntonale ja' vaccot ch'ium chij xchi'uc jcot tot chij ti ven lequique. 

5Li xchi'il tsc'an chich' ac'bel ta jujucot tot chije, ja' jtob (20) anmul trigo. Ta sventa li 

ch'ium chijetique, ja' ti c'u yepal tsnop chac' li banquilal avu'unique. Li jtob (20) 

anmul trigoe ac'beic o'lol yoxibal litro yaceiteal noxtoc. 

6Li jmoton tsc'an chac' c'alal ch-uninaj ue, ja' jcot ch'ium tot vacax, xchi'uc vaccot 

ch'ium chij, xchi'uc jcot tot chij ti ven lequique. 

7Li jujucot ch'ium tot vacaxe, ac'o yac'be jtob (20) anmul strigoal noxtoc, xchi'uc jtob 

(20) anmul ta sventa li tot chije. Ta sventa li ch'ium chijetique ac'o yac' ti c'u yepal 

tsnop chaq'ue. Li jtob (20) anmul trigoe ac'beic o'lol yoxibal litro aceite noxtoc. 

8“C'alal ch-och batel ta ch'ulna li banquilal avu'unique, tsc'an te ch-och batel ta muc'ta 

cuarto sventa ochebal; ja' tsc'an te chloc' tal noxtoc. 

9Jech noxtoc c'alal ch-och squejan spatan sbaic ta jtojol ta yorail jujun q'uin li 

achi'iltaquique, me te i'ochic ta ochebal ta nortee, te xa ac'o loq'uicuc batel ta ochebal 

ta sur. Li boch'o ch-och batel ta ochebal ta sure, te xa ac'o loc'uc ta ochebal ta norte. 

Mu me teuc xloc' ti bu ono'ox i'och batele; tsc'an ta jot xa ti'na chloc' batel ta yeloval ti 

bu i'oche. 

10Li banquilale tsc'an co'ol ch-och batel xchi'uc li jteclume, xchi'uc tsc'an co'ol chloc' 

tal xchi'uc noxtoc. 

11Ta jujun q'uin ti c'alal tsoboloxuc acotolique, ac'o yac' jtob (20) anmul trigo ta 

jujucot ch'ium tot vacax, xchi'uc jtob (20) anmul ta sventa li jujucot tot chije. Yan ta 

sventa li jujucot ch'ium chije, ac'o yac' ti c'u yepal tsnop chaq'ue. Li jtob (20) anmul 

trigoe tsc'an chac'be o'lol xchanibal litro yaceiteal noxtoc. 

12C'alal me oy tsc'an chiyac'bun chic'bil matanal ta yutsil yo'nton li banquilal 

avu'unique, xchi'uc me chiyac'bun jmoton sventa co'ol co'nton jchi'uque, ja' ac'o yich' 

jamel li ochebal ta sloq'ueb c'ac'ale; ac'o yac' li matanaletic jech chac c'u cha'al chich' 

pasel ta sc'ac'alil cuxub o'ntonale. C'alal me iloq'ue, ac'o yich' maquel li ti'nae. 

Sc'oplal smoton Dios chich' aq'uel ta jujun c'ac'al 

13“Scotol c'ac'al ta jujun sob, milic jcot ch'ium chij ti jun to jabil svoq'uele ti bu ven 

leque; ac'o yich' chiq'uel ta sventa jmoton. 

14Jech noxtoc ac'beic vucub anmul trigo xchi'uc jun litro aceite; ja' ac'o yich' vots'el o 

li arinae. Le'e ja' mantal chcom o ta atojolic ti tsc'an jech chapasic ta jujun sobe. 

15Li ch'ium chij, xchi'uc li trigo, xchi'uc li aceite chavac'bicun sventa chic'bil 

matanale, ta jujun sob tsc'an chavaq'uic, yu'un jech te oy o scotol c'ac'al. 

C'usi tsc'an tspas jun banquilal ta sventa yosil 

16“Jech chcal noxtoc vu'un li Muc'ul Diosune: Me oy jun banquilal tsvoc'be junuc 

xnich'on li osil ti comen ta sbae, ja' yu'un chcom o li xnich'one; xu' xa chich'ic o 

comel ec li smomnich'nabtaque. 

17Pero me oy jun banquilal avu'unic chac'be spuculal osil junuc li j'abteletic yu'une, ja' 

yu'un chcom o ti c'alal tsta li sjabilal colem chcom scotole. Ts'acal xu' chac'be sutel 

yan velta li banquilale; jech ec li banquilale xu' xa ja' chac'be li xnich'nabe. 

18Li banquilal avu'unique mu xu' tspojbe yosil li steclumale. Ti bu comen ta sventae 

ja' no'ox xu' chac'be li xnich'one, yu'un jech mu xich' nutsel loq'uel ta yosil junuc li 

jteclumale”, xi li Muc'ul Diose. 

Sc'oplal panub ve'liletic ta ch'ulna 

19Li vinique laj yic'un batel noxtoc ta ochebal ta jot xocon cuartoetic ta stuq'uil norte, 

ja' li ch'ul cuartoetic sventa paleetique. Laj quil ti lec to xocol batel ta yut ta stuq'uil 

smaleb c'ac'ale. 

20Jech laj yalbun: “Li'i ja' yavil bu tspanic sbec'tal matanaletic li paleetique. Ja' li 

matanaletic chich' aq'uel ta sventa xch'ayubil muliletique, xchi'uc li yantic matanal 

chich' aq'uel jech chac c'u cha'al trigoe. Yu'un jech mu persauc chich'ic loq'uel ta 

amac'; jech mu snop sba xchi'uc achi'iltaquic li c'usitic ts'u'iltasbilique”, xiyutun. 

21Ts'acal laj yic'un loq'uel ta sba c'olal amac'; laj yac' jxan scotol xchanjotal xchiquin 

li amaq'ue. Ta jujun xchiquine laj quil oy juteb yamaq'uil jujun. 

22Li yamaq'uil ta jujujot xchiquine co'ol smuc'tiquil; ja' jtob (20) metro snatil, 

vo'lajuneb (15) metro sjamalil. 

23Li jujun yamaq'uil xchiquin li muc'ta amaq'ue setbilic ta ton. Ta sjoyobal yoc li ton 

ti latsbilic muyele pasbil yav c'oq'uetic. 

24Jech laj yalbun: “Li'i ja' panub ve'liletic ta sventa li boch'otic li' chtunic o ta 

ch'ulnae; ja' li' tspanic li milbil matanaletic chaq'uic achi'iltaquique”, xiyutun. 

Ezequiel 47 

Sc'oplal vo' chloc' ta ch'ulna 

1Li vinique laj yic'un batel noxtoc ta yochebal li ch'ulnae; laj quil te chloc' vo' ta yolon 

li ti'na ta sloq'ueb c'ac'ale, yu'un li yeloval sjol ch'ulnae ja' sq'ueloj batel sloq'ueb 

c'ac'al. Li vo'e te chanov yalel ta xocon ch'ulna ta bats'ic'ob ta stuq'uil sur yu'un li 

scajleb smoton Diose. 

2Ts'acal laj yic'un loq'uel ta ti'na ta stuq'uil norte. Te lixanov batel ta spat yosilal li 

ch'ulnae; te lijoyij tal ta yan ochebal ta sloq'ueb c'ac'al. Te laj quil noxtoc chloc' vo' ta 

xocon ti'na ta bats'ic'ob. 

3Li vinique iloc' batel ta stuq'uil sloq'ueb c'ac'al, yich'oj loq'uel jlic ch'ojon. Lic sbis 

batel vo'ob cien (500) metro, ja'o laj yac' jelovcun ti bu chanov yoc li vo'e. Li vo'e la 

sta c'alal ta snuc' cacan. 

4Ts'acal la sbis batel yan vo'ob cien (500) metro noxtoc. Laj yac' jelovcun yan velta ta 

yoc li vo'e; la sta xa'ox c'alal ta sjol cacan. La sbis batel yan vo'ob cien (500) metro 

noxtoc. Laj yac' jelovcun yan velta ta yoc li vo'e; la sta xa'ox c'alal ta xchucbenal 

jch'ut. 

5La sbis batel yan vo'ob cien (500) metro noxtoc. Li vo'e ipas xa'ox ta jun muc'ta 

uc'um; mu xa xtuch' cu'un. Yu'un inatub ta jyalel, mu xa stac' tuch'el; ja' xa no'ox xu' 

chich' tuch'el ta nux. 

6Jech laj yalbun: “Q'uelo me lec avil”, xiyutun. Ts'acal laj yic'un batel ta sti'ti' li 

uc'ume; 

7te laj quil ti oy lec te'etic ta xcha'jotal sti' li uc'ume. 

8Jech laj yalbun: “Li uc'um li'i te chbat ta yosilal sloq'ueb c'ac'al; te chyal batel ta ti' 

uc'um Jordán; te ch-och batel ta Nab Muerto. C'alal ch-och batele, li ya'lel nabe chlic 

lecubuc. 

9Buyuc no'ox chc'ot ochuc li vo' le'e, chlic cuxiicuc li c'usitic cuxajtic ta yut nabe; 

chlic boluc epal choyetic ta nab ti bu chc'ot ochuc li vo'e. Yu'un li vo' le'e tslecubtas li 

vo'etique, jech chlic cuxiuc scotol li c'usitic oy ta yut nabe. 

10Jech chlic ayinuc ep jtsacchoyetic; te chlic sq'uiic batel snuti'ic ta En-gadi c'alal to ta 

En-eglaim. Yu'un chlic ayinuc ep ta chop choyetic jech chac c'u cha'al xchoyal li 

Muc'ta Nab Mediterraneoe. 

11Pero li ts'anleb vo'etic, li bic'tal nabetic yu'une mu'yuc chlecub; staoj yav chi' chcom 

o, yu'un ja' chtun sventa te chich' loq'uesel o ats'am. 

12Ta xcha'jotal sti' li uc'ume ta xch'i ep ta chop jsatinom te'etic. Mu'yuc ta xlilij o 

yanal; mu'yuc ta xlaj yo'nton o ta satinel. Ta jujun u chyijub li sate, yu'un lec ch-ach' 

ta sventa li vo' chloc' tal ta ch'ulnae. Li sate ja' sventa chich' lo'el; li yanale ja' chtun ta 

sventa poxil”, xiyutun. 

Sc'oplal sts'aquiltac yosilal israeletic 

13Jech chal li Cajvaltic Muc'ul Diose: “Li sts'aquiltac osil ti chich'ic voc'bel li 

lajcha'chop (12) sts'unubal Israele ja' jech chac li'i: Li Josee ja' cha'sep spuculal osil 

chich'. 

14Yu'un c'alal laj calbe amoltotic ta vo'one ti ja' chcac'beic li banamil li'i, jtoyoj jc'ob 

laj calbeic ta jamal. Ja' yu'un li banamil li'i ja' avu'unic; co'ol xapasbe abaic ta 

jujuchopoxuc. 

15Li sts'aquil ta stuq'uil nortee te chlic batel ta Muc'ta Nab Mediterráneo, te chjelov 

batel ta lum Hetlón, te chjoybij tal ta lum Zedad, 

16ta Berota, ta Sibraim ti cacal ta o'lol yu'unic li yosilal Damasco xchi'uc Hamate. Te 

chjelov batel ta Hazar-haticón ti sts'aquinoj sba xchi'uc Haurane. 

17Ja' yu'un li sts'aquil ta nortee te chlic batel ta Nab Mediterráneo c'alal ta Hazar-enán. 

Li yosilal Damasco xchi'uc Hamate ta stuq'uil norte chcom. 

18Li sts'aquil ta sloq'ueb c'ac'ale te chlic batel ta o'lol yu'unic li Haurán xchi'uc 

Damascoe; te xyal batel c'alal ta lum Tamar. Li ti'ti' uc'um Jordane ja' sts'aquic chc'ot 

xchi'uc Galaad li Israele. 

19Li sts'aquil ta sure te xlic batel ta Tamar; xjelov batel ta yaxaltic yo' bu chloc' vo'etic 

ta Meriba-Cades xchi'uc ta yuc'umal Egipto; chc'ot c'alal to ta Nab Mediterráneo. 

20Li sts'aquil ta smaleb c'ac'ale ja' li muc'ta Nab Mediterraneoe; xc'ot c'alal to ta 

yeloval yochebal lum Hamat. 

21Li banamil le'e lec chapal xavoc'be abaic ta alajcha'chopalic li israeloxuque. 

22Voc'bo abaic, yu'un ja' avu'unic chcom o achi'uquic li yanlum cristianoetic ti te chlic 

achi'inic ta nacleje. Xchi'uc ja' yu'unic chcom o ec li yalab xnich'nab te chlic voc'uc ta 

avosilalique. Ja' yu'un tsc'an chacuyic ta mero achi'ilic ta israelal. C'alal chavoq'uique, 

te me nabalicuc ec, yu'un jech xu' chich'ic yosilic te ta atojolic. 

23Ti bu jchopucal achi'iltaquic nabalique ja' te ac'o yich' ac'bel spuculal osilic ec. 

Vu'un chcal jtuc, vu'un li Muc'ul Diosune. 

Ezequiel 48 

C'u x'elan la svoc' yosilic ta jujuchop li israeletique 

1“Ja' jech sbiic li jaychop israeletic ti laj yich'ic voc'bel yosilic ta nortee: Li sti' 

yosilalic ta stuq'uil nortee xlic ta Nab Mediterráneo; xjelov batel ta Hetlón, ta 

yochebal lum Hamat, xchi'uc ta Azar-enán. Ta sts'ac li Damasco xchi'uc Hamat xyal 

ta stuq'uil sure; ja' te lic yich' yosil li Dane. Li sjamalile xlic ta sloq'ueb c'ac'al c'alal to 

ta smaleb c'ac'al. 

2Ta sts'ac li Dane ja' te lic yich' yosil ec li Asere. Li sjamalile xlic ta sloq'ueb c'ac'al 

c'alal ta smaleb c'ac'al. 

3Ta sts'ac li Asere ja' te lic yich' yosil ec li Neftalie. Li sjamalile xlic ta sloq'ueb c'ac'al 

c'alal ta smaleb c'ac'al noxtoc. 

4Ta sts'ac li Neftalie ja' te lic yich' yosil ec li Manasese. Li sjamalile xlic ta sloq'ueb 

c'ac'al c'alal ta smaleb c'ac'al noxtoc. 

5Ta sts'ac li Manasese ja' te lic yich' yosil ec li Efraine. Li sjamalile xlic ta sloq'ueb 

c'ac'al c'alal ta smaleb c'ac'al. 

6Ta sts'ac li Efraine ja' te lic yich' yosil ec li Rubene. Li sjamalile xlic ta sloq'ueb 

c'ac'al c'alal ta smaleb c'ac'al. 

7Ta sts'ac li Rubene ja' te lic yich' yosil ec li Judae. Li sjamalile xlic ta sloq'ueb c'ac'al 

c'alal ta smaleb c'ac'al noxtoc. 

8“Ta sts'aquil yosil li Judá xlic ta sloq'ueb c'ac'al c'alal ta smaleb c'ac'ale, ja' te ac'o 

tsts'aquin sba yalel xchi'uc li ch'ul banamile. Bisic yalel o'lol yoxlajunmil (12,500) 

metro, yan li sjamalile ja' co'ol jech chac c'u cha'al sjamalil yosilic li achi'iltaquique. 

Chlic ta sloq'ueb c'ac'al c'alal ta smaleb c'ac'al. Li ch'ulnae cacal ta o'lol chcom. 

Sc'oplal ch'ul banamil sventa Dios 

9“Li jsep banamil ti chich' voq'uel o ta sventa Muc'ul Diose ja' tsc'an chich' comesel 

o'lol yoxlajunmil (12,500) metro snatil, lajunmil metro (10,000) sjamalil. 

10Li jvoc' chich' voq'uel ta sventa paleetique ja' o'lol yoxlajunmil (12,500) metro xlic 

ta norte c'alal ta sur. Li jot sti' xlic ta sloq'ueb c'ac'al c'alal ta smaleb c'ac'ale ja' vo'mil 

(5,000) metro ta jujujot. Li ch'ulna yu'un Muc'ul Diose cacal ta o'lol chcom. 

11Li banamil le'e ja' ch'ul banamil chcom o ta sventa li paleetic smomnich'nab Sadoc 

ti voc'bilic o cu'un ta sventa cabtele, ti jun yo'ntonic o ta jtojole ti muc spasic jech 

chac c'u cha'al la spasic li israeletique xchi'uc li levietique. 

12Ja' yu'un xu' tsventainic li ch'ul banamil te ta sti' osil sventa levietique, ja' li banamil 

ti ts'u'iltasbil o ta sventa Muc'ul Diose. 

13Li osil ta sventa levietic ti sts'aquinoj sba xchi'uc li osil sventa paleetique ja' o'lol 

yoxlajunmil (12,500) metro snatil, vo'mil (5,000) metro sjamalil. Li jvoc' ch'ul 

banamil sventa Diose ja' o'lol yoxlajunmil (12,500) metro snatil, vo'mil (5,000) metro 

sjamalil noxtoc. 

14Li banamil le'e mu xu' chich' chonel; mu'yuc boch'o xu' tsjel; mu xu' chich' aq'uel ta 

yan, yu'un ja' bats'i ch'ul banamil yu'un li Muc'ul Diose. 

15“Li yan jsep ti o'lol yoxlajunmil (12,500) metro snatil, o'lol yoxmil (2,500) metro 

sjamalile, ma'uc ch'ul banamil chcom. Xu' te chnaqui cristianoetic; xu' chcom ta xocol 

osil. Li lume cacal ta o'lol chcom. 

16Ti c'u smuc'ule ja' cha'mil xchi'uc o'lol yoxibal cien (2,250) metro ta set. 

17Li yosilal alumalic ta joyobe ja' vo'ob svucvinic (125) metro ta set. 

18Li banamil ti xocol to chcom ta jot sti' yosilal lum ti sts'aquinoj sba xchi'uc li ch'ul 

banamil yu'un Muc'ul Diose, ja' vo'mil (5,000) metro snatil ta sloq'ueb c'ac'al xchi'uc 

ta smaleb c'ac'al. Li banamil le'e ac'o yich' bojel; li c'usi chloq'ue ja' ac'o yich'ic li 

boch'otic te ch-abtejic o ta lume. 

19Li boch'otic te ch-abtejic o ta lume, tsc'an ac'o yich' t'ujel loq'uel ta jujuchop 

achi'iltac ta israelal. 

20Li banamil ti voc'bil ta sventa ch'ulna xchi'uc ti voc'bil ta sventa yav lume, ja' o'lol 

yoxlajunmil (12,500) metro ta set chc'ot ta scotol. 

Osil ta sventa boch'o ch-och ta ajvalilal 
(Ez 45.7-8) 

21-22“Li banquilale ja' yu'un chc'ot ec li cha'sep xocol chcom ta jujujot xocon sti' ch'ul 

banamil ti voc'bil o ta sventa Muc'ul Diose xchi'uc li yosilal lume, ja' ti cacal ta o'lol 

yu'unic li yosil Judá xchi'uc yosil Benjamine. Li snatil jsep osil ta sloq'ueb c'ac'ale ja' 

o'lol yoxlajunmil (12,500) metro. Jech noxtoc li snatil jsep ta smaleb c'ac'al ta ti'nab 

Mediterraneoe ja' o'lol yoxlajunmil (12,500) metro noxtoc. Ja' cacal ta o'lol yu'unic li 

ch'ul banamil sventa Diose xchi'uc li ch'ulnae xchi'uc li yosil levietique xchi'uc li 

yosilal lume. 

Yosil yan vo'chop israeletic 

23“Li yan vo'chop israeletique ja' te laj yich' yosilic ta stuq'uil sur. Li sjamalile xlic ta 

sloq'ueb c'ac'al c'alal ta smaleb c'ac'al noxtoc. Ja' te laj yich' yosil li Benjamine. 

24Ta sts'aquil yosil li Benjamine ja' te laj yich' batel yosil li Simeone. 

25Ta sts'aquil yosil li Simeone ja' te laj yich' batel yosil li Isacare. 

26Ta sts'aquil yosil li Isacare ja' te laj yich' batel yosil li Zabulone. 

27Ta sts'aquil yosil li Zabulone ja' te laj yich' batel yosil li Gade. 

28“Li sts'aquil yosil Gad ta sure te xlic batel ta Tamar, xjelov batel ta loq'ueb vo'tic ta 

Meriba-Cades xchi'uc ta yuc'umal Egipto, c'alal to ta Nab Mediterráneo. 

29“Scotol li banamil le'e ja' vo'oxuc chavich'ic; voc'bo abaic ti jaychop israeloxuque. 

Ja' avu'unic chcom o. Vu'un chcal jtuc, vu'un li Muc'ul Diosune. 

Sc'oplal ti'coralton yu'un lum Jerusalén 

30-31“Li jujun sti' scoraltonal lume ac'o yich'be sbi jujuchop li israeletique. Li jot 

coralton ta stuq'uil nortee ja' cha'mil xchi'uc o'lol yoxibal (2250) metro. Ac'o comuc 

oxch'oj sti'; ja' ac'o yich'be sbi Rubén, Judá, xchi'uc Leví. 

32Li jot coralton ta sloq'ueb c'ac'ale ja' cha'mil xchi'uc o'lol yoxibal cien (2250) metro 

snatil noxtoc; ac'o comuc yan oxib sti'. Ja' ac'o yich'be sbi José, Benjamín, xchi'uc 

Dan. 

33Li jot xocon ta sure ja' cha'mil xchi'uc o'lol yoxibal cien (2250) metro noxtoc. Ac'o 

comuc yan oxib sti'. Ja' ac'o yich'be sbi Simeón, Isacar, xchi'uc Zabulón. 

34Li jot ta smaleb c'ac'ale oy cha'mil xchi'uc o'lol yoxibal cien (2250) metro noxtoc. 

Ac'o comuc yan oxib sti'; ja' ac'o yich'be sbi Gad, Aser, xchi'uc Neftalí. 

35Ti c'u snatil ta set li coraltone ja' balunmil (9,000) metro ta scotol. Li lume ‘Li' oy li 

Muc'ul Diose’, xi sbi chc'ot”, xi li Muc'ul Diose. 

Daniel 

Daniel 1 

Sc'oplal Daniel xchi'uc xchi'iltac te ta Babilonia 

1C'alal yoxibal jabil xa'ox yochel ta ajvalilal ta Judá li Joaquime, ibat ta Jerusalén li 

Nabucodonosor ajvalil ta Babiloniae; te c'ot setuic xchi'uc yajsoldadotac. 

2Li Diose laj yac' ta sc'ob Nabucodonosor li Joaquime, jech la xchuc batel ta 

Babilonia. Jech noxtoc laj yac'be ta sc'ob ep li c'usitic chtun te ta xch'ulna Muc'ul 

Diose. Li Nabucodonosore te c'ot yac' scotol ta xch'ulna diosetic yu'un; te la stic' ta 

snail sc'ulejal li diosetic yu'une. 

3Li ajvalile laj yalbe mantal li Aspenaz, ja' li banquilal j'abtel yu'une, yu'un ac'o yic' 

tal jayibuc judaetic, ja' li xnich'nabic banquilaletique. 

4Ja' ac'o yic' tal li jilum queremetic ti leque, ti lec c'oq'uique, ti oy lec sbijilique, ti oy 

c'usi lec sna'ique, ti oy c'usi lec xotquinique, yu'un jech xu' yu'un ch-abtejic ta stojol 

ajvalil. Ja' chlic yich'ic chanubtasel ta sc'op xchi'uc ta sts'ib li caldeaetique. 

5Li ajvalile laj yal mantal ti ja' jech ac'o ve'icuc ec li queremetic jech chac c'u cha'al 

sve'el stuque; ja' ac'o yuch'ic ec li pasem ya'lel ts'usub chuch' stuque. Oxib jabil ac'o 

xchanubtasic lec; ts'acal xu' chlic tunicuc yu'un li ajvalile. 

6Ja' te nabal laj yich'ic t'ujel ec li Daniel, Ananías, Misael, xchi'uc Azarías liquemic ta 

sts'unubal Judae. 

7Li banquilal j'abtel yu'un ajvalile la sjelbe sbiic li queremetique: Li Daniele Beltsasar 

laj yac'be sbi; li Ananiase Sadrac laj yac'be sbi; li Misaele Mesac laj yac'be sbi; li 

Azariase Abed-nego laj yac'be sbi. 

8Pero li Daniele ic'ot ta yo'nton ti mu xu' ta soques sba ta scoj li sve'el yuch'um 

ajvalile, jech lic yalbe banquilal j'abtel yu'un ajvalil ti mu me sujatic ta sve'el ta 

yuch'ele, yu'un jech mu sbolibtas sbaic. 

9Li Diose laj yac' ti ac'o lec ilatuc, ti oyuc slequil yo'nton ta stojol Daniel li banquilal 

j'abtel yu'un ajvalile. 

10Pero li banquilal j'abtel yu'un ajvalile, jech laj yalbe li Daniele: —Chixi' yu'un li 

cajvale, yu'un ja' laj yal stuc li c'usi chave' chavuch'ique. C'alal chil ti vo'oxuc jeche' 

sacpac'anoxuc ta scotol li yantic queremetique, vo'oxuc ta acojic me laj yac'un ta milel 

li ajvalile —xut. 

11Li Daniele jech laj yalbe li yaj'abtel ajvalile, ja' li boch'o yich'oj yabtel ta sventainel 

li Daniel, Ananías, Misael, xchi'uc Azariase: 

12—Abulajan paso preva avil lajunebuc c'ac'al; ja' no'ox ac'bun jve'cutic c'usitic chch'i 

ta banamil, xchi'uc ac'bun vo' cuch'cutic. 

13C'alal me sta lajuneb c'ac'ale, co'oltsanuncutic avil xchi'uc li yantic queremetic ti 

co'ol sve'elic xchi'uc ajvalile; ja'o xu' chanop c'usi chapas ta jtojolcutic ti me avil c'u 

xi'elancutique —xut. 

14Li xchi'il ta abtel ajvalile lec laj ya'ay li c'usi i'albate, jech lic spas preva lajuneb 

c'ac'al. 

15C'alal la sta lajuneb c'ac'ale, ja' toj lec satic, lec sololic; ja' mu sta jech li yantic 

queremetic ti co'ol sve'elic xchi'uc ajvalile. 

16Ja' yu'un li xchi'il ta abtel ajvalile mu'yuc laj yac'be o sve'ic li c'usitic sc'oplal 

chac'be sve'ique. Ja' no'ox laj yac'be sve'ic li c'usitic chch'i ta banamile. 

17Li chanib queremetic le'e i'ac'bat lec sbijilic; ijambat lec satic yu'un Dios ta 

yotquinel ep vunetic xchi'uc chanubtaseletic. Li Daniele lec sna' yalbel smelol 

vaychiletic xchi'uc c'usi chil ta xch'ulelic. 

18C'alal ic'ot sc'ac'alil c'usi ora albil chbat sva'an sbaic ta stojol ajvalile, li banquilal 

j'abtel yu'un ajvalile laj yic' batel ta stojol li Nabucodonosore. 

19Li ajvalile la sc'opan li queremetique. Mu'yuc yan queremetic la sta jech chac c'u 

cha'al li Daniel, Ananías, Misael, xchi'uc Azariase, jech te i'ochic o ta abtel yu'un li 

ajvalile. 

20Scotol li c'usitic toj tsotsic la sjac' ajvalil ta sventa li bijililetique, lajuneb velta 

xjelov sbijilic laj yil ta scotol li boch'otic sna'ic sq'uelel senyail ta vinajele xchi'uc li 

jt'unuletic ta scotol ti c'u smuc'ul sventainoje. 

21Li Daniele te i'abtej o ta stojol ajvalil c'alal to ta sba jabil yochel ta ajvalilal li Ciroe. 

Daniel 2 

Laj yalbe smelol xvayech Nabucodonosor li Daniele 

1C'alal xchibal jabil yochel ta ajvalilal li Nabucodonosore, ivaychin. Toj ep ilo'ilaj 

yo'nton; solel muc xvay o. 

2Jech la stac ta iq'uel li boch'otic sna'ic sq'uelel senyail ta vinajele, li jt'unuletique, 

xchi'uc li boch'otic xotquinbeic senyail c'usi chc'ot ta pasele xchi'uc scotol li boch'o 

bijique, yu'un ac'o yalbeic li c'usi laj yil ta xvayeche. Jech ibatic ta stojol li ajvalile. 

3Li ajvalile jech laj yalbe: —Oy c'usi laj quil ta jvayech, pero solel i'ech' xa co'nton ta 

snopel c'usi smelol —xut. 

4Li bijil viniquetique jech laj yalbeic ta arameo c'op li ajvalile: —Ajvalil, ich'bilucot 

ta muc'. Vu'un li avajtuneluncutique albuncutic li avayeche; ta xcalcutic ava'ay li c'usi 

smelole —xutic. 

5Itac'ov li ajvalile: —Li c'usi jnopoje ja' ta jc'an chavalbicun ca'ay li c'usi la jvaychine. 

Me mu xavalbicun c'usi la jvaychin xchi'uc c'usi smelole, biq'uitic chavich'ic sesinel. 

Li anaique puru slilijemal xa te chcom. 

6Yan me chavalbicun ca'ay li c'usi la jvaychine, xchi'uc li c'usi smelole, ta xcac'boxuc 

ep amotonic, xchi'uc ta xcac'oxuc ta ich'el ta muc'. Albicun tal ca'tic c'usi la jvaychine 

xchi'uc li c'usi smelole —xut. 

7Itac'ovic xchibal velta: —Albuncutic li avayeche; ta xcalcutic ava'ay li c'usi smelole 

—xiic. 

8Itac'ov li ajvalile: —Ta jna' ti ja' no'ox chac'anic ac'o jalijuque, yu'un laj xa ava'yic li 

c'usi oy ta co'ntone. 

9Me mu xavalbicun ca'ay li c'usi la jvaychine xchi'uc li c'usi smelole, co'ol stojol amul 

chavich' ta acotolic. Yu'un chquil ti chac'an chanopic xa no'ox li stac'ubil chavalbicun 

tale. Ja' xa no'ox chac'an cha'epalc'opojic, yu'un laj avaq'uic jalijuc. Albicun tal li c'usi 

la jvaychine, jech ta jna' ti xu' avu'un chavalbicun noxtoc li smelole —xi. 

10Li boch'o sna'ic sq'uelel senyail c'usi chc'ot ta pasele jech laj yalbeic li ajvalile: —

Ajvalil, mu'yuc boch'o li' ta banamil ti xu' tsna' li c'usi chajaq'ue. Jech noxtoc me 

junuc ajvalil, ac'o me tsots svu'el, ac'o me tsots yabtel, mu'yuc jech tsjac'be junuc bijil 

vinic, jt'unul, o me ja' li boch'o sna'be senyail c'usi chc'ot ta pasele. 

11Li c'usi chajaq'ue ajvalil, toj tsots; mu'yuc boch'o xu' chastac'bot. Ja' no'ox xu' 

chastac'bot li diosetic ti muc li'uc xchi'inoj ta naclej cristianoetique —xiic. 

12C'alal laj ya'ay jech li ajvalile, bats'i tsots i'ilin. Ta sc'ac'al yo'nton laj yal mantal ti 

ac'o yich'ic milel scotol li bijil viniquetic te ta Babiloniae. 

13C'alal loq'uem xa mantal chich'ic milel scotolique, lic yich'ic t'unel ec li Daniel 

xchi'uc xchi'iltaque, yu'un ac'o milaticuc. 

14Li Daniele ibat sc'opan ta sventa sbijil, ta sventa lequilc'op li Arioc banquilal 

soldado yu'un ajvalil ti yu'un xa'ox chbat smil li bijil viniquetique. 

15Jech laj yalbe: —¿C'usi smelol ti ta anil no'ox laj yal mantal ajvalil jech chich' 

pasele? —xut. Li Arioque lic xcholbe ya'ay smelol c'u yu'un ti jech chich' pasele. 

16Li Daniele i'och batel ta stojol li ajvalile; la sc'anbe vocol ti ac'o to smala jutuque, 

yu'un ja' chalbe ya'ay li c'usi la xvaychine xchi'uc li c'usi smelole. 

17Li Daniele ibat ta sna, c'ot yalbe ya'yic xchi'iltac li c'usi chc'ot ta pasele, ja' li 

Ananías, Misael, xchi'uc Azariase. 

18Laj yalbe ti ac'o sc'anbeic vocol Dios ta vinajele, yu'un ac'o svinajes li c'usi mucule, 

jech mu xlajic ta milel xchi'uquic li bijil viniquetic te ta Babiloniae. 

19Li Daniele ta yac'ubalil no'ox i'ac'bat yil li c'usi mu sna'ique, jech lic yalbe slequilal 

li Dios ta vinajele, 

20jech laj yal: “Sbatel osil ich'biluc o ta muc' sbi li Diose, yu'un ja' yu'un li bijilil 

xchi'uc li tsatsalile. 

21Ja' tsjel ti c'u x'elan ora chtale, xchi'uc ja' tsjel c'u x'elan chtal li jujun jabile. Ja' 

tsloq'ues, xchi'uc ja' tstic' ta yabtel li ajvaliletique. Ja' chac'be ep sbijil li boch'otic 

bijique; ja' tsjambe sat li boch'otic oy c'usi lec sna'ique. 

22Ja' tsvinajes li c'usi mucule, xchi'uc li c'usi nac'ale; ja' yiloj li c'usi oy ta ic' osile, 

yu'un puru sac osil te xchi'uc ta naclej. 

23Dios, vo'ot li Diosot yu'un jmoltot jyame'tac ta vo'onee, chajtojbot ta vocol, ta 

xcalbot alequilal, yu'un vo'ot laj avac'bun jbijil xchi'uc jtsatsal. Li' ta orae laj avac'bun 

quil li c'usi la jc'anbotcutique, yu'un laj xa avac'bun jna' li c'usi tsc'an tsna' li ajvalile”, 

xut li Diose. 

24Ts'acal to, li Daniele ibat ta stojol li Arioc banquilal soldado yu'un ajvalile, ja' li 

boch'o albil yu'un ajvalil chbat smil li bijil viniquetic ta Babiloniae, jech c'ot yalbe: —

Mu xamil li bijil viniquetique. Ic'un batel ta stojol li ajvalile, vu'un ta xcalbe ya'ay li 

c'usi la xvaychine xchi'uc li c'usi smelole —xut. 

25Ja' yu'un li Arioque ta ora laj yic' batel ta stojol ajvalil li Daniele, jech c'ot yalbe: —

Oy la jta jun vinic te ta stojol li boch'otic chucbil iloq'uic tal ta Judae; ja' xu' yu'un 

chayalbot c'usi smelol li avayeche —xut. 

26Li ajvalile jech laj yalbe li Daniel, ja' li Beltsasar sbi yu'unique: —¿Me vo'ot xu' 

avu'un chavalbun li c'usi la jvaychine xchi'uc li c'usi smelole? —xut. 

27Itac'ov li Daniele: —Ajvalil, li c'usi chajac' ti mu'yuc boch'o sna'e, mu'yuc boch'o 

xu' yu'un chac' ana', me junuc boch'o sna' sq'uel senyail ta vinajel c'usitic chc'ot ta 

pasel, me junuc jt'unul, me junuc li boch'o sna'be senyail c'usi chc'ot ta pasele, mu'yuc 

boch'o xu' chayalbicot. 

28Pero oy jun Dios te ta vinajel, ja' xu' yu'un tsvinajes li c'usitic mucule. Ja' tsc'an 

chac'bot ana' li c'usi ta to xc'ot ta pasel ta atojol ta ts'acal, vo'ot li ajvalilote. Li c'usi laj 

avil ta avayeche, li c'usi laj avil ta ach'ulele, ja' jech chac li'i: 

29C'alal mocholot ta avayabe, te lic anopilan c'usi chc'ot ta pasel ta ts'acal. Pero li 

Boch'o xu' yu'un chac' ta na'el li c'usitic mu'yuc boch'o sna'e ja' laj yac'bot avil li c'usi 

ta xc'ot ta pasele. 

30Li vu'une ac'bilun xa quil li c'usi mu xvinaje. Pero ma'uc yu'un vu'un toj ven bijun ta 

scotol li cristianoetique. Ja' no'ox ta sventa ac'o ana' c'usi smelol li avayeche, xchi'uc 

ac'o ana' li c'usi chanopilan ti chac'an chana'e. 

31“Li c'usi laj avil ta avayeche ajvalil, ja' jun muc'ta loc'om. Li loc'ome bats'i muc' ta 

jyalel, yan to sba slequil, solel chac' lec xojobal, toj xi'bal sba ta q'uelel. 

32Li sjole pasbil ta bats'i lequil c'anal taq'uin. Li sna yo'nton xchi'uc li ste'eltac sc'obe 

pasbil ta saquil taq'uin. Li xch'ut xchi'uc xchibal yo'e pasbil ta bronce. 

33Li ste'el yacane pasbil ta tsatsal taq'uin. Li xpoch'omal yacan xlic ta sat yacane oy 

juteb pasbil ta tsatsal taq'uin, oy juteb pasbil ta lum chic'bil ta c'oc'. 

34C'alal te aq'ueloje, ic'oc tal stuc jbej ton; muc ta c'abaluc laj yich' c'oquel tal. Toj 

lilijel ic'ot yu'un li yacan muc'ta loc'om pasbil ta tsatsal taq'uin ti pasbil ta chic'bil 

lume. 

35Jech ililij o li tsatsal taq'uine, li lum chic'bil ta c'oq'ue, li broncee, li saquil taq'uin 

xchi'uc li c'anal taq'uine; ipas ta pucuc scotol. Ja' jech ibat ta ic' jech chac c'u cha'al 

solil trigo c'alal chich' majel ta yorail q'uepelaltique. Me jutuc mu'yuc xa c'usi icom. 

Yan li ton ti la slilin li muc'ta loc'ome, ipas ta jun muc'ta vits; la snojes scotol li 

banamile. 

36“Ja' jech li c'usitic laj avil ta avayeche. Li' ta orae ta xcal tal ava'ay noxtoc li c'usi 

smelole. 

37Li vo'ote, ajvalil, ajvalilot yu'un scotol li ajvaliletique, yu'un li Dios te oy ta vinajele 

laj yac'bot aventain scotol; laj yac'bot avu'el, atsatsal, xchi'uc laj yac'ot ta ich'el ta 

muc'. 

38Laj yac'bot ta ac'ob scotol ta buyuc xa no'ox nacalic batel li cristianoetique, xchi'uc 

li chonbolometique, xchi'uc li mutetique; laj yac'bot aventain scotol. Ja' yu'un vo'ot 

senyailot li sjol loc'om pasbil ta c'anal taq'uine. 

39C'alal chlaj sc'oplal avabtel li vo'ote, ta xlic yan ajvalil, pero mu sta jech stsatsal 

jech chac c'u cha'al vo'ot. Ts'acal ta xlic yoxibal ajvalil noxtoc; ja' jech stsatsal jech 

chac c'u cha'al bronce. Ja' chlic sventain scotol banamil. 

40Li xchanibal ajvalil ta xlique toj tsots jech chac c'u cha'al tsatsal taq'uin. Jech chac 

c'u cha'al li tsatsal taq'uin ti ep c'usitic xu' yu'un ta sliline, ti ep c'usitic xu' yu'un ta 

sc'ase, ja' jech ta slilin, ta xules scotol yantic ajvalil. 

41“Li xpoch'omal yacan, xchi'uc li sbic'tal yacan ti j'o'lol patbil ta lum, j'o'lol pasbil ta 

tsatsal taq'uine, ja' smelol chib ajvaliletic ti scontra chil sbaique. Ac'o me oy to jutuc 

stsatsal li taq'uine, pero laj avil ti capbil ta lum chic'bil ta c'oq'ue. 

42Li yacan ti j'o'lol pasbil ta tsatsal taq'uin xchi'uc ti j'o'lol patbil ta lum laj avile, ja' 

smelol ti jliquel xa no'ox oy stsatsal, jliquel xa mu'yuc stsatsal li ajvalile. 

43Jech chac c'u cha'al laj avil ti capal ta patbil lum li tsatsal taq'uine, ja' jech ta scap 

sbaic li cristianoetic ta chib lume, pero mu ono'ox spasic o ta jun, jech chac c'u cha'al 

mu ono'ox scap sba o xchi'uc patbil lum li tsatsal taq'uine. 

44C'alal ja'o ochemic ta ajvalilal li ajvaliletic le'e, li Dios te oy ta vinajele ta sliques 

jun ajvalil; mu'yuc boch'o xu' chtuch'bat yabtel, mu junuc lum chtal tsalatuc yu'un. Ja' 

ta stsal, ja' ta slajesbe sc'oplal scotol li yantic ajvaliletique; yan li stuque j'ech'el te 

chcom o sbatel osil. 

45Ja' smelol ti laj avil ic'oc tal stuc jbej ton ta vitse ti muc ta c'abaluc ibalch'unat tale, 

ti la slilin li tsatsal taq'uine, li broncee, li patbil lume, li saquil taq'uine xchi'uc li c'anal 

taq'uine. Li Dios ti toj muq'ue ja' laj yac'bot avil li c'usi ta to xc'ot ta pasele. Muc 

jeche'uc no'ox li avayeche, oy lec smelol; ja' melel, bejel laj avil li c'usi chc'ot ta 

pasele”, xut. 

46Ja' yu'un li ajvalil Nabucodonosore la squejan spatan sba ta banamil ta stojol li 

Daniele, xchi'uc laj yal mantal ti ac'o yac'beic matanaletic xchi'uc pome. 

47Jech laj yalbe li Daniele: —Ta melel, li Dios avu'une ja' Dios yu'un li yantic 

diosetique, ja' Ajvalil yu'un li muc'tic ajvaliletique; ja' chac' ta ilel li c'usi mu'yuc 

boch'o sna'e, jech ivu' avu'un laj avinajes li c'usi mu xvinaje —xut. 

48Li ajvalile laj yac'be tsots yabtel li Daniele; laj yac' ta ich'el ta muc', xchi'uc laj 

yac'be ep lequil matanaletic. Jech noxtoc laj yac' ochuc ta banquilal jpasmantal ta 

sventa scotol li yosilal Babiloniae, xchi'uc ja' banquilal jpasmantal ic'ot yu'unic scotol 

li bijil viniquetic te ta Babiloniae. 

49Li Daniele la sc'anbe vocol ajvalil ti ac'o yac'be tsots yabtelic te ta yosilal Babilonia 

ec li Sadrac, Mesac, xchi'uc Abed-negoe. Yan li Daniele ja' la xchi'in o ta abtel li 

ajvalile. 

Daniel 3 

Icolic loq'uel ta horno oxib viniquetic 

1Li ajvalil Nabucodonosore laj yac' ta pasel jun muc'ta loc'om ta c'anal taq'uin, lajuneb 

xcha'vinic (30) metro snatil, oxib metro sjamalil; te la sva'anic ta stenlejaltic Dura ta 

yosilal Babilonia. 

2Li Nabucodonosore la stac ta iq'uel scotol li ajvaliletic ta jujun banamile, xchi'uc li 

ajvaliletic ta jujun lume, xchi'uc li banquilal soldadoetique, xchi'uc li yich'ub-c'optac 

ajvaliletique, xchi'uc li jchabitaq'uinetique, xchi'uc li jchapanvanejetique, xchi'uc li 

banquilaletique, xchi'uc scotol li boch'otic oy yabtelic ta jujun muc'tic lume, yu'un 

ac'o bat stsob sba scotolic ta sventa sq'uinal li muc'ta loc'om laj yac' ta pasel 

Nabucodonosore. 

3Scotol li boch'otic oy yabtelic ta sjunul Babilonia banamil ti laj yich'ic taquel ta 

iq'uele, ital scotolic ta sventa li q'uine. Te la stsob sbaic ta yoc li loc'om laj yac' ta 

pasel ajvalil Nabucodonosore. 

4Li boch'o yich'oj yabtel ta xal c'alal chlic q'uine tsots ic'opoj, jech laj yal: “A'yo 

ava'yic acotolic ta jujun lum, ta jujun banamil, ta jujuchop c'op: 

5C'alal chava'yic chbac' oq'ues, ama, vob, arpa, muc'tic arpa, yantic amaetic, xchi'uc 

scotol li jaychop sonetique, xaquejan abaic ta stojol, xavich'ic me ta muc' li loc'om 

pasbil ta c'anal taq'uin ti laj yac' ta pasel ajvalil Nabucodonosore. 

6Li boch'o mu squejan sba, mu xich' ta muq'ue ta xich' tiq'uel ta horno ti tsanbil 

sc'ac'ale”, xi. 

7C'alal laj ya'yic scotol cristianoetic ta jujun lum, ta jujun banamil, ta jujuchop c'op laj 

yich' tijel scotol li jaychop sonetique, la squejan sbaic ta stojol; laj yich'ic ta muc' li 

loc'ome. 

8Ta yorail le'e, oy jayibuc caldea viniquetic la stic'beic smul ta stojol ajvalil 

Nabucodonosor li judaetique, 

9jech laj yalic: —¡Ajvalil, ich'bilucot o ta muc'! 

10Ajvalil, vo'ot atuc laj aval mantal ti scotol cristianoetic ac'o squejan sbaic, ac'o 

yich'ic ta muc' li loc'om pasbil ta c'anal taq'uin c'alal me laj yich' tijel scotol li jaychop 

sonetique. 

11Li boch'otic mu squejan sbaic, mu sc'an xich'ic ta muq'ue, avaloj mantal ti ac'o 

yich'ic tiq'uel ta horno ti xpulpun lec sc'ac'ale. 

12Yu'un oy jun chibuc judaetic ti avac'ojbe yabtelic ta sjunul yosilal Babiloniae, ja' li 

Sadrac, Mesac, xchi'uc Abed-negoe. Li querem viniquetic le'e mu xayich'icot ta muc', 

xchi'uc mu xich'ic ta muc' li dios avu'une, xchi'uc li muc'ta loc'om laj avac' ta pasel ta 

c'anal taq'uine —xutic. 

13C'alal laj ya'ay li Nabucodonosore, tsots i'ilin. Ta sc'ac'al yo'nton laj yal ti ac'o 

yiq'uic tal li Sadrac, Mesac, xchi'uc Abed-negoe. Jech ta ora laj yiq'uic tal li oxib 

viniquetique. 

14Li ajvalil Nabucodonosore jech la sjac'be: —¿Me jech ti mu xac'an xavich'ic ta muc' 

li diosetic cu'une, xchi'uc ti mu xac'an xaquejan abaic ta stojol li loc'om laj cac' ta 

pasel ta c'anal taq'uine? 

15¿Li' ta orae me chapaloxuc xa chaquejan abaic ta stojol, chavich'ic ta muc' c'alal me 

laj ava'yic chich' tijel li jaychop sonetic li' oye? Me mu xac'an xavich'ic ta muq'ue, ta 

ora chavich'ic tiq'uel ta horno ti tsanbil lec sc'ac'ale. ¿Me oy yan dios ti xu' 

chascoltaoxuc loq'uel ta jc'obe? —xi. 

16Li Sadrac, Mesac, xchi'uc Abed-negoe jech la stac'beic li ajvalile: —Mu'yuc persa ta 

jtac'cutic li c'usi laj avale —xutic. 

17A'yo ava'ay, li Dios cu'uncutic ti quich'ojcutic ta muq'ue ja' xu' yu'un 

chiscoltauncutic ta sventa li horno ti tsanbil lec sc'ac'ale, xchi'uc xu' yu'un 

chiscoltauncutic loq'uel ta ac'ob. 

18Ac'o me mu xiscoltauncutic, pero ta jc'ancutic chana' lec ti mu xquich'cutic ta muc' 

li diosetic avu'une, jech noxtoc mu'yuc ta xquich'cutic ta muc' li muc'ta loc'om laj 

avac' ta pasel ta c'anal taq'uine —xutic. 

19Li Nabucodonosore solel ichacpochtaj ta il ta stojol li Sadrac, Mesac, xchi'uc Abed-

negoe, jech lic yal mantal ti vucub velta ven c'oc' ac'o spasic jech chac c'u cha'al 

tspasic ono'oxe. 

20Jech lic yalbe mantal li yajsoldadotac ti lec tsots xu' yu'unique, yu'un ac'o xchuquic 

li Sadrac, Mesac, xchi'uc Abed-negoe; ac'o stiq'uic ochel ta horno ti bats'i ech'em 

tsanbil sc'ac'ale. 

21Jech te lic yich'ic chuquel xchi'uc sc'u' spoq'uic, xonobic, xpix sjolic, xchi'uc scotol 

li c'usitic yan slapojique; laj yich'ic tiq'uel ochel ta horno ti bats'i ech'em sc'ac'ale. 

22Ta sventa ti tsots mantal laj yal li ajvalile, jech toj tsots la sc'ac'ubtasic li hornoe. 

Solel xpulpun ta jyalel, jech ta yat c'oc' no'ox ichamic li boch'o la sjipic ochel ta horno 

li Sadrac, Mesac, xchi'uc Abed-negoe. 

23Li oxib viniquetic le'e lec chucul ic'otic ta yut li horno ti bats'i tsots sc'ac'ale. 

24C'alal la sq'uel batel li ajvalil Nabucodonosore, ixi'. Iva'i ta anil, jech laj yalbe li 

yajcoltaubbail ta lo'ile: —¿Me mu oxibuc no'ox li viniquetic chucul la sjipic ochel ta 

c'oq'ue? —xut. —Oxibic no'ox, —xi itac'ovic. 

25—Pero tana chanib xa viniquetic te oyic ta yut c'oc' ta xquil, mu'yuc xa chuculic; jun 

yo'nton te xva'lajetic ta yut c'oc', me jutuc mu'yuc c'usi tspasbatic. Li june xco'laj 

xchi'uc j'almantal yilel —xi li ajvalile. 

26Li Nabucodonosore inopaj batel ta sti' li horno ti xpulpun sc'ac'ale; tsots ic'opoj 

batel: —Sadrac, Mesac, Abed-nego, vo'oxuc li yajtuneloxuc Dios ta toyole, loc'anic 

tal, la'ic li'i —xi. Jech iloq'uic tal ta yut c'oc' li oxib viniquetique. 

27Scotol li j'abteletic ta sjunul banamil te oyique te inopajic batel ta stojol li 

viniquetique, yu'un tsq'uelic c'u x'elan. Me jutuc mu'yuc c'usi ipasbatic yu'un li 

c'oq'ue, me jutuc mu'yuc bu c'aq'uem jbejuc stsotsil sjolic, me jutuc mu'yuc c'usi 

spasoj li sc'u'ique, me jutuc mu'yuc xcuchoj yic' ch'ayil. 

28Ja' yu'un li Nabucodonosore jech laj yal: “¡Ich'biluc ta muc' li Dios yu'un Sadrac, 

Mesac, xchi'uc Abed-negoe, yu'un la stac tal yaj'almantal ta sventa tscolta li 

yajtuneltac ti jun yo'ntonic ta stojole. Ja' muc xch'unic li mantal laj cale; ja' laj yac' 

sbec'talic ta scoj ti mu sc'an xich'ic ta muc' yan dios jech chac c'u cha'al chich'ic ta 

muc' li Dios yu'unique. 

29Ja' yu'un li' ta xcal mantal: Acotolic ta jujun lum, ta jujun banamil, ta jujuchop 

ac'opic, li boch'o chchopolc'opoj ta stojol Dios yu'unic li viniquetic li'i, biq'uitic ta 

xich' sesinel. Li snae puru slilijemal xa te chcom, yu'un mu'yuc xa yan dios xu' yu'un 

chcoltavan jech chac c'u cha'al li Dios le'e!”, xi li ajvalile. 

30Ja' yu'un li ajvalile, toj tsots yabtel laj yac'be ta sjunul Babilonia banamil li Sadrac, 

Mesac, xchi'uc Abed-negoe. 

Daniel 4 

Ipas ta chuvaj li Nabucodonosore 

1“Vu'un li ajvalil Nabucodonosorune, chacalboxuc acotolic ta jujun lum, ta jujun 

banamil, ta jujuchop ac'opic ti nacaloxuc ta scotol banamile: Junuc avo'ntonic, lec 

oyanic o. 

2Ta jc'an chana'ic ti toj tsotsic, toj labalic sba sq'uelubiltac stsatsal la spas ta jtojol li 

Dios te oy ta vinajele. 

3¡Toj muc'tic, toj tsotsic ta jyalel li sq'uelubil stsatsal la spase! Li yabtel ta ajvalilale 

mu xlaj sc'oplal o sbatel osil. Ja' jpasmantal o ti jayc'ol cristianoetic chjelove. 

4“Vu'un li Nabucodonosorune, toj jun no'ox co'nton li' oyun ta jpasubmantal; mu c'u 

xtal ta co'nton laj ca'ay. 

5Pero c'alal te mocholun chivaye, oy c'usi la jvaychin, toj xi'bal sba. C'alal la jnopilan, 

c'alal te oy ta jol li c'usi laj quile, ich'ay co'nton yu'un. 

6Jech lic jtac ta iq'uel scotol li bijil viniquetic ta Babiloniae, yu'un ac'o yalbicun c'usi 

smelol li jvayeche. 

7Jech italic scotol li bijil viniquetique, li boch'otic sna'ic sq'uelel senyail ta vinajel 

c'usitic chc'ot ta pasele, xchi'uc li jt'unuletique. Te lic jcholbe ya'yic li jvayeche, pero 

muc xu' yu'un laj yalbicun c'usi smelol. 

8Ja' to ti c'alal ital ta jtojol li Daniel, ja' li Beltsasar yan sbi jech chac c'u cha'al sbi li 

dios cu'une, ti ja' yich'ojbe sbijil li ch'ul diosetique, te lic jcholbe ya'ay li jvayeche, 

jech laj calbe: 

9‘Beltsasar, vo'ot li banquilalot yu'un scotol bijil viniquetique, ta jna' ti vo'ot 

avich'ojbe sbijil li ch'ul diosetique, ti mu'yuc c'usi macal ta asat jchopuc li c'usitic mu 

stac' na'ele. A'yo ava'ay li c'usi la jvaychine; albun ca'ay c'usi smelol. 

10Li c'usitic la jvaychin c'alal mocholun ta jvayabe ja' jech chac li'i: “Laj quil jpets te' 

yilel ta o'lol banamil, bats'i nat ch'iem. 

11Ich'i batel ta jyalel, lec tsots ibat; ic'ot c'alal to ta vinajel li sni'e. Scotol cristianoetic 

c'alal to ta sti'iltac banamil xu' chilic. 

12Lec c'upilic sba yanal, lec pim sat noxtoc. Te tsta sve'el scotol li cristianoetique. Te 

ital xcux yo'ntonic ta yolon scotol li chonbolometique. Te ital spas stasic ta sc'obc'ob 

scotol li mutetique; ja' te la sta sve'elic scotol li c'usitic cuxulic ta banamile. 

13“Laj quil noxtoc jun jq'uelvanej j'almantal iyal tal ta vinajel. 

14Tsots ic'opoj, jech laj yal: ‘Ts'etic li te'e, lilinbeic li sc'obc'obe; tulbeic scotol li 

yanale, tanpuc ac'o batuc avu'unic li sate. Ac'o batuc scotol li chonbolometic te oyic ta 

yolone, xchi'uc li mutetic te oyic ta sc'obc'obe. 

15Yan li xchumante'ile te tec'luc comuc ta banamil xchi'uc yibel; te comuc o ta te'tic. 

Chuquic ta cadena pasbil ta tsatsal taq'uin xchi'uc ta bronce. Te ac'o ach'uc ta job osil; 

co'ol ac'o sve'ic ts'i'laletic xchi'uc li chonbolometique. 

16Ac'o jeluc yo'nton; ac'o yich'be yo'nton chonbolometic. Vucub jabil jech ac'o comuc 

o. 

17Ja' jech stojol mulil chalic li jq'uelvanej j'almantaletique. Ja' jech iloc' ta yeic li ch'ul 

j'almantaletique, yu'un jech ac'o sna'ic scotol cristianoetic ti ja' sventainojbe yabtel 

scotol ajvaliletic li Boch'o te oy ta vinajele. Ja' chac'be yabtel li boch'o tsc'an chac'bee; 

xu' yu'un chac'be tsots yabtel li boch'o biq'uit ch-ilat yu'un cristianoetique’, xi li 

boch'o iyal tal ta vinajele. 

18“Ja' jech laj quil ta jvayech, vu'un li ajvalil Nabucodonosorune. Beltsasar, albun 

ca'ay c'usi smelol li jvayeche, yu'un scotol li bijil viniquetic oy c'u smuc'ul jventainoje 

muc xu' yu'un xiyalbicun c'usi smelol. Yan li vo'ote xu' avu'un, yu'un te oy ta atojol 

sbijil li ch'ul diosetique. 

19“Li Daniele, ja' li Beltsasar yan sbie, toj ch'ayel ic'ot yo'nton ti c'alal laj ya'ye; 

jliquel te ch'ayem yo'nton, yu'un ixi' ta jyalel. Vu'un li ajvalilune jech laj calbe: 

‘Beltsasar, mu me toj ch'ayeluc xc'ot avo'nton yu'un li jvayeche xchi'uc li c'usi 

smelole’, xcut. Itac'ov li Beltsasare: ‘¡Ay ajvalil, ja' ac'o c'otuc ta stojol avajcontra 

scotol ti c'u x'elan smelol li avayeche! 

20Li jpets te' laj avil xchi'uc ti lec tsots ibate, ti ic'ot c'alal to ta vinajel li sni'e, xchi'uc 

ti chilic tal scotol cristianoetic c'alal to ta sti'iltac banamile, 

21ti lec c'upilic sba yanale, ti lec pim sate, ti te tsta o sve'el scotol li cristianoetique, ti 

te chcux yo'ntonic ta yolon scotol li chonbolometique, xchi'uc ti te spasoj stasic ta 

sc'obc'ob li mutetique, 

22vo'ot ac'oplal atuc ajvalil. Vo'ot ti lec muc' labate, ti oy lec atsatsale, yu'un imuq'uib 

ac'oplal ta jyalel; ic'ot c'alal to ta vinajel, xchi'uc ic'ot c'alal to ta sti'iltac banamil ti bu 

c'alal chapas mantale. 

23Yan li jun jq'uelvanej j'almantal laj avil iyal tal ta vinajele, ti jech laj yale: Ts'etic li 

te'e, lilinic o ta j'ech'el. Yan li xchumante'ile te ac'o comuc ta banamil xchi'uc yibel; 

chuquic ta cadena pasbil ta tsatsal taq'uin xchi'uc ta bronce. Te ac'o comuc o ta 

osilaltic; te ac'o ach'uc ta job osil. Co'ol ac'o ve'uc xchi'uc chonbolometic, ja' to me 

ista vucub jabil, ti xie, 

24ajvalil, li avayeche ja' jech smelol chac li'i, xchi'uc ja' jech x'elan li stojol mulil chac' 

taluc ta atojol li Dios te oy ta vinajele. 

25Chavich' loq'uesel batel ta stojol li cristianoetique; ja' chbat achi'in ta naclej li 

chonbolometique. Ts'i'lal chlic alo' jech chac c'u cha'al vacaxetic, xchi'uc te cha'ach' o 

ta job osil. Vucub jabil te chacom, ja' to me laj avil ja' sventainojbe yabtel ajvaliletic li 

Boch'o te oy ta vinajele, xchi'uc ti ja' chac'be yabtel li boch'o tsc'an chac'bee. 

26Yan li xchumante'il laj yich' alel te ac'o comuc ta banamil xchi'uc yibele ja' smelol ti 

mu xlaj sc'oplal o li avabtel ta ajvalilale, ja' no'ox me laj avotquin lec ti ja' sventainoj 

scotol li Boch'o te oy ta vinajele. 

27Ja' yu'un ajvalil, ch'uno li bijubtasel chacalbote: pajeso xa me aba ta sa'el li amule; 

ja' xa paso batel li c'usi tuq'ue. Quechano spasel li c'usitic chopole; ja' coltao li 

boch'otic abul sba ta uts'intaele. Oy yic'al jech xu' to chlic ata batel jun avo'nton’, 

xiyutun li Daniele”, xi li ajvalile. 

28Scotol li c'usitic laj yich' alele ic'ot ono'ox ta pasel ta stojol li ajvalil 

Nabucodonosore. 

29C'alal iloc' jun jabile, li ajvalile te xva'et ta sjol spasubmantal ta Babilonia, 

30jech laj yal: “Li muc'ta lum Babilonia li'i, vu'un la jpas ta jmuc'ul jtsatsal, ja' muc'ta 

lum yu'un scotol ti c'u smuc'ul jventainoje; ja' sq'uelubil ti toj ech'em jmuc'ule”, xi. 

31C'alal ja' to no'ox jech iloc' ta yee, oy boch'o ic'opoj tal ta vinajel, jech laj yal: 

“Ajvalil Nabucodonosor, chacalbot tal ava'ay, li avabtele tuch'bil xa. 

32Chavich' jipel loq'uel ta stojol li cristianoetique; ja' chbat achi'in ta naclej li 

chonbolometique. Ts'i'lal chlic alo' jech chac c'u cha'al vacaxetic. Vucub jabil te 

chacom o, ja' to me laj avil ti ja' sventainojbe yabtel ajvaliletic li Boch'o te oy ta 

vinajele, xchi'uc ti ja' chac'be yabtel li boch'o tsc'an chac'bee”, xi. 

33Te no'ox ta yorail ic'ot ta pasel li c'usi laj yich' alel ta sventa li Nabucodonosore. Laj 

yich' net'el loq'uel ta stojol li cristianoetique, bat slo' ts'i'laletic jech chac c'u cha'al 

vacaxetic. Te i'ach' ta job osil, inatub stsotsil jol jech chac c'u cha'al sc'uc'umal xic, 

xchi'uc inatub yic'ach jech chac c'u cha'al yic'ach mutetic. 

Ilecub yan velta li Nabucodonosore 

34“C'alal its'aqui li vucub jabile, vu'un li Nabucodonosorune, la jtoy jsat ta vinajel, ja' 

to laj ca'ay ti isut tal yan velta li jrazone. Jech te lic calbe slequilal li Dios ta vinajele; 

laj quich' ta muc' li Boch'o cuxul o sbatel osile, jech laj cal: ‘Ja' tspas mantal o sbatel 

osil; ja' ajvalil o yu'un ti jayc'ol cristianoetic chjelove. 

35Scotol li jnaclumetic li' ta banamile mu'yuc c'usi xu' yu'un ch-ilatic. Li stuque ta 

spas c'usi tsc'an ta stojol li boch'otic te oy ta vinajele xchi'uc li jnaclumetic li' ta 

banamile. Mu'yuc boch'o xu' yu'un tspajes; mu'yuc boch'o xu' yu'un jech chalbe: ¿C'u 

yu'un jech chapas? mu'yuc boch'o xu' xut.’ 

36“Te no'ox ta sc'ac'alil ital lec jrazon yan velta. Isut tal scotol li cabtel sventa 

ajvalilale xchi'uc li jmuc'ule, li jlequilale. Li ajvaliletic xchi'uc li quich'umc'optac ta 

abtel ti bu c'alal jventainoje ital sa'icun, jech te linaqui lec ta cabtel yan velta. Ech'em 

to li'ac'at ta ich'el ta muc'. 

37“Ja' yu'un vu'un li Nabucodonosorune, ta xcalbe slequilal, ta xquich' ta muc', ta xcac' 

ta ich'el ta muc' li Ajvalil ta vinajele, yu'un li yabtele puru melelic; tuc' scotol li 

c'usitic tspase, xchi'uc xu' yu'un ta sbic'tajes li boch'otic tstoy sbaique”, xi li ajvalile. 

Daniel 5 

Li Daniele laj yalbe smelol c'usi ivinaj ta c'alna 

1Li Belsasar ajvalil ta Babiloniae la spas jun muc'ta q'uin, laj yac' lec ve'el; la stsob 

jmil (1,000) banquilaletic yu'un ti bu c'alal sventainoje. C'alal te chve'ic li ajvalil 

xchi'uc li boch'otic yic'anoje laj yuch'ic ep pasem ya'lel ts'usub. 

2-3C'alal q'uixnajem xa lec cha'ay li Belsasare, la stac ta ich'el li vasoetic pasbil ta 

c'anal taq'uin, ta saquil taq'uin ti laj yich' tal ta ch'ulna yu'un Dios te ta Jerusalén li 

Nabucodonosore, ja' li smuc'ta moltote, yu'un ja' te chuch'ic o pasem ya'lel ts'usub 

xchi'uc scotol li banquilaletic yu'une xchi'uc li yajniltaque xchi'uc li yan antsetic 

yu'une. Jech te laj yich'ic tal li vasoetic pasbil ta c'anal taq'uine; ja' te laj yuch'ic o 

pasem ya'lel ts'usub li ajvalile xchi'uc li banquilaletic yu'une xchi'uc li yajniltaque 

xchi'uc li yantic antsetic yu'une. 

4Scotolic laj yuch'ic pasem ya'lel ts'usub, jech lic yich'ic ta muc' li diosetic yu'unic ti 

pasbilic ta c'anal taq'uin, ta saquil taq'uin, ta bronce, ta tsatsal taq'uin, ta te', xchi'uc ta 

tone. 

5Ta ora no'ox te ivinaj jun c'obil ta c'alna ta yeloval candiletic ta spasubmantal li 

ajvalile, xco'laj xchi'uc sbic'tal sc'ob cristiano yilel. Te lic ts'ibajuc. C'alal laj yil ajvalil 

ti te tsts'ibaj li c'obile, 

6toj saclich'tajel no'ox ic'ot, toj batel xch'ulel ic'ot; i'alub sbec'tal, solel xc'ojlajet ta 

t'elt'unel li sjoljol yacane. 

7Li ajvalile tsots i'avan; laj yic' scotol li bijil viniquetic te ta Babiloniae, xchi'uc li 

boch'otic chilic c'usitic chc'ot ta pasele, xchi'uc li yantic bijil viniquetique, jech laj 

yalbe: —Li boch'o xu' yu'un sq'uelel c'usi chal li c'usi ts'ibabil le'e, xchi'uc ti 

chiyalbun c'usi smelole, ta xich' ac'bel slap yax'elan c'u'il, xchi'uc jlic nats'il pasbil ta 

c'anal taq'uin, xchi'uc ja' yoxibal ajvalil chc'ot ti bu c'alal jventainoje —xut. 

8Jech i'ochic scotol li bijil viniquetic yu'un ajvalile, pero me junuc mu'yuc boch'o laj 

yotquin li c'usi ts'ibabile, xchi'uc muc xu' yu'unic laj yalbeic c'usi smelol. 

9Ja' yu'un li ajvalile yantic to i'och xi'el ta yo'nton, solel isaclich'taj o ta j'ech'el. Li 

banquilaletic yu'un te tsobolique mu xa sna' c'usi tspasic ec. 

10Li sme' ajvalile ital ec ti c'alal laj ya'ay i'avan li ajvalile xchi'uc li banquilaletic 

yu'une. I'och batel ti bu tspasic q'uine, jech laj yal: —Ajvalil, ich'bilucot o ta muc'. Mu 

me epuc xaxi'; mu me loq'uel xasaclich'taj. 

11Li' ta banamil ti c'u smuc'ul aventainoje oy jun vinic ti yich'ojbe sbijil li ch'ul 

diosetique. C'alal ja'o ochem ta ajvalilal li anima amuc'ta moltote, oy c'usi lec la stabe; 

la stabe sbijil sjol yo'nton. Laj yil ti lec jamal sat jech chac c'u cha'al sbijil li 

diosetique. Ja' yu'un li Nabucodonosor, ja' li anima amuc'ta moltote, la stic' ta 

banquilal yu'un li bijil viniquetique xchi'uc li jt'unuletique xchi'uc li boch'otic sna'ic 

sq'uelel senyail ta vinajel c'usitic chc'ot ta pasele. 

12Yu'un oy lec sbijil, oy c'usi lec sna', lec jamal sat ta sventa chalbe smelol 

vaychiletic; lec sna' staq'uel lo'iletic ti mucul smelole, xchi'uc lec xu' yu'un chal c'usi 

mu stac' na'el. Le'e ja' li Daniel ti Beltsasar laj yac'be sbi li anima amuc'ta moltote. Ja' 

lec ic'o tal ta ora li Daniele; ja' xu' yu'un chayalbot —xi. 

13Ja' yu'un li Daniele laj yich' iq'uel tal ta stojol li ajvalile, jech i'albat yu'un li ajvalile: 

—¿Me vo'ot li Daniel abie? ¿Me vo'ot xnich'onot li boch'otic chucbil iloq'uic tal ta 

Judá banamil yu'un anima jmuc'ta moltote? 

14Ca'yoj ac'oplal ti avich'ojbe sbijil li ch'ul diosetique; ilbilot ti oy lec abijil, ti oy c'usi 

lec xana'e, ti lec jamal aba asate. 

15Laj quiq'uic tal li bijil viniquetic, xchi'uc li boch'otic sna'ic sq'uelel senyail ta vinajel 

c'usitic chc'ot ta pasele, yu'un ac'o yaptaic li c'usi li' ts'ibabile, pero muc xu' yu'un 

xiyalbicun c'usi chal, xchi'uc c'usi smelol. 

16Jech laj ca'ay ti vo'ot xu' avu'un chavalbe smelol li c'usi tsotsique, li c'usi mu stac' 

na'ele. Me chavalbun c'usi chal li c'usi li' ts'ibabile xchi'uc me xu' avu'un chavalbun 

c'usi smelole, chavich' ac'bel alap yax'elan c'u'il, xchi'uc jlic nats'il pasbil ta c'anal 

taq'uin. Jech noxtoc vo'ot yoxibal ajvalil chac'ot ta scotol ti c'u smuc'ul jventainoje —

xut. 

17Pero li Daniele jech la stac'be li ajvalile: —Te ich'o li matanaletic avu'une, o me 

chavac' batel ta yan. Pero ta xcaptabot tal ava'ay li c'usi ts'ibabile; chacalbot ava'ay li 

c'usi smelole. 

18Li Dios ta toyole ja' laj yac'be yabtel ta ajvalilal li amuc'ta moltot Nabucodonosore, 

ja' laj yac'be muc' yabtel; laj yac'be svu'el, xchi'uc laj yac' ta ich'el ta muc'. 

19Ta sventa ti la smuq'uibtasbe yabtele, jech lic ich'atuc ta muc' yu'un scotol li 

cristianoetic ta jujun lum, ta jujun banamil, xchi'uc ta jujuchop c'ope; xi'bil o yu'un 

scotolic. Li boch'o tsc'an tsmile la smil; li boch'o mu sc'an smile mu'yuc la smil. Li 

boch'o tsc'an chac' ta ich'el ta muq'ue laj yac' ta ich'el ta muc'; li boch'o tsc'an 

tsbic'tajese solel la sbic'tajes o. 

20Pero c'alal toj ech'em lic stoy sbae, c'alal la spas ta tsots yo'nton ta scoj li 

stoyobbaile, lic yich' loq'uesel ta yabtel; laj yich' pojbel li slequilale. 

21Laj yich' nutsel loq'uel ta stojol li cristianoetique; ja' laj yich'be sjol yo'nton 

chonbolometic. Ja' xchi'il ta naclej ic'ot li te'tical buroetique; ts'i'laletic lic slo' jech 

chac c'u cha'al vacaxetic, te i'ach' o ta job osil. Ja' to ti c'alal laj yotquin ti ja' 

sventainojbe yabtel ajvaliletic li Dios te oy ta vinajele, xchi'uc ti ja' stuc chac'be yabtel 

li boch'o tsc'an yo'nton chac'bee. 

22Li vo'ote ana'oj ti jech ic'ot ta pasel ta stojole yu'un vo'ot smomnich'onot, pero 

mu'yuc ono'ox xabic'tajes aba ec. 

23Ja' no'ox latoy aba ta stojol li Yajval vinajele; laj acontrain, xchi'uc laj atac ta ich'el 

noxtoc li vaso te liquem tal ta ch'ulna yu'une. Ja' te laj avuch'ic o pasem ya'lel ts'usub 

achi'uc li banquilaletic avu'une, xchi'uc li avajniltaque, xchi'uc li yantic antsetic 

avu'une. Jech noxtoc te lic avich' ta muc' li diosetic avu'un ti pasbil ta saquil taq'uin, ta 

c'anal taq'uin, ta bronce, ta tsatsal taq'uin, ta te', xchi'uc ta ton ti mu xil osile, ti mu 

xa'ay c'ope, ti mu c'usi sna' oe. Yan li Dios ti ja' oy ta sc'ob acuxlejale xchi'uc ti ja' ta 

sventa chapas scotol li c'usitic chapase, me jutuc muc xavich' ta muc'. 

24Ja' yu'un ja' stuc la stac tal li c'obil ti la sts'iba comel li c'usi li' ts'ibabile. 

25Li c'usi la sts'ibae ja' jech chal: MENE, MENE, TEKEL, PARSIN, xi. 

26Li smelole ja' li'i: MENE: atbil xa. Li Diose laj xa yata c'u sjalil la'och ta ajvalilal, 

jech te no'ox c'alal ta spajes o li avabtele. 

27TEKEL: bisbil. Laj xa sbisot ta kilo, pero mu'yuc lec iloc'. 

28PARSIN: voc'bil. Li Diose laj xa svoc' ti c'u smuc'ul aventainoje; laj xa yac'be li 

mediaetic xchi'uc li persiaetique —xut. 

29Ja' yu'un li ajvalil Belsasare laj yal mantal ti ac'o yich' lapbel yax'elan c'u'il li 

Daniele, xchi'uc ti ac'o xojbeic snats' pasbil ta c'anal taq'uine, xchi'uc laj yal ti ja' 

yoxibal ajvalil chc'ot ti c'u smuc'ul sventainoje. 

30Te no'ox ta yac'ubalil laj yich' milel li Belsasar, ja' li ajvalil yu'un caldeaetique. 

31Li Darío liquem ta Mediae ja' lic ochuc ta ajvalilal. Yich'oj xa'ox chib xchanvinic 

(62) jabil. 

Daniel 6 

Itic'at ta xch'en leonetic li Daniele 

1Li ajvalil Darioe toj lec laj ya'ay ti tst'uj vacvinic (120) jpasmantaletique, yu'un ja' 

ac'o sventainic ta jujuvoc' ti c'u smuc'ul sventainoje. 

2La st'uj oxib viniquetic noxtoc, yu'un ja' mero banquilaletic chc'ot yu'unic. Li june ja' 

Daniel sbi. Ja' chtal yalbeic c'u x'elan yabtelic li vacvinic (120) banquilaletique, yu'un 

jech mu ja'uc chac'beic svocol li ajvalile. 

3Li Daniele ja' banquilal ic'ot yu'un noxtoc li chib banquilaletique xchi'uc scotol li 

jpasmantaletique, yu'un ivinaj ti ja' toj ep sbijile. Ja' yu'un li ajvalile la snop ti ja' 

chac'be ta sc'ob scotol ti c'u smuc'ul sventainoje. 

4Ja' yu'un li banquilaletic xchi'uc yantic jpasmantaletique lic snopic c'u x'elan xu' 

tstic'beic smul ta sventa yabtel li Daniele. Pero me jutuc mu'yuc c'usi la stabeic, yu'un 

li Daniele lec jun yo'nton ta stojol Dios, yu'un mu'yuc c'usi chopol tspas. 

5Jech lic yalbe sbaic: “Mu'yuc c'usi xu' ta jtic'betic smul li Daniele, pero xu' ta jtabetic 

smul ta sventa c'usi xch'unoj”, xiic. 

6Jech la stsob sbaic batel ta stojol li ajvalile, jech c'ot yalbeic: —Ajvalil, ich'bilucot o 

ta muc'. 

7Scotol li boch'otic oy yabtelic avu'un ta scotol c'u smuc'ul aventainoje, ja' li 

banquilaletique, li jpasmantaletique, li banquilal soldadoetic, xchi'uc scotol li 

boch'otic tsots yabtelique, la xchapanic ti ac'o apuc tsots mantal ti mu me boch'o yan 

sc'opanique. Vo'ot no'ox ac'o sc'anbicot li c'usi tsc'anique. Jech ac'o comuc lajunebuc 

xcha'vinic (30) c'ac'al. Me oy boch'o tsc'opan c'usiuc no'ox diosal o me cristianoe ac'o 

yich' jipel ochel ta xch'en leonetic. 

8Ajvalil, ta jc'antic ti tsots sc'oplal ac'o comuc avu'un li c'usi chapanbile. Ac'o lec 

afirma, jech mu'yuc boch'o xu' ta soques o jech chac c'u cha'al chal ta mantal yu'un li 

mediaetic, li persiaetic ti mu stac' jelele —xutic. 

9Li ajvalil Darioe laj yac' sfirma ta sventa li c'usi chapanbile xchi'uc li c'usi mu xu' 

chich' pasele. 

10C'alal laj ya'ay Daniel ti laj xa yac' lec sfirma li ajvalile, i'och batel ta sna; la sjambe 

lec sventanail li svayab na ti sq'ueloj batel ta stuq'uil Jerusalene. La sc'opan Dios oxib 

velta ta c'ac'al; la squejan sba, laj yich' ta muc', la stojbe ta vocol jech chac c'u cha'al 

tspas ono'oxe. 

11Li viniquetic le'e la stsob sbaic; ibatic ta sna li Daniele. Sbats'il sc'opanel, sbats'il 

sc'anbel vocol Dios c'ot staic. 

12Ta ora bat yalbeic ajvalil; la st'abbeic li c'usi chapanbile, jech laj yalbeic: —¿Me mu 

jbeluc sc'oplal comen avu'un li c'usi chapanbil ti mu'yuc boch'o xu' tsc'anbeic vocol 

junuc dios o me junuc yan vinic li lajuneb xcha'vinic (30) c'ac'al li' xbate, xchi'uc ti 

chich' tiq'uel ta xch'en leonetic li boch'o jech tspase? —xutic. Itac'ov li ajvalile: —Ja' 

melel, jbel sc'oplal caloj, jech chac c'u cha'al chal ta ley yu'un li mediaetic, li 

persiaetic ti mu xu' chich' jelele —xi li ajvalile. 

13Ja' yu'un li viniquetique jech laj yalbeic li ajvalile: —Pero li Daniel ti chucbil 

iloq'uic tal ta Judá xchi'uc xchi'iltaque mu xayich'ot ta muc'; mu xich' ta muc' noxtoc li 

c'usi chapanbil ti jbel sc'oplal avaloje, yu'un laj quilcutic ti oxib velta ta jujun c'ac'al 

tsc'opan li Dios yu'une —xutic. 

14C'alal laj ya'ay li ajvalile, toj vocol laj ya'ay; te lic snop c'usi chut tscolta li Daniele. 

Te tsnopilan c'usi tspas c'alal to ich'ay c'ac'al. 

15Pero li viniquetique te bat setuic li ajvalile, jech laj yalbeic: —Ajvalil, na'o me ti 

chal ta mantal yu'un mediaetic, persiaetic ti mu xu' chich' jelel, ti mu xu' chich' 

soquesel junuc li c'usi chchapan, li c'usi chal jun ajvalile —xutic. 

16Ja' yu'un li ajvalile laj yal mantal ti ac'o yiq'uic tal li Daniele, yu'un ac'o stiq'uic ta 

xch'en leonetic. Li ajvalile jech laj yalbe batel li Daniele: —Li Dios avu'un ti scotol 

ora ja' chavich' o ta muq'ue, ja' chascoltaot —xut. 

17C'alal te xa tiq'uil ta xch'en leonetic li Daniele, laj yich'ic tal jbej ton; ja' la smacbeic 

o sti' li ch'ene. Li ajvalile laj yac'be selloal yixtolal sc'ob, xchi'uc selloal yixtolal 

sc'obic li banquilaletic yu'une, yu'un jech mu me xich' jelel li c'usi chapanbil ta sventa 

li Daniele. 

18Li ajvalile ibat ta spasubmantal, te yipanoj sba imochi ta svayab; me sonuc mu sc'an 

xa'ay o, jech noxtoc muc x'och o svayel. 

19Ta yoc'omal ven sob ilic; ibat ta anil ta xch'en li leonetique. 

20C'alal nopol xa x'ech' ta ch'ene, ta yatel yo'nton laj yapta li Daniele, jech laj yalbe: 

—Daniel, vo'ot li yajtunelot cuxul Dios avu'une, ti scotol ora avich'oj ta muq'ue, ¿me 

la scoltaot ta sventa li leonetique? —xut. 

21Itac'ov li Daniele: —¡Ajvalil, ich'bilucot ta muc'! 

22Li Dios cu'une la stac tal yaj'almantal; ja' la smacbe ye li leonetique yu'un jech mu 

me xisti'icun. Yu'un mu'yuc jmul ta stojol, xchi'uc mu'yuc jmul ta atojol ec ajvalil, 

mu'yuc c'usi chopol jpasoj —xi. 

23Ja' yu'un li ajvalile ital xcuxetel yo'nton ta sventa li Daniele. Laj yal mantal ti ac'o 

sloq'uesic tal ta xch'en leonetique. Jech la sloq'uesic tal ta ch'en, me jutuc mu'yuc bu 

tuch'em sbec'tal, yu'un jun yo'nton xch'unoj o ti chcoltaat yu'un li Dios yu'une. 

24Li ajvalile laj yal mantal ti ac'o yich'ic iq'uel tal ec li boch'otic la stic'beic smul li 

Daniele, ti ac'o yich'ic tiq'uel ta xch'en leonetique. Jech laj yich'ic tiq'uel xchi'uc yajnil 

xnich'nabic. Mu'yuc to chc'otic ta banamil ta ora no'ox ich'amatic ta be yu'un li 

leonetique; ic'uxbatic o c'alal ta sbaquilic. 

25Ja' yu'un li ajvalil Darioe la sts'iba batel vun ta stojol scotol cristianoetic ta jujun 

lum, ta jujun banamil, ta jujuchop c'op; jech laj yalbe: “Junuc me avo'nton acotolic. 

26Vu'un ta xcal tal jtuc li mantal li'i: Ta scotol ti c'u smuc'ul jventainoje, ac'o yich'ic ta 

muc', ac'o xi'icuc yu'un li Dios yu'un Daniele. “Yu'un li stuque ja' cuxul Dios; te oy o 

ta sbatel osil. Li yabtel tspas mantale mu xu' chich' tuch'bel o; mu'yuc slajeb o tspas 

mantal. 

27Ja' chcoltavan, ja' chpojvan; ja' la spas muc'tic sq'uelubil stsatsal ta vinajel xchi'uc ta 

banamil. Ja' la scolta li Daniele, jech muc xlaj ta ti'el ta leonetic”, xi laj yal batel. 

28Li Daniele toj lec c'usi ic'ot ta stojol ti c'alal yorail tiq'uil ta ajvalilal li Darioe 

xchi'uc c'alal i'och ta ajvalilal li Ciro, ja' li persia vinique. 

Daniel 7 

Li Daniele laj yil ta xch'ulel chancot muc'tic chonbolom 

1C'alal sba to jabil yochel ta ajvalilal ta Babilonia li Belsasare, li Daniele ivaychin, 

xchi'uc oy c'usi i'ac'bat yil ta xch'ulel ti c'alal ja'o te mochol ta svayabe. Ta ora la 

sts'iba ta vun li c'usitic tsotsic sc'oplal laj yil ta xvayeche. Jech la sts'iba: 

2“Vu'un li Danielune, oy c'usi laj quil ta jvayech ta ac'ubaltic. Laj quil chanib ic' ital ta 

vinajel; la syuq'uilan li muc'ta nabe. 

3Te iloc' tal ta nab chancot muc'tic chonbolom, pero yantic o c'u x'elan jujun. 

4Li sbae xco'laj xchi'uc león, oy xic' jech chac c'u cha'al xic. Te jq'ueloj laj yich' 

c'ocbel li xiq'ue. Laj yich' va'anel ta sba banamil, iva'i ta yacan jech chac c'u cha'al 

cristiano. Laj yich' ac'bel sjol yo'nton jech chac c'u cha'al sjol yo'nton cristiano. 

5“Li xcha'cotale xco'laj xchi'uc oso; stoyoj jun sc'ob, xchi'uc scats'oj ta ye oxch'ix 

ch'ilte', jech i'albat: ‘Batan, bat sa'o epal ti'bol ati'’, x'utat. 

6“Li yoxcotal laj quile xco'laj xchi'uc bolom. Oy chanib xic' ta spat, xchi'uc chanib 

sjol; laj quil i'ac'bat spas mantal. 

7“Li xchanibal laj quile toj yan to x'elan, toj xi'bal sba, xchi'uc toj ven ech'em stsatsal 

ta jyalel. Li stanal yee puru muc'tic yijiquil tsatsal taq'uin yilel, ta xvoch'i, ta slilin ta 

jyalel li sve'ele; li scomelale ta xpech'ilan ta teq'uel. Toj yan o ta jyalel, mu xco'laj 

xchi'uc li yantic laj quil ta ba'yuque; oy lajuneb xulub noxtoc. 

8“C'alal te jq'uelojbe li xulube, laj quil iloc' yan biq'uit xulub ta o'lol li yantic xulube. 

Li yantic ba'yuc xulub ta sts'el ti bu iloc' tal li biq'uite laj yich' c'oquel loq'uel oxib. Li 

xulub ts'acal iloq'ue oy sat jech chac c'u cha'al sat cristiano, xchi'uc oy ye toj ven 

tsotsic c'usi chal. 

9“Te jq'ueloj o c'alal laj yaq'uic lequil chotlebaletic. Te ichoti li Boch'o mu sna' xlaj 

yoraile. Li sc'u'e toj ven sac jech chac c'u cha'al tayo; li stsotsil sjole sac ta jyalel jech 

chac c'u cha'al saquil tsots. Li xchotlebe tsanal yilel jech chac c'u cha'al yat c'oc'; li 

yacantac xchotlebe xpulpun sc'ac'al yilel. 

10Te iloc' tal ta stojol jun uc'um, xco'laj xchi'uc c'oc'. Ta mil (1,000) no'ox li boch'otic 

chtunic ta stojole; ta millón (1,000,000) no'ox li boch'otic te va'alic ta stojole. Li 

Jchapanvaneje ichoti ta xchotleb; laj yich' jamel li vunetique. 

11“C'alal te jq'ueloj ta sventa chca'ay c'usitic tsotsic chal li biq'uit xulube, te jq'ueloj la 

smilic li xchanibal muc'ta chonbolom laj quile. Biq'uitic la sesinic; ts'acal la xchiq'uic 

ta c'oc'. 

12Li yantic muc'tic chonbolometique laj yich'ic pojbel stsatsalic ec, pero laj to yich'ic 

natubtasbel yorailic jayibuc c'ac'al. 

13“C'alal te to jbats'il o vaychinele, “laj quil oy Boch'o chyal tal ta toc ta vinajel 

xco'laj xchi'uc cristiano yilel. Te ivul yo' bu oy li Boch'o mu sna' xlaj yoraile; te la 

snopajesic batel ta stojol. 

14Laj yich' ac'bel tsots yabtel; laj yich' ac'bel svu'el, xchi'uc laj yich' ac'bel spas 

mantal. Li cristianoetic ta jujun lum, ta jujun banamil, ta jujuchop c'ope te chtunic ta 

stojol. Li yabtel i'ac'bate mu xlaj sc'oplal o; li yabtel ta ajvalilale mu xu' chich' tuch'bel 

o. 

15“Vu'un li Danielune ep lixi'; ich'ay co'nton yu'un li c'usi laj quil ta jvayeche. 

16Linopaj batel ta stojol jun li boch'otic te va'alique; la jac'be lec smelol scotol li c'usi 

laj quile. Jech te lic xcholbun scotol c'usitic smelol, jech laj yalbun: 

17‘Li chanib muc'tic chonbolometique ja' smelol ti ta to xlic spasic mantal chanib 

ajvaliletic li' ta banamile. 

18Ts'acal to chlic yich' yabtelic ta pasmantal xch'ul nich'nabtac li Boch'o te oy ta 

vinajele. Sbatel osil mu xlaj sc'oplal o li yabtelique; j'ech'el te chcom o ta stojolic’, 

xiyutun. 

19“Li vu'une la jac'be lec smelol noxtoc li xchanibal chonbolom ti toj yan to sbae, ti 

mu xco'laj xchi'uc li yantique. Toj xi'bal sba, yu'un puru tsatsal taq'uin li stanal yee, 

bronce taq'uin li yic'ache, solel chvoch'i, tslilin li sve'ele, chpech'ilan ta teq'uel li 

scomelale. 

20Jech noxtoc la jac'be lec smelol li lajuneb xulube xchi'uc li yan xulub ts'acal iloc' tal 

ti bu laj yich' c'oquel loq'uel li yan oxib xulube, ti oy sate, ti oy yee, ti toj tsotsic c'usi 

laj yale, ti xco'laj xchi'uc ja' toj muc' ic'ot ta scotol li yantic xulube. 

21Laj quil ilic pleito yu'unic xchi'uc li xch'ul nich'nabtac Dios li jun xulub le'e, pero ja' 

itsalvan li xulube. 

22Ja' to ti c'alal ital li Boch'o mu sna' xlaj yoraile, la scolta li xch'ul nich'nabtac Diose, 

yu'un ic'ot xa yorail ti ja' chlic spasic mantal li xch'ul nich'nabtac Dios ta vinajele. 

23Jech laj yal: ‘Li xchanibal chonbolome ja' smelol xchanibal ajvalil ta xlic spas 

mantal li' ta banamil; mu xco'laj jech chac c'u cha'al li yantic ajvaliletique. Sbejel 

banamil ta slajes, ta xpech'ilan ta teq'uel, ta slilin scotol. 

24Li lajuneb xulube ja' smelol ti ta to xlic lajuneb ajvaliletic ti c'alal ja'o yorail tiq'uil 

ta yabtel li jun ajvalil le'e. Ta ts'acal chlic jun ajvalil noxtoc, ti mu xco'laj jech chac c'u 

cha'al li lajuneb ajvaliletique; li ajvaliletic le'e tstsal oxib ajvaliletic. 

25Chlic chopolc'opojuc ta stojol li Boch'o te oy ta vinajele; ta xlic yac'be svocol li 

xnich'nabtac Diose. Tsc'an ta sjel li mantaletic yu'un Diose xchi'uc li c'usitic ora chcux 

yo'ntonic sventa chich'ic ta muc' Diose. Li xnich'nabtac Diose ta x'och ta sc'ob o'lol 

xchanibal jabil. 

26Pero ta xlic xchapan li Jchapanvaneje; Ta slajesbe o stsatsal li yabtele; j'ech'el 

tstu'pbe o sc'oplal. 

27Li yabtelic ta ajvalilal, ta pasmantale, li svu'el stsatsalic ajvaliletic li' ta banamile, ja' 

ch-ac'bat ta sc'obic li steclumal Boch'o te oy ta vinajele. Sbatel osil ja' tspasic o 

mantal; scotol li cristianoetic li' ta banamile ta xich'ic ta muc', te chtunic o ta stojolic’, 

xi. 

28“Ja' no'ox jech yepal li c'usi laj quile. Vu'un li Danielune toj ep ilo'ilaj co'nton yu'un, 

iyanij jsat yu'un, pero te no'ox la jchabi ta co'nton scotol.” 

Daniel 8 

Li Daniele la xvaychin jcot chij xchi'uc jcot tot tentsun 

1“Ta yoxibal jabil yochel ta ajvalilal li Belsasare, livaychin yan velta noxtoc vu'un li 

Danielune. 

2Ta jvayech te oyun ta muc'ta lum Susa, ja' li muc'ta lum te ta Elam banamile. Te 

va'alun ta ti' uc'um Elai laj quil. 

3C'alal lic jtoy sate, laj quil te oy ta ti' uc'um jcot tot chij, oy chib natic xulub. Li jun 

xulube xjelov snatil, pero ja' ts'acal ich'i. 

4Li tot chije laj quil la xul batel ta stuq'uil smaleb c'ac'al xchi'uc ta stuq'uil norte 

xchi'uc ta stuq'uil sur. Me jcotuc chonbolom mu xva'i ta sat. Me jcotuc mu xu' chjatov 

loq'uel ta stojol. La spas li c'usi tsc'an yo'nton tspase, jech yantic to i'ayin stsatsal. 

5“C'alal ja'o jbats'il snopel li c'usi laj quile, ja' to laj quil iloc' tal ta anil jcot tot tentsun 

ta smaleb c'ac'al. Bats'i xvil no'ox tal ta anil, ech' xan tal scotol li banamile. Li 

tentsune oy jun smuc'ta xulub cacal ta o'lol yu'un li sbec' sate. 

6Te ibat yo' bu oy li tot chij ti oy chib xulub te cotol ta ti' uc'um laj quile, yich'ojbe 

batel yipal ta anil. 

7C'alal ic'ot yo' bu cotole, c'otel no'ox c'ot xul; toj c'asel no'ox ic'ot yu'un xchibal li 

xulube. La sjip ta lum, la xpech' ta teq'uel; solel mu'yuc stsatsal yilel li chije. Mu'yuc 

boch'o la spoj li tot chije. 

8“Li tot tentsune yantic to laj yich' lec stsatsal ta jyalel. C'alal yich'oj lec stsatsale, 

ic'as loq'uel li smuc'ta xulube, pero te no'ox ich'i tal yan chanib xulub noxtoc. Li 

chanib xulube sq'uelanoj batel ta xchanjotal xocon vinajel. 

9Oy jun xulub iloc' yan biq'uit sq'uelub, pero nat ich'i batel ta stuq'uil sur, ta stuq'uil 

sloq'ueb c'ac'al, xchi'uc ta stuq'uil lequil banamil yu'un Israel. 

10Solel imuq'uib batel; ic'ot c'alal to yo' bu oy li yu'untac Diose. La sjip ta lum jayibuc 

li c'analetique; la xpech' ta teq'uel. 

11La stoy sba ta stojol li Banquilal yu'un yu'untac Diose; la scontrain noxtoc. La 

slajesbe sc'oplal li mibil matanal ti scotol c'ac'al chich' aq'uel ta stojol Diose, xchi'uc 

la soquesbe o sc'oplal li ch'ulna yu'une. 

12Ta scoj c'usi chopol, jech laj yich' ac'bel ta sc'ob li yu'untac Diose xchi'uc ti bu 

chich' aq'uel scotol c'ac'al li milbil matanale. Ja' yu'un la sjip ta banamil li c'usi melele, 

la spas scotol li c'usi tsc'an yo'ntone, ja' to ti bu c'alal ivu' yu'un laj ya'ye. 

13“Ts'acal laj ca'ay chc'opoj j'almantal, pero oy yan j'almantal jech la sjac'be li yan 

chc'opoje: ‘¿Baq'uin to chlaj sc'oplal li c'usi chopol chich' pasel te ta scajleb li milbil 

matanal chich' aq'uel scotol c'ac'ale, xchi'uc li c'usi toj chopol chich' pasel te ta 

xch'ulna Dios ta sventa ti ochem o ta c'abale, xchi'uc li pech'el ta teq'uel ta stojol 

yu'untaque?’, xi. 

14Jech la stac' li yane: ‘Ja' to me la sta cha'mil xchi'uc oxib ciento (2,300) c'ac'ale. 

Jech lecubtasbil xa chcom o li ch'ulnae’, xi. 

15“C'alal ja'o te ta jnopilan sventa ta jc'an ta jna'be lec smelol li c'usi laj quile, oy 

boch'o te va'al ivul ta jtojol, xco'laj xchi'uc cristiano yilel. 

16Ta ora no'ox oy boch'o ic'opoj tal te ta ti' uc'um Ulai; tsots i'avan, jech laj yal: 

‘Gabriel, albo ya'ay smelol c'usi laj yil ta xch'ulel li vinique’, xi. 

17“Jech te ital ti bu va'alune. C'alal inopaj tale, lixi'. La jpatan jba ta banamil ta stojol. 

Jech laj yalbun: ‘Xnich'on cristiano, a'yo lec ava'ay, li c'usi laj avile ja' sc'oplal 

slajebal c'ac'al’, xiyutun. 

18“C'alal ja'o chisc'opanune, liyal ta lum, patal lic'ot. La stijun liquel, la sva'anun, 

19jech laj yalbun: ‘A'yo ava'ay, ta xcalbot c'usi ta xc'ot ta pasel c'alal me ilaj sc'ac'al 

yo'nton li Diose, yu'un li c'usi laj avile ja' sc'oplal slajebal c'ac'al. 

20‘Li jcot tot chij ti chib xulub laj avile ja' sc'oplal ajvaliletic ta Media xchi'uc ta 

Persia. 

21Yan li tot tentsune ja' sc'oplal ajvalil ta Grecia. Li smuc'ta xulub ti cacal ta o'lol 

yu'un li sate ja' smelol sba ajvalil ta Grecia. 

22Li xulub ti ic'oc loq'uel laj avile, xchi'uc ti te ich'i tal yan chanib xulub ta yave, ja' 

smelol ti ta to xlic chanib ajvaliletic ta banamile, pero mu sta jech stsatsal jech chac 

c'u cha'al li ba'yuc ajvalile. 

23‘C'alal me ilaj yorail tspasic mantal li ajvaliletic le'e, xchi'uc me ijelov ta bis li 

c'usitic chopol tspasique, ja'o ta xlic jun ajvalil toj ven jtoyba, toj bij c'u x'elan 

chlo'lavan. 

24Ta xlic yich' lec stsatsal svu'el, pero muc ta stsatsaluc stuc. Ep ta soquesvan, ta 

sjinesvan; lec chbat yu'un scotol li c'usi tspase. Ta xules scotol li boch'otic toj ech'em 

stsatsalique, xchi'uc ep ta smil noxtoc li yu'untac Diose. 

25Ta sventa sbijil lec xu' yu'un chlo'lavan. Toj muc' cha'ay sba o. Ep boch'otic tsmil ta 

muts'sat no'ox. Ta xlic scontrain noxtoc li Ajvalil yu'un ajvaliletique, pero ta xich' 

ulesel o, muc xa ta stsatsaluc cristiano. 

26‘Li cha'mil xchi'uc oxib ciento c'ac'al (2,300) laj avile, melel ja' jech chc'ot ta pasel. 

Te no'ox chabio ta avo'nton, yu'un ep to c'ac'al sc'an xc'ot ta pasel’, xiyutun. 

27“Vu'un li Danielune, toj alubenun licom o; oy jayibuc c'ac'al jchamelun licom yu'un. 

C'alal litsatsube, te lic jpas yan velta li cabtel ta stojol ajvalile. Pero te ono'ox chixi' o 

yu'un li c'usi li'ac'bat quile, yu'un mu xca'ibe o lec smelol. 

Daniel 9 

La sc'opan Dios ta stojol xchi'iltac li Daniele 

1“C'alal sba jabil yochel ta ajvalilal ta stojol caldeaetic li Darío, xnich'on Asuero 

liquem ta Mediae, 

2vu'un li Danielune te la jq'uelbe lec sc'oplal li jabiletic ts'ibabil ta vun yu'un j'alc'op 

Jeremiase. Ja' ti i'albat yu'un Muc'ul Dios ti lajuneb xchanvinic (70) jabil jinem chcom 

li Jerusalene. 



1524 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

3Jech te lic cac' jsat ta stojol li Cajvaltic Diose. La jc'anbe vocol, laj quicta ixim, la 

jlap c'u'il sventa at-o'nton, xchi'uc la jchotan jba ta tantic. 

4La jc'opan li Muc'ul Diose, ja' li Dios cu'une. Laj calbe ta jamal li jmulcutique, jech 

laj calbe: ‘Cajval, Muc'ul Dios, vo'ot ti atalel ich'bilot ta muq'ue, ti c'ux ta avo'nton, ti 

chavac' c'otuc ta pasel ta stojol c'usi achapanoj li boch'otic chasc'anot, xchi'uc ti ta 

xch'unic amantaltaque, 

5la jta jmulcutic; la jpascutic c'usi mu xtun. Toj chopol c'usi la jpascutic, ven 

jtoybauncutic; la jcomtsancutic li mantaletic avu'une xchi'uc li c'usitic avaloje. 

6Mu'yuc laj quich'becutic ta muc' c'usi laj yalic li avajtuneltaque, ja' li j'alc'opetic 

avu'un ti ic'opojic ta aventae, ti la xchi'inic ta lo'il li ajvaliletic, li banquilaletic 

cu'uncutique, xchi'uc li jmoltot jyame'cutique, xchi'uc scotol li jchi'iltaccutic ta 

israelale. 

7Cajval, li vo'ote toj tuc' c'usi chapas; yan li vu'uncutique ja' no'ox chcac' jbacutic ta 

q'uexlal. Ja' jech cha'yic scotol li judaetic li' ta orae, xchi'uc li boch'otic te nacalic ta 

Jerusalene xchi'uc ta scotol li israeletic ti nacalic batel ta nom ta noch' ta yantic lum ti 

bu laj apuc batel ta scoj ti la stoy sbaic ta atojole. 

8Cajval, la jsa' jtuccutic li q'uexlal chca'icutic xchi'uc li ajvaliletic, li banquilaletic 

cu'uncutique xchi'uc li jmoltot jyame'cutique, yu'un la jsa' jmulcutic ta atojol. 

9Pero ta atojol vo'ote Cajval, Dios cu'un, oy c'uxubinel, oy perdón avu'un, ac'o me ep 

jtoyoj jbacutic ta atojol. 

10Mu'yuc laj quich'cutic ta muc' c'usi laj aval vo'ot li Muc'ul Diosot cu'uncutique. Muc 

ja'uc la jch'uncutic li mantaletic avu'un ti laj avac'buncutic ta sventa li avajtuneltaque, 

ja' li j'alc'opetique. 

11Scotol israeletic la sbajic comel li amantale; muc xch'unic li c'usi laj avale. Jech 

vu'uncutic ic'ot ta jtojolcutic li tsots vocol ti jamal albil, ti ts'ibabil comel yu'un li 

Moisés, ja' li avajtunele. Ja' ta scoj ti la jsa' jmulcutic ta atojole. 

12Laj avac' c'otuc ta pasel li c'usi laj ono'ox aval ta jventacutic, xchi'uc ta sventa li 

ajvaliletic cu'uncutique, jech ital ta jtojolcutic li muc'ta vocolajele. Mu'yuc ono'ox bu 

jech c'otem ta pasel li' ta banamil jech chac c'u cha'al ic'ot ta pasel ta stojol li 

Jerusalene. 

13Jech chac c'u cha'al ts'ibabil comel yu'un li Moisese, ja' jech ital ta jtojolcutic li 

vocole. Pero mu'yuc ta co'nton ta jsa'otcutic, Muc'ul Dios cu'un. Mu'yuc ta co'nton ta 

jcomtsan li jmulcutique; mu ja'uc ta jt'uncutic batel li c'usi melel avaloje. 

14Jech muc xach'ay ta avo'nton; laj ono'ox atac tal ta jtojolcutic li stojol mulile, yu'un 

toj tuc' scotol li c'usitic chapase, Muc'ul Dios cu'un. Yu'un vu'uncutic muc jch'uncutic 

li c'usi laj avalbuncutique. 

15‘Li vo'ote Cajval, Dios cu'un, laj avac' ta ilel atsatsal; laj aloq'ues tal ta Egipto li 

ateclumale. Ja' yorail te lic avac' pucuc ac'oplal; ja' jech o c'alal to tana. Pero li 

vu'uncutique ja' no'ox ta jsa' jmulcutic ta atojol; bats'i chopol li c'usi la jpascutique. 

16Cajval, ta sventa ti tuc' avo'nton o li vo'ote, loq'ueso xa batel sc'ac'al ajol, sc'ac'al 

avo'nton ta stojol li lum Jerusalén te ta ch'ul vits avu'une. Yu'un ja' ta scoj jmulcutic, 

ta scoj xchopolil jtot jme'cutic ti abul sba ta na'leel ta jujujot li Jerusalene xchi'uc li 

ateclumale. 

17Ja' yu'un li' ta orae, Dios cu'un, a'ibun li jc'op ti li' xivocolet ta atojol, vu'un li 

avajtunelune. Ac'o xa xojobanuc asat ta stojol li ach'ulna ti jinesbil xae, yu'un jech 

ac'o ich'atan ta muc'. 

18Dios cu'un, ts'e'ano lec achiquin ta ya'yel li jc'ope. Vic'o avil asat; q'uelo avil ti c'u 

x'elan jvocolcutique xchi'uc c'u x'elan jinesbil li lum ti bu chavich' ich'el ta muq'ue. 

Mu yu'unuc ta scoj lec c'usi ta jpascutic ti li' xivocolet ta atojole; ja' no'ox ta scoj ti toj 

ep xc'uxul avo'ntone. 

19Cajval, a'ibun li jc'ope. Cajval, pasbuncutic perdón. Tuc'ulanbun li jc'ope Cajval. 

Paso no'ox ta ora; mu xa me xamala jal, yu'un jech ac'o ich'atuc ta muc' li abie. Yu'un 

li abie ja' te ch-ich'at ta muc' ta lum avu'un xchi'uc ta stojol li ateclumale’, xichi ta 

stojol li Diose. 

Oy c'usi laj yich' alel ta sventa lajuneb xchanvinic (70) xemunaetic 

20“C'alal ja'o xivulvun ta sc'opanel Dios ta yalel ta jamal li jmule xchi'uc li smul 

jchi'iltac ta israelale, xchi'uc ti te xivocolet ta stojol Muc'ul Dios cu'untic ta sventa li 

ch'ul vits yu'une, 

21ja'o te laj yac' sba ta ilel ta jtojol li Gabriele, ja' li Gabriel ti laj ono'ox quil ta jch'ulel 

ta sliquebe. Te xvilet tal ta jtojol. Ja' jech ora jech chac c'u cha'al yorail chich' aq'uel 

milbil matanal ta stojol Dios ta bat c'ac'ale. 

22Oy c'usi laj yac'bun jna', jech laj yalbun: ‘Daniel, li' ta orae talemun sventa tal 

cac'bot lec abijil, xchi'uc tal jambot lec ajol avo'nton. 

23C'alal ja' to no'ox lic ac'anbe vocol li Diose, iloc' xa'ox mantal ti ac'o c'otuc ta pasel 

c'usi laj ac'ane. Jech vu'un tal cac'bot ana', yu'un toj lec c'anbilot. Ja' yu'un, a'yo lec 

ava'ay li c'usi chcale xchi'uc li c'usi li' chavile. 

24‘Ja' lajuneb xchanvinic (70) xemuna chapanbil ti jech chc'ot ta pasel ta stojol li 

achi'iltaque xchi'uc li ach'ul lumale, yu'un jech chich' lajesbel sc'oplal o li c'usi 

chopole xchi'uc li muliletic chich' pasele. Jech ch'aybil chcom o li c'usitic mu'yuc lec 

pasbile; ja' chlic yich' pasel o li c'usitic tuc' ti mu'yuc slajebale. Jech chc'ot o ta pasel li 

c'usi laj avil ta ach'ulele xchi'uc li c'usitic laj ava'ibe sc'oplale; jech ts'u'iltasbil chcom 

o yan velta li ch'ulnae. 

25A'ibo lec smelol ava'ay li c'usi chacalbot li'i: C'alal chloc' mantal chich' cha'liquesel 

li lum Jerusalene, ja' to me la sta yorail tstsac yabtel li Boch'o t'ujbil yu'un Diose, ja' li 

banquilal jpasmantale. Ta ono'ox x'ech' vucub xemuna. Li xoraltic xchi'uc li coralton 

yu'un Jerusalén chich' cha'meltsanele, ta xjalij chib xchanvinic (62) xemuna; ti jech 

yepal c'ac'ale ja'o yorail tsots vocol. 

26C'alal me i'ech' xa'ox li chib xchanvinic (62) xemunae, ta xlic smilic li Boch'o t'ujbil 

yu'un Diose. Li Jerusalén xchi'uc ch'ulnae ta xtal sjines jun ajvalil xchi'uc svinictac. Li 

slajebale ja' jech chc'ot ta pasel jech chac c'u cha'al pulel ta vo'; li milel chamesele mu 

xlaj sc'oplal o. Jech tspasic o batel c'alal to ta slajebal, jech chac c'u cha'al chapanbil 

sc'oplale. 

27Ta to xtal yan jun xemuna noxtoc; li ajvalile ja'o oy ep boch'otic oy c'usi chchapanic 

xchi'uc. C'alal o'lol x'ech' li xemunae, ta xlaj sc'oplal yaq'uel li milbil matanale xchi'uc 

li yantic matanale. Toj ven chopol c'usi chlic yich' pasel te ta scajleb smoton Dios, ja' 

to me ic'ot ta pasel chich' ulesel li boch'o chac' ta pasel c'usi chopol jech chac c'u 

cha'al chapanbil ono'ox sc'oplale’, xiyutun li Gabriele”, xi li Daniele. 

Daniel 10 

Oy c'usi laj yil ta xch'ulel te ta ti' uc'um Tigris li Daniele 

1“Ta yoxibal jabil yochel ta ajvalilal ta Persia li Ciroe, ja'o oy c'usi li'ac'bat quil ta 

jch'ulel, vu'un li Danielun ti Beltsasar yan jbie. Ja' melel li c'usi li'ac'bat quile. Toj 

tsots ta a'ibel smelol, pero laj ono'ox ca'ibe smelol li c'ope xchi'uc li c'usi laj quil ta 

jch'ulele. 

2“C'alal ja'o jech ic'ot ta pasele, ja'o oyun ta at-o'nton oxib xemuna. 

3Mu'yuc la jve' ve'lil ti lec mue, mu'yuc la jti' ti'bol, mu'yuc laj cuch' ya'lel ts'usub, 

xchi'uc mu'yuc la jcac' jmuil poxil, ja' to ti c'alal its'aqui li oxib xemunae. 

4Ta chanib xcha'vinic (24) c'ac'al yochel li sba ue, ja'o te oyun ta ti' uc'um Tigris. 

5C'alal la jtoy jsate, ja' to laj quil te oy jun vinic, slapoj saquil c'u'il pasbil ta lequil lino 

no. Li xchuc xchuquinoje pasbil ta bats'i lequil c'anal taq'uin. 

6Li sbec'tale sts'ayayet jech chac c'u cha'al topacio ton. Li sate xojoban jech chac c'u 

cha'al sacsevul. Li sbec' sate xpulpun jech chac c'u cha'al toj. Li yoc' sc'obe sts'ayayet 

jech chac c'u cha'al bronce ti lecubtasbil xa ta c'oq'ue. Li sc'opojele ja' jech chac c'u 

cha'al yech'al ye epal cristiano. 

7“Vu'un no'ox jtuc laj quil; yan li boch'otic te jchi'uque muc xilic. Ja' no'ox ixi'ic, 

ijatovic; la snac' sbaic ta anil. 

8Jtuc xa te oyun ti c'alal laj quil scotole, pero solel aluben licom o. Lisaclich'taj ta 

jyalel; mu'yuc xa jtsatsal laj ca'ay. 

9C'alal laj ca'ay ic'opoje, toj batel jch'ulel lic'ot; liyal ta lum, patal ta banamil lic'ot. 

10Oy jun c'abal la snitun liquel; cotol ta banamil licom yu'un, pero chinic ta jyalel. 

11Jech laj yalbun: ‘Daniel, toj lec c'anbilot, a'yo lec ava'ay li c'usi chacalbote; lican, 

va'lan, yu'un tacbilun tal ta aventa’, xiyutun. “C'alal jech laj yalbune, liva'i, pero jeche' 

xit'elt'un. 

12Jech laj yalbun: ‘Daniel, mu xaxi', yu'un ta sba no'ox c'ac'al c'alal solel jech avo'nton 

chac'an chava'ibe smelol li c'usi laj avile, xchi'uc c'alal lic abic'tajes aba ta stojol li 

Dios avu'une, laj ya'ibot li ac'ope. Ja' yu'un ja' ta sventa ac'op ti litale. 

13Li its'inal pucuj ti ja' banquilal te ta Persiae tsots la scontrainun jun xcha'vinic (21) 

c'ac'al. Pero li Miguel, ja' li banquilal yaj'almantal Diose, ja' tal scoltaun, yu'un jtuc te 

oyun ta stojol li its'inal pucuj ta Persiae. 

14Jech lital, yu'un tal calbot ava'ay c'usi ta xc'ot ta pasel ta ts'acal ta stojol li 

achi'iltaque, yu'un li c'usi chavile ts'acal to ta xc'ot ta pasel’, xiyutun. 

15“C'alal jech chiyalbune, la jnijan jba, me jbeluc mu'yuc c'usi laj cal. 

16Pero li boch'o xco'laj xchi'uc cristiano yilele la spicbun li quee, jech te lic c'opojcun, 

jech laj calbe li boch'o te oy ta jts'ele: ‘Cajval, li c'usi laj avac'bun quile chiyac'bun ep 

jvocol; solel la slajesbun jtsatsal chca'ay. 

17¿Vo'ot li Cajvalote, c'uxi xu' cu'un ta jchi'inot ta lo'il ti toj alubenun xchi'uc ti mu xa 

xu' chquich' ic', vu'un li avajtunelune?’, xcut. 

18“Li boch'o xco'laj xchi'uc cristiano laj quile la spicun yan velta, jech i'ayin jtsatsal. 

19Jech laj yalbun: ‘Vo'ot ti lec c'anbilote mu xaxi', junuc avo'nton, ich'o lec atsatsal, 

cuxo lec avo'nton’, xiyutun. “C'alal jech laj yalbune, te lic ayinuc jtsatsal, jech laj 

calbe: ‘Cajval, c'opanun, yu'un laj xa avac'bun jtsatsal’, xcut. 

20Jech laj yalbun: ‘¿Me xana' c'u yu'un ti lital ta atojole? Li' ta orae tsc'an chbat jpas 

pleito jchi'uc yan velta li its'inal pucuj, ja' li banquilal ta Persiae. C'alal me ilaj co'nton 

jchi'uc le'e, ja'o chtal noxtoc li its'inal pucuj banquilal ta Greciae. 

21Pero ta xcalbot ava'ay li c'usi ts'ibabil ta svunal c'usi melele: Me junuc mu'yuc 

boch'o chiscoltaun ti c'alal ta jtsal jbacutic jchi'uc li its'inal pucujetique. Ja' no'ox 

chiscoltaun li Miguele, ja' li banquilal yaj'almantal Dios chaxchabioxuque. 

Daniel 11 

1Jech noxtoc vu'un la jcolta, vu'un la jtsatsubtasbe yo'nton li ajvalil Darío ta Media ti 

c'alal sba jabil to'ox yochel ta ajvalilale. 

Sc'oplal ajvaliletic ta norte xchi'uc ta sur 

2‘Li' ta orae ta xcac'bot ana' li c'usi melele: Oy oxib ajvaliletic ta xlic spasic mantal ta 

Persia. Ts'acal chlic yan xchanibal ajvalil, ja' no'ox stuc toj jc'ulej ta scotol li oxibique. 

C'alal me laj yich' lec stsatsal ta sventa li sc'ulejale, ta xlic stic' sba batel ta scotol ti c'u 

smuc'ul sventainoj li Greciae. 

3Ts'acal ta xlic yan ajvalil noxtoc toj ech'em sna' paspleito, chlic smuq'uibtas batel ti 

bu c'alal tsc'an tsventaine; ta spas scotol li c'usi tsc'an yo'ntone. 

4C'alal sventainoj xa'ox leque, ta xlic yich' soquesbel ti c'u smuc'ul sventainoje. Ta 

xich' voq'uel ta chanvoc'. Pero ma'uc sventa chich' smomnich'nabtac, xchi'uc mu xa 

jechuc smuc'ul tsventain jech chac c'u cha'al sventainoj ono'oxe. Yu'un li yabtele 

j'ech'el chich' pojbel o; yantic xa boch'o ta x'och sventainan. 

5‘Li ajvalil ta sure ta xich' lec stsatsal, pero oy jun banquilal jpasmantal yu'un ti ja' 

x'ech' to stsatsal ta xc'ot jech chac c'u cha'al stuque. Bats'i tsots xu' yu'un; ta 

smuq'uibtas batel ti bu c'alal tsventaine. 

6C'alal me i'ech' jayibuc jabile, ta xlic spas ta co'ol yo'ntonic li chib ajvaliletique. Li 

ajvalil ta sure ta xac'be yic' stseb li ajvalil ta nortee, yu'un jech mu'yuc c'op yu'unic. 

Pero ta xlic socuc li c'usi chchapanique, yu'un li antse ta xlic yich'ic aq'uel ta milel 

xchi'uc smalal xchi'uc yalabtac xchi'uc li boch'otic te oyic ta snae. 

7Pero ta xlic jun yuts' yalal; ja' ta xchoti ta spasubmantal. Ta xbat xchi'uc 

yajsoldadotac; ta xbat scontrain li ajvalil ta nortee. Ta x'ochic batel ta tsatsal coralton; 

ja' ta spasic o canal. 

8Jech noxtoc li diosetic, li loc'ometic yu'unique xchi'uc li c'usitic pasbilic ta unijesbil 

taq'uin, ta saquil taq'uin, ta c'anal taq'uine ta x'ich'bat batel ta Egipto. C'alal ch-ech' 

jayibuc jabil mu'yuc tscontrain sbaic li chib ajvalile, 

9li ajvalil ta nortee tsc'an chbat spas pleito te ta sur, pero nutsbil ta sut batel ta yosilal. 

10‘Pero li xnich'nabtaque ta xlic ilinicuc, ta xlic stsob ep yajsoldadotaquic. Ta anil 

no'ox chbat sbut'iic jech chac c'u cha'al nojelal uc'um li cristianoetic te ta sure. Ta 

xjelovic batel c'alal to ta lum ti setbil lec ta tsatsal coralton yu'un li ajvalil ta sure. 

11Tsots ta xlic ilinuc ec li ajvalil ta sure. Ta xbat stsac ta c'op li ajvalil ta nortee; ta 

x'och ta sc'ob scotol li epal soldadoetique. 

12Ta xlic stoy sba ta sventa ti itsalvane, jech ep cristianoetic ta smil, pero mu xa jaluc 

xu' yu'un. 

13Li ajvalil ta nortee ta xlic xchapan lec yajsoldadotac yan velta, ja' xjelov to yepal 

chchapan jech chac c'u cha'al li yajsoldadotac ta ba'yuque. C'alal me i'ech' jayibuc 

jabile, ta xbat stsac ta c'op li ajvalil ta sure. Bats'i ep yajsoldadotac chic' batel; bats'i 

lec chapal chbatic. 

14‘C'alal ja'o jech yorail chc'ot ta pasele, ta xlic ep yajcontra li ajvalil ta sure. Oy 

jayibuc achi'iltac ven jsa'c'opetic, ta stic' sbaic ec, yu'un jech ac'o c'otuc li c'usi laj avil 

ta ach'ulele, pero ta xich'ic tsalel. 

15Li ajvalil ta nortee ta xbat spas stec'ubic ta spat xocon lum ti lec setbil ta coraltone, 

jech ta x'och o ta sc'ob. Li soldadoetic ta sure mu xu' yu'un tspoj sbaic, me ja'uc li 

boch'otic lec tsots xu' yu'unique mu xu' yu'un tscolta sbaic ta sc'ob li yajcontraique. 

16Li boch'o ta stsalvane ta spas c'usi tsc'an yo'nton, me jutuc mu'yuc boch'o xu' yu'un 

tspoj sbaic o. Te ta xlic comuc o ta lequil banamil yu'un Israel, yu'un xu' yu'un stsalel 

scotol. 

17Jech noxtoc ta xlic yac' batel sat ta scotol yosilal li sure, yu'un tsc'an tsventainbe 

scotol. Jech ta xlic spas ta co'ol yo'ntonic xchi'uc li ajvalile. Ta xac'be yic' stseb, yu'un 

jech xu' yu'un chlic stsal. Pero mu lecuc chloc' yu'un. 

18Jech chlic yac' batel sat ta lumetic ta ti'ti' nab; ep ta x'och ta sc'ob. Pero oy jun 

banquilal soldado ta xlic spajesbe li na'leel chaq'ue; ta sutesbe ta sba stuc. 

19Ts'acal ta sut batel ta tsatsal coralton yu'un ta yosilal, pero te tsbosi yacan, ta xyal ta 

lum. Te ta xlaj o sc'oplal. 

20‘Yan xa boch'o ch-och ta xq'uexol. Li q'uexolile chlic sva'an jtsobpatanetic sventa 

ac'o oyuc sc'ulejal li slumale. C'alal me i'ech' jayibuc c'ac'ale, ta xich' milel, pero muc 

ta satilaluc, muc ta pleitouc. 

21‘Ts'acal ta xlic ochuc ta ajvalilal jun vinic noxtoc ti mu'yuc lec ilbile, ti mu x'ich'at 

ta muc' jech chac c'u cha'al ajvalile. Pero ta xlo'lavan, jech xu' yu'un ta x'och ta yabtel. 

22Li stsatsal yajcontrataque mu'yuc stu ta sat. Ta xules scotol; ta smil noxtoc li 

banquilal pale ti sventainoj li c'usi chapanbil yu'un Diose. 

23Ta sventa ti lec sna' xlo'lavane jech chlic spas ta co'ol yo'nton xchi'uc li yantic 

banamile. Jech ta sta lec stsatsal, ac'o me biq'uit lum no'ox. 

24Ta x'och batel ta jujun banamil ti bu toj c'ulejique, ti mu sna'ic me oy boch'o chc'ot 

ta stojolique. Ja' ta spas li c'usi mu'yuc jech spasic li smoltotac ijelovique. Ta spucbe 

yajsoldadotac scotol li c'usi toj lequique xchi'uc li c'ulejalil ta staic ta pasc'ope. Ta 

xchapan lec c'u x'elan xu' yu'un tstsal li lumetic ti lec setbilic ta coraltone, pero 

mu'yuc ep c'ac'al jech tspas. 

25‘Ta spas ta tsots yo'nton ta sventa ti lec xu' yu'une, jech ta xbat stsac ta c'op li ajvalil 

ta sure; ta xchi'in batel epal soldadoetic yu'un. Jech ec li ajvalil ta sure ta xbat stsac ta 

pleito xchi'uc epal soldadoetic yu'un. Ja' toj tsotsic li yajsoldadotaque, pero mu xu' 

yu'un stsalel li yajcontrae yu'un macbil sat yu'un xchi'iltac; chapal sc'oplal lec c'u 

x'elan chich' aq'uel ta c'abal ta mucul. 

26Ja' no'ox te chchapanbat sc'oplal yu'un li boch'otic co'ol chve'ic xchi'uque, jech 

tsalbil chcom o li yajsoldadotaque; ep ta xchamic. 

27Li chib ajvaliletic le'e ja' no'ox puru chopol c'usi tsc'an tspasic. Chotolic ta jun mexa 

chchapanic puru epalc'op, pero mu'yuc c'usi stu o, yu'un muc to ja'uc yorail jech chc'ot 

ta pasel. 

28C'alal tsut ta yosilal li ajvalil ta nortee, toj ep sc'ulejal tsta batel. Ta xlic scontrain li 

c'usi xchapanoj Diose; ja' no'ox tspas li c'usi tsc'an yo'ntone, jech tsut o batel ta 

slumal. 

29C'alal me la sta yorail c'usi ora albile, ta xbat yan velta ta pasc'op ta sur, pero mu xa 

lecuc ta xloc' yu'un jech chac c'u cha'al ta sba veltae. 

30Yu'un ta xtal contrainatuc yu'un yan soldadoetic te chliquic tal ta Quitim; ta barco 

chtalic. Jech chlic xi'uc sutel. Ts'acal ta xlic sc'ac'al yo'nton yu'un li c'usi chapal yu'un 

Dios ta sventa yu'untaque. Ta spas li c'usi tsc'an yo'ntone, xchi'uc chlic spas ta co'ol 

yo'nton xchi'uc li boch'otic scomtsanojic c'usi xchapanoj Diose. 

31‘Ta xlic yajsoldadotac ti lec tsotsique; ta sbolibtasic li ch'ulnae xchi'uc li coraltone, 

xchi'uc ta slajesbeic sc'oplal li milbil matanal chich' aq'uel ta stojol Dios scotol 

c'ac'ale. Ja' te ta xaq'uic ta ch'ulna li c'usi toj chopol chil Diose. 

32Toj lec sna' c'u x'elan tslo'la ta sc'op li boch'otic mu sc'an xch'unic c'usi chapal 

ono'ox yu'un Diose. Yan li boch'otic xotquinic lec ta melel li Dios yu'unique lec tsots 

yo'ntonic; chaq'uic persa, jech mu xlajic ta lo'lael. 

33Li jchanubtasvanejetic te ta lume ep boch'otic ta sbijubtasic, pero c'alal ch-ech' 

jayibuc c'ac'ale, ta xich'ic milel, ta xich'ic chiq'uel ta c'oc', ta xich'ic chuquel batel ta 

yan banamil, xchi'uc chich'ic pojbel c'usitic oy yu'unic. 

34C'alal ja'o jech oy svocolique, ta staic coltael jutuc, jech ep boch'otic ta snaban sbaic 

ta stojolic ta scoj ti staic coltael chilique. 

35Ja' no'ox jech ec li jchanubtasvanejetique oy jayibuc ta xich'ic uts'intael ec, pero ja' 

sventa slecubtaselic, stuq'uibtaselic, ja' to me its'aqui li yorail c'usi ora albil yu'un 

Diose. 

36‘Li ajvalil ta nortee ta spas scotol li c'usi tsc'ane. Ep ta stoy sba; muc' chac' sba ta 

stojol scotol li diosetique, xchi'uc bats'i chopol c'usi chal ta stojol li bats'i Diose. Lec 

chbat yu'un scotol, ja' to me la sta yorail ch-ac'bat stoj smul yu'un Diose, yu'un li c'usi 

chapanbil yu'un Diose ta persa ta spas. 

37Mu xich' ta muc' li diosetic yu'un smoltotaque xchi'uc li diosetic yich'ojic ta muc' 

antsetique. Me junuc dios mu'yuc stu ta yo'nton, yu'un ja' no'ox stuc muc' cha'ay sba. 

38Ja' no'ox chich' ta muc' li dios yu'un tsatsal coraltonetique, ja' li dios ti muc xotquin 

li smoltotac ta vo'onee. Chac'be smotonin c'anal taq'uin, saquil taq'uin, lequil tonetic, 

xchi'uc li c'usitic toj toyolic stojole. 

39Ta sventa dios yu'un yan lum ta stsal li lumetic ti lec setbilic ta coraltone. Li 

boch'otic ta x'ich'at ta muc' yu'une toj muc' yabtel chac'be; chac' lec ta ich'el ta muc', 

xchi'uc chac'be smotonin jsep banamil. 

40‘C'alal chc'ot yoraile, li ajvalil ta sure chlic stsac ta pleito li ajvalil ta nortee, pero li 

ajvalil ta nortee ta xbat yac' jech chac c'u cha'al tsatsal ic'al vo'; chbat xchi'uc epal 

caretaetic, epal soldadoetic cajajtic ta ca' xchi'uc epal barcoetic. Ta x'och batel ta 

yosilal; ta xc'ot sbut'iic, ta xjelovic batel. 

41Ta xc'ot ochuc ta lequil banamil yu'un Israel noxtoc. Ep cristianoetic ta smil; ja' xa 

no'ox ta xcolic comel li Edom, li Moab, xchi'uc ep to chcolic comel te ta Amón. 

42Ta x'och batel ta sc'ob epal banamil, xchi'uc ch-och ta sc'ob c'alal ta Egipto. 

43Ta xu'unin scotol li c'anal taq'uin, li saquil taq'uin, xchi'uc li c'usitic toyolic stojol, li 

c'usitic c'upilic sba te ta Egiptoe. Li Libia xchi'uc Etiopiae te ta snaban sbaic ta stojol. 

44Pero c'alal cha'ay a'yej chlic tal ta sloq'uem c'ac'al xchi'uc ta nortee, ta x'och xi'el ta 

yo'nton. Jech toj tsots chlic sc'ac'al yo'nton; bats'i ep boch'o chbat smil. 

45Ta sva'an naetic te ta o'lol yu'unic li nab xchi'uc li ch'ul vits te ta lequil banamile. 

Pero te no'ox tsta yorail ta xcham; mu'yuc boch'o chtal coltaatuc yu'un. 

Daniel 12 

Slajeb xa yorail 

1‘C'alal ja'o jech chc'ot ta pasele, ja'o chlic li banquilal j'almantal Miguele, ja' li boch'o 

tscolta achi'iltaque. ‘Ja' yorail chlic tsots vocol c'uuc sjalil. Li vocol chtale mu'yuc 

ono'ox bu jech c'otem ta pasel c'alal lic ayinuc li cristianoetique. Ja'o yorail chlic 

colicuc li achi'iltaque, ja' li boch'otic tsacajtic ta vun sbiique. 

2Ta xich'ic tijel liquel li boch'otic vayemic ta yut banamile. Oy jayibuc sventa ta 

xcuxiic sbatel osil; li yantique ja' sventa chbat yich'ic q'uexlal xchi'uc vocol ta sbatel 

osil. 

3Li boch'otic bijique sacmesanic no'ox jech chac c'u cha'al vinajel; li boch'otic la 

xchanubtasic, la sbijubtasic ep cristianoetique sbatel osil ja' jechic o jech chac c'u 

cha'al c'analetic. 

4‘Li vo'ote, Daniel, mu to me xavac' ta a'yel li c'usitic laj ava'ye. Ac'bo lec selloal 

noxtoc li vune, ja' to me la sta yorail slajebal c'ac'ale. Toj ep li boch'otic xtal xbatic 

no'ox ta sventa tsa'ic c'u x'elan ch-epaj sbijilique’, xiyutun. 

5“Vu'un li Danielune laj quil yan chib viniquetic va'ajtic ta jujujot ti' uc'um. 

6Li june jech la sjac'be li boch'o te va'al ta ba uc'ume; pasbil ta lino no li sc'u' slapoje: 

‘¿Baq'uin to chc'ot ta pasel li c'usi toj tsotsic toj labalic sbae?’, xut. 

7Li boch'o te va'al ta ba uc'ume la stoy muyel xchibal sc'ob ta vinajel, jech laj yal ta 

jamal ta stojol li Dios ti cuxul o sbatel osile: ‘Ta o'lol xchanibal jabil, ja'o c'alal chlaj 

sc'oplalic ta tsatsal uts'intael li yu'untac Diose, ja'o ta xc'ot ta pasel scotol’, xi. 

8“Laj ca'ay li c'usi laj yale, pero muc xca'ibe smelol. Jech la jac'be: ‘Cajval, ¿c'usi 

chc'ot ta pasel ti me i'ech' scotol le'e?’, xcut. 

9Jech laj yalbun: ‘Daniel, ac'o persa batel, yu'un li c'usitic laj yich' alele mucul to, ja' 

to me la sta li slajebale. 

10Ep boch'otic lecubenic, sacubenic, jun yutsilic chcomic. Li boch'otic chopol 

yo'ntonique ja' tspasic o batel li xchopolilique. Li boch'otic chopolique me junuc mu 

xa'ibeic o smelol li c'usi chc'ot ta pasele. Yan li boch'otic bijique cha'ibeic smelol. 



1532 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

11C'alal chlic yich' pajesel li milbil smoton Dios chich' aq'uel scotol c'ac'ale, c'alal to 

chich' va'anel ta ch'ulna li c'usi toj chopol chil Diose, ja' jmil xchi'uc chib ciento 

xchi'uc lajuneb yo'vinic (1,290) c'ac'al chbat. 

12Toj xcuxet no'ox yo'nton li boch'o jun yo'nton oe, ti smalaoj tsta jmil xchi'uc oxib 

ciento xchi'uc vo'lajuneb xcha'vinic (1,335) c'ac'ale. 

13Li vo'ote, Daniel, chac'ot c'alal to ta slajeb avorail, jun avo'nton chacux. Ts'acal 

chatots sventa chavich' li amoton ta slajebal c'ac'ale’, xiyutun li Gabriele”, xi li 

Daniele. 

Oseas 

Oseas 1 

Sc'oplal yajnil Oseas xchi'uc xnich'nab 

1Li Oseas xnich'on Beerie ic'opanat yu'un Muc'ul Dios ti c'alal ja'o i'ochic ta ajvalilal 

ta Judá li Uzías, Jotam, Acaz, xchi'uc Ezequiase, xchi'uc ti c'alal ja'o ochem ta 

ajvalilal ta Israel li Jeroboam xnich'on Joase. 

2Ja' jech la sliques ya'yej ta stojol Oseas li Muc'ul Diose, jech laj yalbe: “Bat ic'o jun 

jmulavil ants; ac'o ayinuc avalab anich'nabic achi'uc. Jech yalab jmulavil ants chc'otic. 

Yu'un li Israel banamile soquem o ta mulil yu'unic; svoc'oj sbaic o ta jtojol li 

israeletique, jech yalab jmulavil ants c'otemic”, x'utat. 

3Li Osease bat yic' li Gomer, stseb Diblaime, lic xchi'in yol; ivoc' jun squeremic. 

4Li Muc'ul Diose jech laj yalbe li Osease: “Jezreel xavac'be sbi li avunin quereme, 

yu'un jutuc xa sc'an xcac'be stoj smulic li smomnich'nabtac ajvalil Jehú ta scoj ti la 

smal ch'ich' te ta Jezreele. Jech chcac' lajuc o sc'oplal ti tspas mantal stuc li Israele. 

5Me la sta li sc'ac'alil le'e, vu'un ta jc'asbe li st'ilesubil sflecha Israel te ta soplejaltic 

Jezreele”, x'utat. 

6Li antse la xchi'in yol yan velta; tseb ivoc' yu'un. Li Muc'ul Diose jech laj yalbe li 

Osease: “Lo-ruhama xavac'be sbi li avunin tsebe, yu'un mu'yuc xa ta jc'uxubin o li 

smomnich'nab Israele; mu'yuc xa ta jts'icbe li smulique. 

7Yan li smomnich'nabtac Judae ja' c'ux ta co'nton. Vu'un jtuc ta jcolta, vu'un li Muc'ul 

Diosun yu'unique. Pero muc ta flechauc, muc ta espadauc, muc ta ca'eticuc sventa 

pasc'op, muc ta soldadoeticuc cajajtic ta ca' ta jcoltaic”, xi. 

8C'alal icom xchu' li Lo-ruhamae, lic xchi'in yol yan velta li antse; querem ivoc' yu'un. 

9Li Diose jech laj yalbe li Osease: “Lo-ammi xavac'be sbi li avunin quereme, yu'un li 

vo'oxuque muc xa jteclumalucoxuc, muc xa vu'cun Diosun avu'unic”, x'utat. 

Tsta coltael yan velta lum Israel 

10Pero ta to sta sc'ac'alil, li israeletique ja' jech yepal chbatic jech chac c'u cha'al yi' ta 

ti'nab ti mu stac' atel, ti mu stac' bisele. Li xq'uexol ti jech to'ox laj yich'ic albele: “Li 

vo'oxuque muc xa jteclumalucoxuc”, ti x'utatique, jech chlic albaticuc: “Vo'oxuc 

xnich'naboxuc cuxul Dios”, x'utatic. 

11Ja' yu'un li smomnich'nabtac Judá xchi'uc Israele ta xlic stsob sbaic yan velta; jun 

no'ox banquilal yu'unic ta xlic sva'anic. Buyuc no'ox banamilal oyic ta xtal stsob sbaic 

ta Jerusalén. Yu'un toj muc' sc'oplal li sc'ac'alil Jezreele. 

Oseas 2 

1Ja' yu'un jech xavalbeic li abanquil avits'inique: “Steclumal Dios”, utic. Jech 

xavalbeic li avix avixlalique: “Lec c'uxubinbiloxuc”, utic. 

Mu'yuc tuc' yo'ntonic ta stojol Dios li israeletique 

2Li Diose jech chayalboxuc: “¡Albeic ta sat smul li ame'ique, albeic ta jamal, yu'un 

mu xa ja'uc cajnil; muc xa vu'cun smalalun! Ac'o scomtsan yaq'uel ta ilel ta sat ti ja' 

jmulavil antse, ac'o sjip ta yo'nton li sc'upil vinictaque. 

3Yu'un naca me jloc'be sc'u' spoc', naca me t'anal jcomtsan jech chac c'u cha'al t'anal 

ono'ox ivoq'ue, naca me jcomtsan jech chac c'u cha'al xocol banamil, naca me puru 

taqui banamil chcom cu'un, jech xu' te ta xlaj o ta taqui-o'nal. 

4Mu'yuc ta jc'uxubinbe li yalabtaque, yu'un ja' yalab jmulavil. 

5Yu'un li ame'ique puru mulivajel la spas; li boch'o la svoq'uesoxuque la soques 

sc'oplal ti c'alal jech laj yale: ‘Ja' te chbat jchi'in li jc'upiltaque, yu'un ja' chiyac'bun 

jve'el xchi'uc ca'al; ja' chiyac'bicun jtsots, lino no, caceite, xchi'uc c'usitic chcuch'’, xi. 

6“Ja' yu'un ta jmacbe ta ch'ixetic li sbee; ta jmac ta coral, jech mu xa bu xjelov o. 

7Ta st'un batel li sc'upil vinictaque, pero mu sta; ta sa', pero mu sna' bu oy. Jech chlic 

yal: ‘Chisut batel, chbat jta li sba jmalale, yu'un ja' jun to'ox co'nton jchi'uc; yan li' ta 

orae mu junuc co'nton’, xi. 

8“Mu svules ta sjol ti vu'un laj cac'be li strigo, li ya'lel ts'usub, xchi'uc li yaceitee, 

xchi'uc ti vu'un laj quepajesbe li saquil taq'uin, li c'anal taq'uin laj yac' ta stojol Baale. 

9Ja' yu'un ta xquich'be sutel li jtrigo ti c'alal yorail chloq'ue, xchi'uc li ya'lel jts'usub ti 

c'alal yorail chyijube, xchi'uc ta jpojbe sutel li stsots, li slino no cac'ojbe sventa tsmac 

sba oe. 

10Ja' yu'un ta sat yajmultac ta xcac' ta ilel ti t'anale, mu'yuc boch'o xu' tscolta loq'uel ta 

jc'ob. 

11Ta jlajesbe sc'oplal o li xcuxetel yo'ntone, li q'uinetic yu'une, li q'uin c'alal ch-uninaj 

ue, xchi'uc li sc'ac'alil chcux yo'ntone, xchi'uc scotol li muc'tic q'uinetic yu'une. 

12Ta xculesbe o li ts'usubtic, xchi'uc li higotic yu'un ti jech laj yal ta sventae: ‘Li'i ja' 

laj yac'bicun li jc'upil vinictaque’, ti xie. Ta jc'atajesbe ta ch'ixtic, ja' chtal slo'ic li 

chonbolometic ta te'tique. 

13Ta xcac'be stoj ti jayib c'ac'al la xchic' pom ta stojol baaletique, xchi'uc ta sventa ti 

la sc'ac'ubtas sba lec ta staq'uinal xchiquin, ta snats' ti c'alal bat sta yajmultaque, yu'un 

la ch'ayun o ta yo'nton li vu'une”, xi li Muc'ul Diose. 

Li Diose c'ux ta yo'nton steclumal, ja' li Israele 

14“Ja' yu'un vu'un jtuc ta xlic jcha'c'an; ta xquic' batel ta xocol banamil, te ta jtijbe 

yo'nton. 

15Te ta xlic cac'be sutel li ts'usubtic yu'une; li soplejaltic Acore, ja' ta xc'ot ta smuc'ul 

yo'ntonic. Ja' te ta stac'bun li ca'yej jech chac c'u cha'al ta stsebal to'oxe; jech chac c'u 

cha'al la xch'un ti iloc' tal ta Egiptoe. 

16Me la sta li sc'ac'alil le'e jech chlic yalbun: ‘Jmalal’, xiyutun. Chlaj sc'oplal ti ‘Baal 

cu'un’, xiyutune”, xi li Muc'ul Diose. 

17Ta jch'aybe o ta ye sbi li baaletique, jech mu xa xloc' o ta ye. 

18“Ta yorail le'e oy c'usi lec ta jchapan ac'o spasic li chonbolometic ta te'tique, xchi'uc 

li mutetique, xchi'uc li quiletel chonetique, pero ja' sventa alequilalic. Jech noxtoc ta 

jloq'ues batel ta avosilalic li flechae, li espadae, jech mu'yuc c'op chava'yic, jun no'ox 

avo'ntonic. 

19J'ech'el chaquic'ot o sbatel osil; bats'i jnup jchi'il jbatic o jech chac c'u cha'al chal li 

leye, yu'un scotol co'nton jc'anojot. 

20Ta sjunul co'nton chquic'ot, jech chavotquinun ti vu'un Muc'ul Diosune. 

21Jech chcal vu'un li Muc'ul Diosune: Ta sc'ac'alil le'e ta jtac'be sc'op li vinajele; li 

vinajele ta stac'be sc'op ec li banamile. 

22Li banamile ta stac'be sc'op ec li trigo; li ya'lel ts'usub xchi'uc li aceitee jech ta 

stac'beic sc'op ec li Jezreele. 

23Ta jts'un lec ta banamil, ja' cu'untac chc'otic o; ta xlic jc'uxubin li Lo-ruhamae. Li 

Lo-ammie jech chlic calbe: ‘Vo'ot jteclumalot’, xcut. Jech chiyalbun ec: ‘Vo'ot Diosot 

cu'un’, xiyutun”, xi li Muc'ul Diose. 

Oseas 3 

Sc'oplal Oseas xchi'uc jmulavil ants 

1Jech laj yalbun noxtoc li Muc'ul Diose: “Batan, bat xa ic'o, bat c'ano yan velta li 

avajnile, ac'o me c'anbil yu'un yan vinic, ac'o me jmulavil ants. Yu'un jech jc'anoj ec li 

israeletique, ac'o me ja' chich'ic ta muc' li yantic diosetique, ac'o me tsve'ic li pan 

pasbil ta taqui sat ts'usub ti chac'beic smotonin li diosetic yu'unique”, xiyutun. 

2Jech la jman ta vo'lajunsep (15) saquil taq'uin, xchi'uc oxib ciento xchi'uc lajuneb 

xcha'vinic (330) anmul cebada. 

3Jech laj calbe: “Vo'ot cu'unot o ep jabil. Mu xa me xamulivaj, mu xa me xavac' aba 

ta yan vinic, jech jun co'nton o ta atojol ec li vu'une”, xcut. 

4Yu'un li israeletique ta to sta yorail ti ep c'ac'al mu'yuc ajvalil, mu'yuc jpasmantal 

yu'unique. Xchi'uc mu'yuc chaq'uic milbil matanal, mu'yuc tsva'anic tonetic sventa 

chich'ic ta muc'; mu'yuc c'u'il sventa pale, xchi'uc mu'yuc loc'ometic yu'unic ta snaic. 

5Ts'acal to ja'o chlic sutes yo'ntonic, chlic sa'ic li Muc'ul Dios yu'unique, chlic sa'ic li 

smomnich'on Davide, ti ja' ajvalil yu'unique. Ta slajebtic batel c'ac'ale ta xlic yich'ic ta 

muc' li Muc'ul Diose, jech ta xich'ic scotol li c'usitic ac'bilic yu'une. 

Oseas 4 

Smul israeletic xchi'uc paleetic 

1Israeletic, a'yo ava'yic c'usi chal li Muc'ul Diose. Chalbe ta jamal smul li jnaclumetic 

li' ta avosilalique, yu'un mu'yuc xa c'usi melel, mu'yuc xa c'uxubinel; mu'yuc xa 

boch'o xotquin Dios li' ta avosilalic. 

2Ja' no'ox epajem li epalc'ope, li lo'lavaneje, li milvaneje, li eleq'ue, li mulivajele, 

xchi'uc li sa' c'ope. Isoc xa o ta j'ech'el, puru milbail xa no'ox. 

3Ja' yu'un ta xlic yat yo'nton li banamile; ta xyavinicajic li boch'otic te nacalique. Li 

chonbolometic ta te'tique, li mutetic ta vinajele, xchi'uc li choyetic ta nabe ta xchamic. 

4“Paleetic, mu me xatsac ta c'op achi'ilic mu me boch'o xavutic, yu'un mu'yuc lec 

chava'yic ec me jech chaspasboxuc achi'iltaquique. 

5Ta c'ac'altic lec chavich' li vo'oxuque; ta ac'ubaltic chich' ec li j'alc'opetique, ta 

jtu'pbe o sc'oplal li ats'unubalique. 

6Li jteclumale laj yich'ic ulesel, yu'un muc sna'ic spasel c'usi lec. Ta sventa ti laj ajip 

comel li abijile, jech ta jipot loq'uel ta paleal ec. Ta sventa ti lach'ay ta avo'nton 

mantaletic cu'un, vu'un li Diosun avu'une, jech ta jch'ay ta co'nton ec li 

amomnich'nabtaque. 

7“C'alal i'epajic li paleetique, i'epaj noxtoc li smulic ta jtojole, jech ta jc'atajesbeic ta 

xq'uexlalic ec li yich'elic ta muq'ue. 

8Ja' xa te xve' o cha'yic ta smul li jteclumale, toj jun xa yo'ntonic ti c'alal tspasic c'usi 

chopole. 

9Li jteclumale co'ol ta jpasbeic xchi'uc li paleetique; ta xcac'be stojic li c'usi la 

spasique. 

10Ta sventa ti la scomtsanbeic yabtel li Diose, ac'o me ta xve'ic, pero mu xnoj 

xch'utic; ta xmulivajic, pero mu x'epajic o. 

Ja' laj yich'ic o ta muc' sloc'obal yantic diosetic li israeletique 

11“Li mulivajele, li yuch'el pasem ya'lel ts'usube ja' chch'ayes li c'usi lec ta nopele, li 

c'usi lec ta pasele. 

12Li jteclumale ja' tsc'anbeic coltael li te' yich'ojic ta muq'ue; ta jbej te' tsjaq'uic li c'usi 

chc'ot ta pasele. Yu'un lo'labilic o yu'un mulil jech chac c'u cha'al jmulavil ants. Ja' 

stamojic o li chopol bee; ja' la scomtsanic o Dios ta scoj ti puru mulil tspasique. 

13Chaq'uic milbil matanal ta jol vitsetic, xchi'uc la xchiq'uic pom ta bic'tal vitsetic, ta 

yolon tulantic, ta álamo te'tic, xchi'uc ta yolon c'antulantic ti bu lec pimic yanale. Ja' 

yu'un te imulivajic o li tsebetic yu'unique; la sc'opanic yan viniquetic li yalibique. 

14Pero mu'yuc ta xcac'be stoj smulic li tsebetic avu'unic ti chmulivajique; mu'yuc ta 

xcac'be stoj smulic li avalibic ti tsc'opanic yan vinique. Yu'un vo'oxuc atuquic ba'yuc 

chabatic ta stojol li jmulavil antsetique, xchi'uc co'ol chavaq'uic milbil matanal 

achi'uquic li chopol antse. Ja' yu'un sjunul jteclum ta xyalic o ta lum, yu'un mu'yuc 

sbijilic. 

15“Me chamulivaj li vo'ote, Israel, jechuc, pero mu me sa' smul ec li Judae. Mu me 

xabatic ta Gilgal xchi'uc ta Bet-avén; mu me xloc' ta aveic jbi: ‘Yiloj Dios’, mu me 

xachiic. 

16Yu'un li vo'ote, Israel, laj avoc' aba ta jtojol jech chac c'u cha'al tsebal vacax ti toj 

simarone. Mu'yuc xa ta jsa'bot ave'el jech chac c'u cha'al unin chijetic ti chich' sa'bel 

lec sve'ele. 

17Li Efraine laj xa yac' sba o ta stojol li sloc'obaltac sdiosique. ¡Jechuc! Ac'o spas 

c'usi tsc'an yo'nton stuc. 

18Batem yo'nton o ta yacubel; muc x'ech' yo'ntonic o ta mulivajel. Li banquilaletic 

yu'unique ja' la sc'anic o li c'usi chac' q'uexlale. 

19Ja' yu'un ta xcuchatic batel yu'un jun muc'ta ic'; te ta xyalic o ta q'uexlal, yu'un altic 

ti laj yac'beic smoton li sdiosique. 

Oseas 5 

1“Paleetic, a'yo ava'yic; israeletic, ts'e'ano lec achiquinic; smomnich'nab ajvaliletic, 

tuc'ulano lec ava'yic. Yu'un ja' ta aventaic li stojol mulile, yu'un li vo'oxuque xco'laj 

xchi'uc jyacvanej lac'otic te ta Mizpa; vo'oxuc laj alich'anbeic yoc' ch'ojon te ta vits 

Tabor. 

2Solel yolbaj laj anatubtasbeic xchac li joc' te ta soplejaltic Sitime, ja' yu'un ta 

xcac'boxuc atoj amul acotolic. 

3Li Efraine lec xcotquin; li Israele lec jna' c'u x'elan oy. Li Efraine xco'laj xchi'uc 

mulivajem ta jtojol; li Israele sbolibtasoj xa sba”, xi li Muc'ul Diose. 

4Mu xa x'aq'ue suticuc tal ta stojol Dios yu'unic ta scoj ti chopol c'usi tspasique, yu'un 

ja' ventainbilic o yu'un li stsatsal mulile, jech mu xa xotquinic o li Muc'ul Diose. 

5Li stoyobbail Israele ja' chlic joybijuc ta scontra stuc. Li Efraine te chlic sbosi yacan 

ta smul stuc; jech ec li Judae te nabal chyalic ta lum. 

6C'alal tsa'ic li Muc'ul Diose, chac'beic smotonin xchijic xvacaxic, pero mu staic, 

yu'un laj xa svoc' sba batel ta stojolic. 

7Yu'un mu junuc yo'ntonic ta stojol li Muc'ul Diose; i'ayin xnich'onic, pero yan o 

boch'o la stotin yu'unic. Ta sventa ti jech la spasique, ta anil no'ox chlajic; jech chbat o 

ta yan li yosil sbanamilique. 

Ta stoj smul li Israel xchi'uc Judae 

8¡Jupanic cachu te ta Gabaa; jupanic oq'ues te ta Ramá! ¡Avananic sventa pasc'op te ta 

Bet-avén! ¡Batan me ta pasc'op, Benjamín! 

9Li Efraine yavnaijem chcom o ti c'alal tsta yorail tstoj smule, yu'un chcac' ta ilel ta 

stojol scotol jaychop israeletic ti melel chc'ot ta pasel c'usi chcale. 

10Jech chal li Muc'ul Diose: “Li banquilaletic ta Judae ja' jechic jech chac c'u cha'al li 

boch'otic ta snet'ic jelovel sts'aquil osile. Ja' yu'un ta jmalbe tal ta sbaic jech chac c'u 

cha'al pulel ta vo' li sc'ac'al co'ntone. 

11Li Efraine uts'intabil chcom; pech'bil ta teq'uel chcom ta scoj smul, yu'un ja' lec laj 

ya'ay laj yich' ta muc' li c'usi mu'yuc stue. 

12Ja' yu'un li vu'une chicom jech chac c'u cha'al xjoch' ta stojol li Efraine; chicom jech 

chac c'u cha'al jc'uxte' ta stojol li Judae. 

13C'alal tsacbil ta chamel cha'ay li Efraine, c'alal chil ti chc'a' sbec'tal li Judae, li 

Efraine ta xbat sc'an coltael ta stojol li ajvalil ta Asiriae; ta stac batel j'almantal ta 

stojol li muc'ta ajvalile. Pero mu xu' yu'un chcoltavan; mu xpoxtaj yu'un li chamele. 

14Li vu'une xco'laj xchi'uc leonun chic'ot ta stojol li Efraine; xco'laj xchi'uc ch'ium 

león chic'ot ta stojol li Judae. Vu'un jtuc chbat jlilin, chbat jvoch'i; mu'yuc boch'o 

tscolta loq'uel ta jc'ob. 

15“Ta ora chisut batel yo' bu oyune, ja' to me laj yotquinic li smulique, ja' to me tal 

sa'icune. C'alal me oy svocolique, ja' to chisa'icun”, xi li Diose. 

Oseas 6 

Tsc'an Oseas ti tsutic ta stojol Muc'ul Dios li israeletique 

1La'ic acotolic, sutcutic batel ta stojol li Muc'ul Diose. Ja' laj yac' jvocoltic, ja' 

chixpoxtautic noxtoc; ja' la syayijesutic, ja' chixpixbutic noxtoc. 

2Ta jun chib no'ox c'ac'al xu' chijtsatsub yu'un; ta yoxibal c'ac'ale chiscuxesutic lec, 

jech lec cuxul chijcom ta stojol. 

3Cac'tic persa yotquinel batel li Muc'ul Diose. Ta ono'ox xtal ta jtojoltic, jech chac c'u 

cha'al sac osil ti chtal ono'oxe. Ta ono'ox xtal ta jtojoltic, jech chac c'u cha'al vo' ti sob 

chyal, xchi'uc ti ts'acal chyale. 

Sc'oplal c'usi laj yal li Muc'ul Diose 

4Jech chal li Muc'ul Diose: “¿C'usi xu' ta jpasbot Efraín? ¿C'usi xu' ta jpasbot Judá? Li 

c'anel avac'ojbicune ta sacch'ay batel jech chac c'u cha'al lumal toc ta jujun sob; ta x'ul 

batel jech chac c'u cha'al job osil ta jujun sob. 

5Ja' yu'un biq'uitic la jlilinoxuc ya'yel ta sventa c'usi laj yal li j'alc'opetic cu'une, la 

jmiloxuc ta sventa li c'usi laj cale. Li chapanel cu'une xleblej no'ox tal ta atojolic jech 

chac c'u cha'al sacsevul. 

6Yu'un ja' ta jc'an ti j'ech'el chac'anicune; mu ja'uc no'ox ta jc'an ti chamilbicun 

jmotone. Ja' tsots sc'oplal chca'ay ti chavotquinicun vu'un li Diosune; mu ja'uc no'ox 

tsots sc'oplal ti chachic'bicun jmotone. 

7“Li cu'untaque ja' co'olic jech chac c'u cha'al li Adane; la soquesic li c'usi jchapanoje 

jech la sta smulic ta jtojol. 

8Li Galaade ja' lum ti toj chopol c'usi tspasique; solel bonolic o ta ch'ich'. 

9Li paleetique ja' jechic jech chac c'u cha'al jtsob j'eleq'uetic ti oy boch'o tsmalaic ta 

bee. Ja' jech chmilvanic te ta sbelal Siquem li paleetique, ja' yu'un la spasic o li c'usi 

toj chopol ta pasele. 

10Li smomnich'nabtac Israele toj ep xchopolilic laj quil. Li Efraine mulivajem ta 

jtojol; li Israele sbolibtasoj sba o. 

11Li vo'ote Judá, chapal xa cu'un c'usi ora chavich' tuch'el loq'uel. “C'alal ta jc'an ta 

jcolta loq'uel tal ta yan banamil li jteclumale, 

Oseas 7 

1c'alal ta jc'an ta jpoxta li Israele, ja' ta xlic vinajuc smul li Efraine; ta xlic vinajuc 

xchopolil li Samariae. Yu'un scotolic puru lo'lavanej tspasic. Ta x'och elec'ajicuc ta 

nanatic; ta xbat svilubtaic li cristianoetic ta xoraltique, yu'un tspojbeic c'usi oy 

yu'unic. 

2Mu snopic ti jna'ojbe scotol li smulique. Setubil chc'otic yu'un li c'usi tspasique, 

yu'un scotol c'ac'al oy ta jsat. 

Chopol yabtelic li ajvaliletique 

3“Li ajvalile xcuxet no'ox yo'nton yu'un li xchopolilic cu'untaque; li banquilaletique ja' 

xa lec cha'yic ti puru epalc'op tspasic li jteclumale. 

4Scotolic puru jpasmuliletic; ja' jechic jech chac c'u cha'al horno ti te tsanal o sc'ac'al 

ti muc persauc chchuch li jpaspan c'alal chlic svots' arinae xchi'uc ti c'alal to chpajube. 

5C'alal ja' sq'uinal li ajvalil yu'unique, li banquilaletique ibolibic ta pasem ya'lel 

ts'usub, c'alal ta ajvalil mu xa'ay ti co'ol tstsacbe sba sc'obic xchi'uc li jlabanvanejetic 

yu'une. 

6Ja' laj yac' yo'ntonic o spasel c'usi chopol jech chac c'u cha'al horno ti te tsanal oe. 

Ac'o me chvay sjunul ac'ubal li yajval hornoe, pero te tsanal o c'alal to tsacub osil. 

7Tsanajtic scotolic jech chac c'u cha'al horno, jech laj yulesic li jchapanvanejetic 

yu'unique. Iyalic ta lum scotol li ajvaliletique, me junuc mu'yuc xa boch'o ta sc'anbun 

vocol. 

Li israeletique la svoc' sbaic ta stojol Dios 

8“Li Efraine capijem xa ta yantic lum. Li Efraine ja' jech chac c'u cha'al vaj ti jot no'ox 

ta'ajeme. 

9Mu sna' ti ja' ilajesbat stsatsal yu'un li yanlum cristianoetique, xchi'uc mu sna' ti 

sacuben xa sbejlijil sjole. 

10Li stoyobbail Israele ja' chlic sva'an sba ta scontra stuc. Pero mu ono'ox sut o ta 

stojol li Muc'ul Dios yu'une; mu'yuc bu chlic sa', mu'yuc bu chlic st'un. 

11Li Efraine ja' jech chac c'u cha'al stsumut ti mu sna' c'usi tspase. Yu'un chbat sc'an 

coltael yu'un li Egiptoe; ts'acal te chbat ta stojol Asiria noxtoc. 

12C'alal ta xbate, ta jlich'anbe jch'ojon ta sbeic; ta x'ochic ta yoquil jech chac c'u cha'al 

mutetic. C'alal chvinaj ti ep xviletic tale, ta xcac' bajicuc yalel, jech te ta jtsaquic o. 

13“¡Toj abul sbaic ti la snamajes sbaic ta jtojole! Ta xtal slajel xchamelic ta scoj ti 

stoyoj sbaic ta jtojole. Ta jc'an ox ta jcoltaic, pero ch-epalc'opojic ta jtojol. 

14Ac'o me x'avetic ta sc'anel vocol ta jtojol ta svayabic, pero muc ta scotoluc yo'nton 

chisc'opanicun. C'alal chisc'anbicun trigo xchi'uc ya'lel ts'usube, ta sbojilan sbec'talic, 

jech ta stoy sbaic ta jtojol. 

15Ac'o me vu'un la jbijubtasic, ac'o me vu'un laj cac'be stsatsal yoc sc'obic, pero 

chopol c'usi tsnopilanic ta jtojol. 

16Mu ja'uc li' italic ta jtojol, vu'un ti oyun ta toyole. Ja' jechic jech chac c'u cha'al 

st'ilesubil flecha ti mu xt'abe. Li banquilaletic yu'unique ta xmilatic ta espada ta scoj ti 

stoyoj sbaic xchi'uc yeique, jech chich'ic na'leel o yu'un li egiptoetique”, xi li Diose. 

Oseas 8 

I'ilin Dios ta scoj ti ja' chich'ic ta muc' sloc'obal diosetic li israeletique 

1Jech chal li Diose: “Jupano li oq'uese, yu'un ac'o yaluc tal stojol mulil ta stojol li 

cu'untaque; ja' jech chyal tal jech chac c'u cha'al xic. Yu'un muc xich'ic ta muc' li c'usi 

jchapanoje; la stacchiquintaic li mantaletic cu'une. 

2Ta to x'avanic ta jtojol li israeletique: ‘Dios cu'un, jna'ojcutic ti vo'ot Diosot 

cu'uncutique’, xiic. 

3Pero li Israele la sbaj li c'usi leque, ja' yu'un ac'o nutsatuc yu'un li yajcontrae. 

4“Li ajvaliletic yu'unic la sva'anique muc t'ujbiluc cu'un; c'alal la st'ujic li 

banquilaletic yu'unique, muc xca'ay. La spasic loc'ometic ta saquil taq'uin, ta c'anal 

taquin sventa chich'ic ta muc', pero ja' no'ox sventa chich'ic ulesel o. 

5Samaria, toj chopol chquil li sloc'obal ch'ium vacax laj avich' ta muq'ue. Bats'i 

ilinemun ta sventa, yu'un mu xalecubic yu'un. 

6Li sloc'obal ch'ium vacax ta Samariae mu ja'uc Dios. Pasbil no'ox ta c'abal yu'un li 

boch'o lec sna' spasel te ta Israele, ja' yu'un ta xich' lilinel. 

7Yu'un puru chopol c'usi la sts'unic, jech puru vocol ta sc'ajic. Mu'yuc chac' sat li 

strigoique, jech mu'yuc tspasic o harina. Me oy bu iloc' jutuc yu'unique, yan 

cristianoetic ta sve'ic. 

8¡Ta xich' tsalel o li Israele! Mu'yuc stu ch-ilat o te ta stojol yanlum cristianoetic jech 

c'u cha'al bin ti mu'yuc stue. 

9Yu'un ja' ibatic ta stojol li Asiriae, ja' jechic jech chac c'u cha'al te'tical buro ti toj 

simarone. Li Efraine la sman ta taq'uin li boch'otic tsc'an tsco'lajes yo'nton xchi'uque. 

10Ac'o me smanojic ta taq'uin li yantic banamile, pero vu'un ta jpuquic batel, yu'un 

ac'o ac'batuc svocolic yu'un li muc'ta ajvalil ta Asiriae. 

11“Li Efraine la spas ep scajleb matanaletic sventa chch'ay smul, pero ja' no'ox itun ta 

sventa la sta smul o. 

12Ac'o me la jts'ibabeic li lequil mantaletic cu'une, pero toj yan o ta a'yel laj ya'yic. 

13Lec xa'yic yaq'uel li milbil matanale xchi'uc sti'bel li sbec'tale, pero mu'yuc lec 

chquil li c'usi tspasique. Mu xch'ay ta co'nton li c'usi chopol tspasique. Ta xcac'be stoj 

li smulique, jech ta sutic batel ta Egipto banamil. 

14Li Israele la spas muc'tic pasubmantaletic; ich'ay ta yo'nton li Jpasvanej yu'une. Li 

Judae la spas ep lumetic setbilic lec ta coralton, pero vu'un ta xcac'be sc'ac'al li 

lumetic yu'une, jech ta xc'ac' o li spasubmantal ajvaliletique”, xi li Diose. 

Oseas 9 

Li Osease laj yal ti tstoj smul li Israele 

1Israel, mu me xcuxetuc no'ox avo'nton; mu me xabitubajuc no'ox jech chac c'u cha'al 

li yantic lume, yu'un mulivajemot, laj xa acomtsan li Dios avu'une. Toj lec ava'ay 

xch'amel stojol ti lamulivaj te ta smajubiltac trigoe. 

2Mu'yuc chloc' atrigoic xchi'uc ya'lel ats'usubic; mu'yuc chabalinic li ya'lel 

ats'usubique. 

3Muc teuc chanaquiic o ta sbanamil li Muc'ul Diose. Li Efraine persa tsut batel ta 

Egipto xchi'uc ta Asiria; te tsve'ic ve'liletic ti mu stac' chave'ique. 

4Mu'yuc xa bu chavaq'uic o ya'lel ts'usub ta stojol li Muc'ul Diose, xchi'uc mu'yuc xa 

stu cha'ilbatic li milbil matanal chavaq'uique. Ja' jech cha'ilbatic jech chac c'u cha'al 

ve'lil sventa at-o'nton, ti chopol chcom li boch'o tsve'e. Yu'un li ve'lil le'e ja' no'ox 

sventa chave' atuquic; mu xu' chavich'ic batel ta xch'ulna li Muc'ul Diose. 

5¿C'usi chapasic ti c'alal tsta yorail muc'ta q'uin yu'un li Muc'ul Diose, xchi'uc ti c'alal 

tsta sc'ac'alil chapasic li yan q'uine? 

6Me lacolic to ta milele, ja' ta stsoboxuc batel li Egiptoe; te chavich'ic muquel ta 

Menfis. Li saquil taq'uin avu'unique ta xpix ta ch'ixetic; li anaique ta xmac ta chopol 

vomoletic. 

7¡Ic'ot xa yorail chtal li vocole! ¡Ista xa sc'ac'alil chtal li stojol mulile! Israeletic, ta to 

xavilic ti ta melel ja' xa yoraile. Ac'o me jech chavalic li' ta orae: “Li j'alc'ope ja' jun 

bol cristiano. Li vinic ti chc'opanat yu'un Dios yaloje vovijem sjol”, xachiic. Ja' ta scoj 

ti toj chopoloxuque, ti toj chopol avo'ntonic cu'une. 

8Li Dios cu'une yac'ojun ta toyol q'uelub osil ta stojol li Efraine. Pero li vo'oxuque 

chac'an chayaquicun ti buyuc no'ox chibate; c'alal te oyun ta ch'ulna yu'un Diose, te 

chacontrainicun. 

9Vo'oxuc ech'em chopol labatic jech chac c'u cha'al ta yorail Gabaae. Pero li Diose mu 

xch'ay ta yo'nton li amulique; ta ono'ox xayac'boxuc atojic. 

10Jech chal li Diose: “C'alal la jta li Israel ta vo'onee, toj xcuxet no'ox co'nton, jech 

chac c'u cha'al boch'o tsta sat ts'usub ta xocol banamil. Li amoltotaquic ta vo'onee ja' 

jech laj quilic jech chac c'u cha'al sba sat higo ti ba'yuc chyijube. Pero c'alal ibatic ta 

stojol Baal-Peore, laj yac' sbaic o ta q'uexlal ta stojol li c'usi mu'yuc stue. Toj chopol 

laj quilic o, jech chac c'u cha'al li c'usitic laj yich'ic ta muq'ue. 

11Li slequilal yutsilal Efraine chvil batel jech chac c'u cha'al mut. Jech mu'yuc xa 

chvoc' ololetic yu'unic; mu'yuc xa ch-ayin xch'ut antsetic; mu'yuc xa ta xchi'in yolic o. 

12Ac'o me oy bu chch'i li squeremique, ta jpojbeic loq'uel ta stojolic. ¡Toj abul sbaic 

ec c'alal me ta jvoc' jba loq'uel ta stojolique! 

13Li Efraine ja' jech chquil jech chac c'u cha'al lum Tiro ti oy ta lequil banamile, pero 

tsta yorail persa tsloq'ues batel xnich'nab sventa chac' ta milel”, xi li Diose. 

14Muc'ul Dios, pasbo li c'usi anopoj chapasbee. Paso mantal ti ac'o yaluc yol 

xnich'onique; ac'o mats'uc o ya'lel xchu' li antsetic yu'unique. 

15Jech chal noxtoc li Diose: “Te ta Gilgal lic spasic scotol li c'usitic chopole, ja' te lic 

jbajic o tal. Ta scoj xchopol abtelic ta jloq'uesic o ta jna; mu'yuc xa bu ta jc'anic o. 

Scotol li banquilaletic yu'unique puru jbajmantaletic. 

16Li Efraine ochbajem xa ta be yu'un xtuch'emal taquin xa li yibele; mu xa xac' o sat. 

Ac'o me ch-alaj chnich'najic to, vu'un ta jmilbe”, xi li Diose. 

17Li cristianoetic le'e chbajatic o yu'un li Dios cu'une yu'un mu sc'an xich'beic ta muc' 

li sc'ope. Jech buyuc xa no'ox chch'ayic o batel ta yantic banamil. 

Oseas 10 

Laj yich' jinesel o li scajleb matanaletic ta Israele 

1Li Israele ja' jech chac c'u cha'al jtec' ts'usub ti pim yanal xchi'uc ti toj pim chac' sate. 

C'alal chpimaj sate, ch-epaj scajleb matanaletic sventa yan diosetic noxtoc. C'alal 

chlecub li yosilale, chlecub chich' pasel tonetic sventa chich'ic ta muc' noxtoc. 

2Li Israele cha'jot smacoj, ja' yu'un ta xich'be stojol li smule. Li Diose ta slilinbe li 

scajleb matanaletic yu'une; ta xvoch'be o scotol li tonetic ti chich'ic ta muq'ue. 

3Jech chlic yalic: “Mu'yuc ajvalil cu'untic, yu'un muc xquich'tic ta muc' li Muc'ul 

Diose. Ac'o xa'ox me oy ajvalil cu'untic, ¿me xu' yu'un chiscoltautic ti jechuque? 

4Yu'un ja' no'ox chalilanic ti ep c'usi tspasique; ep c'usi chalic ta stojol li Diose. Ep 

c'usi chchapanic, pero mu xc'ot ta pasel yu'unic. Ja' yu'un li chapanel chtal ta 

stojolique xojoban no'ox ta nich jech chac c'u cha'al ch'ail vomol ti ch'iemic bu lec 

locbil li banamile”, xiic. 

5Li jnaclumetic ta Samariae ta xniquic ta xi'el ta scoj c'usi chc'ot ta pasel ta stojol li 

sloc'obal ch'ium tot vacax ta Bet-avene. Scotol jteclum xchi'uc paleetic ta xoc'taic, 

yu'un ich'ay xa o batel li slequilal yutsilale. 

6C'alal ta ch'ium tot vacax ta xich' ich'el batel ta Asiria sventa smoton li muc'ul 

ajvalile. Li Efraine ta sta q'uexlaltasel; li Israele yalem ta q'uexlal chcom ta scoj li 

c'usi xchapanoje. 

7Li ajvalil ta Samariae ta xch'ay o batel jech chac c'u cha'al basal te' ti chcuchat batel 

ta uc'ume. 

8Li toyol c'opojebaletic bu ta sa' smulic li israeletique ta xich' lilinel. Li scajleb 

matanaletic yu'unique ta xpix ta ch'ixetic. Jech chlic yalbeic li muc'tic vitsetique: 

“¡Nac'uncutic!”, xutic. Jech chalbeic li bic'tal vitsetique: “¡Loman tal ta sba 

cac'olcutic!”, xutic. 

Ch-ac'bat stoj smul yu'un Dios li Israele 

9Jech chal li Diose: “Israel, ta Gabaa no'ox lic asa' tal li amulic. Yoquel abats'il spasel 

o c'alal to tana. Jech ta stsacatic ta pleito li boch'otic toj chopolic te ta Gabaae. 

10Ta xcac'be stojic ti c'usi ora tsc'an co'ntone. Ta stsob sba tal epal lumetic ta 

scontrainel c'alal me sta yorail chcac'be stojic xcha'cojal li tsatsal mulil la spasique. 

11Li Efraine ja' jech chac c'u cha'al unin tsebal vacax ti lec pasbil ta manso, ti lec 

nopesbil ta steq'uel trigoe. Pero vu'un ta jchucbe yabtejeb ta snuc', ja' li snuc' ti toj 

c'upil sbae. Ja' ta xjoch careta li Efraine; ja' ta sloc banamil li Judae; li Jacobe ja' ta 

xvoch' li banamile. 

12Ja' tsts'unic li c'usitic tuc' ta pasele, jech ja' chlic sc'ajic li c'uxubinele. Chapanic ach' 

osil sventa chlic ts'unubajanic ta ach', yu'un ja' xa yorail chlic asa'ic li Muc'ul Diose. 

Ja' to me ital ta atojolique, chlic slecubtas scotol. 

13Ja' to'ox lavabtelanic li c'usi chopole, jech ja' lac'ajic li c'usi chopole. Ja' lalo'beic sat 

li avepalc'opique. “Ta sventa ti ja' laj apat avo'nton yu'un li c'usi anopoj atuque, 

xchi'uc li epal soldadoetic oy avu'une, 

14ja' yu'un ta to xvinaj viquil ch'avaloxuc ta oq'uel ta scoj pleito li' ta alumalic. Li 

tsatsal coraltonetic avu'unique ta xich' lilinel scotol, ja' jech chac c'u cha'al la sjines 

Bet-arbel li ajvalil Salmán c'alal la spasic pleito, ti c'alal biq'uitic ibat xchi'uc yalabic 

li antsetique. 

15Ja' jech chavich' pasbel ec li vo'ote Betel ta scoj li yepal mulil apasoje. Li ajvalil ta 

Israele ta xcham ti c'alal ja' to chlic sacubuc tal osile. 

Oseas 11 

Li Diose c'ux to ta yo'nton li jtoyba israeletique 

1“C'alal biq'uit to'ox li Israele, toj lec jc'anoj. C'alal te oy ta Egipto li jnich'one, laj 

quic' loq'uel tal. 

2C'alal te chquiq'uilanic oe, yantic to inamajic loq'uel ta jtojol. Ja' bat smilbeic smoton 

li baaletique; ja' bat xchiq'uic pom ta stojol li c'usi cuybil ta diosetique. 

3Vu'un la jnit li Efraine; la jchanubtas ta xanubal, pero muc sna' ti vu'un la jchabie. 

4Ta slequil co'nton laj quic' tal; ta yutsil co'nton la jnit tal ta jtojol. La jpatan tal ta sti' 

co'nton; la jcujan jba ta stojolic sventa laj cac'be sve'elic. 

5Pero muc sc'an xtalic ta jtojol, ja' yu'un ta sutic batel ta Egipto; ja' ajvalil ta xc'ot 

yu'unic li asiriaetique. 

6Ta xtal milel ta stojol li lumetic yu'unique; ta xlilij scotol li tsatsal coraltonetic 

yu'unique. Jech ta xchamic o ta scoj li c'usi chchapan stuquique. 

7Li jteclumale ja' no'ox oy ta yo'ntonic o ti chisva'lupatinicun comele. Ac'o me ch-

avanic to batel ta jtojol vu'un ti te oyun ta toyole, pero mu'yuc ta jtotsic liquel. 

8“¿C'u x'elan xu' ta jcomtsanot, Efraín? ¿C'u x'elan xu' ta xquictaot, Israel? ¿Me xu' ta 

xculesot jech chac c'u cha'al laj cules li Admae? ¿Me xu' ta jinesot jech chac c'u cha'al 

la jines li Zeboime? Toj yan sba co'nton avu'unic, yu'un toj ep jc'anojoxuc. 

9Mu'yuc ta jpasboxuc li c'usi jnopoj ta jpas ta sc'ac'al co'ntone; mu'yuc ta xcules yan 

velta li Efraine, yu'un li vu'une Diosun, muc cristianoucun. Vu'un Ch'ul Diosun ti te 

oyun ta atojolique; mu'yuc chtal ochcun ta alumalic ta sc'ac'al co'nton”, xi li Diose. 

10Ja' xa chlic stambeic batel sbe li Muc'ul Diose. Li Muc'ul Diose xlaquet no'ox chlic 

spas jech chac c'u cha'al león. C'alal xlaquet tspase, li xnich'nabe chlic niquicuc tal ta 

xi'el c'alal ta smaleb c'ac'al. 

11Jech chal noxtoc li Diose: “Xco'laj xchi'uc mutetic chi'ic loq'uel tal ta anil te ta 

Egipto; xco'laj xchi'uc stsumutetic chi'ic loq'uel tal ta anil te ta Asiria. Te chtal cac' 

naquiicuc yan velta ta snaic”, xi li Muc'ul Diose. 

Toj chopol c'usi tspas li Israele 

12“Li Efraine solel yepalc'optaojicun; li smomnich'nab Israele slo'laojicun. Yan li 

Judae te to oy o ta stojol Dios; staoj to yav o te oy ta stojol li Ch'ul Diose. 

Oseas 12 

1Li Efraine puru ic' no'ox ta sc'an; scotol ora ja' ta sa' li q'uixin ic' chtal ta sloq'uem 

c'ac'ale. Ch-epaj yu'un li puru epalc'ope xchi'uc li uts'intaele. Oy c'usi chchapanic 

xchi'uc li Asiriae, xchi'uc tstac batel aceite sventa smoton li Egiptoe”, xi li Diose. 

2Li Muc'ul Diose chapal xa pleito yu'un ta sventa li Israele. Yu'un chac'be stoj c'usitic 

chopol spasoj li Jacobe; ja' jech chac'be stojol ti c'u x'elan yabtele. 

3C'alal tiq'uil to'ox ta yut xch'ut sme' li Jacobe la stsacbe ono'ox xchac yacan li 

sbanquile. Ts'acal to c'alal vinic xa'oxe, ta stsatsal la stsal sbaic xchi'uc yaj'almantal 

Dios. 

4C'alal la stsac sbaic xchi'uc yaj'almantal Diose, itsal yu'un. I'oc', la sc'an vocol, yu'un 

ac'o c'uxubinatuc. Te itaat ta Betel yu'un li Diose; te la sc'opan sbaic xchi'uc. 

5Ja' li Muc'ul Dios ti tspas ta mantal scotol te ta vinajele; Muc'ul Dios, xi li sbi ti 

otquinbil ta buyuc no'oxe. 

6Israel, sutan tal ta stojol li Dios avu'une; ja' xapas li c'usi leque, li c'usi tuq'ue, ja' 

no'ox ch'uno o ti chascoltaot li Dios avu'une. 

7Jech chal li Diose: “Li israeletique xco'laj xchi'uc jchonolajeletic ta Canaán. Mu'yuc 

ts'acal li skilo c'alal oy c'usi tsbise; ja' no'ox lec cha'ay li lo'lavaneje. 

8Li vo'ote, Efraín, jech chaval: ‘Jtaoj lec jc'ulejal, oy ep c'usitic oy cu'un. Mu'yuc 

boch'o c'usi xu' chal ta jtojol ta sventa li jcanale; mu'yuc boch'o xu' chalbun oy jmul ta 

sventa ti c'u x'elan la jtae’, xachi. 

9Pero vu'un li Muc'ul Diosun avu'un ti c'alal lic jloq'uesot tal ta Egiptoe, ta xlic cac' 

naclan ta carpana yan velta, jech chac c'u cha'al c'alal la jta jbatic te ta xocol banamile. 

10“Ep ta velta la jc'opanic li j'alc'opetique; ep c'usitic laj cac'be yilic, xchi'uc ep 

c'usitic loc'tabil ta lo'il laj cac'be yalic ta jventa. 

11Ta Galaade puru chopol c'usi te oy; ja' yich'ojic ta muc' li c'usi cuybilic ta diose. Ta 

Gilgale puru vacaxetic ta smilic sventa smoton sdiosic, ja' yu'un li scajleb matanaletic 

yu'unique ta xc'ataj ta sbusleb tontic, ta sbusleb c'a'eptic”, xi li Diose. 

12Li Jacobe ijatov batel ta Aram; li Israele tsots c'ot abtejuc te. I'och ta jchabichij 

sventa la stoj yajnil. 

13Li Muc'ul Diose ta sventa jun j'alc'op la sloq'ues batel ta Egipto li israeletique, 

xchi'uc ta sventa jun j'alc'op la xchabi batel noxtoc. 

14Li Efraine laj yac'be tsots svocol yo'nton Dios ta sventa ti toj chopol c'usi la spase. 

Ja' yu'un li Diose ta xac'be stoj ti c'u yepal la smal ch'ich'e; ta xac'be xcuch scotol li 

c'usi chopol spasoje. 

Oseas 13 

Ta xlaj scotol li Israele 

1C'alal chc'opoj to'ox li Efraine, lec to'ox xi'bil; solel lec ich'bil ta muc' yu'un li yantic 

israeletique. Pero c'alal la sa' smul li Efraine, c'alal laj yich' ta muc' li Baale, icham. 

2¡Ja' jech yoquel tsa' smul o c'alal to tana! Chunijesic li saquil taq'uin yu'unique; 

tspasic o loc'ometic sventa tscuy ta sdiosic. Li boch'o lec sna' spasele ja' jech ta spas ti 

c'u x'elan tsc'an yo'ntone. Ts'acal chlic yalbe xchi'iltac ti ac'o smilbeic smotone, ti ac'o 

sts'uts'ic li sloc'obal vacax spasojique. 

3Ja' yu'un ja' jech ta xc'otic jech chac c'u cha'al lumal toc ta sob, jech chac c'u cha'al 

job osil ti ta anil no'ox chtaquije, jech chac c'u cha'al taqui jobel ti chcuchat batel ta 

sutub iq'ue, xchi'uc ja' jech chbatic jech chac c'u cha'al ch'ayil ti chloc' ta jolnae. 

4Li Muc'ul Diose jech chal: “Vu'un Muc'ul Diosun avu'unic ti c'alal lic jloq'uesoxuc 

tal ta Egiptoe. Mu'yuc yan dios avu'unic jech chac c'u cha'al vu'un; vu'un no'ox jtuc 

jcoltavanejun avu'unic. 

5Vu'un la jchabioxuc te ta xocol banamil ti bu solel taquin oe, ti toj c'ux c'ac'ale. 

6“Pero c'alal toj lec noj ach'utic cu'un te ta xocol banamile, lic atoy abaic ta jtojol, jech 

laj ach'ayicun o ta avo'ntonic. 

7Ja' yu'un ja' jech ta jpas jba ta atojolic jech chac c'u cha'al jcot león; ta jmacoxuc jech 

chac c'u cha'al jti'val bolom. 

8Ja' jech ta jvoch'ioxuc jech chac c'u cha'al me' oso ti c'alal ch'ayem yalabe; ja' jech ta 

jnet'boxuc ta avo'ntonic. Ta jmich'oxuc o jech chac c'u cha'al león; biq'uitic ta 

jlilinoxuc jech chac c'u cha'al chti'van chonbolometic. 

9Ta xculesot, Israel, yu'un chacontrainun vu'un li Jcoltavanejun avu'une. 

10¿Bu oy li ajvalil avu'une, yu'un ac'o tal scoltaot xchi'uc scotol li lumetic avu'une? 

¿Bu oy li jchapanvanejetic avu'un ti laj ac'ane, ti jech laj avale?: ‘Ta jc'an ajvalil cu'un 

xchi'uc jpasmantaletic cu'un’, ti xachie. 

11Ta sc'ac'al co'nton laj cac'bot li ajvalil avu'une, jech ta sc'ac'al co'nton la jpojbot 

noxtoc. 

12“Li smul Efraine tsacal lec ta vun; li xchopolile lec nac'bil. 

13Laj xa sta yorail ta xvoc' li Efraine, pero ja' jun olol ti mu jlec'uc sbijile, yu'un mu 

sna' stuq'uibtasel sba ti c'u cha'al xu' chvoq'ue. 

14“¿Me ta jpoj loq'uel ta sc'ob li yavil animaetique? ¿Me ta jcolta ta sventa li lajele? 

Lajel, ¿bu oy li avu'el atsatsale? Yavil animaetic, ¿bu oy li lajel avu'une? La' me 

achi'uc, yu'un mu'yuc xa c'uxubinel ta co'nton. 

15“Ac'o me x'ac'ubaj no'ox li Israele, pero ta xtal muc'ta ic' ta sloq'ueb c'ac'al. Ta stac 

tal tsatsal ic' li Muc'ul Diose; te ta xlic tal ta xocol banamil. Ta xvul taquijesbatuc li 

nio'etic yu'une; ta x'ulesbat ya'lel li loq'uem vo'etic yu'une. Jech noxtoc li iq'ue ta 

xch'ubabe batel scotol li sc'ulejale xchi'uc scotol li c'usitic c'upilic sba oy yu'une. 

16Li Samariae ta ono'ox xich' yavnaijesel o, yu'un la stoy sba ta stojol li Dios yu'une. 

Ta xich' milel ta espada; li ololetic yu'une ta xich' t'omesbel xch'utic ta banamil, li 

antsetic yu'unic ti oy xch'utique ta xich'ic jatbel loq'uel. 

Oseas 14 

Sc'anel vocol ta stojol Israel yu'un ac'o sutuc ta stojol Dios 

1Israel, sutan tal yan velta ta stojol li Dios avu'une, yu'un yalemot ta lum ta scoj li 

amule. 

2Sutanic tal ta stojol li Muc'ul Diose; c'anbeic vocol ta stojol, jech xavalic: 

“Pasbuncutic perdón scotol li jmulcutique; tsacbuncutic li c'usi lec chacac'botcutique. 

Li xq'uexol amoton chcac'cutique ja'uc li c'usi chloc' ta quecutique. 

3Li Asiriae mu xiscoltauncutic; mu xicolcutic noxtoc ti c'alal chijatovcutic ta 

ca'etique. Mu xa xcalbecutic, ‘Vo'ot diosot cu'uncutic’, mu xa xcutcutic li c'usi pasbil 

ta jc'obcutique, yu'un vo'ot no'ox ta aventa xu' tstaic c'uxubinel li me'onetique”, utic. 

Li Muc'ul Diose laj yal ti tscolta yan velta li israeletique 

4Li Diose jech chal: “Vu'un ta jpoxtabe li yo'ntonic ti xtal xbat no'oxe; ta yutsil 

co'nton jtuc ta jc'anic, yu'un ilecub xa co'nton ta stojolic. 

5Ja' jech chic'ot yu'unic jech chac c'u cha'al job osil; xojobanic no'ox ta nich liquel 

jech chac c'u cha'al lirio nichim. Ta sts'un sba lec yibelic jech chac c'u cha'al te'etic ta 

Líbano. 

6Ta slim sba lec li sc'obc'obe. Ja' jech slequil chbatic jech chac c'u cha'al oliva te'; ja' 

jech smuil yic' chbatic jech chac c'u cha'al smuil yic' te'etic ta Líbano. 

7Li Israele ta xtal nacluc yan velta ta jyaxinal, jech lec ta xch'i jech chac c'u cha'al 

trigo. Lec ta xnichinic jech chac c'u cha'al ts'usub; ta xpuc lec sc'oplalic jech chac c'u 

cha'al ya'lel ts'usub chloc' ta Líbano. 

8Jech chlic yal li Efraine: ‘¿C'usi xa stu cu'un chquich' ta muc' li c'usitic cuybil ta 

diosetique?’, xi. Yu'un vu'un ta xca'ibe li sc'opique, vu'un ta jq'uelic. Ja' jech chic'ot 

yu'unic jech chac c'u cha'al jpets c'uc'toj ti lec yox oe; vu'un ta jventa xu' tsatinic lec”, 

xi li muc'ul Diose. 

Slajeb c'op 

9Li boch'o bij ti xa'ibe lec smelole ac'o ya'ibe lec smelol li c'op li'i: Li be yu'un Muc'ul 

Diose lec tuc'. Li boch'otic tuc' yo'ntonique ja' te chanovic batel; yan li boch'otic 

chopolique te tsbosi yacanic. 

Joel 

Joel 1 

Ta xlaj ta c'ulub scotol li c'usitic oy ta banamile 

1Li'i ja' sc'op Muc'ul Dios ti ic'opoj ta sventa li Joel xnich'on Petuele. 

2Moletic, a'yo ava'yic; jnaclumetic ta scotol yosilal Judá, tuc'ulano lec ava'ay acotolic. 

¿Me oy bu jech avilojic c'otem ta pasel li' ta cosilaltic xchi'uc ta stojol li amoltot 

ayame'ic ta vo'onee? 

3Albo ya'yic li anich'nabique; li anich'nabique ac'o yalbe ya'yic ec li xnich'nabique; li 

amomnich'nabique ac'o yalbe ya'yic ec li yalab xnich'nabique. 

4Li c'usitic icom ta lo'el yu'un li tsucume, ja' tal slajes ec li bilixe. Li c'usitic icom to ta 

lo'el yu'un li bilixe, ja' tal slajes ec li xc'ajbene. Ti c'u x'elan icom ta lo'el yu'un li 

xc'ajbene, ja' tal slajes ec li c'ulube. 

5¡Jyacubeletic, cuxo avo'ntonic! ¡J'uch'poxetic, juetanic ta oq'uel, yu'un tsta yorail 

chapojbat ta aveic li pasem ya'lel ts'usube! 

6Ta xtal ven epal tsatsal soldadoetic jech chac c'u cha'al c'ulubetic, ta xtal ochicuc ta 

banamil cu'un. Li stanal yeique ja' jech chac c'u cha'al stanal ye león; li sts'uts'upique 

ja' jech chac c'u cha'al sts'uts'up me' león. 

7Ta xulesic comel scotol li ts'usubtic cu'une, ta slilinic comel scotol li higoetic cu'une; 

solel jeche' chijajtic ta scomtsanic. Ta xcho'beic c'alal ta spat; jeche' xa sac yalanic 

chcom yu'unic li sc'obc'obe. 

8Oc'anic jech chac c'u cha'al jun tseb ti ch-oc' c'alal chcham li querem ti chapal xa 

yu'unic chic' sbaique. 

9Li paleetic, li jtuneletic yu'un Muc'ul Diose ta x'oq'uic, ta xat yo'ntonic, yu'un ta xlaj 

sc'oplal yaq'uel li matanal, li ya'lel ts'usub te ta xch'ulna Muc'ul Diose. 

10Te ta osil banamile ch-ul scotol li c'usitic ts'unbile; solel me'on chcom o li banamile. 

Yu'un ch-ul o ta j'ech'el li trigoe; chtaquijan o li ts'usubtique, xchi'uc chlaj sc'oplal o ti 

oy aceitee. 

11Jloc banamiletic, ch'ayeluc chc'ot avo'ntonic; jts'un ts'usubetic, oc'anic ta sventa li 

trigo xchi'uc li cebadae, yu'un ta x'ul o li c'usitic chloc' ta banamile. 

12Ta xtaquijan o li ts'usubtique; ta xchaman o li higotique. Jech noxtoc li caranatoetic, 

li xanetic, xchi'uc mantsanoetique ta xtaquijan o. Scotol li te'etique ta xchaman o; 

chlaj sc'oplal ti xcuxet no'ox yo'nton li cristianoetique. 

13Paleetic, lapic ch'ixlajan c'u'il sventa at-o'nton; j'abteletic ta scajleb matanal, juetanic 

ta oq'uel, yu'un chlaj xa sc'oplal ti chavaq'uic matanal, ti chavaq'uic ya'lel ts'usub te ta 

xch'ulna Dios avu'unique. 

14Ictaic ixim, tijo aba acotolic ta muc'ta tsobajel te ta xch'ulna li Muc'ul Diose. Ac'o 

stsob sba scotol li moletique xchi'uc scotol li jnaclumetic ta avosilalique. C'anbeic 

vocol li Muc'ul Diose. 

15¡Ay, jutuc xa sc'an sta sc'ac'alil chtal yac'bot atoj amul li Muc'ul Diose! Pero toj 

xi'bal sba li sc'ac'alil le'e, ja' jun muc'ta lajel chamel chtal yac' li Boch'o toj ech'em 

svu'ele. 

16Ta jsatic chtal yich' pojel li ve'liletic cu'untique; chlaj sc'oplal ti xcuxet no'ox 

co'ntontique ti tse'ej lo'ilutic no'ox ta xch'ulna Diose. 

17Li sbec' c'usi chich' ts'unele te ta xc'a' ta yut banamil. Li snail trigoe ta xich' 

vuq'uesel; li snail c'usitic chloq'ue ta xich' jinesel, yu'un mu'yuc xa c'usi chloc' o ta 

banamil. 

18Liquemic ta oq'uel li ts'unub ovolile; jeche' xjotet ta sa'el sve'elic li me' vacaxetique 

yu'un mu'yuc bu tstaic ts'i'laltic. Jech noxtoc li chijetique ta xa xchamic. 

19Vo'ot no'ox xivocolet ta atojol, Muc'ul Dios, yu'un ilaj ta c'oc' scotol li jamal 

jobeltique; imaje ta yat c'oc' scotol li te'etique. 

20Li te'tical chonbolometique ta x'avanic ta atojol, yu'un itaquijan li bevo'tique, 

xchi'uc ic'ac' ta c'oc' li ts'i'laltique. 

Joel 2 

1Jupanic oq'uesetic te ta vits Sión; avananic te ta ch'ul vits yu'un li Diose. Xi'anic 

acotolic jnaclumetic ta banamil, yu'un ta xtal sc'ac'alil li Muc'ul Diose; jutuc xa sc'an 

sta yorail. 

2Ja' sc'ac'alil ic' osil, ja' yorail ac'ubaltic; ja' sc'ac'alil chtal but'ulaltic, ja' yorail chtal 

yaxinaltic. 

Ta slajes scotol c'usitic oy li c'ulubetique 

Jech chac c'u cha'al chtal saquil osil ta vitsetic c'alal tsacub tale, ja' jech ta xtal ven 

epal c'ulubetic ti toj tsots xu' yu'unique. Mu'yuc ono'ox bu jech c'otem ta pasel, xchi'uc 

mu'yuc jech chc'ot ta pasel ta ts'acal ti jayc'ol alab nich'nabetic chtalic toe. 

3Ja' jech chac c'u cha'al c'oc' ti chchic' batel ta jujujote. Ac'o me ja' to'ox jech chac c'u 

cha'al ts'unubaltic ta Edén, pero ja' jech chcom yu'unic jech chac c'u cha'al xocol 

banamil; mu'yuc c'usi chcol comel yu'unic. 

4Xco'laj xchi'uc ca'etic ta q'uelel; ja' jech x'anilajic jech chac c'u cha'al boch'o cajajtic 

ta ca'. 

5Ja' jech xbaq'uic jech chac c'u cha'al caretaetic ti xbitlajetic ta anil ta vitsetique; 

xc'ulet no'ox jech chac c'u cha'al tocalte' ti c'alal chchic' batel taqui jobeltique, xchi'uc 

ja' jech chac c'u cha'al jun ta lum cristianoetic ti lec chapal chbatic ta pasc'ope. 

6Ta xi'ic yu'un scotol li cristianoetique; ta saclich'tajic ta scoj xi'el. 

7Li c'ulubetique ja' jech ta x'anilajic tal jech chac c'u cha'al simaron soldadoetic. Tuc' 

ta xvul muyicuc ta ba coralton ti bu chc'otique; mu'yuc bu ta to sjoyilan sbeic. 

8Muc teuc no'ox tsnet'ilan sbaic xchi'uc xchi'iltaquic; tuc' st'unoj batel sbeic jujunic. 

Ac'o me oy c'usi ch-ac'batic yu'un yajcontraic, pero mu stani sbaic o. 

9Tuc' chbatic ta lum, ch-anilajic ta ba coralton; chmuyic ta baba naetic, ch-ochic ta 

ventanaetic jech chac c'u cha'al j'eleq'uetic. 

10Ta xnic yu'unic li banamile, xchi'uc ta xnic li vinajele; ta x'ic'um li c'ac'al xchi'uc li 

ue, li c'analetique mu xa xac' xojobal noxtoc. 

11Li Muc'ul Diose tsots chalbe mantal li soldadoetic yu'une. Toj ep ta jyalel li 

soldadoetic yu'une; toj tsotsic ta jyalel li boch'otic ta xch'unbat smantal yu'une. ¡Toj 

ven xi'bal sba sc'ac'alil li Muc'ul Diose! ¿Boch'o xcuch yu'un? 

C'uxubinel yu'un Muc'ul Dios 

12Ja' yu'un jech chal li Muc'ul Diose: “Sutanic tal ta jtojol ta scotol avo'ntonic; ictaic 

ixim, oc'anic, ato avo'ntonic.” 

13Ja' li'o li avo'ntonique; mu ja'uc xali' li ac'u'ique. Suteso avo'ntonic ta stojol li Muc'ul 

Dios avu'unique, yu'un li stuque toj lec yo'nton, ja' jc'uxubinvanej. Toj vocol chlic 

sc'ac'al yo'nton, ja' toj muc' li c'uxubinel yu'une; toj vocol cha'ay ti chac' stojol mulile. 

14Oy yic'al mu xayac'boxuc atoj li amulique; xu' ja' chlic stacboxuc tal li bendicione, 

ja' li ya'lel ts'usub xchi'uc li yantic matanal chavaq'uic ta stojol Muc'ul Dios 

avu'unique. 

15¡Jupanic oq'ues te ta vits Sión! Tijo abaic ta muc'ta tsobajel acotolic, ictaic ixim. 

16Tsobic scotol li achi'iltaquique, ac'o abaic ta lecubtasel; tsobic li moletique, tsobic li 

queremetique xchi'uc li boch'otic ta to xchu'unique. Ac'o to scomtsan sna li querem ti 

ja' to i'och ta nae; ac'o to scomtsan sna li tseb ti ja' to inupi its'aquie. 

17Ac'o oq'uicuc te ta yochebal ch'ulna li paleetique; ac'o oq'uicuc te ta sts'el scajleb 

matanal li yajtuneltac Diose. Jech ac'o yalic: “Muc'ul Dios, pasbo perdón li 

ateclumale, mu me xavac' lajicuc ta labanel li ateclumale; mu me xavac' lajicuc ta 

tsalel yu'un li yantic banamile. Mu me xavac' jech chalic li yanlum cristianoetique: 

‘¿Bu oy li Dios yu'unique?’, mu me xiuc jc'oplalcutic yu'unic”, ac'o xiicuc. 

18Jech chlic c'uxubajuc ta yo'nton yosil sbanamil li Muc'ul Diose, jech chlic spasbe 

perdón li steclumale. 

19Li Muc'ul Diose ta stac'be sc'opic li steclumale, jech ta xalbe: “A'yo ava'yic, ta jtac 

tal trigo, ya'lel ts'usub, xchi'uc aceite, jech lec chnoj ach'utic. Mu'yuc xa chcac'oxuc ta 

labanel yan velta yu'un li yanlum cristianoetique. 

20Ta jloq'ues batel ta atojolic li c'ulubetic iliquic tal ta nortee; ta jtac batel ta xocol 

banamil, ta taqui banamil. Te ta xcac' jic'oicuc ta Nab Muerto li boch'o ta ba'yucbe 

oyique; te ta xcac' chamuc ta Nab Mediterráneo li boch'o ta ts'acalpat oyique. Te ta 

xcac' c'a'icuc, te ta xcac' tuibicuc, yu'un toj tsotsic c'usitic la spasic”, xi li Diose. 

21Banamil, mu me xaxi'; junuc avo'nton, cuxetuc no'ox avo'nton, yu'un li Muc'ul 

Diose ta spas muc'tic sq'uelubil stsatsal. 

22Chonbolometic ta te'tic, mu xavat avo'ntonic, yu'un li ts'i'laltic ta xocol banamile ta 

xlic yaxubuc tal. Li te'etique ta xlic satinicuc; li higotic xchi'uc li ts'usubtique ta xlic 

yac' sat. 

23Jnaclumetic ta Sión, cuxetuc avo'ntonic; tse'inanic no'ox ta sventa li Muc'ul Dios 

avu'unique. Yu'un ja' chayac'boxuc tal li sba yalelal vo' c'alal tsta yoraile; 

chayac'boxuc tal vo' ti sob chyale xchi'uc ti ts'acal chyale. Ja' jech ta spas jech chac c'u 

cha'al ta spasboxuc ono'oxe. 

24Li yavil smajubil trigo avu'unique ta xnoj ta trigo; li yavil spits'ubil ts'usub 

avu'unique ta xnoj ta ya'lel ts'usub; li yavil spasubil aceite avu'unique ta xnoj ta aceite. 

25Jech chal noxtoc li Diose: “Ta jq'uextaboxuc scotol ti jayib jabil ilaj ta lo'el ta 

tsucum, ta bilix, ta xc'ajben, xchi'uc ta c'ulube, ja' li epal soldadoetic cu'un la 

jtacboxuc tal ta atojolique. 

26Jech lec chave'ic, lec noj ach'utic; jech xu' chavalbicun jlequilal, vu'un li Muc'ul 

Diosun avu'unic, ta sventa ti toj muc'tic sq'uelubil jtsatsal la jpas ta atojolique. Jech 

mu'yuc xa ta xcac'oxuc ta q'uexlal yan velta, vo'oxuc li jteclumaloxuque. 

27Jech chlic ana'ic ti te oyun ta atojolic, vo'oxuc li israeloxuque, xchi'uc chlic 

avotquinic ti vu'un Muc'ul Diosun avu'unique, ti mu'yuc yane. Jech mu'yuc xa 

chayalic o ta q'uexlal yan velta, vo'oxuc li jteclumaloxuque. 

Li Diose ta stac tal espíritu yu'un 

28“C'alal me i'ech' scotol le'e, ta xcac' tal espíritu cu'un ta stojol scotol li 

cristianoetique. Jech li querem tsebetic avu'unique chlic yalic c'usi chc'ot ta pasel; li 

moletic avu'unique oy c'usi chlic yil ta xvayechic; li queremetic avu'unique oy c'usi 

chlic yil ta xch'ulelic. 

29Jech noxtoc li amozoic, li aquiaraique ta xcac'be yich'ic espíritu cu'un c'alal me la 

sta li sc'ac'alil le'e. 

30Ta xcac' ta ilel muc'tic sq'uelubil jtsatsal ta vinajel xchi'uc ta banamil; ja' ch'ich', 

c'oc' xchi'uc ch'ayil. 

31Ta x'ic'um li c'ac'ale, ta stsajub li ue., Le'e muc to ja'uc smuc'ta c'ac'alil Muc'ul Dios 

ti toj xi'bal sbae”, xi li Muc'ul Diose. 

32Scotol li boch'otic ta sc'anbeic vocol li Muc'ul Diose ja' ta xcolic. Jech chac c'u 

cha'al yaloj ono'ox li Muc'ul Diose: “Oy coltael ta vits Sión xchi'uc ta Jerusalén, 

xchi'uc ja' no'ox ta xcolic comel li boch'otic t'ujbilic cu'une”, xi. 

Joel 3 



1552 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

Chich' chapanel yu'un Dios li yajcontra israeletic ta jujun banamile 

1Jech ta xal noxtoc li Muc'ul Diose: “C'alal me ic'ot li sc'ac'alil, me ic'ot li yoraile, ta 

jcha'lecubtas li Judá xchi'uc Jerusalene. 

2Ta jtsob scotol li cristianoetic ta jujun banamile; te ta xquiq'uic yalel ta soplejaltic 

yu'un Josafat. Te ta xlic jchapan ta scoj ti laj yuts'intaic li jteclumale, ja' li israeletic ti 

la spuquic batel ta yantic banamile, xchi'uc ti la spucbe sbaic li cosil jbanamile. 

3Jech noxtoc la spasic canal tajimol ta sventa li jteclumale; la xchonic bic'tal 

queremetic, la stojic o jmulavil antsetic. La xchonic bic'tal tsebetic, la smanic o pasem 

ya'lel ts'usub yuch'ic. 

4“Jech ec li vo'oxuque lum Tiro, lum Sidón xchi'uc scotol yosilal filistaetic, ¿c'usi tal 

asa'ic li' ta jtojol ec? ¿Me chac'an chapacbicun sutel? Lec me chac'an chapacbicune, 

jutuc xa sc'an xcac'boxuc atojic ti c'u x'elan laj apasique. 

5Yu'un laj avich'ic batel li saquil taq'uin, li c'anal taq'uin cu'une, xchi'uc li c'usitic toj 

lequic, toj c'upilic sbae; te laj atiq'uic ta sna adiosic. 

6Laj achonic noxtoc li israeletique, ja' li yajvaltac Judá xchi'uc Jerusalene. Ja' laj 

achonbeic batel li griegoetique, yu'un jech ac'o namajuc batel ta yosilalic avu'unic. 

7A'yo ava'yic, vu'un ta xlic quiq'uic sutel tal ti bu laj achonic batele; ta xcac'boxuc 

atojic ec ti c'u x'elan laj apasique. 

8Ta xlic jchonbe aquerem atsebic ec li judaetique; ja' xa ta xchonbeic batel ec li 

sabetique, ja' li jun banamil ti bats'i nome. Vu'un chcal jtuc, vu'un li Muc'ul Diosune”, 

xi li Muc'ul Diose. 

9Alic batel ta jujun banamil: Puquic batel ti ta xa xlic pleitoe. Iq'uic tal li boch'otic lec 

tsots yo'ntonique. Ac'o nopajicuc tal, ac'o xa talicuc li jpaspleitoetique. 

10C'atajesic ta espada li avazaronaique; c'atajesic ta lanza li ajozique. Jech ac'o yal li 

boch'o mu'yuc c'usi xu' yu'une: “Lec xu' cu'un”, ac'o xiuc. 

11La'ic me, tsobo abaic tal acotolic lumetic ti li' nopol seteloxuque. Muc'ul Dios, taco 

me tal li avinictac ti lec xu' yu'unique. 

12Chapano me abaic jujun banamil; muyanic batel ta soplejaltic yu'un Josafat, yu'un li 

Muc'ul Diose ja' te ta xlic xchapan scotol lumetic ti li' nopol setelique. 

13Yu'un ijelov ta bis ta jyalel li smulique, tuch'ic xa ta joz jech chac c'u cha'al trigo ti 

yijuben xae. Pech'ic xa ta teq'uel jech chac c'u cha'al ts'usub yu'un noj xa li yavil 

spits'ubile; ta xa xtanijan loq'uel ta sti' yaviltac. 

14Toj ep ta stsob sba cristianoetic te ta soplejaltic, ta yavil li chapanele; yu'un po'ot xa 

tsta yorail chac' stojol mulil te ta soplejaltic li Muc'ul Diose. 

15Li c'ac'al xchi'uc li ue ta xlic ic'ubicuc; li c'analetique mu'yuc xa chac' xojobalic 

noxtoc. 

16C'alal tsots chlic avanuc te ta vits Sión xchi'uc ta Jerusalén li Muc'ul Diose, ta xnic li 

vinajel banamile. Yan li steclumale, ja' li israeletique, ja' spatubil yo'ntonic, ja' stsatsal 

yo'ntonic li Muc'ul Diose. 

Ta to xc'uxubinat yan velta li Judae 

17Jech chal noxtoc li Muc'ul Diose: “Chlic avotquinic ti vu'un Muc'ul Diosun avu'unic 

ti te nacalun ta Sione, ja' li ch'ul vits cu'une. Li Jerusalene ch'ul lum ta xcom o; mu'yuc 

xa chtal soquesic yan velta li yanlum cristianoetique. 

18Me la sta li sc'ac'alil le'e, te xa no'ox ta xloc' ta vitsetic li ya'lel ts'usube, te xa no'ox 

ta xloc' ta bic'tal vitsetic li ya'lel xchu' vacaxe. Scotol li bebevo'tic ta Judae chlic 

xanovuc lec ya'lel. Jech noxtoc ta xlic loc'uc jun nio' ta xch'ulna li Muc'ul Diose, ja' ta 

xat'es li soplejaltic Sitime. 

19Li Egiptoe yavnaijem ta xcom o, li Edome ta xcom jech chac c'u cha'al ta xocol 

banamil ti jeche' xch'ijan oe; ja' ta scoj ti laj yilbajinic li jnaclumetic ta Judae, xchi'uc 

ti la smalbeic xch'ich'al te ta yosilalic li boch'o mu'yuc smulique. 

20-21Mu'yuc ta jts'icbe smulic li boch'o jech la spasique; ta persa ono'ox ta jpacbe 

ya'yic ec. Yan li Judae j'ech'el oy yajval ta xcom o; li Jerusalene j'ech'el te chnaqui o ti 

jayc'ol alab nich'nabetic chjelovique. Vu'un li Muc'ul Diosune te chinaqui o ta Sión”, 

xi li Diose. 

Amós 

Amós 1 

Tstoj smul lum Israel xchi'uc lumetic te ta spat xocon 

1C'alal ja'o ochem ta ajvalilal ta Judá li Uziase, xchi'uc c'alal ja'o ochem ta ajvalilal ta 

Israel li Jeroboam xnich'on Joase, oy jun jchabichij ta Tecoa, Amós sbi. Ja' laj yal 

c'usi i'ac'bat yil yu'un Dios chc'ot ta pasel ta Israel banamil ti c'alal chib to'ox jabil 

sc'an xtal niquele. 

2Jech laj yal: Li Muc'ul Diose tsots chlic avanuc tal ta Sión; tsots chc'opoj tal ta 

Jerusalén. Ta xlic taquijanuc li jobeltic ta sve'ub xchij jchabichijetique, xchi'uc ta 

xtaquij noxtoc li jol vits Carmeloe. 

3Jech chal li Muc'ul Diose: “Ta sventa ti solel i'ech' ta bis smul li Damascoe, jech 

persa ta xcac'be stoj, yu'un la xvoch'ilanic o li Galaade. 

4Ja' yu'un ta xcac'be sc'ac'al li sna Hazaele; jech ta xc'ac' o spasubmantaltac li Ben-

adade. 

5Ta jc'asbe li sbajubiltac ti'coralton yu'un Damascoe. Ta xcules li ajvalil te ta 

Damasco, ja' li spasubil c'usi chopole; ta xcules li boch'o tspas mantal te ta Damascoe 

ja' li snail sc'upinel muliletique. Jech noxtoc li Siriae ta xcac' chucaticuc batel ta Kir”, 

xi li Muc'ul Diose. 

6Jech chal noxtoc li Muc'ul Diose: “Ta sventa ti solel i'ech' ta bis smul li lum Gazae, 

jech persa ta xcac'be stoj, yu'un la xchuquic batel jun ta lum cristianoetic, ay xchonic 

comel ta Edom. 

7Ja' yu'un ta xcac'be sc'ac'al li coralton ta Gazae, jech ta xc'ac' o li spasubmantaltac 

ajvalile. 

8Ta xcules li ajvalil ta Asdode; ta xcules noxtoc li boch'o tspas mantal ta Ascalone. Ta 

jyales jc'ob ta stojol li Ecrone; c'alal ta scomelal filistaetic ta xcules o”, xi li 

Cajvaltique, ja' li Muc'ul Diose. 

9Jech chal noxtoc li Muc'ul Diose: “Ta sventa ti solel i'ech' ta bis smul li lum Tiroe, 

jech persa ta xcac'be stoj, yu'un la xchuquic batel ta Edom jun ta lum cristianoetic; mu 

tsotsuc sc'oplal laj ya'ay li c'usi chapanbil yu'un xchi'iltaquique. 

10Ja' yu'un ta xcac'be sc'ac'al li coralton yu'un lum Tiroe, jech ta xc'ac' o li 

spasubmantaltac ajvalile”, xi li Diose. 

11Jech chal noxtoc li Muc'ul Diose: “Ta sventa ti solel i'ech' ta bis smul li Edome, jech 

persa ta xcac'be stoj, yu'un la snuts batel ta espada li yuts' yalaltaque, ja' li 

israeletique. Solel mu'yuc abul sba laj yil; solel tsots ch-ilin o ta stojol; scotol c'ac'al 

contra chil o. 

12Ja' yu'un ta xcac'be sc'ac'al li Temane, jech ta xc'ac' o li pasubmantaletic ta lum 

Bosrae”, xi li Diose. 

13Jech chal noxtoc li Muc'ul Diose: “Ta sventa ti solel i'ech' ta bis smul li Amone, 

jech persa ta xcac'be stoj; ta sventa ti tsc'an tsmuq'uibtas li yosilale, jech la sjatbe 

xch'ut li antsetic te ta Galaad ti oy xch'utique. 

14Ja' yu'un ta xcac'be sc'ac'al li coralton ta Rabae, jech ta xc'ac' o li spasubmantaltac 

ajvalile. Solel viquil ch'avalic ta jyalel ti c'alal chtal yorail pleitoe; li pleitoe xvo'et 

no'ox jech chac c'u cha'al chtal tsatsal ic'al vo'. 

15Li ajvalil xchi'uc scotol li jpasmantaletic yu'une ta xich'ic chuquel batel ta yan 

banamil”, xi li Muc'ul Diose. 

Amós 2 

1Jech chal noxtoc li Muc'ul Diose: “Ta sventa ti solel i'ech' ta bis smul li Moabe, jech 

persa ta xcac'be stoj, yu'un la xchic'be sbaquiltac li ajvalil ta Edome; solel tan icom 

yu'un. 

2Ja' yu'un ta xcac'be sc'ac'al li Moabe; ta xc'ac' o li pasubmantaletic ta Queriote. Li 

Moabe ta xcham ta yorail tsots pleito, ta yorail avanel, xchi'uc c'alal chich' jupanel 

oq'uesetic. 

3Ta jip loq'uel li ajvalil yu'une, co'ol ta jmil xchi'uc yaj'abteltac”, xi li Muc'ul Diose. 

4Jech chal noxtoc li Muc'ul Diose: “Ta sventa ti solel i'ech' ta bis smul li Judae, jech 

persa ta xcac'be stoj. Yu'un mu'yuc stu laj yilic li mantaletic cu'une; muc xch'unic li 

c'usitic caloje. La syanijesic ta scoj ti ja' laj yich'ic ta muc' li c'usitic cuybil ta diose; ja' 

la xchanic ec jech chac c'u cha'al la spasic li smoltot syame'ic ta vo'onee. 

5Ja' yu'un ta xcac'be sc'ac'al li Judae, jech ta xc'ac' o li pasubmantaletic ta Jerusalene”, 

xi li Diose. 

Chapanel ta sventa Israel 

6Jech chal noxtoc li Muc'ul Diose: “Ta sventa ti solel i'ech' ta bis smul li Israele, jech 

persa ta xcac'be stoj, yu'un la xchonic ta taq'uin li boch'o tuc' yo'ntonique; ta xonobil 

no'ox la sjelic li me'onetique. 

7Solel la xpech'ic ta teq'uel ta pucuctic li boch'otic mu'yuc stu ch-ilatique; mu'yuc tuc' 

la xchapanic li boch'o abul sbaique. Li querem xchi'uc stote la scoman chi'inic ta 

vayel li jun tsebe; ja' jech la soquesbicun o jc'oplal. 

8Ja' la sq'ui svayabinic ta sts'el scajleb smoton sdiosic ta buyuc no'ox li c'u'il la spojic 

ta sventa prentaile. Li multa la sc'anic ta jech no'oxe ja' la smanic o pasem ya'lel 

ts'usub; te laj yuch'ic ta snail diosetic yu'unic. 

9Ac'o me vu'un la jtsalboxuc li amorretic ta vo'one, ti toj natic jech chac c'u cha'al 

stayalil ch'ut te'etique, ti toj tsotsic jech chac c'u cha'al tsatsal tulanetique; la jlilinbe 

yalel li sat ta toyole xchi'uc li yibel ta yut banamile. 

10Vu'un la jloq'uesoxuc tal ta Egipto banamil noxtoc. Vu'un la jbeiltasoxuc tal ta xocol 

banamil cha'vinic (40) jabil, yu'un jech ac'o avich'beic li yosil amorretique. 

11Jech noxtoc laj cac' ochuc ta j'alc'op li anich'nabique, xchi'uc laj cac' ochuc ta 

nazareo, noxtoc li aqueremetique. ¿Me mu jechuc la jpas ta atojolic, israeletic?”, xi li 

Muc'ul Diose. 

12“Pero vo'oxuc laj asujic ta yuch'el pasem ya'lel ts'usub li boch'o voc'bilic o cu'une, 

xchi'uc laj apajesic ta yalel c'usitic chc'ot ta pasel li j'alc'opetique. 

13Ja' yu'un a'yo ava'yic, vu'un ta jnet'uoxuc ta banamil jech chac c'u cha'al ta xnet'van 

careta ti c'alal noj ta trigoe. 

14Li boch'o toj tsots x'anilaje mu xu' yu'un ta xjatov; li boch'o toj ech'em slomoe mu 

xu' yu'un ta spoj sba ta sventa ti tsots slomoe; li boch'o lec tsatsal vinique mu xu' yu'un 

ta scolta sba ti jech mu xchame. 

15Li j'ac'flechae mu xu' yu'un ta spoj sba; li boch'o toj lec sabaj yacan ta anile mu xu' 

yu'un tsnac' sba ta anil, xchi'uc mu xu' yu'un ta scolta sba li boch'o cajal ta ca'e. 

16C'alal me la sta sc'ac'alil le'e, t'anal ta xjatov batel li boch'o ven tsots yo'ntonic ta 

paspleitoe”, xi li Muc'ul Diose. 

Amós 3 

Mu'yuc c'usi tspas Dios me mu'yuc tsc'opan li j'alc'opetic yu'une 

1Smomnich'nab Israel, a'yo ava'yic c'u x'elan chc'opoj ta atojolic li Muc'ul Diose, 

vo'oxuc ti la sloq'uesoxuc tal ta Egiptoe: 

2“Vo'oxuc no'ox atuquic la jt'ujoxuc ta scotol li yantic lum ta banamile. Ja' yu'un persa 

ta jchapanoxuc ta sventa li c'usitic chopol apasojique”, xi. 

3Me oy chib co'ol ta xchi'in sbaic ta xanubale, yu'un lec chil sbaic. 

4Me xlaquet ta toyolal te'tic li leone, yu'un oy c'usi stsacoj; me xlaquet ta xch'en li 

ch'ium leone, yu'un stsacoj sve'el. 

5Me oy ch-och ta yoquil jcot mute, yu'un oy boch'o la syac; me oy bu cht'il yoquile, 

yu'un oy c'usi la stsac. 

6Me oy chlic xchapan sbaic cristianoetic ta lume, yu'un ijupanat oq'ues sventa pleito; 

me oy chtal vocol ta lume, yu'un jech laj cal mantal vu'un li Muc'ul Diosune. 

7Vu'un li Muc'ul Diosune, mu'yuc c'usi ta jpas ti me mu xcac'be sna' ba'yuc c'usi oy ta 

co'nton li j'alc'opetic cu'une. 

8Me oy xlaquet jcot leone, toj xi'bal sba cha'yic. Me chic'opoj vu'un li Muc'ul 

Diosune, persa chalic li j'alc'opetique. 

Ta xich' jinesel Samaria 

9Puquic batel mantal ta pasubmantaletic ta Asdod xchi'uc ta pasubmantaletic ta 

Egipto, jech xavalic: “La' tsobo abaic ta vitsetic ta Samaria. La' q'uelo avilic c'u x'elan 

li uts'intael tee; la' labano avilic li ilbajinel tspasbe sbaique”, chianic. 

10Jech chal li Muc'ul Diose: “Mu sna'ic spasel c'usi tuc'; te tsnaq'uic ta 

pasubmantaletic yu'unic li c'usitic tspojic c'alal ch-uts'intavanique”, xi. 

11Ja' yu'un, ja' jech chal li Muc'ul Diose, ja' li Cajvaltique: “Ta xtal avajcontra, ta xtal 

setuic li avosilale; ta sjinesic li tsatsal coralton avu'une, xchi'uc ta xich'ic batel li 

c'usitic oy avu'un te ta apasubmantale”, xi. 

12Jech chal noxtoc li Muc'ul Diose: “Jech chac c'u cha'al jun jchabichij ti oy to bu xu' 

yu'un tspojbe ta ye león chibuc yacan, o me jutebuc sni' xchiquin li xchije, ja' jech oy 

to chcolic loq'uel li israeletic te nacalic ta Samariae, jech chac c'u cha'al jutuc xa no'ox 

spac'benal, jutuc xa no'ox ste'eltac chcom c'alal chc'ac' jbej nae”, xi. 

13Li Muc'ul Dios ti tspas ta mantal scotol te ta vinajele, jech chal: “Bijubtasic me, 

albeic me ya'ay ti chcontrainatic li smomnich'nabtac Jacobe. 

14C'alal tsta sc'ac'alil ta xcac'be stoj li stoyobbail Israele, ta jines noxtoc li scajleb 

matanal te ta Betele; ta jc'asbe yalel ta banamil li xulubtac scajleb matanale. 

15Ta jlilin scotol li muc'tic naetic xchi'uc scotol li bic'tal naetique, xchi'uc li lequil 

naetic ti t'ujumtasbilic ta sts'uts'up tsemene. Jech scotol naetic yavnaijem chcom o”, xi 

li Muc'ul Diose. 

Amós 4 

1A'yo ava'yic antsetic, vo'oxuc ti te nacaloxuc ta Samariae, ti ja' jechoxuc jech chac 

c'u cha'al juben me' vacaxetic ta Basane, ti chavuts'intaic li me'onetique, ti chavac'beic 

svocol li boch'otic abul sbaique, ti jech chavalbeic mantal li amalalique: “Ich'o tal 

pasem ya'lel ts'usub cuch'tic”, ti xavutique. 

2Li Muc'ul Dios, ja' li Cajvaltique jamal chal ta sventa xch'ul lequil: “Ta to sta 

sc'ac'alil nitbil chabatic ta xotxot taq'uin; li avalabique nitbil chbatic ta lucluc taq'uin 

sventa snitubil choy. 

3Te chavich'ic loq'uesel batel ti bu ch'acanbil li coraltone, yu'un chavich'ic nutsel batel 

ta vits Hermón”, xi li Muc'ul Diose. 

Ac'o me tstoj smul li Israele, pero mu ono'ox xtuq'uib 

4“Batanic ta Betel, bat sa'o amulic. Epajesic li atoyobbailic te ta Gilgale. Ich'ic batel li 

milbil matanal avu'unic ta jujun sobe; ich'ic batel ta ox-ox c'ac'al li jun ta lajuneb 

c'usitic chloc' avu'unique. 

5Aq'uic milbil matanal ta sventa li c'usi chatojic ta vocole; aq'uic li pan ti yich'oj 

svolesubil xch'ute. Alic batel, ja'uc xa ava'yejic ti chavaq'uic li matanal ta yutsil 

avo'ntonique, yu'un ja' jech oy ta avo'nton chatoy abaic”, xi li Muc'ul Diose. 

6“Li vu'une laj cac' taquilevtajuc aveic ta scotol lumetic avu'unic; laj cac' ti ac'o 

mu'yucuc ave'elic ta scotol ti butic nacaloxuque, pero muc ono'ox xasutic o tal ta 

jtojol”, xi li Muc'ul Diose. 

7“Jech noxtoc oxib xa'ox u la jmac li vo' ti c'alal la sta yorail iyijub atrigoique. Yaloj 

no'ox sba bu lumal laj cac' batel li vo'e. Oy bu lumal laj cac' batel vo', oy bu lumal ti 

mu'yuc laj cac' batele. Svoc'olvoc'ol no'ox oy bu lec laj yac' vo', oy bu mu'yuc laj yac' 

o vo', jech itaquij o. 

8Jech li cristianoetique ibatic ta jujun lum ta sa'el vo' yuch'ic, pero muc staic ti c'u 

yepal ch-ech' o taqui-o'nal yu'unique. Li vo'oxuque mu'yuc ono'ox xasutic o tal ta 

jtojol”, xi li Muc'ul Diose. 

9“Jech noxtoc laj cac' tsots avocolic ta scoj muc'ta q'uixin ic' ital ta sloq'ueb c'ac'al, 

xchi'uc ta scoj ti ital xchanul li c'usitic ats'unojique. Jech ilaj ta c'ulubetic scotol li 

ts'unubaltic avu'unique, ja' li ts'usubtique, li higotique, li olivatique. Pero muc ono'ox 

xasutic o tal ta jtojol”, xi li Muc'ul Diose. 

10“La jtacboxuc tal tsatsal chamel ta atojolic jech chac c'u cha'al la jpas ta stojol li 

Egiptoe. Laj cac' chamuc ta pleito li queremetic avu'unique, xchi'uc laj cac' batel ta 

pojel li ca'etic avu'unique. Laj cac' ava'ibeic stuil te ta acarpanaic li boch'otic chamen 

avu'unique; laj cac' ochuc batel c'alal to ta yut avo'ntonic li stuile, pero muc ono'ox 

xasutic o tal ta jtojol”, xi li Muc'ul Diose. 

11“Laj cac'boxuc tsots vocol jech chac c'u cha'al la jpasbe li lum Sodoma xchi'uc 

Gomorrae. Ja' xa jech lacomic jech chac c'u cha'al xupetc'oc' ti loq'uesbil ta c'oq'ue, 

pero muc ono'ox xasutic o tal ta jtojol”, xi li Muc'ul Diose. 

12“Ja' yu'un Israel, ja' jech ta jpasbot o, yu'un jech jnopoj o. Chapano me aba sventa 

chtal ava'an aba li' ta jtojole”, xi li Diose. 

13Yu'un li Boch'o la sva'an li vitsetic xchi'uc ti laj yac' li iq'ue, xchi'uc ti chac'be sna' 

cristianoetic li c'usi snopoj ta sjol ta yo'ntone, ti xu' yu'un ta sc'atajes ta ic' osil li sac 

osile, ti oy ta sc'ob scotol li c'usitic oy ta banamile, ja' Muc'ul Dios sbi ti tspas ta 

mantal scotol te ta vinajele. 

Amós 5 

Iq'uel sutel tal ta stojol Dios 

1Smomnich'nab Israel, a'yo ava'yic, li' ta xcal sq'ueojal oq'uel ta aventaic: 

2Li Israel ti toj c'upil sba, ti toj lec to'ox jech chac c'u cha'al jun tojol tsebe iyal xa o ta 

lum, mu xa xu' tstots o. Stuc xa te telel ta yosilal; mu'yuc boch'o chtal toyunuc liquel. 

3Yu'un li Cajvaltic Diose jech chal ta sventa li israeletique: “Me oy chloc' batel ta 

paspleito jmil (1,000) viniquetic ta jun lume, vo'vinic (100) xa no'ox ta sut tal; me oy 

chloc' batel vo'vinique (100), lajuneb (10) xa no'ox ta sut tal”, xi. 

4Jech chal noxtoc li Muc'ul Diose: “La'ic me ta jtojol, jech chacuxiic. 

5Mu ja'uc te xabatic ta Betel; mu xbat ochanic te ta Gilgal, xchi'uc mu me xajelovic te 

ta Beerseba. Yu'un li Gilgale chucbil chbat ta yan banamil; li Betele ta xich' 

yavnaijesel o”, xi. 

6Ja' sa'ic li Muc'ul Diose, jech chacuxiic. Yu'un naca me stac tal c'oc' ta stojol li 

smomnich'nab Josee, jech xu' ta xc'aq'uic o; mu'yuc boch'o te ta Betel ti xu' tstu'p li 

c'oq'ue. 

7Toj abul abaic ti chac'atajesic ta tsots vocol li tuq'uil chapanele, xchi'uc ti ja' chajipic 

ta banamil li c'usitic tuc' ta pasele. 

8Ja' sa'ic li Boch'o spasoj Xonob c'analetique xchi'uc li Orión c'analetique, xchi'uc ti 

ja' xu' yu'un tsc'atajes ta sac osil li ic' osile, ti ja' xu' yu'un tsc'atajes ta ac'ubaltic li 

c'ac'altique, ti xu' yu'un chic' muyel li vo'etic ta nab sventa tsmal yalel tal li' ta 

banamile. 

9Ja' li Boch'o xu' yu'un tsjines jun lum ti lec tsotse, ti xu' yu'un tsjines li tsatsal 

coraltone, ja' li Muc'ul Dios sbie. 

10Toj abul abaic ti chopol chavilic li boch'o tsc'an ac'o oyuc tuq'uil chapanele, xchi'uc 

ti bats'i mu'yuc lec chavilic li boch'o chal c'usi tuq'ue. 

11Ta sventa ti apech'ojic ta teq'uel li me'onetique xchi'uc ti chac'anic voc'bel li c'usi 

chloc' yu'unique, jech mu'yuc chanainic li anaic ti pasbil ta ton avu'unique, xchi'uc 

mu'yuc chavuch'beic ya'lel li ts'usubtic ats'unojique. 

12Yu'un li vu'une jna'oj ti toj ep atoyobbailique, xchi'uc ti toj ep amulique. Jna'oj ti 

chavac'beic svocol li boch'o tuc' yo'ntone, ti achonoj abaic ta taq'uine, xchi'uc ti 

chamacbeic sbe ta stojol jchapanvanejetic li me'onetique. 

13Ja' yu'un li boch'o bije ac'o spajes sba, yu'un tsoc xa li banamile. 

14Mu me ja'uc xasa'ic li c'usi chopole; ja' xasa'ic li c'usitic leque, jech chacuxiic. 

Xchi'uc jech chc'ot ta pasel ti chavalic te oy ta atojolic li Muc'ul Dios ti tspas ta 

mantal scotol te ta vinajele. 

15¡Contrainic li c'usitic chopole! ¡Ja' c'anic li c'usi leque! Tuc' me xachapanvanic. Oy 

yic'al jech xu' chlic to xc'uxubin scomelal smomnich'nab José li Muc'ul Dios ti tspas 

ta mantal scotol te ta vinajele. 

16Ja' yu'un jech chal li Cajvaltique, ja' li Muc'ul Dios ti tspas ta mantal scotol te ta 

vinajele: “Ta scotol ch'ivit ta to xlic oq'uel; ta scotol xoraltic oy avanel. Li boch'o ch-

abtejic ta te'tique ta x'ic'atic tal yu'un ac'o oq'uicuc ta scoj vocol ec; li boch'o ja' 

yabtelic ch-oc' ch-avanic ta sventa animaetique ch-ic'atic yu'un ac'o tal oq'uicuc. 

17Jech noxtoc li boch'o te oyic ta ts'usubtique ta x'oq'uic ec ti c'alal ta sta yorail chtal 

cac'boxuc atoj amulique”, xi li Diose. 

18Ay, toj abul sbaic li boch'otic tsc'anic ac'o c'otuc sc'ac'alil li Muc'ul Diose. ¿C'u 

yu'un ti chac'anic ac'o c'otuc li sc'ac'alil le'e? Yu'un ja' sc'ac'alil ch-ic'ub osil, mu ja'uc 

yorail sac osil. 

19Ja' jech chac c'u cha'al boch'o chjatov ta anil yu'un león ti te tsnup ta be jcot osoe; 

xchi'uc ja' jech chac c'u cha'al boch'o ch-och ta yut sna ti tsquican sc'ob ta c'alnae, 

pero te chti'at tal ta chon noxtoc. 

20Li sc'ac'alil Muc'ul Diose ja' sventa ch-ic'ub osil, mu ja'uc sventa sac osil; solel ch-

ic'ub ta jyalel, me jutuc mu'yuc sac chcom. 

21“Toj chopol chquil, contra chquil li q'uinetic chapasique; mu'yuc xcuxet co'nton 

yu'un li muc'ta tsobajel chapasique. 

22Li chic'bil matanal chavac'bicune mu jc'an; li yantic matanal chavaq'uique mu'yuc ta 

jtsacboxuc. Mu jc'an jq'uel noxtoc li juben vacaxetic chavac'bicun jmotonin ta sventa 

co'ol co'ntontique. 

23¡Loq'uesic ta jtojol li epal q'ueoj xavochetic ta sq'uejintaele! ¡Mu xa jc'an xca'ay ti 

xnic no'ox sonetic avu'unique! 

24Ja' ta jc'an jech chloc' ta atojolic c'usi tuc' jech chac c'u cha'al chloc' tsots vo'e, 

xchi'uc ja' ta jc'an jech chloc' jech chac c'u cha'al nio' li tuq'uil chapanel avu'unique. 

25“Israeletic, muc ta sujeluc lavac'bicun milbil matanal xchi'uc yantic matanal ti c'alal 

te oyoxuc ta xocol banamil cha'vinic (40) jabile. 

26Pero tana xcuchet avu'unic li Moloc, ja' li banquilal dios avu'unique, xchi'uc li 

Quiún, ja' li dios yu'un c'analetic ti apasojan atuquique. 

27Ja' yu'un ta jnutsoxuc batel ta sjelovel to Damasco”, xi li Muc'ul Diose, ja' li Dios ti 

tspas ta mantal scotol te ta vinajel, xi sbie. 

Amós 6 

Chich' jinesel Israel 

1Ay, toj abul sbaic li boch'otic jeche' no'ox chcux yo'ntonic te ta Sione, xchi'uc li 

boch'otic mu c'u xtal ta yo'ntonic te nacalic ta Samariae, ja' li banquilaletic te ta jun 

banamil ti muc' sc'oplal ta scotol yantic banamile, ti ja' te yac'oj sbaic scotol li 

israeletique. 

2Batanic ta Calne, q'uelo lec avilic. Ts'acal xabatic ta Hamat, ja' li muc'ta lume; ts'acal 

xayalic batel ta Gat, ja' li yosilal filistaetique. Q'uelavilic me vo'oxuc toj ech'em xu' 

avu'unic jech chac c'u cha'al li yantic banamile, xchi'uc me ja' xjelov smuc'ul 

avosilalic jech chac c'u cha'al li yosilalique. 

3Li vo'oxuque mu xac'anic xtal li chopol orae, pero avac'ojbeic yipal spasel noxtoc li 

tsatsal uts'intaele. 

4Jun avo'nton chavayic ta lequil vaybal t'ujumtasbil ta sts'uts'up tsemen; puru cux 

o'nton chapasic ta lequil chotlebaletic noxtoc. Chapasic q'uin achi'uquic ch'ium 

chijetic xchi'uc ch'ium vacaxetic ti lec jubenique. 

5Yalel muyel xa snuc' avu'unic li avamaic c'alal chajupanique; chac'an chanopic c'u 

x'elan chapasic ep sonetic jech chac c'u cha'al la spas li Davide. 

6Lec ta muc'tic vasoetic chavuch'ic li pasem ya'lel ts'usube; ta puru lequil muil 

poxiletic chamuibtas abaic noxtoc. Mu'yuc ta avo'ntonic c'u x'elan tsots svocol li 

jlumaltique. 

7Ja' yu'un vo'oxuc ba'yucbe chabatic yu'un li boch'o chucbil chbatic ta yan banamile, 

jech ta xlaj sc'oplal ti xnic no'ox q'uinetic avu'unique. 

8Li Muc'ul Dios, ja' li Cajvaltique, oy c'usi laj yal ta jamal ta sbi stuc. Li Muc'ul Dios 

ti tspas ta mantal scotol te ta vinajele, jech laj yal: “Chopol chquil li stoyobbail 

smomnich'nab Jacobe; chopol chquil li pasubmantaletic yu'une, ja' yu'un li lume ta 

xcac' ta sc'ob yajcontra xchi'uc scotol li c'usitic te oye”, xi. 

9Me oy to ta xcom lajuneb yajval jbej nae ta xcham scotolic. 

10Jun xa no'ox bats'i yuts' yalalic chtal sloq'uesbe sbec'talic te ta na. Jech tsjac'be li 

boch'o cuxul to chcome: “¿Me oy to yan achi'il cuxul?”, xut. “Mu'yuc”, xi chtac'ov. 

Jech chal ta ora noxtoc li uts'-alalile: “¡Ch'an xa chian, mu me xat'abbe sbi li Muc'ul 

Diose!”, xut. 

11Yu'un li Muc'ul Diose yaloj xa mantal ti ta xich' yavnaijesel, ti ta xich' lilinel scotol 

li muc'tic naetic xchi'uc li bic'tal naetique. 

12¿Me xu' ch-anilajic ta ch'entic li ca'etique? ¿Me xu' tsloquic banamil ta ch'entic li 

vacaxetique? Pero ¿c'u yu'un laj ac'atajesic ta veneno li tuq'uil chapanele? ¿C'u yu'un 

laj ac'atajesic ta ch'ail vomol li c'usi tuc' ta pasele? 

13Yu'un altic no'ox ti xcuxet avo'ntonique xchi'uc ti jech chavalique: “Ta jtsatsal 

jtuctic ti lec xu' cu'untique”, xachiic. 

14Ja' yu'un israeletic, a'yo ava'yic c'usi chcal, vu'un li Muc'ul Diosun ti ta jpas ta 

mantal scotol te ta vinajele: “Ta xcac' ti chtal yuts'intaoxuc jun ta lum cristianoetique; 

te chlic yac'boxuc tal ta yochebal Hamat c'alal to ta bevo'tic Arabá”, xi li Muc'ul 

Diose. 

Amós 7 

Li Amose laj yil ta xch'ulel c'ulubetic 

1A'yo ava'yic c'usi laj yac'bun quil ta jch'ulel li Cajvaltic, ja' li Muc'ul Diose: C'alal 

sbojoj xa'ox loq'uel sve'el xvacax li ajvalile ipul tal yan velta li ts'i'laltique, li Diose 

ja'o laj yac' ayinuc epal c'ulubetic. 

2Ts'acal to, c'alal lajubal xa'ox ta lo'el ts'i'laltic yu'un li c'ulubetique, jech laj calbe: —

Cajval, Muc'ul Dios, pasbuncutic perdón, mu xcuch yu'unic li smomnich'nabtac 

Jacobe, yu'un solel mu'yuc stsatsalic —xcut. 

3Li Muc'ul Diose muc to spas li c'usi snopoj tspase, jech laj yal: —Mu'yuc chc'ot ta 

pasel jech —xi. 

Li Amose i'ac'bat yil jun muc'ta c'oc' ta xch'ulel 

4Jech laj yac'bun quil ta jch'ulel noxtoc li Muc'ul Diose: Laj quil la stac tal tsatsal c'oc' 

sventa stojol mulil. Laj yules scotol li muc'ta nabe xchi'uc ic'ac' c'uuc smuc'ul li 

banamile. 

5Jech laj calbe: —Cajval, Muc'ul Dios, pajeso li c'oq'ue. Mu xcuch yu'unic li 

smomnich'nab Jacobe, yu'un solel mu'yuc stsatsalic —xcut. 

6Li Muc'ul Diose muc to spas li c'usi snopoj tspase, jech laj yal: —Mu'yuc chc'ot ta 

pasel —xi li Cajvaltic Diose. 

Li Amose i'ac'bat yil ta xch'ulel jun plomo sventa yabtejeb alvanil 

7Li Muc'ul Diose oy c'usi yan laj yac'bun quil noxtoc: Te va'al ta sts'el pac'benal na, 

yich'oj jun plomo sventa yabtejeb alvanil. 

8Jech la sjac'bun: —Amós, ¿c'usi chavil? —xiyutun. —Ta xquil jun plomo sventa 

yabtejeb alvanil —xcut. Jech laj yalbun: —A'yo ava'ay, vu'un ta xcac'be plomo li 

smomnich'nab Israele yu'un jech chvinaj ti mu'yuc xa tuc' jech chac c'u cha'al pac'bel 

na mu'yuc tuq'ue; mu xa xu' cu'un ta jts'icbeic. 

9Li toyol c'opojebaletic yu'un Isaaque ta xich' jinesel scotol; li snail sloc'obal diosetic 

yu'un Israele ta xich' yavnaijesel o, xchi'uc ta jcontrainic ta espada li smomnich'nabtac 

Jeroboame —xiyutun. 

Li j'alc'op Amose la stsac sbaic ta c'op xchi'uc Amasías 

10Li pale Amasías te ta Betele jech laj yalbe batel li ajvalil Jeroboam ta Israele: 

“Ajvalil, li Amose ta xchapilan ac'oplal ta mucul ta stojol li jchi'iltactic ta israelale. Ta 

sjunul li cosilaltique mu xa sts'ic yu'unic li c'usi chalilane. 

11Yu'un jech ta xal: ‘Li Jeroboame ta xich' milel ta espada, scotol li israeletique ta 

xich'ic chuquel batel ta yan banamil’, xi chal”, xut batel li ajvalile. 

12Li Amasiase jech laj yalbe li Amose: —J'alc'op, batan, jatovan batel ta yosilal Judá. 

Ja' te xaval li c'usi chc'ot ta pasele; te ac'o yaq'uic ave'el. 

13Mu xa xavalilan li' ta Betele, yu'un ja' ch'ulna ti muc' sc'oplal ta scotol Israele, ja' ti 

bu chich' ta muc' Dios li ajvalile —xut. 

14Li Amose jech la stac'be: —Muc j'alc'opucun, muc xnich'onucun j'alc'opetic noxtoc. 

Li vu'une jchabichijun no'ox, xchi'uc ja' no'ox ta jq'uelilanbe sat te'tical higoetic. 

15Pero li Muc'ul Diose laj yic'un ti c'alal te nabalun ta spat jchijtaque, jech laj yalbun: 

‘Batan, bat alo c'usi chc'ot ta pasel ta stojol li jteclumale, ja' li Israele’, xiyutun. 

16Ja' yu'un, a'yo ava'ay c'usi chal li Muc'ul Diose. Li vo'ote jech chaval: ‘Mu xaval 

c'usi chc'ot ta pasel li' ta Israele; mu c'usi xaval ta sventa li smomnich'nab Isaaque’, 

xachi. 

17Pero jech chayalbot li Muc'ul Diose: ‘Li avajnile ta spas ta jmulavil ants li' ta lum; li 

aquerem atsebetique ta xlajic ta milel ta espada. Li avosile yanlum cristianoetic ta xlic 

svoq'uilanbe sbaic; li vo'ote te chacham ta yosilal yanlum cristianoetic; li 

smomnich'nab Israele chucbil chbatic ta yan banamil’, xi li Diose —xut. 

Amós 8 

Sc'oplal jun moch noj ta sat te'etic lec yijic 

1Li Cajvaltic, ja' li Muc'ul Diose, oy c'usi laj yac'bun quil noxtoc: Laj quil jun moch 

noj ta sat te'etic, lec xa yijic. 

2Jech laj yalbun: —Amós, ¿c'usi chavil? —xiyutun. —Ta xquil jun moch noj ta sat 

te'etic, lec xa yijic —xcut. Jech laj yalbun: —Ja' jechic li israeletique, iyijubic xa. Ic'ot 

xa sc'ac'alilic; mu xa xu' cu'un ta jts'icbeic. 

3Li jq'uejimoletic ta ch'ulnae ta to x'oq'uic me la sta sc'ac'alile. Ep boch'o ta xcham; 

puru anima te mochajtic, me jutuc mu'yuc xa boch'o ta xbac' —xi li Cajvaltic Diose. 

Nopol xa sc'ac'alil chich' ac'bel stoj smul li Israele 

4A'yo ava'yic, vo'oxuc ti chavuts'intaic li boch'otic abul sbae, ti chavulesic o li 

me'onetic te ta avosilalique, 

5jech chavalic: “Ech'uc ta ora ca'tic li sq'uinal unin ue, xchi'uc ech'uc ta ora ca'tic li 

sc'ac'alil cuxub o'ntonale, yu'un jech xu' ta jchon jtrigotic, xchi'uc xu' oy c'usi ta 

jchontic ta toyol stojol. Xu' ta jbic'tajesbetic li sbisubile; xu' mu'yuc ts'acal ta xcac'tic. 

6Xu' ta jchontic c'alal ta spat li jtrigotique. Jech xu' chlic xchon sbaic ta mozoil ta 

jtojoltic li me'onetique; xu' chlic sjel sbaic ta xonobil li boch'o abul sbaique”, xachiic. 

7Li Muc'ul Diose, ja' li stsatsal yo'nton Jacobe, jech chal ta jamal: “Me jutuc mu 

xch'ay ta co'nton o li c'usi tspasique”, xi. 

8¿Me mu'yuc ta xlic nicuc banamil ta sventa le'e? ¿Me mu'yuc chlic oc'uc li 

jnaclumetic te ta yosilalique? Li banamile ta xlic syuq'uilan sba; xyal xmuy no'ox jech 

chac c'u cha'al uc'um Nilo ta Egipto. 

9Jech chal li Cajvaltic Diose: “C'alal me la sta sc'ac'alil le'e, ta xcac' ic'ubuc osil ta 

o'lol c'ac'al no'ox; c'alal lec to sac li osile, ta xlic ic'ubuc li banamile. 

10Li q'uinetic avu'unique ta jc'atajes ta at-o'nton; li q'ueojetic avu'unique ta jc'atajes ta 

oq'uel. Ta xcac' alapic c'u'il sventa at-o'nton, xchi'uc chlic ajux ajolic ta sventa at-

o'nton. Ta xcac' oc'anic jech chac c'u cha'al ch-oc' boch'o chcham xnich'on ti c'ajumal 

jun oy yu'une; chalajic ta ven tsatsal vocol”, xi. 

11Jech chal noxtoc li Muc'ul Diose: “Ta to sta sc'ac'alil ta jtac tal tsots vi'nal li' ta 

banamil, pero mu ja'uc vi'nal ta sventa mu'yuc ave'elic, mu ja'uc ta sventa mu'yuc c'usi 

chavuch'ic, o mu'yuc ava'alic; ja' vi'nal ta sventa ti mu'yuc xa bu chava'yic o jc'op, 

vu'un li Muc'ul Diosune. 

12Jech chaliquic ta vovil xanubal, chabatic c'alal to ta sti' muc'ta nab xchi'uc c'alal to 

ta sti' li Nab Muerto sbie, c'alal ta vitsetic ta Líbano xchi'uc c'alal to ta ti' uc'um 

Jordán; chasa'ilanic li jc'ope, pero mu xataic o. 

13Me la sta sc'ac'alil le'e, ta xlic alubicuc ta taqui-o'nal li tsebetic avu'unic ti toj 

c'upilic sbae xchi'uc li queremetic ti lec tsotsique. 

14Li boch'otic tsva'anic ta testigo li sloc'obal diosetic ta Samariae, li boch'o tsva'anic ta 

testigo li sloc'obal dios ta Dane, li boch'o tsva'anic ta testigo li sloc'obal dios ta 

Beersebae, j'ech'el chyalic o ta lum, mu xa stotsic o”, xi li Muc'ul Diose. 

Amós 9 

Mu'yuc boch'o chcol c'alal chac' stojol mulil li Diose 

1Li Muc'ul Diose laj quil te va'al ta sts'el scajleb matanal, jech laj yalbun: “Bat lilino 

ta voq'uel li xlechlechil sjol oye; ac'o nicuc c'alal ta snacleb, ac'o lilijuc yalel ta sjolic 

li achi'iltaque. Li boch'otic cuxul to chcomique ta jmilic ta espada. Me junuc mu'yuc 

boch'o ta xcol; mu'yuc boch'o ta xjatov. 

2Ac'o me ch-och snac' sbaic c'alal to ta yutil banamil, te chbat jquilic loq'uel tal; ac'o 

me chmuyic c'alal to ta vinajel, te chbat jipic yalel tal. 

3Me chbat snac' sbaic ta sjol li vits Carmeloe, te chbat jt'unic tal; ac'o me tsnac' sbaic 

ta jtojol ta yutil nab, te ta jtac batel jti'val chon yu'un ac'o ti'aticuc. 

4Me chucbil chbatic yu'un li yajcontraique, te ta jtac batel milel ta espada ta stojolic 

noxtoc. Yu'un ta jq'uelbe o slajebic, mu'yuc ta jcoltaic”, xi li Diose. 

5Li Cajvaltic, ja' li Muc'ul Dios ti tspas ta mantal scotol te ta vinajele, c'alal ta stij li 

banamile, ta xnic yu'un, ta syuq'uilan sba, xyal xmuy no'ox jech chac c'u cha'al li 

uc'um ta Egiptoe, jech ta xlic oq'uicuc li jnaclumetique. 

6Li Muc'ul Diose la spas snacleb te ta vinajel, ja' la xlich'an li vinajel ta yac'ol 

banamile; ja' ta xic' muyel li vo' ta nabe, ja' ta smal yalel tal ta banamil. Ja' Muc'ul 

Dios xi sbi. 

7Jech chal li Muc'ul Diose: “Israeletic, co'oloxuc xa no'ox achi'uquic chquil li 

etiopiaetique. Li vo'oxuque laj quic'oxuc loq'uel tal ta Egipto banamil. Ja' no'ox jech 

laj quiq'uic loq'uel tal ta Creta ec li filistaetique; jech noxtoc li arametique laj quiq'uic 

loq'uel tal ta Kir”, xi. 

8Q'uelo me abaic, yu'un vu'un li Muc'ul Diosun ti avajvalicune, ta me jq'ueloxuc tal, 

jpasmulil israeletic jech chcal ta aventaic: “Ta jyavnaijesoxuc li' ta sba banamil, pero 

mu'yuc ta xcules o scotol li smomnich'nab Jacobe. 

9Ta xcal mantal ti ac'o yich' chichinel li smomnich'nab Israel jech chac c'u cha'al 

chich' chichinel yi'e. Li slequile chich' puquel batel ta yantic banamil; yan li 

xchopolile chich' ch'ayel o. 

10Li jpasmuliletic te ta stojol jteclumale ta xlajic ta milel ta espada, ja' li boch'otic jech 

chalique: ‘Mu'yuc c'usi ta jpastic, mu'yuc chtal ta jtojoltic li vocole’, ti xiique. 

Ta to xlic yich' c'uxubinel ta ts'acal li Israele 

11“Me la sta sc'ac'alile, ta xlic jcha'meltsanbe li sna David ti bu soquemique. Ta 

jmacan ti bu jamajtique, ta jcha'pac'an ti bu t'olemique. Ja' jech ta jpas jech chac c'u 

cha'al pasbil ono'ox ta vo'onee. 

12Yu'un jech li boch'otic yich'ojicun ono'ox ta muq'ue, xu' chlic sventainic yan velta li 

edometic ti c'u to yepal cuxul comenique xchi'uc li yantic banamile. Vu'un jtuc ta 

xcac' c'otuc ta pasel jech”, xi li Muc'ul Diose. 

13“Ta to sta sc'ac'alil ti te xa nabalic batel jloc-banamiletic ti c'alal ja' to chich' tuch'el 

trigoe. Xchi'uc te xa nabalic batel jts'un ts'usubetic ti c'alal mu'yuc to chlaj yich' 

pits'bel ya'lel li ts'usube. Li vitsetique tsloq'uesic ep ya'lel ts'usub; li tseltseltique 

tsloq'uesic ya'lel ts'usub jech chac c'u cha'al chloc' vo'. 

14Li jteclumal Israele, ta xlic quiq'uic sutel tal ti bu chucbilic batel ta yan banamile. Ta 

xlic xcha'va'anic li lumetic ti jinesbilique; ja' te ta xlic naquiicuc. Ta xlic sts'unic 

ts'usubtic, chlic yuch' stuquic li ya'lel sts'usubique. Ta xlic sts'unic jsatinom te'etic, te 

ta slo'beic lec sat. 

15Ta xlic jcha'ts'unic lec ta yosilalic; mu'yuc xa ta xich'ic bulel o loq'uel yan velta, 

yu'un vu'un jtuc chcac'beic yan velta”, xi li Muc'ul Diose, ja' li Dios cu'untique. 

Abdías 

Abdías 1 

J'ech'el chich' bic'tajesel o li Edome 

1Li Abdiase oy c'usi laj yich' ac'bel yil ta xch'ulel yu'un li Muc'ul Diose, ja' li 

Cajvaltique, ja' yu'un jech laj yal ta sventa li Edome: Laj ca'icutic oy c'usi laj yal li 

Muc'ul Diose; la stac batel jun j'almantal ta jujun banamil, jech laj yal: “Licanic, bat 

xa jtsactic ta pleito li lum Edome”, xi. Li Muc'ul Diose jech chalbe li Edome: 

2“A'yo ava'ay, biq'uit chacom cu'un ta scotol li yantic banamile; solel ta jbic'tajesot o 

ta j'ech'el. 

3La slo'laot li atoyobbaile, vo'ot ti cacalot lec ta jap ch'entique, ti bats'i toyol bu 

nacalote, jech laj anop ta avo'nton: ‘¿Boch'o xu' chtal sjipun yalel ta banamil?’, xachi. 

4Ac'o me bats'i toyol chabat jech chac c'u cha'al xic, ac'o me chbat avac' lec atas ta 

o'lol c'analetic, te to chbat jipot yalel tal. 

5“Me oy chtal j'eleq'uetic ta ac'ubaltic, yu'un chtal yelc'anic c'usi oy avu'une, mu'yuc 

ta xich' batel scotol. Me chtalic li jtuch'-ts'usubetique, ta to xascomtsanboxuc 

jchojcantic li ats'usube. Pero li vo'ote j'ech'el chavich' ulesel o. 

6C'u x'elan chavich' chajilanbel li c'usitic oy avu'une, Esaú; c'u x'elan chavich' tabel ta 

t'unel li c'usitic anac'oje. 

7Scotol li boch'o co'ol avo'nton achi'uque ta slo'laicot; c'alal to ta sti'iltac banamil 

chac'ot ta nutsel yu'unic. Li boch'o jun to'ox avo'nton achi'uque ta scontrainicot; li 

boch'o laj to'ox avac'be sve'ele ta syaquicot ta syoquic. Solel mu'yuc abijil ta melel”, 

xi. 

8Li Muc'ul Diose jech chal: “C'alal tsta sc'ac'alil cu'une, ta xcules scotol li boch'otic 

bijic te ta Edome xchi'uc li boch'otic oy c'usi lec sna'ic te ta vitsetic yu'un Esaue. 

9Li jpasc'opetic ta Temane ta xniquic ta xi'el. Li boch'o te nacajtic ta vitsetic yu'un 

Esaue mu junuc cuxul ta xcom. 

Sc'oplal c'u x'elan la sta smul Edom 

10“J'ech'el chayal o ta q'uexlal; j'ech'el chlaj o ac'oplal ta scoj ti laj avuts'intabe, ti laj 

amilbe smomnich'nab li avits'in Jacobe. 

11Yu'un c'alal ichucbat batel yu'un yanlum cristianoetic li yajsoldadotaque, c'alal la 

svoq'uic ochel ti'coraltonetic li yanlum cristianoetique, li vo'ote ja' no'ox laj aq'uej aba. 

C'alal la svoc'be sbaic ta canal tajimol li sc'ulejal Jerusalene, li vo'ote xco'laj xchi'uc 

ja' achi'iltac laj apas aba ec. 

12Mu lecuc ti te no'ox aq'ueloj c'alal yorail oy svocol li achi'il ta voq'uele. Mu lecuc ti 

xcuxet xa avo'nton c'alal yorail laj yich' jinesel li Judae. Mu lecuc ti ja' no'ox laj ana'le 

ti c'alal ja'o toj tsots svocolique. 

13Mu lecuc noxtoc ti la'och ta slumalic ti c'alal ja'o chich'ic vocole, ti xcuxet xa 

avo'nton te aq'ueloj ti c'alal yorail toj abul sbaique. Mu lecuc ti laj avac' ac'ob ta 

sc'ulejal ti c'alal yorail oy svocolique. 

14Jech noxtoc mu lecuc ti te lava'an aba ta curuzal be sventa chamil ec li boch'otic 

chjatovic to loq'uele. Mu lecuc ti laj avac' ta c'abal ec li boch'o icolic to ta scoj vocole. 

15Nopol xa sc'ac'alil chac'be stojol jujun banamil li Muc'ul Diose. Ti c'u x'elan laj 

apasbe achi'ile ja' no'ox jech chavich' ec; chjoybij ta aba atuc. 

Chich' toyel liquel yan velta li Israele 

16“Ta sventa ti toj ch'a li sbel copa laj avuch'ic te ta ch'ul vits cu'une, ja' jech ch'a 

chcac'be yuch'ic scotol ora ec li yantic banamile; ja' to me laj yuch'ic scotole, jech 

j'ech'el ta xch'ayic o batel. 

17Yan li vits Sione ja' ch'ul banamil chcom cu'un, jech oy to boch'otic chcol comel. Li 

smomnich'nab Jacobe chlic sventainic yan velta li c'usitic oy yu'unique. 

18Li smomnich'nab Jacobe xco'laj xchi'uc c'oc' chc'otic; li smomnich'nab Josee xco'laj 

xchi'uc yat c'oc' chc'otic. Yan li smomnich'nab Esaue ja' jech chc'ot jech chac c'u 

cha'al c'ajben; ta xich'ic chiq'uel, j'ech'el ta xc'aq'uic o. Me junuc mu'yuc xa ta xcom, 

vu'un chcal jtuc, vu'un li Muc'ul Diosune”, xi li Diose. 

19Li israeletic nacajtic ta Negueve ja' chlic yich'ic li vitsetic yu'un Esaue. Li boch'otic 

nacajtic ta Sefelae ja' chich'beic yosil li filistaetique. Jech noxtoc ja' chich'beic li 

yosilal Efraín xchi'uc Samariae. Li boch'o te nacajtic ta yosilal Benjamine ja' chich'ic 

li Galaade. 

20Li soldadoetic yu'un israeletic ti chucbil ibatic ta yan banamile ja' ta xich'ic li yosilal 

cananetic xchi'uc c'alal ta yosilal Sareptae. Li boch'o te to'ox nacajtic ta lum Jerusalén 

ti chucbil ibatic ta yan banamil, ti te xa nacajtic ta Sefarade, ja' ta xich'ic li lumetic ta 

Negueve. 

21Li boch'o tspasic canale ta xmuyic batel ta vits Sión sventa chalic c'u x'elan stojol 

smul chich' li boch'otic te oyic ta vitsetic yu'un Esaue. Ja' xa ventainvanuc stuc li 

Muc'ul Diose. 

Jonás 

Jonás 1 

Li Jonase ijatov ta scoj muc sc'an spasbe yabtel Dios 

1Li Jonás xnich'on Amitaie ic'opanat yu'un li Muc'ul Diose, jech i'albat: 

2“Lican, batan ta muc'ta lum Nínive; albo ya'ay ti ta jlajes li lume, ic'ot xa c'alal ta 

jtojol li smulique”, x'utat. 

3Pero li Jonase ijatov loq'uel ta stojol li Muc'ul Diose, chbat ox ta lum Tarsis. Jech te 

iyal batel ta Jope, la stsac batel jun barco ti chbat ta Tarsise. Te la stoj spasaje, i'och 

batel, co'ol ibatic xchi'uc li boch'otic chbatic ta Tarsise, yu'un tsc'an ti nom xa oy ta 

stojol li Muc'ul Diose. 

4Pero li Muc'ul Diose la sliques muc'ta ic' te ta nab, bats'i tsots ta jyalel li iq'ue; la 

snopic ti te xa chvoc' o ta nab li barcoe. 

5Li j'abteletic ta barcoe ixi'ic ta jyalel; te lic sc'opan sdiosic jujunic. Li yicats barcoe la 

sjipic yalel ta nab, yu'un jech mu'yuc ol chcom li barcoe. Pero li Jonase te yalem batel 

ta yavil icatsiletic; jun yo'nton te chvay, solel pim batem li svayele. 

6Li banquilal yu'un j'abteletic ta barcoe ibat yo' bu oy li Jonase, jech laj yalbe: —

¡C'usi chapas tee, me' jvayel! Lican, c'opano li Dios avu'une, naca me ja' 

chixc'uxubinutic to, yu'un jech mu xijchamutic —xut. 

7Jech lic yalbe sbaic li j'abteletic ta barcoe: —La' jpastic canal tajimol sventa ta jna'tic 

boch'o ta smul cu'untic ti vi x'elan jvocoltique —xut sbaic. C'alal la spasic li canal 

tajimole, ja' ic'ot ta stojol li Jonase. 

8Ja' yu'un jech lic sjac'beic: —Alo ca'icutic c'u yu'un ti jech oy li jvocoltic li'i. ¿C'usi 

avabtel? ¿Bu liquemot tal? ¿Bu avosilal, bu lumal liquemot tal? —xutic. 

9Itac'ov li Jonase: —Vu'un hebreo vinicun; ja' quich'oj ta muc' li Muc'ul Diose, ja' li 

Dios ti la spas vinajele, ja' li boch'o la spas li nabe xchi'uc li banamile —xi. 

10C'alal laj ya'yic laj yal ti yu'un ijatov tal ta stojol Muc'ul Dios ti jech ic'ot ta pasel ta 

stojolique, yo'to ep ixi'ic. Jech laj yalbeic: —¿C'u yu'un ti jech laj apase? 

11¿C'usi ta jpasbotcutic yu'un jech ac'o ch'abiuc li nabe? —xutic. Yu'un laj yilic ti 

cha'cha' to tsots la syuq'uilan sba li nabe. 

12Itac'ov li Jonase: —Ja' lec jipicun yalel ta nab, jech ta xch'abi li nabe, yu'un jna'oj 

lec ti vu'un ta jmul ti jech ital tsots ic' ta jtojoltique —xi. 

13Pero li j'abteletic ta barcoe laj to yaq'uic persa xlechuel batel ta ti'nab, yu'un tsc'an 

chbat staic banamil, pero muc xu' yu'unic, yu'un yo'to itsatsub ta jyalel li iq'ue; solel 

net'bilic o batel. 

14Jech lic avanicuc ta stojol li Muc'ul Diose, jech laj yalic: “Muc'ul Dios, ta jc'ancutic 

vocol ta atojol ti mu me xichamcutic ta sventa li vinic li'i. Me mu'yuc smule, mu me 

xavac' jmulincutic ti me ichame. Yu'un li vo'ote, Muc'ul Dios, jech tsc'an avo'nton li 

c'usi chc'ot ta pasele”, xiic. 

15Jech te lic stsaquic li Jonase la sjipic yalel ta nab, jech ipaj ta yuc'lajetel li nabe. 

16Li j'abteletic ta barcoe bats'i ep laj yich'ic ta muc' li Muc'ul Diose; la smilbeic 

smoton, xchi'uc oy c'usi jamal laj yalic ta stojol ti tspasique. 

17Li Muc'ul Diose spasoj xa'ox tal ta mantal jcot muc'ta choy ta sventa tsbic' batel li 

Jonase. Jech oxib c'ac'al xchi'uc oxib ac'ubal te oy ta yut xch'ut choy li Jonase. 

Jonás 2 

La sc'opan Dios li Jonase 

1Li Jonase ja' to te lic sta ta c'opanel Muc'ul Dios yu'un ti c'alal te tiq'uil ta yut xch'ut 

muc'ta choye, 

2jech laj yal: “Muc'ul Dios, oyun ta at-o'nton; a'ibun jc'op ti li' chajc'opanote. Li' 

chi'avan tal ta atojol ta yut li lajele; a'ibun li jc'ope. 

3Laj atic'un ochel tal ta yutil nab, ta o'lol nab; La xpixun o ta yip li nabe. C'alal chapas 

ta mantal ti tsots ac'o syuq'uilan sbae, li' chvul ta sba cac'ol scotol. 

4Ja' yu'un la jnop ti jipbil tenbilun xa loq'uel avu'une, ti mu xa xquil o yan velta li 

ch'ulna avu'une. 

5Solel la smucun ochel o ta yut li vo'e; la xpixun o ta j'ech'el li muc'ta nabe; la sts'ot 

sba ta jol li yamuchale. 

6Liyal batel c'alal to ta yibel li vitsetique; te la smacun o, la smucun o ta j'ech'el li 

banamile. Pero li vo'ote, Dios cu'un, xu' chacoltaun loq'uel ta sventa li lajele. 

7Li' ta orae chca'ay ti ta xa xichame, ja' yu'un chajtaot ta na'el Muc'ul Dios cu'un. Ta 

jna' ti chc'ot c'alal ta ach'ulna li jc'ope. 

8Li boch'otic ja' chich'ic ta muc' c'usitic cuybil ta diosetic ti mu'yuc stue mu xa junuc 

yo'ntonic ta atojol. 

9Yan li vu'une xi'avet no'ox chlic quich'ot ta muc', chlic cac'bot amoton. Li c'usi caloj 

ta atojole ta jpas. Yu'un vo'ot no'ox atuc xu' avu'un chacoltaun”, xi la sc'opan Dios li 

Jonase. 

10Ja' yu'un li Muc'ul Diose la spas ta mantal li muc'ta choye, jech te bat xeta loq'uel ta 

banamil li Jonase. 

Jonás 3 

Li cristianoetic ta lum Ninivee la sutes yo'ntonic 

1Li Jonase ic'opanat yan velta yu'un li Muc'ul Diose, jech i'albat: 

2“Lican, batan ta muc'ta lum Nínive; bat albo ya'yic li c'usi laj calbote”, x'utat. 

3Jech ilic li Jonase; ibat ta muc'ta lum Nínive jech chac c'u cha'al i'albat yu'un li 

Muc'ul Diose. Li Ninivee bats'i muc'ta lum ta jyalel, bats'i jamal; ta oxib to c'ac'al 

chlaj jxantic scotol. 

4Jech te i'och batel ta lum li Jonase; ja' jun c'ac'al ixanov batel. Te x'avet batel, jech laj 

yal: “Le' ta cha'vinic (40) c'ac'ale ta xlaj scotol li lum li'i”, xi. 

5Li cristianoetic ta lum Ninivee la xch'unic c'usi laj yal li Diose, jech lic yictaic ixim 

ta sjunul slumalic, xchi'uc la slapic c'u'il sventa at-o'nton ti c'ux ta lapele. C'alal ta 

biq'uit ta muc' la slapic. 

6Li a'yej le'e ic'ot c'alal ta stojol li ajvalil te ta lume. C'alal laj ya'ye, la snit loq'uel li 

sc'u' sventa ajvalilale; la slap c'u'il sventa at-o'nton ti c'ux ta lapele, xchi'uc iyal ta 

xchotleb, ichoti ta tantic. 

7Lic yaq'uic jun mantal ta sjunul lum xchi'uc scotol li j'abteletic yu'une, jech laj yalic: 

“Ta sjunul jlumaltic xchi'uc c'alal ta jts'unub covoltic, mu'yuc ta xijve' jchi'uctic; 

mu'yuc ta xcuch'tic vo', me jutuc mu'yuc c'usi ta jtuntic o. 

8Ja' xa no'ox ac'o jlaptic c'u'il sventa at-o'nton ti c'ux ta lapele; c'alal ta jts'unub 

covoltic tsots xa'oq'uic ta stojol li Diose. Comtsanic li chopol be atamojic jujunoxuque 

xchi'uc scotol li tsatsal uts'intael chapasique. 

9Oy yic'al jech xu' chlic c'uxubajcutic ta yo'nton li Diose, jech chlaj sc'ac'al yo'nton ta 

jtojoltic, jech mu xijchamutic o”, xiic. 

10C'alal laj yil Dios li c'usi la spasique, ti la sutes yo'ntonic ta sventa li c'usitic chopol 

tspasique, jech lic lecubuc yo'nton ta stojolic, muc spasbe o li c'usi snopoj xa'ox 

tspasbee. 

Jonás 4 

I'ilin Jonás ta scoj ti ic'uxubinvan li Diose 

1Li Jonase toj chopol laj ya'ay c'usi la spas li Muc'ul Diose, jech i'ilin. 

2Te lic sc'opan Dios, jech laj yal: —Muc'ul Dios, ja' xa'ox jech c'an calbot ti c'alal te 

oyun ta cosilale. Ja' ta scoj ti chijatov ox batel ta Tarsise. Yu'un jna'oj ti toj lec 

avo'ntone, ti toj ep c'uxubinel avu'une, xchi'uc jna'oj ti muc ta aniluc cha'iline, ti toj ep 

slequil avo'ntone, xchi'uc ti chlecub avo'nton, ti mu'yuc chavac'be stoj li smulique. 

3Ja' yu'un, Muc'ul Dios, ta jc'anbot vocol ti ac'o amilun ta orae, yu'un ja' lec chca'ay ti 

chichame; mu xa jc'an ti li' to cuxulune —xut. 

4Li Muc'ul Diose jech laj yal: —¿Me ja' lec chava'ay ti toj ep cha'iline? —x'utat. 

5Li Jonase iloc' batel ta lum; te ibat ta stuq'uil sloq'ueb c'ac'al yu'un li lume. Te la spas 

yunin yaxna sventa te ch-axinaj; te la smala yil li c'usi chc'ot ta pasel ta lume. 

6Li Muc'ul Diose laj yac' ch'iuc jpets vomol yo' bu oy li Jonase; xco'laj xchi'uc caxlan 

ch'upac' yanal, yu'un ja' sventa te ch-axinaj li Jonase, yu'un jech mu'yuc svocol ta 

c'ac'al. Li Jonase toj xcuxet yo'nton yu'un li jpets vomole. 

7Pero c'alal isacub osil ta yoc'omale, li Diose la spas ta mantal jcot c'onon, ja' la 

xc'uxbe yibel li vomole jech itaquij. 

8C'alal iloc' c'ac'ale, la stac tal tsots q'uixin ic' li Diose. Jech bats'i c'ux c'ac'al laj ya'ay 

li Jonase. Ic'ac' ta jyalel li sjole, jech ta xa x'alub laj ya'ay. Jech la snop ti ja' lec ac'o 

chamuc oe, jech laj yal: —Ja' lec ac'o xa chamcun; mu xa xnel chca'ay ti li' to 

cuxulune —xi. 

9Ja' yu'un li Diose jech laj yalbe li Jonase: —¿Me toj tsots cha'ilin ta scoj li jpets 

vomole? —xut. Itac'ov li Jonase: —¡Jech, tsots chi'ilin! Ac'o chamcun o ta sc'ac'al 

co'nton —xi. 

10Itac'ov li Muc'ul Diose: —Li vo'ote toj chopol chava'ay ti itaquij li jpets vomole, 

pero muc vo'ocot avabtel; muc vo'ocot laj avac' ch'iuc. Ta jun no'ox ac'ubal ich'i; ta 

yan ac'ubale taquin xa'ox. 

11¿Me mu ja'uc jech chc'uxubaj ta co'nton ec li muc'ta lum Nínive ti ech'em ta 

vacvinic ta mil (120,000) ololetic te oyic ti mu to sna'ic bu sts'etc'obic xchi'uc bu 

sbats'ic'obique, xchi'uc ti bats'i ep sts'unub yovolic te oye? —xi li Diose. 

Miqueas 

Miqueas 1 

Li Diose ta xchapan Samaria xchi'uc Jerusalén 

1C'alal yorail i'ochic ta ajvalilal ta Judá li Jotam, Acaz, xchi'uc Ezequiase, li Miqueas 

liquem ta Moresete ja' yorail ic'opanat yu'un li Muc'ul Diose. Ja' i'ac'bat yil c'u x'elan 

sc'oplal li Samaria xchi'uc Jerusalene. 

2Lumetic, a'yo ava'yic acotolic. Banamil, tuc'ulano lec ava'ay achi'uc li jnaclumetic 

avu'une: Li Cajvaltic Muc'ul Dios te oy ta xch'ulnae, ja' tsva'an sba ta testigo sventa 

chascontrainoxuc. 

3Ja' stuc ta xloc' tal ta sna ti bu oye; ja' chtal xpech'an ta teq'uel li toyol vitsetic li' ta 

banamile. 

4Li muc'tic vitsetique ta x'unij ta yacan jech chac c'u cha'al chab ti ch-unij ta c'oq'ue; 

ta xbein yalel ta stenlejaltic jech chac c'u cha'al vo' ti chch'ac batel sbee. 

5Ti jech chc'ot ta pasele, ja' ta scoj stoyobbail li Jacobe; ja' ta scoj smul li 

smomnich'nab Israele. ¿Bu oy li stoyobbail Jacobe? ¿Me mu ja'uc te ta Samariae? ¿Bu 

oy li toyol c'opojebaletic yu'un Judae? ¿Me mu ja'uc te ta Jerusalene? 

6Ja' yu'un jech chal li Muc'ul Diose: “Li lum Samariae ta jyavnaijes o, puru tontic xa 

te sbusul-busul chcom; chcom ta bats'i banamil sventa chich' ts'unel o ts'usubtic. Ta 

jves batel ta soplejaltic li tonetic sventa naetique; jeche' t'anal chcom cu'un li 

snaclebtaque. 

7Li c'usitic scuyoj ta sdiosique ta jlilin scotol; li te'etic yich'ojic ta muq'ue ta xcules 

scotol. Jech noxtoc li matanaletic chaq'uic ta stojol sdiosique ta jchic' ta c'oc' scotol. 

Yu'un ta smoton taq'uin jmulavil antsetic la spasic o, jech ta staq'uin jmulavil antsetic 

ta xbat cu'un noxtoc”, xi. 

Ta xat yo'nton Miqueas 

8Ja' yu'un ta xi'oc', ta xi'avan; jeche' xbixbun cacan, jeche' xit'ant'un chixanov. Li' 

chime'on oc' jech chac c'u cha'al oq'uil; li' xi'av-un jech chac c'u cha'al unin avestruz 

mut. 

9Yu'un li xchamel Samariae mu stac' poxtael; ipuc batel c'alal ta Judá; ic'ot c'alal to ta 

jlumal, ja' li Jerusalene. 

10Mu me xavalic batel ta stojol cajcontratic ta lum Gat; mu me xavac'beic yil ti 

cha'oq'uique. Te no'ox baletanic ta pucuctic ta Bet-le-afra. 

11Jnaclumetic ta Safir, batanic ta chuquel ta yan banamil; q'uexovan ava'yic, yu'un 

jeche' t'anal chabatic. Li boch'otic te nacalic ta Zaanane mu xu' chloq'uic. Te ta Bet-

esele toj tsots oq'uel, jech mu'yuc boch'o xu' chaspojoxuc. 



1573 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

12Li jnaclumetic ta Marote xlaj yu'unic ti ja' tstaic li c'usi leque, pero li Muc'ul Diose 

ja' xa laj yac' tal li tsots vocole; staoj xa c'alal ta ti'coralton yu'un Jerusalén. 

13Jnaclumetic ta Laquis, vo'oxuc ti sliqueboxuc mulil yu'un li boch'otic te nacajtic ta 

Sione, ti ja' te ilic tal ta atojolic li stoyobbail israeletique, chuco xa me lec li acaretaic 

ta aca'ic ti bu lec tsots x'anilajique. 

14Jipo comel ta avo'ntonic o li lum Moreset-gate. Li lum Aczibe ja' chtun ta sventa 

chlajic o ta lo'lael li ajvaliletic ta Israele. 

15Jech chal li Muc'ul Diose: “Vo'oxuc ti te nacaloxuc ta Maresae, ta jtacboxuc tal yan 

boch'o chtal stsaloxuc. Li banquilaletic yu'un Israele chjatovic batel; te chbat snac' sba 

c'alal to ta nailch'en Adulam. 

16Sión, juxo loq'uel stsotsil ajol ta scoj li avalab anich'nab ti lec ac'anoje. Paso aba ta 

t'abjol jech chac c'u cha'al sjol xulem, yu'un ta xich'ic chuquel batel ta yan banamil li 

jnaclumetic avu'une”, xi li Diose. 

Miqueas 2 

Abul sbaic li boch'otic chuts'intaic me'onetique 

1Toj abul sba li boch'otic te tsnopilanic c'usitic chopol tspasic c'alal mochol ta 

svayabique. C'alal tsacub osile, chbat xa spasic o, yu'un xu' yu'un tspasic li c'usi tsc'an 

yo'ntonique. 

2Xpich'et no'ox yo'ntonic yu'un li yosil xchi'ilique, jech chbat spojic; chac xa yu'unuc 

ya'yic li sna xchi'ilique, jech chbat spojic noxtoc. Chuts'intaic li xchi'iltaquique; 

chac'beic svocol c'alal ta yajnil xnich'nab, xchi'uc tspojbeic li c'usitic ac'bil comel 

yu'un stot sme'e. 

3Ja' yu'un li Muc'ul Diose jech chal ta sventaic: “Oy xa c'usi chopol jchapanoj ta 

aventaic ec; ta xcac' tal tsots vocol ta atojolic. Cuchul xa no'ox anuc' chaxanovic, 

yu'un mu xa xu' avu'un xateltun chaxanovic, yu'un chtal chopol ora ta atojolic. 

4C'alal me la sta li sc'ac'alil le'e, ta to xaq'uejintaic q'ueoj ta sventa oq'uel, jech 

chavalic: ‘Jcotoltic lijlajutic o; li Diose laj xa sjelbe o yajval li jlumaltique. ¡C'uxi bat 

spojbutic li cosilaltique! Ja' xa laj yac'be, la svoc'be sbaic li cajcontratique’, xachiic 

to”, xi li Diose. 

5Ja' yu'un li vo'oxuque mu'yuc chavich' bisbel avosilic ti c'alal tsvoc'be sba yosilic yan 

velta li steclumal Muc'ul Diose. 

Jlo'lavanej j'alc'opetic 

6“Mu c'usi xtal avalbun ca'icutic; mu xistauncutic li tsots vocole”, xutic li boch'otic 

chalic c'usi chc'ot ta pasele. 

7Vo'oxuc li smomnich'naboxuc Jacobe, jech chavalbicun: “¿Me chanop ti chopol chil 

Muc'ul Dios li smomnich'nab Jacobe? ¿Me yu'un laj xa smuc'ul yo'nton li Diose? ¿Me 

ja' jech ch-abtej Dios jech chac c'u cha'al chavale? ¿Me mu oyuc c'usi lec tsta c'alal 

chc'opanat yu'un Dios li boch'o tuq'uil be stamoje?”, xachiic. 

8Jech chal li Muc'ul Diose: “Li vo'oxuque chacontrainic xa li jteclumale; chapojbeic 

sc'u' noxtoc li boch'otic te chjelovique. Ja' jech chapasbeic jech chac c'u cha'al 

avajcontraic ti c'alal oy muc'ta c'ope. 

9Li antsetic yu'unic li jteclumale chajipic loq'uel ta snaic ti c'alal jun yo'nton te 

nacalique, xchi'uc chapojbeic li slequilal yalabic chcac'beique. 

10Ja' lec totsanic, xanovanic batel, yu'un mu ja'uc xcuxubil avo'ntonic li'i, yu'un isoc 

xa li banamile, ibolib avu'unic ta jyalel ta scoj li amulique. 

11Me oy boch'o chlic snop epalc'op, me jech chlic yale: ‘Vu'un ta xcal ti lec to chloc' 

avu'unic pasem ya'lel ts'usub xchi'uc c'usitic lec tsotsic ta uch'el’, me xie, le'e ja' 

j'alc'op yu'unic li cristianoetic li' ta lume. 

Li Diose ta to xlic stsob li steclumale 

12“Ta melel ta to xlic jtsob scotol li smomnich'nab Jacobe; ta to xlic quic'an tal li 

scomelal smomnich'nab Israele. Ta xlic jtsobic, ja' jech chc'otic jech chac c'u cha'al 

chijetic ta scoral; ja' jech chc'otic jech chac c'u cha'al stsobol-tsobol chijetic ta 

sve'ubic. Li' ta banamile ta to xvinaj xvochetic epal cristianoetic. 

13Vu'un ba'yucbeun yu'unic; ta jambe tal sbeic. Ta xloq'uic tal ta ti'coralton; te nabalic 

tal ta jpat vu'un li ajvalilun yu'unique”, xi li Diose. 

Miqueas 3 

Sc'oplal chopol jpasmantaletic 

1Jech chcal: A'yo ava'yic, jpasmantaletic ta stojol smomnich'nab Jacob, banquilaletic 

ta stojol smomnich'nab Israel, ¿Me mu ja'uc oy ta aventaic spasel li c'usitic tuq'ue? 

2Pero li vo'oxuque ja' chac'anic li c'usitic chopole; ja' abajojic li c'usitic leque. 

Chacho'beic loq'uel c'alal ta snuculil ya'yel li jteclumale; yu sbaquil xa telel chcom 

avu'unic. 

3Cuxul chati'beic sbec'tal ya'yel li jteclumale; chacho'beic loq'uel snuculil, 

chavoch'beic c'alal ta sbaquiltac; chabojilanic jech chac c'u cha'al ti'bol chapanic ta 

bin. 

4Ta to xa'avanic ta sc'opanel li Muc'ul Diose, pero mu'yuc chastac'boxuc. Ta sc'ac'alil 

le'e, ta snac' sat ta atojolic ta scoj ti toj chopol li avabtelique. 

Jlo'lavanej j'alc'opetic 

5Li j'alc'opetic ti chaq'uic ch'ayuc ta be jteclumale jech chalic: “Ich'ic bendición”, 

xutic li boch'otic chaq'uic lec ve'lile; yan li boch'otic mu'yuc c'usi chaq'uique “tsaquic 

ta pleito”, xi sc'oplal yu'unic. Ja' yu'un vu'un li Muc'ul Diosune jech chcal ta sventa li 

j'alc'opetic le'e: 

6“Mu'yuc xa c'usi ch-ac'bat yilic o ta ac'ubaltic ti c'alal chvayique; ta xc'ataj o ta ic' 

osil li c'usi ch-ac'bat to'ox sna'ique. Li c'ac'ale ta xbat o ta stojolic; li sac osile ta 

x'ic'um ta stojolic”, xcut. 

7Yalem ta q'uexlal chcomic o li j'alc'opetic le'e; mu'yuc stu chcomic o. Macal chcom 

yeic ta sventa ti mu xa xtac'batic o yu'un Diose. 

8Yan li vu'une noj chicom ta svu'el li espíritu yu'un Muc'ul Diose, xchi'uc noj chicom 

ta sventa c'usitic tuc' xchi'uc ta sventa stsatsal co'nton, yu'un jech xu' chcalbe c'u 

x'elan stoyobbail li Jacobe, xchi'uc c'u x'elan smul li Israele. 

9A'yo ava'yic, jpasmantaletic ta stojol smomnich'nab Jacob, banquilaletic ta stojol 

smomnich'nab Israel, vo'oxuc ti chabajic li c'usitic tuq'ue, xchi'uc ti chayanijesic li 

c'usitic leque. 

10Ta puru milvanej va'al avu'unic li vits Sione, xchi'uc ta puru chopol chapanel va'al 

avu'unic li lum Jerusalene. 

11Yu'un li jchapanvanejetic tee ta puru taq'uin chchapanvanic; li paleetique ta puru 

tojbil chchanubtasvanic; li j'alc'opetique ta taq'uin chalic li c'usi chc'ot ta pasele. 

Chalic ti ja' chcoltaatic yu'un Diose, jech chalic: “Li' xchi'inojutic li Muc'ul Diose; 

mu'yuc c'usi chopol chtal ta jtojoltic”, xiic. 

12Ja' yu'un vo'oxuc ta amulic ti xco'laj xchi'uc locbil banamil chcom li Sione, ti puru 

tontic xa te busul chcom ta Jerusalene, xchi'uc ti chpix ta chopol ts'i'laletic li vits yo' 

bu oy ch'ulnae. 

Miqueas 4 

Ta to spas mantal ta sbejel banamil li Muc'ul Diose 
(Is 2. 1-4) 

1C'alal slajebaltic xa batel c'ac'ale, li vits yo' bu oy xch'ulna Muc'ul Diose ja' no'ox 

stuc toyol vits ta xc'ot; ja' no'ox stuc toyol ta xc'ot ta scotol li yantic vitsetique. Ja' te ta 

xtalic ta stojol li cristianoetic ta yantic lume. 

2Ep yantic banamil ta xtalic, jech chalic: “La'ic me, muycutic batel ta vits yu'un li 

Muc'ul Diose; batic ta xch'ulna li Dios yu'un Jacobe. Jech xu' chixchanubtasutic ta 

stamel li be yu'une, jech xu' cu'untic ta jtambetic o batel li be yu'une”, xiic. Yu'un ja' 

te ta vits Sión ta xloc' tal li chanubtasel yu'un Muc'ul Diose; ja' te ta Jerusalén ta xlic 

tal li mantal yu'une. 

3Ja' ta xchapan li jujun lume; ja' ta stuq'uibtas li jujun banamil ti toj tsotsique, xchi'uc 

c'alal to ti bu nomtic oye. Li yespadaique ta xlic spasic ta azarona; li slanzaique ta 

spasic ta joz. Jech mu'yuc xa ta smil sbaic ta espada li muc'tic lumetique; mu'yuc xa ta 

xich'ic chanubtasel ta sventa paspleito. 

4Jun xa yo'nton te chotajtic chcuxic ta yolon ts'usubtic xchi'uc ta yolon higotic 

yu'unic. Mu'yuc xa boch'o chtal sibtasaticuc, yu'un jech chal stuc li Muc'ul Dios ti 

tspas ta mantal scotol te ta vinajele. 

5Ac'o me scotol cristianoetic ta yantic lum ja' chich'ic o ta muc' li diosetic yu'unique, 

pero li vu'utique sbatel osil ja' chquich'tic o ta muc' li Muc'ul Dios cu'untique. 

Ta to x'ic'atic sutel tal ta Sión li israeletic ti chucbilic batel ta yantic banamile 

6Jech chal li Muc'ul Diose: “C'alal me la sta sc'ac'alile, ta to xlic jtsobic li jchijtac ti 

coxoique, ti oy lubel cha'yic ta scoj ti nutsbil ibatique, ti vu'un laj cac'be svocolique. 

7Li coxoetique ja' xa scomelal Israel ta xc'otic; li boch'o nom chucbil ibatique ta xcac' 

pasuc ta jun muc'ta tsatsal lum. Vu'un li Muc'ul Diosune te ta jpas mantal o ta stojolic 

ta vits Sión li' ta ora xchi'uc c'alal to ta sbatel osil. 

8Jerusalén, vo'ot li toyol q'uelub osilot yu'un avu'untaque, ti tsatsal coraltonot yu'un li 

jnaclumetic ta Sione, ta xc'ot ta atojol yan velta ti vo'ot muc'ta lum chac'ot jech chac 

c'u cha'al muc'ta lumot to'oxe; vo'ot chaventain li jnaclumetic ta Jerusalene”, xi li 

Diose. 

9Ja' yu'un, ¿c'u yu'un ti toj tsots cha'avan jech chac c'u cha'al jun ants ti liquem xa 

xc'uxul xch'ute? ¿Me yu'un mu'yuc xa ajvalil avu'un? ¿Me yu'un icham xa li 

jbijubtasvanej avu'une? 

10Lum Sión, ayetan, viquetan ta oq'uel jech chac c'u cha'al jun ants ti liquem xa 

xc'uxul xch'ute, yu'un ta xa xloc' batel li' ta atojol li jnaclumetic avu'une. Ta jamalaltic 

xa no'ox chnaquiic c'alal to chc'otic ta Babilonia. Pero ta to xich'ic coltael yu'un li 

Muc'ul Diose; ta to xich'ic pojel loq'uel ta sc'ob li yajcontraique. 

11Li' ta orae toj ep xa banamiletic stsoboj sbaic sventa chascontrainicot, jech chalic: 

“Ta to jq'ueltiquic c'u x'elan soquem chcom sc'oplal li lum Sione; ta to xquil ta jsatic 

c'u x'elan li svocole”, xiic. 

12Pero li stuquique mu sna'ic c'usi snopoj, mu sna'ic c'usi xchapanoj li Muc'ul Diose; 

mu sna'ic ti chich'ic tsobel jech chac c'u cha'al chich' tsobel chucbil trigo ta yav 

smajubile. 

13“Lum Sión, lican me, tec'o li trigo jech chac c'u cha'al tspas li vacaxe, yu'un li 

axulube ta xcac' c'otuc jech chac c'u cha'al tsatsal taq'uin; li avoye ta xcac' c'otuc jech 

chac c'u cha'al bronce, jech chlic aju' ta teq'uel ep lumetic. Li c'usitic chapoje chavoc' 

sventa chavac'bun ta jtojol, vu'un li Muc'ul Diosune; li sc'ulejalique ja' cu'un o chc'ot, 

vu'un li Ajvalilun ta sbejel banamile”, xi li Diose. 

Miqueas 5 

Ta Belén ta xloc' jun Jcoltavanej 

1Jerusalén, seto aba lec ta coralton, yu'un joyibtabilot xa. Li jpasmantal ta Israele ta 

x'ac'bat tsots majel ta xocon sat. 

2Vo'ot, Belén Efrata, biq'uitot ta scotol li jaychop sts'unubal Judae, pero ja' te ta xloc' 

ta atojol li Ajvalil yu'un Israele. Vo'one ono'ox sliquel tal sts'unubal. 

3Li' ta orae li Diose yictaoj comel li yu'untaque, pero ja' no'ox ti c'u sjalil sc'an xvoc' 

yol li ants ti sc'oplal tsvoq'ues jun olole. Jech chlic stsob sbaic tal yo' bu comen 

xchi'iltaquic li israeletic ti chucbilic batel ta yan banamile. 

4Li Ajvalil chtale ta stsatsal svu'el Muc'ul Dios ta xlic ventainvanuc jech chac c'u 

cha'al jun jchabichij; jech jun yo'nton chnaquiic li israeletique, yu'un li ajvalile ta 

xmuq'uib batel sc'oplal ta sbejel banamil. 

5Yu'un ja' chtal yac' jun o'ntonal. C'alal chtal stsacutic ta c'op li' ta cosilaltic li 

asiriaetique, c'alal chtal xpech'ic ta teq'uel li pasubmantaletic cu'untique, ta xlic 

jva'antic banquilaletic xchi'uc jpasmantaletic ti c'u yepal tsc'an ta sventa chbat 

scontrainic li asiriaetique. 

6Ta espada chbat tsalvanicuc ta yosilal li Asiriae; ta espada chbat sventainic li yosilal 

Nimrode. Ja' chiscoltautic loq'uel ta sc'ob li asiriaetic ti c'alal chtal scontrain li 

jlumaltique, ti c'alal chtal xpech'ic ta teq'uel li sts'aquiltac cosilaltique. 

7Li scomelal smomnich'nab Jacobe ja' jech chc'otic ta stojol yantic lum jech chac c'u 

cha'al job osil chac' tal li Muc'ul Diose, xchi'uc ja' jech chac c'u cha'al vo' chyal tal ta 

ts'i'laltic, mu ja'uc tsmalaic coltael yu'un li cristianoetique. 

8Li scomelal smomnich'nab Jacobe ja' jech chc'otic noxtoc ta stojol yantic lum jech 

chac c'u cha'al león ti c'alal te oy ta stojol yantic chonbolometique. Ja' jech chc'otic 

jech chac c'u cha'al león ta stojol jtsob chijetic ti ta ora tstsac me te chjelove, ti 

biq'uitic tsliline, ti mu jcotuc chcol yu'une. 

9Ja' jech ta stsal yajcontra li Israele; ja' jech ta xules scotol li boch'otic chopol 

yo'ntonic ta stojole. 

10Jech chal noxtoc li Muc'ul Diose: “C'alal me la sta li sc'ac'alil le'e, ta xcules scotol li 

ca'etic avu'une; ta jlajesbe sc'oplal scotol li caretaetic avu'une. 

11Jech noxtoc ta jyavnaijes scotol li lumetic avu'une; ta jines scotol li tsatsal 

coraltonetic avu'une. 

12Ta xcules noxtoc li j'ac'chameletic avu'une; mu'yuc xa jt'unuletic, j'ac'chameletic 

chcom avu'un. 

13Jech noxtoc ta jlilin li sloc'obaltac adios avich'oj ta muq'ue xchi'uc li tonetic acuyoj 

ta adiose; jech mu'yuc xa boch'o chlic yich' ta muc' li c'usitic pasbil ta ac'obique. 

14Ta jpits loq'uel ta atojol noxtoc li adios Asera te va'al avu'une, xchi'uc ta xcules o 

scotol li lumetic avu'une. 

15Ta jpacbeic sutel ta sc'ac'al co'nton li yantic banamil ti muc xch'unic li c'usi laj 

cale”, xi li Diose. 

Miqueas 6 

Tsots tsc'opan steclumal li Diose 

1Li' ta orae a'yo ava'yic c'usi chal li Muc'ul Diose: “Licanic, bat c'anic pojel ta stojol li 

vitsetique; ac'o c'otuc yech'al aveic ta tseltseltic. 

2Vitsetic, snaclebtac banamil ti lec tsots oyoxuque, a'yo ava'yic c'u x'elan chalbe smul 

steclumal li Muc'ul Diose, yu'un li Muc'ul Diose ta stsac ta c'op li steclumale; ta stsal 

sbaic xchi'uc li Israele. 

3Jech chal li Muc'ul Diose: “Jteclumal, ¿c'usi chopol laj calbot? ¿C'usi chopol la 

jpasbot? Tac'bicun tal ca'tic. 

4Vu'un laj quic'ot loq'uel tal ta Egipto; vu'un la jpojot loq'uel ti bu abul aba ta 

mozoinele; vu'un la jtac batel ta atojolic li Moisés, li Aarón, xchi'uc li Mariae. 

5Jteclumal, na'ic me c'usi la xchapan ta aventaic li ajvalil Balac ta Moabe, xchi'uc 

c'usi stac'ubil laj yal li Balaam xnich'on Beore. Jech noxtoc na'ic me c'u x'elan ti c'alal 

lajelovic tal ta Sitim xchi'uc ta Gilgale, yu'un jech ac'o ana'ic ti tsotsic c'usitic la jpas 

ta atojolic, vu'un li Muc'ul Diosune”, xi. 

Sc'oplal c'usi tsc'an Dios ac'o spas li cristianoe 

6¿C'usi xu' chquich' batel ta stojol li Muc'ul Diose? ¿C'usi xu' chquich' o ta muc' li 

Dios te oy ta toyole? ¿Me ja' chquich' batel ta stojol li matanal sventa chich' chiq'uele, 

o me ja' chquich'be batel li ch'ium vacaxetic ti jun to jabil svoq'uelique? 

7¿Me ja' lec chil Muc'ul Dios me chcac'be ep ta mil chijetique? ¿Me ja' lec chil ti 

chcac'be jech yepal aceite jech chac c'u cha'al yepal ya'lel lajunmil uc'umetique? ¿O 

me ja' lec chil ti ta jmilbe sba jnich'on ta sventa stojol jmul xchi'uc ta sventa 

jtoyobbaile? 

8A'yo ava'ay, cristiano, li Muc'ul Diose yalojbot xa li c'usi lec xu' chapase, xchi'uc 

sc'anoj xa ta atojol li c'usi ac'o apase: ja' no'ox tsc'an ac'o apas li c'usitic tuq'ue, ti oyuc 

yutsil slequil avo'ntone, xchi'uc ti biq'uit ac'o avac' aba ta stojol Dios avu'un ta sventa 

li c'usitic chapase. 

Chopol chil Dios li boch'otic mu'yuc tuc' c'usi tspasique 

9Li Muc'ul Diose ta x'avan tal ta stojol li lume; li boch'o ta xich' ta muq'ue ja' bij. Li 

Muc'ul Diose jech chal: “A'yo ava'yic c'usi chal li j'alc'ope xchi'uc li Boch'o t'ujbil 

yu'une: 

10Ta sna li chopol cristianoe oy c'ulejalil te oy ti ta chopol c'u x'elan laj yich' taele. Li 

sbisol te oy ti mu'yuc ts'acale ven chopol chquil. 

11¿Me xu' mu'yuc smul chquil li boch'o mu'yuc ts'acal skilo xchi'uc ti mu'yuc ts'acal 

chac' li c'usi tsbise? 

12Li jc'ulejetic li' ta lume ja' puru j'uts'intavanejetic; li jnaclumetic li'i puru epalc'op 

chalic, ja' no'ox chtun ta sventa lo'lavanej li yoq'uique. 

13Ja' yu'un, vu'un ta xcac'bot tsots atoj amul; ta xcac'bot tsots avocol; ta jyavnaijesot o 

ta scoj li amule. 



1579 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

14C'alal chave'e, mu'yuc chnoj ach'ut, jech te chavi'naj o chava'ay; ac'o me chata c'usi 

oy avu'un, pero mu xnac' avu'un, yu'un ta spoj li avajcontra c'alal chtal smiloxuc ta 

pleitoe. 

15Li c'usi chats'une mu'yuc chatsob. Ac'o me chaloq'uesbe yaceiteal li sat oliva 

avu'une, pero mu'yuc chatunes; ac'o me chapits'be ya'lel li ats'usube, pero mu'yuc 

chavuch' ya'lel ts'usub. 

16Yu'un ja' laj avich'be ta muc' smantal li Omrie, ja' laj achan c'u x'elan yabtel li 

smomnich'nab Acabe; ja' laj achan li c'usitic la spasique. Ja' yu'un ta jyavnaijesot o; 

na'lebilot chacom achi'uc li jnaclumetic avu'une. Chacuchbe o xq'uexlalic li jteclum 

cu'une”, xi li Diose. 

Miqueas 7 

Toj chopol c'usi tspasic li israeletique 

1Ay, toj abul jba, yu'un ja' jechun jech chac c'u cha'al boch'o chbat xc'uxc'ulta li c'usi 

tulbil xae, ti chbat to sq'uel me oy to tsta li ts'usub ti c'alal tulbil xa'ox sat, ti c'alal 

pits'bil xa'ox ya'lele, pero mu'yuc xa jta jchojuc; me jbejuc sba sat ti ja' tsc'an co'ntone 

mu'yuc la jta. 

2Me junuc mu'yuc xa boch'o jun yo'nton ta stojol Dios li' ta banamil; mu'yuc xa 

boch'o tuc' yo'nton yu'unic li cristianoetique. Ja' xa no'ox oy ta yo'ntonic milbail; Ja' 

xa no'ox tsnopic c'u x'elan ch-och ta pets' yu'unic li xchi'iltaquique. 

3Ja' xa no'ox yabtelic o spasel li c'usitic chopole: li banquilaletique ta persa tsc'an 

smotonic; li jchapanvanejetique ta taq'uin chchapanvanic; li boch'otic muc' chac' 

sbaique ja' xa no'ox tspasic li c'usitic tsc'an yo'ntonique, jech te ta soc o yu'unic li 

lume. 

4Li boch'o lec yo'nton yu'unique ja' jech chac c'u cha'al ch'ix c'otem; li boch'o tuc' 

yo'ntonic yilele ja' jech xchopolilic jech chac c'u cha'al pimilal ch'ixtic. Pero tsta 

sc'ac'alil ta xich'beic stojol smulic, jech chac c'u cha'al laj yal li jq'uel-osiletic yu'unic 

ta toyol, ja' li j'alc'opetique. Jech chlic capijuc sjolic o. 

5Ja' yu'un mu me xanaban aba ta stojol li boch'o lec xac'opan aba achi'uque; mu me 

xapat avo'nton yu'un li boch'o lec bij chavile. Q'uelo me aba ta stojol li achi'il ta 

vayele, maco me ave. 

6Li queremetique chlic sna'le li stotique, jech noxtoc li tsebetique chlic stoy sbaic ta 

stojol li sme'ique. Li alibaletique chlic scontrainic li sme'el'alibique; te no'ox chlic 

scontrain sbaic ta snailal stuquic. 

7Pero li vu'une ja' no'ox te chcac' o sat ta stojol li Muc'ul Diose; ja' no'ox ta jmala 

chiscoltaun li Diose, ja' li jcoltavanej cu'une. Li Dios cu'une ta ono'ox xiya'ibun li 

jc'ope. 

Li Muc'ul Diose ta xac'be stsatsal yan velta li israeletique 

8Vo'ote, jcontrainvanej cu'uncutic, mu me xcuxetuc avo'nton ti oy jvocolcutic chavile. 

Ac'o me liyalcutic ta lum, pero ta jtam jbacutic totsel; ac'o me oyuncutic ta ic' osil, 

pero ja' saquil osil chc'ot cu'uncutic li Muc'ul Diose. 

9Tsots ilinem ta jtojolcutic li Muc'ul Diose, ja' yu'un ta jts'iccutic, yu'un jtaoj jmulcutic 

ta stojol ja' to me lic sva'an sba ta jpojelcutique, xchi'uc me la xchapan li jmulcutique. 

Chlic yac'uncutic ta sac osil, jech ta xquilcutic ti tuc' scotol c'usi tspase. 

10Me laj yil li jcontrainvanej cu'une, chlic q'uexovuc, ac'o me jech to'ox laj yalbun: 

“¿Bu oy li Muc'ul Dios avu'une?”, xiyutun. Ta to jq'uel ti pech'bil ta teq'uel chcom, 

jech chac c'u cha'al ach'eltic ta xoraltique. 

11Jerusalén, ta to sta sc'ac'alil ta xich' cha'meltsanel lec li acoraltonale; ta xich' 

muq'uibtasel batel li sts'aquiltac avosilale. 

12Ta sc'ac'alil le'e ta xtal ta atojol scotol: xlic tal ta Asiria c'alal to ta Egipto, xlic ta 

uc'um Nilo c'alal to ta uc'um Éufrates, xchi'uc c'alal to ta jujujot nabetic, xchi'uc c'alal 

to ta jujujot vitsetic. 

13Li banamile xch'ijan chcom ta scoj smul li jnaclumetique; ja' stojol li yabtelique. 

Sc'opanel Dios sventa scoltael Israel 

14Dios cu'un, chabio me lec li ateclumale, maco me lec ta ate' li achijtaque; yu'un stuc 

no'ox te nacalic ta toyolaltic, li yaxal banamil ta spat xocone yantic boch'otic te 

nacalic. Ac'o sa' sve'elic ta Basán xchi'uc ta Galaad, jech chac c'u cha'al laj ono'ox 

apasbeic ta vo'onee. 

15Ac'bo yilic sq'uelubiltac atsatsal, jech chac c'u cha'al laj apasbe c'alal laloq'ues tal ta 

Egiptoe. 

16Yu'un jech ac'o yilic li yantic banamile, jech ac'o yalicuc ta q'uexlal ac'o me toj 

ech'em xu' yu'unic; jech ac'o macuc yeic, ac'o macuc xchiquinic. 

17Ac'o staic ta lo'el ts'u'ilum jech chac c'u cha'al quiletel chon, jech chac c'u cha'al 

yantic chon ti ta banamil xpatet chanovique. Ac'o niquicuc loq'uel tal ta xi'el ta yut 

xch'enic; ac'o t'elajeticuc ta xi'el, chnopajic tal ta atojol, vo'ot li Diosot cu'uncutique. 

La sc'anbeic perdón Dios li israeletique 

18Mu'yuc yan Dios jech chac c'u cha'al vo'ot, ti chapasbe perdón, ti chach'aybe ta 

avo'nton smulic li scomelal ateclumale. Muc teuc no'ox stsoq'uet o avo'nton ta stojol, 

yu'un ja' oy ta avo'nton li c'uxubinvaneje. 

19C'uxubinuncutic to yan velta; muco ta banamil li jchopolilcutique; jipo batel c'alal ta 

xchac natil nab li jmulcutique. 

20Ac'o jechuc o avo'nton ta sventa c'usi avalojbe li Jacobe, xchi'uc ac'o avac' li 

c'uxubinel ti avalojbe ono'ox li Abrahame, ja' li jmoltotcutic ta vo'onee, yu'un jech 

ono'ox avalojbe ta jamal. 

Nahúm 

Nahúm 1 

Li Diose ja' jpac-ajvalil stuc 

1Li vun li'i ja' sc'oplal c'usi chc'ot ta pasel ta Nínive ti i'ac'bat yil li Nahúm liquem ta 

Elcose. 

2Li Muc'ul Diose ja' Dios ti sna' x'it'ixaj yo'ntone, xchi'uc ja' jpac-ajvalil; ja' tspacbe 

sutel li boch'o chcontrainat yu'une, ta xilinta li yajcontrae. 

3Ta melel li Muc'ul Diose toj muc' yo'nton, pero toj ech'em svu'el; muc teuc no'ox 

tsts'icbe li boch'o oy smule. Li Muc'ul Diose te chanov ta tsatsal ic'al vo' xchi'uc ta 

sutub ic'; li toque ja' spucucal yacan. 

4Me ta sibtas li nabe, ta x'ul, jech ta x'ul scotol li uc'umetique. Li ts'i'laletic ta Basán, 

ta vits Carmeloe ta xtaquij scotol; li nichimetic ta Libanoe ta smats' scotol. 

5Li vitsetique ta xnic ta stojol li Diose, li bic'tal vitsetique ta x'ulan ta stojol. Li 

banamil xchi'uc scotol li cristianoetic te nacajtique ta xnic yu'un; sbejlijil banamil ta 

xnic ta stojol. 

6¿Me oy boch'o xcuch yu'un c'alal me i'iline? ¿Me oy boch'o lec va'al chcom c'alal me 

itsan sc'ac'al yo'ntone? Li sc'ac'al yo'ntone ta spuc sba batel jech chac c'u cha'al c'oc', 

jech ta x'unijan scotol li ch'entique. 

7Li Muc'ul Diose toj lec yo'nton. Ja' stsatsal co'ntontic ti c'alal yorail oy tsots 

jvocoltique; ja' chchabi li boch'o ja' spatoj yo'ntonic ta stojole. 

8Yan li boch'o tscontrainique ta sves batel scotol jech chac c'u cha'al yip nojelal 

uc'um; ta snuts batel ta ic'al osil li yajcontrae. 

9¿Me chanopic ti oy c'usi chopol chac'an chapasbeic li Muc'ul Diose? Li stuque 

j'ech'el ta x'ulesvan o. Mu'yuc boch'o xcuch yu'un chib velta. 

10Ac'o me ja' jechic jech chac c'u cha'al ch'ix ti solel xpech'oj sbae, ac'o me lec xu' 

yu'un cha'yic jech chac c'u cha'al jyacubel, pero ja' no'ox jech chc'aq'uic jech chac c'u 

cha'al jobel ti lec taquine. 

11Nínive, vo'ot ta atojol iloc' li boch'o tsnop scontrain li Muc'ul Diose; ja' jun chopol 

jbijubtasvanej. 

12Li Muc'ul Diose jech chalbe li steclumal Judae: “Ac'o me toj tsotsic, me toj epic li 

asiriaetique, pero ta xich'ic ulesel, j'ech'el chbatic o. Ac'o me laj to'ox cac'bot ep 

avocol, pero mu'yuc xa chacac'bot yan velta. 

13Li yabtejeb vacax xchucoj ta anuq'ue ta jlilin loq'uel; ta jtuch'be li cadenaetic 

xchucojot oe”, xut. 



1582 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

14Li vo'ote, ajvalil ta Nínive, jech chal ta aventa li Muc'ul Diose: “J'ech'el ta xch'ay o 

ta alel abi, j'ech'el ta x'ul o ats'unubal. Te ta sna diosetic avu'un ta jlilin li c'usitic 

acuyojic ta dios ti pasbilic ta te', xchi'uc ta unijesbil taq'uine. Ja' te ta jmucot noxtoc, 

yu'un toj bats'i chopolot”, xi. 

Laj yich' alel ti chlaj li lum Ninivee 

15Q'uelo avilic, le' xa xtal ta vitsetic li boch'o chtal yal lequil a'yeje, li boch'o chtal yal 

ti ta jta jun co'ntontique. Judá, nicuc no'ox q'uinetic avu'un; paso me li c'usitic avaloj 

chapase. Mu xa xtal stsacot o ta pleito li chopol cristianoetique, yu'un i'ulic xa o ta 

j'ech'el. 

Nahúm 2 

1Nínive, chtal xa yulesot li avajcontrae. Chabio me li coralton avu'une. Pamuc'tao me 

lec li bebetique. Chuco me lec ach'ut. Ich'bo me lec yipal. 

2Yu'un li Muc'ul Diose ja' chcha'ac'be slequilal yan velta li Jacobe; chcha'ac'be 

yutsilal yan velta li Israele. Yu'un ipojbatic batel scotol yu'un li j'uts'intavanejetique, 

ja' jech la scomtsanic jech chac c'u cha'al ts'usub ti mu'yuc xa jecuc sc'obc'obe 

3Li smacubbailic jpasc'opetique tsajubenic no'ox tal; li sc'u' spoc' soldadoetique puru 

tsojic. Li scaretaique tstsan tal yilel jech chac c'u cha'al c'oc'. C'alal chchapan sbaique, 

li sca'ique xva'i xcot no'ox, mu malabaj xa'yic. 

4Li caretaetique sjip no'ox sbaic tal ta anil ta xoraltic. Xtal xbatic no'ox ta juretel ta 

jujujot cuxub o'ntonal ta yut lum. Tstsan yilel jech chac c'u cha'al c'oc'; xjaplajet no'ox 

jelovel ta anil jech chac c'u cha'al sacsevul. 

5Li ajvalile ta stsob li yajsoldadotac ti lec tsots yo'ntonique, pero te ta snet'an sbaic ta 

anil stuquic. Te ta sjipan sbaic ti c'alal xc'uletic no'ox ta anil ta ba coraltone, xchi'uc ti 

c'alal chchapanic li smacubbailique. 

6Ta xjaman sbe bu ch-och li uc'umetique, jech tsoc o li spasubmantal ajvalile. 

7Li me' ajvalile chucbil chbat ta yan banamil; te chchi'in batel li squiarataque. Te 

xjutejuteic batel ta oq'uel jech chac c'u cha'al stsumut, xchi'uc tsmajilan batel sna 

yo'ntonic. 

8Li jnaclumetic ta Ninivee ja' jech chjatovic loq'uel jech chac c'u cha'al vo' ti c'alal 

chjat bu ts'anale. Jech ta xalic: “Pajanic to, pajanic to”, xiic, pero me junuc mu'yuc xa 

boch'o tsq'uel sutel sva'lupat. 

9Ich'ic li saquil taq'uine; tsobic batel li c'anal taq'uine, yu'un li sc'ulejale mu'yuc slajeb 

o. Toj ep c'usitic toj c'upilic sba oy yu'un li Ninivee. 

10Jeche' xch'ijan, xocol chcom o, yavnaijem chcom o li lum Ninivee; ta xbat xch'ulelic 

ta xi'el, ta xnic yacanic, ta x'alubic, ta saclich'tajic. 

11¿C'uxi ibat li Nínive ti ja' to'ox jech chac c'u cha'al xch'en leonetique? ¿Bu oy li sna 

ch'ium leonetic ti te to'ox nacal xchi'uc me' leonetic ti mu to'ox stac' sibtasele? 

12Li mol leone bats'i ep to'ox la stsac sve'el ta sventa li bic'tal leonetique; ep c'usitic la 

smil ta sventa chac'be li me' leonetique. Solel la snojes to'ox ta ve'lil li xch'ene; bats'i 

ep yelec' la stic' ochel ta sna. 

Ilaj o li lum Ninivee 

13Li Muc'ul Dios ti tspas ta mantal scotol te ta vinajele jech chal: “A'yo ava'ay, li' xa 

oyun tal ta acontrainel. Ta xcac'be sc'ac'al li caretaetic avu'une; ic'uben no'ox chloc' 

xch'ayilal cu'un. Ta jmil ta espada li ch'ium leonetic avu'une; ta xcac' lajuc sc'oplal ti 

toj ep chatsac ave'el li' ta banamile; mu'yuc xa bu chvinaj chc'opoj li j'abteletic 

avu'une”, xi. 

Nahúm 3 

1Ay, toj abul aba, jmilvanej lum. Nojemot ta puru epalc'op xchi'uc ta uts'intavanej; me 

jutuc mu'yuc spajeb li c'usitic chata ta pojele. 

2Xlach'lun no'ox li nucule; squits'lajet no'ox li yacan caretaetique. Xvil no'ox tal ta 

anil li ca'etique; toyolic no'ox xbit tal li caretae. 

3Xyolobaj no'ox tal ta anil li ca'etique; sts'aylajet no'ox tal li espadae; xjaplajet no'ox 

tal li lanzae. Bats'i ep boch'o yayijem chcom; bats'i ep animaetic, mu xlaj ta atel. Ta 

smilbil viniquic xa no'ox te tsbosi yacanic o. 

4Ja' ta scoj smul li Nínive ti xco'laj xchi'uc jmulavil antse ti toj c'upil sbae, ti stuc xa 

no'ox jeche, ti lec chanem ta ac'chamel, xchi'uc c'usitic yan xu' yu'un tspase, ti la slo'la 

yantic banamil, yantic lumetic ta scoj li mulil tspase, xchi'uc ta scoj li c'usi sna' 

spasele. 

5Li Muc'ul Dios ti tspas ta mantal scotol te ta vinajele jech chal: “Vu'un li' oyun 

sventa chtal jcontrainot. Ta jvalc'un muyel c'alal ta asat li atseque, yu'un ta xcac'ot ta 

ilel ta stojol yantic banamil; ta xcac'be yilic ajvaliletic li abec'tal ti bu q'uexlal sba 

chava'ye. 

6Ta xcac' tal ic'ubal ta sba avac'ol; ta jsoques ac'oplal; ta jcomtsanot jech chac c'u 

cha'al c'a'ep. 

7Scotol li boch'o ta xilote ta xjatovic batel ta anil, jech chalic: ‘¡Li Ninivee ta xyavnaij 

o! ¿Boch'o to xu' chc'uxubin? ¿Bu ta jtatic boch'o chtal spatbe yo'nton?’, xiic. 

8¿Me vo'ot xjelov to alequil jech chac c'u cha'al li lum Tebas te oy ta ti' uc'um Niloe? 

Yu'un setubil lec ta vo', ja' xa snacleb c'otem li vo'e, xchi'uc ja' xa coralton c'otem 

yu'un li nabe. 

9Li Etiopía xchi'uc Egiptoe ja' stsatsal yo'nton cha'ay, yu'un mu'yuc spajebal c'usi xu' 

yu'un; li Fut xchi'uc Libiae ja' spasoj ta co'ol yo'ntonic xchi'uc. 

10Pero laj ono'ox yich' chuquel batel ta yan banamil. Li ololetic yu'une laj yich' 

t'omesbel xch'utic ta chiquin xoraltic. Li viniquetic ti ich'bilic ta muq'ue la spasic 

canal tajimol xchi'uquic. Li jpasmantaletic yu'unique chucbil ibatic ta cadena. 

11Ja' no'ox jech ec li vo'ote chavich' yacubtasel; ta xch'ay o avo'nton. Ta xlic anac' aba 

ta scoj li avajcontrae; chlic asa' boch'o chascoltaot. 

12Li tsatsal coraltonetic avu'une ja' jech chc'ot jech chac c'u cha'al yunin sat higo; ti 

xlilet no'ox yalel me laj yich' lilinele. 

13Li avajsoldadotaque xco'laj xa xchi'uc antsetic chc'ot. Li sti' avosilale chjaman 

scotol sventa ch-och tal li avajcontrae. Li sbajubiltac ti lec tsotsique chc'ac' ta c'oc' 

scotol. 

14Lupo me ep ava'al ta sventa chacuxi ti c'alal te xa setubilote; chapano me lec 

apojobbail. Meltsano me lec li coralton avu'une; vots'o me lec, teq'uilano me lec li 

ach'ele; tsaco li smorteal ladrilloe. 

15Pero ta ono'ox xavich' chiq'uel ta c'oc'; te chayulesot o li espadae. Ac'o me bats'i 

epoxuc jech chac c'u cha'al c'ulub, ac'o me solel bolemoxuc jech chac c'u cha'al 

bilixetic, ta xculesot o ta j'ech'el jech chac c'u cha'al xve' c'ulubetic. 

16Solel laj avepajes li jchonolajeletic avu'une, xjelov to yepal jech chac c'u cha'al 

c'analetic ta vinajel. Co'olic jech chac c'u cha'al li c'ulubetic ti tstsac batel sve'elic, ti 

chvil batel xchi'uquique. 

17Li banquilaletic avu'une ja' jechic jech chac c'u cha'al c'ulubetic. Li banquilal 

soldadoetic avu'une ja' jechic jech chac c'u cha'al epal c'ulubetic, ti jun yo'nton te 

bo'olic ta coralton c'alal oy sique. Me iloc' li c'ac'ale, ta xvilic batel; mu boch'o sna' bu 

chbat. 

18“Ajvalil ta Asiria, ivayic li jchabichijetic avu'une; ibat xa ta ip li banquilaletic 

avu'une. Li ateclumale ta spuc sbaic batel ta vitsetic; mu'yuc xa boch'o tstsob sutel tal. 

19Mu'yuc bu xtaaj xpoxil o li atuch'emale; mu stac' poxtael o li ac'a'emale. Scotol li 

boch'o cha'yic c'u x'elan avocole xcuxet xa yo'ntonic, ta spac' sc'obic. Yu'un scotol laj 

yich' svocolic yu'un li achopolil ti mu'yuc spajebale”, xi li Muc'ul Diose. 

Habacuc 

Habacuc 1 

Ep ic'opoj ta stojol Dios Habacuc ta sventa ti mu'yuc lec c'usi chc'ot ta pasele 

1Li j'alc'op Habacuque i'ac'bat yil yu'un Dios c'usitic chc'ot ta pasel. 

2Muc'ul Dios ¿Baq'uin to chava'ibun jc'op ti li' xi'avet o ta atojol, ti yoquel mu 

xatac'bun oe? ¿Baq'uin to chacoltavan ti li' chic'opoj ta scoj ti oy ep uts'intaele? 

3¿C'u yu'un ti chavac'bun quil puru vocole? ¿C'u yu'un ti lec no'ox chavil li puru 

uts'intaele? Yu'un li' xa setel ta jtojol li ilbajinele xchi'uc li lajel chamesele; ja' no'ox 

yochel ta epajel puru c'op xchi'uc pleito. 

4Mu'yuc xa ta ch'unel li mantaletique; mu xa ja'uc chich' pasel li c'usi tuc' ti sc'oplal 

chich' pasele. Li boch'o chopole ja' tscontrain li boch'o tuc' yo'ntone, ja' chich' 

soquesel o li c'usi tuq'ue. 

Stac'ubil sc'op Habacuc, xchi'uc laj yich' albel ti chtal vocole 

5“Q'uelo lec avilic li yantic banamile, tuc'ulano lec avilic; xi'anic me, ch'ayel c'otuc 

avo'ntonic. Yu'un vu'un ta jpas jchop o abtel ta avorailic ti mu stac' ch'unel chava'yic 

c'alal me oy boch'o chayalboxuque. 

6A'yo ava'yic, yu'un ta xcac' liquicuc tal li caldeaetique, ja' li jun banamil ti bats'i ven 

simaronique, ti toj lec xu' yu'unic anile, ti mu vocoluc cha'yic chbatic ta scotol 

banamil sventa chbat spojbeic sna sc'uleb li yantic banamile. 

7Toj ven xi'bal sbaic, toj ven tsotsic, stuc xa no'ox tspasic mantal; tspas xa no'ox c'usi 

oy ta yo'ntonic. 

8Li ca'etic yu'unique xjelov to x'anilaj jech chac c'u cha'al jti'val bolometic, xchi'uc ja' 

xjelov simaronilic jech chac c'u cha'al oq'uiletic chanov ta ac'ubaltic. Li soldadoetic 

cajajtic ta ca'e ven ep ta jyalel; solel xvilic no'ox ta anil ta nom jech chac c'u cha'al xic 

ti xjublej no'ox yalel ta stsaquel sve'ele. 

9Scotolic chtalic sventa tstsac sve'elic; ba'yuc be chtal yu'unic li xi'elalique. Ta xiq'uic 

batel ep jchuqueletic jech chac c'u cha'al yi' ta ti'nab. 

10Ta slabanic li ajvaliletique, ta sna'leic li banquilaletique. Tse'ej no'ox sba chilic li 

tsatsal coraltonetique; ta xlic yac'an stec'ubic, jech ta x'ochic o batel. 

11C'alal ta xjelovique, ja' jech chac c'u cha'al tsatsal ic'; ja' xa dios c'otem yu'unic li 

stsatsalique”, xi li Diose. 

Chc'opoj ta stojol Dios yan velta li Habacuque 

12Muc'ul Dios cu'un, Ch'ul Dios cu'un, vo'ot ti te ono'ox oyot ta sliquebale, vo'ot ti mu 

xana' xacham oe. Vo'ot li Muc'ul Diosote, li c'usi anopoj chapase ja' no'ox sventa 

chatuq'uibtasuncutic. Vo'ot ti xco'laj xchi'uc muc'ta ton c'otemot cu'une, ja' no'ox ta 

sventa chavac'bun jtoj li jmulcutique. 

13Li asate me jutuc mu sc'an xil li c'usi chopole, me jutuc mu sc'an sq'uel li 

j'uts'intavanejetique. ¿C'u yu'un te no'ox aq'ueloj avil li jsa'muliletique, xchi'uc te 

no'ox ch'anxachi ta stojol li boch'o chopolique, ti mu'yuc c'usi chaval c'alal tsmilic li 

boch'o mu'yuc chopol jech chac c'u cha'al chopol stuquique? 

14Li cristianoetique colem stuquic avu'un jech chac c'u cha'al choyetic ta nab, jech 

chac c'u cha'al quiletel chonetic ta banamil ti mu'yuc sventainelique. 

15Ja' yu'un li caldeaetique ep xa la xluchic loq'uel ta xluchubil jech chac c'u cha'al 

boch'o ta snit loq'uel choy ta yacuxail, jech chac c'u cha'al boch'o ta snit loq'uel ta 

nuti', ti toj xcuxet xa yo'nton c'alal ep xa busul yu'une. 

16Ja' yu'un li jtsacchoyetic le'e, chlic yich' ta muc' li snitubil choy yu'une xchi'uc li 

snuti'e; chlic smilbe smoton, xchi'uc chlic xchic'be pom, yu'un ja' ta sventa ti la sta ep 

sve'ele, ti ep c'usi te iloc' yu'une. 

17¿Me ja' jech te tspasilan o batel li caldeaetique? ¿Me ja' jech tsyaquilanic o ta 

snuti'ic li choye? ¿Me jech te tsmililanic o batel li cristianoetic ti solel mu'yuc abul 

sba chilique? 

Habacuc 2 

Li Muc'ul Diose la stac'be sc'op li Habacuque 

1Li' oyun o ta cavil, va'alun o ta jluchleb ta toyol, ta jmala o c'usi chiyalbun li Diose; 

ta jmala me chistac'bun li ca'yeje. 

2Li Muc'ul Diose la stac'bun, jech laj yalbun: “Ts'ibao lec ta pech'pech' ton li c'usi ta 

xcac'bot avile, yu'un jech xu' tsq'uel ta anil li boch'o chile. 

3Ac'o me chjalij to li c'usi laj cac'bot avile, pero ta ono'ox xc'ot ta pasel, mu xa xjalij. 

Muc epalc'opuc. Ac'o me jal ta malael, malo me; yu'un mu alticuc no'ox, ta xc'ot 

ono'ox ta pasel. 

4A'yo ava'ay, li boch'o chopol yo'nton ta jtojole ja' no'ox ta stoy sba; yan li boch'o tuc' 

yo'nton chquile ja' chcuxi, yu'un jun yo'nton xch'unoj”, xi. 

5Li c'ulejalile chlo'lavan ta mucul; mu xpaj yo'ntonic o ta sa'el, mu'yuc spajeb ta 

c'upinel. Solel xjach'oj ye ya'yel jech chac c'u cha'al muquinaltic; mu xnoj o xch'ut 

jech chac c'u cha'al chamel lajel. Jech sujoj sba o ta spojel yantic banamil; yochel 

yu'uninel ep lumetic. 

6Scotol li jpojbanamiletique ta xlic lo'il ta sventaic, ta xlic labanaticuc, jech ta 

x'albatic: “Ay, toj abul sba li boch'o laj yepajes c'usitic oy yu'un, ti mu ja'uc yu'un 

stuque. ¿Baq'uin to chlaj yo'nton ta stsobel sc'ulejal ti mu ja'uc yu'une?”, xiic. 

7Ta anil no'ox xu' ta xliquic tal li boch'otic oy avil yu'une; ta xvic' tal satic, ta xtal 

yaq'uic avocol, jech cha'och o ta sc'obic. 

8Ta sventa ti laj apoj epal banamiletique jech ta xtal yan lum, chtal spojbot c'usitic oy 

avu'un ec. Ja' ta scoj ti laj amalbe xch'ich'al ep cristianoetique, ti laj avac' ep uts'intael 

ta banamil, ta lumetic, xchi'uc li boch'otic te nacajtique. 

9Toj abul sba li boch'o tsnojes sna ta yeleq'ue, ti chac' stas ta toyol ya'yel sventa tspoj 

sba o ta svocole. 

10Ta sventa ti jech la spase, laj yac' ta q'uexlal o li snae; la sa' slajel xchamel stuc ta 

sventa ti la spoj ep lumetique. 

11C'alal ta stanaltac snacleb na ch-avanic sventa chich' contrainel, c'alal ta ste'eltac ta 

xc'opoj ta scontra. 

12Toj abul sba li boch'o tsva'an jun lum ta sventa la smal ch'ich'e, ti tsliques jun lum ta 

sventa yeleq'ue. 

13Li Muc'ul Dios ti tspas ta mantal scotol te ta vinajele xu' chac' ti ja' no'ox sventa 

c'oc' chc'ot li yabtel jun lume, xchi'uc ti mu'yuc stu chc'ot li yabtel jujun banamile. 

14Ta xnoj ta scotol banamil li boch'o chotquinbeic slequilal yutsilal Muc'ul Diose jech 

chac c'u cha'al vo' ti smacoj scotol li banamil ta nabe. 

15Toj abul sba li boch'o chac'be pox yuch' xchi'ile. Toj abul sba li boch'o tsyacubtas 

xchi'il, ti chch'aybe yo'nton ta sventa tsc'an tsq'uel ti jeche' t'anale. 

16Ta xyal ta q'uexlal, ja' xq'uexol chc'ot ti ich'bil to'ox ta muq'ue; chlic ac'batuc yuch' 

ec, chlic q'uelatuc ec ti jeche' t'anale. Ja' stojol chc'ot ti chuch'be sbel li vaso te stsacoj 

ta sc'ob Muc'ul Diose; solel chc'ataj o ta c'a'ep li yich'el ta muq'ue. 

17Li uts'intael laj avac' te ta Libanoe chjoybij ta avac'ol atuc. Ta sventa ti laj amil 

chonbolometique, jech chlic sibtasicot. Ja' jech ta xc'ot ta pasel ta atojol ta sventa ti ep 

lamilvane, ti ep la'elc'aj te ta banamil xchi'uc ta lumetique, xchi'uc ti ep laj avuts'inta li 

jnaclumetic yu'une. 

18¿C'usi stu li loc'om ti lec xa meltsajem yu'un li boch'o tspase? ¿C'usi stu li c'usi 

loc'tabil ta unijesbil taq'uin ti ja' no'ox chlo'lavane? Li sloc'obal diosetic ti mu 

xc'opojique ¿c'u yu'un ti ja' xa spatoj yo'ntonic yu'un li boch'otic tspasique? 

19Toj abul sba li boch'o jech chalbe li c'usi pasbil ta te'e, “Julovan”, ti xute, xchi'uc li 

boch'o jech chalbe jbej tone, “Lican”, ti xute. ¿Me xu' yu'un chchanubtasvan? Ac'o me 

lec xa pixbil ta c'anal taq'uin, ta saquil taq'uin, pero mu'yuc cuxul, mu'yuc xch'ulel. 

20Yan li Muc'ul Diose te oy ta xch'ulna; ch'anxi lamal ta stojol sbejel li banamile. 

Habacuc 3 

Ta q'ueoj la sc'opan Dios li Habacuque 

1Li j'alc'op Habacuque la sc'opan Dios: 

2Muc'ul Dios, laj ca'ay lec ac'oplal; chquich' ta muc' li avabtele. Ti c'alal li' to 

cuxuluncutique, paso me li avabtele; ac'bun quilcutic ti c'alal li' to oyuncutique. C'alal 

yorail cha'iline, mu me xach'ay li xc'uxul avo'ntone. 

3Li Diose te chlic tal ta Temán; li ch'ul Diose te chlic tal ta vits Parán. Li xojobale 

tspuc sba ta scotol vinajel; li yalbel slequilale chnoj ta scotol banamil. 

4Li xojobal chtale sacuben no'ox jech chac c'u cha'al luz, sts'aylajet no'ox xojobal 

chloc' ta sc'ob; ja' svinajeb ti te nac'al li svu'ele. 

5Ja' ba'yucbe chtal yu'un li tsatsal chamel ti chmilvane; ja' ta spat chtal li c'ac'al 

chamel ti ch-ulesvane. 

6Chva'i, tsniques li banamile. C'alal tsq'uel osile, ta xnic li jujun banamile. Li muc'tic 

vits ti te ono'ox oy tal ta vo'onee chlilij scotol. Li stselejtic ti te ono'ox tselajtic oe ta 

x'ulan scotol. Yan li c'usitic tspas Diose mu sna' xlaj sc'oplal. 

7Li cristianoetic ta Cusane toj abul sbaic laj quil; li jnaclumetic ta Madiane chniquic ta 

xi'el. 

8Muc'ul Dios, ¿me la'ilin ta stojol li uc'umetique? ¿Me ilic sc'ac'al avo'nton yu'un li 

nabetic yo' ti lacaji ta ca'etic xchi'uc ta caretaetic avu'un sventa pasc'ope? 

9Chapal xa lec avu'un li st'ilesubil aflechae; chapal xa lec avu'un li flechaetique. Li 

banamile laj ach'acbun ta sventa li uc'umetique. 

10C'alal laj yilicot li vitsetique, iniquic ta xi'el; ijelov tsatsal chauquil vo' ta sbaic. Li 

muc'ta nabe tsots ibac'; toyolic no'ox stoy muyel sc'ob. 

11Li c'ac'al xchi'uc li ue muc xloq'uic o tal ta scoj saquil li flechaetic avu'une, xchi'uc 

ta scoj xojobal li lanzaetic avu'une. 

12Ta sc'ac'al avo'nton chaxan scotol li banamile, ta sc'ac'al avo'nton chapech' ta teq'uel 

scotol li muc'tic lumetique. 

13Ja' loq'uemot tal sventa tal acolta li ateclumale, xchi'uc tal acolta li ajvalil at'ujoje. 

Laj alilinbe sjol li banquilale; laj alilinbe c'alal ta yacan. 

14Aflecha atuc laj apajbe li banquilal soldado yu'unic ti c'alal sjip no'ox sbaic batel ta 

snutsel li boch'otic mu xu' yu'un tspoj sbaique, ti snopoj tsmilic ta mucule. 

15Ta ca'etic avu'un laj atec' jelovel li nabe; xvocan no'ox li muc'ta nab avu'une. 

16C'alal laj ca'ye lixi', xnechnun xa ta xi'el li yanal quee. Solel i'alub li cacane, mu xa 

xu' xiva'i; i'alub scotol noxtoc li jbec'tale. Jech te xa no'ox ta jmala ca'ay c'usi ora ch-

ac'bat svocolic yu'un Dios li j'uts'intavanejetic cu'uncutique. 

17Ac'o me mu xnichin li higoe, ac'o me mu xa xac' sat li ts'usubtique, ac'o me mu xa 

xac' sat li olivatique, ac'o me mu xa xloc' jve'elcutic o ti c'alal ta jloc cosilcutique, ac'o 

me ch-ul ta scoralil li chijetique, ac'o me ch-ul ta scoralil li vacaxetique, 

18pero li vu'une xcuxet no'ox co'nton ta stojol li Muc'ul Diose; xitse'in no'ox ta stojol 

li Dios, jcoltavanej cu'une. 

19Yu'un li Muc'ul Dios, ja' li Cajvaltique, ja' mero jtsatsal c'otem; ja' chistec'anbun lec 

cacan jech chac c'u cha'al te'tical chijetic. Chiyac'un ta toyol, yu'un jech colem 

chicom. 

Sofonías 

Sofonías 1 

I'ilin Muc'ul Dios 

1C'alal yorail tiq'uil ta ajvalilal ta Judá li Josías xnich'on Amone, ja'o ital c'opanatuc 

yu'un Dios li j'alc'op Sofoniase. Li Sofoniase ja' xnich'on Cusi, xchi'uc ja' smoltotac ta 

vo'one li Gedalías, Amarías, xchi'uc Ezequiase. 

2Jech chal li Muc'ul Diose: “Ta xcules o ta j'ech'el scotol li c'usitic oy li' ta sba 

banamile. 

3Ta xcules li cristianoetique xchi'uc li chonbolometique; ta xcules li mutetique xchi'uc 

li choyetic ta nabe. Ta jbul loq'uel li chopol cristianoetique; ta xcules o scotol li 

cristianoetic li' ta sba banamile”, xi li Muc'ul Diose. Jech chal noxtoc li Muc'ul Diose: 

4“Ta jyales jc'ob ta stojol li Judae xchi'uc ta stojol scotol li jnaclumetic ta Jerusalene. 

Ta xcules o li' ta banamil li scomelal sdiosic Baale, xchi'uc ta jtu'pbe o sc'oplal li 

paleetic, li j'abteletic yu'une. 

5Ta xculesic noxtoc li boch'otic chmuyic ta yamaq'uil jol na tsquejan sbaic batel ta 

stojol li c'usitic oy ta vinajele, xchi'uc li boch'otic tst'abbicun jbi c'alal oy c'usi 

chalique, xchi'uc ti tst'abbeic sbi noxtoc li sdiosic Milcome. 

6Jech ta xculesic noxtoc li boch'otic inamajic loq'uel ta jtojole, ti muc vu'cun la 

sa'icune, ti muc vu'cun tal sjac'bicun li c'usi tsc'an tsna'ique”, xi. 

7Ch'anchanic, mu me xabaq'uic ta stojol li Muc'ul Diose, ja' li Cajvaltique yu'un nopol 

xa sc'ac'alil li Muc'ul Diose. Li Muc'ul Diose chapal xa yu'un li milbil matanaletique; 

t'ujbil xa yu'un li boch'otic yic'anoj ta ve'ele. 

8C'alal yorail chac' milbil matanal li Muc'ul Diose, ja' yorail chac'be stoj smul li 

banquilaletic xchi'uc li xnich'nab ajvalile xchi'uc li boch'otic chchanbeic stalel yantic 

lume. 

9Me la sta sc'ac'alil le'e, ta xich'beic stojol noxtoc li boch'otic ta xbitujic ochel ta nuc' 

na, ti tsnojesbeic o sna yajvalic ta yeleq'uique, xchi'uc li c'usitic yan ta spojic ta sventa 

uts'intavaneje. 

10Jech chal li Muc'ul Diose: “Ta sc'ac'alil le'e ta to xvinaj ov ta sc'anel coltael te yo' bu 

Choyal ti'coralton sbie. Ta to xme'on oq'uic te ta xcha'voc'al lum, xchi'uc xc'ulet no'ox 

yech'al ta vitsetic c'alal chvuc' li naetique. 

11Oc'anic me, jnaclumetic te ta slomlejal, yu'un ta xlajic scotol li jchonolajeletique; ta 

x'ulic scotol li jmanulajeletique. 

12“C'alal tsta sc'ac'alil le'e, ta luz ta jq'uel lec c'u x'elan li Jerusalene. Ta xcac'be stoj 

smulic li cristianoetic ti jun no'ox yo'ntonic jech chac c'u cha'al ya'lel ts'usub ch'anxi 

ts'anale, ti jech chal ta yo'ntonique: ‘Li Muc'ul Diose mu'yuc c'usi lec tspas, mu'yuc 

c'usi chopol tspas; me jutuc mu'yuc c'usi tspas o’, ti xiique. 

13Ja' yu'un ta xich'ic pojbel li c'usitic oy yu'unique, xchi'uc ta xich'ic jinesbel li 

snaique. Ta to spas snaic, pero mu'yuc ta snainic; ta sts'un sts'usubic, pero mu'yuc ta 

xuch'beic ya'lel”, xi li Diose. 

14¡Nopol xa sc'an sta li smuc'ta c'ac'alil Muc'ul Diose, po'ot xa, jutuc xa sc'an! ¡Toj 

c'ux me vocol c'alal chtal sc'ac'alil li Muc'ul Diose; ta to me x'avanic ta oq'uel li 

boch'o toj tsots yo'ntonic ta pasc'ope! 

15Ja' sc'ac'alil ch-ilin li Muc'ul Diose; ja' sc'ac'alil at-o'nton, xchi'uc vocolajel; ja' 

sc'ac'alil oq'uel avanel xchi'uc yavnaijesel; ja' sc'ac'alil ic' osil xchi'uc ac'ubaltic; ja' 

sc'ac'alil chmac osil xchi'uc but'ulaltic. 

16Ja' sc'ac'alil chich' jupanel oq'uesetic xchi'uc avanel sventa pasc'op, ta sventa li 

lumetic ti setbilic lec ta coraltone, xchi'uc ta sventa li toyol q'uelub osiletique. 

17Jech chal li Muc'ul Diose: “Ta xcac'be svocol li cristianoetique, jech xco'laj xchi'uc 

ma'satetic ta xanovic, yu'un la sa' smulic ta jtojol vu'un li Muc'ul Diosune. Li 

xch'ich'alique te no'ox ta xmal batel ta banamil jech chac c'u cha'al vo'; li sbec'talique 

ja' jech chbat jech chac c'u cha'al c'a'ep”, xi li Diose. 

18Me la sta sc'ac'alil chlic sc'ac'al yo'nton li Muc'ul Diose, mu'yuc boch'o xu' tspoj sba 

ta c'anal taq'uin o me ta saquil taq'uin, yu'un sbejel banamil ta xchic' c'alal chlic 

sc'ac'al yo'nton li Muc'ul Diose; ta xchic' scotol li banamile. Ta jliquel no'ox xu' ch-

ulic scotol li jnaclumetic li' ta banamile. 

Sofonías 2 

1Tsobo abaic acotolic, nopo lec ava'yic, vo'oxuc ti mu'yuc q'uexlal chava'yique. 

2Yu'un yo'to muc chc'ot ta pasel li c'usi chapal sc'oplale, yo'to muc tsta yorail 

chacuchatic batel ta ic' jech chac c'u cha'al taquijobel ti ta jun no'ox c'ac'al xu' 

tsacch'aye, xchi'uc yo'to muc chc'ot ta atojolic li sc'ac'al yo'nton Muc'ul Diose, yo'to 

muc chtal ta atojolic li sc'ac'alil ch-ilin Muc'ul Diose. 

3Vo'oxuc ti toj biq'uit cha'ilatic li' ta banamile ja' sa'ic li Muc'ul Diose. Vo'oxuc ti ja' 

chapasic c'usi tsc'an Diose, ja' pasic li c'usitic tuq'ue, muc'uc no'ox avo'ntonic, naca 

me jech colem chac'otic c'alal tsta sc'ac'alil ch-ilin li Muc'ul Diose. 

Ch-ac'bat stoj smulic yu'un Dios li yantic banamile 

4Li lum Gazae jeche' xch'ijan chcom; li Ascalone yavnaijem chcom o. Li jnaclumetic 

ta Asdode ta c'ac'altic lec chtal yich'ic nutsel loq'uel; li jnaclumetic ta Ecrone ta xich'ic 

pitsel o loq'uel. 

5Toj abul abaic jnaclumetic ta Creta ti te nacaloxuc batel ta ti'ti' nabe. Li Diose jech xa 

laj yal ta aventaic: “¡Canaán, yosilal filistaetic, ta jyavnaijesot o ta j'ech'el; me jutuc 

mu'yuc jnaclumetic ta xcom o avu'un! 

6Li banamil te ta ti'ti' nabe ta jc'atajes ta sve'ub chijetic; ta jc'atajes ta stsobleb 

jchabichijetic, xchi'uc ta jc'atajes ta yav scoralil chijetic”, xi li Diose. 

7C'alal ta xlic yich'ic coltael yu'un Dios yu'unic li scomelal judaetique, c'alal ta xlic 

sventain stuquic li yosilique ta xlic staic yan velta slequilalic. Te ta xchabi xchijic, te 

ta xvayic ta naetic ta Ascalón. 

8Li Muc'ul Dios ti tspas ta mantal scotol te ta vinajele jech chal: “Laj ca'ay c'u x'elan 

ta xlabanvan li Moabe, xchi'uc c'u x'elan ta xchopolc'opoj li Amone. Solel la 

xchopolc'optaic li jteclumale; tstoy sbaic, tsnopic ti xu' yu'un tspojbeic li yosilalique. 

9Ja' yu'un chcal ta jamal ta sventa jbi jtuc, vu'un li Cuxul Diosun yu'un Israele: Li 

Moabe ja' jech ta xcom jech chac c'u cha'al Sodoma; li Amone ja' jech ta xcom jech 

chac c'u cha'al Gomorra. Yavil ch'ixtic ta xcom, sloq'uem ats'am ta xcom; jeche' 

xch'ijan ta xcom o. Li scomelal jteclumale ja' ta xlic spojic scotol; li scomelal 

jteclumale ja' ta xu'uninic o”, xi li Diose. 

10Ja' jech stojol ta xich'ic ta scoj stoyobbailic li Moab xchi'uc Amone, yu'un la 

slabanic, la smuq'uibtas batel yosilalic ta stojol li steclumal Muc'ul Dios ti tspas ta 

mantal scotol te ta vinajele. 

11Ja' yu'un li Muc'ul Diose toj xi'bal sba tspas sba ta stojolic; ta xules scotol li diosetic 

li' ta banamile. Jech chlic ich'atuc ta muc' ta buticuc no'ox banamilal, xchi'uc chlic 

ich'atuc ta muc' te ta banamiletic ti cacajtic ta nabe. 

12Vo'oxuc ti te oyoxuc ta Etiopiae, milbil chachamic ta yespada Muc'ul Dios ec. 

13Ta xac' batel sc'ob ta scontrainel li nortee, jech ta x'ul o li Asiriae, jech ta xyavnaij o 

li lum Ninivee; ta sc'atajes o ta taqui xocol banamil. 

14Ja' te ta xtal xcux yo'ntonic li chijetique xchi'uc scotol li jaychop chonbolometique; 

ja' te chtal vayicuc ta joljol oyetic li pelícano mutetique xchi'uc li erizo chonetique. Te 

ta x'oq'uic ta ventanaetic li curutsuquetique; te ch-oq'uic ta smarcoal ti'naetic li 

jojetique, yu'un chich' lilinbel scotol li ste'eltaque. 

15Ja' jech chc'ot ta pasel ta stojol li jun lum ti toj xcuxet yo'ntone, ti toj jun to'ox 

yo'ntone, ti jech to'ox chal ta yo'ntone: “Vu'un no'ox jtuc, mu'yuc xa boch'o yan jech”, 

ti xi to'oxe. ¡C'uxi bat yavnaijuc, c'uxi ipas ta xch'en jti'val chonbolometic! Li 

boch'otic te chjelovique xpilajetic no'ox; yan xa xich' spasic ta slabanel. 

Sofonías 3 

Sc'oplal smul xchi'uc scoltael Jerusalén 

1Toj abul aba, jbajmantal lum, vo'ot ti bolibenot, ti j'uts'intavanejote. 

2Muc xava'ay c'opanel; muc xavich' ta muc' li chanubtasele. Muc ja'uc xapat avo'nton 

yu'un li Muc'ul Diose; muc ja'uc lanopaj batel ta stojol li Dios avu'une. 

3Li banquilaletic avu'une xlaquetic no'ox jech chac c'u cha'al leonetic; li 

jchapanvanejetic avu'une ja' jechic jech chac c'u cha'al oq'uiletic ti chbat stsac sve'el ta 

bat c'ac'al, ti mu xa jch'ixuc sbac tscomtsan ta sventa yoc'omale. 

4Li j'alc'opetic avu'une mu'yuc stu li c'usi chalilanique, puru jlo'lavanejetic. Li paleetic 

avu'une ja' tsbolibtasic li ch'ulna cu'une, ja' la soquesic li mantaletic cu'une. 

5Pero li Muc'ul Diose tuc' c'usi tspas te ta lum, mu ja'uc tspas li c'usi muc tuc'uque. Ta 

jujun sob chac' ta ilel ti tuc' c'usi tspase; mu'yuc bu chquechan o spasel junuc velta. 

Pero li chopol cristianoe mu xotquin q'uexlal ta scoj li smule. 

6Jech chal li Muc'ul Diose: “La jyavnaijes ep banamiletic, la jvuq'ues ep toyol q'uelub 

osiletic; jeche' xch'ijan la jcomtsan li xoraltique, me junuc mu'yuc boch'o te chjelov o. 

Li lumetic yu'une la jyavnaijes o; mu'yuc yajval icom, mu'yuc jnaclumetic icom o. 

7Jech la jnop: ‘Ja' van jech chlic yich'un o ta muc' li Jerusalene; ja' van jech chlic 

xch'un o li taq'uiel ta xcac'bee, jech mu'yuc ta jyavnaijes o ta sventa li stojol smul laj 

cac'bee’, xichi. Pero yo'to ech'em laj yac'be yipal spasel li c'usitic chopole. 

8Ja' yu'un malaun avilic c'usi ora tsta sc'ac'alil cu'un ta jchapanbe smul, yu'un jnopoj 

xa ta jtsob tal muc'tic lum xchi'uc muc'tic ajvaliletic. Ta jmalbe tal ta stojol scotol li 

sc'ac'al co'nton ti tsanem jech chac c'u c'oq'ue. Li yip sc'ac'al co'ntone ta xchic' scotol 

li banamile. 

9“C'alal me la sta li sc'ac'alil le'e, ta xcac' puru lequil c'op chloc' ta yeic ep 

cristianoetic ta jujun lum, yu'un jech xu' chlic sc'anbicun vocol, vu'un li Muc'ul 

Diosune; yu'un jech co'ol chlic tunicuc cu'un scotolic. 

10Ja' yu'un li jteclumal ti spucoj sbaic batel ta sjelovel to uc'umetic ta Etiopía banamile 

ta xlic sc'anbicun vocol, ta xlic yac'bicun jmoton. 

11Jteclumal, me la sta sc'ac'alil le'e, mu'yuc xa chaq'uexovic yu'un li c'usitic laj to'ox 

apasique, xchi'uc ti laj atoy abaic ta jtojole; yu'un ta jloq'ues ta atojolic li jtoybaetique, 

jech mu'yuc xa boch'o tstoy sba yan velta te ta ch'ul vits cu'un. 

12Ja' xa no'ox ta jcomtsan ta atojol li boch'o lequic ti biq'uit yac'oj sbaique, ti ja' no'ox 

tspat yo'nton ta jtojol, vu'un li Muc'ul Diosune. 

13Li scomelal israeletique mu'yuc xa tspasic c'usi chopol; mu'yuc xa ch-epalc'opojic; 

mu'yuc xa chlo'lavanic xchi'uc li yeique. Jun yo'nton tsmac'lin sbaic; jun yo'nton 

chvayic; mu'yuc xi'el cha'yic”, xi li Diose. 

Q'ueoj ta sventa slequilal Jerusalén 

14¡Lum Sión, q'uejinan! ¡Israeletic, avananic ta xcuxetel avo'ntonic! ¡Jerusalén, solel 

cuxetuc no'ox avo'nton, tse'inan no'ox! 

15Li Muc'ul Diose laj xa sloq'ues batel ta atojol li chapanel chayac'bote; laj xa sjip 

loq'uel li avajcontrataque. Li Muc'ul Diose ja' li Ajvalil yu'un Israele, te oy ta atojol, 

jech mu'yuc xa c'usi chopol chtal ta atojol. 

16Jerusalén, ta sc'ac'alil le'e jech cha'albat: “Mu xaxi', Sión; mu me x'alub avoc ac'ob”, 

xi ac'oplal. 

17Li Muc'ul Dios ti ech'em stsatsale te oy ta atojol, ja' chascoltaot; xcuxet no'ox 

yo'nton ta atojol. Mu'yuc c'usi chal, yu'un lec sc'anojot; xcuxet no'ox yo'nton ta 

xq'uejin ta atojol jech chac c'u cha'al ta yorail q'uin. 

18Li Muc'ul Diose jech chal: “Vu'un ta jcoltaot ta sventa li tsots vocole, vu'un ta 

jcoltaot ta sventa ti bu tiq'uilot ta q'uexlale. 

19Ta sc'ac'alil le'e ta xcac'be stojolic scotol li boch'otic laj yuts'intaicote. Ta jcolta li 

chij ti xcoxcun chanove, xchi'uc ta xquic' sutel tal ti butic ch'ayemic batel ta bee. Ta 

xcac' ta ich'el ta muc'; ta xcac' pucuc sc'oplal ta sbejel banamil. 

20Me la sta li sc'ac'alil le'e, ta xquic'oxuc sutel tal, ta jtsoboxuc sutel tal; ta xcac' pucuc 

ac'oplalic, ta xcac'oxuc ta ich'el ta muc' ta stojol scotol cristianoetic ta banamil, chavil 

ta asatic chacac'boxuc yan velta li alequilalique”, xi li Muc'ul Diose. 

Hageo 

Hageo 1 

Mantal sventa chich' cha'pasel xch'ulna Dios 

1Ta sba c'ac'al yochel svaquibal u ta xchibal jabil yochel ta ajvalilal li Darioe, ja'o 

ic'opanat yu'un Muc'ul Dios li j'alc'op Hageoe, yu'un ac'o bat sc'opan li ajvalil 

Zorobabel ta Judá, xnich'on Salatiele, xchi'uc li banquilal pale Josué, xnich'on 

Josadaque, jech laj yalbe: 

2Jech chal li Muc'ul Dios ti tspas ta mantal scotol te ta vinajele: “Li jteclum li'i jech 

chalic: ‘Mu to tsta yorail xu' chich' cha'pasel li ch'ulna yu'un Muc'ul Diose’, xiic”. 

3Ja' yu'un li Muc'ul Diose jech chc'opoj ta jventa vu'un li j'alc'op Hageoune: 

4“¿Me ja' no'ox vo'oxuc yorail xu' chanaqui ta anaic ti toj c'upilic sba pasbil ti c'alal ja' 

yoquel jinem o li jch'ulnae? 

5Vu'un li Muc'ul Diosun ti ta jpas ta mantal scotol te ta vinajele, jech chcal: Nopic me 

lec li c'usitic chapasique. 

6Ep chats'unubajic, pero mu'yuc ep c'usi chloc' avu'unic. Ac'o me ep chave'ic, pero mu 

xnoj ach'utic. Ac'o me chavuch'ic ep vo', pero mu xpaj taqui-o'nal chava'yic. Ac'o me 

lec alapoj ac'u'ic, pero mu'yuc q'uixin chava'yic. Li boch'o ta xchabutaje ta c'a'nuti' ta 

stic' li xchabutale. 

7Vu'un li Muc'ul Diosun ti ta jpas ta mantal scotol te ta vinajele, jech chcal noxtoc: 

Nopic lec li c'usi chapasique. 

8Batanic ta vitsetic, bat ich'ic tal te'etic; cha'va'anic li ch'ulna cu'une. Jech xcuxet 

no'ox co'nton ta jnain, jech te chi'ich'at ta muc'. 

9Ep c'usi chasa'ic, pero jutuc chataic. Li c'usitic chatsob ta anaique, vu'un ta xcac' 

cuchatuc batel ta ic'. ¿C'u yu'un ti ja' no'ox batem avo'ntonic spasel li ana atuquic, ti ja' 

te aq'uelojic vuq'uem o li jch'ulnae?, xichi vu'un li Muc'ul Diosun ti ta jpas ta mantal 

scotol te ta vinajele. 

10Ja' yu'un, mu'yuc ta xcac' tal vo' ta atojolic, xchi'uc mu'yuc chac' sat li c'usi 

chats'unic ta banamile. 

11Vu'un laj cac' taluc li q'uepelaltic li' ta banamil, ta vitsetic, ta trigoaltic, ta 

ts'usubaltic, ta olivatic, xchi'uc ta scotol li c'usitic chch'i ta banamile, xchi'uc ta stojol 

cristianoetic, ta stojol chonbolometic, xchi'uc ta scotol li yabtel avoc ac'obique”, xi li 

Diose. 

12Li Zorobabele, li banquilal pale Josuee, xchi'uc li scomelal israeletique ixi'ic ti c'alal 

laj ya'yic c'usi laj yal Muc'ul Dios ta sventa li j'alc'op Hageoe. 

13Ja' yu'un, li j'alc'op Hageo ti tacbil yu'un Muc'ul Diose ta smantal Dios jech laj yalbe 

li israeletique: “Jech chal li Muc'ul Diose: ‘Vu'un li' chajchi'inoxuc’, xi li Diose”, xut. 

14Li Muc'ul Diose lic stsatsubtasbe yo'nton li Zorobabel ajvalil ta Judae, xchi'uc li 

banquilal pale Josuee, xchi'uc scotol li israeletique. Jech bat xcha'va'anbeic li xch'ulna 

Muc'ul Dios yu'unique, ja' li Muc'ul Dios ti tspas ta mantal scotol te ta vinajele. 

15Ja' ta chanib xcha'vinic (24) c'ac'al yochel svaquibal u ta xchibal jabil yochel ta 

ajvalilal li Darioe. 

Hageo 2 

Toj jun yutsil la spasic li ach' ch'ulnae 

1Ta jun xcha'vinic c'ac'al (21) yochel svucubal u, ital c'opanatuc yan velta yu'un 

Muc'ul Dios li j'alc'op Hageoe. Jech i'albat: 

2Bat c'opano li ajvalil Zorobabele, xchi'uc li banquilal pale Josuee, xchi'uc li scomelal 

jteclume, jech xavalbe: 

3“Li boch'o yiloj avu'unic laj yich' pasel li ch'ulna to'oxe, bats'i toj c'upil sba. ¿C'u 

x'elan chavilic li' ta orae? ¿Me mu solel mu'yucuc xa stu chavilic? 

4Ajvalil Zorobabel, tsotsan me. Banquilal pale Josué, oyuc lec stsatsal avo'nton. 

Jteclum, aq'uic me persa. Abtejanic, vu'un li' chajchi'inoxuc”, xi li Muc'ul Dios ti tspas 

ta mantal scotol te ta vinajele. 

5“Jech chac c'u cha'al laj ono'ox calboxuc c'alal laloq'uic tal ta Egiptoe, ja' jech li' oy o 

ta atojolic li jtsatsale; mu me xaxi'ic. 

6Yu'un jutuc xa sc'an ta jniques li vinajel banamile, xchi'uc li nabetique. 

7Xchi'uc ta jniques ta scotol li jujun banamile, jech ta xlic yich'bicun tal sc'ulejalic, 

jech ta sta ep slequilal yutsilal li jch'ulnae”, xi. Jech chal noxtoc li Muc'ul Dios ti tspas 

ta mantal scotol te ta vinajele: 

8“Ja' cu'un li c'anal taq'uin xchi'uc li saquil taq'uine. 

9Li ch'ulna chich' pasel xchibal veltae ja' xjelov to yutsil jech chac c'u cha'al li ch'ulna 

ta ba'yuque. Jech jun avo'ntonic o li' ta banamil”, xi li Muc'ul Dios ti tspas ta mantal 

scotol te ta vinajele. 

Laj yich'ic utel ta scoj ti mu junuc yo'ntonic li israeletique 

10Ta chanib xcha'vinic c'ac'al (24) yochel sbalunebal u ta xchibal jabil yochel ta 

ajvalilal li Darioe, ital c'opanatuc yan velta yu'un Muc'ul Dios li j'alc'op Hageoe, jech 

i'albat: 

11“Vu'un li Muc'ul Diosune jech chacalbot: Bat jac'bo paleetic c'usi chal li mantaletic 

cu'une”, x'utat. 

12Jech bat sjac'be: —Me oy boch'o ta xchup batel ta yoc sc'u' ts'u'iltasbil ti'bole, me 

ch-ech' t'ixuc sc'u' ta pan, ta chenec', ta ya'lel ts'usub, ta aceite, o ta c'usiuc no'ox 

ve'lilale, ¿me ts'u'iltasbil chcom o li ve'liletic le'e? —xut. —Mo'oj —xiic li paleetique. 

13Jech la sjac' noxtoc li Hageoe: —Me oy jun boch'o soquem ta scoj ti la spic jun 

animae, me chbat spic li ve'liletic le'e, ¿me soquem chcom o li ve'liletique? —xut. —

Soquem chcom o —xiic li paleetique. 

14Itac'ov li Hageoe: “Jech chal li Muc'ul Diose: ‘Ja' jechic ta jtojol li jun lum 

cristianoetic li'i. Jech noxtoc li c'usitic tspasic xchi'uc li c'usitic chaq'uique, mu'yuc lec 

chquil o. 

15Ja' yu'un li vo'oxuque nopic me lec c'u x'elan avo'ntonic li' ta orae xchi'uc le' to 

batele, yu'un yo'to muc chaliquesic spasel li ch'ulna cu'un, vu'un li Muc'ul Diosune. 

16¿C'u x'elan ic'ot avo'nton ava'yic ti c'alal jech ic'ot ta pasele?: Li boch'o bat sq'uel 

strigo ti snopoj chloc' jtob (20) anmul yu'une ja' to laj yil ti lajuneb (10) no'ox anmul 

la stae. Li boch'o ibat ta spits'ubil ya'lel sts'usub ti snopoj chloc' lajuneb yoxvinic (50) 

q'uib yu'une ja' to laj yil ti jtob (20) q'uib no'ox iloc' yu'une. 

17Le'e, vu'un laj cac'be tal xchamel; vu'un laj cac' lajuc ta bot li avocol alubelique, 

pero muc ono'ox xasutic o tal ta jtojol’, xi li Muc'ul Diose. 

18‘Li' ta orae nopo lec ava'yic c'u x'elan li avo'ntonique. Li c'ac'al li'i ja' chanib 

xcha'vinic c'ac'al (24) yochel li sbalunebal ue, laj xa aliquesic yac'bel snacleb li 

ch'ulna cu'une. 

19Q'uelo me lec avilic, li' tana xchi'uc le' to batele mu'yuc chavilic chc'ot ta pasel ti 

jeche' pojol li snail atrigoique. Ac'o me mu'yuc to chac' sat li ts'usubtic, li higotic, li 

caranatoetic avu'unique, xchi'uc ac'o me mu'yuc to chnichin li olivatique, pero ta xlic 

xa cac'boxuc bendición’, xi li Diose”, xi li Hageoe. 

Li Muc'ul Diose oy c'usi laj yal ta jamal ta stojol Zorobabel 

20Te no'ox ta sc'ac'alil laj yich' c'opanel yan velta yu'un Muc'ul Dios li j'alc'op 

Hageoe, jech i'albat: 

21“Bat c'opano li Zorobabel ajvalil ta Judae, jech xavalbe: ‘Ta jniques li vinajel 

xchi'uc banamile. 

22Ta jlajesbe stsatsal li ajvaliletic ta banamile; ta jbutq'uinbe li xchotlebique. Ta 

jlilinbe li scaretaique xchi'uc li boch'otic te chcajiique. Ta xchamic scotol li ca'etic 

yu'unique xchi'uc li yajsoldadoic cajajtic ta ca' chanovique. Ta yespada xa no'ox 

xchi'ilic ta smil sbaic. 

23Ta sc'ac'alil le'e ta xquic'ot, ja' jech chacom jech chac c'u cha'al yixtolal jc'ob sventa 

sello, yu'un vo'ot cajtunelot, vu'un la jt'ujot, xi li Muc'ul Dios ti tspas ta mantal scotol 

te ta vinajele’, uto li Zorobabele”, x'utat li Hageoe. 

Zacarías 

Zacarías 1 

Iq'uel yu'un Dios ta sventa ac'o suticuc tal ta stojol li steclumale 

1C'alal xvaxquibal u stsacoj xchibal jabil yochel ta ajvalilal li Darioe, ital c'opanatuc 

yu'un Muc'ul Dios li j'alc'op Zacarías xnich'on Berequías, smomnich'on Iddoe. Jech 

i'albat: 

2-3“Vu'un li Muc'ul Diosun ti ta jpas ta mantal scotol te ta vinajele, tsots li'ilin ta stojol 

li amoltot ayame'ique. Ja' yu'un jech xavalbe li achi'iltac li' ta orae: ‘Sutanic tal ta 

jtojol, jech chisut tal ta atojolic ec, vu'un chcal jtuc, vu'un li Muc'ul Diosune. 

4Mu me ja'uc xachanic jech chac c'u cha'al la spasic li amoltot ayame'ique, ja' li 

boch'otic jech i'albatic yu'un li ba'yuc j'alc'opetique: Jech chal li Muc'ul Dios ti tspas 

ta mantal scotol te ta vinajele: Comtsanic li chopol be atamojique xchi'uc ti chopol 

c'usi chapasique, x'utatic. Pero muc xch'unic, muc xich'icun ta muc' vu'un li Muc'ul 

Diosune. 

5Li' ta orae ¿bu oyic li amoltot ayame'ique? ¿Me sbatel osil cuxulic noxtoc li 

j'alc'opetique? 

6Pero li jc'op xchi'uc li jmantaltac laj calbeic li cajtuneltac, ja' li j'alc'opetique, ic'ot 

ono'ox ta stojol li amoltot ayame'ique, jech isutic tal ta jtojol. La sna'ic ti vu'un Muc'ul 

Diosune, ti ja' jech la jpasbeic jech chac c'u cha'al stojol tsc'an li yabtelique xchi'uc li 

c'usitic la spasique’, uto”, xi li Muc'ul Diose. 

Li Zacariase laj yil ta xch'ulel oy boch'o cajal ta ca' 

7Ta chanib xcha'vinic (24) c'ac'al yochel xbuluchibal u Sebat ta xchibal jabil yochel ta 

ajvalilal li Darioe, oy c'usi laj yac'bun quil Muc'ul Dios, vu'un li j'alc'op Zacariasune, 

vu'un li xnich'onun Berequiase, vu'un li smomnich'onun Iddoe. 

8Oy jun ac'ubal laj quil ta jch'ulel jun soldado cajal ta tsajal ca'. Te oy ta stenlejaltic ta 

o'lol bic'tal te'etic. Te ta spate te oy yan ca'etic, ja' tsojic, ic'ic'tic sba stsajal, xchi'uc 

saquic. 

9Ja' yu'un jech la jac': “Cajval, ¿boch'otic li soldadoetic cajajtic ta ca'e?”, xcut. Jech laj 

yalbun li boch'o te ta jchi'in ta lo'ile: “Vu'un ta xcalbot ava'ay boch'otic”, xiyutun. 

10Li boch'o te oy ta o'lol bic'tal te'etique jech laj yalbun: “Le'e ja' tacbilic tal yu'un 

Muc'ul Dios, ja' tal xanic scotol li banamile”, xiyutun. 

11Li soldadoetique jech laj yalbeic li yaj'almantal Dios te oy ta o'lol bic'tal te'etique: 

“Laj xa jxancutic scotol li banamile; mu'yuc c'op, lec jun yo'ntonic laj quilcutic”, xiic. 

12Li yaj'almantal Diose jech laj yal: “Muc'ul Dios, vo'ot ti chapas ta mantal scotol te ta 

vinajele, ¿baq'uin to chlecub avo'nton ta stojol? ¿Baq'uin to chlic ac'uxubin li 

Jerusalén xchi'uc li lumetic ta Judá ti oy xa lajuneb xchanvinic (70) jabil la'ilin tal ta 

stojole?, xut. 

13Li Muc'ul Diose ta lequil c'op ta sventa patub o'ntonal la stac'be tal li j'almantal te ta 

jchi'in ta lo'ile. 

14Jech laj yalbun li j'almantale: “Jech xaval batel: ‘Li Muc'ul Dios ti tspas ta mantal 

scotol te ta vinajele jech chal: Toj ep c'ux ta co'nton li Jerusalene xchi'uc li Sione. 

15Ja' yu'un ep chi'ilin ta stojol li yantic banamil ti mu c'usi xtal ta yo'ntonique. Yu'un 

c'alal ja'o ilinemun jutuc ta stojol li jteclumale, ja' ech'em laj yac'beic svocol. 

16Ja' yu'un jech chcal vu'un li Muc'ul Diosune: Ta xlic jc'uxubin li Jerusalene, ta xcac' 

ta cha'pasel li ch'ulna cu'une xchi'uc li lumetique’, xi li Diose”, uto xiyutun. 

17Jech to laj yalbun li j'almantale: “Jech xaval noxtoc: ‘Jech chal li Muc'ul Dios ti 

tspas ta mantal scotol te ta vinajele: Li lumetic cu'une ta to jbusanbe ep slequilalic. Li 

Sione ta jmuq'uibtasbe yo'nton; li Jerusalene ja' jt'ujbil lum ta xc'ot cu'un yan velta’, xi 

li Muc'ul Diose, uto”, xiyutun. 

Li Zacariase i'ac'bat yil ta xch'ulel cachuetic xchi'uc jtentaq'uinetic 

18Ts'acal lic jtoy jsat noxtoc; laj quil chanib cachuetic. 

19Jech la jac'be li j'almantal te ta jchi'in ta lo'ile: “¿C'usi smelol le'e?”, xcut. Jech laj 

yalbun: “Li cachuetic le'e ja' stsatsalic li boch'otic la spuquic batel li Judá, li Israel, 

xchi'uc li Jerusalene”, xiyutun. 

20Li Muc'ul Diose laj yac'bun quil noxtoc chanib jtentaq'uinetic. 

21Jech la jac'be: “¿C'usi tal spasic li jtentaq'uinetique?”, xcut. Jech laj yalbun: “Ja' 

talem sniquesic li chanib cachuetic ti la spuquic batel li Judae ti mu junuc boch'o ivu' 

yu'un la snet'be batel li sjolique. Pero li jtentaq'uinetic le'e ja' talem sc'ocbeic xulub li 

yantic banamil ti la xulic li Judae xchi'uc ti la spuc sba batel yu'unic li jnaclumetique”, 

xi li Diose. 

Zacarías 2 

Li Zacariase laj yil ta xch'ulel jun vinic yich'oj xch'ojon sventa oy c'usi tsbis 

1C'alal la jtoy jsat yan veltae, laj quil jun vinic stsacoj ta sc'ob jc'om ch'ojon sventa oy 

c'usi tsbis. 

2Jech laj calbe: “¿Bu chabat?”, xcut. Jech la stac'bun: “Yu'un chbat jbis c'u sjamalil, 

xchi'uc c'u snatil li lum Jerusalene”, xiyutun. 

3Laj quil iloc' batel li j'almantal ti la jchi'in ta lo'il ta ba'yuque; te ital nupatuc ta be 

yu'un yan j'almantal, 

4jech i'albat: “Batan ta anil, bat nutso li vinic le' yich'oj jc'om xch'ojon sventa oy c'usi 

tsbise, jech xavalbe: ‘Li Jerusalene mu'yuc xa ta xich' pasbel scoraltonal, yu'un chlic 

nacluc epal cristianoetic te, xchi'uc chlic ayinuc ep sts'unub yovolic. 

5Ja' yu'un jech chal li Muc'ul Diose: Vu'un coraltonun chic'ot, tsanalun jech chac c'u 

cha'al c'oc' ta spat xocon li Jerusalene, xchi'uc te ta xcac' ta ilel jxojobal’, uto”, xut. 

Li Muc'ul Diose ta scolta li steclumale 

6Jech chal li Muc'ul Diose: “Vo'oxuc ti la jpucoxuc batel ta xchanjotal xchiquin 

banamile, jatovanic loq'uel te ta norte. 

7Vo'oxuc ti te to'ox nacaloxuc ta Sione, jatovanic loq'uel te ta stojol li 

babiloniaetique”, xi. 

8-9Li Muc'ul Dios ti tspas ta mantal scotol te ta vinajele la stacun tal ta sventa tal calbe 

c'usi chc'ot ta pasel ta stojolic li muc'tic lum ti la spojboxuc c'usitic oy avu'unique, 

jech chal li Muc'ul Diose: “Boch'ouc no'ox ta xuts'inta li jteclumale, ja' ta xuts'intabun 

o li yuninal jsate. Ja' yu'un vu'un jtuc ta xcac' jc'ob ta stojol li jujun banamil le'e, jech 

smozo xa no'ox stuquic ta xpojbat c'usitic oy yu'unic”, xi. Xchi'uc jech chana'ic o ti ja' 

la stacun tal li Muc'ul Dios ti tspas ta mantal scotol te ta vinajele. 

10Li Muc'ul Diose jech chal: “Jnaclumetic ta Sión, q'uejinanic, cuxetuc no'ox 

avo'ntonic, yu'un te chital, te chinaqui ta atojolic”, xi. 

11Me la sta li sc'ac'alil le'e, ep cristianoetic ta yantic banamil ta stsob sbaic tal ta stojol 

li Muc'ul Diose. Jech chal: “Ja' jteclumal chc'otic o, te chinaqui o ta stojolic”, xi. Jech 

chana'ic o ti ja' la stacun tal ta atojol li Muc'ul Dios ti tspas ta mantal scotol te ta 

vinajele. 

12Li Muc'ul Diose ta xac' nacluc yan velta ta ch'ul banamil li Judae; ja' yu'un chc'ot o. 

Jech noxtoc li lum Jerusalene ja' t'ujbil lum chc'ot o. 

13Ac'o ch'anxiuc scotol cristianoetic ta stojol li Muc'ul Diose, yu'un totsem xa tal ti bu 

xch'ul naclebe. 

Zacarías 3 

Li Zacariase laj yil ta xch'ulel li banquilal pale Josuee 

1Li Diose laj yac'bun quil ta jch'ulel li banquilal pale Josuee te va'al ta stojol 

yaj'almantal Dios; jech ec li banquilal pucuje te va'al ta sbats'ic'ob li Josuee, yu'un ta 

stic'be smul. 

2Li yaj'almantal Diose jech laj yalbe li banquilal pucuje: “¡Banquilal pucuj, ta xutot li 

Muc'ul Diose! ¡Li Muc'ul Dios ti ja' st'ujoj li Jerusalene ja' ta xutot! Li vinic li'i, ja' 

jech chac c'u cha'al ac'al ti lec tsanal chich' loq'uesele”, xut. 

3Li Josué te va'al ta stojol j'almantale, toj ic' li sc'u' slapoje. 

4Li j'almantale lic spas ta mantal li yajcoltaubbailtac te va'ajtique, jech laj yalbe: 

“Loc'beic li sc'u' toj iq'ue”, xut. Li j'almantale jech laj yalbe li Josuee: “A'yo ava'ay, 

li'i ja' senyail ti laj xa jloq'uesbot amule; ja' xa ta xcac'bot alap li c'u'il sventa q'uine”, 

xut. 

5Li j'almantale jech laj yal noxtoc: “Ac'beic lec sac xpix sjol”, xut. Jech lic yac'beic 

xpix sjol, xchi'uc la slapbeic sc'u' sventa q'uin. Li j'almantale te va'al o ec. 

6Li yaj'almantal Diose jech laj yalbe li Josuee: 

7“Li Muc'ul Dios ti tspas ta mantal scotol te ta vinajele jech chastaq'uiot: ‘Me ja' te 

chaxanov o ta be cu'une, me chach'un li chanubtaseletic cu'une, vo'ot te chachabi o li 

ch'ulna cu'une xchi'uc li yamaq'uiltaque. Jech noxtoc ta xcac'bot avabtel ta stojol li 

j'almantaletic li'i. 

8A'yo ava'ay banquilal pale Josué, a'yo ava'ay xchi'uc li achi'iltac ta paleal ti co'ol te 

chotoloxuc achi'uque, yu'un li vo'oxuque senyailoxuc no'ox, yu'un ta to xquic' tal li 

cajtunel, ti Ach' Sq'uelum xi sbie. 

9Josué, li' ta asat laj cac' jbej ton. Li ton le'e ja' no'ox stuc oy vucbej sat; vu'un jtuc oy 

c'usi te ta jts'iba. Ts'acal to, ta jun no'ox c'ac'al ta jch'aybe smul li banamil li'i. 

10C'alal me la sta li sc'ac'alil le'e, talbat avic' abaic achi'uc achi'ilic ta sventa chacux 

avo'ntonic ta yolon ts'usubtic, xchi'uc ta yolon higotic avu'unic’, xi li Muc'ul Dios ti 

tspas ta mantal scotol te ta vinajele”, xi li yaj'almantal Diose. 

Zacarías 4 

Li Zacariase laj yil ta xch'ulel candelero xchi'uc olivatic 

1Ital ta jtojol yan velta li j'almantal la sc'opanune; la stijun jech chac c'u cha'al chich' 

tijel boch'o vayem. 

2Jech la sjac'bun: “¿C'usi chavil?”, xiyutun. Jech la jtac'be: “Ta xquil jun candelero 

pasbil ta bats'i c'anal taq'uin, xchi'uc jun yav aceite ta sjol, xchi'uc vucub scandilaltac, 

xchi'uc vucxol sbe aceite ta sventa li slusaltaque. 

3Xchi'uc te oy cha'tec' oliva ta nopol li yavil aceitee, jun ta bats'ic'ob jun ta ts'et”, xcut. 

4Jech la jac'be noxtoc li j'almantal te ta jchi'in ta lo'ile: “Cajval cu'un, ¿c'usi smelol 

le'e?”, xcut. 

5Jech la stac'bun: “¿Me mu xana' c'usi smelol?”, xiyutun. “Mu jna', Cajval”, xcut. 

6Ja' yu'un te lic yalbun: “Li Muc'ul Diose ja' jech chalbe li Zorobabele: ‘Muc ta 

sventauc soldadoetic, muc ta stsatsaluc cristiano; ja' no'ox ta sventa jvu'el jtuc’, xi li 

Muc'ul Dios ti tspas ta mantal scotol te ta vinajele. 

7‘¿C'usi xu' avu'un li vo'ote, muc'ta vits? ¡Ta stojol li Zorobabele ja' jech chacom jech 

chac c'u cha'al stenlejaltic! Ja' ta stsac tal li sba bejal ton ti toj leque, jech ta x'avanic li 

cristianoetique: ¡Toj c'upil sba! ¡Toj c'upil sba!, xiic’, xi li Diose”, xiyutun li 

j'almantale. 

8La sc'opanun li Muc'ul Diose, jech laj yalbun: 

9“Li Zorobabele laj xa sliquesbe snacleb li ch'ulnae; ja' ta stsutses o spasel. Jech 

chana'ic o ti ja' la stacun tal ta atojolic li Muc'ul Dios ti tspas ta mantal scotol te ta 

vinajele. 

10Li boch'otic mu'yuc stu laj yilic li yunin liqueb yabtel Zorobabele, xcuxet no'ox 

yo'ntonic ta ts'acal ti c'alal chilic tstsuts xa batel li abtele”, xi li Diose. Li j'almantale 

jech laj yalbun: “Li vucub candiletic laj avile ja' senyail sat li Muc'ul Diose yu'un 

sq'ueloj o scotol li banamile”, xiyutun. 

11Jech la jac'be: “¿C'usi smelol li cha'tec' oliva te' jun ta bats'ic'ob jun ta ts'etc'ob oy 

yu'un li candeleroe?”, xcut. 

12La jac'be yan velta noxtoc: “¿C'usi smelol li cha'jec sc'ob oliva te' te ta sts'el li sbe 

aceite pasbil ta c'anal taq'uin sventa candiletique?”, xcut. 

13Jech la stac'bun: “¿Me mu xana' c'usi smelol le'e?”, xiyutun. “Mu jna' Cajval”, xcut. 

14Jech laj yalbun: “Le'e ja' smelol li boch'o voc'bilic yu'un li Boch'o sventainoj sbejel 

banamile”, xiyutun. 

Zacarías 5 

Li Zacariase laj yil ta xch'ulel jun balbil vun 

1La jtoy jsat yan velta noxtoc; te laj quil jun balbil vun te xvilet tal. 

2Li j'almantale jech la sjac'bun: “¿C'usi chavil?”, xiyutun. Jech la jtac'be: “Ta xquil 

jun balbil vun li' xvilet tal. Ja' baluneb metro snatil; ja' o'lol yo'bal metro sjamalil”, 

xcut. 

3Jech lic yalbun: “Ja' te ts'ibabil c'u x'elan stojol mulil chtal ta scotol li avosilalique. Li 

boch'o ta x'elc'aje ja' te chal ta jot ti ta xich' ulesele. Li boch'o oy c'usi chal ta sbi Dios 

ti mu meleluque ja' te chal ta yan jot ti persa chich'be stojole. 

4Li Muc'ul Dios ti tspas ta mantal scotol te ta vinajele jech chal: ‘Li vocol le'e vu'un ta 

jtac tal, yu'un ac'o c'otuc ta sna li boch'o ta x'elc'aje, xchi'uc li boch'o oy c'usi chal ta 

jbi ti mu meleluque. Le'e te ta xcom o ta snaic. Ta xculesbe o scotol c'alal ta ste'eltac, 

ta stanaltac li snae; mu'yuc c'usi ta xcom’, xi li Diose”, xiyutun. 

Li Zacariase laj yil ta xch'ulel jun ants ta yut muc'ta moch 

5Li j'almantal la jc'opane ital noxtoc, jech laj yalbun: “Toyo asat, q'uelo avil li c'usi ta 

xloc' tale”, xiyutun. 

6Jech la jac'be: “¿C'usi le'e?”, xcut. Jech la stac'bun: “Ja' jun moch. Ja' sbisubil smulic 

li boch'otic li' nacalic ta scotol cosilaltique”, xiyutun. 

7Li moche ta plomo taq'uin pasbil smac. C'alal la stotsbeic li smaque, te chotol jun 

ants ta yut. 

8Jech laj yalbun li j'almantale: “Le'e ja' senyail li mulile”, xiyutun. La snet' yalel ta yut 

li moche; la smacbe li sti'e. 

9Laj quil te xviletic loq'uel tal yan chib antsetic noxtoc; oy xiq'uic, cuchbilic tal ta ic'. 

Li xiq'uique ja' jech chac c'u cha'al xic' ciguenya mut. La xchechic muyel ta o'lol 

vinajel li moche. 

10Jech la jac'be noxtoc li j'almantal te tsc'opanune: “¿Bu ta xich'ic batel li moche?”, 

xcut. 

11Itac'ov: “Yu'un ta spasbeic sna te ta yosilal Sinar. C'alal me imeltsaj yu'unique, ja' te 

ta xlic snacanic lec ta snacleb li moche”, xiyutun. 

Zacarías 6 

Li Zacariase laj yil ta xch'ulel chanib careta sventa pleito 

1La jtoy jsat noxtoc, ja' to laj quil oy chanib careta iloq'uic tal ta chib vits; li vitsetique 

xco'laj xchi'uc bronce taq'uin yilel. 

2Li sba cotal caretae nitbil ta tsajal ca'etic. Li xchibale nitbil ta ic'al ca'etic. 

3Li yoxibale nitbil ta saquil ca'etic. Li xchanibale nitbil ta pinto ca'etic. 

4Jech la jac'be li j'almantal te ta sc'opanune: “Cajval ¿c'usi smelol le'e?”, xcut. 

5Jech la stac'bun: “Le'e ja' senyail li ic' ta xchanjotal xchiquin vinajel ti te chloc' tal ta 

stojol li Yajval sbejel banamile. 

6Li careta nitbil ta ic'al ca'etique te chbat ta stuq'uil norte. Li careta nitbil ta saquil 

ca'etique ja' te chbat noxtoc. Li yan careta nitbil ta pinto ca'etique ja' te chbat ta 

stuq'uil sur”, xiyutun. 

7Yan li careta nitbil ta tsajal ca'etique ja' chbat xanic scotol li banamile, jech i'albatic 

yu'un li j'almantale: “Bat xanic scotol li banamile”, x'utatic. Jech bat xanic scotol li 

banamile. 

8Li j'almantale laj yic'un, jech laj yalbun: “A'yo ava'ay, li boch'o ibatic ta nortee ja' bat 

slamesbeic sc'ac'al yo'nton Muc'ul Dios te ta banamil”, xiyutun. 

Li Josuee laj yich' ac'bel scoronail sjol 

9La sc'opanun yan velta li Muc'ul Diose, jech laj yalbun: 

10“Tsobo li jmoton ti chaq'uic li Heldai, Tobías, xchi'uc Jedaías ti isutic tal ta chuquel 

ta Babiloniae. Te no'ox ta sc'ac'alil xabat ta sna li Josías xnich'on Sofoniase. 

11Ich'o li saquil taq'uin xchi'uc li c'anal taq'uin chaq'uique. Paso ta corona; xojbo ta 

sjol li banquilal pale Josué xnich'on Josadaque. 

12Jech xavalbe: ‘Jech chal li Muc'ul Dios ti tspas ta mantal scotol te ta vinajele: 

Q'uelavilic, li' oy li vinic ti Ach' Sq'uelum xi sbie; ta xlic q'uelumajuc, ja' ta xcha'pas li 

ch'ulna cu'une. 

13Ja' ta xcha'pas li ch'ulna yu'un Muc'ul Diose. Ta xlic yich' ich'el ta muc', ta xlic 

chotluc ta xchotleb, ta xlic spas mantal, xchi'uc te ta xchoti jun pale ta sts'el. Lec co'ol 

yo'nton xchibalic. 

14Li coronae te chcom ta ch'ulna yu'un Muc'ul Dios; ja' sventa sna'ubilic li Helem, 

Tobías, Jedaías, xchi'uc Hen, ja' li xnich'on Sofoniase. 

15“Li boch'otic nom to nacalique chtal coltavanicuc ta xcha'pasel ec li ch'ulna yu'un 

Muc'ul Diose, jech chana'ic o ti ja' la stacun tal ta atojolic li Muc'ul Dios ti tspas ta 

mantal scotol te ta vinajele. Ja' jech ta xc'ot ta pasel me chavich'ic ta muc', me 

chach'unbeic c'usi chal li Muc'ul Dios avu'unique’, uto”, xi li Muc'ul Diose. 

Zacarías 7 

Muc ta sventauc Dios laj yictaic ixim 

1Ta xchanibal c'ac'al yochel sbalunebal u Quisleu, ta xchanibal jabil yochel ta ajvalilal 

li Darioe, ital c'opanatuc yu'un Muc'ul Dios li Zacariase. 

2Ta yorail le'e, li cristianoetic ta lum Betele ja' la staquic batel Sarezer, Regem-melec 

xchi'uc xchi'iltaquic sventa bat sc'anic coltael ta stojol li Muc'ul Diose, 

3xchi'uc bat sc'opanic li j'alc'opetic xchi'uc li paleetic te ta xch'ulna Muc'ul Dios ti 

tspas ta mantal scotol te ta vinajele, jech c'ot yalbeic: “¿Me te no'ox chcat co'ntontic o, 

chquictatic o ixim ta yo'obal u jech chac c'u cha'al la jpasilantic xa tal jayibuc jabile?”, 

xutic. 

4Ja' yu'un li Muc'ul Dios ti tspas ta mantal scotol te ta vinajele jech lic yalbun: 

5“Jech xavalbe ya'yic sjunul li jteclumale xchi'uc li paleetique: ‘C'alal lavat 

avo'ntonic, lavictaic ixim ta yo'obal u, xchi'uc ta svucubal ue, mu ja'uc ta jventa laj 

apasic. Oy xa ta lajuneb xchanvinic (70) jabil jech laj aliquesic tal. 

6C'alal chave' chavuch'ic vo'e, ja' no'ox sventa jech chac'an atuquic’, uto”, xiyutun. 

7¿Me mu ja'uc ono'ox jech ic'opoj Muc'ul Dios ta sventa j'alc'opetic yu'un ta vo'one ti 

c'alal ep to'ox yajval li Jerusalene, ti jun to'ox yo'nton te nacalique, ti ep to'ox lumetic 

ta spat xocone, xchi'uc ti ep to'ox jnaclumetic ta Néguev xchi'uc ta yocyoc vits te ta 

Sefelae? 

Chucbil ibatic ta yan banamil ta scoj muc xch'unic c'usi i'albatic yu'un Dios 

8Ital c'opanatuc yu'un Muc'ul Dios li Zacariase, jech i'albat: 

9“Jech chcal vu'un li Muc'ul Diosun ti ta jpas ta mantal scotol te ta vinajele: Tuc' me 

xachapanvanic; oyuc me xc'uxul avo'ntonic, oyuc me slequil avo'ntonic ta stojol li 

achi'ilique. 

10Mu me xavuts'intaic li me'on antsetique, li me'on ololetique, li yanlumetic te oyique, 

xchi'uc li me'onetique. Mu me c'usi chopol xanop xapasbe li achi'ilique”, xi li Diose. 

11Pero muc sc'an xch'unic; la sva'lupatinic comel, la spas sbaic ta coc. 

12Solel la stsatsubtas yo'ntonic jech chac c'u cha'al tsatsal diamante ton, jech muc 

sc'an xa'ibeic o li sc'op xchi'uc li smantaltac Muc'ul Dios ti laj yac'be sna' li ba'yuc 

j'alc'opetic yu'une. Ja' yu'un tsots i'ilin li Muc'ul Dios ti tspas ta mantal scotol te ta 

vinajele, 

13jech laj yal: “C'alal lic'opoje, muc xa'ibicun jc'op. Ja' no'ox jech ti c'alal la 

sc'anbicun vocol ta jtojole, muc xca'ibe sc'opic ec. 

14Jech la jpuquic batel ta sutub ic' ta yantic banamil ti bu mu ono'ox xotquinique. Jech 

iyavnaij o ti bu to'ox nacalique; mu'yuc boch'o xu' te chnaqui o. Jech ic'ataj o ta xocol 

banamil ta scojic li lequil banamile”, xi li Diose. 

Zacarías 8 

Laj yal Dios ti ta to xlic scolta li Jerusalene 

1La sc'opanun yan velta li Muc'ul Dios ti tspas ta mantal scotol te ta vinajele, jech laj 

yalbun: 

2“Vu'un li Muc'ul Diosun ti ta jpas ta mantal scotol te ta vinajele, jech chcal: Tsots 

i'it'ixaj co'nton yu'un li Sione, yu'un toj juteb co'nton yu'un. 

3Ja' yu'un jech chcal vu'un li Muc'ul Diosune: Ta xlic jtoy liquel yan velta li Sione; ta 

xlic naquicun yan velta te ta Jerusalén. Li Jerusalene ja' Slumalic li Boch'o Jun 

Yo'ntonique, xi sbi chc'ot. Li vits yu'un Muc'ul Dios ti tspas ta mantal scotol te ta 

vinajele ja' Ch'ul Vits, xi sbi chc'ot. 

4Ta to xlic chotiicuc yan velta mol me'eletic ta xoraltic ta Jerusalén, xoq'uioj xa sba ta 

snamte'ic ta scoj ti ep c'ac'al chch'iique. 

5Jech noxtoc ta xnoj ta bic'tal querem tsebetic li xoraltique, te ta xtajinic. 

6Li scomelal jteclume vocol chch'unic me xu' chc'ot ta pasel jech c'alal me la sta 

sc'ac'alil le'e. Pero ¿me vocol chc'ot ta pasel cu'un?, vu'un li Muc'ul Diosun ti ta jpas ta 

mantal scotol te ta vinajele. 

7Jech chcal noxtoc vu'un li Muc'ul Diosune: Li jteclumale ta jcolta loq'uel tal ta sc'ob 

li cristianoetic ta sloq'ueb c'ac'ale xchi'uc ta sc'ob li cristianoetic ta smaleb c'ac'ale. 

8Ta xlic quiq'uic tal ta Jerusalén; te ta xvul naquiicuc. Ja' jteclumal ta xc'otic, jech 

vu'un Diosun yu'unic chic'ot. Jun co'nton o ta stojolic; tuc' c'usi ta jpas ta stojolic”, xi 

li Diose. 

9Jech chal noxtoc li Muc'ul Dios ti tspas ta mantal scotol te ta vinajele: “Oyuc me 

stsatsal avo'ntonic vo'oxuc ti laj ava'yic c'usi laj yalic li j'alc'opetic c'alal lic yich' 

liquesbel snacleb sventa chich' cha'va'anel jch'ulna, vu'un li Muc'ul Diosun ti ta jpas ta 

mantal scotol te ta vinajele. 

10C'alal mu'yuc to'ox chc'ot yorail le'e, mu'yuc stojol j'abtel viniquetic xchi'uc 

chonbolometic, xchi'uc mu'yuc boch'o jun yo'nton chloc' ch-och ta scoj li 

yajcontraique. Vu'un laj cac' ti ac'o scontrain sbaic li cristianoetique. 

11Pero li' ta orae mu xa jechuc ta jpasbe li scomelal jteclum jech chac c'u cha'al ic'ot ta 

pasele. Jech chcal jtuc, vu'un li Muc'ul Diosun ti ta jpas ta mantal scotol te ta vinajele. 

12Yu'un li jun o'ntonale te ta xcac' ta stojolic. Li ts'usubtique chlic satinicuc. Li 

banamile ep c'usitic ta sloq'ues. Li vinajele ta xac' tal sjob. Ja' ta xcac'be yu'uninic 

scotol li scomelal jteclume. 

13Smomnich'nab Judá, smomnich'nab Israel, vo'oxuc ti chopol ac'oplalic te ta stojol 

yanlum cristianoetique, ta xlic jcoltaoxuc; ta xlic cac' lecubuc ac'oplalic. Mu me 

xaxi'ic; tsatsubtaso avo'ntonic”, xi li Diose. 

14Jech chal noxtoc li Muc'ul Dios ti tspas ta mantal scotol te ta vinajele: “Jech chac c'u 

cha'al la jnop ti chopol c'usi la jpasbe li amoltot ayame'ic ti c'alal la sa'bicun sc'ac'al 

co'ntone, laj ono'ox jpas. 

15Ja' jech jnopoj ta jpasbe c'usi lec li Jerusalén xchi'uc li smomnich'nab Judae, ja' 

yu'un mu me xaxi'ic. 

16Li c'usi tsc'an chapasique ja' li'i: Meleluc me c'usi chavalbe abaic; tuc' 

xachapanvanic, jech mu'yuc c'op, jun avo'ntonic. 

17Mu me boch'o chopol c'usi snop ta stojol xchi'il avu'unic, xchi'uc mu me ja'uc lec 

xava'yic yalel ta jamal ta jbi li c'usi mu meleluque, yu'un scotol le'e bats'i chopol 

chquil vu'un li Muc'ul Diosune”, xi li Diose. 

18Li Muc'ul Dios ti tspas ta mantal scotol te ta vinajele la sc'opanun noxtoc, jech laj 

yalbun: 

19“Li ictaej ixim tspasic ta xchanibal u, ta yo'obal u, ta svucubal u, xchi'uc ta 

slajunebal ue, ta xc'ataj ta tse'ej lo'il, ta xcuxetel yo'ntonic, ta muc'ta q'uin yu'unic li 

smomnich'nab Judae. Ja' yu'un ja' me c'anic li c'usi melele xchi'uc li jun o'ntonale”, xi. 

20Li Muc'ul Dios ti tspas ta mantal scotol te ta vinajele jech chal noxtoc: “Ta to xtal ep 

cristianoetic ta bic'tal lum xchi'uc ta muc'tiquil lum. 

21Jech chalbe sbaic li jujun lume: ‘Bat jsa'betic slequilal li Muc'ul Diose’, xut sbaic. 

‘Ta xibat ec’, xi li yantique. 

22Jech ep ta lum cristianoetic xchi'uc ep yantic tsatsal banamil ta xtalic ta Jerusalén. 

Yu'un ta sa'beic slequilal li Muc'ul Dios ti tspas ta mantal scotol te ta vinajele. 

23C'alal me la sta sc'ac'alil le'e, lajuneb viniquetic ta jujuchop c'op ta scotol banamil 

chbat stsacbeic yoc sc'u' jun judá vinic, jech chalbeic: ‘Ta xbat jchi'inotcutic ec, yu'un 

laj ca'icutic ti te oy ta atojolic li Diose’, xutic”, xi li Diose. 

Zacarías 9 

Tstoj smul li yantic banamil ta spat xocon Jerusalene 

1Li Muc'ul Diose laj yal c'usi chc'ot ta pasel ta stojol li yosilal Hadrac xchi'uc li lum 

Damascoe. Yu'un li Muc'ul Diose ja' yajval li cristianoetic ta scotol lumetic te ta 

Siriae jech chac c'u cha'al ja' yajval scotol li sts'unubal Judae. 

2Ja' yu'un noxtoc li Hamat ti li' no'ox nopol oye, xchi'uc li Tiro xchi'uc li Sidón ti lec 

bijique. 

3Li lum Tiroe la spas lec tsatsal coralton yu'un, xchi'uc la stsob ep c'anal taq'uin 

xchi'uc saquil taq'uin jech chac c'u cha'al ts'u'ilum ta xoraltic. 

4Pero ta xpojbat scotol yu'un li Muc'ul Diose. Ta sjipbe ochel ta nab li sc'ulejale; ta 

xules o ta c'oc' li lume. 

5Jech chal li Muc'ul Diose: “C'alal ta xil li lum Ascalone, ta xi'. Jech noxtoc li lum 

Gazae toj ep chat yo'nton. Li lum Ecrone toj abul xa sba cha'ay, yu'un ich'ay xa li 

boch'o spatoj yo'nton yu'une. Li lum Gazae mu'yuc ajvalil chcom o yu'un; li lum 

Ascalone mu'yuc xa jnaclumetic chcom o yu'un. 

6Ta lum Asdode ja' te ta xnaquiic li boch'otic capal sts'unubalique, jech ta jlajesbe o 

sc'oplal stoyobbailic li filistaetique. 

7Ta jpocbe loq'uel li xch'ich'al ti'bol ta yeique; ta jluchbe loq'uel li c'usitic sve'ojic ti 

cacajtic ta stanal yeic ti sc'oplal mu stac' sve'ique. Oy jayibuc chcomelaj ti ja' cu'untac 

chc'ot, vu'un li Diosun avu'unique. Jech xu' chc'otic ta xchi'iltac li Judae. Jech noxtoc 

li lum Ecrone ja' jech chcomic jech chac c'u cha'al jebusetic. 

8Te oyun o ta spat xocon cosilal jech chac c'u cha'al jchabivanej, yu'un ta jmac ta be li 

boch'otic te chtalic, te chjelovique. Jech mu'yuc xa ta xtal j'uts'intavanej ta stojolic, 

yu'un vu'un ta jq'uelic”, xi li Diose. 

Sc'oplal boch'o ta xlic ochuc ta ajvalilal ta Sión 

9Cuxetuc no'ox avo'nton, lum Sión. Cuxetuc no'ox avo'nton q'uejinan, lum Jerusalén. 

A'yo ava'ay, ta xa xtal li ajvalil avu'une; tuc' yo'nton, lec xu' yu'un, biq'uit chac' sba. 

Cajal ta unin buro ta xtal; cajal ta xtal ta jcot yol me' buro. 

10Ja' ta xules o li caretaetic sventa pleito ti talem scontrain li Efraine xchi'uc li ca'etic 

te ta Jerusalene; ta slilin noxtoc li flechaetic sventa pasc'ope. Ja' ta slamajes c'op ta 

jujun banamil. Ja' ta xlic sventain scotol, c'alal ta jujujot nab, xlic ta uc'um Éufrates 

c'alal to ta sti'iltac banamil. 

Scoltael israeletic 

11Jech chal li Muc'ul Diose: “Jerusalén, ta sventa ti chavaq'uic li ch'ich' jech chac c'u 

cha'al jchapanojtique, jech ta jloq'ues tal li jchuqueletic avu'un ti te tiq'uilic batel ta 

natil pozo ti mu'yuc ya'lele. 

12Jchuqueletic, vo'oxuc ti oy c'usi amalaojique, sutanic xa tal ta tsatsal coralton 

avu'unic. Li' ta xcalboxuc ava'yic ti jech to yepal xjelov coltael chacac'boxuc jech 

chac c'u cha'al ta ba'yuque. 

13Yu'un chapal xa cu'un li jt'ilubte'e, ja' li Judae; cac'ojbe xa sflechail, ja' li Efraine. Li 

avalab anich'nabtaque, Sión, ta jtijbe sjolic, yu'un ac'o scontrainic li Greciae. Li vo'ote 

ja' jech chac'ot cu'un jech chac c'u cha'al yespada jun simarón soldado”, xi li Diose. 

14Li Muc'ul Diose ta xac' sba ta ilel ta stojol li steclumale; li flechaetic yu'une ja' jech 

chbat jech chac c'u cha'al sacsevul. Li Muc'ul Dios, ja' li Cajvaltique, ta sjupan li 

yoq'uese; ta sutub ic' ta xbat ta stuq'uil sur. 

15Li Muc'ul Dios ti tspas ta mantal scotol te ta vinajele ta xchabi li yu'untaque, ta 

xpech'beic ta teq'uel sbec' xjimich'ic li j'ac'-jimich'etique. Ta xmich'ic li yajcontraique. 

Ta xuch'beic xch'ich'al ya'yel jech chac c'u cha'al chuch'ic ya'lel ts'usub. Ta xnoj lec 

xchi'uquic jech chac c'u cha'al chnoj tazaetic; ta xatinic lec jech chac c'u cha'al tsmalic 

ta xulub scajleb matanal. 

16Me la sta li sc'ac'alil le'e, li Muc'ul Dios cu'untique ta xlic scolta li steclumal ti ja' 

jechic jech chac c'u cha'al jtsob chijetique; xojobanic no'ox liquel ta yosilal stuquic li 

steclumale, ja' jechic liquel jech chac c'u cha'al lequil tonetic ti ac'bil ta coronae. 

17¡Toj lec, toj jun yutsil chc'ot li banamile! Li trigoe ta xac' lec ch'iuc li queremetique; 

li ya'lel ts'usube ta xac' ti lec solol yo'nton li tsebetique. 

Zacarías 10 

Li Diose laj yal ti chlic scolta li steclumale 

1C'anbeic Muc'ul Dios ti ac'o yac'boxuc tal vo' ti c'alal yoraile. Ja' Muc'ul Dios ta xac' 

tal sacsevuletic, jech lec tsots chyal tal yu'un li vo'e. Jech ta xyaxub lec ts'i'laletic ta 

avosil abanamilic li jujunoxuque. 

2Li c'usi chalic sdiosic ta jujubej nae mu meleluc; li c'usi chilic li jt'unuletique puru 

epalc'op. Li c'usi chalique vontol vaychil no'ox, mu'yuc smelol; li spatubil co'ntontic 

chalique mu'yuc stu. Ja' yu'un li jteclume chch'ayic ta be jech chac c'u cha'al chijetic; 

oy svocolic, yu'un mu'yuc xchabielic. 

3Ja' yu'un jech chal li Muc'ul Diose: “Tsanem sc'ac'al co'nton ta stojol li 

jchabichijetique; ta xcac'be stoj smulic li j'uts'intavanejetique”, xi. Li Muc'ul Diose ta 

xchabi li xchijtaque, ja' li smomnich'nab Judae; ja' jech ta xc'ot yu'un jech chac c'u 

cha'al tsatsal ca' sventa pasc'op. 

4Te ta xloc' ta stojolic li ton chtun ta sventa chiquin nae, xchi'uc li lucaxte' sventa 

chich' nituel o carpanae. Te ta xloc' ta stojolic li flecha sventa pasc'ope; te ta xloc' ta 

stojolic scotol li banquilaletique. 

5Ja' jech chc'otic jech chac c'u cha'al soldadoetic ti chpech'ic ta teq'uel yajcontraic ta 

ach'eltic ta xoraltique. Xu' yu'unic pasc'op, yu'un te chi'inbilic yu'un li Muc'ul Diose; li 

soldadoetic ti cajajtic ta ca' chanovique yalem ta q'uexlal chcom yu'unic. 

6Jech chal li Muc'ul Diose: “Vu'un ta xcac'be stsatsalic li smomnich'nab Judae; vu'un 

ta jcoltaic li smomnich'nab Josee. Ta xquiq'uic sutel tal ta yosilalic, yu'un toj c'uxic ta 

co'nton. Xco'laj xchi'uc mu'yuc jbajojic chc'ot o; ta xca'ibe sc'opic, vu'un Muc'ul 

Diosun yu'unic o. 

7Li Efraine ja' jech chc'ot jech chac c'u cha'al soldado ti lec xu' yu'une; xcuxet no'ox 

yo'nton jech chac c'u cha'al boch'o xcuxet no'ox yo'nton ta scoj ya'lel ts'usub. C'alal 

chilic li xnich'nabe, xcuxet no'ox yo'ntonic ec; xcuxet no'ox yo'ntonic ta sventa li 

Muc'ul Diose. 

8“Vu'un ta jpiubtaic tal; vu'un ta jtsobic tal, yu'un coltabilic cu'un. Ta xlic jbolesic 

jech chac c'u cha'al ta vo'one. 

9Vu'un la jpuquic batel ta yantic banamil, pero te ta namal banamil chlic st'abicun ta 

yo'ntonic; jech ta to sta yorail ta sutic tal xchi'uc yalab xnich'nabic li boch'o cuxul to 

icomique. 

10Ta xquiq'uic loq'uel tal ta yosilal Egipto; ta xquiq'uic sutel tal ta yosilal Asiria; ta 

xquiq'uic batel ta Galaad xchi'uc ta Líbano, pero mu x'ochic o ti c'u smuc'ul chcac'be 

yosilique. 

11Ta xtuch'ic jelovel tal li nab ti toj xi'bal sbae. Ta jlajesbe stsatsal yip li nabe; ta 

jtaquijes li uc'um Nilo ti toj nat xchaque. Ta jlajesbe sc'oplal stoyobbail li Asiriae; 

j'ech'el ta jc'asbe svaston li Egiptoe. 

12Vu'un ta xcac'be stsatsalic; xu' yu'unic ta jventa”, xi li Muc'ul Diose. 

Zacarías 11 

Ch-ac'bat stoj smul li banquilaletic yu'un yajcontra israeletique 

1Líbano, jamo li ti'coraltonetic avu'une; ac'o c'ac'uc ta c'oc' li ch'ut te'etic avu'une. 

2C'uc'toj, oc'an, yu'un iyal xa ta lum li ch'ut te'e; lamal xa ta lum li te'etic ti toj 

lequique. Tulantic ta Basán, oc'anic, yu'un yalesbil xa scotol li pimil toyolal te'tique. 

3Li jchabichijetic avu'une ta x'oq'uic, ta x'avanic, yu'un tsoc xa li sve'ub chijetic ti toj 

jun yutsile. Ta xa x'oc' li leonetic avu'une, yu'un laj xa yich' ulesel li pimilal te'tic ta 

jot uc'um Jordane. 

I'ac'atic ta sc'ob yajcontraic li israeletique 

4Jech laj yalbun li Muc'ul Dios cu'une: “Q'uelo me li chijetic ti chapal sc'oplal chich'ic 

milele. 

5Li boch'otic tsmanique muc muliluc cha'yic ti c'alal tsmilique. Ja' no'ox jech ec li 

boch'otic chchonique jech chalic: ‘Coliyalbun Dios, oy xa ep jtaq'uin’, xiic. C'alal ta 

jchabichij mu'yuc abul sba chil li xchije. 

6Ja' no'ox jech ec li vu'une mu'yuc ta jc'uxubin li israeletic li' nacalique; ta xcaq'uic ta 

sc'ob yan cristianoetic xchi'uc ta sc'ob ajvalil yu'unic. Ja' ta slajesic li lum li'i; mu'yuc 

ta jcoltaic loq'uel ta sc'obic”, xi li Muc'ul Diose. 

7Jech te lic jq'uel li chijetic ti chapal xa sc'oplal chich'ic milele, ja' li chijetic ti abul 

sbaique. La jsa' cha'ch'ix jte'. Li jch'ixe “C'uxubinel” xi sbi laj cac'be; li yane “Jmoj 

Tsobol” xi sbi laj cac'be. 

8Ta jun no'ox u la jtac loq'uel oxib jchabichijetic; lic ech'uc co'nton yu'unic, yu'un 

chopol lic yilicun. 

9Jech laj calbe li chijetique: “¡Mu'yuc xa ta jchabioxuc! ¡Me oy boch'o chcham 

avu'unique, ac'o chamuc! ¡Me oy boch'o chlaj ta milele, ac'o lajuc! ¡Me oy to boch'o 

cuxul chcome, te ti'o abaic!”, xcut. 

10La jtsac li jte' “C'uxubinel” sbie, la jc'as. Ja' senyail ti la jlajesbe sc'oplal c'usi yaloj 

Dios ta stojol li yantic lume. 

11Ja' jech sc'ac'alil ilaj sc'oplal li c'usi chapanbile. Li chijetic ti oy svocolique te 

tsq'uelic li c'usi ta jpase, jech la sna'ic ti ja' Dios ic'opoj ta sventa li c'usi la jpase. 

12Jech lic calbeic: “Me xu' chava'yique, ac'bicun jtojol; yan me mu xu' chava'yique, te 

yil”, xcut. Jech te lic yac'bicun lajuneb xcha'vinic (30) ta sep saquil taq'uin. 

13Jech laj yalbun li Muc'ul Diose: “Ich'o li taq'uine, bat ac'o ta yavil taq'uin ta 

ch'ulna”, xiyutun. Ja' li taq'uin ti toj ep laj yac'bicun chalique. La jtsac li lajuneb 

xcha'vinic (30) ta sep saquil taq'uine, te bat cac' ta yavil taq'uin ta ch'ulna. 

14Te lic jc'as noxtoc li yan jch'ix te' “Jmoj Tsobol” sbie. Ja' senyail ti mu xa lecuc chil 

sbaic li Judá xchi'uc Israele. 

15Jech laj yalbun noxtoc li Muc'ul Diose: “Ich'o li c'usitic chtun avu'un sventa 

jchabichije; cuyo aba jech chac c'u cha'al jun jchabichij ti mu xich' ta muc' yabtele. 

16Yu'un ta to xcac' licuc jun jchabichij li' ta avosilalic ti mu'yuc ta yo'nton li chij 

chch'aye, ti mu xbat st'un tale, ti mu xpoxta ti bu yayijeme, ti mu'yuc ta yo'nton ti bu 

tsotsic toe. Ja' no'ox ta smil sti' ti bu lec jubene, c'alal ta svoy chc'uxbe. 

17Toj abul sba li chopol jchabichij ti chicta comel li chijetique. ¡Ac'o lajuc ta espada li 

sc'obe xchi'uc li sbats'isate! ¡Ac'o ste' sba o ta j'ech'el li sc'obe, xchi'uc ac'o tubuc o ta 

j'ech'el li jbej sate!”, xi li Diose. 

Zacarías 12 

Ta to xlic ach'ubuc yan velta li Jerusalene 

1Li Muc'ul Diose laj yal c'usi chc'ot ta pasel ta stojol li Israele. Li Muc'ul Dios ti ja' la 

xlich'an li vinajele, ti ja' la snacan li banamile, ti ja' laj yac'be xch'ulel li cristianoe, 

jech chal: 

2“A'yo ava'yic, li Jerusalene ta xcac' c'otuc jech chac c'u cha'al jbis pox, yu'un ac'o 

vovijuc sjolic yu'un li yantic banamil sts'aquinojan sba xchi'uque. Jech chtal 

scontrainic li Judae, xchi'uc chtal setuic li Jerusalene. 

3C'alal me la sta sc'ac'alil le'e, scotol lumetic chtal scontrainic li Jerusalene. Pero ja' 

jech ta xc'ot cu'un jech chac c'u cha'al jbej alal ton ta stojol li yantic banamile. Li 

boch'o tsc'an ta spete, te net'el ta xc'ot o. 

4Ta sc'ac'alil le'e, vu'un ta jtacbe tal muc'ta xi'el li ca'etique, xchi'uc ta jvovijesbe sjolic 

li soldadoetic cajajtic ta ca'e. Li smomnich'nab Judae ta xcac' lec jsat ta stojolic; yan li 

ca'etic yu'un yantic banamile ta jtu'pbe satic. 



1611 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

5Li banquilaletic ta Judae jech chlic yal ta yo'ntonic: ‘Li jnaclumetic ta Jerusalene ja' 

ac'bil stsatsalic yu'un li Muc'ul Dios yu'unic ti tspas ta mantal scotol te ta vinajele’, 

xiic. 

6Li banquilaletic ta Judae ja' jech ta xc'otic cu'un jech chac c'u cha'al yac'alil c'oc' ti 

chac-uban lec yu'un si'ile, xchi'uc ja' jech chc'ot jech chac c'u cha'al toj ti c'alal tsanem 

ta o'lol taqui te'el trigoe. Yu'un ja' ta xchic' batel ta bats'ic'ob, ta ts'etc'ob scotol 

lumetic li' ta spat xocon Jerusalene. Li jnaclumetic ta Jerusalene ja' jun yo'nton chlic 

naquiicuc ta slumalic. 

7“Vu'un li Muc'ul Diosune ja' ba'yuc ta jcolta li smomnich'nab Judae, yu'un jech mu 

xlic stoy sbaic ta stojol smomnich'nab Judá li smomnich'nab Davide xchi'uc li 

jnaclumetic ta Jerusalene. 

8C'alal me la sta sc'ac'alil le'e, ta jcolta li jnaclumetic ta Jerusalene. Li boch'o mu c'usi 

xu' yu'unique co'ol chc'otic jech chac c'u cha'al ajvalil David. Li smomnich'nab 

Davide co'ol chc'otic jech chac c'u cha'al Dios, xchi'uc jech chac c'u cha'al 

yaj'almantal Dios ti ba'yucbe chbat yu'unique. 

9C'alal me la sta yorail le'e, ta xcules scotol li yantic banamil ti chtal scontrainic li 

Jerusalene. 

10“Li smomnich'nab David xchi'uc li jnaclumetic ta Jerusalene ta xcac'be ta yo'ntonic 

ti tstaic c'uxubinele, xchi'uc ti chisc'opanicune. Ta to xilic li boch'o xenbil xocon 

yu'unique. Ta to xlic yoc'taic jech chac c'u cha'al ch-oc' boch'o chcham xnich'on ti 

c'ajumal jun xnich'one. Ta xlic yat yo'ntonic jech chac c'u cha'al li boch'o chcham sba 

xnich'one. 

11Ta sc'ac'alil le'e ta to xlic tsots at-o'nton te ta Jerusalén jech chac c'u cha'al laj yat 

yo'ntonic ta Hadad-rimón te ta stenlejaltic Meguidoe. 

12Ta scotol yosilalic ta x'oq'uic ta svoc'olvoc'ol ta jujuchop sbiic. Li smomnich'nab 

Davide slecoj ch-oq'uic, xchi'uc slecoj ch-oq'uic ec li antsetic yu'unique. Li 

smomnich'nab Natane slecoj ch-oq'uic, xchi'uc slecoj ch-oq'uic ec li antsetic 

yu'unique. 

13Li smomnich'nab Levie slecoj ch-oq'uic ec, xchi'uc slecoj ch-oq'uic ec li antsetic 

yu'unique. Li smomnich'nabtac Simeie slecoj ch-oq'uic ec, xchi'uc slecoj ch-oq'uic ec 

li antsetic yu'unique. 

14Ja' jech tspasic ta jujuchop sbiic li yantic israeletique; slecoj ch-oc' li viniquetique, 

slecoj ch-oc' li antsetique. 

Zacarías 13 

1“Ta sc'ac'alil le'e ta xt'om jun nio' te ta stojol smomnich'nab David, xchi'uc ta stojol li 

jnaclumetic ta Jerusalene; ja' sventa spocubil smulic xchi'uc sbolilic. 

2Ta sc'ac'alil le'e ta jloq'uesbe scotol li c'usitic scuyoj ta sdiosic ta scotol yosilalique, 

jech mu'yuc xa boch'o tsna' o. Jech noxtoc li j'alc'opetic yu'unic xchi'uc li pucuj ti 

tsoquesvane ta jip loq'uel ta yosilalic. 

3“Me oy to boch'o chal c'usi ch-ac'bat sna' yu'un Diose, me jech chalbe li stot sme'e: 

‘¡Li vo'ote ta xacham, yu'un cha'epalc'opoj ta sventa li Muc'ul Diose!’, me xute, stot 

sme' xa no'ox ta x'abulaj yu'un ta sventa ti tscuy sba ta j'alc'ope. 

4Ta sc'ac'alil le'e yalem ta q'uexlal chcomic li j'alc'opetic ti chalic c'usi ch-ac'bat sna' 

yu'un Dios, xchi'uc li c'usi ch-ac'bat yil ta xch'ulelic scuyojique. Jech mu'yuc xa ta 

slapic li natil c'u'il ti oy stsotsil sventa chlo'lavanic oe. 

5Jech chlic yalic: ‘Muc j'alc'opucun, jloc banamilun no'ox. Ta jbic'tal ono'ox j'abtelun 

tal ta banamil’, xiic. 

6Me jech ta xjac'batique: ‘¿Pero c'u yu'un oy ep atuch'emal cha'e?’, me x'utatique, jech 

ta xtac'ovic: ‘Ja' te lituch' tal ta sna li boch'o lec jc'opan jba jchi'uque’, xiic”, xi li 

Diose. 

Laj yich' milel jchabichij yu'un Muc'ul Dios 

7Jech chal li Muc'ul Dios ti tspas ta mantal scotol te ta vinajele: “Espada, lican, bat 

ac'bo ya'ay li jchabichij cu'une; bat contraino li vinic ti co'ol cabtel jchi'uque. Bat milo 

li jchabichije, te ac'o spuc sbaic batel li chijetique. Vu'un ta jcontrain, ta xcac' jc'ob ta 

stojol li ch'ium chijetique. 

8Li jnaclumetic li' ta avosilalique ech'em ta o'lol ta xchamic; ja' jutuc xa no'ox li 

boch'o cuxul chcomique. 

9Li boch'o cuxul to chcomique ta jtic' ta c'oc'. Ta xcunijes jech chac c'u cha'al saquil 

taq'uin; ta jchic'be loq'uel yic'ubal ta c'oc' jech chac c'u cha'al chich' lecubtasel c'anal 

taq'uin. Ta xlic sc'anbicun vocol ta jtojol, jech ta xca'ibe sc'opic ec. Jech chcalbeic: 

‘Vo'oxuc jteclumaloxuc’, xcut. Jech chiyalbicun ec: ‘Vo'ot Muc'ul Diosot cu'uncutic’, 

xiic”, xi li Diose. 

Zacarías 14 

Tsta yorail tspas mantal li Diose 

1Lum Jerusalén, ta xa xtal sc'ac'alil li Muc'ul Diose; ja' yorail te chich' puquel ta atojol 

li c'usitic apojoje. 

2Ta sc'ac'alil le'e, li Muc'ul Diose ta stsob tal scotol cristianoetic ta yantic banamil 

sventa chtal stsaquic ta c'op li Jerusalene. Ta x'och ta c'abal li lume. Ta xich'ic pojbel 

scotol li c'usitic oy ta snaique; ta xich'ic uts'intael li antsetic yu'unique; ta xich'ic 

chuquel batel ta yan banamil j'o'loluc li jnaclumetique. Ti c'u to yepal chcomique li' 

chnaquiic o. 

3Ts'acal to li Muc'ul Diose chlic stsac ta c'op li lumetic le'e; ja' jech ta spasbe jech 

chac c'u cha'al tspas ono'oxe. 

4Yan te ta vits olivatic ta yeloval Jerusalén ta stuq'uil sloq'ueb c'ac'ale ta stec'an lec 

yacan. Li vits olivatique ta svoc' sba ta o'lol ta stuq'uil sloq'ueb c'ac'al xchi'uc ta 

stuq'uil smaleb c'ac'al. Jvoc' chbat ta stuq'uil norte; jvoc' chbat ta stuq'uil sur. Lec 

jamal chcom. 

5Ja' te chajatovic batel ta stenlejaltic ti cacal ta o'lol yu'un li vitsetique, yu'un li 

stenlejaltique chc'ot c'alal to ta Azal. Ja' jech chc'ot ta pasel jech chac c'u cha'al 

lajatovic yu'un niquel ta yorail c'alal tiq'uil ta ajvalilal ta Judá li Usiase. Yu'un li 

Muc'ul Dios cu'une ta xchi'in tal li boch'otic te oyic ta vinajele. 

6Me la sta sc'ac'alil le'e, mu'yuc xa chq'uep, mu'yuc xa chbut'. 

7Le'e ja' no'ox stuc jun c'ac'al yotquinoj stuc li Muc'ul Diose, yu'un mu'yuc c'ac'altic, 

mu'yuc ac'ubaltic. C'alal bat c'ac'ale, te staoj yav sac osil o. 

8Jech noxtoc, ta sc'ac'alil le'e ta xlic t'omanuc nio'etic li' ta Jerusalén; te oy o ta yorail 

scomil c'ac'al xchi'uc ta snatil c'ac'al. J'o'lol chbat ta Nab Muerto; j'o'lol chbat ta Nab 

Mediterráneo. 

9Li Muc'ul Diose ja' Ajvalil chc'ot ta scotol banamil. Chlic yich' otquinel ti ja' no'ox 

stuc Ajvalil oe, ti mu'yuc boch'o yan jech sbie. 

10Scotol li banamil li'i ta xlic pasuc ta stenlejaltic, chlic batel ta Geba c'alal to ta 

Rimón ta stuq'uil sur yu'un li Jerusalene. Li Jerusalene ta to xlic toyuc, ta x'ayin lec 

yajvaltac. Te chlic naquiicuc batel ta ti'coralton Benjamín c'alal to ti bu Chiquin 

Coralton sbi te ti bu Poco' ti'coralton to'ox sbie, xchi'uc te chlic batel noxtoc ta toyol 

q'uelub osil Hananeel c'alal to ta spits'ubiltac ya'lel ts'usub yu'un ajvalil. 

11Jech jun yo'nton te ta xnaquiic o; mu'yuc xa chich' ilbel sbatel yan velta li 

Jerusalene, jun yo'ntonic o li yajvaltaque. 

12Scotol li lumetic ti la scontrainic li Jerusalene ta x'ac'bat stojic yu'un li Muc'ul 

Diose. Li stojol chich'ique ja' jech chac li'i: Ta sc'a'esbe sbec'talic ti c'alal xva'lajetic 

toe; te chlic c'a'anuc ta yut li sbec' satique, xchi'uc te chlic uluc ta yut yeic li 

yoq'uique. 

13Ta sc'ac'alil le'e, ta xtacbatic tal muc'ta xi'el yu'un li Muc'ul Diose. Ta jujuntal ta xlic 

stsac sbaic, ta xlic yac'be sba stuquic. 

14Li jnaclumetic ta scotol Judae ta stic' sbaic ta spojel ec li Jerusalene, jech ta 

stsobbeic ep sc'ulejal li yantic banamil te sts'aquinoj sba xchi'uque. Ja' ta xich'ic li 

saquil taq'uin, li c'anal taq'uin, xchi'uc li c'u'il pac'aletique; bats'i ep tsbusanic ta ich'el 

comel. 

15Ti c'u x'elan stojol smul chich'ic li cristianoetique ja' jech chich'ic ec li ca'etic, li 

machuetic, li camelloetic, li buroetic, xchi'uc scotol li sts'unub yovolic te ta 

scarpanaique. 

16Scotol ti c'u yepal cuxul chcomic ta jujun banamil ti ay scontrainic li Jerusalene, 

jujun jabil chbat yich'ic ta muc' li Ajvalile, ja' li Muc'ul Diose; chbat spasic q'uin 

sventa Yaxnaetic. 

17Li boch'o mu'yuc chbatic ta Jerusalén chbat yich'ic ta muc' li Ajvalile, ja' li Muc'ul 

Dios ti tspas ta mantal scotol te ta vinajele, mu'yuc ta xtal vo' ta yosilalic. 

18Me ja' muc xtal jchopuc sts'unubal li cristianoetic ta Egiptoe mu'yuc ta xac' vo' ta 

yosilalic. Ja' no'ox ta x'ac'bat stoj smulic yu'un Muc'ul Dios jech chac c'u cha'al 

chac'be li cristianoetic ti mu xbat spasic q'uin sventa Yaxnaetique. 

19Ja' jech stojol smul chich'ic li egiptoetique xchi'uc li yantic banamil ti mu xbat 

spasic q'uin sventa Yaxnaetique. 

20Ta sc'ac'alil le'e, c'alal ta scampanail snuc' ca'etic jech chich' ts'ibael: “Ts'u'iltasbil 

sventa Muc'ul Dios”, xi chich' ts'ibael. Li binetic ta ch'ulna yu'un Muc'ul Diose ja' jech 

chc'ot jech chac c'u cha'al li muc'tic taza te ta scajleb smoton Diose. 

21Scotol li binetic ta lum xchi'uc ta Judae ts'u'iltasbil chcom ta sventa li Muc'ul Dios ti 

tspas ta mantal scotol te ta vinajele. Li boch'o te chbat smilic matanale ja' ta stunesic; 

ja' te ta spanbeic li sbec'tal matanal chaq'uic ta stojol Diose. Ta sc'ac'alil le'e, mu'yuc 

xa boch'o ta xchonolaj, ta xmanulaj te ta ch'ulna yu'un li Muc'ul Dios ti tspas ta mantal 

scotol te ta vinajele. 

Malaquías 

Malaquías 1 

Li muc'ul Diose ep sc'anoj li israeletique 

1Li Muc'ul Diose ta sventa j'alc'op Malaquías laj yal c'usi chc'ot ta pasel ta stojol li 

israeletique. 

2Jech chal: “Li vu'une toj ep jc'anojoxuc, pero li vo'oxuque jech chavalic: ‘¿C'u x'elan 

ti lec ac'anojuncutique?’, xachiic. Ja' jech jc'anojoxuc jech chac c'u cha'al la jc'an li 

Jacobe, ac'o me ja' xchi'il ta voq'uel li Esaue. 

3Pero li Esaue muc jc'an. Li yosilal Esaú ti lec toyolal te'tique la jc'atajesbe ta xocol 

banamil. Li c'usitic lec oy yu'une laj cac'be oq'uiletic”, xi li Muc'ul Diose. 

4Ac'o me jech chalic li edometic, ja' li smomnich'nab Esaue: “Solel abul jba 

lijcomutic, pero ta xlic jcha'va'antic lec li jlumaltique”, xiic. Pero li Muc'ul Dios ti ja' 

tspas ta mantal scotol te ta vinajele jech chal: “Ja' tsva'anic, pero vu'un ta jinesbeic. Li 

yosilalique ‘Yosilal c'usi chopol’, xi sbi chc'ot. ‘Ja' jun banamil ti sbatel osil ilintabil o 

yu'un Muc'ul Diose’, xi sc'oplal o”, xi li Muc'ul Diose. 

5Ta to xavil lec ta asat atuquic, jech chlic avalic: “Li Muc'ul Diose ac'o muq'uibuc 

batel sc'oplal ta nom ti bu muc xa ja'uc cosilaltic vu'utic li israelutique”, xachiic. 

I'utatic yu'un Muc'ul Dios li paleetique 

6Li Muc'ul Diose jech chalbe li paleetique: “Li nich'onile chich' ta muc' li stote; li 

mozoe chich' ta muc' li yajvale. Pero vu'un li Atoticune ¿bu ti chavich'icun ta muq'ue? 

Vu'un li Avajvalicune ¿bu oy li jxi'elal chava'yique? Li vo'oxuque mu'yuc xa tsots 

sc'oplal ta avo'ntonic ti ich'biluc ta muc' li jbie, pero jech to chajaq'uic noxtoc: ‘¿C'usi 

la jpascutic ti mu'yuc tsots ac'oplal ta co'ntoncutique?’, xachiic. 

7Yu'un chavac'bicun jmotonin ta scajleb jmoton li pan ti mu'yuc leque. Jech chavalic 

noxtoc: ‘¿C'usi la jpascutic ti mu xaquich'otcutic ta muc' chavale?’, xachiic. Yu'un laj 

anopic ti mu'yuc tsots sc'oplal li mexa cu'une. 

8Xchi'uc ja' chavac'bicun jmotonin ti bu ma'sate. ¿Me mu chopoluc le'e? Jech noxtoc 

ja' chavac'bicun jmotonin li coxoe, xchi'uc ti bu oy xchamele. ¿Me mu chopoluc le'e? 

Bat ac'beic quic smotonin li banquilal avu'unique, jq'ueltiquic me toj lec chil, me 

xcuxet xa yo'nton chastsacboxuc”, xi li Muc'ul Dios ti tspas ta mantal scotol te ta 

vinajele. 

9Ja' yu'un li' ta orae c'anbeic Dios ti ac'o xc'uxubinoxuque. Pero jech chal li Muc'ul 

Diose: “¿C'u x'elan xu' lec chaquiloxuc ti jech chapasic chac le'e? 

10Ja' lec ti oyuc boch'o junucal avu'unic tsmac li ti'ch'ulnae, yu'un jech mu xa me 

x'och atsanic c'oc' ta jech no'ox te ta sba li scajleb jmotone. Yu'un mu xa xcuxetuc 

co'nton avu'unic; mu'yuc xa bu ta jtsacboxuc o li matanaletic chavac'bicune. 

11Yu'un li jbie toj ech'em smuc'ul ta sbejel banamil, xlic ta sloq'uem c'ac'al c'alal to ta 

smaleb c'ac'al; ta sbejel banamil ta buyuc no'ox chixchic'bicun pom ta jtojol, xchi'uc 

ja' chiyac'bicun jmotonin ti bu lequique, yu'un toj ech'em smuc'ul jbi ta scotol 

banamil. 

12Pero li vo'oxuque chasoquesbicun sc'oplal jbi ti c'alal jech chavalique: ‘Toj chopol li 

mexa yu'un Muc'ul Diose, xchi'uc mu'yuc lec li ve'lil te oye’, ti xachiique. 

13Xchi'uc jech chavalic noxtoc: ‘Solel i'ech' xa co'ntoncutic yu'un scotol li c'usitic li' 

oye’, xachiic. Solel mu'yuc jtu chavilicun, ja' chavac'bicun jmotonin noxtoc li 

aveleq'uique, li coxoe, xchi'uc ti oy xchamele. ¿Me chacuyic ti ta jtsacboxuque? 

14Li boch'o chlo'lavane, ti chal ta jamal ti ja' chiyac'bun jmotonin li xchij te ta scoralil 

ti toj leque, pero ts'acal ja' chiyac'bun ti bu mu'yuc leque, ac'o c'otuc o ta stojol li c'usi 

chopole. Yu'un vu'un li Muc'ul Ajvalilune, xi'bilun ta scotol banamil”, xi li Muc'ul 

Diose. 

Malaquías 2 

1“Paleetic, li mantal li' chcale ja' ta aventaic: 

2Me mu xach'unique, me mu'yuc tsots sc'oplal chava'yic ti tsc'an ich'bil o ta muc' li 

jbie, j'ech'el chopol chacomic o. Li alequilal ataojique ta jc'atajes ta chopol ta scoj ti 

mu xanopic leque. 

3“A'yo ava'yic, ta xcac'boxuc atojic xchi'uc li amomnich'nabique. Ta jipboxuc ta 

asatic li stso' xchi'uc li scomelal jmoton chavac'bicun ta q'uine; co'ol chajipoxuc 

loq'uel achi'uquic. 

4Jech chana'ic o ti vu'un laj cac' li mantal li'i, jech mu soc li c'usi la jchapan jchi'uc li 

Leví ta vo'onee”, xi li Muc'ul Dios ti tspas ta mantal scotol te ta vinajele. 

5“Li c'usi la jchapan jchi'uque ja' sventa lec chbat, sventa jun yo'nton, xchi'uc sventa 

ac'o yich'un ta muc'. Pero ta melel, lec laj yich'un ta muc', biq'uit laj yac' sba ta jtojol, 

laj yich' ta muc' li jbie. 

6Ja' no'ox iloc' ta ye li jmantal ti ja' melele; mu'yuc iloc' ta ye c'usi chopol. Ja' la spas 

c'usi lec xchi'uc c'usi tuc'. Ep boch'o laj yac'be scomtsanic li c'usitic chopole. 

7Yu'un li boch'o la jtiq'uic ta paleale ja' yabtel ac'o yalic, ac'o loc'uc ta yeic li 

bijubtasele, xchi'uc ac'o xchanubtasic ta xch'unel jmantal li xchi'iltaquique, yu'un ja' 

cajtuneltac, vu'un li Muc'ul Diosun ti ta jpas ta mantal scotol te ta vinajele. 

8“Pero li vo'oxuque paleetic, laj xa acomtsanic li bee. Ep xa boch'o laj avaq'uic 

ch'ayuc ta be ta sventa ti c'u x'elan laj achanubtasic ta jmantale; laj xa asoquesic c'usi 

jchapanoj jchi'uc li Leví ta vo'onee. 

9Jech ec li vu'une ta jsoquesoxuc ec, ta xcac' ti mu'yuc atuic, ti c'a'ep chayiloxuc o li 

achi'iltaquique, yu'un muc ja'uc xatamic o li be cu'une. Xchi'uc mu co'oluc chapasic ta 

stojol achi'iltaquic jech chac c'u cha'al chal li mantaletic cu'une”, xi li Diose. 



1617 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

Mu'yuc tuc' yo'ntonic ta stojol Dios li israeletique 

10¿Me mu junuc no'ox jtotic jcotoltic? ¿Me mu junuc no'ox Dios la spasutic? ¿C'u 

yu'un ti ta jlo'laan jbatic, ti ta jmacbe jba jsatic yu'un jech ta jsoquestic o c'usi la 

xchapanic xchi'uc Dios li jtot jme'tic ta vo'onee? 

11Li Judae muc ono'ox tuc'uc yo'nton ta stojol li Diose, yu'un la spas c'usi toj chopol ta 

pasel ta Israel xchi'uc ta Jerusalén. La soquesbe sc'oplal li ch'ulna ti toj lec sc'anoj li 

Muc'ul Diose. Yu'un li judaetique laj yic' yajnilinic li antsetic ti yich'ojic ta muc' yan 

diosetique. 

12Ac'o tu'pbatuc sts'unubal yu'un Muc'ul Dios ta stojol smomnich'nab Jacob li boch'o 

jech tspas chac le'e, boch'ouc no'ox, ac'o me chich'beic tal smoton li Muc'ul Dios ti 

tspas ta mantal scotol te ta vinajele. 

13Oy to c'usi yan mu'yuc lec chapasic noxtoc. Chavat'esic ta ya'lel asatic li scajleb 

jmotone; ep cha'oq'uic, ep cha'avanic. Jech mu'yuc xa stu chquil, mu'yuc bu xcuxet 

co'nton ta jtsacboxuc li jmoton chavac'bicune. 

14Pero li vo'oxuque jech chavalic: “¿C'u yu'un?”, xachiic. Yu'un li Muc'ul Diose ja' 

testigo stuc avu'unic achi'uc li avajnil ta aqueremalic ti laj amacbe satique, yu'un muc 

xc'ot ta pasel avu'unic ti laj avalic ta stojol ti ja' mero avajnilic oe. 

15¿Me mu junuc no'ox abec'talic, ach'ulelic laj yac'boxuc li Diose? Ti jech jun la 

spasoxuc li Diose ¿c'usi oy ta yo'nton? Yu'un tsc'an ti voc'bil chcom o li avalab 

anich'nabique, ja' yu'un q'uelo me abaic; mu me xavuts'intaic, mu me xamacbeic sat li 

avajnilic ta aqueremalique. 

16Yu'un li Muc'ul Dios yu'un Israele contra chil li boch'o ch-ictavane xchi'uc li boch'o 

chuts'inta yajnile. Ja' yu'un q'uelo me c'u x'elan li avo'nton atuquique; mu me jechuc 

xc'ot ta pasel avu'unic. 

Po'ot xa tspas yabtel li Muc'ul Diose 

17Li Muc'ul Diose laj xa avaq'uic lubtsajuc ta sventa li ac'opique. Li vo'oxuque jech 

chavalic: “¿C'usi laj calcutic ti ilub xa cu'uncutique?”, xachiic. Ja' ta sventa ti jech 

chavalique: “Li boch'o tspasic c'usitic chopole, lec ch-ilatic yu'un li Muc'ul Diose, 

xcuxet yo'nton ta stojolic”, xachiic. Xchi'uc jech chavalic: “Mu'yuc tuc' yo'nton li 

Diose”, xachiic. 

Malaquías 3 

1Li Muc'ul Dios ti tspas ta mantal scotol te ta vinajele jech chal: “A'yo ava'yic, ta jtac 

batel j'almantal cu'un, ja' chbat sjambun jbe. Jech ta ora no'ox ta xtal ochuc ta xch'ulna 

li Ajvalil chasa'ique. Chvul xa ta loq'uel li boch'o tacbil tal sventa chtal yal c'usi 

chapanbil ono'ox, ti chac'anic ac'o taluque. Le' xa nopol xtale”, xi. 

2¿Boch'o chcuch yu'un ti c'alal yorail chtale? ¿Boch'o xu' lec va'al chcom ti c'alal 

chvul ta loq'uele? Yu'un ja' jech chvul jech chac c'u cha'al c'oc' ti chchic' loq'uel li 

c'usi mu xtune; ja' jech ch-abtej chac c'u cha'al lequil xavon ti tsloq'ues scotol li 

ic'ubale. 

3Chlic chotluc, chlic slecubtas, chlic sloq'ues scotol li ic'ubale. Chlic slecubtas li 

paleetic smomnich'nab Levie, tslecubtas lec jech chac c'u cha'al boch'o tslecubtas 

saquil taq'uin xchi'uc c'anal taq'uin. Jech xu' chlic yac'beic smoton li Muc'ul Dios jech 

chac c'u cha'al yabtelic ono'oxe. 

4Li Muc'ul Diose toj lec chlic yil li smoton ch-ac'bat te ta Judá xchi'uc ta Jerusalén 

jech chac c'u cha'al toj lec ono'ox laj yil li smoton i'ac'bat ta vo'onee. 

5Li Muc'ul Dios ti tspas ta mantal scotol te ta vinajele jech chal: “Vu'un chtal 

jchapanoxuc. Vu'un ta jva'an jba ta testigo ta scontrainel li j'ac'chameletique, li 

jmulaviletique, li boch'otic tst'abbeic sbi Dios c'alal ch-epalc'opojique, xchi'uc li 

boch'otic tslo'laic j'abtel yu'unique, xchi'uc li boch'otic abul sba yu'unic me'on 

antsetic, xchi'uc me'on ololetique, xchi'uc li boch'o mu'yuc tuc' c'usi tspasbeic 

yanlumetique, ti solel mu'yuc jxi'elal cha'yic oe”, xi li Muc'ul Diose. 

Laj yal Dios ti tsots sc'oplal chcac'betic li jujun ta lajunebe 

6“Vu'un li Muc'ul Diosune mu jna' jel o co'nton, ja' yu'un muc xaculesoxuc o vo'oxuc 

li smomnich'naboxuc Jacobe. 

7Yan li vo'oxuque laj acomtsanic xch'unel li jmantale. Ja' jech chapasic jech chac c'u 

cha'al la spasic li amoltot ayame'ic ta vo'onee. Mu xac'an xach'unic li c'usitic caloje. 

Ja' yu'un jech chacalboxuc vu'un li Muc'ul Diosune: Sutanic tal ta jtojol, jech chisut tal 

ta atojolic ec. Pero li vo'oxuque jech chavalic: ‘¿C'u x'elan xu' chisutcutic tal ta 

atojol?’, xachiic. 

8Jech chajac'boxuc: ¿Me xu' tsmucul elc'anic Dios li cristianoetique? Li vo'oxuque laj 

xa avelc'anicun. Jech chavalic: ‘¿C'usi laj quelc'anbotcutic?’, xachiic. Laj 

avelc'anbicun li jujun ta lajunebe xchi'uc li yantic jmotone. 

9Ja' yu'un chopol chacomic o, yu'un ta sjunul avosilalic chavelc'anbicun c'usi oy cu'un. 

10Ich'ic tal scotol li jujun ta lajlajunebe; la' aq'uic ta yavil cu'un, yu'un jech oy ve'lil ta 

jna. Pasic preva avilic; te chavilic me muc ta jamboxuc li sventanail vinajele, me muc 

ta jmalboxuc yalel tal li bendición sventa ch-epaj c'usitic oy avu'unique. 

11Ta jtij batel scotol c'usitic tslajesic li ts'unubaltic avu'unique, jech mu xixtanic li 

c'usitic chloc' avu'unic ta banamile. Li ts'usubtic ta avosilique lec chac' sat. 

12Jech scotol banamil chalic ti toj lec c'usi ataojique, yu'un toj lec c'upil sba chilic li 

avosilalique”, xi li Muc'ul Dios ti tspas ta mantal scotol te ta vinajele. 

Li Diose mu co'oluc lec chil li boch'o lec xchi'uc li boch'o chopole 

13Li Muc'ul Diose jech chal: “Toj tsotsic li c'usitic chavalic ta jtojole. Pero jech to 

chajaq'uic noxtoc: ‘¿C'usi ti toj tsotsic chcalcutic ta atojole?’, xachiic. 

14Yu'un jech chavalic: ‘¿C'usi stu ti chijtunutic yu'un Diose? ¿C'usi chloc' o ti ta 

jch'unbetic smantale? ¿C'usi ta jtatic o ti solel biq'uit chcac' jbatic ta stojol li Muc'ul 

Dios ti tspas ta mantal scotol te ta vinajele? 

15Yu'un quilojtic lec, xchi'uc chloc' ta quetic ti ja' toj xcuxet yo'nton li boch'otic tstoy 

sbaique, xchi'uc ti ja' toj lec chbat yu'unic scotol li boch'o tspasic c'usitic chopole, 

xchi'uc ti jun yo'nton colem chcomic li boch'otic tspasbeic preva yo'nton Diose’, 

xachiic”, xi li Muc'ul Diose. 

16Ja' yu'un li boch'o yich'ojic ta muc' li Muc'ul Diose, lic yalbe sbaic ta jujuntal ti 

yich'ojic ta muq'ue. Li Diose laj ya'ay. Jech laj yich' ts'ibael ta vun te ta stojol, yu'un 

jech mu xch'ay ta o'ntonal li boch'o jun yo'ntonic ta stojole ti ja' no'ox yich'ojic o ta 

muq'ue. 

17Li Muc'ul Dios ti tspas ta mantal scotol te ta vinajele jech chal: “C'alal chc'ot 

sc'ac'alil c'usi ora chapal cu'un chi'abtej ta stojolique, ja' mero jc'ulejalic chc'ot; ja' 

cu'untac chc'otic o. Ta xc'uxubajic ta co'nton jech chac c'u cha'al jun totil ti chlic 

c'uxubajuc ta yo'nton xnich'on ti c'alal chtun yu'une. 

18Jech chlic avotquinic ti mu co'oluc chquil li boch'otic lec, xchi'uc li boch'otic 

chopolique; xchi'uc ti mu co'oluc chquil li boch'otic yich'ojicun ta muc' xchi'uc li 

boch'otic mu'yuc yich'ojicun ta muq'ue”, xi. 

Malaquías 4 

Sc'ac'alil chchapanvan Muc'ul Dios 

1Li Muc'ul Dios ti tspas ta mantal scotol te ta vinajele jech chal: “A'yo ava'yic, ta xa 

xtal li jun c'ac'al ti tstsan jech chac c'u cha'al hornoe. Scotol li jtoybaetique xchi'uc li 

boch'otic tspasic c'usitic chopole ja' jech chc'otic jech chac c'u cha'al taqui jobel. C'alal 

chtal li jun c'ac'al le'e chchic' scotol, chlaj c'alal ta yibel c'alal ta sc'obc'ob. 

2Yan li vo'oxuc ti avich'ojbicun ta muc' jbie, chlic xojobanuc ta atojolic li tuq'uil 

chapanel cu'une, jech chac c'u cha'al c'ac'al ti lec xojobane. Li xojobale yich'oj tal lec 

coltael ta atojolic. Li vo'oxuque xabitic no'ox ta xcuxetel avo'ntonic jech chac c'u 

cha'al jcot unin vacax ti xbit no'ox c'alal chloc' ta scorale. 

3C'alal me ital li jun c'ac'al chapal cu'un sventa ta jpas cabtele, chapech'ic ta teq'uel li 

boch'otic chopolique, xco'laj xchi'uc tantic cha'ay li avacanique”, xi li Muc'ul Diose. 

4“Vuleso me ta ajolic c'u x'elan li jmantal laj cac'be te ta vits Horeb, li cajtunel 

Moisese. Laj cac' lec mantal xchi'uc chanubtasel ta sventa scotol li israeletique. 

5“A'yo ava'yic, ba'yuc ta jtacboxuc tal j'alc'op Elías ti c'alal mu'yuc to tsta Sc'ac'alil li 

Muc'ul Diose, ja' li jun c'ac'al ti toj tsots, ti toj xi'bal sbae. 

6Li j'alc'ope ja' chtal slecubtasbe yo'nton ta stojol xnich'on li totile, ja' tslecubtasbe 

yo'nton ta stojol stot li nich'onile. Yu'un jech mu me xc'ot ta pasel ti chtal jsoques o li 

banamile, ti chtal cac'boxuc atoj amulique”, xi li Muc'ul Diose. 

San Mateo 

San Mateo 1 

Sc'oplal smoltotac Jesucristo 
(Lc 3.23-38) 

1Li'i ja' svunal sbiic smoltotac ta vo'one li Jesucristoe, ja' li smomnich'on David, 

smomnich'on Abrahame. 

2Li Abrahame inich'naj, Isaac sbi. Li Isaaque inich'naj, Jacob sbi. Li Jacobe inich'naj, 

Judá sbi. Li Judae oy ep xchi'iltac ta voq'uel. 

3Li Judae inich'naj, Fares xchi'uc Zara sbiic. Ja' sme'ic li Tamare. Inich'naj li Farese, 

Esrom sbi. Inich'naj li Esrome, Aram sbi. 

4Inich'naj li Arame, Aminadab sbi. Inich'naj li Aminadabe, Nasón sbi. Inich'naj li 

Nasone, Salmón sbi. 

5Inich'naj li Salmone, Booz sbi. Li Booze ja' sme' li Raabe. Inich'naj li Booze, Obed 

sbi. Li Obede ja' sme' li Rute. Inich'naj li Obede, Isaí sbi. 

6Inich'naj li Isaie, David sbi. Ja' ti i'och ta muc'ta ajvalilale. Inich'naj li Davide, 

Salomón sbi. Li Salomone ja' sme' li yajnil to'ox Uriase. 

7Inich'naj li Salomone, Roboam sbi. Inich'naj li Roboame, Abías sbi. Inich'naj li 

Abiase, Asa sbi. 

8Inich'naj li Asae, Josafat sbi. Inich'naj li Josafate, Joram sbi. Inich'naj li Jorame, 

Uzías sbi. 

9Inich'naj li Uziase, Jotam sbi. Inich'naj li Jotame, Acaz sbi. Inich'naj li Acaze, 

Ezequías sbi. 

10Inich'naj li Ezequiase, Manasés sbi. Inich'naj li Manasese, Amón sbi. Inich'naj li 

Amone, Josías sbi. 

11Inich'naj li Josiase, Jeconías sbi. Li Jeconiase oy ep xchi'iltac ta voq'uel. Ja'o yorail 

ichucatic batel ta Babilonia li israeletique. 

12C'alal chucbilic xa'ox batele, inich'naj li Jeconiase, Salatiel sbi. Inich'naj li Salatiele, 

Zorobabel sbi. 

13Inich'naj li Zorobabele, Abiud sbi. Inich'naj li Abiude, Eliaquim sbi. Inich'naj li 

Eliaquime, Azor sbi. 

14Inich'naj li Azore, Sadoc sbi. Inich'naj li Sadoque, Aquim sbi. Inich'naj li Aquime, 

Eliud sbi. 

15Inich'naj li Eliude, Eleazar sbi. Inich'naj li Eleazare, Matán sbi. Inich'naj li Matane, 

Jacob sbi. 

16Inich'naj li Jacobe, José sbi, ja' ti laj yic' li María ti la svoq'ues li Jesuse, ja' li 

Cristoe. 

17Xchanlajunc'olal (14) xa'ox cristianoetic ijelovic li' ta banamil c'alal ivoc' li Davide, 

xlic ta Abraham c'alal ta David. Li yan xlic ta David c'alal ta yorail chucbil ibatic ta 

Babilonia banamile ijelov xa'ox yan chanlajunc'ol (14) noxtoc. Ti c'alal chucbil ibatic 

ta Babilonia c'alal ta Cristoe chanlajunc'ol (14) ijelov noxtoc. 

Ivoc' li Jesucristoe 
(Lc 2.1-7) 

18C'alal ivoc' li Jesucristoe, ja' jech chac li'i: Li sme'e, ja' li Mariae, macbil xa'ox yu'un 

li Josee. C'alal mu'yuc to'ox yic'oj sbaique, oy xa'ox xch'ut li Mariae. Ja' ac'bil yu'un 

Ch'ul Espíritu. 

19Li Josee ja' lequil vinic; mu sc'an xac' ta q'uexlal li Mariae, ja' yu'un tsc'an tscomtsan 

ta mucul. 

20C'alal jech snopoj li Josee, ivaychin. Ta xvayech laj yil jun yaj'almantal Dios, jech 

i'albat: “José, vo'ot smomnich'onot David, mu xaxi' chavic' li Mariae, yu'un li yol 

xchi'inoje ja' ac'bil yu'un Ch'ul Espíritu. 

21Jun querem ta svoq'ues; Jesús, chavac'be sbi, yu'un ja' ta scolta yu'un smulic li 

jteclum yu'une”, xi. 

22Scotol ti jech ic'ot ta pasele yu'un ja' ic'ot o c'usi laj yal Cajvaltic ti c'alal la 

xch'amanbe ye yaj'alc'op ta vo'onee. Jech laj yal: 

23“A'yo ava'yic, ta xlic xchi'in yol jun tojol tseb, ta svoq'ues jun querem; Emanuel ta 

xac'be sbi”, xi ono'ox. “Dios li' jchi'uctic”, xi smelol li sbie. 

24C'alal ijulov li Josee, la xch'un li c'usi i'albat yu'un j'almantale, jech bat yic' li 

Mariae. 

25Pero mu'yuc to la xchi'in, ja' to c'alal ivoc' li yole. Li olole Jesús laj yac'be sbi. 

San Mateo 2 

Bat sa'ic bu voq'uem Jesús li bijil viniquetique 

1C'alal ivoc' Jesús te ta lum Belén ta Judea banamile, ja'o ochem ta ajvalilal jun vinic, 

Herodes sbi. Te ic'otic ta Jerusalén jayibuc bijil viniquetic sna'ic sq'uelel c'analetic 

liquemic tal ta sloq'ueb c'ac'al. 

2Jech la sjaq'uic: —¿Bu voq'uem xana' li boch'o ta x'och ta ajvalilal avu'unic, vo'oxuc 

li judiooxuque? Yu'un laj quilbecutic tal sc'analil te ta sloq'ueb c'ac'al, jech litalcutic, 

tal quich'cutic ta muc' —xiic. 

3C'alal laj ya'ay li Herodese, lic lo'ilajuc yo'ntonic xchi'uc scotol li jnaclumetic ta 

Jerusalene. 

4Li Herodese lic yic'an scotol li banquilal paleetique xchi'uc li jchanubtasvanejetic 

yu'unique; la sjac'be bu sc'oplal ta xvoc' li Cristoe. 

5Jech laj yalic: —Te ta xvoc' ta lum Belén ta Judea banamil. Yu'un jech ono'ox 

ts'ibabil yu'un li yaj'alc'op Dios ta vo'onee: 

6‘Vo'ot Belén, te ta yosilal Judá; mu'yuc biq'uitot ta stojol li muc'tic lumetic ta Judae. 

Yu'un ja' te ta xloc' ta atojol jun Ajvalil; ja' ta xlic sventainoxuc vo'oxuc li 

israeloxuque’, xi ono'ox li Diose —xiic li paleetique. 

7Li Herodese ta mucul laj yic' li bijil viniquetic ti sna'ic sq'uelel c'analetique. La 

sjac'be lec c'usi ora lic yilbeic li sc'analile. 

8Jech te la stac batel ta Belén. Jech laj yalbe: —Batanic te ta Belén; jaq'uic lec bu oy li 

olole. C'alal me laj ataique, li' x'ech' avalbicun ca'ay, yu'un ta xbat quich' ta muc' ec —

xi li Herodese. 

9C'alal laj ya'yic c'usi laj yal ajvalil li bijil viniquetic ti sna'ic sq'uelel c'analetique, 

ibatic. Li c'anal laj yilic tal ta sloq'ueb c'ac'ale te to ba'yucbe ibat yu'unic. C'alal 

ic'otique, te ic'ot pajuc ta stuq'uil na yo' bu oy li olole. 

10C'alal laj yilique, bats'i xcuxet no'ox yo'ntonic. 

11C'alal i'ochic ta nae, te laj yilic li olole xchi'uc li sme'e, ja' li Mariae. La squejan 

sbaic ta stojol li olole; laj yich'ic ta muc'. La sjamic li matanale; laj yac'beic smoton li 

olole, ja' c'anal taq'uin, xchi'uc pom, xchi'uc muil poxil. 

12Li bijil viniquetic ti sna'ic sq'uelel c'analetique i'albatic yu'un Dios ta xvayechic ti 

mu me xjelovic yo' bu oy li Herodese. Jech ta yan be ibatic ti c'alal isutic ta 

yosilalique. 

Ijatovic batel ta Egipto li Josee 

13C'alal sutemic xa'ox batel li bijil viniquetic ti sna'ic sq'uelel c'analetique, ivaychin li 

Josee. Ta xvayech laj yil jun yaj'almantal Dios, jech i'albat: “Lican, ic'o batel li olole 

xchi'uc li sme'e. Jatovanic batel ta ora ta Egipto banamil. Te oyanic o; ja' to me laj 

calboxuc ti xu' chasutic tale. Yu'un li Herodese tsc'an ta st'un li olole, yu'un tsc'an ta 

smil”, x'utat. 

14Toj julovel ic'ot li Josee, jech ilic; laj yic' batel li olole xchi'uc li sme'e. Ta ac'ubaltic 

iloq'uic batel, ibatic ta Egipto. 



1623 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

15Te oyic o c'alal to icham li Herodese, ja' ic'ot o c'usi laj yal Cajvaltic c'alal la 

xch'amanbe ye li yaj'alc'op ta vo'onee: “Ta Egipto banamil ta xquic' loq'uel tal li 

Jnich'one”, xi ono'ox. 

Laj yal mantal Herodes ti ac'o milaticuc li ololetique 

16C'alal la sna' Herodes ti ilaj xa ta lo'lael yu'un li bijil viniquetic ti sna'ic sq'uelel 

c'analetique, solel tsots i'ilin. Jech laj yal mantal ti ac'o milaticuc scotol li bic'tal 

queremetic ti bu chib to jabil yich'ojique, xchi'uc ti bu ach' to svoq'uelic ti te oyic ta 

lum Belén xchi'uc ti c'u smuc'ul yosilale. Yu'un li Herodese la sna' c'usi ora lic yilic 

tal c'anal li bijil viniquetic ti sna'ic sq'uelel c'analetique. 

17Jech ic'ot ta pasel c'usi laj yal li j'alc'op Jeremiase: 

18“Chvinaj tsots oq'uel ta Ramá; oy ep oq'uel xchi'uc at-o'nton. Ja' Raquel ta xoc'ta 

yalabtac; muc sbalin patbel yo'nton, yu'un j'ech'el ilaj o li yalabe”, xi ono'ox li j'alc'op 

Jeremiase. 

19C'alal icham li Herodese, ic'opanat ta xvayech yu'un yaj'almantal Dios te ta Egipto li 

Josee, 

20jech i'albat: “Lican, ic'o batel li olole xchi'uc li sme'e. Sutan batel ta avosilal ta 

Israel, yu'un li boch'otic tsc'an ox ta smilic li olole ichamic xa”, xi. 

21Jech ilic li Josee. Laj yic' sutel li olole xchi'uc li sme'e, jech isutic ta yosilal Israel. 

22C'alal laj ya'ay ti ja' no'ox la xq'uexolin xnich'on li Herodes te ta Judeae, ja' li 

Arquelao sbie, ixi'; jech muc sc'an te sut batel. I'albat ta xvayech yan velta, jech te ibat 

ta yosilal Galilea. 

23Te bat nacluc ta jun lum Nazaret, yu'un jech ac'o c'otuc ta pasel ti laj yal 

yaj'alc'optac Dios ta vo'one, te liquem tal ta Nazaret, xi sc'oplale. 

San Mateo 3 

La xchol sc'op Dios Juan j'ac'vanej ta vo' 
(Mr 1.1-8; Lc 3.1-9, 15-17; Jn 1.19-28) 

1Ta yorail le'e, ja'o lic xchol sc'op Dios ta xocol banamil te ta Judea li Juan j'ac'vanej 

ta vo'e, 

2jech laj yal: “Suteso avo'ntonic, yu'un nopol xa yorail chlic ventainvanuc li Diose”, 

xi. 

3Ja' sc'oplal ti jech ono'ox ts'ibabil yu'un j'alc'op Isaías ta vo'onee: “Oy boch'o tsots ta 

x'avan ta xocol banamil: ‘Chapanbeic sbe li Cajvaltique. Tuq'uibtasbeic sbe li Dios 

cu'untique’, xi chlic yal”, xi ono'ox li Isaiase. 

4Li sc'u' Juane ja' jalbil tsotsil camello. Xchucoj xch'ut ta nucul. Li sve'ele ja' c'ulub 

xchi'uc spom muc'ta pom. 

5Ibat ya'ibeic sc'op Juan scotol li boch'otic nacajtic ta Jerusalene, xchi'uc scotol li 

jnaclumetic ta Judeae, xchi'uc li boch'otic te nacajtic ta jujun lum ta uc'um Jordane. 

6Scotol li boch'otic jamal laj yal smulique, i'ac'bat yich'ic vo' yu'un Juan te ta uc'um 

Jordán. 

7C'alal laj yil Juan ti ep fariseoetic xchi'uc saduceoetic bat sc'anic ich' vo'e, jech laj 

yalbe: “Li vo'oxuque ja' achi'ilic orachon. ¿Me chac'an chajatovic ta anil ta sventa li 

stojol mulil ta xtale? 

8Ac'o vinajuc ta avabtelic me ta melel ti sutem avo'ntonique. 

9Mu me jechuc xanop ta avo'ntonic: ‘Ja' jmoltotic li Abrahame’, mu me xachiic. 

Chacalboxuc ava'yic, li Diose xu' yu'un ta sc'atajesbe ta smomnich'nab Abraham li 

tonetic li'i. 

10Ta melel li eq'uele te xa metsel ta yibel li te'e. Scotol li te' ti mu lecuc chac' sate ta 

xich' ts'etel, ta xich' jipel ochel ta c'oc'. 

11Li vu'une ja' no'ox chacac'boxuc avich'ic vo' ta sventa ti sutem avo'ntonique. Yan li 

boch'o ts'acal ta xtal cu'une, ja' ech'em svu'el. Li vu'une mu'yuc c'usi xu' cu'un; ac'o 

me yich'bel batel xonob, mu xu' cu'un. Li stuque ja' chayac'boxuc avich'ic Ch'ul 

Espíritu xchi'uc c'oc'. 

12Jech noxtoc li yic'aubil strigoe te xa stsacoj ta sc'ob, ta smes lec li yav smajubil 

strigoe. Li strigoe ta stic' ochel ta snail; yan li ste'ele ta xchic' ta c'oc' ti bu mu ono'ox 

xtu'p oe”, xi li Juane. 

Laj yich' vo' li Jesuse 
(Mr 1.9-11; Lc 3.21-22) 

13Ja'o iloc' batel ta Galilea banamil li Jesuse; te ic'ot ta uc'um Jordán yo' bu oy li 

Juane, yu'un bat sc'anbe ich' vo'. 

14Li Juane muc xch'un ti chac'be yich' vo' li Jesuse, jech laj yalbe: —Vo'ot chavac'bun 

quich' vo' ti jechuque. ¿Me smelol ti vo'ot tal ac'anbun ich' vo'e? —xut. 

15Itac'ov li Jesuse: —Ja' lec ac'bun quich' vo', yu'un tsc'an ac'o jpastic scotol c'usi 

tsc'an li Diose —xi. Jech te laj yac'be yich' vo' li Jesuse. 

16C'alal laj yich' vo' li Jesuse, iloc' ta uc'um; ta ora ijam li vinajele. Laj yil iyal tal ta 

sba li Espíritu yu'un Diose, xco'laj xchi'uc stsumut yilel. 

17Ta ora ivinaj c'op ta vinajel, jech laj yal: “Li'i ja' Jnich'on; lec jc'anoj, lec jpatoj 

co'nton yu'un”, xi. 

San Mateo 4 

Tsc'an ox tslo'la Jesús li pucuje 
(Mr 1.12-13; Lc 4.1-13) 

1Li Jesuse ja'o i'ic'at batel yu'un Espíritu ta xocol banamil yu'un ac'o q'uelbatuc 

yo'nton yu'un li banquilal pucuje. 

2Li Jesuse cha'vinic (40) c'ac'al xchi'uc cha'vinic (40) ac'ubal laj yicta ixim, jech 

ivi'naj. 

3Te ital li pucuje, jech laj yalbe li Jesuse: —Me vo'ot Xnich'onot Diose, albo li tonetic 

li'i, ac'o c'atajuc ta vaj —xut. 

4Itac'ov li Jesuse: —Jech ts'ibabil ta sc'op Dios: ‘Muc ta vajuc no'ox ta xcuxi li 

cristianoe. Ja' ta xcuxi ta sventa scotol li sc'op chloc' ta ye Diose’, xi ts'ibabil —xi li 

Jesuse. 

5Li pucuje laj yic' batel ta ch'ul lum li Jesuse; te c'ot sva'an ta mero sjol ch'ulna. 

6Jech laj yalbe: —Me vo'ot Xnich'onot Diose, jipo aba yalel li'i. Yu'un jech ts'ibabil ta 

sc'op Dios: ‘Ja' ta stacbot tal yaj'almantaltac, ja' chaxchabiot. Ja' chastsaquicot batel ta 

sc'obic, yu'un jech mu xabosi avacan ta ton’, xi ts'ibabil —xut. 

7Itac'ov li Jesuse: —Jech ts'ibabil ta sc'op Dios noxtoc: ‘Mu me xaq'uelbe yo'nton li 

Cajvaltique, ja' li Dios avu'une’, xi ts'ibabil —xi li Jesuse. 

8Li pucuje laj yic' batel ta jun bats'i toyol vits noxtoc li Jesuse. Te laj yac'be yil scotol 

svu'elic li ajvaliletic li' ta banamile xchi'uc li slequilal yutsilalique. 

9Jech laj yalbe: —Scotol le'e, vo'ot chacac'bot scotol me chaquejan aba ta jtojole, me 

chavich'un ta muq'ue —xut. 

10Ja' yu'un li Jesuse jech laj yalbe: —Batan, Satanás. Yu'un jech ts'ibabil ta sc'op 

Dios: ‘Ja' no'ox xavich'ic ta muc' stuc li Cajvaltique, ja' li Dios avu'une, ja' no'ox 

xaquejan aba ta stojol’, xi ts'ibabil —xut. 

11Jech ibat li pucuje. Ta ora ital j'almantaletic, tal scoltaic li Jesuse. 

La sliques yabtel te ta Galilea banamil li Jesuse 
(Mr 1.14-15; Lc 4.14-15) 

12C'alal laj ya'ay Jesús ti ochem xa ta chuquel li Juane, ibat ta Galilea banamil. 

13Ja' la scomtsan o li lum Nazarete; te bat nacluc ta lum Capernaum ta ti'nab te ta 

yosilal li Zabulón xchi'uc Neftalie. 

14Ja' ic'ot o c'usi laj yal li j'alc'op Isaías ta vo'onee. Jech laj yal: 

15“Li yosil Zabulón xchi'uc li yosil Neftalí te ta sbelal nab ta jot uc'um Jordane, ja' li 

Galilea yo' bu nacal yanlum cristianoetique, 

16ja' li cristianoetic ti nacalic to'ox ta ic' osile laj xa yilic sac osil. Li boch'o oyic xa'ox 

ta sventa lajele xojoban xa luz ta stojolic”, xi ono'ox li j'alc'op Isaiase. 

17Ja'o yorail te lic spuc sc'op Dios li Jesuse, jech laj yalbe li cristianoetique: “Suteso 

avo'ntonic, yu'un jutuc xa sc'an xlic ventainvanuc li Diose”, xi. 

Laj yic' chanib jtsacchoyetic li Jesuse 

(Mr 1.16-20; Lc 5.1-11) 

18C'alal te chanov batel ta ti'ti' nab li Jesuse, te laj yil chib viniquetic xchi'il no'ox 

sbaic ta voq'uel. Li june Simón sbi, ja' Pedro xchibal sbi. Li yane Andrés sbi. Te ta 

stic' snuti'ic ta nab yu'un ja' jtsacchoyetic. 

19Li Jesuse jech laj yalbe: —La' ts'aclinicun batel, yu'un ta xcac'boxuc avabtelic 

sventa chbat asa'ic tal cristianoetic —xut. 

20Ta ora la scomtsan li yabtelique; la sts'aclinic batel li Jesuse. 

21C'alal ijelov batel li Jesuse, te laj yil yan chib viniquetic xchi'il no'ox sbaic ta 

voq'uel noxtoc; ja' xnich'nab Zebedeo. Santiago sbi li june; Juan sbi li yane. Te 

tic'ajtic ta yut tenalte' canova xchi'uc stotic; te ta slut'ilan snuti'ic. I'ic'atic yu'un li 

Jesuse. 

22Ta ora la scomtsan li scanovaique xchi'uc li stotique; la sts'aclinic batel li Jesuse. 

Ichanubtasvan xchi'uc la scolta jchameletic li Jesuse 
(Lc 6.17-19) 

23Li Jesuse ixanov ta scotol Galilea banamil; te ichanubtasvan ta jujun nail 

tsobobbailetic yu'unic. Te la xcholbe ya'yic li Lequil A'yeje, ja' ti chlic xa 

ventainvanuc li Diose. La scolta ep jchameletic xchi'uc boch'otic c'usiuc no'ox c'ux 

cha'yic. 

24Ivinaj sc'oplal ta scotol Siria banamil. Jech te laj yic'beic tal ta stojol scotol li 

jchameletique; ep ta chop jchameletic laj yiq'uic tal. Laj yiq'uic tal li boch'otic oy ep 

svocolique, li boch'otic oy c'usi chti'van cha'yique, li boch'otic ochem pucuj ta 

yo'ntonique, li boch'otic yich'ojic tu'p iq'ue, xchi'uc li boch'otic aluben yoc sc'obique. 

Scotol icol yu'un li Jesuse. 

25Bats'i ep cristianoetic la xchi'inic batel li Jesuse, ja' li boch'otic te nacajtic ta Galilea 

banamil, ta Decapolis, ta lum Jerusalén, ta Judea banamil, xchi'uc ta jot uc'um 

Jordane. 

San Mateo 5 

Ichanubtasvan ta jun vits li Jesuse 
(Lc 6.20-23) 

1C'alal laj yil Jesús li epal cristianoetique, imuy ta biq'uit vits. Te c'ot chotluc. Te 

inopajic batel ec li yajchanc'optaque. 

2Te lic c'opojuc li Jesuse, lic chanubtasvanuc, jech laj yal: 

3“Xcuxet no'ox yo'nton li boch'o abul sba cha'yique, yu'un ja' chventainatic yu'un 

Dios. 

4“Xcuxet no'ox yo'nton li boch'o ta x'oq'uique, yu'un ja' ta x'ac'bat smuc'ul yo'ntonic. 

5“Xcuxet no'ox yo'nton li boch'o muc' no'ox yo'ntonique, yu'un ja' ch-ac'bat sventainic 

li banamil ti albil sc'oplale. 

6“Xcuxet no'ox yo'nton li boch'o jun ta vi'nal, jun ta taqui-o'nal cha'yic ti ac'o c'otuc ta 

pasel c'usi tsc'an yo'nton Diose, yu'un ja' ta snojesbat o xch'utic yu'un li Diose. 

7“Xcuxet no'ox yo'nton li boch'o ta xc'uxubinvanique, yu'un ta xich'ic c'uxubinel ec. 

8“Xcuxet no'ox yo'nton li boch'o lecuben xa yo'ntonique, yu'un ja' chbat yotquinic li 

Diose. 

9“Xcuxet no'ox yo'nton li boch'o yac'oj svocolic ta spajesel c'ope; ja' xnich'nabtac 

Dios, xi sc'oplalic. 

10“Xcuxet no'ox yo'nton li boch'o ta xich'ic uts'intael ta sventa ti tuc' c'usi tspasique, 

yu'un ja' chventainatic yu'un Dios. 

11“Li vo'oxuque cuxetuc no'ox avo'ntonic me vu'un ta jventa chachopolc'optaatic, 

chasoquesbat ac'oplalic, xchi'uc me ch-epalc'opojic ta atojolique. 

12Cuxetuc no'ox avo'ntonic yu'un. Yu'un chc'ot ata ep amotonic te ta vinajel. Yu'un 

jech ono'ox laj yich'ic uts'intael ec li yaj'alc'optac Dios ti ba'yuc ijelov avu'unique. 

Xco'laj xchi'uc ats'am c'otem li boch'otic xch'unojique 
(Mr 9.50; Lc 14.34-35) 

13“Li vo'oxuque xco'laj xchi'uc ats'am c'otemoxuc. Pero me ch'ayem xa xchi'il li 

ats'ame, ¿me xu' to ta xchi'um yan velta? Mu'yuc xa stu o. Ja' xa no'ox ta xich' jipel 

batel, te chlaj ta pech'el ta teq'uel yu'un li cristianoetique. 

Xco'laj xchi'uc luz c'otem li boch'otic xch'unojique 

14“Li vo'oxuque xco'laj xchi'uc luz c'otemoxuc. Jech chac c'u cha'al me oy jun muc'ta 

lum ta jolvitse, mu stac' naq'uel o. 

15Jech noxtoc me oy chatsanic candile, mu'yuc chanujmaquiic ta anmul. Ja' chavaq'uic 

ta xvuchanubil, jech ta xac' xojobal ta sbejel li yut anaique. 

16Ja' jech tsc'an xaxojobanic ta stojol cristianoetic li vo'oxuque, yu'un jech ac'o yilic ti 

toj lec avabtelique, jech chlic yich'ic ta muc' li Jtotic Dios te oy ta vinajele. 

Laj yal Jesús ti mu'yuc ta xlaj sc'oplal li c'usitic yaloj Diose 

17“Mu me xanopic ti yu'un tal jlajesbe sc'oplal li smantaltac Diose xchi'uc li c'usitic 

laj yal j'alc'opetique. Mu yu'unuc tal jlajesbe sc'oplal; ja' tal cac' c'otuc ta pasel. 

18Melel chacalboxuc, c'alal to tsta yorail chlaj li vinajel banamile, me jbeluc mu'yuc ta 

xlaj sc'oplal li c'usitic yaloj Diose; persa chc'ot ta pasel scotol. 

19Me oy boch'o mu tsotsuc sc'oplal cha'ay jbeluc li smantal Diose, me jech ta 

xchanubtasvan oe, ja' its'inal chc'ot yo' bu chventainvan li Diose. Yan li boch'o tsots 

sc'oplal cha'ay scotol li smantaltac Diose, me jech ta xchanubtasvane, ja' banquilal 

chc'ot yo' bu chventainvan li Diose. 

20Chacalboxuc ava'yic, me ja' no'ox jech chapasic jech chac c'u cha'al li 

jchanubtasvanejetic xchi'uc li fariseoetique, mu xu' chavich'ic ventainel yu'un Dios. 

Laj yal Jesús ti mu xu' ta xquilinta jchi'iltique 
(Lc 12.57-59) 

21“Ava'yojic, jech i'albatic comel li jmoltotactic ta vo'onee: ‘Mu me xamilvanic. Li 

boch'o ta xmilvane ta persa ta xich'be stojol c'alal chich' chapanele’, x'utatic. 

22Pero vu'un chacalboxuc, li boch'o ta xilinta xchi'ile ta xich'be stojol c'alal chich' 

chapanele. Li boch'o ‘toj bolot’ xut xchi'ile, ta xich'be stojol ti c'alal chich' chapanel 

yu'un jchapanvanejetic ta ch'ulnae. Li boch'o ‘sve'elot c'oc'’ xut xchi'ile, ja' chbat stoj 

smul ta c'oc'. 

23“Ja' yu'un, me oy chavich' batel smoton Dios te ta scajlebe, me te cht'ab ta avo'nton 

ti oy ac'op achi'uc achi'ile, 

24ja' lec te xacomtsan ta stuq'uil scajleb matanal Dios li smoton Dios avich'oj batele. 

Bat chapano ba'yuc ac'op achi'uc li achi'ile. Ts'acal xu' chtal avac'be li smoton Diose. 

25“Ja' tsc'an chachapan ta ora ac'op achi'uc li avajcontrae yu'un yo'to oyot batel ta be 

achi'uc. Mu me xamala xayac'ot ta sc'ob jchapanvanej li avajcontrae, yu'un li 

jchapanvaneje chayac'ot ta sc'ob mayol; li mayole chbat stic'ot ta chuquel. 

26Melel li c'usi chacalbote, mu xa xu' chaloc' o tal, ja' to me latoj scotole. 

Li Jesuse laj yalbe sc'oplal mulivajel 
(Mt 18.8-9; Mr 9.43-47) 

27“Ava'yojic ti jech i'albatic comel ta vo'onee: ‘Mu me xamulivajic’, x'utatic. 

28Pero vu'un chacalboxuc, li boch'o ja' no'ox ta xpich'-o'nta antse, imulivaj xa o 

xchi'uc ta yo'nton. 

29“Ja' yu'un, me ta scoj no'ox abats'isat chata o amule, loq'ueso, jipo batel. Ja' lec ti 

juteb no'ox abec'tal chch'aye; ja' vocol me scotol abec'tal chich' jipel ochel ta c'oq'ue. 

30Jech noxtoc me ta scoj no'ox abats'ic'ob chata amule, c'oco loq'uel. Ja' lec me jun 

no'ox ac'ob chch'aye; ja' vocol me scotol abec'tal chich' jipel ochel ta c'oq'ue. 

Li Jesuse ichanubtasvan ta sventa ictaejbail 
(Mt 19.9; Mr 10.11-12; Lc 16.18) 

31“Ava'yojic noxtoc ti jech i'albatic ta vo'onee: ‘Li boch'o ta xicta yajnile ac'o yac'be 

svunal ti muc xa yajniluque’, x'utatic. 

32Pero vu'un chacalboxuc, li boch'o ta xicta yajnile, me muc ta scojuc imulivaj xchi'uc 

yan vinique, xco'laj xchi'uc mulivajem chc'ot yu'un li yajnile. Li boch'o ta xic' yajnilin 

li ictabil antse, ja' no'ox ta xmulivaj xchi'uc. 

Tsc'an mu jt'abbetic sbi Dios ta sventa c'usi chcaltic 

33“Ava'yojic noxtoc ti jech i'albatic ta vo'onee: ‘Mu stac' xasutes ac'opic; persa ac'o 

c'otuc ta pasel avu'unic li c'usi chavalic ta sbi Diose’, x'utatic. 

34Pero vu'un chacalboxuc, mu me c'usi xat'abic ta alel sventa chcom ta testigo 

avu'unic. Mu me xat'abbeic sbi li vinajele, yu'un ja' xchotleb li Diose. 



1629 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

35Mu me xat'abbeic sbi li banamile, yu'un ja' stec'ub yacan li Diose. Mu me xat'abic li 

Jerusalene, yu'un ja' slumal li muc'ta Ajvalile. 

36Mu me xat'abic li ajolique, yu'un li stsotsil ajolique mu xu' avu'un chac'atajesic ta 

sac, chac'atajesic ta ic'. 

37Meleluc me li c'usitic chavalique. ‘Xu'’, me xachie, ac'o xu'uc o; ‘Mu xu'’, me 

xachie, ac'o jechuc. Yu'un li boch'o ep c'usi chalilan ti mu meleluque ja' yabtel pucuj. 

Tsc'an mu jpactic sutel li c'usi chopol chijpasbate 
(Lc 6.29-30) 

38“Ava'yojic noxtoc ti jech i'albatic ta vo'onee: ‘Li boch'o ta stu'pbe sat xchi'ile, ac'o 

yich' tu'pbel sat ec. Li boch'o ta scolesbe stanal ye xchi'ile, ac'o yich' colesbel stanal 

ye ec’, x'utatic. 

39Pero vu'un chacalboxuc, mu me xapacbeic sutel li boch'o chopol c'usi 

chaspasboxuque. Me oy boch'o chasmajboxuc jot xocon abats'isatique, ac'o 

smajboxuc noxtoc li yan jote. 

40Me oy ta stsacoxuc ta c'op ti tsc'an ta spojboxuc batel ac'u'ique, ac'beic batel 

alapbolal xaquitaic noxtoc. 

41Me oy chasujoxuc ta icatsil junuc revae, cuchbeic batel chibuc reva. 

42Me oy c'usi chasc'anboxuque, ac'beic. Me oy c'usi tsc'an chaxch'amanboxuque, mu 

me xajalanic. 

Tsc'an ta jc'uxubintic cajcontratic 
(Lc 6.27-28, 32-36) 

43“Ava'yojic noxtoc ti jech i'albatic ta vo'onee: ‘C'ano achi'ilic; contraino 

avajcontraic’, x'utatic. 

44Pero vu'un chacalboxuc: c'uxubino avajcontraic; c'opanbeic Dios ta stojol li 

boch'otic chayuts'intaoxuque. 

45Yu'un jech ta xvinaj o ti vo'oxuc xnich'naboxuc li Jtotic Dios ta vinajele. Yu'un li 

Diose co'ol ta xac' q'uepuc ta stojol li boch'otic chopolique xchi'uc li boch'otic 

lequique. Co'ol chac'be vo' li boch'otic tuc' yo'ntonique xchi'uc li boch'otic muc tuc'uc 

yo'ntonique. 

46Yu'un me ja' no'ox chac'uxubinic ec li boch'o chaxc'uxubinoxuque, ¿me chata 

amotonic ti jech chapasique? Yu'un ja' jech tspasic ec li jtsobpatanetique. 

47Me ja' no'ox chac'opanic li boch'otic xavotquin aba achi'uquique, ¿c'usi lec chapasic 

li vo'oxuque? Yu'un ja' jech tspasic ec li yanlum cristianoetique. 

48Tsc'an vo'oxuc lec avo'ntonic jech chac c'u cha'al lec yo'nton li Jtotic Dios te oy ta 

vinajele”, xi li Jesuse. 

San Mateo 6 

Tsc'an mu jtoy jbatic c'alal chijcoltavan 

1Jech to laj yal li Jesuse: “Q'uelo me abaic ti c'alal chapasic c'usi tsc'an Diose. Mu me 

xapasic ta sventa yu'un chac'anic ti ac'o lec yiloxuc li cristianoetique. Me jech 

chapasique, mu'yuc chayac'boxuc amotonic li Jtotic Dios ta vinajele. 

2“C'alal me oy boch'o chacoltaique, mu me xavaq'uic ta a'yel, jech chac c'u cha'al 

tspasic li jlo'lavanejetic te ta nail tsobobbailetique xchi'uc ta xoraltique. Yu'un ja' 

no'ox tsc'anic ti lec sc'oplalic yu'un li cristianoetique. Melel li c'usi chacalboxuque, 

le'e yich'oj xa o smotonic ti jech tspasique. 

3C'alal chacoltavanic li vo'oxuque, mu me boch'o xavac'beic sna', 

4yu'un jech mu'yuc boch'o sna' li c'usi laj aq'uelane. Li Jtotic Diose yiloj li c'usi laj 

apas ta mucule, jech chayac'boxuc amotonic. 

Li Jesuse ichanubtasvan c'u x'elan ta c'opanel Dios 
(Lc 11.2-4) 

5“C'alal chac'opanic Diose, mu me jechuc xapasic jech chac c'u cha'al tspasic li 

jlo'lavanejetique. Yu'un li stuquique ja' lec cha'yic ti va'ajtic ta nail tsobobbail xchi'uc 

ta chiquin xoraltic c'alal tsc'opanic Diose yu'un jech ac'o ilaticuc yu'un li 

cristianoetique. Melel chacalboxuc, le'e yich'oj xa o smotonic ti jech tspasique. 

6C'alal chac'opanic Dios li vo'oxuque, ochan ta yut anaic, maquic li ti'nae, c'opanic li 

Jtotic Diose. Li Jtotique chil li c'usi mucul chapasique, jech chayac'boxuc amotonic. 

7“C'alal chac'opanic Diose, mu me teuc no'ox liquel-liquel avu'un c'usi chavalic jech 

chac c'u cha'al tspas li yanlum cristianoetic ti mu xotquinic Diose. Yu'un tsnopic ti ja' 

to jech ch-a'ibat o sc'opic me ep ta velta chalilanique. 

8Mu me jechuc xapasic li vo'oxuque. Yu'un li Jtotique sna'oj xa ono'ox c'usitic chtun 

avu'unic ti c'alal mu'yuc to'ox chac'anbeique. 

9Li vo'oxuque ja' jech xac'opanic Dios chac li'i: ‘Jtotic Dios, te oyot ta vinajel, 

ich'biluc ta muc' abi. 

10Ac'o sta yorail chapas mantal, ac'o pasuc c'usi tsc'an avo'nton li' ta banamil jech 

chac c'u cha'al te ta vinajele. 

11Ac'bun jve'elcutic ta sventa li jun c'ac'al li'i. 

12Pasbuncutic perdón yu'un jmulcutic jech chac c'u cha'al jpasojbecutic perdón li 

boch'otic oy smul cu'uncutique. 

13Mu me xavac' stsaluncutic li sujel ta mulile. Coltauncutic loq'uel ta sc'ob li pucuje’, 

xachiic ti c'alal chac'opanic Diose. 

14“Yu'un me chapasbeic perdón li boch'o oy smul avu'unique, jech chaspasboxuc 

perdón yu'un amulic ec li Jtotic ta vinajele. 

15Yan me mu xapasbeic perdón li boch'o oy smul avu'unique, ja' no'ox jech mu 

xaspasboxuc perdón ec li Jtotic te oy ta vinajele. 

Sc'oplal ictaej ixim 

16“C'alal chavictaic ixime, mu me jechuc xapasic jech chac c'u cha'al tspasic li 

jlo'lavanejetic ti tsyanijes satique yu'un chaq'uic ta ilel ta stojol cristianoetic ti 

yictaojic ixime. Melel li c'usi chacalboxuque, le'e yich'oj xa o smotonic ti jech 

tspasique. 

17C'alal chavictaic ixim li vo'oxuque, ac'bo lec xpoxil ajolic; poco lec asatic. 

18Jech mu'yuc boch'o chil ti avictaojic ixime. Ja' no'ox ta xil stuc li Jtotic Dios ti mu 

xavilique. Jech chayac'boxuc amotonic. 

Ac'o jtsob jc'ulejaltic te ta vinajel 
(Lc 12.33-34) 

19“Mu me xatsob ac'ulejalic li' ta banamil, yu'un chlaj ta c'uxel ta chil, xchi'uc 

chcuxin, xchi'uc xu' chbat ta elec'. 

20Ja' lec tsobo ac'ulejalic te ta vinajel ti bu mu xlaj ta chil, xchi'uc ti bu mu xcuxin, ti 

mu xbat ta eleq'ue. 

21Yu'un ti bu tsobol ac'ulejalique, ja' te chbat avo'ntonic. 

Li jsatique ja' luz c'otem yu'un li jbec'taltique 
(Lc 11.34-36) 

22“Li luz sventa abec'talique ja' li asatique. Me lec li asatique lec sac osil chil scotol li 

abec'talique. 

23Pero me mu'yuc lec li asatique, scotol abec'talic oy ta ic' osil. Ja' yu'un me ta ic' osil 

oy li asate, yolbaj ta x'epaj o tal li ic' osile. 

Mu lecuc me ta jsa' chib cajvaltic 
(Lc 16.13) 

24“Mu'yuc boch'o xu' yu'un me tsa' chib yajval. Yu'un xu' tsbaj li june, xu' ja' lec tsc'an 

li yane; xu' ja' lec chil li june, xu' tslaban li yane. Ja' no'ox jech mu xu' chatunic yu'un 

Dios me ja' batem avo'ntonic yu'un ac'ulejalique. 

Tsc'an mu xlo'ilaj co'ntontic ta sventa c'usitic ta xtun cu'untic 
(Lc 12.22-31) 

25“Ja' yu'un chacalboxuc ava'yic: Mu me xlo'ilaj avo'ntonic ta sventa c'u x'elan 

chacuxiic, bu chata ave'elic, xchi'uc c'usi chavuch'ic, xchi'uc bu chata ac'u' apoq'uique. 

Yu'un ma'uc xjelov sc'oplal li ave'elique; ja' tsots sc'oplal li acuxlejalique. Jech noxtoc 

ma'uc xjelov sc'oplal li ac'u' apoq'uique, ja' tsots sc'oplal li abec'talique. 

26Q'uelavilic li mutetique. Mu sna' x'ovolajic, mu sna' xc'aojic, mu sna' stsob ta snail li 

sve'elique. Ja' mac'linbilic yu'un li Jtotic Dios ta vinajele, pero li vo'oxuque ech'em to 

tsots ac'oplalic jech chac c'u cha'al li mutetique. 

27Altic ti chlo'ilaj avo'ntonique, mu yu'unuc ta xnatub jutuc avorailic li' ta banamil ti 

jech chapasique. 

28“¿C'u yu'un ta xlo'ilaj avo'ntonic ta sventa ti bu chata ac'u'ique? Q'uelavilic c'u 

x'elan chch'i li nichimetic ta yaxaltique; mu sna' x'abtejic, mu sjal sc'u'ic. 

29Pero ta xcalboxuc ava'yic, ja' toj c'upilic sba pasbil. Li Salomón ta vo'onee toj c'ulej, 

lec c'upilic sba li sc'u' spoq'ue, pero muc ono'ox sta jech chac c'u cha'al slequil li 

nichimetique. 

30Li ts'i'laletique lec c'upilic sba xyaxal, pero ta yoc'omal no'oxe taquinic xa'ox, ta 

xa'ox xich' chiq'uel ta c'oc'. ¡Buuc xa li vo'oxuque toj tsots ac'oplalic, jech ech'em to 

jech chaxc'uxubinoxuc li Diose! Pero mu to jechuc ach'unojic. 

31Ja' yu'un mu me xlo'ilaj avo'ntonic cha'e. Mu me jechuc xavalic: ‘¿C'usi ta jve'tic? 

¿C'usi ta xcuch'tic? ¿Bu ta jta jc'u'tic?’, mu me xachiic. 

32Li boch'otic mu xotquinic Diose ja' jech ta xlo'ilaj yo'ntonic ta sa'ilanel. Pero li Jtotic 

te oy ta vinajele sna'oj ti chtun avu'unic scotol jech chac le'e. 

33Ja' yu'un tsc'an ba'yuc chavac' abaic ta ventainel yu'un li Diose, xchi'uc ti chapasic 

c'usi tsc'ane, jech chayac'boxuc scotol li c'usitic ta xtun avu'unique. 

34Ja' yu'un mu me xlo'ilaj avo'ntonic ta sventa yoc'omal. Yu'un li oc'ome yich'oj tal 

stuc ec ti c'u yepal slo'il o'ntonale. Ja' yu'un xu' no'ox o ti c'u yepal yich'oj tal jujun 

c'ac'ale. 

San Mateo 7 

Tsc'an mu jq'uelbetic smul jchi'iltic 
(Lc 6.37-38, 41-42) 

1“Mu me xatic'be smul achi'ilic, yu'un jech mu xavich' tic'bel amulic yu'un Dios ec. 

2Yu'un ti c'u x'elan chatic'be smul achi'ilique, ja' jech chavich' tic'bel amulic ec. Ti c'u 

yepal chabisbe achi'ilique, ja' jech chabisbatic ec. 

3¿C'u yu'un ti chaq'uelbe li juteb sc'a'epal sat achi'il ti ja' mu xaq'uel li jtel ta ts'amte' te 

xtelet ta asat atuque? 

4¿C'u x'elan xu' jech chavalbe li achi'ile: ‘La' jloq'uestic li sc'a'epal asate’, ti xavute, 

yu'un vo'ot jtel ta ts'amte' te xtelet ta asat atuc? 

5Jlo'lavanejot. Loq'ueso ba'yuc li jtel ta ts'amte' te oy ta asate, jech xu' chavil lec c'u 

x'elan xu' chaloq'uesbe ec li juteb sc'a'epal sat achi'ile. 

6“Mu me xavac'beic ts'i'etic li c'usitic ja' yu'un Diose, yu'un xu' chaxvoch'ioxuc; 

biq'uitic chaslilinoxuc. Mu me xavac'beic chitometic li nats'il ti toyol stojole, yu'un 

naca me ja' no'ox xpech'ilan ta teq'uel. 

Chac'be c'usi chc'anbat yu'un xnich'nab li Diose 
(Lc 11.9-13; 6.31) 

7“C'anilanic, cha'ac'batic. Sa'ilanic, chataic. C'opojanic, chajambatic. 



1633 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

8Yu'un scotol li boch'o ta sc'anilane, ta x'ac'bat. Scotol li boch'o ta sa'ilane, ta sta. 

Scotol li boch'o ta xc'opoje, ta xjambat. 

9“Li vo'oxuque, me oy ta sc'anboxuc vaj anich'nabique, muc tonuc chavac'beic. 

10Me ta sc'anboxuc choye, muc chonuc chavac'beic. 

11Li vo'oxuque chopoloxuc, pero xana'ic c'usi lec chavac'beic li anich'nabique. ¡Buuc 

xa li Jtotic te oy ta vinajele, lec c'usi chac'be li boch'otic ta sc'ane! 

12“Ja' yu'un, ti c'u x'elan chac'an chaspasboxuc li cristianoetique, ja' jech xapasbeic ec. 

Yu'un ja' jech smelol li smantaltac Dios ts'ibabile xchi'uc li c'usitic la sts'ibaic li 

yaj'alc'optac Dios ta vo'onee. 

Sc'oplal biq'uit be 
(Lc 13.24) 

13“Ochanic batel ta biq'uit be. Yu'un ja' muc' li sbelal ch'ayele, jamal ti bu ta x'oche. 

Ja' ep li boch'otic te ta x'ochic batele. 

14Ja' biq'uit li sbelal cuxlejale. Biq'uit ti bu ta x'och batele. Ja' mu'yuc ep li boch'o te ta 

x'och batele. 

Ta sat chcotquintic c'u x'elan li te'e 
(Lc 6.43-44) 

15“Q'uelo me abaic ta sventa li jlo'lavanej j'alc'opetique. Yu'un xco'laj xchi'uc chijetic 

yilel ti c'alal te chtal ta atojolique, pero li yut yo'ntonique ja' jech chac c'u cha'al 

jti'vanej bolom. 

16Ta sventa yabtel chavotquinic. Yu'un mu'yuc bu xavilic me chataic ts'usub ta 

ch'ixte'; mu'yuc bu xavilic me chataic sat higo ta ch'ix. 

17Scotol li lequil te'etique lec sat chac'. Yan li chopol te'etique chopol sat chac'. 

18Li lequil te'e mu xu' chopol sat chac'. Jech noxtoc li chopol te'e mu xu' lec sat chac'. 

19Scotol li te' ti chopol sat chaq'ue, ta xich' ts'etel, ta xich' jipel ochel ta c'oc'. 

20Ja' yu'un ta sventa yabtel xu' chavotquinic. 

Mu scotoluc ch-ochic yo' bu chventainvan li Diose 
(Lc 13.25-27) 

21“Oy ep boch'otic jech ta xalic: ‘Cajval, Cajval’, xiyuticun, pero mu scotoluc ch-

ochic yo' bu chventainvan li Diose. Ja' no'ox ch-ochic li boch'otic tspasic c'usi tsc'an 

yo'nton li Jtot te oy ta vinajele. 

22Oy ep boch'o jech ta xalbicun ta slajebal c'ac'al: ‘Cajval, Cajval, vo'ot ta abi la 

jcholcutic ac'op. Vo'ot ta abi la jloq'uescutic pucujetic. Vo'ot ta abi la jpascutic ep 

sq'uelubil atsatsal’, xiyuticun. 

23Pero li vu'une jech chcalbeic ta jamal: ‘Me jutuc mu'yuc bu laj cotquinoxuc. Voc'o 

abaic ta jtojol, yu'un ja' laj apasic li c'usi chopole’, xcut ta jtac'beic. 

Sc'oplal na lec nacal ta ba ton 
(Mr 1.22; Lc 6.47-49) 

24“Li boch'o ta cha'ay c'usi chcale, me ta xch'une, ja' co'ol jech chac c'u cha'al jun bijil 

vinic la spas sna ta ba ton. 

25Ital tsots vo'. Ijelov nojelal ta spat xocon li snae. Ital tsots ic'. Tsots ic'ot ic' yo' bu oy 

li snae. Pero muc xlom li snae, yu'un lec tsacal ta ton li snaclebe. 

26Li boch'o ta xa'ay c'usi chcale, me mu xch'une, ja' jech chac c'u cha'al jun vinic ti 

mu'yuc bije ti ta ba yi'tic no'ox la spas snae. 

27Ital tsots vo'. Ijelov nojelal ta spat xocon li snae. Ital tsots ic'. Tsots ic'ot ic' yo' bu oy 

li snae. Toj lomel no'ox ic'ot o”, xiyutuncutic li Jesuse. 

28C'alal ilaj yo'nton ta lo'il li Jesuse, ich'ay yo'nton li cristianoetique, yu'un laj ya'yic 

c'u x'elan ichanubtasvan li Jesuse. 

29Yu'un ja' jech ichanubtasvan jech chac c'u cha'al li boch'o tsots yabtele. Mu jechuc 

ichanubtasvan jech chac c'u cha'al li jchanubtasvanejetic ta mantale. 

San Mateo 8 

La scolta jun jc'a'el chamel li Jesuse 
(Mr 1.40-45; Lc 5.12-16) 

1C'alal iyal tal ta vits li Jesuse, ichi'inat batel yu'un epal cristianoetic. 

2Te ital jun jc'a'el chamel; la squejan sba ta stojol, jech laj yalbe: —Cajval, me chac'an 

chacoltaune, xu' avu'un chalecubtasun —xut. 

3Li Jesuse laj yac' sc'ob ta sbec'tal li jchamele, jech laj yalbe: —Lec oy, colan cha'e —

xut. Jech ta ora icol o. 

4Li Jesuse jech laj yalbe: —A'yo ava'ay, mu me boch'o xavalbe ya'ay. Ja' no'ox bat 

ac'o aba ta ilel ta stojol li palee. Bat ac'bo smoton Dios jech chac c'u cha'al yaloj 

ono'ox ta vo'one li Moisese, jech ta sna'ic o jchi'iltactic ti colemot xae —xut. 

La scoltabe smozo banquilal soldado li Jesuse 
(Lc 7.1-10) 

5C'alal i'och ta Capernaum li Jesuse, te ital ta stojol jun banquilal soldado, yu'un tal 

sc'anbe vocol li Jesuse. 

6Jech laj yalbe: —Cajval, ip cha'ay jmozo. Te mochol ta jna yu'un aluben yacan. Toj 

ep ta x'ac'bat svocol —xi. 

7Itac'ov li Jesuse: —Ta xbat jcolta comel —xut. 

8Itac'ov li banquilal soldadoe: —Cajval, mu'yuc tsots cabtel ti vo'ot chabat ta jnae. Ja' 

no'ox alo batel mantal, jech ta xcol o li jmozoe. 

9Li vu'un eq'ue pasbilun no'ox ta mantal, pero oy ta jc'ob ta jpas ta mantal ec li 

soldadoetique. ‘Batan’, me xcut li june, ta xbat cu'un. ‘La' li'i’, me xcut li yane, ta xtal 

cu'un. ‘Paso jech’, me xcut li jmozoe, ta spas cu'un —xi li banquilal soldadoe. 

10C'alal jech laj ya'ay li Jesuse, ch'ayel ic'ot yo'nton. Jech laj yalbe li boch'otic te 

xchi'inoje: —Melel li c'usi chacalboxuque, mu'yuc to bu jech jtaoj junuc jchi'iltic ta 

israelal ti oy lec xch'unojel yo'nton jech chac c'u cha'al li vinic li'i. 

11Chacalboxuc ava'yic, ta yan c'ac'al ta xtalic ep cristianoetic ta sloq'ueb c'ac'al ta 

smaleb c'ac'al ti mu ja'uc jchi'iltic ta israelale. Te chc'ot xchi'inic ta chotlej yo' bu tspas 

mantal Dios li jmoltotactic ta vo'onee, ja' li Abrahame, li Isaaque, xchi'uc li Jacobe. 

12Yan li boch'otic ja' sc'oplal ch-ochic yo' bu tspas mantal Diose ta xjipatic batel ta ic' 

osil. Te chc'ot yoc'ta sbaic o; te xc'uxet o yeic ta scoj li vocole —xi li Jesuse. 

13Li Jesuse jech laj yalbe li banquilal soldadoe: —Batan. Li c'usi ach'unoje ac'o c'otuc 

ta pasel —xut. Jech ta ora no'ox icol o li smozoe. 

La scoltabe smeni' Pedro li Jesuse 
(Mr 1.29-31; Lc 4.38-39) 

14Li Jesuse ibat ta sna li Pedroe; laj yil te mochol ta svayab li smeni' Pedroe, yu'un ip 

cha'ay c'ac'ubel. 

15Li Jesuse la spicbe sc'ob, jech ta ora i'ech' li sc'ac'ubele. Ilic ta svayab, lic 

mac'linvanuc. 

La scolta ep ta chop jchameletic li Jesuse 
(Mr 1.32-34; Lc 4.40-41) 

16C'alal ch'ayem xa'ox c'ac'ale, laj yiq'uic tal ta stojol Jesús ep boch'otic ochem pucuj 

ta yo'ntonic. Li Jesuse ta jujubel no'ox sc'op la stacan loq'uel li pucujetique. La scolta 

noxtoc scotol li jchameletic te yic'ojic tale. 

17Ja' ic'ot o c'usi laj yal li j'alc'op Isaías ta vo'onee. Jech laj yal: “Ja' la sts'ic scotol li 

c'ux jvocoltique; ja' la xcuch scotol li jchameltique”, xi ono'ox. 

Sc'oplal boch'o tsc'an tsts'aclinic li Jesuse 
(Lc 9.57-62) 

18C'alal laj yil Jesús ti joyibtabil yu'un epal cristianoetique, laj yalbe yajchanc'optac ti 

ac'o jelovicuc ta jot nabe. 

19Te ital jun jchanubtasvanej yu'unic, jech laj yalbe li Jesuse: —Cajval, ta jchi'inot 

batel ti buyuc no'ox chabate —xut. 

20Itac'ov li Jesuse: —Li vetetique oy xch'enic; li mutetique oy stasic. Vu'un ti 

Xnich'on cristiano lic'ote mu'yuc bu xu' ta jmochan jba —xi. 

21Te ital jun li boch'o te ono'ox xchi'inoj li Jesuse, jech laj yalbe: —Cajval, coltaun to 

batel yu'un chbat jmuc comel ba'yuc li jtote —xut. 

22Itac'ov li Jesuse: —Ts'aclinun batel. Li boch'otic chamenique te ac'o smuc stuquic li 

boch'otic chcham yu'unique —xi li Jesuse. 

La spajes tsots ic' xchi'uc nab li Jesuse 
(Mr 4.35-41; Lc 8.22-25) 

23I'och batel ta canova li Jesuse; te i'ochic ec li yajchanc'optaque. 

24C'alal chanovic batel ta ba nabe, ta ora ital tsots ic'. Tsots la syuq'uilan li nabe, jech 

imuquilan ta vo' li canovae. Li Jesuse te vayem ta yut canova. 

25Itijat yu'un li yajchanc'optaque, jech laj yalbeic: —Cajval, coltauncutic yu'un li' xa 

chijcham —xutic. 

26Itac'ov li Jesuse: —¿C'u yu'un chaxi'ic? Mu'yuc to lec xch'unojel avo'ntonic —xi. 

Ilic li Jesuse; la spajes li iq'ue xchi'uc li nabe. Jech ich'abi o scotol. 

27Toj labal laj ya'yic li yajchanc'optaque, jech laj yalbe sbaic: —¿Boch'o vinical li'i ti 

c'alal ta ic', c'alal ta nab ta xch'unbat smantale? —xut sbaic. 

Iloq'uesbat pucuj ta yo'nton chib gadara viniquetic 
(Mr 5.1-20; Lc 8.26-39) 

28C'alal ic'otic ta jot nab ta yosilal gadaraetique, te tal taaticuc yu'un chib viniquetic 

ochem pucuj ta yo'ntonic; te iloq'uic ta vombil tonetic ta muquinaltic. Li chibique 

pasemic ta simaron ta jyalel; mu'yuc boch'o tsc'an ta xjelov te ta be. 

29Li chibique tsots laj yaptaic li Jesuse: —Jesús, vo'ot Xnich'onot Dios, ¿c'usi tal apas 

li' ta jtojolcutic? ¿Me yu'un chac'an chavac'bun jvocolcutic ti c'alal muc to ja'uc 

yoraile? —xiic. 

30Oy jtsob epal chitometic te ta xve'ic. 

31Li pucujetique la sc'anbeic vocol li Jesuse, jech laj yalbeic: —Me yu'un 

chatacuncutic loq'uel li'i, ac'o bat ochcuncutic ta yo'nton li chitometic le'e —xiic. 

32—Batanic —x'utatic yu'un li Jesuse. Jech iloq'uic batel ta yo'nton li chib vinique, bat 

ochicuc ta yo'nton li chitometique. Li chitometique i'anilajic yalel ta yalubaltic. Te 

ibalch'ujic yalel ta nab; te ijic'ov scotolic. 

33Li jchabichitometique ixi'ic batel ta anil. Bat yalbeic cristianoetic ta lum li c'usi ic'ot 

ta pasele xchi'uc c'usi ic'ot ta pasel ta stojol li chib viniquetic ti ochem to'ox pucuj ta 

yo'ntonique. 

34Jech scotol jteclum iloq'uic tal, tal staic li Jesuse. C'alal ivulique, laj yalbeic ti 

svocoluc ac'o loc'uc batel ta yosilalique. 

San Mateo 9 

Icol jun vinic aluben yacan 
(Mr 2.1-12; Lc 5.17-26) 

1Jech i'och ta canova li Jesuse. Ijelov ta jot nab; isut batel ta slumal. 

2Te laj yiq'uic tal ta stojol Jesús jun vinic aluben yacan, xq'uechubte'ojic tal xchi'uc 

svayab. C'alal laj yil Jesús ti oy xch'unojel yo'ntonique, jech laj yalbe li jchamele: —

Jnich'on, mu xavat avo'nton. Pasbilot xa perdón yu'un scotol amul —xut. 

3Te oy jayibuc jchanubtasvanejetic, jech la snop ta yo'ntonic: “Li vinic li'i, ta scuy sba 

ta Dios”, xi ta yo'ntonic. 

4Li Jesuse la sna' li c'usi la snop ta yo'ntonique, jech laj yalbe: —¿C'u yu'un ti mu'yuc 

lec c'usi chanop ta avo'ntonique? 

5¿C'usi lec c'un ta alel? ¿Me ja' ti ‘pasbilot xa perdón yu'un amul’ xie, o me ja' ti 

‘lican, xanovan’ xie? 

6Pero ta sventa ac'o ana'ic ti oy jvu'el li' ta banamil sventa ta jpas perdón yu'un mulil, 

vu'un ti Xnich'on cristiano lic'ote, q'uelic me c'usi ta jpas li'i —xut. Jech laj yalbe li 

jchamele: —Lican, ich'o batel avayab, batan ta ana —xut. 

7Jech ta ora ilic li jchamele, ibat ta sna. 

8C'alal laj yilic li epal cristianoetique, ch'ayel ic'ot yo'ntonic. Laj yalbeic slequilal 

Dios ta sventa ti jech yac'oj tal svu'el ta stojol li cristianoetique. 

I'ic'at yu'un Jesús li Mateoe 
(Mr 2.13-17; Lc 5.27-32) 

9C'alal ijelov batel li Jesuse, laj yil jun vinic te chotol ta xchotleb bu ta xac' spatan li 

cristianoetique, Mateo sbi. Jech i'albat yu'un li Jesuse: —Ts'aclinun batel —x'utat. 

Jech ta ora ilic, la xchi'in batel li Jesuse. 

10C'alal te xa'ox oy ta na li Jesuse, te ichotiic ta ti'mexa xchi'uc li yajchanc'optaque. Te 

la stsob sbaic tal ep jtsobpatanetic xchi'uc yantic jpasmuliletic; te jmoj ichotiic ta 

ti'mexa scotolic. 

11C'alal laj yilic li fariseoetic te oyique, jech la sjac'beic li yajchanc'optac Jesuse: —

¿C'u yu'un ta xve' xchi'uc jtsobpatanetic xchi'uc yantic jpasmuliletic li 

jchanubtasvanej avu'unique? —xutic. 

12C'alal laj ya'ay Jesús li c'usi laj yalique, jech laj yalbe: —Li boch'otic tsotsique mu 

xtun yu'unic jpoxtavanej, ja' no'ox li boch'otic ipique. 

13Bat nopo ava'yic c'usi smelol ti jech yaloj Diose: ‘Ja' ta jc'an ti chac'uxubinvanique; 

ma'uc no'ox ta jc'an ti chavac'bicun milbil matanale’, xi. Li vu'une mu ja'uc tal quic' li 

boch'otic tuc' scuyoj sbaique. Ja' tal quic' li jpasmuliletique —xi li Jesuse. 

Ijac'bat Jesús c'u yu'un mu xictaic ixim li yajchanc'optaque 
(Mr 2.18-22; Lc 5.33-39) 

14Te italic ta stojol Jesús li yajchanc'optac Juan j'ac'vanej ta vo'e, jech la sjac'beic li 

Jesuse: —¿C'u yu'un mu xictaic ixim li avajchanc'optac vo'ote, yu'un li vu'uncutique 

xchi'uc li fariseoetique ep ta xquictacutic ixim? —xutic. 

15Itac'ov li Jesuse: —C'alal yorail nupinele, ¿me smelol ta xictaic ixim li yuts' yalaltac 

malalil ti c'alal te to xchi'uquic li malalile? Ta melel ta ono'ox sta yorail ta xpojbatic 

loq'uel li malalile, ja' to xu' ta xictaic ixim. 

16“Jech noxtoc mu'yuc boch'o ta spac'an poco' c'u'il ta ach' manta. Yu'un c'alal ta 

smuts li ach' mantae, yolbaj ta xli' li poco' c'u'ile. 

17Jech noxtoc li ach' ya'lel ts'usube mu'yuc boch'o ta xch'ol ta poco' yav pasbil ta 

nucul, yu'un me jech chich' pasele, ta xjat li yavile; altic chmal o scotol li ya'lel 

ts'usube. Jech noxtoc li yavile mu xa xtun o. Li ach' ya'lel ts'usub ti ta xa xpajube 

tsc'an ch'olel ta ach' yavil. Jech lec ta xcom o xchi'uc li yave xchi'uc li ya'lel ts'usube 

—xi li Jesuse. 

Icha'cuxi stseb Jairo, xchi'uc icol jun ants ti la spicbe sc'u' Jesuse 
(Mr 5.21-43; Lc 8.40-56) 

18C'alal ja'o ta xlo'ilaj li Jesuse, te ital jun banquilal ta nail tsobobbail, vul squejan sba 

ta stojol li Jesuse, jech laj yalbe: —Ja' to icham jtseb. ¿Me mu xa'abulaj xbat avac' 

ac'ob ta sbec'tal, yu'un jech ta xcha'cuxi? —xi. 

19Li Jesuse la xchi'in batel; ibatic xchi'uc yajchanc'optac. 

20Te oy jun ants lajchab (12) xa jabil ip cha'ay tuch'patijel. Te inoch'aj tal ta spat li 

Jesuse; la spicbe yoc snatil c'u'. 

21Jech la snop ta yo'nton: “Ac'o me ja' no'ox ta jpicbe yoc sc'u'e, ta xicol o”, xi. 

22Ijoyij li Jesuse, la sq'uel li antse, jech laj yalbe: —Tseb, junuc avo'nton. Lacol xa ta 

sventa li xch'unojel avo'ntone —xut. Jech ta ora no'ox te icol o li antse. 

23Li Jesuse te ic'ot ta sna li banquilal ta nail tsobobbaile. Laj yil te oy jupanej amaetic; 

ep cristianoetic te xvochetic ta oq'uel. 

24Li Jesuse jech laj yalbe: —Loc'anic, mu'yuc chamen li tsebe; ja' no'ox ta xvay —

xut. C'alal jech laj ya'yique, la stse'intaic li Jesuse. 

25C'alal loq'uemic xa li cristianoetique, i'och batel li Jesuse; la snitbe sc'ob li tsebe, 

jech ta ora ilic. 

26Ta ora ivinaj ta scotol yosilalic ti jech la spas li Jesuse. 

Ijam sat chib ma'satetic 

27C'alal iloc' batel li Jesuse, te nabal ibat chib ma'satetic. Tsots laj yaptaic li Jesuse: —

¡Smomnich'on David, c'uxubinuncutic! —xiic. 

28C'alal ic'ot ta na li Jesuse, te ital ta stojol li chib ma'satetique. Li Jesuse jech la 

sjac'be: —¿Me ach'unojic ti xu' cu'un ta jamboxuc asatique? —xut. —Jch'unojcutic 

Cajval —xi itac'ovic. 

29Li Jesuse la spicbe li satique, jech laj yalbe: —Ta sventa ti jech ach'unojique, jech 

ac'o c'otuc ta pasel —xut. 

30Ta ora ijam li satique. Tsots laj yalbe batel mantal ti mu me boch'o xalbe ya'yique. 

31Pero c'alal isutic batele, c'ot spuquic ta scotol yosilalic. 

Ijam ye jun uma' 

32C'alal ja' to iloq'uic batel li chib ma'satetique, te laj yiq'uic tal ta stojol Jesús jun 

uma' ochem pucuj ta yo'nton. 

33C'alal iloc' li pucuje, lic c'opojuc li vinique. Toj ch'ayel ic'ot yo'ntonic li epal 

cristianoetique, jech laj yalic: —Mu'yuc baq'uin jech xquiltic li' ta Israel —xiic. 

34Pero li fariseoetique, jech laj yalic: —Le'e ta svu'el banquilal pucuj ta sloq'ues 

pucujetic ta yo'nton cristianoetic —xiic. 

Toj ep li c'aoj yu'un Diose 

35Li Jesuse ixanov ta scotol lumetic xchi'uc ta jujun tsobtsobnaetic. Te ichanubtasvan 

ta jujun nail tsobobbail yu'unic. Te la xcholbe ya'yic li Lequil A'yeje, ja' ti yorail xa 

chventainvan li Diose. La scolta noxtoc ep jchameletic xchi'uc c'usiuc no'ox c'ux 

cha'yic. 

36C'alal laj yil Jesús ti ep cristianoetic te stsoboj sbaique, toj abul sbaic laj yil. Yu'un 

jatsa bu tanpuquic jech chac c'u cha'al chijetic ti mu'yuc xchabiele. 

37Jech lic yalbe li yajchanc'optaque: —Ta melel toj ep li c'aoje, pero ja' mu'yuc ep li 

jc'aojetique. 

38Ja' lec c'anbeic vocol li Yajval c'aoje, yu'un ac'o stac batel jc'aojetic yu'un —xut. 

San Mateo 10 

La st'uj lajchab yajchanc'op li Jesuse 
(Mr 3.13-19; Lc 6.12-16) 

1Li Jesuse laj yic' li lajchab (12) yajchanc'ope. Laj yac'be svu'elic ta sloq'uesel 

pucujetic xchi'uc ta scoltael jchameletic xchi'uc c'usiuc no'ox c'ux cha'yic. 

2Li sbiic lajchab yajtacbolaltac Jesuse ja' li'i: Li sbae ja' Simón ti Pedro xchibal sbie; 

xchi'uc Andrés, ja' yits'in li Pedroe; xchi'uc Santiago xchi'uc yits'in, Juan sbi; ja' 

xnich'nab li Zebedeoe, 

3xchi'uc Felipe, Bartolomé, Tomás xchi'uc Mateo ti jtsobpatan to'oxe, xchi'uc 

Santiago xnich'on Alfeo, xchi'uc Lebeo, 

4xchi'uc Simón ti laj to'ox xchi'in li Zeloteetique, xchi'uc Judas Iscariote, ja' ti ts'acal 

to lic yac' ta c'abal li Jesuse. 

Itacatic batel ta xcholel sc'op Dios li lajchabique 
(Mr 6.7-13; Lc 9.1-6) 

5Li lajchabique (12) lic stacan batel li Jesuse, la xchanubtas lec batel, jech laj yalbe: 

“Mu me xa'ochic ta jxoluc sbe li yanlumetique. Mu me xa'ochic ta junuc lum yu'un li 

samariaetique. 

6Ja' no'ox te xabatic ta stojol li jchi'iltactic ta israelale, yu'un ch'ayemic ta be jech chac 

c'u cha'al chijetic. 

7Bat albeic ti yorail xa chventainatic yu'un Diose. 

8Coltaic jchameletic. Cha'cuxesic animaetic. Coltaic boch'o yich'ojic c'a'el chamel. 

Loq'uesic pucujetic ta yo'nton cristianoetic. Amotonic laj cac'boxuc, jech ta matanal 

me xacoltavanic ec. 

9“Mu me xavich' batel ataq'uinic, me c'anal taq'uin, me saquil taq'uin, o me cobre. 

10Mu me xavich' batel anuti'ic sventa be. Mu me xavich' batel cha'lic ac'u'ic xchi'uc 

axonobic xchi'uc anamte'ic. Yu'un li boch'otic ta x'abtejique te ta x'ac'bat sve'elic. 

11“Buyuc no'ox cha'ochic, me ta lumetic, me ta tsobtsobnaetic, q'uelic li boch'o lec 

yo'ntone. Xu' ja' te cha'ochic ta sna, te oyanic o, ja' to me yu'un xa chaloq'uic batel ta 

yan lume. 

12C'alal cha'ochic ta snae, ‘Junuc avo'ntonic’, utic. 

13Me ta melel lec yo'ntonique, ta staic li jun yo'nton chavac'beique; yan me mu'yuc lec 

yo'ntonique, mu me xavac'beic comel. 

14Me oy boch'o mu xayic'oxuque, me mu sc'an xa'ay ac'opique, loc'anic batel ta sna, o 

me ta lum. Lilino comel spucucal avacanic. 

15Melel li c'usi chacalboxuque, c'alal tsta yorail chac' stojol mulil li Diose, ja' ech'em 

tsots stojol smul ta xich' li lum le'e. Ja' jutuc no'ox stojol smul ta xich'ic li lum 

Sodoma xchi'uc li lum Gomorra ta vo'onee., 

Laj yal Jesús ti ta jtatic uts'intaele 

16“A'yo ava'yic, vu'un ta jtacoxuc batel jech chac c'u cha'al chijetic ta stojol oq'uiletic, 

ja' yu'un bijanic me jech chac c'u cha'al orachon ti lec bije. Jech noxtoc muc'uc me 

avo'ntonic jech chac c'u cha'al stsumut. 

17Q'uelo me abaic ta sventa li boch'otic mu xasc'anoxuque. Yu'un chayac'oxuc ta sc'ob 

jchapanvanejetic ta ch'ulna; chayac'boxuc nucul te ta nail tsobobbailetic yu'unic. 

18Ic'bil chabatic c'alal ta stojol ajvaliletic xchi'uc ta stojol muc'tic ajvaliletic, pero 

vu'un ta jcoj, jech xu' te cha'yic o batel jc'oplal, xchi'uc jech xu' te cha'yic o batel 

yanlumetic noxtoc. 

19C'alal cha'ac'atic ta c'abale, mu me xlo'ilaj avo'ntonic ta sventa c'uxi chatac'ovic 

xchi'uc c'usi chavalic. Yu'un c'alal ja'o yorail jech chc'ot ta pasele, te cha'ac'bat ana'ic 

li c'usi chavalique. 

20Mu vo'ocoxuc xa chac'opojic. Ja' xa chc'opoj ta atojolic li Espíritu yu'un Jtotic 

Diose. 

21“Oy xchi'il no'ox sbaic ta voq'uel ta xac' sbaic ta milel. Oy totil no'ox chac' ta milel 

xnich'on. Oy nich'naletic no'ox chlic tscontrain stot sme', chaq'uic ta milel noxtoc. 

22Scotol cristianoetic chopol chayiloxuc ta sventa ti acuchojbicun jbie. Pero li boch'o 

chcuch yu'un c'alal to ta slajebe, ja' ta xcol. 

23Me chataic uts'intael ta junuc lume, batanic ta yan lum. Melel li c'usi 

chacalboxuque, mu'yuc to cuchem avu'unic sq'uelel scotol lumetic li' ta yosilal Israel 

c'alal chital vu'un ti Xnich'on cristiano lic'ote. 

24“Li jun jchanvune mu ja'uc jeloven yu'un li jchanubtasvanej yu'une. Jech noxtoc li 

mozoe mu ja'uc jeloven yu'un li yajvale. 

25Li jchanvune xu' no'ox me sta jech chac c'u cha'al li jchanubtasvanej yu'une. Jech ec 

li mozoe xu' no'ox me sta jech chac c'u cha'al li yajvale. Vu'un li totilun ta jbej na 

ya'yele, ‘Pucujot’, xi jc'oplal, ¡buuc xa vo'oxuc li jnich'naboxuque! 

Ja' tsc'an ta jxi'tic li Diose 
(Lc 12.2-9) 

26“Ja' yu'un mu me xaxi'ic yu'un li cristianoetic le'e. Yu'un mu'yuc c'usi mucul chcom 

ti mu xvinaje; mu'yuc c'usi nac'al chcom ti mu'yuc boch'o tsna' oe. 

27Li c'usi laj calboxuc atuquique, alic batel ta jamal. Li c'usi laj ava'ay ta 

achiquinique, puquic batel ta stojol scotolic. 

28Mu me xaxi'ic yu'un li boch'o ta smil abec'talique, yu'un li ach'ulelique mu xu' ta 

smil. Ja' lec ja' xaxi'ic yu'un li Boch'o xu' yu'un ta smil abec'talic xchi'uc ach'ulelic ta 

muc'ta c'oq'ue. 

29“Xana'ic ti jun centavo no'ox stojol ta cha'cot li bic'tal mutetique. Pero me jcotuc mu 

xbaj yalel ta banamil me mu jechuc tsc'an li Jtotique. 

30Li vo'oxuque c'alal ta stsotsil ajolic lec atbil. 

31Ja' yu'un mu me xaxi'ic. Yu'un vo'oxuc ech'em tsots ac'oplalic jech chac c'u cha'al li 

bic'tal mutetique. 

32“Li boch'o jamal chalic ta stojol cristianoetic ti xch'unojbicun jc'ope, ja' no'ox jech 

ec li vu'une jamal chcal ta stojol Jtot te ta vinajel. 

33Yan li boch'o chismucun ta yo'ntone, ja' no'ox jech ta jmuc ta co'nton ec ta stojol li 

Jtot te ta vinajele. 

Vu'un ta jventa chlic scontrain sbaic li cristianoetique, xi li Jesuse 
(Lc 12.51-53; 14.26-27) 

34“Mu me xanopic ti yu'un tal cac' co'lajuc yo'ntonic li cristianoetic li' ta banamile. 

Mu yu'unuc tal cac' co'lajuc yo'ntonic; vu'un ta jventa chlic scontrain sbaic. 

35Vu'un ta jventa chlic scontrain sbaic jun vinic xchi'uc stot, xchi'uc chlic scontrain 

sme' li tsebe, xchi'uc chlic scontrain sme'el'alib li alibale. 

36Te no'ox chlic scontrain sbaic ta snailal stuquic. 

37“Li boch'o toj tsots sc'oplal cha'ay stot sme' ti ja' mu tsotsuc lec jc'oplal cha'ay li 

vu'une, mu xu' yu'un chists'aclinun. Li boch'o toj tsots sc'oplal cha'ay squerem, o me 

stseb, ti ja' mu'yuc lec tsots jc'oplal cha'ay li vu'une, mu xu' yu'un chists'aclinun 

noxtoc. 

38Li boch'o mu sc'an xq'uech scruz, yu'un ac'o sts'aclinun batele, mu xu' chixchi'inun. 

39Li boch'o ja' no'ox tsc'an ti cuxule, ja' chch'ayes li xcuxlejale. Yan li boch'o vu'un ta 

jventa chac' ch'ayuc li xcuxlejal li' ta banamile, ja' ta xcuxi. 

Chich' smoton li boch'otic chtunic yu'un Diose 
(Mr 9.41) 

40“Li boch'o chayich'oxuc ta muq'ue, ja' vu'un chiyich'un o ta muc'. Li boch'o 

chiyich'un ta muq'ue, ja' ta xich' o ta muc' li Boch'o la stacun tale. 

41Li boch'o ta xich' ta muc' jun j'alc'op yu'un Dios, yu'un sna' ti ja' jun j'alc'ope, ja' 

jech chich' smoton jech chac c'u cha'al li j'alc'ope. Li boch'o ta xich' ta muc' jun vinic 

ti tuc' yo'ntone, ja' jech chich' smoton jech chac c'u cha'al li boch'o tuc' yo'ntone. 

42Li boch'o ta xac'be jun no'ox vaso siquil vo' yuch' li boch'o biq'uit ta sventa ti vu'un 

chists'aclinune, melel chacalboxuc, mu xch'ay li smotone”, xi li Jesuse. 

San Mateo 11 

Ital sc'opanic Jesús li yajchanc'optac Juan j'ac'vanej ta vo'e 
(Lc 7.18-35) 

1C'alal ilaj yo'nton ta yalbel mantal yajchanc'optac li Jesuse, iloc' batel, ibat 

chanubtasvanuc, bat yal sc'op Dios ta lumetic yu'unic. 

2C'alal laj ya'ay c'usitic tspas Cristo li Juan te tiq'uil ta chuquele, la stac tal jayibuc 

yajchanc'optac. 

3Jech vul sjac'beic li Jesuse: —¿Me vo'ot ti sc'oplal ono'ox chatale, o me ta to 

jmalacutic yan? —xutic vulel li Jesuse. 

4Itac'ov li Jesuse: —Bat albeic Juan scotol li c'usitic chavilic, li c'usitic chava'yic li'i. 

5Li ma'satetique ta xilic xa osil. Li coxoetique ta xanovic xa. Li jc'a'el chameletique 

icolic xa. Li boch'otic macal to'ox xchiquinique ijam xa xchiquinic. Li animaetique 

icha'cuxiic xa. Li me'onetique icholbat xa ya'yic li Lequil A'yeje. 

6Xcuxet no'ox yo'nton li boch'o mu xlo'ilaj yo'nton cu'une, utic c'otel li Juane —

x'utatic yu'un li Jesuse. 

7C'alal ta xa'ox xbatique, li Jesuse lic yalbe ya'yic sc'oplal Juan li cristianoetic te 

oyique, jech laj yal: “C'alal la'ayic ta xocol banamile, ¿c'usi ay aq'uelic? ¿Me ja' no'ox 

ay aq'uelic jtec' aj ta ti' uc'um ti xne'et no'ox ta iq'ue? 

8¿C'usi ay aq'uelic cha'e? ¿Me ja' ay aq'uelic jun vinic ti bats'i lequic sc'u' spoq'ue? 

Mo'oj. Li boch'otic lequic sc'u' spoq'ue ja' li boch'otic te oyic ta sna ajvaliletique. 

9¿C'usi ay aq'uelic? ¿Me mu ja'uc ay aq'uelic jun j'alc'op? Chacalboxuc ava'yic, ta 

melel ja' jun j'alc'op; ja' xjelov tsatsal yabtel jech chac c'u cha'al li yantic 

j'alc'opetique. 

10Yu'un jech ono'ox ts'ibabil sc'oplal ta sc'op Dios: ‘A'yo ava'ay, ba'yuc ta xjelov 

avu'un li j'almantal ta jtac batele; ja' ta sjambot abe’, xi ono'ox ts'ibabil sc'oplal. 

11Melel li c'usi chacalboxuque, ta scotol li cristianoetic ijelovic xae, mu'yuc boch'o 

jech muc' sc'oplal jech chac c'u cha'al li Juan j'ac'vanej ta vo'e. Pero li boch'o chac' sba 

ta ventainel yu'un Diose, ac'o me mu'yuc tsots yabtel, ja' xjelov sc'oplal jech chac c'u 

cha'al li Juane. 

12“C'alal lic stsac yabtel li Juan j'ac'vanej ta vo'e xchi'uc c'alal to tanae, li ventainel 

yu'un Diose tsots chich' uts'intael. Li boch'o ch-uts'intavanique tsc'an tscontrainic ta 

persa li ventainel yu'un Diose. 

13Scotol li mantaletic xchi'uc li c'usitic ts'ibabil yu'un j'alc'opetique ja' chalbe sc'oplal 

ti chtal li ventainel yu'un Diose, ja' to ic'ot ta pasel c'alal ital li Juan j'ac'vanej ta vo'e. 

14Li boch'otic ta xch'unic jeche, chlic sna'ic ti ja' xq'uexol Elías li Juan ti sc'oplal 

ono'ox chtale. 

15Li boch'o oy xchiquine ac'o snopbe lec smelol. 

16“¿C'usi xu' ta jco'oltsan o li cristianoetic li' ta orae? Ja' jechic jech chac c'u cha'al 

ololetic ti te chotajtic chtajinic ta ch'ivit, ti jech chalbe xchi'ilique: 

17‘La jupanbotcutic ama, pero muc xa'ac'otajic. C'alal li'oc'cutic ta scoj ti oy boch'o 

icham cu'uncutique, muc xavat avo'ntonic noxtoc’, xiic. 

18Yu'un c'alal ital li Juane, muc xaxchi'inoxuc ta ve'el, ta uch'bajel. ‘Ochem pucuj ta 

yo'nton’, xachiic. 

19C'alal lital, vu'un ti Xnich'on cristiano lic'ote, la jchi'inoxuc ta ve'el, ta uch'bajel, 

pero jech laj avalic noxtoc: ‘Q'uelavil, toj ech'em xve', toj ech'em xuch' ya'lel ts'usub. 

Lec chil sbaic xchi'uc jtsobpatanetic xchi'uc yan jpasmuliletic’, xachiic noxtoc. Pero li 

boch'o bije ta xvinaj ta sventa yabtel”, xi li Jesuse. 

Toj abul sba li boch'o muc sutes yo'ntonique 
(Lc 10.13-15) 

20Li Jesuse tsots lic sc'opan li lumetic ti bu la spas ep sq'uelubiltac stsatsale, yu'un 

muc scomtsanic li c'usitic chopol tspasique. Jech laj yalbe: 

21“¡Toj abul aba, lum Corazín! ¡Toj abul aba, lum Betsaida! Ti lajuc yilic la jpas 

sq'uelubil jtsatsal ec li yanlum cristianoetic te nacajtic ta lum Tiro xchi'uc ta lum 

Sidón ta vo'one jech chac c'u cha'al laj avilic la jpas li' ta atojolic li vo'oxuque, la sutes 

yo'ntonic yu'un smulic, la slapic c'u'il sventa at-o'nton, xchi'uc la sbon sbaic ta tanil 

c'oc' ti jechuque. 

22Ja' yu'un chacalboxuc, c'alal tsta sc'ac'alil ta xchapanvan li Diose, ja' jutuc stojol 

smul chich' li yanlum cristianoetic te nacajtic ta Tiro xchi'uc ta Sidón ta vo'onee. Li 

vo'oxuque ech'em tsots chavich' stojol amulic. 

23Li vo'ote Capernaum, ¿me chacuy ti chatoy batel c'alal ta vinajele? Mu'yuc. C'alal to 

ta yavil animaetic chavich' jipel yalel. Lajuc yilic la jpas sq'uelubil jtsatsal ta stojolic 

ec li lum Sodoma jech chac c'u cha'al laj yich' pasel te ta atojole, te to oy o tana li lum 

Sodoma ti jechuque. 

24Ja' yu'un chacalboxuc ava'yic: C'alal tsta sc'ac'alil ta xchapanvan li Diose, ja' jutuc 

stojol smul chich' li lum Sodomae. Li vo'ote ech'em tsots chavich' stojol amul”, xi li 

Jesuse. 

“La'ic ta jtojol, jech chacux avo'ntonic”, xi li Jesuse 
(Lc. 10.21-22) 

25Lic sc'opan Dios li Jesuse, jech laj yal: “Tati, vo'ot yajvalot li vinajel banamile. 

Colaval ti muc xavac'be ya'yic smelol c'usi laj cal xchi'uc c'usi la jpas li boch'otic 

bijique xchi'uc li boch'otic lec sna' yalojique. Ja' no'ox laj avac'be ya'yic smelol li 

boch'otic ja' jechic jech chac c'u cha'al ololetique. 

26Lec oy Tati, yu'un jech la sc'an avo'nton”, xi. 

27Jech lic yal yan velta li Jesuse: “Scotol li c'usitic oye, yac'ojbun ta jc'ob li Jtote. 

Mu'yuc boch'o yan sna'be c'u x'elan yo'nton li Nich'onile, ja' no'ox sna' stuc li Totile. 

Ja' no'ox jech ec li Totile, mu'yuc yan boch'o sna'be c'u x'elan yo'nton, ja' no'ox sna' li 

Nich'onile, xchi'uc ja' no'ox tsna'ic ec li boch'otic ta x'ac'bat sna'ic yu'un li Nich'onile. 

28La'ic ta jtojol acotolic, vo'oxuc ti lubenoxuc yu'un li tsatsal abtele xchi'uc li alal 

icatsile, vu'un ta xcac' acux avo'ntonic. 

29Ja' cuchic li icatsil cu'une, ja' chanic c'u x'elan co'nton yu'un toj lec co'nton, biq'uit 

cac'oj jba. Me jech chapasique, jech cux xi avo'ntonic. 

30Yu'un li abtel cu'une, mu'yuc tsots ta pasel, li icatsil cu'une, mu'yuc ol ta cuchel”, xi 

li Jesuse. 

San Mateo 12 

Li yajchanc'optac Jesuse la sc'asic jutuc trigo xc'uxic ta sc'ac'alil chcux yo'ntonic 
(Mr 2.23-28; Lc 6.1-5) 

1Ta sc'ac'alil le'e, te ijelov ta be ta trigoaltic li Jesuse. Ja'o sc'ac'alil cuxub-o'ntonal. Li 

yajchanc'optaque ivi'najic, jech te la sc'asic jaylicuc trigo, la sju' xc'uxic. 

2Pero li fariseoetique laj yilic, jech laj yalbeic li Jesuse: —Q'uelavil li 

avajchanc'optaque, ta spasic c'usi mu stac' jpastic ta sc'ac'alil ta jcux co'ntontic —

xutic. 

3Itac'ov li Jesuse: —¿Me mu aq'uelojicuc ta sc'op Dios c'usi la spas David ti c'alal 

ivi'najic xchi'uc li xchi'iltac ta xanubale? 

4Te i'och ta sna li Diose, ja' la sve'ic li pan te oy ta ba mexa ta stojol Diose. Ac'o me 

yaloj Dios ti ja' no'ox xu' tsve'ic li paleetique, pero la sve'ic xchi'uc xchi'iltac li 

Davide. 

5Jech noxtoc aq'uelojic ta sc'op Dios c'usi la spasic ta ch'ulna ta sc'ac'alil ta jcux 

co'ntontic li paleetique, te ono'ox ta x'abtejic o, pero mu'yuc la sta smulic ti jech la 

spasique. 

6Chacalboxuc ava'yic, oy c'usi ti xjelov sc'oplal li' oy ta atojolique, ja' mu sta jech 

sc'oplal li ch'ulnae. 

7Ava'ibeicuc smelol ti jech yaloj Diose: ‘Ja' ta jc'an ti chac'uxubinvanique. Ma'uc ta 

jc'an li milbil matanale’, xie, mu xatic'beic smul boch'o mu'yuc smul ti jechuque. 

8Yu'un vu'un ti Xnich'on cristiano lic'ote, vu'un Yajvalun li sc'ac'alil ta jcux 

co'ntontique —xi li Jesuse. 

Icol jun vinic xmoch'oj sba jun sc'ob 
(Mr. 3.1-6; Lc. 6.6-11) 

9Ijelov batel li Jesuse. Te i'och ta nail tsobobbail yu'unic. 

10Te oy jun vinic xmoch'oj sba jun sc'ob. Te lic sjac'beic Jesús jayibuc fariseoetic, 

yu'un tsq'uelic me xu' ta stabeic o smul: —¿Me xu' chijcoltavan ta sc'ac'alil ta jcux 

co'ntontique? —xutic. 

11Itac'ov li Jesuse: —Me oy boch'o junucal avu'unic ta xbalch'uj yalel ta yut vomlum 

xchij ta sc'ac'alil ta jcux co'ntontique ¿me mu chbat aloq'uesic tal? 

12¿Me mu ja'uc xjelov sc'oplal li cristianoe? ¿Me mu ja'uc xcom sc'oplal li jcot chije? 

Ja' yu'un, xu' ta jpastic c'usi lec ta sc'ac'alil ta jcux co'ntontic —xi li Jesuse. 

13Li Jesuse jech laj yalbe li vinique: —Xach'o li ac'obe —xut. La xach' li sc'obe, ta 

ora ilecub jech chac c'u cha'al li jun sc'obe. 

14Iloq'uic batel li fariseoetique, bat xchapanic c'u x'elan xu' ta smilic li Jesuse. 

Ja' t'ujbil ta yajtunel Dios li Jesuse 

15Li Jesuse la sna' li c'usi tsnopique, jech iloc' batel. Ep cristianoetic la xchi'inic batel. 

La scolta scotol li jchameletic te oyique. 

16Tsots laj yalbe batel ti mu me spucbeic batel sc'oplale. 

17Ja' ic'ot o ti jech ono'ox laj yal li j'alc'op Isaías ta vo'onee: 

18“Li'i, ja' cajtunel, ja' li boch'o t'ujbil cu'une. Lec jc'anoj, xcuxet no'ox co'nton yu'un. 

Laj xa cac'be yich' li espíritu cu'une. Ja' chtal xchapan li jujun lume. 

19Mu sliques c'op, mu tsotsuc chc'opoj. Muc c'alaluc to ta xoraltic xvinaj li sc'ope. 

20Mu ja'uc chtal xcha'c'as li aj ti voch'em xae, mu ja'uc chtal stu'p li mecha ti chtu'p 

xae, ja' chac'be spas canal li tuq'uil chapanel chaq'ue. 

21Li yanlumetique ja' no'ox ta smalaic ec ti chcolic ta sventae”, xi li Diose, xi ono'ox li 

Isaiase. 

Sc'oplal boch'o chopol chc'opoj ta stojol Ch'ul Espíritu 
(Mr 3.20-30; Lc 11.14-23; 12.10) 

22Te laj yiq'uic tal ta stojol Jesús jun vinic ochem pucuj ta yo'nton. Ja' ma'sat xchi'uc 

uma' noxtoc. Icol yu'un li Jesuse, ic'opoj xchi'uc ijam sat. 

23Toj ch'ayel ic'ot yo'ntonic li epal cristianoetique. Jech laj yalbe sbaic: “¿Me ja' li 

smomnich'on David ti sc'oplal ono'ox chtale?”, xiic. 

24Pero c'alal laj ya'yic li fariseoetique, jech laj yalic: “Li vinic li'i, ta svu'el banquilal 

pucuj ta sloq'ues pucujetic ta yo'nton li cristianoetique”, xiic. 

25Li Jesuse la sna' li c'usi la snopique, jech laj yalbe: “Me ta svoq'uilan sbaic yajvaltac 

jun banamile, ta soquic o. Me ta scontrain sbaic yajvaltac jun lume, xchi'uc me ta 

scontrain sbaic yajvaltac jun nae, ta soquic noxtoc. 

26Ja' no'ox jech ec li Satanase, me ta scontrain xchi'ile, mu xu' yu'un ta spas mantal me 

jech ta spase. 

27Ti ja'uc ta svu'el banquilal pucuj ta jloq'ues pucujetic jech chac c'u cha'al 

chavalique, ¿boch'o ta sventa ta sloq'uesic pucujetic avajchanc'optaquic ec ti 

jechuque? Li avajchanc'optaquique xu' ja' chc'ot ta jchapanvanej avu'unic. 

28Li vu'une ta sventa espíritu yu'un Dios ta jloq'ues li pucujetique, jech ta xvinaj o ti li' 

xa tspas mantal ta atojolic li Diose. 

29“¿Boch'o xu' yu'un ta x'och ta sna jun tsatsal vinic sventa chelc'anbe c'usi oy yu'un ti 

me muc ba'yucuc ta xchuc li vinique? Me la xchuc ba'yuque ja' to jech xu' ta xelc'anbe 

li c'usi oy yu'une. 

30“Li boch'o mu'yuc li' oy ta jtojole, yu'un xa chiscontrainun o. Li boch'o mu 

xixchi'inun ta tsobvaneje, yu'un ja' jsoquesvanej. 

31“Ja' yu'un chacalboxuc ava'yic, scotol li c'usi chopole, xchi'uc li boch'o chopol 

chc'opoj ta stojol Diose, oy to perdón. Yan li boch'o chopol chc'opoj ta stojol Ch'ul 

Espiritue mu'yuc xa perdón o. 

32Li boch'o chopol chc'opoj ta jtojol, vu'un ti Xnich'on cristiano lic'ote, ta to spasbatic 

perdón. Pero li boch'o chopol chc'opoj ta stojol Ch'ul Espiritue mu'yuc ta spasbatic o 

perdón, me ja'uc li' ta banamil, me ja'uc ta sbatel osil”, xi li Jesuse. 

Ta sat chcotquintic c'u x'elan li te'e 
(Lc 6.43-45) 

33“Ta sat chavotquinic c'u x'elan li te'e. Me lec li te'e, lec sat chac'. Me chopol li te'e, 

chopol sat chac'. 

34¡Ja' achi'ilic orachon! ¿C'u x'elan xu' lec chac'opojic ti chopoloxuc ono'oxe? Yu'un li 

c'usi oy ta avo'ntonique ja' jech chloc' ta aveic. 

35Li lequil vinique ja' chloc' tal ta ye li c'usi lec oy ta yo'ntone. Yan li chopol vinique 

ja' chloc' tal ta ye li c'usi chopol oy ta yo'ntone. 

36Ja' yu'un chacalboxuc ava'yic, ti c'u yepal mu'yuc stu c'usi chavalique ta ono'ox xc'ot 

avich'ic jac'bel ti c'alal tsta yorail ta xchapanvan li Diose. 

37Yu'un ta sventa ac'opic xu' lec cha'ilatic, ta sventa ac'opic xu' chbat atoj amulic”, xi 

li Jesuse. 

Li chopol cristianoetique ja' no'ox tsc'an tsq'uelbeic sq'uelubil stsatsal li Jesuse 
(Mr 8.12; Lc 11.29-32) 

38Te itac'ovic jayibuc fariseoetic xchi'uc jchanubtasvanejetic yu'unic. Jech laj yalbeic 

li Jesuse: —Jchanubtasvanej, chac jq'uel ca'icutic sq'uelubil li avu'ele —xutic. 

39Itac'ov li Jesuse: —Li chopol cristianoetique xchi'uc ti mu junuc yo'ntonique tsc'an 

ta sq'uelic sq'uelubil. Pero mu'yuc ta x'ac'bat yilic. Ja' no'ox ta x'ac'bat yilic jech chac 

c'u cha'al ic'ot ta pasel ta stojol li j'alc'op Jonase. 

40Jech chac c'u cha'al te tiq'uil ta xch'ut muc'ta choy oxib c'ac'al xchi'uc oxib ac'ubal li 

Jonase, ja' no'ox jech ec vu'un ti Xnich'on Cristiano lic'ote, oxib c'ac'al xchi'uc oxib 

ac'ubal ta ximucat. 

41C'alal tsta yorail chapanele, ta xliquic li cristianoetic ta Ninivee, ja' chc'otic jech 

chac c'u cha'al jchapanvanej yu'unic li cristianoetic li'i, ja' ta xalic c'u x'elan chcomic. 

Yu'un li niniveetique la sutes yo'ntonic ti c'alal icholbatic sc'op Dios yu'un li Jonase. 

A'yo ava'yic, ja' li' oy ta atojolic li boch'o xjelov yabtel jech chac c'u cha'al li Jonase. 

42Jech noxtoc li ajvalil ants ta Sure, ja' chc'ot ta jchapanvanej yu'un noxtoc li 

cristianoetic li'i ti c'alal tsta yorail chapanele. Yu'un li stuque nom ilic tal ti c'alal ital 

ya'ibe c'u x'elan sbijil li Salomone. Pero li boch'o li' oy ta atojolique, ja' ech'em sbijil 

jech chac c'u cha'al li Salomone. 

Xu' tsut tal ta yo'nton cristiano li pucuje 
(Lc 11.24-26) 

43“C'alal ta xloc' ta yo'nton cristiano li pucuje, ta xbat ta xocol banamil, chbat sa' bu ta 

xcux yo'nton, pero mu sta. 

44Jech chlic yal ta yo'nton: ‘Ja' lec ta xisut batel ti bu liloc' tale’, xi. C'alal chc'ote, 

xocol chc'ot sta, lec mesbil, lec chapanbil. 

45Jech chbat sa' tal yan vucub xchi'iltac ti bu x'ech' to xchopolilique. Scotol chtal 

ochicuc ta yo'nton li vinique, te chnaquiic o. Li vinique yo'to ech'em tsoc batel jech 

chac c'u cha'al ta ba'yuque. Ja' jech chc'ot ta pasel ta atojolic ec, vo'oxuc ti li' to 

oyoxuc ta banamil ta orae —xi li Jesuse. 

Sc'oplal sme' xchi'uc xchi'iltac li Jesuse 
(Mr 3.31-35; Lc 8.19-21) 

46C'alal ja'o chchi'in ta lo'il cristianoetic li Jesuse, te ivulic ta amac' sme' xchi'uc 

xchi'iltac, yu'un tsc'an ta sc'opanic li Jesuse. 

47Oy jun boch'o tal yalbe li Jesuse: —Te oyic ta amac' ame' xchi'uc achi'iltac, yu'un 

tsc'an ta sc'opanicot —xut. 

48Itac'ov li Jesuse: —¿Me xana'ic boch'o ta melel li jme' xchi'uc li jchi'iltaque? —xi. 

49La xbechc'obta batel li yajchanc'optaque, jech laj yal: —Li'i ja' jme', ja' jchi'iltac 

c'otem. 

50Yu'un scotol li boch'o ja' ta spasic c'usi tsc'an yo'nton li Jtot te oy ta vinajele, ja' 

quits'inab, ja' quixlaltac, xchi'uc ja' jme' chc'otic —xi li Jesuse. 

San Mateo 13 

Lo'il sventa jts'untrigo 
(Mr 4.1-9; Lc 8.4-8) 

1Te no'ox ta sc'ac'alil iloc' batel ta na li Jesuse, ibat chotluc ta ti'nab. 

2Te la stsob sbaic tal ta stojol epal cristianoetic, jech i'och ta canova te ta ba vo' li 

Jesuse. Li cristianoetique te ichotiic ta ti'nab scotolic. 

3Li Jesuse ep c'usitic laj yalbe, ep c'usitic la sloc'tabe ta lo'il, jech laj yal: “A'yo 

ava'yic, oy iloc' batel jts'untrigo. 

4C'alal la svij li strigoe, oy jaybej ic'ot ta be. Te ital mutetic la sbiq'uic batel. 

5Oy jaybej ic'ot ta tontic ti bu mu'yuc pim slumale. Ta ora ijulij, yu'un mu'yuc pim 

sbanamilal. 

6C'alal iq'uepe ic'anub, jech itaquij, yu'un mu'yuc nat yalem yisim. 

7Oy jaybej ic'ot ta ch'ixtic. C'alal ich'i li ch'ixe, inet'at, jech te ic'oxib o. 

8Oy jaybej ic'ot ta lequil banamil. Ja' lec laj yac' sat. Oy laj yac' vo'vinic (100) ta bej, 

oy laj yac' oxvinic (60) ta bej, oy laj yac' lajuneb xcha'vinic (30) ta bej jujulic. 

9Li boch'o oy xchiquine ac'o snopbe smelol”, x'utatic yu'un li Jesuse. 

C'u yu'un ta puru lo'il c'op ic'opoj li Jesuse 
(Mr 4.10-12; Lc 8.9-10) 

10Li yajchanc'optaque inopajic batel, jech la sjac'beic li Jesuse: —¿C'u yu'un ti ta lo'il 

c'op no'ox chac'opan li cristianoetique? —xutic. 

11Itac'ov li Jesuse: —Yu'un li vo'oxuque ac'biloxuc xa ana'ic c'u x'elan chventainvan li 

Diose, ja' ti mu'yuc to'ox boch'o sna'e, pero li yantique mu x'ac'bat sna'ic. 

12Yu'un li boch'otic staojic xae, ta to x'ac'batic yan, jech ta x'ayin ep yu'unic. Yan li 

boch'o mu'yuc staoje, ta xpojbat sutel ti c'u yepal staoj xa'ox jutuque. 

13Ja' yu'un ja' no'ox ta jloc'tabe ta lo'il. Yu'un altic ti chililanique; mu xich'ic ta muc'. 

Altic ti cha'yilanique; mu xa'ibeic smelol, mu xc'ot ta yo'ntonic. 

14Yu'un ja' ic'ot o c'usi la sts'iba li j'alc'op Isaías ta vo'onee: ‘Chava'yilan ta achiquinic, 

pero mu xc'ot ta avo'ntonic. Chavililan ta asatic, pero mu xava'ibeic smelol. 

15Yu'un stsatsubtasoj yo'ntonic li jun lum li'i. Toj tsots ta a'yel cha'yic, smuts'oj o 

satic, yu'un jech mu me xilic, jech mu xa'yic ta xchiquinic, jech mu xc'ot ta yo'ntonic, 

jech mu sutes yo'ntonic, yu'un jech mu me xcolic o cu'un’, xi li Diose, xi ono'ox li 

Isaiase. 

16“Yan li vo'oxuque xcuxet no'ox avo'ntonic, yu'un toj lec li asatique jech laj avilic, 

yu'un toj lec li achiquinique jech laj ava'yic. 

17Melel li c'usi chacalboxuque, oy ep j'alc'opetic ta vo'one xchi'uc li boch'otic tuc' 

yo'ntonique tsc'an chilic ec li c'usi chavilique, pero muc xilic. Tsc'an cha'yic ec li c'usi 

chava'yique, pero muc xa'yic —xi li Jesuse. 

Smelol lo'il ta sventa jts'untrigo 
(Mr 4.13-20; Lc 8.11-15) 

18“Ja' yu'un li vo'oxuque a'ibeic me lec smelol li lo'il laj cal ta sventa li jts'untrigoe: 

19Scotol li boch'o cha'yic ti oy ventainel yu'un Diose, pero ti mu xa'ibeic lec smelole, 

ta ora ta xtal li pucuje, ta xtal spojbe loq'uel ta yo'ntonic. Le'e ja' jech smelol li bec' 

trigo ic'ot ta bee. 

20Yan li bec' trigo ic'ot ta tontique ja' senyail li boch'otic cha'yic sc'op Diose, ti xcuxet 

no'ox yo'ntonic chch'unic ta orae, 

21pero mu'yuc lec yisim ta yo'ntonic, jech jayibuc no'ox c'ac'al te oy. C'alal ta xich'ic 

vocol, chich'ic uts'intael ta sventa li sc'op Diose, toj chibajel chc'ot yo'ntonic. 

22Li bec' trigo ic'ot ta ch'ixtique, ja' senyail li boch'otic cha'yic sc'op Dios ti ja' no'ox 

batem yo'ntonic yu'un li c'usitic oy li' ta banamile ti ja' lo'labilic yu'un li sc'ulejalique, 

jech te net'bil chc'ot o li sc'op Dios ya'yojique. Jech mu satin o. 

23Yan li bec' trigo ic'ot ta lequil banamile, ja' senyail li boch'otic cha'yic li sc'op 

Diose, ti cha'ibeic lec smelole, jech ta xac' lec sat. Oy ta xac' vo'vinic (100) ta bej, oy 

ta xac' oxvinic (60) ta bej, oy ta xac' lajuneb xcha'vinic (30) ta bej jujulic”, xi li 

Jesuse. 

Lo'il sventa trigo xchi'uc chopol jobel 

24Li Jesuse laj yal yan lo'il noxtoc. Jech laj yal: “Ti c'u x'elan chventainvan li Diose, 

ja' jech chac c'u cha'al jun vinic bat sts'un lequil bec' trigo ta yosil. 

25Pero c'alal ja'o chvay scotolique, ital li yajcontrae la sts'un comel chopol jobel te yo' 

bu la sts'un li strigoe. C'alal la sts'un comele, ibat. 

26C'alal ich'i li trigoe, laj yac' sat. Ja' to te ivinaj li chopol jobele. 

27Li yaj'abteltac yajval osile jech la sjac'beic li yajvalique: ‘Cajval, ¿me muc puru 

bats'i trigouc laj ats'un ta avosile? ¿Bu ital li chopol jobel te ch'ieme?’, xutic. 

28Itac'ov li yajval osile: ‘Le'e ja' cajcontra la sts'un’, xi. Li yaj'abteltaque jech laj yalic: 

‘¿Me chac'an chbat jbulcutic loq'uel?’, xut li yajvalique. 

29Itac'ov: ‘Mo'oj, naca me te capal chloc' avu'unic li bats'i trigoe. 

30Te jmoj ac'o ch'iuc xcha'chopal c'alal to tsta yorail chich' tuch'el. C'alal yorail chich' 

tuch'ele, jech chcalbe li jtuch'trigoetic cu'une: Ja' tsobic ba'yuc li chopol jobele. 

Chuquic lec ta jujuchuc sventa chich' chiq'uel. Ja' ts'acal xatsobic li jtrigoe, tiq'uic 

ochel ta snail cu'un, xcut’, xi li yajval osile”, xi li Jesuse. 

Lo'il sventa bec' mostaza 
(Mr 4.30-32; Lc 13.18-19) 

31Laj yal yan lo'il noxtoc li Jesuse, jech laj yal: “Ti c'u x'elan chlic ventainvanuc li 

Diose, ja' jech chac c'u cha'al bec' mostaza ti tsts'un ta yosil jun vinique. 

32Li bec' mostazae ja' biq'uit ta scotol li yantic ts'unubiletique, pero c'alal chch'ie ja' 

muc' chc'ot ta scotol li yantic itajetique. Lec jpets ta te' chbat, te chtal mutetic, chtal 

spas stasic ta sc'obc'ob”, xi li Jesuse. 

Lo'il sventa svolesubil xch'ut pan 
(Lc 13.20-21) 

33Laj yal yan lo'il noxtoc li Jesuse, jech laj yal: “Ti c'u x'elan chventainvan li Diose, 

ja' jech chac c'u cha'al svolesubil xch'ut pan. C'alal tscap ta vucub cuartiya arina li 

antse, lec chvol o xch'ut scotol”, xi li Jesuse. 

Ta puru lo'il c'op ic'opoj li Jesuse 
(Mr 4.33-34) 

34Li Jesuse ta puru lo'il c'op la sc'opan li cristianoetique. C'alal me mu'yuc lo'il c'ope, 

mu'yuc ichanubtasvan. 

35Yu'un ja' ic'ot o c'usi laj yal li yaj'alc'op Dios ta vo'onee. Jech laj yal: “Ta puru lo'il 

c'op chic'opoj. Ja' ta xcal li c'usitic mu'yuc ya'yojic c'alal lic meltsajuc tal li banamile”, 

xi ono'ox. 

Li Jesuse laj yalbe smelol li trigo xchi'uc chopol jobele 

36Li Jesuse la sc'opan comel li epal cristianoetique, i'och ta yut na. Jech lic jac'batuc 

yu'un li yajchanc'optaque: —Albun ca'icutic c'usi smelol li lo'il sventa chopol jobel ti 

laj yich' ts'unel ta osil laj avale —xutic. 

37Itac'ov li Jesuse: —Li boch'o la sts'un li bats'i trigoe, ja' vu'un ti Xnich'on cristiano 

lic'ote. 

38Li osile ja' scotol li banamile. Li bats'i trigoe ja' li xnich'nab Diose. Yan li chopol 

jobele ja' li xnich'nab pucuje. 

39Li cajcontra ti la sts'un li chopol jobele, ja' li pucuje. Li yorail tuch' trigoe ja' li 

slajebal c'ac'ale. Li jtuch'trigoetique ja' li j'almantaletique. 

40Jech chac c'u cha'al chich' tsobel li chopol jobel ti chchiq'uique, ja' jech ta xc'ot ta 

pasel ta slajebal c'ac'al. 

41Vu'un ti Xnich'on cristiano lic'ote ta jtac tal caj'almantaltac. Ja' ta xtal stsobic loq'uel 

yo' bu jventainoj scotol li boch'otic chaq'uic ta pasel c'usi chopole xchi'uc li boch'otic 

tspasic c'usitic toj chopolique. 

42Ta sjipic ochel ta c'oc'. Te chc'ot yoc'ta sbaic, te xc'uxet o yeic. 

43Yan li boch'otic tuc' yo'ntonique xojobanic no'ox jech chac c'u cha'al c'ac'al te yo' bu 

chventainvan li Diose yu'un ja' xa Stotic. Li boch'o oy xchiquine, ac'o snopbe smelol 

—xi li Jesuse. 

Lo'il sventa taq'uin mucbil ta banamil 

44Jech laj yal noxtoc li Jesuse: “Ti c'u x'elan chventainvan li Dios te oy ta vinajele ja' 

jech chac c'u cha'al epal taq'uin mucul ta banamil ti oy jun vinic la stae. Te la 

xcha'muc lec comel yan velta, xcuxet no'ox yo'nton bat xchon scotol li c'usitic oy 

yu'une, ja' bat sman li banamil yo' bu mucul li taq'uine”, xi li Jesuse. 

Lo'il sventa nats'il ti toyol stojole 

45Jech laj yal noxtoc li Jesuse: “Ti c'u x'elan chventainvan li Dios te oy ta vinajele ja' 

jech chac c'u cha'al jun jmanulajel ti ja' tsa'ilan li nats'il ti toj leque. 

46C'alal me la sta li nats'il ti bu toyol stojole, chbat xchon scotol li c'usitic oy yu'une, 

ja' chbat sman li perlae”, xi li Jesuse. 

Lo'il sventa nuti' stsacubil choy 

47Jech laj yal noxtoc li Jesuse: “Ti c'u x'elan chventainvan li Dios te oy ta vinajele, ja' 

jech chac c'u cha'al nuti' stsacubil choy ti chich' tiq'uel ochel ta yut nabe, te ta stsac tal 

ep ta chop choyetic. 

48C'alal chnoj li nuti'e, ta sloq'uesic ta ti'nab. Te ta xchotiic, ta st'ujic ti bu lequique ta 

stiq'uic ochel ta moch. Yan ti bu chopolique ta sjipic batel. 

49Ja' jech ta xc'ot ta pasel ta slajebal c'ac'al. Ta xtal li j'almantaletique, chtal svoq'uic 

loq'uel li boch'otic chopolic ti te capal xchi'uc li boch'otic tuc' yo'ntonique. 

50Ta sjipic ochel ta c'oc', te ta xc'ot yoc'ta sbaic, te xc'uxet o yeic”, xi li Jesuse. 

Jesús laj yal ti ac'o stunesic li ach' chanubtasel xchi'uc li poco' chanubtasele 

51Li Jesuse jech la sjac'be li yajchanc'optaque: —¿Me laj ava'ibeic smelol scotol li 

c'usi laj cale? —xi. —Laj ca'icutic, Cajval —xutic. 

52Jech laj yal noxtoc: —Lec oy, scotol li jchanubtasvanejetic ta smantal Diose, ti 

chchan lec c'u x'elan li ventainel yu'un Diose, ja' jech chc'otic jech chac c'u cha'al totil 

ta jbej na ti xu' yu'un tsloq'ues c'usi ach' xchi'uc c'usi poco' ta sc'ulejale —xi li Jesuse. 

Muc x'ich'at ta muc' te ta Nazaret li Jesuse 
(Mr 6.1-6; Lc 4.16-30) 

53C'alal ilaj yo'nton ta yalel lo'il c'opetic li Jesuse, iloc' batel. 

54Isut batel ta slumal, te ic'ot chanubtasvanuc ta nail tsobobbailetic yu'unic. Toj labal 

laj ya'yic ti c'u x'elan ichanubtasvane, jech laj yalbe sbaic: —¿Bu la sta sbijil li vinic 

le'e? ¿Bu la sta svu'el ti xu' yu'un ta spas sq'uelubiltaque? 

55¿Me mu ja'uc xnich'on li carpinteroe? ¿Me mu ja'uc sme' li Mariae? ¿Me mu ja'uc 

xchi'iltac li Jacoboe, li Josee, li Simone, xchi'uc li Judase? 

56¿Me mu ja'uc yixlaltac noxtoc ti li' nacalic ta jtojoltique? ¿Bu la xchan scotol ti jech 

ta spase? —xut sbaic. 

57Jech te la sbajic o li Jesuse. Pero li Jesuse jech laj yalbe: —Li j'alc'opetique buyuc 

no'ox ta xbatic ich'bilic ta muc', ja' no'ox te ta slumal, xchi'uc ta sna stuquic ti mu 

x'ich'atic ta muq'ue —xut. 

58Jech mu'yuc la spas ep sq'uelubil stsatsal te ta slumal li Jesuse yu'un mu sc'an 

xch'unic. 

San Mateo 14 

Imilat Juan j'ac'vanej ta vo' 
(Mr 6.14-29; Lc 9.7-9) 

1Ta sc'ac'alil le'e, li Herodes ti yich'oj ta venta Galileae ja'o yorail laj ya'ay c'usitic ta 

spas li Jesuse. 

2Jech laj yalbe li xchi'iltac ta abtele: “Le'e ja' li Juan j'ac'vanej ta vo'e. Yu'un 

icha'cuxesat, ja' yu'un oy ep svu'el, jech xu' yu'un ta spas ep sq'uelubiltac”, xi. 

3Yu'un li Herodese ja' ono'ox la stac ta tsaquel li Juane, laj yal mantal ti ac'o chucatuc 

ta cadenae, la stic' ta chuquel ta scoj li Herodiase, ja' li yajnil yits'ine ja' li Felipee. 

4Yu'un jech i'albat yu'un li Juane: “Mu jechuc chal ta mantal ti laj avic'be yajnil li 

avits'ine”, x'utat. 

5Ja' yu'un li Herodese tsc'an ox ta smil ta ora li Juane pero ixi', yu'un scotolic 

xch'unojic ti ja' yaj'alc'op Dios li Juane. 

6Ts'acal to la spas q'uin sventa bu ora ivoc' li Herodese. Li stseb Herodiase te lic 

ac'otajuc ta stojol scotol li boch'otic te oyique. Li Herodese toj lec laj yil. 

7Jech laj yalbe li tsebe: —C'anbun c'usiuc no'ox chac'an. Yiloj Dios ti chacac'bote —

xut. 

8Li tsebe isujat yu'un sme' ti ja' ac'o sc'anbe sjol li Juane. Li tsebe jech laj yalbe li 

Herodese: —Ac'bun tal ta junuc jayil taq'uin sjol li Juan j'ac'vanej ta vo'e —xut. 

9Li Herodese toj vocol laj ya'ay. Pero ta sventa ti ta stojol Dios laj yalbee, xchi'uc te 

laj ya'yic li boch'otic te co'ol oyic ta mexa xchi'uque, jech laj yal mantal ti ac'o 

yac'beique. 

10Laj yal mantal ti ac'o bat sc'ocbeic tal sjol li Juan te tiq'uil ta chuquele. 

11Te laj yich'beic tal ta jun jayil taq'uin, laj yac'beic li tsebe. Li tsebe laj yich' batel ta 

stojol li sme'e. 

12Te italic yajchanc'optac li Juane, laj yich'beic batel li sbec'tale, bat smuquic. Ts'acal 

te ital yalbeic li Jesuse. 

La smac'lin vo'mil viniquetic li Jesuse 
(Mr 6.30-44; Lc 9.10-17; Jn 6.1-14) 

13C'alal laj ya'ay li Jesuse, iloc' batel, i'och ta canova, ibat ta xocol banamil ti bu 

mu'yuc cristianoe. C'alal laj ya'yic li epal cristianoetique, te nabal ibatic, ta yacanic 

iliquic batel ta ep lumetic. 

14C'alal iloc' ta canova li Jesuse, laj yil ti te xa tsobol epal cristianoetique, jech 

ic'uxubaj ta yo'nton, la scoltaan scotol li jchameletic te xchi'inojic tale. 

15C'alal bat xa c'ac'ale, inopajic batel ta stojol Jesús li yajchanc'optaque, jech laj 

yalbeic: —Li'i xocol banamil. Bat xa li c'ac'ale. Ja' lec taco batel li cristianoetique ac'o 

bat sman sve'elic ta tsobtsobnaetic —xutic. 

16Pero li Jesuse jech laj yal: —Mu persauc chbat sa' sve'el stuquic. Ac'beic sve'el 

vo'oxuc —xut. 

17Jech la stac'beic: —Mu'yuc c'usi oy cu'uncutic. Ja' no'ox vo'ob pan xchi'uc cha'cot 

choy li' quich'ojcutic —xutic. 

18Itac'ov li Jesuse: —Ich'ic tal li'i —xi. 

19Li Jesuse laj yalbe mantal cristianoetic ti ac'o chotiicuc ta c'unil jobeltique. Li Jesuse 

la stsac li vo'ob pane xchi'uc li cha'cot choye. La sq'uel muyel vinajel, la stojbe ta 

vocol Dios. La svoc' li pane xchi'uc li choye. Laj yac'be li yajchanc'optaque. Ja' xa la 

spucbeic ec li cristianoetique. 

20Ive'ic scotolic, lec inoj xch'utic o. La stsobbeic li scomelaltaque, la staic lajchab 

moch. 

21Ti c'u yepal ive'ique, oy van vo'miluc viniquetic. Ja' slecoj li antsetique xchi'uc li 

ololetique. 

Ixanov ta yacan ta ba nab li Jesuse 
(Mr 6.45-52; Jn 6.16-21) 

22Li Jesuse ta ora laj yalbe yajchanc'optac ti ac'o ochicuc ta tenalte' canovae, yu'un 

ba'yuc ac'o jelovicuc batel ta jot nab. Li Jesuse te to icom. Jech stuc xa la sc'opan 

comel li cristianoetique. 

23C'alal la sc'opan comel li cristianoetique, imuy batel ta vits, bat sc'opan Dios. C'alal 

i'ic'ub osile, stuc te oy o ta vits li Jesuse. 

24Li yajchanc'optaque ta o'lol nab xa'ox x'ech'ic. Toj tsots li iq'ue, xyuc'lajet no'ox li 

nabe. Toj vocol ta xanov batel li canovae yu'un ta snup sbaic xchi'uc li iq'ue. 

25Po'ot xa tsacub osil ital yo' bu oyic yajchanc'optac li Jesuse. Laj yilic ta xanov tal ta 

yacan ta ba nab. 

26C'alal laj yilic ti chanov ta ba nabe, toj xi'el ic'otic. La snopic ti ja' ch'ulelale. 

X'avetic xa, yu'un toj ech'em ixi'ic. 

27Ta ora ic'opoj li Jesuse, jech laj yalbe: —Mu me xaxi'ic, vu'un Jesusun. Tsatsubtaso 

avo'ntonic —xut. 

28Itac'ov li Pedroe: —Cajval, me melel ti vo'ote, alo mantal ti xu' chixanov tal ta ba 

nab eq'ue, yu'un chital te yo' bu oyote —xut. 

29Itac'ov li Jesuse: —La' me —xi. Jech iloc' ta canova li Pedroe, ixanov batel ta ba 

nab yu'un chbat sta li Jesuse. 

30Pero c'alal laj yil c'u x'elan li iq'ue, ixi'. C'an xa ochuc yalel ta yut nab. Jech laj yapta 

li Jesuse: —Cajval, coltaun —xut. 

31Li Jesuse ta ora la stsacbe sc'ob li Pedroe. Jech laj yalbe: —¡Mu'yuc to lec 

xch'unojel avo'nton! ¿C'u yu'un chlo'ilaj avo'nton? —xut. 

32C'alal i'ochic ta yut canovae, ich'abi li iq'ue. 

33Li yajchanc'optac ti te oyic ta yut canovae la squejan sbaic ta stojol li Jesuse. Jech 

laj yalbeic: —Ta melel vo'ot Xnich'onot li Diose —xutic. 

Ja' smelol c'alal la scolta ep jchameletic ta Genesaret li Jesuse 
(Mr 6.53-56) 

34C'alal ic'otic ta jot nabe, te iloq'uic ta canova ta Genesaret. 

35Li jnaclumetic te nacajtique laj yotquinic ti ja' Jesús te ic'ote. Ta ora bat yalic ta 

scotol yosilal Genesaret ti ital xa li Jesuse. Te laj yiq'uic tal ta stojol Jesús ep 

jchameletic. 

36Oy la sc'anbeic Jesús ti ac'o me yoc sc'u' no'ox ta spicbeique. Li boch'otic la spicbeic 

yoc sc'u'e icolic ec. 

San Mateo 15 

Sc'oplal c'usi ta soquesbutic co'ntontic 
(Mr 7.1-23) 

1Iliquic tal ta Jerusalén jayibuc fariseoetic xchi'uc boch'otic lec xchanojic smantal 

Dios. Italic yo' bu oy li Jesuse, jech vul yalbeic: 

2—¿C'u yu'un ta sbajbeic stalel moletic li avajchanc'optaque? Yu'un mu'yuc ta spasic 

ti c'u x'elan jtaleltic ta jpoc jc'obtic c'alal ta xve'ique —xiic. 

3Itac'ov li Jesuse: —Li vo'oxuque ¿c'u yu'un ja' chabajbeic smantal Dios ec ta scoj ti 

ja' avich'ojic li atalelique? 

4Yu'un jech yaloj li Diose: ‘Ich'o ta muc' atot ame'. Li boch'o yan xich' xalbe stot 

sme'e ac'o chamuc’, xi. 

5Pero li vo'oxuque lec chava'yic me jech chalbeic li stot sme'ique: ‘Ti c'u yepal 

sc'oplal chajcoltaoxuque, laj xa cal ti chcac' ta sventa smoton Diose’, me xutique, 

6chavalbeic ti xu' xa mu scoltaic o li stot sme'ique. Jech chabajbeic o smantal Dios ta 

scoj ti ja' avich'ojic li atalelic ono'oxe. 

7Jlo'lavanejoxuc. Ja' ac'oplalic ti jech laj yal li j'alc'op Isaías ta vo'onee: 

8‘Li cristianoetic li'i, chiyich'icun ta muc' ta yeic no'ox; pero li yo'ntonique nom oy ta 

jtojol. 

9Altic ti chiyich'icun ta muc' yilele, smantal no'ox cristiano ta xchanubtasvanic o’, xi 

li Diose, xi ono'ox li Isaiase —xi li Jesuse. 

10Li Jesuse laj yic' ta stojol li epal cristianoetique, jech laj yalbe: —A'yo ava'yic li 

c'usi chacalboxuque, a'ibeic lec smelol. 

11Li c'usi ch-och ta ye cristianoe ma'uc chbolib yo'ntonic yu'un. Ja' chbolib yo'ntonic 

yu'un li c'usi chopol chloc' ta yeique —xi. 

12Jech te inoch'ajic batel ta stojol Jesús li yajchanc'optaque, jech laj yalbeic: —¿Me 

xana' ti toj chopol laj ya'ay fariseoetic li c'usi laj avale? —xutic. 

13Itac'ov li Jesuse: —Scotol li te' ti ma'uc sts'unben li Jtot te oy ta vinajele, ta xich' 

bulel loq'uel c'alal ta yibel. 

14Mu xatuc'ulanic. Ja' ma'satetic ti tsc'an chac'beic yil be li xchi'ilic ta ma'satile. Pero 

me co'ol ma'satetic ta xic' sbaic batele, co'ol chbalch'ujic ochel ta vomlum —xut. 

15Li Pedroe jech laj yalbe li Jesuse: —Albun ca'icutic c'usi smelol li lo'il c'op ja' to laj 

avale —xut. 

16Itac'ov li Jesuse: —¿Me mu to xava'ibeic smelol ec li vo'oxuque? 

17¿Me mu xana'ic li c'usitic ta x'och ta ye cristianoe ta x'ech' ta xch'utic, ja'o ta xloc'? 

18Yan li c'usi ta xloc' ta yeique ta yut yo'ntonic ta xlic tal. Jech ta xbolib o yo'ntonic. 

19Yu'un ta yut yo'nton cristiano ta xlic tal li c'usi chopol tsnope, li milvaneje, li 

mulivajele, li c'opanejbaile, li eleq'ue, li epalc'ope, li xchopolc'optael yantique. 

20Scotol le'e ja' chbolib co'ntontic yu'un. Yan me ja' no'ox mu jechuc chapoc ac'obic 

jech chac c'u cha'al atalelic c'alal chave'ique, mu xbolib avo'ntonic yu'un —xut. 

Jun yanlum ants oy lec xch'unojel yo'nton 
(Mr 7.24-30) 

21Iloc' batel li Jesuse, ibat ta yosilal Tiro xchi'uc Sidón. 

22Te iloc' tal jun ants, ja' sts'unubal li canaanetic ta vo'onee, tsots laj yapta li Jesuse: 

—Cajval, vo'ot smomnich'onot David, c'uxubinun, yu'un ochem pucuj ta yo'nton 

jtseb. Toj ech'em ta x'ac'bat svocol —xut. 

23Li Jesuse muc xtac'ov jbeluc. Li yajchanc'optaque jech laj yalbeic li Jesuse: —

Avocoluc, taco sutel li antse yu'un toj tsots ta xaptautic tal ta jpatic —xutic. 

24Li Jesuse jech la stac'be li antse: —Vu'une ja' no'ox tacbilun tal ta sventa li 

smomnich'nab Israele yu'un ch'ayemic ta be jech chac c'u cha'al chijetic —xut. 

25Pero li antse ital squejan sba ta stojol li Jesuse, jech laj yalbe: —Cajval, c'uxubinun 

—xut. 

26Itac'ov li Jesuse: —Mu lecuc me ta jpojbetic yot nich'naletic, yu'un ta xcac'betic sve' 

unin ts'i'etic —xut. 

27Itac'ov li antse: —Jech xaval, Cajval. Pero li xch'uch'ulil yot nich'naletic ta xbaj 

yalel ta yolon mexa c'alal ta xve'ique, ja' xa sve'el ec li unin ts'i'etique —xi. 

28Li Jesuse jech la stac'be: —Ants, toj lec ach'unoj, jech ac'o c'otuc ta pasel li c'usi 

chac'ane —xut. Ja' jech ora colem icom o li stsebe. 

La scolta ep jchameletic li Jesuse 

29Ijelov batel li Jesuse, ixanov batel ta ti'ti' nab Galilea. Te imuy ta vits, te ic'ot 

chotluc. 

30Te la stsob sbaic tal ep cristianoetic, yic'ojic tal coxoetic, ma'satetic, uma'etic, mot-

c'obetic, xchi'uc yantic jchameletic. Te vul xpuch'anic ta stojol li Jesuse, icol yu'un 

scotol. 

31Li cristianoetique toj labal sba laj yilic, yu'un laj yilic ijam ye li uma'etique, ilecub 

sc'obic li boch'otic mu'yuc ono'ox lec sc'obique, ixanovic li coxoetique, xchi'uc ijam 

sat li ma'satetique. Jech lic yalbeic slequilal li Dios yu'un Israele. 

La smac'lin chanmil (4,000) viniquetic li Jesuse 
(Mr 8.1-10) 

32Li Jesuse laj yic' li yajchanc'optaque, jech laj yalbe: —Toj abul sba chquil li 

cristianoetic li'i, yu'un yoxibal xa c'ac'al li' xchi'inojutic, mu'yuc xa c'usi ta sve'ic. Mu 

jc'an ta jtac batel ti c'alal mu'yuc ve'emique yu'un naca me alubicuc ta be —xi. 

33Jech la stac'beic: —¿Li vu'uncutique bu ta jtacutic epal pan li' ta xocol banamil 

sventa ta jmac'lincutic li epal cristianoetic li'i? —xutic. 

34Li Jesuse jech la sjac': —¿Jayib pan avich'ojic? —xut. —Vucub, xchi'uc jayibuc 

bic'tal choy —xutic. 

35Li Jesuse laj yalbe cristianoetic ti ac'o chotiicuc ta lumtique. 

36La stsac li vucub pane xchi'uc li bic'tal choye, la stojbe ta vocol Dios. La svoc' li 

pane xchi'uc li bic'tal choye, laj yac'be li yajchanc'optaque. Ja' xa la spucbeic ec li epal 

cristianoetique. 

37Lec ive'ic scotolic, inoj xch'utic o. La stsobbeic li scomelaltaque, inoj yu'unic vucub 

moch. 

38Ti c'u yepal ive'ique ja' chanmil (4,000) li viniquetique. Ja' slecoj o li antsetique 

xchi'uc li ololetique. 

39Li Jesuse la sc'opan comel li cristianoetique, jech i'och ta barco ibat ta nopol lum 

Magdala. 

San Mateo 16 

La sc'anbeic yan velta sq'uelubil stsatsal Jesús li fariseoetic xchi'uc 
saduceoetique 

(Mr 8.11-13; Lc 12.54-56) 

1Italic jayibuc fariseoetic xchi'uc saduceoetic yu'un tsc'an ta sq'uelic c'uxi ta xtac'ov li 

Jesuse. Jech vul yalbeic: —Ac'bun quilcutic sq'uelubil atsatsal ta vinajel —xutic. 

2Itac'ov li Jesuse: —C'alal bat xa c'ac'ale, jech chavalic: ‘Oc'ome lec q'uepel, yu'un lec 

tsoj li vinajele’, xachiic. 

3Ta sobe jech chavalic noxtoc: ‘Ta xtal vo' tana, yu'un tsoj vinajel xchi'uc oy ep ic'al 

toc’, xachiic. Jlo'lavanejoxuc. Xana'ic sq'uelel sq'uelubil ta vinajel; ¿c'u yu'un mu 

xana'ic sq'uelel sq'uelubil li c'usi chc'ot ta pasel li' ta orae? 

4Li boch'otic chopol yo'ntonic, xchi'uc ti mu junuc yo'ntonic ta stojol Diose, tsc'an ta 

sq'uelbeic sq'uelubil. Pero mu x'ac'bat yilic. Ja' no'ox ta x'ac'bat yilic jech chac c'u 

cha'al ic'ot ta pasel ta stojol li j'alc'op Jonase —xut. Li Jesuse te la scomtsan, iloc' 

batel. 

Mu'yuc lec c'u x'elan chchanubtasvan fariseoetic xchi'uc saduceoetic 
(Mr 8.14-21) 

5C'alal ijelovic ta jot nab li yajchanc'optac Jesuse, muc xt'ab ta yo'ntonic laj yich'ic 

batel spanic. 

6Jech i'albatic yu'un li Jesuse: —Q'uelo me abaic ta sventa svolesubil xch'ut pan yu'un 

li fariseoetic xchi'uc li saduceoetique —xut. 

7Jech lic yalbe sbaic li yajchanc'optaque: —Ja' van ta xalbutic ti muc xquich'tic tal 

jpantique —xiic. 

8Li Jesuse laj ya'ay li c'usi laj yalique, jech laj yalbe: —¿C'u yu'un ja' chanopic ta 

sventa ti muc xavich'ic tal pane? Mu'yuc to xch'unojel avo'ntonic. 

9¿Me muc to chc'ot ta avo'ntonic? ¿Me mu xt'ab ta avo'ntonic ti ta vo'ob no'ox pan 

ive'ic li vo'mil (5,000) viniquetique, xchi'uc ti jayib moch scomelal laj atsobique? 

10¿Me mu xa xana'ic noxtoc ti ta vucub no'ox pan ive'ic chanmil (4,000) viniquetic, 

xchi'uc ti jayib moch scomelal laj atsobique? 

11¿Me yu'un mu xava'ibeic smelol ti mu ja'uc ta sventa bats'i pan ti laj calboxuc ac'o 

aq'uel abaic ta sventa svolesubil xch'ut pan yu'un li fariseoetic xchi'uc saduceoetique? 

—xi li Jesuse. 

12Jech te laj ya'ibeic o smelol ti mu ja'uc ta sventa svolesubil xch'ut pan ti tsc'an ta 

sq'uel sbaic yu'une. Ja' smelol ti ac'o sq'uel sbaic ta sventa c'u x'elan ta xchanubtasvan 

li fariseoetic xchi'uc saduceoetique. 

Jamal laj yal Pedro ti ja' Cristo li Jesuse 
(Mr 8.27-30; Lc 9.18-21) 

13C'alal ic'ot Jesús ta nopol lum Cesarea yu'un Filipoe, jech lic sjac'be li 

yajchanc'optaque: —¿Boch'oun ta xalic jchi'iltactic, vu'un ti Xnich'on cristiano lic'ote? 

—xut. 

14Jech la stac'beic: —Oy ta xalic ti vo'ot Juan j'ac'vanejot ta vo'e. Oy yan ta xalic ti 

vo'ot Eliasote. Oy yan ta xalic ti vo'ot Jeremiasote. Oy ta xalic ti vo'ot junuc li 

j'alc'opetic ta vo'one —xutic. 

15—Pero li vo'oxuque, ¿boch'oun chavalic ec? —xut. 

16Itac'ov li Simón Pedroe: —Vo'ot Cristoot, Vo'ot Xnich'onot li cuxul Diose —xut. 

17Itac'ov li Jesuse: —Toj jun avutsil, Simón, xnich'on Jonás. Muc ja'uc laj yac'bot ana' 

li boch'o oy sbec'tal oy xch'ich'ale. Ja' laj yac'bot ana' li Jtot te oy ta vinajele. 

18Ja' yu'un chacalbot ec, vo'ot Pedroot, vo'ot ja' jechot jech chac c'u cha'al ton. Vo'ot 

ta aba ta jliques cabtel sventa ta jtsob li jch'unolajeletic cu'une. Mu xu' tstsalatic yu'un 

stsatsal svu'el li lajele. 

19Vo'ot chacac'bot sllavial li ventainel yu'un Dios ta vinajele. Scotol li boch'o chachuc 

li' ta banamile chucul chc'ot c'alal ta vinajel. Scotol li boch'o chacolta li' ta banamile 

colem chc'ot c'alal ta vinajel —x'utat yu'un li Jesuse. 

20Li Jesuse tsots laj yalbe mantal yajchanc'optac ti mu me boch'o xalbeic batel ti ja' 

Cristoe. 

Li Jesuse laj yal ti chich' milele 
(Mr 8.31—9.1; Lc 9.22-27) 

21Li Jesuse ja'o te lic yalbe jech chac li'i: —Ta persa chibat ta Jerusalén, te chc'ot 

quich' ep vocol yu'un li moletique xchi'uc li banquilal paleetique xchi'uc li 

jchanubtasvanejetic yu'unique. Te chiyaq'uicun ta milel. Chimucat, pero chicha'cuxi ta 

yoxibal c'ac'al —xut. 

22Li Pedroe laj yic' batel jutuc li Jesuse. Jech tsots la spajes, jech laj yalbe: —Cajval, 

mu me xac' c'otuc ta pasel jech li Diose. Mu me xc'ot ta pasel ti chachame —xut. 

23Ijoyij li Jesuse, jech laj yalbe: —Loc'an ta jtojol Satanás. Chac'an chavac' jbosi 

cacan ta atojol. Ma'uc chanop c'usi ta sc'an Dios. Ja' no'ox chanop c'usi tsc'an cristiano 

—xut. 

24Li Jesuse jech laj yalbe: —Li boch'o tsc'an chists'aclinune tsc'an mu tsotsuc sc'oplal 

cha'ay sba stuc. Ac'o xq'uech scruz, ac'o sts'aclinun batel. 

25Yu'un scotol li boch'o tsc'an tspoj sbae, ja' chch'ay. Yan li boch'o mu sventauc me 

chcham ta jcoje ja' ta xcuxi. 

26¿C'usi chloc' o yu'un jun cristiano me ja' chu'unin scotol c'usitic oy li' ta banamil, me 

ja' chch'ay li xcuxlejale? ¿C'usi xq'uexol xu' chac'be xcuxlejal li jun cristianoe? 

27Yu'un ta to sta sc'ac'alil chital xchi'uc xojobal Jtot, vu'un ti Xnich'on cristiano lic'ote. 

Ta jchi'in yalel tal li j'almantaletic cu'une, ja' ta xtal cac'be stojol jujun cristiano ti c'u 

x'elan la spasique. 

28Melel li c'usi chacalboxuque, oy boch'o avu'unic li'i ti mu'yuc to ta xchamique ja' to 

me laj yilic chlic ventainvancun, vu'un ti Xnich'on cristiano lic'ote —xut. 

San Mateo 17 

La sc'atajes sba Jesús ta stojol oxib yajchanc'optac 
(Mr 9.2-13; Lc 9.28-36) 

1C'alal i'ech' xa'ox vaquib c'ac'ale, li Jesuse laj yic' batel Pedro xchi'uc Santiago 

xchi'uc Juan, yits'in Santiago. Stuquic no'ox laj yic' muyel ta jun toyol vits. 

2Li Jesuse te lic c'atajuc ta stojolic. I'ayin xojobal sat jech chac c'u cha'al xojobal 

c'ac'al. Solel isacub li sc'u'e jech chac c'u cha'al luz. 

3Ta ora te ivinaj ta stojolic li Moisés xchi'uc Eliase. Te ilo'ilajic xchi'uc li Jesuse. 

4Lic c'opojuc li Pedroe, jech laj yal: —Cajval, toj lec ti li' oyutique. Me chac'ane, ta 

jpascutic oxbej vacaxna li'i; jun avu'un, jun yu'un Moisés, jun yu'un Elías —xut. 

5C'alal ja'o chlo'ilaj li Pedroe, ital jvol toc, oy xojobal; te macbil ic'otic. Te laj ya'yic 

c'op ta yut toc, jech laj yal: “Li'i ja' jnich'on, lec jc'anoj. Lec jpatoj co'nton yu'un. 

A'ibeic sc'op”, xi. 

6C'alal jech laj ya'yic li oxibique la spatan sbaic ta lumtic, solel ep ixi'ic. 

7Li Jesuse inopaj batel; la stij liquel, jech laj yalbe: —Licanic, mu xaxi'ic —xut. 

8C'alal la stoy satique, mu'yuc xa boch'o laj yilic; ja' xa no'ox stuc te oy li Jesuse. 

9C'alal ja'o chyalic tal ta vitse, i'albatic mantal yu'un li Jesuse: —Mu to me boch'o 

xavalbeic li c'usi laj avilique, ja' to me licha'cuxi loq'uel ta jmuquinal, vu'un ti 

Xnich'on cristiano lic'ote —x'utatic. 

10Li yajchanc'optaque jech la sjac'beic: —¿C'u yu'un ta xalic jchanubtasvanejetic ti ta 

persa ja' ba'yuc ta xtal li Eliase? —xutic. 

11Itac'ov li Jesuse: —Ta melel jech ts'ibabil ta sc'op Dios ti ja' ba'yuc ta xtal li Eliase, 

yu'un chtal xcha'lecubtas scotol. 

12Pero chacalboxuc ava'yic ti jeloven xa li Eliase, pero mu'yuc laj yotquinic. La 

spasbeic c'usi tsc'an yo'ntonic. Ja' no'ox jech chiyac'bicun jvocol ec, vu'un ti Xnich'on 

cristiano lic'ote —xi. 

13Jech la sna'ic o yajchanc'optac ti ja' sc'oplal Juan j'ac'vanej ta vo' laj yal li Jesuse. 

Jesús la scolta jun querem yich'oj tu'p ic' 
(Mr 9.14-29; Lc 9.37-43) 

14C'alal ic'otic yo' bu tsobol epal cristianoetique, te inopaj tal jun vinic. La squejan sba 

ta stojol li Jesuse, jech laj yalbe: 

15—Cajval, c'uxubinbun jnich'on yu'un yich'oj tu'p ic'. Toj ep ta xich' vocol. Ep ta 

velta chbalch'uj ta c'oc', xchi'uc chbalch'uj ta vo'. 

16Laj quic' tal ta stojol avajchanc'optac, pero muc xu' yu'unic la scoltabicun —xi. 

17Li Jesuse jech laj yal: —Vo'oxuc ti li' oyoxuc ta orae, mu xac'an xach'unic, solel 

ch'ayemoxuc. Ep xa c'ac'al li' jchi'ucoxuc. Ep xa c'ac'al la jts'icboxuc ti c'u 

xa'elanique. Iq'uic tal li quereme —xi. 

18Li Jesuse laj yut loq'uel li pucuje. Jech iloc' ta yo'nton li quereme, jech ta ora icol. 

19Li yajchanc'optaque jech la sjac'beic Jesús ti c'alal stuquic xa'oxe: —¿C'u yu'un muc 

xu' cu'uncutic la jloq'uescutic li pucuje? —xutic. 

20Itac'ov li Jesuse: —Ja' ta scoj ti mu'yuc to lec ach'unojique. Melel li c'usi 

chacalboxuque, me oy xa xch'unojel avo'ntonic jech chac c'u cha'al biq'uit bec' 

moztasae, xu' avu'unic jech chavalbeic li vits li'i: ‘Loc'an batel li'i, batan le'e’, me 

xavutique, ta xbat avu'unic. Mu'yuc c'usi ti mu xu' avu'unique. 

21Pero li jchop ta pucujetic le'e, mu xloc', ja' to me chac'opanic Dios, me chavictaic 

ixime —xi. 

Laj yal yan velta Jesús ti ta xmilate 
(Mr 9.30-32; Lc 9.43-45) 

22C'alal jmoj xa'ox te tsobolic ta Galilea banamile, jech laj yalbe yajchanc'optac li 

Jesuse: —Vu'un ti Xnich'on cristiano lic'ote ta xi'ac'at ta c'abal ta sc'ob cristianoetic. 

23Ta xismilicun, pero chicha'cuxi ta yoxibal c'ac'al —xut. C'alal laj ya'yique, bats'i ep 

laj yat yo'ntonic. 

La stoj patan ta sventa ch'ulna li Jesuse 

24C'alal ic'otic ta lum Capernaume, te italic ta stojol Pedro jayibuc jtsobtaq'uinetic 

sventa spatan ch'ulna. Jech la sjac'beic: —¿Me ta xac' ec li chib dracma taq'uin 

jchanubtasvanej avu'unique? —xutic. 

25Itac'ov li Pedroe: —Ta xac' —xi. C'alal i'och ta yut na li Pedroe, ja' ba'yuc ic'opanat 

yu'un li Jesuse. Jech ijac'bat: —¿C'usi chanop, Simón? ¿Boch'o ta sc'anbe taq'uin li 

muc'tic ajvaliletic li' ta banamile? ¿Me ja' ta sc'anbe li xnich'nabe, o me yan 

cristianoetic ta sc'anbe? —xut. 

26Itac'ov li Pedroe: —Ja' ta sc'anbe yan cristianoetic —xi. Jech i'albat noxtoc: —Ja' 

yu'un li nich'naletique mu persauc tstojic. 

27Pero ti c'u cha'al mu soc yo'ntonic cu'untique, batan ta nab, tic'o ochel ta yut nab li 

snitubil choy avu'une. Li sbacotal choy chanit loq'uele jach'bo ye; te chata jsep 

estatero taq'uin. Ich'o tal, ja' stojol jpatantic ta jchibaltic —xut. 

San Mateo 18 

Boch'o biq'uit chac' sba ja' ich'bil ta muc' chc'ot 
(Mr 9.33-37, 42-48; Lc 9.46-48; 17.1-2) 

1Li yajchanc'optac Jesuse jech lic sjac'beic li Jesuse: —¿Boch'o ich'bil ta muc' chc'ot 

te yo' bu tspas mantal Diose? —xutic. 

2Li Jesuse laj yic' jun olol. Te la sva'an ta o'lol yo' bu oyique. 

3Jech laj yalbe: —Melel li c'usi chacalboxuque, me mu xajel atalelique, me mu 

xaco'lajes abaic jech chac c'u cha'al ololetique, j'ech'el mu xa'ochic yo' bu tspas mantal 

li Diose. 

4Ja' yu'un li boch'o biq'uit chac' sba jech chac c'u cha'al li olol li'i, ja' ich'bil ta muc' 

chc'ot te yo' bu chventainvan li Diose. 

5Li boch'otic ta xic' junuc olol ta jventa jech chac c'u cha'al li'i, ja' vu'un chiyic'un o 

chc'ot. 

6Yan li boch'o chac' ch'ayuc ta be junuc li ololetic li'i ti xch'unojicune, ja' lec ac'o 

chucuc jun muc'ta cho' ta snuc', ac'o jipatuc ochel ta natil nab. 

7“Toj abul sbaic li boch'otic li' oyic ta banamil ti oy boch'o chch'ayvanic ta bee. Yu'un 

ta ono'ox xtal li boch'o chch'ayvanic ta bee, pero toj abul sba li boch'o jech tspase. 

8Ja' yu'un me ta scoj no'ox ac'obic, o me avacanic chata o amulique, sebic loq'uel. Ja' 

lec me motmot ac'ob, o me motmot avacanic cha'ochic ta lequilale; ja' vocol me 

chapal avoc ac'obic chabatic ta c'oc' ti bu mu xtu'p o sbatel osile. 

9Jech noxtoc me ta scoj no'ox asat chata o amule, pitso loq'uel. Ja' lec me jbej asat 

cha'och ta lequilale; ja' vocol me te oy xchibal asat chajipat ochel ta c'oq'ue. 

Lo'il sventa ch'ayemal chij 
(Lc 15.3-7) 

10“Q'uelo me abaic, mu me mu'yucuc stu chavilic junuc li ololetic li'i. Chacalboxuc 

ava'yic, li j'almantaletic yu'unic te ta vinajele scotol ora te chilbeic o sat li Jtot te oy ta 

vinajele., 

12“¿C'usi chanopic? Me oy jun vinic chc'ot ta vo'vinic (100) ta cot xchije, pero me 

chch'ay jcotuque, ¿me mu teuc ta scomtsan li balunlajuneb yo'vinic (99) ta cote, yu'un 

ja' chbat st'un tal li jcot ich'aye? 

13C'alal me la stae, melel chacalboxuc, toj ech'em xcuxet yo'nton; ja' mu sta jech 

xcuxet yo'nton yu'un li balunlajuneb (99) yo'vinic mu'yuc xch'aye. 

14Ja' jech ec li Jtotic te oy ta vinajele, mu sc'an me chch'ay junuc li ololetic li'i. 

Tsc'an chcac'betic sna' li boch'o chopol c'usi chispasbutique 
(Lc 17.3) 

15“Me oy bu mu'yuc lec c'usi ta spasbot li achi'ile, batan, bat ac'bo sna' ta achibalic 

no'ox. Me laj ya'ibot ac'ope, jech ivu' avu'un scoltael li achi'ile. 

16Yan me mu sc'an xa'ibot ac'ope, ic'o batel jun chibuc achi'il, yu'un ja' testigo chc'otic 

ta sventa li c'usi chavalique. 

17Me mu sc'an xa'ibe sc'opique, alo ta tsobajel yu'un jch'unolajeletic. Me mu xa'ibe 

sc'op li jch'unolajeletique, comtsanic jech chac c'u cha'al yan cristiano ti mu xotquin 

Diose, o jech chac c'u cha'al jtsobpatan. 

18“Melel li c'usi chacalboxuque, scotol li boch'o chachuquic li' ta banamile, chucul 

chc'ot c'alal ta vinajel. Scotol li boch'o chacoltaic li' ta banamile, coltabil chc'ot c'alal 

ta vinajel. 

19“Chacalboxuc noxtoc, me oy chiboxuc ti jmoj avo'ntonic li' ta banamil oy c'usi 

chac'anbeic li Jtot te oy ta vinajele, chayac'boxuc. 

20Yu'un ti bu atsoboj abaic chib oxib ta jventae, te oyun ta o'lol avu'unic —xi li 

Jesuse. 

21Li Pedroe jech la sjac'be li Jesuse: —Cajval, ¿jayib velta tsc'an ta jpasbe perdón 

c'alal tsta smul ta jtojol li jchi'ile? ¿Me tsc'an c'alal to ta vucub velta? —xi. 

22Itac'ov li Jesuse: —Mu'yuc chacalbot ti c'alal to ta vucub veltae. Ja' tsc'an chapasbe 

perdón c'alal to ta lajuneb xchanvinic (70) ta velta chich' atel li vucube —xi li Jesuse. 

Lo'il sventa chib j'iluviletic 

23“Yu'un ti c'u x'elan ta spas mantal li Diose, ja' jech chac c'u cha'al jun ajvalil ti tsc'an 

chich' ta venta c'u yepal yil yu'un li xchi'iltac ta abtele. 

24Jech lic yich'an lec ta venta. Ja' ba'yuc ital li boch'o oy lajunmil (10,000) talento 

yile. 

25Ta sventa ti mu xa xtoj yu'un li yile, ja' yu'un li ajvalile laj yal mantal ti ac'o yich' 

chonel xchi'uc yajnil xnich'nab, xchi'uc scotol li c'usitic oy yu'une, yu'un jech xu' chtoj 

o li yile. 

26Pero li vinique la squejan spatan sba ta stojol li ajvalile, jech laj yalbe: ‘Ajvalil, 

avocoluc malaun to, chajsutesbot scotol li quile’, xi. 

27Li ajvalile ic'uxubaj ta yo'nton li xchi'il ta abtele; la scolta, la xch'aybe scotol li yile. 

28“Pero c'alal iloc' batel li vinique, te la snup ta be jun xchi'il ta abtel oy vo'vinic (100) 

denario yil yu'un ec. La stsac li xchi'ile; la xmich'be ta snuc', jech laj yalbe: ‘Sutesbun 

ta ora li avile’, xut. 

29Li xchi'il ta abtele la spatan sba ta stojol, jech laj yalbe: ‘Avocoluc malaun to, 

chajsutesbot scotol me la jtae’, xut. 

30Pero mu sc'an smala. Bat stic' ta chuquel. Ja' to tscolta c'alal me isutesbat scotole. 

31C'alal laj yilic li yan xchi'iltac ta abtele, ep laj yat yo'ntonic, jech bat yalbeic ta ora 

ajvalil scotol li c'usi la spase. 

32Li ajvalile la stac ta iq'uel li boch'o jech la spase, jech laj yalbe: ‘Toj chopol 

j'abtelot. Li vo'ote la jch'aybot scotol avil ti c'alal laj ac'anbun vocol ta jtojole. 

33¿Me mu xu' jech chac'uxubin achi'il ec jech chac c'u cha'al la jc'uxubinote?’, xut. 

34I'ilin li ajvalile, jech laj yac' ta sc'ob li j'uts'intavanejetique; ja' to chcol c'alal me la 

stoj scotol li yile”. 

35—Ja' no'ox jech chaspasboxuc ec li Jtot te oy ta vinajele me mu scotoluc avo'ntonic 

j'ech'el chapasbeic perdón smul li achi'ilique —xi li Jesuse. 

San Mateo 19 

Ichanubtasvan Jesús ta sventa ictaejbail 
(Mr 10.1-12; Lc 16.18) 

1C'alal ilaj yo'nton ta lo'il li Jesuse, iloc' batel ta Galilea banamil; ibat ta Judea 

banamil ta jot uc'um Jordán. 

2Te nabal ibatic epal cristianoetic, jech te la scoltaan scotol li jchameletique. 

3Te italic ta stojol Jesús jayibuc fariseoetic, yu'un tal sq'uelic c'uxi ta xtac'ov li Jesuse. 

Jech la sjac'beic: —¿Me xu' ta xicta yajnil jun vinic ti c'usiuc no'ox smul ta stae? —

xutic. 

4Itac'ov li Jesuse: —¿Me mu'yuc aq'uelojic ta sc'op Dios ti jun vinic xchi'uc jun ants la 

spas Dios c'alal la spas cristiano ta sliquebe? 

5Jech chal: ‘Ja' yu'un li vinique ta scomtsan stot sme'; yu'un ta xic' yajnil. Li chibic 

to'oxe jun no'ox sbec'tal ta xc'otic’, xi. 

6Jech muc xa chibicuc, jun xa no'ox ic'otic. Ja' yu'un li boch'otic laj xa spas ta jun li 

Diose, mu'yuc boch'o xu' ta svoc' —xi li Jesuse. 

7Jech la sjac'beic noxtoc li Jesuse: —¿Pero c'u yu'un jech laj yal mantal li Moisés ta 

vo'onee?: ‘Li boch'o ta xicta yajnile ac'o yac'be svunal ti muc xa yajniluque, jech xu' 

ta xicta’, xi li Moisese —xiic. 

8Itac'ov li Jesuse: —Ja' ta scoj toj tsots avo'ntonic ti laj yal mantal Moisés xu' chavicta 

avajnilique. Ta sliquebale mu jechuc. 

9Pero vu'un chacalboxuc, li boch'o ta xicta yajnile, me muc ta scojuc yu'un imulivaje, 

me ta xic' yan ants, ja' no'ox ta xmulivaj xchi'uc —x'utatic yu'un li Jesuse. 

10Li yajchanc'optaque jech laj yalbeic li Jesuse: —Me jech oy sc'oplal li vinic xchi'uc 

yajnile, ja' lec ti mu xinupincutique —xutic. 

11Itac'ov li Jesuse: —Mu acotolicuc xu' avu'unic jech. Ja' no'ox xu' yu'unic li boch'o 

jech ac'bilic yu'un Diose. 

12Oy viniquetic ti mu xnupinic oe, yu'un jech ivoq'uic o ta sme'ic. Oy viniquetic 

noxtoc ti ja' to tspasatic ta capon yu'un yan viniquetique. Oy viniquetic stuc tsnopic ti 

mu xnupinic oe, yu'un jech xu' lec chtunic yu'un li Diose. Li boch'otic xu' cha'yic 

jeche, ac'o spas —xi li Jesuse. 

Laj yac'be bendición ololetic li Jesuse 
(Mr 10.13-16; Lc 18.15-17) 

13Te i'ic'bat tal ololetic ta stojol li Jesuse, yu'un ac'o yac' sc'ob ta sbaic xchi'uc ac'o 

sc'opanbe Dios ta stojolic. Pero li yajchanc'optaque laj yutic li boch'otic laj yiq'uic 

tale. 

14Ja' yu'un li Jesuse jech laj yalbe: —Ac'o talicuc ta jtojol li ololetique, mu me 

xapajesic. Yu'un li boch'otic ja' jechic jech chac c'u cha'al ololetique ja' ch-ochic yo' 

bu tspas mantal Dios —xut. 

15C'alal laj yac' sc'ob ta sba ololetic li Jesuse, iloc' batel. 

Ital sc'opan Jesús jun jc'ulej vinic 
(Mr 10.17-31; Lc 18.18-30) 

16Te ital jun querem vinic, jech la sjac'be li Jesuse: —Jchanubtasvanej, ¿c'usi lec 

tsc'an ta jpas ti xu' chicuxi o sbatel osile? —xut. 

17Itac'ov li Jesuse: —¿C'u yu'un chajac'bun ta sventa li c'usi leque? Mu'yuc boch'o yan 

lec, ja' no'ox lec stuc li Diose. Me chac'an chacuxi sbatel osile, ch'uno li smantaltac 

Diose —xut. 

18Jech la sjac' li vinique: —¿C'usitic mantalil ti tsc'an ta jch'une? —xi. Itac'ov li 

Jesuse: —‘Mu me xamilvan. Mu me xamulivaj. Mu me xa'elc'aj. Mu me xanopbe 

smul achi'il. 

19Ich'o ta muc' atot ame'. C'ano achi'il jech chac c'u cha'al c'ux ta avo'nton abec'tal 

atuc’, xi li mantale —xut. 

20Itac'ov li querem vinique: —Scotol le'e biq'uitun lic jch'un tal. ¿C'usi to yan tsc'an ta 

jpas? —xi. 

21Itac'ov li Jesuse: —Me chac'an ti lec ts'acal chapase, batan, bat chono scotol li 

c'usitic oy avu'une; q'uelanbo me'onetic. Jech chc'ot ata ac'ulejal ta vinajel. La' me, la 

ts'aclinun —xut. 

22C'alal jech laj ya'ay li quereme, ep laj yat yo'nton ti c'alal isut batele yu'un toj ep 

sc'ulejal. 

23Li Jesuse jech lic yalbe li yajchanc'optaque: —Melel li c'usi chacalboxuque, li 

jc'ulejetique toj vocol ch-ochic yo' bu tspas mantal Dios. 

24Chacalboxuc noxtoc, ja' mu vocoluc ta xjelov jcot camello ta chac acuxa; ja' toj 

vocol chac' sbaic ta ventainel yu'un Dios li jc'ulejetique —xut. 

25C'alal jech laj ya'yic li yajchanc'optaque, toj ch'ayel ic'ot yo'ntonic. Jech laj yalic: —

¿Boch'o ono'ox xu' chcol cha'e? —xiic. 

26Li Jesuse la sq'uelbe lec satic, jech laj yalbe: —Li cristianoetique mu xu' yu'un 

tscolta sba stuquic. Yan li Diose scotol xu' yu'un tspas —xut. 

27Li Pedroe jech laj yal: —Q'uelavil, li vu'uncutique jcomtsanojcutic scotol, li' 

jchi'inojotcutic. ¿C'usi ta jtacutic ec? —xi. 

28Itac'ov li Jesuse: —Melel chacalboxuc, c'alal chlic ach'ubuc scotole, c'alal chlic 

choticun ta jchotleb sventa chi'ich'at ta muc' vu'un ti Xnich'on cristiano lic'ote, 

chachotiic ta lajchab (12) muc'tic chotlebal ec vo'oxuc ti laj ats'aclinicune. Vo'oxuc 

chlic achapanic li lajcha'chop israeletique. 

29Li boch'otic tscomtsan snaic, me sbanquiltac, me yits'inabtac, me xvixubtac, me 

yixlaltac, me xi'meltac, me smucubtac, me stot, me sme', me xnich'nab, me yosil, ta 

scoj ti vu'un chiyich'un ta muq'ue, ta stabe ep xq'uexol. Xchi'uc ta xcuxiic sbatel osil 

noxtoc. 

30Oy ep boch'otic ba'yucbeic li' ta ora ti ja' ts'acalpat chcomique. Oy ep boch'otic 

ts'acalpat oyic li' ta ora ti ja' ba'yucbe chc'otique —xi li Jesuse. 

San Mateo 20 

Lo'il sventa j'abteletic ta ts'usubtic 

1“Yu'un ti c'u x'elan chventainvan li Diose ja' jech chac c'u cha'al yajval ts'usubtic. 

Sob iloc' batel, bat sa' tal svinictac ta abtel. 

2C'alal la sta li svinictaque, la spasic trato ti jun denario tstoj ta jun c'ac'ale. Jech te la 

stac batel ta abtel ta ts'usubtic yu'un. 

3C'alal ista baluneb orae, iloc' batel li yajval ts'usubtique. Te laj yil oy viniquetic 

va'ajtic ta cuxub o'ntonal ta yut lum, mu'yuc yabtelic. 

4Jech laj yalbe: ‘Batanic ta abtel cu'un te ta ts'usubtic. Ta xcac'boxuc lec atojolic’, xut. 

La xch'unic, jech ibatic ta abtel. 

5Iloc' batel yan velta noxtoc ta nopol o'lol c'ac'al xchi'uc ta o'lol syalel c'ac'al. Ja' jech 

laj yic' tal svinictac ta abtel jujun velta. 

6Iloc' batel yan velta ta vo'ob ora mal c'ac'al. Te la sta xocol viniquetic mu'yuc 

yabtelic. Jech laj yalbe: ‘¿C'u yu'un ti jeche' li' va'aloxuc sjunul c'ac'ale?’, xut. 

7Itac'ovic: ‘Yu'un mu'yuc boch'o chiyalbuncutic abtel’, xiic. Jech laj yalbe: ‘Batanic ta 

abtel cu'un te ta ts'usubtic’, xut. 

8“C'alal yu'un xa'ox chch'ay c'ac'ale, jech laj yalbe yaj'abtel li ajvalile: ‘Ic'o tal scotol 

li jvinictac ta abtele; ac'bo stojolic. Ja' ba'yuc xavac'be stojol li boch'otic ts'acal 

ivulique, xquechet xatoj batel; ja' ta slajeb ac'o c'otuc li boch'otic ba'yuc ivule’, xut. 

9C'alal ivulic li boch'otic ta vo'ob xa ora lic stsac yabtelique, jun denario i'ac'bat stojol 

jujunic. 

10C'alal ital li boch'otic ba'yuc la stsac yabtelique, la snopic ti ja' ep ta xich' stojolique. 

Pero ja' jech jun denario i'ac'bat jujunic ec. 

11C'alal laj yich' stojolique, iliquic ta bic'talvulajetel ta stojol li yajvalic ta abtele. 

12Jech lic yalbeic: ‘Jun xa no'ox ora i'abtejic li boch'otic ts'acal ivulique, pero co'ol 

yepal laj atojuncutic. Li vu'uncutique sjunul c'ac'al li'abtejcutic; la jts'iccutic li xc'uxul 

c'ac'ale’, xiic. 

13Itac'ov li yajval abtelale: ‘Muc chopoluc li c'usi la jpasboxuque. ¿Me mu lajuc 

jchapantic ti jun denario ta jtojoxuc jun c'ac'ale? 

14Ich'o batel li atojolique, batanic. Yu'un jech la jnop o ti co'ol ta jtojoxuc achi'uc li 

boch'otic ts'acal ivulique. 

15¿Me mu xu' ta jpas c'usi lec chca'ay jchi'uc li c'usi oy cu'une? ¿Me smelol ti xti'et 

avo'ntonic ta sventa ti toj lec co'ntone?’, xut. 

16“Ja' yu'un li boch'otic ba'yucbeic li' ta orae ja' ts'acalpat chc'otic. Yan li boch'otic 

ts'acalpat oyic li' ta orae ja' ba'yucbe chc'otic”, xi li Jesuse. 

Laj yal yoxibal velta Jesús ti ta xmilate 
(Mr 10.32-34; Lc 18.31-34) 

17C'alal ja'o chmuy batel ta Jerusalén li Jesuse, slecoj laj yic' jutuc ochel ta ti'be li 

yajchanc'optaque, jech laj yalbe: 

18—Q'uelavilic, chijbat xa ta Jerusalén. Vu'un ti Xnich'on cristiano lic'ote te chi'ac'at 

ta sc'ob banquilal paleetic xchi'uc ta sc'ob li boch'otic lec xchanojic smantal Diose. Te 

chixchapanicun, chiyaq'uicun ta milel. 

19Ta xiyaq'uicun ta sc'ob yanlum cristianoetic yu'un ac'o slabanicun, ac'o yac'bicun 

nucul, ac'o sjoc'anicun ta cruz. Pero chicha'cuxi loq'uel ta yoxibal c'ac'al —xut. 

Oy c'usi la sc'anbe Jesús li sme'ic Santiago xchi'uc Juane 
(Mr 10.35-45; Lc 22.24-27) 

20Te ital ta stojol Jesús li sme'ic xnich'nab Zebedeoe; vul squejan spatan sba ta stojol, 

yu'un oy c'usi ta sc'anbe. 

21Jech ijac'bat yu'un li Jesuse: —¿C'usi chac'an? —xut. Itac'ov li me'ile: —Alo mantal 

ti co'ol chachotiic achi'uc li chib col c'alal chapas mantale; jun ta abats'ic'ob, jun ta 

ats'et ac'o chotiicuc —xut. 

22Itac'ov li Jesuse: —Mu xana'ic c'usi chac'anbicun. ¿Me xu' avu'un chavich'ic vocol 

ec jech chac c'u cha'al chquich' li vu'une? —xi. Itac'ovic: —Xu' cu'uncutic —xiic. 

23—Ta melel ta ono'ox xavich'ic vocol jech chac c'u cha'al chquich' li vu'une. Pero ti 

chac'an chachotiic jun ta jbats'ic'ob, jun ta jts'ete, muc vu'cun chcal mantal. Ja' no'ox 

xu' chchotiic li boch'o jech chapal sc'oplalic yu'un li Jtote —x'utatic yu'un li Jesuse. 

24C'alal laj ya'yic li yan lajunebique, i'ilinic ta stojol li chib xchi'ilique. 

25Pero li Jesuse laj yic' li yajchanc'optaque, jech laj yalbe: —Xana'ic c'u x'elan tspasic 

li ajvaliletic yu'un yantic lume. Ja' no'ox ta smozoinvanic. Jech noxtoc li boch'otic 

yich'oj tsots yabtelique ja' no'ox tsots tspasvanic ta mantal. 

26Mu me jechuc xapasic li vo'oxuque. Li boch'o tsc'an ich'bil ta muc' avu'unique, ac'o 

spas sba ta avajtunelic. 

27Li boch'o tsc'an muc' chc'ot avu'unique, ac'o comuc ta avajtunelic. 

28Jech chac c'u cha'al vu'un ti Xnich'on cristiano lic'ote, mu yu'unuc tal 

mozoinvancun; tal cac' jba ta tunel ta atojolic. Xchi'uc tal jpoj loq'uel ep cristianoetic 

sventa mu xbatic ta ch'ayel —xut. 

Ijam sat chib ma'satetic 
(Mr 10.46-52; Lc 18.35-43) 

29C'alal iloq'uic batel ta lum Jericó xchi'uc yajchanc'optac li Jesuse, te nabal ibatic 

epal cristianoetic. 

30Te chotolic ta ti'be la staic chib ma'satetic. C'alal laj ya'yic ti te ta xjelov li Jesuse, 

tsots laj yaptaic: —Cajval, vo'ot smomnich'onot David, c'uxubinuncutic —xiic. 

31Pero li epal cristianoetique laj yutic yu'un ac'o ch'aniicuc. Pero yo'to tsots i'avanic 

jech laj yalic: —Cajval, vo'ot smomnich'onot David, c'uxubinuncutic —xiic. 

32Iva'i li Jesuse; laj yic', jech la sjac'be: —¿C'usi chac'an ta jpasboxuc? —xut. 

33Itac'ovic: —Cajval, yu'un ta jc'an ac'o jamuc jsatcutic —xiic. 

34Li Jesuse ic'uxubaj ta yo'nton. La spicbe li satique, jech ta ora ijam; la xchi'inic batel 

li Jesuse. 

San Mateo 21 

Ich'bil ta muc' i'och ta Jerusalén li Jesuse 
(Mr 11.1-11; Lc 19.28-40; Jn 12.12-19) 

1C'alal nopol xa x'ech'ic batel ta Jerusalene, te ic'otic ta nopol Betfagé ta yoc vits 

Olivatic. Li Jesuse la stac batel chib yajchanc'op. 

2Jech laj yalbe: —Batanic ta tsobtsobnaetic le'e. Te chucul chataic jcot me' buro 

xchi'uc yol. Titunic, iq'uic tal. 

3Me oy boch'o chayalboxuc c'u yu'un chatitunic li buroe, jech xavalbeic: ‘Yu'un ta 

xtun yu'un li Cajvaltique’, utic. Jech chayac'boxuc tal ta ora —x'utatic batel yu'un li 

Jesuse. 

4Ja' ic'ot o c'usi laj yal li j'alc'op ta vo'onee. Jech laj yal: 

5“Albo li jnaclumetic ta Sione: ‘Q'uelavil, ta xa xtal ta atojolic li Ajvalil avu'unique. 

Ja' toj manso. Cajal ta buro chtal, ja' yol j'icatsnom me' buro, uto’, xiyutun li Diose”, 

xi ono'ox li j'alc'ope. 

6Jech ibatic li chibique; la spasic li c'usi i'albatic yu'un Jesuse. 

7Laj yiq'uic tal xchi'uc yol li me' buroe. Laj yac'beic staspatin slapbolal xaquitaic, jech 

te icaji li Jesuse. 

8Li epal cristianoetic te oyique la sq'uiic slapbolal xaquitaic ta be. Oy yantic la sc'asic 

c'obte' xchi'uc yanal; la sq'uiic ta be. 

9Li boch'otic ba'yucbe italique, xchi'uc li boch'otic ts'acalpat italique tsots i'avan 

scotolic. Jech laj yalic: —¡Ich'biluc ta muc' li smomnich'on Davide! ¡Toj jun yutsil li 

boch'o tacbil tal yu'un Cajvaltic Diose! ¡Ich'biluc ta muc' li Dios ta toyole! —xiic. 

10C'alal i'och batel ta Jerusalén li Jesuse, xvochetic no'ox liquel scotol li 

cristianoetique. Jech laj yalic: —¿Boch'o le'e? —xiic. 

11Itac'ov li epal cristianoetique: —Ja' Jesús. Ja' li yaj'alc'op Dios liquem tal ta Nazaret 

ta Galilea banamile —xiic. 

La sloq'ues jbolomaletic ta yamaq'uil ch'ulna li Jesuse 
(Mr 11.15-19; Lc 19.45-48; Jn 2.13-22) 

12Li Jesuse i'och ta ch'ulna ta Jerusalén. Te lic sloq'ues scotol li boch'otic ta 

xchonolajic, ta xmanulajic ta ch'ulnae. La sbutq'uinbe xmexaic li jeltaq'uinetique. La 

sbutq'uinbe xilaic li jchonpalomaetique. 

13Jech laj yalbe: —Jech ts'ibabil ta sc'op Dios: ‘Li jnae ja' snail sc'opanubil Dios’, xi li 

Diose. Pero li vo'oxuque apasojic xa ta snailch'en j'eleq'uetic —xi. 

14Te italic ta stojol Jesús ma'satetic xchi'uc coxoetic ta ch'ulna. Scotol icol yu'un li 

Jesuse. 

15Pero li banquilal paleetic xchi'uc li jchanubtasvanejetic yu'unique laj yilic li 

sq'uelubil stsatsal la spas li Jesuse, xchi'uc laj ya'yic ti jech ch-avanic te ta ch'ulna li 

ololetique: “Ich'biluc ta muc' li smomnich'on David ti tal ochuc ta ajvalilal 

cu'untique’, ti xiique. Jech te ilic sc'ac'al yo'ntonic. 

16Jech laj yalbeic li Jesuse: —¿Me chava'ay c'usi chalic li bic'tal ololetique? —xutic. 

Itac'ov li Jesuse: —Chca'ay, ¿me mu'yuc aq'uelojic ti jech ts'ibabil ta sc'op Diose?: 

‘Ta sc'op bic'tal ololetic xchi'uc boch'o ta to xchu'unic chc'ot ta ts'aquiel li avich'el ta 

muq'ue’, xi ono'ox ts'ibabil —xi li Jesuse. 

17Iloc' batel li Jesuse. Ibat ta Betania; ja' te c'ot vayuc. 

Itaquij te'el higo yu'un li Jesuse 
(Mr 11.12-14, 20-26) 

18Sob ta yoc'omal c'alal chbat ta Jerusalén yan velta li Jesuse, ivi'naj. 

19Laj yil oy jtec' higo ta nopol ti'be, jech bat sq'uel me oy sat. Pero mu'yuc sat la sta; 

ja' no'ox yanal. Li Jesuse jech laj yalbe li te'el higoe: —Mu'yuc xa chasatin o sbatel 

osil —xut. Jech ta ora no'ox itaquij li te'el higoe. 

20C'alal laj yilic li yajchanc'optaque, toj ch'ayel ic'ot yo'ntonic. —¿C'usi spas ti ta ora 

itaquij li te'el higoe? —xiic. 

21Itac'ov li Jesuse: —Melel li c'usi chacalboxuque, me oy xch'unojel avo'ntonique, 

xchi'uc me mu talbatuc no'ox avo'ntonique, mu ja'uc no'ox xu' avu'un chapasbeic jech 

li te'el higoe. Xu' avu'un chavalbeic noxtoc li vits li'i ti ac'o loc'uque, ti ac'o sjip sba 

ochel ta nabe; ta xc'ot ta pasel avu'unic. 

22Scotol li c'usi chac'anic c'alal chac'opanic Diose, me chach'unic ti chataique, ta 

ono'ox xataic —xi li Jesuse. 

Ijac'bat Jesús boch'o i'ac'bunuc yabtel 
(Mr 11.27-33; Lc 20.1-8) 

23C'alal i'och ta ch'ulna li Jesuse, te lic chanubtasvanuc. C'alal ja'o ta xchanubtasvane, 

te italic li banquilal paleetique xchi'uc li moletic yu'unique, jech la sjaq'uic: —¿Bu 

avich'oj avabtel? ¿Boch'o laj yac'bot avabtel ti jech chapase? —xutic. 

24Itac'ov li Jesuse: —Oy c'usi chajac'boxuc jbeluc ec. Me chavalbicun li c'usi ta 

jac'boxuque, ja'o chacalboxuc ec boch'o laj yac'bun cabtel ti jech ta jpase. 

25Li ich'vo' laj yac' Juane, ¿boch'o i'ac'bat yabtel ti jech la spase? ¿Me ac'bil yu'un 

Dios, o me ac'bil yu'un cristiano? —xut. Jech te lic snopilan c'usi chalic. Jech lic 

yalilanbe sbaic: “Me ta xcaltic ti ja' i'ac'bat yabtel yu'un Diose, ‘¿C'u yu'un muc 

xach'unic cha'e?’, xijyututic. 

26Me ta xcaltic ti i'ac'bat yu'un cristianoe, pero chijxi' yu'un li cristianoetique yu'un 

scotol xch'unojic ti ja' j'alc'op li Juane”, xut sbaic. 

27Jech la stac'beic li Jesuse: —Mu jna'cutic —xutic. Jech i'albatic yu'un li Jesuse: —

Ja' jech mu'yuc ta xcalboxuc ec boch'o laj yac'bun cabtel ti jech ta jpase —xi. 

Lo'il sventa chib queremetic ipasatic ta mantal yu'un stotic 

28—¿C'usi chanopic? Oy jun vinic oy chib xnich'nab. Jech laj yalbe li banquilale: 

‘Querem, batan ta abtel ta jts'usubtic’, xut. 

29Itac'ov li xnich'one: ‘Mu xchi chca'ay’, xi. Pero ts'acal la sjel yo'nton, jech ibat. 

30La sc'opan li yan xnich'one. Ja' jech laj yalbe jech chac c'u cha'al laj yalbe li june. 

Itac'ov li xnich'one: ‘Lec oy tati, chibat’, xi. Pero ts'acal muc xbat. 

31Li vo'oxuque ¿c'usi chanopic? Li chib queremetique ¿boch'o junucal la xch'unbe 

smantal li stote? —xut. Itac'ovic: —Ja' li boch'o ba'yuc i'albate —xiic. Li Jesuse jech 

laj yal: —Melel li c'usi chacalboxuque, li jtsobpatanetic xchi'uc li jmulavil antsetique, 

ja' ba'yucbe ta xbat avu'unic te yo' bu chventainvan li Diose. 

32Yu'un ti ital ta atojolic li Juan j'ac'vanej ta vo'e, ja' tal yalboxuc li c'usi lec 

chapasique, pero muc xach'unic. Yan li jtsobpatanetic xchi'uc li jmulavil antsetique ja' 

la xch'unic. C'alal la xch'unique, muc xasutes avo'ntonic ec li vo'oxuque; muc 

xach'unic o. 

Lo'il sventa jchabits'usubtic ti chopol c'usi la spasique 
(Mr 12.1-12; Lc 20.9-19) 

33“A'yo ava'yic yan lo'il. Oy jun vinic la sts'un ep ts'usub ta yosil. La set ta coral li 

sts'usube. La svom ton sventa yavil spits'ubil ya'lel. La spas jun toyol sq'uelubil osil. 

La sa'be yajval boch'otic ta sventainic li ts'usubtic yu'une, jech iloc' batel ta nom li 

yajvale. 

34C'alal po'ot xa yorail ch-ic'ub sat li sts'usube, la stac tal yaj'abteltac, yu'un tal 

sc'anbeic batel sat sts'usub li boch'o sventainojique. 

35Pero li boch'o sventainojique la stsaquic li j'abteletique. Li june la smajic, li yane la 

smilic, li yane laj yac'beic ton. 

36Li yajval ts'usubtique la stac tal yan yaj'abteltac noxtoc; x'ech' to yepal la stac tal 

jech chac c'u cha'al ta ba'yuque. Pero ja' no'ox jech la spasbeic noxtoc. 

37“Ta slajebe, xnich'on xa stuc la stac tal ta stojolic. Jech la snop: ‘Ja' ta xich'ic ta 

muc' li jnich'one’, xi. 

38Pero c'alal laj yilic boch'o sventainojic ti ja' xa xnich'on yajval osil itale, jech laj 

yalbe sbaic: ‘Le'e ja' xa ta xich'be comel c'usitic oy yu'un li stote. Ja' lec jmiltic, jech 

vu'utic ta xquich'betic o comel li c'usi sc'oplal chich'e’, xut sbaic. 

39Jech la stsaquic, laj yiq'uic loq'uel ta spat to li ts'usubtique; te la smilic. 

40“C'alal ta sut tal li yajval ts'usubtique, ¿c'usi ta xc'ot spasbe xana'ic li boch'o 

sventainojique? —xut. 

41Itac'ovic: —Li bol viniquetic le'e j'ech'el ta xmilatic o, yu'un toj chopolic. Yan xa 

boch'o chac'be sventainic li ts'usubtique. Ja' ta sa' li boch'o lec chaq'uic ta c'abal sat 

ts'usub ti c'alal yorail chyijube —xiic. 

42Li Jesuse jech laj yalbe yan velta: —¿Me mu aq'uelojicuc li c'usi ts'ibabil ta svun 

Diose?: ‘Li ton ti mu'yuc lec laj yilic li jpasnaetique, ja' ono'ox i'och ta mero chiquin 

na. Le'e ja' la spas stuc li Cajvaltic Diose; toj jun yutsil chquiltic ti jech la spase’, xi 

ts'ibabil. 

43Ja' yu'un chacalboxuc, ta xloc' batel ta atojolic li ventainel yu'un Diose. Ja' te ta xbat 

ta stojolic li boch'otic lec tstuc'ulanique. 

44[Li boch'otic chbalch'ujic ta sba li ton le'e ta sc'asic. Pero me ja' chyal tal ta sbaic 

stuc li tone, toj lilijel chc'otic o —xi li Jesuse.] 

45C'alal laj ya'yic c'usi la sloc'ta ta lo'il Jesús li banquilal paleetic xchi'uc 

fariseoetique, la sna'ic ti ja' sc'oplal stuquic li c'usi i'albatique. 

46Tsc'an ta stsaquic li Jesuse, pero ixi'ic yu'un li epal cristianoetique, yu'un xch'unojic 

ti ja' j'alc'ope. 

San Mateo 22 

Lo'il sventa q'uin nupinel 
(Lc 14.15-24) 

1Li Jesuse lic yalbe yan lo'il noxtoc, jech laj yal: 

2“Ti c'u x'elan chventainvan li Diose ja' jech chac c'u cha'al jun ajvalil la spas q'uin 

nupinel ta sventa squerem. 

3La stac batel yaj'abteltac yu'un ac'o bat yiq'uic tal li boch'otic yic'anoj ta q'uel q'uin 

nupinele. Pero muc sc'an xtalic. 

4Jech la stac batel yan j'abteletic yu'un noxtoc, jech laj yalbe: ‘Jech xavalbeic li 

boch'otic quic'anoje: Batic, chapal xa scotol li ve'lile; milbil xa li vacaxetique xchi'uc 

li yan jts'unub covol ti lec jubenic cu'une. Bat jq'ueltic li nupinele, utic c'otel’, xut 

batel. 

5Pero muc xich'ic ta muc'; ta jujuntal ibat ta yabtelic. Li june bat sq'uel c'usitic 

sts'unoj. Li yane bat bolomajuc. 

6Li yantique la stsaquic li j'ic'vanejetique, laj yuts'intaic, la smilic. 

7C'alal laj ya'ay li ajvalile, i'ilin. La stac batel yajsoldadotac yu'un bat smilic li 

jmilvanejetique. La xchic'beic comel li slumalique. 

8Li ajvalile jech laj yalbe noxtoc li yaj'abteltaque: ‘Chapal xa lec cu'un scotol li q'uin 

sventa nupinele, pero li boch'o ic'bilic cu'une mu'yuc xa sc'oplal chtalic. 

9Ja' lec batanic ti bu tsnupan sba bebetique; iq'uic tal ta q'uel q'uin li boch'oticuc no'ox 

chataique’, xut batel. 

10Jech iloq'uic batel li j'abteletic yu'une; ibatic ta bebetic. Laj yiq'uic tal scotol li 

boch'otic la staique. Te capal italic li boch'otic chopolique xchi'uc li boch'otic 

lequique. Inoj scotol li na bu ta spasic q'uin nupinele, yu'un toj ep italic. 

11“Li ajvalile i'och sq'uel scotol li boch'otic te oyique; te laj yil jun vinic ti mu ja'uc 

slapoj li c'u'il sventa nupinele. 

12Jech laj yalbe: ‘Vo'ote, ¿c'uxi la'och tal li'i, yu'un mu ja'uc alapoj li c'u'il sventa 

nupinele?’, xut. Muc xtac'ov ic'ot li vinique. 

13Ja' yu'un li ajvalile jech laj yalbe li yaj'abteltaque: ‘Chucbeic yoc sc'ob li vinique. 

Jipic loq'uel ta ic' osil te yo' bu choc'ta sbaic, ti bu xc'uxet o yeique’, xi. 

14Yu'un ep li boch'o ic'bilique, jutuc no'ox li boch'o t'ujbilique”, xi li Jesuse. 

La sjac'beic Jesús me xu' ta xac'be spatanic li Cesare 
(Mr 12.13-17; Lc 20.20-26) 

15Li fariseoetique bat stsob sbaic ta snopel c'usi xu' ta sjac'beic li Jesuse, yu'un tsc'an 

tsa'beic smul. 

16Jech la stac tal yajchanc'optaquic xchi'uc svinictac Herodes. Jech vul sjac'beic li 

Jesuse: —Jchanubtasvanej, ta jna'cutic ti ja' melel scotol c'usi chavale, xchi'uc ti ja' 

chachanubtasvan ta sbe Diose, xchi'uc ti co'ol lec chavil scotole, ti muc ta sbauc no'ox 

chaq'uel c'u x'elan li cristianoetique. 

17Ja' yu'un, albun ca'icutic c'usi chanop. ¿Me lec ti ta xcac'be jpatancutic li muc'ta 

ajvalil Cesare, o me mu lecuc? —xiic. 

18Li Jesuse laj yotquin li c'usi chopol oy ta yo'ntonique, jech laj yalbe: —

Jlo'lavanejoxuc. ¿C'u yu'un chac'an chasa'bicun jmul? 

19Ac'bicun jq'uel junuc li taq'uin sventa chatoj o apatanique —xut. Jech bat yich'beic 

tal jun denario taq'uin. 

20Jech ijac'batic yu'un li Jesuse: —¿Boch'o sloc'obal li'i? ¿Boch'o sbi li'i? —xut. 

21—Ja' César —xiic. Jech i'albatic yu'un li Jesuse: —Ac'beic c'usi ja' yu'un li Cesare; 

ac'beic noxtoc c'usi ja' yu'un li Diose —x'utatic. 

22C'alal laj ya'yic c'u x'elan itac'ov li Jesuse, toj ch'ayel ic'ot yo'ntonic, jech ibatic. 

La sjac' saduceoetic sc'oplal cha'cuxesel 
(Mr 12.18-27; Lc 20.27-40) 

23Ta sc'ac'alil le'e, ja'o te italic noxtoc li saduceoetique, ja' ti chalic mu'yuc 

cha'cuxesele. Jech vul sjac'beic li Jesuse: 

24—Jchanubtasvanej, li Moisese jech laj yal: ‘Me oy ta xcham jun vinic, me mu'yuc 

xnich'on chcome, li its'inale ja' ac'o yic'be yajnil li anima sbanquile, yu'un jech mu 

xch'ay o sts'unubal li banquilale’, xi. 

25Ja' yu'un ta jac'cutic: Oy to'ox vucub viniquetic li' nacalic, xchi'il no'ox sbaic ta 

voq'uel. Li banquilale inupin. Pero mu'yuc xnich'on c'alal icham. Li its'inale laj yic'be 

yajnil li anima sbanquile. 

26Ja' jech la spasic, xquechcun laj yic' svucubalic li antse yu'un ichamic. 

27Ts'acal to icham ec li antse. 

28C'alal ta xcha'cuxiique, ¿boch'o junucal yajnil chc'ot li antse, yu'un scotol laj yic' 

yajnilinic? —xiic. 

29Itac'ov li Jesuse: —Ch'ayemoxuc. Mu xach'unic c'usi chal li sc'op Diose, xchi'uc mu 

xach'unic c'u x'elan stsatsal li Diose. 

30Yu'un c'alal yorail cha'cuxesele, mu'yuc xa boch'o chnupin; mu'yuc xa ta xac' ta 

nupinel yol xnich'onic. Ja' xa jech chc'otic jech chac c'u cha'al yaj'almantaltac Dios ta 

vinajel. 

31¿Me yu'un mu'yuc aq'uelojic c'usi chal ta sc'op Dios ta sventa li cha'cuxesele? ¿Me 

mu xana'ic ti jech laj yal li Diose?: 

32‘Vu'un Diosun yu'un Abraham, Diosun yu'un Isaac, Diosun yu'un Jacob’, xi li 

Diose. Li Diose mu ja'uc Dios yu'un li boch'otic chamenic oe; ja' Dios yu'un li 

boch'otic cuxulique —xi li Jesuse. 

33C'alal laj ya'yic jech li epal cristianoetique, toj ch'ayel ic'ot yo'ntonic ta sventa c'usi 

laj yac' ta chanel li Jesuse. 

Sc'oplal c'usi mantalil tsots sc'oplal 
(Mr 12.28-34) 

34C'alal laj ya'ay fariseoetic ti muc sna'ic staq'uel ic'ot li saduceoetique, jech la stsob 

sbaic tal ta stojol li Jesuse. 

35Oy jun yu'unic ti lec xchanoj scotol li mantaletique, ja' lic c'opojuc. Oy c'usi lic 

sjac'be li Jesuse yu'un ta sq'uel c'u x'elan ta xtac'ov. Jech laj yalbe: 

36—Jchanubtasvanej, ta scotol li smantaltac Diose ¿c'usi mantalil ti tsots sc'oplale? —

xut. 

37Itac'ov li Jesuse: —‘C'ano me ta scotol avo'nton li Dios avu'une, xchi'uc ta scotol 

ach'ulel, xchi'uc ta scotol ajol’, xi li mantale. 

38Ja' sba mantal ti bats'i tsots sc'oplale. 

39Li xchibale ja' co'ol tsots sc'oplal xchi'uc li sba mantale. Jech chal: ‘C'ano me achi'il 

jech chac c'u cha'al c'ux ta avo'nton abec'tal atuc’, xi. 

40Li chib mantal li'i stsacoj xa sba xchi'uc scotol li yantic mantaletique xchi'uc li 

c'usitic laj yalic li j'alc'opetique —xi li Jesuse. 

Li Davide ja' smomnich'on li Cristoe, pero ja' Yajval noxtoc 
(Mr 12.35-37; Lc 20.41-44) 

41C'alal te jmoj tsobolic li fariseoetique, jech lic sjac' li Jesuse: 

42—¿C'usi chanopic? ¿Boch'o smoltot ta vo'one li Cristoe? —xut. Itac'ovic: —Ja' 

smoltot li Davide —xiic. 

43Li Jesuse jech la sjac'be yan velta: —¿C'u yu'un jech ivul ta yo'nton David ti 

‘Cajval’, xie? Yu'un jech laj yal: 

44‘Li Diose jech laj yalbe li Cajvale: Chotlan ta jbats'ic'ob, ja' to me laj cac' ta yolon 

avacan li avajcontrataque’, x'utat li Cajvale, xi li Davide. 

45‘Cajval’, me xi li Davide ¿c'u x'elan ti ja' smoltote? —xi li Jesuse. 

46Me junuc mu'yuc boch'o itac'ov yu'unic, xchi'uc me junuc mu'yuc xa boch'o tsots 

yo'nton ti oy to c'usi tsjaq'uilanbe li Jesuse. 

San Mateo 23 

Li Jesuse laj yalbe ta jamal smul fariseoetic xchi'uc jchanubtasvanejetic yu'unic 
(Mr 12.38-40; Lc 11.37-54; 20.45-47) 

1Li Jesuse lic sc'opan li epal cristianoetique xchi'uc li yajchanc'optaque, jech laj yalbe: 

2“Li jchanubtasvanejetic xchi'uc li fariseoetique ja' chotolic ta xchotleb Moisés. 

3Ja' yu'un ch'unic me li smantal Dios chayalboxuque, pasic me. Ja' no'ox mu me 

xapasic jech chac c'u cha'al ta spasique; yu'un ja' no'ox chalic, mu spasic. 

4Ja' no'ox ta smeltsanic alal icatsil. Ta xac'beic xcuch li cristianoetique, pero li 

stuquique me ja'uc jutuc tsc'an tstijic ta sni' sc'obic. 

5Scotol li c'usi tspasique ja' no'ox tsc'anic ti ac'o yil li cristianoetique. 

Smuq'uibtasojbeic xcaxail li smantal Dios ta snaban ta sc'obic o me ta sti'baique, 

xchi'uc snatubtasojbeic stsitsumal li snatilc'u' slapojique. 

6Ja' lec cha'yic ti chchotiic ta sliqueb chotlebal c'alal yorail jujun q'uine, xchi'uc ja' 

tsmaquic li chotlebaletic ti bu ich'bilic ta muc' ta yut nail tsobobbailetique. 

7Ja' tsc'anic noxtoc ti nupbil sc'obic ta xoraltique, xchi'uc ti ‘Jchanubtasvanej’ xi 

sc'oplalique. 

8“Pero li vo'oxuque mu me ja'uc lec xava'yic ti ‘Jchanubtasvanej’ xi ac'oplalique. 

Yu'un jun no'ox li Jchanubtasvanej avu'unique. Li vo'oxuque achi'il no'ox aba 

acotolic. 

9Mu me boch'o xacuy ta atotic li' ta banamile. Yu'un jun no'ox li Atotic te oy ta 

vinajele. 

10Mu me ja'uc lec xava'yic ti ‘Cajval’ xa'utatique. Yu'un jun no'ox li Avajvalique, ja' li 

Cristoe. 

11Li boch'o ich'bil ta muc' avu'unique, ac'o c'otuc ta avajtunelic. 

12Li boch'o muc' chac' sbae, ja' ta sbic'tajesat. Yan li boch'o biq'uit chac' sbae, ja' ta 

x'ac'at ta ich'el ta muc'. 

Lec ts'acal chich' stojol smulic li fariseoetique xchi'uc li boch'o lec xchanojic 
mantale 

13“¡Toj abul abaic, vo'oxuc li jchanubtasvanejoxuc ta smantal Diose xchi'uc vo'oxuc li 

fariseooxuque, jlo'lavanejoxuc! Yu'un chamaquic ta be li ventainel yu'un Diose. Yu'un 

li vo'oxuque mu xac'anic ventainel yu'un Dios, ja' yu'un chamaquic li boch'otic 

tsc'anique. 

15“¡Toj abul abaic vo'oxuc li jchanubtasvanejoxuc ta smantal Diose xchi'uc vo'oxuc li 

fariseooxuque, jlo'lavanejoxuc! Yu'un chaxanovic ta nabetic, ta banamil, ta sa'el 

jch'unolajel avu'unic. C'alal chataique, vo'oxuc ta acojic ti x'ech' to jech yepal tsc'an 

chich' stojol smulic ta c'oc' jech chac c'u cha'al li vo'oxuque. 

16“¡Toj abul abaic, vo'oxuc ti chavac'beic yil be ma'sat acuyojique! Yu'un jech 

chavalic: ‘Boch'o chal ti ja' testigo yu'un li ch'ulnae, mu persauc chc'ot ta pasel yu'un 

li c'usi chale. Yan li boch'o chal ti ja' testigo yu'un li c'anal taq'uin te ta ch'ulnae, persa 

chc'ot ta pasel yu'un li c'usi chale’, xachiic. 

17¡Bol cristianooxuc, ma'satoxuc! ¿C'usi tsots sc'oplal: me ja' li c'anal taq'uine, o me 

ja' li ch'ulna yo' bu tiq'uil li c'anal taq'uine? 

18Jech chavalic noxtoc: ‘Boch'o chal ti ja' testigo yu'un li scajleb smoton Diose, mu 

persauc ta spas li c'usi chale. Yan li boch'o chal ti ja' testigo yu'un li milbil smoton 

Dios te cajanbile, persa chc'ot ta pasel yu'un li c'usi chale’, xachiic. 

19Bol cristianooxuc, ma'satoxuc. ¿C'usi tsots sc'oplal: me ja' li matanale, o me ja' li 

scajleb matanal yo' bu ts'u'iltasbil chc'ot li smoton Diose? 

20Yu'un li boch'o ta sva'an ta testigo li scajleb smoton Diose, testigo xa ic'ot o yu'un 

c'alal ta smoton Dios ti te cajanbile. 

21Jech noxtoc li boch'o ta sva'an ta testigo li ch'ulnae, testigo xa ic'ot o yu'un noxtoc li 

Diose yu'un ja' te nacal. 

22Li boch'o ta sva'an ta testigo li vinajele, testigo xa ic'ot o yu'un c'alal ta xchotleb li 

Diose, xchi'uc li Dios ti te chotole. 

23“¡Toj abul abaic, vo'oxuc li jchanubtasvanejoxuc ta smantal Diose xchi'uc vo'oxuc li 

fariseooxuque, jlo'lavanejoxuc! Yu'un ja' no'ox tsots sc'oplal chava'yic ti chavaq'uic 

jun ta lajlajuneb li yaravenoe, li anise, xchi'uc li cominoe., Ja' acomtsanojic ti bu toj 

tsots sc'oplal ta smantal Diose; ja' ti tsc'an pasel c'usi tuq'ue, li c'uxubinvaneje, xchi'uc 

ti tsc'an jun co'ntontique. Le'e tsots sc'oplal tsc'an pasel, pero mu stac' comtsanel 

noxtoc li yantique. 

24Ma'sat jtojobtasvanejetic. Ja' tsots sc'oplal chava'yic chajipic loq'uel li bic'tal use; 

yan li c'usi jujucot ta ca'e te chabiq'uic ochel. 

25“¡Toj abul abaic, vo'oxuc li jchanubtasvanejoxuc ta smantal Diose xchi'uc vo'oxuc li 

fariseooxuque, jlo'lavanejoxuc! Yu'un ja' no'ox lec chapocbeic spat li vasoe xchi'uc li 

sets'e; yan li yute nojem ta elec' xchi'uc ta sc'upinel c'usitic oy ta avo'nton atuquic. 

26¡Ma'sat fariseoetic, ja' pocbeic ba'yuc yut li vaso xchi'uc li sets'e, yu'un jech chlecub 

c'alal ta spat noxtoc! 

27“¡Toj abul abaic, vo'oxuc li jchanubtasvanejoxuc ta smantal Diose xchi'uc vo'oxuc li 

fariseooxuque, jlo'lavanejoxuc! Ja' jechoxuc jech chac c'u cha'al muquinaltic ti lec sac 

bonbile. Ta spat xocone lec xa c'upil sba yilel. Pero li yute nojem ta sbaquil animaetic 

xchi'uc ta c'usitic yan te c'a'emic. 

28Ja' jechoxuc ta q'uelel li vo'oxuque. Tuc'oxuc xa yilel ta stojol li cristianoetique, 

pero li yut avo'ntonique nojem ta lo'lavanej xchi'uc ta scotol c'usitic yan chopol. 

29“¡Toj abul abaic, vo'oxuc li jchanubtasvanejoxuc ta smantal Diose xchi'uc vo'oxuc li 

fariseooxuque, jlo'lavanejoxuc! Yu'un vo'oxuc chacha'meltsanbeic lec smuquinal li 

j'alc'opetic ta vo'onee, xchi'uc chabonbeic lec smuquinal li boch'otic tuc' yo'nton 

ijelovique. 

30Jech chavalic: ‘Oyuticuc xa'ox c'alal ijelovic li jmoltotactic ta vo'onee, mu'yuc la 

jtic' jbatic ta smilel j'alc'opetic ec ti jechuque’, xachiic. 

31Ti jech chavalique, ja' chavaq'uic ta na'el atuquic ti vo'oxuc xnich'naboxuc li 

boch'otic la smilic j'alc'opetic ta vo'onee. 

32¡Ja' yu'un ts'acubtasbeic me yabtel li amoltotaquic ta vo'onee! 

33“¡Jti'valchonetic, sts'unubal orachonetic! ¿Me chanopic ti mu'yuc ono'ox chbat atoj 

amulic ta tojob mulile? 

34Ja' yu'un ta to jtacboxuc tal j'alc'opetic xchi'uc li boch'otic bijique xchi'uc li 

boch'otic lec sna' xchanubtasvanique. Pero oy ta xlic amilic, xchi'uc chlic ajoc'anic ta 

cruz; oy chlic avac'beic nucul ta yut nail tsobobbailetic avu'unic; oy chlic anutsic 

loq'uel ta jujun lum. 

35Ja' yu'un vo'oxuc chcom ta abaic scotol li xch'ich'al boch'otic tuc' yo'ntonique. 

Vo'oxuc chcom ta abaic c'alal lic milatuc tal li Abele, ja' li tuq'uil vinique, xchi'uc 

c'alal to imilat ta ch'ulna ta nopol scajleb smoton Dios li Zacarías xnich'on Berequiase. 

36Melel chacalboxuc, scotol le'e, vo'oxuc chacuchinic, vo'oxuc ti li' oyoxuc ta banamil 

ta orae. 

Li Jesuse laj yoc'ta li Jerusalene 
(Lc 13.34-35) 

37“¡Jerusalén, Jerusalén, vo'ot ti atalel o chamil li yaj'alc'optac Diose, ti chavac'be ton 

li boch'otic tacbilic tal yu'un Dios li' ta atojole! Pero ep xa velta ta jc'an ta jtsob 

jnaclumetic avu'un jech chac c'u cha'al ta stsob yol ta yolon xic' jcot me'caxan, pero 

muc xac'anic. 

38A'yo ava'yic, ictabil chcom o li alumalique. 

39Yu'un mu'yuc xa bu chavilicun o yan velta, ja' to me ic'ot sc'ac'alil ti jech chloc' ta 

aveique: ‘Toj lec li boch'o tacbil tal yu'un Cajvaltic Diose’, me xachiique, ja' to te 

chavilicun yan velta”, x'utatic yu'un li Jesuse. 

San Mateo 24 

Laj yal Jesús ti tsta yorail chich' vuq'uesel li ch'ulnae 
(Mr 13.1-2; Lc 21.5-6) 

1C'alal iloc' xa'ox batel ta ch'ulna ta Jerusalén li Jesuse, te inopajic batel ta stojol li 

yajchanc'optaque, te laj yac'beic yil c'u x'elan pasbil li ch'ulnae xchi'uc li c'usitic yan 

te pasbilique. 

2Li Jesuse jech laj yal: —Laj xa avilic scotol c'u x'elan. Melel li c'usi chacalboxuque, 

me jbejuc ton mu'yuc bu cajal ta xcom ta sba yac'ol yan ton, scotol ta xich' jinesel —

xi. 

Senyailtac c'alal po'ot xa slajebal c'ac'al 
(Mr 13.3-23; Lc 21.7-24; 17.22-24) 

3C'alal te xa'ox chotol ta vits Olivatic li Jesuse, te inopajic batel ta stojol li 

yajchanc'optaque, jech laj yalbeic li Jesuse: —Albun ca'icutic c'usi ora ta xc'ot ta pasel 

li c'usi laj avale, xchi'uc ¿c'usi senyail chavac' quilcutic ti c'alal chacha'tale? ¿C'usi 

sq'uelubil ti c'alal po'ot xa slajebal c'ac'ale? —xutic. 

4Itac'ov li Jesuse: —Q'uelo me abaic, mu me boch'o xaslo'laoxuc. 

5Yu'un oy ep boch'o ta xalic sbiic jech chac c'u cha'al jbi vu'un. Jech ta xalic: ‘Vu'un 

Cristoun’, xiic. Jech ep boch'otic ta xlajic ta lo'lael. 

6C'alal chava'yic ti oy muc'ta c'op li'i, xchi'uc c'alal chava'yic ti oy c'op ta nome, mu 

me xaxi'ic. Ta persa jech ta xc'ot ta pasel, pero muc to ja'uc slajebal c'ac'al. 

7Yu'un ta to xlic scontrain sbaic yantic banamil; ta to xlic scontrain sbaic muc'tic 

ajvaliletic. Ta to xtal tsots vi'nal; ta xjelov niqueletic ta buticuc banamilal. 

8Scotol le'e ja' sliquebal xa xc'uxul c'usi ach' ta xvoc'. 

9“Ta to xa'ac'atic ta c'abal, yu'un jech chavich'ic tsots uts'intael, xchi'uc chavich'ic 

milel. Bajbil chac'otic yu'un scotol cristianoetic ta scoj ti acuchojbicun jbie. 

10Ta sc'ac'alil le'e oy ep boch'otic ta xchibaj yo'ntonic. Li boch'o ta xchibaj 

yo'ntonique chopol chlic ilvanicuc; chlic ac'vanicuc ta c'abal ec. 

11Ta xlic ep jlo'lavanej j'alc'opetic. Ep boch'otic ta xlajic ta lo'lael. 

12Ta sventa ti ech'em ta x'epaj li c'usi chopole, jech ep boch'otic mu xa sc'an xchi'ilic. 

13Pero li boch'o ta xcuch yu'un c'alal to ta slajebe ja' ta xcol. 

14Persa ba'yuc ta xich' cholel ta sbejel banamil li Lequil A'yej ta jventae; ja' to ta xtal 

li slajebal c'ac'ale”, xi li Jesuse. 

15“C'alal chavilic ti chich' soquesel, ti chich' bolibtasel o ch'ulna ta scoj ti te chich' 

va'anel li c'usi toj chopol chil Dios jech chac c'u cha'al laj ono'ox yal li j'alc'op Daniel 

ta vo'onee, (Li boch'o tsq'uel c'usi ts'ibabil yu'un Daniele ac'o ya'ibe lec smelol,) 

16vo'oxuc ti li' nacaloxuc ta Judeae, jatovanic batel ta anil ta vitsetic. 

17Li boch'otic te oyic ta sjol snaique, c'alal ta xyalic tale, mu xa me x'och yich' c'usitic 

oy yu'unic. 

18Li boch'otic te oyic ta yabtelique, mu xa me sutic tal yu'un chtal yich' sc'u'ic. 

19Toj abul sba li antsetic ti ja' to xchi'inoj yolique xchi'uc li boch'otic ta to xchu'untas 

yolique. 

20C'opanic Dios ti mu me ja'uc ta yorail sictic, xchi'uc mu me ja'uc ta sc'ac'alil chacux 

avo'ntonic ti c'alal chajatovique. 

21Ta ono'ox xtal li tsots vocole. Mu'yuc ono'ox jech c'alal ilic li banamile xchi'uc 

c'alal to tana. Mu'yuc ta xc'ot ta pasel jech yan velta noxtoc. 

22Ti manchuc ta xich' comajesbel sc'ac'alil li vocol le'e, mu'yuc boch'o ta xcol ti 

jechuque. Pero ta sventa li boch'o t'ujbilique ja' yu'un ta xich' comajesbel sc'ac'alil li 

vocole. 

23“Ja' yu'un me oy boch'o jech ta xalboxuque: ‘Li' xa oy li Cristoe’, o ‘Le' xa oy li 

Cristoe’, me xayutoxuque, mu me xach'unic. 

24Yu'un ta to xtal li boch'otic ta scuy sbaic ta Cristoe, xchi'uc li boch'o tscuy sbaic ta 

j'alc'opetique. Ta spasic muc'tic sq'uelubiltac, yu'un jech ta slo'laic o li cristianoetique. 

Ti xu'uc yu'unique, tsc'an tslo'laic ec li boch'otic t'ujbilic yu'un Diose. 

25Q'uelo me abaic li vo'oxuque, yu'un ba'yuc xa laj calboxuc scotol. 

26Ja' yu'un me oy boch'o jech chayalboxuque: ‘Te xa oy ta xocol banamil li Cristoe’, 

me xayutoxuque, mu me xaloq'uic batel ta sq'uelel. ‘Te xa oy ta yut na’, me xiique, 

mu me xach'unic. 

27Yu'un c'alal chital vu'un ti Xnich'on cristiano lic'ote, ja' jech chac c'u cha'al sacsevul 

ti xleblej loq'uel ta sloq'ueb c'ac'ale, chvinaj batel c'alal to ta smaleb c'ac'al. 

28Jech chac c'u cha'al ti bu oy c'usi chamene, te ta stsob sbaic batel li xulemetique. 

Sc'oplal c'u x'elan ta xcha'tal li Cajvaltique 
(Mr 13.24-37; Lc 21.25-33; 17.26-30, 34-36) 

29“C'alal ja' to no'ox ch-ech' scotol li vocol laj calboxuque, ta ora no'ox ta x'ic'ub li 

c'ac'ale., Mu'yuc chac' xojobal li ue. Li c'analetique ta xbajan yalel tal. Ta xnic scotol 

li c'usitic oy svu'elic ta toyole. 

30Ja'o ta xvinaj tal senyail ta vinajel ti chital, vu'un ti Xnic'on cristiano lic'ote. Scotol 

jaychop cristianoetic ta sbejel banamil ta x'oq'uic ta scoj xi'el. Ta xilic chiyal tal ta toc 

ta vinajel xchi'uc ep jtsatsal xchi'uc tsots jxojobal, vu'un ti Xnich'on cristiano lic'ote. 

31Tsots ta xich' jupanel oq'ues c'alal ta jtac tal li j'almantaletic cu'une. Ja' ta xtal 

stsobic scotol li boch'otic t'ujbilic cu'un ta xchanjotal xchiquin banamile. 

32“Chanbeic o smelol ta sventa c'u x'elan li higo te'e. C'alal ta x'uninaj sc'obe, ja'o ta 

xq'uexin, jech chana'ic o ti po'ot xa yorail vo'olaltique. 

33Ja' no'ox jech ec li vo'oxuque, c'alal chavilic scotol li c'usi laj calboxuque, jech 

chana'ic o ti po'ot xa yoraile. 

34Melel chacalboxuc, li cristianoetic ti li' cuxulic ta orae, oy mu'yuc to chchamic ja' to 

me i'ech' scotol li c'usitic laj calboxuque. 

35Li vinajel banamile ta xlaj, pero li c'usitic laj cale mu xlaj sc'oplal o. 

36“Li c'usi ora chc'ot yoraile mu'yuc boch'o sna', me ja'uc li j'almantaletic ta vinajele, 

me ja'uc vu'un li Nich'onilune. Ja' no'ox sna' stuc li Totile. 

37“Jech chac c'u cha'al ic'ot ta pasel ta yorail li Noee, ja' no'ox jech ta xc'ot ta pasel 

c'alal chital, vu'un ti Xnich'on cristiano lic'ote. 

38Yu'un c'alal mu'yuc to'ox chtal li pulel ta vo'e, ja' no'ox batem ta yo'ntonic sa'el 

sve'elic, ta xnupinic, xchi'uc ta xac' ta malijel stsebic. Ja' to iquechaj yu'unic ti c'alal 

i'och ta barco li Noee. 

39Muc xch'unic ti chtal li pulel ta vo'e. Ja' to la xch'unic ti c'alal itale, pero ilaj o 

scotolic. Ja' jech ta xc'ot ta pasel c'alal chital ec, vu'un ti Xnich'on cristiano lic'ote. 

40Me oy chib viniquetic ta x'abtejic ta yabtelique, jun ta x'ic'at, jun ta xcom. 

41Me oy chib antsetic ta xjuch'najique, jun ta x'ic'at, jun ta xcom. 

42“Viq'uiluc me asatic cha'e, yu'un mu xana'ic c'usi ora chital, vu'un li Avajvalicune. 

43Na'ic me, jech chac c'u cha'al yajval na ti mu sna' me oy chtal j'elec' ta ac'ubaltique, 

ti sna'ojuque, muc xvay, muc xac' ochuc j'elec' ta sna ti jechuque. 

44Ja' yu'un li vo'oxuque, tsc'an ti lec chapaloxuque. Yu'un ti c'alal mu'yuc anopoj 

chamalaicune, ja'o chital, vu'un ti Xnich'on cristiano lic'ote. 

Sc'oplal lequil j'abtel xchi'uc chopol j'abtel 
(Lc 12.41-48) 

45“¿Me ja' jechoxuc jech chac c'u cha'al jun j'abtel ti jun yo'nton ta x'abtej ta stojol 

yajvale, ti lec bije, ti ja' ta x'ac'bat yabtel yu'un ta smac'lin xchi'iltac ta abtel ti c'alal 

yorail ta xve'ique? 

46Xcuxet no'ox yo'nton li jun j'abtel ti c'alal jech jun yo'nton sbats'il spasel chvul 

taatuc yu'un yajvale. 

47Melel chacalboxuc, le'e ta x'ac'bat sventain scotol c'usitic oy yu'un li yajvale. 

48Pero li jun chopol j'abtele jech chlic yal ta yo'nton: ‘Mu to van xtal ta ora li cajvale’, 

xi. 

49Jech chlic smaj li xchi'iltac ta abtele. Ja' chbat xchi'in ta ve'el, ta uch'bajel li 

jyacubeletique. 

50C'alal mu'yuc ta yo'nton tsmala li yajvale, ti c'alal mu'yuc snopoj me chtale, ja'o 

chvul ta loq'uel li yajvale. 

51Jech chvul yich'be lec stojol. Ja' chbat xchi'in li jlo'lavanejetique. Te chc'ot yoc'ta 

sba; te xc'uxet o ye —xi li Jesuse. 

San Mateo 25 

Lo'il sventa lajuneb tojol tsebetic 

1“Ja' yu'un ti c'u x'elan chventainvan li Diose ja' jech chac c'u cha'al lajuneb tojol 

tsebetic ti laj yich'ic batel scandilic, yu'un bat snupic ta be li jnupinele. 

2Li vo'obique lec bijic. Li yan vo'obe bolic. 

3Li tsebetic ti bolique ja' no'ox laj yich'ic batel scandilic; mu'yuc laj yich'beic batel 

yaceiteal. 

4Yan li tsebetic ti lec bijique laj yich'ic batel yaceiteic ta yavil xchi'uc li scandilique. 

5Li boch'o ta xnupine ijoc'tsaj. Ja' yu'un li tsebetique inicubajic, jech ivayic. 

6Ta o'lol ac'ubal laj ya'yic oy boch'o tsots i'avan: ‘Ital xa li boch'o ta xnupine. 

Loc'anic, bat nupic tal ta be’, xi. 

7Ta ora ijulov scotolic; la xchapan lec li scandilique. 

8Pero li tsebetic ti bolique jech laj yalbeic li boch'o bijique: ‘Ac'buncutic jutebuc li 

avaceiteique yu'un ta xa xtu'p li jcandilcutique’, xiic. 

9Itac'ovic li boch'otic bijique: ‘Mu xu', yu'un naca me muc xloc' o cu'uncutic ec. Ja' 

lec bat manbeic tal li boch'o ta xchone’, xiic. 

10C'alal ja'o batemic ta smanele, ja'o ivul li boch'o ta xnupine. Li tsebetic ti lec 

chapalique i'ochic yo' bu ta spasic li q'uin nupinele, jech laj yich' maquel li ti'nae. 

11Ts'acal to italic li yan vo'obique. Jech laj yalic: ‘Cajval, Cajval, jambuncutic li 

ti'nae’, xiic vulel. 

12Jech itac'batic: ‘Melel li c'usi chacalboxuque, mu xacotquinoxuc’, x'utatic. 

13“Ja' yu'un li vo'oxuque, tsc'an ti viq'uiluc asatique, yu'un mu xana'ic c'usi ora, c'usi 

c'ac'alil chital, vu'un ti Xnich'on cristiano lic'ote. 

Lo'il sventa talento taq'uin 
(Lc 19.11-27) 

14“Yu'un ti c'u x'elan chventainvan li Diose, ja' jech chac c'u cha'al jun vinic ti c'alal 

chloc' batel ta nome. C'alal mu'yuc to'ox chbate, laj yic' tal li yaj'abteltaque, yu'un 

chac'be comel sventain li c'usitic oy yu'une. 

15Li june laj yac'be comel vo'ob talento, li yane laj yac'be comel chib, li yane laj 

yac'be comel jun; ja' ti c'u yepal xu' yu'un jujunique. C'alal laj yac' comel ta c'abal li 

staq'uine, iloc' batel ta nom. 

16Li boch'o i'ac'bat vo'ob talentoe, bat abtejuc xchi'uc. Jech ijolin yu'un vo'ob talento. 

17Ja' no'ox jech la spas ec li boch'o chib talento i'ac'bate, ijolin yu'un chib talento. 

18Yan li boch'o jun i'ac'bate bat smuc ta banamil, ja' no'ox la snac'be staq'uin li 

yajvale. 

19“C'alal ep xa'ox c'ac'al sbatel li yajvalique, isut tal. Laj yic'an li j'abteletic yu'une; lic 

yich' ta venta c'u yepal li staq'uine. 

20Ja' ba'yuc ital li boch'o vo'ob talento laj yich' comele; te yich'oj tal li yan vo'ob 

talento ijolin yu'une. Jech vul yalbe li yajvale: ‘Cajval, vo'ob talento laj avac'bun 

comel; q'uelavil, ijolin yan vo'ob talento cu'un’, xut. 

21Jech i'albat yu'un li yajvale: ‘Lec oy, vo'ot lequil j'abtelot cu'un; lec jun avo'nton 

la'abtej. Ta sventa ti lec jun avo'nton laj aventain li c'usi jutuc no'ox laj avich'e, ja' 

yu'un chacac'bot aventain li yepale. La' ochan, cuxetuc no'ox avo'nton achi'uc li 

avajvale’, x'utat. 

22Ital ec li boch'o chib talento yich'oje jech vul yalbe li yajvale: ‘Cajval, chib talento 

laj avac'bun comel; q'uelavil, ijolin cu'un yan chib talento’, xut. 

23Jech i'albat yu'un li yajvale: ‘Lec oy, vo'ot lequil j'abtelot cu'un; lec jun avo'nton 

la'abtej. Ta sventa ti jun avo'nton laj aventain li c'usi jutuc no'ox laj cac'bote, ja' yu'un 

chacac'bot aventain li yepale. La' ochan, cuxetuc no'ox avo'nton achi'uc li avajvale’, 

x'utat. 

24“Ital ec li boch'o jun talento yich'oje, jech vul yalbe li yajvale: ‘Cajval, jna'oj ti jbel 

c'usi chavale, ti ja' jechot jech chac c'u cha'al li boch'o ta sc'aj ti muc ja'uc la sts'une, 

xchi'uc ta stsob ti bu muc ja'uc la svije. 

25Jech lixi' me ta xch'ay cu'un li ataq'uine, jech bat jmuc ta banamil. Li' oy li ataq'uine; 

ich'o sutel, yu'un ja' avu'un’, xut. 

26Jech i'albat yu'un li yajvale: ‘Toj chopolot, ven ch'ajil j'abtelot. ¿Me xana' ti ta 

ono'ox jc'aj ti bu muc vu'cun la jts'une xchi'uc ti bu muc vu'cun la jvije? 

27Laj avac'be boch'o ch-abtejic ta banco ti jechuque. C'alal litale, laj xa quich' sutel 

xchi'uc sjol jtaq'uin ti jechuque’, xut. 

28Jech laj yalbe li yantic yaj'abteltaque: ‘Pojbeic li jun talento laj cac'bee, ja' ac'beic li 

boch'o laj yich' tal lajuneb talentoe. 

29Yu'un li boch'o chtun yu'une, ta x'ac'bat yan, jech yantic ta x'epaj yu'un. Yan li 

boch'o mu xtun yu'une, ta xpojbat sutel ti c'u yepal yich'oje. 

30Li ch'ajil j'abtel li'i, jipic loq'uel ta ic' osil. Te ac'o c'ot yoc'ta sba; te c'uxetuc o ye’, 

xi li yajvale”, xi li Jesuse. 

Chich' chapanel scotol li cristianoetique 

31Jech laj yal noxtoc li Jesuse: “C'alal chital jchi'uc jxojobal, vu'un ti Xnich'on 

cristiano lic'ote, ta jchi'in tal scotol li ch'ul j'almantaletique; ja'o chlic chotlicun ta 

jchotleb ti jun yutsil slequile. 

32Ta stsob sbaic tal ta jtojol scotol li cristianoetic ta sbejel banamile. Ta xlic jvoc'an 

jech chac c'u cha'al jchabichij ti slecoj ta xac' li xchije xchi'uc li stentsune. 

33Li chijetique ta xcac' ta jbats'ic'ob. Yan li tentsunetique ja' chcac' ta jts'et. 

34Vu'un li muc'ta Ajvalilune jech chlic calbe li boch'otic te oyic ta jbats'ic'obe: ‘La'ic, 

yu'un c'uxubinbiloxuc yu'un li Jtote. Ochanic ta pasmantal, yu'un jech ono'ox 

chapanbil ac'oplalic ta vo'one ti c'alal ilic li banamile. 

35Yu'un c'alal livi'naje, laj avac'bicun jve'el. C'alal itaquij co'ntone, laj avac'bicun 

yoxo' cuch'. C'alal jxanubalune, laj aviq'uicun ochel ta anaic. 

36C'alal t'analune, laj avac'bicun jc'u'. C'alal ipune, ay avu'lanicun. C'alal ochemun ta 

chuquele, ay aq'uelicun’, chcutic. 

37Jech ta xtac'ovic li boch'otic tuc' yo'ntonique: ‘Cajval, ¿baq'uin laj quilcutic ti 

lavi'naj ti laj cac'cutic ave'ele? ¿Baq'uin laj quilcutic ti taquin avo'nton ti laj cac'cutic 

yoxo' avuch'e? 

38¿Baq'uin laj quilcutic ti jxanubalot ti laj quic'ot ochel ta jnacutique? ¿Baq'uin laj 

quilcutic ti t'analot ti laj cac'cutic ac'u'e? 

39¿Baq'uin laj quilcutic ti ipot, xchi'uc ti ochemot ta chuquel ti ay jq'uelotcutique?’, xi 

chtac'ovic. 

40Vu'un li muc'ta Ajvalilune jech ta jtac'beic: ‘Melel li c'usi chacalboxuque, ta sventa 

ti jech laj apasbeic li jchi'iltac ti biq'uit ch-ilatique vu'un laj apasbicun o ic'ot’, chcut. 

41“Jech chcalbeic noxtoc li boch'otic te oyic ta jts'ete: ‘Voc'o abaic ta jtojol, yu'un toj 

chopoloxuc. Batanic ta c'oc' sbatel osil. Ja' li c'oc' ti chapanbil cu'un sventa li 

banquilal pucuje xchi'uc li its'inal pucujetique. 

42Yu'un c'alal livi'naje, muc xavac'bicun jve'el. C'alal itaquij co'ntone, muc 

xavac'bicun yoxo' cuch'. 

43C'alal jxanubalune, muc xaviq'uicun ochel ta anaic. C'alal t'analune, muc 

xavac'bicun jc'u'. C'alal ipun xchi'uc c'alal ochemun ta chuquele, muc x'ay aq'uelicun’, 

chcut. 

44Jech ta xtac'ovic ec: ‘Cajval, ¿baq'uin laj quilcutic ti jvi'nalote, ti taquin avo'ntone, ti 

jxanubalote, ti t'analote, ti ipote, ti ochemot ta chuquele, ti muc xajc'uxubinotcutic 

chavale?’, xi chtac'ovic. 

45Jech ta jtac'beic: ‘Melel li c'usi chacalboxuque, yu'un muc xac'uxubinic junuc li 

boch'o biq'uit ch-ilatique, jech muc xac'uxubinicun o ic'ot ec’, chcut. 

46Jech chbat tstoj smulic o sbatel osil. Yan li boch'otic tuc' yo'ntonique ja' ta xcuxiic 

sbatel osil”, xi li Jesuse. 

San Mateo 26 

La xchapanic c'usi ora xu' tstsaquic li Jesuse 
(Mr 14.1-2; Lc 22.1-2; Jn 11.45-53) 

1C'alal ilaj yo'nton ta lo'il li Jesuse, jech lic yalbe li yajchanc'optaque: 



1683 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

2—Xana'ic ti chib xa c'ac'al sc'an li q'uin Coltaele. Ja' xa yorail chi'ac'at ta c'abal, 

vu'un ti Xnich'on cristiano lic'ote; ta xisjoc'anicun ta cruz —xut. 

3Li banquilal paleetique xchi'uc li banquilaletic ta lume la stsob sbaic ta sna li mero 

banquilal pale Caifase. 

4La xchapanic c'u x'elan ta slo'laic li Jesuse yu'un jech xu' ta stsaquic, jech xu' ta 

smilic. 

5Jech laj yalbe sbaic: —Mu jpastic ta sc'ac'alil li q'uine, yu'un naca me iliquic ta c'op li 

cristianoetique —xiic. 

Imalbat muil poxil te ta Betania li Jesuse 
(Mr 14.3-9; Jn 12.1-8) 

6C'alal te oy ta Betania li Jesuse, te i'och ta sna Simón, ja' li boch'o tsacbil to'ox ta 

c'a'el chamele. 

7Te ital jun ants yich'oj tal muil poxil, bats'i toyol stojol. Li yavile pasbil ta alabastro 

ton. Vul smalbe ta sjol Jesús ti c'alal te chotol ta ti'mexae. 

8C'alal laj yil li yajchanc'optaque, chopol laj ya'yic, jech laj yalic: —¿C'u yu'un jeche' 

ch-ech' li muil poxile? 

9Ja' lec ti lajuc yich' chonel ta toyol stojole; xu' ta x'ac'bat me'onetic ti jechuque —

xiic. 

10Li Jesuse la sna' li c'usi la snopique, jech lic yalbe: —¿C'u yu'un chavaq'uic lo'ilajuc 

yo'nton li antse, yu'un toj lec li c'usi la spasbune? 

11Yu'un li me'onetique scotol c'ac'al li' achi'uquic. Yan li vu'une mu scotoluc c'ac'al li' 

achi'inojicun. 

12Ti jech la smalbun muil poxil li antse ja' sventa ti ta to xquich' muquele. 

13Melel li c'usi chacalboxuque, buyuc no'ox ta xich' cholel ta sbejel banamil li Lequil 

A'yej ta jventae, te ta xvinaj batel sc'oplal noxtoc c'usi la spasbun li antse. Jech ta 

sna'ic o scotol cristianoetic —xut. 

Li Judase la xchapan ti ta xac' ta c'abal li Jesuse 
(Mr 14.10-11; Lc 22.3-6) 

14Oy jun li lajchab yajchanc'op Jesuse, ja' li Judas Iscariotee, bat sc'opan li banquilal 

paleetique. 

15Jech laj yalbe: —¿C'usi chavac'bicun me chacac'boxuc ta ac'obic li Jesuse? —xut. 

Jech te laj yac'beic lajuneb xcha'vinic (30) ta sep saquil taq'uin. 

16Ja' yu'un li Judase ja' xa no'ox la sa'ilan c'usi ora xu' chac' ta c'abal li Jesuse. 

La spasic q'uin Coltael xchi'uc yajchanc'optac li Jesuse 
(Mr 14.12-21; Lc 22.7-13, 21-23; Jn 13.21-30) 

17Ta sba sc'ac'alil q'uin c'alal tsve'ic pan ti mu'yuc yich'oj svolesubil xch'ute, jech bat 

sjac'beic Jesús li yajchanc'optaque: —¿Bu chac'an chbat jmeltsancutic li ve'lil ta 

sventa q'uin coltaele? —xutic. 

18Itac'ov li Jesuse: —Batanic ta lum, te chc'ot ac'opanic jun vinic. Jech xavalbeic: 

‘Jech laj yal tal li Jchanubtasvaneje: Inopaj xa li jc'ac'alile; te ta ana ta jpascutic q'uin 

coltael jchi'uc li cajchanc'optaque, xiyutuncutic tal’, utic c'otel —x'utatic batel yu'un li 

Jesuse. 

19La xch'unic c'usi i'albatic yu'un li Jesuse, jech bat smeltsanic li ve'lil ta sventa 

q'uine. 

20C'alal i'ic'ub osile, te ichotiic ta ti'mexa xchi'uc li Jesuse. 

21C'alal ja'o chve'ique, jech lic yalbe yajchanc'optac li Jesuse: —Melel chacalboxuc, 

oy jun avu'unic ti chiyac'un ta c'abale —xut. 

22C'alal laj ya'yique, bats'i ep lic yat yo'ntonic. Ta jujuntal jech lic sjac'beic li Jesuse: 

—¿Me vu'un van?, Cajval —xutic. 

23Itac'ov li Jesuse: —Ja' li boch'o co'ol ta jtic' jc'ob ta sets' jchi'uque; ja' chiyac'un ta 

c'abal. 

24Ta melel vu'un ti Xnich'on cristiano lic'ote ta xipasbat jech chac c'u cha'al ts'ibabil 

ono'ox ta sc'op Diose. Pero toj abul sba li boch'o chiyac'un ta c'abale. Ja' lec ti 

manchuc voc'uc li vinic le'e —xi li Jesuse. 

25Li Judase, ja' li boch'o ta xac' ta c'abal li Jesuse, jech la sjac' ec: —¿Me vu'un van?, 

Jchanubtasvanej —xi. Itac'ov li Jesuse: —Vo'ot chloc' ta ave atuc —xut. 

Sc'oplal sna'ubil Cajvaltic 
(Mr 14.22-26; Lc 22.14-20; 1 Co 11.23-26) 

26C'alal chve'ique, la stsac jun pan li Jesuse, la stojbe ta vocol Dios; la svoc' li pane, 

laj yac'be li yajchanc'optaque: —Ilo, ve'anic. Li'i ja' jbec'tal —xut. 

27La stsac noxtoc jun vaso ya'lel ts'usub; la stojbe ta vocol Dios, laj yac'be li 

yajchanc'optaque, jech laj yal: —Uch'an acotolic. 

28Li'i ja' jch'ich'al sventa chc'ot ta pasel li c'usi chapanbil ono'oxe. Yu'un ta xmal ta 

sventa ep cristianoetic, jech ep boch'o tsta perdón yu'un smulic. 

29Ta xcalboxuc ti mu'yuc xa ta xcuch' yan velta li ya'lel ts'usube. Ja' to ta xcuch' yan 

velta ti c'alal te xa jtsoboj jba jcotoltic yo' bu tspas mantal li Jtote —xi li Jesuse. 

“Ta to xamucun ta avo'nton”, x'utat yu'un Jesús li Pedroe 
(Mr 14.26-31; Lc 22.31-34; Jn 13.36-38) 

30C'alal la sq'uejintaic jun q'ueoje, iloq'uic batel; ibatic ta vits Olivatic. 

31Li Jesuse jech laj yalbe li yajchanc'optaque: —Li' ta ac'ubaltic tanae, acotolic ta xlaj 

stsatsal avo'ntonic ta jtojol. Yu'un jech ono'ox ts'ibabil ta sc'op Dios: ‘Ta xcac' ta milel 

li jchabichije, ta spuc sbaic batel li chijetique’, xi ono'ox ts'ibabil. 

32Pero c'alal cha'cuxemun xa'oxe, vu'un ba'yuc chic'ot avu'unic ta Galilea banamil —

xut. 

33Itac'ov li Pedroe: —Ac'o me chlaj stsatsal yo'nton scotolic, pero li vu'une mu'yuc 

ono'ox chlaj stsatsal co'nton ta atojol —xi. 

34Li Jesuse jech laj yalbe: —Melel li c'usi chacalbote, tana c'alal mu'yuc to'ox ta x'oc' 

cotse, oxib xa'ox velta laj amucun ta avo'nton —xut. 

35Itac'ov li Pedroe: —Ac'o me co'ol chijchamutic, mu'yuc ono'ox chajmucot o ta 

co'nton —xi. Ja' no'ox jech laj yalic ec li yantique. 

La sc'opan Dios ta Getsemaní li Jesuse 
(Mr 14.32-42; Lc 22.39-46) 

36Li Jesús xchi'uc yajchanc'optaque te ibatic yo' bu Getsemaní sbie. Jech laj yalbe li 

yajchanc'optaque: —Chotlanic li'i, yu'un ta xbat jc'opan Dios le'e —xut. 

37Laj yic' batel Pedro xchi'uc li chib xnich'nab Zebedeoe. Te lic yat yo'nton li Jesuse; 

toj yan sba yo'nton laj ya'ay. 

38Jech laj yalbe: —Toj loq'uel ta xcat co'nton, chicham xa o ya'yel. Comanic li'i; co'ol 

me viq'uiluc jsatic —x'utatic. 

39Ijelov batel jutuc li Jesuse. La spatan sba ta lumtic; la sc'opan Dios: “Tati, ti me 

xu'e, loq'uesbun li tsatsal vocol li'i. Pero mu me xc'ot ta pasel li c'usi tsc'an co'nton 

jtuque. Ja' ac'o c'otuc ta pasel li c'usi tsc'an avo'ntone”, xi. 

40Isut tal yo' bu oyic li oxibique. Vayemic vul sta. Li Jesuse jech laj yalbe li Pedroe: 

—¿Me muc xu' avu'unic co'ol julovenutic junuc ora? 

41Ja' lec julovanic, c'opanic Dios, yu'un jech mu xalajic ta sujel ta mulil. Ta melel li 

avo'ntonique tsc'an tsc'opan Dios, pero li abec'talique mu'yuc stsatsal —x'utatic. 

42Bat sc'opan Dios xchibal velta li Jesuse, jech laj yal: “Tati, me mu xu' chaloq'uesbun 

li tsatsal vocol li'i, ja' ac'o c'otuc ta pasel li c'usi tsc'an avo'ntone”, xut. 

43Isut tal xchibal velta li Jesuse, vayemic vul sta noxtoc, yu'un solel chtal svayelic. 

44Te la scomtsan; ibat sc'opan Dios yoxibal velta. Ja' no'ox jech laj yal ti c'alal la 

sc'opan Diose. 

45Ital yoxibal velta li Jesuse, jech c'ot yalbe li yajchanc'optaque: —¿Me yoquel to 

vayemoxuc? ¿Me yoquel to chacux avo'ntonic? Q'uelavilic, ista xa yorail chi'ac'at ta 

c'abal ta sc'ob jpasmuliletic, vu'un ti Xnich'on cristiano lic'ote. 

46Licanic, batic. Q'uelavilic, le' xa xtal li boch'o chiyac'un ta c'abale —xi li Jesuse. 

Itsacat li Jesuse 
(Mr 14.43-50; Lc. 22.47-53; Jn 18.2-11) 

47C'alal ja'o chlo'ilaj li Jesuse, ital li Judase, ja' jun li lajchab (12) yajchanc'op Jesuse. 

Xchi'inoj tal epal cristianoetic, yich'anoj tal yespadaic xchi'uc ste'ic. Ja' tacbilic tal 

yu'un li banquilal paleetique xchi'uc li jchapanvanejetic te ta lume. 

48Li j'ac'vanej ta c'abale, yaloj xa'ox c'u x'elan ta xac' ta ilel li Jesuse. “Boch'o ta 

jts'uts'e ja' svinajeb ti ja' xae. Tsaquic ta ora”, xut ono'ox. 

49Li Judase ta ora inoch'aj batel ta stojol li Jesuse, jech laj yalbe: —¿Me li' oyote, 

Jchanubtasvanej? —xut. La sts'uts'. 

50Li Jesuse jech laj yalbe: —¿C'usi tal apas? —xut. La stsaquic li Jesuse; la xchuquic. 

51Oy jun yajchanc'op Jesús, la sloq'ues yespada; la sbojbe loq'uel jun xchiquin smozo 

li mero banquilal palee. 

52Li Jesuse jech laj yalbe: —Tic'o ochel ta sna li avespadae. Li boch'o ta xac' espadae 

ja' jech ta espada ta xcham ec. 

53¿Me yu'un chanop ti mu xu' cu'un ta jc'opan Jtot yu'un ac'o stacbun tal ech'em ta 

lajuneb xchanvinic (70,000) ta mil j'almantaletic yu'un chiscoltaune? 

54Ti jechuc ta jpase, ¿c'u x'elan xu' chc'ot ta pasel li c'usi ts'ibabil ta sc'op Diose? —

x'utat yu'un li Jesuse. 

55Li Jesuse ta ora la sc'opan scotol li cristianoetique, jech laj yalbe: —¿C'u yu'un tal 

atsaquicun ta espada, ta te', jech chac c'u cha'al banquilal jsa'c'op? Jujun c'ac'al te 

lichoti ta ch'ulna, te lichanubtasvan. ¿C'u yu'un muc teuc xatsaquicun? 

56Ti jech ic'ot ta pasele, yu'un ja' ic'ot o ti jech ono'ox ts'ibabil comel yu'un 

yaj'alc'optac Dios ta vo'onee —xi li Jesuse. Li yajchanc'optaque ijatovic batel scotolic; 

stuc xa te la scomtsanic li Jesuse. 

Li Jesuse laj yiq'uic batel ta stojol j'abteletic ta ch'ulna 
(Mr 14.53-65; Lc 22.54-55, 63-71; Jn 18.12-14, 19-24) 

57Li boch'o la stsaquic li Jesuse, laj yiq'uic batel ta stojol Caifás, ja' li mero banquilal 

palee, yu'un ja' te tsobol li jchanubtasvanejetique xchi'uc li j'abteletic ta ch'ulnae. 

58Li Pedroe ta nomnomtic ibat ta spat Jesús c'alal to ic'ot ta yamac' li mero banquilal 

palee. Te i'och batel; te la xchi'in ta chotlej yajmayoltac li mero banquilal palee yu'un 

tsc'an ta sq'uel c'usi chc'ot ta pasel. 

59Li banquilal paleetique xchi'uc li jchapanvanejetic ta ch'ulnae lic sa'ic epalc'opetic ta 

sventa li Jesuse, yu'un tsc'anic ti ac'o chamuc oe. 

60Pero mu'yuc c'usi la staic. Altic ep tal sva'an sba j'epalc'op testigoetic ta stojol li 

Jesuse. Ts'acal ital yan chib j'epalc'op testigoetic noxtoc. 

61Jech laj yalic: —Li vinic li'i yaloj ti xu' yu'un tsvuq'ues li ch'ulna yu'un Diose; ta 

oxib la c'ac'al ta xcha'va'an ta ach' —xiic. 

62Li banquilal palee iva'i, jech laj yalbe li Jesuse: —¿Me mu'yuc c'usi chatac'? ¿Me 

chava'ay li c'usi amul chalique? —xut. 

63Pero li Jesuse me jbeluc muc stac'. Li banquilal palee la sjac'be noxtoc li Jesuse: —

Alo ca'tic ta stojol cuxul Dios me vo'ot Cristoote, me vo'ot Xnich'onot li Diose —xut. 

64Itac'ov li Jesuse: —Vo'ot chloc' ta ave atuc ti vu'une. Chacalboxuc ava'yic, vu'un ti 

Xnich'on cristiano lic'ote, ta to xavilic chotolun ta sbats'ic'ob li Boch'o ech'em svu'ele. 

Ta to xavilic chital ta toc ta vinajel —xi li Jesuse. 

65Li banquilal palee la sli' sc'u', jech laj yal: —¡Ichopolc'opoj xa ta stojol li Diose! 

¿C'u yu'un ta jc'antic yan testigo? Laj xa ava'yic ti chopol ic'opoj ta stojol Diose. 

66¿C'usi chanopbeic? —xi. Itac'ovic: —Ja' lec ac'o chamuc o ta j'ech'el —xiic. 

67Jech lic stubtabeic sat, la smajic. Oy yantic la slec'beic ta majel xocon sat. 

68Jech laj yalbeic: —Cristo, alo ca'tic boch'o la smajote —xutic. 

La smuc ta yo'nton Jesús li Pedroe 
(Mr 14.66-72; Lc 22.56-62; Jn 18.15-18, 25-27) 

69Li Pedroe te chotol ta amac'. Te ibat c'opanatuc yu'un jun quiara, jech i'albat: —Li 

vo'ote ja' achi'il li Jesús liquem tal ta Galilea banamile —x'utat. 

70Li Pedroe laj yal ta stojol scotolic ti mu xotquine: —Mu jna'be smelol c'usi chaval 

—xut. 

71Iloc' batel ta ti'na li Pedroe. Te i'ilat yu'un yan quiara. Li quiarae jech laj yalbe li 

boch'otic te oyique: —Le'e ja' xchi'il li Jesús liquem ta Nazarete —xi. 

72Li Pedroe la st'abbe sbi Dios, jech laj yal: —Yiloj Dios, mu xcotquin li vinic 

chavale —xi. 

73Ta jliquel inopajic tal ta stojol Pedro li boch'otic te oyique, jech laj yalbeic: —Ta 

melel, ja' ono'ox achi'il li Jesuse, yu'un lec xvinaj ta ac'op —xutic. 

74Jech lic chopolc'opojuc li Pedroe, xchi'uc la st'abbe sbi Dios yan velta, jech laj yal: 

—Yiloj Dios, mu xcotquin li vinic chavalique —xi. Ja'o i'oc' cots. 

75Te ivul ta sjol Pedro ti jech ono'ox albil yu'un Jesuse: ‘C'alal mu'yuc to'ox ta x'oc' 

cotse, oxib xa'ox velta laj amucun ta avo'nton’, x'utat ono'ox. Iloc' batel li Pedroe; 

bats'i ep laj yoc'ta sba. 

San Mateo 27 

Laj yiq'uic batel ta stojol Pilato li Jesuse 
(Mr 15.1; Lc 23.1-2; Jn 18.28-32) 

1C'alal isacube, scotol li banquilal paleetique xchi'uc li jchapanvanejetique, la 

xchapanic c'usi chalic sventa xu' chaq'uic o ta milel li Jesuse. 

2C'alal la xchuquique, laj yiq'uic batel ta stojol li ajvalil Pilatoe. 

La smil sba stuc li Judase 

3Li Judase, ja' li boch'o laj yac' ta c'abal li Jesuse, laj yil ti ichapaj xa o ti chmilat li 

Jesuse, jech toj yan sba yo'nton laj ya'ay. Ibat ta stojol li banquilal paleetique xchi'uc li 

j'abteletic ta ch'ulnae, yu'un bat sutes li lajuneb xcha'vinic (30) ta sep saquil taq'uin 

i'ac'bate. 

4Jech c'ot yalbe: —Laj xa jta jmul, yu'un laj cac' ta milel li boch'o mu'yuc smule —xut 

c'otel. Itac'ovic: —C'usi jventacutic li vu'uncutique. Ja' aventa atuc —xutic. 

5Jech te la sjip ochel ta yut ch'ulna li taq'uine. Iloc' batel, bat sjoc'an sba ta te'. 

6Li banquilal paleetique la stamic li taq'uine. Jech la snopic: —Mu lecuc me ta 

xcac'tic ta yavil smoton Dios li taq'uin li'i, yu'un ja' stojol xch'ich'al jun vinic —xut 

sbaic. 

7Jech la snopic ti ja' lec ta smanbeic o yosil jun jpatbin sventa chtun ta smuquinal li 

boch'otic yan o slumalique. 

8Ja' yu'un li banamile Yosil Ch'ich' la sbiin. Ja' jech sbi o c'alal to tana. 

9Ja' ic'ot o c'usi laj yal li j'alc'op Jeremías ta vo'onee: “La stamic li lajuneb xcha'vinic 

(30) ta sep saquil taq'uine, ja' li stojol jchi'iltic la xchapanic jchi'iltic ta israelale. 

10Ja' la smanbeic o yosil li jpatbin jech chac c'u cha'al laj yalbun Diose”, xi ono'ox. 

Ic'ot ta stojol Pilato li Jesuse 
(Mr 15.2-5; Lc 23.3-5; Jn 18.33-38) 

11C'alal te va'al ta stojol Pilato li Jesuse, jech ijac'bat: —¿Me vo'ot muc'ta ajvalilot 

yu'un li judioetique? —x'utat. Itac'ov li Jesuse: —Vu'un jech chac c'u cha'al chavale 

—xi. 

12C'alal la snopbeic smul Jesús li banquilal paleetique xchi'uc li j'abteletic ta ch'ulnae, 

me jbeluc mu'yuc ic'opoj li Jesuse. 

13Li Pilatoe jech laj yalbe li Jesuse: —¿Me chava'ay ti c'u yepal ta stiq'uic amule? —

xut. 

14Pero li Jesuse me jbeluc muc xc'opoj. Li Pilatoe toj ch'ayel ic'ot yo'nton. 

Ichapaj ti ta xcham o li Jesuse 
(Mr 15.6-20; Lc 23.13-25; Jn 18.38—19.16) 

15Li Pilatoe jech stalel o ti ta yorail q'uin Coltael ta scolta jun jchuquel ti bu junucal ta 

sc'anic li cristianoetique. 

16Te oy jun jchuquel ti puquem sc'oplale, Barrabás sbi. 

17C'alal te tsobol scotolique, jech lic sjac' li Pilatoe: —¿Boch'o junucal chac'anic ta 

jcolta? ¿Me ja' chac'anic ta jcolta li Barrabase, o me ja' chac'anic ta jcolta li Jesús ti 

Cristo sbie? —xi. 

18Yu'un sna'oj ono'ox Pilato ti ta scoj it'ix yo'ntonic yu'un li Jesús ti laj yaq'uic ta 

c'abale. 

19C'alal te chotol ta xchotleb sventa chchapanvan li Pilatoe, la stac tal mantal li 

yajnile, jech laj yal: “Bijan me, mu me c'usi chopol xapasbe li lequil vinic le'e. Yu'un 

ep jvocol ta xvaychinel ta ac'ubaltic nax”, xi. 

20Li banquilal paleetique xchi'uc li j'abteletic ta ch'ulnae la xchanubtasic cristianoetic 

ti ja' ac'o sc'anic coltabel li Barrabase, xchi'uc ti ja' ac'o chamuc li Jesuse. 

21Li Pilatoe jech la sjac'be li cristianoetique: —¿Boch'o junucal chac'anic ta 

jcoltaboxuc? —xut. Itac'ovic: —Ja' li Barrabase —xiic. 

22Jech la sjac' noxtoc li Pilatoe: —¿C'usi chac'anic ta jpasbe li Jesús ti Cristo sbie? —

xi. Itac'ov scotolic: —¡Ac'o joc'anatuc ta cruz! —xiic. 

23Li Pilatoe jech laj yal: —¿Pero c'usi smul avu'unic? —xi. Bats'i tsots i'avan scotolic: 

—¡Ac'o joc'anatuc ta cruz! —xiic. 

24C'alal laj yil Pilato ti mu'yuc c'usi xu' tspase, xchi'uc ti yo'to ech'em chliquic ta 

vochlajetel li cristianoetique, jech la stsac vo'; la spoc sc'ob ta stojol scotolic, jech laj 

yal: —Muc vu'cun ta jmul me ta xmal xch'ich'al li vinic li'i; vo'oxuc ta amulic —xi. 

25Itac'ov scotolic: —Ac'o comuc ta cac'olcutic jchi'uc calab jnich'nabcutic li xch'ich'al 

ta xmale —xiic. 

26Li Pilatoe ja' la scolta li Barrabase. Yan li Jesuse laj yac'be nucul, ja'o laj yac' ta 

c'abal yu'un ac'o bat sjoc'anic ta cruz. 

27Li yajsoldadotac ajvalile laj yiq'uic ochel ta yut cabildo li Jesuse. Te la stsob sbaic 

scotol li soldadoetique. 

28La sloc'beic sc'u' li Jesuse; la slapbeic natil tsajal c'u'il. 

29La sts'otic ch'ix; la xojbeic ta sjol sventa scorona. Laj yac'beic stsac jch'ix aj ta 

sbats'ic'ob. Ja'o lic squejan sbaic ta stojol, la slabanic. Jech laj yalbeic: —¡Toj lec 

muc'ta ajvalilot yu'un li judioetique! —xutic. 

30La stubtabeic sat. La spojbeic li aje; la xch'ijbeic ta sjol. 

31C'alal laj yo'ntonic ta slabanele, la sloc'beic li natil tsajal c'u'ile; la slapbeic sc'u' 

stuc. Laj yiq'uic batel yu'un bat sjoc'anic ta cruz. 

Ijoc'anat ta cruz li Jesuse 
(Mr 15.21-32; Lc 23.26-43; Jn 19.17-27) 

32C'alal iloq'uic batele, te la snupic ta be jun vinic, Simón sbi, te liquem tal ta lum 

Cirene. La sujic ta xq'uechbel batel scruzal li Jesuse. 

33C'alal ic'otic yo' bu Gólgota sbie, ja' li Baquil Jolal xi smelole, 

34te c'ot yac'beic yuch' pajal ya'lel ts'usub capal ta ch'ail poxil. La spas ya'ay li Jesuse, 

pero muc sc'an xuch'. 

35C'alal la sjoc'anic ta cruz Jesús li soldadoetique, la svoc'be sbaic li sc'u' spoq'ue; la 

spasic canal tajimol, yu'un jech chilic bu jlicucal chc'ot ta stojol jujunic. 

36Te ichotiic li soldadoetique, la xchabiic. 

37Te la sbajbeic ta sjol scruzal c'usi smul li Jesuse: “LI'I JA' JESÚS, JA' MUC'TA 

AJVALIL YU'UN JUDIOETIC”, xi ts'ibabil. 

38Te co'ol la sjoc'anic ta cruz xchi'uc chib j'eleq'uetic, jun scruzal ta sbats'ic'ob, jun ta 

sts'et. 

39Li boch'otic te ijelovique ep ichopolc'opojic ta stojol; la sjimulan sjolic. 

40Jech laj yalic: —Vo'ot ti sc'oplal chavuq'ues li ch'ulnae, ti ta oxib c'ac'al 

chacha'va'an chavale, colta aba atuc me ta melel vo'ot Xnich'onot li Diose; yalan tal ta 

cruz —xutic. 

41Ja' no'ox jech ilabanvanic ec li banquilal paleetique xchi'uc li jchanubtasvanejetic ta 

smantal Diose xchi'uc li j'abteletic ta ch'ulnae. Jech laj yalic: 

42—La scolta yan cristianoetic, pero mu xu' yu'un ta scolta sba stuc. Me ta melel ti ja' 

muc'ta ajvalil ta sventa israeletique, ac'o yaluc tal ta ora ta cruz. Ja' to ta jch'untic. 

43Laj yal ti xch'unoj ti chcoltaat yu'un Diose; ac'o coltaatuc ta ora. Yu'un yaloj ti ja' 

Xnich'on Diose —xut sbaic. 

44Ja' no'ox jech ilabanvanic ec li chib j'eleq'uetic ti te co'ol joc'ajtic ta cruz xchi'uc li 

Jesuse. 

Icham li Jesuse 
(Mr 15.33-41; Lc 23.44-49; Jn 19.28-30) 

45C'alal ista o'lol c'ac'ale, i'ic'ub osil. Ic' icom c'alal to ta o'lol syalel c'ac'al. 

46Ta o'lol syalel c'ac'al tsots i'avan li Jesuse: “Elí, Elí ¿lemá sabactani?”, xi. “Dios 

cu'un, Dios cu'un, ¿c'u yu'un ti laj acomtsanune?”, xi smelol. 

47Oy jayibuc boch'otic te va'ajtic, c'alal laj ya'yique. Jech laj yalic: —Ja' ta xic' tal 

Elías —xiic. 

48Oy jun vinic ibat ta anil, bat sts'aj tal ta pajal ya'lel ts'usub jun esponja. La xoj muyel 

ta aj; laj yac'be sts'uts' li Jesuse. 

49Pero jech i'albat yu'un li yantique: —Te yil, jq'ueltiquic me ta xtal coltaatuc yu'un li 

Eliase —xiic. 

50Li Jesuse tsots i'avan yan velta, jech iloc' xch'ulel. 

51Li muc'ta poc' te joc'ol ta yut ch'ulnae ta ora no'ox ili' yalel ta sjol c'alal ta yoc, 

cha'lic ic'ot. Tsots inic li banamile; li muc'tic ch'entique ijavan. 

52Li muquinal vombil tonetique ijaman. Li boch'otic jun yo'ntonic yich'ojic ta muc' 

Dios c'alal ichamique, icha'cuxiic. 

53Jech iloq'uic ta smuquinalic. C'alal icha'cuxi loq'uel ta smuquinal li Jesuse, i'ochic 

batel ta ch'ul lum; te i'ilatic yu'un ep cristianoetic. 

54Li banquilal soldado xchi'uc li yajsoldadotac ti te ta xchabiic li Jesuse, toj xi'el 

ic'otic ti c'alal laj ya'yic inic li banamile xchi'uc c'alal laj yilic scotol li c'usitic ic'ot ta 

pasele. Jech laj yalbe sbaic: —Ta melel ja' xnich'on Dios li vinic li'i —xut sbaic. 

55Te oy ep antsetic ta sq'uelic tal ta nom. Ja' li antsetic ti lic ono'ox xchi'inic ta 

xanubal Jesús ta Galilea banamile ti la smac'linique. 

56Te oy noxtoc li María liquem tal ta Magdalae, xchi'uc li yan Mariae, ja' li sme'ic 

Santiago xchi'uc Josee, xchi'uc li sme'ic xnich'nab Zebedeoe. 

Imucat li Jesuse 
(Mr 15.42-47; Lc 23.50-56; Jn 19.38-42) 

57C'alal bat xa'ox c'ac'ale, te ital jun jc'ulej vinic liquem tal ta lum Arimatea, José sbi. 

Ja' jch'unolajel yu'un Jesús ec. 

58Ibat sc'opan li Pilatoe, yu'un bat sc'anbe sbec'tal li Jesuse. Li Pilatoe laj yal mantal ti 

ac'o yac'beic batel li sbec'tal Jesuse. 

59Li Josee laj yich'be batel sbec'tal li Jesuse; la xpix lec ta saquil manta. 

60Bat smuc ta smuquinal stuc ta vombil ton. La xbalch'un tal muc'ta ton ta sti' li 

ch'ene; la smac lec comel, jech ibat. 

61Te oyic ec li María liquem tal ta Magdalae xchi'uc li yan Mariae te chotolic ta 

stuq'uil ti'ch'en. 

La xchabibeic smuquinal Jesús li soldadoetique 

62C'alal ech'em xa'ox li yorail chchapan sbaic sventa chcux yo'ntonique, la stsob sbaic 

tal scotol li banquilal paleetique xchi'uc li fariseoetique; ibatic ta stojol li Pilatoe. 

63Jech c'ot yalbeic: —Ajvalil, jna'ojcutic ti jech yaloj li jlo'lavanej c'alal cuxul to'oxe: 

‘Ta yoxibal c'ac'al chicha'cuxi loq'uel ta jmuquinal’, xi ono'ox. 

64Ja' lec alo mantal ti ac'o bat yich' chabibel lec oxibuc c'ac'al li smuquinale, yu'un 

naca me tal loq'uesbatuc sbec'tal ta ac'ubaltic yu'un li yajchanc'optaque. Xu' jech chlic 

yalbeic li cristianoetique: ‘Icha'cuxi xa loq'uel ta smuquinal’, xu' xutic. Jech ech'em to 

xu' chlajic ta lo'lael li cristianoetic jech chac c'u cha'al c'alal cuxul to'oxe —xutic li 

Pilatoe. 

65Itac'ov li Pilatoe: —Te oy soldadoetic. Bat pasic ti c'u x'elan lec xu' avu'unique —

xut. 

66Jech ibatic, bat smeltsanbeic lec li smuquinale. La spaq'uic lec comel li muc'ta tone; 

laj yac'beic lec comel senyail. Te laj yac'beic comel xchabiic li soldadoetique. 

San Mateo 28 

Icha'cuxi li Jesuse 

(Mr 16.1-8; Lc 24.1-12; Jn 20.1-10) 

1C'alal i'ech' xa'ox li sc'ac'alil cuxub-o'ntonale, po'ot xa tsacub ta sba sc'ac'alil 

xemuna, ibatic ta smuquinal Jesús li María liquem ta Magdalae xchi'uc li yan Mariae. 

2Ital tsots niquel, yu'un iyal tal ta vinajel jun yaj'almantal Cajvaltic Dios. Vul 

xbalch'un loq'uel li muc'ta ton ti macbil o sti' ch'ene, te ichoti ta sba. 

3Li j'almantale oy xojobal, xco'laj xchi'uc sacsevul. Li sc'u'e bats'i sac ta jyalel jech 

chac c'u cha'al tayo. 

4C'alal laj yilic li jchabich'enetique, iniquic ta xi'el; xco'laj xchi'uc chamen icomic ta 

scoj xi'elal. 

5Li j'almantale jech laj yalbe li antsetique: —Li vo'oxuque mu xaxi'ic. Ta jna' ti ja' 

chasa'ic li Jesús ti imilat ta cruze. 

6Mu'yuc xa li'i; icha'cuxi xa jech chac c'u cha'al yalojboxuc ono'oxe. La' q'uelavilic li 

yav bu to'ox laj yaq'uique. 

7Batanic ta ora, jech xbat avalbeic li yajchanc'optaque: ‘Icha'cuxi xa loq'uel ta 

smuquinal li Jesuse. Ja' ba'yuc ta xc'ot avu'unic ta Galilea; te ta xc'ot avilic’, utic. Laj 

xa ava'yic li c'usi laj calboxuque —x'utatic. 

8Li antsetique ta ora iloq'uic ta vombil ton. Ta xi'el xchi'uc ta xcuxetel yo'ntonic ibat 

yalbeic li yajchanc'optac Jesuse. 

9Li Jesuse ta ora ibat snup ta be li antsetique jech laj yalbe. —Me li' xa'ech'ique —xut. 

Li antsetique inopajic batel ta stojol li Jesuse; la squejan sbaic ta stojol, la smeybeic 

yacan. 

10Jech i'albatic yu'un li Jesuse: —Mu xa xaxi'ic. Bat albeic jchi'iltac ti ac'o baticuc ta 

Galileae. Te ta xc'ot yilicun —x'utatic yu'un li Jesuse. 

La xchapan c'usi chalic li jchabich'enetique 

11C'alal ja' to chbatic li antsetique, ic'otic xa'ox ta lum jayibuc li jchabich'enetique. 

C'ot yalbeic banquilal paleetic scotol li c'usitic ic'ot ta pasele. 

12La stsob sba scotolic xchi'uc li j'abteletic ta ch'ulnae. Jmoj la xchapanic c'usi ta 

spasic. Laj yac'beic ep taq'uin li soldadoetique, 

13jech laj yalbeic: —Jech xavalic: ‘Li yajchanc'optac Jesuse i'ayic ta ac'ubaltic ti c'alal 

ja'o ochem jvayelcutique; ay sloq'uesbeic batel sbec'tal li Jesuse’, chianic. 

14Me laj ya'ay li ajvalile, vu'uncutic xa ta xbat jlecubtasbecutic yo'nton ti c'u cha'al mu 

c'usi xaspasboxuque —xutic. 

15Li soldadoetique laj yich'ic li taq'uine. Ja' jech laj yalic ti c'u cha'al i'albatique. Li 

lo'il le'e ja' jech ipuc ta alel ta stojol judioetic c'alal to tana. 

La stac ta xcholel sc'op Dios yajchanc'optac li Jesuse 
(Mr. 16.14-18; Lc. 24.36-49; Jn. 20.19-23) 

16Li buluchib (11) yajchanc'optac Jesuse ibatic ta Galilea; te ic'otic ta vits ti bu albilic 

ono'oxe. 

17C'alal laj yilic li Jesuse, la squejan sbaic ta stojol. Pero oy jayibuc yu'unic ti chib 

no'ox yo'ntonique. 

18Inoch'aj tal li Jesuse jech laj yalbe: —Li'ac'bat xa scotol jvu'el ta sventainel li vinajel 

xchi'uc banamile. 

19Ja' yu'un batanic me; bat pasic ta jch'unolajel cu'un li cristianoetic ta jujun banamile. 

Ac'bo yich'ic vo' ta sventa li Jtote xchi'uc ta jventa vu'un li Nich'onilune xchi'uc ta 

sventa li Ch'ul Espiritue. 

20Chanubtasic lec ta xch'unel scotol li jmantaltac laj calboxuc ava'yique. Na'ic me, te 

jchi'inojoxuc o scotol c'ac'al c'alal to ta slajebal c'ac'al —xut yajchanc'optac li Jesuse. 

Marcos 

Marcos 1 

Lic xchol sc'op Dios li Juan j'ac'vanej ta vo'e 
(Mt 3.1-12; Lc 3.1-9, 15-17; Jn 1.19-28) 

1Ja' jech ilic li Lequil A'yej ta sventa Jesucristo Xnich'on Diose. 

2Jech chac c'u cha'al ts'ibabil ta svun li j'alc'op Isaías ta vo'onee: “A'yo ava'ay, ba'yuc 

ta xjelov avu'un li j'almantal ta jtac batele, ja' ta sjambot batel abe. 

3Oy boch'o tsots ta x'avan ta xocol banamil: ‘Meltsanbeic sbe li Cajvaltique; 

tuq'uibtasic li bic'tal bee’, xi”, xi ts'ibabil. 

4Jech ivinaj chac' ich'vo' te ta xocol banamil li Juane. Laj yal ti chac'be yich' vo' li 

boch'otic ta sutes yo'ntonique, jech ta spasbat perdón yu'un smulic. 

5Ibatic ta stojol Juan scotol li jnaclumetic ta Judeae xchi'uc li jnaclumetic ta 

Jerusalene. Te i'ac'bat yich'ic vo' yu'un Juan ta uc'um Jordán ti c'alal laj yalic ta jamal 

smulique. 

6Li sc'u' Juane jalbil ta tsotsil camello; li xchuc xchucoj o xch'ute ja' nucul. Li sve'ele 

ja' c'ulub xchi'uc spom muc'ta pom. 

7Li Juane jech jamal laj yal: “Oy boch'o ts'acal to ta xtal cu'un, ja' ech'em svu'el. Li 

vu'une mu'yuc c'usi xu' cu'un; me stitunbeluc yaq'uil xonob, mu xu' cu'un. 

8Li vu'une ja' no'ox laj cac'boxuc avich'ic vo'; yan li stuque ja' chayac'boxuc avich'ic 

Ch'ul Espíritu”, xi. 

Laj yich' vo' li Jesuse 
(Mt 3.13-17; Lc 3.21-22) 

9Ta yorail le'e ja'o iloc' tal ta lum Nazaret ta Galilea banamil li Jesuse; te i'ac'bat yich' 

vo' yu'un Juan ta uc'um Jordán. 

10C'alal iloc' ta uc'um li Jesuse, ta ora laj yil ijam li vinajele. Laj yil iyal tal ta sba 

yac'ol li Ch'ul Espiritue, xco'laj xchi'uc stsumut yilel. 

11Laj ya'ay oy boch'o ic'opoj tal ta vinajel jech laj yal: “Vo'ot jnich'onot, lec jc'anojot, 

lec jpatoj co'nton avu'un”, xi. 

Iq'uelbat yo'nton yu'un banquilal pucuj li Jesuse 
(Mt 4.1-11; Lc 4.1-13) 

12Li Jesuse ta ora i'ic'at batel ta xocol banamil yu'un li Ch'ul Espiritue. 

13Cha'vinic (40) c'ac'al te oy ta xocol banamil, te xchi'uc te'tical chonbolometic. Te 

iq'uelbat yo'nton yu'un li banquilal pucuje; pero icoltaat yu'un yaj'almantaltac Dios. 

La sliques yabtel ta Galilea banamil li Jesuse 
(Mt 4.12-17; Lc 4.14-15) 

14C'alal ochem xa'ox ta chuquel li Juane, li Jesuse ibat ta Galilea banamil; te lic xchol 

li Lequil A'yej yu'un Diose. 

15Jech laj yal: “Ista xa sc'ac'alil, yorail xa chlic sventainoxuc li Diose. Suteso 

avo'ntonic ta stojol Dios; ja' ch'unic li Lequil A'yeje”, xi. 

Laj yic' chanib jtsacchoyetic li Jesuse 
(Mt 4.18-22; Lc 5.1-11) 

16C'alal te chanov batel ta ti'ti' nab ta Galilea banamil li Jesuse, te laj yil Simón 

xchi'uc yits'in, Andrés sbi. Te ta stic' ochel snuti'ic ta nab, yu'un ja' jtsacchoyetic. 

17Li Jesuse jech laj yalbe: —La' ts'aclinicun batel, yu'un ta xcac'boxuc avabtelic 

sventa chbat asa'ic tal cristianoetic —xut. 

18Ta ora la scomtsan li snuti'ique; la sts'aclinic batel li Jesuse. 

19C'alal ijelov batel jutuc li Jesuse, te laj yil noxtoc Santiago xchi'uc yits'in Juan sbi. 

Ja' xnich'nab Zebedeo. Te tic'ajtic ta yut canova ta slut'ilan snuti'ic. 

20I'ic'atic yu'un li Jesuse. Ta ora la scomtsan li stotique, la xchi'inic batel li Jesuse. Li 

stotique te icom ta canova xchi'uc svinictac. 

La scolta jun vinic ochem pucuj ta yo'nton li Jesuse 
(Lc 4.31-37) 

21C'alal ic'otic ta lum Capernaume, ja'o sc'ac'alil cuxub o'ntonal. Li Jesuse i'och ta nail 

tsobobbail, te lic chanubtasvanuc. 

22Li cristianoetique toj labal laj ya'yic c'u x'elan ichanubtasvan li Jesuse, yu'un ja' jech 

ichanubtasvan jech chac c'u cha'al boch'o oy svu'el. Mu jechuc ichanubtasvan jech 

chac c'u cha'al li jchanubtasvanejetic ta smantal Diose. 

23Oy jun vinic te ta nail tsobobbail ochem pucuj ta yo'nton. Tsots lic avanuc, jech laj 

yal: 

24—Jesús, vo'ot ti liquemot tal ta Nazarete, ¿c'u yu'un ti tal atic' aba ta jtojolcutique? 

¿Me yu'un tal avulesuncutic? ¡Jna'oj ti vo'ot Xch'ul Nich'onot Diose! —xut. 

25Li Jesuse laj yut li pucuje, jech laj yalbe: —¡Ch'anchan, loc'an ta yo'nton li vinique! 

—xut. 

26Li pucuje ta ora la sjip ta lum li vinique. Tsots i'avan, jech iloc' batel. 

27Scotolic toj labal sba laj yilic, jech laj yalbe sbaic: —¿C'usi tspas le'e? Yu'un ach' li 

c'usi chac' ta ilele, xchi'uc oy ep svu'el. C'alal ta pucujetic xu' yu'un ta stac loq'uel. 

Ch'unbil smantal yu'un —xiic. 

28Ta ora ipuc ta sjunul yosilal Galilea c'usi la spas li Jesuse. 

La scoltabe smeni' Pedro li Jesuse 
(Mt 8.14-15; Lc 4.38-39) 

29C'alal iloq'uic batel ta nail tsobobbail li Jesuse, te ibat xchi'uc Santiago xchi'uc Juan 

ta sna Simón xchi'uc Andrés. 

30Li smeni' Simone te mochol ta svayab, yu'un ip cha'ay c'ac'ubel. Laj yalbeic Jesús ti 

ip cha'ye. 

31Li Jesuse inoch'aj batel ta svayab, la stsacbe sc'ob, la snit liquel. Jech ta ora ich'abi li 

sc'ac'ubele, te lic mac'linvanuc. 

La scolta ep jchameletic li Jesuse 
(Mt 8.16-17; Lc 4.40-41) 

32C'alal ta xa xch'ay c'ac'ale, laj yiq'uic tal ta stojol Jesús scotol jchameletic xchi'uc 

boch'otic ochem pucuj ta yo'ntonic. 

33Sjunul ta lum te tsobol ic'otic ta ti'na. 

34Li Jesuse la scolta li epal jchameletique, c'usiuc no'ox chamelal ip cha'yic. Xchi'uc 

la sloq'uesan ep pucujetic ti ochem ta yo'nton cristianoetique. Muc xac' c'opojicuc 

pucujetic li Jesuse yu'un x'otquinat. 

La xchol sc'op Dios ta scotol Galilea banamil li Jesuse 
(Lc 4.42-44) 

35Ta yoc'omal ic' to ilic li Jesuse. C'alal muc to tsacub osile, iloc' batel; ibat ti bu 

mu'yuc cristianoetique, yu'un bat sc'opan Dios. 

36Li Simón xchi'uc xchi'iltaque ibat st'unic li Jesuse. 

37C'alal la staique, jech laj yalbeic: —Scotol cristianoetic ta st'unicot —xutic. 

38Itac'ov li Jesuse: —Ja' lec batic ta lumetic li' no'oxe. Yu'un chbat jcholbe ya'yic ec li 

Lequil A'yeje. Yu'un ja' ta sventa ti talemune —xi. 

39Jech te lic xchol batel Lequil A'yej ta nail tsobobbailetic yu'unic ta scotol Galilea 

banamil. La sloq'uesan pucujetic noxtoc. 

La scolta jun jc'a'el chamel li Jesuse 
(Mt 8.1-4; Lc 5.12-16) 

40Te ital ta stojol Jesús jun vinic tsacbil ta c'a'el chamel. La sc'anbe vocol li Jesuse; la 

squejan sba ta stojol, jech laj yalbe: —Ti jechuc avo'nton chacoltaune, xu' avu'un —

xut. 

41Li Jesuse ic'uxubaj ta yo'nton; laj yac' sc'ob ta sbec'tal. Jech laj yalbe: —Lec oy, 

colan cha'e —xut. 

42Ta ora no'ox icol li sc'a'el chamele; lec xa icom o. 

43Li Jesuse tsots laj yalbe batel mantal li vinique. Jech laj yalbe: 

44—Mu me boch'o xavalbe ya'ay. Ja' no'ox bat ac'o aba ta ilel ta stojol li palee. Ac'bo 

smoton Dios sventa chavich' lecubtasel jech chac c'u cha'al yaloj comel ta mantaletic 

li Moisese. Jech ta sna'ic o ti colemot xae —xut. 

45Pero c'alal iloc' batel li vinique, lic spuc batel scotol li c'usi ic'ot ta pasele. Jech mu 

xa xu' ch-och ta satilal ta lumetic li Jesuse. Te xa no'ox icom ti bu mu'yuc 

cristianoetique. Pero ta persa ono'ox ibat sq'uelic Jesús li cristianoetic ti buyuc no'ox 

liquemic tale. 

Marcos 2 

Icol jun vinic aluben yacan 
(Mt 9.1-8; Lc 5.17-26) 

1C'alal ech'em xa'ox jayibuc c'ac'ale, isut batel ta Capernaum li Jesuse. Li 

cristianoetique laj ya'yic ti te xa oy ta nae. 

2Ta ora la stsob sbaic tal. Mu xa x'ochic ta yut na, bats'i tsinilic c'alal ta ti'na. Li Jesuse 

lic xcholbe ya'yic sc'op Dios. 

3Te italic chanib viniquetic xq'uechubte'ojic tal jun vinic aluben yacan. 

4Muc solic batel yo' bu oy li Jesuse, yu'un toj tsinil li epal cristianoetique. Ja' yu'un la 

svomic jolna ta stuq'uil yo' bu oy li Jesuse; ja' te la xchechic yalel xchi'uc svayab li 

jchamele. 

5C'alal laj yil Jesús ti oy xch'unojel yo'ntonique, jech laj yalbe li jchamele: —Jnich'on, 

pasbilot xa perdón yu'un amul —xut. 

6Te chotajtic jayibuc jchanubtasvanejetic ta smantal Dios, jech la snop ta yo'ntonic: 

7“¿C'u yu'un jech ta xc'opoj li vinique? Ta scuy sba ta Dios. Mu'yuc boch'o yan xu' 

chispasbutic perdón jmultic; ja' no'ox Dios”, xi ta yo'ntonic. 

8Li Jesuse ta ora la sna' li c'usi la snop ta yo'ntonique, jech laj yalbe: —¿C'u yu'un ti 

jech chanopique? 

9¿C'usi lec c'un ta albel li jchamele: Me ja' ti ‘pasbilot xa perdón yu'un amul’, xie, o 

me ja' ti ‘lican, ich'o batel avayab’, xie? 

10Pero ta sventa ac'o ana'ic ti oy jvu'el li' ta banamil sventa tal jpas perdón yu'un mulil, 

vu'un ti Xnich'on cristiano lic'ote, jech chcalbe li jchamele: 

11Vu'un chacalbot, lican; ich'o batel avayab, batan ta ana —xut. 

12Ta ora ilic li jchamele; laj yich' batel li svayabe, te sq'ueloj scotolic iloc' batel. C'alal 

laj yilique, toj labal laj ya'yic scotolic. Laj yalbeic slequilal Dios, jech laj yalbe sbaic: 

—Mu'yuc ono'ox bu jech xquiltic —xiic. 

I'ic'at yu'un Jesús li Mateoe 
(Mt 9.9-13; Lc 5.27-32) 

13Ibat yan velta ta ti'nab li Jesuse. Bats'i ep cristianoetic la stsob sbaic batel ta stojol, 

jech te lic xchanubtas. 

14C'alal chanov batele, laj yil li Leví xnich'on Alfeoe, te chotol ta xchotleb yo' bu ta 

xac' spatanic li cristianoetique. Li Jesuse jech laj yalbe: —Ts'aclinun batel —xut. Jech 

ta ora la xchi'in batel li Jesuse. 

15Ts'acal to c'alal te chve' ta sna Leví xchi'uc yajchanc'optac li Jesuse, te xchi'uquic ep 

jtsobpatanetic xchi'uc jpasmuliletic. Te jmoj ichotiic ta ve'el xchi'uquic li Jesuse, 

yu'un ep li boch'otic la xchi'inic batele. 

16C'alal laj yilic jchanubtasvanejetic ta smantal Dios xchi'uc jayibuc fariseoetic ti jmoj 

ta xve'ic xchi'uc jpasmuliletic xchi'uc jtsobpatanetic li Jesuse, jech laj yalbeic li 

yajchanc'optaque: —¿C'u yu'un jmoj ta xve' xchi'uc jpasmuliletic xchi'uc 

jtsobpatanetic li jchanubtasvanej avu'unique? —xutic. 

17C'alal laj ya'ay li Jesuse, jech laj yalbe: —Li boch'otic tsotsique mu xtun yu'unic 

jpoxtavanej, ja' no'ox li boch'otic ipique. Li vu'une ma'uc tal quic' li boch'otic tuc' 

scuyoj sbaique; ja' tal quic' li jpasmuliletique —xi li Jesuse. 

Ijac'bat Jesús c'u yu'un mu xictaic ixim li yajchanc'optaque 
(Mt 9.14-17; Lc 5.33-39) 

18C'alal ja'o yictaojic ixim li yajchanc'optac Juane xchi'uc li fariseoetique, oy jayibuc 

italic ta stojol Jesús, jech la sjac'beic: —¿C'u yu'un ja' no'ox ta xictaic ixim li 

yajchanc'optac Juan xchi'uc li yajchanc'optac fariseoetique? ¿C'u yu'un mu'yuc ta 

xictaic ixim ec li avajchanc'optaque? —xutic. 

19Itac'ov li Jesuse: —¿Me smelol ti ta xictaic ixim li boch'o ic'bilic ta sq'uelel nupinel 

ti c'alal te to xchi'uquic li malalile? Mu smeloluc ti ta xictaic ixime. 

20Pero ta to sta sc'ac'alil ta xpojbatic batel li malalile. C'alal me la sta sc'ac'alile, ja' to 

xu' ta xictaic ixim. 

21“Mu'yuc boch'o ta spac'an poco' c'u'il ta ach' manta. Yu'un c'alal chmuts li ach' 

mantae, yantic ta x'epaj sli'emal li poco' c'u'ile. 

22Jech noxtoc mu'yuc boch'o chch'ol ta poco' yavil pasbil ta nucul li ach' ya'lel 

ts'usube. Yu'un c'alal chlic vocanuc li ach' ya'lel ts'usube, ta xjat li spoco' yavile. Altic 

ta xmal o li ach' ya'lel ts'usube, xchi'uc mu xa xtun o li yavile. Li ach' pasem ya'lel 

ts'usube ja' tsc'an ch'olel ta ach' yavil noxtoc —xi li Jesuse. 

Li yajchanc'optac Jesuse la sc'asic trigo xc'uxic ta sc'ac'alil chcux yo'ntonic 
(Mt 12.1-18; Lc 6.1-5) 

23C'alal ja'o sc'ac'alil cuxub o'ntonale, te ijelovic ta trigoaltic xchi'uc yajchanc'optac li 

Jesuse. C'alal chanovique, la sc'asic jaylicuc trigo; la sju' xc'uxic li yajchanc'optaque. 

24Li fariseoetique jech lic yalbeic li Jesuse: —Q'uelavil, ¿c'u yu'un ta spasic c'usi mu 

stac' jpastic ta sc'ac'alil ta jcux co'ntontic li avajchanc'optaque? —xutic. 

25Itac'ov li Jesuse: —¿Me mu'yuc aq'uelojic ta sc'op Dios c'usi la spas David xchi'uc 

xchi'iltac ta xanubal ti c'alal ta xa xlajic ta vi'nale? 

26Te i'ochic ta ch'ulna yu'un Dios ti c'alal ja'o ochem ta banquilal pale li Abiatare. La 

sve' li pan te oy ta ba mexa ta stojol Diose, ac'o me sc'oplal ja' no'ox xu' tsve'ic li 

paleetique. Pero li Davide laj yac'be sve'ic ec li xchi'iltac ta xanubale —xut. 

27Jech laj yal noxtoc li Jesuse: —Li sc'ac'alil cuxub o'ntonale ja' sventa chtun yu'un 

cristiano, ma'uc sventa ac'o spas ta mantal li cristianoe. 

28Vu'un ti Xnich'on cristiano lic'ote, vu'un Yajvalun noxtoc li sc'ac'alil ta jcux 

co'ntontique —xi li Jesuse. 

Marcos 3 

Icol jun vinic xmoch'oj sba sc'ob 
(Mt 12.9-14; Lc 6.6-11) 

1Ts'acal to i'och yan velta ta nail tsobobbail li Jesuse. Te oy jun vinic xmoch'oj sba 

sc'ob. 

2Li fariseoetique la sq'uelic me ta xcoltavan ta sc'ac'alil cuxub o'ntonal li Jesuse, yu'un 

tsc'an ta sa'beic smul. 

3Li Jesuse jech laj yalbe li vinique: —La' va'an aba li' ta o'lole —xut. 

4Li Jesuse jech la sjac'be li fariseoetique: —Ta sc'ac'alil ta jcux co'ntontique ¿me ja' 

lec ta jpastic c'usi lec, o me ja' lec ta jpastic c'usi chopol? ¿Me ja' lec chijcoltavan, o 

me ja' lec chijmilvan? —xut. Muc xtac'ov ic'otic. 

5Li Jesuse ilinem ti c'alal la sq'uel ta jujujot xocone. Laj yat yo'nton ta scoj ti toj tsots 

yo'ntonique, jech laj yalbe li vinique: —Xach'o li ac'obe —xut. Jech la xach' li sc'obe, 

ta ora icol. 

6Iloq'uic batel li fariseoetique, ta ora bat xchapanic xchi'uc svinictac Herodes c'u 

x'elan xu' tsmilic li Jesuse. 

Ep cristianoetic la xchi'inic batel Jesús ta ti'ti' nab 

7Li Jesuse iloc' batel; ibatic ta ti'nab xchi'uc li yajchanc'optaque. Te nabal ibatic epal 

cristianoetic liquemic tal ta Galilea xchi'uc ta Judea banamil. 

8Oy liquemic tal ta lum Jerusalén, ta Idumea banamil, xchi'uc oy liquemic tal ta jot 

uc'um Jordán, xchi'uc ta yosilal chib lum, Tiro xchi'uc Sidón. Yu'un laj ya'yic ti ep 

c'usitic ta spas li Jesuse, jech bats'i ep la stsob sbaic batel. 

9Ta scoj ti bats'i ep li cristianoetique, ja' yu'un li Jesuse laj yalbe yajchanc'optac ti ac'o 

chapaluc yu'unic li scanovaique, yu'un ja' te ta x'och ti c'u cha'al mu xnet'at yu'un li 

epal cristianoetique. 

10Yu'un ep xa boch'otic icol yu'un li Jesuse, jech scotol jchameletic tsnet'ic batel li 

Jesuse, yu'un tsc'an ta spiquic. 

11C'alal laj yilic Jesús li pucujetic ti ochem ta yo'nton cristianoetique, la squejan sbaic 

ta stojol, jech lic avanicuc: —Vo'ot Xnich'onot Dios —xiic. 

12Li Jesuse tsots la spajes ti mu me xalic batel ti ja' Xnich'on Diose. 

La st'uj lajchab yajtacbolaltac li Jesuse 
(Mt 10.1-4; Lc 6.12-16) 

13Ts'acal to imuy batel ta vits li Jesuse, laj yic' batel li boch'otic ta xchi'ine, jech ibatic. 

14Te lic st'uj lajchab yajtacbolaltac sventa ta xchi'in o, xchi'uc sventa ta stac batel ta 

xcholel sc'op. 

15Xchi'uc laj yac'be svu'elic sventa ta sloq'uesic pucujetic ta yo'nton cristianoetic. 

16Jech lic st'uj li lajchabique. Ja' la st'uj Simón; ja' li Pedro i'ac'bat yan sbi yu'un 

Jesuse. 

17Xchi'uc la st'uj Santiago xchi'uc Juan, ja' yits'in li Santiagoe; ja' xnich'nab Zebedeo. 

Ja' Boanérges i'ac'bat sbiic yu'un li Jesuse. Ja' “Xnich'nab Chauc”, xi smelol. 

18Xchi'uc la st'uj Andrés, Felipe, Bartolomé, Mateo, Tomás, xchi'uc yan Santiago 

xnich'on Alfeo, xchi'uc Tadeo, xchi'uc yan Simón ja' ti laj to'ox xchi'in Zeloteetique, 

19xchi'uc Judas Iscariote, ja' li boch'o laj yac' ta c'abal li Jesuse. 

Laj yalic ti ta svu'el banquilal pucuj ta sloq'ues pucujetic li Jesuse 
(Mt 12.22-32; Lc 11.14-23; 12.10) 

20Ts'acal ibatic ta na yo' bu nacal li Jesuse. Te la stsob sbaic batel yan velta epal 

cristianoetic ta stojol. Me jutuc mu spas xve'ic o. 

21C'alal laj ya'yic yuts' yalaltac Jesús ti te tsinilic epal cristianoetic ta snae, bat 

spajesic li Jesuse, yu'un la snopic ti soquem sjole. 

22Te oyic jayibuc jchanubtasvanejetic ta smantal Dios, liquemic batel ta Jerusalén, 

jech laj yalic: “Li vinic li'i ja' ventainbil yu'un li banquilal pucuj Beelzebú sbie. Jech ta 

svu'el banquilal pucuj ta sloq'ues pucujetic ta yo'nton cristianoetic”, xiic. 

23Li Jesuse laj yic' li jchanubtasvanejetic ta smantal Diose, jech la sloc'tabe ta lo'il: 

“¿C'uxi xu' ta sloq'ues xchi'il ta pucujil li banquilal pucuje? 

24Me ta scontrain sbaic xchi'uc xchi'iltac ta abtel jun ajvalile, ta soquic o. 

25Jech noxtoc me ta scontrain sbaic yajval jun nae, ta soquic o. 

26Ja' no'ox jech ec li banquilal pucuje, me ta scontrain sba stuquique, ta soquic o. Mu 

xa xu' yu'un tspasic o mantal. 

27Mu'yuc boch'o xu' yu'un ch-och ta sna jun tsatsal vinic sventa ta xelc'anbe c'usi oy 

yu'un me muc ba'yucuc la xchuc li tsatsal vinique. Yan me ba'yuc ta xchuque, ja' to 

jech xu' yu'un ta spojbe scotol li c'usi oy yu'une. 

28“Jamal chacalboxuc ava'yic, scotol li boch'o chopol c'usi tspasique xchi'uc ti chopol 

chc'opojic ta stojol Diose, ta to spasbatic perdón. 

29Yan li boch'o chopol chc'opoj ta stojol Ch'ul Espiritue, mu'yuc ta spasbatic o 

perdón; te xcuchoj smulic o ta sbatel osil”, xut. 

30Ti jech laj yal li Jesuse, yu'un i'albat ti ventainbil yu'un pucuje. 

Ital c'opanatuc yu'un sme' xchi'uc xchi'iltac li Jesuse 
(Mt 12.46-50; Lc 8.19-21) 

31Te ic'otic ta amac' sme' xchi'uc xchi'iltac li Jesuse. La staquic ta iq'uel li Jesuse. 

32Li boch'otic te chotajtic ta jujujot xocone, jech laj yalbeic: —Te oyic ta amac' ame' 

xchi'uc achi'iltac, yu'un ta st'unicot —xutic. 

33Itac'ov li Jesuse: —¿Me xana'ic boch'o ta melel li jme'e xchi'uc jchi'iltac ta 

voq'uele? —xi. 

34Li Jesuse xcholet la sq'uel batel li boch'otic te chotajtic ta sts'ele, jech laj yal: —

Q'uelavilic, ti jayib li' oyique ja' jme' ja' jchi'iltac c'otemic. 

35Li boch'otic ta spasbeic c'usi tsc'an yo'nton Diose ja' jme', ja' cuts' calal c'otemic —

xi li Jesuse. 

Marcos 4 

Lo'il sventa jts'untrigo 
(Mt 13.1-9; Lc 8.4-8) 

1Li Jesuse ichanubtasvan yan velta ta ti'nab. Bats'i ep cristianoetic ibatic ta stojol, jech 

i'och ta canova te ta ba vo', te ichoti. Yan li cristianoetique te oyic ta ti'nab scotolic. 

2Te lic chanubtasvanuc ta puru lo'il c'op. Jech laj yal: 

3“A'yo ava'yic. Oy iloc' batel jts'untrigo. 

4C'alal la svij li strigoe, oy jaybej ic'ot ta be. Ital mutetic, la sbiq'uic batel. 

5Oy jaybej ic'ot ta tontic ti bu mu'yuc pim slumale. Ta ora ijulij, yu'un mu'yuc pim 

sbanamilal. 

6C'alal iq'uepe, ta ora ic'anub; te itaquij o, yu'un mu'yuc nat yalem yisim. 

7Oy jaybej ic'ot ta ch'ixtic. C'alal ich'i li ch'ixe, inet'at, jech te ic'oxib, muc isatin o. 

8Oy jaybej ic'ot ta lequil banamil. Toj lec ich'i, toj lec ibat, jech lec laj yac' sat. Oy laj 

yac' lajuneb xcha'vinic (30) ta bej; oy laj yac' oxvinic (60) ta bej; oy laj yac' vo'vinic 

(100) ta bej li jujulique”, xi. 

9Jech laj yal noxtoc li Jesuse: “Boch'o oy xchiquin ac'o snopbe lec smelol”, x'utatic. 

C'u yu'un ta puru lo'il c'op ichanubtasvan li Jesuse 
(Mt 13.10-17; Lc 8.9-10) 

10C'alal stuquic xa xchi'uc lajchab yajchanc'optac li Jesuse xchi'uc ti jayib te 

chchi'invanique, la sjac'beic Jesús c'usi smelol li lo'il c'op laj yale. 

11Li Jesuse jech laj yalbe: “Li vo'oxuque ac'biloxuc xa ana'ic c'u x'elan chventainvan 

li Diose, ja' ti mu'yuc to'ox boch'o la sna'e. Yan li boch'otic ta patna oyique mu 

x'ac'bat sna'ic; ja' no'ox la jloc'tabe ta lo'il. 

12Yu'un altic chililanic, mu xch'unic. Altic cha'yilanic, mu xc'ot ta yo'ntonic. Yu'un 

jech mu me sutes yo'ntonic, jech mu spasbatic o perdón yu'un smulic”, xi li Jesuse. 

I'albatic smelol li lo'il sventa jts'untrigoe 
(Mt 13.18-23; Lc 8.11-15) 

13Jech laj yal noxtoc li Jesuse: “Me mu xava'ibeic smelol li lo'il laj cale, ¿c'uxi xu' 

chava'ibeic smelol li yan lo'il ta to xcale? 

14Li jts'untrigoe ja' li boch'o ta xchol sc'op Diose. 

15Li bec' trigo ic'ot ta bee ja' li boch'otic cha'yic sc'op Diose ti chc'ot ta yo'ntonique. 

Pero ta ora ta xtal li banquilal pucuje; ta sloq'uesbe ta yo'ntonic li sc'op Dios te 

ts'unbile. 

16Li bec' trigo ic'ot ta tontique ja' li boch'otic ta ora no'ox ta xch'unic li sc'op Dios 

c'alal cha'yique. Toj xcuxet no'ox yo'ntonic. 

17Pero mu'yuc chac' yibel ta yo'ntonic, jech mu jaluc xu' yu'unic. C'alal me ital tsots 

vocole, xchi'uc me ital nutsel ta sventa li sc'op Diose, toj chibajel chc'ot yo'ntonic. 

18Li bec' trigo ic'ot ta ch'ixtique ja' li boch'otic cha'yic sc'op Dios 

19ti ja' no'ox batem yo'ntonic yu'un li c'usitic oy li' ta banamile; ja' lo'labil yo'ntonic 

yu'un li c'ulejalile xchi'uc li c'usitic xpich'et no'ox yo'ntonic yu'une. Jech te net'bil 

chc'ot o li sc'op Dios ya'yojique, jech mu satin o. 

20Li bec' trigo ic'ot ta lequil banamile ja' li boch'otic cha'yic sc'op Dios ti chc'ot lec ta 

yo'ntonique. Jech lec chac' sat. Oy ta xac' lajuneb xcha'vinic (30) ta bej; oy ta xac' 

oxvinic (60) ta bej; oy ta xac' vo'vinic (100) ta bej”, x'utatic yu'un li Jesuse. 

Lo'il sventa candil 
(Lc 8.16-18) 

21Jech laj yal noxtoc li Jesuse: “Me ta jtsantic candile, mu yu'unuc ta jnujmaquitic ta 

anmul, o me ta yolon vaybal. Ja' ta xcac'tic lec ta xvuchanubil. 

22Ja' jech mu'yuc c'usi mucul chcom ti mu xvinaje. Mu'yuc c'usi nac'al chcom ti 

mu'yuc boch'o cha'ye. 

23Boch'o oy xchiquin ac'o snopbe lec smelol”, x'utatic yu'un li Jesuse. 

24Jech laj yal noxtoc li Jesuse: “A'ibeic lec smelol li c'usi chacalboxuque. Ti c'u x'elan 

chabisbe achi'ilique, ja' jech sbisol chavich'ic ec. Jeloven to cha'ac'batic. 

25Yu'un li boch'o oy xa yu'une ta x'ac'bat yan. Yan li boch'o mu'yuc yu'une ta xpojbat 

sutel ti c'u yepal staoje”, xi li Jesuse. 

Lo'il sventa ts'unubil ti mu jna'tic c'u x'elan ta xch'ie 

26Li Jesuse jech lic yal noxtoc: “Li ventainel yu'un Diose ja' jech chac c'u cha'al jun 

vinic ti ta x'ovolaje. 

27Li vinique jun yo'nton chvay ta ac'ubaltic, ta xlic ta c'ac'altic. Li sts'unube te ta xlic 

javuc tal stuc; ta xlic ch'iuc tal, pero mu sna' c'u x'elan ta xch'i. 

28Yu'un te ta xch'i tal stuc ta banamil. Ba'yuc ta xloc' yanal, ja'o ta xac' xnich, ja'o ta 

xcom sat. 

29C'alal ta xyijube, ja'o chich' tuch'el, yu'un yorail xa ta tuch'el”, xi li Jesuse. 

Lo'il sventa bec' mostaza 
(Mt 13.31-32; Lc 13.18-19) 

30Jech laj yal noxtoc li Jesuse: “¿C'usi xu' ta jco'oltsan o li ventainel yu'un Diose? 

¿C'usi lo'ilal ta jloc'ta o ti xco'laj smelole? 

31Ja' jech chac c'u cha'al bec' mostaza chich' ts'unel ti ja' no'ox stuc toj biq'uit ta scotol 

yan ts'unubiletique. 

32Pero c'alal me laj yich' xa'ox ts'unele, ja' no'ox stuc toj muc' ta xbat ta scotol li yan 

ts'unubiletique. Lec muc'tic chac' sc'obc'ob, jech chtal mutetic ta vinajel, chtal spas 

stasic ta sc'obc'ob yu'un oy lec xyaxinal”, xi li Jesuse. 

Puru ta lo'il c'op la xchanubtas cristianoetic li Jesuse 

33Li Jesuse puru ta lo'il c'op la xchanubtas li cristianoetique, ja' ti c'u x'elan xu' 

cha'ibeic smelole. 

34Me mu'yuc lo'iletique, mu'yuc la ichanubtasvan. Yan li yajchanc'optaque laj yalbe 

ya'yic smelol ti c'alal stuquic xae. 

La spajes tsots ic', xchi'uc nab li Jesuse 
(Mt 8.23-27; Lc 8.22-25) 

35C'alal ich'ay xa'ox c'ac'ale, jech laj yalbe yajchanc'optac li Jesuse: —Jelovcutic batel 

ta jot nab —xut. 

36La sc'opanic comel li cristianoetic te xchi'inojique; la xchi'inic batel li Jesuse. Ja' 

jech laj yiq'uic batel ti c'u x'elan oy ta yut canovae. Oy yantic canovaetic te xchi'uquic 

batel noxtoc. 

37Ilic tsots ic', tsots la syuq'uilan li nabe; jech i'och ep vo' ta yut canova, jutuc xa muc 

xnoj ta vo' li canovae. 

38Li Jesuse te vayem ta chac canova, yich'oj lec xon sjol. La stijic, jech laj yalbeic: —

Jchanubtasvanej, ¿me mu'yuc ta avo'nton ti chijmucutic ta nabe? —xutic. 

39Ilic li Jesuse. La spajes li iq'ue xchi'uc li nabe. Jech laj yalbe: —Ch'abian, pajan —

xut. Jech ta ora ich'abi o li iq'ue; bats'i lec lamal icom scotol. 

40Li Jesuse jech laj yalbe li yajchanc'optaque: —¿C'u yu'un chaxi'ic? ¿C'u yu'un ti 

mu'yuc to xch'unojel avo'ntonique? —xut. 

41Yo'to ech'em ixi'ic, jech la sjac'be sbaic: —¿Boch'o vinical li'i? Yu'un c'alal ta ic', 

c'alal ta nab ta xch'unbat smantal —xut sbaic. 

Marcos 5 

Iloq'uesbat pucuj ta yo'nton jun Gerasa vinic 
(Mt 8.28-34; Lc 8.26-39) 

1Li Jesuse te ic'otic ta jot nab ta yosilal gerasaetic. 

2C'alal iloc' ta canova li Jesuse, ta ora tal nupatuc ta be yu'un jun vinic ochem pucuj ta 

yo'nton; te iloc' tal ta muquinaltic. 

3Li vinique ja' snainoj li muquinaltique. Mu'yuc boch'o xu' yu'un ta xchuc, ac'o me ta 

cadena. 

4Ep ta velta laj yich' chuquel ta cadena, pero la xtuch'an. Mu'yuc boch'o xu' yu'un 

tstsal. 

5Ta c'ac'al ta ac'ubal te x'avet ta muquinaltic xchi'uc ta vitsetic. Te ta syayijes sba stuc 

ta ton. 

6Li vinique laj yil ta nom li Jesuse, ital ta anil; la squejan sba ta stojol. 

7Tsots i'avan, jech laj yal: —Jesús, Xnich'on Dios ta vinajel, ¿c'usi tal aq'uelbun? 

Chacalbot ta stojol Dios ti mu me xavac'bun jvocole —xut. 

8Yu'un jech xa'ox i'albat yu'un li Jesuse: —Pucuj, loc'an batel ta yo'nton li vinique —

x'utat. 

9Li Jesuse jech la sjac'be: —¿C'usi abi? —xut. —Legionun, yu'un ven epuncutic —xi. 

10Tsots la sc'anbe vocol Jesús ti mu me xtacatic loq'uel te ta banamile. 

11Oy ep chitometic te ta sa' sve'elic ta yoc vits. 

12Li pucujetique la sc'anbeic vocol li Jesuse, jech laj yalbeic: —Avocoluc tacuncutic 

batel yo' bu oy li chitometique; te no'ox chbat ochcuncutic —xiic. 

13Li Jesuse laj yac' te baticuc. Jech iloq'uic ta yo'nton li vinique, bat ochicuc ta yo'nton 

chitometic. Li chitometique oy van cha'miluc (2,000). I'anilajic batel ta yalubaltic, 

jech te ibalch'ujic ochel ta nab; te ijic'ov scotolic. 

14Li jchabichitometique ixi'ic batel. Bat yalbeic scotol cristianoetic ta lum xchi'uc 

boch'otic nacajtic batel ta te'tic. Te ital scotolic, tal sq'uelic li c'usi ic'ot ta pasele. 

15C'alal ic'otic yo' bu oy li Jesuse, laj yilic te chotol li vinic ti ochem to'ox jun legión 

pucuj ta yo'ntone. Slapoj xa lec sc'u', cuxem xa lec yo'nton. Li cristianoetique ep ixi'ic. 

16Li boch'otic laj yilic c'u x'elan icol li vinic ti ochem to'ox pucujetic ta yo'ntone 

xchi'uc c'usi ic'ot ta pasel ta stojol li chitometique, laj yalbeic li boch'otic te ic'otique. 

17Scotolic laj yalbeic Jesús ti svocoluc ac'o loc'uc batel ta yosilalique. 

18C'alal ch-och xa'ox ta canova li Jesuse, li vinic ti ochem to'ox pucuj ta yo'ntone la 

sc'anbe vocol Jesús ti ac'o xchi'in batele. 

19Pero li Jesuse muc xch'un, jech laj yalbe: —Batan ta ana, bat albo ya'yic avuts' 

avalaltac c'usi la spasbot li Diose, ti ep la xc'uxubinote —xut. 

20Jech ibat li vinique; lic yal batel ta scotol Decapolis c'u x'elan icoltaat yu'un li 

Jesuse. C'alal laj ya'yic li cristianoetique, toj ch'ayel ic'ot yo'ntonic. 

Icha'cuxi stseb Jairo, xchi'uc icol jun ants ti la spicbe sc'u' Jesuse 
(Mt 9.18-26; Lc 8.40-56) 

21C'alal isut tal ta canova ta jot nab li Jesuse, bats'i ep cristianoetic la stsob sbaic ta 

stojol. Li Jesuse te no'ox icom ta ti'nab. 

22Te ic'ot jun vinic, ja' banquilal ta jun nail tsobobbail Jairo sbi. C'alal laj yil Jesús li 

Jairoe, tal squejan spatan sba ta stojol. 

23Tsots la sc'anbe vocol, jech laj yalbe: —Ta xa xcham cunin tseb. Avocoluc bat ac'o 

ac'ob ta sbec'tal, yu'un jech ac'o coluc, ac'o cuxiuc —xi. 

24Jech la xchi'in batel li Jesuse. Solel net'el ibat li Jesuse yu'un te nabal ibat epal 

cristianoetic. 

25Oy jun ants te nabal ibat. Lajchab xa jabil yich'oj tuch'patijel. 

26Ep la sa' jpoxtavanejetic, pero ja' no'ox ep i'ac'bat svocol, xchi'uc ilaj scotol li 

c'usitic oy yu'une. Pero mu'yuc bal laj ya'ay li poxtaele, yo'to ech'em i'ipaj o. 

27Laj ya'ay ti xu' yu'un ta xcoltavan li Jesuse, jech te nabal ibat ta spat li epal 

cristianoetique. La spicbe snatil c'u' li Jesuse. 

28Yu'un jech la snop: “Ac'o me ja' no'ox ta jpicbe li sc'u'e, xu' chicol o”, xi ta yo'nton. 

29Jech ta ora imac li xchamele; laj ya'ay ti lec xa oye. 

30Li Jesuse ta ora laj ya'ay ti i'abtej xa stsatsale. Ijoyij, jech la sjac'be li 

cristianoetique: —¿Boch'o la spicbun jc'u'? —xut. 

31Itac'ovic li yajchanc'optaque: —Toj tsinil cristianoetic chavil. ¿C'u yu'un ‘boch'o la 

spicbun jc'u'’, xachi? —xutic. 

32Li Jesuse la sq'uel ta jujujot xocon li boch'o jech la spase. 

33Li antse ta xnic xa ta xi'el, yu'un sna' ti ja' la spase. Jech la squejan sba ta stojol li 

Jesuse. Jamal laj yalbe scotol. 

34Li Jesuse jech laj yalbe: —Tseb, lacol xa ta sventa xch'unojel avo'nton. Ja' yu'un 

junuc avo'nton batan, yu'un icol xa li achamele —xut. 

35C'alal ja'o chlo'ilaj li Jesuse, te ic'otic jayibuc j'almantaletic ti iliquic batel ta sna li 

banquilal ta nail tsobobbaile. Jech c'ot yalbeic: —Icham xa li atsebe. Altic xa 

chavac'be svocol li jchanubtasvaneje —xutic. 

36Li Jesuse muc stuc'ulan li c'usi laj yalique, jech laj yalbe li Jairoe: —Mu xavat 

avo'nton. Ja' tsc'an oyuc xch'unojel avo'nton —xut. 

37Li Jesuse mu sc'an ep boch'o ta xchi'in batel. Ja' no'ox laj yic' batel Pedro, Santiago 

xchi'uc yits'in, ja' li Juane. 

38C'alal ic'otic ta sna li banquilal ta nail tsobobbaile, laj yil Jesús ti xvochetic, ti 

xviquetic no'ox ta oq'uele. 

39Li Jesuse i'och ta yut na. Jech la sjac'be li boch'otic te oyique: —¿C'u yu'un ti 

xavochetic, ti xaviquetic no'ox ta oq'uele? Mu'yuc chamen li tsebe; ja' no'ox ta xvay 

—xi. 

40C'alal jech laj ya'yique, la stse'intaic no'ox li Jesuse. Pero li Jesuse lic stacan loq'uel 

scotol li boch'otic te oyique. Ja' xa no'ox te la scomtsan li stot sme' tsebe xchi'uc li 

oxib xchi'iltaque. Te i'ochic yo' bu telel li tsebe. 

41Li Jesuse la stsacbe sc'ob li tsebe, jech laj yalbe: —Talita cum —xut. “Tseb, 

chacalbot lican”, xi smelol. 

42Ta ora ilic li tsebe, ixanov, yu'un lajchab xa jabil yich'oj. Scotol li boch'otic te 

oyique toj labal sba laj yilic. 

43Li Jesuse tsots laj yalbe mantal ti mu me boch'o xalbe ya'yique. Laj yalbe noxtoc ti 

ac'o yac'beic sve'el li tsebe. 

Marcos 6 

Muc x'ich'at ta muc' Jesús te ta Nazaret 
(Mt 13.53-58; Lc 4.16-30) 

1Li Jesuse iloc' batel, ibat ta slumal, te xchi'uc batel li yajchanc'optaque. 

2C'alal ista sc'ac'alil ta xcux yo'ntonique, li Jesuse ibat chanubtasvanuc ta nail 

tsobobbail. Ep boch'otic laj ya'ibeic sc'op li Jesuse; toj ch'ayel ic'ot yo'ntonic. Jech lic 

sjac'be sbaic: —¿Bu la xchan tal jech li jchi'iltic li'i? ¿Bu la sta tal li sbijile xchi'uc ti 

ep sq'uelubil stsatsal chac' ta ilele? 

3¿Me mu ja'uc li carpintero yol Mariae? ¿Me mu ja'uc xchi'iltac li Santiago, li José, li 

Judas, xchi'uc Simone? ¿Me mu ja'uc xchi'iltac noxtoc li antsetic li' jchi'uctic ta 

nacleje? —xut sbaic. Jech muc xich'ic o ta muc' li Jesuse. 

4Jech i'albatic yu'un li Jesuse: —Li j'alc'opetique ich'bilic ta muc'. Pero ta slumal 

stuquic xchi'uc ta stojol yuts' yalaltaquic xchi'uc ta sna stuquique mu x'ich'atic ta muc' 

—xut. 

5Jech muc x'ac'bat spas muc'tic sq'uelubil stsatsal. Ja' no'ox la scolta jayibuc 

jchameletic ti c'alal laj yac' sc'ob ta sbec'talique. 

6Li Jesuse labal sba laj ya'ay ti mu sc'an xch'unique. Jech ibat ta tsobtsobnaetic ti te 

no'ox nopajtique. Te ichanubtasvan. 

Itacatic batel ta xcholel sc'op Dios li lajchabique 
(Mt 10.5-15; Lc 9.1-6) 

7Li Jesuse laj yic' li lajchab yajchanc'optaque. La stacan batel ta chabchab. Laj 

yac'anbe svu'elic yu'un ac'o sloq'uesic pucujetic. 

8Laj yalbe ti mu me c'usi xich'ic batel ta sventa bee. Ja' no'ox ac'o yich'ic batel 

snamte'ic. Mu me xich' batel sve'elic, me snuti'ic, o me staq'uinic. 

9Ja' no'ox ac'o slap batel xonobic; mu me xich' batel cha'lic sc'u'ic. 

10Jech laj yalbe: —Ti bu chc'ot ach'aman anaique, te me oyanic o. Ja' to xaloq'uic 

batel me chabatic ta yan lume. 

11Me oy bu mu xayotesoxuc, xchi'uc me mu sc'an xa'ay ac'opique, loc'anic batel. 

Lilino comel spucucal avacanic. Ja' sna'ubil yu'unic ti bajbil chcomic oe —x'utatic 

yu'un li Jesuse. 

12Jech iloq'uic batel. Laj yalic batel ti ac'o sutes yo'ntonic ta stojol Diose, 

13xchi'uc la sloq'uesic ep pucujetic ta yo'nton cristianoetic, xchi'uc la xjaxbeic aceite 

ep jchameletic, jech icol yu'unic. 

Laj ya'ibe sc'oplal Jesús li Herodese 
(Mt 14.1-12; Lc 9.7-9) 

14Li ajvalil Herodese laj ya'ibe sc'oplal li Jesuse, yu'un puquem sc'oplal ta scotol 

lumetic. Oy ep boch'otic jech laj yalic: —Le'e ja' Juan j'ac'vanej ta vo', yu'un 

icha'cuxesat, jech oy ep svu'el ta spas li c'usitic ta spase —xiic. 

15Oy yantic jech laj yalic: —Ja' j'alc'op Elías —xiic. Oy yantic jech laj yalic: —Ja' jun 

j'alc'op jech chac c'u cha'al li yaj'alc'optac Dios ta vo'onee —xiic. 

16C'alal laj ya'ay Herodes c'usi chalic li cristianoetique, jech laj yal: —Ja' Juan ti laj 

cac' ta c'ocbel sjole. Yu'un van icha'cuxi —xi. 

Imilat Juan j'ac'vanej ta vo' 

17Yu'un li Herodese ja' ono'ox laj yac' ta tsaquel li Juane. Laj yal mantal ti ac'o 

chucatuc ta cadena ta yut chuquinab ta scoj li Herodiase, ja' li yajnil to'ox yits'in laj 

yic'bee, ja' li Felipee. 

18Yu'un li Juane jech laj yalbe ta jamal li Herodese: “Mu jechuc chal ta mantal ti laj 

apojbe yajnil avits'ine”, xut. 

19Jech ec li Herodiase toj chopol laj ya'ay ti jech laj yal li Juane, jech tsc'an ta smil. 

Pero mu'yuc to'ox c'uxi laj yut. 

20Li Herodese xi'em to'ox ta sventa li Juane, yu'un sna'oj ti ja' lequil vinique xchi'uc ti 

mu'yuc smule. Jech laj yac' ta chabiel, yu'un jech mu me xmilat. Ac'o me muc xc'ot ta 

yo'nton c'usi laj yal li Juane, pero xcuxet no'ox yo'nton tsc'an cha'ay. 

21Ts'acal to c'alal la spasbe sq'uinal c'usi ora ivoc' li Herodese, la sna' ti ja' xa yorail 

tspas c'usi oy ta yo'nton li Herodiase. Li Herodese laj yic'an scotol li j'abteletic yu'une, 

li banquilal soldadoetique xchi'uc li jpasmantaletic ta scotol Galilea banamile. 

22Te i'och ac'otajuc stseb li Herodiase. Li Herodese toj lec laj yil xchi'uc li boch'otic te 

co'ol chve'ic ta mexae. Li Herodese jech laj yalbe li tsebe: —C'anbun c'usiuc no'ox 

chac'anbun, chacac'bot. 

23Yiloj Dios ti chacac'bot c'usiuc no'ox chac'anbune. Ac'o me chac'anbun ta o'lol ti c'u 

smuc'ul jventainoje, chacac'bot —xut. 

24Jech iloc' sjac'be sme' li tsebe: —¿C'usi ta jc'an xana'? —xut. Itac'ov li me'ile: —Ja' 

xac'anbe sjol li Juan j'ac'vanej ta vo'e —xut. 

25Jech ital ta anil li tsebe; i'och yo' bu oy li Herodese. Jech laj yalbe: —Ja' ta jc'an 

chavac'bun ta ora ta jayil taq'uin sjol li Juan j'ac'vanej ta vo'e —xut. 

26Li Herodese ep laj yat yo'nton. Pero ta scoj ti la st'abbe sbi Diose, xchi'uc ti laj 

ya'yic li boch'otic yic'anoje, jech muc sc'an sutes sc'op ta sventa li c'usi ic'anbate. 

27Jech ta ora la stac batel jun yajsoldado, yu'un ac'o bat sc'ocbe tal sjol li Juane. Ibat li 

soldadoe bat sc'ocbe tal sjol li Juan te tiq'uil ta chuquele. 

28Laj xlech tal ta jayil taq'uin; laj yac'be li tsebe. Li tsebe bat yac'be li sme'e. 

29C'alal laj ya'yic li yajchanc'optac Juane, bat yich'beic tal li sbec'tale, la smuquic. 

La smac'lin vo'mil (5,000) viniquetic li Jesuse 
(Mt 14.13-21; Lc 9.10-17; Jn 6.1-14) 

30Li yajchanc'optac Jesuse isutic tal ta spasel li yabtelique. Vul yalbeic Jesús scotol li 

c'usitic la spasique xchi'uc ti c'u x'elan ichanubtasvanique. 

31Li Jesuse jech laj yalbe li yajchanc'optaque: —Batic, jvoc' jbatic batel ti bu mu'yuc 

cristianoetique, yu'un jech xu' te ta jcuxtic jutuc —xut. Yu'un ep cristianoetic italic, 

jech muc xocobic sventa ta xve'ic. 

32Jech i'ochic ta canova xchi'uc li yajchanc'optaque; ibatic ti bu mu'yuc 

cristianoetique. 

33Pero ep boch'otic i'ilvanic ti c'alal ibatique. Laj yotquinic ti ja' li Jesuse, jech ta 

yacan ibatic ta anil. Ep ta lum bu iliquic batel, ja' ba'yuc ic'otic. 

34C'alal iloc' ta canova li Jesuse, laj yil ti te xa tsobol epal cristianoetique. Jech 

ic'uxubaj ta yo'nton, yu'un ja' jechic jech chac c'u cha'al chijetic ti mu'yuc 

xchabielique. Jech lic xchanubtas; ep c'usitic laj yac' ta chanel. 

35C'alal mal xa'ox c'ac'ale, jech i'albat yu'un yajchanc'optac li Jesuse: —Li'i, xocol 

banamil, bat xa c'ac'al noxtoc. 

36Ja' lec taco batel li cristianoetique; ac'o bat sman sve'elic ta tsobtsobnaetic xchi'uc ta 

lumetic ti li' no'ox nopolique —x'utat. 

37Itac'ov li Jesuse: —Ac'beic sve'el vo'oxuc —x'utatic. Itac'ovic: —¿Me yu'un chbat 

jmancutic tal lajunvinic (200) denario taq'uin pan sventa chcac'becutic sve'ic? —xutic. 

38Itac'ov li Jesuse: —¿Jayib pan oy avu'unic? Bat q'uelic —x'utatic. C'alal laj yilique, 

jech laj yalbeic li Jesuse: —Vo'ob, xchi'uc cha'cot choy —xutic. 

39Li Jesuse laj yalbe cristianoetic ti ac'o chotiicuc ta jujutsob ta c'unil jobeltique. 

40Jech lic chotiicuc ta jujutsob. Oy laj yic' sbaic ta vo'vinic (100), xchi'uc ta lajuneb 

yoxvinic (50). 

41Li Jesuse la stsac li vo'ob pane xchi'uc li cha'cot choye; la sq'uel muyel vinajel, la 

stojbe ta vocol Dios. La svoc' li pane, laj yac'be li yajchanc'optaque; ja' xa bat 

spucbeic ec li cristianoetique. La xut'ilan noxtoc li choye; la spucbeic scotol li 

cristianoetique. 

42Lec ive'ic; inoj xch'utic scotolic. 

43Lic stsobbeic scomelal li pan xchi'uc li choye; lajchab moch la staic. 

44Ti c'u yepal ive'ique ja' vo'mil (5000) viniquetic. 

Ixanov ta yacan ta ba nab li Jesuse 
(Mt 14.22-27; Jn 6.16-21) 

45C'alal laj yo'ntonique, li Jesuse ta ora laj yalbe yajchanc'optac ti ac'o ochicuc ta 

canovae, yu'un ac'o jelovicuc batel ta jot nab te ta stuq'uil lum Betsaida. Yu'un li 

stuque ta to sc'opan comel li cristianoetique. 

46C'alal la sc'opan comel li cristianoetique, ibat ta vits, bat sc'opan Dios. 

47C'alal ch'ayem xa'ox c'ac'ale, te xa'ox oyic batel ta o'lol nab ta canova li 

yajchanc'optaque. Yan li Jesuse te to oy ta vits. 

48Li Jesuse laj yil batel ti lubenic xa ta xlechuel canova li yajchanc'optaque, yu'un 

tsots chnet'van li iq'ue. C'alal po'ot xa tsacub osile, ibat yo' bu oy li yajchanc'optaque; 

ixanov batel ta bavo'. Tsc'an ox ta xjelov no'ox batel yo' bu oy li yajchanc'optaque. 

49C'alal laj yilic ti ta xanov tal ta bavo'e, la snopic ti ja' ch'ulelale. Iliquic ta avlajetel ta 

scoj xi'el, 

50yu'un scotolic laj yilic, jech ep ixi'ic. Pero ta ora la sc'opan, jech laj yalbe: —Mu me 

xaxi'ic, ja' vu'un. Tsatsubtaso avo'ntonic —xut. 

51I'och xchi'in ta yut canova, jech ta ora ich'abi li iq'ue. Solel toj ch'ayel ic'ot yo'ntonic 

li yajchanc'optaque. 

52Yu'un mu sna'ic ti ta svu'el no'ox i'epaj li pane, yu'un toj macal yo'ntonic. 

La scolta ep jchameletic ta Genesaret li Jesuse 
(Mt 14.34-36) 

53C'alal ijelovic ta jot nabe, te iloq'uic ta canova ta Genesaret. Te la xchuquic ta ti'nab 

li scanovaique. 

54C'alal iloq'uic ta canovae, li cristianoetique ta ora laj yotquinic li Jesuse. 

55Bat yalic ta anil ta scotol yosilalic ti te xa oy li Jesuse. Jech ta ora la xq'uechubte'ic 

tal scotol li jchameletic yu'unique; laj yiq'uic tal yo' bu oy li Jesuse. 

56Buyuc no'ox i'och li Jesuse, me ta bic'tal lum, me ta muc'ta lum, me ta 

tsobtsobnaetic, te tal xpuch'ananic ta xoraltic li jchameletic yu'unique. Li 

jchameletique la sc'anbeic vocol Jesús ti ac'o me yoc sc'u' no'ox ta spicbeique. Li 

boch'otic la spicbeic yoc sc'u'e, icolic. 

Marcos 7 

Sc'oplal c'usi tsbolibtasbe yo'nton cristiano 
(Mt 15.1-20) 

1Te italic ta stojol Jesús li fariseoetique xchi'uc jayibuc jchanubtasvanejetic ta smantal 

Dios; te iliquic tal ta Jerusalén. 

2Te laj yilic ti oy jayibuc yajchanc'optac Jesús ti mu'yuc la spasic c'u x'elan stalelic ta 

spoc sc'obic c'alal ta xve'ique, jech te lic stic'beic smul. 

3(Yu'un li fariseoetic xchi'uc scotol li judioetique ja' yich'ojbeic stalel li moletic ta 

vo'onee. Me mu'yuc tspasic c'u x'elan stalel tspoc sc'obique, mu xu' ta xve'ic. 

4C'alal me isutic tal ta ch'ivite, mu'yuc ta xve'ic ti me mu'yuc ta spasic c'u x'elan 

stalelique. Oy to yan c'usitic stalelic tspasic; ja' ti c'u x'elan ta suc' sbin, xbochic, 

xchi'uc sets'ique.) 

5Li fariseoetic xchi'uc li jchanubtasvanejetic ta smantal Diose jech la sjac'beic li 

Jesuse: —¿C'u yu'un mu'yuc yich'ojbeic stalel moletic ta vo'one li avajchanc'optaque? 

Yu'un xchi'uc sbolil sc'obic ta xve'ic —xutic. 

6Itac'ov li Jesuse: —Jlo'lavanejoxuc. Ja' ac'oplalic ti jech ts'ibabil yu'un j'alc'op 

Isaiase: ‘Li cristianoetic li'i chiyich'icun ta muc' ta yeic no'ox, pero li yo'ntonique 

bats'i nom oy ta jtojol. 

7Altic ti chiyich'icun ta muc' yilele, yu'un smantal no'ox cristiano ta xchanubtasvanic’, 

xi li Isaiase. 

8Yu'un li vo'oxuque ja' acomtsanojbeic smantal Dios ta scoj ti ja' avich'ojbeic stalel li 

cristianoetique —xi li Jesuse. 

9Jech laj yalbe noxtoc: —Toj lec xana'ic c'usi chapasic sventa chacomtsanbeic 

smantal Dios ta scoj ti ja' avich'ojbeic stalel li moletic ta vo'onee. 

10Li Moisese jech yaloj: ‘Ich'o ta muc' atot ame'’, xchi'uc ‘Li boch'o yan xich' xalbe 

stot sme'e, ac'o yich' milel’, xi. 

11Pero li vo'oxuque lec chava'yic me jech chalbe li stot sme'ique: ‘Mu xu' ta jcoltaot, 

yu'un scotol li c'usi oy cu'une laj xa cal ti chcac'be ta smoton Diose’, me xutique. 

12Xchi'uc chavalbeic ti xu' xa mu xc'uxubin o li stot sme'ique. 

13Ja' jech chalajesbeic sc'oplal smantal Dios ta scoj ti ja' avich'ojbeic stalel li atot 

ame'ique. Oy to ep yan c'usitic co'ol chapasic —x'utatic yu'un li Jesuse. 

14Li Jesuse laj yic' yan velta li epal cristianoetique, jech laj yalbe: —A'yo ava'yic li 

c'usi ta xcalboxuque. A'ibeic lec smelol. 

15Li c'usi ta x'och ta xch'ut cristianoe ma'uc ta xbolib o yo'nton yu'un. Ja' ta xbolib o 

yo'nton yu'un li c'usi ta xloc' tal ta yut yo'ntone —x'utatic yu'un li Jesuse. 

17Li Jesuse la scomtsan li cristianoetique, bat ochuc ta na. Te lic jac'batuc yu'un 

yajchanc'optac c'usi smelol li lo'il laj yale. 

18Jech laj yal li Jesuse: —¿Me mu xava'ibeic smelol ec li vo'oxuque? ¿Me mu xana'ic 

ti mu xbolibtasat yu'un li c'usi ch-och ta xch'ut cristianoe? 

19Yu'un mu x'och batel ta yo'nton; ta xch'ut no'ox ta xc'ot, ja'o ta xloc' —x'utatic. Ti 

jech laj yal li Jesuse, ja' laj yac' ta a'yel ti lec scotol li ve'liletique. 

20Jech laj yalbe noxtoc li yajchanc'optaque: —Li c'usi chopol ta xloc' tal ta yo'nton 

cristianoe ja' chbolib o yo'nton yu'un. 

21Yu'un ta yut yo'nton cristiano ta xloc' tal li c'usi chopol ta snopique, me ta xmulivaj, 

me ta x'elc'aj, me ta xmilvan, 

22me c'usiuc no'ox ta sc'upin, me ven chopol c'usi tspas, me ta xlo'lavan, me mu 

xq'uexov ta spasel li c'usi nopen xa'ye, me xti'et yo'nton, me ta slo'ilta xchi'il, me ta 

stoy sba, me toj bol. 

23Scotol li c'usitic chopol li'i, ta yut yo'nton cristiano ta xlic tal. Le'e ja' ta xbolib o 

yo'nton yu'un —xut yajchanc'optac li Jesuse. 

Oy lec xch'unojel yo'nton yanlum ants 
(Mt 15.21-28) 

24Iloc' batel li Jesuse; ibat ta yosilal Tiro. Te i'och ta jun na, yu'un mu sc'an xvinaj bu 

oy, pero ivinaj ono'ox. 

25Ta ora i'aybat sc'oplal yu'un jun ants, ochem pucuj ta yo'nton stseb. Te ital ta stojol 

li Jesuse; la squejan spatan sba ta stojol. 

26Li antse ja' yanlum; te liquem tal ta Sirofenicia banamil. Scotol yo'nton la sc'anbe 

Jesús ti ac'o sloq'uesbe pucuj ta yo'nton li stsebe. 

27Li Jesuse jech laj yalbe li antse: —Ac'o ve'icuc ba'yuc li nich'naletique. Mu lecuc 

me ta jpojbetic yotic li nich'naletique, yu'un chcac'betic sve'ic unin ts'i'etic —xut. 

28Itac'ov li antse: —Jech xaval, Cajval. Pero li xch'uch'ulil yot nich'naletic ta xbaj 

yalel ta yolon mexae ja' ta stam sve'ic ec li unin ts'i'etique —xi li antse. 

29Li Jesuse jech laj yalbe: —Ta sventa ti jech latac'ove, loq'uem xa pucuj ta yo'nton li 

atsebe. Junuc avo'nton batan —xut. 

30C'alal ic'ot ta sna li antse, mochol xa ta svayab c'ot sta li stsebe, yu'un loq'uem xa li 

pucuj ta yo'ntone. 

Li Jesuse la scolta jun vinic macal xchiquin xchi'uc uma' 

31Iloc' batel ta yosilal Tiro li Jesuse; te ijelov batel ta yosilal sidonetic. I'ech' xtuch' 

batel li yosilal Decapolise; te ic'ot ta nab Galilea. 

32Te laj yic'beic tal ta stojol Jesús jun uma' vinic xchi'uc macal xchiquin. La sc'anbeic 

Jesús ti ac'o yac' sc'ob ta sbec'tal li vinique. 

33Li Jesuse slecoj laj yic' loq'uel li vinique; la stic' ochel sni' sc'ob ta jujun xchiquin. 

Xchi'uc la stubta sc'ob; la spicbe yoc' li vinique. 

34La sq'uel muyel vinajel; la sjic' yo'nton, jech laj yal: “Efata”, xi. “Jaman”, xi smelol. 

35Ta ora ijam xchiquin xchi'uc ye li uma'e, jech lec lic c'opojuc. 

36Li Jesuse laj yalbe cristianoetic ti mu me boch'o xalbeic batele, pero muc xch'unic. 

C'alal me ep ta velta i'albatic ti mu me xalic batele, yo'to ech'em lic yalic batel. 

37Yu'un toj labal sba laj yilic li c'usi ic'ot ta pasele, jech laj yalic: “Toj lec c'usitic la 

spas li Jesuse. Xu' yu'un tsjambe xchiquin li coque xchi'uc tsjambe ye li uma'e”, xiic. 

Marcos 8 

La smac'lin chanmil (4,000) cristianoetic li Jesuse 
(Mt 15.32-39) 

1Ta yorail le'e bats'i ep cristianoetic la stsob sbaic tal yan velta ta stojol li Jesuse; 

mu'yuc xa c'usi ta sve'ic. Jech lic yic' yajchanc'optac li Jesuse. Jech laj yalbe: 

2—Toj abul sbaic chquil li cristianoetique, yu'un yoxibal xa c'ac'al li' xchi'inojutic; 

mu'yuc xa c'usi ta sve'ic. 

3Me mu'yuc ve'emic ta jtac batel ta snaique, oy yic'al ta x'alubic ta be, yu'un oy nom 

liquemic tal —xut. 

4Itac'ov li yajchanc'optaque: —¿Boch'o xu' tsta epal pan li' ta xocol banamil sventa 

chich' mac'linel li epal cristianoetique? —xutic. 

5Jech ijac'batic yu'un li Jesuse: —¿Jayib pan avich'ojic? —x'utatic. —Vucub —xiic. 

6Li Jesuse laj yalbe cristianoetic ti ac'o chotiicuc ta lumtique. La stsac li vucub pane; 

la stojbe ta vocol Dios. La svoc' li pane; laj yac'be li yajchanc'optaque, yu'un ac'o 

spucbeic li cristianoetique. 

7Oy yich'ojic jaycotuc bic'tal choy noxtoc. La stojbe ta vocol Dios noxtoc li Jesuse. 

Laj yal ti ac'o spucbeic li cristianoetique. 

8Lec ive' scotolic; inoj xch'utic o. Lic stsobbeic li scomelale; inoj yu'unic vucub moch. 

9Ti c'u yepal ive'ique oy van chanmiluc (4,000). C'alal ive'ique, itacatic batel yu'un li 

Jesuse. 

10Jech ta ora i'ochic ta barco xchi'uc yajchanc'optac li Jesuse. Ibatic ta yosilal 

Dalmanuta banamil. 

La sc'anbeic sq'uelubil stsatsal Jesús li fariseoetique 
(Mt 16.1-4; Lc 12.54-56) 

11Italic jayibuc fariseoetic, tal stsaquic ta lo'il li Jesuse, yu'un tsq'uelic c'uxi ta xtac'ov. 

La sc'anbeic ti ac'o spas sq'uelubil stsatsal ta vinajele. 

12Tsots la sjic' yo'nton li Jesuse, jech laj yal: —¿C'u yu'un ja' no'ox tsc'an ta sq'uelic 

sq'uelubil jtsatsal li cristianoetic li'i? Ta xcalboxuc ta jamal, mu'yuc xa yan sq'uelubil 

jtsatsal cha'ac'bat avilic —xi. 

13Li Jesuse la scomtsan li fariseoetique, i'ochic yan velta ta canova; ibatic ta jot nab. 

Lo'il sventa svolesubil xch'ut pan yu'un fariseoetic 
(Mt 16.5-12) 

14Li yajchanc'optac Jesuse muc xt'ab ta yo'nton laj yich'ic batel spanic. Jun no'ox pan 

te yich'ojic batel ta canova. 

15Li Jesuse jech laj yalbe li yajchanc'optaque: —Q'uelo me abaic ta sventa svolesubil 

xch'ut pan yu'un li fariseoetique xchi'uc svolesubil xch'ut pan yu'un li Herodese —xut. 

16Li yajchanc'optaque jech laj yalbe sbaic: —Ja' van ta xalbutic ti muc xquich'tic tal 

jpantique —xut sbaic. 

17Li Jesuse la sna' li c'usi laj yalique, jech laj yalbe: —¿C'u yu'un ja' chanopic ta 

sventa ti muc xavich'ic tal jpantique? ¿Me yu'un mu'yuc to chc'ot ta avo'ntonic? ¿Me 

mu'yuc to chava'ibeic smelol? 

18Oy asatic ¿me mu xavilic? Oy achiquinic ¿me mu xava'yic? ¿Me yu'un mu xa 

xana'ic li c'usi la jpase? 

19C'alal la jvoc' vo'ob pan sventa la jmac'lin vo'mil (5,000) viniquetique, ¿jayib moch 

laj ataic li scomelal laj atsobique? —xut. —Lajchab moch —xiic. 

20—Ta yan velta c'alal la jvoc' vucub pan sventa chanmile, ¿jayib moch laj ataic li 

scomelal laj atsobique? —xut. —Vucub —xiic. 

21Jech i'albatic yu'un li Jesuse: —¿C'u yu'un ti yoquel to mu xava'ibeic smelole? —

x'utatic. 

La sjambe sat jun ma'sat te ta lum Betsaida li Jesuse 

22C'alal ic'otic ta lum Betsaidae, te la snitic tal ta stojol Jesús jun ma'sat vinic. La 

sc'anbeic vocol Jesús ti ac'o yac' sc'ob ta sbae. 

23Li Jesuse la stsacbe sc'ob li ma'sate; la snit loq'uel ta ti'lum. La xjaxbe stub ta sat; la 

spicbe ta xchibal sc'ob. La sjac'be me xil xa jutuc osil. 

24Li vinique la stoy sat, jech laj yal: —Ta xquil ta xanovic li cristianoetique, pero 

xco'laj xchi'uc te'etic ta xquil —xi. 



1714 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

25Li Jesuse la spicbe yan velta li sate, jech lic jamuc o lec, lic yil lec scotol. 

26Li Jesuse la stac batel ta sna li vinique, jech laj yalbe: —Mu xa me xa'och batel ta 

yut lum —xut. 

Jamal laj yal Pedro ti ja' Cristo li Jesuse 
(Mt 16.13-20; Lc 9.18-21) 

27Li Jesuse ibatic xchi'uc yajchanc'optac ta tsobtsobnaetic te ta lum Cesarea yu'un 

Filipo. C'alal chanovic batel ta bee, jech lic sjac'be yajchanc'optac li Jesuse: —

¿Boch'oun ta xalic li jchi'iltactique? —xut. 

28Itac'ovic: —Oy ta xalic ti vo'ot Juan j'ac'vanejot ta vo'e. Oy yan ta xalic ti vo'ot 

Eliasote. Oy yan ta xalic ti vo'ot jun yaj'alc'opot Diose —xutic. 

29Jech ijac'batic yu'un ec li Jesuse: —Li vo'oxuque ¿boch'oun chavalic ec? —x'utatic. 

Itac'ov li Pedroe: —Vo'ot li Cristoote —xut. 

30Li Jesuse laj yalbe lec mantal yajchanc'optac ti mu me boch'o xalbeic batele. 

Sba velta laj yal Jesús ti ta xich' milele 
(Mt 16.21-28; Lc 9.22-27) 

31Li Jesuse jech lic yalbe li yajchanc'optaque: “Vu'un ti Xnich'on cristiano lic'ote, ta 

persa ta xca'ay ep jvocol, yu'un mu xisc'anicun li jchapanvanejetique xchi'uc li 

banquilal paleetique xchi'uc li jchanubtasvanejetic ta smantal Diose. Ta ximilat, pero 

chicha'cuxi ta yoxibal c'ac'al”, xut. 

32Li Jesuse laj yal ta jamal ti chmilate. Li Pedroe slecoj laj yic' loq'uel li Jesuse; tsots 

la spajes. 

33Ijoyij li Jesuse; la sq'uel li yajchanc'optaque. Laj yut li Pedroe, jech laj yalbe: —

Banquilal Pucuj, loc'an ta jtojol. Ma'uc chanop c'usi tsc'an Dios. Ja' no'ox chanop c'usi 

tsc'an cristiano —xut. 

34Li Jesuse laj yic' ta stojol li epal cristianoetique xchi'uc li yajchanc'optaque. Jech laj 

yalbe: —Li boch'o tsc'an chists'aclinune mu me xc'uxubin sba. Ac'o xq'uech scruz; 

ac'o sts'aclinun batel. 

35Yu'un li boch'o ta spoj sba yu'un tsc'an chcuxie, ja' chch'ay. Yan li boch'o mu 

sventauc me te chcham ta jcoj, xchi'uc ta scoj jc'ope ja' ta xcuxi. 

36¿C'usi tsta o jun cristiano me ta xu'unin scotol c'usitic oy li' ta banamil, me ja' 

ch'ayel ta xbat stuque? 

37¿C'usi xq'uexol xu' chac' jun cristiano ta sventa li xcuxlejale? 

38Li boch'otic ta xq'uexov cu'un, xchi'uc ta xq'uexov ta xch'unel jc'op ta stojol li 

cristianoetic li' ta ora ti mu junuc yo'ntonic ta stojol Diose, xchi'uc ti chopol c'usitic 

tspasique, ja' no'ox jech vu'un ti Xnich'on cristiano lic'ote ta xiq'uexov yu'unic ec ti 

c'alal chital xchi'uc xojobal Jtot, xchi'uc li ch'ul j'almantaletic yu'une —xut. 

Marcos 9 

1Jech laj yal noxtoc li Jesuse: —Melel li c'usi chacalboxuque; oy boch'o avu'unic li'i ti 

mu'yuc to ta xchamique ja' to me laj yilic chvul xchi'uc stsatsal li ventainel yu'un 

Diose —xi li Jesuse. 

La sc'atajes sba li Jesuse 
(Mt 17.1-13; Lc 9.28-36) 

2C'alal i'ech' xa'ox vaquib c'ac'ale, li Jesuse laj yic' batel Pedro xchi'uc Santiago 

xchi'uc Juan; stuquic no'ox laj yic' muyel ta jun toyol vits. Li Jesuse te lic sc'atajes sba 

ta stojolic. 

3Li sc'u' Jesuse isacub ta jyalel jech chac c'u cha'al tayo. Mu'yuc boch'o jech sna' 

xchuc'umaj ta sbejel banamil ti toj saque. 

4Te ivinaj ta stojolic Elías xchi'uc Moisés; te la xchi'in sbaic ta lo'il xchi'uc li Jesuse. 

5Li Pedroe jech laj yalbe li Jesuse: —Jchanubtasvanej, lec ti li' oyutique. Ja' lec ta 

jpascutic oxbej vacaxna li'i, jun avu'un, jun yu'un Moisés, jun yu'un Elías —xut. 

6Ti jech laj yale yu'un mu sna' c'usi chalic, yu'un ep ixi'ic. 

7Ital toc, macbil ta toc ic'ot scotolic. Laj ya'yic oy boch'o ic'opoj ta yut toc, jech laj 

yal: “Li'i ja' Jnich'on, lec jc'anoj. A'ibeic sc'op”, xi. 

8C'alal la sq'uelic ta jujujote, mu'yuc xa boch'o laj yilic; ja' xa no'ox stuc te oy li 

Jesuse. 

9C'alal ja'o ta xyalic tal ta vitse, jech i'albatic yu'un li Jesuse: —Mu to me boch'o 

xavalbeic li c'usi laj avilique ja' to me licha'cuxi loq'uel ta jmuquinal, vu'un ti 

Xnich'on cristiano lic'ote —xi. 

10Jech mu'yuc boch'o laj yalbeic; te no'ox la xchabi ta yo'ntonic. Ja' no'ox ilo'ilaj 

stuquic ta sventa c'usi smelol ti ta xcha'cuxi loq'uel ta smuquinale. 

11Jech la sjac'beic li Jesuse: —¿C'u yu'un ta xalic jchanubtasvanejetic ta smantal Dios 

ti ta persa ja' ba'yuc ta xtal li Eliase? —xutic. 

12Itac'ov li Jesuse: —Ta melel jech ono'ox ts'ibabil ti ja' ba'yuc ta xtal li Eliase, yu'un 

chtal xcha'lecubtas scotol. Xchi'uc ts'ibabil ono'ox jc'oplal ec ti ta persa ta xca'ay 

jvocol, vu'un ti Xnich'on cristiano lic'ote, xchi'uc ti mu xic'anate. 

13Pero chacalboxuc ti jeloven xa li Eliase. Li cristianoetique la spasbeic c'usi la sc'an 

yo'nton stuquic, yu'un jech ono'ox ts'ibabil sc'oplal —x'utatic yu'un li Jesuse. 

La sloq'uesbe pucuj ta yo'nton jun querem li Jesuse 
(Mt 17.14-21; Lc 9.37-43) 

14C'alal ic'otic yo' bu oyic li yan yajchanc'optaque, laj yil ti te setelic epal 

cristianoetique. Te oyic li jchanubtasvanejetic ta smantal Diose; te tstsaquilan sbaic ta 

c'op xchi'uc li yajchanc'optac Jesuse. 

15C'alal laj yilic Jesús li cristianoetique, ch'ayel ic'ot yo'ntonic. Ta anil bat sc'opanic. 

16Jech ijac'batic yu'un li Jesuse: —¿C'usi chavalbe abaic achi'uquic li 

cajchanc'optaque? —x'utatic. 

17Itac'ov jun li boch'o te tsobolique: —Jchanubtasvanej, li' quic'oj tal ta atojol 

jquerem, yu'un ochem pucuj ta yo'nton. Jech pasem o ta uma'. 

18Buyuc no'ox ta xlic uts'intaatuc yu'un li pucuje. Ta xjipat ta lum, ta xvocan ye, ta 

xc'ux sba ye, ta ste' sba. Laj calbe avajchanc'optac ti ac'o sloq'uesic li pucuje, pero 

muc xu' yu'unic —xi li vinique. 

19Itac'ov li Jesuse: —Toj tsots avo'ntonic, vo'oxuc ti li' oyoxuc ta banamile mu xac'an 

xach'unic. Ep xa c'ac'al li' jchi'inojoxuc, ep xa c'ac'al la jts'icboxuc ti c'u xa'elanique. 

Iq'uic tal li quereme —xi. 

20Laj yiq'uic tal li quereme. C'alal laj yil Jesús li pucuj ochem ta yo'nton quereme, ta 

ora la sjip ta lum li quereme. Te xbalet ta lumtic, iloc' svoc ye. 

21Li Jesuse jech la sjac'be stot li quereme: —¿C'u xa sjalil ti jech tspasbate? —xut. —

Ta sbic'tal ono'ox jech yich'oj o. 

22Ep ta velta chjipat ta c'oc', xchi'uc ta vo', yu'un chmilat. Pero me oy c'usi xu' 

avu'une, c'uxubinbun, coltabun —xut. 

23Li Jesuse jech laj yalbe: —Me chach'une, xu'. Yu'un scotol xu' tspasbat li boch'o ta 

xch'une —xi. 

24Ta ora tsots lic c'opojuc stot li quereme: —Ta jch'un. Coltaun me mu'yuc to lec 

jch'unoj chavile —xi. 

25C'alal laj yil Jesús ti ta stsin xa sbaic tal epal cristianoetique, laj yut loq'uel ta ora li 

pucuje. Jech laj yalbe: —Pucuj, vo'ot ta acoj ti pasem ta uma' li quereme xchi'uc ti 

maquem xchiquine; vu'un chajtacot loq'uel. Loc'an ta yo'nton li quereme. Mu xa me 

xa'och yan velta —xut. 

26Tsots i'avan li pucuje; la stu'pbe comel yic' li quereme ja'o iloc' batel. Li quereme 

chamen icom yilel. Ep boch'otic laj yalic ti chamen oe. 

27Li Jesuse la stsacbe sc'ob li quereme, la snit liquel. Jech iva'i. 

28C'alal ochem xa'ox ta jun na li Jesuse, stuquic xa jech ijac'bat yu'un li 

yajchanc'optaque: —¿C'u yu'un muc xu' cu'uncutic la jloq'uescutic li pucuje? —xiic. 

29Itac'ov li Jesuse: —Li jchop o ta pucujetic le'e, mu xloc' ta jech no'ox, ja' to me 

chich' c'opanel Diose —x'utatic. 

Xchibal velta laj yal Jesús ti ta xmilate 
(Mt 17.22-23; Lc 9.43-45) 

30C'alal iloq'uic batel li Jesuse, te ibatic ta Galilea banamil. Li Jesuse muc sc'an xvinaj 

me te ta xanov batel, 

31yu'un tsc'an ta xchanubtas lec li yajchanc'optaque. Jech laj yalbe: —Vu'un ti 

Xnich'on cristiano lic'ote ta xi'ac'at ta sc'ob cristianoetic. Ta xismilicun. C'alal 

chamenun xa'oxe, chicha'cuxi ta yoxibal c'ac'al —xi. 

32Li yajchanc'optaque muc xa'ibeic smelol ti jech i'albatique. Pero muc xa sjaq'uic 

noxtoc, yu'un ta xi'ic ta sjac'bel. 

“¿Boch'o banquilal ta xc'ot cu'untic?”, xut sbaic li yajchanc'optac Jesuse 
(Mt 18.1-5; Lc 9.46-48) 

33Li Jesuse isutic batel ta Capernaum. C'alal ochem xa'ox ta na yo' bu nacal li Jesuse, 

jech la sjac'be li yajchanc'optaque: —¿C'usi laj avalilanbe abaic tal ta bee? —xut. 

34Muc xtac'ov ic'otic, yu'un ta be laj yutilan sbaic ta sventa boch'o junucal ich'bil ta 

muc' ta xc'ot yu'unic. 

35Ichoti li Jesuse. Laj yalbe ti ac'o noch'ajicuc tal xlajchabalique, jech laj yalbe: —

Boch'o tsc'an ich'bil ta muc' ta xc'ot avu'unique, biq'uit ac'o yac' sba ta atojolic; ac'o 

c'otuc ta avajtunel acotolic —xi. 

36Laj yic' ta stojol jun olol li Jesuse; te la sva'an ta o'lol yo' bu oyique. Ts'acal la spet. 

Jech laj yalbe li yajchanc'optaque: 

37—Boch'o ta xich' ta muc' junuc olol jech chac c'u cha'al li'i, vu'un ta jventa, jech 

vu'un chiyich'un o ta muc'. Pero ma'uc no'ox vu'un chiyich'un ta muc'; ja' ta xich' ta 

muc' li Boch'o la stacun tale —xi li Jesuse. 

Sc'oplal boch'o co'ol co'nton jchi'uctic 
(Mt 10.42; Lc 9.49-50) 

38Li Juane jech laj yalbe li Jesuse: —Jchanubtasvanej, oy boch'o laj quilcutic ta 

sloq'ues pucujetic ta yo'nton cristianoetic ta abi. Pero la jpajescutic, yu'un muc ja'uc 

jchi'iltic ta abtel —xut. 

39Itac'ov li Jesuse: —Mu me xapajesic. Yu'un li boch'o tspas sq'uelubil jtsatsal ta 

jventae mu chopoluc chiyalbun jc'oplal ta ts'acal. 

40Yu'un li boch'o mu'yuc chiscontrainutique ja' co'ol co'ntontic jchi'uctic. 

41Boch'o ja' no'ox ta xac'boxuc jbochuc yoxo' avuch'ic ta jventa, yu'un chilic ti 

chatunic cu'un, vu'un li Cristoune, melel chacalboxuc ta xich' smotonic ta sventa ti 

jech tspasique —xi li Jesuse. 

Sc'oplal boch'o ta socbe yo'nton xchi'il 
(Mt 18.6-9; Lc 17.1-2) 

42Jech laj yal noxtoc li Jesuse: “Boch'o ta socbe yo'nton li ololetic li'i ti xch'unojune, 

ja' lec ac'o chucbatuc jun muc'ta cho' ta snuc', ac'o jipatuc ochel ta nab. 

43Me ta scoj no'ox ac'ob chata o li amulique, sebic loq'uel. Ja' lec me jun xa ac'obic 

cha'ochic ta lequilale; ja' vocol me chapal xchibal ac'ob chabatic ta muc'ta c'oc' ti bu 

mu ono'ox xtu'p oe., 

45Jech noxtoc me ta scoj no'ox avacanic chata o amulique, ja' lec c'oquic loq'uel. Ja' 

lec me motmot avacanic cha'ochic ta lequilale; ja' vocol me chapal xchibal avacanic 

chabatic ta muc'ta c'oq'ue. 

46 

47Jech noxtoc me ta scoj no'ox asatic chata o amulique, ja' lec pitsic loq'uel. Ja' lec me 

jbej xa asat cha'ochic yo' bu tspas mantal Diose; ja' vocol me chapal xchibal asat 

chabatic ta muc'ta c'oc' 

48ti bu mu xcham o xuvitale, ti mu xtu'p o li c'oq'ue. 

49“Yu'un scotolic ta xich' yats'amilic te ta c'oc'. 

50Li ats'ame toj jtunel. Pero c'alal me ich'ay xchi'il li ats'ame, ¿me xu' to chcha'chi'um 

yan velta? Lecuc me chi'oxuc jech chac c'u cha'al ats'am li vo'oxuque, xchi'uc co'oluc 

me avo'ntonic acotolic —xut yajchanc'optac li Jesuse. 

Marcos 10 

Li Jesuse ichanubtasvan ta sventa ictaejbail 
(Mt 19.1-12; Lc 16.18) 

1Iloc' batel ta Capernaum li Jesuse; ibat ta Judea banamil, xchi'uc ibat ta jot uc'um 

Jordán. Bats'i ep cristianoetic la stsob sbaic yan velta ta stojol. Te lic xchanubtas jech 

chac c'u cha'al ta spas ono'oxe. 

2Te italic ta stojol Jesús jayibuc fariseoetic, yu'un oy c'usi tsc'an ta sjac'beic, yu'un ta 

sq'uelic me xu' te ta stabeic o smul. Ja' la sjac'beic me xu' ta xicta yajnil li 

viniquetique. 

3Itac'ov li Jesuse: —¿C'usi mantal yaloj comel li Moisese? —xi. 

4Itac'ovic: —Li Moisese laj yal mantal ti xu' ac'o yac'be svunal ti muc xa yajniluque; 

jech xu' ta xicta —xiic. 

5Itac'ov li Jesuse: —Ja' ta scoj toj tsots avo'ntonic ti jech la sts'iba li Moisese. 

6Pero ta sliquebal banamil c'alal lic spas scotol c'usitic oy li Diose, ‘jun vinic xchi'uc 

jun ants la spas’. 

7Ja' yu'un jech ts'ibabil: ‘Ja' yu'un li vinique ta scomtsan stot sme', yu'un ta xic' yajnil. 

8Li chibic to'oxe jun no'ox sbec'tal ta xc'otic’, xi. Jech muc xa chibicuc; jun xa no'ox 

ic'otic. 

9Ja' yu'un li boch'otic laj xa spas ta jun li Diose, mu'yuc boch'o xu' ta svoc' —xi li 

Jesuse. 

10Ts'acal to c'alal te xa'ox oyic ta na li Jesuse, te lic jac'batuc lec yu'un yajchanc'optac 

c'usi smelol. 

11Li Jesuse jech laj yalbe: —Li boch'o ta xicta yajnile, me ta xic' yan ants, ja' no'ox ta 

xmulivaj xchi'uc. 

12Ja' no'ox jech ec li antse, me ta xicta li smalale, me tsmalin yan vinique, ja' no'ox ta 

xmulivaj xchi'uc noxtoc —x'utatic yu'un li Jesuse. 

Laj yac'be bendición ololetic li Jesuse 
(Mt 19.13-15; Lc 18.15-17) 

13Li cristianoetique laj yic'beic tal ololetic li Jesuse, yu'un ac'o yac' sc'ob ta sbaic. Li 

yajchanc'optaque la spajesic li boch'otic laj yiq'uic tale. 

14C'alal laj yil Jesús ti ta spajesvanic li yajchanc'optaque, chopol laj ya'ay. Jech laj 

yalbe: —Ac'o talicuc ta jtojol li ololetique; mu me xapajesic. Yu'un li boch'otic ja' 

jechic jech chac c'u cha'al ololetique ja' chventainatic yu'un Dios. 

15Melel li c'usi chacalboxuque, li boch'o mu sc'an ventainel yu'un Dios jech chac c'u 

cha'al ololetique, mu xu' ta x'och yo' bu tspas mantal Dios —xi. 

16La spet ololetic li Jesuse, laj yac' sc'ob ta sbaic, laj yac'be bendición. 

Sc'oplal jun jc'ulej vinic 
(Mt 19.16-30; Lc 18.18-30) 

17C'alal chloc' xa'ox batel li Jesuse, ta anil ital jun vinic; la squejan sba ta stojol li 

Jesuse. Jech la sjac'be: —Lequil jchanubtasvanej, ¿c'usi ta jpas ti xu' chicuxi o sbatel 

osile? —xut. 

18Itac'ov li Jesuse: —¿C'u yu'un chavalbun ti lecune? Mu'yuc ono'ox boch'o lec; ja' 

no'ox lec stuc li Diose. 

19Xana' ti jech chal li mantaletique: ‘Mu me xamilvan, mu me xamulivaj, mu me 

xa'elc'aj, mu me xanopbe smul achi'il, mu me xalo'lavan, ich'o ta muc' atot ame'’, xi 

—xi li Jesuse. 

20Itac'ov li vinique: —Jchanubtasvanej, scotol le'e biq'uitun lic jch'un tal —xi. 

21Li Jesuse la sq'uel li vinique; ic'uxubaj ta yo'nton, jech laj yalbe: —Pero oy to c'usi 

sc'an avu'un. Batan, bat chono scotol li c'usitic oy avu'une; q'uelanbo me'onetic li 

stojole. Jech chata ac'ulejal ta vinajel. Ja'o xtal achi'inun —xut. 

22C'alal laj ya'ay li vinique, ep ilo'ilaj yo'nton. Ep laj yat yo'nton ti c'alal ibate, yu'un 

toj ep sc'ulejal. 

23Li Jesuse la sq'uel li cristianoetic te oyic ta jujujot xocone. Jech laj yalbe li 

yajchanc'optaque: —Li jc'ulejetique toj vocol xu' ch-ochic yo' bu tspas mantal li Diose 

—xut. 

24Li yajchanc'optaque toj ch'ayel ic'ot yo'ntonic ta sventa ti jech laj yale. Li Jesuse 

jech laj yalbe yan velta: —Jnich'nabtac, li boch'otic batem yo'nton yu'un sc'ulejalique 

toj vocol ch-ochic yo' bu tspas mantal Dios. 

25Ja' mu vocoluc chjelov jcot camello ta chac acuxa; ja' toj vocol ta x'och yo' bu tspas 

mantal Dios li jc'ulejetique —xi. 

26C'alal jech laj ya'yic li yajchanc'optaque, yo'to toj ch'ayel ic'ot yo'ntonic. Jech laj 

yalbe sbaic: —¿Boch'o ono'ox xu' ta xcol cha'e? —xut sbaic. 

27Li Jesuse la sq'uelbe sat li yajchanc'optaque, jech laj yalbe noxtoc: —Li cristianoe 

mu c'usi xu' yu'un tscolta sba. Ja' no'ox scotol xu' yu'un li Diose —xi. 

28Li Pedroe jech lic yalbe li Jesuse: —Li vu'uncutique laj xa jcomtsancutic scotol li 

c'usitic oy to'ox cu'uncutique. Li' xa jchi'inojotcutic —xut. 

29Itac'ov li Jesuse: —Melel li c'usi chacalboxuque, li boch'otic scomtsanoj snaic, me 

xchi'iltac ta voq'uel, me stot, me sme', me yalab xnich'nabic, me yosiltac, ti vu'un ta 

jcoj xchi'uc ta scoj li Lequil A'yeje, 

30ta stabe ep xq'uexol. Vo'vinic (100) ta velta jech yepal tsta li c'usi scomtsanoje: me 

sna, me xchi'iltac ta voq'uel, me stot, me sme', me yalab xnich'nabic, me yosiltac. 

Xchi'uc chich' contrainel noxtoc. Ts'acal to ta xcuxiic sbatel osil. 

31Ep boch'otic ba'yucbeic li' ta ora ti ja' ts'acalpat ta xc'otique. Ep boch'otic ts'acalpat 

oyic li' ta ora ti ja' ba'yucbe ta xc'otique —xi li Jesuse. 

Yoxibal velta laj yal Jesús ti ta xmilate 
(Mt 20.17-19; Lc 18.31-34) 

32C'alal chanovic batel ta be yu'un chbatic ta Jerusalene, li Jesuse ba'yucbe batel. Li 

yajchanc'optaque ich'ay yo'ntonic. Li boch'otic ts'acalpat ta xbatique ta xi'ic. Li Jesuse 

laj yic' xlajchabal li yajchanc'optaque; laj yalbe c'usi chc'ot yich' pasbel: 

33“Xana'ic ti chijbatutic ta Jerusalene. Vu'un ti Xnich'on cristiano lic'ote te ta xi'ac'at 

ta sc'ob banquilal paleetic xchi'uc ta sc'ob li boch'otic lec xchanojic smantal Diose. Te 

chiyaq'uicun ta milel. Chiyaq'uicun ta sc'ob yanlum cristianoetic. 

34Ta slabanicun, ta xac'bicun nucul, ta stubtabicun jsat. Chismilicun, pero chicha'cuxi 

loq'uel ta yoxibal c'ac'al”, x'utatic yu'un li Jesuse. 

Oy c'usi la sc'anbeic Jesús li Santiago xchi'uc Juane 
(Mt 20.20-28; Lc 22.24-27) 

35Li Santiago xchi'uc Juan xnich'nab Zebedeoe inoch'ajic tal ta stojol li Jesuse. Jech 

laj yalbeic: —Jchanubtasvanej, ta jc'an chavac'buncutic li c'usi ta jc'anbotcutique —

xutic. 

36Itac'ov li Jesuse: —¿C'usi chac'anbicun? —xi. 

37Itac'ovic: —Ta jc'ancutic ti ac'o achotanuncutic jun ta abats'ic'ob, jun ta ats'et ti 

c'alal cha'ich'at ta muq'ue —xutic. 

38Itac'ov li Jesuse: —Mu xana'ic c'usi chac'anbicun. ¿Me xu' avu'unic chavich'ic li 

tsatsal vocol jech chac c'u cha'al chquich'e? ¿Me xu' avu'unic chavac' abaic ta milel 

jech chac c'u cha'al chcac' jbae? —xut. 

39Itac'ovic: —Xu' cu'uncutic —xiic. Jech i'albatic yu'un li Jesuse: —Ta melel ta 

ono'ox xavich'ic li tsatsal vocol jech chac c'u cha'al chquich'e, xchi'uc ta ono'ox 

xavich'ic milel jech chac c'u cha'al ta xquich'e. 

40Pero ti chac'an chachotiic jun ta jbats'ic'ob, jun ta jts'ete, muc vu'cun chcal. Ja' no'ox 

xu' ta xchotiic li boch'otic jech chapanbil sc'oplalique —x'utatic. 

41C'alal laj ya'yic li yan lajunebique, i'ilinic ta stojol li Santiago xchi'uc Juane. 

42Li Jesuse laj yic' xlajchabalic, jech laj yalbe: —Xana'ic c'u x'elan ta spasic li 

ajvaliletic yu'un yanlum cristianoetique. Ja' no'ox ta spasvanic ta mantal. Li 

banquilaletic yu'unique ja' no'ox ta x'uts'intavanic. 

43Li vo'oxuque mu me jechuc xapasic. Li boch'o tsc'an banquilal ta xc'ot avu'unique, 

ac'o spas sba ta avajtunelic. 

44Li boch'o tsc'an ich'bil ta muc' avu'unique, ac'o c'otuc jech chac c'u cha'al amozo 

acotolic. 

45Jech chac c'u cha'al vu'un ti Xnich'on cristiano lic'ote, mu yu'unuc tal pasvancun ta 

mantal; ja' tal tuncun avu'unic, xchi'uc tal cac' jba ta milel, yu'un jech xu' chcolic ep 

cristianoetic —x'utatic yu'un li Jesuse. 

La sjambe sat Bartimeo li Jesuse 
(Mt 20.29-34; Lc 18.35-43) 

46Te ic'otic ta lum Jericó. C'alal iloq'uic batel ta Jericó xchi'uc yajchanc'optac li 

Jesuse, bats'i ep cristianoetic te nabal ibatic. Te chotol ta ti'be la staic jun ma'sat, 

Bartimeo sbi. Ja' xnich'on Timeo. Te chotol ta sc'an limosna. 

47C'alal laj ya'ay ti te chjelov li Jesús liquem ta Nazarete, lic avanuc: —Jesús, vo'ot 

smomnich'onot David, c'uxubinun —xi. 

48Li boch'otic te xchi'inoj batel li Jesuse laj yutic, yu'un ta spajesic. Pero yo'to tsots lic 

avanuc li ma'sate: —Vo'ot smomnich'onot David, c'uxubinun —xi. 

49Iva'i li Jesuse, laj yal mantal ti ac'o yiq'uic tale. Jech laj yiq'uic tal, jech laj yalbeic: 

—Mu xavat avo'nton. Lican, chayic'ot li Jesuse —xutic. 

50Ta ora la sjip comel xaquita li ma'sate. Ilic ta anil, ital ta stojol li Jesuse. 

51Jech i'albat yu'un li Jesuse: —¿C'usi chac'an ta jpasbot? —x'utat. Itac'ov li ma'sate: 

—Jchanubtasvanej, avocoluc jambun jsat —xut. 

52Itac'ov li Jesuse: —Batan, colemot xa ta sventa xch'unojel avo'nton —xut. Jech ta 

ora ijam li sate; la xchi'in batel li Jesuse. 

Marcos 11 

Ich'bil ta muc' i'och ta Jerusalén li Jesuse 
(Mt 21.1-11; Lc 19.28-40; Jn 12.12-19) 

1C'alal nopol xa'ox x'ech'ic batel ta Jerusalén te ta nopol Betfagé xchi'uc ta Betania ta 

yoc vits Olivatique, li Jesuse la stac batel chib yajchanc'op. 

2Jech laj yalbe: —Batanic ta tsobtsobnaetic le'e. C'alal cha'ochic batele, te chucbil 

chataic jcot buro, mu'yuc to cajlibinbil. Titunic, iq'uic tal. 

3Me oy boch'o chasjac'boxuc c'u yu'un chatitunic li buroe, jech xavalbeic: ‘Yu'un ta 

xtun yu'un li Cajvaltique, ta stac sutel tal ta ora’, utic —x'utatic batel yu'un li Jesuse. 

4Jech ibatic. Te chucbil ta nopol ti'na ta xoral la staic jcot unin buro, jech la stitunic. 

5Oy jayibuc cristianoetic te va'ajtic, jech laj yalic: —¿C'u yu'un chatitunic li buroe? —

x'utatic. 

6Laj yalbeic jech chac c'u cha'al i'albatic batel yu'un li Jesuse. Jech i'ac'bat yiq'uic tal. 

7Jech laj yic'beic tal unin buro li Jesuse. Laj yac'beic staspatin slapbolal xaquitaic, 

jech icaji li Jesuse. 

8Ep boch'otic la sq'uiic slapbolal xaquitaic ta be. Oy yantic la sc'asic c'obte' xchi'uc 

yanal; la sq'uiic ta be. 

9Li boch'otic ba'yucbe italique xchi'uc li boch'otic ts'acalpat italique tsots i'avan 

scotolic: —¡Ac'o ich'atuc ta muc' li Diose! Toj lec li boch'o tacbil tal yu'un Cajvaltic 

Diose. 

10¡Ac'o ich'atuc ta muc' li boch'o tal sventainutic jech chac c'u cha'al iventainvan li 

jmoltotic David ta vo'onee! ¡Ich'biluc ta muc' li Dios ta toyole! —xiic. 

11I'och batel ta Jerusalén li Jesuse. Te ibat ta ch'ulna. La sq'uel comel ta jujujot, jech 

iloc' batel. Ibat ta Betania xchi'uc li lajchab yajchanc'optaque, yu'un bat xa'ox c'ac'al. 

Mu'yuc sat ste'el higo la sta li Jesuse 
(Mt 21.18-19) 

12Ta yoc'omal c'alal iloq'uic batel ta Betania yan velta li Jesuse, ivi'naj. 

13Laj yil ta nom jtec' higo. Oy lec yanal. Jech bat sq'uel me oy sat. Pero mu'yuc sat la 

sta; ja' no'ox yanal, yu'un ma'uc yorail ta satin. 

14Li Jesuse jech laj yalbe li te'el higoe: —Mu'yuc xa boch'o chtal slo'bot asat sbatel 

osil —xut. Te laj ya'yic li yajchanc'optaque. 

La snuts loq'uel jchonolajeletic ta yamaq'uil ch'ulna li Jesuse 
(Mt 21.12-17; Lc 19.45-48; Jn 2.13-22) 

15C'alal ic'otic ta Jerusalene, li Jesuse i'och ta yamaq'uil ch'ulna. Te lic stacan loq'uel 

scotol li boch'otic ta xchonolajic, ta xmanulajic ta yamaq'uil ch'ulnae. La sbutq'uinbe 

xmexaic li jeltaq'uinetique xchi'uc li jchon-stsumutetique. 

16Muc xac' boch'o xjelov xchi'uc yicats te ta yamaq'uil ch'ulna sventa chejanic batel. 

17Te lic chanubtasvanuc li Jesuse, jech laj yal: —¿Me mu xana'ic ti jech ts'ibabile?: 

‘Li jnae ja' snail sc'opanbil Dios yu'un scotol cristianoetic’, xi yaloj li Diose. Pero li 

vo'oxuque apasojic ta snailch'en j'eleq'uetic —x'utatic yu'un li Jesuse. 

18Te laj ya'yic li boch'otic lec xchanojic smantal Diose xchi'uc li banquilal paleetique. 

Jech lic snopilanic c'u x'elan xu' ta smilic ta scoj ti ta xi'ic yu'une. Yu'un scotol 

cristianoetic labal laj ya'yic c'u x'elan ichanubtasvan li Jesuse. 

19C'alal bat xa'ox c'ac'ale, iloc' batel ta Jerusalén li Jesuse. 

Itaquij li te'el higoe 
(Mt 21.20-22) 

20Ta sob yoc'omal c'alal ibatic yan velta ta Jerusalene, laj yilic ti taquijem xa'ox c'alal 

ta yibel li higoe. 

21Ivul ta sjol Pedro c'usi laj yalbe te'el higo li Jesuse, jech laj yalbe: —

Jchanubtasvanej, q'uelavil li te'el higo laj avute, itaquij o —xut. 

22Itac'ov li Jesuse: —Tsc'an oy xch'unojel avo'ntonic ta stojol li Diose. 

23Melel li c'usi chacalboxuque, boch'o jech ta xalbe li vits li'i: ‘Loc'an batel li'i; jipo 

aba ochel ta nab’, me xute, me muc ta chibuc yo'nton ta xalbee, me ta xch'un ti chc'ot 

ta pasel c'usi laj yale, ta ono'ox xc'ot ta pasel. 

24Ja' yu'un chacalboxuc, scotol li c'usi chac'anic c'alal chac'opanic Diose, ch'unic ti 

cha'ac'batique, jech ta ono'ox xavich'ic. 

25C'alal chac'opanic Diose, pasbeic perdón li boch'o oy smul avu'unique. Jech 

chaspasboxuc perdón yu'un amulic ec li Atotic te oy ta vinajele —xi. 

Ijac'bat Jesús boch'o i'ac'bunuc yabtel 
(Mt 21.23-27; Lc 20.1-8) 

27Ibatic yan velta ta Jerusalén xchi'uc yajchanc'optac li Jesuse. C'alal te chanov ta 

ch'ulna li Jesuse, te ital c'opanatuc yu'un banquilal paleetic xchi'uc boch'otic lec 

xchanojic smantal Dios xchi'uc jayibuc banquilaletic. 

28Jech la sjac'beic li Jesuse: —¿Bu avich'oj avabtel ti vi x'elan chapase? ¿Boch'o laj 

yac'bot avabtel ti jech chapase? —xutic. 

29Itac'ov li Jesuse: —Oy c'usi ta jac'boxuc jbeluc ec. Me chatac'bicune, ja'o ta 

xcalboxuc ec li boch'o laj yac'bun jvu'el ti jech ta jpase. 

30Li ich'vo' laj yac' Juane, ¿me ac'bil yabtel yu'un Dios, me ac'bil yabtel yu'un 

cristiano? Tac'bicun tal ca'tic —xut. 

31Jech te lic yalilanbe sbaic: “Me ta xcaltic ti ja' i'ac'bat yabtel yu'un Diose, jech ta 

xalbutic: ‘¿C'u yu'un muc xach'unic cha'e?’, xijyututic. 

32¿Me xu' van ta xcaltic ti i'ac'bat yabtel yu'un cristianoe?”, xut sbaic. Pero ta xi'ic 

yu'un noxtoc li cristianoetique, yu'un scotolic xch'unojic ti ja' yaj'alc'op Dios li Juane. 

33Ja' yu'un jech itac'ovic: —Mu jna'cutic —xutic. Jech i'albatic yu'un li Jesuse: —Jech 

mu'yuc ta xcalboxuc ec li boch'o laj yac'bun jvu'el ta jpas o li c'usitic ta jpase —xi li 

Jesuse. 

Marcos 12 

Lo'il sventa jchabits'usubtic ti toj chopolique 
(Mt 21.33-46; Lc 20.9-19) 

1Li Jesuse oy c'usi la sloc'tabe ta lo'il li cristianoetique. Jech laj yalbe: “Oy jun vinic la 

sts'un ep sts'usub ta yosil. La set ta coral li sts'usube. La svom ton sventa spits'ubil 

ya'lel li sts'usube. La spas jun toyol sq'uelub osil. La sa'be yajval boch'o ta xchabiic li 

ts'usubtic yu'une, jech ibat ta nom li yajval ts'usubtique. 

2C'alal la sta yorail i'ic'ub li sat sts'usube, la stac tal jun yajtunel, yu'un tal sc'anbe 

batel sat ts'usub li boch'otic ta xchabiique. 

3Pero li jchabits'usubtique la stsaquic, la smajic, la staquic sutel; mu'yuc c'usi laj 

yac'beic batel. 

4Li yajval osile la stac tal yan yajtunel noxtoc. Pero laj yac'beic ton; ituch' sjol 

yu'unic. Solel abul xa sba sutel yu'unic. 

5La stac tal yan noxtoc, pero la smilic. Oy to ep yan la stac tal, pero ja' no'ox jech la 

spasbeic. Oy j'o'lol la smajic, j'o'lol la smilic. 

6“Oy jun xnich'on li yajval osile lec sc'anoj. Ja' slajeb xa la stac tal. Jech la snop: ‘Ja' 

xa van chich'ic ta muc' li jnich'one’, xi. 

7C'alal laj yilic ti ja' xnich'on li yajval osile, jech laj yalbe sbaic li jchabits'usubtique: 

‘Le'e ja' xa yajval ts'usubtic chcom. Ja' lec jmiltic, jech vu'utic ta xquich'betic o comel 

li spuculale’, xut sbaic. 

8Jech la stsaquic, la smilic, la squilic loq'uel ta spat ts'usubtic. 

9“¿C'usi ta xich'ic pasbel yu'un yajval ts'usubtic li jchabits'usubtique? Ta xtal smilan. 

Yan xa boch'o ta xac'be xchabi li ts'usubtic yu'une. 

10“¿Me mu'yuc aq'uelojic ti jech ts'ibabil ta sc'op Diose?: ‘Li ton ti mu'yuc lec laj yilic 

li jpasnaetique, ja' ono'ox i'och ta mero chiquin na. 

11Le'e ja' la spas stuc li Cajvaltic Diose; toj labal sba chquiltic ti jech la spase’, xi 

ts'ibabil”, xi li Jesuse. 

12C'alal laj ya'yique, tsc'an ox ta stsaquic li Jesuse, yu'un la sna'ic ti ja' sc'oplal stuquic 

ti iloc'tabatic ta lo'ile. Pero ixi'ic yu'un li epal cristianoetique, jech muc stsaquic, jech 

isutic batel. 

La sjac'beic Jesús me xu' ta xac'be spatanic li Cesare 
(Mt 22.15-22; Lc 20.20-26) 

13La staquic tal ta stojol Jesús jayibuc fariseoetic xchi'uc svinictac Herodes, yu'un oy 

c'usi ta sjac'beic, yu'un tsq'uelic me xu' te ta stabeic o smul. 

14C'alal ivulic ta stojol li Jesuse, jech vul yalbeic: —Jchanubtasvanej, ta jna'cutic ti ja' 

melel scotol c'usi chavale, ti co'ol lec chavil scotole, ti muc ta sbauc no'ox chaq'uel c'u 

x'elan li cristianoetique; solel lec chachanubtas ta sbe li Diose. Alo ca'icutic c'usi 

chanop. ¿Me xu' ta xcac'be jpatancutic li Cesare, o me mu xu'? —xutic. 

15Li Jesuse la sna' ti ja' no'ox ta xlo'lavanique, jech laj yalbe: —¿C'u yu'un tal aq'uelic 

c'u x'elan co'nton? Tsaquic tal jsepuc li taq'uine, ta jq'uel —x'utatic. 

16Laj yich'beic tal. Jech i'albatic yu'un li Jesuse: —¿Boch'o sloc'obal li'i? ¿Boch'o sbi 

li'i? —x'utatic. —Ja' César —xiic. 

17Jech i'albatic yu'un li Jesuse: —Ac'beic c'usi ja' yu'un li Cesare; ac'beic noxtoc c'usi 

ja' yu'un li Diose —x'utatic. C'alal jech i'albatic yu'un li Jesuse, toj ch'ayel ic'ot 

yo'ntonic. 

La sjac' saduceoetic sventa cha'cuxesel 
(Mt 22.23-33; Lc 20.27-40) 

18Italic ta stojol Jesús jayibuc saduceoetic, ja' ti xch'unojic mu'yuc cha'cuxesele. Jech 

vul sjac'beic li Jesuse: 

19—Jchanubtasvanej, jech la sts'iba comel li Moisese: ‘Me oy ta xcham jun vinic, me 

mu'yuc xnich'on chcome, li its'inale ac'o yic'be yajnil li anima sbanquile. Yu'un jech 

ac'o ayinuc sts'unubal li sbanquile’, xi li Moisese. 

20Oy to'ox vucub viniquetic xchi'il sbaic ta voq'uel. Li banquilale la sa' yajnil. Pero 

icham, mu'yuc xnich'on icom. 

21Li its'inale laj yic'be yajnil li anima sbanquile. Ts'acal to icham ec. Mu'yuc xnich'on 

icom noxtoc. Ja' jech la spas ec li yoxibale. 

22Mu'yuc xnich'on icom svucubalic c'alal ichamic. Ts'acal to icham ec li antse. 

23C'alal ta xcha'cuxiique, ¿boch'o junucal yajnil ta xc'ot li antse, yu'un scotol laj yic' 

yajnilinic? —xutic. 

24Itac'ov li Jesuse: —Solel ch'ayemoxuc. Mu xach'unic c'usi chal li sc'op Diose, 

xchi'uc mu xach'unic c'u x'elan stsatsal li Diose. 

25C'alal ta xcha'cuxiique, mu'yuc xa yajnil viniquetic, mu'yuc xa smalal antsetic. Ja' xa 

jech chc'otic jech chac c'u cha'al yaj'almantaltac Dios ta vinajel. 

26Ti jech mu'yuc ach'unojic ta xcha'cuxiic animaetique, ¿me yu'un mu'yuc aq'uelojic 

ta svun Moisés ti bu chal ti c'alal ic'opanat yu'un Dios te ta jtec' biq'uit ch'ixe? Jech 

i'albat yu'un li Diose: ‘Vu'un Diosun yu'un Abraham, Diosun yu'un Isaac, Diosun 

yu'un Jacob’, x'utat. 

27Yu'un li Diose ma'uc Dios yu'un li boch'otic chamenique; ja' Dios yu'un li boch'otic 

cuxajtique. Bats'i ep ch'ayemoxuc —x'utatic yu'un li Jesuse. 

Sc'oplal c'usi mantalil tsots sc'oplal 
(Mt 22.34-40) 

28Te inoch'aj tal jun li boch'o lec xchanoj smantal Diose. Laj ya'ay ti te ta xlo'ilaj 

xchi'uc Jesús li saduceoetique. C'alal laj ya'ay ti lec itac'batic yu'un li Jesuse, jech la 

sjac'be ec li Jesuse: —Ta scotol li smantal Diose, ¿c'usi mantalil ti tsots sc'oplale? —

xut. 

29Itac'ov li Jesuse: —Li sba mantal ti tsots sc'oplal ta scotole ja' li'i: ‘A'yo ava'ay, 

Israel. Jun no'ox li Cajvaltique, ja' li Dios cu'untique. 

30Ja' yu'un c'ano me ta scotol avo'nton li Dios avu'une, ta scotol ach'ulel, ta scotol ajol 

xchi'uc ta scotol atsatsal’, xi li mantale. 

31Li xchibale jech chal: ‘C'ano achi'il jech chac c'u cha'al c'ux ta avo'nton abec'tal 

atuc’, xi. Le'e ja' tsots sc'oplal ta xchibal. Mu'yuc xa yan mantaletic ti tsots sc'oplal 

jech chac c'u cha'al li'i —xi li Jesuse. 

32Itac'ov li jchanubtasvaneje: —Jchanubtasvanej, melel li c'usi laj avale. Ta melel jun 

no'ox Dios oy, mu'yuc yan. 

33Ta melel ja' tsc'an ta jc'antic ta scotol co'ntontic li Dios cu'untique, xchi'uc ta scotol 

jbijiltic, ta scotol jtsatsaltic, xchi'uc ti ac'o jc'an jchi'iltic jech chac c'u cha'al c'ux ta 

co'nton jbec'tal jtuctique. Ja' tsots sc'oplal ta melel. Ja' yamal sc'oplal li smoton Dios ta 

jchic'tique xchi'uc li smoton Dios ta jmiltique —xi. 

34C'alal laj ya'ay Jesús ti lec itac'ov li jchanubtasvaneje, jech laj yalbe: —Jutuc xa 

sc'an xavac' aba ta ventainel yu'un Dios —xut. Me junuc mu'yuc xa boch'o c'usi la 

sjaq'uilanbe li Jesuse. 

Li Davide ja' smomnich'on li Cristoe, pero ja' Yajval noxtoc 
(Mt 22.41-46; Lc 20.41-44) 

35C'alal ja'o te ta xchanubtasvan ta ch'ulna li Jesuse, jech la sjac'be li cristianoetique: 

—¿C'u yu'un ta xalic boch'otic lec xchanojic smantal Dios ti ja' smomnich'on David li 

Cristoe? 

36Yu'un li Davide jech laj yal ti c'alal ja'o ventainbil yu'un Ch'ul Espiritue: ‘Li Diose 

jech laj yalbe li Cajvale: Chotlan ta jbats'ic'ob ja' to me laj cac' ta yolon avacan li 

avajcontrataque’, x'utat, xi li Davide. 

37Li Davide ‘Cajval’, xut. ¿C'u yu'un ‘Cajval’, xut, me ja' smomnich'one? —xi li 

Jesuse. Li epal cristianoetic te tsobolique scotol yo'ntonic laj ya'ibeic sc'op li Jesuse. 

Jamal laj yal Jesús ti mu'yuc lec c'usi ta spasic li boch'otic lec xchanojic smantal 
Diose 

(Mt 23.1-36; Lc 11.37-54; 20.45-47) 

38Jech laj yal noxtoc c'alal ichanubtasvan li Jesuse: “Q'uelo me abaic, mu me 

xaslo'laoxuc li boch'otic lec xchanojic smantal Diose. Yu'un lec cha'yic nat sc'u' 

tslapic c'alal ta xanovic, xchi'uc lec cha'yic me ta xich'ic nupbel sc'obic ta ch'ivit. 

39Xchi'uc lec cha'yic noxtoc ta xchotiic ta sliqueb chotlebaletic ta nail tsobobbailetic, 

ja' jech tspasic noxtoc c'alal oy muc'tic ve'el ta jujun q'uin. 

40Xchi'uc ta slo'labeic c'usitic oy yu'un me'on antsetic. Jal ta sc'opanic Dios yileluc 

sventa ta smacbeic sat li cristianoetique. Le'e tsots ta x'ac'bat stoj smulic”, xi li Jesuse. 

Laj yac' smoton Dios jun me'on ants 
(Lc 21.1-4) 

41Li Jesuse te ichoti ta stuq'uil yavil smoton Dios. Te la sq'uel c'u x'elan ta xaq'uic 

smoton Dios li cristianoetique, xchi'uc laj yil ep jc'ulejetic tal yac' ep staq'uinic. 

42Te ital jun me'on ants solel mu'yuc c'usi oy yu'un. Ja' no'ox cha'sep biq'uit taq'uin laj 

yac', solel mu'yuc c'usi xtoj o. 

43Li Jesuse laj yic' li yajchanc'optaque, jech laj yalbe: —Melel chacalboxuc, li me'on 

ants le'e ti toj abul sbae ja' ep laj yac' ta scotol ti c'u yepal laj yac' li yantique. 

44Yu'un puru scomelal xa staq'uin laj yaq'uic. Yan li me'on antse laj yac' scotol ti c'u 

yepal oy yu'un sventa tsmac'lin sba oe —xi li Jesuse. 

Marcos 13 

Laj yal Jesús ti ta to xvuq'uesat li ch'ulnae 
(Mt 24.1-2; Lc 21.5-6) 

1C'alal chloq'uic xa'ox batel ta yamaq'uil ch'ulnae, jech i'albat yu'un jun yajchanc'op li 

Jesuse: —Jchanubtasvanej, q'uelavil c'u to smuc'tiquil li tonetic xchi'uc li c'usitic yan 

te pasbilique —xi. 

2Itac'ov li Jesuse: —Chavilic ti yan to sba smuc'tiquil li naetique. Pero me jbejuc ton 

mu'yuc bu cajal ta xcom ta sba yac'ol yan ton; scotol ta xtal yich' jinesel —xut. 

Senyail slajebal c'ac'al 
(Mt 24.3-28; Lc 21.7-24; 17.22-24) 

3Li Jesuse te bat chotluc ta vits Olivatic ta stuq'uil ch'ulna. Li Pedro xchi'uc Santiago 

xchi'uc Juan xchi'uc Andrese stuquic xa jech la sjac'beic li Jesuse: 

4—Alo ca'icutic c'usi ora chc'ot ta pasel li c'usi laj avale. ¿C'usi sq'uelubil ti c'alal 

po'ot xa ta xc'ot ta pasele? —xutic. 

5Jech lic yal li Jesuse: “Q'uelo me abaic, mu me boch'o xaslo'laoxuc. 

6Yu'un oy ep boch'otic ta xalic sbiic jech chac c'u cha'al jbi vu'un. Jech ta xalic: 

‘Vu'un Cristoun’, xiic. Jech ep boch'otic ta xlajic ta lo'lael. 

7“C'alal chava'yic oy pleito li'i, xchi'uc c'alal chava'yic oy pleito ta nome, mu me 

xaxi'ic. Ta persa jech ta xc'ot ta pasel, pero mu to ja'uc slajebal c'ac'al. 

8Ta to xlic scontrain sbaic cristianoetic ta jujun banamil. Ta to xlic scontrain sbaic 

ajvaliletic noxtoc. Ta x'ech' niqueletic ta buticuc no'ox banamilal. Ta to xtal tsots 

vi'nal. Le'e ja' sliquebal xa xc'uxul li c'usi ach' ta xvoq'ue. 

9“Pero li vo'oxuque q'uelo me abaic. Yu'un ta to xavich'ic aq'uel ta c'abal ta stojol 

jchapanvanejetic, xchi'uc chayac'boxuc nucul ta nail tsobobbailetic. Oy chayic'oxuc 

batel ta stojol ajvaliletic, xchi'uc ta stojol muc'tic ajvaliletic, pero vu'un ta jcoj; jech te 

chavalbicun o batel jc'oplal. 

10Yu'un persa ba'yuc ta xcholbatic scotol cristianoetic ta sbejel banamil li Lequil 

A'yeje. 

11C'alal cha'ic'atic batel yu'un cha'ac'atic ta c'abale, mu me xlo'ilaj avo'ntonic ta sventa 

li c'usi chc'ot avalique xchi'uc ti c'uxi chatac'ovique. Muc xa vo'ocoxuc chac'opojic; ja' 

Ch'ul Espíritu chac' ana'ic li c'usi chavalique. 

12Oy boch'o chac' ta milel xchi'il ta voq'uel. Oy boch'o chac' ta milel xnich'on. Oy 

boch'o chlic scontrain stot sme', chac' ta milel noxtoc. 

13Bajbil chacomic o ta sventa ti acuchojbicun jbie. Pero li boch'o ta xcuch yu'un c'alal 

to ta slajebe ja' ta xcol. 

14“C'alal chavilic chich' soquesel, chich' bolibtasel o ch'ulna ta scoj ti te chich' va'anel 

li c'usi toj chopol chil Dios ti sc'oplal mu xu' te chich' va'anele, jatovanic batel ta anil 

ta vitsetic, vo'oxuc ti li' nacaloxuc ta Judeae. (Li boch'o ta sq'uele, ac'o ya'ibe lec 

smelol.) 

15Li boch'otic te oyic ta sjol snaique, c'alal ta xyalic tale, mu xa me x'och yich' c'usitic 

oy yu'unic. 

16Li boch'otic te oyic ta yabtelique, mu xa me sutic tal yu'un chtal yich' sc'u'ic. 

17Toj abul sbaic li antsetic ti ja' to xchi'inoj yolique xchi'uc li boch'otic ta to 

xchu'untas yolique. 

18Ja' lec c'opanic Dios ti mu me ja'uc ta yorail sictic ti c'alal jech chc'ot ta pasele, 

19yu'un toj tsots li vocol ta xtale. Mu'yuc ono'ox baq'uin jech xc'ot ta pasel c'alal lic 

spas c'usitic oy li Diose xchi'uc c'alal to tana. Mu'yuc ta xc'ot ta pasel jech yan velta 

noxtoc. 

20Ti manchuc ta scomajesbe sc'ac'alil vocol li Diose, mu'yuc boch'o ta xcol ti 

jechuque. Pero ta sventa li boch'otic t'ujbilic yu'une ja' yu'un ta scomajesbe sc'ac'alil li 

vocole. 

21“Me oy boch'o jech ta xalboxuque: ‘Q'uelavilic, li' xa oy li Cristoe, le' xa oy li 

Cristoe’, me xayutoxuque, mu me xach'unic. 

22Yu'un ta to xtal li boch'otic ta scuy sbaic ta Cristoe xchi'uc li boch'otic ta scuy sbaic 

ta j'alc'opetique. Ta spasic ep sq'uelubil stsatsalic sventa chlo'lavanic. Tsc'an ta slo'laic 

ec li boch'otic t'ujbilic yu'un Diose, pero mu xu' yu'unic. 

23Q'uelo me abaic li vo'oxuque, yu'un ba'yuc xa laj calboxuc scotol. 

C'u x'elan ta xtal li Cajvaltique 
(Mt 24.29-35, 42-44; Lc 21.25-36) 

24“C'alal me i'ech' scotol li vocoletic laj calboxuque, ja'o ta x'ic'ub li c'ac'ale., Mu'yuc 

ta xac' xojobal li ue., 

25Ta xbajan yalel tal li c'analetique; ta xnic scotol li c'usitic oy svu'elic ta toyole. 

26Ja'o ta xilic ta xiyal tal ta toc xchi'uc ep jtsatsal xchi'uc jxojobal, vu'un ti Xnich'on 

cristiano lic'ote. 

27Ta jtac yalel tal caj'almantaltac, yu'un chtal stsobic scotol li boch'otic t'ujbilic cu'un 

ta xchanjotal xchiquin banamil c'alal to ta sti'iltac banamile. 

28“Chanbeic o smelol ta sventa li higoe. C'alal ta xq'uexin ta xloc' yan yanale, jech 

chana'ic o ti po'ot xa yorail vo'olaltique. 

29Ja' no'ox jech ec li vo'oxuque, c'alal chavilic ti chc'ot xa ta pasel scotol li c'usi laj 

calboxuque, jech chana'ic o ti va'alun xa tal ta ti'na, vu'un ti Xnich'on cristiano lic'ote. 

30Melel chacalboxuc, li cristianoetic li' cuxulic ta orae oy mu'yuc to ta xchamic ja' to 

me i'ech' scotol li c'usitic laj calboxuque. 

31Ta to xlaj li vinajel banamile. Pero li jc'ope mu'yuc ono'ox ta xlaj sc'oplal o. 

32“Li c'usi ora chitale mu'yuc ono'ox boch'o ta sna', me ja'uc li j'almantaletic ta 

vinajele, me ja'uc vu'un li Nich'onilune. Ja' no'ox sna' stuc li Totile. 

33“Q'uelo me abaic, viq'uiluc me asatic, yu'un mu xana'ic bu ora ta xc'ot ta pasel. 

34Jech chac c'u cha'al jun vinic c'alal ta xbat ta nome, ta xac'be comel ta sc'ob 

smozotac li snae. Ta xalbe comel c'usi yabtel jujun. Li boch'o ja' yabtel ta xchabi 

ti'nae ta xalbe comel ti ac'o viq'uiluc o sat ta xchabiele. 

35Ja' yu'un viq'uiluc me asatic, yu'un mu xana'ic c'usi ora ta xtal li yajval nae, me ta 

bat c'ac'al, me ta o'lol ac'ubal, me ta x'oc' cots, o me ta sob. 

36Mu me vayemucoxuc chvul staoxuc. 

37Li c'usi laj calboxuque ja' jech ta xcalbe scotolic: Viq'uiluc me asatic, chcut”, xi li 

Jesuse. 

Marcos 14 

La xchapanic ti ta stsaquic li Jesuse 
(Mt 26.1-5; Lc 22.1-2; Jn 11.45-53) 

1Sc'an to'ox chib c'ac'al q'uin Coltael, xchi'uc sq'uinal ta sve'ic pan ti mu'yuc yich'oj 

svolesubil xch'ute. Li banquilal paleetic xchi'uc li boch'otic lec xchanoj smantal Diose 

la snopic c'u x'elan xu' ta slo'laic li Jesuse, yu'un jech xu' ta smilic. 

2Jech laj yalic: —Ja' lec mu jpastic ta yorail q'uin, yu'un naca me iliquic ta c'op li 

cristianoetique —xut sbaic. 

Oy jun ants la smalbe muil poxil ta sjol li Jesuse 
(Mt 26.6-13; Jn 12.1-8) 



1730 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

3C'alal te oy ta Betania li Jesuse, te oy ta sna li Simón ti tsacbil to'ox ta c'a'el chamele. 

C'alal te chve' ta mexa li Jesuse, te ital jun ants yich'oj tal jun limita muil poxil nardo 

sbi. Li slimitaile pasbil ta alabastro ton. Bats'i toyol stojol. La svoc' li yavile; la 

smalbe ta sjol Jesús li sbele. 

4Oy jayibuc i'ilinic, jech laj yalbe sbaic: —¿C'u yu'un jeche' no'ox ta x'ixtolaj li muil 

poxile? 

5Ja' lec ti lajuc yich' chonele, ech'em ta oxib ciento (300) denario taq'uin iloc' stojol ti 

jechuque. Li stojole xu' ta x'ac'bat me'onetic —xiic. Jech i'ilinic ta stojol li antse. 

6Li Jesuse jech laj yalbe: —Mu xavuts'intaic li antse; mu xavaq'uic lo'ilajuc yo'nton. 

Yu'un lec li c'usi la spasbune. 

7Li me'onetique scotol c'ac'al li' achi'uquic. Jech c'usiuc no'ox ora xu' chac'uxubinic. 

Yan li vu'une mu scotoluc c'ac'al li' achi'inojicun. 

8Li antse laj xa spas li c'usi xu' yu'une; cac xa la smuibtasbun jbec'tal sventa ta xquich' 

muquel. 

9Melel li c'usi chacalboxuque, buyuc no'ox ta xich' cholel ta sbejel banamil li Lequil 

A'yeje, te ta xvinaj batel sc'oplal noxtoc c'usi la spasbun li antse, yu'un jech ac'o sna'ic 

scotol cristianoetic —xi li Jesuse. 

Li Judase la xchapan ti ta xac' ta c'abal li Jesuse 
(Mt 26.14-16; Lc 22.3-6) 

10Li Judas Iscariotee, ja' jun li lajchab yajchanc'op Jesuse, bat sc'opan li banquilal 

paleetique, yu'un bat yal ti ta xac'be ta sc'obic li Jesuse. 

11C'alal laj ya'yic li banquilal paleetique, toj xcuxet ic'ot yo'ntonic. Laj yalbeic Judas ti 

ta xac'beic taq'uine. Li Judase ja' xa no'ox la smala c'usi ora chac' ta c'abal li Jesuse. 

La spasic Q'uin Coltael xchi'uc yajchanc'optac li Jesuse 
(Mt 26.17-29; Lc 22.7-23; Jn 13.21-30; 1 Co 11.23-26) 

12Ta sba sc'ac'alil q'uin c'alal ta sve'ic pan ti mu'yuc yich'oj svolesubil xch'ute, xchi'uc 

c'alal ta smilic li ch'ium chij ta sventa q'uin Coltaele, jech ijac'bat yu'un yajchanc'optac 

li Jesuse: —¿Bu chac'an ta xbat jmeltsancutic li ch'ium chij ta jti'tic ta sventa q'uin 

Coltaele? —xutic. 

13Li Jesuse la stac batel chib yajchanc'op. Jech laj yalbe batel: —Batanic ta Jerusalén. 

Te chataic ta be jun vinic xcuchoj jbej q'uib ya'al. Ja' te xanaban abaic batel. 

14Xc'ot ac'opanic li yajval na bu ta x'oche. Jech xavalbeic: ‘Jech laj yal tal li 

Jchanubtasvaneje: ¿Bu jc'olucal yut ana xu' ta jti'cutic chij ta sventa q'uin Coltael 

jchi'uc li cajchanc'optaque?’, xi laj yal tal, utic c'otel. 

15Te ta xac'boxuc avilic jun muc'ta yut na ta xcha'cojal jol na. Lec xa chapanbil. Ja' te 

xameltsanic li ve'lile —xut. 

16Jech ibatic li chibique, i'ochic ta yut lum. Ti c'u x'elan i'albatic batel yu'un Jesuse ja' 

jech la staic. Jech te la smeltsanic li ve'lil ta sventa q'uin Coltaele. 

17C'alal ta xa x'ic'ub osile, ibat xchi'uc xlajchabal yajchanc'optac li Jesuse. 

18C'alal te ta xve'ic ta mexae, li Jesuse jech laj yalbe li yajchanc'optaque: —Melel 

chacalboxuc, oy jun li' jchi'uctic ta ve'el ti ja' chiyac'un ta c'abale —xi. 

19Lic yat yo'nton scotolic. Ta jujuntal lic sjac'beic li Jesuse: —¿Me vu'un van? —xiic 

liquel jujunic. 

20Itac'ov li Jesuse: —Ja' jun li lajchaboxuc li'i. Ja' li boch'o co'ol ta jts'aj pan ta sets' 

jchi'uque. 

21Vu'un ti Xnich'on cristiano lic'ote, ta xipasbat jech chac c'u cha'al ts'ibabil ono'ox ta 

sc'op Diose. Toj abul sba li boch'o chiyac'un ta c'abale. Ja' lec ti manchuc voc'uc li 

vinique —xi li Jesuse. 

22C'alal ta xa xve'ique, la stsac pan li Jesuse. La stojbe ta vocol Dios, la svoc' li pane, 

laj yac'be li yajchanc'optaque. Jech laj yalbe: —Ilo ve'anic, li'i ja' jbec'tal —xut. 

23La stsac noxtoc jun vaso ya'lel ts'usub, la stojbe ta vocol Dios, laj yac'be li 

yajchanc'optaque, jech laj yuch'ic scotolic. 

24Jech laj yal li Jesuse: —Li'i ja' jch'ich'al; ja' chtun ta sventa li c'usi chapanbil 

ono'oxe. Ta xmal ta sventa ep cristianoetic. 

25Melel chacalboxuc, mu'yuc xa ta xcuch' yan velta li ya'lel ts'usube. Ja' to ta xcuch' 

yan velta c'alal me la sta sc'ac'alil te xa jtsoboj jba jcotoltic yo' bu tspas mantal li 

Diose —xi li Jesuse. 

“Ta to xamucun ta avo'nton”, x'utat yu'un Jesús li Pedroe 
(Mt 26.30-35; Lc 22.31-34; Jn 13.36-38) 

26C'alal la sq'uejintaic jun sq'ueoj Diose, iloq'uic batel. Ibatic ta vits Olivatic. 

27Li Jesuse jech laj yalbe li yajchanc'optaque: —Tanae acotolic ta xlaj stsatsal 

avo'ntonic ta jtojol. Yu'un jech ono'ox ts'ibabil: ‘Ta xcac' ta milel li jchabichije, ta 

spuc sbaic batel li chijetique’, xi ts'ibabil. 

28Pero c'alal cha'cuxemun xa'oxe, vu'un ba'yuc chic'ot avu'unic ta Galilea banamil —

xut. 

29Itac'ov li Pedroe: —Ac'o me chlaj stsatsal yo'nton scotolic li yantique, pero li vu'une 

mu'yuc ono'ox ta xlaj stsatsal co'nton —xi. 

30Li Jesuse jech laj yalbe: —Melel li c'usi chacalbote, tana c'alal mu'yuc to'ox oq'uem 

chib velta cotse, oxib xa'ox velta laj amucun ta avo'nton —xut. 

31Pero jech laj yal li Pedroe: —Manchuc me co'ol chijcham, mu'yuc ta jmucot o ta 

co'nton —xi ta scotol yo'nton. Ja' jech laj yalic ec li yantique. 

Bat sc'opan Dios Ta Getsemaní li Jesuse 

(Mt 26.36-46; Lc 22.39-46) 

32Li Jesuse te ibatic yo' bu Getsemaní sbie. Jech laj yalbe li yajchanc'optaque: —

Comanic li'i, yu'un chbat jc'opan Dios le'e —xut. 

33Laj yic' batel Pedro, Santiago xchi'uc Juan. Lic yat yo'nton li Jesuse. Toj ven yan 

sba yo'nton laj ya'ay. 

34Jech laj yalbe li oxibique: —Toj loq'uel ta xcat co'nton chca'ay; ta xicham o 

ya'yeluc. Comanic li'i, viq'uiluc me asatic —xut. 

35Ijelov batel jutuc li Jesuse. La spatan sba ta lumtic. La sc'opan Dios; la sc'anbe ti 

xu'uc mu xich' vocole. 

36Jech laj yal: “Tati, scotol xu' avu'un. Xu' chaloq'uesbun li tsatsal vocol li'i. Pero mu 

me ja'uc xc'ot ta pasel c'usi tsc'an co'nton jtuc; ja' ac'o c'otuc ta pasel li c'usi tsc'an 

avo'ntone”, xi. 

37Isut tal li Jesuse, vayemic vul sta. Jech laj yalbe li Pedroe: —Simón, ¿me vayemot? 

¿Me mu xu' avu'un julovenot junuc ora? 

38Mu me xavayic; c'opanic Dios, yu'un jech mu xach'unic sujel ta mulil. Li 

avo'ntonique tsc'an tsc'opan Dios, pero li abec'talique mu'yuc stsatsal —xut. 

39Bat sc'opan Dios yan velta li Jesuse. Ja' no'ox jech laj yal jech chac c'u cha'al laj yal 

ta ba'yuque. 

40C'alal isut tal yan veltae, vayemic vul sta noxtoc li oxibique, yu'un solel chtal 

svayelic, jech mu sna'ic c'uxi ta stac'beic. 

41C'alal isut tal ta sc'opanel Dios yoxibal veltae, vayemic vul sta noxtoc. Jech laj 

yalbe: —¿Me yoquel to chavayic? ¿Me yoquel to chacux avo'ntonic? Ta'lo li vayele. 

Ista xa yorail chi'ac'at ta sc'ob jpasmuliletic, vu'un ti Xnich'on cristiano lic'ote. 

42Licanic, batic. Q'uelo avilic, le' xa xtal li boch'o chiyac'un ta c'abale —xi li Jesuse. 

Itsacat li Jesuse 
(Mt 26.47-56; Lc 22.47-53; Jn 18.2-11) 

43C'alal ja'o ta xlo'ilaj li Jesuse, ital li Judase, ja' li jun lajchab yajchanc'ope. Xchi'inoj 

tal epal cristianoetic, yich'anoj tal yespadaic xchi'uc ste'ic. Ja' tacbilic tal yu'un li 

banquilal paleetique xchi'uc li boch'otic lec xchanojic smantal Diose xchi'uc li 

banquilaletique. 

44Li j'ac'vanej ta c'abale yaloj xa'ox c'u x'elan ta xac' ta ilel li Jesuse. “Boch'o ta 

jts'uts'e ja' svinajeb ti ja' xae. Tsaquic, lec xachabiic batel”, xut ono'ox. 

45C'alal ic'otique, ta ora inoch'aj batel ta stojol Jesús li Judase, jech laj yalbe: —

Jchanubtasvanej —xut. La sts'uts'. 

46Jech ta ora la stsaquic li Jesuse, la xchuquic. 

47Oy jun xchi'ilic la sloq'ues yespada; la sbojbe loq'uel jun xchiquin smozo li mero 

banquilal palee. 

48Li Jesuse jech laj yalbe li cristianoetic te oyique: —¿C'u yu'un tal atsaquicun ta 

espada, ta te', jech chac c'u cha'al jun banquilal jsa'c'op? 

49Scotol c'ac'al te lichanubtasvan ta atojolic ta ch'ulna, muc xatsaquicun. Ti jech ic'ot 

ta pasele, yu'un ja' ic'ot o ta pasel ti jech ono'ox ts'ibabil comel ta sc'op Diose —

x'utatic yu'un li Jesuse. 

50Li yajchanc'optaque ijatovic batel scotolic; stuc xa te la scomtsanic li Jesuse. 

51Oy jun sva'lej querem te nabal ibat ta spat li Jesuse, mu'yuc sc'u' li quereme. Ja' 

no'ox smacoj sba o ta jlic poc', pero itsacbat yu'un li jtsacvanejetique. 

52Li quereme la scomtsan li poq'ue, t'anal ijatov batel. 

Laj yiq'uic batel ta stojol jchapanvanejetic li Jesuse 
(Mt 26.57-68; Lc 22.54-55, 63-71; Jn 18.12-14, 19-24) 

53Laj yiq'uic batel Jesús ta stojol li mero banquilal palee. Te la stsob sbaic tal li 

banquilal paleetique xchi'uc li banquilaletique xchi'uc li boch'otic lec xchanojic 

smantal Diose. 

54Li Pedroe ta nomnomtic ibat ta spat Jesús c'alal to ic'ot ta yamac' li mero banquilal 

palee. Te la xchi'in ta chotlej li mayoletique; te jmoj ic'atinic xchi'uc. 

55Li banquilal paleetic xchi'uc li j'abteletic ta ch'ulnae lic sa'ilanbeic smul li Jesuse, 

yu'un jech xu' ta smilic. Pero mu'yuc la staic. 

56Ep la sva'an sbaic j'epalc'op testigoetic ta stojol li Jesuse, pero mu co'oluc sc'opic. 

57Iva'iic yan j'epalc'opetic noxtoc jech laj yalic: 

58—Li vinic li'i laj ca'icutic jech laj yal: ‘Vu'un ta jvuq'ues li ch'ulna li'i ti pasbil ta 

c'abale. Ta oxib no'ox c'ac'al ta jcha'va'an, muc xa pasbiluc ta c'abal’, xi —xiic. 

59Pero mu co'oluc sc'opic noxtoc. 

60Jech bat sva'an sba ta o'lol li mero banquilal palee, jech la sjac'be li Jesuse: —¿Me 

mu'yuc c'usi chaval jbeluc ta sventa li mulil chalic ta aventae? —xut. 

61Me jbeluc muc xc'opoj li Jesuse. Li mero banquilal palee jech la sjac'be noxtoc li 

Jesuse: —¿Me vo'ot li Cristoote? ¿Me vo'ot Xnich'onot li Ch'ul Diose? —xut. 

62Itac'ov li Jesuse: —Vu'un. Ta to xavilic chotolun ta sbats'ic'ob li Boch'o ech'em 

svu'ele. Ta to xavilic chiyal tal ta toc ta vinajel, vu'un ti Xnich'on cristiano lic'ote —xi. 

63Li mero banquilal palee la sli' sc'u', jech laj yal: —¿C'u yu'un ta jc'antic yan 

testigoetic? 

64Laj xa ava'yic ti chopol chc'opoj ta stojol Diose. ¿C'uxi xu' ta stoj smul chava'yic? 

—xi. Scotolic laj yalic ti ja' lec ac'o chamuc oe. 

65Oy jayibuc lic stubtabeic sat. La smacbeic sat, la smajic, jech laj yalbeic: —Alo 

ca'tic li boch'o la smajote —xutic. Li mayoletique imajvanic ec. 

La smuc ta yo'nton Jesús li Pedroe 
(Mt 26.69-75; Lc 22.56-62; Jn 18.15-18, 25-27) 

66Li Pedroe te chotol ta yamaq'uil sba cojal sna li banquilal palee. Te ital jun squiara li 

banquilal palee. 

67C'alal laj yil ti te ta xc'atin li Pedroe, la sq'uel lec, jech laj yalbe: —Vo'ote ja' achi'il 

li Jesús liquem tal ta Nazarete —xut. 

68Li Pedroe laj yal ti mu jechuque: —Mu xcotquin. Mu xca'ibe smelol c'usi chaval —

xut. Iloc' batel ta muc'ta ti'na ta ochebal, ja'o i'oc' cots. 

69Li quiarae laj yil yan velta li Pedroe. Jech lic yalbe li boch'otic te oyique: —Li vinic 

le'e ja' xchi'il li Jesuse —xi. 

70Li Pedroe laj yal yan velta ti mu xotquine. Ta jliquel ic'opanat yu'un noxtoc li boch'o 

te oyique: —Ta melel ono'ox ti ja' achi'ile, yu'un xvinaj ta ac'op ti vo'ot Galilea 

vinicote —xutic. 

71Lic chopolc'opojuc li Pedroe, xchi'uc la st'abbe sbi Dios: —Yiloj Dios, mu xcotquin 

li vinic chavale —xut. 

72Ja'o i'oc' xcha'oq'uelal cots. Te ivul ta sjol Pedro ti jech ono'ox albil yu'un li Jesuse: 

‘C'alal mu'yuc to'ox oq'uem chib velta cotse, oxib xa'ox velta laj amucun ta avo'nton’, 

x'utat ono'ox. C'alal it'ab ta yo'nton c'usi albil li Pedroe, lic yoc'ta sba. 

Marcos 15 

Laj yiq'uic batel ta stojol Pilato li Jesuse 
(Mt 27.1-2, 11-14; Lc 23.1-5; Jn 18.28-38) 

1C'alal isacube, la stsob sbaic scotol li j'abteletic ta ch'ulnae, ja' li banquilal paleetique, 

xchi'uc li jchapanvanejetique, xchi'uc li boch'otic lec xchanojic smantal Diose. Lec 

chucul laj yiq'uic batel li Jesuse, c'ot yaq'uic ta sc'ob li Pilatoe. 

2Li Pilatoe jech la sjac'be li Jesuse: —¿Me vo'ot muc'ta ajvalilot yu'un li israeletique? 

—xut. —Vu'un, jech chac c'u cha'al chavale —xi itac'ov li Jesuse. 

3Li banquilal paleetique ep la stic'beic smul li Jesuse. 

4Ja' yu'un li Pilatoe jech la sjac'be yan velta li Jesuse: —¿Me mu'yuc c'usi chaval 

jbeluc? Q'uelavil ti c'u yepal ta stiq'uic amule —xut. 

5Me jbeluc mu'yuc c'usi laj yal li Jesuse. Ja' yu'un li Pilatoe toj ch'ayel ic'ot yo'nton. 

Ichapaj ti ta xcham o li Jesuse 
(Mt 27.15-31; Lc 23.13-25; Jn 18.38—19.16) 

6Li Pilatoe jech stalel o ti ta jujun q'uin Coltael ta scolta jun jchuquel ti bu junucal ta 

sc'anic li cristianoetique. 

7Te tiq'uil ta chuquel jun vinic, Barrabás sbi. Te chucajtic xchi'uc xchi'iltac, yu'un 

imilvanic ta scoj ti la scontrainic li ajvalile. 

8Li epal cristianoetic te tsobolique lic sc'anbeic Pilato ti ac'o scolta junuc jchuquel 

jech chac c'u cha'al ta spas ono'oxe. 

9Jech la sjac' li Pilatoe: —¿Me chac'anic ja' ta jcolta li muc'ta ajvalil avu'unique? —

xut. 

10Yu'un sna'oj ono'ox Pilato ti ta scoj xti'et yo'ntonic yu'un Jesús li banquilal paleetic 

ti laj yaq'uic ta c'abale. 

11Pero li banquilal paleetique la xchanubtasic cristianoetic ti ja' ac'o sc'anic coltabel li 

Barrabase. 

12Li Pilatoe jech la sjac' yan velta: —¿C'usi chac'anic ta jpasbe li ajvalil avu'unic 

chavalique? —xi. 

13Tsots i'avan scotolic: —Joc'ano ta cruz —xiic. 

14—¿Pero c'usi chopol la spas? —xi li Pilatoe. Yo'to tsots lic avanicuc: —Joc'ano ta 

cruz —xiic. 

15Li Pilatoe tsc'an ti jun yo'nton chcom li cristianoetique, jech la scolta li Barrabase. 

C'alal laj yac'beic nucul li Jesuse, laj yac' ta c'abal, yu'un ac'o bat sjoc'anic ta cruz. 

16Li soldadoetique laj yiq'uic ochel ta yamaq'uil cabildo li Jesuse, pretorio sbi. Te laj 

yiq'uic tal scotol li xchi'iltaquic ta soldadoile. 

17La slapbeic yax'elan c'u'il li Jesuse. La sts'otic ch'ix; la xojbeic ta sjol sventa 

scorona. 

18La snupbeic sc'ob, jech laj yalbeic: —¿Me li'ote?, muc'ta ajvalil yu'un Israel —

xutic. 

19La smajbeic sjol ta aj, la stubtaic. La squejan sbaic, la snijan sbaic ta stojol. 

20C'alal laj yo'ntonic ta slabanele, la sloc'beic li yax'elan c'u'ile, la slapbeic sc'u' stuc. 

Laj yiq'uic batel, yu'un bat sjoc'anic ta cruz. 

Ijoc'anat ta cruz li Jesuse 
(Mt 27.32-44; Lc 23.26-43; Jn 19.17-27) 

21Te la snupic ta be jun vinic Simón sbi, liquem tal ta lum Cirene. Ja' stotic li 

Alejandro xchi'uc Rufoe. Ja' la sujic batel ta xq'uechbel scruzal li Jesuse. 

22Te laj yiq'uic batel yo' bu Gólgota sbie, ja' li Baquil Jolal, xi smelole. 

23Te laj yac'beic yuch' pajal ya'lel ts'usub capal ta ch'ail poxil, mirra sbi. Pero muc 

xuch'. 

24C'alal la sjoc'anic ta cruz li Jesuse, lic spasic canal tajimol xchi'uquic li sc'u' spoq'ue, 

yu'un jech chilic bu jlicucal chc'ot ta stojol jujunic. 



1736 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

25Ta baluneb ora ta sob la sjoc'anic ta cruz li Jesuse. 

26Te ts'ibabil ta te' ta sjol scruzal li c'usi smul yu'unique: “LI'I JA' MUC'TA AJVALIL 

YU'UN ISRAELETIC”, xi ts'ibabil. 

27Oy chib j'eleq'uetic co'ol la sjoc'anic ta cruz xchi'uc li Jesuse; jun scruzal ta 

sbats'ic'ob, jun scruzal ta sts'et. 

28 

29Li boch'otic te ijelovique la slabanic. La sjimulan sjolic, jech laj yalic: —¡Ay ava'ay 

un! Sc'oplal ti vo'ot chavuq'ues li ch'ulnae, ti ta oxib c'ac'al chacha'va'an chavale. 

30Coltao aba atuc. Yalan tal ta cruz —xutic. 

31Ja' no'ox jech ilabanvanic ec li banquilal paleetique xchi'uc li boch'otic lec xchanojic 

smantal Diose. Jech laj yalbe sbaic: —La scolta yan cristianoetic, pero mu xu' yu'un 

tscolta sba stuc. 

32Me ta melel ti ja' Cristoe, ti ja' muc'ta ajvalil yu'un israeletique, ac'o yaluc tal ta ora 

ta cruz, yu'un jech ta xquiltic, jech xu' ta jch'untic —xiic. Ja' no'ox jech ilabanvanic ec 

li j'eleq'uetic te joc'ajtic ta cruz xchi'uc Jesuse. 

Icham li Jesuse 
(Mt 27.45-56; Lc 23.44-49; Jn 19.28-30) 

33C'alal o'lol xa'ox c'ac'ale, i'ic'ub osil ta scotol li banamile. Ic' icom c'alal to ta o'lol 

syalel c'ac'al. 

34Ta o'lol syalel c'ac'al tsots i'avan li Jesuse: “Eloi, Eloi, ¿lama sabactani?”, xi. “Dios 

cu'un, Dios cu'un, ¿c'u yu'un ti laj acomtsanune?”, xi smelol. 

35Oy jayibuc boch'otic te nopol va'ajtic laj ya'yic, jech laj yalic: —¡Ay ava'ay! Ja' ta 

xic' tal Elías —xiic. 

36Jech ta anil ibat jun vinic, bat sts'aj tal ta pajal ya'lel ts'usub jun esponja. La xoj 

muyel ta aj; laj yac'be sts'uts' li Jesuse. Jech laj yal: —Jmalatic, jq'ueltiquic me ta xtal 

yalesatuc ta cruz yu'un li Eliase —xi. 

37Pero li Jesuse tsots i'avan yan velta, jech iloc' o xch'ulel. 

38Li muc'ta poc' te joc'ol ta yut ch'ulnae, ili' ta o'lol. Ili' yalel tal ta toyol c'alal to ta 

olon. 

39C'alal laj yil c'u x'elan iloc' xch'ulel Jesús li banquilal soldado te va'al ta stuq'uile, 

jech laj yal: —Ta melel ja' xnich'on Dios li vinic li'i —xi. 

40Te oy jayibuc antsetic ta sq'uelic tal ta nom. Ja' te oy li María liquem tal ta 

Magdalae, xchi'uc Salomé, xchi'uc yan María, ja' li sme'ic José xchi'uc its'inal 

Santiagoe. 

41Ja' li antsetic ti la xchi'inic ta xanubal Jesús te ta Galilea banamil, ti la smac'linique. 

Te oyic noxtoc ep yan antsetic ti la xchi'inic muyel ta Jerusalén li Jesuse. 

Imucat li Jesuse 
(Mt 27.57-61; Lc 23.50-56; Jn 19.38-42) 

42C'alal bat xa'ox c'ac'ale, ja'o yorail ta jchapan jbacutic sventa ta jcux co'ntoncutic. 

43Te oy jun vinic, José sbi, liquem tal ta Arimatea. Lec ich'bil ta muc'; ja' jun j'abtel te 

ta ch'ulna. Smalaoj ec ti chtal ventainvanuc li Diose. Tsots yo'nton i'och sc'anbe 

sbec'tal Jesús ta stojol li Pilatoe. 

44Li Pilatoe ch'ayel ic'ot yo'nton c'alal laj ya'ay ti chamen xa li Jesuse. Jech la stac ta 

iq'uel li banquilal soldadoe; la sjac'be me ta melel ti chamen xa li Jesuse. 

45C'alal i'albat yu'un banquilal soldado ti chamen xa li Jesuse, laj yal mantal ti ac'o 

yich'be batel sbec'tal Jesús li Josee. 

46Li Josee la sman jun lequil poc'. La syales ta cruz li Jesuse; la xpix ta lequil poc', bat 

smuc ta vombil ton. La xbalch'un tal jbej muc' ta ton; ja' la smacbe o comel sti' li 

ch'ene. 

47Li María ti liquem tal ta Magdalae, xchi'uc li yan María sme' Josee laj yilic bu 

imucat li Jesuse. 

Marcos 16 

Icha'cuxi li Jesuse 
(Mt 28.1-10; Lc 24.1-12; Jn 20.1-10) 

1C'alal i'ech' xa'ox li sc'ac'alil cuxub o'ntonale, la smanic muil poxil li María liquem 

tal ta Magdalae, xchi'uc li yan María sme' Santiagoe, xchi'uc li Salomee, yu'un chbat 

yac'beic ta sbec'tal li Jesuse. 

2Ta sob ta sba sc'ac'alil xemuna ibatic ta smuquinal li Jesuse, loq'uem xa'ox c'ac'al. 

3Jech laj yalbe sbaic: —¿Boch'o chixbalch'unbutic loq'uel tana li ton te ta ti'ch'ene? —

xut sbaic. 

4Yu'un toj muc' li ton ti smacojic o ti' ch'ene. Pero c'alal la stoy satique, ja' to laj yilic 

ti balch'unbil xa loq'uel li tone. 

5C'alal i'ochic ta yut vombil tone, laj yilic te chotol jun querem ta bats'ic'ob. Natil 

saquil c'u'il slapoj. Toj xi'el ic'otic li antsetique. 

6Jech i'albatic yu'un li quereme: —Mu xaxi'ic. Ta jna' ti ja' chasa'ic li Jesús liquem tal 

ta Nazarete, ti ijoc'anat ta cruze. Pero icha'cuxi xa. Mu'yuc xa li'i. Q'uelo avilic li yav 

bu to'ox laj yaq'uique. 

7Bat albeic li yajchanc'optaque xchi'uc li Pedroe; albeic ti ja' ba'yuc ta xc'ot yu'unic ta 

Galileae. Ja' to te ta xc'ot yilic jech chac c'u cha'al albilic ono'oxe —x'utatic li 

antsetique. 

8Li antsetique ixi'ic loq'uel ta anil ta yut li vombil tone, solel xt'elajetic xa batel ta 

xi'el. Mu'yuc boch'o laj yalbeic yu'un ixi'ic. 

Laj yac' sba ta ilel Jesús ta stojol María liquem tal ta Magdalae 
(Jn 20.11-18) 

9[C'alal cha'cuxem xa'ox Jesús ta sob ta sba sc'ac'alil xemunae, ja' ba'yuc laj yac' sba 

ta ilel ta stojol li María liquem tal ta Magdalae, ja' ti iloq'uesbat vucub pucuj ta 

yo'ntone. 

10Li Mariae ibat yalbe ya'yic li boch'otic la xchi'inic to'ox li Jesuse. Te chat yo'ntonic, 

te ch-oq'uic c'ot sta. 

11C'alal laj ya'yic ti cha'cuxem xa li Jesuse xchi'uc ti laj xa yil li Mariae, muc xch'unic. 

Laj yac' sba ta ilel Jesús ta stojol chib jch'unolajel 
(Lc 24.13-35) 

12Ts'acal to laj yac' sba ta ilel Jesús ta stojol chib xchi'ilic ti c'alal chanovic ta bee. 

C'alal laj yac' sba ta ilele, sc'atajesoj sba. 

13Li chibique isutic batel ta Jerusalén, bat yalbe ya'yic li yantique, pero muc 

xch'unbatic ec. 

Laj yac'be comel yabtel yajchanc'optac li Jesuse 
(Mt 28.16-20; Lc 24.36-49; Jn 20.19-23) 

14Slajeb xa la yac' sba ta ilel Jesús ta stojol buluchib yajchanc'optac ti c'alal ja'o ta 

xve'ique. Te tsots ic'opanatic ta sventa ti muc xch'unique, ti tsots yo'ntonique. Yu'un 

muc xch'unic c'usi i'albatic yu'un li boch'otic laj yilic ti cha'cuxem xa li Jesuse. 

15Jech i'albatic yu'un li Jesuse: “Batanic ta sbejel banamil. Bat cholbo ya'yic scotol 

cristianoetic li Lequil A'yeje. 

16Li boch'otic ta xch'unic, xchi'uc li boch'otic ta xich'ic vo'e ja' ta xcolic. Yan li 

boch'otic mu xch'unique ja' chbat stoj smulic. 

17Li boch'otic ta xch'unique ta spasic sq'uelubil jech chac li'i: Ta sloq'uesic pucujetic 

ta jbi; ta xc'opojic ta yantic c'opetic; 

18ac'o me ta stsac ta sc'obic jti'valchonetic, ac'o me oy ta x'ac'bat yuch'ic li c'usi 

chmilvane, pero mu'yuc c'usi ta spasbatic; ta xac' sc'obic ta sbec'tal jchameletic, ta 

xcol yu'unic”, x'utatic yu'un li Jesuse. 

Imuy ta vinajel li Jesuse 
(Lc 24.50-53) 

19C'alal ilaj yo'nton ta sc'opanel yajchanc'optac li Cajvaltic Jesuse, i'ic'at muyel ta 

vinajel. Te c'ot chotluc ta sbats'ic'ob Dios. 

20Li yajchanc'optaque iloc' xcholic li Lequil A'yeje; la xcholic batel ta buyuc no'ox 

banamilal. Te chi'inbilic yu'un li Cajvaltique, jech laj yac' vinajuc ti ja' sc'op la 

xcholique, yu'un i'ac'bat spasic sq'uelubiltac stsatsal.] 

Lucas 

Lucas 1 

1Teófilo, vo'ot ti lec ich'bilot ta muq'ue, oy xa ep boch'otic la sts'ibaic ta vun scotol li 

c'usitic ic'ot ta pasel ta jtojolcutique. 

2Jech chac c'u cha'al laj yalbun ca'icutic li boch'otic laj yilic lec ta satic ta sliquebale, 

ja' li boch'otic laj yich' yabtelic ta xcholbel sc'ope. 

3Jech ec li vu'une oy ta co'nton ta xcalbot ava'ay, yu'un laj xa jac' lec scotol c'u x'elan 

ilic tal ta sliqueb, jech xquechet ta jts'ibabot tal scotol, 

4yu'un jech chana' ti ja' melel c'u x'elan chanubtasbilote. 

Laj yal jun yaj'almantal Dios ti ta xvoc' li Juan j'ac'vanej ta vo'e 

5C'alal ja'o ochem ta ajvalilal ta Judea banamil li Herodese, oy jun pale Zacarías sbi. 

Ja' xchi'iltac ta paleal li jvoc' yu'un Abiase. Li yajnil Zacariase Isabel sbi; ja' smoltot ta 

vo'one li Aarone. 

6Li Zacarías xchi'uc yajnile lec tuc' yo'ntonic ta stojol Dios, xchi'uc lec xch'unojbeic li 

smantaltac Diose xchi'uc li c'usitic yan yaloje. 

7Pero mu'yuc yol xnich'onic, yu'un mu sna' x'alaj li Isabele; mol me'elic xa noxtoc. 

8C'alal ja'o ta x'abtej ta stojol Dios sventa paleal xchi'uc xchi'iltac li Zacariase, 

9la spasic canal tajimol yu'un tsq'uelic boch'o chc'ot ta stojol chchic' pom ta stojol 

Dios ta yut ch'ulna jech chac c'u cha'al tspasic ono'oxe. Ja' ic'ot ta stojol li Zacariase. 

10C'alal ochem ta xchiq'uel pome, scotol li cristianoetique te tsobolic ta sc'opanic Dios 

ta amac'. 

11Te ital jun yaj'almantal Dios. Te va'al ivul ta sts'el scajleb xchic'ubil pom ta stuq'uil 

bats'ic'ob. 

12C'alal laj yil li Zacariase, toj ch'ayel ic'ot yo'nton; toj xi'el ic'ot. 

13Jech i'albat yu'un li j'almantale: —Mu me xaxi' Zacarías. Laj xa ya'ay c'usi laj 

ac'anbe li Diose. Li avajnil Isabele ta x'alaj. Querem ta svoq'ues. Juan chavac'be sbi. 

14Jech xcuxet no'ox avo'nton. Ep boch'otic xcuxet no'ox yo'ntonic ec c'alal me ivoq'ue. 

15Yu'un toj muc' sc'oplal chc'ot ta stojol li Diose. Mu xuch' ya'lel ts'usub, xchi'uc mu 

xuch' pox. Ventainbil yo'nton yu'un Ch'ul Espíritu ti c'alal te to tiq'uil ta xch'ut sme'e. 

16Ja' ta sventa ta xlic sutes yo'ntonic ta stojol Dios ep achi'iltac li' ta Israel. 

17Li Juane ja' ba'yuc ta xtal yu'un li Cajvaltique. Ja' co'ol stsatsal svu'elic xchi'uc li 

j'alc'op Eliase. Ja' chtal yac' co'lajuc yo'ntonic xchi'uc yalab xnich'nab li totil 

me'iletique, xchi'uc ja' ta sventa ta xchanic xch'unel mantal li jbajmantaletique. Jech 

lec chapal li steclumal Cajvaltic c'alal chtale —xi li j'almantale. 

18Li Zacariase jech la sjac'be li j'almantale: —¿C'uxi ta jna' me melel li c'usi laj 

avalbune? Yu'un molun xa; me'el xa ec li cajnile —xut. 

19Itac'ov li j'almantale: —Vu'un Gabrielun, vu'un te chi'abtej ta stojol Dios. Ja' la 

stacun tal ti tal jc'opanote. Ja' tal calbot ava'ay li Lequil A'yej li'i. 

20Ta scoj ti mu xach'un c'usi laj calbote, jech chapas ta uma'. Mu xloc' xac'opoj o, ja' 

to me ic'ot ta pasel li c'usi laj calbote —x'utat. 

21Li cristianoetique te oyic ta amac' tsmalaic chloc' tal li Zacariase. Te chlo'ilaj 

yo'ntonic c'u yu'un ti ijalij te ta yut ch'ulnae. 

22C'alal iloc' tale, mu xa xloc' xc'opoj. Te la sna'ic ti yu'un oy c'usi i'ac'bat yil yu'un 

Dios ta yut ch'ulnae. Ta sc'ob xa no'ox ta spasbe senyail, yu'un ipas ta uma'. 

23C'alal its'aqui sc'ac'alil ti jayib c'ac'al te ch-abtej ta ch'ulnae, isut batel ta sna. 

24Ja'o te lic xchi'in yol li yajnile, ja' li Isabele. C'alal oy xa'ox xch'ute, vo'ob u muc 

xloc' ta sna. 

25Jech la snop ta yo'nton: “Ti jech la spasbun li Cajvale, yu'un jech mu xa xisna'leicun 

li cristianoetique”, xi. 

Laj yal yaj'almantal Dios ti ta xvoc' li Jesuse 

26C'alal svaquibal xa'ox u xchi'in yol li Isabele, li Diose la stac tal yaj'almantal Gabriel 

ta jun lum Nazaret te ta Galilea banamil. 

27Te ic'ot ta stojol jun tojol tseb María sbi. Mu'yuc to yiloj vinic li tsebe. Ja' to no'ox 

macbil yu'un jun vinic José sbi. Ja' smoltot ta vo'one li Davide. 

28Li j'almantale i'och batel yo' bu oy li tsebe, jech laj yalbe: —Vo'ot t'ujbilot yu'un 

Dios; li' xchi'inojot —x'utat. 

29Li Mariae lic lo'ilajuc yo'nton yu'un li c'usi i'albat yu'un j'almantale. Te lic snop ta 

yo'nton c'usi smelol ti jech i'albate. 

30Jech laj yal noxtoc li j'almantale: —Mu xaxi', María, ataoj xa c'uxubinel yu'un li 

Diose. 

31A'yo ava'ay, ta xlic achi'in avol. Chavoq'ues jun querem. Jesús chavac'be sbi. 

32Ta to x'ich'at ta muc'. Ja' Xnich'on Dios ta vinajel, xi sbi chc'ot. Li Diose ta xac' 

ochuc ta ajvalilal jech chac c'u cha'al li smoltot David ta vo'onee. 

33J'ech'el chlic sventainbe o scotol li smomnich'nab Jacobe. Mu'yuc slajeb li yabtel 

chich'e —xi li j'almantale. 

34Li Mariae jech la stac'be li j'almantale: —¿C'uxi ta x'ayin col, yu'un mu'yuc to quiloj 

vinic? —xut. 

35Itac'ov li j'almantale: —Ja' ta xtal ta atojol li Ch'ul Espiritue. Ta sventa stsatsal Dios 

ta vinajel ta xlic achi'in li avole. Li olol ta xvoc' avu'une ja' Xch'ulnich'on Dios ta xc'ot 

sbi. 

36A'yo ava'ay, li avuts' avalal Isabele oy xa xch'ut ec. Ac'o me me'el xa, pero 

svaquibal xa u xchi'in yol; ja' ti albil sc'oplal mu sna' x'alaje. 

37Li Diose xu' yu'un ta spas scotol —xi li j'almantale. 

38Li Mariae jech laj yal: —Li' oyune, ac'o tuncun yu'un li Diose; ac'o spasbun li c'usi 

laj avalbune —xut. Jech iloc' batel li j'almantale. 

Li Mariae bat svu'lan li Isabele 

39Ta sc'ac'alil le'e iloc' batel li Mariae; ibat ta anil ta jun lum ta toyolaltic ta Judea 

banamil. 

40Te ic'ot ta sna li Zacariase, c'ot sc'opan li Isabele. 

41C'alal laj ya'ay ic'opanat yu'un María li Isabele, tsots la xijilan sba li yol xchi'inoje. 

Li Isabele iventainbat yo'nton yu'un li Ch'ul Espiritue. 

42Jech tsots lic c'opojuc: —Vo'ot no'ox toj lec ac'oplal ta scotol li antsetique, xchi'uc 

toj lec sc'oplal ec li olol achi'uque. 

43Li vu'une ¿c'usi cabtel ti vo'ot tal aq'uelun, vo'ot li sme'ot Cajvale? 

44C'alal laj ca'ay laj ac'opanune, xcuxet no'ox yo'nton la xijilan sba li col jchi'inoje. 

45Toj lec ti laj ach'un ti chc'ot ta pasel c'usi la'albat yu'un Cajvaltic Diose —xi li 

Isabele. 

46Li Mariae jech laj yal: “Li co'ntone chalbe ep slequilal li Diose. 

47Toj xcuxet no'ox co'nton ta stojol li Diose, ja' li Jcoltavanej cu'une. 

48Laj yil ti toj biq'uitun, vu'un li yajtunelune. Pero li' tanae “toj xcuxet no'ox yo'nton”, 

xi jc'oplal yu'unic ti jayc'ol cristianoetic chjelovic li' ta banamile. 

49Yu'un toj lec c'usitic la spasbun li Dios ti ech'em svu'ele, ja' li Ch'ul Dios sbie. 

50Li c'uxubinel yu'une te chcom o ta stojol li boch'otic chich'ic ta muc' Dios ti jayc'ol 

cristianoetic chjelovic li' ta banamile. 

51Li Diose toj muc'tic c'usi la spas ta stsatsal svu'el; la slajesbe sc'oplal c'usi snopojic 

li jtoybaetique. 

52La sjip loq'uel ta xchotlebic li jpasmantaletique; ja' la stoy liquel li boch'otic mu'yuc 

stu ch-ilatique. 

53Li boch'otic chvi'najique laj yac'be ep c'usitic chtun yu'unic; yan li jc'ulejetique 

jeche' smeyoj sc'obic ibat yu'un. 

54La scolta li israeletique, ja' li yajtuneltaque, yu'un mu xlaj yo'nton ta xc'uxubinel. 

55Jech chac c'u cha'al yalojbe ono'ox jmoltotic Abraham ti chc'uxubin xchi'uc 

smomnich'nabtac ta sbatel osile”, xi li Mariae. 

56Li Mariae oxib u te la xchi'in li Isabele. Ts'acal isut batel ta sna. 

Ivoc' Juan j'ac'vanej ta vo' 

57C'alal la sta yorail la xcux li Isabele, querem ivoc' yu'un. 

58C'alal laj ya'yic li yuts' yalaltaque xchi'uc li boch'otic noch' nacajtic xchi'uque, toj 

xcuxet no'ox yo'ntonic ta sventa ti ic'uxubinat yu'un Dios li Isabele. 

59C'alal iloc' vaxquib c'ac'al svoq'uel li unin quereme, bat yac'beic yich' circuncisión. 

Zacarías ta xac'beic ox sbi jech chac c'u cha'al sbi li stote. 

60Pero li sme'e jech laj yal: —Mo'oj, Juan ta xcac'be sbi —xi. 

61Jech laj yalbeic: —Mu'yuc boch'o jech sbi junuc li avuts' avalale —xutic. 

62Jech te lic sjac'beic stot li olole. La spasbe senyail ta sc'obic, yu'un ac'o yal c'usi sbi 

ta xac'be li xnich'one. 

63Li Zacariase te la sc'an jun pech'pech' te', jech la sts'iba: “Juan ta xcac'be sbi”, xi. 

Toj ch'ayel ic'ot yo'nton scotolic. 

64Ta ora no'ox lic jamuc ye li Zacariase; te lic c'opojuc, laj yalbe slequilal Dios. 

65Toj xi'el ic'otic li boch'otic te noch' nacajtic xchi'uque. Li boch'otic te nacajtic ta 

vitsetic ta Judea banamile laj yalbe sbaic scotolic. 

66Scotol li boch'otic laj ya'yique jech la snopilan ta yo'ntonic: “¿C'usi yabtel chbat li 

querem le'e?”, xiic. Yu'un ta melel chi'inbil yu'un Dios li quereme. 

Sq'uejimol Zacarías 

67Li Zacarías, ja' li stot unin quereme, iventainbat yo'nton yu'un Ch'ul Espíritu. Jech 

lic c'opojuc jech chac c'u cha'al jun j'alc'op: 

68“Coliyal li Cajvaltic Diose, ja' li Dios yu'un Israele, yu'un tal xa sq'uelutic, tal xa 

scolta li steclumale. 

69Yu'un la stacbutic tal Jcoltavanej cu'untic ti toj ech'em stsatsale; ja' te iloc' ta 

smomnich'on David, ja' li yajtunele. 

70Jech chac c'u cha'al laj ono'ox yal Dios c'alal la xch'amanbe ye ch'ul j'alc'opetic 

yu'un ta vo'one, 

71ti chtal sloq'uesutic ta sc'ob cajcontratique xchi'uc ta sc'ob li boch'otic mu'yuc jtu 

chijyilutique. 

72Yu'un chixc'uxubinutic jech chac c'u cha'al laj ono'ox yalbe jmoltotactic ta vo'onee. 

Yu'un mu xch'ay o ta yo'nton li c'usi laj ono'ox xchapan xchi'uque, 

73yu'un jamal ono'ox laj yalbe jmoltotic Abraham ta vo'one ti chiscoltautic, 

74ti chispojutic loq'uel ta sc'ob cajcontratique. Jech mu'yuc xa xi'el chca'itic, xu' 

chijtunutic yu'un, 

75yu'un lecubtasbilutic, tuq'uibtasbilutic yu'un ti jayib c'ac'al cuxulutic ta stojole. 

76Li vo'ote, cunin querem, vo'ot yaj'alc'opot Dios ta vinajel chac'ot, yu'un ba'yuc latal 

yu'un li Cajvaltique, tal achapanbe li sbee. 

77Tal avac'be sna'ic ti xu' tstaic coltaele, ti xu' tstaic perdón yu'un smulique. 

78Yu'un toj ep c'uxutic ta yo'nton li Dios cu'untique, ja' yu'un ivul ta jtojoltic jun 

xojobal ach' c'ac'al ta toyol. 

79Yu'un jech ac'o sacubuc osil chilic li boch'otic oyic ta ic' osile, xchi'uc ti oyic ta 

sventa lajele, xchi'uc jech chisbeiltasutic batel ta sbelal ti bu ta jtatic jun co'ntontique”, 

xi li Zacariase. 

80Li quereme ich'i xchi'uc i'ayin lec stsatsal yo'nton. Te bat nacluc ta xocol banamil, 

ja' to ti c'alal la sta yorail laj yac' sba ta otquinel ta stojol xchi'iltac ta israelale. 

Lucas 2 

Ivoc' li Jesuse 
(Mt 1.18-25) 

1Ta sc'ac'alil le'e, ja'o yorail laj yal mantal muc'ta ajvalilal Augusto César ti ac'o yac' 

ta tsaquel ta vun sbiic scotol li cristianoetique. 

2Ja' sba to velta la spasic tsactsacvun ti c'alal ja'o tiq'uil ta ajvalilal ta Siria banamil li 

Cirenioe. 

3Jech scotol cristianoetic bat yac' ta tsaquel sbiic ta slumal stuquic. 

4Jech ec li Josee iloc' batel ta lum Nazaret ta Galilea banamil. Ibat ta lum Belén te ta 

Judea banamil, yu'un ja' te ivoc' li smoltot ta vo'onee, ja' li Davide. 

5Jech te ibat yac' ta tsaquel sbiic ta Belén xchi'uc li Mariae, ja' li yajnile. Li Mariae oy 

xa'ox xch'ut. 

6C'alal te oyic ta Belene, te la sta yorail ta xcux li Mariae. 

7Ivoc' li sba yole, ja' unin querem. La xpix ta poc'; te la xpuch'an ta yavil sve'um 

vacax, yu'un mu'yuc xa xocol la staic li snail vaybale. 

Ic'opanatic yu'un j'almantaletic li jchabichijetique 

8Te ta nopol ti'lum Belén oy jayibuc jchabichijetic te chchabi xchijic ta ac'ubaltic. 

9Ta ora te ivinaj jun yaj'almantal Cajvaltic ta stojolic. Joyibtabil ic'otic ta xojobal 

Cajvaltic. Toj xi'el no'ox ic'otic. 

10Jech i'albatic yu'un li j'almantale: “Mu xaxi'ic. Oy c'usi toj lec chacalboxuc, yu'un 

jech cuxetuc no'ox avo'nton acotolic. 

11Nax ivoc' ta Belén te ta slumal David jun Jcoltavanej avu'unic. Ja' Cristo, ja' 

Cajvaltic. 

12Chacalboxuc c'u x'elan chataic li olole: pixbil ta poc' chataic, te puch'ul ta yavil 

sve'um vacax”, x'utatic. 

13Ta ora no'ox ivinaj yan epal j'almantaletic liquemic tal ta vinajel. Laj yalic slequilal 

Dios, jech laj yalic: 

14“¡Ich'biluc ta muc' te ta vinajel li Diose! Ac'o sta jun yo'nton cristianoetic li' ta 

banamil ta sventa slequil yo'nton li Diose”, xiic. 

15C'alal isutic ta vinajel li j'almantaletique, jech laj yalbe sbaic li jchabichijetique: —

Batic ta Belén cha'e, bat jq'ueltic li c'usi ic'ot ta pasel ti laj yalbutic Cajvaltique —xut 

sbaic. 

16Jech ibatic ta anil. Te la staic li María xchi'uc Josee, xchi'uc li olol te puch'ul ta yavil 

sve'um vacaxe. 

17C'alal laj yilic li olole, bat spuquic c'usi i'albatic ta sventa li olole. 

18Scotol li boch'otic laj ya'yic c'usi laj yal li jchabichijetique, toj ch'ayel ic'ot 

yo'ntonic. 

19Yan li Mariae la xchabi ta yo'nton scotol; la snopilan c'usi smelol. 

20Isutic li jchabichijetique. Laj yich'ic batel ta muc'; laj yalbeic batel slequilal li Diose, 

yu'un laj xa ya'yic, laj xa yilic scotol jech chac c'u cha'al i'albatique. 

Bat yaq'uic ta stojol Dios te ta ch'ulna li unin Jesuse 

21C'alal iloc' vaxquib c'ac'al svoq'uel li olole, laj yich' circuncisión. Jesús laj yac'beic 

sbi, yu'un jech ono'ox i'albat yu'un j'almantal c'alal mu'yuc to'ox xch'ut li Mariae. 

22C'alal its'aqui yu'unic ti c'u yepal c'ac'al tsc'an chich'ic lecubtasel jech chac c'u cha'al 

ts'ibabil ta mantaletic yu'un Moisese, laj yiq'uic batel ta Jerusalén li Jesuse, bat yaq'uic 

ta stojol Dios. 

23Yu'un jech ts'ibabil ta mantaletic yu'un Dios: “Scotol li sba anich'nabic, me quereme 

voc'bicun”, xi li Diose. 

24Laj yac'beic smoton Dios noxtoc jech chac c'u cha'al chal ta smantal Diose: “Ac'o 

yic' tal cha'cot puruvoc stsu, o me cha'cot stsumut”, xi ono'ox. 

25Oy jun israel vinic te ta Jerusalén, Simeón sbi. Lec tuc' yo'nton, lec yich'oj ta muc' 

Dios. Smalaoj ti tsta yorail tsta spatubil yo'nton li israeletique. Ventainbil yu'un Ch'ul 

Espíritu li Simeone. 

26Ac'bil xa sna' yu'un Ch'ul Espíritu ti mu'yuc to chchame, ja' to me laj yil ta sat li 

Cristo ti tacbil tal yu'un Diose. 

27Li Simeone i'ac'bat sna' yu'un Ch'ul Espíritu ti ac'o batuc ta ch'ulna ta Jerusalene. 

Jech c'alal ibatic ta ch'ulna li stot sme' unin Jesús, yu'un bat spasic c'usi chal li 

mantaletique, 

28li Simeone la spet li olole; la stojbe ta vocol Dios, jech laj yal: 

29“Cajval, li' ta orae jun xa co'nton, ic'un ta atojol jech chac c'u cha'al avalojbun 

ono'ox, vu'un li avajtunelune. 

30Yu'un laj xa quil ta jsat ivul ta jtojolcutic li coltael avu'une, 

31ja' ti achapanoj chavac'be yil scotol cristianoetique. 

32Ja' sac osil chc'ot yu'unic ec li yanlum cristianoetique; ja' slequilalic chc'ot li 

ateclumal Israele”, xi li Simeone. 

33Li stot sme' unin olole toj ch'ayel ic'ot yo'ntonic c'usi laj yal Simeón ta sventa li 

olole. 

34Li Simeone la sc'anbe bendición ta stojolic, jech laj yalbe li Mariae, ja' li sme' unin 

olole: —A'yo ava'ay tseb, ta sventa li avol li'i, ep jchi'iltactic li' ta Israel ta xyalic ta 

lum, xchi'uc ep jchi'iltactic ta xva'iic ta sventa noxtoc. Ja' svinajeb ti li' xa oy li 

tojobtasel yu'un Diose, pero mu x'ich'at ta muc'. 

35Jech noxtoc ja' ta sventa ta xvinaj o c'u x'elan yo'ntonic li jchi'iltactique. Ep to 

chava'ay c'ux avocol ta sventa li avole —xi li Simeone. 

36Te oy noxtoc jun ants Ana sbi; ja' yaj'alc'op Dios ec. Ja' stseb li Fanuele; ja' liquem 

ta jchop sts'unubal Aser. Me'el xa li Anae. Vucub no'ox jabil laj yic' sbaic xchi'uc 

smalal; 

37chanib yo'vinic (84) jabil xa scomel ta me'nal. Scotol ora ta xbatilan ta ch'ulna. Ta 

c'ac'al ta ac'ubal te ta xtun yu'un Dios, ta xicta ixim, ta sc'opan Dios. 

38Ja'o te ic'ot ec ti c'alal chlo'ilaj li Simeone; la stojbe ta vocol Dios ec. Lic spucbe 

sc'oplal li olole; laj yalbe scotol li boch'otic smalaojic coltael te ta Jerusalene. 

Isutic batel ta Nazaret li José xchi'uc Mariae 

39C'alal laj xa spasic scotol c'usi yaloj ta smantal Dios li José xchi'uc Mariae, isutic 

batel ta slumalic ta Nazaret te ta Galilea banamil. 

40Li quereme lec ich'i, lec tsatsal querem. Oy lec sbijil, yich'ojbe slequilal li Diose. 

Ich'ay comel ta lum Jerusalén li Jesuse 

41Li stot sme' Jesuse scotol jabil ta xc'otilanic ta Jerusalén ti c'alal yorail q'uin Coltael 

yu'unique. 

42C'alal yich'oj xa'ox lajchab jabil li Jesuse, ibatic ta q'uin, yu'un jech stalelic o ti 

chc'otilanic ta q'uine. 

43C'alal ilaj c'op q'uine, isutic batel ta snaic li José xchi'uc Mariae. Muc sna'ic me te 

icom ta Jerusalén li squeremique. 

44La snopic ti te nabal ibat ta epal cristianoetique. C'alal ixanovic xa'ox batel jun 

c'ac'ale, te lic st'unic ta stojol li yuts' yalalique xchi'uc li boch'otic xotquinique. 

45Pero muc staic, jech isut st'unic c'alal ta Jerusalén. 

46Ta yoxibal to c'ac'al te la staic ta ch'ulna ta Jerusalén; te chotol ta o'lol yu'unic li 

boch'otic lec xchanojic smantal Diose. Te cha'ay c'usi chalic, xchi'uc oy c'usi te 

tsjaq'uilan ec. 

47C'alal laj ya'yic scotolic c'u x'elan chc'opoje, toj ch'ayel ic'ot yo'ntonic ta sventa ti oy 

lec sbijile xchi'uc ti c'u x'elan itac'ove. 

48C'alal laj yilic li José xchi'uc Mariae, toj ch'ayel ic'ot yo'ntonic. Li Jesuse jech i'albat 

yu'un li sme'e: —Querem, ¿c'u yu'un ti jech laj apasbuncutique? La jt'unotcutic 

xchi'uc li atote. Ep laj cat co'ntoncutic avu'un —xut. 

49Itac'ov li Jesuse: —¿C'u yu'un laj asa'ilanicun? ¿Me mu xana'ic ti tsc'an li' oyun ta 

sna li Jtote? —xi. 

50Li José xchi'uc Mariae muc xa'ibeic smelol c'usi laj yal li squeremique. 

51Li Jesuse la xchi'in sutel ta Nazaret li stot sme'e; lec la xch'unbe smantal li stot 

sme'e. Li Mariae la xchabi lec ta yo'nton scotol. 

52Li Jesuse lec ich'i, oy lec sbijil. Lec i'ilat yu'un Dios, lec i'ilat yu'un cristianoetic 

noxtoc. 

Lucas 3 

La xchol sc'op Dios Juan j'ac'vanej ta vo' 
(Mt 3.1-12; Mr 1.1-8; Jn 1.19-28) 

1-2C'alal te oy ta xocol banamil li Juan xnich'on Zacariase, ic'opanat yu'un li Diose. 

Svo'lajunebal (15) jabil xa'ox yochel ta muc'ta ajvalilal ta Roma li Tiberio Cesare. Ja'o 

ochem ta ajvalilal ta Judea banamil li Poncio Pilatoe; ja'o ochem ta ajvalilal ta Galilea 

banamil li Herodese; ja'o ochem ta ajvalilal ta Iturea banamil xchi'uc ta Traconite 

banamil li Felipe yits'in Herodese; ja'o ochem ta ajvalilal ta Abilenia li Lisaniase. Jech 

noxtoc ja'o ochem ta banquilal pale li Anás xchi'uc Caifase. 

3Li Juane ixanov batel ta jujun banamil ta ti'ti' uc'um Jordán. Laj yalbe cristianoetic ti 

ac'o sutes yo'nton yu'un smulique, ti ac'o yich'ic vo'e, yu'un jech ta spasbatic perdón 

yu'un smulic. 

4Yu'un jech ono'ox ts'ibabil comel ta svun li j'alc'op Isaiase: “Oy boch'o tsots ta x'avan 

ta xocol banamil: ‘Chapanbeic sbe li Cajvaltique; tuq'uibtasbeic sbe li Dios 

cu'untique. 

5Nojesic scotol li soplejaltique. Pasic ta parejo scotol li vitsetique. Pasic ta stenlej 

scotol ti bu toyolique. Co'oltsanic scotol ti bu slomol spots'ole. 

6Scotol cristianoetic ta xilic li coltael yu'un Diose’, xi chlic yal”, xi ono'ox li Isaiase. 

7Li Juane jech laj yalbe li epal cristianoetic tal sc'anic ich'vo' ta stojole: “Li vo'oxuque 

ja' jechoxuc jech c'u cha'al orachon. ¿Boch'o laj yalboxuc ti ac'o jatovanic ta anil ta 

sventa li sc'ac'al yo'nton Dios ti po'ot xa chtale? 

8Tsc'an chavaq'uic ta ilel ti ta melel sutem avo'ntonique. Mu me jechuc xavalic: ‘Ja' 

jmoltotcutic ta vo'one li Abrahame’, mu me xachiic. Melel chacalboxuc, li Diose xu' 

yu'un ta sc'atejesbe ta smomnich'nab Abraham li tonetic li'i. 

9Li vo'oxuque ja' jechoxuc jech chac c'u cha'al te'etic ti te xa metsel eq'uel ta yibele. 

Yu'un li te'etic ti mu lecuc chac' sate ta xich' ts'etel, chich' chiq'uel ta c'oc'”, xut li 

cristianoetique. 

10Li cristianoetique jech la sjac'beic li Juane: —¿C'usi tsc'an ta jpascutic cha'e? —xiic. 

11Itac'ov li Juane: —Li boch'o oy cha'lic sc'u'e ac'o yac'be jlicuc li boch'o mu'yuc 

sc'u'e. Li boch'o oy sve'ele ac'o yac'be li boch'o mu'yuc sve'ele —xut. 

12Italic jayibuc jtsobpatanetic, yu'un tsc'an chich'ic vo' ec. Jech la sjac'beic li Juane: —

Jchanubtasvanej, ¿c'usi tsc'an ta jpascutic ec? —xiic. 

13Li Juane jech laj yalbe: —Mu me xjelov sc'anel avu'unic li patan jech chac c'u cha'al 

avich'ojic mantale —xut. 

14Jech la sjaq'uic jayibuc soldadoetic ec: —Li vu'uncutique, ¿c'usi tsc'an ta jpascutic 

ec? —xiic. Itac'ov li Juane: —Cuxetuc no'ox avo'ntonic ti c'u yepal chavich' 

atojolique. Mu me boch'o xasibtasic, mu me boch'o xanopbeic smul sventa chapojbeic 

c'usi oy yu'un —xut. 

15Scotol li cristianoetique te ta xlo'ilaj yo'ntonic, yu'un tsnopic me ja' Cristo li Juane. 

16Li Juane jech laj yalbe scotol li cristianoetique: “Li vu'une ja' no'ox chacac'boxuc 

avich'ic vo', pero ta to xtal jun boch'o ech'em xu' yu'un jech chac c'u cha'al vu'un. Li 

vu'une me stitunbeluc yaq'uil xonob mu xu' cu'un. Li stuque ja' chayac'boxuc avich'ic 

Ch'ul Espíritu xchi'uc c'oc'. 

17Te xa stsacoj tal ta sc'ob li yic'aubil strigoe. Ta smes lec li yav smajubile; ta stic' 

ochel ta snail li sbec' trigoe. Yan li ste'ele ta xchic' ta c'oc' ti bu mu xtu'p oe”, xi li 

Juane. 

18Li Juane oy ep c'usi yan laj yal, ep c'usi laj yac'be sna' li cristianoetique. Ja' laj yalbe 

ya'yic li Lequil A'yej vulem ta stojolique. 

19Yan li ajvalil Herodese tsots la staq'ui ta scoj ti laj yic' li Herodiase, ja' li yajnil 

yits'ine, ja' li Felipee, xchi'uc ta scoj li c'usitic yan chopol la spase. 

20Pero yo'to laj yac'be yan xchi'il li c'usi chopol tspase, yu'un la stic' ta chuquel li 

Juane. 

Laj yich' vo' li Jesuse 
(Mt 3.13-17; Mr 1.9-11) 

21C'alal ja'o te chich'ic vo' ta stojol Juan li epal cristianoetique, te c'ot sc'an ich'vo' ec 

li Jesuse. C'alal la sc'opan Dios li Jesuse, ijam li vinajele. 

22Iyal tal ta sba yac'ol li Ch'ul Espiritue. Oy sbec'tal xco'laj xchi'uc stsumut yilel. Laj 

ya'ay oy boch'o ic'opoj tal ta vinajel, jech laj yal: —Vo'ot jnich'onot, lec jc'anojot, lec 

jpatoj co'nton avu'un —xi. 

Sbiic smoltotac ta vo'one li Jesuse 
(Mt 1.1-17) 

23C'alal lic abtejuc li Jesuse, yich'oj xa'ox van lajuneb xcha'vinic (30) jabil. Chalic ti 

ja' xnich'on li Josee. Li Josee ja' stot li Elie. 

24Li Elie ja' stot li Matate. Li Matate ja' stot li Levie. Li Levie ja' stot li Melquie. Li 

Melquie ja' stot li Janaie. Li Janaie ja' stot li Josee. 

25Li Josee ja' stot li Matatiase. Li Matatiase ja' stot li Amose. Li Amose ja' stot li 

Nahume. Li Nahume ja' stot li Eslie. Li Eslie ja' stot li Nagaie. 

26Li Nagaie ja' stot li Maate. Li Maate ja' stot li Matatiase. Li Matatiase ja' stot li 

Semeie. Li Semeie ja' stot li Joseque. Li Joseque ja' stot li Judae. 

27Li Judae ja' stot li Joanane. Li Joanane ja' stot li Resae. Li Resae ja' stot li 

Zorobabele. Li Zorobabele ja' stot li Salatiele. Li Salatiele ja' stot li Nerie. 

28Li Nerie ja' stot li Melquie. Li Melquie ja' stot li Adie. Li Adie ja' stot li Cosame. Li 

Cosame ja' stot li Elmadame. Li Elmadame ja' stot li Ere. 

29Li Ere ja' stot li Josuee. Li Josuee ja' stot li Eliezere. Li Eliezere ja' stot li Jorime. Li 

Jorime ja' stot li Matate. 

30Li Matate ja' stot li Levie. Li Levie ja' stot li Simeone. Li Simeone ja' stot li Judae. 

Li Judae ja' stot li Josee. Li Josee ja' stot li Joname. Li Joname ja' stot li Eliaquime. 

31Li Eliaquime ja' stot li Meleae. Li Meleae ja' stot li Mainane. Li Mainane ja' stot li 

Matatae. Li Matatae ja' stot li Natane. 

32Li Natane ja' stot li Davide. Li Davide ja' stot li Isaie. Li Isaie ja' stot li Obede. Li 

Obede ja' stot li Booze. Li Booze ja' stot li Salmone. Li Salmone ja' stot li Naasone. 

33Li Naasone ja' stot li Aminadabe. Li Aminadabe ja' stot li Admine. Li Admine ja' 

stot li Arnie. Li Arnie ja' stot li Esrome. Li Esrome ja' stot li Farese. Li Farese ja' stot 

li Judae. 

34Li Judae ja' stot li Jacobe. Li Jacobe ja' stot li Isaaque. Li Isaaque ja' stot li 

Abrahame. Li Abrahame ja' stot li Taree. Li Taree ja' stot li Nacore. 

35Li Nacore ja' stot li Seruge. Li Seruge ja' stot li Ragaue. Li Ragaue ja' stot li 

Pelegue. Li Pelegue ja' stot li Ebere. Li Ebere ja' stot li Salae. 

36Li Salae ja' stot li Cainane. Li Cainane ja' stot li Arfaxade. Li Arfaxade ja' stot li 

Seme. Li Seme ja' stot li Noee. Li Noee ja' stot li Lameque. 

37Li Lameque ja' stot li Matusalene. Li Matusalene ja' stot li Enoque. Li Enoque ja' 

stot li Jarede. Li Jarede ja' stot li Mahalalele. Li Mahalalele ja' stot li Cainane. 

38Li Cainane ja' stot li Enose. Li Enose ja' stot li Sete. Li Sete ja' stot li Adane. Li 

Adane ja' stot li Diose. 

Lucas 4 

Tsc'an ox ta suj ta mulil Jesús li banquilal pucuje 
(Mt 4.1-11; Mr 1.12-13) 

1Li Jesuse iventainbat yo'nton yu'un li Ch'ul Espiritue; iloc' batel ta uc'um Jordán. 

Ic'bil ibat ta xocol banamil yu'un li Ch'ul Espiritue. 

2Cha'vinic (40) c'ac'al te oy ta xocol banamil; te tsujat ta mulil yu'un li banquilal 

pucuje. Mu'yuc xve' o. C'alal iloc' cha'vinic (40) c'ac'ale, lic ya'ay vi'nal. 

3Jech i'albat yu'un li banquilal pucuje: —Me ta melel vo'ot xnich'onot Diose, albo li 

ton li'i ac'o c'atajuc ta vaj —xut. 

4Itac'ov li Jesuse: —Jech ts'ibabil ta sc'op Dios: ‘Muc ta vajuc no'ox ta xcuxi o li 

cristianoe’, xi ts'ibabil —xi li Jesuse. 

5Li banquilal pucuje laj yic' batel ta jun toyol vits li Jesuse. Ta anil no'ox laj yac'be yil 

scotol li muc'tic lumetic li' ta banamile. 

6Jech laj yalbe: —Vo'ot ta xcac'bot scotol li svu'elic, li slequilalic le' chaq'uel batele. 

Yu'un vu'un ac'bilun jventain, jech xu' chcac'be ec li boch'o ta jc'an chcac'bee. 

7Ja' yu'un, vo'ot avu'un scotol me chaquejan aba ta jtojole, me chavich'un ta muq'ue —

xut. 

8Itac'ov li Jesuse: —Jech ts'ibabil ta sc'op Dios: ‘Ja' no'ox xavich'ic ta muc' stuc li 

Cajvaltique, ja' li Dios avu'une, ja' no'ox xaquejan aba ta stojol’, xi ts'ibabil —xut. 

9Li banquilal pucuje laj yic' batel ta Jerusalén noxtoc li Jesuse. Te c'ot sva'an ta mero 

jol ch'ulna, jech laj yalbe: —Me ta melel vo'ot xnich'onot Diose, jipo aba yalel li'i. 

10Yu'un jech ts'ibabil ta sc'op Dios: ‘Li Diose ta stacbot yalel tal yaj'almantaltac ja' ta 

xchabiot. 

11Ja' chastsacot batel ta sc'obic, jech mu xabosi avacan ta ton’, xi ts'ibabil —x'utat li 

Jesuse. 

12Itac'ov li Jesuse: —Jech ts'ibabil noxtoc: ‘Mu me xaq'uelbe yo'nton li Cajvaltique, 

ja' li Dios avu'une’, xi ts'ibabil —xi li Jesuse. 

13C'alal laj yo'nton ta sq'uelbel yo'nton Jesús li pucuje, ibat. La smala c'usi ora xu' ta 

sq'uelbe yo'nton yan velta. 

La sliques yabtel ta Galilea li Jesuse 
(Mt 4.12-17; Mr 1.14-15) 

14Li Jesuse isut batel ta Galilea banamil; yich'oj xa svu'el ta sventa li Ch'ul Espiritue. 

Ipuc sc'oplal ta scotol Galilea banamil. 

15Te ichanubtasvan ta nail tsobobbailetic yu'unic. Toj lec sc'oplal yu'un scotol li 

cristianoetique. 

Muc x'ich'at ta muc' te ta Nazaret li Jesuse 
(Mt 13.53-58; Mr 6.1-6) 

16Li Jesuse ibat ta Nazaret ti bu ich'ie. C'alal ja'o sc'ac'alil chcux yo'ntonique, te i'och 

ta nail tsobobbail, yu'un jech ono'ox stalel o. Te iva'i, yu'un ta xapta sc'op Dios. 

17Te i'ac'bat li balbil vun ti ts'ibabil comel yu'un j'alc'op Isaiase. C'alal la sjam li balbil 

vune, ja' te la sta ti bu jech ts'ibabile: 

18“Li Espíritu yu'un Diose li' oy ta jtojol. Ja' yu'un la st'ujun, jech voc'bil licom ta 

sventa yabtel. Jech tal calbe ya'yic Lequil A'yej li boch'otic abul sbaique. Tacbilun tal 

ta yalel ti xu' chcolic li boch'otic ochemic ta chuquele, xchi'uc tal jambe satic li 

ma'satetique, xchi'uc tal jcolta li boch'otic uts'intabilique. 

19Tal calbe ya'yic ti ja' xa sjabilal li c'uxubinel yu'un Diose”, xi ta xal ti bu laj yapta li 

Jesuse. 

20Li Jesuse la sbal li vune; laj yac'be li boch'o yich'oj yabtel ta xchabie, jech ichoti. 

Scotol li boch'otic te oyic ta nail tsobobbaile te batem satic ta stojol li Jesuse. 

21Li Jesuse jech lic yalbe scotolic: —Li' ta orae ic'ot xa ta pasel li c'usi ts'ibabil li' laj 

ava'yique —xut. 

22Jech scotolic lec laj yalbeic sc'oplal li Jesuse. Ich'ay yo'ntonic ta sventa ti toj lec 

c'usi laj yale, jech lic yalbe sbaic: —¿Me mu ja'uc xnich'on li Josee? —xut sbaic. 

23Li Jesuse jech laj yal: —Ta jna' ti jech chavalbicun ec jech chac c'u cha'al oy jech 

chalique: ‘Jpoxtavanej, poxtao quic aba atuc’, xachiic. Jech chavalbicun noxtoc: ‘Paso 

li' ta jlumaltic li c'usi laj apas ta lum Capernaume’, xachiic —xi li Jesuse. 

24Jech laj yal noxtoc: —Melel li c'usi chacalboxuque, me junuc yaj'alc'op Dios 

mu'yuc ono'ox ich'bil ta muc' ta slumal stuquic. 

25Melel chacalboxuc, c'alal cuxul to'ox li j'alc'op Eliase, oy ep me'on antsetic li' ta 

Israel ti c'alal muc xac' vo' o'lol xchanibal jabil li' ta cosilaltique, jech itsacatic ta vi'nal 

li cristianoetique. 

26Pero li Eliase mu ja'uc te itacat batel ta stojol li me'on antsetic li' ta Israele. Ja' te 

itacat batel ta stojol li yanlum me'on ants ta lum Sarepta ta nopol lum Sidone. 

27Jech noxtoc c'alal cuxul to'ox li j'alc'op Eliseoe, oy ep jchi'iltactic tsacbilic ta c'a'el 

chamel li' ta Israel, pero me junuc muc xcoltaatic. Ja' no'ox icoltaat li Naamán liquem 

ta Siria banamile —xi li Jesuse. 

28C'alal laj ya'yic c'usi laj yal li Jesuse, i'ilin scotol li boch'otic te oyic ta nail 

tsobobbaile. 

29Iliquic scotolic, la snet'ic loq'uel ta ti'lum li Jesuse. Yu'un li lume pasbil ta jol 

ch'entic. Te laj yiq'uic batel li Jesuse, yu'un tsc'an ox te tsjipic yalel. 

30Pero li Jesuse ijelov ta o'lol cristianoetic, jech ibat o. 

Iloq'uesbat pucuj ta yo'nton jun vinic 
(Mt 1.21-28) 

31Li Jesuse ibat ta lum Capernaum te ta Galilea banamil; te lic chanubtasvanuc ta 

sc'ac'alil cuxub o'ntonal. 

32Li cristianoetique toj ch'ayel ic'ot yo'ntonic ta sventa ti c'u x'elan ichanubtasvane, 

yu'un ta sc'op ivinaj ti oy svu'ele. 

33Te ta nail tsobobbail oy jun vinic ochem pucuj ta yo'nton. Tsots lic avanuc li 

vinique. 

34Jech laj yal: —Mu xtal avuts'intauncutic, Jesús ta Nazaret. ¿C'usi tal apas li' ta 

jtojolcutic? ¿Me yu'un tal avulesuncutic? Xacotquinot boch'oot. Vo'ot Xch'ul 

Nich'onot li Diose —xut. 

35Li Jesuse la spajes li pucuje, jech laj yalbe: —Ch'anchan, loc'an batel ta yo'nton li 

vinique —xut. Li pucuje la sjip ta lum li vinique, jech iloc' batel. Me jutuc mu'yuc 

c'usi ipasbat li vinique. 

36Li cristianoetique ich'ay yo'nton scotolic. Jech lic yalbe sbaic: —¿C'u to x'elan 

stsatsal li sc'ope? yu'un ta stsatsal sc'op no'ox xu' yu'un ta stac loq'uel li pucujetique, 

pero ch'unbil smantal —xiic. 

37Jech ipuc batel sc'oplal li Jesús ta scotol lumetic te nopolique. 

La scoltabe smeni' Pedro li Jesuse 
(Mt 8.14-15; Mr 1.29-31) 

38C'alal iloc' ta nail tsobobbail li Jesuse, te ibat ta sna li Simone. Li smeni' Simone 

tsots ip cha'ay c'ac'ubel, jech la sc'anbeic vocol Jesús ti ac'o scoltae. 

39Li Jesuse la snijan sba yo' bu mochol li antse; la spajesbe li sc'ac'ubele. Jech ta ora 

ich'abi li sc'ac'ubele. Ta ora ilic li antse, lic mac'linvanuc. 

La scolta ep ta chop jchameletic li Jesuse 
(Mt 8.16-17; Mr 1.32-34) 

40C'alal ta xch'ay xa'ox c'ac'ale, laj yiq'uic tal ta stojol Jesús scotol li boch'otic ip 

cha'yique, c'usiuc no'ox chamelal ip cha'yic. Li Jesuse laj yac' sc'ob ta sba li 

jchameletique, jech icol scotolic. 

41Oy ep boch'otic iloc' pucuj ta yo'ntonic noxtoc. Li pucujetique tsots i'avanic ti c'alal 

iloq'uique, jech laj yalic: —Vo'ot Xnich'onot Dios —xiic. Pero li Jesuse la spajes li 

pucujetique; muc xac' c'opojicuc, yu'un sna'ic ti ja' li Cristoe. 

La xchol sc'op Dios ta nail tsobobbailetic li Jesuse 
(Mr 1.35-39) 

42C'alal isacub ta yoc'omale, iloc' batel li Jesuse; ibat ti bu mu'yuc cristianoetique. 

Pero li cristianoetique la st'unic batel bu oy li Jesuse. C'alal ic'otique, la spajesic ti mu 

me xloc' batele. 

43Li Jesuse jech laj yal: —Ta persa chibat ta yantic lumetic, yu'un chbat jcholbe ya'yic 

li Lequil A'yej ta sventa ventainel yu'un Diose. Yu'un ja' ta sventa ti tacbilun tale —xi. 

44Li Jesuse ibat xchol li Lequil A'yej ta nail tsobobbailetic te ta Judea banamile. 

Lucas 5 

Ta svu'el Jesús la stsaquic epal choy li yajchanc'optaque 
(Mt 4.18-22; Mc 1.16-20) 

1C'alal te oy ta ti'nab Genesaret li Jesuse, la stsin sbaic batel cristianoetic ta stojol, 

yu'un tsc'an cha'yic sc'op Dios. 

2Li Jesuse laj yil chib canova ta nopol ti'nab. Li yajvaltaque ja' jtsacchoyetic, 

loq'uemic batel ta xchuq'uel snuti'ic. 

3Li Jesuse i'och ta jun canova; ja' scanova li Simone. Laj yalbe ti ac'o xlechu jutuc 

ochel ta nab li scanovae. Li Jesuse ichoti ta yut canova; te lic xchanubtas li epal 

cristianoetique. 

4C'alal laj yo'nton ta chanubtasvaneje, li Jesuse jech laj yalbe li Simone: —Lechuo 

batel yo' bu natil nab li acanovae. Ja' te xatiq'uic ochel li anuti'ique, yu'un ja' te chataic 

ep choy —xut. 

5Itac'ov li Simone: —Jchanubtasvanej, sbejel ac'ubal laj cac'cutic persa sa'el li choye, 

pero mu'yuc la jtacutic. Ta sventa ti vo'ot chaval mantale, jech ta jtic'cutic ochel yan 

velta li jnuti'cutique —xut. 

6C'alal la stic' ochel snuti'ique, bats'i ep la staic li choye; lic tuch'anuc li snuti'ique. 

7La svelc'obtaic tal li xchi'ilic te oyic ta yan canovae, yu'un ac'o tal coltaaticuc. Jech 

italic. Inoj ta choy xchibal li scanovaique, c'an xa mucuc yalel ta yut nab. 

8C'alal jech laj yil li Simone, la squejan sba ta stojol li Jesuse, jech laj yalbe: —Cajval, 

mu xachi'inun, yu'un li vu'une jpasmulilun —xut. 

9Yu'un toj ep ixi'ic xchi'uc xchi'iltac ta sventa ti toj ep la staic li choye. 

10Jech ixi'ic ec li Santiago xchi'uc Juane, ja' li xnich'nab Zebedeoe; ja' li xchi'iltac ta 

abtel Simone. Li Jesuse jech laj yalbe li Simone: —Mu me xaxi'. Li' ta orae ta jelbot 

avabtel; cristiano xa chbat asa'bun tal —xut. 

11C'alal la sloq'uesic ta ti'nab li scanovaique, te la scomtsanic scotol; ja' bat xchi'inic li 

Jesuse. 

La scolta jun jc'a'el chamel li Jesuse 
(Mt 8.1-4; Mr 1.40-45) 

12Ta yan c'ac'al, c'alal ja'o te oy ta jun lum li Jesuse, te ital ta stojol jun vinic tsacbil ta 

c'a'el chamel. C'alal laj yil li Jesuse, la squejan spatan sba ta stojol, jech laj yalbe: —

Cajval, me chac'an chacoltaune, xu' avu'un chalecubtasun —xut. 

13Li Jesuse laj yac' sc'ob ta sbec'tal li jchamele, jech laj yalbe: —Ta jc'an ta jcoltaot. 

Colan cha'e —xut. Jech ta ora icol. 

14Li Jesuse jech laj yalbe batel mantal: —Mu me boch'o xavalbe ya'ay. Ja' no'ox bat 

ac'o aba ta ilel ta stojol pale. Ac'bo smoton Dios sventa chavac' aba ta lecubtasel jech 

c'u cha'al yaloj mantal li Moisese, jech chilic o ti colemot xae —xut. 

15Pero yo'to ech'em ipuc sc'oplal li Jesuse. Bats'i ep cristianoetic italic ta stojol, yu'un 

tsc'an cha'ibeic sc'op, xchi'uc tsc'an ac'o colicuc ta xchamelic. 

16Pero li Jesuse la svoc' sba batel ta xocol banamil; te ibat sc'opan Dios. 

Icol jun vinic aluben yacan 
(Mt 9.1-8; Mr 2.1-12) 

17Ta yan c'ac'al c'alal ja'o ta xchanubtasvan li Jesuse, te chotajtic jayibuc fariseoetic 

xchi'uc boch'o lec xchanojic smantal Dios. Te liquemic tal ta jujun lum ta Galilea 

banamil, ta Judea banamil, xchi'uc ta lum Jerusalén. Li Jesuse yich'ojbe svu'el li 

Diose, jech ivu' yu'un la scolta li jchameletique. 

18Te italic ta stojol Jesús jayibuc viniquetic xq'uechubte'ojic tal xchi'uc svayab jun 

vinic, yu'un aluben yacan. Tsc'an chiq'uic ochel ta yut na, yu'un chbat yac'beic ta 

stojol li Jesuse. 

19Pero mu'yuc bu stac' x'ochic, yu'un toj tsinil li cristianoetique. Jech imuyic ta 

yamaq'uil jol na. La svomic li jol nae; ja' te la xchechic yalel xchi'uc svayab li 

jchamele. Te ic'ot yu'unic ta o'lol yo' bu oy li Jesuse. 

20C'alal laj yil Jesús ti oy xch'unojel yo'ntonique, jech laj yalbe li jchamele: —Tata, 

pasbilot xa perdón yu'un scotol amul —xut. 

21Li boch'otic lec xchanojic smantal Diose xchi'uc li fariseoetique jech la snop ta 

yo'ntonic: “¿Boch'o scuyoj sba li vinic li'i ti ta scuy sba ta Diose? Mu'yuc boch'o yan 

xu' chispasbutic perdón yu'un jmultic, ja' no'ox Dios”, xi ta yo'ntonic. 

22Li Jesuse la sna' li c'usi la snop ta yo'ntonique, jech laj yalbe: —¿C'u yu'un ti jech 

chanop ta avo'ntonique? 

23¿C'usi lec c'un ta alel? ¿Me ja' ti ‘Pasbilot xa perdón yu'un amul’ xie, o me ja' ti 

‘Lican, xanovan’ xie? 

24Pero ta sventa ac'o ana'ic ti oy jvu'el li' ta banamil sventa ta jpas perdón yu'un mulil, 

vu'un ti Xnich'on cristiano lic'ote, jech chcalbe li jchamele: —Vu'un chacalbot, lican, 

ich'o loq'uel avayab; batan ta ana —xut. 

25Ta ora iva'i ta sat scotolic. Laj yich' loq'uel li svayabe; ibat ta sna. Laj yal batel 

slequilal Dios. 

26Solel toj labal sba laj yil scotolic; laj yalbeic slequilal Dios. Ta xi'el jech laj yalbe 

sbaic: —Toj labal sba li c'usi laj quiltic li'i —xut sbaic. 

I'ic'at yu'un Jesús li Mateoe 
(Mt 9.9-13; Mr 2.13-17) 

27C'alal jech ic'ot ta pasele, iloc' batel li Jesuse. Te laj yil jun jtsobpatan, Leví sbi. Te 

chotol ta xchotleb yo' bu ta xac' spatan li cristianoetique. Li Jesuse jech laj yalbe: —

Ts'aclinun batel —xut. 

28Li Levie la scomtsan scotol; ja' la xchi'in batel li Jesuse. 

29Ts'acal to li Levie laj yac' lec ve'el ta sna sventa chich' ta muc' li Jesuse. Te ibatic ep 

yan jtsobpatanetic xchi'uc yantic cristianoetic. Te co'ol la xchi'inic ta chotlej ta ti'mexa 

li Jesuse. 

30Li fariseoetic xchi'uc li boch'otic lec xchanojic smantal Diose iliquic ta 

bic'talvulajetel ta stojol li yajchanc'optac Jesuse, jech laj yalbeic: —¿C'u yu'un 

chachi'inic ta ve'el, ta uch' vo' li jtsobpatanetic xchi'uc li jpasmuliletique? —xutic. 

31Itac'ov li Jesuse: —Li boch'otic tsotsique mu xtun yu'unic jpoxtavanej. Ja' no'ox li 

boch'otic ipique. 

32Li vu'une mu ja'uc tal quic' li boch'otic tuc' scuyoj sbaique. Ja' tal quic' li 

jpasmuliletique, yu'un jech ac'o sutes yo'ntonic ta stojol Dios —xi li Jesuse. 

La sjac'beic Jesús c'u yu'un mu xictaic ixim li yajchanc'optaque 
(Mt 9.14-17; Mr 2.18-22) 

33Jech laj yalbeic li Jesuse: —¿C'u yu'un ep ta xictaic ixim, ep ta sc'opanic Dios li 

yajchanc'optac Juane xchi'uc li yajchanc'optac fariseoetique, pero li avajchanc'optaque 

scotol c'ac'al chve'ic, chuch'ic vo'? —xutic. 

34Li Jesuse jech la stac'be: —¿Me smelol ta xictaic ixim li boch'otic te oyic ta yorail 

nupinel ti c'alal te to xchi'uquic li malalile? 

35Ta melel ta ono'ox sta sc'ac'alil ta xpojbatic batel li malalile. Le'e ja'to xu' ta xictaic 

ixim —xut. 

36Li Jesuse oy c'usi la sloc'tabe ta lo'il: —Mu'yuc boch'o chtuch' jlec'uc ach' poc' 

sventa ta spac'an o li poco' c'u'ile. Me oy boch'o jech ta spase, altic ta x'ech' li ach' 

poq'ue. Jech noxtoc mu snupuc chc'ot xchi'uc li poco'e. 

37Jech noxtoc, mu'yuc boch'o ta xch'ol ach' pasem ya'lel ts'usub ta poco' yavil pasbil ta 

nucul. Me oy boch'o jech ta spase, li ach' ya'lel ts'usube ta sjat li yavile. Altic chmal o 

scotol li pasem ya'lel ts'usube. Jech noxtoc li yavile altic ch-ech' o. 

38Li ach' ya'lel ts'usube tsc'an ch'olel ta ach' yavil. 

39Jech noxtoc li boch'o nopen xa'ay yuch'el poco' pasem ya'lel ts'usube, mu xa sc'an 

xuch' li ach'e. Jech chal: ‘Ja' toj lec ta uch'el li poco'e’, xi —xi li Jesuse. 

Lucas 6 

La sc'asic trigo xc'uxic yajchanc'optac Jesús ta sc'ac'alil chcux yo'ntonic 
(Mt 12.1-8; Mr 2.23-28) 

1C'alal ja'o sc'ac'alil ta xcux yo'ntonique, te ijelovic ta be ta trigoaltic xchi'uc 

yajchanc'optac li Jesuse. Li yajchanc'optaque la sc'asic jaylicuc trigo, la sju' xc'uxic. 

2Jech i'albatic yu'un jayibuc fariseoetic: —¿C'u yu'un chapasic c'usi mu stac' jpastic ta 

sc'ac'alil ta jcux co'ntontique? —x'utatic. 

3Itac'ov li Jesuse: —¿Me mu'yuc aq'uelojic ta sc'op Dios c'usi la spas li David c'alal 

ivi'najic xchi'uc xchi'iltac ta xanubale? 

4Te i'och ta xch'ulna li Diose; ja' la stam li pan te ta ba mexa ac'bil ta stojol Diose. 

Ac'o me ja' no'ox xu' tsve'ic li paleetique, pero la sve' li Davide, xchi'uc laj yac'be 

sve'ic ec li xchi'iltac ta xanubale —xut. 

5Jech laj yal noxtoc li Jesuse: —Vu'un ti Xnich'on cristiano lic'ote, vu'un Yajvalun li 

sc'ac'alil ta jcux co'ntontique —xi. 

Icol jun vinic xmoch'oj sba sbats'ic'ob 
(Mt 12.9-14; Mr 3.1-6) 

6Ta yan c'ac'al c'alal ja'o sc'ac'alil ta xcux yo'ntonique, i'och ta nail tsobobbail li 

Jesuse, te lic chanubtasvanuc. Te oy jun vinic xmoch'oj sba sbats'ic'ob. 

7Li boch'otic lec xchanojic smantal Diose xchi'uc li fariseoetique te tsq'uelilanic me 

chcoltavan Jesús ta sc'ac'alil ta xcux yo'ntonic, yu'un tsc'an ta sa'beic smul. 

8Li Jesuse la sna' li c'usi tsnop ta yo'ntonique, jech laj yalbe li vinic ti xmoch'oj sba 

sc'obe: —La' va'lan li' ta o'lole —xut. Li vinique bat va'luc ta o'lol. 

9Li Jesuse jech laj yalbe li fariseoetique xchi'uc li boch'otic lec xchanojic smantal 

Diose: —Oy c'usi chajac'boxuc. Ta sc'ac'alil ta jcux co'ntontique ¿c'usi tsc'an ta 

jpastic? ¿Me tsc'an ta jpastic c'usi lec, o me ja' lec ta jpastic c'usi chopol? ¿Me xu' 

chijcoltavan, o me ja' lec chijmilvan? —xut. 

10Li Jesuse la sq'uel lec ta jujujot li boch'otic te setelique, jech laj yalbe li vinic ti 

xmoch'oj sba sc'obe: —Xach'o li ac'obe —xut. La xach' li sc'obe, jech ta ora ilecub. 

11Li boch'otic lec xchanojic smantal Diose, xchi'uc li fariseoetique ilic sc'ac'al 

yo'ntonic. Lic snopic c'usi ta spasbeic li Jesuse. 

La st'uj lajchab yajchanc'op li Jesuse 
(Mt 10.1-4; Mr 3.13-19) 

12C'alal jech ic'ot ta pasele, ja'o yorail bat sc'opan Dios ta vits li Jesuse. Sbejel ac'ubal 

te la sc'opan Dios. 

13C'alal isacub osile, laj yic' scotol li boch'otic te xchi'uque. Te lic st'uj lajchab 

viniquetic; ja' yajtacbolaltac Jesús ic'otic. 

14Ja' la st'uj Simón, Pedro laj yac'be xchibal sbi; xchi'uc Andrés, ja' li yits'in Pedroe; 

xchi'uc Santiago, xchi'uc Juan, xchi'uc Felipe, xchi'uc Bartolomé; 

15xchi'uc Mateo, xchi'uc Tomás, xchi'uc yan Santiago, ja' li xnich'on Alfeoe; xchi'uc 

yan Simón, ja' ti xchi'inoj to'ox zeloteetique; 

16xchi'uc Judas, xnich'on Santiago; xchi'uc Judas Iscariote, ja' ti tsacal to lic yac' ta 

c'abal li Jesuse. 

Ep cristianoetic ta yantic lum tal sc'anic coltael yu'un Jesús 
(Mt 4.23-25) 

17C'alal iyalic tal ta vits xchi'uc yajchanc'optac li Jesuse, te ic'otic ta stenlejaltic yo' bu 

oyic li yan xchi'iltaquique xchi'uc yan epal cristianoetic liquemic tal ta Judea banamil, 

ta lum Jerusalén, ta lum Tiro, ta Sidón, xchi'uc ta nopol ti'nab, 

18yu'un tal ya'ibeic sc'op li Jesuse, xchi'uc tsc'anic ti ac'o coltaaticuc ta xchamelique. 

Li boch'otic uts'intabilic yu'un pucujetique icolic noxtoc. 

19Scotol cristianoetic tsc'an ta spiquic li Jesuse, yu'un chilic ti ta stsatsal no'ox icol 

yu'un scotol jchameletique. 

Sc'oplal boch'o tsta xcuxetel yo'ntonic 
(Mt 5.1-12) 

20Li Jesuse la sq'uel li yajchanc'optaque, jech laj yalbe: “Cuxetuc no'ox avo'ntonic 

vo'oxuc ti mu'yuc c'usi oy avu'unique, yu'un ja' avu'unic li ventainel yu'un Diose. 

21“Cuxetuc no'ox avo'ntonic vo'oxuc ti chavi'najic li' ta orae, yu'un ta to sta yorail 

chnoj ach'utic. “Cuxetuc no'ox avo'ntonic vo'oxuc ti cha'oq'uic li' ta orae, yu'un ta to 

xatse'inic. 

22“Cuxetuc no'ox avo'ntonic me chasbajoxuc li cristianoetique, me chasnutsoxuc 

loq'uel, me chaxchopolc'optaoxuc, me chopol chayiloxuc ta jcoj vu'un ti Xnich'on 

cristiano lic'ote. 

23Cuxetuc no'ox avo'ntonic ti c'alal jech ta xc'ot ta pasele, yu'un chavich'ic ep 

amotonic te ta vinajel. Yu'un jech ono'ox la spasic ec li smoltotaquic ta vo'onee; ep laj 

yuts'intaic li j'alc'opetique. 

24“Yan li vo'oxuque jc'ulejetic, toj abul abaic, yu'un ataoj xa li xcuxetel avo'ntonique. 

25“Vo'oxuc ti noj ach'utic li' ta orae toj abul abaic, yu'un ta to xavi'najic. “Vo'oxuc ti 

xatse'inic no'ox li' ta orae toj abul abaic, yu'un ta to xa'oc' xa'avanic yu'un li vocole. 

26“Toj abul abaic vo'oxuc ti lec chayiloxuc scotol cristianoetique, yu'un li 

smoltotaquic ta vo'one li cristianoetic ti lec chayiloxuque ja' jech lec laj yilic ec li 

jlo'lavanej j'alc'opetique”, xi li Jesuse. 

Tsc'an ta jc'uxubintic cajcontratic 
(Mt 5.38-48; 7.12) 

27“Vo'oxuc ti li' chava'ibicun jc'ope, jech chacalboxuc: C'anic me li avajcontraique. 

Pasbeic c'usi lec li boch'o chayilintaoxuque. 

28C'anbeic slequilal li boch'o ta xchopolc'optaoxuque. C'opanbeic Dios ta stojol li 

boch'o chopol c'usi chaspasboxuque. 

29Me chasmajboxuc jot xocon asatique, ac'o smaj noxtoc li yan jote. Me ta spojboxuc 

alapbolal xaquitaique, ac'o yich'. Ac'o yich' batel ac'u'ic noxtoc. 

30Me oy c'usi chasc'anboxuque, ac'beic. Me ta spojboxuc c'usitic oy avu'unique, mu 

me xbat ac'anbeic sutel tal. 

31Ti c'u x'elan chac'an chaspasboxuc li cristianoetique, ja' tsc'an jech chapasbeic ec. 

32“Yu'un me ja' no'ox chac'uxubinic li boch'o chaxc'uxubinoxuque, ¿c'usi lec 

chavaq'uic ta ilel li vo'oxuque? yu'un ja' jech tspasic ec li jpasmuliletique. 

33Me ja' no'ox lec c'usi chapasbeic li boch'o lec c'usi chaspasboxuque, ¿c'usi lec 

chavaq'uic ta ilel li vo'oxuque? yu'un ja' jech tspasic ec li jpasmuliletique. 

34Me ja' no'ox oy c'usi chavac'beic xq'uex li boch'o oy c'usi chaq'ue, ¿c'usi lec 

chavaq'uic ta ilel li vo'oxuque? Yu'un li jpasmuliletique chac'beic xq'uex ec li yan 

jpasmuliletique, yu'un sna'ic ti oy c'usi ch-ac'batique. 

35Li vo'oxuque tsc'an chac'anic li avajcontraique. Pasic c'usi lec. Ac'o ta q'uexel c'usi 

oy avu'unic, ac'o me mu'yuc c'usi chataic, jech cha'ac'bat ep amotonic ta vinajel. Jech 

chvinaj ti vo'oxuc xnich'naboxuc Diose. Yu'un li Diose ja' jech slequil yo'nton ta 

stojol li boch'otic mu sna' stojic ta vocole, ti chopol yo'ntonique. 

36Ja' lec c'uxubinvananic jech chac c'u cha'al chc'uxubinvan li Atotic te oy ta 

vinajele”, xi li Jesuse. 

Tsc'an mu jsa'be jba jmultic 
(Mt 7.1-5) 

37“Mu me xatic'be smul achi'ilic, yu'un jech mu xatic'bat amulic ec. Mu me xac'an 

ac'o stoj smul achi'ilic, yu'un jech mu xa'ac'bat atoj amulic ec. Pasbo perdón achi'ilic, 

jech chapasbatic perdón ec. 

38Ac'beic smoton achi'ilic, jech cha'ac'bat amotonic ec. Lec staoj sbisol, lec tsinil, lec 

nojem, ta xa xtanij loq'uel ta sti' cha'ac'batic. Yu'un ti c'u x'elan sbisol chavaq'uique, 

ja' jech sbisol chavich'ic ec”, xi li Jesuse. 

39Li Jesuse oy c'usi la sloc'ta ta lo'il, jech laj yal: “Li ma'sate ¿me xu' ta xac'be yil be 

ec li yan ma'sate? ¿Me mu co'oluc ta xbalch'ujic ochel ta vomlum xchibalic? 

40Li jchanvune mu ja'uc muc' c'otem ta stojol li jchanubtasvanej yu'une. Pero me la 

xchan lec scotole, co'ol xa ta xc'ot xchi'uc li jchanubtasvanej yu'une. 

41“¿C'u yu'un ti chaq'uelbe li juteb sc'a'epal sat achi'il ti ja' mu xaq'uel li jtel ta ts'amte' 

te xtelet ta asat atuque? 



1758 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

42¿C'u x'elan xu' avu'un jech chavalbe li achi'ile: ‘La' jloq'uestic li sc'a'epal asate’, 

xavut? ¿Me mu xavil ti vo'ot jtel ta ts'amte' te oy ta asate? Jlo'lavanejot. Loq'ueso 

ba'yuc li jtel ta ts'amte' te xtelet ta asate, jech xu' chavil lec ta loq'uesbel ec li juteb 

sc'a'epal sat achi'ile. 

Ta yabtel chcotquintic c'u x'elan li cristianoe 
(Mt 7.17-20; 12.33-35) 

43“Yu'un me jpetsuc lequil te', mu xu' chopol sat chac'. Jech noxtoc, me jpetsuc 

chopol te', mu xu' lec sat chac'. 

44Li jujupets te'e ta sat ta xcotquintic. Jech noxtoc mu jtatic sat higo ta ch'ix; xchi'uc 

mu jtatic sat ts'usub ta ch'ixte'. 

45Li lequil cristianoe lec c'usi chloc' ta ye, yu'un ja' jech oy ta yo'nton. Yan li chopol 

cristianoe chopol c'usi chloc' ta ye, yu'un ja' jech oy ta yo'nton. Yu'un li c'usi oy ta 

yo'ntone ja' jech chloc' ta ye. 

Na pasbil ta ba ton 
(Mt 7.24-27) 

46“¿C'u yu'un ‘Cajval, Cajval’ xavuticun, me mu xac'an xapasic c'usi chacalboxuque? 

47Scotol li boch'o chtal ta jtojole, me cha'ibun li jc'ope xchi'uc me ta spase, 

chacalboxuc ava'yic c'u x'elan: 

48Ja' co'ol jech chac c'u cha'al jun vinic la spas sna ta ba ton. Nat la sjem yalel li 

banamile; ja' to te la sliquesbe tal snacleb ti bu la sta tone. C'alal ital tsots vo'e, inoj ta 

jyalel li uc'ume; tsots ic'ot smaj sba ta sna li vinique. Pero mu'yuc xlom li snae, yu'un 

ta ba ton liquem tal snacleb. 

49Yan li boch'o ja' no'ox cha'ay c'usi chcal ti mu spase, ja' co'ol jech chac c'u cha'al jun 

vinic la spas sna ta bats'i banamil. Mu'yuc laj yac'be snacleb. C'alal ic'ot smaj sba ta 

sna li yip nojelal uc'ume, toj lomel no'ox ic'ot”, xi li Jesuse. 

Lucas 7 

Li Jesuse la scoltabe smozo jun banquilal soldado 
(Mt 8.5-13) 

1C'alal ilaj yo'nton ta sc'opanel cristianoetic li Jesuse, ibat ta lum Capernaum. 

2Te nacal ta Capernaum jun banquilal soldado, ip cha'ay smozo. Li smozoe toj lec 

sc'anoj, pero ta xa xcham. 

3C'alal laj ya'ibe sc'oplal Jesús li banquilal soldadoe, la stac batel jayibuc banquilaletic 

yu'un israeletic, yu'un bat sjac'beic Jesús me ch-abulaj chbat coltabatuc li smozoe. 

4C'alal ic'otic ta stojol li Jesuse, c'ot sc'anbeic vocol, jech laj yalbeic: —Li banquilal 

soldadoe tsc'an la chbat acolta. 

5Yu'un toj lec sc'anoj li jlumaltique, xchi'uc ja' la spas li nail tsobobbail cu'untic li' ta 

lume —xutic li Jesuse. 



1759 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

6Li Jesuse la xchi'in batel li viniquetique. C'alal jutuc xa sc'an xc'otic ta nae, li 

banquilal soldadoe la stac tal ta ora jayibuc li boch'otic lec sc'opan sba xchi'uque. Jech 

laj yalbeic li Jesuse: —Jech laj yal tal li banquilal soldadoe: ‘Cajval, mu xtal avac' 

avocol; mu snupin ti vo'ot chach'unbun jmantal chatal ta jnae. 

7Mu snupin laj ca'ay noxtoc ti chbat quic'ot tale. Ja' no'ox alo batel amantal ti ac'o 

coluc li jmozoe. 

8Yu'un li vu'une pasbilun no'ox ta mantal ec. Ja' no'ox jech ec quich'oj cabtel ta jpas ta 

mantal ec li soldadoetique. Batan, me xcut li june, ta xbat cu'un. La', me xcut li yane, 

ta xtal cu'un. Paso jech, me xcut li jmozoe, ta spas cu'un’, xiyutuncutic tal —xutic 

c'otel li Jesuse. 

9C'alal laj ya'ay li Jesuse, toj labal laj ya'ay. Ijoyij, jech lic yalbe li cristianoetic te 

xchi'inoje: —Chacalboxuc ava'yic, mu'yuc to bu jtaoj jech junuc jchi'iltic li' ta Israel ti 

oy lec xch'unojel yo'ntone —xut. 

10C'alal isutic batel li boch'otic itacatic tal yu'un banquilal soldadoe, colem xa c'ot 

staic li mozoe. 

La xcha'cuxesbe yol jun me'on ants ta lum Naín li Jesuse 

11Ts'acal to ibat ta lum Naín li Jesuse. Te xchi'inoj batel li yajchanc'optaque xchi'uc li 

epal cristianoetique. 

12C'alal nopol xa'ox x'ech'ic batel ta ti'coralton yu'un lume, laj yil te xq'uechojic 

loq'uel tal jun anima, yu'un chbat smuquic. Ja' squerem jun me'on ants, c'ajumal jun li 

yole. Ep cristianoetic te ta lum xchi'inojic batel. 

13C'alal laj yil li Cajvaltique, toj abul sba laj yil li antse. Jech laj yalbe: —Mu xa'oc' 

—xut. 

14Inoch'aj batel li Jesuse; la spicbe li svayabe. Li boch'otic xq'uechojic tale iva'iic. Li 

Jesuse jech laj yalbe li animae: —Querem, vu'un chacalbot lican —xut. 

15Jech ta ora ichoti li quereme; lic lo'ilajuc. Li Jesuse laj yac'be comel ta sc'ob yol li 

antse. 

16Scotol li boch'otic te oyique ixi'ic; laj yalbeic slequilal Dios: —Ja' banquilal 

yaj'alc'op Dios ti li' oy ta jtojoltique. Ja' tal scolta steclumal li Diose —xiic. 

17Li c'usi la spas Jesuse ipuc batel ta scotol yosilal Judea banamil xchi'uc ta yantic 

lum ti te nopolique. 

Bat sc'opanic Jesús li yajchanc'optac Juan j'ac'vanej ta vo'e 
(Mt 11. 2-19) 

18Li Juan j'ac'vanej ta vo'e i'albat yu'un yajchanc'optac scotol c'usitic ta spas li Jesuse. 

C'alal laj ya'ay li Juane, laj yic' chib yajchanc'op; 

19la stac batel yo' bu oy li Jesuse. Jech laj yalbe: —Bat jac'beic Jesús me ja' li boch'o 

sc'oplal ono'ox chtale, o me ta to jmalatic yan —xut batel. 

20C'alal ic'otic ta stojol li Jesuse, jech laj yalbeic: —Li Juan j'ac'vanej ta vo'e la 

stacuncutic tal, yu'un tal jac'botcutic me vo'ot ti sc'oplal ono'ox chatale, o me ta to 

jmalacutic yan —xutic c'otel. 

21C'alal ic'otique, ja'o la scolta ep jchameletic xchi'uc boch'otic ep svocolic xchi'uc 

boch'o ochem pucuj ta yo'ntonic, xchi'uc la sjambe sat ep ma'satetic. 

22Itac'ov li Jesuse: —Sutanic batel, bat albeic Juan li c'usitic laj avilique xchi'uc li 

c'usitic laj ava'yique: Li ma'satetique ijam xa satic; li coxoetique ta xanovic xa; li 

jc'a'el chameletique icolic xa; li boch'otic macal to'ox xchiquinique ijam xa 

xchiquinic; li animaetique icha'cuxiic xa; li me'onetique icholbat xa ya'yic li Lequil 

A'yeje. 

23¡Toj xcuxet no'ox yo'nton li boch'o mu xchibaj yo'nton ta jtojole!, xiyutuncutic tal li 

Jesuse, utic c'otel li Juane —x'utatic. 

24C'alal isutic batel li yajchanc'optac Juane, li Jesuse lic yalbe ya'ay epal cristianoetic 

sc'oplal li Juane, jech laj yal: “C'alal la'ayic ta xocol banamile, ¿boch'o ay aq'uelic? 

¿Me ja' ay aq'uelic li boch'o ja' jech chac c'u cha'al jtec' aj ti xne'et no'ox ta jujujot 

yu'un iq'ue? 

25¿Boch'o ay aq'uelic cha'e? ¿Me ja' ay aq'uelic li boch'o toj lequic sc'u' spoc' slapoje? 

A'yo ava'yic, li boch'o toj lequic sc'u' spoc' tslapique ja' li boch'o te oyic ta 

spasubmantal ajvaliletique. 

26¿Boch'o ti ay aq'uelique? ¿Me mu ja'uc jun yaj'alc'op Dios? Ta melel ja' jun j'alc'op. 

Chacalboxuc ava'yic, ja' xjelov yabtel jech chac c'u cha'al li yantic j'alc'opetique. 

27Ja' Juan ti jech ono'ox ts'ibabil sc'oplale: ‘A'yo ava'ay, ba'yuc ta xjelov batel avu'un 

li j'almantal ta jtac batele, ja' ta sjambot abe’, xi ono'ox ts'ibabil sc'oplal. 

28Chacalboxuc ava'yic, ta scotol li cristianoetic voq'uemique mu'yuc boch'o jech tsots 

yabtel yich'oj jech chac c'u cha'al li Juane. Pero li boch'o chac' sba ta ventainel yu'un 

Diose, ac'o me biq'uit ch-ilat, ja' banquilal chc'ot yu'un li Juane”, xi li Jesuse. 

29C'alal laj ya'yic c'usi laj yal Jesús li cristianoetique xchi'uc li jtsobpatanetic ti 

yich'ojic xa vo' yu'un Juane, jech laj yalic: “Ta melel toj tuc' c'usi chal xchi'uc c'usi 

tspas li Diose’, xiic. 

30Yan li fariseoetic xchi'uc li boch'otic lec xchanojic smantal Dios ti muc sc'anic 

ich'vo' yu'un li Juane, muc sc'anic noxtoc li coltael yu'un Dios vulem ta stojolique. 

31Jech laj yal noxtoc li Jesuse: “¿C'u x'elan xu' ta jco'oltsanic li cristianoetic li' oyic ta 

orae? ¿Boch'o xco'lajic xchi'uc? 

32Ja' co'ol xchi'uc ololetic te chotajtic chtajinic ta ch'ivit, ti jech chalbeic li xchi'ilique: 

‘La jupancutic ama; muc xa'ac'otajic. C'alal li'oc'cutique, muc xa'oq'uic ec’, xut sbaic. 

33Yu'un c'alal ital li Juan j'ac'vanej ta vo'e, muc xve', muc xuch' ya'lel ts'usub. Li 

vo'oxuque jech laj avalic: ‘Ochem pucuj ta yo'nton’, xachiic. 

34C'alal lital vu'un ti Xnich'on cristiano lic'ote, live', laj cuch' ya'lel ts'usub; pero jech 

laj avalic noxtoc: ‘Toj ech'em xve', toj ech'em xuch' ya'lel ts'usub. Lec chil sbaic 

xchi'uc jtsobpatanetic xchi'uc yan jpasmuliletic’, xachiic. 

35Li boch'o bijic ta melele chvinaj ta sventa yabtelic”, xi li Jesuse. 

Li Jesuse ibat ve'uc ta sna jun fariseo Simón sbi 

36Oy jun fariseo la sc'anbe vocol Jesús ti ac'o bat ve'uc ta snae. C'alal i'och ta sna 

fariseo li Jesuse, te ichoti ta ti'mexa. 

37Oy jun jmulavil ants te ta lum, laj ya'ay ti te chve' ta sna fariseo li Jesuse, jech te 

ibat. Laj yich' batel jun limita muil poxil. Li slimitaile pasbil ta alabastro ton. 

38Li antse te ic'ot ta sts'el yacan li Jesuse, te lic oc'uc. Lic spocbe yacan ta ya'lel sat; la 

scus ta stsotsil sjol. Lic sts'uts'be li yacane; ts'acal lic xjax ta muil poxil. 

39C'alal laj yil li fariseo ti yic'oj ta ve'el Jesuse, jech laj yal ta yo'nton: “Ti ja'uc 

yaj'alc'op Dios ta melel li vinic li'i, sna' c'usi yabtel, c'u x'elan stalel li antse, yu'un ja' 

jmulavil ants”, xi. 

40Li Jesuse jech lic yalbe: —Simón, oy c'usi ta jc'an chacalbot —xut. Itac'ov li 

Simone: —Lec oy, albun, Jchanubtasvanej —xi. 

41Li Jesuse jech lic yal: —Oy jun vinic q'uexbil staq'uin yu'un chib viniquetic. Li june 

vo'ob ciento (500) denario taq'uin xq'uexoj. Li yane lajuneb yoxvinic (50) no'ox 

xq'uexoj. 

42Pero li chib j'iluviletique mu sut yu'unic li yilique, jech te ich'aybatic o. Alo ca'tic 

boch'o junucal ep c'uxubinbil ic'ot —xut. 

43Itac'ov li Simone: —Ta jnop ti ja' li boch'o ep yil ich'aybate —xi. Jech i'albat yu'un 

li Jesuse: —Ja' melel li c'usi chavale —xut. 

44Ijoyij li Jesuse, la sq'uel li antse; jech laj yalbe li Simone: —¿Me chavil c'usi tspas li 

ants li'i? C'alal li'och tal ta anae, muc xavac'bun vo' sventa cacan. Yan li ants li'i, laj xa 

spocbun cacan ta ya'lel sat. La scusbun ta stsotsil sjol noxtoc. 

45Li vo'ote muc xats'uts'un. Yan li ants li'i yoquel to mu xlaj yo'nton o ta sts'uts'ilanel 

cacan ti c'u xa sjalil cochel tale. 

46Li vo'ote mu'yuc xajaxbun aceite ta jol. Yan li ants li'i laj xa xjaxbun muil poxil ta 

cacan. 

47Ja' yu'un chacalbot ava'ay, pasbil xa perdón scotol li yepal smul spasoje, yu'un lec 

sc'anojun. Li boch'o tsnop ti jutuc no'ox smul tspasbat perdone, jutuc no'ox chc'anvan 

noxtoc —xut. 

48Li Jesuse jech laj yalbe li antse: —Pasbilot xa perdón scotol li amule —xut. 

49Li boch'otic te oyic ta mexa xchi'uc li Jesuse, jech lic sjac'be sbaic: —¿C'usi xa 

svu'el li vinic li'i, ti c'alal ta smul cristianoetic xu' yu'un tspasbe perdone? —xut sbaic. 

50Li Jesuse jech lic yalbe noxtoc li antse: —Lacol xa ta sventa xch'unojel avo'nton; 

junuc avo'nton batan —xut. 

Lucas 8 

Sc'oplal antsetic ti la smac'linic Jesuse 

1Ts'acal to ibat ta yantic lum xchi'uc ta tsobtsobnaetic li Jesuse. La xchol batel li 

Lequil A'yej ta sventa ventainel yu'un Diose. Te xchi'inoj batel xlajchabal li 

yajchanc'optaque, 

2xchi'uc jayibuc antsetic ti iloq'uesbatic pucujetic ta yo'ntonique xchi'uc ti icoltaatic ta 

xchamelique. Ja' te oy li María liquem ta lum Magdalae, ja' ti iloq'uesbat vucub pucuj 

ta yo'nton yu'un li Jesuse. 

3Te oy ec li Juanae, ja' li yajnil Chuza ti chchabibe c'usitic oy yu'un li ajvalil 

Herodese. Te oy ec li Susanae, xchi'uc ep yantic antsetic. Ja' la smac'linic li Jesuse; 

stuc la sbainic scotol. 

Lo'il sventa jts'untrigo 
(Mt 13.1-9; Mr 4.1-9) 

4C'alal la stsob sbaic tal ta stojol Jesús epal cristianoetic ta jujun lume, lic yal jun lo'il 

li Jesuse, jech laj yal: 

5“Oy iloc' batel jts'untrigo. C'alal la svij li strigoe, oy jaybej ic'ot ta be, te ilaj ta 

pech'el ta teq'uel. Ital mutetic noxtoc; la sbiq'uic batel. 

6Oy jaybej ic'ot ta tontic. C'alal ijulij tale, ta ora itaquij, yu'un taquin sbanamilal. 

7Oy jaybej ic'ot ta ch'ixtic. Co'ol ich'i xchi'uc li ch'ixe, inet'at; jech te ic'oxib o. 

8Oy jaybej ic'ot ta lequil banamil. Lec ich'i, laj yac' lec sat. Laj yac' vo'vinic (100) ta 

bej li jujubej bec' trigoe”, xi li Jesuse. C'alal laj yal jech li Jesuse, tsots lic c'opojuc, 

jech laj yal: “Li boch'o oy xchiquine ac'o snopbe smelol”, xi. 

C'u yu'un ta puru lo'il c'op ic'opoj li Jesuse 
(Mt 13.10-17; Mr 4.10-12) 

9Li yajchanc'optac Jesuse jech la sjaq'uic: “¿C'usi smelol li lo'il laj avale?”, xutic. 

10Li Jesuse jech laj yal: “Li vo'oxuque ac'biloxuc xa ana'ic c'u x'elan chventainvan li 

Diose, ja' ti mu'yuc to'ox boch'o la sna'e. Pero li yantique ta lo'il c'op no'ox laj calbeic, 

yu'un altic chililanic, mu xc'ot ta yo'ntonic; altic cha'yilanic, mu xa'ibeic smelol. 

Li Jesuse laj yalbe smelol li lo'il sventa jts'untrigoe 
(Mt 13.18-23; Mr 4.13-20) 

11“Li smelol lo'il laj calboxuque ja' jech chac li'i: Li bec' trigoe ja' li sc'op Diose. 

12Li bec' trigo ic'ot ta bee, ja' li boch'otic ta xa'yic sc'op Diose. Pero ta ora ta xtal li 

pucuje, ta sloq'uesbe ta yo'ntonic li sc'op Dios laj ya'yique, yu'un jech mu xch'unic, 

jech mu xcolic. 



1763 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

13Li bec' trigo ic'ot ta tontique, ja' li boch'otic ja' to cha'yic sc'op Diose. Xcuxet no'ox 

yo'ntonic ta xch'unic. Pero mu xac' lec yisim ta yo'ntonic, jayibuc no'ox c'ac'al ta 

xch'unic. C'alal ta xtal vocol ta stojolique, toj chibajel chc'ot yo'ntonic. 

14Li bec' trigo ic'ot ta ch'ixtique, ja' li boch'otic laj xa ya'yic sc'op Diose, ti ja' batem ta 

yo'nton sc'ulejalique xchi'uc li c'usitic oy li' ta banamile xchi'uc ti c'usitic tsc'an 

yo'ntonique. Jech te net'bil chc'ot o li sc'op Dios ya'yojique. Jech mu xch'iaj, mu satin 

o. 

15Yan li bec' trigo ic'ot ta lequil banamile, ja' li boch'otic scotol yo'nton ta xch'unic 

sc'op Diose, ti chc'ot lec ta yo'ntonique, ti jun yo'nton chch'unic oe, jech lec ta satinic. 

Lo'il sventa candil 
(Mr 4.21-25) 

16“Mu'yuc boch'o ta stsan junuc candil ti tsnujmaqui ta moch, o me tsnac' ta yolon 

vaybale. Ja' ta xac' lec ta xvuchanubil, jech lec sac jaman chilic li boch'otic ta x'ochic 

ta yut nae. 

17Ja' jech mu'yuc c'usi nac'al chcom ti mu xich' vinajesele; mu'yuc c'usi mucul chcom 

ti mu'yuc boch'o tsna'e. 

18“Ja' yu'un a'yo lec ava'yic li c'usi chcale: Li boch'o oy xa c'usi staoje ta to x'ac'bat 

ep. Yan li boch'o mu'yuc c'usi staoje, ti c'u yepal tsnop tstae ta xpojbat sutel”, xi li 

Jesuse. 

Ital c'opanatuc yu'un sme' xchi'uc xchi'iltac li Jesuse 
(Mt 12.46-50; Mr 3.31-35) 

19Te ic'otic sme' xchi'uc xchi'iltac li Jesuse, pero muc x'ochic batel yo' bu oy li Jesuse, 

yu'un toj tsinil epal cristianoetic. 

20Oy boch'o jech laj yalbe li Jesuse: —Te oyic ta amac' ame' xchi'uc achi'iltac, yu'un 

tsc'an ta sq'uelicot —xut. 

21Itac'ov li Jesuse: —Ja' jme' xchi'uc ja' jchi'iltac ta voq'uel chca'ay li boch'otic ta 

xa'yic sc'op Diose, ti ta xch'unique —xi. 

La spajes ic' xchi'uc nab li Jesuse 
(Mt 8.23-27; Mr 4.35-41) 

22Ta yan c'ac'al i'och ta canova xchi'uc yajchanc'optac li Jesuse. Jech laj yalbe: —

Batic ta jot nab —xut. Jech ibatic. 

23C'alal ja'o chanov batel ta ba nab li canovae, ivay li Jesuse. Ja'o ital tsots muc'ta ic'. 

Bats'i tsots la syuq'uilan li nabe. I'och ep vo' ta yut li canovae, c'an xa ochuc yalel ta 

yut nab. 

24La stijic ta ora li Jesuse, jech laj yalbeic: —¡Jchanubtasvanej, Jchanubtasvanej, ta xa 

xijcham! —xutic. Ilic li Jesuse, la spajes li iq'ue xchi'uc li nabe; jech ich'abi, solel 

xch'ijan icom. 

25Li Jesuse jech laj yalbe li yajchanc'optaque: —¿Bu oy li xch'unojel avo'ntonique? —

xut. Toj ch'ayel ic'ot yo'ntonic, xchi'uc toj xi'el ic'otic. Jech laj yalbe sbaic: —¿Boch'o 

vinical li'i? Yu'un c'alal ta ic', c'alal ta nab tspas ta mantal, pero ch'unbil smantal —xut 

sbaic. 

Li Jesuse la sloq'uesbe pucuj ta yo'nton jun Gerasa vinic 
(Mt 8.28-34; Mr 5.1-20) 

26Te ic'otic ta jot nab ta yosilal gerasaetic ti sq'ueloj sbaic xchi'uc Galilea banamil ta 

jot nabe. 

27C'alal iyal ta canova li Jesuse, te ital taatuc yu'un jun vinic te ta lum ochem pucuj ta 

yo'nton. Ep xa c'ac'al mu'yuc slap sc'u', xchi'uc mu'yuc xa chnaqui ta na; ja' snainoj li 

muquinaltique. 

28C'alal laj yil Jesús li vinique, tal squejan sba ta stojol, tsots i'avan jech laj yal: —

¿C'usi tal apas li' ta jtojolcutic? Jesús Xnich'on Dios ta vinajel. Avocoluc mu me 

xavac'bun jvocol —xut. 

29Ti jech laj yal li pucujetique, yu'un albilic xa'ox yu'un Jesús ti ac'o loq'uicuc ta 

yo'nton li vinique, yu'un vo'one xa jech oy svocol yu'unic li vinique. Ac'o me la 

xchucbeic yoc sc'ob ta cadena, pero la xtuch'an li cadenae, xchi'uc ic'bil chbat ta xocol 

banamil yu'un li pucujetique. 

30Li Jesuse jech la sjac'be: —¿C'usi abi? —xut. Itac'ov: —Legionun —xi. Ti jech laj 

yale, yu'un toj ep li pucujetic te ochemique. 

31Li pucujetique la sc'anbeic Jesús ti mu me xtacatic batel ta xabe. 

32Oy ep chitometic te ta sa' sve'elic ta ch'ut vits. Li pucujetique la sc'anbeic Jesús ti te 

ac'o bat ochicuc ta yo'nton li chitometique. Li Jesuse laj yac' te baticuc. 

33Li pucujetique iloq'uic batel ta yo'nton li vinique, bat ochicuc ta yo'nton li 

chitometique. Li chitometique i'anilajic yalel ta yalubaltic; te ibalch'ujic yalel ta nab, 

te ijic'ovic o. 

34C'alal laj yilic c'usi ic'ot ta pasel li jchabichitometique, ijatovic batel ta anil. Bat 

yalic ta lum xchi'uc ta tsobtsobnaetic. 

35Li cristianoetique iloq'uic tal scotolic, tal sq'uelic li c'usi ic'ot ta pasele. C'alal ic'otic 

yo' bu oy li Jesuse, laj yilic te chotol ta sts'el yacan Jesús li vinic ti iloq'uesbat pucuj ta 

yo'ntone, slapoj xa lec sc'u', lecuben xa. Ep ixi'ic. 

36Li boch'otic laj yilic c'usi ic'ot ta pasele ja' xa laj yalbeic ec li boch'otic te ic'otique. 

La xcholic c'u x'elan icol li vinic ti ochem to'ox pucuj ta yo'ntone. 

37Scotol li gerasa cristianoetique laj yalbeic Jesús ti svocoluc ac'o loc'uc batel ta 

yosilalique, yu'un ep ixi'ic. Jech i'ochic ta canova li Jesuse; isutic batel ta jot nab. 

38Li vinic ti iloq'uesbat pucujetic ta yo'ntone, la svocolta li Jesuse, jech laj yalbe: —Ta 

jchi'inot batel —xut. Pero li Jesuse la stac batel ta sna. Jech laj yalbe: 

39—Batan ta ana, bat alo c'u x'elan li muc'ul coltael laj yac'bot Diose —xut. Jech ibat 

li vinique, bat yal ta slumal scotol ti c'u x'elan li muc'ul coltael i'ac'bat yu'un Jesuse. 

Icha'cuxi stseb Jairo, xchi'uc icol jun ants ti la spicbe sc'u' Jesuse 
(Mt 9.18-26; Mr 5.21-43) 

40C'alal isutic batel ta jot nab li Jesuse, xcuxet no'ox yo'nton laj yic' li epal 

cristianoetic te tsobol la stae, yu'un te ta xmalavanic. 

41Te ital jun vinic Jairo sbi; ja' banquilal te ta nail tsobobbail yu'unic. La spatan sba ta 

stojol li Jesuse; la sc'anbe vocol ti ac'o batuc ta snae, 

42yu'un ta xa xcham stseb. C'ajumal jun li stsebe, yich'oj lajchab jabil. C'alal ibat li 

Jesuse, bats'i net'el ibat ta epal cristianoetic. 

43Te xchi'uquic batel jun ants, xlajchabal xa jabil ip cha'ay tuch' patijel. Ilaj xa scotol 

c'usitic oy yu'un, yu'un ep la sa' jpoxtavanejetic, pero muc xcol o. 

44Inoch'aj batel ta spat li Jesuse; la spicbe stsitsumal snatil c'u'. Jech ta ora imac li 

xchamele. 

45Li Jesuse jech laj yal: —¿Boch'o la spicbun jc'u'? —xi. —Mu jna'cutic —xiic 

scotolic. Li Pedro xchi'uc li boch'otic te xchi'uque jech laj yalic: —Jchanubtasvanej, 

ja' chasnet'ilanicot ta jujujot li epal cristianoetique —xut. 

46Li Jesuse jech laj yal: —Pero oy boch'o la spicun, yu'un laj ca'ay ti i'abtej jtsatsale 

—xi. 

47Li antse laj yil ti mu xu' nac'al chcom li c'usi la spase, jech ital ta stojol li Jesuse; 

xt'elt'un xa ta xi'el tal squejan sba ta stojol. Jamal laj yalbe smelol ta stojol scotol 

cristianoetic c'u yu'un ti la spicbe sc'u'e, xchi'uc ti ta ora imac o li xchamele. 

48Li Jesuse jech laj yalbe: —Tseb, lacol xa ta sventa xch'unojel avo'nton. Junuc 

avo'nton batan —xut. 

49C'alal ja'o chlo'ilaj li Jesuse, te ivul j'almantal ta stojol li Jairoe, jech vul albatuc: —

Icham xa li atsebe. Mu xa xavac'be svocol li jchanubtasvaneje —x'utat. 

50C'alal laj ya'ay li Jesuse, jech laj yalbe li Jairoe: —Mu xavat avo'nton. Ja' no'ox 

tsc'an oy xch'unojel avo'nton, ta xcol li atsebe —xut. 

51C'alal ic'otic ta sna Jairo li Jesuse, muc sc'an ep boch'o ta xchi'in ochel. Ja' no'ox laj 

yic' ochel Pedro, Santiago, Juan, xchi'uc stot sme' li tsebe. 

52Scotol li boch'otic te oyique te ta xat yo'ntonic, te ta xoc'taic li tsebe. Li Jesuse jech 

laj yalbe: —Mu xa'oq'uic. Mu'yuc chamen li tsebe; ja' no'ox ta xvay —xut. 

53La slabanic li Jesuse, yu'un sna'ic ti chamen o li tsebe. 

54Pero li Jesuse la stsacbe sc'ob li tsebe, la sc'opan, jech laj yalbe: —Tseb, lican —

xut. 

55Jech isut tal xch'ulel li tsebe, ta ora ilic. Li Jesuse laj yal mantal ti ac'o yac'beic 

sve'ele. 

56Li stot sme' tsebe toj labal sba laj yilic. Pero li Jesuse laj yalbe mantal ti mu me 

boch'o xalbeic li c'usi ic'ot ta pasele. 

Lucas 9 

La stac batel ta xcholel sc'op Dios li lajchab yajtacbolal Jesuse 
(Mt 10.5-15; Mr 6.7-13) 

1Li Jesuse la stsob li lajchab yajtacbolaltaque. Laj yac'be yabtelic xchi'uc svu'elic, 

yu'un jech xu' yu'un ta sloq'uesic scotol jaychop pucujetic xchi'uc ta scoltaic 

jchameletic. 

2La stac batel ta xcholel li ventainel yu'un Diose xchi'uc ta scoltael jchameletic. 

3Jech laj yalbe: —Mu me c'usi xavich' batel ta sventa abeic. Mu me xavich' batel 

anamte'ic, anuti'ic, ave'elic, xchi'uc ataq'uinic. Mu me xavich' batel cha'lic ac'u'ic. 

4Ti bu junucal na chac'otique te oyanic o, ja' to me laloq'uic batele. 

5Ti bu junucal lum mu xasc'anoxuque, loc'anic batel. Lilinic comel spucucal avacanic. 

Ja' sna'ubil yu'unic ti bajbil chcomic oe —xi li Jesuse. 

6Jech iloq'uic batel, xquechet ixanovic batel ta tsobtsobnaetic. La xcholic batel li 

Lequil A'yeje xchi'uc la scoltaic batel jchameletic ti buyuc no'ox ibatique. 

Li Herodese chac sq'uel ya'ay li Jesuse 
(Mt 14.1-12; Mr 6.14-29) 

7Li ajvalil Herodese laj ya'ay c'usi tspas li Jesuse. Ep ilo'ilaj yo'nton, yu'un oy boch'o 

laj yalic ti ja' icha'cuxi li Juan j'ac'vanej ta vo'e. 

8Oy yantic laj yalic ti ja' li j'alc'op Eliase. Oy yantic laj yalic ti ja' icha'cuxi junuc li 

yaj'alc'optac Dios ta vo'onee. 

9Li Herodese jech laj yal: —Vu'un laj cac' ta c'ocbel sjol li Juane. ¿Boch'o noxtoc ti 

chca'ibe sc'oplal ep c'usitic tsots tspase? —xi. Jech chac sq'uel ya'ay li Jesuse. 

La smac'lin vo'mil viniquetic li Jesuse 
(Mt 14.13-21; Mr 6.30-44; Jn 6.1-14) 

10C'alal isutic batel li yajtacbolaltac Jesuse, c'ot yalbeic scotol li c'usitic la spasique. 

Li Jesuse laj yic' batel li yajtacbolaltaque; la svoc' sbaic batel ta lum Betsaida. 

11C'alal laj ya'yic cristianoetic bu ibat li Jesuse, te nabalic batel. Li Jesuse lec laj ya'ay 

ti c'alal ic'otique. Te lic yalbe ti yorail xa chventainvan li Diose, xchi'uc la scolta li 

jchameletic ti tsc'an coltael laj yile. 

12C'alal bat xa'ox c'ac'ale, li lajchabique jech laj yalbeic li Jesuse: —Taco me batel li 

cristianoetique; ac'o baticuc ta tsobtsobnaetic xchi'uc ta naetic ti li' no'ox nopolique. 

Ac'o bat xch'aman snaic, xchi'uc ac'o bat sa' sve'elic, yu'un xocol banamil li'i —xutic. 

13Itac'ov li Jesuse: —Ac'beic sve'el vo'oxuc —xi. Itac'ovic: —Mu'yuc c'usi yan oy 

cu'uncutic. Ja' no'ox vo'ob pan xchi'uc cha'cot choy. ¿Me yu'un chac'an vu'uncutic 

chbat jmanbecutic tal li sve'elique? —xiic. 

14Ti c'u yepal te tsobolique oy van vo'miluc (5,000) li viniquetique. Li Jesuse jech laj 

yalbe li yajchanc'optaque: —Albeic cristianoetic ti ac'o chotiicuc ta lajlajuneb 

yoxvinic (50) ta jujutsobe —xut. 

15Jech laj yalbeic ti ac'o chotiicuc ta jujutsobe. 

16Li Jesuse la stsac li vo'ob pane xchi'uc li cha'cot choye. La sq'uel muyel vinajel; la 

stojbe ta vocol Dios. La svoc' li pane xchi'uc li choye. Laj yac'be li yajchanc'optaque, 

yu'un ja' ac'o spucbeic li cristianoetique. 

17Scotolic ive'ic; lec inojic o. La stsobbeic li scomelaltaque; lajchab moch la staic. 

Li Pedroe laj yal ta jamal ti ja' Cristo li Jesuse 
(Mt 16.13-19; Mr 8.27-29) 

18Ta yan c'ac'al c'alal slecoj la sc'opan Dios stuc li Jesuse, jech la sjac'be li 

yajchanc'optaque: —¿Boch'oun ta xalic li cristianoetique? —xi. 

19Itac'ovic: —Oy ta xalic ti vo'ot Juan j'ac'vanejot ta vo'e. Oy yan ta xalic ti vo'ot 

Eliasote. Oy yan ta xalic ti vo'ot jun yaj'alc'opot Dios ta vo'one ti lacha'cuxie —xutic. 

20—Li vo'oxuque ¿boch'oun chavalic ec? —xut. Itac'ov li Pedroe: —Vo'ot Cristoot ti 

t'ujbilot yu'un Diose —xi. 

Sba velta laj yal Jesús ti ta xmilate 
(Mt 16.21-23; Mr 8.31-33) 

21Li Jesuse tsots laj yalbe mantal yajchanc'optac ti mu to me boch'o xalbeic ti ja' 

Cristo li Jesuse. 

22Jech laj yalbe noxtoc li yajchanc'optaque: —Vu'un ti Xnich'on cristiano lic'ote, ta 

persa ta xquich' ep vocol. Mu xisc'anicun li banquilaletique xchi'uc li banquilal 

paleetique xchi'uc li boch'otic lec xchanojic smantal Diose. Ta xismilicun, pero 

chicha'cuxi ta yoxibal c'ac'al —xi. 

¿C'usi tsc'an tspasic li boch'otic tsc'an tsts'aclinic Jesuse? 
(Mt 16.24-28; Mr 8.34-38) 

23Li Jesuse jech laj yalbe scotolic: —Li boch'o tsc'an chixchi'inune, mu me xc'uxubin 

sba. Ac'o xq'uech scruz jujun c'ac'al, jech xu' chixchi'inun. 

24Yu'un li boch'o tsots sc'oplal cha'ay xcuxlejale, ja' ta xch'ayes li xcuxlejale. Yan li 

boch'o mu tsotsuc sc'oplal cha'ay xcuxlejal ta jcoje, ja' ta xcuxi. 

25¿C'usi tsta o jun cristiano me chu'unin scotol c'usitic oy li' ta banamil, me ja' 

chch'ayes sba stuque? 

26Yu'un li boch'o ta xq'uexov ta jtojol, xchi'uc chq'uexov ta xch'unel jc'ope, ja' no'ox 

jechun ec vu'un ti Xnich'on cristiano lic'ote chiq'uexov yu'unic c'alal chital xchi'uc 

jxojobal, xchi'uc xojobal Jtot, xchi'uc xojobal li j'almantaletique. 

27Melel li c'usi chacalboxuque, oy jayibuc avu'unic ti mu'yuc to ta xchamique ja' to 

me laj yilic chlic ventainvanuc li Diose —xi li Jesuse. 

La sc'atajes sba li Jesuse 
(Mt 17.1-8; Mr 9.2-8) 

28I'ech' xa'ox vaxquibuc c'ac'al c'alal jech laj yal li Jesuse, ja'o imuy batel ta jol vits, 

bat sc'opan Dios. Laj yic' batel Pedro, Santiago, xchi'uc Juan. 

29C'alal ja'o tsc'opan Dios li Jesuse, ic'ataj sat. Isacub li sc'u'e, i'ayin xojobal. 

30Te ivinaj chib viniquetic la xchi'inic ta lo'il li Jesuse; ja' Moisés xchi'uc Elías. 

31Oy xojobalic ec. Ja' la slo'iltaic c'u x'elan ta xcham li Jesús te ta Jerusalene. 

32Li Pedro xchi'uc xchi'iltaque solel chtal svayelic. Pero la svic' lec satique, jech laj 

yilbeic xojobal li Jesuse xchi'uc li chib viniquetic te xchi'inojic Jesuse. 

33C'alal laj yilic ti ta xa xbat li chib viniquetique, li Pedroe jech laj yalbe li Jesuse: —

Jchanubtasvanej, ja' lec ti li' oyutic oe. Ta jpascutic oxbej vacaxna li'i, jun avu'un, jun 

yu'un Moisés, jun yu'un Elías —xut, yu'un mu xa sna' c'usi chal. 

34C'alal ja'o chlo'ilaj li Pedroe, ital jun toc. Macbil ic'otic ta toc scotolic. Toj xi'el 

ic'otic ti c'alal macbil ic'otic ta toque. 

35Laj ya'yic oy boch'o ic'opoj ta yut toc, jech laj yal: “Li'i ja' Jnich'on, T'ujbil cu'un. 

A'ibeic sc'op”, xi. 

36C'alal ich'abi li boch'o ilo'ilaje, stuc xa no'ox te oy li Jesuse. Li yajchanc'optaque la 

smac yeic; ep c'ac'al mu'yuc boch'o laj yalbeic li c'usi laj yilique. 

Icol jun querem ochem pucuj ta yo'nton 
(Mt 17.14-21; Mr 9.14-29) 

37Ta yoc'omal c'alal iyalic tal ta jol vitse, ibat nupatuc ta be yu'un epal cristianoetic li 

Jesuse. 

38Oy jun vinic te oy ta epal cristianoetic, tsots i'avan, jech laj yal: —Jchanubtasvanej, 

avocoluc coltabun jnich'on, yu'un c'ajumal jun li jnich'one. 

39Yu'un ta x'uts'intaat yu'un jun pucuj. Ta x'avan, ta xtu'p yic', ta xvocan ye. Mu 

scomtsanat, solel te tsacbil o. 

40Laj xa jc'anbe vocol avajchanc'optac ti ac'o sloq'uesic li pucuje, pero muc xloc' 

yu'unic —xut. 

41Li Jesuse jech laj yal: —Toj abul abaic vo'oxuc ti li' cuxuloxuc ta orae. Mu xac'an 

xach'unic, solel ch'ayemoxuc. Ep xa c'ac'al li' jchi'inojoxuc; ep xa la jts'icboxuc ti c'u 

xa'elanique —xut. Jech laj yalbe li vinique: —Ic'o tal li anich'one —xut. 

42C'alal inoch'aj tal li quereme, ta ora ijipat ta lum yu'un li pucuje, itu'pbat yic'. Li 

Jesuse laj yut loq'uel li chopol pucuje, jech icol o li quereme. Li Jesuse laj yac'be ta 

sc'ob stot li quereme. 

43Scotolic toj ch'ayel ic'ot yo'ntonic ta sventa ti toj ech'em svu'el li Diose. 

Li Jesuse laj yal xchibal velta ti ta xmilate 
(Mt 17.22-23; Mr 9.30-32) 

C'alal te to ch'ayem yo'nton scotolic ta sventa c'usi la spas li Jesuse, jech laj yalbe li 

yajchanc'optaque: 

44—Li c'usi chacalboxuc li'i ta jc'an ti chatic' lec ta avo'ntonique. Vu'un ti Xnich'on 

cristiano lic'ote ta to xi'ac'at ta sc'ob li cristianoetique —xut. 

45Li yajchanc'optaque muc xa'ibeic smelol li c'usi laj yale, yu'un mu to x'ac'bat ya'yic 

c'usi smelol. Pero ixi'ic ta sjac'bel smelol noxtoc. 

“¿Boch'o banquilal ta xc'ot cu'untic?”, xut sbaic li yajchanc'optac Jesuse 
(Mt 18.1-5; Mr 9.33-37) 

46Li yajchanc'optac Jesuse lic stsaquilan sbaic ta c'op ta sventa boch'o banquilal ta 

xc'ot yu'unic. 

47Li Jesuse la sna' li c'usi tsnopilanique, jech laj yic' tal jun olol, la sva'an ta sts'el. 

48Jech laj yalbe li yajchanc'optaque: —Li boch'o chich' ta muc' li jun olol li'i, ti vu'un 

ta jventa tspase, ja' vu'un chiyich'un o ta muc'. Li boch'o chiyich'un ta muq'ue, ja' 

chich' o ta muc' li Jtot ti la stacun tale. Ja' yu'un li boch'o biq'uit ta xac' sba avu'unique, 

ja' banquilal ta xc'ot —xi li Jesuse. 

Li boch'o co'ol jch'unoj jchi'uctique mu xiscontrainutic 
(Mr 9.38-40) 

49Li Juane jech laj yalbe li Jesuse: —Jchanubtasvanej, oy boch'o laj quilcutic ta 

sloq'ues pucujetic ta abi. Pero la jpajescutic, yu'un muc li'uc jchi'inojtic —xut. 

50Itac'ov li Jesuse: —Mu me xapajesic, yu'un li boch'o mu'yuc ta scontrainutique, ja' 

jchi'iltic —xut. 

Chopol laj ya'ay Jesús c'usi laj yalic Santiago xchi'uc Juan 

51C'alal jutuc xa sc'an sta yorail ch-ic'at muyel ta vinajel li Jesuse; solel sujbil yo'nton 

tsc'an chbat ta Jerusalén. 

52Jech ba'yuc la stac jelovel boch'o bat xch'amanic na. Jech ibatic. Te ic'otic ta 

tsobtsobnaetic ta Samaria banamil. 

53Pero li samariaetique muc xac' ta ch'amanel snaic, yu'un laj ya'yic ti ta Jerusalén ta 

xbatique. 

54C'alal jech laj yilic li Santiago xchi'uc Juane, jech laj yalbeic li Jesuse: —Cajval, me 

chac'ane, ta jc'ancutic yalel tal c'oc' ta vinajel jech chac c'u cha'al la spas li Eliase, 

yu'un jech ac'o chamicuc —xutic. 

55Li Jesuse laj yut li chib yajchanc'ope. 

56Ts'acal ibatic ta yan tsobtsobnaetic. 

C'u x'elan xu' cu'untic ta jchi'intic batel li Jesuse 
(Mt 8.19-22) 

57C'alal ja'o chanovic batele, li Jesuse jech i'albat yu'un jun vinic: —Cajval, ta 

jchi'inot batel ti buyuc no'ox chabate —xi. 

58Itac'ov li Jesuse: —Li vetetique oy xch'enic; li mutetique oy stasic. Pero vu'un ti 

Xnich'on cristiano lic'ote mu'yuc bu xu' ta jmochan jba —xi. 

59Li Jesuse oy boch'o yan jech laj yalbe: —Chi'inun batel —xut. Itac'ov li vinique: —

Cajval, coltaun to batel, chbat jmuc comel ba'yuc li jtote; ja' to chtal jchi'inot —xi. 

60Itac'ov li Jesuse: —Te ac'o smuc sba stuquic li boch'otic chamenique. Yan li vo'ote 

bat albo ya'yic cristianoetic li ventainel yu'un Diose —xut. 

61Oy boch'o yan jech laj yal: —Cajval, ta jc'an ta jchi'inot batel, pero coltaun to batel, 

yu'un ta to xbat jc'opan comel li boch'otic te oyic ta jnae —xi. 

62Li Jesuse jech la stac'be: —Li boch'o stsacoj ta sc'ob yabtejeb vacax sventa slocobil 

banamile, me ta sq'uel sutel sva'lupate, le'e mu xtun ta sventa xcholel li ventainel 

yu'un Diose —xut. 

Lucas 10 

Itacatic batel ta xcholel sc'op Dios lajchab xchanvinic (72) viniquetic 

1Ts'acal la st'uj lajchab xchanvinic (72) viniquetic li Cajvaltique. Ta chabchab la 

stacan batel ba'yuc ta jujun lum xchi'uc ta tsobtsobnaetic ti bu snopoj chjelov batel li 

Cajvaltique. 

2Jech laj yalbe scotolic: “Ta melel toj ep li c'aoje; ja' mu'yuc ep li boch'o tsc'ajique. Ja' 

lec c'anbeic Yajval c'aoj ti ac'o stac batel ep jc'aojetic yu'une. 

3Batanic, vu'un ta jtacoxuc batel ta o'lol oq'uiletic jech chac c'u cha'al chijetic. 

4Mu me xavich' batel anuti'ic, me yavil ataq'uinic, me axonobic. Mu me boch'o 

xalo'ilaj achi'uquic ta be. 

5C'alal chac'otic ta jun nae, ba'yuc jech xavalbeic: ‘Junuc avo'nton li' ta anaique’, utic. 

6Li boch'o lec cha'ye, tstaic li jun yo'ntonique. Me mu sc'anique, te ta sut batel ta 

atojolic. 

7Li na bu cha'ic'atic ochele te me oyanic o. Mu me xajelilanic li na bu chanaquiique. 

Ve'anic, uch'anic scotol li c'usi cha'ac'batique, yu'un li jun j'abtele ta persa ta xich' 

stojol. 

8Me oy boch'o chayic'oxuc ochel ta sna c'alal chac'otic ta jun lume, ve'anic li c'usi 

chayac'boxuque. 

9Me oy jchameletique, coltaic. Jech xavalbeic: ‘Li' xa oy ta atojolic li ventainel yu'un 

Diose’, utic. 

10Me oy junuc lum mu xayic'oxuc ochel ta snaique, loc'anic batel ta xoraltic, jech 

xavalic: 

11‘Li spucucal alumalic la jtec'cutique, li' ta jlilincutic comel ta atojolic, yu'un ac'o 

acuch comel atuquic. Xchi'uc ja' sventa ac'o ana'ic ti jutuc xa muc xvul ta atojolic li 

ventainel yu'un Diose’, utic comel. 

12Chacalboxuc ava'yic. C'alal tsta yorail chich' chapanel li cristianoetique, ja' jutuc 

stojol smul ta xich'ic li cristianoetic te ta Sodoma ta vo'onee. Ja' tsots tstoj smulic li 

cristianoetic ta lum bu mu xayotesoxuque. 

Ta ono'ox stoj smul li cristianoetic ti mu xch'unique 
(Mt 11.20-24) 

13“¡Toj abul aba, lum Corazín! ¡Toj abul aba lum Betsaida! Ti lajuc yilic la jpas 

sq'uelubil jtsatsal ec li yanlum cristianoetic ta lum Tiro xchi'uc ta lum Sidón jech chac 

c'u cha'al laj avilic li vo'oxuque, la slapic ch'ixlajan c'u'il sventa at-o'ntonal, xchi'uc la 

xchotan sbaic ta tantic, la sutes yo'nton yu'un smulic ti jechuque. 

14Ja' yu'un c'alal tsta yorail chchapanvan li Diose, vo'oxuc tsots chayac'boxuc atoj 

amulic; ja' jutuc no'ox tstoj smulic li lum Tiro xchi'uc Sidón ta vo'onee. 

15Li vo'ote Capernaum, chanop ti chatoy muyel c'alal ta vinajele, ¡pero c'alal to ta 

yavil animaetic chajipat yalel!”, xi li Jesuse. 

16Li Jesuse jech laj yalbe li yajchanc'optaque: —Li boch'o chaya'iboxuc ac'opique ja' 

vu'un chiya'ibun o jc'op. Li boch'o mu xayich'oxuc ta muq'ue ja' vu'un mu xiyich'un o 

ta muc'. Li boch'o mu xiyich'un ta muq'ue ja' mu xich'ic o ta muc' li Boch'o la stacun 

tale —xi li Jesuse. 

Isutic batel ta stojol Jesús li lajchab xchanvinique (72) 

17Li lajchab xchanvinic (72) itacatic batele xcuxet no'ox yo'ntonic isutic, jech c'ot 

yalbeic li Jesuse: —Cajval, vo'ot ta abi ti c'alal ta pucujetic la xch'unbun 

jmantalcutique —xutic. 

18Li Jesuse jech laj yal: —Ta melel laj quil sjislej yalel tal ta banamil jech chac c'u 

cha'al sacsevul li banquilal pucuje. 

19A'yo ava'yic, laj xa cac'boxuc avu'elic sventa chapech'ic ta teq'uel jti'val chonetic 

xchi'uc stsequetic, xchi'uc scotol cajcontratic ti toj tsots svu'elique. Me jutuc mu'yuc 

c'usi xu' yu'un chaspasboxuc. 

20Pero mu me ja'uc xcuxet avo'ntonic ti ch'unbil amantalic yu'un li pucujetique. Ja' 

cuxetuc avo'ntonic ti te xa ts'ibabil abiic ta vinajele —xi li Jesuse. 

Ja' ch-ac'bat ya'ibeic smelol Lequil A'yej li boch'otic mu c'usi sna'ique 
(Mt 11.25-27; 13.16-17) 

21Ta yorail le'e, toj xcuxet yo'nton laj ya'ay ta sventa Ch'ul Espíritu li Jesuse, jech laj 

yalbe li stote: “Tati, vo'ot Yajvalot li vinajel banamile, colaval ti muc xavac'be ya'yic 

smelol li boch'otic bijique, xchi'uc li boch'otic lec sna' yalojique. Ja' laj avac'be ya'yic 

smelol li boch'otic mu'yuc stu ch-ilatique. Tati, lec oy ti jech la sc'an avo'ntone”, xi. 

22Li Jesuse lic sc'opan yan velta li cristianoetique, jech laj yal: —Scotol li c'usitic oye, 

yac'ojbun ta jc'ob li Jtote. Mu'yuc boch'o sna'bun c'u x'elan co'nton vu'un li 

Nich'onilune. Ja' no'ox sna' stuc li Jtote. Ja' no'ox jech ec li Jtote mu'yuc boch'o sna'be 

c'u x'elan yo'nton. Vu'un no'ox jna', xchi'uc ta sna'ic ec li boch'otic ta xcac'be sna'ique 

—xi li Jesuse. 

23Slecoj laj yic' loq'uel li yajchanc'optaque, jech laj yalbe: —Xcuxet no'ox yo'nton li 

boch'otic chilic ec li c'usitic chavilique. 

24Chacalboxuc ava'yic, oy ep j'alc'opetic xchi'uc muc'tic ajvaliletic tsc'an chilic ec li 

c'usi chavilique, pero muc xilic. Tsc'an cha'yic ec li c'usi chava'yique, pero muc xa'yic 

—xut. 

Lo'il c'op ta sventa jun samaria vinic 

25Te oy jun boch'o lec xchanoj smantal Dios. La sva'an sba, yu'un oy c'usi tsc'an 

tsjac'be li Jesuse, yu'un tsc'an tsq'uel c'uxi ta xtac'ov. Jech laj yalbe: —

Jchanubtasvanej, ¿c'usi tsc'an ta jpas ti xu' chicuxi o sbatel osile? —xut. 

26Itac'ov li Jesuse: —¿C'usi ts'ibabil ta smantal li Diose, yu'un aq'ueloj xa? —xut. 

27Itac'ov li vinique: —C'ano me ta scotol avo'nton li Dios avu'une, xchi'uc ta scotol 

ach'ulel, ta scotol atsatsal, xchi'uc ta scotol ajol. C'ano achi'il jech chac c'u cha'al c'ux 

ta avo'nton abec'tal atuc, xi li smantal Diose —xi li vinique. 

28Itac'ov li Jesuse: —Toj lec latac'ov. Paso jech, jech chacuxi —xut. 

29Li vinique mu sc'an tsalel, jech laj yalbe li Jesuse: —¿Boch'o li jchi'ile? —xut. 

30Li Jesuse laj yalbe jun lo'il, jech laj yal: —Oy jun jchi'iltic iloc' batel ta Jerusalén, 

ibat ta Jericó. Te itsacat ta be yu'un j'eleq'uetic. Ipojbat scotol li c'usitic oy yu'une, 

xchi'uc imajat comel. Chamen xa icom yu'unic yilel. 

31Ts'acal te iloc' tal jun pale. C'alal laj yil te mochole, la sjoy sbe; ta nom no'ox ijelov 

batel. 

32Ts'acal te iloc' tal jun leví noxtoc. C'alal ivul yo' bu mochol li vinique, la sjoy sbe, 

jech ta nom no'ox ijelov batel. 

33Ts'acal te iloc' tal jun samaria vinic. C'alal laj yil li vinique, toj abul sba laj yil. 

34Inoch'aj batel ti bu mochole. La xpoxtabe scotol ti bu tuch'emique. Laj yac'be aceite 

xchi'uc ya'lel ts'usub; la xpixbe ta poc'. La scajan batel ta sburo; laj yic' batel ta snail 

vaybal. Te la xchabi. 

35Ta yoc'omal c'alal iloc' batele, laj yac'be comel chib denario taq'uin li yajval nail 

vaybale. Jech laj yalbe comel: ‘Chabibun lec li vinique. Me oy to c'usi ep chlaj 

avu'une, ta jtojbot scotol c'alal me lisut tale’, xut comel. 

36Li oxibique ¿boch'o junucal la scuy ta xchi'il li jun vinic ti imajat yu'un 

j'eleq'uetique? —xi li Jesuse. 

37Itac'ov li boch'o lec xchanoj smantal Diose: —Ja' li boch'o ic'uxubinvane —xi. Li 

Jesuse jech laj yal: —Batan, bat c'uxubinvanan jech ec li vo'ote —xut. 

Bat svu'lan Marta xchi'uc María li Jesuse 

38C'alal chanovic batel li Jesuse, te i'ochic ta jun tsobtsobnaetic. Te nacal jun ants 

Marta sbi; laj yic' ochel li Jesuse. 

39Li Martae oy smuc, María sbi. Li Mariae te bat chotluc ta sts'el li Jesuse, yu'un 

tsc'an cha'ibe sc'op. 

40Yan li Martae ibat yo'nton yu'un c'usitic tspas. Inoch'aj batel ta stojol li Jesuse, jech 

laj yalbe: —Cajval, ¿me mu'yuc abul jba chavil ti jtuc chac' abtejcun li jmuque? Ja' lec 

albo ac'o tal scoltaun —xut. 

41Itac'ov li Jesuse: —Marta, Marta, ta sventa ti toj ep c'usitic chanop chapase, jech 

chlo'ilaj avo'nton. 

42Pero jun no'ox li c'usi tsots sc'oplale. Li Mariae ja' xa la st'uj li c'usi tsots sc'oplale, 

jech mu'yuc boch'o xu' chpojbat —xut. 

Lucas 11 

Li Jesuse ichanubtasvan c'u x'elan ta c'opanel Dios 
(Mt 6.9-15; 7.7-11) 

1Ta yan c'ac'al ibat sc'opan Dios stuc li Jesuse. C'alal ilaj yo'nton ta sc'opanel Diose, 

jech i'albat yu'un jun yajchanc'op: —Cajval, chanubtasuncutic ta sc'opanel Dios ec 

jech chac c'u cha'al la xchanubtas ta sc'opanel Dios yajchanc'optac li Juane —xi. 

2Itac'ov li Jesuse: —C'alal chac'opanic Diose, jech xavalic: ‘Jtotic Dios, ich'biluc ta 

muc' li abie. Ac'o sta yorail chapas mantal, 

[ac'o pasuc c'usi tsc'an avo'nton li' ta banamil jech chac c'u cha'al te ta vinajele]. 

3Ac'buncutic tal jve'elcutic ta jujun c'ac'al. 

4Pasbuncutic perdón yu'un jmulcutic, jech chac c'u cha'al ta jpasbecutic perdón li 

boch'otic oy smul cu'uncutique. Mu me xavac' stsaluncutic li sujel ta mulile. 

[Coltauncutic loq'uel ta sc'ob li pucuje]’, xachiic ti c'alal chac'opanic Diose —xi. 

5Jech laj yal noxtoc: —Jech chac c'u cha'al me chbat ac'opan achi'il ta o'lol ac'ubal ti 

lec xavotquin aba achi'uque, jech chc'ot avalbe: ‘Avocoluc, jq'uextic oxibuc avot, 

6yu'un oy jun jchi'il ja' to ivul ta jna, mu'yuc c'usi xcac'be sve'’, xavut. 

7Jech chtac'ov tal ta yut sna: ‘Mu xtal atijbun jvayel, yu'un jmacoj xa lec li jnae. 

Chivaycutic xa xchi'uc jnich'nab. Mu xa xu' chlic cac'bot’, xayutot. 

8Chacalbot ava'ay, ac'o me mu xlic yac'bot ta sventa ti xavotquin aba achi'uque, pero 

me mu xlaj avo'nton ta sc'anbele, ta ono'ox xlic yac'bot li c'usitic ta xtun avu'une. 

9Ja' yu'un chacalboxuc ava'yic: C'anic, cha'ac'batic; sa'ic, chataic; tijic, chajambatic. 

10Yu'un li boch'o ta sc'anilane, ta x'ac'bat; li boch'o ta sa'ilane, ta sta; li boch'o ta 

stijilane, ta xjambat. 

11“Vo'oxuc li totiloxuque, me ta sc'anboxuc vaj sve' anich'nabique, ¿me ton 

chavac'beic? Me chasc'anboxuc choy sti'e, ¿me chon chavac'beic? 

12Me ta sc'anboxuc ton caxan slo'e, ¿me stsec chavac'beic? 

13Vo'oxuc ti chopoloxuc ono'oxe, xana'ic c'usi lec chavac'beic li anich'nabique. ¡Buuc 

xa li Atotic te oy ta vinajele Ch'ul Espíritu chac'be li boch'otic ta sc'anique! —xi li 

Jesuse. 

Laj yalic ti ta svu'el banquilal pucuj ta sloq'ues pucujetic li Jesuse 
(Mt 12.22-30; Mr 3.19-27) 

14Li Jesuse la sloq'uesbe pucuj ta yo'nton jun uma' vinic. C'alal iloc' pucuje, ijam li 

yee. Li cristianoetique toj ch'ayel ic'ot yo'ntonic. 

15Pero oy jayibuc jech laj yalic: “Li vinic li'i ta svu'el banquilal pucuj ta sloq'ues 

pucujetic ta yo'nton cristianoetic”, xiic. 

16Oy yantic ja' no'ox tsc'an tsq'uelbeic yo'nton li Jesuse, jech la sc'anbeic ti ac'o sc'an 

tal junuc sq'uelubil ta vinajele. 

17Pero li Jesuse la sna' li c'usi tsnop ta yo'ntonique, jech laj yalbe: “Me ta scontrain 

sbaic jun ajvalil xchi'uc xchi'iltac ta abtele, ta svoq'uilan sbaic o. Jech noxtoc me ta 

scontrain sbaic yajvaltac jbej nae, ta soquic o. 

18Ja' no'ox jech ec li banquilal pucuje, me ta scontrain sba stuquique, ¿c'u x'elan xu' 

yu'un ta spasic mantal ti jechuque? Ti jech ta xcalboxuque, yu'un chavalic ti ta svu'el 

banquilal pucuj ta jloq'ues li pucujetique. 

19Ti ja'uc ta svu'el banquilal pucuj ta jloq'ues pucujetic jech chac c'u cha'al 

chavalique, ¿boch'o ta sventa ta sloq'uesic pucujetic avajchanc'optaquic ec ti 

jechuque? Li avajchanc'optaquique xu' ja' chalic ti mu meleluc c'usi chavalique. 

20Li vu'une ta stsatsal Dios ta jloq'ues li pucujetique, jech ta xvinaj o ti li' xa oy li 

ventainel yu'un Dios ta atojolique. 

21“Li boch'o tsatsal vinique, ti oy lec yabtejebe, mu'yuc boch'o xu' chtal pojbatuc li 

c'usitic oy yu'une. 

22Pero me ta xtal tsalatuc yu'un li boch'o xjelov to stsatsale, ta stsalat. Jech ta xpojbat 

li yabtejeb ti ja' spatoj o yo'nton xchi'uque, jech voq'uilanbil chbat li c'usitic oy yu'une. 

23“Li boch'o mu junuc yo'nton cu'une, yu'un xa chiscontrainun o. Li boch'o mu 

xiscoltaun ta tsobvaneje, ja' jsoquesvanej. 

J'ech'el ta soc o li boch'o mu j'ech'eluc ta xch'un li Jesuse 
(Mt 12.43-45) 

24“C'alal ta xloc' batel ta yo'nton cristiano li pucuje, ta xbat ta taquinaltic; chbat sa' bu 

ta xcux yo'nton, pero mu sta. Jech chlic yal ta yo'nton: ‘Ja' lec chisut batel yan velta ti 

bu ono'ox lilic tale’, xi. 

25C'alal chc'ote, xocol chc'ot sta, lec mesbil, lec chapal. 

26Jech chbat sa' tal yan vucub xchi'iltac ti xjelov to xchopolilic jech chac c'u cha'al 

stuque. Scotol chtal ochicuc ta yo'nton li vinique, te chnaquiic o. Li vinique ech'em 

chbolib o ta jyalel jech chac c'u cha'al ta ba'yuque”, xi li Jesuse. 

Sc'oplal boch'o xcuxet yo'nton ta melel 

27C'alal ja'o chlo'ilaj li Jesuse, oy jun ants te ta epal cristianoetic, tsots i'avan, jech laj 

yalbe li Jesuse: —Toj xcuxet no'ox yo'nton li ame' ti la svoq'uesote, xchi'uc ti la 

xchu'untasote —xut. 

28Itac'ov li Jesuse: —Ja' toj xcuxet yo'ntonic ta melel li boch'otic cha'yic li sc'op 

Diose, ti ta xch'unique —xut. 

Li jbajmantal cristianoetique ja' no'ox tsc'an tsq'uelbeic stsatsal li Jesuse 
(Mt 12.38-42; Mr 8.12) 

29C'alal tstsob xa sbaic tal epal cristianoetic ta stojol li Jesuse, jech laj yalbe: “Li 

cristianoetic li' oyic ta banamil ta orae chopol yo'ntonic. Tsc'an tsq'uelic sq'uelubil 

jtsatsal, pero mu'yuc cha'ac'bat yilic. Ja' no'ox cha'ac'bat yilic jech chac c'u cha'al ic'ot 

ta pasel ta stojol li Jonase. 

30Jech chac c'u cha'al ja' senyail ic'ot ta stojol cristianoetic ta lum Nínive li Jonase, ja' 

jech vu'un senyailun chic'ot ta stojolic ec li cristianoetic li' ta orae, vu'un ti Xnich'on 

cristiano lic'ote. 

31Li me' ajvalil ta vo'one liquem tal ta sure, ja' ta sva'an sba ta scontraic ti c'alal yorail 

chapanel yu'un Diose; ja' ta xal ti tsots smulique. Yu'un li stuque bats'i nom ilic tal ti 

c'alal ay sq'uel li Salomone, yu'un laj ya'ibe sc'oplal ti lec bije. Pero li Boch'o li' oy ta 

orae ja' xjelov to sbijil jech chac c'u cha'al li Salomone. 

32Li boch'otic te nacajtic ta lum Nínive ta vo'onee, ja' ta sva'an sbaic ta scontrainelic 

noxtoc; ja' ta xalic ti tsots smulique. Yu'un li stuquique la sutes yo'ntonic ti c'alal 

icholbatic sc'op Dios yu'un li Jonase. Pero li Boch'o li' oy ta orae, ja' xjelov yabtel jech 

chac c'u cha'al li Jonase. 

Li jsatique ja' sluz c'otem li jbec'taltique 
(Mt 5.15; 6.22-23; Mr 4.21; Lc 8.16) 

33“Li boch'o ta stsan candile, mu'yuc ta snac', mu'yuc ta snujmaqui ta anmul. Ja' ta 

xvuchan lec ta xvuchanubil, yu'un jech chilic osil scotol li boch'otic ta x'ochic tale. 



1776 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

34Li asatique ja' luz c'otem yu'un li abec'talique. Me lec li asatique, lec sac osil chil 

sjunul li abec'talique. Yan me mu'yuc lec li asatique, oy ta ic' osil sjunul li 

abec'talique. 

35Jech q'uelo me abaic cha'e; mu me ic'muts'anuc li luz avu'unique. 

36Yu'un me oy ta sac osil sjunul li abec'talique, me mu'yuc bu ic' jutuc chile, lec sac 

jaman chil scotol jech chac c'u cha'al candil ti lec xojobane”, xi li Jesuse. 

Smul fariseoetic xchi'uc boch'otic lec xchanojic smantal Dios 
(Mt 23.1-36; Mr 12.38-40; Lc 20.45-47) 

37C'alal ilaj yo'nton ta lo'il li Jesuse, ic'anbat vocol yu'un jun fariseo ti ac'o bat ve'uc ta 

snae. Jech ibat li Jesuse, te c'ot chotluc ta ti'mexa. 

38Li fariseoe toj ch'ayel ic'ot yo'nton c'alal laj yil ti muc spas c'u x'elan stalel ta spoc 

sc'obic c'alal ibat chotluc ta mexae. 

39Li Cajvaltique jech laj yalbe: —Vo'oxuc li fariseooxuque ja' no'ox chapocbeic spat 

li abochique xchi'uc li asets'ique. Yan li yut avo'ntonique nojem ta c'usi chopol xchi'uc 

ta elec'. 

40Muc bijucoxuc. Li boch'o la spasbe spate, ¿me mu ja'uc la spasbe noxtoc li yute? 

41Ja' lec c'uxubinvananic; q'uelanic c'usitic oy avu'unic, jech lec sac chcom li yute. 

42“Toj abul abaic, vo'oxuc li fariseooxuque. Yu'un ja' no'ox tsots sc'oplal chava'yic 

chavaq'uic jun ta lajlajuneb li c'usitic ats'unojique, ja' li yaravenoe, li rudae, xchi'uc 

scotol li c'usitic yan ats'unojique. Ja' comen avu'unic li c'usitic tuq'ue xchi'uc ti tsc'an 

chac'anic li Diose. Le'e ja' tsots sc'oplal ac'o apasilanic batel, pero tsc'an mu 

xacomtsanic spasel noxtoc li yantique. 

43“Toj abul abaic, vo'oxuc li fariseooxuque. Yu'un ja' chac'anic ti chachotiic ta sliqueb 

chotlebal ta nail tsobobbailetique. Xchi'uc lec chava'yic ti nupbil ac'obic ta ch'ivite. 

44“Toj abul abaic, vo'oxuc li fariseooxuque. ¡Jlo'lavanejoxuc! Yu'un ja' jechoxuc jech 

chac c'u cha'al muquinaltic ti mu xvinaje. Li cristianoetique te chanovic ta sba yac'ol, 

yu'un mu sna'ic”, xi li Jesuse. 

45Te itac'ov jun li boch'o lec xchanoj smantal Diose: —Jchanubtasvanej, ti jech 

chavale te to nabal chopol chavalbun jc'oplalcutic ec —xi. 

46Li Jesuse jech la stac'be: —Toj abul abaic ec vo'oxuc ti lec achanojic smantal Diose. 

Yu'un ja' no'ox chavac'beic xcuch alal icatsil achi'iltaquic ti mu xlic ta cuchele. Li 

vo'oxuque me jutuc mu'yuc bu chatij ta sbic'tal ac'obic. 

47“Toj abul abaic vo'oxuc ti lec xa chameltsanbeic smuquinal yilel li yaj'alc'optac 

Dios ti la smilic amoltotaquic ta vo'onee. 

48Ja' svinajeb ti co'ol avo'nton achi'uquic li amoltotic ta vo'one ti chopol c'usitic la 

spasique. Yu'un li stuquique ja' la smilic li j'alc'opetique; vo'oxuc xa chameltsanbeic 

smuquinalic ec. 

49“Ja' yu'un li Diose ta sventa sbijil jech laj yal: ‘Ta jtac batel j'alc'opetic xchi'uc 

cajtacbolaltac ta stojolic. Oy ta xlic smilic; oy ta xlic yuts'intaic’, xi ono'ox. 

50Jech vo'oxuc chcom ta aventaic scotol li xch'ich'al j'alc'opetic la smalic c'alal ilic li 

banamile, vo'oxuc ti li' cuxuloxuc ta orae. 

51Vo'oxuc chacuchinic c'alal lic smal xch'ich'al li Abele xchi'uc c'alal to la smal 

xch'ich'al li Zacarías c'alal imilat ta sts'el scajleb smoton Dios te ta ch'ulnae. 

52“Toj abul abaic, vo'oxuc ti lec achanojic smantal Diose. Yu'un laj xa anac'beic 

sllavial li bijubtasele. Mu xa xu' cha'och atuquic ec, xchi'uc chamaquic ta be noxtoc li 

boch'otic tsc'an to ta x'ochique”, xi li Jesuse. 

53C'alal iloc' batel li Jesuse, li boch'o lec xchanojic smantal Diose xchi'uc li 

fariseoetique tsots i'ilinic ta stojol li Jesuse. Jech lic sa'ilanic c'usi ac'o sjaq'uilanbeic, 

yu'un jech ac'o yaluc ta lum yu'unic. 

54Jech smala-malaic me oy c'usi chloc' ta ye, yu'un jech xu' tstabeic o smul. 

Lucas 12 

Li c'usi mucul chich' alele ta ono'ox xvinaj 

1C'alal ja'o chlo'ilaj li Jesuse, la stsob sbaic tal ta stojol ep ta mil cristianoetic; te ta 

snet'ilan sbaic scotolic. Li Jesuse ba'yuc jech laj yalbe li yajchanc'optaque: “Q'uelo me 

abaic ta sventa svolesubil xch'ut pan yu'un li fariseoetique, yu'un ja' no'ox 

chlo'lavanic. 

2Yu'un mu'yuc c'usi stac' muquel ti mu xvinaj oe. Mu'yuc c'usi stac' naq'uel ti mu'yuc 

boch'o xu' tsna' oe. 

3Yu'un scotol li c'usitic chavalic ta mucule ta ono'ox xich' vinajesel. Li c'usi chavalbe 

abaic ta yut anaic ti mu'yuc boch'o cha'ye, lec luchul ta yamaq'uil jolna ta xich' alel 

batel. 

¿Boch'o tsc'an ta jxi'tic? 
(Mt 10.28-31) 

4“Vo'oxuc ti lec chquil jbatique, chacalboxuc ti mu me ja'uc xaxi'ic yu'un li boch'o ta 

smil abec'talique, yu'un ja' no'ox jech yepal xu' yu'unic. 

5Chacalboxuc ava'yic li boch'o tsc'an chaxi'ic yu'une. Ja' xi'anic yu'un li Boch'o xu' 

yu'un chmilvan, ti oy svu'el sventa chjipvan ochel ta muc'ta c'oq'ue. Melel 

chacalboxuc tsc'an ja' chaxi'ic yu'un. 

6“Xana'ic ti lajuneb cobre no'ox stojol ta vo'cot li bic'tal mutetique. Pero me jcotuc mu 

xch'ay ta yo'nton li Diose. 

7Li vo'oxuque c'alal ta stsotsil ajolic atabil c'u yepal. Ja' yu'un mu me xaxi'ic. Yu'un 

vo'oxuc ech'em tsots ac'oplalic jech chac c'u cha'al li bic'tal mutetique. 

Tsc'an jamal chcaltic ta stojol cristianoetic ti jch'unojtique 
(Mt 10.32-33; 12.32; 10.19-20; Mr 8.38; Lc 9.26) 

8“Chacalboxuc, li boch'o jamal chal ta stojol cristianoetic ti xch'unojune, ja' jech ec 

vu'un ti Xnich'on cristiano lic'ote, jamal chcal ta stojol li yaj'almantaltac Diose. 

9Yan li boch'o chismucun ta yo'nton ta stojol cristianoetique, ja' no'ox jech ec li vu'une 

ta jmuc ta co'nton ta stojol li yaj'almantaltac Diose. 

10“Li boch'o chopol chc'opoj ta jtojol vu'un ti Xnich'on cristiano lic'ote, ta to spasbatic 

perdón. Yan li boch'o chchopolc'opta li Ch'ul Espiritue, mu'yuc ta spasbatic o perdón. 

11“C'alal me oy cha'ic'atic batel ta nail tsobobbailetic ta stojol jchapanvanejetic 

xchi'uc ta stojol j'abteletique, mu me xlo'ilaj avo'ntonic ta sventa li c'usi chc'ot 

avalique, xchi'uc ti c'uxi chatac'ovique. 

12Ja' Ch'ul Espíritu ta xac'boxuc ana'ic c'usi chavalic ti c'alal te xa oyoxuque”, xi li 

Jesuse. 

Sc'oplal boch'o batem yo'nton stsobel sc'ulejal 

13Oy jun vinic te oy ta epal cristianoetic, jech laj yalbe li Jesuse: —Jchanubtasvanej, 

albo jbanquil ti ac'o svoc'bun ec li c'usi oy yu'un anima jtotcutique —xut. 

14Li Jesuse jech laj yalbe: —Mu'yuc quich'oj cabtel ta jchapanvanej xchi'uc ta 

svoq'uel c'usi oy avu'unic —xut. 

15Li Jesuse jech laj yalbe scotolic: —Bijanic me, q'uelo me abaic ta sventa li 

xpich'etel avo'ntonique. Yu'un li xcuxlejal jun cristianoe ma'uc te tsta o me bats'i ep 

c'usi oy yu'une —xut. 

16Jech lic yal jun lo'il li Jesuse: “Oy jun vinic lec jc'ulej, lec laj yac' scotol li c'usitic la 

sts'un ta yosile. 

17Jech la snop ta yo'nton: ‘¿C'usi ta jpas? Mu xa jna' bu chcac' li c'usitic iloc' cu'une’, 

xi. 

18Ts'acal jech la snop: ‘Ta jna' xa c'usi ta jpas. Ja' ta jvuq'ues li snail c'usitic oy cu'une. 

Ta jpas yan ven muc'. Ja' te ta xcac' scotol li c'usitic oy cu'une xchi'uc li c'usitic chloc' 

cu'une. 

19Xu' jech chlic cal ta co'nton: Oy xa ep jve'el ta sventa ep jabil, jech xu' ta jcux xa 

no'ox co'nton. Chive', chcuch' xa no'ox vo' ca'tic; ta jc'upin ca'tic li c'usi oy cu'une, xu' 

xichi’, xi la snop li vinique. 

20Pero jech i'albat yu'un li Diose: ‘¡Bol vinic! Ta ac'ubaltic no'ox tana chtal 

jloq'uesbot li ach'ulele. Li c'usitic oy avu'une ¿boch'o chavac'be comel?’, x'utat. 

21Ja' jech sc'oplal li boch'o ja' no'ox tstsob ep sc'ulejal stuque. Ta stojol Diose me'on”, 

xi li Jesuse. 

Tsc'an mu xlo'ilaj co'ntontic ta sventa c'u x'elan chijcuxiutic 
(Mt 6.25-34) 

22Li Jesuse jech laj yalbe li yajchanc'optaque: “Ja' yu'un jech chacalboxuc ava'yic, mu 

me xlo'ilaj avo'ntonic ta sventa c'u x'elan chacuxiic li' ta banamil, ta sventa bu chata 

ave'elic, xchi'uc ta sventa c'u x'elan chmac chpix li abec'talique. 

23Yu'un ja' xjelov sc'oplal li acuxlejalique; ja' xcom li ave'elique. Jech noxtoc ja' toj 

tsots sc'oplal li abec'talique; ja' xcom li ac'u'ique. 

24Q'uelavilic li jojetique, mu sna' x'ovolajic, mu sna' xc'aojic, mu'yuc snail li 

sve'elique. Pero mac'linbilic yu'un li Diose. Li vo'oxuque ech'em to tsots ac'oplalic 

jech chac c'u cha'al li mutetique. 

25¿Me yu'un ta xnatub o jutuc avorailic li' ta banamil ti jech chlo'ilaj avo'ntonique? 

26Me mu'yuc c'usi chataic oe, altic chlo'ilaj avo'ntonic ta sventa scotol li c'usitic chtun 

avu'unique. 

27“Q'uelavilic c'u x'elan chch'i li nichimetique, mu sna' xnaojic, mu sna' xjolobajic. 

Pero chacalboxuc ava'yic, li Salomón ta vo'one ti toj jc'uleje, mu sta jech yutsiquil 

sc'u' spoc' la slap jech chac c'u cha'al yutsil li nichimetique. 

28Li nichimetique toj c'upil sba ac'bil yu'un li Diose, pero ta yoc'omal xcha'ejale 

taquinic xa'ox, ta xa'ox xich' chiq'uel ta c'oc'. Li vo'oxuque ech'em to jech 

chaxc'uxubinoxuc li Diose. Pero mu'yuc xch'unojel avo'ntonic. 

29Ja' yu'un li vo'oxuque mu me xvulvunuc avo'ntonic ta sventa li c'usi chave'ique 

xchi'uc li c'usi chavuch'ique. 

30Yu'un li cristianoetic ti oyic ta sventa banamile, ja' jech chlo'ilaj yo'ntonic. Pero li 

Atotic ta vinajele sna'oj li c'usitic ta xtun avu'unique. 

31Ja' tsc'an ba'yuc chasa'ic li ventainel yu'un Diose, jech chayac'boxuc scotol li c'usitic 

ta xtun avu'unique. 

Ja' ac'o jtsob jc'ulejaltic te ta vinajel 
(Mt 6.19-21) 

32“Ac'o me mu'yuc epoxuc, cunin chijtac, pero mu me xaxi'ic. Yu'un li Jtotic Diose 

slequil yo'nton laj yac'boxuc li ventainel yu'une. 

33Chonic li c'usi oy avu'unique, ac'beic me'onetic. Ja' tsobo ac'ulejalic te ta vinajel ti 

bu mu sna' xlaj oe. Yu'un te ta vinajele mu x'och j'elec', mu c'usi xjoch'in. 

34Yu'un ti bu tsobol ac'ulejalique ja' te chbat avo'ntonic. 

Tsc'an chapalutic c'alal chtal li Cajvaltique 

35“Chapalucoxuc me, tsanaluc me acandilic scotol ora. 

36Ja'uc me jechoxuc jech chac c'u cha'al mozoetic ti smalaojic tsut tal li yajvalic ti 

batem ta q'uin nupinele. C'alal ta xc'ot c'opojuque, ta ora ta sjambeic li ti'nae. 

37Xcuxet no'ox yo'nton li mozoetic ti viq'uil satic ta xc'ot taaticuc yu'un yajvalique. 

Melel li c'usi chacalboxuque, li mozoetic le'e ta x'albat yu'un yajvalic ti ac'o chotiicuc 

ta ti'mexae, yu'un ta x'ac'bat sve'elic yu'un li yajvalique. 

38Manchuc me ta o'lol ac'ubal, me ta po'ot sac ta xc'ot, me jech te viq'uil o sat ta xc'ot 

taaticuque, xcuxet no'ox yo'ntonic. 

39Pero tsc'an chana'ic noxtoc jech chac li'i: Jech chac c'u cha'al yajval na ti mu sna' me 

chtal j'elec' ta ac'ubaltique, ti sna'ojuque, muc xvay ti jechuque, jech muc xbat ta elec' 

c'usi oy yu'un ti jechuque. 

40Ja' no'ox jechoxuc ec li vo'oxuque, chapalucoxuc me. Yu'un c'alal mu'yuc chanopic 

chital vu'un ti Xnich'on cristiano lic'ote, ja'o chivul ta loq'uel”, xi li Jesuse. 

Sc'oplal lequil mozo xchi'uc chopol mozo 
(Mt 24.45-51) 

41Li Pedroe jech la sjac'be li Jesuse: —Cajval, ¿me jtuc no'ox jc'oplalcutic li lo'il laj 

avale, o me ja' sventa scotol? —xut. 

42Li Cajvaltique jech laj yal: “Li jchabina ti jun yo'nton, xchi'uc ti lec bije ta x'ac'bat 

yabtel yu'un yajval ta spucbel sve'el li xchi'iltac ta abtele. 

43Xcuxet no'ox yo'nton li jchabina ti jech jun yo'nton sbats'il spasel chvul taatuc yu'un 

li yajvale. 

44Melel li c'usi chacalboxuque, le'e ta x'ac'bat sventain scotol c'usitic oy yu'un li 

yajvale. 

45Pero me jech chlic yal ta yo'nton li jchabinae: ‘Mu to van xtal ta ora li cajvale’, me 

xie, chlic yuts'intaan li mozoetic, li quiaraetic ti ac'bil sventaine. Jech chbat ve'uc, 

chbat uch'bajuc; te chyacub o. 

46Li yajvale ja'o ta xtal ti c'alal mu'yuc ta yo'nton tsmalae, ti mu snop ti po'ot xa 

chtale. Jech ta snutsat batel yu'un li yajvale; ja' chbat xchi'in li boch'o mu junuc 

yo'ntonique. 

47“Li jchabina ti sna' c'usitic tsc'an yajval ti muc xch'une, ti muc spasbe c'usi tsc'an li 

yajvale, ta xich' lec nucul. 

48Yan li boch'o mu sna' c'usi tsc'an yajval, ti ja' tspas li c'usi chquich'tic nucul yu'une, 

ja' jutuc no'ox ta xich' nucul. Scotol li boch'o ep ch-ac'bate, ep ta xc'anbat. Li boch'o 

ep c'usi ch-ac'bat sventaine, ep chc'anbat sutel. 

Vu'un ta jventa chlic scontrain sbaic li cristianoetique, xi li Jesuse 
(Mt 10.34-36) 

49“Li vu'une tal cac' tsanuc c'oc' li' ta banamil. Ta jc'an ti oyuc c'uxi tsanuc ta orae. 

50Ta persa chijelov ta tsots vocol. Te to chcatilan co'nton yu'un c'alal to chc'ot ta 

pasel. 

51¿Me chanopic ti tal jco'lajesbe yo'nton li cristianoetic li' ta banamile? Jamal 

chacalboxuc, mu yu'unuc tal jco'lajesbe yo'ntonic. Vu'un ta jventa chlic scontrain 

sbaic. 

52Yu'un li' ta ora xchi'uc le' to batele, ta xlic svoq'uilan sbaic. Me oy vo'obic ta jun 

snaique, cha'voc' ta xc'otic. Chib chlajic ta contrainel, oxib chcontrainvanic; o me oxib 

chlajic ta contrainel, chib chcontrainvanic. 

53Li totile chlic scontrain li xnich'one; li nich'onile chlic scontrain li stote. Li me'ile 

chlic scontrain li stsebe; li tsebe chlic scontrain li sme'e. Li me'el'alibale chlic 

scontrain li yalibe; li alibale chlic scontrain li sme'el'alibe”, xi li Jesuse. 

“Altic ti xana'ic sq'uelel senyail avalojique”, x'utatic 
(Mt 16.1-4; Mr 8.11-13) 

54Li Jesuse jech laj yalbe noxtoc li epal cristianoetique: “C'alal chavilic ta xloc' tal toc 

ta smaleb c'ac'ale, jech chavalic: ‘Ta xa xtal vo'’, xachiic. Ta melel jech ta xc'ot ta 

pasel. 

55C'alal chava'yic ta xtal ic' ta xocon vinajel ta sure, jech chavalic: ‘Ta xa xq'uixnaj 

banamil’, xachiic. Ta melel jech ta xc'ot pasel. 

56Jlo'lavanejoxuc. Xana'ic sq'uelel sq'uelubil ta vinajel xchi'uc ta banamil. ¿C'u yu'un 

mu xana'ic sq'uelel li c'usi c'otem ta pasel li' ta orae? 

Tsc'an ta jchapan jc'optic xchi'uc cajcontratic 
(Mt 5.25-26) 

57“¿C'u yu'un mu xanop atuquic li c'usi tuc' ta pasele? 

58Me oy chabatic ta stojol jchapanvanej achi'uc avajcontrae, ac'o persa chachapan 

ac'op achi'uc ti c'alal chaxanovic to batel ta bee. Mu xamala chavich' jochel batel ta 

stojol jchapanvanej. Yu'un li jchapanvaneje chayac'ot ta sc'ob mayol; li mayole 

chastic'ot ta chuquel. 

59Chacalbot ti mu xa xaloc' o tale, ja' to me laj atoj scotol ti c'u yepal tsc'ane”, xi li 

Jesuse. 

Lucas 13 

Tsc'an ta jsutes co'ntontic yu'un jmultic 

1Ta sc'ac'alil c'alal te stsoboj sbaique, oy boch'o laj yalbeic Jesús c'u x'elan imilatic 

yu'un Pilato li israeletic liquemic tal ta Galilea c'alal ja'o te tsmilbeic smoton Diose. Li 

xch'ich'alique te icapbatic ta xch'ich'al smoton Dios yu'unic. 

2Li Jesuse jech laj yalbe: “¿Me chanopic ti stuquic xa no'ox toj ech'em tsots smulic ta 

scotol galileaetic ti boch'otic ichamic chavalique? 

3Chacalboxuc, mu jechuc. Me mu xasutes avo'ntonic ec li vo'oxuque, ja' jech ta xc'ot 

ta atojolic ec. 

4Li vaxaclajuneb (18) ichamic c'alal ilom yalel li q'uelub-osil te ta Siloee, ¿me 

chanopic ti stuquic xa no'ox tsots smulic ta stojol li jnaclumetic ta Jerusalene? 

5Chacalboxuc, mu jechuc. Me mu xasutes avo'ntonic ec li vo'oxuque, ja' jech ta xc'ot 

ta atojolic ec”, x'utatic yu'un li Jesuse. 

Lo'il sventa higo mu satin 

6Li Jesuse laj yal jun lo'il jech chac li'i: “Oy jun vinic sts'unoj jpets higo ta ts'usubaltic 

yu'un. Bat sq'uel me oy sat li higoe, pero mu'yuc sat la sta. 

7Jech laj yalbe li jchabits'usub yu'une: ‘Li higo li'i yoxibal xa jabil li' chvul 

jq'uelilanbe sat, pero mu'yuc sat ta jta. Ja' lec ts'eto, yu'un altic li' smacoj banamil’, 

xut. 

8Itac'ov li jchabits'usube: ‘Cajval, comtsano to li jabil li'i. Ta jlocbe lec yibel ta joyob. 

Ta xcac'be lec xyaxal. 

9Me isatine, lec. Me muc satine, xu' xa chats'et’, xi li jchabits'usub yu'une”, xi li 

Jesuse. 

Li Jesuse la scolta jun ants ta sc'ac'alil cuxub o'ntonal 

10Li Jesuse ichanubtasvan ta nail tsobobbail ta sc'ac'alil cuxub o'ntonal. 

11Te oy jun ants vaxaclajuneb (18) xa jabil stsaquel ta chamel, yu'un isoquesat yu'un 

pucuj. Jeche' xcujcun ta xanov. Me jutuc mu xu' tuc' tsva'an sba. 

12C'alal laj yil li Jesuse, laj yic'. Jech laj yalbe: —Ants, colem xa li achamele —xut. 

13Li Jesuse laj yac' xchibal sc'ob ta sbec'tal li antse, jech ta ora ituq'uib li sbaquile, lic 

yalbe slequilal Dios. 

14Li banquilal te ta nail tsobobbaile i'ilin ti c'alal icoltavan Jesús ta sc'ac'alil cuxub 

o'ntonale, jech laj yalbe li cristianoetique: —Oy vaquib c'ac'al xu' chij'abtejutic. Ja'o 

xatalic me chac'anic coltaele. Mu xatalic ta sc'ac'alil ta jcux co'ntontic —xut. 

15Li Cajvaltique jech la stac'be: —Jlo'lavanejoxuc. Li jujunoxuque ¿me mu'yuc 

chatitun batel avacaxic, o me aca'ic ta sc'ac'alil ta jcux co'ntontic sventa chbat 

avac'beic yoxo' yuch'? 

16Li ants li'i ti ja' smomnich'on Abrahame, xvaxaclajunebal (18) xa jabil tsacbil ta 

chamel yu'un li pucuje, ¿me mu stac' ta jcolta ta sc'ac'alil ta jcux co'ntontic? —x'utatic 

yu'un li Jesuse. 

17C'alal laj yal jech li Jesuse, iq'uexov scotol li boch'otic chopol chilic li Jesuse. Pero 

li yepal cristianoetique xcuxet no'ox yo'ntonic ta sventa ti toj lec scotol c'usitic tspas li 

Jesuse. 

Lo'il sventa bec' mostaza 
(Mt 13.31-32; Mr 4.30-32) 

18Lic yal jun lo'il li Jesuse, jech laj yal: “¿C'usi xu' ta jco'oltsan o li ventainel yu'un 

Diose? ¿C'usi lo'ilal xu' chcal ti xco'laj smelole? 

19Ja' co'ol xchi'uc bec' mostaza la sts'un ta yosil jun vinic. C'alal ich'ie, lec muc' ibat. 

Jech ital mutetic, tal spas stasic ta sc'obc'ob”, xi li Jesuse. 

Lo'il sventa svolesubil xch'ut pan 
(Mt 13.33) 

20Jech laj yal yan lo'il noxtoc li Jesuse: “¿C'usi ta jco'oltsan o li ventainel yu'un 

Diose? 

21Ja' co'ol xchi'uc svolesubil xch'ut pan ti tscap ta oxbis arina jun antse, pero lec chvol 

o xch'ut scotol”, xi li Jesuse. 

Sc'oplal biq'uit be 
(Mt 7.13-14, 21-23) 

22Li Jesuse ijelov batel ta lumetic xchi'uc ta tsobtsobnaetic, yu'un chbat ta Jerusalén. 

Te i'ech' chanubtasvanuc ti butic ijelove. 

23Oy boch'o jech la sjac': —Cajval, ¿me jutuc no'ox li boch'o ta xcolique? —xi. 

Itac'ov li Jesuse: 

24—Aq'uic persa ti cha'ochic ta biq'uit ti'nae. Chacalboxuc, ep li boch'o tsc'an ta 

x'ochique, pero mu xu' yu'unic. 

25Jech chac c'u cha'al me laj xa smac sti' sna li yajval nae, me ts'acal to ta xtal atijic li 

ti'nae, jech chavalbeic: ‘Cajval, jambuncutic li ti'nae’, xavutic. Jech chayalboxuc: ‘Mu 

jna' bu liquemoxuc tal’, xayutoxuc. 

26Jech chlic avalbeic: ‘La jchi'inotcutic ta ve'el, ta uch' vo', laj achanubtasuncutic ta 

xoraltic cu'uncutic’, xavutic. 

27Jech chayalboxuc: ‘Laj xa calboxuc ti mu jna' bu liquemoxuc tale. Voc'o abaic ta 

jtojol, yu'un toj chopol c'usitic laj apasic’, xayutoxuc. 

28Te chlic avoc'ta abaic; te xc'uxet aveic. Yu'un chavilic ti te xa ochemic yo' bu tspas 

mantal Dios li Abrahame, li Isaaque, li Jacobe, xchi'uc scotol li j'alc'opetique. Yan li 

vo'oxuque jipbiloxuc o loq'uel. 

29Xchi'uc chavilic ep yanlum cristianoetic liquemic tal ta sloq'ueb c'ac'al, ta smaleb 

c'ac'al, ta norte, ta sur. Chavilic te chotolic ta ve'el yo' bu tspas mantal li Diose. 

30A'yo ava'yic, oy boch'otic ts'acalpat oyic li' ta ora ti ja' ba'yucbe ta xc'otique. Oy 

boch'otic ba'yucbeic li' ta ora ti ja' ts'acalpat ta xc'otique —xi li Jesuse. 

Laj yoc'ta Jerusalén li Jesuse 
(Mt 23.37-39) 

31Ta sc'ac'alil le'e te ital jayibuc fariseoetic, jech laj yalbeic li Jesuse: —Loc'an batel, 

yu'un tsc'an ta smilot li Herodese —xutic. 



1784 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

32Itac'ov li Jesuse: —Batanic, jech xavalbeic li jcot vet le'e: ‘A'yo ava'ay, li' ta ora 

xchi'uc oc'ome ta to jloq'ues pucujetic, xchi'uc ta to jcolta jchameletic. Cha'ej to ta xlaj 

co'nton. 

33Li' ta ora, xchi'uc oc'om cha'eje ta jtam batel jbe, yu'un mu lecuc me muc ta 

Jerusalenuc ta xcham li yaj'alc'op Diose’, xi laj yal tal —utic c'otel. 

34“¡Jerusalén, Jerusalén, atalel o ti chamil li j'alc'opetique, ti chavac'be ton li boch'otic 

tacbilic tal ta atojole! Ep xa ta velta la jc'an ta jtsob avalab jech chac c'u cha'al tstsob 

yol ta yolon xic' jcot me' caxan, pero muc xac'an. 

35A'yo ava'ay, ictabil chacom o. Mu'yuc xa bu chavilun o, ja' to me la sta sc'ac'alil 

jech chavale: ‘Toj lec li boch'o tacbil tal yu'un Cajvaltic Diose’, me xachie”, xut 

Jerusalén li Jesuse. 

Lucas 14 

Jesús la scolta jun vinic situben sbec'tal 

1C'alal ja'o sc'ac'alil ta xcux yo'ntonique, li Jesuse i'ic'at ta ve'el ta sna jun banquilal 

fariseo. Li fariseoetique te ta sq'uelic c'usi ta spas li Jesuse. 

2Te oy ta stuq'uil jun vinic situben sbec'tal. 

3Li Jesuse jech la sjac'be li boch'otic xchanojic lec smantal Diose xchi'uc li 

fariseoetique: —¿Me xu' chijcoltavan ta sc'ac'alil ta jcux co'ntontique? —xut. 

4Muc xtac'ov ic'otic. Li Jesuse la spic li jchamele, la scolta, xchi'uc laj yalbe ti ac'o 

batuc ta snae. 

5Li Jesuse jech la sjac'be li fariseoetique: —Li vo'oxuque, me oy ta x'och ta vomlum 

anich'onic, o me avacaxic ta sc'ac'alil ta jcux co'ntontique, ¿me mu chbat aloq'uesic ta 

ora? —xut. 

6Muc xtac'ov ic'otic ti c'alal jech i'albatic yu'un Jesuse. 

Tsc'an mu xcac' jbatic ta ich'el ta muc' 

7C'alal laj yil Jesús ti ja' tst'ujic ba'yuc lequil chotlebal ta mexa li boch'otic ic'bilic ta 

ve'ele, jech laj yalbe jun lo'il scotolic: 

8—Me oy boch'o chayic'oxuc ta q'uin nupinele, mu me xbat achotan abaic ta ora ta 

lequil chotlebal, naca me oy boch'o ic'bil tal ti ja' ech'em ich'bil ta muc' jech chac c'u 

cha'al vo'ote. 

9Xu' jech ta xlic yalboxuc li boch'o i'ic'vane: ‘Ja' ac'beic xchotleb li jchi'iltic li'i’, 

xayutoxuc. Jech xaq'uexetic xa ti c'alal chaloq'uic batel, chbat chotlanic ta slajeb 

chotlebale. 

10C'alal cha'ic'atic ta ve'ele, ja' lec bat chotlanic ta slajeb chotlebal. Jech c'alal ta xtal li 

boch'o laj yic'oxuque, xu' jech ta xlic yalboxuc: ‘Li' xatal ta lequil chotlebale’, 

xayutoxuc. Jech ich'bil ta muc' chac'otic ta stojol scotol li boch'otic te co'ol chotoloxuc 

ta ti'mexa achi'uquique. 

11Yu'un li boch'o muc' chac' sbaique, ta sbic'tajesatic. Yan li boch'o biq'uit chac' 

sbaique, ja' ta x'ac'atic ta ich'el ta muc' —xi li Jesuse. 

12Li Jesuse jech laj yalbe ec li boch'o i'ic'van ta ve'ele: —C'alal cha'ic'van ta ve'ele, 

mu me ja'uc xavic' li boch'otic lec xac'opan aba achi'uque, xchi'uc li achi'iltac ta 

voq'uele, xchi'uc li avuts' avalaltaque, xchi'uc li boch'otic noch' nacaloxuc achi'uc ti 

jc'ulejetique. Yu'un xu' ta xlic spacbot ec ti laj avic' ta ve'ele, jech avich'oj xa atojol 

chc'ot o. 

13C'alal cha'ic'van ta ve'ele, ja' xavic' li me'onetique, li boch'otic motmot sc'obique, li 

coxoetique, xchi'uc li ma'satetique. 

14Jech chayac'bot bendición li Diose, yu'un mu xu' yu'unic spaquel. Jech chavich' 

amoton c'alal chcha'cuxiic li boch'otic tuc' yo'ntonique —xi li Jesuse. 

Lo'il sventa muc'ta ve'el chac' jun vinic 
(Mt 22.1-10) 

15C'alal laj ya'yic jech laj yal li Jesuse, oy jun boch'o te co'ol oyic ta mexa xchi'uquic 

jech laj yalbe li Jesuse: —Toj xcuxet no'ox yo'nton li boch'otic jech ta xve'ic yo' bu 

tspas mantal li Diose —xi. 

16Li Jesuse jech laj yalbe: —Oy jun vinic laj yac' muc'ta ve'el. La stac ta iq'uel ep 

cristianoetic. 

17C'alal ista yorail ve'ele, la stac batel smozo, yu'un ac'o bat yic' tal li boch'otic 

yalanojbe xa ono'oxe. Jech c'ot yalbe: ‘Batanic xa; chapal xa li ve'lile’, xut c'otel. 

18Pero scotolic laj yalic ti mu c'u xutique. Li june jech laj yal: ‘Mu xu' cu'un chibat, 

yu'un ja' to la jman cosil jech tsots sc'oplal chbat jq'uel. Avocoluc albo mu me 

chopoluc xa'ay’, xi. 

19Li yane jech laj yal: ‘Mu xu' cu'un chibat, yu'un ja' to la jman lajuncot j'abtel vacax; 

ja' chbat jpas quic me lec x'abtejic. Avocoluc albo mu me chopoluc xa'ay’, xi. 

20Li yane jech laj yal: ‘Mu xu' cu'un chibat, yu'un ja' to linupin’, xi. 

21C'alal isut batel li mozoe, c'ot xcholbe yajval li c'usitic laj yalic jujunique. Li yajval 

ve'lile i'ilin, jech laj yalbe li smozoe: ‘Batan ta anil ta cuxub o'ntonaletic ta yut lum 

xchi'uc ta xoraltic. Ja' ic'ano tal li me'onetique, li boch'otic motajtic sc'obique, li 

coxoetique, xchi'uc li ma'satetique’, xut. 

22Li mozoe la xch'un. Ts'acal jech laj yalbe li yajvale: ‘Cajval, la jpas scotol li c'usi laj 

avalbune, pero oy to xocol li ve'lile’, xut. 

23Li vinique jech laj yalbe li smozoe: ‘Batan xa ta muc'tic be xchi'uc ta bic'tal be. 

Ic'ano tal ta persa li boch'otic chatae, yu'un ac'o nojuc li jnae. 

24Chacalbot ava'ay, scotol li boch'otic ba'yuc quic'anoje, me junuc mu'yuc xa chtal 

spas ya'yic o c'u x'elan li ve'lile’, xi li yajval ve'lile —xi li Jesuse. 

C'u x'elan xu' cu'untic ta jts'aclintic li Jesuse 
(Mt 10.37-38) 

25Bats'i ep cristianoetic bat xchi'inic li Jesuse. Ijoyij li Jesuse jech laj yalbe: 

26“Li boch'o tsc'an chtal ta jtojole, me mu comtsanbaj xa'ay li stot sme'e, li yajnile, li 

xnich'nabe, li xchi'iltac ta voq'uele, xchi'uc li xcuxlejal stuque, mu xu' chcom ta 

cajchanc'op. 

27Li boch'o mu sc'an xq'uech scruz sventa chists'aclinune, mu xu' ch-och ta 

cajchanc'op. 

28Jech chac c'u cha'al li boch'o tsc'an tspas toyol q'uelub-osil yu'une, ba'yuc ta snop c'u 

yepal taq'uin ta xlaj yu'un ta scotol, xchi'uc tsc'an tsq'uel me oy yu'un scotol ti c'u 

yepal tsc'an ti c'alal to chvu' oe. 

29Yu'un me mu snop lec ba'yuque, me laj xa sliquesbe snaclebe ts'acal ta xquechan, 

yu'un chil ti mu xu' yu'une, jech ta xlic labanatuc yu'un li boch'o ta xilique. Jech 

chalic: 

30‘Q'uelavil li vinique, la sliques spasel li q'uelub-osil yu'une, pero muc xu' yu'un’, xi 

sc'oplal. 

31Jech noxtoc, me oy jun ajvalil chbat spasic pleito xchi'uc yan ajvalile, tsc'an ba'yuc 

ta snop lec me stsal yu'un yajcontra ta lajunmil (10,000) yajsoldado ti ja' jtob ta mil 

yajsoldado (20,000) li yajcontrae. 

32Me cha'ay ti mu xu' yu'une, c'alal nom to'ox oy li yajcontrae, ta stac batel xchi'il ta 

abtel, yu'un ac'o bat slequilc'opan li yan ajvalile, yu'un ac'o co'lajuc yo'ntonic. 

33Ja' no'ox jech ec li vo'oxuque, me oy boch'o mu xu' yu'un tscomtsan scotol c'usitic 

oy yu'une, mu xu' ch-och ta cajchanc'op. 

Me ch'ayem xa xchi'il li ats'ame mu xa xtun o 
(Mt 5.13; Mr 9.50) 

34“Li ats'ame oy lec stu. Pero me ch'ayem xa xchi'ile, ¿c'u x'elan xu' ta xchi'um yan 

velta? 

35Mu xa xyaxubtas o banamil, xchi'uc mu xa xtun sventa tsc'a'es c'usitic chtun ta 

sventa xyaxal banamil. Jipel xa chbat o. Boch'o oy xchiquin ac'o snopbe smelol”, xi li 

Jesuse. 

Lucas 15 

Lo'il sventa ch'ayemal chij 
(Mt 18.10-14) 

1Inopajic tal ta stojol Jesús scotol jtsobpatanetic xchi'uc jpasmuliletic, yu'un tsc'an ta 

xa'ibeic sc'op. 

2Li fariseoetic xchi'uc li boch'otic lec xchanojic smantal Diose iliquic ta vulajetel, jech 

laj yalic: —Li vinic li'i ja' ta xic'an li jpasmuliletique; ta xchi'inic ta ve'el noxtoc —

xiic. 

3Ja' yu'un li Jesuse laj yalbe jun lo'il, jech laj yal: 

4“Me oy boch'o avu'unic oy vo'vinic (100) ta cot xchije, me ich'ay jcotuque, ¿me mu 

teuc ta scomtsan ta jamalaltic li balunlajuneb yo'vinic (99) ta cote, yu'un chbat st'un 

tal li jcot ich'aye? ¿Me mu ja'uc to chlaj yo'nton c'alal me la stae? 

5C'alal me la sta li jcote, xcuxet xa yo'nton ta scajan tal ta snecub. 

6C'alal chvul ta snae, ta stsob scotol li yuts' yalaltaque xchi'uc li boch'otic noch' 

nacalic xchi'uque, jech ta xalbe: ‘Cuxetuc me avo'ntonic ec, yu'un laj xa jta li jcot jchij 

ich'aye’, xut. 

7Chacalboxuc ava'yic, ja' no'ox jech toj xcuxet yo'ntonic te ta vinajel ec c'alal me 

tsutes yo'nton jun jpasmulile. Ja' mu sta jech xcuxet yo'ntonic yu'un li balunlajuneb 

yo'vinic (99) tuc' yo'ntonique, yu'un mu xa persauc ta sutes yo'ntonic. 

Lo'il sventa taq'uin ich'ay yu'un jun ants 

8“Me oy jun ants oy lajuneb dracma staq'uine, me ich'ay junuc yu'une, ¿me mu tstsan 

stoj, xchi'uc me mu tsmes lec sna, yu'un ta st'un li staq'uin ich'ay yu'une? ¿Me mu 

ja'uc to chlaj yo'nton c'alal me la stae? 

9Me la stae, ta stsob scotol li yuts' yalaltaque xchi'uc li boch'otic noch' nacajtic 

xchi'uque, jech ta xalbe: ‘Cuxetuc me avo'ntonic ec, yu'un laj xa jta li dracma taq'uin 

ich'ay cu'une’, xut. 

10Chacalboxuc, ja' no'ox jech ec li Diose, xcuxet no'ox yo'nton xchi'uc yaj'almantaltac 

c'alal me ta sutes yo'nton jun jpasmulile”, xi li Jesuse. 

Lo'il sventa ch'ayemal querem 

11Li Jesuse jech laj yal noxtoc: “Oy jun vinic oy chib xnich'on. 

12Li its'inale jech laj yalbe li stote: ‘Tati, ac'bun li c'usi oy avu'un ti c'u yepal sc'oplal 

chavac'bune’, xut. Ja' yu'un li totile lic svoc'be li chib xnich'one. 

13Ibat no'ox jayibuc c'ac'al, li its'inale la stsob scotol li c'usitic oy yu'une; iloc' batel ta 

nom, ibat ta yan banamil. Te c'ot slajes scotol li c'usitic oy yu'une. Solel ich'ay o batel 

xchi'uc. 

14C'alal laj yixtan scotol li c'usitic oy yu'une, ital tsots vi'nal ti bu nacale, jech itsacat 

ta vi'nal. 

15Ibat spac'alin sba ta sna jun vinic ti te no'ox noch' nacale. Li vinique la stac batel ta 

chabichitom. 

16Li quereme chvi'naj ta jyalel, jech chac sve' ya'ay li sve'el chitometique, yu'un 

mu'yuc c'usi ch-ac'bat o. 

17Ts'acal jech lic snop ta yo'nton: ‘Oy ep j'abteletic yu'un li jtote, lec noj xch'ut 

scotolic. Yan li vu'une ta xa xicham ta vi'nal. 

18Ja' lec ta xitots, ta xibat ta stojol li jtote, jech ta xc'ot calbe: Tati, laj xa jta jmul ta 

stojol li Diose, xchi'uc laj xa jta jmul ta atojol ec. 

19Mu xa snupin chicom ta anich'on. Cuyun xa no'ox ta amozo, xcut c'otel’, xi la snop 

ta yo'nton. 

20Jech isut batel ta sna li stote. “C'alal nom to'ox x'ech' batele, i'ilat yu'un li stote. Li 

totile ic'uxubaj ta yo'nton li xnich'one. Ibat ta anil, bat snup ta be; la smey, la sts'uts'. 

21Jech i'albat yu'un li xnich'one: ‘Tati, laj xa jta jmul ta stojol li Diose, xchi'uc laj xa 

jta jmul ta atojol ec. Mu xa snupin chicom ta anich'on’, xut. 

22Pero li totile jech laj yalbe li smozotaque: ‘Ich'ic tal ta ora li c'u'il bu toj leque, 

ac'beic slap. Ac'beic yixtolal sc'ob xchi'uc xonob. 

23Iq'uic tal li ch'ium vacax ti bu lec jubene. Milic jti'tic, jpastic lec q'uin. 

24Yu'un chamen to'ox li jnich'on li'i, pero icha'cux xa; ch'ayem to'ox, pero laj xa jta’, 

xi. Jech lic spasic lec q'uin. 

25“Li banquilale ja'o mu'yuc te oy, yu'un batem ta abtel. C'alal isut tale, nopol xa'ox 

x'ech' tal ta sts'el sna; ja' to laj ya'ay ti ta xbac' son, xchi'uc ti ch-ac'otajique. 

26Laj yic' loq'uel jun smozoic; la sjac'be c'usi sventa li q'uin tspasique. 

27Jech i'albat: ‘Yu'un isut xa tal li avits'ine. Li atote la smil li ch'ium vacax ti lec 

jubene. Ja' sventa ti cuxul, ti lec tsots isut tal li avits'ine’, x'utat. 

28C'alal laj ya'ye, i'ilin. Muc sc'an x'och ta sna. C'alal laj ya'ay li stote, iloc' svocolta ti 

ac'o ochuque. 

29Pero li banquilale jech laj yalbe li stote: ‘Q'uelavil, ep xa jabil li'abtej avu'un. 

Mu'yuc la jbaj amantal. Pero mu'yuc c'usi avac'ojbun. Me jcotuc tentsun, mu'yuc 

avac'ojbun sventa ta jpas q'uin jchi'uc li boch'otic lec jc'opane. 

30Pero c'alal isut tal li anich'on ti ay yixtan ta jmulavil antsetic scotol li c'usitic laj 

avac'bee, ta ora laj amilbe li ch'ium vacax ti bu lec jubene’, xut li stote. 

31“Itac'ov li stote: ‘Totil, li vo'ote scotol c'ac'al li' jchi'uc jbatic. Scotol li c'usitic oy 

cu'une ja' avu'un ec. 

32Ja' tsc'an ti jech ta jpastic q'uine xchi'uc ti xcuxet co'ntontique. Yu'un li avits'ine 

chamen to'ox, pero icha'cuxi xa. Ch'ayem to'ox, pero laj xa jta’, xut”, xi li Jesuse. 

Lucas 16 

Lo'il sventa jchabina ti lec bij ta xc'uxubinel sbae 

1Li Jesuse laj yalbe yan lo'il li yajchanc'optaque: “Oy jun vinic, lec jc'ulej. Oy 

jchabina yu'un. Li jchabinae bat tic'batuc smul ta stojol li yajvale. Li smul itic'bate, 

yu'un la slajesbe c'usitic oy yu'un li yajvale. 

2Li vinique laj yic' li jchabina yu'une, jech laj yalbe: ‘Laj ca'ay ti chopol c'usi chapase. 

Albun ca'ay c'u x'elan oy scotol li c'usitic aventainoje, yu'un mu xa xu' chachabibun 

jna’, xut. 

3Li jchabinae jech lic snop: ‘¿C'usi ta jpas, yu'un chisloq'uesun ta abtel li cajvale? Mu 

xu' cu'un chi'abtej ta banamil; chiq'uexov noxtoc me ta jc'an limosnae. 

4Ta jna' xa c'usi ta jpas c'alal me liloc' ta cabtele, yu'un jech oy boch'o chixc'uxubinun, 

chiyotesicun ta snaic’, xi. 

5Jech ta jujuntal laj yic'an li j'iluviletic yu'un yajvale. Jech la sjac'be li boch'o ba'yuc 

itale: ‘¿C'u yepal avil yu'un li cajvale?’, xut. 

6Itac'ov: ‘Vo'vinic (100) baril aceite quich'oj’, xi. Jech laj yalbe: ‘Li' oy li svunal 

avile. Chotlan, jelo ta anil. Lajuneb yoxvinic (50) baril xa no'ox xats'iba’, xut. 

7Jech la sjac'be li yane: ‘Vo'ote, ¿c'u yepal li avile?’, xut. Itac'ov: ‘Vo'vinic (100) 

coxtal trigo quich'oj’, xi. Jech laj yalbe: ‘Li' oy svunal li avile; chanvinic (80) coxtal 

trigo xa no'ox xats'iba’, xut. 

8Li yajvale jech laj yal: ‘Toj lec bij li vinique’, xi. Yu'un li boch'o ja' batem ta 

yo'ntonic c'u x'elan lec ch-ech'ic li' ta banamile, ja' toj bijic ta snopel c'usi tspasic. Yan 

li boch'o oyic ta sac osile, mu sta jech sbijilic. 

9“Vu'un chacalboxuc: Li c'usitic oy avu'unic ti ja' no'ox ac'biloxuc aventainique, 

tunesic sventa chasa' boch'o lec chavil aba achi'uquic. Jech c'alal tsta yorail chlaj 

sc'oplal li ac'ulejalique, oy boch'o chayic'oxuc ochel ta sna ta sbatel osil. 

10“Li boch'o lec xtojob ta sventainel li c'usi mu'yuc tsots sc'oplale, ja' no'ox jech lec 

xtojob ta sventainel noxtoc li c'usi tsots sc'oplale. Yan li boch'o mu xtojob ta 

sventainel c'usi mu'yuc tsots sc'oplale, ja' no'ox jech mu xtojob ta sventainel li c'usi 

tsots sc'oplale. 

11Me mu xana'ic stunesel li ac'ulejalic li' ta banamile, ¿boch'o ta xch'un ti xu' avu'unic 

sventainel li mero ac'ulejalique? 

12Yu'un me mu xana'ic lec stunesel li c'usi mu ja'uc avu'unique, mu me xanopic ti 

cha'ac'batic li c'usi ja' avu'un atuquique. 

13“Me junuc mozo mu xu' yu'un chtun ta chib yajval. Yu'un xu' chopol chil li june; xu' 

ja' lec chil li yane. Xu' ja' lec chich' ta muc' li june; xu' ja' mu xich' ta muc' li yane. Ja' 

jech mu xu' chatunic yu'un Dios me ja' batem avo'ntonic yu'un li taq'uine”, xi li 

Jesuse. 

14C'alal jech laj ya'yic li fariseoetique, la slabanic li Jesuse, yu'un stalelic ti xpich'et 

no'ox yo'ntonic yu'un taq'uine. 

15Li Jesuse jech laj yalbe: “Li vo'oxuque chavaq'uic ta ilel ta stojol cristianoetic ti tuc' 

avo'nton avalojique, pero li Diose xotquin li avo'ntonique. Yu'un li boch'o chac' sba ta 

ich'el ta muc' ta stojol cristianoetique ja' mu'yuc stu ta stojol li Diose. 

Laj yal Jesús ti mu'yuc lajem sc'oplal li mantaletique. 

16“Li smantaltac Diose xchi'uc li c'usitic laj yalic j'alc'opetique ja' laj ava'yic o c'alal to 

ital li Juan j'ac'vanej ta vo'e. Ja'o te lic yich' cholel tal noxtoc li ventainel yu'un Diose. 

Jech scotolic chaq'uic persa tsc'an ch-ochic ta scotol yo'ntonic. 

17“Li vinajel banamile ta anil chlaj. Yan li jbel no'ox smantal Diose mu xlaj sc'oplal o. 

Li Jesuse ichanubtasvan ta sventa ictaejbail 
(Mt 19.1-12; Mr 10.1-12) 

18“Li boch'o ta xicta yajnile, me ta xic' yan antse, ja' no'ox ta xmulivaj xchi'uc. Jech 

ec, li boch'o ta xic' ictabil antse ja' no'ox ta xmulivaj xchi'uc”, xi li Jesuse. 

Lo'il sventa jun jc'ulej vinic xchi'uc Lázaro 

19Li Jesuse jech laj yal noxtoc: “Oy to'ox jun vinic lec jc'ulej. Puru yax'elan poc', 

xchi'uc puru lequil lino no tslap. Scotol c'ac'al puru lequil ve'lil tsve'. 

20Oy jun vinic noxtoc, Lázaro sbi. Ja' jc'anlimosna. Te ta xc'ot chotanatuc ta sti' sna li 

jc'ulej vinique, nojem ta c'a'al chinetic sbec'tal. 

21Li Lazaroe chac ac'batuc sve' ya'ay li c'usitic chbaj yalel ta yolon xmexa li jc'ulej 

vinique. Pero ja' no'ox te chtal lec'batuc ta ts'i'etic li sc'a'emale. 

22Ta yan c'ac'al icham li jc'anlimosnae, i'ic'at batel yu'un yaj'almantaltac Dios yo' bu 

oy li Abrahame. Icham ec li jc'ulej vinique, imucat. 

23“C'alal ja'o te chich' vocol ta c'atinbaque, la stoy sat. Laj yil batel ta nom li 

Abrahame, xchi'uc li Lázaro te xchi'inoje. 

24Li jc'ulej vinique tsots i'avan, jech laj yalbe li Abrahame: ‘Jmoltot Abraham, 

c'uxubinun. Taco tal li Lazaroe. Ac'o sts'aj tal sni' sc'ob ta vo'; ac'o tal sicubtasbun li 

coq'ue, yu'un toj ep ta xquich' vocol li' ta yat c'oq'ue’, xi. 

25Li Abrahame jech laj yalbe: ‘Totil, na'o ava'ay ti toj lec c'usi laj ata yu'un li ac'ulejal 

c'alal cuxulot to'oxe. Yan li Lazaroe puru vocol no'ox la sta. Pero li stuque li' xa oy ta 

lequilal. Li vo'ote te xa chavich' o vocol. 

26Mu'yuc boch'o xu' ta xtal te yo' bu oyote, yu'un oy muc'ta xab pasbil ta o'lol. Jech 

mu'yuc boch'o xu' ta xjelov tal li' ec’, xi. 

27“Itac'ov li jc'ulej vinique: ‘Me mu xu'e tati, ja' no'ox ta jc'anbot tsots vocol ti ac'o 

atac batel ta sna li jtote. 

28Yu'un oy to vo'ob quits'inab, ac'o bat yalbe ti mu me xtalic li' ta yavil tsatsal 

vocole’, xi. 

29Li Abrahame jech laj yalbe: ‘Te yich'ojbeic svun li Moisese xchi'uc li yan 

yaj'alc'optac Diose. Xu' ja' ac'o xch'unic li c'usitic chale’, xut. 

30Itac'ov li jc'ulej vinique: ‘Tati, le'e mu xch'unic. Pero ti oyuc boch'o ta xcha'cuxi ti te 

chbat c'opanaticuque, ja' to ta sutes yo'ntonic’, xi. 

31Li Abrahame jech laj yalbe: ‘Me mu sc'an xch'unic c'usitic yaloj li Moisés xchi'uc 

yan yaj'alc'optac Diose, ac'o me ta xc'ot c'opanaticuc yu'un li boch'o chcha'cuxie, mu 

ono'ox xch'unic noxtoc’, xut”, xi li Jesuse. 

Lucas 17 

Tsc'an mu jsocbetic yo'nton jchi'iltic 
(Mt 18.6-7, 21-22; Mr 9.42) 

1Li Jesuse jech laj yalbe li yajchanc'optaque: “Mu c'u xcutic ti mu'yuc c'usi 

chasoquesoxuque, pero toj abul sba li boch'o tstunes c'usi xu' tsoques o xchi'ile. 

2Ja' xloc' venta ac'o chucbatuc jun muc'ta cho' ta snuc', ti ac'o jipatuc ochel ta nabe. Ja' 

vocol me li' no'ox ta socbe yo'nton li ololetic li'i. 

3Q'uelo me aba atuquic noxtoc. “Me oy la sta smul ta atojol jun achi'ile, tsots xataq'ui. 

Me la sutes yo'ntone, pasbo perdón. 

4Me oy ta sta smul ta atojol vucub velta ta jun no'ox c'ac'ale, me jech ta xtal yalilanbot 

jujun veltae: ‘Ta jna' ti ja' jmule; mu xa jpas jech’, me xayutote, pasbo perdón”, xi li 

Jesuse. 

Ep c'usi xu' cu'untic ta sventa xch'unojel co'ntontic 

5Li yajtacbolaltac Jesuse jech laj yalbeic li Cajvaltique: —Epajesbuncutic li 

xch'unojel co'ntoncutique —xutic. 

6Jech i'albatic yu'un li Cajvaltique: —Me oy xa xch'unojel avo'ntonic jech chac c'u 

cha'al jbej biq'uit bec' mostazae, xu' avu'unic jech chavalbeic li jpets higo li'i: ‘Loc'an 

batel li'i, bat tec'ano aba ta nab’, me xavutique, ta xch'un —x'utatic. 

Mu xu' tstoy sba ta spasel yabtel li mozoe 

7“Me oy amozoic batem ta sloquel avosilic, o me xchabiel achijique, c'alal ta sut tale: 

¿‘La' me chotlan, ve'an li' ta mexae’, me xavutic? 

8¿Me mu jechuc no'ox chavalbeic: ‘Ac'o amac, meltsanbun tal jve'el. Ja' to xave' 

xavuch' vo' ec me ilaj co'nton ta ve'el, ta uch' vo'e’, me mu xavuticuc? 

9Me la xch'unbot amantale, ¿me chatojbeic ta vocol noxtoc? 

10Ja' no'ox jech ec li vo'oxuque, me laj ach'unic scotol c'usitic chayalboxuc Diose, 

tsc'an jech chavalic: ‘Li vu'une mu'yuc c'usi xu' cu'un, yu'un ja' no'ox la jpas li c'usi 

sc'oplal ta jpase, tsc'an xachiic’, xi li Jesuse. 

Li Jesuse la scolta lajuneb jc'a'el chameletic 

11C'alal ibat ta Jerusalén li Jesuse, te ijelov ta sts'aquil Galilea xchi'uc Samaria. 

12Te ic'ot ta tsobtsobnaetic. Te italic lajuneb viniquetic tsacbilic ta c'a'el chamel. Nom 

no'ox la sva'an sbaic. 

13Tsots i'avanic jech laj yalic: —Jesús, jchanubtasvanej, avocoluc c'uxubinuncutic —

xutic 

14C'alal laj yil li Jesuse, jech laj yalbe: —Batanic, bat ac'o abaic ta ilel ta stojol li 

paleetique —xut. C'alal ja'o chanovic batele, icol scotolic. 

15Oy jun ti tsots sc'oplal laj ya'ay icole, jech isut tal ta stojol li Jesuse. Tsots x'avet tal 

ta yalbel slequilal Dios. 

16C'ot squejan spatan sba ta banamil ta stojol li Jesuse, la stojbe ta vocol. Li vinic ti 

jech laj yale ja' te liquem tal ta Samaria banamil. 

17Li Jesuse jech laj yal: —¿Me mu lajunebuc ti la jcoltae? ¿Bu oyic li yan balunebe? 

18¿Me ja' no'ox isut tal, tal yalbe slequilal Dios li jun yanlum vinic li'i? —xi. 

19Li Jesuse jech laj yalbe li vinique: —Lican, batan. Colemot xa ta sventa xch'unojel 

avo'nton —xut. 

Sc'oplal ventainel yu'un Dios 

20Li fariseoetique la sjac'beic Jesús c'usi ora chtal ventainvanuc li Diose. Itac'ov li 

Jesuse: —Li ventainel yu'un Diose muc toybiluc xa lec chtal. 

21Mu'yuc boch'o xu' jech chal: ‘Q'uelavilic, li' xa oye, le' xa oye’, mu'yuc boch'o xi. 

Yu'un li ventainel yu'un Diose li' xa oy ta atojolic —xi li Jesuse. 

Sc'oplal c'alal chcha'tal Cajvaltic 
(Mt 24.23-28, 36-41) 

22Li Jesuse jech laj yalbe li yajchanc'optaque: —Ta to sta sc'ac'alil chac'an 

chaq'uelbeic sc'ac'alil c'usi ora chital, vu'un ti Xnich'on cristiano lic'ote. Pero mu'yuc 

chavilic. 

23Oy boch'otic jech chlic yalic: ‘Li' xa oye; le' xa oye’, xiic. Pero mu me xaloq'uic 

batel; mu me xbat achi'inic. 

24Yu'un ja' jech chac c'u cha'al sacsevul ti xleblej no'oxe, ti sacjaman to chvinaj ta 

jujujot sti' vinajele, ja' jech chital c'alal me la sta sc'ac'alil vu'un ti Xnich'on cristiano 

lic'ote. 

25Pero persa ba'yuc ta xquich' ep vocol, yu'un mu xisc'anicun li cristianoetic li'i. 

26Jech chac c'u cha'al la spasic li cristianoetic c'alal cuxul li Noee, ja' no'ox jech 

tspasic ec c'alal chital vu'un ti Xnich'on cristiano lic'ote. 

27Jun yo'nton chve'ic, ch-uch'bajic, chnupinic, c'alal to i'och ta barco li Noee. C'alal 

ital li pulel ta vo'e, icham o scotolic. 

28Ja' jech ta xc'ot ta pasel noxtoc jech chac c'u cha'al ic'ot ta pasel c'alal cuxul li Lote. 

Jun yo'nton chve'ic chuch'ic vo', chmanulajic, chchonolajic, tsts'unubajic, xchi'uc 

tsmeltsan lec snaic. 

29Yan li Lote iloc' batel ta Sodoma, ja'o iyal tal c'oc' ta vinajel xchi'uc azufre; jech 

icham o scotolic. 

30Ja' jech tspasic noxtoc c'alal chicha'sut tal, vu'un ti Xnich'on cristiano lic'ote. 

31“Ta sc'ac'alil le'e, li boch'o te oyic ta sjol snaique mu xa me x'och yich' c'usitic oy 

yu'unic. Li boch'otic te oyic ta yabtelique mu xa me sutic tal, chtal yich'ic li c'usi oy 

yu'unique. 

32Na'ic me c'u x'elan icom li yajnil Lote. 

33Li boch'o tsc'an tspoj xcuxlejale, ja' chch'ay. Yan li boch'o mu sventauc me chch'ay 

xcuxlejale, ja' ta xcuxi. 

34“Chacalboxuc ava'yic, me ta ac'ubaltic chitale, me oy chib chvayic ta jun vaybale, 

jun ta xquic', jun ta xcom. 

35Me oy chib antsetic ta xjuch'najique, jun ta xquic', jun ta xcom —xi li Jesuse. 

37Jech la sjaq'uic: —Cajval, ¿bu ta xc'ot ta pasel le'e? —xutic. Itac'ov li Jesuse: —

Jech chac c'u cha'al ti bu oy c'usi chamene, persa te chbat stsob sbaic li xulemetique 

—xi. 

Lucas 18 

Lo'il sventa jun me'on ants xchi'uc jun chopol jchapanvanej 

1Li Jesuse laj yalbe jun lo'il li yajchanc'optaque. Ja' sventa ti tsots sc'oplal li sc'opanel 

Diose, ti tsc'an mu x'ech' yo'ntonique. 

2Jech laj yal: “Oy jun jchapanvanej ta jun lum. Mu xich' ta muc' li Diose; mu xich' ta 

muc' noxtoc li cristianoetique. 

3Oy jun me'on ants te nacal ec. Ep velta i'ay sc'opan li jchapanvaneje, jech laj yalbe: 

‘Avocoluc coltaun, yu'un oy boch'o chiscontrainun’, xut. 

4Li jchapanvaneje ep c'ac'al muc stuc'ulanbe sc'op li me'on antse. Ts'acal to jech la 

snop: ‘Mu xixi' yu'un li Diose, mu xixi' yu'un li cristianoetique. 

5Ja' no'ox yu'un li' xva'vun tsa'bun xc'uxul jol li me'on antse, jech ta jchapan. Yu'un 

ch-ech' co'nton yu'un ti li' no'ox xva'vune’, xi”, xi li Jesuse. 

6Jech laj yal noxtoc li Cajvaltique: “Laj ava'yic c'usi chal li jchapanvanej ti chopol 

yo'ntone. 

7Yan li Dios ti tuc' yo'ntone, ¿me mu ja'uc jech ta xchapan c'usi tsc'anic ta c'ac'al ta 

ac'ubal li boch'otic t'ujbilic yu'une? Li stuque mu xjalij yu'un. 

8Ta ora chaxchapanboxuc. Pero c'alal chicha'tal, vu'un ti Xnich'on cristiano lic'ote, 

¿me yoquel to jech oy xch'unojel avo'ntonic chvul jtaoxuc ec?”, xi li Jesuse. 

Lo'il sventa fariseo xchi'uc jtsobpatan 

9Li Jesuse laj yal jun lo'il noxtoc ta sventa li boch'otic tuc' yo'nton yalojique, ti mu'yuc 

stu chilic li yantique. Jech laj yal: 

10“Oy chib viniquetic bat sc'opanic Dios ta ch'ulna. Li june ja' fariseo; li yane ja' 

jtsobpatan. 

11Li fariseoe te c'ot sva'an sba ti c'alal la sc'opan Diose, jech laj yal: ‘Dios, colavalbun 

ti mu jechuc co'nton jech chac c'u cha'al li yan cristianoetique. Yu'un li stuquique ta 

x'elc'ajic, mu'yuc tuc' yo'ntonic, ta xmulivajic. Mu jechuc co'nton noxtoc jech chac c'u 

cha'al li jtsobpatan li'i. 

12Li vu'une chib velta ta xquicta ixim ta jun xemuna. Scotol li c'usitic ta jtae ta 

jloq'ues jun ta lajlajuneb sventa amoton’, xut li Diose. 

13Yan li jtsobpatane nom no'ox va'al icom. Mu sc'an stoy sat ta vinajel. Ja' no'ox la 

smajilan sna yo'nton, jech la sc'opan Dios: ‘Dios cu'un, c'uxubinun, yu'un 

jpasmulilun’, xut. 

14Chacalboxuc ava'yic, li jtsobpatane mu'yuc xa smul ch-ilat yu'un Dios ti c'alal isut 

batel ta snae. Yan li fariseoe mu jechuc. Yu'un li boch'otic tstoy sbaique ja' ta 

sbic'tajesatic. Yan li boch'otic biq'uit ta xac' sbaique ja' ta x'ac'atic ta ich'el ta muc' 

yu'un li Diose”, xi li Jesuse. 

Laj yac'be bendición ololetic li Jesuse 
(Mt 19.13-15; Mr 10.13-16) 

15Li cristianoetique laj yiq'uic tal ololetic ta stojol li Jesuse, yu'un ac'o yac' sc'ob ta 

stojolic. C'alal laj yilic li yajchanc'optaque, la spajesic. 

16Pero li Jesuse laj yic' li ololetique, jech laj yal: —Ac'o talicuc ta jtojol li ololetique; 

mu xapajesic. Yu'un li boch'o jech yo'ntonic jech chac c'u cha'al ololetique, ja' ta 

xventainatic yu'un Dios. 

17Jamal chacalboxuc, li boch'o mu sc'an xac' sba ta ventainel yu'un Diose, me mu 

jechuc yo'nton jech chac c'u cha'al li olole, mu xu' chich' ventainel o yu'un Dios —xi 

li Jesuse. 

Sc'oplal jun jc'ulej vinic 
(Mt 19.16-30; Mr 10.17-31) 

18Oy jun banquilal jech la sjac'be li Jesuse: —Lequil jchanubtasvanej, ¿c'usi ta jpas ti 

xu' chicuxi o sbatel osile? —xut. 

19Itac'ov li Jesuse: —¿C'u yu'un chavalbun ti lecune? Mu'yuc ono'ox boch'o lec; ja' 

no'ox lec stuc li Diose. 

20Xana' ti jech chal li mantaletique: ‘Mu me xamulivaj; mu me xamilvan; mu me 

xa'elc'aj; mu me xanopbe smul achi'il; ich'o ta muc' atot ame'’, xi”, x'utat yu'un li 

Jesuse. 

21Itac'ov li vinique: —Scotol le'e ta jbic'tal ono'ox jch'unoj tal —xi. 

22C'alal laj ya'ay Jesús ti jech itac'ove, jech laj yalbe: —Pero oy to jun c'usi sc'an 

avu'un. Chono scotol li c'usitic oy avu'une; q'uelanbo me'onetic. Jech chata ac'ulejal te 

ta vinajel. Jech xu' chtal achi'inun —xut. 

23C'alal laj ya'ay jech li vinique, lic yat yo'nton, yu'un toj ep sc'ulejal. 

24C'alal laj yil Jesús ti ep chat yo'ntone, jech laj yal: —Toj vocol chac' sbaic ta 

ventainel yu'un Dios li jc'ulejetique. 

25Ja' mu vocoluc ta xjelov jcot camello ta chac acuxa; ja' toj vocol ch-ochic yo' bu 

chventainvan Dios li jc'ulejetique —xi li Jesuse. 

26Li boch'otic laj ya'yique jech la sjaq'uic: —¿Boch'o ono'ox xu' ta xcol cha'e? —

xutic. 

27Itac'ov li Jesuse: —Li c'usi mu xu' yu'un cristianoe, li Diose xu' yu'un —xut. 

28Li Pedroe jech laj yal ec: —Cajval, li vu'uncutique laj xa jcomtsancutic scotol li 

c'usitic oy cu'uncutique. Li' xa jchi'inojotcutic —xut. 

29Itac'ov li Jesuse: —Melel li c'usi chacalboxuque, li boch'o laj xa scomtsan sna, me 

yajnil, me xchi'iltac ta voq'uel, me stot sme', me xnich'nab, ti ja' tsots sc'oplal cha'ay 

chac' sba ta ventainel yu'un Diose, 

30ta stabe ep xq'uexol li' ta banamil, xchi'uc ta xcuxi sbatel osil —xi li Jesuse. 

Li Jesuse laj yal yoxibal velta ti ta xmilate 
(Mt 20.17-19; Mr 10.32-34) 

31Li Jesuse slecoj laj yic' loq'uel li yajchanc'optaque, jech laj yalbe: “Q'uelavilic, 

chijbat xa ta Jerusalén. Vu'un ti Xnich'on cristiano lic'ote, ja' te chc'ot ta pasel scotol li 

jc'oplal la sts'ibaic comel yaj'alc'optac Dios ta vo'onee. 

32Chi'ac'at ta sc'ob yanlumetic; ta xixchopolc'optaicun; ta xislabanicun; ta 

xistubtaicun. 

33Ta xac'bicun nucul; ta xismilicun; pero ta xicha'cuxi ta yoxibal c'ac'al”, xi li Jesuse. 

34Pero li yajchanc'optaque muc xa'ibeic smelol ti jech i'albatique. Muc x'ac'bat sna'ic 

c'usi smelol. Yu'un muc to chc'ot ta yo'ntonic. 

Li Jesuse la sjambe sat jun ma'sat te ta nopol Jericó 
(Mt 20.29-34; Mr 10.46-52) 

35C'alal nopol xa x'ech'ic batel ta lum Jericó li Jesuse, te chotol la staic ta ti'be jun 

ma'sat; te ta sc'an limosna. 

36C'alal laj ya'ay ta xjelov ep cristianoetique, la sjac' c'usi chc'ot ta pasel. 

37I'albat ti ja' te ta xjelov batel li Jesús liquem ta Nazarete. 

38Jech tsots lic yapta li Jesuse: —¡Jesús, smomnich'on David, avocoluc c'uxubinun! 

—xut. 

39Li boch'otic ba'yucbeique laj yutic, yu'un ac'o ch'abiuc. Pero yo'to tsots lic avanuc, 

jech laj yal: —¡Smomnich'on David, avocoluc c'uxubinun! —xi. 

40Li Jesuse iva'i, la stac ta iq'uel. C'alal ivul yo' bu oye, jech la sjac'be: 

41—¿C'usi chac'an ta jpasbot? —xut. Itac'ov li ma'sate: —Cajval, ta jc'an ac'o jamuc 

jsat —xi. 

42Li Jesuse jech laj yalbe: —Lec oy, ac'o jamuc li asate. Ta sventa xch'unojel avo'nton 

ti lacole —xut. 

43Jech ta ora ijam li sate. La xchi'in batel li Jesuse; laj yalbe batel slequilal Dios. 

C'alal laj yil scotol li cristianoetique, laj yalbeic slequilal Dios ec. 

Lucas 19 

Sc'oplal Jesús xchi'uc Zaqueo 

1Li Jesuse i'och batel ta lum Jericó, tuc' ox ta xjelov batel. 

2Oy jun vinic te ta lum Jericó, Zaqueo sbi. Ja' banquilal yu'un jtsobpatanetic. Lec 

jc'ulej li vinique. 

3Li Zaqueoe tsc'an ta sq'uel boch'o li Jesuse, pero mu xil yu'un toj ep li 

cristianoetique, yu'un comcom vinic no'ox li Zaqueoe. 

4Jech ijelov batel ta anil; imuy ta jpets sicómoro te' yo' bu ta xjelov li Jesuse, yu'un 

jech xu' ta xil. 

5C'alal ijelov li Jesuse, la sq'uel muyel. Jech laj yalbe: —Zaqueo, yalan tal ta anil, 

yu'un li' orae tsots sc'oplal te chibat ta ana —xut. 

6Jech ta ora iyal li Zaqueoe, xcuxet no'ox yo'nton laj yic' batel ta sna li Jesuse. 

7C'alal laj yil li cristianoetique, iliquic ta bic'talvulajetel, jech laj yalic: “Q'uelavil, 

i'och ta sna jun jpasmulil li Jesuse”, xiic. 

8Li Zaqueoe iva'i, jech laj yalbe li Cajvaltique: —Cajval, a'yo ava'ay. Ta xcac'be 

j'o'loluc c'usitic oy cu'un li me'onetique. Me oy boch'o la jmucul lo'labe staq'uine, 

chanib velta jech yepal ta jsutesbe —xi. 

9Li Jesuse jech laj yal: —Li' ta orae ivul xa coltael li' ta nae. Yu'un li vinic li'i ja' 

smomnich'on ec li Abrahame. 

10Vu'un ti Xnich'on cristiano lic'ote ja' tal jcolta, ja' tal jsa' li boch'otic ch'ayemique —

xi li Jesuse. 

Lo'il sventa lajuneb j'abteletic i'ac'bat sjolintasic staq'uin yajvalic 
(Mt 25.14-30) 

11C'alal te ta xa'yic c'usi ta xal li Jesuse, lic yal yan lo'il noxtoc, yu'un nopol xa'ox 

sc'an xc'otic ta Jerusalén. Yu'un li cristianoetique la snopic ti ja' xa yorail ch-och ta 

ajvalilal li Boch'o t'ujbil yu'un Diose. 

12Li Jesuse jech laj yal: “Oy jun vinic lec ich'bil ta muc'. Ibat ta nom ta yan banamil, 

yu'un bat yich' tal yabtel, yu'un ta x'och ta ajvalilal. Ts'acal to isut tal. 

13C'alal mu'yuc to'ox chbate, laj yic' lajuneb yaj'abtel. Laj yac'be lajuneb mina jujunic. 

Jech laj yalbe: ‘Bat jolintasic, ja' to ti c'alal chisut tale’, xut comel. 

14Pero ibajat yu'un li xchi'iltaque, jech lic staquic batel boch'o chbat yal ti bu batem 

yich' tal yabtele. Jech c'ot yalic: ‘Mu jc'ancutic ja' ta x'och ta ajvalilal cu'uncutic li 

jchi'ilcutic le'e’, xiic c'otel. 

15“C'alal isut tal ta yich'el yabtele, c'ot stacan ta iq'uel li smozotac ti yac'ojbe 

sjolintasic staq'uine, yu'un tsc'an cha'ay c'u yepal ijolin yu'unic. 

16Li boch'o ba'yuc itale jech laj yal: ‘Cajval, li ataq'uin laj avac'bun comele ijolin 

cu'un lajuneb’, xut. 

17Itac'ov li yajvale: ‘Lec oy, vo'ot lequil j'abtelot cu'un. Ta sventa ti jun avo'nton laj 

aventain li jtaq'uin ti jutuc no'ox laj cac'bot comele, jech chacac'bot aventain lajuneb 

lum’, x'utat. 

18Ital noxtoc li yane, jech laj yal: ‘Cajval, li ataq'uin laj avac'bun comele ijolin cu'un 

vo'ob’, xut. 

19Itac'ov li yajvale: ‘Lec oy, li vo'ote chacac'bot aventain vo'ob lum ec’, x'utat. 

20Ital noxtoc li yane, jech laj yal: ‘Cajval, li' oy li ataq'uin laj avac'bune. La jpix lec ta 

panyo; la jnac' lec. 

21Yu'un lixi' avu'un. Yu'un jna'oj ti simaronote. La jna' ti chavich' sutel ti bu muc 

vo'ocot avabtele, ti chac'aj ti bu muc vo'ocot laj ats'une’, xut. 

22Jech i'albat yu'un li yajvale: ‘Vo'ote chopol j'abtelot. Ta sventa ave atuc ta 

jchapanot. Me laj ana' ti toj simaronun, ti ta xquich' ti bu mu ja'uc cabtele, ti ta jc'aj ti 

bu muc vu'ucun la jts'une, 

23¿c'u yu'un muc xbat atic' ta banco li jtaq'uine? C'alal lisut tale, laj xa quich' sutel 

xchi'uc sjol ti jechuque’, xut. 

24Jech laj yalbe li yantic te oyique: ‘Pojbeic li taq'uin yich'oje; ja' ac'beic li boch'o la 

sjolintas lajunebe’, xut. 

25Jech laj yalic: ‘Cajval, pero yich'oj xa lajunsep’, xutic. 

26Itac'ov li ajvalile: ‘Chacalboxuc, scotol li boch'o chtun yu'une, ta x'ac'bat yan. Li 

boch'o mu xtun yu'une, ta xpojbat sutel ti c'u yepal yich'oje. 

27Jech noxtoc li boch'otic ta scontrainicun ti mu sc'anic vu'un chiventainvane, iq'uic 

tal scotol li'i. Li' ta jsat xamilic’, xi li ajvalile”, xi li Jesuse. 

Ich'bil ta muc' i'och ta Jerusalén li Jesuse 
(Mt 21.1-11; Mr 11.1-11; Jn 12.12-19) 

28C'alal laj yal jech lo'il li Jesuse, ijelov batel ta ba'yucbe, yu'un chbat ta Jerusalén. 

29C'alal nopol xa'ox sc'an xc'otic ta Betfagé xchi'uc ta Betania te ta yoc vits 

Olivatique, li Jesuse la stac batel chib yajchanc'op. 

30Jech laj yalbe: —Batanic ta tsobtsobnaetic le'e. C'alal chac'otique, te chucbil chataic 

jcot buro mu'yuc to cajlibinbil. Titunic, iq'uic tal. 

31Me oy boch'o ta sjac'boxuc c'u yu'un chatitunic li buroe, jech xavalbeic: ‘Yu'un ta 

xtun yu'un li Cajvaltique’, utic —xi li Jesuse. 

32Ibatic li chibique. Ti c'u x'elan i'albatic batele, ja' jech la staic. 

33C'alal ja'o ta stitunic li buroe, jech i'albatic yu'un li yajvale: —¿C'u yu'un chatitunic 

li jburoe? —x'utatic. 

34Itac'ovic: —Yu'un ta xtun yu'un li Cajvaltique —xutic. 

35Jech laj yiq'uic batel yo' bu oy li Jesuse. Laj yac'beic staspatin snatil c'u'ic, jech laj 

yaq'uic cajiuc li Jesuse. 

36C'alal cajal xa'ox batel ta buro li Jesuse, li cristianoetique la sq'uiic snatil c'u'ic ta be. 

37C'alal nopol xa x'ech'ic batel ta yeloval Jerusalén yo' bu vits Olivatique, tsots lic 

avanicuc li boch'otic scotol c'ac'al la xchi'inic li Jesuse. Xcuxet no'ox yo'ntonic laj 

yalbeic slequilal Dios ta sventa ti laj yilic ep sq'uelubil stsatsal la spas li Jesuse. 

38Jech laj yalic: —¡Ich'biluc ta muc' li Ajvalil tacbil tal yu'un Cajvaltic Diose! ¡Ac'o 

mu'yucuc xa c'op cha'yic te ta toyol. Ich'biluc ta muc' li Dios ta vinajele! —xi i'avanic. 

39Oy jayibuc fariseoetic te nabalic batel ta epal cristianoetic, jech laj yalbeic li Jesuse: 

—Jchanubtasvanej, pajeso li jch'unolajeletic avu'une —xutic. 

40Li Jesuse jech laj yalbe: —Chacalboxuc ava'yic, me ta xch'abiic li jch'unolajeletic 

cu'une, ja' ta xlic avanicuc li tonetique —xut. 

41C'alal nopol xa'ox x'ech' batel ta Jerusalén li Jesuse, laj yil batel li lume, laj yoc'ta. 

42Jech laj yalbe: “Avotquinuc ti ja' sc'ac'alil chata jun avo'ntone, lec. Pero mu 

xavotquin. 

43Ta to sta sc'ac'alil ta xtal sjoyibtaot, ta xtal set sbaic ta atojol li avajcontrae; ta 

smacot ta jujujot. 

44Chasjinesot o yalel c'alal ta banamil. Te ta xchamic li jnaclumetic avu'une. Me 

jbejuc ton mu'yuc bu cajal chcom ta sba yac'ol yan ton ta scoj ti muc xavich' ta muc' li 

sc'ac'alil coltael ital ta atojole”, xi li Jesuse. 

La sloq'ues jchonolajeletic ta ch'ulna li Jesuse 
(Mt 21.12-17; Mr 11.15-19; Jn 2.13-22) 

45Li Jesuse i'och ta ch'ulna; lic stac loq'uel scotol li jchonolajeletic te oyique. 

46Jech laj yalbe: —Jech ts'ibabil ta sc'op Dios: ‘Li jnae ja' snail sc'opanbil Dios’, xi 

ts'ibabil. Pero li vo'oxuque apasojic xa ta snailch'en j'eleq'uetic —xut. 

47Li Jesuse scotol c'ac'al te ichanubtasvan ta ch'ulna. Pero li banquilal paleetique 

xchi'uc li boch'otic lec xchanojic smantal Diose xchi'uc li banquilaletique, la 

snopilanic c'u x'elan xu' ta smilic li Jesuse. 

48Pero muc staic c'u x'elan xu' tsmilic, yu'un scotol cristianoetic jun yo'nton laj 

ya'ibeic sc'op li Jesuse. 

Lucas 20 

Ijac'bat Jesús boch'o i'ac'bat yabtel 
(Mt 21.23-27; Mr 11.27-33) 

1Ta yan c'ac'al c'alal te chchanubtasvan ta ch'ulna li Jesuse, te la xcholbe ya'yic 

cristianoetic li Lequil A'yeje. Te italic jayibuc banquilal paleetic xchi'uc li boch'otic 

lec xchanojic smantal Diose xchi'uc li banquilaletique. 

2Jech la sjac'beic li Jesuse: —Albun ca'icutic ¿c'usi abtelal avich'oj ti chapas li c'usitic 

chapase? ¿Boch'o laj yac'bot avabtel? —xutic. 

3Itac'ov li Jesuse: —Oy c'usi ta jac'boxuc jbeluc ec. Albicun ca'ay. 

4Li ich'vo' laj yac' Juane ¿boch'o i'ac'bat yabtel? ¿Me ac'bil yu'un Dios, o me ac'bil 

yu'un cristiano? —xut. 

5Jech lic yalilanbe sbaic: “Me ta xcaltic ti ja' i'ac'bat yabtel yu'un Diose, jech ta 

xalbutic: ‘¿C'u yu'un muc xach'unic cha'e?’, xijyututic. 

6Me ta xcaltic ti ac'bil yu'un cristianoe, chijyac'butic ton li jchi'iltactique, yu'un scotol 

xch'unojic ti ja' yaj'alc'op Dios li Juane”, xut sbaic. 

7Jech laj yalbeic li Jesuse: —Mu jna'cutic boch'o i'ac'bat yabtel —xutic. 

8Li Jesuse jech laj yalbe: —Ja' jech mu'yuc ta xcalboxuc ec boch'o laj yac'bun cabtel ti 

jech ta jpase —xut. 

Lo'il sventa chopol jchabits'usubtic 
(Mt 21.33-44; Mr 12.1-11) 

9Li Jesuse lic yalbe lo'il li cristianoetique, jech laj yal: “Oy jun vinic la sts'un ep 

ts'usub ta yosil. La sa'be yajval boch'o ta xchabiic li ts'usubtic yu'une. Jech ibat ta nom 

li yajvale; ep c'ac'al te ijoc'tsaj. 

10C'alal ista yorail i'ic'ub li sat sts'usube, la stac tal jun yaj'abtel, yu'un tal sc'an batel ti 

c'u yepal sc'oplal chich'e. Pero li jchabits'usubtique la stsaquic, la smajic. Jeche' 

xmeymun sc'ob ibat yu'unic. 

11Li yajval ts'usubtique la stac tal yan yaj'abtel noxtoc. Pero la smajic, la 

xchopolc'optaic noxtoc. Me jutuc mu'yuc c'usi laj yac'beic batel. 

12La stac tal yan yaj'abtel noxtoc. Ja' yoxibal xa velta la stac tal, pero li 

jchabits'usubtique la smajic noxtoc. Tuch'emic xa la snutsic loq'uel. 

13“Li yajval ts'usubtique jech la snop: ‘¿C'uxi ta xcut? Ja' lec ta jtac batel li jnich'on ti 

lec jc'anoje; ja' van ta xich'ic ta muc'’, xi ta yo'nton. 

14Pero c'alal laj yilic jchabits'usubtic ti ja' xnich'on li yajval osile, jech laj yalbe sbaic: 

‘Le'e ja' xa ta xich' comel scotol. Ja' lec jmiltic, jech vu'utic ta xquich'tic o comel’, xut 

sbaic. 

15Jech la sloq'uesic ta pat ts'usubtic; te la smilic. “C'alal ta sut tal li yajval ts'usubtique, 

¿c'usi ta xc'ot yich'ic pasbel xana'ic li jchabits'usubtique? 

16Ta xvul smil li jchabits'usubtique, yan xa boch'o ta xac'be xchabi li ts'usubtic 

yu'une”, xi li Jesuse. C'alal laj ya'yic jeche, jech laj yalic: —¡Mu me xc'ot ta pasel 

jech! —xiic. 

17Li Jesuse la sq'uelbe sat li cristianoetique, jech laj yalbe: —¿C'usi smelol ti jech 

ts'ibabil ta sc'op Diose: ‘Li ton ti mu'yuc lec laj yilic li jpasnaetique, ja' ono'ox i'och ta 

mero chiquin na’, ti xie? 

18Li boch'o ta xbalch'uj ta sba yac'ol li ton le'e, ta xlaj o. Yan me ja' chbalch'uj ta sba 

yac'olic li tone, toj lilijel chc'otic o —xi li Jesuse. 

19Li banquilal paleetique xchi'uc li boch'otic lec xchanojic smantal Diose tsc'an ta 

stsaquic ta ora li Jesuse, yu'un laj ya'yic ti ja' sc'oplal stuquic li lo'il i'albatique. Pero 

ixi'ic yu'un li cristianoetique. 

La sjac'beic Jesús me xu' ta xac'be spatanic li Cesare 
(Mt 22.15-22; Mr 12.13-17) 

20La staquic batel jayibuc boch'o chbat sq'uelbeic yo'nton li Jesuse. Jun xa yo'ntonic ta 

stojol Jesús yilel ti c'alal ibatique, yu'un oy c'usi chbat sjac'beic, yu'un ta sq'uelic me 

oy c'usi chopol chloc' ta ye, yu'un jech xu' ta stsaquic batel, chbat yaq'uic ta sc'ob li 

ajvalile. 

21Jech c'ot sjac'beic li Jesuse: —Jchanubtasvanej, ta jna'cutic ti tuc' c'usi chavale, ti 

tuc' chachanubtasvane. Muc t'ujbiluc no'ox chapas; co'ol lec jamal chavalbe ya'yic 

c'usi tsc'an li Diose. 

22Albun ca'icutic c'usi lec ta jpascutic li vu'uncutique. ¿Me lec ti ta xcac'be jpatancutic 

li Cesare, o me mu lecuc? —xutic. 

23Li Jesuse la sna' ti ja' no'ox ta xlo'lavanique, jech laj yalbe: 

24—Ac'bicun jq'uel jsepuc li denario taq'uine —xut. Jech la sjac'be: —¿Boch'o 

sloc'obal li'i? ¿Boch'o sbi li'i? —xut. Itac'ovic: —Ja' César —xiic. 

25Li Jesuse jech laj yalbe: —Ac'beic César c'usi ja' yu'un li Cesare. Ac'beic Dios c'usi 

ja' yu'un li Diose —xut. 

26Jech muc xu' yu'unic la slo'laic te ta sat cristianoetic li Jesuse. Ja' no'ox te ich'ay 

yo'ntonic ta sventa ti c'u x'elan itac'ove. Jech te imac yeic o. 

La sjac' saduceoetic sc'oplal cha'cuxesel 
(Mt 22.23-33; Mr 12.18-27) 

27Te ic'otic noxtoc jayibuc saduceoetic, ja' ti xch'unojic mu'yuc cha'cuxesele. Jech la 

sjac'beic li Jesuse: 

28—Jchanubtasvanej, li Moisese jech la sts'ibabuncutic comel chac li'i: ‘Me oy ta 

xcham jun vinic, me mu'yuc xnich'on chcome, li its'inale ac'o yic'be yajnil li anima 

sbanquile, yu'un jech ac'o xq'uextabe sts'unubal li sbanquile’, xi ts'ibabil. 

29Oy to'ox vucub queremetic xchi'il no'ox sbaic ta voq'uel. Li banquilale la sa' yajnil. 

Pero icham, mu'yuc xnich'on icom. 

30Li its'inale laj yic'be yajnil li sbanquile. 

31Li yoxibal its'inale laj yic'be yajnil noxtoc li anima sbanquile. Ja' jech la spas 

svucubalic, pero mu'yuc xnich'onic c'alal ichamic. 

32Ts'acal to icham ec li antse. 

33C'alal ta xcha'cuxiique, ¿boch'o junucal yajnil chc'ot li antse?, yu'un svucubalic laj 

yic' yajnilinic —xutic. 

34Itac'ov li Jesuse: —C'alal li' to oyic ta banamil li cristianoetique, ta to xic' sbaic li 

vinic xchi'uc antsetique. 

35Pero li boch'otic t'ujbilic sventa chcha'cuxiic loq'uel ta smuquinalic sventa chcuxiic 

sbatel osile, mu'yuc xa nupinel, mu'yuc xa ic'bail. 

36Yu'un mu xa xchamic o, co'olic xa jech chac c'u cha'al yaj'almantal Dios. Xnich'nab 

xa Dios chc'otic o, yu'un icha'cuxiic xa. 

37Ta sventa ti ja' melel ta xcha'cuxiic animaetique, lec xvinaj ta sventa c'usi i'albat 

yu'un Dios li Moisés ta jtec' biq'uit ch'ixe. Jech i'albat: ‘Vu'un Diosun yu'un Abraham, 

Diosun yu'un Isaac, Diosun yu'un Jacob’, x'utat. 

38Yu'un li Diose mu ja'uc Dios yu'un li boch'otic chamenic oe; ja' Dios yu'un li 

boch'otic cuxajtique. Yu'un ta stojol Diose cuxajtic —xi li Jesuse. 

39Ja' xa itac'ovic jayibuc li boch'otic lec xchanojic smantal Diose, jech laj yalic: —

Jchanubtasvanej, toj lec li c'usi laj avale —xutic. 

40Mu'yuc xa c'usi yan ivu' yu'un la sjac'beic li Jesuse. 

¿Boch'o smoltot ta vo'one li Cristoe? 
(Mt 22.41-46; Mr 12.35-37) 

41Li Jesuse jech lic sjac': —¿C'u yu'un ta xalic ti ja' smomnich'on David li Cristoe? 

42Yu'un li Davide jech la sts'ibabe sc'oplal ta svunal q'ueojetic li Cristoe: ‘Li Cajvale 

jech i'albat yu'un li Diose: Chotlan ta jbats'ic'ob, 

43ja' to me laj cac' atec'ubin li avajcontrataque, x'utat’, xi li Davide. 

44Li Davide ‘Cajval’ xi. ¿C'u yu'un ‘Cajval’ xi, me ja' smomnich'one? —xi li Jesuse. 

Li Jesuse laj yalbe ta jamal smul jchanubtasvanejetic ta smantal Dios 
(Mt 23.1-36; Mr 12.38-40; Lc 11.37-54) 

45C'alal te cha'yic scotol cristianoetic c'usi chal li Jesuse, jech laj yalbe li 

yajchanc'optaque: 

46“¿Q'uelo me abaic yu'un li boch'otic lec xchanojic smantal Diose? Yu'un ja' no'ox 

lec cha'yic ti nat sc'u' tslapic c'alal chloq'uic ta xanubale, xchi'uc ti nupbil sc'obic ta 

jujun cuxub o'ntonal ta yut lume, xchi'uc ti ja' ta st'ujic sliqueb chotlebal ta nail 

tsobobbailetique xchi'uc ti c'alal yorail oy lec ve'ele. 

47Jech noxtoc ta spojbeic c'usi oy yu'un li me'on antsetique. Lec xa jal ta sc'opanic 

Dios scuyoj sbaic yilel. Le'e tsots ta x'ac'bat stoj smulic”, xi li Jesuse. 

Lucas 21 

Laj yac' smoton Dios ta ch'ulna jun me'on ants 
(Mr 12.41-44) 

1Li Jesuse la stoy sat; laj yil ti oy jc'ulejetic ta xaq'uic smoton Dios te ta yavile. 

2Laj yil noxtoc jun me'on ants solel mu'yuc c'usi oy yu'un. Ja' no'ox cha'sep bic'tal 

taq'uin laj yac'. 

3Li Jesuse jech laj yal: —Melel chacalboxuc, li me'on ants le'e ja' xjelov yepal laj yac' 

ta scotolic. 

4Yu'un li jc'ulejetique puru scomelal xa staq'uin laj yaq'uic. Yan li me'on antse laj yac' 

scotol ti c'u yepal oy yu'un sventa tsmac'lin sba oe —xi li Jesuse. 

Laj yal Jesús ti tsta yorail ta xvuq'uesat li ch'ulnae 
(Mt 24.1-2; Mr 13.1-2) 

5Oy jayibuc te chlo'ilajic ta sventa ch'ulna ti toj c'upilic sba li tonetic pasbil oe, xchi'uc 

ti toj c'upilic sba st'ujumal la spasic o ta sventa li c'usitic laj yaq'uic ta smoton Diose. 

6Li Jesuse jech laj yal: —Scotol li c'usitic chavilic li' ta orae ta to sta sc'ac'alil ta xich' 

vuq'uesel scotol. Me jbejuc ton mu'yuc bu cajal ta xcom ta sba yac'ol yan ton —xut. 

Sq'uelubiltac sventa slajebal c'ac'al 
(Mt 24.3-28; Mr 13.3-23) 

7Jech la sjac'beic li Jesuse: —Jchanubtasvanej, ¿c'usi ora ta xc'ot ta pasel jech le'e? 

¿C'usi sq'uelubil chvinaj ti c'alal po'ot xa chc'ot ta pasele? —xutic. 

8Li Jesuse jech laj yal: “Q'uelo me abaic, mu me boch'o xaslo'laoxuc. Yu'un oy ep 

boch'o ta xlo'lavanic ta sventa jbi. ‘Vu'un Cristoun’, xiic. Oy yan jech ta xalic: ‘Ja' xa 

sc'ac'alil ta xtal li Cristoe’, xiic. Pero mu me chbat achi'inic. 

9C'alal chava'yic oy xa pleito, xchi'uc ti oy xa boch'o ta scontrain sbaique, mu me 

xaxi'ic. Ta persa jech ta xc'ot ta pasel ba'yuc, pero mu to ja'uc slajebal c'ac'al”, xi. 

10Jech laj yal noxtoc: “Ta xlic scontrain sbaic cristianoetic ta jujun banamil. Ta to xlic 

scontrain sbaic ajvaliletic noxtoc. 

11Ta xjelov tsots niqueletic. Ta to xtal tsots vi'nal xchi'uc chamel ta buticuc banamilal. 

Ta to xtal ep xi'el, xchi'uc muc'tic sq'uelubil stsatsal Dios ta vinajel. 

12“C'alal muc to chc'ot ta pasel jeche, ba'yuc chavich'ic tsaquel, chavich'ic uts'intael. 

Chavich'ic aq'uel ta sc'ob boch'otic oy yabtelic ta nail tsobobbailetic, xchi'uc 

chavich'ic chuquel. Chavich'ic iq'uel batel ta stojol muc'tic ajvaliletic, xchi'uc ta stojol 

its'inal ajvaliletic, pero vu'un ta jcoj. 

13C'alal jech chc'ot ta pasele, ja' yorail te chavinajesbicun batel jc'oplal. 

14Te me oyuc ta avo'ntonic ti tsc'an mu xanopilanic ba'yuc li c'usi chc'ot avalique. 

15Yu'un vu'un chcac' ana'ic c'usi chavalic, xchi'uc vu'un ta xcac'boxuc abijilic. Jech 

mu xastsaloxuc ta lo'il, jech mu xu' yu'unic staq'uel li boch'o ta scontrainoxuque. 

16Oy ta xlic yac'oxuc ta c'abal atot ame'ic, achi'ilic ta voq'uel, avuts' avalalic, xchi'uc li 

boch'o lec xac'opan aba achi'uquique. Oy te ta smiloxuc o. 

17Solel bajbil chac'otic yu'un scotol cristianoetic ta jcoj. 

18Pero me jlicuc stsotsil ajolic mu xch'ay. 

19Me jun avo'nton chcuch avu'unique, chacolic. 

20“C'alal chavilic li' xa joyibtabil ta soldadoetic li lum Jerusalene, na'ic me ti yu'un laj 

xa sta yorail ta chich' vuq'uesele. 

21Vo'oxuc ti li' nacaloxuc ta Judea banamile, jatovanic batel ta anil ta vitsetic. Li 

boch'otic li' oyic ta yut lume, ac'o loq'uicuc batel. Li boch'otic loq'uemic batele, mu xa 

me x'ochic tal. 

22Yu'un ja' xa sc'ac'alil ta xich'beic stojol jech chac c'u cha'al ts'ibabil comele. 

23Ja' toj abul sba li antsetic ti ja' to xchi'inoj yolique xchi'uc li boch'otic ta to xchu'un 

yolique. Yu'un toj c'ux li vocol chtal li' ta banamile. Toj tsots stojol smul chich' li 

cristianoetic li'i. 

24Oy ta xmilatic ta espada. Oy chucbil chbatic ta yantic banamil. Li lum Jerusalén li'i 

chlaj ta pech'el ta teq'uel yu'un yanlum cristianoetic, ja' to me its'aqui sc'ac'alil 

yu'unique. 

Sc'oplal chcha'tal Cajvaltic 
(Mt 24.29-35, 42-44; Mr 13.24-37) 

25“Jech noxtoc ta xvinaj sq'uelubil ta c'ac'al, ta u, xchi'uc ta c'analetic. Li' ta banamile 

toj ep svocolic li cristianoetique. Chbat xch'ulelic ta sventa ti toj tsots ta xbac' li 

nabetique xchi'uc ti toj tsots ta syuq'uilan sbae. 

26Li cristianoetique ch-alubic ta scoj xi'el, xchi'uc ta scoj sc'op o'ntonal li c'usitic chtal 

li' ta banamile. Yu'un scotol li c'usitic oy ta vinajele ta xnic scotol. 

27Ja'o ta xilic chiyal tal ta toc, vu'un ti Xnich'on cristiano lic'ote. Ep jtsatsal xchi'uc 

tsots jxojobal chital. 

28C'alal chavilic ta xlic c'otuc ta pasel scotol li c'usitic laj calboxuque, mu me xaxi'ic. 

Teteuc me asatic, yu'un po'ot xa chacolic”, xi li Jesuse. 

29Jech laj yal noxtoc: “Q'uelavilic li higoe xchi'uc scotol li yantic te'etique. 

30C'alal ta xq'uexine, xana'ic ti po'ot xa yorail vo'olaltique. 

31Ja' no'ox jech ec li vo'oxuque, c'alal chavilic ta xc'ot ta pasel scotol li c'usi 

calojboxuque, jech chana'ic o ti po'ot xa chlic sventainoxuc li Diose. 

32“Melel chacalboxuc, vo'oxuc ti li' cuxuloxuc ta orae, oy mu'yuc to chachamic ja' to 

me ic'ot ta pasel scotol li c'usi laj calboxuque. 

33Li vinajel banamile ta xlaj, pero li jc'ope mu xlaj sc'oplal o. 

34“Q'uelo me aba atuquic. Mu me stsatsub avo'ntonic ta scoj li c'usitic tsc'an 

abec'talique, ta sventa li yacubele, xchi'uc ta sventa sc'op o'ntonal ti c'u x'elan 

chacuxiique. Yu'un jech mu ch'ayemuc avo'ntonic c'alal chc'ot ta pasel 

35jech chac c'u cha'al li c'usi ch-och ta yoquile. Yu'un ja' jech chc'ot ta stojol scotol li 

cristianoetic ta sbejel banamile. 

36Viq'uiluc me asatic cha'e; c'anbeic vocol Dios scotol c'ac'al ti ac'o cuchuc avu'unic 

scotol c'alal chc'ot ta pasel jech chac le'e. Jech lec va'al chacomic ta jtojol vu'un ti 

Xnich'on cristiano lic'ote”, xi li Jesuse. 

37Ta c'ac'altique te ichanubtasvan ta ch'ulna ta Jerusalén li Jesuse. Yan ta jujun 

ac'ubale iloc' batel, bat vayuc ta vits Olivatic. 

38Scotol li cristianoetique ta jujun sob ibatic ta ch'ulna, yu'un ta xa'ibeic sc'op li 

Jesuse. 

Lucas 22 

La xchapanic ti ta stsaquic li Jesuse 
(Mt 26.1-5, 14-16; Mr 14.1-2, 10-11; Jn 11.45-53) 

1Jutuc xa'ox sc'an sta sc'ac'alil sq'uinal ta sve'ic pan ti mu'yuc yich'oj svolesubil 

xch'ute, ja' li q'uin Coltael sbie. 

2Li banquilal paleetique xchi'uc li boch'otic lec xchanojic smantal Diose la snopilanic 

c'u x'elan xu' ta smilic li Jesuse, yu'un ta xi'ic yu'un li cristianoetique. 

3Li banquilal pucuje i'och ta yo'nton li Judase, ja' li Iscariote yan sbie. Ja' jun li 

lajchab yajchanc'op Jesuse. 

4Jech iloc' batel, bat sc'opan li banquilal paleetique xchi'uc li banquilaletic yu'un 

jchabich'ulnae. Ja' bat yalbe ya'yic c'u x'elan xu' chac'be ta sc'obic li Jesuse. 

5C'alal laj ya'yique, toj xcuxet ic'ot yo'ntonic. La xchapanic ti chac'beic taq'uine. 

6Li Judase toj lec laj ya'ay, jech la smala c'usi ora mu'yuc te oy li epal cristianoetique, 

yu'un jech xu' ta xac' ta c'abal li Jesuse. 

La spasic q'uin Coltael xchi'uc sna'ubil Cajvaltic 
(Mt 26.17-29; Mr 14.12-25; Jn 13.21-30; 1 Co. 11.23-26) 

7C'alal la sta sc'ac'alil ta sve'ic pan ti mu'yuc yich'oj svolesubil xch'ute, ja'o ti c'alal ta 

smilic li ch'ium chij ta sventa q'uin Coltaele, 

8li Jesuse la stac batel Pedro xchi'uc Juan. Jech laj yalbe batel: —Batanic, bat 

meltsanic li ch'ium chij jti'tic ta sventa q'uin Coltaele —xut. 

9Jech la sjaq'uic: —¿Bu chac'an chbat jmeltsancutic? —xutic. 

10Itac'ov li Jesuse: —A'yo ava'yic, c'alal cha'ochic ta lume, te chataic ta be jun vinic 

xcuchoj jbej q'uib ya'al. Ja' te xanaban abaic batel; te xac'otic ec ta na ti bu ta xc'ote. 

11Jech chc'ot avalbeic li yajval nae: ‘Jech laj yal tal li Jchanubtasvaneje: ¿Bu jc'olucal 

ana ta jti'cutic chij ta sventa q'uin Coltael jchi'uc li cajchanc'optaque?, xi laj yal tal’, 

utic c'otel. 

12Te chayac'boxuc avilic jun muc'ta cuarto ta xcha'cojal sjol sna, lec xa xchapanoj. Ja' 

te xameltsanic li chije —xut. 

13Jech ibatic. Ti c'u x'elan i'albatic batel yu'un Jesuse, ja' jech la staic. Te la smeltsanic 

li chij sventa q'uin coltaele. 

14C'alal yorail xa chve'ique, te ichotiic ta ti'mexa xchi'uc yajchanc'optac li Jesuse. 

15Li Jesuse jech lic yalbe li yajchanc'optaque: —Scotol co'nton ta jchi'inoxuc ta sti'el 

chij ta sventa q'uin Coltael ti c'alal mu'yuc to ta xquich' vocole. 

16Chacalboxuc ava'yic ti mu'yuc xa bu ta jti' yan veltae, ja' to ti c'alal te xa oyutic yo' 

bu tspas mantal li Diose —xut. 

17La stsac jun vaso li Jesuse; la stojbe ta vocol Dios. Jech laj yalbe li 

yajchanc'optaque: —Ilo, pucbo aba acotolic. 

18Ta xcalboxuc ti mu'yuc xa ta xcuch' yan velta li ya'lel ts'usube, ja' to ti c'alal chlic 

spas mantal li Diose —xi. 

19La stsac noxtoc jun pan; la stojbe ta vocol Dios. La svoc' li pane; laj yac'be li 

yajchanc'optaque. Jech laj yalbe: —Li'i ja' jbec'tal, yu'un ta xcac' jba ta milel ta acojic. 

Jech me xapasilanic, yu'un jech chana'ilanicun o —xut. 

20C'alal ilaj yo'ntonic ta ve'ele, la stsac noxtoc li vasoe. Ja' co'ol la spas jech chac c'u 

cha'al la spas ta sventa li pane, jech laj yalbe li yajchanc'optaque: —Li ya'lel ts'usub 

li'i, ja' li jch'ich'ale, ja' sventa li c'usi ach' chapanbile, yu'un ta xcac' ta malel ta acojic. 

21A'yo ava'yic, li boch'o chiyac'un ta c'abale co'ol li' cac'oj jc'ob ta ba mexa jchi'uc. 

22Vu'un ti Xnich'on cristiano lic'ote, ta xquich' pasbel jech chac c'u cha'al chapanbil 

ono'oxe. Pero toj abul sba li boch'o chiyac'un ta c'abale —xi li Jesuse. 

23Li yajchanc'optaque iliquic ta vulajetel boch'o junucal yu'unic ti jech ta spase. 

Sc'oplal boch'o banquilal chc'ot yu'unic 
(Mt 20.25-28; Mr 10.42-45) 

24Li yajchanc'optac Jesuse lic yutilan sbaic ta sventa boch'o banquilal ta xc'ot yu'unic. 

25Li Jesuse jech laj yalbe: “Li ajvaliletic yu'un yantic banamile ja' no'ox tsc'an tspasic 

tsots mantal. Li boch'o oy yabtelique ja' tsc'anic ti ‘toj lec c'usi tspasic’, xi 

sc'oplalique. 

26Pero li vo'oxuque mu me jechuc xapasic. Li boch'o tsc'an muc' chc'ot avu'unique, 

biq'uit ac'o yac' sba. Li boch'o tsc'an banquilal chc'ote, ac'o yac' sba ta avajtunelic. 

27Ta melel li boch'o tsots yabtele ja' li boch'o chotol xa no'ox ta ti'mexa tsmala sve'ele. 

Yan li boch'o jtunel no'oxe ja' li boch'o ta xac' tal ve'lile. Pero li vu'une ja' jech 

c'otemun ta atojolic jech chac c'u cha'al li boch'o jtunel no'oxe. 

28“Vo'oxuc ti jun avo'ntonic li' achi'inojicun o c'alal laj quich'ilan contrainele, 

29ja' yu'un li vu'un eq'ue ta xcac' apasic mantal jech chac c'u cha'al laj yac'bun jpas 

mantal li Jtote. 

30Yu'un jech te chave'ic, chavuch'ic vo' ta jmexa ti bu ta jpas mantale. Jech noxtoc te 

chachotiic ta chotlebaletic sventa chachapanic li lajcha'chop israeletique”, xi li Jesuse. 

“Ta to xamucun ta avo'nton”, x'utat yu'un Jesús li Pedroe 
(Mt 26.31-35; Mr 14.27-31; Jn 13.36-38) 

31Li Cajvaltique jech laj yalbe li Simone: —Simón, Simón, a'yo ava'ay. Li pucuje ay 

xa sc'an tal ta stojol Dios ti ac'o cuchatanic batel ta ic' jech chac c'u cha'al solil trigoe. 

32Pero laj xa jc'opanbot Dios ta atojol, yu'un jech mu me xch'ay o li xch'unojel 

avo'ntone. C'alal ta xlic asutes avo'ntone, vo'ot chatsatsubtasbe yo'nton li achi'iltaque 

—xut. 

33Li Pedroe jech laj yal: —Cajval, jech co'nton o ta jchi'inot batel, me ta chuquel, o 

me ta milel —xut. 

34Itac'ov li Jesuse: —Pedro, chacalbot ava'ay, tana c'alal mu'yuc to'ox ta x'oc' cotse, 

oxib xa'ox velta laj amucun ta avo'nton —xut. 

Laj yalbe yajchanc'optac Jesús ti tsc'an chapalicuc ta sventa vocole 

35Li Jesuse jech laj yalbe li yajchanc'optaque: —C'alal la jtacoxuc batele, mu'yuc 

anuti'ic, mu'yuc ataq'uinic, mu'yuc axonobic, ¿me oy c'usi muc xataic? —xut. 

Itac'ovic: —Mu'yuc —xiic. 

36Li Jesuse jech laj yal: —Pero li' ta orae tsc'an chachapan abaic lec. Li boch'o oy 

staq'uine ac'o yich' batel. Li boch'o oy snuti'e ac'o yich' batel noxtoc. Li boch'o mu'yuc 

yespadae ac'o xchon snatil c'u', ja' ac'o sman o junuc yespada. 

37Yu'un ta xa xc'ot ta pasel li jc'oplal ts'ibabil jech chac li'i: ‘Ta xcuyat jech chac c'u 

cha'al jpasmuliletic’, xi ts'ibabil. Li jc'oplal ts'ibabile ta xa jtabe slajeb —xi li Jesuse. 

38Li yajchanc'optaque jech lic yalic: —Cajval, li' oy chib espada —xutic. Itac'ov li 

Cajvaltique: —Xu' no'ox o —xi. 

Bat sc'opan Dios ta Getsemaní li Jesuse 
(Mt 26.36-46; Mr 14.32-42) 

39Iloc' batel li Jesuse, ibat ta vits Olivatic, yu'un te ono'ox ta xc'otilan. Ichi'inat batel 

yu'un li yajchanc'optaque. 

40C'alal ic'otique, li Jesuse jech laj yalbe li yajchanc'optaque: —C'opanic Dios, yu'un 

jech mu xach'unic sujel ta mulil —xut. 

41Li Jesuse la svoc' sba batel jutuc. Jech snatil ijelov batel jech chac c'u cha'al snatil 

xijtenubaj ta ton. Te la squejan sba, la sc'opan Dios. 

42Jech laj yal: “Tati, me jech chac'ane, loq'uesbun li jvocol li'i. Pero mu me xc'ot ta 

pasel c'usi tsc'an co'nton jtuc. Ja' ac'o c'otuc ta pasel li c'usi tsc'an avo'ntone”, xut. 

43[Te ivinaj tal jun yaj'almantal Dios ta vinajel, yu'un tal ac'batuc stsatsal li Jesuse. 

44C'alal mu xa xnel svocol laj ya'ay li Jesuse, yo'to ep la sc'opan Dios. Ep ichiq'uinaj. 

Li xchiq'ue ja' jech chac c'u cha'al ch'ich' ti sts'ujts'un no'ox yalel ta banamile.] 

45C'alal ilaj yo'nton ta sc'opanel Diose, isut tal yo' bu oyic li yajchanc'optaque. 

Vayemic vul sta ta scoj at-o'nton. 

46Jech laj yalbe: —¿C'u yu'un chavayic? Licanic, c'opanic Dios, yu'un jech mu 

xach'unic sujel ta mulil —xut. 

Itsacat li Jesuse 
(Mt 26.47-56; Mr 14.43-50; Jn 18.2-11) 

47C'alal ja'o chlo'ilaj li Jesuse, ja'o ic'ot epal cristianoetic. Li Judase, ja' li yajchanc'op 

Jesuse, ja' ba'yucbe batel yu'unic. Te tuc' ic'ot yo' bu oy li Jesuse; la sts'uts'. 

48Pero li Jesuse jech laj yalbe: —Judas, ¿me ta jts'uts'el no'ox chavac'un ta c'abal, 

vu'un ti Xnich'on cristiano lic'ote? —xut. 

49C'alal laj yilic yajchanc'optac Jesús c'usi ta xc'ot ta pasele, jech laj yalbeic li Jesuse: 

—Cajval, ¿me ta xcac'becutic espada? —xiic. 

50Oy jun xchi'ilic la sloq'ues yespada; la sbojbe loq'uel sbats'ichiquin smozo li 

banquilal palee. 

51Li Jesuse jech laj yal: —C'u stuic; xu' xa o —xut. Li Jesuse la spicbe xchiquin li 

mozoe, jech ta ora icol. 

52Li Jesuse jech laj yalbe li banquilal paleetique, xchi'uc li banquilal 

jchabich'ulnaetique, xchi'uc li banquilaletique: —¿C'u yu'un tal atsaquicun ta espada, 

ta te', jech chac c'u cha'al banquilal jsa'c'op? 

53Jujun c'ac'al te oyun ta atojolic ta yamaq'uil ch'ulna, muc xatsaquicun. Pero li' ta 

orae ic'ot xa sc'ac'alil avu'unic, xchi'uc ic'ot xa sc'ac'alil yu'un li yajval ic'al osile —

xut. 

La smuc ta yo'nton Jesús li Pedroe 
(Mt 26.57-58, 69-75; Mr 14.53-54, 66-72; Jn 18.12-18, 25-27) 

54Jech la stsaquic li Jesuse; laj yiq'uic batel ta sna li mero banquilal palee. Li Pedroe ta 

nomnomtic ibat ta spat li Jesuse. 

55Te stsanojic c'oc' ta o'lol yamac' li banquilal palee, jech te chotol chc'atinic ta ti' 

c'oc', te ichoti ec li Pedroe. 

56Oy jun quiara laj yil te chotol ta xc'atin li Pedroe. La sq'uelbe lec sat, jech lic yal: —

Li vinic li'i ja' xchi'il sbaic xchi'uc li boch'o le' tsacbile —xi. 

57Pero li Pedroe laj yal ti mu xotquine. Jech laj yal: —Ants, li boch'o chavale mu 

xcotquin —xut. 

58Ta jliquel i'otquinat yu'un yan noxtoc. Jech i'albat: —Vo'ote ja' achi'il ec li vinic le'e 

—x'utat. Itac'ov li Pedroe: —Mu vu'ucun, tata —xut. 

59I'ech' van junuc ora, oy boch'o yan mu xlaj yo'nton ta yalel: —Ta melel, ja' xchi'il 

sbaic xchi'uc li vinic li'i, yu'un ja' Galilea vinic ec —xi. 

60Itac'ov li Pedroe: —Tata, mu jna'be smelol c'usi chaval —xi. C'alal ja'o jech chal li 

Pedroe, i'oc' cots. 

61Ijoyij li Jesuse; la sq'uel li Pedroe. Li Pedroe it'ab ta yo'nton ti jech ono'ox i'albat 

yu'un li Cajvaltique: “Tana c'alal mu'yuc to'ox ta x'oc' cotse, oxib xa'ox velta laj aval ti 

mu xavotquinune”, x'utat ono'ox. 

62Li Pedroe iloc' batel; bats'i ep laj yoc'ta sba. 

Ilabanat, xchi'uc imajat li Jesuse 
(Mt 26.67-68; Mr 14.65) 

63Li boch'otic ta xchabiic li Jesuse la slabanic, la smajic. 

64La smacbeic sat ta poc'; lic smajbeic sat, jech laj yalbeic: —Alo tal ca'tic li boch'o la 

smajote —xutic. 

65Ep la xchopolc'optaic; ep c'usi chopol laj yalbeic. 

Laj yiq'uic batel ta stojol jchapanvanejetic li Jesuse 
(Mt 26.59-66; Mr 14.55-64; Jn 18.19-24) 

66C'alal isacub osile, la stsob sba scotol li banquilaletic yu'un israeletique, li banquilal 

paleetique, xchi'uc li boch'otic lec xchanojic smantal Diose. Laj yiq'uic batel ta 

stsobobbailic li Jesuse. Jech laj yalbeic: 

67—Albun ca'icutic me vo'ot li Cristoote —xutic. Itac'ov li Jesuse: —Me ta xcalboxuc 

ti vu'une, mu xach'unic. 

68Me oy c'usi ta jac'boxuque, mu xataq'uic. 

69Pero li' ta ora vu'un ti Xnich'on cristiano lic'ote, ta xa xlic chotlicun ta sbats'ic'ob 

Dios ti ech'em svu'ele —xut. 

70Jech laj yalic scotolic: —Yu'un vo'ot xnich'onot Dios cha'e —xutic. Itac'ov li Jesuse: 

—Chaval atuquic ti vu'une —xi. 

71Jech laj yalbe sbaic: —¿C'u yu'un ta jc'antic yan testigo? Laj xa ca'ay jtuctic li c'usi 

iloc' ta yee —xut sbaic. 

Lucas 23 

Laj yiq'uic batel ta stojol Pilato li Jesuse 
(Mt 27.1-2, 11-14; Mr 15.1-5; Jn 18.28-38) 

1Jech ilic scotol li epal j'abteletique; laj yiq'uic batel ta stojol Pilato li Jesuse. 

2Te c'ot stic'beic smul. Jech laj yalic: —Li vinic li'i ja' ta soques li jlumalcutique. Ta 

xal ti mu me xcac'be jpatancutic li Cesare, yu'un chal ti ja' muc'ta ajvalil stuque, ti ja' 

Cristoe —xiic. 

3Li Pilatoe jech la sjac'be li Jesuse: —¿Me vo'ot muc'ta ajvalilot yu'un li achi'iltac ta 

israelale? —xut. Itac'ov li Jesuse: —Vu'un jech chac c'u cha'al chavale —xut. 

4Li Pilatoe jech lic yalbe li banquilal paleetique xchi'uc li epal cristianoetique: —Me 

jutuc mu'yuc la jtabe smul li vinic li'i —xut. 

5Tsots lic c'opojicuc, jech laj yalic: —Le'e, ja' ta socbe sjol li jchi'iltacutique. Ja' jech 

ta xchanubtasvan ta scotol Judea. Ba'yuc la sliques tal ta Galilea. Ivul xa li' to c'alal 

noxtoc —xiic. 

Laj yiq'uic batel ta stojol Herodes li Jesuse 

6C'alal laj ya'ay Pilato ti laj yalbeic sc'oplal Galileae, jech lic sjac' me yu'un ja' Galilea 

vinic li Jesuse. 

7C'alal laj ya'ay Pilato ti ja' ventainbil yu'un Herodes li Jesuse, la stac batel ta stojol li 

Herodese, yu'un ja'o te talem ta Jerusalén ti c'alal jech ic'ot ta pasele. 

8C'alal laj yil Jesús li Herodese, toj xcuxet ic'ot yo'nton. Yu'un ep xa c'ac'al chac sq'uel 

ya'ay, yu'un ya'yojbe sc'oplal ti ep c'usitic xu' yu'un ta spase. Jech oy ta yo'nton tsc'an 

tsq'uel c'alal tspas sq'uelubil stsatsal li Jesuse. 

9Li Herodese ep c'usitic lic sjaq'uilanbe li Jesuse, pero me jbeluc mu'yuc la stac'. 

10Te oyic ec li banquilal paleetique xchi'uc li boch'otic lec xchanojic smantal Diose. 

Bats'i ep la stic'beic smul li Jesuse. 

11Li Herodes xchi'uc yajsoldadotaque solel mu'yuc stu laj yilic li Jesuse. Ja' no'ox la 

slabanic, la slapbeic natil c'u'il sventa ajvalil. Ts'acal la staquic sutel ta stojol li 

Pilatoe. 

12Ja' to te lic sc'opan sbaic xchi'uc Herodes li Pilato c'alal jech ic'ot ta pasele, yu'un 

scontrainoj ono'ox sbaic. 

Ichapaj ti ta xcham o li Jesuse 
(Mt 27.15-26; Mr 15.6-15; Jn 18.39—19,16) 

13Ja' yu'un li Pilatoe la stsob scotol li banquilal paleetique xchi'uc scotol li 

jpasmantaletique xchi'uc li jteclume. 

14Jech laj yalbe: —Li vinic laj aviq'uic tal ta jtojole laj avalic ti ja' ta soques scotol li 

achi'iltaquique. Pero laj xa quich'be sc'op li' ta atojolic. Me jutuc mu'yuc la jtabe smul 

jech chac c'u cha'al smul chavalique. 

15Jech ec li Herodese mu'yuc la stabe smul, ja' yu'un la stac sutel tal li' ta jtojole. A'yo 

ava'yic, mu'yuc smul ti xu' ta xmilat oe. 

16Ja' no'ox ta xcac'be nucul, ta jcolta batel —xut. 

18Tsots lic avanicuc scotolic, jech laj yalic: —Mu me xacolta li vinic le'e. Ja' 

coltabuncutic li Barrabase —xiic. 

19Li Barrabase itic'at ta chuquel ta scoj la stsob svinictac te ta lum, yu'un la 

scontrainic li muc'ta ajvalile, xchi'uc imilvan noxtoc. 

20Li Pilatoe lic sc'opan yan velta li cristianoetique, yu'un tsc'an tscolta batel li Jesuse. 

21Pero tsots lic avanicuc yan velta scotolic: —¡Joc'ano ta cruz! ¡Joc'ano ta cruz! —

xiic. 

22Li Pilatoe jech laj yalbe yoxibal velta li cristianoetique: —Pero ¿c'usi smul 

avu'unic? Li vu'une mu'yuc la jtabe smul ti xu' ta xmilat oe. Ja' no'ox ta xcac'be nucul, 

ta jcolta batel —xut. 

23Pero yo'to tsots i'avanic, tsots isujvanic ti ac'o yich' joc'anel ta cruze. Ta sventa ti 

tsots la spasique, jech ivu' yu'unic. 

24Ja' yu'un li Pilatoe laj yal mantal ti ac'o yich' pasel li c'usi la sc'anique. 

25Ja' la scolta batel li boch'o itic'at ta chuquel ta scoj ti la stsob svinictac ta scontrainel 

ajvalile, xchi'uc ti imilvane. Yan li Jesuse ja' laj yac' ta c'abal jech chac c'u cha'al 

tsc'an yo'ntonique. 

Ijoc'anat ta cruz li Jesuse 
(Mt 27.32-44; Mr 15.21-32; Jn 19.17-27) 

26C'alal laj yiq'uic batel li Jesuse, te la snupic ta be jun vinic liquem tal ta lum Cirene, 

Simón sbi. Ja'o ochel batel ta lum. Ja' laj yac'beic xq'uech batel scruzal li Jesuse; te 

nabal ibat ta spat li Jesuse. 

27Bats'i ep viniquetic te ta lum la xchi'inic batel li Jesuse, xchi'uc ep antsetic ibatic ec. 

Te choc'taic batel li Jesuse. 

28Pero li Jesuse ijoyij, jech laj yalbe: —Antsetic li' ta Jerusalén, mu xavoc'taicun. 

Oc'tao aba atuquic, xchi'uc oc'taic li avol anich'onique. 

29Yu'un ta to me sta sc'ac'alil jech chavalic: ‘Ja' xcuxet yo'nton li boch'o mu sna' 

x'alajique, li boch'otic mu'yuc yilojic olole, xchi'uc ti mu'yuc ono'ox xchu'untasojic 

olole’, xachiic. 

30Ja' yu'un jech chlic avalbeic li vitsetique: ‘Loman tal ta sba cac'olcutic’, xavutic. 

Jech chavalbeic li bic'tal vitsetique: ‘Nac'uncutic’, xavutic. 

31Me xu' yu'unic jech tspasbeic yaxal te' li cristianoetique, ¿c'u to x'elan chich' pasbel 

li taqui te'e? —xi li Jesuse. 

32Oy chib viniquetic i'ic'atic batel ec ti tsots smulique; co'ol bat yich'ic joc'anel ta cruz 

xchi'uc li Jesuse. 

33C'alal ic'otic yo' bu Baquil Jolal sbie, te c'ot sjoc'anic ta cruz li Jesuse xchi'uc li chib 

viniquetic ti tsots smulique. Jun ta sbats'ic'ob, jun ta sts'et. 

34[Li Jesuse jech laj yalbe li Stote: —Tati, pasbeic perdón, yu'un mu sna'ic li c'usi 

tspasique —xi.] Li soldadoetique la svoc'be sbaic li sc'u' spoc' Jesuse; la spasic canal 

tajimol yu'un jech chilic bu jlicucal chc'ot ta stojol jujunic. 

35Li cristianoetique te tsq'uelic scotolic. Te ta xlabanvanic ec li j'abteletique. Jech laj 

yalic: —La scolta yantic. Me ta melel ja' Cristo ti t'ujbil yu'un Diose, ac'o scolta sba 

quic —xiic. 

36Li soldadoetique la slabanic ec li Jesuse. Inoch'ajic batel; laj yac'beic yuch' pajal 

ya'lel ts'usub. 

37Jech laj yalbeic: —Me ta melel vo'ot muc'ta ajvalilot yu'un israeletique, coltao aba 

atuc —xutic. 

38Oy te' te bajbil ta sjol scruzal li Jesuse, jech ts'ibabil: “LI'I JA' MUC'TA AJVALIL 

YU'UN ISRAELETIC”, xi ts'ibabil. 

39Li viniquetic ti tsots smulic te co'ol joc'ajtic ta cruze, oy jun la xchopolc'opta li 

Jesuse, jech laj yalbe: —Me ta melel vo'ot Cristoote colta aba atuc. Jech coltauncutic 

ec —xut. 

40Li yane la spajes li xchi'ile, jech laj yalbe: —¿Me mu xaxi' yu'un Dios ti li' xa co'ol 

chijmilat jchi'uctic li vinic li'i? 

41Li vu'utique ta melel loq'uem ta sa'el cu'untic ti li' chquich'tic vocole. Yu'un ja' jech 

stojol tsc'an chquich'tic li c'usi chopol la jpastique. Yan li vinic li'i me jutuc mu'yuc 

c'usi chopol spasoj —xut. 

42Jech lic yalbe li Jesuse: —Jesús, na'un me ti c'alal chlic apas mantale —xut. 

43Li Jesuse jech laj yalbe: —Melel chacalbot, li' ta jliquele, te ta jchi'in jbatic ta 

lequilal —xut. 

Icham li Jesuse 
(Mt 27.45-56; Mr 15.33-41; Jn 19.28-30) 

44Ta o'lol xa'ox van c'ac'al i'ic'ub osil ta scotol banamil. Ic' icom c'alal to ta o'lol syalel 

c'ac'al. 

45Solel imac o li c'ac'ale. Li muc'ta poc' te joc'ol ta yut ch'ulnae ili' ta o'lol. 

46Li Jesuse tsots i'avan, jech laj yal: —Tati, chcac' ta ac'ob li jch'ulele —xi. C'alal laj 

yal jeche, iloc' xch'ulel. 

47C'alal laj yil banquilal soldado c'usi ic'ot ta pasele, laj yalbe slequilal Dios, jech laj 

yal: —Ta melel mu'yuc smul li vinic li'i —xi. 

48Scotol li epal cristianoetic te tsobolique laj yilic lec scotol li c'usitic ic'ot ta pasele. 

C'alal isutic batel ta snaique, la smajilan batel sna yo'ntonic. 

49Scotol li boch'otic lec laj yotquin sbaic xchi'uc Jesuse, xchi'uc li antsetic ti lic 

xchi'inic tal ta Galileae, nom xa no'ox va'ajtic la sq'uelic scotol li c'usitic ic'ot ta 

pasele. 

Imucat li Jesuse 
(Mt 27.57-61; Mr 15.42-47; Jn 19.38-42) 

50-51Te oy jun vinic José sbi, liquem tal ta lum Arimatea ta Judea banamil. Ja' oy 

yabtel te ta ch'ulna ec. Ja' lequil vinic, tuc' yo'nton; smalaoj ti chventainvan li Diose. 

Mu'yuc la stic' sba c'alal la xchapanbeic sc'oplal Jesús li yan xchi'iltac ta abtele. 

52Ibat sc'opan li Pilatoe; la sc'anbe sbec'tal li Jesuse. 

53Bat syalesbe ta cruz li sbec'tale, la xpix ta saquil poc'; bat smuc ta ach' vombil ton ti 

bu mu'yuc to boch'o te mucbile. 

54Ja' xa yorail ta xchapan sbaic, yu'un te xa ta xlic xcux yo'ntonic me ich'ay c'ac'ale. 

55Li antsetic ti ilic xchi'inic tal ta Galilea li Jesuse, ibatic ta muquinal ec. Laj yilic c'u 

x'elan la smucbeic comel sbec'tal li Jesuse. 

56C'alal isutic batel ta snaique, c'ot xchapanic muil vomoletic xchi'uc muil poxiletic, 

pero la xcux yo'ntonic ba'yuc ta sc'ac'alil ta chcux yo'ntonic jech chac c'u cha'al chal li 

mantaletic yu'unique. 

Lucas 24 

Icha'cuxi li Jesuse 
(Mt 28.1-10; Mr 16.1-8; Jn 20.1-10) 

1Ta sob ta sliquebal xemuna ibatic ta muquinal li antsetique. Jutuc to xvinaj ta teq'uel 

iloq'uic batel. Yich'ojic batel li muil poxiletic xchapanojique. 

2C'alal ic'otique, balch'unbil xa loq'uel c'ot staic li ton ti macbil o sti' ch'ene. 



1813 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

3I'ochic ta yut, pero mu'yuc xa te la stabeic sbec'tal li Cajvaltic Jesuse. 

4C'alal te chlo'ilaj yo'ntonique, te va'al ivul ta sts'elic chib viniquetic, oy xojobal li 

sc'u'ique. 

5Toj xi'el ic'otic li antsetique, la snijan sbaic ta banamil. Jech i'albatic: —¿C'u yu'un 

tal asa'ic li' ta muquinal li Boch'o cuxul oe? 

6Mu'yuc xa li' oye; icha'cuxi xa. Na'ic me ti jech ono'ox laj yalboxuc ti c'alal te to'ox 

achi'uquic ta Galileae. 

7Jech laj yal: ‘Ta persa ta xi'ac'at ta sc'ob jpasmuliletic, vu'un ti Xnich'on cristiano 

lic'ote. Ta sjoc'anicun ta cruz, pero chicha'cuxi ta yoxibal c'ac'al’, xayutoxuc ono'ox 

—x'utatic. 

8Li antsetique te ivul ta sjolic ti jech ono'ox albilique. 

9Jech isutic batel. Scotol li c'usitic ic'ot ta pasele c'ot yalbeic li buluchib 

yajchanc'optac Jesuse xchi'uc li yantique. 

10Li antsetic ti bat yalbeic yajchanc'optac Jesuse, ja' María liquem tal ta Magdala, 

xchi'uc Juana, xchi'uc yan María sme' Santiago, xchi'uc yan antsetic te xchi'inojic. 

11Pero li yajchanc'optac Jesuse la snopic ti yu'un ilic xchuvaj li antsetique, jech muc 

xch'unbeic li c'usi laj yalique. 

12Yan li Pedroe ilic, ibat ta anil ta smuquinal li Jesuse. La scujan sba, la xnach'ta ochel 

li yut ch'ene. Laj yil ti ja' xa no'ox te oy li saquil poq'ue. Jech isut batel; ep ilo'ilaj 

yo'nton ta sventa li c'usi ic'ot ta pasele. 

Laj yac' sba ta ilel Jesús ta sbelal Emaús 
(Mr 16.12-13) 

13Te no'ox ta sc'ac'alil oy chib xchi'ilic chanovic batel ta sbelal jun biq'uit lum Emaús. 

Oy no'ox van oxibuc reva xil sbaic xchi'uc li Jerusalene. 

14Te ta slo'iltaic batel scotol li c'usitic ic'ot ta pasele. 

15C'alal ja'o chlo'ilajique, te ital ta spatic li Jesuse. Jech te la xchi'inic batel ta xanubal. 

16Pero imacbat satic, muc xotquinic me ja' li Jesuse. 

17Jech ijac'batic yu'un li Jesuse: —¿C'usi ti chalo'iltaic tal ta be laj ca'ye? —xut. Te 

iva'iic, ep chat yo'ntonic. 

18Li jun Cléofas sbie, itac'ov: —¿Me atuc xa no'ox van j'ech'elbeot li' ta Jerusalén ti 

mu xana' li c'usitic ja' to no'ox ic'ot ta pasel volje chabjee? —xut. 

19Itac'ov li Jesuse: —¿C'usi ic'ot ta pasel? —xi. Itac'ovic: —Yu'un la smilic li Jesús 

liquem ta Nazarete. Ja' jun yaj'alc'op Dios. Oy lec svu'el ta sventa c'usi tspas, xchi'uc 

ta sventa sc'op ta stojol Dios, xchi'uc ta stojol cristianoetic. 

20Pero li banquilal paleetique xchi'uc li j'abteletic cu'uncutique ja' i'ac'vanic ta c'abal. 

Jech laj yich' aq'uel ta milel; la sjoc'anic ta cruz. 

21Li vu'uncutique la jch'uncutic ti ja' tal scolta ta svocol li israeletique. Li' tanae 

yoxibal xa c'ac'al ti jech ic'ot ta pasele. 

22Pero oy jayibuc antsetic ti co'ol la jchi'incutic li Jesuse, oy c'usi laj yalbuncutic; toj 

ch'ayel ic'ot co'ntoncutic yu'un. Yu'un sob nax i'ayic ta smuquinal li Jesuse, 

23pero mu'yuc xa la te oy la stabeic li sbec'tale. Ja' no'ox te la staic yaj'almantal Dios. 

Te la i'albatic ti cha'cuxem xa li Jesuse. 

24Jech ibatic ta anil jayibuc jchi'ilcutic ta smuquinal li Jesuse. Ja' la jech laj yilic ec 

jech chac cha'al laj yalbuncutic li antsetique. Pero mu'yuc xilic ec li Jesuse —xutic. 

25Jech i'albatic yu'un li Jesuse: —Solel mu'yuc bijoxuc. Vocol chach'unic scotol 

c'usitic yalojic li yaj'alc'optac Diose. 

26¿Me mu jechuc ts'ibabil ti ta persa chich' vocol li Cristoe, ti ts'acal ta sta slequilale? 

—x'utatic. 

27Jech lic yac'be sna'ic scotol li sc'oplal ts'ibabil comele. La sliques ta svun Moisés 

c'alal to ta svunic li yantic yaj'alc'optac Diose. Laj yalbe smelol scotol ti butic ts'ibabil 

sc'oplale. 

28C'alal c'otubalic xa'ox ta Emause, li Jesuse tsc'an ox ta xjelov batel yilel. 

29Pero tsots la spajesic. Jech laj yalbeic: —Pajan li'i, chi'inuncutic, yu'un bat xa c'ac'al. 

Jutuc xa sc'an x'ic'ub osil —xutic. Jech te i'och chi'inaticuc yu'un li Jesuse. 

30C'alal te xchi'inojic ta chotlej ta ti'mexae, la stsac pan li Jesuse, la stojbe ta vocol 

Dios. La svoc' li pane; laj yac'be sve'ic. 

31Jech ta ora ijam satic; laj yotquinic ti ja' li Jesuse. Pero ta ora no'ox te isacch'ay. 

32Jech laj yalbe sbaic: —¿Yu'un cani ja' Cajvaltic ti lec ipat co'ntontic yu'un c'alal la 

jchi'intic tal ta lo'il ta bee, xchi'uc ti c'alal laj yalbutic smelol sc'op Diose? —xut sbaic. 

33Jech ta ora isutic batel ta Jerusalén. Te tsobol c'ot staic li buluchib yajchanc'optac 

Jesuse xchi'uc li yantic xchi'iltaquique. 

34Jech laj yalic li xchi'iltaquic te tsobolique: —Ta melel cha'cuxem xa li Cajvaltique. 

Laj xa yac' sba ta ilel ta stojol li Simone —xutic. 

35Jech ec li chibique lic yalbe ya'yic ec li c'usi ic'ot ta pasel ta bee, xchi'uc ti ja' to laj 

yotquinic c'alal la svoc' pane. 

Laj yac' sba ta ilel ta stojol yajchanc'optac li Jesuse 
(Mt 28.16-20; Mr 16.14-18; Jn 20.19-23) 

36C'alal ja'o sbats'ilic yalel jeche, te va'al ic'ot ta o'lol li Jesuse. Jech laj yal: —Junuc 

avo'ntonic —xi. 

37Toj xi'el, toj batel no'ox xch'ulel ic'otic. La snopic ti ch'ulelal no'ox laj yilique. 

38Li Jesuse jech laj yalbe: —¿C'u yu'un chaxi'ic? ¿C'u yu'un mu xach'unic lec ti ta 

melel vu'une? 

39Q'uelavilic li jc'obe xchi'uc li cacane. Ja' vu'un ta melel. Q'uelicun lec avilic; la' 

piquicun ava'yic. Ti ch'ulelalucune mu'yuc jbec'tal, mu'yuc jbaquil ti jechuque —xi. 

40C'alal laj yal jeche, laj yac'be yilic li sc'obe xchi'uc li yacane. 

41Pero ta sventa ti mu sna'ic lec c'usi chch'unic ta scoj ti toj xcuxet yo'ntonic xchi'uc ti 

ich'ay yo'ntonique, ja' yu'un jech ijac'batic yu'un li Jesuse: —¿Me oy jutuc ve'lil 

avu'unic? —x'utatic. 

42Te laj yac'beic juteb vobil choy sti'. 

43La stsac li choye; te lic ve'uc ta stojolic. 

44Jech i'albatic: —C'alal jchi'inojoxuc to'oxe, jech ono'ox laj calboxuc chac li'i: ‘Ta 

persa ta xc'ot ta pasel scotol li jc'oplal ts'ibabil ta svun Moisese, xchi'uc ta svunic li 

yantic j'alc'opetique, xchi'uc ta svunal q'ueojetique’, xacutoxuc ono'ox —x'utatic. 

45Jech ijambat lec yo'ntonic, yu'un jech ac'o c'otuc ta yo'ntonic li sc'op Diose. 

46Jech i'albatic: —Jech ono'ox ts'ibabil ta sc'op Dios ti ta xich' vocol li Cristoe, xchi'uc 

ti ta xcha'cuxi ta yoxibal c'ac'ale. 

47Ts'ibabil noxtoc ti ja' ta sbi ta xcholbat ya'yic cristianoetic ta scotol banamil ti ac'o 

sutes yo'ntonique, xchi'uc ti ja' ba'yuc ta xcholbat li boch'otic li' nacajtic ta Jerusalene, 

yu'un jech xu' tspasbat perdón yu'un smulic. 

48Vo'oxuc testigooxuc chacomic ta sventa scotol le'e. 

49A'yo ava'yic, ta jtacboxuc tal li c'usi yaloj ono'ox Jtot chayac'boxuque. Ja' yu'un li' 

to oyanic o ta Jerusalén ja' to me laj avich'ic li avu'elic chlic tal ta toyole —x'utatic. 

Imuy ta vinajel li Jesuse 
(Mr 16.19-20) 

50Laj yic' loq'uel ta lum yajchanc'optac li Jesuse; ibatic ta nopol Betania. Lic stoy 

xchibal sc'ob li Jesuse; laj yac'be bendición. 

51C'alal ja'o chac'be bendicione, itoy batel li Jesuse; i'ic'at muyel ta vinajel. 

52Laj yich'ic ta muc'; bats'i xcuxet no'ox yo'ntonic isutic ta Jerusalén. 

53Scotol c'ac'al ibatic ta ch'ulna, laj yalbeic slequilal Dios. 

Juan 

Juan 1 

Laj yich' sbec'tal li Xnich'on Diose 

1Ta sliquebal banamile, te ono'ox oy o li C'ope. Li C'ope te xchi'inoj sbaic xchi'uc li 

Diose. Ja' ono'ox Dios stuc. 

2Le'e te ono'ox xchi'inoj sbaic xchi'uc Dios ta sliquebal. 

3Ja' ta sventa laj yich' pasel scotol li c'usitic oye. Ti manchuc oy li C'ope, me jchopuc 

mu'yuc c'usi pasbil tana ti jechuque. 

4Ja' te oy ta stojol li cuxlejale. Li cuxlejale ja' luz ic'ot yu'un li cristianoetique. 

5Li luze xojoban ta ic'al osil. Li ic' osile mu xu' yu'un tstu'p li luze. 

6Oy to'ox jun vinic tacbil tal yu'un Dios, Juan sbi. 

7Ja' testigo ic'ot; ja' tal yalbe sc'oplal li luze, yu'un jech xu' ac'o xch'un scotol 

cristianoetic ta sventa. 

8Mu ja'uc luz stuc li Juane. Ja' no'ox tal yalbe sc'oplal li luze. 

9Li luz ti tsacubtas osil ta stojol cristianoetique, iyal tal li' ta banamil. 

10I'ay li' ta banamil, ja' li banamil ti ja' ta sventa imeltsaje. Pero li cristianoetic li' ta 

banamile muc xotquinic. 

11Li' ivul ta stojol li yu'untaque, pero li yu'untaque muc sc'anic. 

12Yan li boch'otic la sc'anic, ti laj yich'ic ta muq'ue, i'albatic ti xnich'nab Dios xa 

ic'otic oe. 

13Pero mu ja'uc jech chac c'u cha'al xnich'nab cristiano ti ja' no'ox ta sventa 

sbec'talique, ti ja' no'ox ta sventa yu'un jech tsc'an yo'ntonique. Ja' ta sventa stuc Dios 

ti chijcha'voq'ue. 

14Li C'ope la spas sba ta cristiano. La xchi'inuncutic ta naclej. Laj quilbecutic slequilal 

yutsilal, ja' slequilal yutsilal li jun no'ox Xnich'on Diose. 

15Li Juane laj yalbe sc'oplal, jech laj yal: “Le'e ja' li boch'o laj ono'ox calboxuc ava'yic 

sc'oplale, jech laj cal: Li boch'o ts'acal ta xtal cu'une, ja' ba'yucbe ta xc'ot cu'un, yu'un 

li stuque te ono'ox oy ti c'alal mu'yucun to'oxe, xacutoxuc ono'ox”, xi li Juane. 

16Ta sventa ti bats'i ep ta jyalel li slequilale, jech laj xa quich'tic scotol ec. Mu'yuc 

spajeb chijyac'butic li c'uxubinel yu'une. 

17Li smantal Diose ta sventa Moisés laj quich'tic ac'bel. Yan li c'uxubinel xchi'uc li 

coltael ta melele la jtatic ta sventa Jesucristo. 

18Me junuc mu'yuc boch'o yiloj li Diose. Li jun no'ox Xnich'on Dios ti jun oyic 

xchi'uc Stote, ja' laj yac' cotquintic li Diose. 

Laj yalbe ta jamal sc'oplal Jesús li Juan j'ac'vanej ta vo'e 
(Mt 3.11-12; Mr 1.7-8; Lc 3.15-17) 

19Li j'abteletic yu'un judioetique la staquic batel jayibuc paleetic xchi'uc levietic ta 

stojol li Juane, jech c'ot sjac'beic: —¿Boch'oot li vo'ote? —xutic. 

20Li Juane jamal laj yal; mu'yuc bu la smuc ta yo'nton, jech laj yal: —Li vu'une muc 

vu'cun li Cristoune —xi. 

21—¿Boch'oot cha'e? ¿Me vo'ot li Eliasote? —xutic. —Muc vu'cun —xi. —¿Me vo'ot 

li j'alc'opote? —xutic. —Mo'oj —xi itac'ov li Juane. 

22—¿Pero boch'oot cha'e? Albun ca'icutic, yu'un jech ta xc'ot calbecutic ec li boch'otic 

la stacuncutic tale. ¿Boch'oot chaval li vo'ote? —xutic. 

23Itac'ov li Juane: —Ja' vu'un jc'oplal ti chi'avan ta xocol banamil jech chac c'u cha'al 

laj ono'ox yal li j'alc'op Isaiase: ‘Tuq'uibtasbeic sbe li Cajvaltique’, xi chlic yal, xi 

ono'ox li Isaiase —xi li Juane. 

24Li boch'otic itacatic tale ja' fariseoetic. 

25Jech la sjac'beic noxtoc li Juane: —¿C'u yu'un chavac' ich' vo' me mu vo'ocot 

Cristoote, me mu vo'ocot li Eliasote, xchi'uc me mu vo'ocot li j'alc'opote? —xutic. 

26Itac'ov li Juane: —Li vu'une ja' no'ox cabtel ta xcac' vo'. Pero oy jun boch'o te oy ta 

atojolic ti mu xavotquinique. 

27Ja' ti laj cal ti ts'acal ta xtal cu'une. Li vu'une me jutuc mu'yuc c'usi xu' cu'un, me 

stitunbeluc yaq'uil xonob mu xu' cu'un ta jcolta —xi li Juane. 

28Ja' jech ic'ot ta pasel te ta Betania ta jot uc'um Jordán ti c'alal laj yac' ich' vo' li 

Juane. 

Ja' xchij Dios ic'ot li Jesuse 

29Ta yoc'omal laj yil Juan ti te ta xtal Jesús yo' bu oye, jech laj yal: “Q'uelavilic, le' xa 

xtal li ch'ium chij yu'un Dios ti chch'aybe smul scotol cristianoetic ta banamile. 

30Le'e ja' li boch'o jech ono'ox laj calboxuc sc'oplale: ‘Oy boch'o ts'acal ta xtal cu'un, 

pero ja' chjelov ta ba'yucbe. Yu'un li stuque te ono'ox oy o ti c'alal mu'yucun to'oxe’, ti 

xacutoxuc ono'oxe. 

31Li vu'une mu xcotquin ec. Pero ti c'u cha'al ac'o otquinatuc ta scotol Israele, ja' 

yu'un tal cac' ich' vo' li vu'une”, xi. 

32Li Juane laj yalbe sc'oplal noxtoc, jech laj yal: “Laj quil iyal tal ta vinajel li Ch'ul 

Espiritue xco'laj xchi'uc stsumut yilel. Te icom o ta stojol. 

33Li vu'une mu to'ox xcotquin. Pero li boch'o laj yac'bun cabtel tal cac' vo'e, jech laj 

yalbun: ‘Li boch'o chavil ta xc'ot ta sba li Ch'ul Espiritue, ti te ta xcom o ta stojole, ja' 

li boch'o ta xac' li Ch'ul Espiritue’, xiyutun. 

34Li vu'une laj xa cotquin. Laj xa calboxuc ava'yic sc'oplal ti ja' Xnich'on Diose”, xi li 

Juane. 

La sta chib yajchanc'op li Jesuse 

35Ta yoc'omal te oy yan velta li Juane xchi'uc chib yajchanc'op. 

36C'alal laj yil te ta xanov li Jesuse, jech laj yal: —Q'uelavilic, le' oy li ch'ium chij 

yu'un Diose —xi. 

37C'alal laj ya'yic li chib yajchanc'ope, bat xchi'inic li Jesuse. 

38Ijoyij li Jesuse, laj yil ti te nabalic batele, jech la sjac'be: —¿C'usi chasa'ic? —xut. 

Itac'ovic: —Jchanubtasvanej, ¿bu to oy anae? —xutic. 

39Itac'ov li Jesuse: —Batic, bat q'uelavilic ti bu nacalune —xut. Jech ibatic, laj yilic ti 

bu nacale. Te icom xchi'inic, yu'un bat xa'ox c'ac'al. 

40Li chibic ti co'ol laj ya'yic c'usi laj yal li Juane xchi'uc ti co'ol bat xchi'inic li Jesuse, 

oy jun yu'unic Andrés sbi; ja' yits'in li Simón Pedroe. 

41Ja' ba'yuc la sta ta c'opanel li sbanquile, ja' li Simone. Jech laj yalbe: —Laj xa 

jtacutic li Cristoe —xut. 

42Jech laj yic' tal ta stojol Jesús li sbanquile. Li Jesuse la sq'uel lec li Simone, jech laj 

yalbe: —Vo'ot Simón, xnich'onot Jonás. Cefas ta xc'ot abi —xut. Ja' Pedro smelol ta 

griego c'op. 

I'ic'at yu'un Jesús li Felipe xchi'uc Natanaele 

43Ta yoc'omal la snop Jesús ti chbat ta Galilea banamile. C'alal mu'yuc to'ox chbate, 

te la sta li Felipee, jech laj yalbe: —Ts'aclinun batel —xut. 

44Li Felipee te liquem tal ta lum Betsaida, ja' te yo' bu slumalic ec li Andrés xchi'uc 

Pedroe. 

45Li Felipee la sta ta c'opanel li Natanaele, jech laj yalbe: —Laj xa jtacutic li boch'o 

ts'ibabil comel sc'oplal ta svun Moisese xchi'uc ta svun yantic j'alc'opetique. Ja' li 

Jesús xnich'on José te ta lum Nazarete —xut. 

46Itac'ov li Natanaele: —¿Me oy sc'oplal oy boch'o lec ta xloc' te ta lum Nazarete? —

xi. —Batic, bat jq'ueltic avil —xi li Felipee. 

47C'alal laj yil Jesús ti nopol xa xtal li Natanaele, jech laj yal: —Q'uelavilic, le' xa xtal 

li tuq'uil vinique, ja' li mero smomnich'on Israele. Le'e mu sna' xlo'lavan —xi. 

48Li Natanaele jech la sjac'be li Jesuse: —¿C'uxi laj avotquinun? —xut. Itac'ov li 

Jesuse: —Ja'o laj cotquinot ti c'alal te to'ox oyot ta yolon higo, ti c'alal mu'yuc to'ox 

chbat yic'ot tal li Felipee —xut. 

49Li Natanaele jech laj yalbe li Jesuse: —Jchanubtasvanej, vo'ot Xnich'onot li Diose. 

Vo'ot ti cha'och ta ajvalilal li' ta stojol israeletique —xut. 

50Li Jesuse jech laj yalbe: —Ta sventa ti laj ach'un c'alal laj calbot ti laj cotquinot te 

oyot ta yolon higoe, jech ech'em to smuc'tiquil c'usi ta xlic avil batel —xut. 

51Li Jesuse jech laj yal noxtoc: —Ta melel, jamal chacalboxuc ava'yic. Li' tana 

xchi'uc le' to batele, chavilic jamal li vinajele; chavilic te xyal xmuyic ta jtojol li 

yaj'almantaltac Diose, vu'un ti Xnich'on cristiano lic'ote —xi li Jesuse. 

Juan 2 

I'ay ta q'uel nupinel ta lum Caná li Jesuse 

1Ta yoxibal c'ac'al, la spasic q'uin nupinel ta lum Caná te ta Galilea banamil. Te oy ec 

li sme' Jesuse. 

2Li Jesús xchi'uc yajchanc'optaque i'ic'atic ta sq'uelel nupinel ec. 

3C'alal te oyic ta q'uine, ilaj li ya'lel ts'usub yu'unique. Li Jesuse jech i'albat yu'un li 

sme'e: —Ilaj li ya'lel ts'usub yu'unique —x'utat. 

4Li Jesuse jech laj yalbe: —Ants, ¿c'u yu'un ti vu'un tal avalbune? yu'un mu'yuc to ta 

sta sc'ac'alil chcac' ta ilel li jvu'ele —xut. 

5Li sme'e jech bat yalbe li j'ac've'liletique: —Ch'unic me scotol li c'usitic ta 

xalboxuque —xut. 

6Te oy vacbej yav vo' pasbil ta ton, ja' sventa tslecubtas sbaic jech chac c'u cha'al 

stalel tspasic li judioetic c'alal tspoc sc'obique. Li jujubej yav vo'e x'och chib oxib 

muc'tic q'uib vo'. 

7Li Jesuse jech laj yalbe li j'ac've'liletique: —Nojesic lec scotol li yav vo'e —xut. Jech 

lic snojesic lec c'alal ta sti'. 

8Li Jesuse jech laj yalbe: —Lupic batel, bat ac'beic li boch'o sventainoj q'uine —xut. 

Jech la slupic batel. 

9Li boch'o sventainoj q'uine la spas ya'ay li vo' ti ic'ataj ta pasem ya'lel ts'usube, pero 

mu sna' bu ital. Yan li j'ac've'liletique lec sna'ic ti vo' la slupic loq'uele. Li boch'o 

sventainoj q'uine laj yic' li boch'o ta xnupine, 

10jech laj yalbe: —Scotol li cristianoetique ja' ba'yuc chaq'uic ta uch'el ti bu toj lec li 

ya'lel ts'usube. C'alal me ep xa laj yuch'ique, ja'o chaq'uic ta uch'el ti bu jutuc xa no'ox 

leque. Li vo'ote ja' laj anac' ti bu leque; ta slajeb xa chavac' ta uch'el —xut. 

11Le'e ja' sba sq'uelubil stsatsal laj yac' ta ilel Jesús ti c'alal te oy ta Caná ta Galilea 

banamile. Jech ivinaj o slequilal yutsilal. Jech i'ayin lec xch'unojel yo'ntonic ta stojol 

li yajchanc'optaque. 

12Ts'acal to iyal batel ta Capernaum li Jesuse. La xchi'in batel li sme'e xchi'uc li 

xchi'iltaque xchi'uc li yajchanc'optaque. Pero mu'yuc ep c'ac'al te ijoc'tsajic. 

La sloq'ues jbolomaletic ta yamaq'uil ch'ulna li Jesuse 
(Mt 21.12-13; Mr 11.15-18; Lc 19.45-46) 

13C'alal jutuc xa'ox sc'an sta sc'ac'alil q'uin Coltael cu'uncutic, vu'uncutic li 

judiouncutique, ibat ta Jerusalén li Jesuse. 

14Te oyic ta ch'ulna c'ot sta jchonvacaxetic, jchonchijetic, xchi'uc jchonpalomaetic. Te 

chotajtic noxtoc jeltaq'uinetic. 

15Li Jesuse lic sts'ot lec ch'ojon, ja' la sloq'ues o scotol te ta ch'ulna. La sloq'ues c'alal 

ta chijetic, ta vacaxetic. La sbutq'uinbe xmexaic noxtoc li jeltaq'uinetique; te la stanibe 

comel li staq'uinique. 

16Jech laj yalbe li jchonpalomaetique: —Loq'uesic batel scotol li'i. Mu xapasic ta snail 

ch'ivit li sna Jtote —xut. 

17Li yajchanc'optaque te ivul ta sjolic ti jech ono'ox ts'ibabil comel ta sc'op Diose: “Ta 

sventa ti toj tsots sc'oplal chca'ay li anae, jech ta xquich' o contrainel”, xi ono'ox 

ts'ibabil. 

18Li j'abteletic yu'un judioetique jech laj yalbeic li Jesuse: —¿C'usi sq'uelubil xu' 

chavac' quilcutic bu avich'oj avabtel ti jech chapas chac le'e? —xutic. 

19Itac'ov li Jesuse: —Vuq'uesic li ch'ulna li'i, ta oxib c'ac'al ta jcha'va'an —xut. 

20Jech itac'ovic: —Ta vaquib to yoxvinic (46) jabil imeltsaj li ch'ulna li'i. Li vo'ote 

chaval ti ta oxib no'ox c'ac'al chacha'va'ane —xutic. 

21Li ch'ulna laj yal Jesuse ja' sc'oplal sbec'tal stuc. 

22Ja' yu'un c'alal icha'cuxi ta yoxibal c'ac'al li Jesuse, li yajchanc'optaque ja' to te ivul 

ta sjolic ti jech ono'ox laj yale. Jech te la xch'unic o ti jech ono'ox ts'ibabil ta sc'op 

Diose, xchi'uc ti ja' melel li c'usi laj yale. 

Li Jesuse xotquinbe yo'nton scotol li cristianoetique 

23C'alal te oy ta Jerusalén ta yorail q'uin Coltael li Jesuse, ep boch'otic la xch'unic, laj 

yich'ic ta muc', yu'un laj yilic ti ep sq'uelubil stsatsal la spase. 

24Pero li Jesuse mu'yuc bu la spat yo'nton yu'un, yu'un xotquin scotol. 

25Mu persauc oy boch'o ta xalbe ya'ay c'u x'elan yo'nton li cristianoetique, yu'un li 

stuque xotquinbe yut yo'nton li cristianoetique. 

Juan 3 

Bat sc'opan Jesús li Nicodemoe 

1Oy jun fariseo, Nicodemo sbi. Ja' j'abtel ta ch'ulna yu'un li judioetique. 

2Li Nicodemoe i'ay sc'opan ta ac'ubaltic li Jesuse, jech laj yalbe: —Jchanubtasvanej, 

ta jna'cutic ti ta sventa Dios talemot, yu'un tal achanubtasuncutique. Yu'un li boch'o 

mu'yuc chi'inbil yu'un Diose, mu xu' yu'un tspas sq'uelubiltac stsatsal jech chac c'u 

cha'al chapase —xut. 

3Itac'ov li Jesuse: —Ta melel, jamal ta xcalbot ava'ay, li boch'o mu'yuc chcha'voc' ta 

ach'e, mu xu' chich' ventainel yu'un Dios —xut. 

4Li Nicodemoe jech la sjac': —¿C'u x'elan xu' ta xcha'voc' li boch'o mol xae? ¿Me 

yu'un xu' ta x'och ta yut xch'ut sme' yan velta ti jech xu' ta xcha'voc' ta ach'e? —xut. 

5Itac'ov li Jesuse: —Ta melel, jamal ta xcalbot ava'ay: Li boch'o mu'yuc chcha'voc' ta 

sventa vo' xchi'uc ta sventa Ch'ul Espiritue, mu xu' chich' ventainel yu'un Dios. 

6Yu'un li boch'o voq'uem no'ox ta sventa banamile, sventa banamil no'ox oy ta 

yo'nton. Yan li boch'o chcha'voc' ta sventa Ch'ul Espiritue, sventa Ch'ul Espíritu chlic 

snop. 

7Mu me toj ch'ayeluc ta xc'ot avo'nton ti laj calbot persa tsc'an chacha'voc' ta ach'e. 

8Li iq'ue buyuc no'ox ta xbat. Ja' no'ox chava'ay ti xvo'et no'oxe, pero mu xana' bu 

chlic tal; mu xana' bu ta xbat. Ja' no'ox jech ec li boch'otic chcha'voq'uic ta sventa 

Ch'ul Espiritue —xi li Jesuse. 

9Li Nicodemoe jech la sjac': —¿C'uxi chc'ot ta pasel jech le'e? —xut. 

10Itac'ov li Jesuse: —Vo'ot jchanubtasvanejot yu'un li jchi'iltactique, ¿me mu xana'be 

smelol li c'usi chacalbote? 

11Ta melel, jamal ta xcalbot ava'ay, li vu'uncutique ja' ta xcalcutic li c'usi jna'cutique 

xchi'uc li c'usi quilojcutique. Pero li vo'oxuque mu xavich'ic ta muc' li c'usi ta 

xcalcutique. 

12Li c'usi laj calbote, ja' li c'usi xu' chc'ot ta pasel li' ta banamile, pero mu xach'un. 

¿C'uxi xu' chach'un me chacalbot li c'usitic sventa vinajele? 

13“Mu'yuc boch'o ayem sq'uel tal ta vinajel ti xu' ta xalboxuque. Vu'un no'ox te 

liquemun tal; vu'un ti Xnich'on cristiano lic'ote. 

14A'yo ava'ay, jech chac c'u cha'al la stoy muyel ta toyol sloc'obal chon ta xocol 

banamil li Moisés ta vo'onee, ja' jech ta xquich' toyel muyel ec, vu'un ti Xnich'on 

cristiano lic'ote. 

15Yu'un jech xu' chcuxiic sbatel osil li boch'otic ta xch'unicune. 

Toj ep la xc'uxubin cristianoetic ta banamil li Diose 

16“Yu'un toj ep la xc'uxubin scotol cristianoetic ta banamil li Diose, jech laj yac' li jun 

no'ox Xnich'on oye, yu'un jech mu ch'ayeluc chbat li boch'otic ta xch'unic ti ja' 

Jcoltavanej yu'unique; ja' ta xcuxiic o sbatel osil. 

17Ti la stac tal li' ta banamil Xnich'on li Diose, mu yu'unuc tal yac'be stoj smul li 

cristianoetique. Ja' tal scolta. 

18“Ja' yu'un li boch'otic ta xch'unic ti ja' Jcoltavaneje, mu'yuc chbat stoj smulic. Yan li 

boch'otic mu xch'unique, chapal xa sc'oplal chbat stoj smulic, yu'un mu xch'unic ti ja' 

Jcoltavanej li jun no'ox Xnich'on Diose. 

19Chbat stoj smulic yu'un ital xa li' ta banamil li luze. Pero li cristianoetique ja' la 

sc'anic o li ic' osile. Ja' muc sc'anic li luze, yu'un puru chopol li yabtelique. 

20Yu'un scotol li boch'otic ja' tspasic c'usitic chopole, toj chopol chilic li luze, jech mu 

sc'an xtalic, yu'un ja' mu sc'anic xvinaj li c'usi tspasique. 

21Yan li boch'o ja' tsc'an tspasilanic o c'usi melele, ta xtalic ta sac osil, yu'un jech ac'o 

vinajuc ti ja' sventa Dios li c'usi tspasique —xi li Jesuse. 

Laj yalbe sc'oplal Jesús li Juan j'ac'vanej ta vo'e 

22Ts'acal to iloc' batel ta Jerusalén xchi'uc yajchanc'optac li Jesuse; ixanov batel ta 

Judea banamil. Te ijoc'tsajic jayibuc c'ac'al. Te laj yaq'uic ich' vo'. 

23Jech ec li Juane te ta xac' ich' vo' ta Enón ta nopol Salim, yu'un ja' oy ep vo' te. Li 

cristianoetique ibatic ta stojol li Juane, te i'ac'batic yich'ic vo'. 

24Yu'un li Juane mu'yuc to'ox ochem ta chuquel. 

25Li yajchanc'optac Juane ilic c'op yu'unic xchi'uc jun judío ta sventa c'u x'elan 

stalelic chac' sbaic ta lecubtasel. 

26Jech ibatic ta stojol li Juane, jech laj yalbeic: —Jchanubtasvanej, li boch'o ital ta 

atojol le' ta jot uc'um Jordán ti laj avalbe sc'oplale, ta xac' ich' vo' ec. Scotol 

cristianoetic te ta xbatic ta stojol —xutic. 

27Itac'ov li Juane: —Mu xu' chich' yabtel jun cristiano me muc ac'biluc yu'un li boch'o 

oy ta toyole. 

28Vo'oxuc testigooxuc cu'un ti jech ono'ox laj cale: ‘Muc vu'cun li Cristoune. Li 

vu'une ja' no'ox tacbilun jelovel tal yu'un li Cristoe’, xacutoxuc ono'ox. 

29Li malalile ja' chic' li yajnile; yan li boch'o ja' no'ox chchi'in li malalile ja' no'ox te 

va'al tsq'uel. C'alal cha'ay c'usi chal li malalile, toj xcuxet no'ox yo'nton. Ja' no'ox jech 

ec li vu'une toj bats'i xcuxet no'ox co'nton chca'ay. 

30Tsots sc'oplal chca'ay ac'o epajuc boch'otic chbat xchi'inic li Jesuse; ja' ac'o bic'tajuc 

boch'otic chtalic ta jtojol li vu'une —xi. 

Sc'oplal boch'o liquem tal ta vinajel 

31Li boch'o liquem tal ta toyole ja' banquilal yu'un scotol. Li boch'o li' no'ox liquem ta 

banamile ja' no'ox chal li c'usitic chil li' ta banamile. Yan li boch'o liquem tal ta toyole 

ja' banquilal yu'un scotol. 

32Li c'usi yiloj, xchi'uc c'usi ya'yoj tale ja' ta xal. Pero mu'yuc boch'o chich'beic ta 

muc'. 

33Yan li boch'otic ta xich'beic ta muc' c'usi chale, ja' chaq'uic ta ilel ti ja' melel c'usi 

yaloj li Diose. 

34Yu'un li boch'o ja' tacbil tal yu'un Diose ja' sc'op Dios ta xal, yu'un muc bisbiluc 

no'ox i'ac'bat li Ch'ul Espiritue. 



1823 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

35Li Totile lec sc'anoj li Xnich'one. Laj yac'be ta sc'ob scotol li c'usitic oye. 

36Li boch'o chch'un ti ja' Jcoltavanej li Nich'onile ja' chcuxi sbatel osil. Yan li boch'o 

mu sc'an xch'une mu xbat yil lequilal sbatel osil. Ja' xa no'ox oy ta sventa li tsots 

stojol mulil chac' Diose. 

Juan 4 

La xchi'in ta lo'il samaria ants li Jesuse 

1Li Jesuse laj ya'ay ti laj xa sna' fariseoetic ti ja' ta x'epaj boch'otic chbat xchi'inic li 

Jesuse, ti ja' mu sta jech boch'otic ta xchi'inic li Juane, xchi'uc ti ja' ep ta xac' ich' vo'e, 

2ac'o me muc ja'uc laj yac' ich' vo' stuc li Jesuse, yu'un ja' laj yaq'uic li 

yajchanc'optaque. 

3Ja' yu'un li Jesuse iloc' batel ta Judea; ibat yan velta ta Galilea banamil. 

4Li Jesuse tsc'an ta xjelov batel ta Samaria banamil. 

5Jech te ic'ot ta jun lum Sicar ta Samaria banamil ta nopol yosil li José ta vo'one ti 

i'ac'bat comel yu'un stote, ja' li Jacobe. 

6Ja' te oy li pozo yu'un Jacob ta vo'onee. Jech te ichoti ta sts'el pozo li Jesuse, yu'un 

luben xa ta xanubal. Po'ot xa'ox o'lol c'ac'al. 

7Te ital slup ya'al jun samaria ants. Li Jesuse jech laj yalbe: —Ac'bun jutebuc ava'al 

cuch' —xut. 

8Li yajchanc'optaque ja'o batemic ta yut lum, yu'un bat sman tal sve'elic. 

9Li samaria antse jech laj yalbe li Jesuse: —¿C'u yu'un ti chac'anbun vo' avuch'e? 

Yu'un li vo'ote judío vinicot; li vu'une samaria antsun —xut. Yu'un li judioetique 

mu'yuc ono'ox lec chil sbaic xchi'uc li samariaetique. 

10Itac'ov li Jesuse: —Ana'uc ti tsc'an chayac'bot amoton li Diose xchi'uc ti lajuc 

avotquin li boch'o la sc'anbot ava'al yuch'e, vo'ot laj ac'anbe ba'yuc vo' ti jechuque. 

Jech ja' laj yac'bot li vo' ti chac' cuxiane —xut. 

11Li antse jech laj yal: —Tata, pero mu'yuc slupubil avu'un, yu'un toj nat li pozoe. 

¿Bu chata li vo' chavac'bun ti chicuxi yu'un chavale? 

12¿Me yu'un vo'ot to ech'em xu' avu'un jech chac c'u cha'al li jmoltotcutic Jacobe? 

Yu'un ja' laj yac'buncutic li pozo li'i. Li pozo li'i ja' laj yuch'ic xchi'uc xnich'nab 

xchi'uc sts'unub yovol ec —xi li antse. 

13Itac'ov li Jesuse: —Scotol boch'o ta xuch'ic li vo' li'i ta to xtaquij yo'ntonic. 

14Yan li boch'otic ta xuch'ic li vo' ti vu'un ta xcac'bee mu'yuc xa ta xtaquij o yo'ntonic. 

Yu'un li vo' ti vu'un ta xcaq'ue ja' jech chc'ot ta yo'ntonic jech chac c'u cha'al nio' ti te 

chloq'uilan o sventa chcuxiic sbatel osile —xi. 



1824 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

15Li antse jech laj yal: —Tata, ac'bun li vo' chavale, yu'un jech mu xa xtaquij o 

co'nton. Jech mu xa persauc chtal jlup o ca'al li'i —xi. 

16Itac'ov li Jesuse: —Bat ic'o tal amalal —xut. 

17Itac'ov li antse: —Mu'yuc jmalal —xi. Itac'ov li Jesuse: —Ja' melel li c'usi chavale, 

mu'yuc amalal ta melel. 

18Yu'un yo'bal xa amalal laj avicta. Li boch'o te avic'oj aba achi'uc ta orae ma'uc 

amalal, ja' yu'un ja' melel li c'usi laj avale —xut. 

19Li antse jech laj yal: —Tata, xco'laj xchi'uc vo'ot yaj'alc'opot Dios ta xca'ay. 

20Li jmoltotactic ta vo'onee li' laj yich'ic ta muc' Dios ta vits li'i. Yan li vo'oxuque 

chavalic xa ti ja' yich'ubil ta muc' Dios li lum Jerusalene —xi li antse. 

21Itac'ov li Jesuse: —Ants, ch'uno li c'usi ta xcalbote. Ta to me sta sc'ac'alil ta xlaj 

sc'oplal ti chavich'ic ta muc' Jtotic Dios li' ta vitse xchi'uc ta Jerusalene. 

22Li vo'oxuque mu xavotquinic li boch'o chavich'ic ta muq'ue. Yan li vu'uncutique ja' 

chquich'cutic ta muc' li boch'o lec xcotquincutique. Yu'un li mero coltaele te chlic ta 

stojol li judioetique. 

23Ta to sta sc'ac'alil, o ja' xa yorail ti buyuc xa no'ox ta xich'ic ta muc' Jtotic Dios ta 

yo'ntonic li boch'otic ta melel xch'unojique. Li Jtotic Diose ja' ta sa' li boch'otic jech ta 

xich'ic ta muq'ue. 

24Li Jtotic Diose mu'yuc sbec'tal, jech mu xavilic. Ja' jech tsc'an chich'ic ta muc' Dios 

ta yo'ntonic ec li boch'otic ta melel scotol yo'nton chich'ic ta muq'ue —xi li Jesuse. 

25Li antse jech laj yal: —Jna'oj ti ta xtal li boch'o t'ujbil yu'un Diose, ja' li Cristoe. 

C'alal ta xtale, ta xac'butic jna'tic scotol c'usi tsc'an Dios —xi. 

26Itac'ov li Jesuse: —Vu'un ti li' ta jc'opanote —xut. 

27C'alal ja'o te chlo'ilajique, ja'o ivulic li yajchanc'optaque. Toj ch'ayel ic'ot yo'ntonic 

c'alal laj yilic ti chchi'in ta lo'il ants li Jesuse. Pero me junuc mu'yuc boch'o junucal la 

sjac' c'usi tsjac'be, xchi'uc c'usi ta xalic. 

28Li antse te la scomtsan li sq'uibe. Ibat ta lum jech c'ot yalbe scotol li cristianoetique: 

29—Oy jun vinic laj yalbun scotol li c'usitic jpasoje. Batic, bat jq'ueltic avilic. Ja' xa 

van li Cristoe —xut. 

30Ta ora iloq'uic tal li cristianoetic te ta lume, tal sq'uelic li Jesuse. 

31C'alal ja'o batem li antse, li yajchanc'optaque jech laj yalbeic li Jesuse: —

Jchanubtasvanej, ve'an —xutic. 

32Itac'ov li Jesuse: —Oy lec jve'el, pero li vo'oxuque mu xana'ic c'u x'elan —xut. 

33Jech lic yalbe sbaic li yajchanc'optaque: —¿Me yu'un van oy boch'o ay yac'be 

sve'el? —xut sbaic. 

34Li Jesuse jech laj yal: —Li jve'ele ja' ti ta jpasbe c'usi tsc'an li Boch'o la stacun tale, 

xchi'uc ti ac'o jvu'esbe li yabtele. 

35Li vo'oxuque jech chavalic: ‘Chanib to u sc'an sta yorail chich' tuch'el li trigoe’, 

xachiic. Pero li vu'une a'yo ava'yic li c'usi chacalboxuque. Toyo avil asatic li' ta 

osilaltic xbate. Sacuben xa ta taquijel li trigoe; ja' xa yorail ta tuch'el. 

36Li boch'o ta xtuch' trigoe ta xich' stojol, yu'un ta stsobbe sat sventa ta xcuxi sbatel 

osil, jech co'ol xcuxet yo'nton xchi'uc li boch'o la sts'une. 

37Ja' melel ti jech chal li cristianoetique: ‘Yan boch'o ta sts'un; yan boch'o ta xtuch'’, 

xiic. 

38Vu'un ta jtacoxuc batel ta xtuch'el ti bu muc vo'ocoxuc avabtelique; yan o boch'o 

i'abtejic. Vo'oxuc xa chbat atuch'beic sat li yabtelique —xi li Jesuse. 

39Jech ep samaria cristianoetic laj yich'ic ta muc' Jesús ta sventa li antse, yu'un jech laj 

yal: “Laj yalbun scotol li c'usi jpasoje”, xi. 

40Ja' yu'un la stsob sbaic tal ep samaria cristianoetic yu'un tal sq'uelic li Jesuse. La 

sc'anbeic vocol ti ac'o to pajuque, jech te ipajic chib c'ac'al. 

41Yo'to i'epaj boch'o la xch'unic ta sventa ti laj ya'yic ilo'ilaj stuc li Jesuse. 

42Jech laj yalbeic li antse: —Mu ja'uc no'ox ta sventa laj avalbuncutic ti la 

jch'uncutique. Ja' ta sventa ti laj ca'ay jtuccutic ilo'ilaje. Jech ta jna'cutic o ti ja' li 

Cristoe, ti ja' Jcoltavanej yu'un scotol cristiano ta sbejel banamile —xutic. 

Icol xnich'on xchi'il ta abtel jun ajvalil 

43C'alal sta chib c'ac'ale, iloc' batel ta Samaria banamil li Jesuse. Ibat ta Galilea 

banamil, 

44ac'o me jamal laj yal stuc ti ja' mu x'ich'at ta muc' te ta yosilal stuc li jun j'alc'ope. 

45C'alal ic'ot ta Galilea banamil li Jesuse, xcuxet no'ox yo'nton laj yich'ic ta muc' li 

cristianoetique, yu'un laj yilic scotol c'usi la spas Jesús te ta lum Jerusalén ti c'alal 

i'ayic ta q'uine. 

46Li Jesuse ibat yan velta ta lum Caná ta Galilea banamil yo' bu la sc'atajes ta pasem 

ya'lel ts'usub li vo'e. Te ta lum Capernaum oy jun xchi'il ta abtel ajvalil, ip cha'ay 

xnich'on. 

47C'alal laj ya'ay ti te xa ic'ot Jesús ta Galilea banamile, ibat sc'opan. La sc'anbe vocol 

ti ac'o bat coltabatuc li xnich'on te ta snae, yu'un ta xa xcham. 

48Li Jesuse jech laj yalbe: —Me mu'yuc chavilic sq'uelubil jtsatsale, mu xach'unic o 

—xut. 

49Pero li xchi'il ta abtel ajvalile jech laj yal: —Cajval, batic ta ora, yu'un yo'to cuxul li 

jnich'one —xi. 

50Li Jesuse jech laj yalbe: —Batan, colem xa li anich'one —xut. Li vinique la xch'un 

c'usi i'albat yu'un li Jesuse jech ibat. 

51C'alal ja'o chyal batele, ital nupatuc ta be yu'un smozotac, jech i'albat: —Icol xa li 

anich'one —x'utat. 

52—¿C'usi ora icol? —xi. —Volje ta jun ora sts'ebujel c'ac'al ich'abi li sc'ac'ale —xiic. 

53Jech la sna' o ti ja' jech ora i'albat yu'un Jesús ti colem xa li xnich'one. Jech la xch'un 

o sjunulic ta na ti ja' Jcoltavanej li Jesuse. 

54Le'e ja' xchibal velta laj yac' ta ilel sq'uelubil stsatsal Jesús ti c'alal iloc' tal ta Judea, 

ital ta Galilea banamile. 

Juan 5 

Icol jun vinic aluben yacan te ta Betesda 

1Ts'acal to la sta sc'ac'alil yan q'uin cu'uncutic, vu'uncutic li judiouncutique. Jech ibat 

ta Jerusalén li Jesuse. 

2Te ta Jerusalene oy pasbil stanqueal vo' ta nopol sti' li coralton sventa yocheb 

chijetique. Li stanqueal vo'e Betesda sbi ta hebreo c'op. Te oy noxtoc vo'bej cotcot na 

ta sti'ti' li stanqueal vo'e. 

3Ja' te mochajtic ep jchameletic. Te oy ma'satetic, coxoetic, xchi'uc boch'otic aluben 

yacanic. 

5Te oy jun vinic, vaxaclajuneb xcha'vinic (38) xa jabil stsaquel ta chamel. 

6C'alal laj yil Jesús ti te mochole, la sna' ti ep xa jabil jech ip cha'ye, jech la sjac'be: —

¿Me chac'an chacol? —xut. 

7Itac'ov li jchamele: —Quits'in, mu'yuc boch'o oy cu'un ti xu' ta stic'un ochel c'alal ta 

xich' yuq'uilanel li vo'e. C'alal ta xcac' persa chibate, oy xa'ox boch'o te ochem ta jta 

—xi. 

8Li Jesuse jech laj yalbe: —Lican, balo batel apop, xanovan —xut. 

9Ta ora no'ox icol li vinique. La sbal li spope, ixanov batel. Ja'o sc'ac'alil cuxub 

o'ntonal ti jech ic'ot ta pasele. 

10Li j'abteletic yu'un judioetique jech laj yalbeic li vinic ti colem xae: —Li'i ja' 

sc'ac'alil ta jcux co'ntontic. Mu smeloluc ti chavich' batel apope —xutic. 

11Itac'ov li vinique: —Li boch'o la scoltaune ja' stuc jech laj yalbun: ‘Ich'o batel apop, 

xanovan’, xiyutun —xi. 

12Jech la sjac'beic li vinique: —¿Boch'o ti laj yalbot: ‘Balo apop, xanovan’, xayutote? 

—xutic. 

13Li vinic ti colem xae muc xotquin li boch'o icoltavane, yu'un li Jesuse ta ora no'ox 

icapij ta stojol epal cristianoetic. 

14Ts'acal to li Jesuse te la sta ta ch'ulna li vinique. Jech laj yalbe: —Q'uelavil, colemot 

xa. Pero mu xa me xasa' amul, yu'un naca me ech'em to chopol c'usi chtal ta atojol —

xut. 

15Li vinique bat yalbe j'abteletic yu'un judioetic ti ja' icoltaat yu'un li Jesuse. 

16Ja' yu'un li j'abteletic yu'un judioetique te lic scontrainic li Jesuse; solel tsc'an ta 

smilic o ta scoj ti jech la spas ta sc'ac'alil cuxub o'ntonale. 

17Li Jesuse jech laj yalbe li j'abteletic yu'un judioetique: —Li Jtote ta to x'abtej. Jech 

ta xi'abtej ec li vu'une —xut. 

18C'alal laj yal jech li Jesuse, yo'to isoc sjolic o li j'abteletic yu'un judioetique; solel 

tsc'an ta smilic o li Jesuse. Muc ja'uc xa no'ox ta scoj ti muc xchabi li sc'ac'alil cuxub 

o'ntonale; ja' ta scoj noxtoc ti laj yal ti ja' Stot li Diose. Yu'un laj xa sco'lajes sba jech 

chac c'u cha'al Dios. 

Oy svu'el sventa chac' cuxlejal sbatel osil li Xnich'on Diose 

19Li Jesuse jech laj yalbe: “Jamal chacalboxuc ava'yic, vu'un li Xnich'onun Diose 

mu'yuc c'usi xu' cu'un ta jpas jtuc; ja' no'ox li c'usi tspas chquil li Jtote, ja' jech ta jpas 

ec. 

20Li Jtote lec sc'anojun, ja' yu'un chiyac'bun quil scotol li c'usi ta spase. Ech'em to 

muc'tic sq'uelubil chiyac'bun jpas. Li vo'oxuque toj ch'ayel chc'ot avo'ntonic yu'un. 

21Jech chac c'u cha'al ta xcha'cuxes animaetic li Jtote xchi'uc ti ta xac'be 

xcuxlejalique, ja' no'ox jechun ec, xu' ta jcha'cuxes li boch'o ta jc'an ta jcha'cuxese; ta 

xcac'be xcuxlejal ec. 

22Yu'un li Jtote muc ja'uc ta xchapan stuc li cristianoetique. Vu'un yac'ojbun jventain 

xchapanel, vu'un li Xnich'onune. 

23Yu'un jech ac'o ich'atcun ta muc', jech chac c'u cha'al ich'bil ta muc' li Jtote. Li 

boch'otic mu xiyich'icun ta muc' vu'un li xnich'onune ja' mu xich'ic o ta muc' li Jtot ti 

la stacun tale. 

24“Jamal ta xcalboxuc ava'yic. Li boch'otic ta xa'ibun jc'ope, me ta xch'unic li boch'o 

la stacun tale, oy xcuxlejalic ta sventa sbatel osil. Mu'yuc xa chbat stoj smulic, yu'un 

icom xa yu'unic li lajele. Ijelovic xa ta sventa cuxlejal. 

25Jamal ta xcalboxuc ava'yic, vu'un li Nich'onilune, ta to sta yorail, ta melel ista xa 

yorail chiya'ibicun jc'op li boch'otic chamenique. Li boch'otic ta xa'yic jc'ope ta 

xcuxiic. 

26Jech chac c'u cha'al oy cuxlejal sbatel osil ta stojol li Jtote; ja' no'ox jech yac'ojbun 

cuxlejal sbatel osil ta jventa ec. 

27Jech noxtoc, yac'ojbun jvu'el sventa chichapanvan, yu'un Xnich'on Cristiano lic'ot. 

28Mu me toj ch'ayeluc ta xc'ot avo'ntonic ta sventa ti jech laj calboxuque. Yu'un ta to 

me sta sc'ac'alil ta xa'ibicun jc'opojel scotol li boch'otic oyic ta smuquinalique. 

29Li boch'otic lec c'usi la spasique ta xcha'cuxiic loq'uel sventa chcuxiic sbatel osil. 

Yan li boch'otic chopol c'usi la spasique ta xcha'cuxiic loq'uel sventa chbatic ta tojob 

mulil. 

Li Jesuse laj yal li boch'otic testigo yu'une 

30“Li vu'une mu'yuc c'usi xu' cu'un ta jpas jtuc. Ti c'u x'elan tsc'an chichapanvan li 

Jtote, ja' jech ta jpas. Tuc' chapanel chcac', yu'un ma'uc ta jpas c'usi lec chca'ay jtuc; 

ja' ta jpas c'usi oy ta yo'nton li Jtot ti la stacun tale. 

31Ti vu'cun no'ox jtuc ta xcal jc'oplale, xu' mu meleluc c'usi chcal ti jechuque. 

32Pero oy yan boch'o chiyalbun jc'oplal. Li jc'oplal ta xalbune jna'oj ti ja' melele. 

33Jech ec li vo'oxuque laj ataquic ta jaq'uel ta stojol li Juan j'ac'vanej ta vo'e. Li 

jc'oplal laj yalbune ja' melel. 

34Pero mu yu'unuc ja' tsots sc'oplal chca'ay ti cristiano chiyalbun jc'oplale. Ti jech 

chacalboxuque, ja' no'ox sventa ac'o ach'unic, yu'un jech xu' chacolic. 

35Li Juane ja' toj ic'ot avu'unic, jech lec sacjaman laj avilic yu'un. Pero jliquel no'ox 

lec laj ava'yic li c'usi laj yalboxuque; jliquel no'ox xcuxet avo'ntonic yu'un. 

36Li Juane ja' no'ox laj yalboxuc ava'yic jc'oplal. Pero li vu'une ta sventa cabtel ta 

xac'bun jpas li Jtote ja' ta svinajes ti ja' tacbilun tal yu'une. 

37Jech ec li Jtot ti la stacun tale, ja' ta xalbun jc'oplal noxtoc. Mu'yuc bu ava'yojic c'u 

x'elan chc'opoj; mu'yuc avilojic c'u x'elan. 

38Jech noxtoc me jbeluc sc'op mu xu' chc'ot ta avo'ntonic, yu'un mu xach'unic ti vu'un 

tacbilun tal yu'une. 

39Chaq'uelilanic li sc'op Diose; chanopic ti jech chacuxiic o sbatel osile. Pero li sc'op 

Diose ja' vu'un te chiyalbun jc'oplal noxtoc. 

40Pero mu xac'an xatalic ta jtojol ti jech xu' chacuxiic o sbatel osile. 

41“Li vu'une mu ja'uc tal jsa' ich'el ta muc' yu'un li cristianoetique. 

42Li vu'une xcotquin c'u x'elan avo'ntonic. Jna' ti mu'yuc ono'ox ac'anojic li Diose. 

43Li vu'une talemun ta sventa li Jtote, pero mu xavich'icun ta muc'. Yan me oy boch'o 

jech no'ox ta xtal ta yo'nton stuque, ja' chavich'ic ta muc'. 

44Mu xu' avu'un chach'unic, yu'un ja' no'ox chac'anic ti lec ac'oplalic yu'un li 

cristianoetique. Mu ja'uc chac'anic ti lecuc ac'oplalic yu'un li Dios ti jun no'oxe. 

45Mu me xanopic ti vu'un ta jtic'boxuc amulic ta stojol li Jtote. Li boch'o xu' chc'ot ta 

jtic'mulil avu'unique ja' li Moisese; ja' li boch'o apatoj avo'ntonic yu'une. 

46Ti ach'unicuc c'usi ts'ibabil comel yu'une, chach'unicun ec ti jechuque, yu'un ja' 

jc'oplal la sts'iba comel li Moisese. 

47Me mu xach'unic c'usi ts'ibabil comel yu'un li Moisese, ¿c'uxi xu' chach'unbicun li 

jc'ope?”, x'utatic yu'un Jesús li j'abteletique. 

Juan 6 

La smac'lin vo'mil viniquetic li Jesuse 
(Mt 14.13-21; Mr 6.30-44; Lc 9.10-17) 

1C'alal i'ech' jayibuc c'ac'ale, li Jesuse ibat ta jot nab Galilea, ja' li Tiberias yan sbie. 

2Bats'i ep cristianoetic la sts'aclin batel li Jesuse, yu'un laj yilic ti ep sq'uelubil stsatsal 

la spas ta stojol jchameletique. 

3Li Jesuse imuy ta jun biq'uit vits. Te ic'ot chotluc xchi'uc li yajchanc'optaque. 

4Jutuc xa sc'an sta yorail q'uin Coltael cu'uncutic, vu'uncutic li judiouncutique. 

5C'alal la stoy sat li Jesuse, laj yil ti ta xtal ta stojol epal cristianoetique, ja' yu'un jech 

la sjac'be li Felipee: —¿Bu ta xbat jmantic tal pan sventa ta xcac'betic sve'ic li epal 

cristianoetic le'e? —xut. 

6Ti jech la sjac'be li Felipee, ja' no'ox ta sq'uelbe c'u x'elan yo'nton, yu'un li Jesuse 

sna'oj ono'ox c'usi ta spas. 

7Itac'ov li Felipee: —Ta lajunvinic (200) denario pane mu ono'ox xloc' o, ac'o me 

jutuc no'ox ta xcac'betic —xi. 

8Jech i'albat yu'un yan yajchanc'op, ja' li Andrés, yits'in Simón Pedroe: 

9—Oy jun querem li'i yich'oj tal vo'ob pan pasbil ta cebada, xchi'uc cha'cot choy. Pero 

mu xloc' o, yu'un toj ep li cristianoetique —xi. 

10Li Jesuse jech laj yal: —Albeic cristianoetic ti ac'o chotiicuque —xi. Ti bu oyique 

puru c'unil jobeltic no'ox, jech te ichotiic scotolic. Oy van vo'miluc (5,000) li 

viniquetique. 

11Li Jesuse la stsac li pane, la stojbe ta vocol Dios, la svoq'uilan, laj yac' ta puquel ta 

stojol li boch'otic te chotajtique. Ja' jech la spas noxtoc ta sventa li choye; laj yac'beic 

ti c'u yepal la sc'anique. 

12C'alal inoj xch'ut scotolique, li Jesuse jech laj yalbe li yajchanc'optaque: —Tsobic 

lec scotol li scomelal pane xchi'uc li scomelal choye; mu me x'ixtolaj —xut. 

13Jech la stsobic; inoj yu'unic lajcha'moch li scomelal vo'ob pan la sve'ique. 

14C'alal laj yilic sq'uelubil stsatsal Jesús li cristianoetique, jech laj yalbe sbaic: —Ta 

melel ja' li j'alc'op ti sc'oplal ono'ox chtal li' ta banamile —xut sbaic. 

15Li Jesuse la sna' ti tsc'an tstsaquique, yu'un tsujic ti ac'o ochuc ta muc'ta ajvalilale. 

Jech iloc' batel stuc; ibat ta vits. 

Ixanov ta yacan ta ba nab li Jesuse 
(Mt 14.22-27; Mr 6.45-52) 

16C'alal ta xa x'ic'ub osile, li yajchanc'optac Jesuse iyalic batel ta ti'nab. 

17I'ochic ta tenalte' canova, yu'un chbatic ta lum Capernaum ta jot nab. Ic' xa'ox osil, 

pero li Jesuse mu'yuc to'ox te xchi'uquic. 

18Ital tsots ic'; solel tsots lic syuq'uilan sba li nabe. 

19C'alal oy xa van o'loluc xchibal reva ixanovic batel ta ba nabe, ja' to laj yilic te ta 

xanov tal ta yacan ta ba nab li Jesuse. Te inoch'aj tal yo' bu oy li canovae; ep ixi'ic. 

20Jech i'albatic yu'un li Jesuse: —Mu xaxi'ic, ja' vu'un —x'utatic. 

21Jech xcuxet xa yo'ntonic laj yiq'uic ochel ta canova li Jesuse. Jech ta ora no'ox 

ic'otic ti bu snopoj chbatique. 

La sa'ic Jesús li cristianoetique 

22Ta yoc'omal, li cristianoetic te icomic ta jot nabe laj yilic ti mu'yuc yan canovae, ja' 

no'ox jun ti bu i'ochic batel li yajchanc'optac Jesuse, xchi'uc laj yilic ti mu'yuc x'och 

batel ta canova li Jesuse, ti ja' no'ox stuc i'ochic batel li yajchanc'optaque. 

23Ts'acal te iloc' tal yan canovaetic; te iliquic tal ta lum Tiberias. Ja' te nopol i'ech' yo' 

bu la sve'ic pan ti c'alal la stojbe ta vocol Dios li Cajvaltique. 

24C'alal laj yilic ti mu'yuc xa te oy li Jesús xchi'uc yajchanc'optaque, i'ochic batel ta 

canova ec. Ibatic c'alal ta Capernaum, bat sa'ic li Jesuse. 

Ja' lequil ve'lil c'otem li Jesuse 

25C'alal te c'ot staic ta jot nab li Jesuse, jech la sjac'beic: —Jchanubtasvanej, ¿c'uxi ora 

lavul tal li'i? —xutic. 

26Itac'ov li Jesuse: —Jamal chacalboxuc ava'yic. Ti tal asa'icune, ma'uc ta sventa 

yu'un ic'ot ta avo'ntonic li sq'uelubil jtsatsal la jpase. Ja' no'ox ta sventa yu'un lec ta 

ve'el ava'yic li pane, xchi'uc ti lec inoj ach'utic oe. 

27Mu me ja'uc no'ox xavabtelinic sa'el li ave'elic ti sna' xlaje. Ja' tsc'an chavabtelinic 

sa'bel sve'el ec li avo'ntonic ti mu sna' xlaj sbatel osile. Vu'un ta xcac'boxuc, vu'un ti 

Xnich'on cristiano lic'ote. Ja' yu'un li Diose, ja' li Jtote, laj xa yac' ta ilel ti vu'un 

yac'ojbun cabtele —xi li Jesuse. 

28Jech la sjac'beic li Jesuse: —¿C'usi ta jpascutic sventa chi'abtejcutic ta yabtel Dios 

ec li vu'uncutique? —xiic. 

29Itac'ov li Jesuse: —Li yabtel Dios tsc'an chapasique, ja' ti ac'o ach'unic li boch'o 

tacbil tal yu'une —xut. 

30Jech la sjaq'uic yan velta: —¿C'usi sq'uelubil chavac'bun quilcutic ti ta melel 

tacbilot tal yu'un Diose, yu'un jech xu' ta jch'uncutic? ¿C'usi abtelal chavac'bun 

quilcutic? 



1831 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

31Li jmoltot jyame'cutic ta vo'onee la sve'ic li manavaj i'ac'batic te ta xocol banamile. 

Jech ts'ibabil sc'oplal ta sc'op Dios: ‘Ja' laj yac'be sve'ic li vaj liquem tal ta vinajele’, 

xi ts'ibabil —xutic. 

32Li Jesuse jech laj yalbe: —Jamal ta xcalboxuc ava'yic, li Moisese mu ja'uc laj yac' li 

mero vaj liquem tal ta vinajele. Yan li Jtote ja' ta xac'boxuc li mero lequil vaj liquem 

tal ta vinajele. 

33Li vaj yu'un Diose ja' li boch'o te liquem tal ta vinajele. Ja' tal yac'be xcuxlejal 

cristianoetic li' ta banamil —xut. 

34Jech laj yalic: —Cajval, aq'uilanbuncutic scotol c'ac'al li vaj chavale —xutic. 

35Itac'ov li Jesuse: —Vu'un li vaj c'otemun sventa chacuxiic oe. Li boch'o ta xtalic ta 

jtojole, mu'yuc xa ta xa'yic o vi'nal. Li boch'otic ta xch'unicune mu'yuc xa ta xtaquij o 

yo'ntonic. 

36Pero laj xa calboxuc, ac'o me chavilicun, mu xach'unicun. 

37Scotol ti c'u yepal tsc'an chiyac'bun ta jc'ob li Jtote ta xtalic ta jtojol. Li boch'otic ta 

xtalic ta jtojole mu'yuc ta jip loq'uel. 

38Yu'un ti liyal tal li' ta banamile, mu ja'uc tal jpas li c'usi tsc'an co'nton jtuque. Ja' tal 

jpasbe c'usi tsc'an li Boch'o la stacun tale. 

39Li c'usi oy ta yo'nton li Boch'o la stacun tale ja' ti mu me xch'ay junuc cu'un ti c'u 

yepal chiyac'bune, ti ac'o jcha'cuxesan ta slajebal c'ac'ale. 

40Li Jtot ti la stacun tale, ja' oy ta yo'nton jech chac li'i: Scotol li boch'otic ta xilic ti 

vu'un Xnich'onun Diose, ti ta xch'unicune, ja' tsc'an ti ac'o sta xcuxlejalic sventa sbatel 

osile, xchi'uc ti vu'un ta jcha'cuxes scotol ta slajebal c'ac'ale —xi li Jesuse. 

41Li judioetique iliquic ta bic'talvulajetel ti c'alal laj yal Jesús ti ja' stuc li vaj liquem 

tal ta vinajele. 

42Jech laj yalbe sbaic: —Ja' xnich'on José li Jesús li'i. Xcotquinbetic li stot sme'e. ¿C'u 

yu'un ta xal ti te liquem tal ta vinajele? —xut sbaic. 

43Li Jesuse jech laj yal: —Mu me xaliquic ta bic'talvulajetel atuquic. 

44Mu'yuc boch'o xu' yu'un ta xtal ta jtojol me muc ic'biluc tal yu'un li Jtot ti la stacun 

tale. Yu'un li boch'otic ta xtal ta jtojole, ta jcha'cuxesan ta slajebal c'ac'al. 

45Jech ts'ibabil comel ta svunic li j'alc'opetique: ‘Scotolic ta xchanubtasatic yu'un li 

Diose’, xi ono'ox sc'oplal. Ja' yu'un, scotol li boch'otic cha'ibeic sc'op li Jtote, xchi'uc 

ti ja' tsbijubtasatic yu'une ta xtalic ta jtojol. 

46“Mu'yuc boch'o yiloj li Diose. Jun no'ox li boch'o yiloje, ja' li boch'o te liquem tal ta 

stojole. 

47Jamal ta xcalboxuc ava'yic, li boch'o ta xch'une ja' ta xcuxi sbatel osil. 

48Vu'un li vaj sventa chacuxiic oe. 

49Li amoltot ayame'ic ta vo'onee la sve'ic li manavaj te ta xocol banamile, pero 

ichamic ono'ox. 

50Yan li vu'une ja' ta xcalbe sc'oplal li vaj te liquem tal ta vinajele. Li boch'otic ta 

sve'e mu'yuc ta xchamic o. 

51Vu'un li vajun sventa cuxlejal ti te liquem tal ta vinajele. Li boch'o ta sve' li vaj le'e, 

cuxul o ta sbatel osil. Li vaj ti vu'un ta xcaq'ue ja' li jbec'tale. Yu'un jbec'tal jtuc ta 

xcac' sventa ac'o sta xcuxlejal li cristianoetic li' ta banamile —xi li Jesuse. 

52Li judioetique jech laj yalilanbe sbaic: —¿C'u x'elan xu' ta xac'butic jve'tic li sbec'tal 

chale? —xut sbaic. 

53Li Jesuse jech laj yalbe: —Jamal ta xcalboxuc ava'yic, me mu'yuc chave'bicun 

jbec'tal, vu'un ti Xnich'on cristiano lic'ote, me mu'yuc chavuch'bicun li jch'ich'ale, 

mu'yuc acuxlejalic o. 

54Li boch'o ta sve'bun jbec'tale xchi'uc ta xuch'bun jch'ich'ale ta xcuxi o sbatel osil, 

xchi'uc ta jcha'cuxes ta slajebal c'ac'al. 

55Yu'un li jbec'tale ja' mero lequil ve'lil ta xc'ot. Li jch'ich'ale ja' mero lequil vo' ta 

xc'ot. 

56Li boch'o ta sve'bun jbec'tal xchi'uc ta xuch'bun jch'ich'ale, ja' li' oy o ta jtojol, jech 

te oyun ta stojol ec. 

57Li Jtot ti la stacun tale cuxul o sbatel osil. Jech ec li vu'une cuxulun o sbatel osil ta 

sventa li Jtote. Ja' no'ox jech ec li boch'otic ta sve'une, ta xcuxiic o sbatel osil ta 

jventa. 

58Li vaj ta xcal ti te liquem tal ta vinajele, mu co'oluc jech chac c'u cha'al li manavaj 

la sve'ic amoltot ayame'ic ta vo'onee, yu'un muc xcuxiic o sbatel osil yu'un. Yan li 

boch'otic ta sve'ic li vaj ta xcale, ja' ta xcuxiic o sbatel osil —xi li Jesuse. 

59Ja' jech laj yal Jesús te ta nail tsobobbail ti c'alal ichanubtasvan ta Capernaume. 

Li Sc'op Jesuse ja' sventa cuxlejal sbatel osil 

60C'alal laj ya'yique, ep j'a'yejc'opetic yu'un Jesús jech laj yalic: —Toj tsots ta a'yel li 

sc'ope. ¿Boch'o xu' cha'ibe smelol? —xiic. 

61Li Jesuse la sna' ta yo'nton ti oy ep j'a'yejc'opetic no'oxe, yu'un iliquic ta 

bic'talvulajetel ta sventa li c'usi laj yale. Jech la sjac'be: —¿Me chchibaj avo'ntonic 

yu'un li c'usi laj cale? 

62¿C'usi chavalic c'alal chavilic chitoy batel yo' bu liquemun tal, vu'un ti Xnich'on 

cristiano lic'ote? 

63Li jch'uleltique ja' chac' cuxicutic. Li jbec'taltic li' ta banamile mu'yuc c'usi chac'. Li 

c'usi laj calboxuque ja' sventa ach'ulelic, ja' chac' cuxianic. 

64Pero oy boch'o avu'unic li'i ti mu xch'unique —x'utatic yu'un li Jesuse. Yu'un li 

Jesuse sna'oj ono'ox ta sliqueb li boch'otic mu xch'unique xchi'uc li boch'o ta x'ac'van 

ta c'abale. 

65Jech to laj yal li Jesuse: —Ja' yu'un laj calboxuc ava'yic ti mu'yuc boch'o xu' ta xtal 

ta jtojol me muc ja'uc ic'bil tal yu'un li Jtote —xiyutuncutic. 

66Jech ep boch'otic isutic batel; mu'yuc xa bu la xchi'inic batel ta xanubal li Jesuse. 

67Li Jesuse jech la sjac'be li lajchabique: —¿Me chasutic batel ec li vo'oxuque? —xut. 

68Itac'ov li Simón Pedroe: —Cajval, ¿boch'o yan chbat jchi'incutic? Vo'ot no'ox 

chavalbuncutic li c'op sventa cuxlejal sbatel osile. 

69Li vu'uncutique laj xa jch'unotcutic, laj xa jna'cutic ti vo'ot Cristoote, ti vo'ot 

T'ujbilot yu'un Diose —xi. 

70Itac'ov li Jesuse: —Vu'un la jt'ujoxuc li lajchaboxuque, pero oy jun ti ja' ventainbil 

yu'un pucuje —xi. 

71Ja' laj yalbe sc'oplal li Judas Iscariote xnich'on Simone, yu'un ja' ta x'ac'van ta 

c'abal. Ja' jun li lajchab yajchanc'op Jesuse. 

Juan 7 

Muc x'ich'at ta muc' yu'un xchi'iltac li Jesuse 

1C'alal jech ic'ot ta pasele, ixanov batel ta scotol Galilea banamil li Jesuse. Muc xbat 

ta Judea banamil, yu'un li j'abteletic yu'un judioetique tsc'an ta smilic. 

2C'alal jutuc xa sc'an sta sc'ac'alil q'uin Yaxnaetic yu'un li judioetique, 

3li Jesuse jech i'albat yu'un li xchi'iltaque: —Mu me xacom li'i; batan ta Judea, yu'un 

jech xu' chilic sq'uelubil atsatsal chc'ot apas li boch'otic cha'yic ac'ope. 

4Yu'un li boch'o tsc'an chac' sba ta otquinele muc ta muculuc tspas li c'usi tspase. Me 

ja' avabtel o jech chapase, ac'o aba ta ilel ta stojol scotol cristianoetic —xutic. 

5Yu'un li xchi'iltaque muc xch'unic ec ti ja' t'ujbil yu'un Dios li Jesuse. 

6Li Jesuse jech laj yalbe: —Li vu'une mu'yuc to tsta sc'ac'alil cu'un. Li vo'oxuque 

c'usiuc no'ox ora xu' chabatic. 

7Yu'un li vo'oxuque mu xu' chopol chayiloxuc li cristianoetique. Yan li vu'une chopol 

chiyilicun, yu'un vu'un ta xcalbeic ta jamal ti chopol c'usitic tspasique. 

8Li vo'oxuque xu' chabatic ta q'uin. Yan li vu'une mu'yuc to chibat, yu'un muc to 

corailuc —xi li Jesuse. 

9C'alal laj yal jech li Jesuse, te icom ta Galilea. 

Li Jesuse ibat ta q'uin Yaxnaetic 

10C'alal batemic xa'ox ta q'uin ta Jerusalén li xchi'iltac Jesuse, ja'o ibat ec li Jesuse. 

Pero muc xac' sba ta ilel; ta mucul no'ox ibat. 

11Li j'abteletic yu'un judioetique te ta sa'ilanic ta q'uin li Jesuse. Jech chalilanbe sbaic: 

—¿Bu oy xana' li Jesuse? —xut sbaic. 

12Li epal cristianoetique puru ja' ta slo'iltaic li Jesuse. Oy boch'otic jech laj yalic: —

Toj lec yo'nton —xiic. Oy yantic jech laj yalic: —¡Mu'yuc lec; ja' no'ox tslo'la 

cristianoetic! —xiic. 

13Pero me junuc mu'yuc boch'o tsots laj yal, yu'un ta xi'ic yu'un li j'abteletic yu'un 

judioetique. 

14C'alal o'lol xa'ox x'ech' li q'uine, ibat ta ch'ulna li Jesuse, te ichanubtasvan. 

15Li j'abteletic yu'un judioetique toj labal laj ya'yic ti c'u x'elan ichanubtasvane. Jech 

laj yalic: —¿Bu la xchan li jchi'iltic li'i, yu'un mu'yuc quilojtic me oy bu xchanoj vun? 

—xiic. 

16Li Jesuse jech laj yalbe: —Muc vu'cun jc'op ti li' ta xcac' ta chanele. Ja' sc'op li 

Boch'o la stacun tale. 

17Li boch'o tsc'an tspas c'usi tsc'an Diose, cha'ay me ja' sc'op Dios ti chcac' ta chanele, 

o me ja' no'ox chcal c'usi ta jc'an jtuc. 

18Li boch'o ja' no'ox chal c'usi oy ta yo'nton stuque, yu'un ja' no'ox tsa' ich'el ta muc' 

stuc. Yan li boch'o ja' chac' ta ich'el ta muc' li boch'o itacat tal yu'une, ja' melel li 

c'usitic chale; mu'yuc ta yo'nton ch-epalc'opoj. 

19“¿Me mu lajuc yac'boxuc comel mantaletic li Moisese? Pero me junuc mu'yuc 

boch'o chch'un avu'unic. Ti ach'unojicuque, ¿c'u yu'un chac'an chamilicun? —xut. 

20Itac'ov scotol li epal cristianoetique: —Ochem pucuj ta avo'nton. ¿Boch'o ti tsc'an 

chasmilote? —xutic. 

21Itac'ov li Jesuse: —Ta scoj no'ox jun abtel la jpas ta sc'ac'alil ta jcux co'ntontic, pero 

toj ch'ayel ic'ot avo'ntonic o. 

22Li Moisese laj yalboxuc comel sc'oplal li circuncisione, pero mu ja'uc ba'yuc i'albat 

li Moisese. Ja' ba'yuc i'albat li jmoltotactic ta vo'onee. Li vo'oxuque ac'o me ta 

sc'ac'alil ta jcux co'ntontic chavaq'uic li circuncisione. 

23Me xu' chavac'beic circuncisión ta sbec'tal jun olol ta sc'ac'alil ta jcux co'ntontic 

yu'un jech mu xabajbeic o smantal li Moisese, ¿c'u yu'un cha'ilinic cu'un ec ti la 

jcoltabe scotol sbec'tal jun vinic ta sc'ac'alil ta jcux co'ntontique? 

24Mu me xatiq'uic mulil ta ora no'ox ta sventa c'usi chich' pasel. Ja' tsc'an chaq'uelic 

lec ta melel me oy li mulile —xi li Jesuse. 

¿Me ja' Cristo ta melel li'i?, xiic 

25Jech laj yalic jayibuc li jnaclumetic ta Jerusalene: —Li vinic li'i ¿me mu ja'uc ti ta 

xich' sa'el yu'un chich' milele? 

26Pero q'uelavil, li' to ta xchanubtasvan ta satilal. ¿Me yu'un laj xa yotquinic ti ta 

melel ja' Cristo li j'abteletic cu'untique? 

27Pero le'e jna'ojtic bu liquem tal. C'alal chtal li Cristoe, mu'yuc boch'o sna' bu chlic 

tal —xut sbaic. 

28Li Jesuse lic chanubtasvanuc te ta ch'ulna, tsots ic'opoj jech laj yal: —

Xavotquinicun, lec xana'ic bu liquemun tal avalojic. Pero muc ta co'ntonuc jtuc ti 

litale. Li Boch'o la stacun tale, ja' melel li sc'ope. Pero li vo'oxuque mu xavotquinic. 

29Li vu'une xcotquin, yu'un ja' te liquemun tal ta stojol. Ja' stuc la stacun tal li'i —xi li 

Jesuse. 

30Jech tsc'an ox tstsaquic ta ora li Jesuse, pero mu'yuc boch'o ivu' yu'un laj yac' sc'ob, 

yu'un muc to yorailuc. 

31Oy ono'ox ep cristianoetic la xch'unic li Jesuse, jech laj yalic: —C'alal ta xtal li 

Cristoe, ¿me yu'un ech'em to jech ta spas sq'uelubil stsatsal jech chac c'u cha'al ta spas 

li'i? —xiic. 

La staquic batel mayoletic sventa tstsaquic li Jesuse 

32Li fariseoetique laj ya'yic ti ja' xa jech ta xlo'ilajic ta sventa Jesús li cristianoetique. 

Ja' yu'un li banquilal paleetique xchi'uc li fariseoetique la staquic batel mayoletic, 

yu'un ac'o bat stsaquic tal li Jesuse. 

33Li Jesuse jech laj yal: —Li' to oyun ta atojolic jayibuc c'ac'al. Ts'acal ta xibat yo' bu 

oy li Boch'o la stacun tale. 

34Ta to xasa'icun, pero mu xataicun. Ti bu chic'ote mu xu' chac'otic te li vo'oxuque —

xut. 

35Li j'abteletic yu'un judioetique jech lic yalbe sbaic: —¿Bu ta xbat li vinic le'e ti mu 

xa jtatic chale? ¿Me yu'un ja' te ta xbat yo' bu spucoj sbaic batel li jchi'iltactic ta 

yosilal greciaetique? ¿Me yu'un ja' ta xbat xchanubtas li greciaetique? 

36¿C'usi smelol ti jech laj yale: ‘Ta to xasa'icun, pero mu xataicun. Yo' bu chic'ote mu 

xu' chac'otic te ec li vo'oxuque’, ti xijyututique? —xut sbaic. 

Sc'oplal nio' ti mu sna' x'ul oe 

37Ta slajeb c'op, ta mero sc'ac'alil q'uin lic va'luc li Jesuse, tsots ic'opoj, jech laj yal: 

—Li boch'o oy taqui-o'nal cha'ye, ac'o taluc ta jtojol; ac'o tal yuch' li vo' ta xcaq'ue. 

38Li boch'o ta xch'un ti vu'un ta jcoltae ja' jech ta xc'ot ta pasel jech chac c'u cha'al 

ts'ibabil ta sc'op Diose: ‘Li yut yo'ntone ja' jech ta xc'ot jech chac c'u cha'al nio' ti te 

xcholchun o ya'lel scotol c'ac'ale’, xi ts'ibabil —xi li Jesuse. 

39Le'e ja' laj yalbe sc'oplal yabtel li Ch'ul Espíritu ti sc'oplal chich'ic li boch'otic ta 

xch'unique. Pero mu'yuc to'ox talem li Ch'ul Espiritue, yu'un mu'yuc to muyem batel 

ta lequilal li Jesuse. 

Cha'oxvoc' ic'otic li cristianoetique 

40C'alal laj ya'yic jech laj yal li Jesuse, oy boch'otic jech laj yalic: —Li vinic li'i ta 

melel ja' li j'alc'op ti sc'oplal ono'ox chtale —xiic. 

41Oy yantic jech laj yalic: —Li'i, ja' xa li Cristoe —xiic. Oy yantic jech laj yalic: —

¿Me yu'un te ta Galilea sc'oplal ta xlic tal li Cristoe? 

42Ts'ibabil comel ta sc'op Dios ti ja' te chlic ta stojol smomnich'nab li Davide, xchi'uc 

ti te ta xvoc' ta Belén yo' bu slumal li Davide —xiic. 

43Jech te cha'oxvoc' ic'otic ta scoj li Jesuse. 

44Oy jayibuc tsc'an ta stsaquic li Jesuse, pero mu'yuc boch'o itsacvan. 

“Mu'yuc boch'o jech chlo'ilaj jech chac c'u cha'al li Jesuse”, xiic 

45Li mayoletique isutic batel yo' bu oyic li banquilal paleetique xchi'uc li 

fariseoetique. Jech ijac'batic: —¿C'u yu'un muc xatsaquic tal? —x'utatic. 

46Itac'ovic: —Me junuc cristiano mu'yuc boch'o jech chlo'ilaj jech chac c'u cha'al li 

vinic le'e —xiic. 

47Jech i'albatic yu'un li fariseoetique: —Lalajic xa ta lo'lael ec li vo'oxuque. 

48Me junuc j'abteletic, me junuc fariseo mu'yuc boch'o xch'unoj cu'uncutic. 

49Yan li cristianoetic te stsoboj sbaic ta stojol ti mu sna'ic c'usi chal li mantaletique, 

¡chapal xa sc'oplal chbat stoj smulic! —xiic. 

50Jech i'albatic yu'un li Nicodemoe, ja' li boch'o ay sc'opan ta ac'ubaltic li Jesuse, 

yu'un ja' xchi'ilic ta abtel: 

51—¿Me jech chal ta mantaletic cu'untic ti xu' ta jchapantic jun jchi'iltic c'alal mu'yuc 

to ca'yojtic c'usi chal, xchi'uc c'alal mu to jna'tic c'usi smule? —xut. 

52Jech la stac'beic li Nicodemoe: —¿Me yu'un vo'ot galileaot ec? Q'uelo lec li sc'op 

Diose. Te chavil ti mu'yuc sc'oplal ta xlic junuc j'alc'op te ta Galileae —xutic. 

53[Jech ta jujuntal isutic o batel ta snaic. 

Juan 8 

Ta xac'beic ox ton jun jmulavil ants 

1Li Jesuse ibat ta vits Olivatic. 

2Ta sob yoc'omal ibat yan velta ta ch'ulna. Te la stsob sbaic tal ta stojol scotol li 

cristianoetique, jech ichoti li Jesuse lic chanubtasvanuc. 

3Li jchanubtasvanejetic xchi'uc li fariseoetique laj yiq'uic tal ta stojol Jesús jun ants 

sbats'il mulivajel la staic. 

4Jech c'ot yalbeic li Jesuse: —Jchanubtasvanej, li ants li'i sbats'il mulivajel la jtacutic. 

5Li smantal Dios ti la sts'iba comel li Moisese, chal ti ac'o ac'batuc ton li antsetic ti 

jech tspasique. ¿C'usi chaval ec li vo'ote? —xutic. 

6Pero ja' no'ox ta sq'uelbeic yo'nton li Jesuse, yu'un tsc'an tsq'uelic c'uxi ta xtac'ov 

yu'un xu' ta sa'beic o smul. Pero li Jesuse la scujan sba, la sts'iba banamil ta sbic'tal 

sc'ob. 

7Ta sventa ti solel te xjac'lajetic oe, jech la sva'an sba li Jesuse, jech laj yal: —Li 

boch'o junucal mu'yuc smul avu'unique, ja' ba'yuc ac'o yac'be ton li antse —xut. 

8La scujan sba yan velta; la sts'iba noxtoc li banamile. 

9C'alal laj ya'yic jeche, ta jujuntal lic loq'uicuc batel. Ja' ba'yuc iloq'uic batel li 

boch'otic molic xae. Jech xquechet iloq'uic batel scotolic. Stuc xa te icom li Jesuse 

xchi'uc li ants te oy ta o'lol cristianoetique. 

10La sva'an sba lec yan velta li Jesuse, jech laj yalbe li antse: —Ants, ¿bu ibatic li 

boch'otic la stiq'uic amule? ¿Me mu'yuc boch'o laj yac'bot atoj li amule? —xut. 

11Itac'ov li antse: —Mu'yuc, Cajval —xi. Li Jesuse jech laj yalbe: —Jech mu'yuc ta 

xcac'bot atoj ec li amule. Batan, mu xa me xasa'ilan amul —xut.] 

Ja' luz c'otem li' ta banamil li Jesuse 

12Li Jesuse la sc'opan yan velta li cristianoetique, jech laj yalbe: —Vu'un luz c'otemun 

li' ta banamil. Li boch'o ta xtal ta jtojole mu'yuc xa ta xanov ta ic' osil. Oy xa ta sac 

osil sventa cuxlejal —xi. 

13Li Jesuse jech i'albat yu'un li fariseoetique: —Li vo'ote atuc no'ox chaval ac'oplal. 

Li ac'oplal chavale mu'yuc c'usi stu —xutic. 

14Itac'ov li Jesuse: —Ac'o me vu'un no'ox ta xcal jc'oplal jtuc, pero oy stu li jc'oplal ta 

xcale. Yu'un jna'oj ti bu liquemun tale; jna'oj ti bu chibate. Yan li vo'oxuque mu 

xana'ic bu liquemun tal, xchi'uc mu xana'ic bu chibat noxtoc. 

15Li vo'oxuque chatiq'uic mulil ta sventa no'ox stalel cristiano. Li vu'une mu'yuc 

boch'o ta jtic'be smul. 

16Me chcal vu'un ti oy boch'o oy smule, yu'un melel o. Yu'un mu vu'cun no'ox chcal 

jtuc; ja' jech chal ec li Jtot ti la stacun tale. 

17Li mantaletic te avich'ojique chal ti ja' to xu' chach'unic me co'ol sc'opic li chib 

testigoe, yu'un melel xa o. 

18Vu'un ta xcal jc'oplal jtuc, xchi'uc jech ta xalbun jc'oplal ec li Jtot ti la stacun tale —

xi li Jesuse. 

19Jech laj yalbeic li Jesuse: —¿Bu oy li atot chavale? —xutic. Itac'ov li Jesuse: —

Yu'un mu xavotquinicun li vu'une, jech mu xavotquinic ec li Jtote. Ti 

avotquinicucune, xavotquinic xa Jtot ec ti jechuque —xut. 

20Ja' jech laj yal Jesús ti c'alal ichanubtasvan ta ch'ulna yo' bu yavil yac'ubil smoton 

Diose. Mu'yuc boch'o itsacvan, yu'un muc to chc'ot yorail. 

“Ti bu chibate mu xu' chabatic te ec”, xi li Jesuse 

21Li Jesuse jech laj yalbe ya'yic yan velta: —Li vu'une ta xibat. Chasa'icun pero mu 

xataicun. Jech te acuchoj amul chachamic. Ti bu chibate mu xu' chabatic te ec li 

vo'oxuque —xi. 

22Jech laj yalbe sbaic li j'abteletic yu'un judioetique: —¿Me yu'un ta smil sba stuc ti 

jech ta xale: ‘Ti bu chibate mu xu' chabatic te ec li vo'oxuque’, ti xijyututique? —xut 

sbaic. 

23Li Jesuse jech laj yalbe: —Li vo'oxuque ta peq'uel oyoxuc; yan li vu'une ta toyol 

liquemun tal. Li vo'oxuque li' liquemoxuc ta banamil; yan li vu'une muc li'uc 

liquemun ta banamil. 

24Ja' yu'un laj calboxuc ti te acuchoj amul chachamique, yu'un mu xach'unic ti Vu'une, 

jech te acuchoj o amul chachamic —xi li Jesuse. 

25Jech la sjaq'uic yan velta: —¿Boch'oot cha'e? —xutic. Itac'ov li Jesuse: —Ja' jech 

chac c'u cha'al laj calboxuc ta sliquebe. 

26Oy ep c'usi ta xcalboxuc ox, xchi'uc ta ox xcalboxuc c'u x'elan amulic, pero ja' no'ox 

ta xcal c'usi ca'yoj tal ta stojol li Jtot ti la stacun tale. Li Jtote melel scotol c'usi chal —

xi li Jesuse. 

27Muc xa'ibeic o smelol ti ja' laj yalbe sc'oplal li Dios Totile. 

28Ja' yu'un jech laj yalbe yan velta: —C'alal chatoyicun muyel, vu'un li Xnich'on 

cristiano lic'ote, ja' to te chana'ic o ti Vu'une, xchi'uc ti mu'yuc c'usi ta jpas ta jventa 

jtuque, ti ja' no'ox ta jpas jech chac c'u cha'al xchanubtasojun li Jtot ti la stacun tale. 

29Yu'un li boch'o la stacun tale, li' xchi'inojun o. Mu'yuc bu chiscomtsanun jtuc, yu'un 

ja' ta jpasbe scotol c'ac'al li c'usi lec chile —xi li Jesuse. 

30C'alal laj yal jech li Jesuse, ep boch'o la xch'unic. 

Li c'usi melele ja' chasloq'uesoxuc ta mozoil 

31Li Jesuse jech laj yalbe li boch'otic la xch'unique: —Me j'ech'el chach'unic o li c'usi 

laj calboxuque, ta melel vo'oxuc mero jch'unolajeloxuc cu'un chac'otic. 

32Jech chavotquinic o li c'usi melele. Ta sventa li c'usi melele chaloq'uic o ta mozoil 

—xi li Jesuse. 

33Itac'ovic: —Vu'uncutic smomnich'onuncutic li Abrahame. Me junuc mu'yuc boch'o 

ochem ta mozoil cu'uncutic. ¿C'u yu'un jech chaval li vo'ote: ‘Jech chaloq'uic o ta 

mozoil’, xachi? —xutic. 

34Itac'ov li Jesuse: —Jamal ta xcalboxuc ava'yic, scotol li boch'otic ta sa'ilan smulique 

ja' smozo mulil c'otemic o. 

35Li mozoe xana'ic ti mu j'ech'eluc te ta xcom o ta sna li yajvale. Yan li nich'onile 

j'ech'el te ta xcom o ta sna li stote. 

36Ja' yu'un me ja' ta sloq'uesoxuc ta mozoil stuc li Nich'onile, j'ech'el colem chacomic 

o. 

37Jna'oj ti vo'oxuc smomnich'onoxuc li Abrahame, pero chac'an chamilicun. Ja' ta scoj 

ti me jutuc mu xc'ot ta avo'ntonic li jc'ope. 

38Li vu'une ja' ta xcal li c'usi quiloj tal ta stojol Jtote. Yan li vo'oxuque ja' chapasic 

c'usi chaxchanubtasoxuc ec li atotique —x'utatic. 

39Itac'ovic: —Ja' jtotcutic li Abrahame —xiic. Li Jesuse jech laj yalbe: —Ti ja'uc 

atotic li Abrahame, ja' chapasic jech chac c'u cha'al la spas ti jechuque. 

40Li' ta orae chac'an chamilicun, vu'un li jun vinicun ti laj calboxuc ava'yic li c'usi 

melel ca'yoj tal ta stojol Diose. Pero li Abrahame mu jechuc la spas. 

41Vo'oxuque ja' chapasbeic yabtel li atotique —xut. Itac'ovic: —Li vu'uncutique muc 

yol xnich'onuncuticuc jmulavil. Jun no'ox li jtotcutique, ja' li Diose —xiic. 

42Li Jesuse jech laj yalbe: —Ti ja'uc atotic li Diose, chac'anicun ti jechuque. Yu'un li 

vu'une te liquemun tal ta stojol li Diose. Muc ta co'ntonuc jtuc ti litale. Ja' la stacun tal 

li Diose. 

43¿C'u yu'un mu xava'ibeic smelol li c'usi chacalboxuque? Ja' ti yu'un ono'ox mu 

xac'an xava'yic c'usi chcale. 

44Li vo'oxuque ja' atotic li pucuje, ja' yu'un ja' chac'an chapasic li c'usi oy ta yo'nton 

stuque. Yu'un li stuque jmilvanej ono'ox ta sliquebal. Mu ono'ox sc'an o li c'usi 

melele; mu'yuc c'usi melel oy ta yo'nton. C'alal me chal c'usi mu meleluque, yu'un ja' 

tspas li c'usi stalele, yu'un ja' j'epalc'op o, ja' mero sme' j'epalc'op. 

45Li vu'une melel li c'usi chacalboxuque, ja' yu'un mu xac'an xach'unic. 

46¿Me oy boch'o junucal avu'unic xu' chac' ta ilel ti oy jmule? Me melel li jc'op laj 

calboxuque, ¿c'u yu'un mu xach'unic? 

47Li boch'o xnich'on Dios ta melele lec cha'ibe sc'op li Diose. Yu'un ti mu xac'an 

xava'yic li vo'oxuque, yu'un mu xnich'onucoxuc Dios —x'utatic. 

Stalel te ono'ox oy o li Cristoe 

48Itac'ov li judioetique, jech laj yalbeic li Jesuse: —Ja' melel ti laj calcutic vo'ot 

samaria vinicote, xchi'uc ti ochem pucuj ta avo'ntone —xutic. 

49Itac'ov li Jesuse: —Mu'yuc ochem pucuj ta co'nton. Ja' ta xquich' ta muc' li Jtote. Li 

vo'oxuque mu xavich'icun ta muc'. 

50Li vu'une mu yu'unuc ta jsa' ich'el ta muc'. Oy boch'o chiyac'un ta ich'el ta muc', 

xchi'uc ja' ta xchapan. 

51Jamal chacalboxuc ava'yic, li boch'otic ta xch'unic jc'ope, mu'yuc ta xchamic —xi li 

Jesuse. 

52Li judioetique jech laj yalbeic li Jesuse: —Chvinaj xa ti ta melel ochem pucuj ta 

avo'ntone. Li Abrahame icham. Ichamic ec li yaj'alc'optac Diose. Li vo'ote chaval ti 

mu'yuc ta xcham li boch'otic ta xch'unic ac'ope. 

53¿Me yu'un vo'ot ech'em xu' avu'un jech chac c'u cha'al li jmoltotic Abraham ti 

ichame? Ichamic ec li yaj'alc'optac Diose. Li vo'ote ¿boch'oot acuyoj aba? —xutic. 

54Itac'ov li Jesuse: —Ti vu'cun no'ox jtuc ta xcac' jba ta ich'el ta muq'ue, mu'yuc c'usi 

xloc' o. Pero ja' chiyac'un ta ich'el ta muc' ec li Jtote, ja' li Dios avu'un acuyojique. 

55Pero li vo'oxuque mu xavotquinic. Li vu'une xcotquin. Me ta xcal ti mu xcotquine, 

j'epalc'op chic'ot ec jech chac c'u cha'al vo'oxuque. Pero ta melel xcotquin li Diose; ta 

jch'unbe li c'usitic chiyalbune. 

56Li amoltotic Abraham chavalique xcuxet no'ox yo'nton, yu'un ya'yojbun jc'oplal ti ta 

to xitale. Laj yil, jech xcuxet no'ox yo'nton —xi li Jesuse. 

57Li judioetique jech laj yalbeic li Jesuse: —Mu'yuc to ataoj lajuneb yoxvinic (50) 

jabil. ¿Me yu'un laj avil ec li Abrahame? —xutic. 

58Itac'ov li Jesuse: —Jamal chacalboxuc ava'yic, c'alal mu'yuc to'ox li Abrahame, te 

ono'ox oyun li vu'une —xi. 

59Lic stamic tal ton scotolic, tsc'an ox tsmilic li Jesuse. Pero li Jesuse la snac' sba, jech 

muc xilic iloc' batel ta ch'ulna, jech ibat o. 

Juan 9 

La sjambe sat jun ma'sat vinic li Jesuse 

1C'alal ijelov batel li Jesuse, te laj yil jun vinic, ma'sat ono'ox c'alal ivoc'. 

2Li yajchanc'optaque jech la sjac'beic li Jesuse: —Jchanubtasvanej, ¿boch'o ta smul ti 

jech ma'sat ivoc' li vinic li'i? ¿Me ta scoj smul stuc, o me ta scoj smul stot sme'? —

xutic. 

3Itac'ov li Jesuse: —Muc ta scojuc smul, xchi'uc muc ta scojuc smul stot sme'. Ti jech 

ma'sat ivoq'ue, yu'un jech ac'o vinajuc o stsatsal Dios ta sventa. 

4C'alal sac to osile, persa ta jpasbetic yabtel li Jtot ti la stacun tale. Yu'un tsta yorail ta 

xtal li ac'ubale; ja' yorail mu'yuc xa boch'o ch-abtej. 

5C'alal li' to oyun ta banamile, vu'un luz c'otemun li' ta banamil —xi. 

6C'alal laj yal jeche, la stubta banamil; la spas juteb ach'el. La sbonbe ta jujubej sat li 

ma'sate. 

7Jech laj yalbe: —Batan, bat poco asat ta stanqueal vo' Siloé —xut. (Li Siloee ja' 

tacbil, xi smelol.) Ibat li ma'sate, bat spoc tal li sate. C'alal isut tale, lec xa xil osil. 

8Li boch'otic nopol nacajtic xchi'uque, xchi'uc li boch'otic yilojic ti ma'sat ono'ox 

c'alal ivoq'ue, jech laj yalbe sbaic: —Li vinic li'i ¿me mu ja'uc li boch'o te ono'ox 

chotol ta sc'an limosnae? —xut sbaic. 

9Oy jayibuc jech laj yalic: —Ja' —xiic. Oy yantic jech laj yalic: —Mu ja'uc, ja' no'ox 

yu'un co'ol satic —xiic. Li vinique jech laj yal: —Vu'un —xi. 

10Jech la sjac'beic: —¿C'uxi ijaman li asate? —xutic. 

11Itac'ov li vinique: —Oy jun vinic, ja' Jesús sbi. La spas juteb ach'el; la sbonbun ta 

jsat. Jech laj yalbun: ‘Batan, bat poco asat te ta stanqueal vo' Siloé’, xiyutun. Jech bat 

jpoc tal li jsate, ja' jech ijam o —xi. 

12Jech la sjac'beic: —¿Bu oy li vinic chavale? —xutic. —Mu jna' bu ibat —xi. 

Li fariseoetique la sjaq'uilanbeic c'uxi ijam sat li vinique 

13Li vinic ti ma'sat to'oxe, laj yiq'uic batel ta stojol fariseoetic. 

14C'alal la spas juteb ach'el sventa la sjambe o sat ma'sat li Jesuse, ja' ta sc'ac'alil 

cuxub o'ntonal. 

15Li fariseoetique jech la sjac'beic ec li vinique: —¿C'uxi ijam li asate? —xutic. 

Itac'ov li vinique: —La sbonbun ach'el ta jsat. Ts'acal bat jpoc li jsate, jech ta xquil xa 

osil —xut. 

16Oy jayibuc fariseoetic jech laj yalic: —Muc tacbiluc tal yu'un Dios li vinic chavale, 

yu'un mu xchabi sc'ac'alil ta jcux co'ntontic —xutic Oy yantic jech laj yalic: —Pero 

¿c'u x'elan xu' yu'un ta spas sq'uelubil stsatsal Dios li jun jpasmulile? —xiic. Jech 

cha'oxvoc' ic'otic li fariseoetique. 

17Jech la sjac'beic yan velta li vinique: —Li vo'ote ¿boch'o acuyoj li vinic ti la 

sjambot asate? —xutic. Itac'ov li vinique: —Li vu'une ta xcal ti ja' yaj'alc'op Diose —

xi. 

18Li judioetique muc xch'unic ti ja' li ma'sat to'oxe. Ja' to ti c'alal bat yic'beic tal stot 

sme'e. 

19C'alal ivulic li totil me'ile, jech la sjac'beic: —¿Me ja' avol anich'onic li'i ti ma'sat 

ono'ox ivoc' chavalique? ¿C'uxi ijam sat ti ta xil xa osile? —xutic. 

20Itac'ovic li stot sme'e: —Ta melel ja' col jnich'oncutic; ja' li ma'sat ono'ox c'alal 

ivoq'ue. 

21Pero mu jna'cutic c'uxi bat yil osil. Mu jna'cutic boch'o ijambunuc li sate. Jac'bo 

ava'yic, yu'un vinic xa, xu' chal stuc —xiic. 

22Ti jech laj yalic li stot sme'e, yu'un ta xi'ic yu'un li j'abteletic yu'un judioetique. 

Yu'un li j'abteletic yu'un judioetique xchapojic xa ti j'ech'el tsloq'uesic o ta nail 

tsobobbail li boch'o jamal chal ti ja' Cristo li Jesuse. 

23Ja' yu'un ti jech laj yalic li stot sme'e: “Vinic xa, jac'bo ava'yic stuc”, ti xiic no'oxe. 

24Jech laj yiq'uic yan velta li vinic ti ma'sat to'oxe. Jech laj yalbeic: —Na'o ti cha'ay 

Dios li c'usi chavale. Yu'un li vu'uncutique jna'ojcutic lec ti ja' jpasmulil li vinic 

chavale —xutic. 

25Itac'ov li vinique: —Mu jna' me ja' jpasmulil li vinique. Jun no'ox li c'usi lec jna'oje, 

ja' ti ta melel vu'un ma'satun to'oxe, pero ta xquil xa osil —xi. 

26Jech la sjac'beic yan velta: —¿C'uxi laj yut la sjambot li asate? ¿C'usi la spasbot 

ava'ay? —xutic. 

27Itac'ov li vinique: —Laj xa calboxuc, pero mu xac'an xach'unic. ¿C'u yu'un chac'an 

chava'yic yan velta? ¿Me yu'un chac'an cha'ochic ta yajchanc'op ec? —xut. 

28Te lic slabanic, jech laj yalbeic: —Yu'un vo'ot xa yajchanc'opot li vinique. Li 

vu'uncutique ja' yajchanc'opuncutic li Moisese. 

29Jna'ojcutic lec ti ic'opanat yu'un Dios li Moisese. Pero li boch'o chavale mu jna'cutic 

bu liquem tal —xutic. 

30Itac'ov li vinique: —Chch'ay co'nton avu'unic chca'ay ti mu xana'ic bu liquem tal 

chavalique, yu'un chavilic ti ja' la sjambun jsate. 

31Yu'un ta jna'tic ti mu stuc'ulanbe sc'op jpasmulil li Diose. Yan li boch'o chich' ta 

muc' Diose, ti tspasbe c'usi tsc'ane, ta xa'ibe sc'op. 

32C'alal ilic tal banamile, mu'yuc bu xca'itic ti oy boch'o xu' yu'un ta sjambe sat li 

boch'o ma'sat ono'ox c'alal ivoq'ue. 

33Ti mu'yucuc te liquem tal ta stojol Diose, mu c'usi xu' yu'un ta spas ti jechuque —xi. 

34Jech laj yalbeic: —Li vo'ote solel pixilot ta mulil c'alal lavoc'. Pero vo'ot xa chac'an 

chachanubtasuncutic —xutic. Jech la sloq'uesic o ta nail tsobobbail. 

Ma'sat c'otemic li boch'o mu sc'an xch'unique 

35Li Jesuse laj ya'ibe sc'oplal ti j'ech'el la snutsic o loq'uel li vinique; jech ital sa', jech 

laj yalbe: —Li vo'ote ¿me ach'unoj ti talem xa li boch'o Xnich'on cristiano ic'ote? —

xut. 

36Itac'ov li vinique: —¿Albun ca'ay boch'o? yu'un jech xu' ta jch'un —xut. 

37Li Jesuse jech laj yalbe: —Li' xa aq'uelojbe sate, yu'un ja' li boch'o li' ta sc'opanote 

—xut. 

38C'alal laj ya'ay li vinique, la squejan sba ta stojol. Jech laj yalbe: —Cajval, ta jch'un 

—xut. 



1843 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

39Li Jesuse jech laj yalbe: —Ti lital li' ta banamile ja' sventa tal cac' vinajuc c'u x'elan 

stalel li cristianoetique. Yu'un jech ac'o yilic osil li boch'otic mu xilic osile, xchi'uc 

jech ac'o comicuc o ta ma'sat li boch'otic xilic osil scuyojique —xi. 

40C'alal laj ya'yic li jayib fariseoetic te xchi'inojic Jesuse, jech laj yalbeic: —¿Me 

yu'un ma'satuncutic acuyoj ec li vu'uncutique? —xutic. 

41Itac'ov li Jesuse: —Ti ma'satucoxuque, mu'yuc amulic ti jechuque. Pero ta sventa 

chavalic ti jamal asatique, jech te acuchoj o amulic —xut. 

Juan 10 

Lo'il sventa jchabichij xchi'uc j'elec' chij 

1Li Jesuse jech laj yal noxtoc: —Jamal chacalboxuc ava'yic, li boch'o muc ta sti' 

scoraluc chij ta x'oche, me ta xbit no'ox ochel ta pat corale, ja' j'elec' chijetic, ja' 

j'uts'intavanejetic. 

2Yan li boch'o ta ti'coral ta x'oche, ja' jchabichijetic ta melel. 

3Li jchabi ti'corale ta sjambe sti' li corale. Li chijetique cha'yic c'u x'elan xc'opoj li 

jchabivanej yu'unique. Li jchabichije ta xic' ta sbi li xchijtaque, ta xic'an loq'uel. 

4C'alal me laj xa sloq'ues scotol li xchije, ja' ba'yucbe ta xbat. Te stsalet batel ta spat li 

xchije, yu'un cha'ibeic ta snuc' ti ja' yajvalique. 

5Yan me mu ja'uc yajval cha'yic li chijetique, mu xchi'inic batel. Ta xjatovic batel, 

yu'un cha'yic ti mu ja'uc snuc' yajvalique —xi li Jesuse. 

6Ja' jech x'elan lo'il laj yal li Jesuse. Pero muc xa'ibeic smelol c'usi sventa ti jech laj 

yale. 

Ja' lequil jchabichij li Jesuse 

7Li Jesuse jech laj yal noxtoc: —Jamal chacalboxuc ava'yic, vu'un li sti' scoralil chij 

c'otemune. 

8Li boch'otic ba'yuc ono'ox li' oyique, ja' jlo'lavanejetic, ja' j'elec' chijetic. Pero mu 

x'ich'atic ta muc' yu'un li mero chijetique. 

9Vu'un li ti'coralune; scotol li boch'otic ta x'ochic ta jtojole ja' chcolic. Jech xloc' 

x'ochic no'ox ta scoralic, jech tsta lec sve'elic. 

10Li j'elec' chije ja' no'ox yabtel ta x'elc'aj, ta xmilvan, ta soquesvan. Yan li vu'une ja' 

tal cac'be xcuxlejalic, jech mu'yuc c'usi yan tsc'anic o. 

11Vu'un li lequil jchabichijune. Li lequil jchabichije chac' sba ta milel ta scoj li 

xchijtaque. 

12Yan li boch'o ja' no'ox ta sa' tojele, ti mu ja'uc yu'un li chijetique, c'alal chil chtal 

jti'vanej bolome, te tscomtsan li chijetique; ta xjatov batel ta anil. Jech te chlaj ta 

bolom li chijetique; te tanpuc chbatic o. 

13Yu'un li jsa'taq'uinetic no'oxe ta xjatovic batel; mu'yuc tsots sc'oplal cha'yic li 

chijetique. 

14Vu'un li lequil jchabichijune. Li jchijtaque xcotquinan, jech xiyotquinicun ec. 

15Jech chac c'u cha'al xiyotquinun li jtote, jech xcotquin ec. Ja' yu'un ta xcac' jba ta 

milel yu'unic scotol li chijetique. 

16Jech noxtoc oy to yantic jchijtac ti muc li'uc oyic ta corale. Le'e ta ono'ox xquic'an 

tal ec. Ta xa'ibicun jc'op; jun no'ox scoralil chc'ot scotol, xchi'uc jun no'ox jchabivanej 

chc'ot yu'unic. 

17Ja' yu'un lec sc'anojun li Jtote, yu'un ta xcac' jba ta milel yu'unic li jchijtaque, yu'un 

jech xu' chicha'cuxi noxtoc. 

18Mu'yuc boch'o xu' yu'un chismilun. Slequil co'nton jtuc ta xcac' jba ta milel. Xu' 

cu'un ta xcac' jba ta milel. Xu' cu'un chicha'cuxi noxtoc, yu'un ja' jech smantal li Jtote 

—xi. 

19Li j'abteletic yu'un judioetique cha'oxvoc' ic'ot yan velta ta sventa ti jech laj yal li 

Jesuse. 

20Oy ep jech laj yalic: —Ochem pucuj ta yo'nton, yu'un liquem xchuvaj. ¿C'u yu'un 

chava'ibeic sc'op? —xiic. 

21Oy yantic jech laj yalic: —Li c'usitic laj yale ma'uc sventa pucuj. ¿Me yu'un xu' 

yu'un ta sjambe sat ma'satetic li pucuje? —xiic. 

Muc xich'ic ta muc' Jesús li israeletique 

22C'alal la sta yorail q'uin te ta Jerusalén sventa sna'ubil c'usi ora laj yich' pasbel 

sq'uinal li ch'ulnae, ja' ta yorail sictic. 

23Li Jesuse te ta xanov ta stentenail ch'ulna yu'un Salomón. 

24Li j'abteletic yu'un judioetique bat set sbaic ta stojol li Jesuse, jech la sjac'beic: —

¿Jayib to c'ac'al li' chavac' lo'ilajuc co'ntoncutic? Me vo'ot li Cristoote, albun ca'icutic 

ta jamal —xutic. 

25Itac'ov li Jesuse: —Laj xa calboxuc, pero mu xach'unic. Laj avilic c'usitic la jpas ta 

sventa li Jtote, yu'un ac'o vinajuc ti ta melel vu'une. 

26Ta sventa ti mu xach'unique, yu'un muc jchijtacoxuc jech chac c'u cha'al laj 

calboxuque. 

27Li jchijtaque cha'ibicun li jc'ope xchi'uc xcotquinan, jech chists'aclinicun batel. 

28Vu'un ta xcac' cuxiicuc sbatel osil. Mu xbatic o ta ch'ayel, xchi'uc mu'yuc boch'o xu' 

yu'un chispojbun loq'uel ta jc'ob. 

29Yu'un li Jtot ti laj yac'bun ta jc'obe, ja' toj ech'em smuc'ul ta scotol. Mu'yuc boch'o 

xu' yu'un ta spojbe loq'uel ta sc'ob li Jtote. 

30Li vu'une jununcutic xchi'uc li Jtote —xi li Jesuse. 

31Li judioetique la stamic ton; tsc'an tsmilic ox ta ton yan velta li Jesuse. 

32Li Jesuse jech laj yal: —Puru lequil abtel la jpas ta sventa li Jtote. ¿Bu chopol la 

jpas ti chac'an chamilicun ta tone? —xut. 

33Itac'ovic: —Ma'uc ta sventa laj apas lequil abtel ti chacac'botcutic tone. Ja' ta sventa 

ti chatoy aba ta stojol Diose. Yu'un vinicot no'ox, pero chacuy aba ta Dios —xutic. 

34Itac'ov li Jesuse: —¿Me mu jechuc ts'ibabil ta smantal li Dios te avich'ojique: ‘Li 

vo'oxuque xq'uexol Dios c'otemoxuc’, x'utatic yu'un Dios li jchapanvanejetique? 

35‘Diosoxuc’, xi sc'oplalic li boch'otic i'ac'bat sventainic li smantal Diose. Mu xu' ta 

xch'ay ti jech yaloj Diose. 

36Pero li boch'o t'ujbil yu'un Dios, xchi'uc ti tacbil tal yu'un Dios li' ta banamile ¿c'u 

yu'un chavalic ti tstoy sba ta stojol Dios c'alal chal ti ja' Xnich'on Diose? 

37Me mu ja'uc yabtel Jtot ta jpas chavilique, mu me xach'unic ti vu'un Xnich'onune. 

38Pero me ja' yabtel ta jpasbe chavilique, ac'o me mu xach'unicun li vu'une, ch'unic ta 

sventa li cabtel ta jpase, yu'un jech chana'ic o ti li' oy ta jtojol li Jtote, xchi'uc ti oyun 

ta stojol eq'ue —xi li Jesuse. 

39Tsc'an tstsaquic ox yan velta li Jesuse pero muc stsaquic, jech icol o batel. 

40Te ibat yan velta ta jot uc'um Jordán yo' bu laj yac' ich' vo' ta sliqueb li Juane. Te 

ijalij jayibuc c'ac'al. 

41Ep boch'otic te ic'otic ta stojol li Jesuse. Jech laj yalic: —Li Juane mu'yuc bu la spas 

sq'uelubil stsatsal Dios, pero li c'usitic laj yal ta sventa li jchi'iltic li'i ja' melel scotol 

—xiic. 

42Jech ep boch'otic la xch'unic te yo' bu oy li Jesuse. 

Juan 11 

Icham li Lazaroe 

1Ja'o tsacbil ta chamel jun vinic Lázaro sbi. Te nacal ta lum Betania yo' bu nacalic li 

María xchi'uc Martae, ja' li yixlaltac Lazaroe. 

2Li Mariae ja' ti la smalbe muil poxil ta yacan li Cajvaltique, xchi'uc ti la scusbe ta 

stsotsil sjole. Ja' yixlal li Lázaro ti ip cha'ye. 

3Li yixlaltac Lazaroe la staquic ta iq'uel li Jesuse, jech laj yalbeic: —Cajval, ip cha'ay 

li Lazaroe, ja' ti lec ac'anoj aba achi'uque —xutic c'otel. 

4C'alal laj ya'ay li Jesuse, jech laj yal: —Li chamel ip cha'ye mu ja'uc sventa ta xcham 

o. Ja' no'ox sventa ac'o ich'atuc ta muc' li Diose, xchi'uc ac'o ich'atuc ta muc' ec li 

Xnich'on Diose —xi. 

5Li Jesuse lec sc'anoj li Marta xchi'uc li smuque xchi'uc li Lazaroe. 

6Pero c'alal laj ya'ay ti ip cha'ay li Lazaroe, te to ijalij chib c'ac'al. 

7Ts'acal to jech laj yalbe li yajchanc'optaque: —Sutcutic batel yan velta ta Judea —

xut. 

8Itac'ovic: —Jchanubtasvanej, ja' to no'ox c'an smilicot ta ton li jchi'iltactique. ¿Me 

yu'un chac'an chabat te yan velta? —xutic. 

9Itac'ov li Jesuse: —Li jun c'ac'ale lajchab ora yich'oj. Li boch'o chanov ta c'ac'altique 

mu sbosi yacan, yu'un sac to osil. 

10Yan li boch'o chanov ta ic' osile ta sbosi yacan, yu'un mu xa xil sbe —xut. 

11Jech laj yal noxtoc li Jesuse: —Li Lázaro ti lec chquil jba jchi'uctique vayem xa. 

Pero ta xibat, chbat jtij liquel —xut. 

12Itac'ovic li yajchanc'optaque: —Cajval, me i'och xa svayele, yu'un xa te ta x'utsib —

xutic. 

13Pero li Jesuse ja' laj yal ti yu'un chamen o li Lazaroe. Li yajchanc'optaque la snopic 

ti naca no'ox ta xvaye. 

14Li Jesuse jamal laj yal: —Li Lazaroe chamen o. 

15Xcuxet no'ox co'nton ta aventaic ti mu'yuc te oyun c'alal ichame, yu'un jech ac'o 

ach'unicun. Batic, bat jq'ueltic —xi. 

16Jech laj yal li Tomase, ja' ti loin xi sc'oplale: —Batic ec, co'ol ac'o chamcutic 

jchi'uctic li Jesuse —xi. 

Li Jesuse ja' oy ta sventa cha'cuxesel xchi'uc cuxlejal 

17Jech ibat li Jesuse. C'alal ic'ote, xchanibal xa'ox c'ac'al smuquel li Lazaroe. 

18Li Betaniae nopol no'ox xil sbaic xchi'uc li Jerusalene. Oy no'ox van oxibuc 

kilómetro snamal. 

19Ep judioetic te talemic ta spatbel yo'nton li Marta xchi'uc li María ta sventa ti icham 

li xi'melique. 

20C'alal laj ya'ay Marta ti ta xtal xa li Jesuse, bat snup tal ta be. Yan li Mariae te icom 

ta na. 

21Li Martae jech laj yalbe li Jesuse: —Cajval, li'uc oyot c'alal i'ipaj li jxi'mele, muc 

xcham ti jechuque. 

22Pero jna'oj noxtoc, scotol c'usi chac'anbe li Diose ta xac'bot —xi. 

23Li Jesuse jech laj yalbe: —Ta xcha'cuxi li axi'mele —xut. 

24Itac'ov li Martae: —Jna'oj ti ta xcha'cuxi ta slajebal c'ac'al ti c'alal yorail ta 

xcha'cuxiic scotol li boch'otic chamenique —xi. 

25Li Jesuse jech laj yalbe: —Vu'un jcha'cuxesvanejun, xchi'uc vu'un j'ac'cuxlejalun. Li 

boch'o ta xch'un ti vu'un Jcoltavanejune, ac'o me ta xcham, pero ta xcuxiic sbatel osil. 

26Scotol li boch'otic cuxulic xa ta sventa ti xch'unojicune, mu'yuc bu ta xchamic o 

sbatel osil. ¿Me jech ach'unoj? —x'utat yu'un Jesús li Martae. 

27Itac'ov li Martae: —Jech Cajval. Jch'unoj ti vo'ot Cristoote, ti vo'ot Xnich'onot Dios 

talemot li' ta banamile —xut. 

I'oc' ta smuquinal Lázaro li Jesuse 

28C'alal laj yal jech li Martae, bat yic' tal li smuque, ja' li Mariae. Jech laj yalbe ta 

mucul: —Li' xa oy li Jchanubtasvaneje; ta stacot ta iq'uel —xut. 

29C'alal laj ya'ay li Mariae, ibat ta anil yo' bu oy li Jesuse. 

30Li Jesuse mu'yuc to bu ochem o batel ta Betania; te to oy yo' bu c'ot taatuc yu'un li 

Martae. 

31Li judioetic ti te talemic ta spatbel yo'nton li Marta xchi'uc Mariae, c'alal laj yilic 

iloc' batel ta anil li Mariae, te nabal ibatic. Jech laj yalic: —Yu'un bat oc'uc ta 

smuquinal li xi'mele —xiic. 

32Li Mariae ic'ot yo' bu oy li Jesuse. C'alal laj yile, la spatan sba ta banamil ta stojol. 

Jech laj yalbe: —Cajval, li'uc oyot c'alal i'ipaj li jxi'mele, muc xcham ti jechuque —xi. 

33C'alal laj yil Jesús ti ta x'oc' li Mariae xchi'uc ta x'oq'uic ec li boch'otic te xchi'inoj 

tale, ep laj yat yo'nton ec; toj chopol laj ya'ay. 

34Jech la sjac'be: —¿Bu laj amuquic? —xut. —Le'e. Bat jq'ueltic avil, Cajval —xiic. 

35Lic oc'uc li Jesuse. 

36Jech laj yalbe sbaic li boch'otic te oyique: —Q'uelavil c'u x'elan lec sc'anoj —xut 

sbaic. 

37Pero oy boch'otic jech laj yalic: —¿C'u yu'un muc xu' yu'un la scolta li Lázaro ti 

jech muc xchame? yu'un ivu' yu'un la sjambe sat li ma'sate —xiic. 

Icha'cuxi li Lazaroe 

38C'alal ibat ta smuquinal Lázaro li Jesuse, tsots lic yat yo'nton yan velta. Li 

smuquinal Lazaroe ja' vombil ton. Macbil ta ton li sti'e. 

39Li Jesuse jech laj yal: —Balch'unic loq'uel li tone —xi. Itac'ov li Martae, ja' li yixlal 

Lazaroe: —Cajval, tu xa, yu'un xchanibal xa c'ac'al smuquel —xi. 

40Li Jesuse jech laj yalbe: —Laj xa calbot ti me chach'une, chavilbe slequilal li Diose 

—xut. 

41Jech la sloq'uesic li ton ti smacojbeic o sti' smuquinal Lazaroe. Li Jesuse la stoy 

muyel sat ta toyol, jech laj yal: —Tati, colaval ti chava'ibun jc'ope. 

42Li vu'une ta jna' ti scotol c'ac'al chava'ibun jc'ope. Ti jech ta xcalbote, ja' ta scoj li 

epal cristianoetic li' setelique, yu'un jech ac'o xch'unic ti vo'ot laj atacun tale —xi. 

43C'alal laj yal jeche, tsots i'avan li Jesuse: —¡Lázaro, loc'an tal! —xi. 

44Li animae iloc' tal. Lec ts'otbil ta poc'. Li sjole pixbil ta panyo. Li Jesuse jech laj yal: 

—Titunic, ac'o batuc —xut. 

La snopic c'u x'elan xu' ta smilic li Jesuse 
(Mt 26.1-5; Mr 14.1-2; Lc 22.1-2) 

45Li judioetic te xchi'inojic tal Mariae ep boch'otic la xch'unic ti c'alal laj yilic c'usi la 

spas li Jesuse. 

46Pero oy jayibuc bat yalbeic fariseoetic c'usi la spas li Jesuse. 

47Ja' yu'un li banquilal paleetique xchi'uc li fariseoetique la stsobic tal scotol li 

j'abteletic ta ch'ulnae. Jech laj yalbeic: —¿C'usi me ta jpastic? Yu'un li vinique ep 

sq'uelubil ta xac' ta ilel ti xu' yu'une. 

48Me te no'ox jq'uelojtique, ep boch'otic ta xlic xch'unic. Jech xu' chtal li romaetique, 

chtal svuq'uesic li ch'ulna cu'untique, xchi'uc ta soquesic sjunul li jlumaltique —xiic. 

49Te oy jun xchi'ilic ta abtel, Caifás sbi. Ja'o ochem ta mero banquilal pale ti c'alal 

jech ic'ot ta pasele. Jech laj yal: —Li vo'oxuque mu xana'ic snopel. 

50Mu xvul ta ajolic ti ja' lec me jun no'ox vinic ta xcham ta sventa jlumaltique; ja' 

vocol me chijchamutic jcotoltique —xi. 

51Pero muc teuc ivul ta sjol stuc ti jech laj yale. Yu'un ja'o ochem ta mero banquilal 

pale, ja' yu'un ich'amanbat ye yu'un Dios, yu'un ac'o yal ti ja' chcham ta sventa sjunul 

lum li Jesuse. 

52Pero muc ja'uc no'ox chcham ta sventa li jun lum israeletique. Ja' sventa noxtoc ti 

xu' tstsob tal scotol xnich'nab Dios ti buyuc no'ox oyic ta sbejel banamile. 

53C'alal laj ya'yic jech laj yal li Caifase, te lic snopic o c'u x'elan xu' tsmilic li Jesuse. 

54Ja' yu'un li Jesuse muc xa teuc ixanov ta stojolic. Iloc' batel, ibat ta nopol xocol 

banamil te ta lum Efraín. Te ijoc'tsajic xchi'uc li yajchanc'optaque. 

55C'alal jutuc xa'ox sc'an sta yorail q'uin Coltael yu'un li judioetique, ep cristianoetic 

ta jujun lum ibatic ta Jerusalén, yu'un bat yac' sbaic ta lecubtasel ti c'alal mu'yuc to 

chlic li q'uin Coltaele. 

56Te lic sa'ic li Jesuse. C'alal te oyic ta ch'ulnae, jech lic sjac'be sbaic: —¿C'usi 

chanop? ¿Me chtal ta q'uin xana'ic? —xut sbaic. 

57Li banquilal paleetique xchi'uc li fariseoetique yalojic xa'ox mantal ti ac'o bat yal ta 

ora me oy boch'o laj yil bu oy li Jesuse, yu'un ac'o yich' tsaquel. 

Juan 12 

Imalbat muil poxil ta yacan Jesús te ta Betania 
(Mt 26.6-13; Mr 14.3-9) 

1Vaquib c'ac'al sc'an q'uin Coltael, ibat yan velta ta Betania li Jesuse. Ja' te yo' bu 

nacal li Lázaro ti icha'cuxesat loq'uel ta smuquinale. 

2Te la smeltsanbeic lec sve'el li Jesuse. Li Martae ja' la smeltsan ve'lil. Li Lazaroe ja' 

te co'ol chotolic ta ti'mexa xchi'uc li Jesuse. 

3Li Mariae laj yich' tal o'lol litro muil poxil, nardo sbi. Ven toyol stojol, yu'un ja' li 

bats'i nardoe. La xjaxbe ta yacan li Jesuse; ts'acal la scus ta stsotsil sjol. Li yic' muil 

poxile ipuc ta sbejel yut na. 

4Jech laj yal jun yajchanc'op li Jesuse, ja' li Judas Iscariotee, ja' ti laj yac' ta c'abal li 

Jesuse: 

5—¿C'u yu'un muc xich' chonel ta oxib ciento (300) denario taq'uin li muil poxil li'i, 

yu'un jech xu' chich' ac'bel li me'onetique? —xi. 

6Ti jech laj yal li Judase, mu yu'unuc ja' tsc'an ta xc'uxubin li me'onetique. Yu'un li 

stuque ja' j'elec'. Yu'un ja' xchabioj li yavil jtaq'uincutique, jech te ono'ox ta xelc'an li 

taq'uin te tiq'uile. 

7Li Jesuse jech laj yalbe li Judase: —Mu xavuts'inta li antse, yu'un li muil poxil 

snac'ojbune ja' sventa ti c'alal ta xquich' muquele. 

8Li me'onetique scotol c'ac'al li' achi'uquic. Yan li vu'une muc scotoluc c'ac'al li' 

achi'inojicun —xi li Jesuse. 

La snopic ti ta smilic ec li Lazaroe 

9Li epal cristianoetique laj ya'yic ti te xa ic'ot ta Betania li Jesuse. Jech ta ora italic. 

Pero mu ja'uc no'ox tal sq'uelic li Jesuse; ja' tal sq'uelic ec li Lázaro ti icha'cuxi loq'uel 

ta smuquinale. 

10Li banquilal paleetique la snopic ti ja' lec tsmilic ec li Lazaroe. 

11Yu'un ja' ta scoj ti ep cristianoetic tsvoc' sbaique, ti ja' chch'unic li Jesuse. 

Ich'bil ta muc' i'och ta Jerusalén li Jesuse 
(Mt 21.1-11; Mr 11.1-11; Lc 19.28-40) 

12C'alal isacub ta yoc'omale, li epal cristianoetic te talemic ta q'uine laj ya'yic ti te ta 

xbat ta Jerusalén li Jesuse. 

13Jech la sa'ic batel yanal xan, bat snupic tal ta be. Tsots i'avanic. Jech laj yalic: —

¡Ich'biluc ta muc' li Diose! ¡Toj lec li boch'o tacbil tal ta sventa Cajvaltic Diose! Ja' xa 

ajvalil ta sventa li Israele —xiic. 

14Li Jesuse la sta jcot buro; la scajlebin jech chac c'u cha'al ts'ibabil ono'ox sc'oplal ta 

sc'op Diose: 

15“Mu me xaxi'ic, jnaclumetic ta Sión. Q'uelavilic, ta xa xtal li ajvalil avu'unique. 

Cajal ta jcot yol me'burro ta xtal”, xi ono'ox ts'ibabil. 

16Li yajchanc'optaque muc to'ox xa'ibeic smelol ti c'alal jech ic'ot ta pasele. Ja' to ti 

c'alal i'ac'at ta ich'el ta muq'ue, ja' to la sna'ic ti ja' sc'oplal ti jech ts'ibabil comel jech 

chac c'u cha'al ic'ot ta pasel ta stojole. 

17Li cristianoetic ti te xchi'uquic Jesús c'alal la xcha'cuxes Lazaroe, la spuquic batel 

c'usi la spas li Jesuse. 

18Jech ep boch'otic ibat snupic tal ta be ta sventa ti laj ya'yic la spas tsots sq'uelubile. 

19Pero li fariseoetique jech laj yalbe sbaic: —Laj avilic, mu'yuc c'usi xu' cu'untic ta 

jpastic. Q'uelavilic, scotol cristianoetic chbat xchi'inic li Jesuse —xut sbaic. 

Oy jayibuc griego viniquetic la sa'ic li Jesuse 

20Oy jayibuc grecia viniquetic te ta xc'otic ta q'uin ec ti c'alal chbat yich'ic ta muc' 

Dios ta yorail q'uin li israeletique. 

21Bat sc'opanic li Felipe liquem ta lum Betsaida te ta Galilea banamile. Jech laj 

yalbeic: —Tata, chac jq'uel ca'icutic li Jesuse —xutic. 

22Ja' yu'un li Felipee bat yalbe li Andrese. Jech xchibalic xa bat yalbeic li Jesuse. 

23Jech i'albatic yu'un li Jesuse: —Laj xa sta sc'ac'alil chi'ich'at ta muc', vu'un ti 

Xnich'on cristiano lic'ote. 

24Jamal chacalboxuc, me mu'yuc ta xich' ts'unel, me mu'yuc ta xich' muquel ta 

banamil li bec' trigoe, te staoj yav jech jbejbej o. Pero me ta xich' muquel ta banamile, 

ta x'epaj. 

25Li boch'o ta xc'uxubin sbae, ta xch'ay. Yan li boch'o mu tsotsuc sc'oplal cha'ay li 

xcuxlejal li' ta banamile, ja' sventa chcuxi sbatel osil. 

26Scotol li boch'o tsc'an ta xtun cu'une ac'o sts'aclinun batel. Ti bu chic'ote, te chc'otic 

ec li cajtuneltaque. Li boch'o ta xtunic cu'une, ta x'ac'atic ta ich'el ta muc' yu'un li 

Jtote. 

Laj yal Jesús ti ta xmilate 

27“Li' ta orae, solel oyun ta c'op-o'nton. ¿Pero c'usi xu' chcal?: ‘Tati, coltaun, mu me 

xicham’, ¿me xu' xichi? Yu'un ja' ta sventa tal chamcun ti lital li' ta banamile”, xi. 

28Ja' yu'un jech no'ox la sc'opan Dios li Jesuse: ‘Tati, ich'biluc ta muc' li abie’, xut. 

Jech oy boch'o ic'opoj ta vinajel, jech laj yal: “Laj xa cac' ta ich'el ta muc' ta aventa li 

jbie, pero ta to xcac' ta ich'el ta muc' yan velta”, xi. 

29Li epal cristianoetic te oyique laj ya'yic ti oy c'usi ibaq'ue. Jech laj yalic: —Ibac' 

chauc —xiic. Oy yantic jech laj yalic: —Yu'un ic'opanat yu'un jun j'almantal —xiic. 

30Li Jesuse jech laj yal: —Ti jech ic'opoj tale, ma'uc ta jventa vu'un. Ja' ta sventa ac'o 

ava'yic li vo'oxuque. 

31Li' ta orae ta xa xich' chapanel li cristianoetic li' ta banamile. Li' ta orae ta xa xich' 

jipel loq'uel li banquilal jpasmantal li' ta banamile. 

32C'alal chquich' joc'anel ta cruze, ja' jech ta xquic'an tal ta jtojol scotol li 

cristianoetique —xi li Jesuse. 

33Ti jech laj yale, ja' laj yac' ta na'el ti c'u x'elan ta xchame. 

34Itac'ov li cristianoetique: —Li vu'uncutique ca'yojcutic ta smantal Dios ti cuxul o 

sbatel osil li Cristoe. ¿C'u yu'un chaval: ‘Persa chquich' joc'anel ta cruz vu'un ti 

Xnich'on cristiano lic'ote’, xachi? ¿Boch'oot cha'e? —xutic. 

35Itac'ov li Jesuse: —Mu xa epuc c'ac'al li' oy ta atojolic li luze. Ja' lec xanovanic ta 

sac osil ti c'alal yo'to li' oy li luze, yu'un jech mu me ch'ayeluc avo'ntonic chastaoxuc 

li ic' osile. Yu'un li boch'o chanov ta ic' osile mu sna' bu chbat. 

36Ja' yu'un c'alal li' to oy ta atojolic li luze, ch'unic me, yu'un jech xnich'onoxuc sac 

osil chac'otic o —xi li Jesuse. C'alal laj yal jech li Jesuse, iloc' batel; muc xa xac' sba 

ta ilel ta stojolic. 

La spas ta tsots yo'ntonic li israeletique 

37Ac'o me ep sq'uelubil stsatsal la spas li Jesuse, pero muc ono'ox xch'unic ti ja' 

Jcoltavaneje. 

38Yu'un ja' ic'ot o c'usi la sts'iba li j'alc'op Isaías ta vo'onee. Jech la sts'iba: “Cajval, 

¿boch'o chch'un li c'usi laj calbecutique? ¿Boch'o ta stojol laj yac' ta ilel stsatsal svu'el 

li Cajvaltique?”, xi ono'ox. 

39Muc xu' yu'un la xch'unic, yu'un ja' ic'ot o jech chac c'u cha'al la sts'iba noxtoc li 

Isaiase: 

40“Chmacbat satic, tstsatsubtasbat yo'ntonic, yu'un jech mu me xilic, mu me xc'ot ta 

yo'ntonic; jech mu sutes yo'ntonic, jech mu xcolic o”, xi ono'ox li Isaiase. 

41C'alal jech laj yal li Isaiase, ja'o ti c'alal laj yilbe slequilal yutsilale, ja' yu'un jech laj 

yalbe sc'oplal. 

42Ac'o me ep muc xch'unic, pero oy ono'ox la xch'unic c'alal ta j'abteletic. Pero muc 

jamaluc xalic ta scoj li fariseoetique, yu'un ixi'ic me ta xjipatic loq'uel ta nail 

tsobobbail. 

43Yu'un ja' la sc'anic ti lec sc'oplalic yu'un li cristianoetique; ja' jutuc sc'oplal laj ya'yic 

ti lec ac'o ilaticuc yu'un Diose. 

Ja' jchapanvanej chc'ot yu'unic li sc'op Jesuse 

44Li Jesuse tsots ic'opoj, jech laj yal: “Li boch'o ta xch'unicune, ma'uc no'ox vu'un 

chixch'unicun. Ja' ta xch'unic o li Boch'o la stacun tale. 

45Li boch'o chiyilicune ja' xa laj yilic o li Boch'o la stacun tale. 

46Vu'un luz c'otemun li' ta banamil. Scotol li boch'o ta xch'unicune mu xanovic ta ic' 

osil. 

47Li boch'otic ta xa'ibicun jc'ope, me mu spas li c'usi cha'yique, muc vu'cun ta 

jchapan. Yu'un muc talemucun ta xchapanel li cristianoetic li' ta banamile. Talemun 

sventa ta jcoltaic. 

48Li boch'o chisbajicune, ti mu xich'ic ta muc' li jc'ope, oy xa jchapanvanej yu'unic. 

Ja' jchapanvanej chc'ot yu'unic ta slajebal c'ac'al li jc'op laj calbe ya'yique. 

49Yu'un ma'uc laj cal c'usi oy ta co'nton jtuc. Ja' Jtot laj yalbun mantal c'usi xu' chcal, 

xchi'uc c'u x'elan chic'opoj, ja' li boch'o la stacun tale. 

50Li smantal Jtote jna'oj ti ja' cuxlejal sventa sbatel osile. Ja' yu'un li c'usitic ta xcale 

ja' li c'usi yalojbun Jtote”, xi li Jesuse. 

Juan 13 

La spocbe yacan yajchanc'optac li Jesuse 

1C'alal yu'un xa ta xlic li q'uin Coltaele, li Jesuse sna'oj ti ja' xa yorail ta scomtsan li 

banamile ti ta sut batel ta stojol li Stote. Ti c'u x'elan sc'anoj li yu'untac ta sliquebe, ja' 

jech sc'anoj o c'alal ta slajeb. 

2C'alal te tsobol chve'ic scotolique, li Judas Iscariotee ja' li xnich'on Simone, albil xa 

ono'ox ta yo'nton yu'un banquilal pucuj ti ac'o yac' ta c'abal li Jesuse. 

3Li Jesuse sna'oj ti i'ac'bat xa ta sc'ob scotol yu'un li Dios Totile, xchi'uc sna'oj ti te 

liquem tal ta stojol li Diose, xchi'uc ti te ta sut batel noxtoque. 

4Jech iva'i ti c'alal chve'e. La sloc' li snatilc'u'e; ja' stsac jlic poc', ja' la smac o xch'ut. 

5La sq'ueb vo' ta pocobc'obal, lic spocbe yacan li yajchanc'optaque, la scusbe o ta poc' 

ti smacoj o xch'ute. 

6C'alal ic'ot yo' bu chotol li Simón Pedroe, jech laj yalbe li Jesuse: —Cajval, ¿me 

smelol ti vo'ot chapocbun cacane? —xut. 

7Itac'ov li Jesuse: —Li c'usi ta jpase mu xu' chava'ibe smelol ta ora. Ts'acal to xu' 

chava'ibe smelol —xut. 

8Li Pedroe jech laj yal: —Li vu'une mu xcac' apocbun o li cacane —xut. Itac'ov li 

Jesuse: —Me mu'yuc ta jpocote, mu xu' ta jchi'in jbatic —xut. 

9Itac'ov li Simón Pedroe: —Cajval, pocun cha'e, pero mu me ja'uc no'ox xapocbun li 

cacane. Pocbun c'alal ta jc'ob, xchi'uc tsebiltasun noxtoc —xut. 

10Li Jesuse jech laj yalbe: —Li boch'o atinem xa ono'oxe mu xa persauc ta xich' 

poquel scotlijil. Xu' xa no'ox ja' chich' pocbel li yacane, yu'un atinem xa ono'ox. Li 

vo'oxuque sacoxuc xa, ac'o me muc acotolicuc —xut. 

11Yu'un sna'oj xa ono'ox li boch'o ta x'ac'van ta c'abale, ja' yu'un laj yal ti mu 

scotolicuc pocbilique. 

12C'alal la spocbe yacan scotol li yajchanc'optaque, la slap yan velta li snatilc'u'e. 

Ichoti ta ti'mexa, jech laj yal: —¿Me xana'ic c'u yu'un ti jech la jpasboxuque? 

13Li vo'oxuque, ‘Jchanubtasvanej, Cajval’, xavuticun. Lec ti jech chavalbicune, yu'un 

vu'un ta melel. 

14Pero me la jpocboxuc avacanic, vu'un li Avajvalicun, vu'un li Jchanubtasvanejun 

avu'unique, ja' tsc'an ec ti jech chapocbe aba avacanic li vo'oxuque. 

15Ti c'u x'elan laj cac'boxuc avilique, ja' jech xapasic ec. 

16Jamal chacalboxuc ava'yic, li boch'o mozo no'oxe ma'uc muc' c'otem ta stojol li 

yajvale. Jech noxtoc li boch'o tacbil no'ox ta spasel c'usi tspase, ma'uc muc' c'otem ta 

stojol li boch'o itacvane. 

17Me laj ava'yic lec scotol li c'usitic tsc'an chapasique, me jech chapasique, xcuxet 

no'ox avo'ntonic. 

18“Muc acotolicuc jech chacalboxuc. Li vu'une xcotquin li boch'otic t'ujbilic cu'une. 

Pero tsc'an ac'o c'otuc ta pasel ti jech ts'ibabil comel ta sc'op Diose: ‘Li boch'o co'ol 

chive' jchi'uque ja' xa cajcontra ic'ot’, xi ono'ox ts'ibabil. 

19Ba'yuc chacalboxuc ava'yic ti c'alal muc to chc'ot ta pasele. Yu'un c'alal chc'ot ta 

pasele, jech chach'unic o ti ta melel vu'une. 

20Jamal chacalboxuc ava'yic: Boch'otic ta xich' ta muc' li boch'o tacbilic cu'une, ja' 

vu'un chiyich'un o ta muc'. Li boch'otic chiyich'icun ta muq'ue, ja' ta xich'ic o ta muc' 

li Boch'o la stacun tale —xi li Jesuse. 

Laj yal Jesús ti ja' ta x'ac'at ta c'abal yu'un li Judase 
(Mt 26.20-25; Mr 14.17-21; Lc 22.21-23) 

21C'alal laj yal jech li Jesuse, toj yan sba yo'nton laj ya'ay. Lic yal ta jamal li boch'o ta 

x'ac'van ta c'abale. Jech laj yal: —Jamal chacalboxuc ava'yic, oy jun avu'unic li'i ti ja' 

chiyac'un ta c'abale —xi. 

22Ja' yu'un li yajchanc'optaque te sq'uelq'uelbe sba satic liquel. Mu sna'ic boch'o 

sc'oplal yu'unic ti jech i'albate. 

23Oy jun yajchanc'op Jesús ti lec ono'ox sc'anoje, te ts'e'el ta sts'el ta ti'mexa. 

24Ja' yu'un li Simón Pedroe la spasbe senyail ta sc'ob ti ac'o sjac'be Jesús li boch'o 

sc'oplale. 

25Jech laj to sts'e'an sba jutuc, la sjac'be li Jesuse: —Cajval, ¿boch'o junucal 

cu'uncutic? —xut. 

26Itac'ov li Jesuse: —Ja' li boch'o ta xcac'be ts'ajbil pan sve'e —xut. Jech lic sts'aj li 

pane; laj yac'be li Judas Iscariotee, ja' li xnich'on Simone. 

27C'alal la stsac pan li Judase, iventainbat o yo'nton yu'un li banquilal pucuje. Li 

Jesuse jech laj yalbe: —Li c'usi anopoj chapase bat paso ta ora —xut. 

28Ti jayib te oyic ta mexae, me junuc mu'yuc boch'o la sna' yu'unic c'u yu'un ti jech laj 

yalbee. 

29Yu'un ja' xchabioj yavil taq'uin li Judase, jech oy boch'o la snop me yu'un albil ti 

ac'o bat sman tal c'usi ta xtun yu'unic ta sventa q'uine, o me yu'un oy c'usi ac'o bat 

yac'be li me'onetique. 

30C'alal la stsac pan li Judase, ta ora iloc' batel. Ic' xa'ox osil. 

Laj yal ach' mantal li Jesuse 

31C'alal loq'uem xa'ox batel li Judase, jech lic yal li Jesuse: —Li' ta orae chi'ich'at xa 

ta muc', vu'un ti Xnich'on cristiano lic'ote. Jech ch-ich'at ta muc' ta jventa ec li Diose. 

32Me ich'bil xa ta muc' ta jventa li Diose, ja' jech ta xiyac'un ta ich'el ta muc' ec; ta ora 

no'ox chlic yac'un ta ich'el ta muc'. 

33Jnich'nabtac, mu xa epuc c'ac'al li' ta jchi'inoxuc. Ta xasa'icun, pero ja' no'ox jech 

chacalboxuc ec jech chac c'u cha'al laj calbe li j'abteletic ta ch'ulnae: Ti bu chibate mu 

to xu' chabatic te li vo'oxuque. 

34Ta xcalboxuc comel jun ach' mantal, c'anano me abaic. Jech chac c'u cha'al la 

jc'anoxuc li vu'une, ja'uc me jech chac'anan abaic li vo'oxuque. 

35Me jech chapasique, jech ta sna'ic o scotol cristianoetic ti vo'oxuc 

cajchanc'opoxuque —xut yajchanc'optac li Jesuse. 

“Ta to xamucun ta avo'nton”, x'utat yu'un Jesús li Pedroe 
(Mt 26.31-35; Mr 14.27-31; Lc 22.31-34) 

36Li Simón Pedroe jech la sjac'be li Jesuse: —Cajval, ¿bu chabat? —xut. Itac'ov li 

Jesuse: —Ti bu chibate mu to xu' chachi'inun batel ta ora. Ts'acal to xu' chabat —xut. 

37Itac'ov li Pedroe: —Cajval, ¿c'u yu'un ti mu xu' ta jchi'inot batel ta orae? Xu' ta xcac' 

jba ta milel ta aventa —xut. 

38Itac'ov li Jesuse: —¿Me ta melel xu' chavac' aba ta milel ta jventa? Jamal chacalbot 

ava'ay, tana c'alal mu'yuc to'ox ta x'oc' li cotse, oxib xa'ox velta laj amucun ta avo'nton 

—xut. 

Juan 14 

Li Jesuse ja' be sventa chijc'ot ta stojol Dios 

1Li Jesuse jech laj yalbe li yajchanc'optaque: —Mu me xlo'ilaj avo'ntonic. Ch'unic ti 

chascoltaoxuc li Diose, jech ch'unic ti chajcoltaoxuc eq'ue. 

2Te ta sna li Jtote, ep ta c'ol na te oy. Ti manchuc jech quiloje, mu jechuc ta xcalboxuc 

ti jechuque. Ja' yu'un ba'yuc chibat, chbat jchapan bu chac'otic li vo'oxuque. 

3Me chibate, xchi'uc me ichapaj cu'un li avavilique, chisut tal yan velta; vu'un jtuc 

chtal quic'oxuc muyel, yu'un jech xu' te chac'otic ec ti bu oyune. 



1855 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

4Xana'ic xa ti bu chibate; xana'ic xa bu xbat li sbelale —xut. 

5Li Tomase jech laj yal: —Cajval, mu jna'cutic bu chabat. ¿C'uxi xu' ta jna'becutic bu 

xbat sbelal? —xut. 

6Li Jesuse jech laj yal: —Vu'un li beune, vu'un li melelune, vu'un li cuxlejalune. 

Mu'yuc boch'o xu' chbat ta stojol Jtot ti me mu xtal ta jtojole. 

7Me xavotquinicun xa leque, jech xavotquinic xa ec li Jtote. Li' ta orae xavotquinic 

xa; laj xa avilic —xi. 

8Li Felipee jech laj yal: —Cajval, ac'bun cotquincutic li Jtotic Diose jech cux xi 

co'ntoncutic —xut. 

9Li Jesuse jech laj yalbe: —Ep xa c'ac'al li' jchi'inojoxuc. ¿Me mu to xavotquinun, 

Felipe? Li boch'otic laj xa yilicune laj xa yilic o li Jtote. ¿C'u yu'un chavalbun: 

‘Ac'bun cotquincutic li Jtotic Diose’, xachi? 

10¿Me mu xach'un ti vu'un jun oyuncutic jchi'uc li Jtote? Li c'usi ta xcalboxuc 

ava'yique mu jc'opuc jtuc. Ja' sc'op li Jtot ti li' jchi'uque. Ja' stuc tspas li abteletic ta 

jpase. 

11Ch'unic ti vu'un jun oyuncutic jchi'uc li Jtote. Me mu xach'unique, ch'unic ta sventa 

li c'usitic ta jpas chavilique. 

12Jamal chacalboxuc ava'yic, li boch'o ta xch'unicune, xu' chlic spasic ec jech chac c'u 

cha'al ta jpase. Toj ven tsotsic c'usitic chlic spasic, yu'un li vu'une ta xa xibat yo' bu oy 

li Jtote. 

13Scotol c'usiuc chac'anbeic ta jbi li Totile, vu'un ta xcac'boxuc, yu'un jech ich'bil ta 

muc' ac'o c'otuc ta jventa li Totile. 

14Me oy c'usi chac'anic ta jbie, vu'un ta xcac'boxuc. 

Laj yal Jesús ti ta stac tal li Ch'ul Espiritue 

15“Me ac'anojicune, chach'unbicun scotol li jmantaltaque. 

16Vu'un ta jc'anbe vocol Jtot ti ac'o yac'boxuc tal li Jpat-o'ntonale, yu'un jech j'ech'el 

te chaxchi'inoxuc o. 

17Ja' li Ch'ul Espíritu ti ja' Melele. Li cristianoetique mu xu' ta xich'ic, yu'un mu xilic, 

xchi'uc mu xotquinic. Yan li vo'oxuque chavotquinic, yu'un te chnaqui ta atojolic; 

j'ech'el te ch-och o ta avo'ntonic. 

18“Muc me'on ololuc chacomic cu'un; ta xtal jchi'inoxuc. 

19Mu xa jaluc li' oyun. Li cristianoetic li' ta banamile mu'yuc xa bu chiyilicun o. Pero 

li vo'oxuque ta to xavilicun, yu'un li vu'une cuxulun o; ja' no'ox jech chacuxiic ec li 

vo'oxuque. 

20C'alal me la sta sc'ac'alil chtal li Ch'ul Espiritue, jech chach'unic o ti jun oyun jchi'uc 

li Jtote, xchi'uc ti jun oyutic eq'ue, xchi'uc ti te oyun o ta atojolique. 

21Li boch'o te oy ta yo'nton li jmantaltaque, me ta xch'une, le'e ja' li boch'o 

sc'anojicune. Li boch'o sc'anojicune ta xc'anatic yu'un ec li Jtote. Jech jc'anojic ec; ta 

xcac' jba ta ilel ta stojolic —xi li Jesuse. 

22Jech laj yal li Judase, pero mu ja'uc li Judas Iscariotee: —Cajval, ¿c'u yu'un ti 

vu'uncutic no'ox chavac' aba ta ilel ta jtojolcutique? ¿C'u yu'un mu xavac' aba ta ilel ta 

stojol ec li cristianoetique? —xut. 

23Itac'ov li Jesuse: —Li boch'o chisc'anune ta xch'unbun li jc'ope. Jech ta xc'anat 

yu'un li Jtote. Ta xtal jchi'incutic; te chinaquicutic o ta yo'nton. 

24Yan li boch'o mu xisc'anune mu xch'un li jc'ope. Li c'op laj calboxuc ava'yique, muc 

vu'cun jc'op; ja' sc'op li Boch'o la stacun tale. 

25“Jech ta xcalboxuc yu'un yo'to li' jchi'inojoxuc. 

26Yan li Jpojvanej ta stacboxuc tal ta jventa li Jtote, ja' li Ch'ul Espiritue. Ja' ta 

xac'boxuc ana'ic scotol; ja' ta xchanubtasoxuc. Ja' ta svulesboxuc ta ajolic scotol li 

c'usi laj calboxuque. 

27“Ta xcac'boxuc comel jun avo'ntonic. Li jun o'ntonal oy cu'une ja' ta xcac'boxuc 

comel. Li jun o'ntonal chcaq'ue mu jechuc jech chac c'u cha'al chac' li cristianoetique. 

Ja' yu'un mu me xlo'ilaj avo'ntonic; mu me xaxi'ic. 

28Laj xa ava'yic ti jech laj calboxuque: ‘Ta xibat, pero ta to xtal jchi'inoxuc. Me 

ac'anojicune, xcuxet no'ox avo'ntonic ti chibate. Yu'un ja' te chisut batel ta stojol li 

Jtote. Yu'un ja' ech'em smuc'ul jech chac c'u cha'al li vu'une’, xacutoxuc. 

29Jech ta xcalboxuc, yu'un yo'to mu'yuc chc'ot ta pasel chibat, yu'un jech xu' 

chach'unic ti c'alal chc'ot ta pasele. 

30“Mu xa xu' jal ta jc'opanoxuc, yu'un ta xa xtal li banquilal jpasmantal li' ta banamile, 

pero mu'yuc c'usi xu' yu'un chispasbun. 

31Ja' no'ox sventa ac'o yilic scotol cristianoetic ti lec jc'anoj li Jtote, ti ja' ta jch'unbe 

smantale. “Licanic, loc'cutic xa batel —xi li Jesuse. 

Juan 15 

Li Jesuse ja' bats'i smuc'ta aq'uil ts'usub c'otem 

1Jech to laj yal li Jesuse: “Vu'un bats'i smuc'ta aq'uil ts'usub c'otemun. Li Jtote ja' 

jchabits'usub. 

2Scotol li sc'obc'ob ts'usub li' oy ta jtojol ti mu xac' sate, ta se'p loq'uel li 

jchabits'usube. Yan ti bu lec chac' sate, ta xich' meltsanel, ta xich' lecubtasel, yu'un 

jech ech'em ac'o satinuc. 

3Li vo'oxuque lecubtasbiloxuc xa ta sventa li jc'op laj calboxuque. 

4Li' me oyanic o ta jtojol, jech te oyun o ta atojolic ec. Na'ic me, ti manchuc stsacoj 

sbaic xchi'uc smuc'ta aq'uil li sc'ob ts'usube, mu satin ti jechuque. Ja' jechoxuc, 

mu'yuc c'usi xu' avu'unic ec ti me mu li'uc oyoxuc o ta jtojole. 

5“Vu'un li smuc'ta aq'uilun ts'usube. Li vo'oxuque sc'obc'oboxuc ts'usub. Li boch'o li' 

oy o ta jtojole, te oyun o ta stojol ec, jech xu' yu'un ep ta satin. Yu'un me avoc'oj abaic 

ta jtojole, mu'yuc c'usi xu' avu'un atuquic. 

6Li boch'o mu sc'an li' oy o ta jtojole, ta xich' jequel loq'uel jech chac c'u cha'al sc'ob 

ts'usub, jech te ta xtaquij o. Ts'acal ta xich' tsobel, ta xich' jipel ochel ta c'oc'; te ta 

xc'ac' o. 

7“Me li' oyoxuc o ta jtojole, me te oy o ta avo'ntonic li jc'ope, xu' chac'anbeic Dios 

scotol li c'usi chac'anique, jech chayac'boxuc. 

8Me chasatinic leque, jech ich'bil ta muc' chc'ot avu'unic li Jtote. Jech chvinaj ti 

vo'oxuc cajchanc'opoxuque. 

9Lec jc'anojoxuc jech chac c'u cha'al lec sc'anojun li Jtote. Li' me oyanic o ta jtojol, 

yu'un lec jc'anojoxuc. 

10Me chach'unbicun li jmantaltaque, j'ech'el jc'anojoxuc o. Jech chac c'u cha'al ta 

jch'unbe smantaltac li Jtote, jech j'ech'el sc'anojun o. 

11“Ti jech laj calboxuc scotole, yu'un jech xu' chavich'ic o li xcuxetel co'ntone. Jech 

xcuxet no'ox avo'ntonic scotol c'ac'al; mu'yuc c'usi sc'an chava'yic o. 

12Jech jmantal chacalboxuc: C'anano me abaic jech chac c'u cha'al lec jc'anojoxuque. 

13Mu'yuc boch'o jech toj ep c'anel yu'un, mu'yuc boch'o xu' ta xac' sba ta milel ta scoj 

li boch'o lec sc'opan sba xchi'uque. 

14Vo'oxuc lec jc'opan jbatic me ja' chapasic scotol li c'usitic laj calboxuque. 

15Li vo'oxuque muc xa no'ox caj'abtelucoxuc chca'ay, yu'un li boch'o j'abtel no'oxe 

mu sna' c'usitic tspas li yajvale. Bats'i jchi'iloxuc xa, yu'un laj xa calboxuc ava'yic 

scotol li c'usitic ca'yoj tal ta stojol Jtote. 

16Muc vo'ocoxuc laj at'ujicun. Vu'un la jt'ujoxuc. Laj cac'boxuc avabtelic, yu'un ac'o 

satinanic. Li asat chavaq'uique mu xlaj sc'oplal o. Jech chayac'boxuc Jtot scotol li 

c'usiuc no'ox chac'anbeic ta jventae. 

17Jech jmantal chacalboxuc: C'anano me aba acotolic. 

Bajbil chac'otic yu'un li cristianoetic ti oyic ta sventa banamile 

18“Me chopol chayiloxuc li cristianoetique, na'ic me ti ba'yuc jech chopol laj yilicune. 

19Ti co'oluc to chapas achi'uquic li cristianoetic ti oyic ta sventa banamile, lec cha'yic 

ti jechuque, yu'un ja' jech tsc'anic. Pero li vo'oxuque mu'yucoxuc xa ta sventa 

banamil, yu'un laj xa jt'ujoxuc loq'uel, ja' yu'un bajbil chac'otic. 

20Na'ic me ti jech ono'ox calojboxuque: ‘Li boch'o mozo no'oxe ma'uc muc' c'otem ta 

stojol li yajvale’, xacutoxuc ono'ox. Me laj yuts'intaicun ec li vu'une, ja' no'ox jech 

chayuts'intaoxuc ec. Ti lajuc yich'bicun ta muc' ec li jc'ope, chayich'boxuc ta muc' 

ac'opic ec ti jechuque. 

21Ti jech ta spasboxuque vu'un ta jcoj, yu'un mu xotquinic li Boch'o la stacun tale. 

22“Ti manchuc litale, ti manchuc tal jc'opanique, mu'yuc smulic ti jechuque. Li' ta 

orae mu xa c'usi xu' chalic, yu'un oy smulic o. 

23Li boch'o chisbajune sbajojic o ec li Jtote. 

24Ti mu'yucuc la jpas sq'uelubil jtsatsal ta stojolic ti mu'yuc boch'o yan xu' yu'un jech 

tspase, mu'yuc smulic ti jechuque. Pero li' ta orae laj xa yilic, pero la sbajicun, xchi'uc 

laj xa sbajic li Jtote. 

25Ti jech chc'ot ta pasele, yu'un ja' chc'ot o ti jech ono'ox ts'ibabil comel ta mantaletic 

te yich'ojique: ‘Jech no'ox ti chiscontrainicune’, xi ono'ox ts'ibabil. 

26“C'alal me ital li Jpojvanej avu'unic ti ta jtacboxuc yalel tal ta sventa li Jtote, ja' li 

Ch'ul Espíritu ti ja' Melele, ja' te ta xlic tal ta stojol li Jtote; ja' chtal yalbun jc'oplal li 

vu'une. 

27Jech ec li vo'oxuque chavalbicun jc'oplal, yu'un laj achi'inicun tal c'alal to ta sliqueb. 

Juan 16 

1“Ti jech laj calboxuc ava'yic scotole, yu'un jech mu xchibaj avo'ntonic ti c'alal chc'ot 

ta pasele. 

2Yu'un ta to snutsoxuc loq'uel ta nail tsobobbailetic. Ta to sta yorail ti oy ta 

smiloxuque, yu'un tsnopic ti ja' jech tspasbeic yabtel li Diose. 

3Jech tspasic, yu'un mu xotquinic li Jtote, xchi'uc mu xiyotquinicun ec li vu'une. 

4Jech chacalboxuc ava'yic, yu'un jech cht'ab ta avo'ntonic ti c'alal yorail chc'ot ta 

pasele, yu'un calojboxuc xa ono'ox ava'yic. Mu'yuc bu jech laj calboxuc ta sliqueb, 

yu'un li' to'ox jchi'inojoxuc. 

Sc'oplal c'usi yabtel c'alal chtal li Ch'ul Espiritue 

5“Pero li' ta orae ta xa xisut batel ta stojol li Boch'o la stacun tale. Me junuc mu'yuc 

boch'o tsjac'bun avu'unic ti bu chibate. 

6Ja' no'ox puru at-o'nton batem ta avo'ntonic ti c'alal jech laj calboxuc ava'yique. 

7Pero melel li c'usi chacalboxuque: Ja' sventa alequilalic ti chibate. Yu'un me mu'yuc 

chibate, mu'yuc chtal ta atojolic li Jpat-o'ntonale. Pero me chibate, vu'un ta jtacboxuc 

tal. 

8C'alal me itale, ja' yabtel ta xac'be yotquinic cristianoetic ti oy smulique, xchi'uc ti 

tuc' co'nton li vu'une, xchi'uc ti oy chapanel yu'un li smulique. 

9Ta xac'be sna'ic ti oy smulique, yu'un mu xixch'unicun. 

10Ta xac'be sna'ic ti tuc' co'ntone, yu'un chiyic'un muyel ta stojol li Jtote. Mu'yuc xa 

bu chiyilicun o li' ta banamil. 

11Ta xac'be sna'ic ti oy chapanel yu'un li smulique, yu'un li banquilal jpasmantal li' ta 

banamile chapanbil xa smul sventa sbatel osil. 

12“Oy to ep c'usi ta jc'an ta xcalboxuc, pero mu xu' avu'unic ya'yel scotol ta ora. 

13C'alal me ital li Ch'ul Espíritu ti ja' Melele, ja' chastojobtasoxuc batel ta sventa 

scotol li c'usi melele. Yu'un mu ja'uc ta xal c'usi tsc'an stuc; ja' ta xal li c'usitic ta 

x'ac'bat sna'e. Ja' ta xac'boxuc ana'ic scotol li c'usitic ta to xc'ot ta pasele. 

14Ja' ta xac'un ta ich'el ta muc', yu'un ja' jc'oplal chiyalbun; vo'oxuc chayac'boxuc 

ana'ic. 

15Scotol li c'usi oy yu'un Jtote ja' cu'un ec. Ja' yu'un laj calboxuc ti ja' jc'oplal 

chiyalbune, xchi'uc ti vo'oxuc chayac'boxuc ana'ique. 

Li at-o'ntone chlic c'atajuc ta xcuxetel o'ntonal 

16“Mu xa epuc c'ac'al li' oyun, jech mu'yuc chavilicun. Ts'acal chavilicun to jayibuc 

xa no'ox c'ac'al —xi li Jesuse. 

17Oy jun chib yajchanc'op jech laj yalbe sbaic: —¿C'usi smelol ti jech laj yalbutique: 

‘Mu xa epuc c'ac'al li' oyun, jech mu'yuc chavilicun. Ts'acal chavilicun to jayibuc xa 

no'ox c'ac'al, ja'o ta xisut batel ta stojol li Jtote’, ti xijyututique? 

18¿C'usi smelol ti ‘mu xa epuc c'ac'al’, xie? Mu xca'ibetic smelol li c'usi ta xale —xiic. 

19Li Jesuse la sna' ti tsc'an tsjac'beic smelole, ja' yu'un jech laj yalbe: —Ta jna' ti 

chajac'be abaic ta sventa ti jech laj cale: ‘Mu xa epuc c'ac'al li' oyun, jech mu'yuc 

chavilicun. Ts'acal chavilicun to jayibuc c'ac'al’, ti xacutoxuque. 

20Ja' melel li c'usi chacalboxuc ava'yique: Li vo'oxuque ta to xa'oq'uic; ta to xavat 

avo'ntonic. Yan li cristianoetic li' ta banamile xcuxet no'ox yo'ntonic. Pero ac'o me 

chavat avo'ntonic li vo'oxuque, chlic c'atajuc ta xcuxetel avo'ntonic. 

21Jech chac c'u cha'al c'alal ta xcux jun antse, oy svocol yu'un yorail xa chcux. Pero 

c'alal me voq'uem xa li yole, mu xa sna' li svocole, yu'un xcuxet xa yo'nton ti oy xa 

yunin quereme. 

22Ja' no'ox jech ec li vo'oxuque, li' ta orae chavat avo'ntonic, pero ta to xajq'ueloxuc. 

Jech xcuxet no'ox avo'nton chava'yic; mu'yuc boch'o xu' chaspojboxuc o li xcuxetel 

avo'ntonique. 

23“C'alal jech chc'ot ta pasele, mu'yuc xa c'usi chajac'bicun. Ja' melel li c'usi 

chacalboxuc ava'yique: Scotol c'usi chac'anbeic ta jbi li Totile chayac'boxuc. 

24Tana mu'yuc to c'usi ac'anojbeic ta jbi. C'anbeic, jech chayac'boxuc. Jech toj xcuxet 

no'ox avo'ntonic scotol c'ac'al. 

“Tsalbil xa cu'un li c'usitic sventa banamile”, xi li Jesuse 

25“Scotol li c'usi laj calboxuque ta lo'il c'op no'ox laj calboxuc. Pero ta sta yorail ti 

muc xa ta lo'il c'opuc chajc'opanoxuque; jamal chacalboxuc ava'yic sc'oplal li Jtotic 

Diose. 

26Ta sc'ac'alil le'e, xu' xa chac'anic ta jbi li c'usi chac'anique; mu'yuc chacalboxuc ti 

vu'un to ta jc'anboxuc ta stojol li Totile. 

27Yu'un li Jtotic Diose lec sc'anojoxuc, yu'un lec ac'anojicun ec, xchi'uc laj ach'unic ti 

te liquemun tal ta stojole. 

28Te lilic tal ta stojol Jtotic Dios ti liyal tal li' ta banamile. Li' ta orae ta jcomtsan 

noxtoc li banamile; ta xa xisut batel ta stojol li Jtotic Diose —xi li Jesuse. 

29Li yajchanc'optaque jech laj yalbeic: —Li' ta orae jamal xa laj avalbuncutic; muc xa 

ta lo'il c'opuc chac'opoj. 

30Laj xa jna'cutic ti oy ta aba ta asat scotole. Muc persauc oy boch'o chayalbot. Jech la 

jch'uncutic o ti te liquemot tal ta stojol li Diose —xutic. 

31Itac'ov li Jesuse: —¿Me laj xa ach'unic ta melel? 

32A'yo ava'yic, ja' xa yorail ta xapuc abaic batel ta jujuntal. Jtuc xa chacomtsanicun. 

Pero mu jtucuc chicom; li' xchi'inojun li Jtotic Diose. 

33Ti c'u yepal laj calboxuque, ja' sventa ti ac'o junuc o avo'ntonic ta jtojole. Li' ta orae 

oy avocolic li' ta banamil, pero pato avo'ntonic ti tsalbil cu'un li c'usi sventa banamile 

—xi li Jesuse. 

Juan 17 

La sc'opanbe Dios yajchanc'optac li Jesuse 

1C'alal laj yal jech li Jesuse, la stoy muyel sat ta vinajel, jech laj yal: “Tati, laj xa sta 

sc'ac'alil, jech ac'un me ta ich'el ta muc', vu'un li Anich'onune, jech cha'ich'at ta muc' 

ta jventa ec. 

2Yu'un laj avac'bun jvu'el ta sventa scotol cristianoetic, yu'un jech xu' ta xcac'be 

xcuxlejalic ti c'u yepal chavac'bune. 

3Ti jech ta xcuxiic sbatel osile, yu'un xayotquinicot ti atuc no'ox bats'i cuxul Diosote, 

xchi'uc xotquinic noxtoc li Jesucristo laj atac tale. 

4“Li vu'une laj xa cac'ot ta ich'el ta muc' li' ta banamil, yu'un laj xa jpas li cabtel laj 

avac'bun jpase. 

5Ja' yu'un Tati, ac'bun xa yan velta jlequilal cutsilal te ta atojol jech chac c'u cha'al 

jlequilal cutsilal te ta atojol ti c'alal mu'yuc to'ox li banamile. 

6“Laj xa cac'ot ta otquinel ta stojol li viniquetic li'i ti laj avac'bune, ja' ti laj at'uj 

loq'uel ta stojol li cristianoetic li' ta banamile. Yu'un ja' ono'ox avu'untac, vo'ot laj 

avac'bun ec, jech laj xa xch'unic li ac'ope. 

7Li' ta orae, laj xa sna'ic ti te ta atojol ilic tal scotol li c'usitic laj avac'bun jpase. 

8Yu'un li ac'op laj avalbune, laj xa calbe ya'yic ec, jech laj yich'ic ta muc'. Laj xa 

yotquinic ti ta melel te liquemun tal ta atojole, xchi'uc laj xa xch'unic ti vo'ot laj 

atacun tale. 

9“Vu'un ta jc'anbot vocol ta stojolic. Mu ja'uc ta jc'anbot vocol ta stojol li cristianoetic 

li' ta banamile. Ja' ta jc'anbot vocol ta stojol li boch'otic laj avac'bune, yu'un ja' 

avu'untac. 

10Scotol li cu'untaque ja' avu'un ec. Li avu'untaque ja' cu'une ec. Jech ich'bilun xa ta 

muc' ta sventaic. 

11“Li vu'une muc xa li'uc oyun ta banamil; yan li stuquique li' ta xcomic ta banamil. 

Li vu'une ta xa xisut tal te ta atojol. Tati, Ch'ul Dios, chabio me ta sventa avu'el li 

boch'otic laj avac'bune, yu'un jech jun no'ox ac'o oyicuc, jech chac c'u cha'al jun 

oyutic li vu'utique. 

12C'alal li' to'ox jchi'uquic ta banamile, vu'un la jchabi lec ta sventa avu'el ti c'u yepal 

laj avac'bune. Lec la jchabi; me junuc mu'yuc xch'ay cu'un. Ja' no'ox ich'ay li boch'o 

sve'el ono'ox ch'ayele, yu'un ja' ic'ot o ti jech ono'ox ts'ibabil comele. 

13“Li' ta orae ta xa xital ta atojol. Ti jech laj cal c'alal li' to oyun ta banamile, yu'un 

jech j'ech'el ac'o cuxetuc no'ox yo'ntonic o. 

14Laj xa calbe ya'yic li ac'ope, pero chopol ta x'ilatic yu'un li cristianoetic ti oyic ta 

sventa banamile. Yu'un li stuquique mu'yuquic xa ta sventa banamil, jech chac c'u 

cha'al vu'un ti mu'yucun ta sventa banamile. 

15Mu ja'uc ta jc'anbot ti ac'o avic' loq'uel li' ta banamile. Ja' no'ox ta jc'anbot ti ac'o 

achabibun yu'un jech mu stsalatic yu'un li pucuje. 

16Yu'un mu'yuquic xa ta sventa banamil, jech chac c'u cha'al mu'yucun ta sventa 

banamil li vu'une. 

17Lecubtaso ta sventa li c'usi melele, yu'un li ac'ope ja' melel. 

18Jech chac c'u cha'al laj atacun tal li' ta banamile, ja' no'ox jech ta jtaquic batel ta 

stojol cristianoetic li' ta banamil ec. 

19Ja' ta sventaic ti yutsil co'nton jtuc chcac' jbae, yu'un jech ta yutsiluc yo'ntonic ac'o 

yac' sbaic ta sventa ec li c'usi melele. 

20“Mu ja'uc no'ox ta jc'anbot vocol ta stojolic li'i. Ta jc'anbot vocol ta stojolic noxtoc 

li boch'otic chlic yich'icun ta muc' ta sventaique. 

21Yu'un jech jun no'ox ac'o c'oticuc ta scotolic, jech chac c'u cha'al jun no'ox oyutic li 

vu'utique. Jech noxtoc jun no'ox ac'o c'oticuc ta jtojoltic, jech ta xch'unic o scotol 

cristianoetic ti vo'ot laj atacun tale. 

22Li jlequilal cutsilal laj avac'bune, laj cac'be yich'ic ec, yu'un jech jun no'ox ac'o 

c'oticuc jech chac c'u cha'al jun no'ox oyutic li vu'utique. 

23Li vu'une jun c'otemun jchi'uquic. Li vo'ote junutic no'ox, jech jun ac'o c'oticuc o ec. 

Jech ta sna'ic o scotol cristianoetic ta banamil ti vo'ot laj atacun tale, xchi'uc ti lec 

ac'anoj li boch'otic jun c'otemun jchi'uque jech chac c'u cha'al lec ac'anojun li vu'une. 

24“Tati, ti c'u yepal laj avac'bune ta jc'an ti ac'o c'ot xchi'inicun ec ti bu oyune, jech te 

ta xilic o c'u x'elan li jlequilal avac'ojbune, yu'un lec ono'ox ac'anojun ti c'alal mu'yuc 

to'ox banamile. 

25Tati, lec tuc' avo'nton. Li cristianoetic li' ta banamile mu xayotquinicot. Pero li 

vu'une xacotquinot. Ti jayib li' oyique laj xa sna'ic ec ti vo'ot laj atacun tale. 

26Laj xa cac' yotquinicot. Pero ech'em to ta xcac' yotquinicot, yu'un jech te oy o ta 

stojolic li c'anel avu'un jech chac c'u cha'al lec ac'anojune, jech te oyun o ta stojolic 

ec”, xi la sc'opan Dios li Jesuse. 

Juan 18 

Itsacat li Jesuse 
(Mt 26.47-56; Mr 14.43-50; Lc 22.47-53) 

1C'alal laj yal jech li Jesuse, iloc' batel xchi'uc li yajchanc'optaque. Ibatic ta jot bevo' 

Cedrón yo' bu ts'unubaltique. Te i'ochic batel xchi'uc li yajchanc'optaque. 

2Li Judase, ja' li boch'o spasoj xa trato chac' ta c'abal li Jesuse, yiloj bu xcom li 

ts'unubaltique, yu'un te ono'ox ta xc'ot stsobilan sbaic xchi'uc yajchanc'optac li Jesuse. 

3Ja' yu'un li Judase laj yic' batel soldadoetic xchi'uc mayoletic yu'unic li banquilal 

paleetique xchi'uc li fariseoetique. Yich'anojic batel stojic xchi'uc slamparaic xchi'uc 

yespadaic. 

4Li Jesuse sna'oj ono'ox scotol li c'usi ta spasbate. Inopaj batel, jech la sjac'be: —

¿Boch'o chasa'ic? —xut. 

5Itac'ovic: —Ja' ta jsa'cutic li Jesús liquem tal ta Nazarete —xutic. Itac'ov li Jesuse: —

Ja' vu'un —xi. Te va'al xchi'uquic li Judase, ja' li j'ac'vanej ta c'abale. 

6C'alal laj yal Jesús ti “Vu'un” xie, ta nacalchac ibatic; te iyalic ta lum. 

7Li Jesuse la sjac'be yan velta: —¿Boch'o chasa'ic? —xut. —Ja' ta jsa'cutic li Jesús 

liquem tal ta Nazarete —xutic. 

8Itac'ov li Jesuse: —Laj xa calboxuc ava'yic ti vu'une. Me vu'un no'ox chasa'icune, 

aq'uic batuc li jchi'iltac li'i —xut. 

9Ti jech laj yale yu'un ac'o c'otuc ta pasel ti jech ono'ox laj yalbe li Stote: “Ti jayib laj 

avac'bune me junuc muc xch'ay cu'un”, xi ono'ox. 

10Li Simón Pedroe la sloq'ues ta sna li espada te yich'oje la sbojbe sbats'i chiquin 

smozo li mero banquilal palee. Malco sbi li mozoe. 

11Li Jesuse jech laj yalbe li Pedroe: —Tic'o ochel ta sna li avespadae, yu'un ta persa 

chquich' li vocol ti yac'ojbun ta jba li Jtote —xut. 

Ic'ot ta stojol Anás li Jesuse 
(Mt 26.57-58; Mr 14.53-54; Lc 22.54) 

12Ja' yu'un li banquilal soldado xchi'uc yajsoldadotaque xchi'uc li yajmayoltac 

j'abteletic yu'un judioetique la stsaquic li Jesuse. La xchuquic. 

13Ba'yuc te laj yiq'uic batel ta stojol li Anase, yu'un ja' smuni' li Caifás ti ja'o sjabilal 

ochem ta mero banquilal palee. 

14Ja' li Caifás ti jech ono'ox laj yalbe xchi'iltaque: “Ja' lec me jun no'ox vinic ta xcham 

ta sventa sjunul jlumaltique”, ti xi ono'oxe. 

La smuc ta yo'nton Jesús li Pedroe 
(Mt 26.69-70; Mr 14.66-68; Lc 22.55-57) 

15Li Simón Pedroe te nom-ts'ac batel ta spat li Jesuse xchi'uc yan jun yajchanc'op li 

Jesuse. Li jun yajchanc'op Jesuse lec otquinbil yu'un li banquilal palee, jech co'ol i'och 

batel xchi'uc Jesús ta yamaq'uil sna li banquilal palee. 

16Yan li Pedroe te va'al icom ta ti'na. Jech iloc' batel li jun yajchanc'op Jesús ti lec 

otquinbil yu'un li banquilal palee, bat sc'opan li tseb te chchabi ti'nae, yu'un ac'o ochuc 

ec li Pedroe, jech i'och. 

17Li quiara te chchabi ti'nae, jech laj yalbe li Pedroe: —¿Me mu vo'ocot yajchanc'opot 

ec li vinic le'e? —xut. Itac'ov li Pedroe: —Muc vu'cun —xi. 

18Li mozoetic te oyique xchi'uc li mayoletic ti ja' chchabiic ch'ulnae, te snoboj lec 

sc'oq'uic, yu'un oy sic; jech te va'ajtic ta xc'atinic. Te va'al ta xc'atin ec li Pedroe. 

I'ich'bat sc'op yu'un Anás li Jesuse 
(Mt 26.59-66; Mr 14.55-64; Lc 22.66-71) 

19Li banquilal palee jech la sjac'be li Jesuse: —¿Boch'otic li avajchanc'optaque? 

¿C'usitic ti chavac' ta chanele? —xut. 

20Itac'ov li Jesuse: —Li vu'une lec ta satilal la jc'opan scotol li cristianoetique. Te 

lichanubtasvan ta nail tsobobbailetic xchi'uc ta ch'ulna yo' bu stsobobbailic scotol li 

judioetique. Mu'yuc bu ta mucul lichanubtasvan. 

21¿C'u yu'un vu'un chajac'bun? Ja' jac'bo li boch'otic laj ya'yic c'usi laj cale. Ja' 

sna'ojic lec li c'usi laj calbeique —xi. 

22C'alal laj yal jech li Jesuse, ta ora imajat yu'un jun mayol ta ch'ulna ti te nopol oye, 

jech laj yal: —¿C'u yu'un jech chatac'be li banquilal palee? —xut. 

23Itac'ov li Jesuse: —Me chopol li c'usi laj cale, albun ca'ay ti bu chopole. Me lec li 

c'usi laj cale, ¿c'u yu'un chamajun? —xut. 

24Li Anase chucul la stac batel Jesús ta stojol li banquilal pale Caifase. 

La smuc ta yo'nton yan velta Jesús li Pedroe 
(Mt 26.71-75; Mr 14.69-72; Lc 22.58-62) 

25C'alal te va'al ta xc'atin li Pedroe, jech ijac'bat: —¿Me mu vo'ocot yajchanc'opot li 

vinique? —x'utat. Li Pedroe la smuc ta yo'nton, jech laj yal: —Muc vu'cun —xi. 

26Li Pedroe jech i'albat noxtoc yu'un jun smozo li banquilal palee, ja' yuts' yalal li 

boch'o ibojbat xchiquin yu'un li Pedroe: —¿Me muc vo'ocot ti laj quilot te achi'uc li 

vinic te ta ts'unubaltique? —xut. 

27Li Pedroe la smuc ta yo'nton yan velta li Jesuse. Ja'o i'oc' cots. 

Ic'ot ta stojol Pilato li Jesuse 
(Mt 27.1-2, 11-14; Mr 15.1-5; Lc 23.1-5) 

28Laj yiq'uic loq'uel ta sna Caifás li Jesuse, bat yaq'uic ta cabildo. Bats'i sob ic'otic. Li 

paleetic xchi'uc xchi'iltaque muc x'ochic ta cabildo, yu'un mu xu' tscap sbaic xchi'uc li 

yan lum cristianoetique, yu'un jech xu' tsti'ic li ch'ium chij ta sventa q'uin Coltaele. 

29Ja' yu'un li Pilatoe iloc' tal, jech la sjac': —¿C'usi smul tal atic'beic li vinic li' laj 

aviq'uic tale? —xut. 

30Itac'ovic: —Ti mu'yucuc tsots smul li vinique, muc xtal cac'cutic ta atojol ti 

jechuque —xutic. 

31Li Pilatoe jech laj yal: —Iq'uic batel, bat chapanic jech chac c'u cha'al chal li 

mantaletic avu'unique —xut. Li j'abteletic yu'un judioetique jech laj yalbeic li Pilatoe: 

—Li vu'uncutique mu'yuc quich'ojcutic mantal ti xu' chimilvancutique —xutic. 

32Ti jech laj yalique yu'un ja' ic'ot o ti laj ono'ox yal Jesús c'u x'elan ta xmilate. 

33Ja' yu'un li Pilatoe i'och batel ti bu ta xchapanvane. Laj yic' li Jesuse, jech la sjac'be: 

—¿Me vo'ot ajvalilot yu'un li achi'iltac ta judioale? —xut. 

34Itac'ov li Jesuse: —¿Me iloc' ta ajol atuc ti jech chavale, o me oy boch'o jech laj 

yalbot jc'oplal? —xut. 

35Itac'ov li Pilatoe: —Li vu'une muc judioucun. Ja' laj yaq'uicot ta jc'ob li achi'iltac li' 

ta avosilale, xchi'uc li banquilal paleetic avu'unique. ¿C'usi chopol apasoj? —xut. 

36Itac'ov li Jesuse: —Li abtel quich'oj sventa ajvalilale mu ja'uc sventa banamil. Ti 

ja'uc sventa banamile, laj xa spasic c'op li jvinictaque, jech muc xi'och ta sc'ob 

judioetic ti jechuque. Li cabtel quich'oje mu ja'uc sventa banamil —xut. 

37Li Pilatoe jech laj yalbe: —¿Yu'un ono'ox vo'ot ajvalilot cha'e? —xut. Itac'ov li 

Jesuse: —Vo'ot chloc' ta ave atuc ti vu'un ajvalilune. Ja' sventa ti tal voc'cune, xchi'uc 

ja' sventa ti lital li' ta banamile, yu'un tal cal li c'usi melele. Scotol li boch'otic oyic ta 

sventa li c'usi melele ja' ta xa'ibicun li jc'ope —xut. 

38Li Pilatoe jech laj yalbe li Jesuse: —¿C'usi ti melele? —xut. C'alal laj yal jeche, iloc' 

batel yo' bu tsobol li judioetique, jech laj yalbe: —Li vu'une me jutuc mu'yuc la jtabe 

smul li vinique —xut. 

Ichapaj o ti ta xcham li Jesuse 
(Mt 27.15-31; Mr 15.6-20; Lc 23.13-25) 

39Pero li vo'oxuque nopen xava'yic ti ta jcoltaboxuc jun chuquel ta yorail jujun q'uin 

Coltaele. ¿Me ja' chac'anic ta jcoltaboxuc li ajvalil avu'unic, vo'oxuc li judiooxuque? 

—xut. 

40Tsots i'avan scotolic: —¡Mu me xacolta le'e! ¡Ja' coltao li Barrabase! —xiic. Li 

Barrabase ja' j'elec'. 

Juan 19 

1Ja' yu'un li Pilatoe laj yal mantal ti ac'o yac'beic nucul li Jesuse. 

2Li soldadoetique la sts'otic ch'ix; la xojbeic ta sjol sventa scorona. La slapbeic natil 

yax'elan c'u'il sventa ajvalil. 

3Jech lic slabanic: —¡Toj lec muc'ta ajvalilot yu'un li achi'iltac ta judioale! —xutic. La 

smajbeic sat. 

4Li Pilatoe iloc' tal yan velta, jech laj yal: —A'yo ava'yic, li' chquic' loq'uel tal ta 

atojolic yu'un jech chana'ic o ti me jutuc mu'yuc la jtabe smule —xi. 

5Jech iloc' tal li Jesuse. Oy xa scoronail sjol ts'otbil ta ch'ix, xchi'uc slapoj xa loq'uel 

tal li yax'elan c'u'ile. Li Pilatoe jech laj yalbe li cristianoetique: —¡Q'uelavilic, li' oy li 

vinique! —xut. 

6C'alal laj yilic Jesús li banquilal paleetique xchi'uc li boch'otic ta xchabiic ch'ulnae, 

tsots i'avanic, jech laj yalic: —¡Joc'ano ta cruz! ¡Joc'ano ta cruz! —xutic. Itac'ov li 

Pilatoe: —Iq'uic batel li vo'oxuque; bat joc'anic ta cruz. Yu'un li vu'une mu'yuc la 

jtabe smul —xi. 

7Itac'ovic: —Li vu'uncutique oy mantal cu'uncutic. Ta xal ta mantal cu'uncutic ti ta 

persa ta xcham li boch'o ta scuy sba ta Xnich'on Diose —xiic. 

8C'alal laj ya'ay jech li Pilatoe, yo'to ep ixi' o. 

9I'och yan velta ta yut cabildo, jech la sjac'be li Jesuse: —¿Bu liquemot tal? —xut. Li 

Jesuse mu'yuc la stac'. 

10Li Pilatoe jech laj yalbe li Jesuse: —¿C'u yu'un mu xatac'bun? ¿Me mu xana' ti xu' 

cu'un ta xcac'ot ta joc'anel ta cruze, xchi'uc ti xu' cu'un ta jcoltaot batele? —xut. 

11Itac'ov li Jesuse: —Ti manchuc ac'bilot tal avabtel ta toyole, mu'yuc c'usi xu' avu'un 

chapasbun ti jechuque. Ja' yu'un li boch'o laj yaq'uicun ta ac'obe ja' toj ech'em smulic 

—xut. 

12C'alal jech laj ya'ay li Pilatoe, tsc'an tscolta li Jesuse, pero li judioetique tsots 

i'avanic: —Me chacolta batel li vinic le'e, mu co'oluc avo'nton achi'uc li muc'ta ajvalil 

Cesare. Yu'un li boch'o ta scuy sba ta ajvalil stuque ja' xa ta scontrain o li Cesare —

xutic. 

13C'alal laj ya'ay jech li Pilatoe, laj yic' loq'uel tal li Jesuse, bat chotluc yo' bu 

chchapanvan. Ja' Gabatá sbi ta hebreo c'op; ja' latsbil ton, xi smelol. 

14Ja' xa yorail ta xchapan sbaic ta sventa li q'uin Coltaele, po'ot xa'ox van o'lol c'ac'al. 

Li Pilatoe jech laj yalbe li j'abteletic yu'un judioetique: —¡Q'uelavilic, li' oy li ajvalil 

avu'unique! —xut. 

15Tsots i'avanic yan velta: —¡Ac'o chamuc, ac'o chamuc, ac'o joc'anatuc ta cruz! —

xiic. Li Pilatoe jech la sjac': —¿Me chcac' ta joc'anel ta cruz li Ajvalil avu'unique? —

xut. Itac'ov li banquilal paleetique: —Mu'yuc yan ajvalil cu'uncutic; ja' no'ox li Cesare 

—xiic. 

16Ja' yu'un li Pilatoe laj yac'be ta sc'obic, yu'un ac'o bat yich' joc'anel ta cruz. Jech li 

soldadoetique laj yiq'uic batel li Jesuse. 

Ijoc'anat ta cruz li Jesuse 
(Mt 27.32-44; Mr 15.21-32; Lc 23.26-43) 

17Laj yac'beic xq'uech batel scruzal li Jesuse. Ibatic yo' bu Baquil Jolal sbie; ja' li 

Gólgota sbi ta hebreo c'ope. 

18Te la sjoc'anic ta cruz li Jesuse. Xchi'uc oy yan chib vinic te la sjoc'anic ta cruz, jun 

ta jujujot xocon scruzal li Jesuse; ja' ta o'lol icom li Jesuse. 

19Li Pilatoe laj yac' ta ts'ibael jun te'. Te la sbajic ta sjol scruzal li Jesuse, jech chal: 

“JA' JESÚS LIQUEM TAL TA NAZARET. JA' AJVALIL YU'UN JUDIOETIC”, xi 

ts'ibabil. 

20Ep judioetic la sq'uelic ti c'u x'elan ts'ibabile, yu'un te no'ox ta ti'lum ijoc'anat ta cruz 

li Jesuse. Ts'ibabil ta hebreo c'op, ta griego c'op, xchi'uc ta latin c'op. 

21Li banquilal paleetique jech bat yalbeic li Pilatoe: —¿C'u yu'un jech laj avac' ta 

ts'ibael: ‘Ja' muc'ta ajvalil yu'un judioetic’, xi ts'ibabil laj quilcutic? ‘Li'i ja' la scuy sba 

ta muc'ta ajvalil yu'un judioetic’, xi laj avac' ta ts'ibael ti jechuque —xutic. 

22Itac'ov li Pilatoe: —Ti c'u x'elan laj cac' ta ts'ibaele, jech xa icom o —xi. 

La svoc'be sbaic sc'u' spoc' Jesús li soldadoetique 

23C'alal laj xa'ox sjoc'anic ta cruz Jesús li soldadoetique, lic svoq'uic ta chanvoc' li 

sc'u' spoq'ue. Jujuvoc' laj yich'ic li jujunique. La stsacbeic noxtoc li snatilc'u' ti mu'yuc 

sts'isbenale, ti jis no'ox jalbile. 

24Jech laj yalbe sbaic: —Ja' lec mu jli'tic. Jpastic canal tajimol; jq'ueltiquic boch'o 

junucal ta xich' cu'untic —xiic. Ti jech la spasique, yu'un ja' ic'ot o ti jech ono'ox 

ts'ibabil comel ta sc'op Diose: “Ta svoc'be sbaic li jc'u' jpoq'ue. Ta spasic canal 

tajimol xchi'uquic li jc'u'e”, xi ono'ox ts'ibabil. Ja' yu'un jech la spasic li 

soldadoetique. 

25Li sme' Jesuse te nopol va'alic ta yolon cruz xchi'uc li smuque, ja' li María sbi 

noxtoque, ja' li yajnil Cleofase. Te oy noxtoc li yan María liquem tal ta Magdalae. 

26C'alal laj yil sme' li Jesuse, xchi'uc c'alal laj yil te va'al li jun yajchanc'op lec 

sc'anoje, jech laj yalbe li sme'e: —Ants, ja' avol ta xc'ot le'e —xut. 

27Ts'acal jech laj yalbe noxtoc li yajchanc'ope: —Ja' ame' ta xc'ot le'e —xut. Jech te 

laj yic' o batel ta sna li sme' Jesuse; te la xchi'in o. 

Icham li Jesuse 
(Mt 27.45-56; Mr 15.33-41; Lc 23.44-49) 

28C'alal jech ic'ot ta pasele, li Jesuse la sna' ti chvu' xa yu'un scotole, ti chc'ot xa ta 

pasel scotol li sc'oplal ts'ibabil comele, jech laj yal: —Taquin co'nton chca'ay —xi. 

29Te lechel jun taza ya'lel ts'usub. La sts'ajic ta ya'lel ts'usub jun esponja. La xojic 

muyel ta isopo te'; laj yac'beic ta ye li Jesuse. 

30C'alal la sts'uts' ya'lel ts'usub li Jesuse, jech laj yal: —Ivu' xa cu'un scotol —xi. La 

snijan sba, jech iloc' o xch'ulel. 

Ixenbat ta lanza xocon li Jesuse 

31Ta sventa ti ja' xa yorail ta xchapan sbaic ta sventa q'uin Coltaele, xchi'uc ti ja' xa 

sc'ac'alil cux o'nton ta yoc'omale, jech mu xu' ti te joc'ol ta cruz ta xcom li 

sbec'talique. Ja' yu'un li j'abteletique la sc'anbeic vocol Pilato ti ac'o bat yich'ic c'asbel 

yacanique, yu'un jech xu' chich'ic yalesbel ta scruz sbec'talic me ichamique. Yu'un 

jech ono'ox tsots sc'oplal ta xc'ot li jun c'ac'al cux o'nton ta yech'el q'uin Coltaele. 

32Jech ibatic li soldadoetique; la sc'asbeic yacan li june. Ts'acal bat sc'asbeic yacan 

noxtoc li yane, ja' ti co'ol ijoc'anatic ta cruz xchi'uc li Jesuse. 

33C'alal ic'otic yo' bu joc'ol li Jesuse, chamen xa laj yilic, jech muc sc'asbeic o yacan. 

34Pero oy jun soldado laj to xenbe ta lanza xocon li Jesuse, jech ta ora iloc' xch'ich'al 

xchi'uc ya'lel sbec'tal. 

35Li boch'o chc'opoj li'i laj yil lec ta sat, ja' testigo. Melel li c'usi chale, yu'un laj yil 

scotol, yu'un jech ac'o ach'unic ec. 

36Ti jech ic'ot ta pasele, yu'un ja' ic'ot o ti jech ono'ox ts'ibabil ta sc'op Diose: “Me 

junuc sbaquil mu'yuc tsc'asbat”, xi ono'ox ts'ibabil. 

37Jech ts'ibabil noxtoc: “Chavilic to li boch'o xenbil xocon avu'unique”, xi ono'ox 

ts'ibabil. 

Imucat li Jesuse 
(Mt 27.57-61; Mr 15.42-47; Lc 23.50-56) 

38C'alal jech ic'ot ta pasel scotole, oy jun vinic liquem tal ta lum Arimatea, José sbi. 

Ta mucul no'ox xch'unoj li Jesuse, yu'un ta xi' yu'un li xchi'iltac ta abtele. Ja' i'och 

sc'anbe vocol Pilato ti ac'o ac'batuc syales ta cruz sbec'tal li Jesuse. Li Pilatoe laj yal ti 

xu'e, jech bat syalesbe ta cruz sbec'tal li Jesuse. 

39Te ital ec li Nicodemoe, ja' li boch'o ay sc'opan ta ac'ubaltic li Jesuse. Yich'oj tal 

muil poxil, ja' mirra capal ta áloe. Ech'em ta lajuneb xcha'vinic (30) kilo yalal. 

40Jech laj yich'beic batel li sbec'tale; la xpixic lec ta saquil manta. Te capal la xpixic li 

muil poxiletique, yu'un ja' jech stalel ta smuc sbaic li judioetique. 

41Yo' bu ijoc'anat ta cruz li Jesuse oy ts'unubaltic te nopol. Te ta yut li ts'unubaltique 

oy jun ach' ch'en te oy; mu'yuc to boch'o te mucbil. 

42Ja' te bat smucbeic sbec'tal li Jesuse, yu'un ja' noch' no'ox. Yu'un ja' xa sc'ac'alil cux 

o'nton c'alal me ich'ay c'ac'ale. 

Juan 20 

Icha'cuxi li Jesuse 
(Mt 28.1-10; Mr 16.1-8; Lc 24.1-12) 

1Ta sob ta sba c'ac'al xemuna, ic' to ibat ta smuquinal Jesús li María liquem tal ta 

Magdalae. Ja' to laj yil ti balch'unbil xa loq'uel li ton ti macbil o sti' ch'ene. 

2Jech isut tal ta anil, tal yalbe li Simón Pedroe xchi'uc yan yajchanc'op ti lec c'anbil 

yu'un li Jesuse: —Laj xa yich'beic batel sbec'tal li Cajvaltique. Mu jna'tic bu laj 

yaq'uic —xi vulel. 

3Jech ta ora ibatic ta smuquinal Jesús li Pedroe xchi'uc li yan yajchanc'op Jesuse. 

4Co'ol iliquic batel ta anil. Pero li jun yajchanc'op Jesuse ja' tsots xu' yu'un anil, jech 

ba'yuc ic'ot ta smuquinal li Jesuse. 

5La scujan sba, la xnach'ta ochel li yut ch'ene. Laj yil ti te votsol li saquil mantae, pero 

muc x'och batel ta yut li ch'ene. 

6C'alal ic'ot li Simón Pedroe, ta ora i'och c'alal ta yut ch'en. Laj yil ec li poc' te 

votsole. 

7Li xpix sjole muc jmojuc oy xchi'uc li saquil mantae; slecoj bu oy, lec balbil comel. 

8Ts'acal i'och ta yut ch'en ec li boch'o ba'yuc ic'ote. Laj yil ti c'u x'elan oye, jech la 

xch'un ti cha'cuxem xa li Jesuse. 

9Mu'yuc c'otem lec ta yo'ntonic me jech ono'ox ts'ibabil ta sc'op Dios ti ta persa ta 

xcha'cuxi loq'uel ta smuquinale. 

10Jech isutic batel ta snaic. 

Laj yac' sba ta ilel Jesús ta stojol María liquem tal ta Magdala 
(Mr 16.9-11) 

11Yan li Mariae te va'al icom ta ti'ch'en, te ta x'oc'. C'alal ja'o ta x'oq'ue, la scujan sba; 

la xnach'ta ochel li yut ch'ene. 

12Laj yil te oy chib yaj'almantal Dios bats'i sac sc'u'ic. Ja' te chotolic yo' bu laj 

yac'beic sbec'tal li Jesuse, jun ta sjol, jun ta yoc. 

13Jech i'albat li Mariae: —Ants, ¿c'u yu'un cha'oc'? —x'utat. Itac'ov li Mariae: —

Yu'un laj xa sloq'uesic batel sbec'tal li Cajvale. Mu jna' bu laj yaq'uic —xut. 

14C'alal laj yal jech li Mariae, la sq'uel spat, ja' to laj yil te va'al jun vinic, pero muc 

xotquin me ja' li Jesuse. 

15Li Jesuse jech laj yalbe li Mariae: —Ants, ¿c'u yu'un cha'oc'? ¿Boch'o chasa'? —xut. 

Li Mariae la snop ti ja' jchabits'unubaltique, jech laj yalbe: —Tata, me vo'ot laj avich' 

batel sbec'tal li Cajvale, albun ca'ay bu ay avac', yu'un chbat quich' tal —xut. 

16Li Jesuse jech laj yalbe: —¡María! —xut. Li Mariae ijoyij, jech laj yalbe: —

¡Raboni! —xut. (Jchanubtasvanej, xi smelol.) 

17Li Jesuse jech laj yalbe: —Mu me solel ech'em xapicun, yu'un mu'yuc to muyemun 

batel ta stojol li Jtote. Batan, bat albo ya'yic li jchi'iltaque: ‘Ta xibat ta stojol li Jtote; 

ja' Atotic ec. Ja' li Dios cu'une; ja' Dios avu'unic ec’, uto c'otel —x'utat. 

18Jech ibat li María Magdalae, bat yalbe ya'yic li yajchanc'optac Jesuse: —Laj xa quil 

li Cajvaltique —xut c'otel. Laj yalbe ya'yic li c'usitic i'albat yu'un Jesuse. 

Laj yac' sba ta ilel ta stojol yajchanc'optac li Jesuse 
(Mt 28.16-20; Mr 16.14-18; Lc 24.36-49) 

19C'alal i'ic'ub osil te no'ox ta sba c'ac'al xemunae, te smacoj sbaic ta na yo' bu ono'ox 

tsobolic li yajchanc'optac Jesuse, yu'un ta xi'ic yu'un li j'abteletic yu'un judioetique. Li 

Jesuse ta ora no'ox ivinaj ta o'lol yut na ti bu tsobolique, jech laj yal: —Junuc 

avo'ntonic —xi. 

20C'alal laj yal jeche, laj yac'be yilic li sc'obe xchi'uc li xocone. Jech xcuxet no'ox 

yo'ntonic li yajchanc'optaque, yu'un laj xa yilic li Cajvaltique. 

21Li Jesuse jech laj yalbe yan velta: —Junuc avo'ntonic. Jech chac c'u cha'al la stacun 

tal li Jtote, ja' jech ta jtacoxuc batel ec —xut. 

22C'alal laj yal jeche, la xjuch'ta, jech laj yalbe: —Ich'ic li Ch'ul Espiritue. 

23Li boch'otic chapasbeic perdón yu'un smulique, pasbil perdón chc'otic o. Yan li 

boch'otic mu'yuc chapasbeic perdón yu'un smulique, mu'yuc pasbil perdón chc'otic o 

—xi li Jesuse. 

La spas ta tsots yo'nton li Tomase 

24Pero li Tomás, ja' li jun lajchab yajchanc'op Jesuse, ja' ti loin xi sc'oplale, mu'yuc te 

oy ti c'alal ic'ot li Jesuse. 

25Jech i'albat yu'un li yan xchi'iltaque: —Laj xa quilcutic li Cajvaltique —xutic. 

Itac'ov li Tomase: —Me mu'yuc chquil jtuc li yav laux ta sc'obe, me mu'yuc ta jtic' 

ochel sbic'tal jc'ob ta yav li lauxe, xchi'uc me mu'yuc ta jtic' ochel jc'ob ta xocone, mu 

jch'un —xi. 



1870 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

26C'alal iloc' vaxquib c'ac'ale, te tsobolic yan velta ta na li yajchanc'optac Jesuse. Te 

xa'ox xchi'uquic li Tomase. Lec macal yu'unic li ti'nae. Ta ora no'ox te ivinaj ta o'lol 

yut na li Jesuse. Jech laj yal: —Junuc avo'ntonic —xi. 

27Li Jesuse jech laj yalbe li Tomase: —Q'uelavil li jc'obe, ac'o ac'ob li'i. Tic'o ac'ob 

noxtoc li' ta jxocone. Mu me xapas ta tsots avo'nton; paso aba ta mero jch'unolajel —

x'utat. 

28Ja' yu'un li Tomase jech laj yalbe li Jesuse: —¡Cajval cu'un, Dios cu'un! —xut. 

29Li Jesuse jech laj yalbe: —Tomás, ja' to laj ach'un ti c'alal laj avilune. Ja' toj jun 

yutsil li boch'otic mu'yuc chiyilicun, ti chixch'unicune —x'utat. 

C'usi stu li vun laj yich' ts'ibaele 

30Li Jesuse oy to ep yantic sq'uelubil stsatsal la spas ta stojol li yajchanc'optaque, pero 

muc xlaj yich' ts'ibael li' ta vun scotol. 

31Ti c'u yepal laj yich' ts'ibael li'i, ja' sventa ac'o ach'unic ti ja' Cristo li Jesuse, ti ja' 

Xnich'on Diose. Yu'un me chach'unique, chacuxiic o sbatel osil ta sventa. 

Juan 21 

Laj yac' sba ta ilel Jesús ta stojol vucub yajchanc'optac 

1C'alal jech ic'ot ta pasele, li Jesuse laj yac' sba ta ilel yan velta ta stojol li 

yajchanc'optac ti c'alal te oyic ta ti'nab Tiberiase. Ja' jech laj yac' sba ta ilel chac li'i: 

2Te jmoj tsobolic li Simón Pedroe, xchi'uc li Tomás ti loin xi sc'oplale, xchi'uc li 

Natanael liquem ta lum Caná ta Galilea banamile, xchi'uc te oyic li chib xnich'nab 

Zebedeoe, xchi'uc yan chib xchi'ilic ta abtel. 

3Li Simón Pedroe jech laj yalbe li xchi'iltaque: —Ta xibat ta tsac choy —xi. —Ta 

xbat jchi'inotcutic ec —xiic. Jech ibatic, i'ochic ta tenalte' canova. Pero me jcotuc 

choy muc staic ech' ac'ubal. 

4C'alal isacub osile, te laj yac' sba ta ilel li Jesuse, te va'al ic'ot ta ti'nab. Li 

yajchanc'optaque muc xotquinic me ja' li Jesuse. 

5Li Jesuse jech laj yalbe: —Jnich'nab, ¿me mu'yuc xataic jcotuc li choy jti'tique? —

xut. —Mu'yuc —xi itac'ovic. 

6Li Jesuse jech laj yalbe: —Tic'o ochel anuti'ic te ta jot xocon canova ta bats'ic'obe. 

Ja' te chataic —xut. Jech la stic' ochel li snuti'ique, pero muc xa xnit ochel yu'unic ta 

yut canova, yu'un noj ta choy ta jyalel. 

7Li yajchanc'op Jesús ti lec sc'anoj sba xchi'uque, jech laj yalbe li Pedroe: —¡Le'e, ja' 

li Cajvaltique! —xut. C'alal laj ya'ay Simón Pedro ti “ja' Cajvaltic” xi sc'oplale, ta ora 

la xchuquin sc'u', yu'un sloc'oj. La sjip sba ochel ta nab, bat sta li Jesuse. 

8Li yan yajchanc'optaque ta canova ibatic; te xjochojic batel li snuti'ic ti nojem ta 

choye. Yu'un mu'yuc nom sti' li nabe; oy no'ox van vo'vinicuc (100) metro snatil. 

9C'alal iyalic ta banamile, ja' to laj yilic te tsanbil lec ac'al, xchi'uc te chta'aj jcot choy 

ta sba, xchi'uc te oy pan noxtoc. 

10Li Jesuse jech laj yalbe: —Ich'ic tal li choy ti ja' to laj atsaquique —xut. 

11Jech i'och ta canova li Simón Pedroe; la snit loq'uel ta ti'nab li snuti'ique. Pero 

nojem ta muc'tiquil choy. O'lol xchibal ciento xchi'uc oxcot (153) li choye. Ac'o me ep 

li choye, pero muc xtuch' li snuti'ique. 

12Li Jesuse jech laj yalbe: —La' ve'anic —xut. Me junuc yajchanc'op, mu'yuc boch'o 

la sjac'be ti boch'oe, yu'un laj xa sna'ic ti ja' Cajvaltique. 

13Li Jesuse la stsac li pane; laj yac'be li yajchanc'optaque. Laj yac'be noxtoc li choye. 

14Ja' yoxibal xa velta te laj yac' sba ta ilel ta stojol yajchanc'optac li Jesús ti c'alal 

cha'cuxem xa'oxe. 

“Mac'linbun me lec li jchijtaque”, x'utat li Pedroe 

15C'alal ilaj yo'ntonic ta ve'ele, li Jesuse jech laj yalbe li Simón Pedroe: —Simón, 

xnich'onot Juan, ¿me ech'em to jech chac'anun jech chac c'u cha'al li achi'iltac li'i? —

xut. Itac'ov li Pedroe: —Jech, Cajval, xana' ono'ox ti lec jc'anojote —xut. Li Jesuse 

jech laj yalbe: —Mac'linbun me li bic'tal chijetic cu'une —xut. 

16Jech lic sjac'be xchibal velta: —Simón, xnich'onot Jonás, ¿me lec chac'anun? —xut. 

Itac'ov li Pedroe: —Lec, Cajval, xana' ono'ox ti lec jc'anojote —xut. Li Jesuse jech laj 

yalbe: —Chabibun me lec li muc'tic chijetic cu'une —xut. 

17Li Jesuse jech la sjac'be yoxibal velta: —Simón, xnich'onot Jonás, ¿me lec 

chac'anun? —xut. Li Pedroe lic yat yo'nton, yu'un yoxibal xa velta ijac'bat ti “¿Me lec 

chac'anun?” x'utate. Itac'ov: —Cajval, li vo'ote scotol xana'. Xana' ti lec jc'anojote —

xut. Li Jesuse jech laj yalbe: —Mac'linbun me lec li muc'tic chijetic cu'une. 

18Jamal chacalbot ava'ay: Ti c'alal ven queremot to'oxe, lec to'ox sololot laj ava'ay, laj 

achapan aba, laj achuc lec ach'ut ti buyuc no'ox labate. Pero ti c'alal molot xae, ja' xa 

no'ox chalich'an ac'ob. Yan xa boch'o chtal yac'bot achuc, chayiq'uicot batel ti bu mu 

xac'an xabate —x'utat. 

19Ti jech laj yal li Jesuse ja' laj yac'be sna' c'u x'elan ta xcham li Pedroe, yu'un jech 

ch-ich'at ta muc' li Diose. Li Jesuse jech laj yalbe yan velta li Pedroe: —J'ech'el me 

ts'aclinun o —xut. 

Sc'oplal Juan ti lec sc'anoj sbaic xchi'uc li Jesuse 

20C'alal ijoyij li Pedroe, laj yil te nabal batel ta spat li jun xchi'il ti lec sc'anoj sbaic 

xchi'uc Jesuse, ja' li boch'o te ts'e'el ta sts'el Jesús c'alal ive'ic ta sventa q'uine, xchi'uc 

ti la sjac'be Jesús boch'o junucal ta x'ac'van ta c'abale. 

21C'alal laj yil li Pedroe, jech la sjac'be li Jesuse: —Cajval, ¿c'u x'elan sc'oplal ec li 

jchi'il li'i? —xut. 

22Itac'ov li Jesuse: —Me ta jc'an ti li' oy o c'alal ta xitale, mu aventauc. Li vo'ote 

j'ech'el me ts'aclinun o —xut. 

23Li lo'il le'e ipuc batel ta stojol jch'unolajeletic. Jech la snopic ti mu'yuc chcham li 

jun yajchanc'op Jesuse. Pero li Jesuse ma'uc laj yal ti mu'yuc ta xchame. Ja' no'ox jech 

laj yal: “Me ta jc'an ti li' oy o chvul jta c'alal chitale, mu aventauc”, xi no'ox. 

24Li boch'o chc'opoj li'i ja' laj yal scotol li c'usitic ic'ot ta pasele, xchi'uc ja' la sts'iba. 

Ja' testigo stuc, ja' yu'un ta jna'tic ti melel scotol li c'usi laj yale. 

25Oy to c'usitic yan ep la spas li Jesuse. Ti xquechetuc laj yich' ts'ibael ta vun scotole, 

ta jnop ti mu xlaj ochuc ta banamil yepal vunetic ti jechuque. 

Hechos 

Hechos 1 

Laj yal Jesús ti ta xtal li Ch'ul Espiritue 

1Teófilo, li vun ba'yuc la jts'ibabot tale ja' laj calbot scotol c'usitic lic spas ta sliquebal 

li Jesuse xchi'uc ti c'u x'elan ichanubtasvane. 

2Laj xa calbot ava'ay scotol c'u x'elan i'abtej ti c'alal to imuy batel ta vinajele. C'alal 

mu'yuc to'ox ta xbat ta vinajele, ta sventa Ch'ul Espíritu laj yalbe comel mantal li 

yajtacbolaltac ti t'ujbilic yu'une. 

3Ja'o ti c'alal cuxul xa laj yac' sba ta ilel ta stojolic ti c'alal i'ech' xa'ox yu'un li vocole. 

Ep laj yac' ta ilel sq'uelubil ti ta melel cha'cuxeme. Cha'vinic (40) c'ac'al laj yaq'uilan 

sba ta ilel ta stojolic. Laj yalbe ya'yic c'u x'elan chventainvan li Diose. 

4C'alal jmoj tsobol xchi'uc li yajtacbolaltac Jesuse, jech laj yalbe mantal: —Mu to me 

xaloq'uic batel li' ta Jerusalene. Malaic chavich'ic li c'usi yaloj ono'ox Jtotique, jech 

chac c'u cha'al calojboxuc ono'oxe. 

5Yu'un li Juane ja' no'ox laj yac'boxuc avich'ic vo'. Pero ta jayibuc xa no'ox c'ac'al ta 

xyal tal ta atojolic li Ch'ul Espiritue —xi li Jesuse. 

Imuy ta vinajel li Jesuse 

6C'alal te stsoboj sbaique, jech la sjac'beic li Jesuse: —Cajval, ¿me ja' xa yorail 

chavac' chlic jventain jba jtuccutic, vu'uncutic li israeluncutique? —xutic. 

7Itac'ov li Jesuse: —Li vo'oxuque mu'yuc ta aventaic chana'beic sc'ac'alil xchi'uc 

yorail. Ja' no'ox Jtotic Dios xu' yu'un tspas scotol ta sventa svu'el. 

8Pero c'alal me laj avich'ic li Ch'ul Espiritue, chavich'ic avu'el atsatsalic. Jech vo'oxuc 

chavalic batel li' ta lum Jerusalén, xchi'uc ta yosilal Judea, xchi'uc ta Samaria banamil, 

xchi'uc ta sbejel banamil li c'usi laj avilic ta jventae —xi li Jesuse. 

9C'alal laj yal jech li Jesuse, li jcholc'opetique te sq'uelojic itoyat muyel li Jesuse. Ital 

ch'amatuc ta toc, jech te ich'ay o batel ta satic. 

10C'alal ja' te batem satic ta vinajel yo' bu itoy batel li Jesuse, ta ora laj yilic te va'al 

ivul ta sts'elic chib viniquetic, saquil c'u'il slapojic. 

11Li chibique jech laj yalic ec: —Galilea viniquetic, ¿c'u yu'un te aq'uelojic o muyel li 

vinajele? Li Jesús ti laj avilic i'ic'at loq'uel ta atojolic ti imuy batel ta vinajele, ja' no'ox 

jech ta xcha'sut tal noxtoc jech chac c'u cha'al laj avilic ibate —x'utatic. 

La st'ujbeic xq'uexol li Judase 

12Jech iloq'uic batel ta vits Olivatic li yajtacbolaltac Jesuse; isutic ta lum Jerusalén. Li 

vits Olivatique noch' no'ox xil sbaic xchi'uc li Jerusalene. Ja' no'ox jech snamal jech 

chac c'u cha'al snamal xu' chanovic ta sc'ac'alil chcux yo'ntonique. 

13C'alal ic'otic ta Jerusalene, te i'ochic ta na ti bu xch'amanojique; imuyic batel ta 

xcha'cojal jolna. Ja' li Pedro, Juan, Santiago, Andrés, Felipe, Tomás, Bartolomé, 

Mateo, xchi'uc li yan Santiagoe, ja' li xnich'on Alfeoe, xchi'uc Simón, ja' ti xchi'inoj 

to'ox zeloteetique, xchi'uc Judas, ja' li xnich'on Santiagoe. 

14Solel bats'i co'ol yo'nton la stsob sbaic scotol ora ta sc'anbel vocol li Diose. Te 

xchi'uquic jayibuc antsetic, xchi'uc li María sme' Jesuse, xchi'uc li xchi'iltac Jesuse. 

15C'alal jech orae, te lic sva'an sba ta o'lol jch'unolajeletic li Pedroe. Oy van 

vacvinicuc (120) ta scotolic ti te tsobolique. Te lic c'opojuc li Pedroe, jech laj yal: 

16“Quermanotac, persa ono'ox ic'ot ta pasel c'usi ts'ibabil comel c'alal la xch'amanbe 

ye David li Ch'ul Espiritue, ti laj yal c'usi chc'ot ta pasel ta stojol li Judase, ja' li boch'o 

la sbeiltasbe batel yajval stsaquel li Jesuse. 

17Co'ol to'ox tsacbiluncutic ta atel xchi'uc li Judase. Oy to'ox ta sventa ec li abtel 

quich'ojcutic li'i. 

18Pero ta sventa li stojol xchopolile la sman o osil. Ja' te la smil sba, pajal ic'ot sjol; toj 

jatel ic'ot ta o'lol li xch'ute, toj tanijel ic'ot scotol sbiquil. 

19Laj ya'yic scotolic li jnaclumetic ta Jerusalene, jech Acéldama ic'ot sbi ta sc'opic li 

osile. Ja' ‘Yosil Ch'ich'’, xi smelol. 

20Yu'un jech ono'ox ts'ibabil ta svunal q'ueojetic ta salmo: ‘Ac'o yavnaijuc sna, 

mu'yucuc boch'o te chnaqui o’, xi ts'ibabil. Jech ts'ibabil noxtoc: ‘Ac'o batuc ta yan li 

yabtele’, xi ts'ibabil. 

21“Jech ta persa ta jt'ujtic junuc li boch'o li' ono'ox jchi'uctique, ti scotol c'ac'al li' oy o 

ta jtojolcutic ti jayib c'ac'al la jchi'incutic li Cajvaltic Jesuse, 

22ti te oy c'alal i'ac'bat yich' vo' yu'un Juan li Jesuse, xchi'uc ti c'alal to laj quilcutic 

i'ic'at loq'uel ta jtojolcutic, ti ibat ta vinajele, yu'un ja' co'ol ta jchi'incutic ta yalel ti laj 

quilcutic icha'cuxi li Jesuse”, xi li Pedroe. 

23Jech te la st'ujic chib. Ja' José Barsabás, Justo yan sbi, xchi'uc Matías. 

24Te lic sc'opanic Dios jech laj yalic: “Cajval, vo'ot xavotquinbe yo'nton scotol 

cristianoetic. Ac'bun quilcutic boch'o junucal t'ujbil avu'un li chibic li'i. 

25Yu'un ja' ta x'och ta sventainel li abtel li'i. Ja' ta xcom ta avajtacbolal. Yu'un li 

Judase la scomtsan yabtel; la stam batel yan be, jech ibat o ta yavil stuc”, xi la 

sc'opanic Dios. 

26Te lic spasic canal tajimol. Ja' ic'ot ta stojol li Matiase. Jech ic'ot o ta xchi'ilic li 

buluchibique. 

Hechos 2 

Ital li Ch'ul Espiritue 

1C'alal ista yorail q'uin Pentecostese, te jmoj tsobol scotolic ta jun na ti jayib 

xch'unojique. 

2Ta ora no'ox laj ya'yic oy c'usi tsots ibac' ta vinajel. Tsots xvo'et jech chac c'u cha'al 

tsatsal ic'. Tsots ibac' ta sjunul na ti bu chotolique. 

3Laj yilic oy c'usi iyal tal; xco'laj xchi'uc yat c'oc'. Te ivul spuc sba ta sbaic jujunic. 

4Jech scotolic inoj ta yo'ntonic li Ch'ul Espiritue, jech lic c'opojicuc ta yantic c'opetic, 

ja' ti c'usi c'opal i'ac'bat yalic yu'un Ch'ul Espiritue. 

5Oy te nacalic ta Jerusalén ep judioetic ti scotol yo'nton yich'ojic ta muc' Dios, ti 

spucoj to'ox sbaic ta buticuc no'ox banamilale. 

6C'alal laj ya'yic c'usi ibaq'ue, la stsob sba scotol li epal cristianoetic te oyique. Toj 

labal laj ya'yic, yu'un laj ya'yic ti laj yich'ic c'opanel ta sc'op stuquic ta jujuchopique. 

7Toj ch'ayel ic'ot yo'ntonic. Jech laj yalbe sbaic: —¿Me mu ja'uc galilea viniquetic 

scotol ti li' ta xc'opojique? 

8¿C'u yu'un ti ta xca'itic ta sc'opanutic ta jc'op jtuctic ta jujuchop bu voq'uemutique? 

9Yu'un oy liquemutic tal ta Partia banamil, ta Media banamil, ta Elam banamil, 

xchi'uc oy te liquemutic tal ta Mesopotamia banamil, xchi'uc li' ta Judea banamil, 

xchi'uc ta Capadocia banamil, ta Ponto banamil, ta Asia banamil, 

10ta Frigia banamil, ta Panfilia banamil, ta Egipto banamil, xchi'uc ta Libia banamil ta 

jelovel lum Cirene. Oy liquemic tal ta Roma 

11c'alal ta israeletic, xchi'uc li boch'otic co'ol xch'unojic xchi'uc israeletique. Jech 

noxtoc oy boch'o liquemic tal ta Creta banamil, ta Arábia banamil. Pero jcotoltic ta 

xca'itic ta jc'optic li c'usitic toj labal sba tspas li Diose —xiic. 

12Jech solel ich'ay yo'ntonic; ep ilo'ilaj yo'ntonic. Jech laj yalbe sbaic: —¿C'usi smelol 

le'e? —xut sbaic. 

13Oy yantic ja' no'ox ilabanvanic, jech laj yalic: —Yu'un q'uixnajemic ta pox —xiic. 

Lic xchol sc'op Dios li Pedroe 

14Ja' yu'un li Pedroe lic sva'an sbaic xchi'uc li buluchib xchi'iltaque; tsots lic c'opojuc, 

jech laj yal: “Judioetic xchi'uc acotolic vo'oxuc ti li' nacaloxuc ta Jerusalene, a'yo 

ava'yic, tuc'ulanic lec c'usi ta xcal. 

15Mu'yuc chiyacubcutic jech chac c'u cha'al chavalique, yu'un ja' to ista baluneb ora 

sob. 

16Li c'usi ic'ot ta pasel li'i, ja' ic'ot o c'usi laj yal li j'alc'op Joel ta vo'onee. Jech laj yal: 

17‘Jech chal li Diose: C'alal po'ot xa slajebal c'ac'ale, ta xcac' Espíritu cu'un ta stojol 

scotol cristianoetic. Jech li querem, tsebetic avu'unique chlic c'opojicuc ta jventa. Li 

sva'lej aqueremique oy c'usi ta xcac'be yil ta xch'ulelic. Li moletic avu'unique oy c'usi 

ta xcac'be yil ta xvayechic. 

18Ta sc'ac'alil le'e ta xcac'be Espíritu cu'un li jmozotac, li jquiarataque. Ta to xlic 

c'opojicuc ta jventa. 

19Ta xcac' ta ilel muc'tic sq'uelubiltac ta vinajel, ta xcac' tsots senyailtac ta banamil; ja' 

ch'ich' xchi'uc c'oc', xchi'uc epal ch'ayil. 

20Ta x'ic'ub li c'ac'ale; ta stsajub li ue. Le'e muc to ja'uc sc'ac'alil li Cajvaltic ti toj 

muc' sc'oplal, toj tsots sc'oplale. 

21Scotol li boch'o tsc'anbicun vocole ja' chcolic, xi li Diose', xi li Joele. 

22“Jchi'iltac israeletic, a'yo ava'yic c'usi ta xcal. Li Jesús liquem tal ta Nazarete, laj 

avilic lec ti ja' jun vinic t'ujbil yu'un Dios ta melele, yu'un la spas tsots sq'uelubil, tsots 

senyail xchi'uc c'usi labalic sba ta jtojoltic ta sventa li Diose. Lec xana'ic ti ja' jeche. 

23Pero i'ac'at ta c'abal jech chac c'u cha'al chapanbil, nopbil ono'ox yu'un Diose. 

Vo'oxuc laj atsaquic, laj avaq'uic ta joc'anel ta cruz; laj avaq'uic ta milel ta sc'ob li 

boch'otic mu'yuc yich'ojic ta muc' Diose. 

24Pero icha'cuxesat yu'un Dios, jech icol o loq'uel ta sventa lajel, yu'un mu xu' ti 

tsalbil chcom yu'un li lajele. 

25Yu'un li Davide jech ono'ox laj yal ta sventa li Jesuse: ‘Laj quil ti scotol ora te oy ta 

jtojol li Diose. Te oy o ta jbats'ic'ob, jech mu'yuc bu xtal xbat no'ox co'nton. 

26Ja' yu'un toj xcuxet no'ox co'nton; xitse'in no'ox chic'opoj jchi'uc li quee. Jun yo'nton 

chcux li jbec'tale. 

27Yu'un muc teuc chacomtsanun o ta muquinal; mu'yuc chavac'be yil c'u x'elan c'a'el 

li Ach'ulnich'one. 

28Laj xa avac'bun quil sbelal cuxlejal; toj bats'i xcuxet no'ox co'nton ti li' oyot o ta 

jtojole’, xi li Davide. 

29“Jchi'iltac, jamal chacalboxuc ava'yic ti mu ja'uc sc'oplal stuc laj yal li jmuc'ta 

moltotic Davide, yu'un li stuque icham, imucat. Li smuquinale li' oy o ta jtojoltic ta 

ora. 

30Yu'un li Davide ja' j'alc'op yu'un Dios. Sna'oj ti albil ono'ox ta jamal yu'un Dios ti 

jun smomnich'on ta xlic chotluc ta xchotleb sventa ajvalilale. 

31Ta nom to laj yil batel ya'yel, ja' yu'un laj yalbe sc'oplal ti ta xcha'cuxi li Cristoe, ti 

mu'yuc ta xcom o ta muquinale, ti mu'yuc chotquin c'u x'elan c'a'ele. 

32Le'e ja' sc'oplal li Jesús ti icha'cuxesat yu'un Diose; vu'uncutic laj quilcutic 

jcotolcutic. 

33Jech noxtoc i'ic'at muyel ta vinajel te ta sbats'ic'ob Dios. Jech i'ac'bat yu'un Jtotic 

Dios li Ch'ul Espíritu ti yaloj ono'ox ta xaq'ue, ja' ti laj avilic laj yac' yalel tal li'i. Jech 

laj xa avilic, laj xa ava'yic. 

34Yu'un li Davide muc ja'uc ti imuy batel ta vinajele, pero ja' David ti jech laj yale: ‘Li 

Diose jech laj yalbe li Cajvale: Chotlan ta jbats'ic'ob, 

35ja' to me laj cac'bot atec'ubin li avajcontrataque’, xut, xi li Davide. 

36“Ja' yu'un acotolic ta sjunul slumal Israel, tsc'an chana'ic ta melel: li Jesús ti laj 

amilic ta cruze Dios laj yac' c'otuc ta Cajvaltic xchi'uc ta Jcoltavanej”, xi li Pedroe. 

Ep boch'otic lic xch'unic 

37C'alal laj ya'yic c'usi laj yal li Pedroe, tsots laj yat yo'nton yu'un smulic. Jech la 

sjac'beic li Pedroe xchi'uc li yantic yajtacbolaltac Jesuse: —Jchi'iltac, ¿c'usi tsc'an ta 

jpascutic? —xiic. 

38Li Pedroe jech laj yalbe: —Suteso avo'ntonic, ich'ic vo' ta jujunoxuc ta sbi 

Jesucristo, jech chaspasboxuc perdón yu'un amulic. Jech chavich'ic li amotonique, ja' 

li Ch'ul Espiritue. 

39Yu'un ja' ta aventaic ec li c'usi albil ono'ox sc'oplal chtale, xchi'uc ja' ta sventa 

anich'nabic, xchi'uc ja' sventa li boch'otic nom to oyic ti jayib ch-ic'atic yu'un Diose 

—xi li Pedroe. 

40Oy to ep c'usi yan laj yal li Pedroe. Jamal laj yalbe c'usi tsc'an ac'o spasic, jech laj 

yalbe: —Voc'o me abaic ta stojol li cristianoetic ti toj chopolique —xi. 

41Li boch'otic la xch'unic c'usi laj yal Pedroe laj yich'ic vo'. Ta sc'ac'alil le'e i'epajic o 

li jch'unolajeletique; ja' oxmil (3,000) la xch'unic ta jun no'ox c'ac'al. 

42J'ech'el la xch'unic o ti c'u x'elan ichanubtasatic yu'un yajtacbolaltac Jesuse. Lec 

co'ol yo'ntonic, co'ol la svoq'uic pan, xchi'uc co'ol yo'ntonic la sc'opanic Dios. 

Co'ol yo'nton la scolta sbaic li sba jch'unolajeletique 

43Scotolic la sna'ic ti te oy Dios ta stojolique, toj labal sba laj ya'yic, yu'un ep 

sq'uelubil stsatsal Dios i'ac'bat spasic li yajtacbolaltac Jesuse. 

44Li boch'otic la xch'unique co'ol yo'ntonic, co'ol yu'unic scotol li c'usitic oy 

yu'unique. 

45La xchonic li c'usitic oy yu'unique xchi'uc li yosilique. Co'ol la svoc'be sbaic li 

stojole; laj yac'be sbaic li c'usitic sc'an yu'unic jujunique. 

46Bats'i co'ol yo'ntonic la stsob sbaic ta ch'ulna ta Jerusalén. La svoq'uic pan ta naetic; 

co'ol ive'ic. Xcuxet no'ox yo'ntonic, xchi'uc lec chil sba scotolic. 

47Laj yalic slequilal Dios. Lec i'ilatic yu'un scotol cristianoetic. Ta jujun c'ac'al 

i'epajesatic yu'un Cajvaltic, yu'un laj yic' tal li boch'otic sc'oplal chcolique. 

Hechos 3 

Icol jun coxo vinic 

1Li Pedro xchi'uc Juane ibatic ta ch'ulna ta oxib ora sts'ebujel c'ac'al yu'un bat 

sc'opanic Dios. 

2Te ic'bil batel jun vinic, coxo ono'ox c'alal ivoc'. Jujun c'ac'al te chc'ot yaq'uic ta ti' 

ch'ulna ti bu Alac' Sba sbie. Yu'un ta sc'anbe limosna li boch'otic te ta x'ochique. 

3Li coxoe laj yil ti te ta x'ochic li Pedro xchi'uc Juane, jech la sc'anbe vocol ti ac'batuc 

taq'uine. 

4Li Pedro xchi'uc Juane la spajal q'uelbeic sat li vinique, jech laj yal li Pedroe: —

Q'ueluncutic —xut. 

5Li vinique la sq'uel, smala-mala xa me oy c'usi ta xich' ac'bel. 

6Li Pedroe jech laj yal: —Mu'yuc jsepuc taq'uin cu'un, pero li c'usi oy cu'une 

chacac'bot. Ta sbi Jesucristo ta Nazaret, va'lan, xanovan —xut. 

7Jech la stsacbe sbats'ic'ob; la snit liquel. Ta ora itsatsub xchibal yacan xchi'uc snuc' 

yacan. 

8Ibit, va'al ic'ot, lic xanovuc. Te la xchi'inic ochel ta ch'ulna, te xva'vun, te xbitbun, 

chalilan batel slequilal Dios. 

9Scotol cristiano laj yilic ti ta xanov, ti ta xal slequilal Diose. 

10Laj yotquinic ti ja' li jc'anlimosna ti te ono'ox chotol ta sti' ch'ulna ti bu Alac' Sba 

sbie. Toj ch'ayel ic'ot yo'ntonic; mu xa sna' c'usi tsnopic ta sventa ti jech ic'ot ta 

pasele. 

La xchol sc'op Dios Pedro ta stentenail ch'ulna yo' bu Salomón sbie 

11Li coxo ti colem xae, solel mu xcoltavan; te nabal o ta stojolic li Pedro xchi'uc 

Juane. Scotol li cristianoetique toj labal sba laj yilic. Ta anil la stsob sbaic batel ta 

stojol li Pedro xchi'uc Juan te ta stentenail ch'ulna Salomón sbie. 

12C'alal laj yil li Pedroe, jech laj yalbe: “Jchi'iltac, ¿c'u yu'un ti toj labal sba 

chavilique? ¿C'u yu'un ti loq'uel chaq'ueluncutique? Xco'laj xchi'uc chanopic ti vu'un 

ta jtsatsalcutic, ti ja' ta sventa toj lecuncutic ti jech ta xanov xa li coxo vinique. 

13Li Dios yu'un Abraham, yu'un Isaac, yu'un Jacobe, laj xa yac' ta ich'el ta muc' li 

Yajtunele, ja' li Jesuse. Ja' ti laj avaq'uic ta c'abal ta stojol Pilatoe. C'alal ta ox sc'an 

scolta li Pilatoe, li vo'oxuque muc xac'anic. 

14Muc xac'anic li Ch'ul vinique, li Tuq'uil vinique. Ja' laj ac'anic coltabel li jun 

jmilvaneje. 

15Ja' laj amilic li J'ac'cuxlejale. Pero icha'cuxesat loq'uel ta smuquinal yu'un Dios. 

Vu'uncutic laj quil jtuccutic ti ja' melele. 

16Ta sventa stsatsal svu'el Jesús icol li vinic li' chavilic, li' chavotquinic ta orae. Ja' ta 

sventa xch'unel, yich'el ta muc' Jesús ti colem icom o li coxo li' va'al ta atojolique. 

17“Pero li' ta orae, jchi'iltac, ta jna' ti ja' ta scoj muc xana'beic smelol ti jech laj 

apasbeic li Jesuse. Jech noxtoc muc sna'beic smelol ec li j'abteletic avu'unique. 

18Yu'un li Diose ja' laj yac' c'otuc ta pasel ti jech ono'ox yaloj c'alal la xch'amanbe ye 

li yaj'alc'optac ta vo'onee. Laj ono'ox yalic ti ta xich' vocol li Cristoe. 

19Ja' yu'un jchi'iltac, suteso avo'ntonic, sutanic tal ta stojol Dios, yu'un jech xu' 

chavich'ic ch'aybel li amulique, jech chc'ot yorail ta xac' xcuxetel avo'ntonic li 

Cajvaltique. 

20Li Diose ta to stac tal yan velta li Jesús ti albil ono'ox sc'oplal ja' Cristo chc'ot 

avu'unique. 

21Li Jesucristoe te chcom o ta vinajel, ja' to ta xtal c'alal tsta sc'ac'alil tslecubtas yan 

velta scotol c'usitic oy li Diose jech chac c'u cha'al laj ono'ox yal c'alal ic'opojic li 

ch'ul j'alc'opetic yu'un ta vo'one. 

22Li Moisese jech laj yalbe li jmoltotactic ta vo'onee: ‘Li Muc'ul Dios cu'untique ta to 

xac' loc'uc jun j'alc'op te ta atojolic, jech chac c'u cha'al la st'ujun li vu'une. 

Xavich'beic me ta muc' li c'usi chayalboxuque. 

23Scotol li boch'o mu xich' ta muc' c'usi chal li j'alc'ope ac'o yich' bulel loq'uel ta 

atojolic’, xi li Moisese. 

24“Jech ono'ox laj yalic scotol j'alc'opetic ta vo'one ti jech ta xc'ot ta pasele. Ilic ta 

j'alc'op Samuel c'alal to ta yantic j'alc'opetic ti ts'acal to italique. 

25Vo'oxuc smomnich'naboxuc ec li j'alc'opetic ta vo'onee, xchi'uc ja' avu'unic ec li 

c'usi la xchapan xchi'uc jmoltotactic ta vo'one li Diose. Jech ono'ox laj yalbe li 

Abrahame: ‘Ta sventa amomnich'on ta xich'ic bendición li jaychop sts'unubal 

cristianoetic ta sbejel banamile’, xut. 

26Ja' yu'un c'alal la stac tal li Yajtunel Diose, ba'yuc li' la stac tal ta atojolic yu'un jech 

ac'o avich'ic li bendicione, jech xu' chasutes avo'ntonic yu'un li amulique”, xi li 

Pedroe. 

Hechos 4 

Laj yich'ic chapanel yu'un j'abteletic li Pedro xchi'uc Juane 

1C'alal te to ta xchi'inic ta lo'il li cristianoetique, te italic jayibuc paleetic xchi'uc li 

banquilal mayol ta ch'ulnae xchi'uc saduceoetic. 

2Tsots ilinemic ta sventa c'usi ta xchanubtasic cristianoetic li Pedro xchi'uc Juane. 

Yu'un chalic ti ta xcha'cuxi animaetic jech chac c'u cha'al icha'cuxi li Jesuse. 

3Jech la stsaquic, la stiq'uic ta chuquel c'alal to ta yoc'omal, yu'un mal xa'ox c'ac'al. 

4Pero ep boch'otic la xch'unic ti c'alal laj ya'yic li sc'op Diose; ja' vo'mil (5,000) xa 

ic'ot ta scotol li viniquetique. 

5C'alal isacub ta yoc'omale, la stsob sbaic ta Jerusalén li j'abteletique, li moletique, 

xchi'uc li jchanubtasvanejetique. 

6Te ital ec li banquilal pale to'oxe, ja' li Anase, xchi'uc li Caifase, xchi'uc Juan, xchi'uc 

Alejandro, xchi'uc scotol li jchop sts'unubal banquilal paleetic sventainojic abtel ta 

paleale. 

7Laj yiq'uic loq'uel ta chuquinab li Pedro xchi'uc Juane; te la sva'anic ta o'lol, jech la 

sjac'beic: —¿Boch'o ta svu'el, boch'o ta sbi ti jech chapasique? —xutic. 

8Li Pedroe inoj ta yo'nton li Ch'ul Espiritue, jech laj yal: —A'yo ava'yic, j'abteletic, 

jpasmantaletic li' ta Israel. 

9Yu'un ti chac'an chajac'buncutic li c'usi lec ic'ot ta pasel ta stojol li jchamel li'i, 

xchi'uc ti c'u x'elan icole, 

10ja' yu'un chacalboxuc ava'yic ta jamal, ac'o vinajuc ta scotol li jteclum Israele. Ti 

jech ic'ot ta pasele, ja' ta sventa li Jesucristo liquem tal ta Nazarete, ja' li boch'o laj 

amilic ta cruze, ti icha'cuxesat yu'un Diose. Ja' ta sventa icol li coxo li' oy ta 

atojolique. 

11Li Jesús le'e ja' jech chac c'u cha'al ton ti laj ajipic loq'uel vo'oxuc li jpasnaoxuc 

ya'yele, pero ja' ono'ox i'och o ta mero chiquin na. 

12Yu'un mu'yuc bu yan xu' ta jtatic coltael; mu'yuc boch'o yan albil sc'oplal yu'un 

Dios li' ta banamil ti xu' chijcolutic yu'une —xi li Pedroe. 

13C'alal laj yilic ti tsots yo'ntonic li Pedro xchi'uc Juane, labal laj ya'yic yu'un sna'ojic 

ti mu'yuc chanubtasbilic, xchi'uc ti mu'yuc yabtelique. Jech la sna'ic o ti ja' la xchi'inic 

li Jesuse. 

14Yu'un laj yilic ti te xchi'uquic li vinic ti colem xae, jech mu'yuc c'usi xu' chalbeic. 

15Laj yalbeic ti ac'o loq'uicuc batel jliqueluque. Li jchapanvanejetic ta ch'ulnae lic 

snopilanic c'usi ta spasic. 

16Jech laj yalbe sbaic: —¿C'usi ta jpasbetic li viniquetique? Yu'un laj xa spasic 

sq'uelubil stsatsal Dios, yu'un icol yu'unic li vinique. Laj xa ya'yic scotol li 

jnaclumetic ta Jerusalene. Mu xu' ta xcaltic ti mu jechuque. 

17Pero ti c'u cha'al mu ech'emuc xpuc batel ta scotol cosilaltique, ja' lec tsots ta 

jsibtastic ti mu xa me spucbeic batel sc'oplal li Jesuse —xut sbaic. 

18Jech laj yiq'uic ochel yan velta li Pedro xchi'uc Juane; tsots laj yalbeic ti mu xa me 

xalbeic sc'oplal, ti mu xa me xchanubtasvanic ta sventa li Jesuse. 

19Pero li Pedro xchi'uc Juane jech la staq'uic: —Nopo ava'yic bu junucal tsots sc'oplal 

ta ch'unel. Me ja' xjelov sc'oplal amantalic li vo'oxuque, me ja' yamal sc'oplal smantal 

li Diose. 

20Yu'un mu xu' ta jcomtsancutic xcholel li c'usitic quilojcutique xchi'uc li c'usitic 

ca'yojcutique —xiic. 

21Ja' yu'un ja' no'ox tsots la sibtasic, jech la scoltaic batel. Mu'yuc c'usi la spasbeic ta 

scoj ti ixi'ic yu'un li cristianoetique. Yu'un scotolic chalbeic slequilal Dios ta sventa li 

c'usi ic'ot ta pasele. 

22Yu'un li vinic ti icol ta sventa sq'uelubil stsatsal Diose ech'em xa ta cha'vinic (40) 

jabil yich'oj. 

Li jch'unolajeletique la sc'anic lec stsatsal yo'ntonic ta stojol Dios 

23C'alal icoltaatic batel li Pedro xchi'uc Juane, ibatic yo' bu oyic li xchi'iltaquique; c'ot 

yalbeic scotol li c'usitic i'albatic yu'un paleetic xchi'uc j'abteletique. 

24C'alal laj ya'yique, jmoj yo'ntonic la sc'opanic Dios, jech laj yalic: “Cajval, toj 

ech'em Amuc'ul, vo'ot Diosot ti laj apas vinajel banamile, xchi'uc li nabe, xchi'uc 

scotol li c'usitic oye. 

25Vo'ot laj ach'amanbe ye li avajtunel David ta vo'onee; ta sventa Ch'ul Espíritu jech 

laj yal: ‘¿C'u yu'un ti xvochlajetic no'ox ta xchapanel c'usi tspasic li yanlum 

cristianoetique? ¿C'u yu'un ti mu'yuc stu c'usi tsnop tspasique? 

26Jmoj ta stsob sbaic li ajvaliletic li' ta banamile, xchi'uc li jpasmantaletique co'ol ta 

xchapanic ti tscontrainic li Diose xchi'uc li boch'o t'ujbil yu'une, ja' li Cristoe’, xi 

ono'ox. 

27“Ta melel jech ic'ot ta pasel yu'un li' la stsob sbaic ta lum Jerusalén li Herodes 

xchi'uc li Poncio Pilatoe, xchi'uc li yanlum cristianoetique xchi'uc li israeletique. La 

xchapanic c'u x'elan ta scontrainic li Avajtunel Jesús ti tuc' yo'ntone, ti avac'ojbe 

svu'el yu'un jech voc'bil icom sventa avabtele. 

28Ja' la spasic li c'usi nopbil ono'ox, li c'usi chapanbil ono'ox avu'un ta vo'one ti jech ta 

xc'ot ta pasele. 

29Li' ta orae, Cajval, q'uelavil ep chisibtasuncutic. Pero ac'bun lec stsatsal co'ntoncutic 

ti jamal ac'o calcutic o ac'op, vu'uncutic li avajtuneluncutique. 

30Ac'o tal avu'el, yu'un jech ac'o pasuc sq'uelubil atsatsal; ac'o coluc jchameletic; ac'o 

vinajuc sq'uelubil, svinajeb atsatsal ta sventa li Avajtunel Jesús ti tuc' yo'ntone”, xi la 

sc'opanic Dios. 

31C'alal ilaj yo'ntonic ta sc'opanel Diose, inic li na yo' bu tsobolique. Scotolic inoj ta 

yo'ntonic stsatsal li Ch'ul Espiritue. Jech jamal laj yalic batel li sc'op Diose; mu'yuc 

xi'el laj ya'yic. 

Co'ol yu'unic scotolic li c'usitic oy yu'unique 

32Ti c'u yepal xch'unojique co'ol yo'ntonic, co'ol c'usi la snopic. Mu'yuc boch'o laj yal 

ti ja' yu'un stuc li c'usi oy yu'une; ja' co'ol yu'unic ta scotolic. 

33Li yajtacbolaltac Jesuse bats'i oy lec stsatsal svu'elic c'alal la xcholic ti ta melel 

icha'cuxi li Cajvaltique. Bats'i ep i'ac'bat slequil yutsil yo'nton Dios ta stojolic. 

34Jech mu'yuc xa boch'o abul sba yu'unic. Yu'un scotol li boch'o oy yosilic, o me 

snaique la xchonic, laj yich'beic tal stojol li c'usi la xchonique, 

35c'ot yac'beic ta sc'ob li yajtacbolaltac Jesuse. Jech te lic svoq'uic; laj yac'beic li 

c'usitic sc'an yu'unic jujunique. 

36Te oy jun vinic, José sbi, Bernabé i'ac'bat sbi yu'un li yajtacbolaltac Jesuse. Ja' 

“Jpat-o'ntonal”, xi smelol li sbie. Te voq'uem ta Chipre banamil; ja' smoltot ta vo'one 

li Levie. 

37Oy yosil la xchon. Laj yich'be tal li stojol yosile; laj yac'be ta sc'ob li yajtacbolaltac 

Jesuse. 

Hechos 5 

Ananías xchi'uc Safira 

1Oy yan vinic noxtoc, Ananías sbi. Safira sbi li yajnile. La xchon jsep yosil. 

2Co'ol la snop xchi'uc yajnil ti tsnac' comel j'o'lol li stojol yosilique. Jech mu scotoluc 

laj yich' batel ta stojol li yajtacbolaltac Jesuse. 

3Li Pedroe jech laj yalbe li Ananiase: —Ananías, ¿c'u yu'un laj avac' ochuc ta 

avo'nton li Satanase, yu'un la'epalc'opoj ta stojol li Ch'ul Espiritue? Yu'un muc 

ts'acaluc laj avac' li stojol avosile. 

4Ja' avu'un li osile; xu' te oyuc o ta ac'ob ti jechuque. Jech noxtoc ti laj achone, xu' te 

chavich'be o comel li stojole. ¿C'u yu'un ti laj avac' abtejuc ta avo'nton jech chac le'e? 

Mu ja'uc la'epalc'opoj ta stojol cristiano, ja' la'epalc'opoj ta stojol Dios —xut. 

5C'alal laj ya'ay jech li Ananiase, iyal ta lum; ta ora iloc' xch'ulel. Toj xi'el ic'ot scotol 

li boch'otic laj ya'yique. 

6Iliquic jayibuc queremetic. La xpixbeic sbec'tal; la xcuchic loq'uel, bat smuquic. 

7Ijelov van oxibuc ora, ja'o i'och tal ec li yajnile, pero mu sna' li c'usi c'otem ta pasele. 

8Li Pedroe jech la sjac'be: —Albun ca'ay ¿me ja' jech yepal li stojol avosil laj 

achonique? —xut. —Ja' no'ox jech yepal —xi li antse. 

9Li Pedroe jech laj yalbe: —¿C'u yu'un co'ol laj anop achi'uc amalal ti chaq'uelbeic 

yo'nton li Ch'ul Espíritu yu'un Cajvaltique? Q'uelavil, li' xa xtalic ta ti'na li boch'otic 

ay smuquic amalale. Ja' no'ox jech chaxcuchicot loq'uel ec —xut. 

10C'alal laj ya'ay li antse, ta ora iyal ta lum te ta stojol li Pedroe, iloc' xch'ulel. C'alal 

i'ochic li queremetique, chamen xa'ox. Jech la xcuchic loq'uel; bat smuquic te ta sts'el 

yo' bu la smucbeic li smalale. 

11Bats'i tsots xi'el laj ya'yic scotol li jtsob jch'unolajeletique xchi'uc li boch'otic yan laj 

ya'yique. 

Ep sq'uelubil stsatsal Dios la spasic li yajtacbolal Jesuse 

12Ta sventa yajtacbolal Jesús ep sq'uelubil, ep svinajeb stsatsal Dios ic'ot ta pasel ta 

stojol li cristianoetique. Scotolic co'ol yo'ntonic la stsobilan sbaic ta stentennail 

ch'ulna yo' bu Salomón sbie. 

13Pero li yantique me junuc mu xa sc'an xbat stsob sba xchi'uc li jch'unolajeletique, 

pero lec i'albat sc'oplalic yu'un scotol li cristianoetique. 

14Pero li boch'otic la xch'unic Cajvaltique i'epajic ta jyalel. I'epaj li viniquetique 

xchi'uc li antsetique. 

15La sloq'uesanic tal scotol jchameletic yu'unic, xchi'uc svayabic, xchi'uc spopic; tal 

xmochananic ta xoraltic, yu'un bal to xa'yic me ic'ot snac'ubal ta sbaic jayibuc ti c'alal 

te ta xjelov li Pedroe. 

16Jech noxtoc li yantic lum ti te no'ox nopolique italic ta Jerusalén. Laj yiq'uic tal li 

jchameletique xchi'uc li boch'otic uts'intabilic yu'un pucujetique; scotol icolic. 

Itic'atic ta chuquel li jcholc'opetique 

17Lic sva'an sba li mero banquilal palee xchi'uc li xchi'iltac ta saduceoal te xchi'uque, 

yu'un bats'i xti'et yo'ntonic. 

18Jech la stsaquic li yajtacbolaltac Jesuse; la stiq'uic ta chuquel ta chuquinab sventa 

scotol jteclum. 

19Pero ta ac'ubaltic ital jun yaj'almantal Cajvaltic, la sjam li ti'chuquinabe. La sloq'ues 

batel ta chuquinab, jech laj yalbe: 

20“Bat va'ano abaic ta ch'ulna. Albo ya'yic scotol cristianoetic li c'op sventa 

cuxlejale”, x'utatic. 

21C'alal laj ya'yic c'usi i'albatique, ta sacubel osil i'ochic ta ch'ulna, te ichanubtasvanic. 

Li mero banquilal palee xchi'uc li saduceoetique la stsobic scotol li jchapanvanejetic 

te ta ch'ulnae, lic spasic jun tsobajel scotolic. Jech la staquic batel boch'o bat 

sloq'uesic tal ta chuquel li yajtacbolaltac Jesuse. 

22C'alal ic'otic li mayoletique, mu'yuc xa te oy la staic li jchuqueletique, jech isutic 

batel. 

23Jech c'ot yalic: —Li ti'chuquinabe lec macal la jtacutic. Li jchabichuquinabetique te 

va'ajtic chchabiic li ti'naetique. Pero c'alal la jamcutique, mu'yuc boch'o te la jtacutic 

—xiic. 

24C'alal laj ya'yic jech li mero banquilal pale xchi'uc li banquilal mayol ta ch'ulnae, 

xchi'uc li banquilal paleetique, ep ilo'ilaj yo'ntonic c'usi chc'ot ta pasel. 

25Ja'o ic'ot j'almantal, jech c'ot yal: —Li viniquetic ti laj atiq'uic ta chuquele te xa oyic 

ta ch'ulna. Te xa ta xchanubtasic li cristianoetique —xi c'otel. 

26C'alal laj ya'ay li banquilal mayol ta ch'ulnae xchi'uc li svinictaque, bat yiq'uic tal li 

yajtacbolal Jesuse, pero mu'yuc laj yuts'intaic, yu'un ixi'ic me ch-ac'batic ton yu'un li 

cristianoetique. 

27C'alal ivul yu'unique, la sva'anic ta stojol li jchapanvanejetic ta ch'ulnae. Li mero 

banquilal palee jech laj yal: 

28—¿Me mu tsotsuc mantal laj calbotcutic ti mu xa me xachanubtasvanic ta sventa li 

Jesuse? Pero q'uelavilic, ivinaj xa avu'unic ta sjunul lum li c'usi chavaq'uic ta chanele. 

Jech noxtoc chac'an chavaq'uic jcuchincutic ti vu'uncutic la jmilcutic li vinic 

chavalique —xi. 

29Itac'ov li Pedro xchi'uc xchi'iltaque: —Ja' tsots sc'oplal ba'yuc ta jch'unbecutic 

smantal Dios; mu ja'uc tsc'an ba'yuc ta jch'unbecutic smantal cristiano. 

30Li Dios yu'un jmoltot jyame'tic ta vo'onee ja' la xcha'cuxes loq'uel ta smuquinal li 

Jesuse. Ja' ti laj amilique, ti laj ajoc'anic ta cruze. 

31Pero li Diose laj xa yac' ta ich'el ta muc' te ta sbats'ic'ob. Laj yac' c'otuc ta 

Jpasmantal, ta Jcoltavanej, yu'un jech ac'o sutes yo'ntonic ta stojol li israeletique, jech 

xu' tspasbatic perdón yu'un smulic. 

32Vu'uncutic testigouncutic ta sventa scotol le'e. Xchi'uc ja' testigo ec li Ch'ul Espíritu 

ti ac'bilic xa li boch'otic la xch'unic Cajvaltique —xiic. 

33C'alal laj ya'yic jech itac'batique, bats'i tsots i'ilinic; solel tsc'an ox ta smilic o. 

34Jech te lic sva'an sba jun xchi'ilic ta chapanvanej ta ch'ulna; ja' fariseo, Gamaliel sbi. 

Ja' lec xchanoj scotol li smantaltac Diose. Lec ich'bil ta muc' yu'un scotol israeletic. 

Laj yal ti ac'o sloq'uesic jliqueluc li yajtacbolal Jesuse. 

35Jech lic yalbe ya'yic scotol li j'abteletic ta ch'ulna te xchi'uque: —Jchi'iltac, 

j'abteletic, q'uelo me abaic ta sventa c'usi chapasbeic li viniquetic le'e. 

36Yu'un xana'ic ti oy jech ilic jun vinic ta vo'one, Teudas sbie. Laj yal ti ac'bil tsots 

yabtele, jech la sta ta tsobel chanib ciento (400) svinictac. Pero imilat li Teudase. 

Scotol li boch'otic la xch'unbeic c'usi laj yale, la svoq'uilan sbaic; la spuc sbaic batel 

scotolic. 

37Ts'acal to ilic yan vinic noxtoc ti c'alal ja'o yorail liquem tsactsacvune, Judas sbi; te 

liquem ta Galilea banamil. Ep la sta ta tsobel xchi'iltac noxtoc. Pero imilat noxtoc li 

Judase. Jech la spuc sbaic batel scotol li boch'otic la xch'unic c'usi laj yale. 

38Ja' yu'un chacalboxuc ava'yic, ¿c'u stuic li viniquetic li'i? Mu me c'usi xapasbeic. 

Me sventa no'ox cristiano li sc'opique xchi'uc li c'usitic tspasique, ta ono'ox xlaj 

sc'oplal. 

39Yan me ja' sventa Diose, mu xu' avu'unic chalajesbeic sc'oplal. Ja' lec q'uelo me 

abaic, naca me ja' avochelic scontrainel li Diose —xi li Gamaliele. 

40Lec laj ya'yic li c'usi laj yale, jech laj yiq'uic ochel li yajtacbolaltac Jesuse; ja' no'ox 

laj yac'beic nucul. Tsots laj yalbeic mantal ti mu xa me xalbeic batel sc'oplal li Jesuse. 

Jech la scoltaic batel. 

41Iloq'uic batel ta stojol li jchapanvanejetic ta ch'ulnae. Xcuxet no'ox yo'ntonic ti oy 

sc'oplalic yu'un Dios xu' chich'ic vocol ta sventa li Jesuse. 

42Muc scomtsanic xcholbel sc'oplal li Jesucristoe. Scotol c'ac'al ichanubtasvanic ta 

ch'ulna xchi'uc ta naetic. 

Hechos 6 

La st'ujic vucub yajcoltaubbail jcholc'opetic 

1C'alal ja'o jech orae, i'epajic li jch'unolajeletique. Li israeletic ti griego xc'opojique 

iliquic ta bic'tal vulajetel ta stojol li israeletic ti hebreo xc'opojique. Laj yalic ti mu'yuc 

lec chtuc'ulanbatic me'on antsetic yu'unic ti c'alal chich'ic coltael ta jujun c'ac'ale. 

2Ja' yu'un li lajchab yajtacbolaltac Jesuse la stsobic scotol li jch'unolajeletique, jech laj 

yalbeic: —Li vu'uncutique mu lecuc me ja' ta jcomtsancutic xcholel sc'op Dios ta 

sventa ti vu'uncutic ta jventaincutic ve'lile. 

3Ja' yu'un quermanotac, t'ujic vucub viniquetic li' ta atojolic ti bu lec sc'oplalique, ti 

ventainbil yo'ntonic yu'un Ch'ul Espiritue, xchi'uc ti oy sbijilique, yu'un ja' ta 

xcac'betic sventainic li abtele li'i. 

4Li vu'uncutique ja' ta xcabtelincutic o sc'opanel Dios xchi'uc spuquel li sc'op Diose 

—xiic. 

5Toj lec laj ya'yic scotolic li c'usi i'albatique. Jech la st'ujic Esteban. Ja' jun vinic ti oy 

lec xch'unojel yo'ntone, ti ventainbil yo'nton yu'un Ch'ul Espiritue. Xchi'uc la st'ujic 

Felipe, Prócoro, Nicanór, Timón, Parménas, xchi'uc Nicolás liquem ta lum Antioquía, 

ti co'ol xa xch'unoj xchi'uc li israeletique. 

6Jech laj yiq'uic batel ta stojol li yajtacbolaltac Jesuse. La sc'opanbeic Dios ta stojol; 

laj yac' sc'obic ta sjolic. 

7Jech ipuc o li sc'op Diose, i'epajic ta jyalel li jch'unolajeletic te ta Jerusalene. Oy ep 

paleetic la xch'unic ec. 

Itsacat li Estebane 

8Li Estebane inoj ta yo'nton li slequil yo'nton xchi'uc li svu'el Diose, jech la spas ep 

sq'uelubil stsatsal Dios ta stojol li cristianoetique. 

9Jech iliquic jayibuc israeletic te ta nail tsobobbail ti Coltabilic ta Mozoil, xi sbiique, 

xchi'uc jayibuc liquemic tal ta lum Cirene, ta lum Alejandría, ta Cilicia banamil, 

xchi'uc ta Asia banamil. Te lic stsaquilanic ta c'op li Estebane. 

10Pero muc xu' yu'unic la stsalic ta sventa sbijil xchi'uc ta sventa li Ch'ul Espiritue. 

11Jech la stojic tal j'epalc'opetic, yu'un ac'o yalic ti laj ya'yic ichopolc'opoj ta stojol 

Moisés xchi'uc ta stojol Dios li Estebane. 

12Jech la socbeic o sjol li cristianoetique, xchi'uc li banquilaletique, xchi'uc li 

j'abteletic ta ch'ulnae, xchi'uc li jchanubtasvanejetique. Jech ital stsaquic li Estebane. 

Laj yiq'uic batel ta stojol li jchapanvanejetic ta ch'ulnae. 

13La sva'anic j'epalc'op testigoetic, jech laj yalic: —Li vinic li'i mu xquechan o ti 

chchopolc'opoj ta sventa li ch'ulna li'i xchi'uc ta sventa li smantal Diose. 

14Yu'un ca'yojcutic jech chal: ‘Li Jesús liquem ta Nazarete ta xlic svuq'ues li ch'ulna 

li'i xchi'uc ta sjel li jtaleltic yac'oj comel Moisés ta vo'onee’, xi —xi i'epalc'opojic. 

15Ja' yu'un scotol li jchapanvanejetic ta ch'ulna te chotolique la sq'uelbeic sat li 

Estebane. Xco'laj xchi'uc sat yaj'almantal Dios laj yilic. 

Hechos 7 

Imilat li Estebane 

1Li mero banquilal palee jech la sjac'be li Estebane: —¿Me melel li c'usi laj yalique? 

—xut. 

2Itac'ov li Estebane: —Jchi'iltac, viniquetic, totiletic, a'yo ava'yic c'usi ta xcal. Li Dios 

ti toj ech'em yutsile, laj yac' sba ta ilel ta stojol li jmoltotic Abraham ti c'alal te to'ox 

nacal ta Mesopotámia banamile, ti c'alal mu'yuc to'ox chbat nacluc ta lum Harane. 

3Jech laj yalbe: ‘Loc'an batel ta avosilal; comtsano li avuts' avalaltaque. Batan ta yan 

banamil ti bu chacac'bot avile’, x'utat. 

4Jech iloc' batel ta yosilal caldeaetic; te c'ot nacluc ta Harán. C'alal icham li stote, ja'o 

i'ic'at tal yu'un Dios li' ta banamil; ja' ti bu nacalutic ta orae. 

5Pero muc x'ac'bat yich' yu'un li Diose; me jutebuc yav yacan muc x'ac'bat. Ja' no'ox 

i'albat ti ta xich' ta ts'acale, ti ja' ta xich'ic comel smomnich'nab ti c'alal chamen 

xa'oxe. Pero mu'yuc to'ox xnich'on ti c'alal jech i'albate. 

6I'albat yu'un Dios noxtoc ti ta to xbat naquiicuc ta yan banamil li smomnich'nabe, 

jech yanlum cristianoetic ta xc'otic. Te ta xich'ic mozoinel, te ta xich'ic uts'intael 

chanib ciento (400) jabil. 

7Pero jech i'albat yu'un li Diose: ‘Vu'un ta xcac'be stoj li boch'otic ta smozoinvanique. 

Ts'acal to ta xquiq'uic loq'uel tal li amomnich'nabe; li' ta xvul tunicuc cu'un li' ta 

banamile’, x'utat. 

8Ja' i'ac'bat ta sba li c'usi la xchapan Diose, ja' li circuncisione. Jech c'alal ivoc' 

xnich'on li Abrahame, ja' li Isaaque, laj yac'be yich' circuncisión ta xvaxquibal c'ac'al. 

Ja' jech la spasbe xnich'on ec li Isaaque, ja' li Jacobe. Li Jacobe ja' jech la spasbe ec li 

lajchab (12) jmoltotactique. 

9“Li jmoltotactic ta vo'onee, scoj xti'et yo'ntonic yu'un li yits'inic Josee, jech la 

xchonic batel ta Egipto banamil. Pero li Diose te xchi'inoj. 

10La scolta ta sventa svocol. La xc'uxubin, laj yac'be lec sbijil, jech lec i'ilat yu'un li 

faraón ajvalil ta Egiptoe. Ja' yu'un itic'at ta ajvalilal ta sventa scotol Egipto banamil, 

xchi'uc i'ac'bat sventain scotol c'usitic oy yu'un ta sna li faraone. 

11“Ts'acal to ital tsots vi'nal ta scotol Egipto banamil xchi'uc ta Canaán banamil. Jech 

toj tsots svocol laj ya'yic li cristianoetique. Li jmoltotactic ta vo'onee mu'yuc xa bu 

tsta sve'elic. 

12C'alal laj ya'ay Jacob ti oy trigo te ta Egiptoe, la stac batel sba velta li jmoltotactic ta 

vo'onee. 

13C'alal ibatic xchibal veltae, li Josee te laj yac' sba ta otquinel ta stojol li sbanquiltac 

xchi'uc yits'ine. Jech te la sna' o faraón bu liquem sts'unubal li Josee. 

14Li Josee la stac ta iq'uel li stote, ja' li Jacobe xchi'uc scotol li yuts' yalaltaque. Ja' 

vo'lajuneb xchanvinic (75) ic'ot ta scotolic. 

15Ja' jech ibat ta Egipto li Jacobe, te icham. Jech te ichamic ec li jmoltotactic ta 

vo'onee. 

16Ts'acal to la xcuchbeic loq'uel tal li sbaquile, te ivul yu'unic ta Siquem. Ja' te bat 

smuquic ta muquinaltic ti smanoj ono'ox li Abrahame. Ja' ti la smanbe xnich'nab 

Amor te ta lum Siqueme. 

17“C'alal po'ot xa tsta yorail ta xich'ic li osil ti albil ono'ox yu'un Dios li Abrahame, 

ibolic ta jyalel li jchi'iltactic te ta Egiptoe. 

18Ja' to ipajic ta bolel ti c'alal i'och yan faraón te ta Egipto ti muc xotquin li Josee. 

19Li faraón i'oche la slo'la ta sventa sbijil li jmoltotactic ta vo'one. Chopol c'usi lic 

spasbe. Laj yal mantal ti ac'o sloq'ues ta snaic scotol li yunin queremique, yu'un ac'o 

chamicuc. 

20C'alal ja'o jech yaloj mantal li faraone, ja'o yorail ivoc' li Moisese. Toj c'upil sba 

i'ilat. Oxib u no'ox its'itesat ta sna stot sme'. 

21C'alal loq'uesbil xa'ox batel sventa ac'o chamuque, te itaat yu'un stseb li faraone. La 

sts'ites; la scuy jech chac c'u cha'al yol. 

22Te laj yich' lec chanubtasel ta scotol sbijil li egipto cristianoetique. Oy lec svu'el ta 

sventa sc'op xchi'uc ta sventa c'usi tspas. 

23“C'alal yich'oj xa cha'vinic (40) jabil li Moisese, ivul ta yo'nton ti tsc'an ta sc'opan li 

xchi'iltaque, ja' li smomnich'nab Israele. 

24C'alal laj yil ti ta xmajat jun xchi'il yu'un jun egipto vinique, la spoj li xchi'ile; la 

smil comel li egipto vinique. 

25Snopoj Moisés ti jech tsna'ic o xchi'iltac ti ja' t'ujbil yu'un Dios sventa tscolta loq'uel 

ta mozoile, pero muc jechuc la snopic. 

26Ta yoc'omal laj yil ta scontrain sbaic chib xchi'iltac. Tsc'an ox ta spajes. Jech laj 

yalbe: ‘¿C'u yu'un chacontrain abaic, yu'un achi'il no'ox abaic?’, xut. 

27Li boch'o tscontrain xchi'ile chopol laj ya'ay, jech laj yal: ‘¿Boch'o laj yac'bot 

avabtel ta jpasmantal xchi'uc ta jchapanvanej cu'uncutic? 

28¿Me chac'an chamilun noxtoc jech chac c'u cha'al laj amil jun egipto vinic voljee?’, 

x'utat. 

29C'alal laj ya'ay jech i'albat li Moisese, ijatov batel. Te c'ot nacluc ta yan banamil 

Madián sbi. Te la sa' yajnil; te ivoc' chib xnich'on. 

30“C'alal i'ech' xa'ox cha'vinic (40) jabile, te laj yac' sba ta ilel ta stojol jun j'almantal 

ta jtec' biq'uit ch'ix te ta xocol banamil ta vits Sinaí. Te ta yat c'oc' laj yil li j'almantale. 

31Li Moisese la sq'uel lec yil; ich'ay yo'nton yu'un. Jech inoch'aj batel, bat sq'uel. Te 

laj ya'ay ic'opoj tal li Diose, jech laj yal: 

32‘Vu'un Diosun yu'un li amoltotac ta vo'onee, ja' li Abrahame, li Isaaque, xchi'uc li 

Jacobe’, xi. Li Moisese inic ta xi'el, jech muc xbat sq'uel o. 

33Jech i'albat yu'un li Diose: ‘Loq'ueso axonob, yu'un ti bu va'alote ja' ch'ul banamil. 

34Ta melel quiloj ti ep svocolic li jteclum cu'un te ta Egiptoe. Laj xa ca'ibe li yoq'uel 

yavanelique. Ja' yu'un liyal tal, tal jcolta. La' me, ta jtacot batel ta Egipto’, x'utat yu'un 

li Diose. 

35“Li Moisés le'e ja' ti muc to'ox xich'ic ta muq'ue, ti jech laj yalbeique: ‘¿Boch'o laj 

yac'bot avabtel ta jpasmantal xchi'uc ta jchapanvanej?’, xutic. Pero Dios la stac batel, 

yu'un ja' chc'ot ta banquilal xchi'uc ta jcoltavanej yu'unic ti c'alal te ivinaj ta jtec' 

biq'uit ch'ix li j'almantale. 

36Ja' la sloq'ues tal ta Egipto li jmoltotactic ta vo'onee. La spas ep sq'uelubil stsatsal 

Dios te ta Egipto banamil xchi'uc ta Tsajal Nab xchi'uc ta xocol banamil cha'vinic 

(40) jabil. 

37Li Moisés le'e ja' ti jech ono'ox laj yalbe li jmoltotactic ta vo'onee: ‘Li Diose ta to 

st'ujboxuc jun j'alc'op avu'unic, jech chac c'u cha'al la st'ujun’, xut ono'ox. 

38Ja' ono'ox Moisés ti te xchi'uc ta xocol banamil scotol li jmoltotactic ta vo'onee, ti te 

xchi'inoj o li j'almantal ti ic'opanat yu'un te ta vits Sinaie. Ja' ti la xch'am tal li c'opetic 

sventa cuxlejale, jech laj yac'butic ec li vu'utique. 

39“Pero li jmoltotactic ta vo'onee muc xich'ic ta muc'. Ja' te oy ta yo'ntonic ti tsutic 

batel ta Egiptoe. 

40Ja' yu'un jech laj yalbeic li Aarone: ‘Pasbun yan diosetic cu'uncutic, yu'un ja' 

ba'yucbe ta xbat cu'uncutic. Yu'un mu jna'cutic c'usi spas li Moisés ti la 

sloq'uesuncutic tal ta Egiptoe’, xutic. 

41Jech lic spasic sloc'obal jcot ch'ium tot vacax. Lic smilbeic smoton li sloc'obal 

sdiosique. La spasbeic lec sq'uinal li c'usi pasbil ta sc'obique. 

42Jech la svoc' sba batel ta stojolic li Diose. Ja' i'ac'bat yich'ic o ta muc' li c'usitic 

xojoban ta vinajele jech chac c'u cha'al ts'ibabil ono'ox ta svun li j'alc'opetic ta 

vo'onee: ‘Israeletic, ¿me oy laj avac'bicun milbil matanal xchi'uc yantic matanal ti 

c'alal te oyoxuc ta xocol banamil cha'vinic (40) jabile? 

43Ja' no'ox laj acuchic batel adiosic Moloc, tiq'uil ta sna pasbil ta nucul. Xchi'uc laj 

avich'ic batel li sloc'obal c'anal apasoj ta adiosique, ja' li Refán sbie. Ja' apasojic 

sloc'obaltac, yu'un chavich'ic ta muc'. Ja' yu'un chajtacoxuc batel ta sjelovel to 

Babilonia banamil’, xi ono'ox ts'ibabil. 

44“C'alal te oyic ta xocol banamil li jmoltot jyame'tic ta vo'onee, ja' itun yu'unic li 

ch'ulna pasbil ta nucule yu'un ja' te ic'opanatic yu'un li Diose. Ja' li ch'ulna ti pasbil ta 

nucul, ti ja' jech la spasic jech chac c'u cha'al i'ac'bat yil senyail yu'un Dios li Moisese. 

45Jech laj yich'ic o comel li jmoltotactique. Ja' yu'un li boch'otic i'ic'atic ochel tal 

yu'un Josué li' ta yosilal yanlumetic ti la snutsbe loq'uel yajvaltac li Diose, la xcuchic 

tal li ch'ulna pasbil ta nucule. Ja' itun yu'unic o c'alal to i'och ta ajvalilal li Davide. 

46Li Davide lec i'ilat yu'un li Diose. Jech la sc'anbe ti ac'o ac'batuc spasbe sna li Dios 

yu'un jmoltotic Jacobe. 

47Pero ja' Salomón ic'ot ta stojol la spasbe li snae, 

48ac'o me mu xnaqui ta ch'ulnaetic ti pasbil ta sc'ob cristianoetic, jech chac c'u cha'al 

laj yal c'alal la xch'amanbe ye li j'alc'op ta vo'one: 

49‘Li vinajele ja' jchotleb; li banamile ja' stec'ub cacan. ¿C'usi xa nail ti chac'an 

chapasbicune? ¿C'u x'elan li xcuxubil co'nton chavac'bicune 

50yu'un vu'un la jpas scotol li c'usitic oye?’, xi li Diose, xi li j'alc'ope. 

51“Li vo'oxuque toj tsots avo'ntonic. Ja' jech avo'ntonic xchi'uc ja' jech achiquinic jech 

chac c'u cha'al li boch'otic mu'yuc yich'ojic circuncisione. Scotol ora contra chavilic li 

Ch'ul Espiritue. Ja' chapasic jech chac c'u cha'al la spasic li amoltot ayame'ic ta 

vo'onee. 

52¿Me oy j'alc'opetic mu'yuc la scontrainic li amoltotic ta vo'onee? La smilic scotol li 

boch'otic laj yalic ti ta to xtal li Boch'o tuc' yo'ntone. Ja' ti laj avaq'uic ta c'abal, ti laj 

amilic ec li vo'oxuque. 

53Li vo'oxuque avich'oj ta ac'obic li mantaletic ti laj yal yaj'almantaltac Dios ta 

vo'onee, pero mu xach'unic —xut j'abteletic li Estebane. 

54C'alal laj ya'yic jech i'albatique, isoc sjolic ta jyalel; bats'i tsots i'ilinic. Xc'uxet yeic 

ta stojol li Estebane. 

55Pero li Estebane iventainbat yo'nton yu'un li Ch'ul Espiritue. La sq'uel muyel 

vinajel; laj yilbe xojobal Dios. Laj yil te oy ta sbats'ic'ob Dios li Jesuse. 

56Li Estebane jech laj yal: —A'yo ava'yic, jamal xa vinajel ta xquil. Te oy ta 

sbats'ic'ob Dios ta xquil li boch'o xco'laj xchi'uc Xnich'on cristiano ic'ote —xi. 

57Li j'abteletique bats'i tsots lic avanicuc. La smac xchiquinic. Jech scotolic tal 

stsopoltaic ta ora li Estebane. 

58Laj yiq'uic loq'uel ta pat lum; te lic yac'beic ton. Li boch'otic la stic'beic smul li 

Estebane la sloc' xaquitaic; laj yac'beic xchabi jun sva'lej querem, Saulo sbi. 

59C'alal ja'o chac'beic tone, la sc'opan Dios li Estebane, jech laj yal: “Cajval Jesús, 

ic'bun jch'ulel”, xi. 

60La squejan sba, tsots i'avan: “Cajval, mu me xavac'be xcuch smulic li jchi'iltac li'i”, 

xi. C'alal laj yal jeche, icham. 

Hechos 8 

Lic yuts'inta yajtacbolaltac Jesús li Sauloe 

1Li Sauloe toj lec laj yil c'alal icham li Estebane. Jech te no'ox ta sc'ac'alil ilic tsots 

uts'intael ta stojol li jch'unolajeletic te tsobolic ta Jerusalene. Jech la spuc sbaic batel 

ta Judea banamil xchi'uc ta Samaria banamil. Ja' xa no'ox te icomic ta Jerusalén li 

yajtacbolaltac Jesuse. 

2Li boch'otic lec yich'ojic ta muc' Diose, bat smuquic li Estebane. Ep laj yoc'taic. 

3Yan li Sauloe tsc'an chules o li jch'unolajeletique. I'ochan ta naetic; la stsacan loq'uel 

viniquetic xchi'uc antsetic; la stic'an ta chuquel. 

Laj yich' cholel sc'oplal Jesús ta Samaria 

4Li boch'otic la spuc sbaic batele te la xcholic batel Lequil A'yej ti buyuc no'ox 

ibatique. 

5Li Felipee te ic'ot ta jun lum ta Samaria banamil; te la xcholbe ya'yic cristianoetic 

sc'oplal li Cristoe. 

6Li cristianoetic te ta lume la stsob sbaic; la sts'e'chiquintaic lec c'usi laj yal li Felipee. 

Laj ya'yic, laj yilic li sq'uelubiltac stsatsal Dios la spase. 

7Yu'un ep li boch'otic ochem pucuj ta yo'ntonique, pero iloc' li pucujetique. C'alal iloc' 

li pucujetique, tsots i'avanic. Xchi'uc ep noxtoc boch'otic aluben yacanic xchi'uc 

coxoetic icolic. 

8Jech la sta ep xcuxetel yo'ntonic li cristianoetic te ta lume. 

9Te oy jun vinic, Simón sbi. Ep c'usi xu' yu'un tspas te ta lum, yu'un xchanoj mágia. 

Lec la xch'aybe yo'nton cristianoetic te ta Samaria banamil ta sventa li c'usi tspase. 

Laj yal ti ja' ech'em smuc'ule. 

10Scotol cristianoetic c'alal ta biq'uit ta muc' la sts'e'chiquintaic lec li c'usi laj yale. 

Jech laj yalic: “Le'e, ja' svu'el stsatsal li Dios ti ‘toj ech'em smuc'ul’, xi sbie”, xiic. 

11Ja' xa te yac'oj o yo'ntonic ta ya'yel c'usi ta xal li vinique, yu'un vo'one xa ilo'laatic 

yu'un li c'usi xu' yu'un tspasilane. 

12Pero c'alal icholbatic yu'un Felipe li Lequil A'yej ta sventa c'u x'elan chventainvan 

stuc li Diose xchi'uc sc'oplal li Jesucristoe, la xch'unic, laj yich'ic vo' li viniquetic 

xchi'uc antsetique. 

13Li Simone la xch'un ec. Te laj yich' vo', jech la snaban sba o ta stojol li Felipee. 

C'alal laj yil ti ep sq'uelubil stsatsal Dios la spas li Felipee, toj labal sba laj yil. 

14C'alal laj ya'yic yajtacbolaltac Jesús te ta Jerusalén ti laj xa xch'unic sc'op Dios li 

samariaetique, la staquic batel ta Samaria li Pedro xchi'uc Juane. 

15C'alal ic'otique, la sc'opanbeic Dios ta stojol li jch'unolajeletique, yu'un ac'o yich'ic 

ec li Ch'ul Espiritue. 

16Yu'un me junuc mu'yuc boch'o yich'oj Ch'ul Espíritu yu'unic; ja' no'ox laj yich'ic vo' 

ta sbi li Cajvaltic Jesuse. 

17Ja' yu'un li Pedro xchi'uc Juane lic yac' sc'obic ta sba li jch'unolajeletique, jech laj 

yich'ic li Ch'ul Espiritue. 

18C'alal laj yil Simón ti laj yich'ic Ch'ul Espíritu jch'unolajeletic c'alal laj yac' sc'obic 

li yajtacbolaltac Jesuse, te xa tsc'an chac'be taq'uin li yajtacbolaltac Jesuse. 

19Jech laj yal: —Ac'bicun jech jvu'el ec, yu'un jech xu' ta xich'ic Ch'ul Espíritu cu'un 

li boch'otic ta xcac' jc'ob ta sjolique —xi. 

20Li Pedroe jech laj yalbe: —Batan ta ch'ayel achi'uc ataq'uin, yu'un chanop ti manbil 

ta taq'uin li matanal chac' Diose. 

21Li vo'ote mu'yuc ta aventa, mu xu' chc'ot ta atojol li abtel li'i, yu'un muc tuc'uc 

avo'nton ta stojol Dios. 

22Suteso avo'nton ta sventa li c'usi chopol oy ta avo'ntone. C'anbo vocol li Diose; oy 

yic'al ta to spasbot perdón ta sventa li c'usi chopol laj anope. 

23Yu'un ta xquil ti u'ninbilot yu'un c'usi tsc'an avo'ntone, xchi'uc ti chucbilot to yu'un 

li c'usi chopole —xut. 

24Itac'ov li Simone: —C'opanbicun Dios ta jtojol ec li vo'oxuque, yu'un jech mu me 

xc'ot ta pasel ta jtojol jech chac c'u cha'al laj avalbune —xi. 

25C'alal laj yalic ta jamal li sc'op Diose, li Pedro xchi'uc Juane isutic batel ta 

Jerusalén. Te i'ech' xcholic Lequil A'yej ta epal bic'tal lumetic ta yosilal samariaetic. 



1892 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

Felipe xchi'uc etiopía vinic 

26Te ital c'opanatuc yu'un jun yaj'almantal Dios li Felipee, jech i'albat: “Lican, batan 

ta stuq'uil sur te ta sbelal lum Gaza ti xlic tal ta Jerusalene”, x'utat. Li sbelal Gazae te 

x'ech' ta xocol banamil. 

27Jech ilic li Felipee, ibat. C'alal ixanov batele, te la sta ta be jun eunuco vinic liquem 

tal ta Etiopía banamil, yu'un i'ay yich' ta muc' Dios ta Jerusalén. Li vinique yich'oj 

yabtel yu'un ajvalil ants te ta Etiopía banamil. Ja' yabtel ta xchabibe sc'ulejal li ajvalil 

antse. Candáce sbi li antse. 

28Sutel xa batel ta yosilal, te chotol batel ta scareta nitbil ta ca'. Te chapta batel c'usi 

ts'ibabil yu'un j'alc'op Isaías. 

29Li Felipee jech i'albat yu'un li Ch'ul Espiritue: “Noch'ajan batel, bat chi'ino li vinic 

le' tiq'uil ta scaretae”, x'utat. 

30Li Felipee la snuts batel ta anil li vinique. Laj ya'ay ti te chapta li sc'op Dios ts'ibabil 

yu'un j'alc'op Isaiase. Li Felipee jech la sjac'be li vinique: —¿Me chava'ibe smelol li 

c'usi chaq'uele? —xut. 

31Itac'ov li vinique: —¿C'uxi xu' chca'ibe smelol, yu'un mu'yuc boch'o chiyalbun 

ca'ay? —xi. Jech te la sc'anbe vocol Felipe ti ac'o muy chi'inatuc ta chotleje. 

32Li sc'op Dios ta sq'uele jech chal: “Ta x'ic'at batel yu'un chbat yich' milel jech chac 

c'u cha'al jcot ch'ium chij. Ja' jech chc'ot jech chac c'u cha'al ch'ium chij ti ch'anxi 

c'alal ch'ich' loc'bel stsotsile. Ja' jech mu'yuc c'usi ta xal jbeluc. 

33C'alal ja'o uts'il ilbaj chilique, mu'yuc tuc' laj yich' chapanel. ¿Boch'o xu' chatbe c'u 

yepal xnich'nab xchi'uc smomnich'nab? Yu'un laj yich' tuch'bel o yorail li' ta 

banamil”, xi li sc'op Dios bu ta xapta li vinique. 

34Li vinique jech la sjac'be li Felipee: —Albun ca'ay boch'o sc'oplal laj yal li j'alc'ope. 

¿Me ja' sc'oplal stuc laj yal, o me yan boch'o sc'oplal laj yalbe? —xut. 

35Ja' yu'un li Felipee lic yalbe lec ya'ay smelol. Te la sliques ti bu sbats'il sq'uelele, 

xquechet laj yalbe batel bu ts'ibabil li Lequil A'yej ta sventa li Jesuse. 

36Ixanovic batel ta be, te la staic vo'. Jech laj yal li vinique: —Q'uelavil, oy vo' li'i. 

¿Me oy c'usi tspas ti c'alal chavac'bun quich' vo'e? —xut. 

38Li vinique la spas mantal ti ac'o cotiuc li scaretae. Jech iyalic, ibatic ta vo' xchibalic. 

Jech li Felipee laj yac'be yich' vo' li vinique. 

39C'alal imuyic tal ta vo'e, li Felipee icuchat batel yu'un Ch'ul Espíritu yu'un Cajvaltic. 

Li vinique muc xa xil o li Felipee, pero xcuxet no'ox yo'nton la stam batel sbe yan 

velta. 

40Li Felipee te to ic'ot vinajuc ta lum Azoto. Te lic xanovuc batel, la xchol batel 

Lequil A'yej ta scotol lumetic c'alal to ic'ot ta lum Cesarea. 

Hechos 9 

La sutes yo'nton li Sauloe 
(Hch 22.6-16; 26.12-18) 

1Li Sauloe solel oy ta yo'nton tscontrain, tsibtas, xchi'uc ta smil li boch'otic xch'unojic 

Cajvaltique. Ja' yu'un bat sc'opan li mero banquilal pale te ta Jerusalene. 

2La sc'anbe svunal ta sventa ti oy lec stsatsal c'alal chc'ot ta nail tsobobbailetic yu'un 

israeletic ta lum Damascoe. Me oy la sta li boch'otic stamojic Tuq'uil Be yu'un 

Cajvaltique, me viniquetic, me antsetic, ta xchucan tal, ta xic' tal ta Jerusalén. 

3C'alal jutuc xa'ox sc'an xc'ot ta Damascoe, ta ora oy c'usi xleblej tal ta vinajel, 

joyibtabil ic'ot li Sauloe. 

4Iyal ta lum. Te laj ya'ay ic'opanat: “Saulo, Saulo, ¿c'u yu'un chavuts'intaun?”, x'utat. 

5Itac'ov li Sauloe: “¿Boch'oot Cajval?”, xi. “Vu'un Jesusun. Vu'un ti chavuts'intaune”, 

x'utat. 

6 Jech i'albat yu'un li Cajvaltique: “Lican, ochan batel ta Damasco. Te cha'albat c'usi 

chapas”, x'utat. 

7Li xchi'iltac ta xanubale iva'iic; solel ich'ay yo'ntonic. Laj ya'yic ti oy boch'o ic'opoje, 

pero mu'yuc boch'o laj yilic. 

8Ilic li Sauloe. C'alal la svic' sate, mu xa xil osil. Jech nitbil xa batel yu'un xchi'iltac 

i'och ta Damasco. 

9Oxib c'ac'al mu xil osil. Mu'yuc c'usi la sve'; mu'yuc c'usi laj yuch'. 

10Te nacal ta Damasco jun jch'unolajel, Ananías sbi. Li Cajvaltique laj yac' sba ta ilel 

ta stojol li Ananiase. Jech laj yalbe: “Ananías”, xut. “Li' oyune, Cajval. ¿C'usi 

chaval?”, xi. 

11Jech i'albat yu'un li Cajvaltique: “Lican, batan ti bu Tuq'uil Xoral sbie. Te xc'ot ajac' 

ta sna Judas li Saulo liquem tal ta lum Tarsoe. Yu'un li stuque te xa ta sc'opan Dios. 

12Laj xa cac'be yil ta xch'ulel ti te chac'ote, ti chc'ot avac' ac'ob ta sjol sventa ta xjam 

sate”, x'utat. 

13C'alal laj ya'ay li Ananiase, jech laj yal: “Cajval, ep boch'o yalojbicun c'u x'elan 

stalel li vinic le'e. Ca'yoj ti ep ta xuts'inta li boch'otic voc'bilic te ta Jerusalene. 

14Li' ta orae yich'oj tal stsatsal ta stojol banquilal paleetic ti ta xchucan batel scotol li 

boch'otic xch'unojicote”, xi li Ananiase. 

15Pero jech i'albat yu'un li Cajvaltique: “Batan me. Yu'un li vinic le'e jt'ujoj sventa 

chtun cu'un. Ja' chispucbun batel jc'oplal ta stojol yanlum cristianoetic, xchi'uc ta 

stojol muc'tic ajvaliletic, xchi'uc ta atojolic ec, vo'oxuc li israeloxuque. 

16Vu'un ta xcac'be yil ti ep to ta xich' vocol ta jventae”, x'utat. 

17Jech ibat li Ananiase, te i'och ta sna li Judase; c'ot yac' sc'ob ta sjol li Sauloe, jech laj 

yalbe: —Quermano Saulo, li Cajvaltic Jesús ti laj yac' sba ta ilel ta atojol ta be c'alal 

ja'o chaxanov tale, la stacun tal ta sventa yu'un ac'o jamuc asat, xchi'uc ac'o nojuc ta 

avo'nton li Ch'ul Espiritue —xut. 

18Ta ora no'ox ibajan yalel li c'usi macbil o sat ti xco'laj xchi'uc smerioal choy yilele, 

jech lic yil osil. Ilic, i'ac'bat yich' vo'. 

19C'alal ive'e, lic ayinuc lec stsatsal yan velta. Jech te to icom xchi'in jayibuc c'ac'al li 

jch'unolajeletic ta Damascoe. 

Lic xchol sc'op Dios ta lum Damasco li Sauloe 

20Li Sauloe ta ora no'ox lic xcholbe sc'oplal Cristo te ta nail tsobobbailetic yu'un 

israeletic. Laj yal ti ja' Xnich'on Dios li Jesuse. 

21Scotol li boch'otic laj ya'yique, toj labal laj ya'yic, jech laj yalic: —Li vinic li'i ¿me 

mu ja'uc ti tsc'an chules li boch'otic xch'unojbeic sc'op Jesús te ta Jerusalene, xchi'uc ti 

li' talem sventa chchucan batel chc'ot yac'an ta stojol li banquilal paleetique? —xiic. 

22Pero li Sauloe yo'to itsatsub lec yo'nton ta xcholel. Lic yac'be lec sna'ic ti ja' Cristo li 

Jesuse. Jech muc xa sna' c'uxi tstaq'uic li judioetique. 

Icol loq'uel ta sc'ob israeletic li Sauloe 

23C'alal i'ech' ep c'ac'ale, li judioetique lic xchapanic ti tsmilic li Sauloe. 

24Pero li c'usi la xchapanique laj ya'ay li Sauloe. Ta c'ac'al, ta ac'ubal te la smalaic ta 

ti'coralton yu'un li lume. 

25Ja' yu'un li jch'unolajeletique ta ac'ubaltic la stiq'uic ta yut moch li Sauloe; la 

xchechic yalel ta pat coralton. 

Isut batel ta Jerusalén li Sauloe 

26C'alal ic'ot ta Jerusalén li Sauloe, chac bat xchi'in ya'ay li jch'unolajeletique. Pero li 

jch'unolajeletique scotolic xi'emic yu'un, yu'un mu xch'unic me ja' xa jch'unolajel. 

27Pero li Bernabee laj yic' batel ta stojol yajtacbolaltac Jesús li Sauloe. Laj yalbe 

ya'yic ti laj yil ta be li Cajvaltique, ti ic'opanate, xchi'uc ti lec tsots yo'nton jamal la 

xcholbe sc'oplal Jesús te ta Damascoe. 

28Ja' yu'un li Sauloe te lic xchi'in li jch'unolajeletic ta Jerusalene; co'ol xa yalel 

muyelic ta xanubal xchi'uquic. Tsots yo'nton jamal laj yalbe sc'oplal li Cajvaltique. 

29Te la stsaquilan sbaic ta lo'il xchi'uc li israeletic ti xchanojic griego c'ope. Jech te 

tsc'an smilic li Sauloe. 

30C'alal laj ya'yic li jch'unolajeletique, laj yiq'uic batel ta lum Cesarea li Sauloe; la 

staquic batel ta slumal, ja' li Tarsoe. 

31Jech ipaj svocolic li jujutsob jch'unolajeletic ta scotol Judea banamil, ta Galilea 

banamil, xchi'uc ta Samaria banamile. Jun xa yo'ntonic laj yich'ic ta muc' li 

Cajvaltique. I'ac'bat stsatsal yo'ntonic yu'un li Ch'ul Espiritue, jech i'epajic o. 

Icol jun vinic, Eneas sbi 

32Ja'o yorail ibat svu'lan scotol jch'unolajeletic li Pedroe, ibat sq'uel noxtoc li boch'otic 

voc'bilic yu'un Dios te ta lum Lidae. 

33Te la sta jun vinic, Eneas sbi. Vaxquib xa jabil te mochol ta svayab yu'un aluben 

yacan. 

34Li Pedroe jech laj yalbe: —Eneas, li Jesucristoe chascoltaot. Lican, meltsano comel 

avayab —xut. Ta ora ilic li Enease. 

35Laj yilic scotol li boch'otic nacajtic ta Lida xchi'uc ta lum Sarone, jech lic xch'unic 

Cajvaltic. 

Icha'cuxi Dorcas 

36Ta yorail le'e oy jun jch'unolajel ants ta lum Jope, Tabita sbi. Dorcas sbi chc'ot ta 

griego c'op. Li ants le'e lec c'usitic la spas xchi'uc ep icoltavan. 

37Ja'o yorail itsacat ta chamel li Dorcase, icham. C'alal la spocbeic sbec'tale, bat 

stelanic ta jun cuarto ta xcha'cojal jolna. 

38Li Jopee noch' no'ox xil sbaic xchi'uc li lum Lidae. Li jch'unolajeletic te ta Jopee laj 

ya'yic ti te oy ta Lida li Pedroe, jech la staquic batel chib viniquetic yu'un bat 

svocoltaic tal. “Avocoluc, batic la ta ora te ta Jope”, xutic c'otel. 

39Ta ora la xch'un li Pedroe, co'ol la xchi'inic tal. C'alal ic'ote, laj yiq'uic muyel yo' bu 

telel li Dorcase. Te la set sbaic scotol li me'on antsetique; x'oc'oletic laj yac'beic yil 

Pedro li sc'u' stsequic ipasbatic yu'un Dorcas c'alal cuxul to'oxe. 

40Li Pedroe la stacan loq'uel scotolic, jech lic squejan sba; la sc'opan Dios. C'alal laj 

yo'nton ta sc'opanel Diose, la sq'uel li animae, jech laj yalbe: —Tabita, lican —xut. 

Jech lic svic' sat li Dorcase. C'alal laj yil li Pedroe, lic chotluc. 

41Li Pedroe la stsacbe sc'ob; la snit liquel. Laj yic'an ochel li jch'unolajeletique xchi'uc 

li me'on antsetique. Cuxul xa laj yac'be yilic. 

42Ipuc ta sjunul lum Jope li c'usi ic'ot ta pasele. Jech ep boch'otic la xch'unic Cajvaltic. 

43Li Pedroe ep c'ac'al te icom ta lum Jope te ta sna jun vinic Simón, jc'a'esejnucul. 

Hechos 10 

Pedro xchi'uc Cornelio 

1Te nacal ta lum Cesarea jun vinic, Cornelio sbi. Ja' jun banquilal yu'un jtsob 

soldadoetic ti Italiano sbie. Ja' sventainoj vo'vinic (100) soldadoetic. 

2Li Cornelioe lec yich'ojic ta muc' Dios scotolic te ta sjunul sna. Ep ic'uxubinvan te ta 

lum, xchi'uc scotol c'ac'al ta sc'opan Dios. 

3Ta oxib ora sts'ebujel c'ac'al, i'ac'bat yil lec ta xch'ulel jun yaj'almantal Dios. Laj yil 

i'och ti bu oye, jech i'albat: “Cornelio”, x'utat. 

4Li Cornelioe la sq'uel li j'almantale, toj xi'el ic'ot, jech la stac'be: “¿C'usi chaval, 

Cajval?”, xut. Jech i'albat yu'un li j'almantale: “Li sc'opanel Dios chapase xchi'uc li 

c'usi chaq'uelane, ic'ot c'alal ta stojol Dios sventa mu xch'ay o ta yo'nton. 

5Ja' yu'un taco me batel avinictac ta Jope. Ac'o bat yiq'uic tal jun vinic Simón, ja' li 

Pedro xchibal sbie. 

6Ja' te oy ta sna jun vinic Simón jc'a'esejnucul, te oy sna ta nopol ti' muc'ta nab”, 

x'utat. 

7C'alal ibat li j'almantale, li Cornelioe laj yic' chib smozo, xchi'uc laj yic' jun 

yajsoldado ti scotol c'ac'al te oy ta stojole xchi'uc ti lec yich'oj ta muc' Diose. 

8Laj yalbe ya'yic scotol li c'usitic i'albat yu'un j'almantale, jech la stac batel ta Jope. 

9Ta yoc'omal c'alal jutuc xa'ox sc'an xc'otic ta Jope li oxibique, li Pedroe imuy ta 

yamaq'uil jolna, bat sc'opan Dios; oy xa'ox van ta o'lol c'ac'al. 

10Lic ya'ay tsots vi'nal li Pedroe, jech la sc'an sve'el. C'alal ja' to ta smeltsanbat 

sve'ele, oy c'usi i'ac'bat yil yu'un Dios. 

11Laj yil ijam li vinajele. Laj yil oy c'usi iyal tal ta vinajel xco'laj xchi'uc muc'ta poc'. 

Lec chucanbil xchanjotal xchiquin iyal tal ta banamil. 

12Te chupul yalel tal scotol chonbolometic xchi'uc quiletel chonetic xchi'uc mutetic. 

13Laj ya'ay ic'opanat li Pedroe, jech i'albat: “Lican, Pedro, milo ati' li'i”, x'utat. 

14Itac'ov li Pedroe: “Mu jc'an, Cajval. Mu baq'uin jti' li c'usi mu'yuc leque; mu baq'uin 

jti' c'usiuc no'ox bol chonal”, xut. 

15Pero ic'opanat to yan velta: “Li c'usi lecubtasbil xa yu'un Diose mu me xaval ti 

mu'yuc leque”, x'utat. 

16Oxib velta jech i'albat. Ts'acal to i'ich'at muyel ta vinajel li muc'ta poq'ue. 

17Li Pedroe lic lo'ilajuc yo'nton, yu'un muc xa'ibe smelol li c'usi i'ac'bat yile. Ja'o 

ic'otic li viniquetic ti tacbilic batel yu'un Cornelioe. Te la sjaq'uic ta ti'na: “¿Bu sna 

xana' li Simone?”, xiic c'otel. 

18Te la sjaq'uic me te oy li Simón, ti Pedro xchibal sbie. 

19C'alal te to tsnopbe smelol c'usi laj yil li Pedroe, jech i'albat yu'un li Ch'ul Espiritue: 

“Oy oxib viniquetic tal sa'icot. 

20Yalan, bat chi'ino. Mu me xlo'ilaj avo'nton ti chachi'in batele, yu'un ja' tacbilic tal 

cu'un”, x'utat. 

21Jech iyal batel li Pedroe; bat sc'opan li viniquetic ti tacbilic tal yu'un Cornelioe. Jech 

laj yalbe: —Li' oyune, ja' vu'un ti chasa'icune. ¿C'usi tal asa'ic? —xut. 

22Itac'ovic: —Ja' la stacuncutic tal li banquilal soldado Cornelioe. Ja' li tuq'uil vinique 

ti lec yich'oj ta muc' Diose. Lec sc'oplal ta scotol yosilal li judioetique. I'albat yu'un 

jun ch'ul j'almantal ti ta xic'ot batel ta sna sventa cha'ay c'usi chavalbee —xiic. 

23Li Pedroe laj yic' ochel ta sna; te ivayic jvoy. Ta yoc'omal iliquic; la xchi'in batel li 

viniquetique. Li Pedroe ichi'inat batel yu'un jayibuc jch'unolajeletic te ta Jope. 

24Ta xchibal to c'ac'al ic'otic ta Cesarea. Li Cornelioe te xa ta xmalavanic. Te stsoboj 

tal scotol li yuts' yalaltaque xchi'uc li boch'otic bats'i lec sc'opan sbaic xchi'uque. 

25C'alal ic'ot xa ta na li Pedroe, iloc' nupatuc yu'un li Cornelioe. La squejan sba ta 

stojol, laj yich' ta muc'. 

26Pero li Pedroe la snit liquel, jech laj yalbe: —Va'lan, yu'un co'ol cristianoutic —xut. 

27Te xvulajetic batel ta lo'il ti c'alal i'ochic ta nae. Ja' to laj yil ti ep boch'otic te tsobol 

ic'ot sta li Pedroe. 

28Li Pedroe jech laj yalbe ya'yic: —Li vo'oxuque ana'ojic ti mu'yuc lec chquilcutic me 

tstsob sbaic, o me tsnop sbaic xchi'uc yanlum cristianoetic li judioetique. Pero li 

vu'une laj xa yac'bun quil Dios ti mu xu' ta xcal ti oy cristiano mu'yuc lec, ti mu stac' 

chi'inele. 

29Ja' yu'un c'alal laj ataquicun ta iq'uele, lital ta ora; mu'yuc c'usi laj cal. Ja' yu'un ta 

jac'boxuc c'u yu'un ti laj ataquicun ta iq'uele —xut. 

30Ja' yu'un li Cornelioe jech lic yal: —Oy xa xchanibal c'ac'al laj quich' c'opanel jech 

ora chac c'u cha'al li'i. Li' oyun ta jna; quictaoj ixim, ta jc'opan Dios ta sventa oxib ora 

mal c'ac'al. Li' ivinaj ta jtojol xco'laj xchi'uc jun vinic; oy xojobal li sc'u'e. 

31Jech laj yalbun: ‘Cornelio, li ac'op c'alal chac'opan Diose laj xa yich' a'yel; li 

c'uxubinel chavaq'ue laj xa sna' li Diose. 

32Ja' yu'un taco me batel avinictac ta Jope. Ac'o bat yic' tal jun vinic Simón, ja' li 

Pedro xchibal sbie. Ja' te oy ta sna jun vinic Simón jc'a'esejnucul te ta nopol ti'nab’, 

xiyutun li j'almantale. 

33Ja' yu'un ta ora la jtacot ta iq'uel. Lec ti latale. Li' xa tsoboluncutic jcotolcutic ta 

stojol Dios sventa ta xca'icutic c'usi yalojbot tal li Diose —xi li Cornelioe. 

34Jech te lic c'opojuc li Pedroe, jech laj yal: —Ta melel laj xa jna' ti muc t'ujbiluc 

boch'o chc'uxubin li Diose. 

35Buyuc no'ox banamilal oy li cristianoetique lec ta x'ilatic yu'un Dios me ta xich'ic ta 

muq'ue, me tspasic c'usi tuq'ue. 

36Vu'uncutic li israeluncutique li' la stac tal ta jtojolcutic li Lequil A'yeje, ja' ti lec 

chijyilutic Dios ta sventa li Jesucristoe, ja' li Yajval scotol cristianoetique. 

37Li vo'oxuque xana'ic c'u x'elan li a'yej ti ipuc ta scotol Judea banamile. Ba'yuc ipuc 

te ta Galilea banamil ti c'alal laj xa'ox xcholbe sc'oplal ich' vo' li Juan j'ac'vanej ta 

vo'e. 

38Xchi'uc xana'ic noxtoc ti i'ac'bat yich' Ch'ul Espíritu yu'un Dios li Jesús liquem tal ta 

Nazarete, xchi'uc ti i'ac'bat ep stsatsale. Buyuc no'ox ixanov la scoltaan ep 

cristianoetic, xchi'uc la scoltaan li boch'otic uts'intabilic yu'un pucujetique. Scotol ivu' 

yu'un, yu'un chi'inbil yu'un Dios. 

39Vu'uncutic laj quilcutic lec scotol c'usi la spas te ta Judea banamil xchi'uc ta 

Jerusalén. Ja' li boch'o la smilic, la sjoc'anic ta cruze. 

40Pero Dios la xcha'cuxes loq'uel ta yoxibal c'ac'al, xchi'uc jech la sc'an Dios ti laj yac' 

sba ta ilele. 

41Pero muc ta scotoluc cristiano laj yac' sba ta ilel. Ja' no'ox laj yac' sba ta ilel ta 

jtojolcutic, vu'uncutic ti t'ujbiluncutic ono'ox yu'un Dios sventa chcalcutic li c'usi laj 

quilcutique. Jech la jchi'incutic ta ve'el ta uch' vo' ti c'alal cha'cuxem xa'oxe. 

42Laj yalbuncutic comel mantal ti ac'o jcholbecutic scotol cristianoetic ti ac'o calcutic 

ta jamal ti ja' i'ac'bat yabtel yu'un Dios sventa chc'ot ta Jchapanvanej yu'un li boch'otic 

cuxajtique xchi'uc li boch'otic chamenic xae. 

43Albil ono'ox sc'oplal yu'un j'alc'opetic ta vo'one noxtoc ti ja' ta sventa xu' ta staic 

perdón yu'un smulic scotol li boch'otic ta xch'unique —xi li Pedroe. 

Laj yich'ic Ch'ul Espíritu yanlum cristianoetic 

44C'alal ja'o chlo'ilaj li Pedroe, iyal tal ta stojolic Ch'ul Espíritu scotol li boch'otic te 

tsobol cha'ibeic sc'op li Pedroe. 

45Li israel jch'unolajeletic ti la xchi'inic batel li Pedroe, labal laj ya'yic ti c'alal laj yilic 

i'ac'batic Ch'ul Espíritu ec li yanlum cristianoetic ti mu xotquinic Diose. 

46Yu'un laj ya'yic ti ta ora no'ox ic'opojic ta yantic c'opetique, ti laj yalbeic slequilal 

Diose. 

47Li Pedroe jech laj yalbe li xchi'iltaque: —¿Me oy boch'o junucal mu xc'ot ta yo'nton 

avu'unic ti ac'o yich'ic vo' ec ti c'u yepal li' oyic ti laj xa yich'ic Ch'ul Espíritu jech 

chac c'u cha'al laj quich'tique? —xut. 

48Jech laj yal mantal ti ac'o yich'ic vo' ta sventa li Jesucristoe. Ts'acal lic sc'anbeic 

vocol Pedro ti te to ac'o com chi'inaticuc jayibuc c'ac'ale. 

Hechos 11 

Isut ta Jerusalén li Pedroe 

1Li yajtacbolaltac Jesuse xchi'uc li jch'unolajeletic ta Judea banamile laj ya'yic ti laj xa 

xch'unic Cajvaltic ec li yanlum cristianoetique. 

2Pero c'alal isut batel ta Jerusalén li Pedroe, te itsacat ta c'op yu'un li jch'unolajeletic ti 

tsots sc'oplal cha'yic li circuncisione. 

3Jech laj yalbeic li Pedroe: —¿C'u yu'un la'och ta sna li yanlum cristianoetic ti mu'yuc 

yich'ojic circuncisione? ¿C'u yu'un laj achi'in ta ve'el? —xutic. 

4Li Pedroe xquechet lic yalbe ya'yic ta sliqueb li c'usi ic'ot ta pasele. Jech laj yal: 

5—C'alal te oyun ta lum Jopee, te ta jc'opan Dios. Oy c'usi laj yac'bun quil ta jch'ulel 

li Diose. Laj quil iyal tal ta vinajel xco'laj xchi'uc manta yilel, chucajtic xchanjotal 

xchiquin. Te ivul ta jtuq'uil. 

6C'alal la jq'uelbe yute, laj quil te chupul ep ta chop chonbolometic, xchi'uc quiletel 

chonetic, xchi'uc mutetic. 

7Laj ca'ay oy boch'o la sc'opanun: ‘Lican, Pedro, milo ati' li'i’, xiyutun. 

8Jech laj calbe: ‘Mo'oj, Cajval. Yu'un mu baq'uin jtic' ta que c'usi chopol xchi'uc 

c'usiuc no'ox bol chanul’, xcut. 

9La sc'opanun yan velta: ‘Li c'usi lecubtasbil xa yu'un Diose, mu me xaval ti chopole’, 

xiyutun. 

10Oxib velta jech laj yalbun. Ja'o i'ich'at muyel ta vinajel. 

11Ja'o ic'otic oxib viniquetic te ta na ti bu jch'amanoje, liquemic batel ta Cesarea, 

tacbilic batel sventa bat yiq'uicun tal. 

12Li Ch'ul Espiritue laj yalbun ti ac'o jchi'in batel li viniquetique, ti mu me xlo'ilaj 

co'nton chibate. La xchi'inicun batel noxtoc li vaquib jch'unolajel li'i. Jech te 

li'ochcutic ta sna li vinic ti la stacun ta iq'uele. 

13Te lic yalbun ca'icutic ti laj yil jun yaj'almantal Dios ta snae, ti te va'al ic'ot ta sts'ele. 

Jech la i'albat: ‘Taco me batel avinictac ta Jope. Ac'o bat yiq'uic tal jun vinic Simón, 

ja' li Pedro xchibal sbie. 

14Ja' chtal yalbot ava'ay c'u x'elan chacol acotolic ta sjunul ana’, x'utat. 

15C'alal lic jchi'in ta lo'ile, iyal tal ta stojolic ec li Ch'ul Espíritu jech chac c'u cha'al laj 

quich'tic ta sliquebe. 

16Jech ivul ta jol ti jech ono'ox yaloj comel li Cajvaltique: ‘Li Juane laj yac' ich' vo'. 

Pero li vo'oxuque ja' cha'ac'bat avich'ic li Ch'ul Espiritue’, xi ono'ox. 

17Me ja' Dios laj yac'be yich'ic ec li matanal jech chac c'u cha'al laj quich'tic, vu'utic ti 

la jch'untic Cajvaltic Jesucristoe, ¿c'usi jvu'el vu'un ti ta jmac ta be li Diose? —xi. 

18C'alal laj ya'yic c'usi laj yal li Pedroe te ipajic ta lo'il. Lic yalbeic slequilal Dios. 

Jech laj yalic: —Ta melel yu'un jech la sc'an Dios ti laj yac'be sutes yo'ntonic yu'un 

smulic ec li yanlum cristianoetic ti mu xotquinic Diose, yu'un jech xu' chcuxiic sbatel 

osil —xiic. 

Sc'oplal c'u x'elan ilic jtsob jch'unolajeletic ta Antioquía 

19Li jch'unolajeletic ti la spuc sbaic batel ta scoj li uts'intael laj yich'ic c'alal imilat li 

Estebane, ibatic c'alal ta Fenicia banamil, ta Chipre banamil, xchi'uc ta lum Antioquía 

te ta Siria banamil. Te la xcholic batel li sc'op Cajvaltique, pero ja' no'ox la xcholbeic 

li xchi'ilic ta judioale. 

20Oy jayibuc jch'unolajeletic liquemic tal ta Chipre banamil xchi'uc ta lum Cirene te 

ic'otic ta Antioquía ec. Te la xchi'inic ta lo'il li yanlum cristianoetique; laj yalbe ya'yic 

li Lequil A'yej ta sventa Cajvaltic Jesuse. 

21Ta sventa ti te xchi'ucbeic stsatsal Cajvaltique, jech bats'i ep la xch'unic, ep la sutes 

yo'ntonic ta stojol Cajvaltic. 

22Li jtsob jch'unolajeletic ta Jerusalene laj ya'yic ti jech ic'ot ta pasele, jech la staquic 

batel ta Antioquía li Bernabee. 

23C'alal ic'ote, laj yil c'u x'elan c'uxubinbilic yu'un Dios li jch'unolajeletique, jech 

xcuxet ic'ot yo'nton. Te la stsatsubtasbe yo'ntonic, laj yalbe ti junuc yo'ntonic o ta 

stojol Cajvaltique. 

24Yu'un li Bernabee ja' lequil vinic, ventainbil yo'nton yu'un Ch'ul Espíritu, xchi'uc oy 

lec xch'unojel yo'nton. Jech bats'i ep boch'otic la xch'unic Cajvaltic ta sventa. 

25Ts'acal to ibat ta lum Tarso li Bernabee, yu'un bat sa' li Sauloe. C'alal la stae, laj yic' 

tal ta Antioquía. 

26Lec ts'acal jun jabil te la stsob sbaic xchi'uc li jtsob jch'unolajeletic ta Antioquiae. 

Ep boch'otic la xchanubtasic. Li jch'unolajeletic ta Antioquiae Jchanc'opetic yu'un 

Cristo i'ac'bat sbiic yu'un li cristianoetique. Ja' sba to jech isa'bat sbiic li 

jch'unolajeletique. 

27Ta sc'ac'alil le'e, ja'o te ic'otic ta Antioquía jayibuc j'alc'opetic liquemic ta Jerusalén. 

28Te lic sva'an sba jun li j'alc'ope, Agábo sbi. Ta sbijil Ch'ul Espíritu laj yal ti ta xtal 

tsots vi'nal ta scotol banamile. C'alal ital li vi'nale, ja'o ochem ta ajvalilal li Claudioe. 

29Ja' yu'un li jch'unolajeletic ta Antioquiae la snopic ti ta stacbeic batel coltael li 

jch'unolajeletic ta Judea banamile, ja' ti c'u yepal xu' yu'unic jujunique. 

30Jech lic stsobic. C'alal itsob yu'unique, ja' laj yac'beic batel ta sc'ob li Bernabé 

xchi'uc Sauloe, yu'un ja' ac'o c'ot yac'beic li banquilal yu'un jch'unolajeletic ta 

Jerusalene. 

Hechos 12 

Imilat Santiago xchi'uc ichucat Pedro 

1Ta sc'ac'alil le'e, ja'o lic yuts'intabe jayibuc steclumal Cristo li ajvalil Herodese. 

2Laj yal mantal ti ac'o milatuc ta espada li Santiago, sbanquil Juane. 

3C'alal laj yil Herodes ti toj lec laj ya'yic li yantic judioetique, jech la stsac noxtoc li 

Pedroe. Ja'o ta yorail q'uin sventa pan ti mu'yuc yich'oj svolesubil xch'ute. 

4C'alal la stsac li Pedroe, la stic' ta chuquel. Laj yac'be ta sc'ob chantsob soldadoetic. 

Chanib soldado yic'oj sbaic ta jujutsob, yu'un ac'o xchabiic li Pedroe. La snop 

Herodes ti ta sloq'ues ta stojol scotol jteclum c'alal me ilaj c'op q'uine. 

5Jech te laj yich' chabiel ta chuquinab li Pedroe. Pero li jch'unolajeletique mu'yuc bu 

la xquechanic o sc'opanbel Dios ta stojol. 

Iloq'uesat ta chuquel yu'un yaj'almantal Dios li Pedroe 

6Li Herodese snopoj xa'ox ti ta sloq'ues ta chuquel ta yoc'omal li Pedroe. Ta yac'ubalil 

le'e, li Pedroe te vayem ta yut chuquinab, cacal ta o'lol yu'un li chanib soldadoetique, 

chucanbil ta cadena li jujun sc'obe. Oy yan soldadoetic noxtoc te ta xchabiic ti'na. 

7Ta ora no'ox te ivinaj jun yaj'almantal Cajvaltic. Toj sacubel no'ox ic'ot li yut 

chuquinabe. Li j'almantale la stijbe xocon li Pedroe; la stij liquel. Jech laj yalbe: 

“Lican ta ora”, xut. Li cadena ti chucajtic o sc'obe, te no'ox isol yalel ta sc'ob. 

8Jech i'albat yu'un li j'almantale: “Chuco ach'ut, lapo axonob”, x'utat. La xch'un li 

Pedroe. Jech i'albat yan velta: “Lapo anatil c'u', batic”, x'utat. 

9Jech te nabal ibat li Pedroe. Pero muc sna' me ta sba banamil ti jech icoltaat yu'un 

j'almantale; la snop ti ta xvayech no'oxe. 

10Te ijelovic batel ta sba tsobal soldadoetic; ts'acal ijelovic batel ta xcha'tsobal, te 

ic'otic ta ti' chuquinab ta xoral. Li ti' chuquinabe pasbil lec ta tsatsal taq'uin, pero ta 

ora ijam stuc, jech iloq'uic batel. C'alal ijelovic ta jun xorale, li Pedroe te icomtsanat 

yu'un li j'almantale. 

11Li Pedroe ivul lec xch'ulel, jech laj yal ta yo'nton: “Li' ta orae laj xa jna' ti ta melel 

la stacbun tal yaj'almantal li Cajvaltique. Ja' la scoltaun loq'uel ta sc'ob li Herodese 

xchi'uc ta sventa scotol li c'usi smala-malaic chc'ot ta pasel li jchi'iltaque”, xi ta 

yo'nton. 

12C'alal icux lec yo'nton li Pedroe, te ic'ot ta sna li María, sme' Juan, ti Marcos xchibal 

sbie, yu'un ja' ep te tsobolic ta sc'opanic Dios. 

13C'alal ic'ot c'opojuc Pedro ta ti'na ta xorale, iloc' sq'uel jun tseb, Rode sbi. 

14C'alal laj ya'ibe ta snuc' ti ja' Pedroe, toj xcuxet ic'ot yo'nton. Muc xa sna' sjam 

comel li ti'nae; anil i'och batel ta yut na, bat yalbe ya'yic yantic ti ja' xa te va'al ta ti'na 

li Pedroe. 

15Pero muc xch'unic, jech laj yalbeic: —Ilic achuvaj —xutic. Li tsebe jech laj yal: —

Ta melel ja' li Pedroe —xi. Jech laj yalic: —Ja' van li j'almantal ti ta xchabi li Pedroe 

—xiic. 

16Pero li Pedroe te to ta stijilan li ti'nae, jech bat sjamic. C'alal laj yilic ti ja' li Pedroe, 

toj ch'ayel ic'ot yo'ntonic. 

17Li Pedroe la spas sc'ob ti ac'o ch'an xiicuque. Jech te lic yalbe ya'yic c'u x'elan 

iloq'uesat ta chuquel yu'un li Cajvaltique. Jech laj yal noxtoc: —Albo ya'yic Santiago 

xchi'uc yantic quermanotactic li c'usi ic'ot ta pasele —xi. Jech iloc' batel, ibat ta yan 

lum. 

18C'alal isacub osile, bats'i ep iliquic ta vochlajetel li soldadoetique, yu'un mu'yuc xa 

te oy li Pedroe. 

19Li Herodese laj yac' ta t'unel li Pedroe, pero muc staic. C'alal laj yo'nton ta sjac'bel li 

yajsoldadotac ti la xchabiic li Pedroe, laj yal mantal ti ac'o yich'ic milele. Ts'acal to li 

Herodese iloc' batel ta Judea, ibat ta Cesarea. 

Icham li Herodese 

20Li Herodese solel ilinem ta stojol li tiroetic xchi'uc sidonetique. Ja' yu'un li chib 

lume jmoj la xchap sc'opic ti chtal sc'opanic li Herodese. Jech la sc'anbeic vocol li 

Blastoe, ja' li jun vinic ti yich'oj tsots yabtel ta stojol Herodese. Ja' la sc'anbeic ti ac'o 

slecubtasbe yo'nton li Herodese, yu'un jech xu' ta xbat sman sve'elic ta yosilal ti bu ta 

spas mantale. 

21Li Herodese laj yal c'usi ora xu' ta xtalic. C'alal la sta sc'ac'alile, la slap lec sc'u' 

sventa ajvalil, bat chotluc ta xchotleb. Jech lic sc'opan li cristianoetic te oyique. 

22C'alal laj ya'yic c'usi laj yal li Herodese, tsots i'avanic: “Ja' dios ti li' chc'opoje, muc 

cristianouc”, xiic. 

23Ta ora no'ox itsacat ta chamel yu'un jun yaj'almantal Cajvaltic, yu'un muc ja'uc laj 

yac' ta ich'el ta muc' li Diose. Jech lic ti'atuc yu'un slucum, jech te icham o. 

24Jech ipuc batel li sc'op Cajvaltique; bats'i ep boch'otic la xch'unic. 

25C'alal la spas yabtelic li Saulo xchi'uc Bernabee, iloq'uic batel ta Jerusalén. Laj yic' 

batel xchi'inic li Juane, ja' li Marcos xchibal sbie. 

Hechos 13 

Li Bernabé xchi'uc Sauloe la sliques yabtelic ta nomtic 

1Li jtsob jch'unolajeletic ta Antioquiae oy j'alc'opetic xchi'uc jchanubtasvanejetic 

yu'unic. Ja' Bernabé, xchi'uc Simón ti Negro xchibal sbie, xchi'uc Lucio voq'uem ta 

Cirene, xchi'uc Manaen ti co'ol ts'itesbil ich'iic xchi'uc li ajvalil Herodese, xchi'uc li 

Sauloe. 

2C'alal ja'o chich'ic ta muc' Cajvaltic, xchi'uc c'alal yictaojic ixime, jech i'albatic yu'un 

li Ch'ul Espiritue: “Voc'bicun li Bernabé xchi'uc Sauloe, yu'un ta xcac'be spas li 

yabtelic ti jnopoj ono'ox chcac'beique”, x'utatic. 

3Ja' yu'un c'alal ilaj yo'ntonic ta sc'opanel Dios xchi'uc ta yictael ixime, laj yac' sc'obic 

ta sjol li Bernabé xchi'uc Sauloe. Jech la staquic batel. 

C'ot xcholic sc'op Dios ta Chipre banamil li Bernabé xchi'uc Sauloe 

4Li chibique itacatic batel yu'un Ch'ul Espíritu, jech iyalic batel ta lum Seleucia. Te 

i'ochic ta barco; ibatic ta Chipre banamil. 

5Te ic'otic ta lum Salamina ta Chipre banamil. Te c'ot xcholic sc'op Dios ta nail 

tsobobbailetic yu'un li judioetique. Te xchi'inojic batel ec li Juan Marcose, yu'un ja' 

yajcoltaubbailic. 

6La xanic jelovel scotol li Chipre banamile, jech te ic'otic ta lum Pafos. Te la staic jun 

judío vinic, Barjesús sbi. Ja' xchanoj mágia; la scuy sba ta j'alc'op; ep c'usi xu' yu'un 

tspas. 

7Ja' xchi'il ta abtel li ajvalil te ta lume; Sergio Paulo sbi li ajvalile, ja' lec bijil vinic. Li 

ajvalile la stac ta iq'uel li Bernabé xchi'uc Sauloe, yu'un tsc'an ta xa'ay sc'op Dios. 

8Pero li vinic ti xchanoj mágia, ti ep c'usi xu' yu'un tspase, ja' li Elimas chc'ot sbi ta 

griego c'ope, la scontrain li Bernabé xchi'uc Sauloe. Tsc'an chchibajesbe yo'nton li 

ajvalile, yu'un jech mu me xch'un li sc'op Diose. 

9Ja' yu'un li Saulo, ja' li Pablo yan sbie, ventainbil yo'nton yu'un li Ch'ul Espiritue, 

jech la sq'uelbe lec sat li vinique, 

10jech laj yalbe: —Li vo'ote, bats'i jlo'lavanejot, toj chopolot, xnich'onot pucuj. Ja' 

contra chavil li c'usi leque. Mu xacomtsan o soquesel li tuq'uil be yu'un Cajvaltique. 

11Ja' yu'un li' ta orae chayac'bot atoj li Cajvaltique. Chacom ta ma'sat. Mu xavil osil 

jayibuc c'ac'al —xut. Jech ta ora ipas ta ma'sat li vinique; mu xa xil o osil. Te xjoyet ta 

sa'el boch'o ta xnitat batel. 

12C'alal laj yil c'usi ic'ot ta pasel li ajvalile, jech la xch'un o li sc'op Diose. Ich'ay 

yo'nton yu'un li chanubtasel ta sventa Cajvaltique. 

Ic'otic ta Antioquía ta Pisidia banamil li Pablo xchi'uc Bernabee 

13Li Pablo xchi'uc xchi'iltaque iloq'uic batel ta Pafos, i'ochic ta barco; te ic'otic ta lum 

Perge ta Panfilia banamil. Yan li Juane la scomtsan li xchi'iltaque; isut batel ta 

Jerusalén. 

14Li Pablo xchi'uc Bernabee ijelovic batel ta lum Perge; te ic'otic ta lum Antioquía ta 

Pisidia banamil. C'alal la sta sc'ac'alil chcux yo'ntonique, te i'ochic ta nail tsobobbail, 

te ichotiic. 

15C'alal laj yich' aptael li smantaltac Diose xchi'uc li c'usitic ts'ibabil yu'un 

j'alc'opetique, li banquilaletic te ta nail tsobobbaile jech laj yalbeic li Pablo xchi'uc 

Bernabee: —Jchi'iltac, me oy c'usi chac'an chavalbe ya'yic sventa chapatbeic yo'nton 

li jchi'iltactique, xu' chac'opojic —xutic. 

16Jech iva'i li Pabloe; la spas sc'ob ti ac'o ch'an xiicuque, jech laj yal: —Jchi'iltac 

israeletic, xchi'uc vo'oxuc ti muc israelucoxuc ti chavich'ic ta muc' ec li Diose, a'yo 

ava'yic c'usi ta xcal. 

17Li Dios cu'untic, vu'utic li israelutique, ja' la st'uj li jmoltot jyame'tic ta vo'onee. 

C'alal te oyic ta Egipto banamile, laj yac' c'oticuc ta jun muc'ta lum. Ts'acal to 

iloq'uesatic tal ta stsatsal Dios, yu'un muc ja'uc ono'ox slumalic. 

18Cha'vinic (40) jabil its'icbat sbolil yo'ntonic yu'un Dios te ta xocol banamil. 

19C'alal la stsalic scotol li vucchop yajvaltac Canaán banamile, ja' i'ac'bat ta sc'obic 

yu'un Dios li yosilalique. 

20C'alal i'ech' xa'ox o'lol yo'bal ciento (450) jabile, ja'o lic ac'baticuc jchapanvanejetic 

yu'unic c'alal to i'och ta j'alc'op li Samuele. 

21Ts'acal lic sc'anic ajvalil yu'unic. Li Diose ja' la stic'be ta ajvalilal yu'unic li Saúl, 

xnich'on Cis liquem sts'unubal ta Benjamine. Cha'vinic (40) jabil i'och ta ajvalilal li 

Saule. 

22Ts'acal iloq'uesat ta ajvalilal yu'un Dios li Saule; ja' laj yac' ochuc li Davide. Jech laj 

yalbe sc'oplal: ‘Li David xnich'on Isaie ja' jun vinic la jta jech chac c'u cha'al tsc'an 

co'ntone; ja' chispasbun scotol li c'usi ta jc'ane’, xi. 

23Li Diose ja' te la sloq'ues jun Jcoltavanej yu'un Israel ta stojol li smomnich'nab 

Davide, ja' li Jesuse, yu'un jech ono'ox yaloj ta vo'one li Diose. 

24C'alal mu'yuc to'ox chtal li Jesuse, li Juane la xcholbe ya'yic scotol jchi'iltactic ti 

ac'o sutes yo'ntonic yu'un smulique, xchi'uc ti ac'o yich'ic vo'e. 

25C'alal vu'ubal xa'ox yabtel li Juane, jech laj yal: ‘Muc vu'cun li Cristoun jech chac 

c'u cha'al chanopique. Li boch'o ts'acal ta xtal cu'une, ja' tsots yabtel yich'oj. Li vu'une 

me stitunbeluc yaq'uil xonob, mu xu' cu'un’, xi. 

26“Jchi'iltac, vo'oxuc li smomnich'naboxuc Abrahame, xchi'uc vo'oxuc ti muc 

israelucoxuc ti chavich'ic ta muc' li Diose, vo'oxuc avu'unic li a'yej li'i sventa 

chijcolutic oe. 

27Pero li jnaclumetic ta Jerusalene xchi'uc li banquilaletic yu'unique muc xotquinic li 

Jesuse, xchi'uc muc xa'ibeic smelol c'usi laj yalic li j'alc'opetique, ja' ti chich' aptael ta 

sc'ac'alil ta jcux co'ntontique. Ja' yu'un ja' la sc'otesic c'usi ts'ibabil comel c'alal la 

smilic li Jesuse, pero muc sna'ic. 

28Ac'o me mu'yuc la stabeic smul ti xu' ta xcham oe, pero la sc'anbeic Pilato ti ac'o 

yac' ta milele. 

29C'alal ic'ot ta pasel scotol li sc'oplal ts'ibabile, la syalesbeic ta cruz li sbec'tale, la 

smuquic. 

30Pero li Diose la xcha'cuxes loq'uel ta smuquinal. 

31Ep c'ac'al laj yac' sba ta ilel ta stojol li boch'otic la xchi'inic totsel ta Galilea c'alal ta 

Jerusalene. Ja' yu'un li' ta orae ja' xa testigoetic ic'otic ta stojol li jchi'iltactique. 

32“Jech ec li vu'uncutique ta xcalcutic ava'yic li Lequil A'yej ti albilic ono'ox yu'un 

Dios li jmoltotactic ta vo'onee. 

33Ja' ti ic'ot xa ta pasel ta jtojoltic, vu'utic li smomnich'nabutique. Laj xa xcha'cuxes 

loq'uel ta smuquinal li Jesuse, yu'un jech ono'ox ts'ibabil sc'oplal ta xchibal svunal 

q'ueoj: ‘Vo'ot Jnich'onot, nax to laj cac' voc'an ya'yel’, xi ts'ibabil. 

34Yu'un icha'cuxesat yu'un Dios li Jesuse, jech mu xa xcham yan velta. Yu'un jech 

ono'ox laj yal li Diose: ‘J'ech'el ta xcac'be o li c'usi jun yutsil calojbe ono'ox li David 

ta vo'onee’, xi. 

35Ja' yu'un jech laj yal ta yan q'ueoj li Davide: ‘Mu xavac' c'a'uc sbec'tal li Boch'o tuc' 

yo'ntone’, xi. 

36Pero li Davide, jna'ojtic ti ja' no'ox jayib c'ac'al itun ta stojol li xchi'iltaque, ja' ti c'u 

yepal c'ac'al la sc'an Dios i'abteje; ts'acal to icham. Te bat yich' muquel yo' bu mucul li 

stot sme'e, xchi'uc ic'a' li sbec'tale. 

37Yan li boch'o icha'cuxesat yu'un Diose mu'yuc xc'a' sbec'tal. 

38Ja' yu'un jchi'iltac, tsc'an chana'ic ti ja' ta sventa Jesús xu' chijpasbat perdón yu'un 

jmultique. 

39Yu'un muc xch'ay o jmultic ta sventa li mantaletic laj yal Moisese. Ja' no'ox ta 

sventa Jesús xu' ta xch'ay jmultic me ta jch'untique. 

40Ja' yu'un q'uelo me abaic; mu me vo'ocoxuc xc'ot ta atojolic ti jech la sts'ibaic comel 

li j'alc'opetic ta vo'onee: 

41‘A'yo ava'yic, vo'oxuc ti ja' no'ox chalabanic c'usi chcale, ch'ayel c'otuc avo'ntonic, 

ch'ayanic o batel. Yu'un vu'un ta jpas jchop o abtel c'alal yorail cuxuloxuc ti mu stac' 

ch'unel chava'yic c'alal me oy boch'o chayalboxuque’, xi li j'alc'opetique —xi li 

Pabloe. 

42C'alal iloq'uic ta nail tsobobbaile, oy jayibuc la sc'anbeic vocol Pablo ti ja' ac'o 

cholbaticuc yan velta ta yan vaxquib c'ac'ale. 

43C'alal laj xa spuc sbaic batel li boch'otic te tsobolique, ep judioetic xchi'uc 

yanlumetic ti co'ol xa xch'unojic xchi'uc judioetique la xchi'inic batel li Pablo xchi'uc 

Bernabee. Li Pablo xchi'uc Bernabee laj yalbeic ti j'ech'el ac'o xch'unic o ti oy 

c'uxubinel yu'un Diose. 

44C'alal la sta yan sc'ac'alil ta xcux yo'ntonique, jutuc xa mu sjunuluc ta lum tal ya'yic 

yan velta li sc'op Diose. 

45Pero li yantic judioetique xti'et ic'ot yo'ntonic c'alal laj yilic li epal cristianoetic la 

stsob sbaique. Laj yalic ti mu meleluc c'usi ta xal li Pabloe; lic xchopolc'optaic. 

46Li Pablo xchi'uc Bernabee tsots yo'ntonic jech laj yalbeic: —Vo'oxuc li 

israeloxuque, oy ta aventaic ti ba'yuc ta jcholcutic ava'yic li sc'op Diose. Pero ta 

sventa ti mu'yuc ta aventaic chavich'ic li ach' cuxlejal sventa sbatel osile, ja' yu'un li' 

ta orae ja' te chibatcutic ta stojol li yanlum cristianoetic mu xotquinic Diose. 

47Yu'un jech laj yalbuncutic li Cajvaltique: ‘Laj cac' c'otan ta luz yu'un li yanlum 

cristianoetique, yu'un jech vo'ot ta aventa xu' chcol cristianoetic c'alal to ta sti'iltac 

banamil’, xiyutuncutic —xiic. 

48C'alal laj ya'yic jech laj yal Pablo li yanlum cristianoetic ti mu xotquinic Diose, toj 

xcuxet ic'ot yo'ntonic. Laj yalic ti toj lec c'usi laj yal comel li Cajvaltique. Jech la 

xch'unic scotol li boch'otic sc'oplal ono'ox chcuxiic sbatel osile. 

49Jech ipuc o batel sc'op Dios ta scotol li Pisidia banamile. 

50Li judioetic ti mu'yuc xch'unojic Jesuse bat socbeic sjol li banquilal te ta slumalique, 

xchi'uc li antsetic ti scotol yo'nton xch'unojbeic smantaltac Diose, xchi'uc ti lec 

ich'bilic ta muq'ue. Jech te lic scontrainic li Pablo xchi'uc Bernabee; la snutsic loq'uel 

ta yosilalic. 

51Jech la slilin comel spucucal yacanic; ja' svinajeb ti icom ta smul stuquique, jech 

ibatic ta lum Iconio. 

52Li jch'unolajeletic te ta Pisidia banamile toj xcuxet no'ox yo'nton icomic, xchi'uc 

iventainbat lec yo'ntonic yu'un li Ch'ul Espiritue. 

Hechos 14 

Ic'otic ta Iconio li Pablo xchi'uc Bernabee 

1C'alal te oyic ta Iconio li Pablo xchi'uc Bernabee, te i'ochic ta nail tsobobbail yu'un li 

judioetique. Oy lec stsatsal li sc'opique, jech bats'i ep judioetic xchi'uc yanlumetic la 

xch'unic. 

2Li yantic judioetic ti mu xch'unic Cajvaltique, la socbeic sjol li yanlumetic ti mu 

xotquinic Diose, yu'un ac'o scontrainic li Pablo xchi'uc Bernabee. 

3Li Pablo xchi'uc Bernabee ep c'ac'al te ijoc'tsajic. Tsots yo'ntonic jamal laj xcholbeic 

sc'op li Cajvaltique. I'ac'bat spasic sq'uelubiltac stsatsal li Cajvaltique, jech ivinaj ti ja' 

melel c'usi laj yalique, ja' ti ep slequil yo'nton Dios ta jtojoltique. 

4Li cristianoetic te ta lume cha'voc' ic'otic. Jvoc' ibatic ta stojol li judioetic ti mu 

xch'unique; jvoc' ibatic ta stojol li yajtacbolaltac Jesuse. 

5Pero li judioetic ti mu xch'unique, xchi'uc li yanlum cristianoetic ti mu xotquinic 

Diose, xchi'uc li banquilaletic yu'un judioetique, jmoj la snopic ti chbat yuts'intaic, ti 

chbat yac'beic ton li Pablo xchi'uc Bernabee. 

6C'alal laj ya'yic li Pablo xchi'uc Bernabee, ta ora ijatovic batel ta lum Listra, ta lum 

Derbe te ta Licaonia banamil, xchi'uc ta yantic lumetic ti te no'ox nopolique. 

7Te la xcholic batel li Lequil A'yeje. 

I'ac'bat ton ta Listra li Pabloe 

8Te nacal ta lum Listra jun vinic, mu'yuc lec yacan, coxo ono'ox c'alal ivoc'. Mu xu' 

chanov o. 

9Te ta xa'ay c'usi ta xal li Pabloe. Li Pabloe la sq'uelbe lec sat. Laj yil ti oy xch'unojel 

yo'nton sventa chcole. 

10Tsots ic'opoj li Pabloe, jech laj yalbe li vinique: —Va'lan, tuc' xatec'an li avacane —

xut. Ibituj li vinique, lic xanovuc. 

11C'alal laj yilic c'usi la spas Pablo li epal cristianoetic te oyique, tsots i'avanic. Jech 

laj yalic ta licaonia c'op: —Yalem tal diosetic ta jtojoltic, xco'laj xchi'uc cristianoetic 

yilel —xiic. 

12Li Bernabee Júpiter laj yac'beic sbi. Yan li Pabloe Mercurio laj yac'beic sbi, yu'un 

ja' ilo'ilaj. 

13Li pale te ta sna sdiosic Júpiter ta yeloval lume laj yic' loq'uel tot vacaxetic ta 

ti'coralton yu'un li lume. Yac'ojbe tal lec xnichimal snuc' li vacaxetique. Li pale 

xchi'uc li epal cristianoetique tsc'an tsmilbeic ox smotonin li Pablo xchi'uc Bernabee. 

14C'alal laj ya'yic li Pablo xchi'uc Bernabee, la sjat sc'u'ic. Ta anil bat stic' sbaic ta 

stojol li epal cristianoetique, tsots i'avanic: 

15—Viniquetic, ¿c'u yu'un jech chapasic? yu'un co'ol cristianoutic. Ti litalcutic li'i, ja' 

tal calcutic ava'yic ti tsc'an chacomtsanic yich'el ta muc' li c'usi mu'yuc stue. Tsc'an ja' 

chatalic ta stojol li cuxul Dios ti la spas vinajel banamile, xchi'uc li nabe, xchi'uc 

scotol li c'usitic oye. 

16Li cristianoetic ta vo'onee i'ac'bat spasic yu'un Dios li c'usi tsc'an yo'nton stuquic 

jujunique. 

17Pero mu yu'unuc muc xac' sba ta ilel ti ta melel oy li Diose, yu'un oy c'usi lec tspas. 

Ja' ta xac' tal vo'. Ta xac' satinuc li c'usitic chich' ts'unele, yu'un jech ta jta jve'eltic, 

jech xcuxet no'ox co'ntontic —xutic li cristianoetique. 

18Ac'o me jech i'albatic, pero vocol ipaj yu'unic, yu'un persa tsc'an tsmilbeic li 

smotone. 

19Te italic jayibuc judioetic liquemic tal ta lum Antioquía xchi'uc ta lum Iconio, ja' la 

socbeic sjol li epal cristianoetique, jech lic yac'beic ton li Pabloe. La xjochic loq'uel ta 

ti'lum, yu'un chamen xa laj yilic. 

20Pero c'alal c'ot sjoyibtaic li jch'unolajeletique, ilic li Pabloe; i'och batel yan velta ta 

lum. Ta yoc'omal iloq'uic batel xchi'uc Bernabé, ibatic ta Derbe. 

21C'alal la xcholbeic Lequil A'yej li cristianoetic te ta lume, ep boch'otic la xch'unic. 

Ts'acal ijelovic batel yan velta ta Listra, ta Iconio, xchi'uc ta Antioquía ta Pisidia 

banamil. 

22Ech' stsatsubtasbeic yo'nton li jch'unolajeletique. Laj yalbeic ti j'ech'eluc ac'o 

xch'unic oe. Xchi'uc laj yalbeic ti tsc'an ta jts'ictic vocol ti jech xu' chij'och yo' bu 

chventainvan li Diose. 

23La st'ujic jcholc'opetic yu'unic ta jujun nail tsobobbail. Laj yictaic ixim; la sc'opanic 

Dios. Li boch'o la st'ujique laj yaq'uic ta sc'ob li Cajvaltic ti yich'ojic ta muq'ue. 

Isutic ta Antioquía te ta Siria banamil li Pablo xchi'uc Bernabee 

24Ixanovic ta scotol Pisidia banamil; ts'acal te ivulic ta Panfilia banamil. 

25Te la xcholic sc'op Dios ta lum Perge; ts'acal to ibatic ta lum Atalía. 

26Te i'ochic ta barco; isutic batel ta Antioquía yo' bu ic'opanbatic Dios ta stojolic, 

xchi'uc ti i'ac'atic ta sc'ob Dios c'alal lic stsaquic li abtel ti laj xa spasique. 

27C'alal ic'otic ta Antioquiae, la stsobic scotol li jch'unolajeletique. Laj yalbe ya'yic 

scotol li c'usitic tsotsic i'ac'bat spasic yu'un Diose, xchi'uc ti c'u x'elan ijambat 

yo'ntonic ta xch'unel Cajvaltic li yanlumetic ti mu xotquinic Diose. 

28Ep c'ac'al te icomic; te la xchi'inic li jch'unolajeletique. 

Hechos 15 

La spasic muc'ta tsobajel ta Jerusalén sventa xchapanel c'op 

1Oy jayibuc viniquetic iliquic batel ta Judea banamil, jech c'ot yalbeic li 

jch'unolajeletic ta Antioquiae: “Me mu xavich'ic circuncisión jech chac c'u cha'al laj 

yal li Moisese, mu xacolic”, xutic. 

2Li Pablo xchi'uc Bernabee ep ilo'ilajic; ep lic spasic c'op xchi'uc li viniquetic le'e. 

Jech la snopic ti ja' lec tstaquic batel ta Jerusalén li Pablo xchi'uc Bernabee xchi'uc 

jayibuc jch'unolajeletic, yu'un ac'o bat sc'opanic li yajtacbolaltac Jesús xchi'uc 

jcholc'opetique, yu'un jech xu' chchapaj li a'yeje. 

3Jech itacatic batel yu'un li jtsob jch'unolajeletic ta Antioquiae. Te ijelovic batel ta 

Fenicia banamil xchi'uc ta Samaria banamil. Ech' yalbeic jch'unolajeletic ti laj xa 

sutes yo'ntonic ta stojol Dios ec li yanlum cristianoetic ti mu xotquinic Diose. C'alal 

laj ya'yique, toj xcuxet no'ox yo'ntonic. 

4C'alal ic'otic ta Jerusalene, lec ch'ambil ta be ic'otic yu'un li jch'unolajeletique xchi'uc 

li jcholc'opetique xchi'uc li yajtacbolaltac Jesuse. Li Pablo xchi'uc Bernabee lic yalic 

scotol li c'usitic la spas Dios ta sventaique. 

5Te oy jayibuc jch'unolajeletic ti xch'unojic to fariseoe, la sva'an sbaic, jech laj yalic: 

—Ta persa ta xich'ic circuncisión li jch'unolajeletic le'e, xchi'uc persa chavalbeic 

noxtoc ti ac'o xch'unic li smantaltac Dios laj yal Moisese —xiic. 

6Jech te la stsob sbaic ta xchapanel li yajtacbolaltac Jesuse xchi'uc li banquilaletic 

yu'un jch'unolajeletique. 

7C'alal ep xa'ox ilo'ilajique, te la sva'an sba li Pedroe, jech laj yal: —Jchi'iltac, xana'ic 

ti oy xa sc'ac'alil la st'ujun Dios sventa ta jcholbe ya'yic Lequil A'yej li yanlum 

cristianoetique, yu'un jech ac'o xch'unic ec. 

8Li Dios ti xijyotquinbutic co'ntontic jcotoltique, laj yac'be yilic ti sc'anoj li 

yanlumetique, jech laj yac'be yich'ic Ch'ul Espíritu ec jech chac c'u cha'al laj yac'butic 

quich'tique. 

9Li Diose co'ol la xc'uxubinutic ta jcha'chopaltic. Jech co'ol la spocbutic co'ntontic ta 

sventa ti laj xa jch'untique. 

10Jech ¿c'u yu'un chasa'beic sc'ac'al yo'nton li Diose? Yu'un xco'laj xchi'uc 

chavac'beic xcuch alal icatsil li jch'unolajeletique. Chac'an chavac'beic xcuch ec li 

icatsil ti muc xlic yu'unic li jmoltot jyame'tic ta vo'onee, xchi'uc ti muc xlic cu'untic ec 

li vu'utique. 

11Li vu'utique laj xa jch'untic ti ta yutsil no'ox yo'nton Cajvaltic Jesús chijcolutique; 

ja' no'ox jech xu' chcolic ec li stuquique —xi li Pedroe. 

12Jech ich'abiic scotolic. Laj ya'yic ti laj yal Pablo xchi'uc Bernabé ti ep sq'uelubil 

stsatsal Dios i'ac'bat spasic ta stojol li yanlum cristianoetic ti mu xotquinic Diose. 

13C'alal ilaj yo'ntonic ta lo'ile, lic c'opojuc ec li Santiagoe: —Jchi'iltac, a'yo ava'yic 

c'usi ta xcal. 

14Li Simón Pedroe laj xa yalbutic ca'itic c'u x'elan lic ic'aticuc yu'un Dios li yanlum 

cristianoetic ti mu xotquinic Diose; laj xa ca'itic c'u x'elan la st'uj yu'un jech ac'o 

c'otuc ta steclumal. 

15Yu'un ja' ono'ox jech la sts'ibaic li yaj'alc'optac Dios ta vo'onee: 

16‘C'alal me la sta sc'ac'alile, li Diose ta xlic xcha'va'anbe li sna David ti vuq'uem xae; 

ta xcha'meltsanbe li yave, ta xcha'toy liquel yan velta. 

17Yu'un jech ac'o sa'ic Dios li cristianoetic ti c'u to yepal comenique, xchi'uc jech ac'o 

yich'ic ta muc' Dios ec li yanlum cristianoetic ti mu xotquinic Diose, 

18xi li Dios ti vo'one ono'ox laj yac' ta na'el ti jech snopoje’, xiic li j'alc'opetique. 

19“Ja' yu'un li vu'une chcal ti ja' lec mu me xcac'betic svocol li yanlum cristianoetic ti 

laj xa sutes yo'ntonic ta stojol Diose. 

20Ja' no'ox jpasbetic scartaic. Calbetic ti mu me sti'ic li c'usitic ac'bil ta smoton c'usitic 

cuybilic ta Diose, ti mu me xmulivajique, ti mu me sti'ic li c'usi mich'bil ta snuc' 

tsmilique, xchi'uc ti mu me sti'ic ch'ich'e. 

21Yu'un ta vo'one ono'ox tal, ta jujun lum c'alal ja'o sc'ac'alil ta xcux yo'ntonique, ja' 

ono'ox ta xaptaic ta nail tsobobbailetic yu'unic li smantaltac Dios laj yal comel Moisés 

ta vo'onee —xi li Santiagoe. 

22Ja' yu'un li yajtacbolaltac Jesús xchi'uc li jcholc'opetique xchi'uc scotol li 

jch'unolajeletic ta Jerusalene lec laj ya'yic. Jech la snopic ti ja' lec ac'o st'ujic jayibuc 

viniquetic, yu'un tstaquic batel ta Antioquía xchi'uc li Pablo xchi'uc Bernabee. Ja' la 

st'ujic Judas, Barsabás xchibal sbi, xchi'uc Silas. Ja' jcholc'opetic. 

23Jech la spasic li cartae; ja' laj yich'ic batel li Judas xchi'uc Silase. Jech laj yalic batel 

ta vun: “Jchi'iltac ta sventa Cajvaltic, chabanucoxuc, vo'oxuc ti yanlum cristianooxuc 

te nacaloxuc ta lum Antioquía, xchi'uc ta sjunul Siria banamil, xchi'uc ta Cilicia 

banamile, ta jc'opanotcutic tal ta carta, vu'uncutic li yajtacbolaluncutic Jesuse, 

vu'uncutic li jcholc'opuncutique, xchi'uc scotol li jchi'iltactic ta jch'unolajele. 

24Laj ca'icutic ti oy jayibuc jchi'iltacutic te italic ta atojolic ti li' iliquic batele. Pero 

muc ta jmantalcuticuc. Ja' no'ox tal yac' lo'ilajuc avo'ntonic ta sventa li c'usi laj 

yalboxuque. 

25Ja' yu'un li' la jnopcutic ti ta jtacutic tal ta atojolic chib jchi'iltactique. Ja' ta xchi'inic 

tal li Bernabé xchi'uc Pablo ti lec jc'anojcutique, 

26ja' ti sq'uelanoj sbec'talic ta sventa li Cajvaltic Jesucristoe. 

27Ja' ta jtaccutic tal li Judase xchi'uc li Silase. Ja' chtal yalboxuc lec ta yeic noxtoc li 

c'usi la jnopcutique. 

28Yu'un jech la sc'an Ch'ul Espíritu xchi'uc vu'uncutic ti mu'yuc ta xcac'cutic ol 

avicatsique. Ja' no'ox chacalbotcutic tal jech chac li'i: 

29Mu me xati'ic c'usitic ac'bil ta smoton li loc'ometic ti cuybilic ta Diose, mu me 

xati'ic ch'ich', mu me xati'ic li c'usi mich'bil ta snuc' chchame, mu me xamulivajic. Me 

chach'unic scotol le'e, lec c'usi chapasic. Ja' no'ox jech chacalboxuc tal. Te ac'o 

xchi'inoxuc li Diose”, xiic batel ta carta. 

30Jech ibatic li boch'otic it'ujatique. Te ic'otic ta Antioquía, c'ot stsobic scotol li 

jch'unolajeletique. Laj yac'beic li cartae. 

31C'alal la sq'uelic li cartae, xcuxet ic'ot yo'ntonic ti jech i'ac'batic batel spatubil 

yo'ntonique. 

32Li Judas xchi'uc Silase ja' j'alc'opetic yu'un Dios ec. Jech la spatbeic yo'nton li 

jch'unolajeletique; itsatsub comel lec yo'nton yu'unic ta sventa ti ep la xchi'inic ta 

lo'ile. 

33Te ijoc'tsajic jayibuc c'ac'al. Ts'acal to jech i'albatic yu'un li jch'unolajeletique: —

Lec oy, junuc avo'nton sutanic batel ta stojol li boch'o la stacoxuc tale —x'utatic. 

35Li Pablo xchi'uc Bernabee te icomic ta Antioquía ec. Te ichanubtasvanic, la xcholic 

Lequil A'yej ta sventa Cajvaltic. Oy ep boch'otic yan la xcholic noxtoc. 

Li Pabloe ibat xchibal velta ta nom ta xcholel li sc'op Diose 

36C'alal i'ech' jayibuc c'ac'ale, li Pabloe jech laj yalbe li Bernabee: —Bat jvu'lantic yan 

velta li jch'unolajeletic ta scotol lumetic ti bu la jcholbetic sc'op Cajvaltique. Bat 

jq'ueltic c'u x'elanic —xut. 

37Li Bernabee tsc'an ta xic' batel li Juane, ja' li Marcos xchibal sbie. 

38Pero li Pabloe muc sc'an xic' batel. Yu'un c'alal te oyic ta Panfiliae, te la svoc' sba 

sutel li Marcose; muc xchi'inatic batel ta abtel. 

39Ta sventa ti tsots laj yut sbaique, jech te la svoc' sbaic o. Li Bernabee laj yic' batel 

xchi'in li Marcose; i'ochic ta barco, ibatic ta Chipre banamil. 

40Li Pabloe ja' laj yic' batel xchi'in ec li Silase. Li jch'unolajeletique la sc'anbeic 

Cajvaltic ti ac'o xchi'in batel li chibique, jech ibatic. 

41Te ijelovic batel ta Siria banamil xchi'uc ta Cilicia banamil. Ech' stsatsubtasbeic 

yo'nton li jujutsob jch'unolajeletique. 

Hechos 16 

La xchi'inic ta abtel Timoteo li Pablo xchi'uc Silase 

1Ts'acal ic'otic ta lum Derbe xchi'uc ta lum Listra li Pablo xchi'uc Silase. Te nacal ta 

Listra jun jch'unolajel la staic, Timoteo sbi. Ja' judío ants li sme'e, ja' jch'unolajel; yan 

li stote ja' grecia vinic. 

2Li jch'unolajeletic ta Listra xchi'uc ta Iconioe lec sc'oplal yu'unic li Timoteoe. 

3Li Pabloe tsc'an chic' batel xchi'in li Timoteoe. Jech laj yac'be yich' circuncisión ta 

scoj ti oy ep judioetic bu ta xbatique, xchi'uc sna'oj scotolic ti ja' grecia vinic li stote. 

4C'alal ijelovic ta jujun lume, laj yalbeic jch'unolajeletic c'usi la xchapan li 

yajtacbolaltac Jesuse xchi'uc li jcholc'opetic ta Jerusalene, yu'un ac'o xch'unic ec. 

5Jech itsatsub lec yo'nton li jujutsob jch'unolajeletique; i'ayin lec xch'unojel yo'ntonic, 

xchi'uc i'epajic ta jujun c'ac'al. 

Laj yil ta xch'ulel jun macedonia vinic li Pabloe 

6Li Pablo xchi'uc xchi'iltaque ibatic ta scotol Frigia banamil xchi'uc ta Galacia 

banamil, yu'un ipajesatic yu'un Ch'ul Espíritu ti mu to me xbat xcholic sc'op Dios ta 

Asia banamile. 

7C'alal ic'otic ta sts'aquil Misia banamile, ta ox xbatic ta Bitinia banamil. Pero 

ipajesatic yu'un li Ch'ul Espiritue. 

8Jech te ijelovic ta Misia banamil; te ic'otic ta lum Troas. 

9Li Pabloe ta ac'ubaltic i'ac'bat yil ta xch'ulel jun macedonia vinic. Laj yil te va'al ta 

xc'opanat: “Batic ta Macedonia banamil, bat coltauncutic”, x'utat. 

10C'alal jech laj yile, la jchapan jbacutic sventa chibatcutic ta Macedonia banamil. 

Yu'un la jna'cutic ti jech la sc'an Dios te chbat jcholcutic li Lequil A'yej ta sventa 

Cajvaltique. 

I'ochic ta chuquel Pablo xchi'uc Silas ta Filipos 

11Te li'ochcutic ta barco ta lum Troas; tuc' libatcutic ta Samotracia banamil, cacal ta 

nab. Ta yoc'omal te lic'otcutic ta lum Neápolis. 

12Ts'acal libatcutic ta lum Filipos; ja' jun muc'ta lum te ta Macedonia banamil ti ja' xa 

slumalic c'otem li romaetique. Te lijoc'tsajcutic jayibuc c'ac'al. 

13C'alal la sta sc'ac'alil ta xcux yo'ntonique, liloc'cutic batel ta pat lum. Libatcutic ta ti' 

uc'um, yu'un bat jq'uelcutic me te tsobol ta sc'opanic Dios ti bu ono'ox ta stsob 

sbaique. Te lichoticutic, te la jcholbecutic sc'op Dios li antsetic te la jtacutique. 

14Oy jun ants laj ya'ay li c'usi laj calcutique, Lidia sbi; liquem tal ta lum Tiatira. Ja' 

yabtel ta xchon yax'elan poc'. Lec yich'oj ta muc' Dios. Ijambat yo'nton yu'un 

Cajvaltic, jech scotol yo'nton laj ya'ay c'usi laj yal li Pabloe. 

15Jech te laj yich'ic vo' sjunulic ta na. Ts'acal jech laj yalbuncutic: —Me chach'unic ti 

ta melel jun co'nton la jch'un Cajvaltique, avocolicuc ochanic ta jna, li' xanaquiique —

xi. La sc'anbuncutic vocol ti te ac'o comcuncutic ta snae. 

16Ta yan c'ac'al libatcutic yan velta yo' bu ta stsob sbaic ta sc'opanel Diose. Te ital 

snupuncutic ta be jun tseb. Lec sna' xt'unulaj, xchi'uc lec sna' c'usitic ta xc'ot ta pasel, 

yu'un ochem pucuj ta yo'nton. Li yajvaltaque solel ep la spasic canal ta sventa ti lec 

sna' xt'unulaj li tsebe. 

17Te la xchi'inuncutic batel jchi'uc li Pabloe; tsots i'avan, jech laj yal: —Li viniquetic 

li'i ja' yajtuneltac Muc'ul Dios ta vinajel. Ja' ta xalboxuc ava'yic c'u x'elan xu' chacolic 

—xi li tsebe. 

18Ep c'ac'al jech la spas li tsebe, ja' yu'un chopol laj ya'ay li Pabloe. Ijoyij, jech laj 

yalbe li pucuje: —Ta jtacot loq'uel ta svu'el Jesucristo. Loc'an ta yo'nton li tsebe —

xut. Jech ta ora iloc' li pucuje. 

19Li yajvaltac tsebe laj yilic ti mu'yuc xa ta spasic o canal ta sventa li tsebe, ja' yu'un 

la stsaquic li Pablo xchi'uc Silase. La snitic batel ta stojol j'abteletic te yo' bu tstsob 

sbaic sventa ta xchapanvanique. 

20C'alal c'ot yaq'uic ta stojol li j'abteletique, jech laj yalic: —Li judío viniquetic li'i ja' 

ta socbeic sjol cristianoetic li' ta jlumaltique. 

21Oy yan c'usi ta xaq'uic ta chanel ti mu jechuc jtaleltic li vu'utique. Mu xu' ta 

jch'untic, mu xu' ta jpastic jech, yu'un vu'utic romautic —xiic. 

22Jech iliquic scotol li cristianoetique; la scontrainic li Pablo xchi'uc Silase. Li 

j'abteletique la sloc'beic sc'u' li Pablo xchi'uc Silase; laj yalic mantal ti ac'o yich'ic 

majel ta te'e. 

23C'alal laj yac'beic ep te'e, la stiq'uic ta chuquel. Laj yalbeic jchabichuquinab ti ac'o 

xchabi leque. 

24C'alal laj yich' tsots mantal li jchabichuquinabe, la stic' ochel ta bats'i yutil 

chuquinab. La slats'be yacanic ta lats'ubte'. 

Iloq'uesatic ta chuquel yu'un Dios li Pablo xchi'uc Silase 

25Ta o'lol ac'ubal la sc'opanic Dios li Pablo xchi'uc Silase, xchi'uc iq'uejinic ta sq'ueoj 

Dios. Te laj ya'yic li yan jchuqueletique. 

26Jech ta ora no'ox ital tsots niquel. Inic c'alal ta snacleb li chuquinabe. Ta ora ijaman 

scotol li sti' chuquinabe; isolan loq'uel li cadenaetic ti chucbilic o li jchuqueletique. 

27C'alal ijulov li jchabichuquinabe, laj yil ti jamajtic xa li ti' chuquinabe. Jech la 

sloq'ues yespada, ta xa'ox smil sba stuc, yu'un la snop ti jatovenic xa scotol li 

jchuqueletique. 

28Tsots i'avan li Pabloe, jech laj yal: —¡Mu xamil aba, li' oyuncutic jcotolcutique! —

xut. 

29Li jchabichuquinabe la sc'an sc'oc'. I'och batel ta anil ta yut chuquinab. Xt'elt'un xa 

ta xi'el la spatan sba ta stojol li Pablo xchi'uc Silase. 

30Ta ora la sloq'ues tal ta yut chuquinab, jech ijac'batic: —Viniquetic, ¿c'usi ta jpas ti 

xu' chicol oe? —xi. 

31Itac'ovic: —Ch'uno li Cajvaltic Jesuse, jech chacol li vo'ote, xchi'uc jech ta xcolic 

scotol te ta sjunul ana —xutic. 

32Te laj yalbeic sc'op Cajvaltic scotolic te ta sjunul sna. 

33Li jchabichuquinabe te no'ox ta yac'ubalil la xpoxtabe ta ora li xtuch'emalique. Jech 

ta ora te i'ac'bat yich' vo' sjunulic ta na. 

34Ts'acal laj yic' batel ta sna li Pablo xchi'uc Silase, laj yac'be sve'elic. Toj xcuxet 

no'ox yo'nton sjunulic ta na ta sventa ti laj xa xch'unic Diose. 

35C'alal isacube, li j'abteletique la staquic batel jayibuc mayoletic, jech laj yalbeic 

batel: —Bat albo li jchabichuquinabe ac'o scolta batel li chib viniquetique —xutic. 

36Ja' yu'un li jchabichuquinabe jech bat yalbe li Pabloe: —Li j'abteletique laj yalbun 

tal mantal ti xu' chajcoltaoxuc batele. Ja' yu'un xu' chabatic; junuc avo'ntonic batel —

x'utatic. 

37Pero li Pabloe jech laj yalbe li mayoletique: —Li j'abteletique ta stojol scotol 

cristianoetic laj yac'buncutic te'. Mu'yuc la xchapanuncutic ba'yuc; jech no'ox la 

stic'uncutic ta chuquel noxtoc. Li' ta orae tsc'an chisloq'uesuncutic ta mucul. Pero 

mu'yuc sc'oplal ta spasic jech, yu'un li vu'uncutique voq'uemuncutic ta yosilal Roma. 

Ja' lec ac'o tal sloq'uesuncutic stuquic —xut. 

38Jech isutic batel li mayoletique, bat yalbeic j'abteletic c'usi laj yal li Pabloe. C'alal 

laj ya'yic ti te voq'uemic ta yosilal Romae, toj xi'el ic'otic. 

39Jech italic li j'abteletique, tal slequilc'opanic li Pablo xchi'uc Silase. La sloq'uesic ta 

chuquel; la sc'anbeic vocol ti ja' lec ac'o loq'uicuc batel ta lume. 

40C'alal iloq'uic ta chuquele, te ibatic ta sna li Lidiae. Te ech' stsatsubtasbeic yo'nton li 

jch'unolajeletique, jech iloq'uic batel. 

Hechos 17 

La staic tsots c'op ta Tesalónica li Pablo xchi'uc Silase 

1Li Pablo xchi'uc Silase te ijelovic batel ta lum Anfípolis xchi'uc ta lum Apolónia. Te 

ic'otic ta lum Tesalónica yo' bu oy jun nail tsobobbail yu'un li judioetique. 

2Li Pabloe jech stalel o ti ta xbat ta nail tsobobbaile, jech bat ochuc oxib velta ta nail 

tsobobbail ti c'alal yorail ta xcux yo'ntonique. Te la stsac sbaic ta lo'il ta sventa sc'op 

Dios xchi'uc li xchi'iltaque. 

3Laj yac'be yil, laj yac'be lec sna'ic ti jech ono'ox ts'ibabil ta sc'op Dios ti ta persa ta 

xich' vocol li Cristoe, xchi'uc ti ta persa ta xcha'cuxie. Jech laj yalbe: —Ja' li Jesús ti 

li' chacalboxuc sc'oplale, ja' li Cristoe —xut. 

4Oy jayibuc israeletic la xch'unic Cajvaltic, jech la xchi'inic li Pablo xchi'uc Silase. 

Xchi'uc ep yanlum cristianoetic la xch'unic ec ti yich'ojic ono'ox ta muc' Diose. 

Xchi'uc ep antsetic lec ich'bilic ta muc' la xch'unic noxtoc. 

5Pero li judioetic ti mu xch'unique ven it'ix yo'ntonic. Jech la stsobic jayibuc chopol 

viniquetic ti te no'ox xva'etic ta ch'ivite. C'alal ep xa stsoboj sbaique, lic socbeic sjol 

scotol li cristianoetic te ta lume. Jech scotolic ibatic ta sna jun vinic Jasón, yu'un tsc'an 

ta snitic loq'uel li Pablo xchi'uc Silase, yu'un chbat yaq'uic ta sc'ob li cristianoetique. 

6Pero mu'yuc te la staic, ja' yu'un ja' la stsaquic tal li Jasone xchi'uc jayibuc 

jch'unolajeletic. C'ot yaq'uic ta stojol li j'abteletic te ta lume. Tsots i'avanic, jech laj 

yalic: —Oy viniquetic ti ja' ta socbeic sjol cristianoetic ta sbejel banamile; vulemic xa 

li' ta jlumaltic noxtoc. 

7Li Jasón li'i laj yic' ochel ta sna. Scotolic mu sc'an xch'unic mantal yu'un li Cesare, 

yu'un chalic ti oy yan muc'ta ajvalile, ja' la Jesús sbi —xiic. 

8C'alal laj ya'yic scotol li cristianoetique xchi'uc li j'abteletic te ta lume, iliquic ta 

vochlajetel scotolic. 

9Pero li Jasón xchi'uc xchi'iltaque laj yaq'uic taq'uin, jech icoltaatic batel. 

Itacatic batel ta Berea li Pablo xchi'uc Silase 

10Li jch'unolajeletique ta ora no'ox la staquic batel ta ac'ubaltic ta lum Berea li Pablo 

xchi'uc Silase. C'alal ic'otic ta Bereae, te i'ochic ta nail tsobobbail yu'un li judioetique. 

11Li israeletic te ta Bereae ja' lec yo'ntonic. Mu jechuc yo'ntonic jech chac c'u cha'al li 

israeletic ta Tesalonicae. Yu'un ta scotol yo'ntonic laj ya'ibeic sc'op li Pabloe. Scotol 

c'ac'al la sq'uelic li sc'op Diose, yu'un tsq'uelic me xco'laj xchi'uc c'usi ta xchol li 

Pabloe. 

12Jech ep israeletic la xch'unic, xchi'uc ep greciaetic la xch'unic noxtoc. Ep antsetic 

lec ich'bilic ta muc' la xch'unic ec, xchi'uc ep viniquetic la xch'unic noxtoc. 

13Li judioetic te ta Tesalonicae laj ya'yic ti te xa ta xchol sc'op Dios ta Berea noxtoc li 

Pabloe, jech bat socbeic yo'nton noxtoc li cristianoetic te ta Bereae. 

14Li jch'unolajeletique ta ora la staquic batel ta ti'nab li Pabloe. Yan li Silas xchi'uc 

Timoteoe te icomic ta Berea. 

15Li boch'otic ay yaq'uic li Pabloe te to ay yaq'uic comel ta lum Atenas. C'alal tsutic 

xa'oxe, laj yich'ic tacbel batel mantal yu'un Pablo ti ac'o c'ot yalbeic Silas xchi'uc 

Timoteo ti ac'o baticuc ta ora yo' bu oy li Pabloe. Jech isutic batel. 

La xchol sc'op Dios ta Atenas li Pabloe 

16C'alal te chmalavan ta Atenas li Pabloe, chopol yo'nton laj ya'ay c'alal laj yil ti puru 

loc'ometic scuyoj ta sdiosic li cristianoetic te ta lume. 

17Jech te la stsac sbaic ta lo'il ta sventa sc'op Dios xchi'uc li xchi'iltaque xchi'uc li 

yanlumetic ti yich'ojic ta muc' Diose. Jujun c'ac'al laj yalbe sc'op Dios li boch'otic te la 

sta ta ch'ivite. 

18Jech noxtoc oy jayibuc jchanubtasvanejetic yu'un epicuroetic xchi'uc 

jchanubtasvanejetic yu'un estoicoetic la stsac sbaic ta lo'il xchi'uc li Pabloe. Oy 

jayibuc jech laj yalic: —¿C'usi chal li chochob-e vinic le'e? —xiic. Oy yantic jech laj 

yalic: —Ja' jcholc'op yu'un yan diosetic yilel —xiic. Yu'un li Pabloe ja' la xcholbe 

sc'oplal li Jesuse, xchi'uc laj yalbe sc'oplal ti icha'cuxie. 

19Jech laj yiq'uic batel ta Areópago li Pabloe. Jech laj yalbeic: —¿Me xu' chavalbun 

ca'icutic ec li c'usi ach' chachanubtasvan oe? 

20Yu'un yan to ta a'yel chca'icutic, ja' yu'un ta jc'an chca'ibecutic smelol —xiic. 

22Ja' yu'un li Pabloe lic sva'an sba ta o'lol yo' bu stsoboj sbaic ta Areopagoe. Jech laj 

yalbe: “Atenas viniquetic, ta xquil ti scotol avo'ntonic chac'an chavich'ic ta muc' 

diosetique. 

23Yu'un c'alal lixanov li' ta alumalique, laj quil ti ep c'usitic chavich'ic ta muq'ue. Laj 

quil noxtoc jun scajleb matanal, jech ts'ibabil chac li'i: ‘JA' SCAJLEB SMOTON LI 

DIOS TI MU XCOTQUINTIQUE’, xi ts'ibabil. Li Dios ti chavac'beic smoton ti mu 

xavotquinique, ja' chacalboxuc ava'yic sc'oplal li vu'une. 

24“Li Dios ti la spas banamil xchi'uc scotol c'usitic oye ja' yajval li vinajel banamile. 

Jech mu xnaqui ta ch'ulnaetic pasbil ta sc'ob cristianoetic. 

25Muc vu'uticuc ta xcac'betic li c'usi sc'an yu'une. Li stuque ja' ta xac' chijcuxiutic, 

xchi'uc ja' ta xac' quich'tic ic'. Ja' ta xac'butic scotol. 

26“Li Diose jchop no'ox sts'unubal la spas li jaychop cristianoetique, yu'un jech ac'o 

naquiicuc ta scotol banamil. Xchi'uc bisbil yu'un c'u sjalil yorailic ta jujuchop, xchi'uc 

chapanbil yu'un bu c'alal yosilalic ta jujuchop. 

27Yu'un ti la spas cristianoetic li Diose, yu'un jech ac'o sa'ic li Diose. Me ta sa'ilan 

ya'yique, xu' ta staic. Yu'un li Diose mu nomuc oy ta jtojoltic jujunutic. 

28Yu'un ja' ta sventa ti cuxulutique xchi'uc ti ta jpastic c'usi ta jpastique xchi'uc ti li' 

oyutic ta sba banamile. Jech chac c'u cha'al laj yalic jayibuc bijil viniquetic 

avu'unique: ‘Vu'utic xnich'nabutic li Diose’, xiic. 

29Ta melel xnich'nabutic li Diose, jech mu xu' ta jnoptic ti ja' Jch'ultotic li c'usitic 

pasbil ta c'anal taq'uin, ta saquil taq'uin, xchi'uc li c'usitic pasbil ta tone. Yu'un le'e 

yabtel no'ox cristiano; la snop no'ox stuquic ti jech la spasique. 

30Ta vo'onee muc to'ox xac' ta venta c'u x'elan sbol talelic li cristianoetique. Pero li' ta 

orae oy mantal yu'un Dios ta sventa scotol cristianoetic buyuc no'ox oyic ti ac'o sutes 

yo'ntonic ta stojol Diose. 

31Yu'un li Diose sa'ojbe xa jun sc'ac'alil c'usi ora ta xich'ic chapanel scotol li 

cristianoetic ta banamile. Tuc' ta xchapanatic ta sventa ti c'u x'elan la spasic jujunique. 

Ac'bil xa ta ilel li boch'o ta xchapanvane, yu'un icha'cuxesat xa loq'uel ta smuquinal 

yu'un li Diose”, xi li Pabloe. 

32C'alal laj ya'ibeic sc'oplal ti oy boch'o cha'cuxeme, oy jayibuc ja' no'ox ilabanvanic. 

Oy yantic jech laj yalic: —Ta yan velta xu' ta xca'icutic noxtoc li c'usi laj avale —

xutic. 

33Jech iloc' batel li Pabloe. 

34Oy jayibuc la xch'unic, jech la xchi'inic batel li Pabloe. Oy jun vinic la xch'un, 

Dionisio sbi. Ja' jun li boch'o te tstsob sbaic ta Areopagoe. Oy jun ants la xch'un 

noxtoc, ja' Dámaris sbi. Oy to yantic la xch'unic noxtoc. 

Hechos 18 

Ic'ot ta Corinto li Pabloe 

1C'alal jech ic'ot ta pasele, iloc' batel ta Atenas li Pabloe; ibat ta lum Corinto. 

2Te c'ot sta ta lum Corinto jun judío vinic, Aquila sbi. Te voq'uem ta Ponto banamil. 

Ach' to iloq'uic ta Italia banamil xchi'uc li yajnile, Priscila sbi, yu'un laj yal mantal 

muc'ta ajvalil Claudio ta Roma ti ac'o loq'uicuc scotol li judioetique. Jech ibat svu'lan 

li Pabloe. 

3Ta sventa ti co'ol yabtelique, jech te la xchi'in sbaic ta naclej; te co'ol i'abtejic. Li 

yabtelique ja' ta sts'isic nucul sventa carpanaetic. 

4Ta jujun sc'ac'alil ta xcux yo'ntonique ibat ta nail tsobobbail li Pabloe; te la xchi'in ta 

lo'il li judioetique xchi'uc li yanlumetique, yu'un oy ta yo'nton chac'be sutes yo'ntonic. 

5C'alal iloq'uic tal ta Macedonia li Silas xchi'uc Timoteoe, te italic ta Corinto. Li 

Pabloe te yac'ojbe yipal xcholel sc'op Dios. Jamal laj yalbe judioetic ti ja' Cristo li 

Jesuse. 

6Pero li israeletique lic scontrainic, lic chopolc'optaic. Jech te la slilin sc'u' ta stojolic, 

jech laj yalbe: —Te chacuch comel atuquic li amulique. Li vu'une mu'yuc jmul. Tana 

li'i ja' te chibat ta stojol li yanlum cristianoetic ti mu xotquinic Diose —xut. 

7Jech iloc' batel ta nail tsobobbail li Pabloe; ibat ta sna jun vinic, Ticio Justo sbi. Ja' 

lec yich'oj ta muc' Dios. Te oy sna ta sts'el nail tsobobbail. 

8Te oy jun vinic, Crispo sbi; ja' banquilal te ta nail tsobobbail. La xch'unic Cajvaltic 

scotolic te ta sjunul sna. Ep Corinto cristianoetic la xch'unic noxtoc, jech te laj yich'ic 

vo'. 

9Ja' yu'un li Cajvaltique ta ac'ubaltic laj yac' sba ta ilel ta stojol li Pabloe, jech laj 

yalbe: “Mu me xaxi'. Cholo ono'ox li jc'ope; mu me xacomtsan xcholel. 

10Vu'un ta jchi'inot. Me junuc mu'yuc boch'o xu' chac' sc'ob ta atojol sventa oy c'usi 

chaspasbicot, yu'un oy ep cu'untac li' ta lume”, x'utat. 

11Jech te ijoc'tsaj o'lol xchibal jabil li Pabloe; te ichanubtasvan ta sc'op Dios. 

12Pero c'alal i'och ta ajvalilal ta Acaya banamil li Galione, li judioetique jmoj lic stsob 

sbaic ta scontrainel li Pabloe. Laj yiq'uic batel ta stojol li ajvalile, 

13jech c'ot yalbeic: —Li vinic li'i mu'yuc lec c'u x'elan chac'be yich' ta muc' Dios li 

cristianoetique; ja' tscontrain li mantaletic yu'un Romae —xiic. 

14C'alal ta ox xlic c'opojuc li Pabloe, li Galione jech lic yalbe li judioetique: —

Judioetic, ti yu'unuc oy smule, xchi'uc ti oyuc c'usi tsots la spase, xu' ta xca'iboxuc lec 

ac'opic ti jechuque. 

15Pero me ta sventa no'ox c'usitic c'opal, c'usi biiletic, xchi'uc me ta sventa no'ox 

mantal avu'un atuquique, te q'uelo atuquic. Li vu'une mu jc'an jtic' jba ta xchapanel —

xi. 

16Jech la stacan loq'uel ta spasubmantal. 

17Pero li yanlumetique la stsaquic jun israel vinic, Sóstenes sbi. Ja' banquilal te ta nail 

tsobobbail yu'un li israeletique. La smajic te ta yeloval spasub mantal li ajvalile. Pero 

li Galione muc stuc'ulan. 

18Li Pabloe ep to c'ac'al te icom ta Corinto. Ts'acal to la sc'opan comel scotol li 

jch'unolajeletique; iloc' batel, bat stsac barco, yu'un tsut batel ta Siria banamil. Te la 

xchi'in batel li Aquila xchi'uc Priscilae. C'alal mu'yuc to'ox tstsac sbarco te ta 

Cencreae, laj yac' ta loq'uel sjol, yu'un laj xa spas li c'usi yaloj ta stojol Dios tspase. 

19C'alal ic'otic ta lum Efesoe, te la scomtsan li Aquila xchi'uc Priscilae. Li stuque bat 

ochuc ta nail tsobobbail li Pabloe. Te la stsaquilan sbaic ta lo'il xchi'uc li judioetique. 

20Li Aquila xchi'uc Priscilae la sc'anbeic vocol Pablo ti te to ac'o comuc ep c'ac'ale, 

pero li Pabloe muc xch'un. 

21La sc'opan comel, jech laj yalbe: “Ta yan velta ta xtal jq'ueloxuc me jech la sc'an 

Diose”, xut. Jech i'och ta barco, iloc' batel ta Éfeso. 

Isut ta Antioquía li Pabloe; ts'acal iloc' batel yoxibal velta ta xcholel sc'op Dios 

22C'alal iloc' ta barco ta lum Cesarea li Pabloe, te ibat sc'opan li jtsob jch'unolajeletic 

ta Jerusalene. Ts'acal to ibat ta Antioquía. 

23Te ijoc'tsaj jayibuc c'ac'al. Ts'acal to iloc' batel, xquechet bat sq'uel scotol li 

jch'unolajeletic ta jujun lum ta Galacia banamil xchi'uc ta Frigia banamile. La 

stsatsubtasbe lec comel yo'ntonic ta stojol Dios. 

La xchol sc'op Dios ta Éfeso li Apolose 

24Ja'o te ic'ot ta Éfeso jun judío vinic, Apolos sbi, liquem ta lum Alejandría. Lec sna' 

xlo'ilaj, xchi'uc lec xchanoj sc'op Dios. 

25Lec chanubtasbil ta sventa c'usitic tsc'an li Cajvaltique. Ta scotol yo'nton ta 

xcholilan, xchi'uc lec jamal chchanubtasvan ta sventa li Jesuse, ac'o me ja' to no'ox 

ya'yojbe sc'oplal li ich' vo' laj yac' Juane. 

26Tsots yo'nton jamal la xchol ta nail tsobobbail. C'alal laj ya'yic li Aquila xchi'uc 

Priscilae, slecoj laj yiq'uic loq'uel, jech te i'albat lec smelol c'usitic tsc'an li Diose. 

27Li Apolose tsc'an ta xbat ta Acaya banamil. Li jch'unolajeletique lec laj ya'yic ti te ta 

xbate. Jech la sts'ibabeic batel carta li jch'unolajeletique, yu'un ac'o yich'ic ta muc' li 

Apolose. C'alal ic'ot ta Acaya banamil li Apolose, lec itun yu'unic li jch'unolajeletic ti 

xch'unojic xa ta sventa slequil yo'nton Diose. 

28Yu'un tsots yo'nton jamal laj yac' ta ilel ta satilal ti mu jechuc c'u x'elan xch'unojic li 

xchi'iltac ta judioale. Laj yac'be yilic bu ts'ibabil ta sc'op Dios ti ja' Cristo li Jesuse. 

Hechos 19 

Ibat ta Éfeso li Pabloe 

1C'alal te oy ta lum Corinto li Apolose, li Pabloe ijelov batel ta vitsetic, jech iyal batel 

ta lum Éfeso; te c'ot sta jayibuc jch'unolajeletic. 

2Jech la sjac'be: —¿Me laj avich'ic Ch'ul Espíritu ti c'alal laj ach'unic Cajvaltique? —

xut. Itac'ovic: —Mu'yuc ca'yojcutic me oy Ch'ul Espíritu —xiic. 

3—¿Boch'o ta sventa laj avich'ic vo' cha'e? —xut. Itac'ovic: —Ja' laj quich'cutic vo' ta 

sventa li Juane —xiic. 

4Li Pabloe jech laj yalbe: —Li Juane laj yac' ich' vo' ta sventa ti sutem xa yo'ntonique. 

Laj yalbe ti ac'o xch'unic li boch'o ts'acal chtale, ja' li Jesuse —xi li Pabloe. 

5C'alal laj ya'yic jeche, laj yich'ic vo' ta sventa li Cajvaltic Jesuse. 

6C'alal laj yac' sc'ob li Pabloe, ivul ta stojolic li Ch'ul Espiritue, jech ic'opojic ta yan 

c'opetic; laj yalic c'usi i'ac'bat sna'ic yu'un Dios. 

7Ti c'u yepal te oyique oy van lajchabuc viniquetic. 

8Li Pabloe oxib u te i'ochilan ta nail tsobobbail. Tsots yo'nton jamal laj yal, laj yac'be 

lec yilic ti ta xa xventainvan li Diose. 

9Oy jayibuc tsots yo'ntonic, jech muc xch'unic. Ta stojol scotol cristianoetic lic 

xchopolc'optaic li Lequil Bee. Jech iloc' batel li Pabloe. Laj yic' batel li 

jch'unolajeletique; te bat stsob sbaic ta jun chanuvuntic yu'un jun vinic, Tirano sbi. 

Jujun c'ac'al te ichanubtasvan li Pabloe. 

10Chib jabil jech la spas, jech ep cristianoetic te ta Asia banamil laj ya'ibeic sc'op li 

Cajvaltique. Te oy li judioetique xchi'uc li greciaetique. 

11Li Diose la spas tsotsic sq'uelubil stsatsal ta sventa li Pabloe. 

12Jech oy ep boch'otic ja' no'ox laj yich'beic batel spanyo, o me sc'u' li Pabloe, c'ot 

yac'beic ta sbec'tal li jchameletique jech icolic o, xchi'uc iloc' o li pucujetic ti ochem ta 

yo'nton cristianoetique. 

13Oy judioetic te ic'otic; ja' yabtel ta xanovic ta jujun lum yu'un ta xchanic sloq'uesel 

pucuj ta yo'nton cristianoetic. C'alal tstaquic loq'uel li pucuje, ta st'abbeic sbi Cajvaltic 

Jesús ec. Jech chalic: “Ta jtacot loq'uel ta sbi Jesús, ja' li boch'o ta xcholbe sc'op li 

Pabloe”, xiic. 

14Vucubic ti jech la spasique. Ja' xnich'nab jun judío vinic, Esceva sbi. Ja' banquilal 

yu'un paleetic. 

15Pero itac'batic yu'un li pucuje, jech laj yal: “Xcotquin li Jesuse. Jna'oj boch'o noxtoc 

li Pablo chavalique. Pero li vo'oxuque, ¿boch'ooxuc?”, x'utatic. 

16Li vinic ti ochem pucuj ta yo'ntone la sjip sba batel ta sba yac'olic, tsalbil ic'otic, 

yu'un ja' ech'em tsots xu' yu'un. Jech t'anajtic xa ijatovic loq'uel ta sna li vinique; ep 

ituch'ic batel. 

17C'alal jech ic'ot ta pasele, laj ya'yic scotol li boch'otic te nacajtic ta Efesoe. Laj 

ya'yic c'alal ta judioetic xchi'uc c'alal ta greciaetic, jech ixi'ic scotolic. Ich'bil ta muc' 

ic'ot sbi li Cajvaltic Jesuse. 

18Li boch'otic xch'unojique ep lic yalic ta jamal li c'usi nopen xa'yic spasele. 

19Jech noxtoc ep boch'otic xchanojic mágia laj yich'beic batel li svunal yu'unique; te 

la xchiq'uic ta stojol scotol cristianoetic. Lic yich'ic ta venta c'u yepal lajem staq'uinic 

ta sventa li vune. Ja' iloc' ech'em ta lajuneb yoxvinic ta mil (50,000) ta sep saquil 

taq'uin. 

20Jech i'epaj, ibol batel li sc'op Cajvaltique, yu'un toj ech'em stsatsal. 

21C'alal jech ic'ot ta pasele, ja'o la snop Pablo ti chbat ta Jerusalén c'alal me la xan 

scotol li Macedonia banamil xchi'uc Acaya banamile. Jech la snop: “Me lic'ot ta 

Jerusalene, tsc'an chibat ta Roma noxtoc”, xi. 

22Jech la stac jelovel ta Macedonia chib yajcoltaubbail, ja' li Timoteo xchi'uc Erastoe. 

Yan li stuque te to icom jayibuc c'ac'al ta Asia banamil. 

Ilic ep c'op ta Éfeso 

23C'alal te oy ta Éfeso li Pabloe, bats'i tsots iliquic ta vochlajetel cristianoetic ta scoj li 

Lequil Be laj yich' cholele. 

24Li boch'o la sliques c'ope ja' jun vinic, Demetrio sbi. Ja' yabtel ta smeltsan ta saquil 

taq'uin sloc'obal li sna me'dios Dianae. Bats'i ep la spasic canal xchi'uc li xchi'iltac ta 

abtele. 

25Li Demetrioe la stsob li boch'otic co'ol yabtelic xchi'uque, jech laj yalbe: “Jchi'iltac, 

xana'ic ti ep ta jpastic canal ta sventa li cabteltique. 

26Pero avilojic, ava'yojic c'usi ta xalilan li vinic ti Pablo sbie. Mu ja'uc no'ox jech 

chalilan li' ta Éfeso; jutuc xa mu scotoluc Asia banamil ya'yoj yu'un. Jech ep xa 

cristianoetic la svoc' sbaic ta sventa li c'usi chalilane. Yu'un chalilanbe cristianoetic ti 

mu ja'uc Dios li c'usitic pasbil ta c'abale. 

27Ta sventa le'e mu ja'uc no'ox xu' mu'yuc stu chc'ot li cabteltique. Xu' mu'yuc xa stu 

chc'ot noxtoc li xch'ulna jme'diostic Dianae. Jech noxtoc xu' mu xa x'ich'at o ta muc' li 

jme'diostic Diana ti lec ich'bil ta muc' yu'un scotol cristianoetic li' ta Asia banamil 

xchi'uc ta sbejel banamile”, xi li Demetrioe. 

28C'alal laj ya'yic jeche, isoc sjolic. Tsots i'avanic: “Ja' ac'o ich'atuc ta muc' li jmuc'ta 

me' diostic Diana, vu'utic li efesoutique”, xiic. 

29Jech ivovij sjol scotol li cristianoetic te ta lume. La snet' sbaic ochel ta jun muc'ta na 

ta stsobobbail epal cristianoetic. Te la xjochic ochel chib macedonia viniquetic; ja' 

Gayo xchi'uc Aristarco, ja' xchi'iltac ta xanubal li Pabloe. 

30Li Pabloe tsc'an ox chbat sc'opan li cristianoetique, pero muc x'ac'at batel yu'un li 

jch'unolajeletique. 

31Te oy jayibuc j'abteletic liquemic ta Asia banamil. Ja' lec sc'opan sbaic xchi'uc li 

Pabloe. La stacbeic batel mantal Pablo ti mu me xbat yo' bu tsobol li cristianoetique. 

32Li cristianoetique x'avlajetic no'ox liquel; yantic o c'usitic chalic, yu'un icapij xa 

sjolic, xchi'uc ep mu sna'ic c'u yu'un ti te tsobolique. 

33Li judioetique la sujic batel jun xchi'ilic, Alejandro sbi. Yu'un ja' ac'o c'opojuc ta 

stojol li cristianoetique. Jech lic spas sc'ob li Alejandroe yu'un ac'o ch'aniicuc scotolic. 

34C'alal laj yilic ti ja' judío vinic li Alejandroe, muc xaq'uic c'opojuc. Tsots lic avanuc 

scotolic: “Ja' ac'o ich'atuc ta muc' jme'diostic Diana, vu'utic li efesoutique”, xiic. Oy 

van chibuc ora jech i'avanic. 

35Ja' yu'un li jts'ibajom te ta lume la spajes li cristianoetique. Jech laj yalbe: 

“Jchi'iltac, vu'utic li efesoutique, scotol cristianoetic sna'ojic ti vu'utic jchabiojtic li 

xch'ulna jme'diostic Dianae xchi'uc li sloc'obal ti ibaj yalel tal ta vinajele. 

36Mu'yuc boch'o xu' ta xal ti mu jechuque. Ja' lec ch'anchanic. Mu me ta aniluc 

xanopic li c'usi chac'an chapasique. 

37Li chib viniquetic avic'ojic tal li'i mu'yuc soquesojic li xch'ulna jme'diostique; 

mu'yuc bu yan xich' xalic ta stojol li jme'diostique. 

38Li Demetrio xchi'uc li boch'otic co'ol yabtelic xchi'uque, me ta xalic ti oy boch'o oy 

smule, ac'o yalic. Oy j'abteletic, oy ajvaliletic ac'o bat yalbeic li ya'yejique. 

39Me oy to c'usi yan chac'an chachapanique, ja' to ta jchapantic ti bu ora sc'ac'alil 

muc'ta tsobajel jech chac c'u cha'al chal li mantale. 

40Yu'un xi'bal sba jta o jmultic ta liquesejc'op avu'unic ti ep xavochlajetic li'i. Mu'yuc 

c'uxi xu' ta jpoj jbatic o c'u yu'un ti li' la jtsob jbatique”, xi. 

41C'alal laj yal jeche, la stacan sutel scotol li cristianoetic te tsobolique. 

Hechos 20 

Ibat ta Macedonia banamil xchi'uc ta Grecia banamil li Pabloe 

1C'alal ilaj yo'ntonic ta vochlajetel li cristianoetique, li Pabloe laj yic' li 

jch'unolajeletique; laj yalbe comel c'usi lec ta pasel. La sc'opan comel; iloc' batel, ibat 

ta Macedonia banamil. 

2Te ech' sq'uel scotol li jch'unolajeletic ta jujun lume. Ep la xchi'in ta lo'il; la 

stsatsubtasbe lec comel yo'ntonic. Ts'acal ibat ta Grecia banamil. 

3Oxib u te ijoc'tsaj. C'alal ta xa'ox stsac batel barco yu'un tsut batel ta Siria banamile, 

ja' to laj ya'ay ti chapal xa chich' tsaquel yu'un xchi'iltac ta judioale, jech la snop ti 

chjelov batel yan velta ta Macedonia banamile. 

4Ja' la xchi'in batel Sópater liquem ta Berea xnich'on Pirro, xchi'uc Aristarco, xchi'uc 

Segundo liquemic ta Tesalónica. La xchi'in batel noxtoc li Gayo liquem ta lum 

Derbee, xchi'uc Timoteo, xchi'uc Tíquico, xchi'uc Trófimo liquemic ta Asia banamil. 

5Le'e ijelovic batel; te c'ot smalauncutic ta Troas. 

6C'alal ilaj c'op li q'uin sventa pan ti mu'yuc yich'oj svolesubil xch'ute, la jtsaccutic 

batel barco ta Filipos. Ta yo'obal to c'ac'al te c'ot jtacutic ta lum Troas li yantique. Te 

lijoc'tsajcutic vucub c'ac'al. 

Li Pabloe la xcha'cuxes jun querem te ta Troas 

7Ta sliquebal xemuna, ja' li domingoe, la jtsob jbacutic xchi'uc jch'unolajeletic sventa 

ta jvoc'cutic pan. Li Pabloe ichanubtasvan c'alal to ta o'lol ac'ubal, yu'un ta yoc'omal 

xa ta xbat. 

8Yo' bu jtsoboj jbacutic ta toyol ta yoxcojal jolnae ep candiletic te stsanojic. 

9Te oy jun jilum querem, Eutíco sbi, te chotol ta ventana. Ta sventa ti jal ilo'ilaj li 

Pabloe, jech ital svayel li quereme. Ta sventa ti pim ibat li svayele, jech ipitc'uj yalel 

ta yoxcojal jolna. Chamen xa la spetic liquel. 

10Iyal batel li Pabloe; la spatan sba ta sba yac'ol li quereme, la smey, jech laj yal: —

Mu xavat avo'ntonic, icha'cuxi xa li quereme —xi. 

11Imuy batel yan velta li Pabloe. La svoc' li pane; la jve'cutic jcotolcutic. Li Pabloe te 

to ichanubtasvan c'alal to isacub osil. C'alal isacube, liloc'cutic batel. 

12Cuxul xa laj yiq'uic batel li quereme; xcuxet no'ox yo'nton scotolic. 

Ibatic ta Mileto xchi'uc xchi'iltac li Pabloe 

13Li vu'uncutique li'ochcutic batel ta barco; libatcutic ta lum Asón. Yu'un sc'oplal ja' 

te chc'ot jtacutic li Pabloe, yu'un li stuque la snop ti ta yacan chbate. 

14C'alal la jta jbacutic ta Asone, laj quic'cutic ochel ta barco; libatcutic ta lum 

Mitilene. 

15Te la jtsacutic batel yan barco noxtoc; ta yoc'omal lic'otcutic ta stuq'uil Quío 

banamil. Ta yoc'omal liloc'cutic batel noxtoc. Te lijelovcutic ta Samos banamil; te 

lic'otcutic ta lum Trogilio. Ta yoc'omal to lic'otcutic ta lum Mileto. 

16Ti jech la jpascutique, yu'un jech mu persauc te chjelov ta lum Éfeso li Pabloe yu'un 

naca me te ijoc'tsaj ta Asia banamil. Yu'un tsc'an ta xc'ot ta ora ta Jerusalén ti me xu' 

yu'une, yu'un tsc'an te oy ta yorail q'uin Pentecostés. 

La sc'opan comel jcholc'opetic ta Éfeso li Pabloe 

17C'alal te oy ta lum Mileto li Pabloe, la stac ta iq'uel li jcholc'opetic yu'un jtsob 

jch'unolajeletic te ta lum Efesoe. 

18C'alal ivulique, jech laj yalbe: “Vo'oxuque xana'ic c'u x'elan la jpas ti c'alal sba velta 

lic'ot ta atojolic ta Asia banamile, jech la jpas o scotol ora. 

19Solel biq'uit laj cac' jba c'alal litun yu'un li Cajvaltique. Ep iloc' ya'lel jsat; ep laj 

quich' vocol ta sventa ti la xchapanic ti tsc'an chismilicun li jchi'iltac ta judioale. 

20Yu'un mu'yuc la jcomtsan yalel li c'usi lec jtunel avu'unique. Jamal laj calboxuc 

ava'yic ta stojol cristianoetic xchi'uc ta naetic. 

21Laj calbe ya'yic judioetic xchi'uc yanlum cristianoetic ti ac'o sutes yo'ntonic ta stojol 

Diose, xchi'uc ti ac'o xch'unic li Jesucristoe. 

22Li' ta orae sujbil co'nton chca'ay ti chibat ta Jerusalene. Mu jna' c'usi chipasbat te. 

23Ja' no'ox jna'oj c'usi yac'ojbun jna' Ch'ul Espíritu. Ta jujun lum ti bu lijelov tale, 

yac'ojbun jna' ti te xa smalaojun chuquel xchi'uc ep vocole. 

24Pero le'e mu xcac' ta co'nton. Ma'uc tsots sc'oplal chca'ay ti cuxulune. Ja' no'ox 

venta me jun co'nton o chcuch cu'un li anil jbats'ile, xchi'uc me ivu' cu'un li cabtel 

yac'ojbun Cajvaltic Jesuse, ja' ti ta jchol li Lequil A'yeje, ja' ti ep chc'anvan li Diose. 

25“Li' ta orae ta jna' ti mu'yuc xa chavilbicun jsat yan velta acotolic, vo'oxuc ti la 

jcholboxuc ava'yic ti chventainvan li Diose. 

26Ja' yu'un jamal chacalboxuc ava'yic, li' ta orae mu'yuc chcom ta cac'ol me oy boch'o 

ch'ayel chbate. 

27Yu'un jamal laj cal scotol c'usi oy ta yo'nton li Diose. Mu'yuc bu la jmuc ta co'nton. 

28Ja' yu'un chabio me aba atuquic. Chabiic noxtoc li chijetique yu'un ja' avabtel 

la'ac'batic yu'un Ch'ul Espíritu ti c'alal lacomic ta jq'uelvanej yu'un jcholc'opetique. 

Jech sc'an chaq'uelic lec, yu'un li steclumal Cajvaltique smanojan ta xch'ich'al. 

29Yu'un c'alal batemun xa'oxe, jna'oj ti chtal jti'val oq'uiletic ta atojolique, chtal smil li 

chijetique. 

30Oy te no'ox ta xloc' ta atojolic li boch'otic toj chopol c'usi chalic sventa tslo'laic 

batel li jch'unolajeletique. 

31Ja' yu'un viq'uiluc me asatic. Mu me xch'ay ta avo'ntonic ti oxib jabil ta c'ac'al ta 

ac'ubal laj calboxuc ava'yic c'usi lec ta pasel li jujunoxuque; ep la coc'taoxuc. 

32“Ja' yu'un, jchi'iltac, chacac'oxuc comel ta sc'ob li Diose. Xchi'uc j'ech'el ch'unbeic o 

li sc'op ti chijyalbutic ti ep slequil yo'nton ta jtojoltique. Yu'un oy ep stsatsal, jech 

chach'iic o ta stojol li Diose, jech co'ol oy c'usi lec chavich' achi'uquic li yantic ti 

voc'bilic xa yu'un Diose. 

33Li vu'une mu'yuc boch'o la jc'upinbe staq'uin. Mu'yuc boch'o la jc'upinbe sc'u' spoc'. 

34Vo'oxuc xana'ic lec ti ta jc'ob jtuc li'abtej c'alal la jsa' c'usitic itun cu'uncutic jchi'uc 

li boch'otic la xchi'inune. 

35Laj cac'boxuc lec avilic ti tsc'an chij'abtejutique, yu'un jech xu' ta jcoltatic li 

boch'otic abul sbaique. Na'ic me ti jech laj yal comel li Cajvaltic Jesuse: ‘Ja' toj 

ech'em xcuxet yo'nton li boch'o ta xaq'ue; ja' mu sta jech li boch'o ta xich'e’, xi”, xi li 

Pabloe. 

36C'alal laj yal jeche, la squejan sba scotolic; la sc'opanbe Dios ta stojolic. 

37Jech iliquic ta oq'uel scotolic; la smeyic li Pabloe, la sts'uts'ic. 

38Bats'i ep laj yat yo'ntonic ta sventa ti i'albatic ti mu'yuc xa ta xilbeic sat yan veltae. 

Jech la xchi'inic batel c'alal ta ti'nab yo' bu oy li barcoe. 

Hechos 21 

Ibat ta Jerusalén li Pabloe 

1C'alal la jvoc' jbacutique, li'ochcutic ta barco. Libatcutic ta stuq'uil Cos banamil. Ta 

yoc'omal lic'otcutic ta Rodas banamil. Ts'acal libatcutic ta lum Pátara. 

2Te la jtacutic yan barco chbat ta Fenicia banamil. Jech te li'ochcutic batel. 

3Te lijelovcutic ta xocon Chipre banamil; ta stuq'uil ts'etc'ob icom cu'uncutic li Chipre 

banamile. Te libatcutic ta Siria banamil; te lic'otcutic ta lum Tiro. Te liloc'cutic ta 

barco, yu'un te la scomtsan yicats li barcoe. 

4Oy jch'unolajeletic te la jtacutic, jech te licomcutic vucub c'ac'al. Li 

jch'unolajeletique ac'bil xa sna'ic yu'un Ch'ul Espíritu ti mu me xbat ta Jerusalén li 

Pabloe. 

5C'alal its'aqui li vucub c'ac'ale, liloc'cutic batel. Li jch'unolajeletique la xchi'inuncutic 

batel xchi'uc yajnil xnich'nabic c'alal to ta ti' lum. Jech te la jquejan jbacutic ta ti' nab; 

la jc'opancutic Dios. 

6C'alal la jc'opancutic comel li jch'unolajeletique, li'ochcutic batel ta barco. Yan li 

stuquique isutic batel ta snaic. 

7Jech liloc'cutic batel ta lum Tiro; libatcutic ta barco. Te lic'otcutic ta lum Tolemáida. 

Te c'ot jc'opancutic li jch'unolajeletique; jun c'ac'al te la jchi'incutic. 

8Ta yoc'omal liloc'cutic batel te lic'otcutic ta lum Cesarea. Te li'ochcutic ta sna Felipe 

ti ja' yabtel spuquel Lequil A'yeje, ja' li xchi'ilic to'ox li vucub it'ujatique. 

9Oy chanib stseb li Felipee, mu'yuc to malijemic; ja' j'alc'opetic yu'un Dios ec. 

10C'alal te oyuncutic ep c'ac'ale, te ic'ot jun j'alc'op, Agábo sbi. Te ilic tal ta Judea 

banamil. 

11Te ic'ot sc'opanuncutic. I'ich'bat xchuc li Pabloe; lic xchuc yoc sc'ob stuc. Jech laj 

yal: —Li Ch'ul Espiritue laj yalbun ti ja' jech ta xc'ot yich' chuquel yu'un judioetic te 

ta Jerusalén li yajval chuquil li'i. Ta x'ac'at ta sc'ob yanlum cristianoetic ti mu 

xotquinic Diose —xi li Agaboe. 

12C'alal laj ca'icutic jeche, la jc'anbecutic vocol jcotolcutic xchi'uc jch'unolajeletic ta 

Cesarea ti mu me xbat ta Jerusalene. 

13Li Pabloe jech laj yal: —¿C'u yu'un chavoc'taicun? ¿C'u yu'un chavaq'uic cat 

co'nton? Li vu'une xu' te chichucat; xu' te chicham ta Jerusalén ta scoj li Cajvaltic 

Jesuse —xi. 

14C'alal laj quilcutic ti muc xu' cu'untic spajesele, jech te laj co'ntoncutic ta yalbel. —

Lec oy, ja' ac'o c'otuc ta pasel c'usi tsc'an stuc li Cajvaltique —xcutcutic. 

15Jech te lic jchapan jbacutic; libatcutic ta Jerusalén. 

16La xchi'inuncutic batel jayibuc li jch'unolajeletic te ta Cesareae. Oy jun jch'unolajel, 

Nasón sbi, te voq'uem ta Chipre banamil; vo'one xa xch'unoj Cajvaltic. Sc'oplal ja' te 

chic'otcutic ta sna c'alal me lic'otcutic ta Jerusalene. 

Bat sc'opan Santiago li Pabloe 

17C'alal lic'otcutic ta Jerusalene, xcuxet no'ox yo'nton iloc' snupuncutic ta be li 

jch'unolajeletique. 

18Ta yoc'omal bat jchi'incutic li Pabloe, yu'un bat jc'opancutic li Santiagoe. Te tsobol 

scotolic xchi'uc jcholc'opetic c'ot jtacutic. 

19Li Pabloe lic sc'opan, xchi'uc xquechet lic yalbe ta jujuchop scotol c'usi la spas Dios 

ta stojol yanlum cristianoetic ti c'alal i'abteje. 

20C'alal laj ya'yique, laj yalbeic slequilal Dios. Jech laj yalbeic: —Quermano, li'i 

aviloj ti bats'i ep xa jchi'iltactic la xch'unic Cajvaltique. Pero scotolic tsots to sc'oplal 

cha'yic li smantaltac Dios laj yal comel Moisese. 

21Ya'yojic ac'oplal ti mu'yuc la lec chachanubtas li jchi'iltactic ta judioal te nacalic ta 

yosilal yanlum cristianoetic ti mu xotquinic Diose. Ta la xavalbe ti mu persauc ta 

xch'unic c'usi laj yal comel li Moisese, xchi'uc ti mu persauc ta xac'beic yich' 

circuncisión xnich'nabique, xchi'uc ti mu persauc ta spasic jech chac c'u cha'al jtaleltic 

ono'oxe. 

22¿C'usi ta jpastic? Yu'un ta persa ono'ox ta xa'yic jchi'iltactic ti talemot xae. 

23Ja' lec paso li c'usi ta xcalcutique. Oy chanib jchi'iltic li'i, yalojic ta stojol Dios ti oy 

c'usi sc'oplal tspasique. 

24Ja' xachi'in batel ta ch'ulna, bat ac'o abaic ta lecubtasel achi'uc. Vo'ot xatojbe li c'usi 

chaq'uic ta smoton Dios jujunique, xchi'uc li stojol sventa chac' ta loq'uel sjolique. 

Jech tsna'ic o scotol jchi'iltactic ti mu meleluc c'usi albil ta aventae, xchi'uc jech chilic 

ti chach'un c'usi chal li smantaltac Diose. 

25Li yanlum cristianoetic ti xch'unojic xa Cajvaltique, calojbetic xa batel ta vun ti mu 

me sti'ic li smoton loc'ometic ti cuybilic ta diose, ti mu me sti'ic ch'ich'e, ti mu me 

sti'ic c'usi mich'bil ta snuc' chchame, xchi'uc ti mu me xmulivajique —xutic li Pabloe. 

Itsacat ta yamaq'uil ch'ulna li Pabloe 

26Ja' yu'un li Pabloe ta yoc'omal laj yic' batel li chanibique; laj yac' sbaic ta lecubtasel 

ta ch'ulna. Li Pabloe laj yalbe ya'yic bu ora tsts'aqui yu'unic ti chac' sbaic ta 

lecubtasele, yu'un jech xu' ta xac'beic smoton Dios jujunic. 

27C'alal jutuc xa'ox sc'an sts'aqui yu'unic li vucub c'ac'ale, oy jayibuc judioetic 

liquemic tal ta Asia banamil laj yilic ti te oy ta ch'ulna li Pabloe. Jech lic socbeic sjol 

li epal cristianoetic te oyique; lic stsaquic li Pabloe. 

28Tsots i'avanic: “¡Jchi'iltac, israeletic, la' coltauncutic! Li vinic li'i ja' ti chanov ta 

buyuc no'oxe, ti chopol c'u x'elan chchanubtas li cristianoetique, yu'un ta scontrain li 

jlumaltique, xchi'uc li mantaletic cu'untique, xchi'uc li ch'ulna li'i. Jech noxtoc, li' ta 

orae laj xa yic' ochel ta ch'ulna li yanlum cristianoetique; solel laj xa sbolibtas o li 

ch'ul banamil li'i”, xiic. 

29Yu'un laj yilic ti oy la xchi'in sbaic ta xanubal te ta Jerusalén xchi'uc Trófimo li 

Pabloe. Li Trofimoe ja' te liquem tal ta Éfeso. Jech la snopic ti laj yic' ochel ta 

ch'ulnae. 

30Jech isoc sjol scotol li cristianoetic te ta lume. La stsob sbaic tal scotolic; la stsaquic 

li Pabloe. La xjochic loq'uel ta pat coralton yu'un ch'ulna; ta ora la smaquic li 

ti'coraltone. 

31Tsc'an ox ta smilic li Pabloe, pero oy boch'o bat yalbe ta ora mero banquilal soldado 

ti liquemic xa ta vochlajetel scotol li cristianoetic te ta lume. 

32Jech ta ora laj yic' batel ep yajsoldadotac xchi'uc jayibuc banquilal yu'un vo'vinic 

(100) soldadoetic. Ibatic ta anil yo' bu oyic li cristianoetique. C'alal laj yilic ti te chbat 

xchi'uc yajsoldadotac li mero banquilal soldadoe, mu'yuc xa la smajic li Pabloe. 

33C'alal ic'ot li mero banquilal soldadoe, la stsac li Pabloe. Laj yal mantal ti ac'o yich' 

chuquel ta cha'lic cadenae. Te la sjac' c'usi sbi xchi'uc c'usi smul li Pabloe. 

34Li cristianoetique i'avanic, pero yantic o c'usi laj yalic jujunic. Jech muc xa'ibe 

smelol li mero banquilal soldadoe, yu'un solel xvochlajetic no'ox. Jech laj yalbe 

soldadoetic ti ac'o yiq'uic batel ta snail soldadoetic li Pabloe. 

35C'alal ic'otic ta tec'ubal sventa ta xmuyic batel ta snail li soldadoetique, ta ora la 

xchechic muyel li Pabloe yu'un toj ech'em ta x'uts'intaat yu'un li cristianoetique. 

36Li cristianoetic te nabalic tale, tsots i'avanic: “¡Ac'o chamuc!”, xiic. 

Li Pabloe ic'opoj ta stojol li xchi'iltaque 

37C'alal ta xa'ox xotesic Pablo ta snail li soldadoetique, li Pabloe jech laj yalbe li mero 

banquilal soldadoe: —¿Me xu' ta jc'opanot cha'oxbeluc? —xut. Itac'ov: —Aa, ¿me 

xana' griego c'op? 

38¿Me mu vo'ocot li egipto vinicot ti ach' to no'ox laj aliques c'ope, ti laj avic' batel ta 

xocol banamil chanmil (4,000) jmilvanejetique? —xut. 

39Itac'ov li Pabloe: —Vu'une judío vinicun. Te voq'uemun ta muc'ta lum Tarso te ta 

Cilicia banamil ti lec ich'bil ta muq'ue. Avocoluc ac'bun jc'opan li jchi'iltaque —xut. 

40Jech i'ac'bat sc'opan li xchi'iltaque; iva'i te ta scojolcojol tec'ubal. La spas sc'ob ti 

ac'o ch'an xiicuque. C'alal ch'an xa xiique, lic c'opojuc ta hebreo c'op. 

Hechos 22 

1“Moletic, jchi'iltac ta acotolic, a'yo ava'yic, li' ta jcholbe lec smelol ca'yej ta atojolic”, 

xi. 

2C'alal laj ya'yic ti ta hebreo c'op ic'opoj li Pabloe, yo'to lec ich'aniic scotolic. Jech lic 

yal li Pabloe: 

3“Vu'une jvinquilal jbatic, judío vinicun ec. Te livoc' ta lum Tarso ta Cilicia banamil, 

pero li' lich'i ta Jerusalén. Li' la jchan lec vun ta stojol li Gamaliele. Solel lec la 

xchanubtasun ta sventa scotol li mantaletic yu'un jmoltot jyame'tic ta vo'onee. Tsots 

sc'oplal laj ca'ay ta jch'unbe smantal Dios ec jech chac c'u cha'aloxuc li' ta orae. 

4Ja' to'ox jech laj cuts'inta ec li boch'otic stamojic Lequil Bee; solel ta jc'an ox ta 

jmilan o. La jtsacan batel viniquetic xchi'uc antsetic; la jtic'an ta chuquel. 

5Li banquilal pale xchi'uc j'abteletique yiloj ta satic ti jech la jpase. Yu'un ja' laj 

yac'bicun batel lec svunal ta sventa li jch'unolajeletic ta Damascoe, yu'un jech xu' ta 

jchucan tal, chquic' tal li' ta Jerusalén. Yu'un ta jc'an li' ac'o yich'ic uts'intael. 

Laj yal c'u x'elan ijelbat yo'nton yu'un Dios li Pabloe 
(Hch 9.1-19; 26.12-18) 

6“Pero c'alal nopol xa'ox xi'ech' batel ta Damascoe, po'ot xa van o'lol c'ac'al, ta ora 

xleblej yalel tal tsots luz ta vinajel. Joyibtabilun lic'ot ta xojobal. 

7Liyal ta lum. Laj ca'ay oy boch'o la sc'opanun: ‘Saulo, Saulo, ¿c'u yu'un 

chavuts'intaun?’, xiyutun. 

8Jech la jac'be: ‘¿Boch'oot?, Cajval’, xcut. Jech laj yalbun: ‘Vu'un Jesusun ti liquemun 

tal ta Nazarete. Vu'un ti chavuts'intaune’, xiyutun. 

9Li boch'otic xchi'inojicun batele laj yilic ec li luze, pero muc xa'yic c'usi laj yal li 

boch'o la sc'opanune. 

10Li vu'une jech la jac'be: ‘¿Cajval, c'usi chac'an ta jpas?’, xcut. Jech laj yalbun: 

‘Lican, batan ta Damasco. Te chc'ot avich' albel scotol li c'usi jnopoj chapase’, 

xiyutun. 

11Ta sventa ti imac jsat yu'un saquil li luze, jech nitbilun xa li'och batel ta Damasco 

yu'un li jchi'iltaque. 

12“Oy jun vinic te ta Damasco, Ananías sbi. Scotol yo'nton xch'unojbe smantal li 

Diose. Lec sc'oplal yu'un scotol li jchi'iltactic ta judioal te ta Damascoe. 

13Ja' ital sq'uelun; te ivul ta jts'el, jech laj yalbun: ‘Quermano Saulo, ac'o jamuc asat’, 

xiyutun. Jech ta ora ijam li jsate; laj quilbe sat li Ananiase. 

14Jech laj yalbun: ‘Li Dios yu'un jmoltot jyame'tic ta vo'onee ja' la st'ujot, yu'un ac'o 

ana' c'usi tsc'an yo'nton, xchi'uc ac'o avilbe sat li Boch'o Tuc' Yo'ntone, xchi'uc ac'o 

ava'ay c'usi chayalbot. 

15Vo'ot testigoot chac'ot yu'un ta stojol scotol cristianoetic, yu'un chavalbe ya'yic li 

c'usi laj avile xchi'uc li c'usi laj ava'ye. 

16Ja' yu'un li' ta orae, mu xamala jal; ich'o vo', ac'o ta poquel amul, c'anbo vocol ta 

stojol li Cajvaltique’, xiyutun li Ananiase. 

Laj yal Pablo c'u x'elan itacat batel yu'un Dios ta stojol yanlum cristianoetic 

17“C'alal lisut tal li' ta Jerusalene, bat jc'opan Dios ta ch'ulna. Pero oy c'usi laj yac'bun 

quil ta jch'ulel li Diose. 

18Laj quil jech laj yalbun: ‘Ac'bo yipal loq'uel ta ora li' ta Jerusalene. Yu'un li 

achi'iltac li'i mu xich'ic ta muc' li c'usi chavalbe ya'yic ta jventae’, xiyutun. 

19Jech laj calbe: ‘Cajval, sna'ojic scotol jchi'iltac ti vu'un la jtic'an ta chuquel, ti la 

jmajan ta nail tsobobbailetic li boch'otic xch'unojic ac'ope. 

20C'alal imilat li avajtunel Estebane, te oyun ec. Toj lec laj ca'ay ti ichame. Vu'un la 

jchabibe sc'u'ic li boch'otic imilvanique’, xcut. 

21Pero jech laj yalbun li Cajvaltique: ‘Batan me, yu'un vu'un ta jtacot batel ta nom ta 

stojol li yanlum cristianoetique’, xiyutun”, xi li Pabloe. 

Laj yal mantal mero banquilal soldado ti ac'o chucatuc li Pabloe 

22C'alal jech yepal ilo'ilaj li Pabloe, tsots lic avanicuc: “¡Ulesic ta banamil li vinic le'e; 

mu smeloluc me li' cuxul ta banamil!”, xiic. 

23Ta sventa ti toj ech'em ch-avanic, ti la sjip sc'u'ic xchi'uc ti ep tsjipic muyel ts'u'ilum 

ta toyole, 

24ja' yu'un laj yal mantal mero banquilal soldado ti ac'o yiq'uic ochel ta snail 

soldadoetic li Pabloe. Laj yal noxtoc ti ac'o yac'beic nucule, yu'un jech ac'o loc'uc ta 

ye c'u yu'un ti jech ta xich' contrainel yu'un li xchi'iltaque. 

25C'alal laj xa'ox xchucbeic yoc sc'ob ta nucule, li Pabloe jech laj yalbe li banquilal 

soldado te va'ale: —¿Me oy mantal xu' chavac'beic nucul jun roma vinic ti c'alal 

mu'yuc to achapanojique? —xut. 

26C'alal laj ya'ay li banquilal soldadoe, jech bat yalbe li banquilal yu'une: —Nopo me 

c'usi chapas. Yu'un li vinique ich'bil me ta venta yu'un Roma —xut. 

27Ta ora ital li banquilal soldadoe, jech la sjac'be li Pabloe: —¿Albun ca'ay me melel 

ti ich'bilot ta venta yu'un Romae? —xut. —Melel —xi itac'ov li Pabloe. 

28Li mero banquilal soldadoe jech laj yal: —Li vu'une bats'i ep taq'uin laj cac' ti jech 

ich'bilun ta venta yu'un Roma lic'ote —xi. Li Pabloe jech laj yal: —Pero li vu'une ta 

jvoq'uebal ono'ox ich'bilun ta venta yu'un Roma —xi. 

29Li soldadoetic ti c'an xa yaq'uic nucule ta ora la scomtsanic li Pabloe. Jech ec li 

banquilal soldadoe ixi' ti c'alal laj ya'ay voq'uem ta yosilal Roma li Pabloe, yu'un ja' 

laj yal mantal ti ichucbat yoc sc'obe. 

Ic'ot ta stojol j'abteletic ta ch'ulna li Pabloe 

30Ta yoc'omale, li mero banquilal soldadoe tsc'an cha'ay c'u yu'un ti ep ta xtic'bat 

smul yu'un xchi'iltac ta judioal li Pabloe, jech la sloq'ues ta chuquel. La stacan ta 

iq'uel li banquilal paleetique xchi'uc scotol li jchapanvanejetic ta ch'ulna yu'un 

judioetique. C'alal ivulique, laj yic' tal ta stojolic. 

Hechos 23 

1Li Pabloe la sq'uelbe lec sat scotol li jchapanvanejetic ta ch'ulnae, jech laj yalbe: —

Jchi'iltac, li vu'une bats'i jun co'nton oyun o ta stojol li Diose. Ja' jechun o c'alal to 

tana —xi. 

2Ja' yu'un li banquilal pale Ananiase laj yal mantal ti ac'o smajbeic ye Pablo li 

boch'otic te nopol va'ajtique. 

3Li Pabloe jech laj yalbe: —Ja' ta xlic smajot stuc li Diose, vo'ot ti ja' jechot jech chac 

c'u cha'al pac'benal na ti bonbil lec ta tane. Chotolot xa chachapanun ta sventa 

smantaltac Dios acuyoj aba. Pero vo'ot atuc chabajbe smantal Dios ta sventa ti laj aval 

ac'o smajbicun quee —xut. 

4Li boch'otic te va'ajtique jech laj yalbeic li Pabloe: —¿Me ta melel chachopolc'opoj 

ta stojol li banquilal pale yu'un Diose? —xutic. 

5Itac'ov li Pabloe: —Jchi'iltac, mu jna' me ja' banquilal pale le'e. Yu'un jech ts'ibabil ta 

sc'op Dios: ‘Mu me xachopolc'opojic ta stojol li banquilaletic avu'unic te ta 

alumalique’, xi ts'ibabil —xut. 

6Li Pabloe la sna' ti oy saduceoetic xchi'uc fariseoetic te oyique, jech tsots lic c'opojuc 

te ta stojol li jchapanvanejetic ta ch'ulnae: —Jchi'iltac, li vu'une fariseoun. Bats'i 

xnich'onun fariseo. Ja' yu'un ta xchapanicun ta sventa ti jmalaoj, ti jch'unoj ti ta 

xcha'cuxiic animaetique —xi. 

7C'alal laj yal jeche, li fariseoetic xchi'uc saduceoetique lic stsaquilan sbaic ta c'op 

stuquic ta sventa li c'usi xch'unojique. Jech te la svoq'uilan sbaic. 

8Yu'un li saduceoetique chalic ti mu'yuc cha'cuxesele, ti mu'yuc j'almantale, xchi'uc ti 

mu'yuc jch'uleltique. Yan li fariseoetique xch'unojic ti oy scotol jech chac le'e. 

9Jech te iliquic o ta vochlajetel. Te lic sva'an sba jayibuc boch'otic lec xchanojic 

mantaletic ti xch'unojic fariseoe. Tsots lic c'opojicuc, jech laj yalic: —Mu'yuc la 

jtabetic smul li vinic li'i. Oy yic'al yu'un oy ic'opanat yu'un junuc li c'usi mu 

xquiltique, o me ic'opanat yu'un junuc yaj'almantal Dios —xiic. 

10Jech tsots ilic c'op yu'unic. Ja' yu'un li mero banquilal soldadoe ixi' me biq'uitic 

tslilinic li Pabloe, jech la stac batel soldadoetic, yu'un ac'o bat yiq'uic loq'uel tal ta anil 

ta stojol li jsa'c'opetique, yu'un ac'o yiq'uic ochel yan velta ta snail li soldadoetique. 

11Ta yac'ubalil laj yac' sba ta ilel Cajvaltic ta stojol li Pabloe, jech laj yalbe: “Pablo, 

oyuc me lec stsatsal avo'nton. Ti c'u x'elan lac'opoj ta jventa li' ta Jerusalene, ja' no'ox 

me jech xac'opoj ta jventa te ta Roma noxtoc”, xut. 

La xchapan sbaic sventa tsmilic ox li Pabloe 

12Ta yoc'omal la stsob sbaic jayibuc judioetic; la xchapanic ti ta smilic o li Pabloe. Laj 

yalic ta stojol Dios ti ac'o tuch'batuc yorailic me muc xcham yu'unique. Ja' yu'un laj 

yalic ti mu'yuc ta xve'ic, ti mu'yuc c'usi ta xuch'ic oe, ja' to me icham yu'unique. 

13Ech'em ta cha'vinic (40) viniquetic ti jech la xchapanique. 

14Jech bat yalbeic li banquilal paleetique xchi'uc li moletic yu'unique: —Li 

vu'uncutique laj xa calcutic ta jamal ti ta jip jbec'talcutic oe. Me jutuc mu'yuc c'usi ta 

jtuncutic o, ja' to me icham cu'uncutic li Pabloe. 

15Ja' yu'un vo'oxuc li jchapanvanejoxuc ta ch'ulnae, avocolicuc albeic mero banquilal 

soldado ti ac'o yic' loq'uel tal ta atojolic li Pabloe. Albeic ti oy c'usi lec chac'an 

chajac'beic ta sventa li smul tic'bile. Li vu'uncutique chapaluncutic xa sventa ta 

jmaccutic ta be —xutic. 

16Pero li c'usi la snopique laj ya'ay yichoc' li Pabloe. Jech i'och batel ta snail li 

soldadoetique, bat yalbe li svome. 

17Li Pabloe laj yic' jun banquilal soldado, jech laj yalbe: —Ic'o batel ta stojol mero 

banquilal soldado li querem li'i yu'un oy ya'yej ta xalbe —xut. 

18Li banquilal soldadoe laj yic' batel ta stojol mero banquilal soldado li quereme, jech 

c'ot yalbe: —Li Pablo te tiq'uil ta chuquele laj yic'un. Laj yalbun ti ac'o quic' tal ta 

atojol li querem li'i yu'un la oy c'usi chayalbot —xut. 

19Li mero banquilal soldadoe la stsacbe sc'ob li quereme; laj yic' loq'uel jutuc, jech la 

sjac'be: —¿C'usi chac'an chavalbun? —xut. 

20Itac'ov li quereme: —Li jchi'iltaccutic ta judioale laj xa xchapanic ti chtal sc'anbicot 

vocol ti oc'om ac'o avic' batel ta stojol jchapanvanejetic ta ch'ulna li Pabloe, yu'un la 

oy c'usi lec ta sjac'beic. 

21Pero mu me xach'un li c'usi ta xalique. Yu'un ech'em ta cha'vinic (40) vinic la 

xchapanic ti ta smaquic ta be li Pabloe. Laj xa yalic ta jamal ta stojol Dios ti mu'yuc ta 

xve'ic, ti mu'yuc c'usi ta xuch'ique ja' to me icham yu'unique. Ta ora le'e chapalic xa. 

Ja' xa no'ox tsmalaic li c'usi chavale —xi li quereme. 

22Li mero banquilal soldadoe la stac batel li quereme, jech laj yalbe: —Mu me boch'o 

xavalbe li c'usi laj avalbune —xut. 

Itacat batel ta stojol ajvalil Felics li Pabloe 

23Li mero banquilal soldadoe la stac ta iq'uel chib banquilal soldado, jech laj yalbe: —

Chapanic lajunvinicuc (200) avajsoldadoic, xchi'uc lajuneb xchanvinic (70) cajajtic ta 

ca', xchi'uc lajunvinic (200) oy slanzaic. Yu'un chabatic c'alal ta Cesarea ta baluneb 

ora ac'ubal tana. 

24Chapanic ca'etic noxtoc sventa ta xcaji batel ec li Pabloe. Yu'un chaviq'uic batel ta 

stojol li ajvalil Felicse. Lec me ac'o c'otuc avu'unic —xut. 

25Li mero banquilal soldadoe la stacbe batel carta li Felicse. Jech laj yal batel: 

26“Muc'ul ajvalil Felics, ta jc'opanot tal ta carta. Chabanucot chacalbot tal, vu'un 

Claudio Lisiasun. 

27Li vinic li'i itsacat yu'un li xchi'iltac ta judioale; ta ox sc'an tsmilic. Pero vu'un ay 

jpoj loq'uel tal jchi'uc li cajsoldadotaque, yu'un laj ca'ay ti ich'bil ta venta yu'un 

Romae. 

28Laj cac' ta stojol li jchapanvanejetic ta ch'ulna yu'unique, yu'un ta jc'an chca'ay 

c'usi smul. 

29Pero laj ca'ay ti ja' no'ox tsc'an ta stic'beic smul ta sventa li mantaletic yu'unique. 

Mu'yuc smul ti xu' ta xmilate; mu'yuc smul ti xu' ta xchucate. 

30C'alal laj ca'ay ti chapal xa yu'unic c'u x'elan xu' ta smilique, ja' yu'un la jnop ti ta 

jtac tal ta atojole. Li jtic'muliletique laj xa calbeic ti te ac'o tal yalic ta atojol li c'usi 

smul yu'unique. Ja' no'ox jech ta jc'opanot tal”, xi batel ta carta. 

31Li soldadoetique la spasic li c'usi i'albatique. Laj yiq'uic batel ta ac'ubaltic li Pabloe; 

te ic'otic ta lum Antípatris. 

32C'alal isacub osile, te no'ox isutic tal ta snaic li soldadoetic ti ta yacan chanovique. 

Ja' xa no'ox la xchi'inic batel Pablo li boch'otic cajajtic ta ca'e. 

33C'alal ic'otic ta Cesarea li yantique, c'ot yac'beic vun li ajvalile, xchi'uc c'ot yaq'uic 

ta c'abal noxtoc li Pabloe. 

34C'alal la sq'uel vun li ajvalile, la sjac'be bu slumal li Pabloe. C'alal laj ya'ay ti ta 

Cilicia banamil voq'ueme, 

35jech laj yalbe: —Te ta xca'ay c'usi chaval c'alal me ivulic li boch'otic ta stiq'uic 

amule —xut. Laj yal mantal ti ac'o yich' chabiel ta cabildo ti pasbil yu'un ajvalil 

Herodese. 

Hechos 24 

La spoj sba ta stojol Felics li Pabloe 

1C'alal i'ech' xa'ox vo'ob c'ac'ale, ja'o ic'ot ta Cesarea li banquilal pale Ananiase, 

xchi'uc jayibuc moletic, xchi'uc jun jlo'il yu'unic, Tértulo sbi. Te ic'otic ta stojol li 

ajvalile yu'un ta stic'beic smul li Pabloe. 

2-3C'alal i'ic'at loq'uel li Pabloe, li Tertuloe lic stic'be smul, jech laj yal: —Ajvalil 

Felics. Bats'i colaval ti vo'ot ta aventa xcuxet yo'ntonic, ti mu'yuc xa c'op, ti ilecub ta 

sventa abijil li banamil li'i. Laj xa staic scotol ta aventa, ja' yu'un chacalbotcutic: bats'i 

colaval ta jyalel. 

4Pero mu jc'an jal ta jch'aybot ac'ac'al. Ja' no'ox ta jc'anbot vocol ti ac'o ava'ibun 

jliqueluc jc'opcutic ta slequil avo'ntone. 

5Yu'un li vinic li'i, ivinaj xa lec ti ja' chac' ta ch'amel sc'a'al chamele, ti ja' ta socbe sjol 

li xchi'iltac ta buticuc no'ox nacajtic ta scotol banamile. Ja' banquilal yu'unic scotol li 

boch'otic xch'unojbeic sc'op li jun vinic liquem tal ta Nazarete. 

6Tsc'an ox ta soquesbe sc'oplal noxtoc li ch'ulnae, ja' yu'un itsacat yu'un li 

xchi'iltaque. 

8Xu' chajac'be ava'ay c'usi smul la stic'beic li vinic li'i; te chava'ay ti ja' melel scotol li 

c'usi laj calbote —xi li Tertuloe. 

9Li judioetic te oyique laj yalic ti ja' melel scotol c'usi laj yal li Tertuloe. 

10Li ajvalile la spasbe senyail ta sc'ob li Pabloe yu'un ac'o c'opojuc, jech lic c'opojuc: 

—Ajvalil, ta jna' ti ep xa jabil ochemot ta ajvalilal li'i, jech tsots co'nton ta xcalbot 

ava'ay ti mu'yuc jmule. 

11Mu to tsta lajchab c'ac'al jc'otel ta Jerusalén ta sventa bat quich' ta muc' Dios te ta 

ch'ulna. Xu' chajac' ava'ay ti ja' melel li c'usi chcale. 

12Mu'yuc boch'o ta jliques c'op jchi'uc ti c'alal la staicune. Mu'yuc bu ta jsocbe sjol 

cristianoetic, me ta ch'ulna cu'uncutic, o me ta nail tsobobbailetic, me ta jlumalcutic, 

mu'yuc c'usi chopol la jpas. 

13Mu xu' yu'unic chalic ti ja' melel li jmul yu'unique, yu'un mu'yuc bu jech jpasoj. 

14Ta melel ta xcalbot ava'ay ta jamal ti vu'un chitun yu'un li Dios yu'un jmoltot 

jyame'cutic ta vo'onee. Ja' jts'aclinoj batel li Lequil Be ti tscuyic ta chopole. Ta jch'un 

jech chac c'u cha'al chal li smantaltac Diose xchi'uc li c'usitic ts'ibabil yu'un 

yaj'alc'optac Dios ta vo'onee. 

15Jch'unoj ti ta xcha'cuxes animaetic li Diose, jech jun co'nton ta jmala, jech chac c'u 

cha'al xch'unojic ec li jchi'iltac li'i. Jch'unojcutic ti ta xcha'cuxiic li boch'otic lequique 

xchi'uc li boch'otic chopolique. 

16Ja' yu'un tsots sc'oplal chca'ay ti mu me jta jmul ta stojol li Diose xchi'uc ta stojol li 

cristianoetique. 

17“I'ech' jayibuc jabil, ts'acal lisut batel ta jlumalcutic ta Jerusalén, yu'un bat cac' 

matanal ta sventa jchi'iltac, xchi'uc bat cac' smoton Dios. 

18C'alal ja'o jech ta jpase, te c'ot staicun jayibuc jchi'iltac ta judioal liquemic ta Asia 

banamil. Lecubtasbilun xa'ox ta ch'ulna la staicun. Mu'yuc boch'o ep te jchi'uc; 

mu'yuc ta jliques c'op c'ot staicun. 

19Ja' yu'un ja' ac'o tal yalic ta atojol li c'usi jmule, li c'usi chopol ta jpas laj yilique. 

20Xu' noxtoc me ja' chalic li jchi'iltac li'i, ac'o yalic c'usi jmul la stabicun ti c'alal lic'ot 

ta stojol scotol li jchapanvanejetic ta ch'ulna cu'uncutique. 

21O me ja' van jmul yu'unic, yu'un oy tsots lic'opoj ta stojolic, jech laj calbeic: ‘Ta 

sventa ti jch'unoj ti ta xcha'cuxi animaetique, ja' yu'un ti li' oyun ta chapanel 

avu'unique’, xcutic —xi li Pabloe. 

22C'alal laj ya'ay jech li Felicse, te quechel la scomtsan, yu'un ya'yoj xa ono'ox lec c'u 

x'elan sc'oplal li Tuq'uil Bee. Ja' yu'un jech laj yal: —Li ava'yejique ja' to ta jchapantic 

c'alal me ital li mero banquilal soldadoe, ja' li Lisiase —xi. 

23Laj yalbe banquilal soldado ti ac'o xchabi lec li Pabloe, xchi'uc ti ac'o scolta jutuque, 

xchi'uc ti mu me spajes me chtal q'uelatuc yu'un xchi'iltac, o me chtal mac'linatuque. 

24C'alal i'ech' jayibuc c'ac'ale, ital yan velta li Felicse; ital xchi'uc yajnil, Drusila sbi, 

ja' judío ants. Laj yic' loq'uel li Pabloe, yu'un tsc'an cha'ibe smelol c'u x'elan ta ch'unel 

li Jesucristoe. 

25C'alal i'albat yu'un Pablo ti tsc'an Dios tuc' co'ntontique, ti tsc'an ja' ac'o jtsaltic li 

c'usi tsc'an co'ntontique, xchi'uc ti oy chapanel yu'un Dios ta slajebal c'ac'ale, toj xi'el 

ic'ot li Felicse, jech laj yal: —Xu' xa chbat ochan yan velta. C'alal me xocolune, te 

chaquic'ot noxtoc —xut. 

26Li Felicse la smala me ch-ac'bat taq'uin yu'un li Pabloe, yu'un jech xu' ta scolta 

batel. Ja' yu'un ep ta velta laj yic' sventa chlo'ilajic xchi'uc. 

27Pero c'alal ijelov chib jabile, iloc' ta yabtel li Felicse, ja' i'och ta xq'uexol Porcio 

Festo. Li Felicse tsc'an ti lec ch-ilat yu'un li judioetique jech te tiq'uil ta chuquel la 

scomtsan li Pabloe. 

Hechos 25 

Laj yich' chapanel ta stojol Festo li Pabloe 

1C'alal c'ot stsac yabtel ta Cesarea li Festoe, oxib no'ox c'ac'al te ijoc'tsaj, yu'un ibat ta 

Jerusalén. 

2Li banquilal paleetique xchi'uc li boch'otic lec ich'bilic ta muc' yu'un judioetique, bat 

sc'opanic li Festoe; bat stic'beic smul li Pabloe. 

3Tsots la svocoltaic ti ac'o yic' tal ta Jerusalén li Pabloe, yu'un xchapanojic xa ti ta 

smilic ta bee. 

4Pero li Festoe laj yal ti te xa chucul ta Cesarea li Pabloe, xchi'uc ti mu'yuc chjalij te 

ta Jerusalene, ti ta sut batel ta ora ta Cesareae. 

5Jech laj yalbe: —Ti jayiboxuc oy avabtelique co'ol xijbat ta Cesarea. Me yu'un oy 

c'usi chopol spasoj li achi'ilique, xu' te chc'ot avalic —xut. 

6Li Festoe ja' no'ox vaxquib, o lajuneb c'ac'al te ijoc'tsaj ta Jerusalén, yu'un isut batel 

ta Cesarea. Ta yoc'omal ichoti ta xchotleb sventa ta xchapanvan. La stac batel boch'o 

bat sloq'ues tal ta chuquel li Pabloe. 

7C'alal ic'ot li Pabloe, tal sjoyibtaic ta ora li judioetic liquemic tal ta Jerusalene. Ep la 

stic'beic smul; bats'i tsotsic c'usi laj yalic, pero mu'yuc svinajeb yu'unic ti ja' melele. 

8Li Pabloe lic yal ti mu'yuc smule. Jech laj yal: —Mu'yuc la jsa' jmul. Mu'yuc jtaoj 

jmul ta sventa mantaletic cu'uncutic, me ja'uc ta sventa ch'ulna, me ja'uc ta stojol 

muc'ta ajvalil César ta Roma, mu'yuc bu jtaoj jmul —xi. 

9Li Festoe tsc'an ti lec ch-ilat yu'un li judioetique, ja' yu'un jech la sjac'be li Pabloe: —

¿Me chac'an chabat ta Jerusalén, yu'un ja' te ta xc'ot jchapanot? —xut. 

10Itac'ov li Pabloe: —Persa li' no'ox chquich' chapanel, yu'un li' xa oyun ta 

chapanubbail yu'un li muc'ta ajvalil Cesare. Yu'un mu'yuc c'usi chopol jpasoj ta stojol 

li jchi'iltaque. Li vo'ote xana' lec ti ja' melele. 

11Pero me oy c'usi tsots chopol jpasoje, me oy jmul ti xu' chicham oe, xu' chicham. 

Pero me mu meleluc li c'usi chalique, mu'yuc boch'o xu' chiyac'un ta sc'obic. Xu' ja' 

chbat jc'an chapanel yu'un li Cesare —xi. 

12C'alal ilo'ilajic xa xchi'uc xchi'iltac ta abtel li Festoe, jech laj yalbe li Pabloe: —Laj 

aval ti chac'an ja' ta xchapanot li Cesare, xu' ja' te chabat —xut. 

I'ic'at batel ta stojol ajvalil Agripa li Pabloe 

13C'alal i'ech' jayibuc c'ac'ale, te ic'ot ta Cesarea jun ajvalil, Agripa sbi. Te ic'ot 

xchi'uc Berenice, yu'un bat sc'opanic li ajvalil Festoe. 

14Ta sventa ti ep c'ac'al te ijoc'tsajique, ja' yu'un li Festoe laj yalbe Agripa c'u x'elan 

sc'oplal li Pabloe: —Oy jun vinic li' tiq'uil ta chuquel icom yu'un li Felicse. 

15C'alal li'ay ta Jerusalene, italic ta jtojol li banquilal paleetique xchi'uc scotol li 

moletic yu'un judioetique; laj yalbicun ti ac'o jchapan, ti ac'o cac'be stoj smule. 

16Jech laj calbeic: ‘Li romaetique mu jechuc stalelic ti ta xaq'uic ta c'abal jun cristiano 

ti me mu'yuc te oy li boch'o tic'bil smule xchi'uc li jtic'muliletique. Yu'un li boch'o 

tic'bil smule xu' to tspoj sba ta stojol ec li jtic'muliletique’, xcutic. 

17Ja' yu'un co'ol la jchi'inic tal li'i, pero mu jaluc la jmala. Ta yoc'omal no'ox lichoti ta 

jchotleb; laj cal mantal ti ac'o yich' loq'uesel tal ta chuquel li vinique. 

18Te italic li jtic'muliletique. Pero mu jechuc smul la stic'beic jech chac c'u cha'al la 

jnope. 

19Ja' no'ox smul yu'unic ti oy c'usi yan xch'unoje. Yu'un oy la jun vinic icham, Jesús 

sbi, pero li Pabloe ta xal ti cha'cuxem li Jesuse. 

20Jech mu jna' c'usi ta jpas. La jac'be Pablo me tsc'an chbat ta Jerusalén, yu'un te ac'o 

bat yich' chapanel me oy smule. 

21Pero laj yalbun ti ja' tsc'an chapanel yu'un li muc'ta ajvalil Cesare. Jech laj cal 

mantal ti te to ac'o yich' chabiel lec ta chuquinabe, ja' to me la jtac batel ta stojol li 

Cesare —xi. 

22Li Agripae jech laj yalbe li Festoe: —Ta jc'an ta xca'ay ec c'usi ta xal li vinique —

xut. —Oc'om xu' chava'ay —xi li Festoe. 

23Ta yoc'omal ital li Agripae xchi'uc li Berenicee. Solel lec smeltsanoj sbaic tal. Te 

xchi'inoj tal li banquilal soldadoetique xchi'uc li boch'otic lec ich'bilic ta muc' te ta 

lum Cesareae. Li Festoe laj yal mantal ti ac'o sloq'uesic tal ta chuquel li Pabloe. 

24Jech laj yal li Festoe: —Ajvalil Agripa, xchi'uc acotolic ti c'u avepal li' oyoxuque, li 

vinic li' chavilique, solel contrainbil yu'un li xchi'iltaque. Bats'i ep judioetic la 

sc'opanicun te ta Jerusalén, xchi'uc li' oyic ta ora, laj yalic ti mu xa sc'anic cuxul ta 

xcome. 

25Pero li vu'une mu'yuc la jtabe smul ti xu' ta xcham oe. Ta sventa ti stuc laj yalbun ti 

tsc'an chbat chapanatuc yu'un li muc'ta ajvalil Cesare, jech la jnop ti ja' lec te ta jtac 

batele. 

26Pero ta sventa ti mu'yuc smul xu' ta jts'ibabe batel li muc'ta ajvalil cu'untique, jech 

laj quic' tal li' ta atojolic. Ja' yu'un ajvalil Agripa, li' oy ta atojol li vinique. Ja' lec 

ca'itic c'usi ta xal, yu'un jech ta jna' c'usi ta jts'iba batel ta vun. 

27Yu'un mu smeloluc me ta jtac batel jun jchuquel me mu'yuc chvinaj c'usi smul ti 

ichucate —xi li Festoe. 

Hechos 26 

Ic'opoj ta stojol Agripa li Pabloe 

1Li Agripae jech laj yalbe li Pabloe: —Cholo ca'tic lec smelol ec li ava'yeje —xut. Li 

Pabloe la spas sc'ob ta stojol li ajvalil Agripae, jech lic lo'ilajuc: 

2“Ajvalil Agripa, xcuxet no'ox co'nton ti vo'ot xu' ta xcalbot ava'ay c'u yepal jeche' 

sa'ojbicun jmul li jchi'iltactic ta judioale. 

3Li vo'ote, ajvalil, xana' lec scotol c'u x'elan jtaleltic, vu'utic li judioutique, xchi'uc li 

c'usitic jch'unojtique. Ja' yu'un avocoluc a'ibun ta slequil avo'nton li c'usi ta xcalbote. 

Laj yal Pablo ti ja' to'ox xch'unoj fariseoe 

4“Scotol li jchi'iltactique sna'ojic c'u x'elan lich'i tal ta jlumal xchi'uc te ta Jerusalén. 

5Lec xotquinicun c'u xi'elan; xu' ta xalic li c'usi jch'unoj tal ta vo'onee. Sna'ojic ti 

biq'uitun lic jch'un fariseoe, ja' ti toj tsots sc'oplal cu'untic li mantaletic jch'unojtique. 

6Pero li' ta orae, ta sventa la jch'un ti ic'ot xa ta pasel li c'usi laj ono'ox yal Dios ta 

stojol li jmoltot jyame'tic ta vo'onee, ja' yu'un ti li' oyun ta chapanele. 

7Vu'utic li lajcha'chop judioutique scotol jchi'iltactic yoquel tsmalaic chc'ot ta pasel li 

c'usi yaloj Diose, ja' yu'un ta c'ac'al ta ac'ubal scotol yo'nton ta xch'unbeic smantal li 

Diose. Ajvalil Agripa, ta sventa ti jch'unoj ti ic'ot xa ta pasele, ja' jmul yu'unic o. 

8Li vo'oxuque ¿c'u yu'un vocol chach'unic ti xu' yu'un ta xcha'cuxes animaetic li 

Diose? 

Laj yal Pablo ti laj yuts'inta to'ox jch'unolajeletique 

9“Li vu'une laj to'ox jnop ti ep c'usi xu' cu'un ta jpas sventa ta jcontrain li Jesús liquem 

tal ta Nazarete. 

10Jech la jpas te ta Jerusalén. Ep la jtic'an ta chuquel li boch'otic tuc' yo'ntonique. 

Quich'oj batel lec jtsatsal ta stojol li banquilal paleetique. C'alal chapanbil xa ta 

xmilatique, toj lec laj ca'ay ec. 

11Ep ta velta laj cuts'intaan ta nail tsobobbailetic. La jsujic ti ac'o chopolc'opojicuc ta 

sventa li Jesuse. Bats'i simaronun la jpas jba ta stojolic. Ay cuts'intaan c'alal ta yantic 

lumetic. 

Laj yal Pablo c'u x'elan la sutes yo'nton 
(Hch 9.1-19; 22.6-16) 

12“C'alal ja'o jech co'ntone, ja'o libat ta Damasco. Tacbilun batel, xchi'uc quich'oj 

batel lec jtsatsal ta stojol li banquilal paleetique. 

13Ajvalil Agripa, ta o'lol c'ac'al c'alal oyun batel ta bee, laj quil jun tsatsal luz ta 

vinajel. Bats'i tsots xojobal ivul ta jtojol; ja' jutuc xojobal icom li c'ac'ale. Joyibtabilun 

lic'otcutic jchi'uc li jchi'iltac ta xanubale. 

14Liyalcutic ta lum jcotolcutic. Laj ca'ay oy boch'o chisc'opanun ta hebreo c'op, jech 

laj yalbun: ‘Saulo, Saulo ¿c'u yu'un chavuts'intaun? Ja' no'ox chasa' avocol atuc jech 

chac c'u cha'al vacax c'alal ta slic ta teq'uel li stijubil ti lec ts'ubts'ub sni'e’, xiyutun. 

15Jech la jtac'be: ‘¿Boch'oot? Cajval’, xcut. Jech laj yalbun: ‘Vu'un Jesusun, vu'un ti 

chavuts'intaune. 

16Lican me, va'ano aba. Ti jech laj cac' jba ta ilel ta atojole, yu'un ta jtic'ot ta cabtel, 

vo'ot testigo chacom ta sventa li c'usi laj avil li'i xchi'uc li c'usi ta to xacac'bot avil 

batele. 

17Vu'un ta jcoltaot loq'uel ta sc'obic li achi'iltac ta israelale xchi'uc li yanlum 

cristianoetique, yu'un vu'un te ta jtacot batel ta stojolic. 

18Vo'ot chc'ot avic'be satic, yu'un jech xu' chtalic ta sac osil, jech xu' tscomtsanic li ic' 

osile. Jech xu' ta xloq'uic ta sc'ob li Banquilal Pucuje; ja' chlic ochicuc ta sc'ob li 

Diose. Jech xu' ta xlic xch'unicun, jech ta spasbatic perdón yu'un smulic. Jech xu' 

chich'ic ec li c'usi sc'oplal chich'ic li boch'otic voc'bilic xa cu'une’, xiyutun li 

Cajvaltique. 

Laj yal Pablo ti mu'yuc la sbaj c'usi i'albat yu'un li Cajvaltique 

19“Ja' yu'un, Ajvalil Agripa, mu'yuc la jbaj li c'usi li'albat tal ta vinajele. 

20Ba'yuc laj calbe ya'yic li boch'otic te nacajtic ta Damascoe. Ts'acal bat calbe ya'yic li 

boch'otic te nacajtic ta Jerusalén xchi'uc ta scotol Judea banamile. Ts'acal bat calbe 

ya'yic li yanlum cristianoetic ti mu xotquinic Diose, yu'un jech ac'o sutes yo'ntonic, 

ac'o suticuc tal ta stojol li Diose, jech xu' chlic spasic c'usi lec ta sventa ti sutem xa 

yo'ntonique. 

21Ta sventa ti jech ta jpase, ja' yu'un la stsaquicun ta ch'ulna li jchi'iltactic ta judioale. 

Tsc'an ox ta smilicun o. 

22Pero la scoltaun li Diose, jech li' to staoj yav jun co'nton chcalbe ya'yic sc'oplal 

scotol li cristianoetique, c'alal ta muc', ta biq'uit. Muc yanuc c'usi ta jchol; ja' ta jchol 

li c'usitic laj yalic yaj'alc'optac Dios ta vo'onee xchi'uc c'usi laj yal li Moisese, ja' ti laj 

yalic oy c'usi ta xc'ot ta pasele. 

23Ja' laj yalic ti ta persa ta xich' vocol li Cristoe, xchi'uc ti ja' ba'yuc ta xcha'cuxi yu'un 

scotol li boch'otic chamenique, yu'un jech xu' chalbe jun ta lum israel xchi'uc 

yanlumetic ti oy sac osil ta sventae”, xi li Pabloe. 

Oy ta yo'nton Pablo ac'o xch'un Cajvaltic li ajvalil Agripae 

24C'alal laj yal jech li Pabloe, tsots i'avan li Festoe: —Liquem achuvaj, Pablo, ta scoj 

ti toj ep laj achan vune jech lapas o ta chuvaj —xi. 

25Li Pabloe jech laj yal: —Mu'yuc liquem jchuvaj, Ajvalil Festo. Ja' ta xcal li c'usi 

melele xchi'uc li c'usi oy lec stue. 

26Li ajvalil Agripae sna'oj lec scotol li c'usi laj cale, jech tsots co'nton jamal laj calbe 

scotol. Jch'unoj ti sna'oj leque, yu'un muc ta muculuc ic'ot ta pasel —xi li Pabloe. 

27Li Pabloe jech laj yalbe li Agripae: —Ajvalil Agripa, ¿me chach'un c'usi yaloj li 

yaj'alc'optac Diose? Jna'oj ti chach'une —xut. 

28Li Agripae jech laj yalbe li Pabloe: —Jutuc xa me mu ta jch'un Cristo avu'un ya'yel 

—xi. 

29Li Pabloe jech laj yal: —Lec me chach'un ta orae; lec noxtoc me ja' to c'usi orae. Ja' 

no'ox ti sc'anuc Dios muc vo'ocot no'ox atuc ac'o ach'un jech chac c'u cha'alune, ti 

oyuc c'uxi jech xch'unic ec ti jayib li' laj ya'yic c'usi laj cale. Ja' no'ox ti mu me 

xachucatic ta cadena jech chac c'u cha'al chuculune —xi li Pabloe. 

30Jech lic sva'an sba li Festoe xchi'uc li Agripae xchi'uc li Berenicee xchi'uc scotol li 

boch'otic te xchi'inojic ta chotleje. 

31La svoc' sba stuquic li ajvaliletique, jech laj yalbe sbaic: —Li vinic li'i mu'yuc smul; 

mu'yuc c'usi chopol spasoj ti xu' ta xcham oe, ti xu' ta xich' chuquele —xut sbaic. 

32Li Agripae jech laj yalbe li Festoe: —Ti manchuc yaloj tsc'an chbat yich' chapanel 

ta stojol Cesare, xu' li' no'ox ta jcoltatic ti jechuque —xi. 

Hechos 27 

Itacat batel ta Roma li Pabloe 

1C'alal ichapaj ti ta xi'ochcutic batel ta barco sventa chibatcutic xa ta Italia banamile, 

i'och batel ta sc'ob jun banquilal soldado li Pabloe xchi'uc li yantic jchuqueletique. 

Julio sbi li banquilal soldadoe. Ja' sventainoj vo'vinic (100) soldadoetic; ja' xchi'iltac li 

jtsob soldadoetic Augusto sbiique. 

2Te li'ochcutic batel ta jun barco liquem tal ta lum Adramítio. Loq'uel xa batel sventa 

chbat ta lumetic ta ti'ti' nab ta Asia banamil. Jech te li'ochcutic batel. Te jchi'uccutic 

batel li Aristarco liquem ta lum Tesalónica ta Macedonia banamile. 

3Ta yoc'omal lic'otcutic ta lum Sidón. Li Julioe lec la xc'uxubin li Pabloe. La scolta 

yu'un ac'o bat svu'lan li boch'otic xotquine, yu'un te ac'o c'uxubinatuc. 

4Ts'acal liloc'cutic batel ta Sidón; libatcutic ta spat Chipre banamil, yu'un solel 

net'biluncutic sutel yu'un li iq'ue. 

5La jtuch'cutic batel nab ta Cilicia banamil xchi'uc ta stuq'uil Panfilia banamil. Te 

lic'otcutic ta lum Mira ta Lícia banamil. 

6Li banquilal soldadoe te la sta jun barco liquem tal ta lum Alejandría; ja' te ta xbat ta 

Italia banamil. Jech te li'ochcutic batel. 

7Ep c'ac'al ixanov batel li barcoe, yu'un toj c'unc'un ibat. Ta tsatsal vocol lic'otcutic ta 

yeloval lum Gnido, yu'un solel chisnet'uncutic sutel li iq'ue. Jech te libatcutic ta spat 

Creta banamil ti bu macal jutuc iq'ue; te lijelovcutic ta ts'el vits Salmona. 

8Toj vocol lixanovcutic batel ta barco ta ti'ti' nab. Te la jtacutic jun banamil cacal ta 

nab Buenos Puertos sbi, te ta nopol lum Lasea. 

9Solel ep c'ac'al ich'ay cu'uncutic. La jna'cutic ti xi'bal xa sba xanubal ta barco ta ba 

nabe, yu'un i'ech' xa yorail ictaej ixim yu'un li israeletique. Ja' yu'un li Pabloe laj 

yac'be sna'ic c'usi lec ta pasel, 

10jech laj yalbe: —Jchi'iltac, viniquetic, li vu'une chquil ti ta jta ep jvocoltic me 

chijbate; xu' ep c'usi ta xch'ay, xu' ep c'usi ta soc cu'untic, xu' chijch'ayutic jtuctic 

noxtoc —xi. 

11Pero li banquilal soldadoe muc xch'un c'usi laj yal li Pabloe; ja' la xch'unbe c'usi laj 

yal li jtijbarcoe xchi'uc li yajval barcoe. 

12Yu'un li scotleb barco bu oyuncutique mu'yuc lec sventa xu' te ta jmalacutic ta x'ech' 

li yorail vo'olaltique, ja' yu'un ja' ep la sc'anic ti ac'o jelovcuncutic batele ti ac'o 

cac'cutic batel persa chic'otcutic ta lum Fenice te ta scotleb barcoetic ta Creta 

banamile, yu'un ja' xu' te ta jmalacutic ta x'ech' li yorail vo'olaltique. 

Ilic tsots muc'ta ic' ta nab 

13C'alal laj yilic ti ital lequil ic' ta xocon vinajel ta sure, la snopic ti xu' xa ta stam 

batel sbeique. Jech la squilic loq'uel li anclataq'uin stic'ojic ochel ta yut nabe. Te 

lijelovcutic ta nopol sti'ti' Creta banamil. 

14Ts'acal ilic jun muc'ta ic' ta nab; solel la smaj sba xchi'uc li barcoe. Huracán sbi li 

tsatsal iq'ue. 

15Jech lic net'atuc batel ta tsatsal ic' li barcoe. Mu xa xu' tuc' chanov batel. C'alal laj 

quilcutic ti mu xa xu' cu'uncutique, jech te laj cac' snet'uncutic batel li iq'ue. 

16Te lijelovcutic batel ta spat jun biq'uit banamil cacal ta nab, Clauda sbi, yu'un ja' 

macal jutuc ic' te. Bats'i vocol icajtsaj cu'uncutic ta sba muc'ta barco li biq'uit canova 

ti xjochoj li muc'ta barcoe. 

17C'alal muyem xa'ox cu'uncutique, la xpech'beic lec ta lazu xch'ut li muc'ta barcoe 

yu'un naca me voc'uc. Ta scoj ti ixi'ic me te mucul chc'ot ta natil yi'tic li barcoe, ja' 

yu'un la syalesic li poc' sventa xanebe, jech te laj yac' sbaic batel ta net'el yu'un li 

iq'ue. 

18Ta scoj ti bats'i tsots to jvocolcutic yu'un li iq'ue, ja' yu'un ta yoc'omal la 

sayubtasbeic yicats li barcoe. 

19Ta yoxibal c'ac'ale ta sc'ob xa stuquic la sjipic yalel ta nab scotol li yabtejebic ti 

chtun yu'unic ta sventa barcoe. 

20Ep c'ac'al muc xvinaj li c'ac'ale xchi'uc li c'analetique. Bats'i tsots li muc'ta ic'al vo'e, 

jech jcotolcutic ilaj stsatsal co'ntoncutic; la jnopcutic ti mu xa xicolcutic oe. 

21Ta sventa ti ep xa c'ac'al mu'yuc xive'cutique, lic sva'an sba ta o'lol li Pabloe, jech 

laj yal: —Viniquetic, lajuc ono'ox ach'unic li c'usi laj cale, xchi'uc ti mu me xijloc'utic 

tal ta Creta banamile, mu jechuc oy jvocoltic tana ti jechuque, xchi'uc mu'yuc c'usi ep 

ich'ay comel avu'unic ti jechuque. 

22Pero li' ta orae chacalboxuc ti ac'o apas ta tsots avo'ntonique. Mu'yuc boch'o ta 

xch'ay comel junuc cu'untic; ja' no'ox ta xlaj stuc li barcoe. 

23Yu'un ta ac'ubaltic naxe, i'ay sc'opanun jun yaj'almantal li Dios ti quich'oj ta muq'ue, 

ti chitun yu'une. 

24Jech laj yalbun: ‘Pablo, mu me xaxi'. Ta persa chac'ot ta stojol li muc'ta ajvalil 

César ta Romae. A'yo ava'ay, li Diose mu'yuc chac' chamanic junuc achi'uc scotol li 

boch'otic achi'inoj li' ta barcoe’, xiyutun. 

25Ja' yu'un, jchi'iltac, tsatsubtaso avo'ntonic. Vu'une jch'unoj ti ta xc'ot ta pasel c'usi 

laj yalbun li Diose. 

26Ja' no'ox li jbarcotique persa ono'ox chc'ot smaj sba ta jun banamil cacal ta nab —xi 

li Pabloe. 

27Xchanlajunebal (14) xa'ox ac'ubal te net'biluncutic o batel yu'un li tsatsal ic' ta nabe. 

Te net'biluncutic batel ta nab Adria. Li jtijbarcoe xchi'uc li boch'otic ta xlechuic batele 

ta o'lol ac'ubal la sna'ic ti jutuc xa sc'an jtacutic juteb banamil cacal ta nabe. 

28Jech te la sbisic c'u snatil li chac nabe; jtob ta jov la staic. Lijelovcutic batel jutuc, la 

sbisic noxtoc. Vo'lajunjov xa la staic. 

29Jech ixi'ic me chc'ot smaj sba ta ton li barcoe. Jech la xchechic yalel chanib 

anclataq'uin ta yut nab te ta xchac li barcoe, yu'un jech mu me xanov batel. Ta yatel 

yo'ntonic chac sacubuc ya'yic. 

30Li jtijbarcoe xchi'uc li boch'otic ta xlechuic batele chac jatovicuc ya'yic loq'uel ta 

barco, jech la syalesic ta ba nab li sbiq'uit canovaique. Jech laj yalic: —Ta xbat 

cac'cutic yan anclataq'uin le' ta sjol barcoe —xiic. 

31Pero li Pabloe jech laj yalbe li banquilal soldadoe xchi'uc li soldadoetique: —Me 

muc li'uc ta xcomic ta yut barco li viniquetic le'e, mu xacolic loq'uel ta nab li 

vo'oxuque —xut. 

32C'alal laj ya'yic li soldadoetique, la xtuch'beic yaq'uil li biq'uit canovae, jech te icom 

o ta nab. 

33C'alal yu'un xa tsacub tale, li Pabloe lic stsatsubtasbe yo'ntonic, jech laj yalbe: —

Xchanlajunebal (14) xa c'ac'al mu'yuc chave'ic; mu'yuc c'usi atunojic ta scoj ti 

chamalaic c'usi chc'ot ta pasele. 

34Ja' yu'un chcalboxuc, avocolicuc ve'anic, yu'un jech ta x'ayin atsatsalic. Me junuc 

mu'yuc chijchamutic. Me jbejuc stsotsil joltic mu'yuc ta xch'ay comel —xi li Pabloe. 

35C'alal laj yal jeche, la stsac pan; la stojbe ta vocol Dios ta stojol scotolic. La svoc' li 

pane, lic ve'uc. 

36Jech itsatsub yo'nton scotolic; lic ve'icuc ec. 

37Ti c'u quepalcutic te oyuncutic ta barcoe, oy vaclajuneb xchanlajunvinic (276) ta 

jcotolcutic. 

38C'alal inoj xch'utic scotolique, la sjipic ochel ta yut nab scotol li trigo ti xcuchoj 

barcoe. Jech mu'yuc xa ol icom li barcoe. 

Ivoc' ta nab li barcoe 

39C'alal isacube, muc xotquinic bu banamilal oyuncutic. Laj yilic ta nom ti oy bu xu' 

ta xcoti ta ti' nab li barcoe, jech la snopic ti ja' te ta xbatic me xu' yu'unique. 

40Jech la xtuch'beic yaq'uil li anclataq'uinetique; te icoman o ta chac nab. La 

xyochbeic yaq'uil noxtoc li stijubiltac barcoe. Xchi'uc la smuyesic noxtoc li poc' 

sventa xanebe, jech lic noch'ajuc batel ta ti'nab li barcoe. 

41Pero te c'ot smaj sba ta yi'tic ta chac nab ta o'lol yo' bu tsots chjelov yoc' ta jujujot li 

nabe. Te mats'al ic'ot sjol li barcoe; bats'i tsinil ic'ot o. Li xchac barcoe lic voc'uc ta 

stsatsal nab. 

42Li soldadoetique la snopic ti ja' lec ta smilic scotol li jchuqueletique, yu'un naca me 

jatovicuc batel ta nux. 

43Pero li banquilal soldadoe mu sc'an chlaj ta milel li Pabloe, jech la spajes li 

yajsoldadotaque, jech laj yal: “Ja' ba'yuc ac'o bitujicuc ochel ta nab li boch'otic sna'ic 

nuxe, yu'un jech ac'o loq'uicuc ta nab. 

44Li yantique ac'o cajiicuc batel ta tenalte'etic xchi'uc ta svoc'oliltac li barcoe”, xi. Ja' 

jech licol loq'uel jcotolcutic. 

Hechos 28 

Ic'ot ta Malta banamil li Pabloe 

1C'alal loq'uemuncutic xa ta nab jcotolcutique, ja' to laj ca'icutic ti Malta sbi li 

banamil bu lic'otcutique. Li banamile ja' cacal ta nab. 

2Li yajvaltac banamile toj lec la xc'uxubinuncutic. Te la snobic c'oc', yu'un toj ech'em 

sic, xchi'uc oy ep q'uinubal. Jech te laj yic'uncutic ta c'atimol jcotolcutic. 

3Li Pabloe bat stsob tal jq'uech vach'; laj yac' ta c'oc'. Te ijatov loq'uel tal ta si' jcot 

orachon, yu'un laj ya'ibe sc'ac'al li c'oq'ue. Te cats'bil ic'ot sc'ob li Pabloe. 

4C'alal laj yilic yajvaltac banamil ti te xjoq'uet ta sc'ob orachon li Pabloe, jech laj 

yalbe sbaic: “Ja' jmilvanej li vinic li'i. Ac'o me icol loq'uel tal ta nab, pero li dios 

cu'untique mu xac' cuxiuc; ta persa ono'ox ta xac'be stoj smul”, xut sbaic. 

5Pero li Pabloe la slilin ochel ta c'oc' li chone, me jutuc mu'yuc c'usi ipasbat. 

6Te la smalaic me ta situb ta ora sc'ob li Pabloe, me chamen ta xyal ta lum. Jal la 

smala yilic. C'alal laj yilic ti mu'yuc c'usi ipasbate, yan xa c'usi lic snopic: “Ja' jun 

dios le'e”, xiic. 

7Ti bu oyuncutique te nopol oy yosil li banquilal jpasmantal ta Malta banamile, Publio 

sbi. Xcuxet no'ox yo'nton laj yic'uncutic ochel ta sna oxib c'ac'al. 

8Li stot Publioe te mochol ta svayab, yu'un ip cha'ay c'ac'ubel xchi'uc ch'ich'al tsa'nel. 

Li Pabloe i'och batel, bat sq'uel. La sc'opanbe Dios ta stojol. Laj yac' sc'ob ta sbec'tal 

jech icol o. 

9C'alal jech la spase, ital ep yantic jchameletic te ta Malta banamil, jech icol scotolic. 

10Lec la xc'uxubinuncutic li cristianoetique. C'alal li'ochcutic batel yan velta ta 

barcoe, laj yac'buncutic batel c'usitic ta xtun cu'uncutic ta sventa be. 

Ic'ot ta Roma li Pabloe 

11C'alal iloc' oxib u jc'otelcutic ta Malta banamile, la jtsaccutic batel yan barco liquem 

tal ta lum Alejandría. Yu'un te ta smala ch-ech' yorail sictic ta Malta banamil ec. Te 

oy chib sloc'obal sdiosic ta sjol li barcoe, ja' Cástor xchi'uc Pólucs sbiic. 

12Te lic'otcutic ta lum Siracusa; te lijalijcutic oxib c'ac'al. 

13Liloc'cutic batel noxtoc; ta ti'ti' nab lixanovcutic batel ta barco. Te lic'otcutic ta lum 

Regio. Ta yoc'omal ital ic' ta xocon vinajel ta sur, jech ta chib no'ox c'ac'al lic'otcutic 

ta lum Puteóli. 

14Te la jtacutic jayibuc jch'unolajeletic, laj yalbuncutic ti te ac'o jchi'incutic vucubuc 

c'ac'ale. Ts'acal libatcutic ta Roma. 

15Li jch'unolajeletic ta Romae laj ya'yic ti te chibatcutique jech tal snupuncutic ta be 

te ta ch'ivit Apio xchi'uc yo' bu Tres Tabernas sbie. C'alal laj yil li Pabloe, te ipat 

yo'nton; la stojbe ta vocol Dios. 

16C'alal lic'otcutic ta Romae, li banquilal soldadoe c'ot yac' ta sc'ob banquilal soldado 

scotol li jchuqueletique. Li Pabloe i'albat ti xu' slecoj ta xnaqui stuque, ja' no'ox ti 

chabibil yu'un jun soldadoe. 

La xchol sc'op Dios ta Roma li Pabloe 

17C'alal yoxibal xa c'ac'al sc'otel ta Roma li Pabloe, laj yic'an li boch'otic ich'bilic ta 

muc' yu'un judioetique. C'alal te xa tsobolique, jech laj yalbe: —Jchi'iltac, li vu'une 

mu'yuc c'usi chopol la jpas ta stojol li jchi'iltactique; mu'yuc la jcontrainbe stalel li 

jmoltot jyame'tic ta vo'onee. Pero li jchi'iltactique te lic xchuquicun tal ta Jerusalén, 

laj yaq'uicun ta sc'ob roma ajvaliletic. 

18C'alal la xchapanun li ajvaliletique, me jutuc mu'yuc la stabicun jmul ti xu' chicham 

oe. Jech ta xa'ox xiscoltaicun. 

19Pero ta sventa ti mu xlaj yo'ntonic li jchi'iltactique, jech persa la jc'an ti ja' ac'o 

xchapanun li muc'ta ajvalil César li'i. Pero ma'uc ta sventa yu'un tal jtic'be smul li 

jlumaltique. 

20Ja' yu'un ti laj quic'oxuc tal li'i yu'un ta jc'an chacotquinoxuc, xchi'uc ta jc'an 

chajc'opanoxuc. Ta sventa ti jch'unoj ti ic'ot xa ta pasel li c'usi jmala-malatic vu'utic li 

israelutique, ja' yu'un ti li' chuculun ta cadena chavilique —xi li Pabloe. 

21Jech laj yalbeic li Pabloe: —Li vu'uncutique mu'yuc bu xquich'cutic junuc vun ta 

aventa ti te liquem tal ta Judeae. Mu'yuc x'ay stiq'uic amul jchi'iltactic; mu'yuc 

xca'icutic me oy boch'o chopol ac'oplal yu'unic. 

22Pero ta jc'an chca'icutic c'usi chanop ec. Yu'un li yan c'op ach'unoje ca'yojcutic ti 

scotol jchi'iltactic chopol ta xc'opojic ta sventae —xiic. 

23Jech te la sa'beic sc'ac'alil c'usi ora ta xtalic. C'alal la sta sc'ac'alile, ep italic yo' bu 

nacal li Pabloe. Li Pabloe lic yalbe ya'yic c'u x'elan chventainvan li Diose. La sjambe 

lec smelol; laj yac'be lec yilic sc'oplal li Jesús ti butic ts'ibabil comel yu'un li Moisese 

xchi'uc li yantic yaj'alc'optac Diose. Sob la sjapuic; te oyic o c'alal to ta mal c'ac'al. 

24Oy jayibuc la xch'unic c'usi laj yal li Pabloe, pero oy yantic muc xch'unic. 

25Ta sventa ti muc co'oluc yo'nton tsutic batele, ja' yu'un li Pabloe jech lic yal: —Li 

Ch'ul Espiritue ja' melel c'usi laj yac'be yal j'alc'op Isaías ta stojol li jmoltot jyame'tic 

ta vo'onee, jech i'albat: 

26‘Batan ta stojol li jteclum le'e jech xc'ot avalbe: Chava'yilan ta achiquinic, pero mu 

xava'ibeic smelol. Chaq'uelilan ta asatic, pero mu xavilic. 

27Solel atsatsubtasoj avo'ntonic. Toj tsots ta a'yel chava'yic, solel macal o asatic, yu'un 

jech mu xavilic, xchi'uc jech mu x'och ta achiquinic, yu'un jech mu me xc'ot ta 

avo'ntonic, yu'un jech mu xasutes o avo'ntonic, jech mu xacolic o cu'un’, xi li Ch'ul 

Espiritue, xi ono'ox li Isaiase. 

28Na'ic me, li coltael yu'un Diose ja' xa itacbatic batel ta stojol li yanlum cristianoetic 

ti mu xotquinic Diose; li stuquique ja' ta xa'ibeic smelol —xi li Pabloe. 

30Li Pabloe ts'acal chib jabil te icom ta sloc'bil na. Laj yic' ochel ta sna scotol li 

yulo'tac te ic'otique. 

31Jamal la xchol c'u x'elan chventainvan li Diose, xchi'uc ichanubtasvan lec ta sventa 

li Cajvaltic Jesucristoe. Lec ta satilal ichanubtasvan; mu'yuc boch'o ipajesat ta 

xcholel. 

Romanos 

Romanos 1 

Sliqueb scarta li Pabloe 

1Vu'un Pabloun, vu'un yajtunelun li Jesucristoe. Ic'bilun sventa li'och ta yajtacbolal. 

Voc'bilun o ta xcholel li Lequil A'yej ta sventa Diose. 

2Ja' li c'usi vo'one ono'ox yaloj Dios ta sventa yaj'alc'optac ti ts'ibabil icom ta xch'ul 

vune. 

3Ja' sc'oplal li Xnich'one, ja' li Cajvaltic Jesucristo ti i'ay yich' sbec'tale, jech 

smomnich'on David ic'ot. 

4Pero ivinaj ti ta melel ja' Xnich'on Diose, yu'un oy svu'el, yich'ojbe stalel Dios, 

xchi'uc icha'cuxi loq'uel ta smuquinal. 

5Ja' li boch'o ta slequil no'ox yo'nton laj yic'uncutic ta yajtacbolal, yu'un jech xu' chlic 

xch'unic Cajvaltic li yanlum cristianoetique, jech ich'bil ta muc' chc'ot. 

6Te oy ac'oplalic ec li vo'oxuque, ja' yu'un laj yic'oxuc ta stojol li Jesucristoe, 

7vo'oxuc ti te nacaloxuc ta Roma ti c'anbiloxuc yu'un Diose, ti laj yic'oxuc yu'un jech 

voc'bil chacomic yu'une. Ac'o xc'uxubinoxuc, ac'o yac'boxuc jun avo'ntonic li Jtotic 

Diose xchi'uc li Cajvaltic Jesucristoe. 

Tsc'an chbat sq'uel jch'unolajeletic ta Roma li Pabloe 

8Ba'yuc ono'ox ta jtojbe ta vocol Dios ta sventa Jesucristo ti oy lec xch'unojel 

avo'ntonique, yu'un vinajem ac'oplalic ta sbejel li banamile. 

9Ta melel scotol ora ta jc'opan Dios ta atojolic. Yiloj Dios ti jech ta jpase, ja' li Dios ti 

chitun yu'un ta scotol co'ntone, ti ta jcholbe sc'oplal li Lequil A'yej ta sventa 

Xnich'one. 

10Scotol c'ac'al ta jc'anbe vocol ti jechuc tsc'an ti chtal jq'ueloxuque, ti lecuc chic'ot te 

ta atojolique. 

11Yu'un toj chac tal jq'ueloxuc ca'ay, ta jc'an chtal calboxuc li c'usi yac'ojbun jna' Dios 

sventa tstsatsub o avo'ntonique, yu'un jech lec jun avo'nton chacomic o ta stojol Dios. 

12Jech co'ol chijtsatsub lec ta xch'unel li Jesucristoe, yu'un co'ol lec jch'unojtique; 

chquil ti lec ach'unojique, jech chavilic ec ti lec jch'unoje. 

13Quermanotac, ta jc'an chana'ic ti ta melel ep xa ta velta chac tal jq'ueloxuc ca'ye, 

pero yoquel to macalun ta be. Yu'un ta jc'an ta jtulbe sat cabtel te ta atojolic noxtoc 

jech chac c'u cha'al ta jpas ta stojol li yan jch'unolajeletic ti co'ol yanlumoxuc 

achi'uquique. 



1944 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

14Yu'un quechel quil chca'ay ta stojol boch'ouc no'ox, me bijic, o me muc bijicuc, me 

sna'ic vun, o me mu sna'ic vun. 

15Ja' yu'un ti oy ta co'nton chtal jcholboxuc Lequil A'yej ec, vo'oxuc ti te nacaloxuc ta 

Romae. 

Oy stsatsal li Lequil A'yeje 

16Yu'un mu xiq'uexov ta xcholel li Lequil A'yeje, yu'un ja' stsatsal Dios. Ja' sventa 

chcol scotol li boch'ouc no'ox ta xch'unique. Ba'yuc ivul ta stojol li israeletique; ja'o 

ic'ot ta atojolic ec vo'oxuc li yanlum cristianooxuque. 

17Yu'un ja' ta sventa Lequil A'yej chac' quiltic ti ja' no'ox ta sventa xch'unojel 

co'ntontic xu' tuc' co'ntontic chijyilutic Diose. Yu'un jech ts'ibabil ta sc'op Dios: “Li 

boch'o tuc' yo'nton chquil ta sventa xch'unojel yo'ntone ja' ta xcuxi”, xi ts'ibabil. 

Oy smul ch-ilatic yu'un Dios scotol cristianoetic 

18Yu'un lec xvinaj ti ch-ilin tal Dios ta vinajel ta scoj smulic, ta scoj xchopolilic li 

cristianoetic ti tsc'an tsmaquic ta be c'usi melel ta scoj li xchopolilique. 

19Yu'un ti c'u x'elan xu' ta jna'tic ti oy li Diose, ti lec xvinaje, yu'un ja' Dios yac'oj lec 

ta ilel stuc. 

20Yu'un ja'o no'ox c'alal imeltsaj banamil laj yac' ta ilel li c'usi mu'yuc to'ox yac'oj ta 

ilele, ja' li svu'el ti mu'yuc slajebe, ti ja' ch'ul Dios stuque. Ta sventa c'usitic spasoj, 

jech ivinaj ti ja' Diose. Jech mu'yuc c'usi xu' tspoj sbaic o li cristianoetique. 

21Yu'un la sna'ic ti oy Diose, pero muc xich'ic ta muc' jech chac c'u cha'al Dios; 

mu'yuc bu la stojbeic ta vocol. Solel mu'yuc stu li c'usi la snopique. Icomic ta ic' osil 

ta scoj li sbolilique. 

22La scuyic ti lec bijique, pero bol cristiano ic'otic. 

23Li Dios ti ech'em slequilal yutsilale, ti mu sna' xchame, la sc'atajesic ta sloc'obal 

cristiano ti sna' xchame, xchi'uc ta sloc'obal mut, ta sloc'obal c'usi xcotlajetic ta 

banamil, xchi'uc ta sloc'obal chonetic ti xquilet ta banamil chanovique. 

24Ja' yu'un li Diose laj yac'be spasic o li c'usitic chopol tsc'an yo'ntonique, lic spasic o 

puru mulivajel. Toj q'uexlal sba li c'usi lic spasbe sbec'talique. 

25Yu'un li Dios ti ja' melele, la sjelic ta c'usi mu meleluc. Ja' laj yich'ic ta muc'; ja' 

itunic yu'un li c'usitic pasbil yu'un Diose. Muc ja'uc laj yich'ic ta muc' stuc li Boch'o la 

spas scotole, ti ja' ich'bil ta muc' sbatel osile. Jechuc. 

26Ja' yu'un li Diose laj yac'be spasic o li c'usi tsc'an yo'ntonic ti toj q'uexlal sbae. C'alal 

ta antsetic la sjelic c'u x'elan li stalelique, ja' la spas xchi'uc sbec'talic li c'usi mu 

jechuc sc'oplal ta pasele. 

27Ja' no'ox jech ec li viniquetique muc xa ja'uc la xchi'in sbaic xchi'uc li antsetique. Ja' 

laj yac'beic yipal spasel li c'usi lec laj ya'ay sbec'talique. Xchi'il no'ox sbaic ta vinical 

la spasic li c'usi toj q'uexlal sbae. Jech laj yich'beic stojol ta sbec'talic li c'usi chopol la 

spasique. 

28Ta sventa ti muc xich'ic ta muc' c'u x'elan xu' chcotquintic o li Diose, jech i'ac'bat 

snopic o yu'un Dios li c'usitic mu'yuc stue, yu'un jech ac'o spasic o li c'usi mu jechuc 

sc'oplal ta pasele. 

29Jech inoj ta yo'ntonic scotol c'usi mu'yuc tuc', c'usi chopol, xpich'etel o'ntonal, 

muliletic, ti'etel o'ntonal, milvanej, sa'c'op, lo'lavanej, soquesej o'ntonal, lo'iltavanej, 

30j'ac'vanej ta q'uexlal, scontrainel Dios, stuc no'ox yac'oj sbaic, jtoybaetic, snopel 

c'usitic yan chopol ta pasel. Mu xch'unbeic smantal stot sme'ic; 

31mu'yuc c'usi sna'ic o, mu xc'ot ta pasel c'usi chalic. Mu'yuc c'uxubinel ta yo'ntonic, 

mu'yuc perdón yu'unic, mu'yuc boch'o abul sba chilic. 

32Ac'o me sna'ic ti yaloj Dios ch'ayel chbatic li boch'otic jech tspasique, pero te 

ono'ox tspasilanic o. Ma'uc no'ox ti te tspasilanic oe; ja' to toj lec cha'yic me oy boch'o 

yan jech chchanic spasel eq'ue. 

Romanos 2 

Tuc' chchapanbe smul scotol cristiano li Diose 

1Ja' yu'un mu'yuc c'usi xu' chapoj aba o, vo'ot ti chatic'be smul yane, c'uuc xa'elan. 

Yu'un ti c'alal chatic'be smul yane, vo'ot chatic' amul atuc. Yu'un jchapanvanejot 

chacuy aba, pero ja' jech avochel spasel atuc ec. 

2Li Diose ta jna'tic ti tuc' chapanel chac' ta stojol li boch'otic jech tspasic chac le'e. 

3Vo'ot ti chatic'be smul li boch'o jech tspas ti ja' jech chapas atuc eq'ue, ¿me chanop ti 

vo'ot chacol ta chapanel yu'un Diose? 

4¿Me yu'un mu xava'ibe smelol li c'uxubinel yu'un Diose, li smuc'ul yo'ntone, xchi'uc 

li slequil yo'ntone? Na'o me, ta sventa toj lec yo'nton ti tsc'an ac'o asutes avo'ntone. 

5Ta scoj toj tsots avo'nton, ta scoj mu'yuc sutem avo'nton, ja' yu'un ja' no'ox avochel 

stsobel stojol amul c'alal tsta yorail chac' tuq'uil chapanel li Diose. 

6Yu'un ja' jech stojol chac'be jujun cristiano ti c'u x'elan la spasique. 

7Li boch'o ja' tspasilanic o c'usitic leque, ti ja' no'ox oy ta yo'nton tsa'ic slequilal 

yutsilalique xchi'uc li c'usi mu sna' xc'a'e, ja' ch-ac'batic xcuxlejalic sventa sbatel osil. 

8Yan li boch'o ja' no'ox batem ta yo'ntonic spasel c'usi tsc'an yo'nton stuquique, ti mu 

xch'unic li c'usi melele, ti ja' no'ox tspasic o li c'usitic mu'yuc tuq'ue, le'e ja' ilintabilic; 

ja' ch-ac'bat stoj smulic yu'un Dios. 

9Ta xa'ay lec svocolic; puru at-o'nton cha'yic li boch'otic ja' no'ox tspasilanic c'usitic 

chopole. Ja' ba'yuc ta xich' li israeletique, jech ta xich'ic ec li yanlum cristianoetique. 



1946 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

10Pero li boch'otic lec c'usitic ta spasique tsta slequilalic, lec sc'oplalic, xchi'uc tsta jun 

yo'ntonic. Ja' ba'yuc tstaic li israeletique, jech tstaic ec li yanlum cristianoetique. 

11Yu'un li Diose muc t'ujbiluc no'ox tspas. 

12Yu'un li boch'otic tsa' smulic ti mu'yuc ya'yojic smantaltac Diose, mu ja'uc ta sventa 

mantal ti ch'ayel chbatique. Yan li boch'otic tsa' smulic ti ya'yojic smantaltac Diose, 

ja' ta sventa mantaletic chich'ic chapanbel smulic. 

13Yu'un ma'uc ta sventa boch'o cha'yilanbe smantal Dios ti lec ch-ilat yu'un Diose. Ja' 

lec ch-ilat yu'un Dios li boch'o chch'un c'usi chal li mantaletique. 

14Yu'un li yanlum cristianoetic ti mu'yuc ya'yojic smantaltac Diose, ja' oy tspasic ta 

stalelic no'ox jech chac c'u cha'al chal li smantaltac Diose. Ac'o me mu'yuc yich'oj ta 

sc'obic, pero oy lec mantal ta yo'ntonic. 

15Ta sventa c'usi tspasic chvinaj ti oy lec mantal ts'unbil ta yo'ntonique. Yu'un li sjol 

yo'ntonique sna' lec ti c'u x'elan yabtelique. Xu' ch-albatic yu'un sjolic me oy smulic, o 

me mu'yuc smulic. 

16Pero c'alal tsta yorail yu'un Dios ta xchapan scotol cristianoetic ta sventa li 

Jesucristoe, scotol ta xac' ta ilel, ac'o me ta mucul pasbil, yu'un ja' jech chal li Lequil 

A'yej ta jchole. 

Li israeletic ti yich'ojbeic smantal Diose oy smulic ec 

17A'yo ava'yic, vo'oxuc ti abiinojic Judioe, ti ja' apatoj avo'ntonic yu'un li smantaltac 

Dios avich'ojique. Atuc no'ox xava'ay abaic ta stojol li Diose. 

18Chanopic ti lec xana'ic c'usi tsc'an Diose, xchi'uc ti lec xana'ic st'ujel c'usi lec ta 

sventa ti achanojic li mantaletique. 

19Vo'oxuc xa chavac'beic yil be ma'satetic acuyoj abaic, xchi'uc vo'oxuc xa luz 

c'otemoxuc chava'yic yu'un li boch'otic oyic ta ic' osile. 

20Vo'oxuc xa jbijubtasvanejoxuc acuyoj abaic yu'un li boch'otic mu'yuc bijique. 

Vo'oxuc xa jchanubtasvanejoxuc acuyoj abaic yu'un li boch'otic xco'laj xchi'uc ololic 

toe, yu'un vo'oxuc oy ta ac'obic li smantal Dios ti ja' sventa chijbijubutic yu'une, ti ja' 

sventa ta jna'tic o c'usitic melele. 

21Me ta melel vo'oxuc jchanubtasvanejoxuque, ¿c'u yu'un mu xachanubtas aba 

atuquic? C'alal chacholic sc'op Diose, chavalic ti mu xu' chij'elc'aje, pero avochelic 

elec' atuquic. 

22Chavalic ti mu xu' chijmulivajutique, pero chamulivaj atuquic. Toj chopol chavilic li 

c'usitic cuybilic ta diosetique, pero ta to xavelc'anbeic tal c'usitic oy yu'unic te ta sna li 

sloc'obal diosetique. 

23Altic chatoy abaic ta sventa ti vo'oxuc avich'ojbeic li smantaltac Diose. Ta sventa ti 

mu xach'unbeic li smantaltac Diose, mu'yuc avich'ojic o ta muc' li Diose. 

24Ja' yu'un jech ts'ibabil ta sc'op Dios: “Vo'oxuc ta acojic ti chixchopolc'optabicun jbi 

li yanlum cristianoetique”, xi ts'ibabil. 

25Ta melel li circuncisión quich'ojtique, oy stu me ta jch'untic li smantaltac Diose. 

Pero me vo'ot jbajmantalote, li circuncisión avich'oje mu'yuc stu chc'ot. 

26Yan li boch'o mu'yuc yich'oj circuncisione, me ja' tspas jech chac c'u cha'al chal li 

smantaltac Diose, ja' yich'oj circuncisión chc'ot. 

27Ja' yu'un li boch'o mu'yuc yich'oj circuncisión ta sba sbec'tale, pero me ja' ta 

xch'unbe lec li smantaltac Diose, ja' chastic'bot amul, yu'un avich'ojbe lec svunal ta 

ac'ob li smantal Diose, xchi'uc avich'oj circuncisión ta abec'tal noxtoc, pero mu 

xach'un. 

28Yu'un ma'uc mero sts'unubal Judío chijc'ot ta sventa jbec'taltic xchi'uc ta sventa ti 

quich'ojtic circuncisión ta sba jbec'taltique. 

29Ja' mero Judío chijc'ot ta sventa c'u x'elan li yut co'ntontique. Li mero circuncisión 

quich'ojtic chc'ote ja' ta yut co'ntontic, ja' ta sventa svu'el Dios; ma'uc ta sventa ti 

ts'ibabil xa lec ta vun quich'ojtic li smantaltac Diose. Li boch'o jech chac le'e ja' lec 

ch-ilat yu'un Dios; ma'uc lec ch-ilat yu'un cristianoetic. 

Romanos 3 

1Ja' yu'un ¿c'usi lec chloc' yu'un li boch'o Judío sbie? ¿C'usi stu li circuncisión 

yich'oje? 

2Ta melel oy lec stu. Yu'un ja' ba'yuc laj yich'ic li sc'op Diose. 

3Pero ¿c'usi chc'ot ta pasel ta sventa ti oy jayibuc mu'yuc xa jun yo'ntonic ta stojol 

Diose? ¿Me te ilaj sc'oplal o ec ti jun yo'nton ta jtojoltic li Diose? 

4Mu'yuc bu chlaj sc'oplal. Yu'un li Diose bats'i melel xc'opoj o; yan li cristianoetique 

mu xc'ot xc'opojic, jech chac c'u cha'al ts'ibabil ono'ox ta sc'op Diose: “Jech chvinaj ti 

tuc' chac'opoje, xchi'uc ti chatsalvan c'alal chavich' chapanele”, xi ts'ibabil. 

5Pero me chcaltic ti ja' ta scoj jchopoliltic chbat vinajuc ti toj tuc' yo'nton li Diose, 

¿c'usi chcaltic noxtoc c'alal chac'be stoj smul li jpasmuliletique? ¿Me yu'un mu'yuc 

tuc' c'usi tspas? (Li'i chic'opoj jech chac c'u cha'al chc'opoj cristianoetic). 

6Mu jechuc. Ti jechuque ¿c'u x'elan xu' chchapanbe smul scotol cristianoetic ta sbejel 

banamil? 

7Ti ja'uc ta sventa lec jna' xi'epalc'opoj yo' jech chbat vinajuc ti bats'i melel xc'opoj li 

Diose, ¿c'u yu'un jpasmulil chiyilun ta sventa ti chi'epalc'opoje? 

8Ti meleluque, ¿c'u yu'un mu ja'uc ta jpastic c'usitic chopol, yu'un jech xu' ta jtatic li 

c'usitic leque? Oy boch'o jech chisoquesbun jc'oplalcutic, chalic ti ja' jech 

chichanubtasvancutique. Li boch'otic jech chalique ta ono'ox xich'ic chapanbel 

smulic. 

Me junuc cristiano mu'yuc boch'o tuc' yo'nton 

9¿Ja' yu'un c'usi xu' chcaltic? ¿Me vu'utic xjelov jlequiltic jech chac c'u cha'al li 

yanlum cristianoetique? ¡Mu'yuc! Yu'un laj xa ca'itic ti co'ol oy smul scotole, me 

israel, o me yanlum cristiano. 

10Yu'un jech ono'ox ts'ibabil ta sc'op Dios: “Me junuc mu'yuc boch'o tuc'. 

11Me junuc mu'yuc boch'o sna'be smelol, me junuc mu'yuc boch'o tsa' li Diose. 

12Scotolic ch'ayemic ta be, bolibenic o ta j'ech'el. Mu'yuc boch'o lec c'usi tspas, me 

junuc solel mu'yuc o. 

13Li snuq'uique xco'laj xchi'uc muquinaltic ti jamal sti'e. Li yoq'uique ja' chtun yu'unic 

sventa chlo'lavanic. Oy veneno ta yeic jech chac c'u cha'al orachon. 

14Li yeique nojem ta puru chopol c'op; toj c'uxic li c'usitic chalique. 

15Li yacanique chbat ta anil, chbat milvanuc. 

16Buyuc no'ox chbatic, puru soquesvanej, puru vocol chaq'uic. 

17Me jutuc mu xotquinbeic sbelal li jun o'ntonale. 

18Mu'yuc xi'bal sba cha'yic li Diose”, xi ts'ibabil. 

19Scotol c'usi chal li smantaltac Diose ta jna'tic ti ja' sc'oplalic li boch'otic oy ta 

sc'obic li smantaltac Diose, yu'un jech macal ac'o c'otuc yeic scotolic, jech ac'o sna'ic 

ti scotol cristiano ta banamil chich'ic chapanbel smulic yu'un Diose. 

20Yu'un ta sventa xch'unel li mantaletique mu xu' tuc' co'ntontic chijyilutic o li Diose. 

Yu'un li mantaletic ac'bilutique ja' no'ox sventa ac'o quiltic ti oy jmultique. 

Ta sventa xch'unojel co'ntontic tuc' co'ntontic chijyilutic li Diose 

21Li' ta orae laj xa yac' ta ilel ti muc ja'uc ta sventa mantaletic xu' tuc' co'ntontic 

chijyilutic li Diose. Lec jamal chvinaj ta smantaltac Dios xchi'uc ta svunic li 

yaj'alc'optac Diose. 

22Ti c'u x'elan tuc' co'ntontic chijyilutic Diose ja' no'ox ta sventa ta jch'untic li 

Jesucristoe. Boch'ouc no'ox mu'yuc smul ch-ilatic yu'un Dios me jech ta xch'unique. 

23Yu'un scotol cristiano jpasmuliletic, bats'i nom oy ta stojolic slequilal li Diose. 

24Pero ta sventa ti toj lec yo'nton li Diose, jech ta matanal ti mu'yuc xa jmultic 

chijyilutic ta sventa ti la stojbutic jmultic li Jesucristoe. 

25Yu'un li Diose ja' laj yac'be smal xch'ich'al li Jesucristoe, jech ic'ot ta jch'aymulil ta 

sventa li boch'otic ta xch'unique. Jech ivinaj ti tuc' yo'nton li Diose, yu'un te la sts'icbe 

smul li cristianoetic ta poco' vo'onee, 

26yu'un toj ep smuc'ul yo'nton. Ivinaj xa ti toj tuc' yo'ntone, xchi'uc ti jech tuc' yo'nton 

chil ec li boch'otic ta xch'unic li Jesuse. 

27Ja' yu'un li' ta orae, ¿me xu' to ta jtoy jbatic? ¡Mu'yuc xa! ¿C'u yu'un? ¿Me ja' ta 

sventa ti yu'un ich'un cu'untic li smantaltac Diose? ¡Mo'oj! Ja' no'ox ta sventa ta 

jch'untic li Cajvaltique. 

28Ja' yu'un jech ic'ot ta loq'uel cu'untic chac li'i: Li cristianoetique tuc' yo'nton ch-ilatic 

yu'un Dios ta sventa xch'unojel yo'ntonic, ma'uc ta sventa yu'un xu' yu'unic xch'unel li 

smantaltac Diose. 

29Li Diose ¿me ja' no'ox Dios yu'un li judioetique? ¿Me mu ja'uc Dios yu'unic ec li 

yanlum cristianoetique? Ta melel ja' Dios yu'unic ec li yanlum cristianoetique. 

30Yu'un li Diose jun no'ox. Ja' no'ox stuc chac' ti xu' mu'yuc smul chc'otic ta sventa 

xch'unojel yo'ntonic li boch'otic yich'ojic circuncisione, xchi'uc li boch'otic mu'yuc 

yich'ojic circuncisione. 

31Li' ta orae, ¿me xu' ta jnoptic ti ac'o jlajesbetic sc'oplal c'usi chal smantaltac Dios ta 

sventa li xch'unojel co'ntontique? ¡Mo'oj! Ja' to jech xu' ta xc'ot ta pasel cu'untic c'usi 

chal li smantal Diose. 

Romanos 4 

Ta sventa xch'unojel yo'nton mu'yuc smul i'ilat yu'un Dios li Abrahame 

1¿C'usi lec la sta ta sventa stuc li jmoltotic Abrahame? 

2Ti ja'uc ta sventa yabtel jech lec i'ilat yu'un Diose, xu' tstoy sba ti jechuque. Pero ta 

stojol Diose mu xu' tstoy sba. 

3Yu'un jech ts'ibabil ta sc'op Dios: “Li Abrahame lec i'ilat yu'un Dios ta sventa 

xch'unojel yo'nton ta stojol Dios”, xi ts'ibabil. 

4Jech chac c'u cha'al li boch'o ch-abteje mu ja'uc smoton chich' li stojole; yu'un ja' 

stojol yabtel. 

5Yan li boch'o ma'uc ta sventa yabtel lec ch-ilat yu'un Diose, ti ja' no'ox chch'un li 

Boch'o xu' yu'un chch'aybe smul jpasmuliletique, le'e tuc' yo'nton ch-ilat yu'un Dios ta 

sventa xch'unojel yo'nton. 

6Jech chac c'u cha'al laj ono'ox yal David ta vo'one ti ja' toj xcuxet yo'nton li boch'o 

muc ta sventauc yabtel mu'yuc smul ch-ilat yu'un Diose. 

7Jech laj yal: “Toj xcuxet yo'nton li boch'o ipasbatic xa perdón yu'un smulique, ti 

ich'aybat xa scotol li xchopolilique. 

8Xcuxet no'ox yo'nton, yu'un mu xa x'ac'bat stoj smulic yu'un li Diose”, xi li Davide. 

9¿Me ja' no'ox xcuxet yo'nton li boch'otic yich'ojic circuncisione, o me jech xcuxet 

yo'ntonic ec li boch'otic mu'yuc yich'ojic circuncisione? Yu'un laj xa ca'itic ti ta sventa 

xch'unojel yo'nton tuc' yo'nton i'ilat yu'un Dios li Abrahame. 

10¿C'usi ora ti jech tuc' yo'nton lic ilatuque? ¿Me yich'oj xa'ox circuncisión, o me 

mu'yuc to'ox? Mu'yuc to'ox yich'oj, ts'acal to laj yich' li circuncisione. 

11C'alal laj yich' circuncisione, ja' senyail, ja' svinajeb laj yich' ta sbec'tal ti ta melel 

tuc' yo'nton ilbil yu'un Dios ti c'alal mu'yuc to'ox chich' circuncisione, yu'un jech ja' 

stotic chc'ot ec li jch'unolajeletic ti mu'yuc yich'ojic circuncisione. Jech tuc' yo'nton 

ch-ilatic yu'un Dios ec ta sventa li xch'unojel yo'ntonique. 

12Jech noxtoc ja' stotic chc'ot ec li boch'otic yich'ojic circuncisión me mu ja'uc no'ox 

spatoj yo'ntonic yu'un li circuncisión yich'ojique, me ja' jech oy xch'unojel yo'ntonic 

jech chac c'u cha'al li Abraham ti c'alal mu'yuc to'ox chich' circuncisione. 

Li c'usi albil sc'oplal chquich'tique chc'ot ta pasel ta sventa xch'unojel co'ntontic 

13Li Abrahame ma'uc ta sventa la xch'unbe smantal Dios ti i'albat ti ch-ac'bat sventain 

sbejel banamil xchi'uc smomnich'nabtaque. Ja' ta sventa ti tuc' yo'nton i'ilat ta sventa 

xch'unojel yo'ntone. 

14Ti ja'uc ta sventa ta jch'unbetic smantal Dios ti chij'ac'bat li c'usi albil sc'oplale, 

mu'yuc stu chc'ot xch'unojel co'ntontic ti jechuque. Jech noxtoc mu xu' chc'ot ta pasel 

chquich'tic li c'usi albil sc'oplale. 

15Yu'un li smantaltac Diose ja' no'ox chac' ilinuc Dios ta jtojoltic. Ti manchuc oy li 

mantaletique, mu'yuc ta jbajbetic smantal Dios ti jechuque. 

16Ja' yu'un li smomnich'nab Abrahame ta sventa no'ox xch'unojel yo'ntonic xu' chc'ot 

ta pasel chich'ic li c'usi yaloj ono'ox Diose, yu'un jech ac'o vinajuc ti ta slequil no'ox 

yo'nton chac' li Diose. Ma'uc no'ox xu' chich'ic li boch'otic yich'ojbeic smantaltac 

Diose; ja' jech xu' chich'ic ec li boch'otic jech xch'unojic jech chac c'u cha'al li 

Abrahame, yu'un ja' totil ic'ot cu'untic jcotoltic. 

17Yu'un jech ts'ibabil ta sc'op Dios: “Vo'ot stotot ep ta chop cristianoetic chac'ot 

cu'un”, x'utat yu'un li Diose. Ja' li Dios ti oy xch'unojel yo'nton ta stojole, ti xu' yu'un 

ta xcha'cuxes li boch'otic chamenique, xchi'uc ti xu' yu'un chac' ayinuc li c'usitic 

mu'yuc to'oxe. 

18Li Abrahame jun yo'nton la smala, ac'o me sna'oj ti mu xa xnich'naje, pero la 

xch'un. Jech ja' totil ic'ot yu'un ep ta chop cristianoetic jech chac c'u cha'al i'albat 

yu'un Diose: “Jech to yepal ta xbat amomnich'nab”, x'utat. 

19Mu'yuc bu xlaj xch'unojel yo'nton ta smalael, ac'o me laj ya'ay sba ta sbec'tal ti 

xco'laj xa xchi'uc chamene, xchi'uc ti jutuc xa mu chloc' ta vo'vinic (100) jabile, 

xchi'uc ti mu ono'ox sna' x'alaj ec li Sarae. 

20Muc spas ta tsots yo'nton, muc xlo'ilaj yo'nton ta sventa li c'usi i'albat yu'un Diose. 

Yolbaj to itsatsub lec yo'nton ta sventa ti j'ech'el la xch'une, jech laj yalbe slequilal li 

Diose. 

21Yu'un c'otem lec ta yo'nton ti xu' yu'un tspas scotol ta svu'el Dios li c'usitic i'albate. 

22Ja' yu'un tuc' yo'nton i'ilat yu'un Dios ta sventa li xch'unojel yo'ntone. 

23Mu ja'uc no'ox sc'oplal Abraham ti ts'ibabil ta sc'op Dios ti tuc' yo'nton i'ilat yu'un 

Diose; ja' jc'oplaltic ec. 



1951 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

24Yu'un jech tuc' co'ntontic chijyilutic Dios ec, vu'utic ti oy xch'unojel co'ntontic ta 

stojol li Boch'o la xcha'cuxes loq'uel ta smuquinal li Jesuse, ja' li Cajvaltique. 

25Ja' ti i'ac'at ta milel ta scoj jmultique, xchi'uc ti icha'cuxesat loq'uel ta smuquinal ta 

sventa mu'yuc jmultic chijyilutic Diose. 

Romanos 5 

Sc'oplal c'usi tsta li boch'o mu'yuc smul ch-ilatic yu'un Diose 

1Ja' yu'un li' ta orae, tuc' xa co'ntontic lijc'ot ta sventa xch'unojel co'ntontic. Jech 

ico'laj co'ntontic xchi'uc Dios ta sventa li Cajvaltic Jesucristoe. 

2Xchi'uc ja' ta sventa noxtoc ti laj xa jtatic ta sventa xch'unojel co'ntontic li c'uxubinel 

yu'un Diose, jech jun xa no'ox co'ntontic te oyutic o; xcuxet no'ox co'nton ta jmalatic 

chbat jchi'intic ta slequilal li Diose. 

3Pero ma'uc no'ox le'e, xcuxet co'ntontic noxtoc ti c'alal chquich'tic vocole, yu'un ta 

jna'tic ti ja' chac'butic stsatsal co'ntontic li vocole. 

4Li stsatsal co'ntontique ja' chac' cuchuc lec cu'untic. Me chcuch cu'untique, ja' chac' ti 

jun xa no'ox co'ntontic ta jmalatic chbat jchi'intic li Diose. 

5Mu lo'laeluc li c'usi ta jmalatique. Yu'un laj xa yac' jna'tic ta sventa Ch'ul Espíritu 

yac'ojbutic ti j'ech'el c'anbilutic o yu'un Diose. 

6Ta sventa ti mu xu' cu'un ta jcolta jba jtuctique, ja' yu'un c'alal la sta yorail c'usi ora 

snopoj Diose, icham ta scoj jmultic li Cristoe vu'utic ti chopol cristianoutique. 

7Li boch'o ja' no'ox tuc' yo'ntone, mu'yuc van boch'o chac' sba ta milel ta scoj. Ja' to 

me oy jun vinic ti toj lec c'usitic spasoje, oy van yic'al oy boch'o chac' sba ta milel ta 

scoj. 

8Pero li Diose laj yac' ta ilel ti ta melel sc'anojutique, ac'o me solel yuxub 

jpasmulilutic, pero icham ta jcojtic li Cristoe. 

9Ja' yu'un c'u to x'elan lec chijyilutic ta sventa xch'ich'al li Cristoe, yu'un ja' ta sventa 

ti mu'yuc xa chbat jtoj jmultique. 

10Vu'utic ti contra ono'ox chquil jba jchi'uctic li Diose, lec xa jc'opan jba jchi'uctic ta 

sventa ti icham ta jcojtic li Xnich'one. Me lec xa jc'opan jba jchi'uctique, jbel sc'oplal 

colemutic o ta sventa ti cuxul li Xnich'one. 

11Pero ma'uc no'ox xcuxet co'ntontic ti colemutic xae, toj jun no'ox co'ntontic ta stojol 

Dios noxtoc ta sventa li Cajvaltic Jesucristoe, yu'un ja' ta sventa ti lec xa jc'opan jba 

jchi'uctic li Diose. 

Sc'oplal Adán xchi'uc Cristo 

12Ta jna'tic ti ta sventa jun vinic i'och li mulil li' ta banamile, xchi'uc ti ja' ta sventa 

mulil i'och li lajele, jech scotol cristiano chchamic, yu'un scotol cristiano jpasmulil 

ic'otic. 

13C'alal mu'yuc to'ox li smantaltac Diose, oy xa ono'ox mulil li' ta banamil. Manchuc 

me mu'yuc to'ox li mantaletique, pero ma'uc yu'un mu'yuc smul i'ilatic o li 

cristianoetique. 

14Yu'un icham scotol li cristianoetic xlic ta Adán c'alal ta Moisese, ac'o me mu ja'uc 

jech smulic ec jech chac c'u cha'al smul li Adane. Ti jech ic'ot ta pasele, ja' senyail ti 

ja' jech oy c'usi ta jtatic noxtoc ta sventa li boch'o sc'oplal chtale. 

15Pero li jmotontic chijyac'butic Diose mu xco'laj xchi'uc li c'usi la jtatic ta sventa 

mulile. Yu'un ta scoj smul jun vinic ti jech chcham scotol cristianoetique. Jech buuc 

xa li c'uxubinel yu'un Dios ti jmotontic no'ox chijyac'butic ta sventa li jun vinic 

Jesucristoe, xu' tsta scotol li epal cristianoetique. 

16Li jmotontic ta jtatic ta sventa Diose mu xco'laj xchi'uc c'usi la jtatic ta sventa smul 

li jun vinique. Yu'un ta sventa no'ox jun mulil la spas ti jech sc'oplal chbat jtoj 

jmultique. Yan li matanal chac' Diose xu' chch'ayes epal mulil, jech xu' mu'yuc smul 

chc'ot li cristianoetique. 

17Me ta sventa no'ox la sta smul jun vinic ti jech laj yu'uninutic o li lajele, ech'em to 

jech xu' chijyu'uninutic o cuxlejal ta sventa li jun vinic Jesucristo, vu'utic ti ta yutsil 

no'ox yo'nton, ti jmotontic no'ox lec xa chijyilutic Diose. 

18Jech chac c'u cha'al ta sventa smul jun vinic quechel ta chapanbel smul scotol li 

cristianoetique, ja' no'ox jech ta sventa tuc' yabtel jun vinic xu' mu'yuc smul ch-ilatic 

yu'un Dios scotol li cristianoetique, jech xu' tstaic xcuxlejalic sbatel osil. 

19Jech chac c'u cha'al ta sventa la sbaj mantal jun vinic ti jech jpasmuliletic ic'ot li 

yepal cristianoetique, ja' jech ta sventa la xch'un mantal jun vinic, xu' mu'yuc smul ch-

ilatic yu'un Dios li epal cristianoetique. 

20Li mantaletique ja' laj yac' vinajuc epal mulil. Pero ac'o me ep li mulile, li Diose 

ech'em to laj yac' ta ilel ti bats'i ep slequil yo'ntone. 

21Jech chac c'u cha'al laj yu'uninutic li mulil, yu'un jech ac'o chamcutic jcotoltique, ja' 

jech ac'o yu'uninutic noxtoc li slequil yo'nton Diose, yu'un jech ac'o cuxicutic jcotoltic 

ta sventa li Jesucristoe, ja' li Cajvaltique. 

Romanos 6 

Chamenutic ta sventa li mulile, ja' xa cuxulutic ta stojol li Cristoe 

1¿C'usi chcaltic cha'e? ¿Me ja' lec ti te ta jsa'ilan o jmultic, yu'un jech ech'em ac'o 

xc'uxubinutic li Diose? 

2¡Mu lecuc! Yu'un me chamenutic xa ta sventa li muliletique, ¿c'u x'elan xu' 

chijcuxiutic yan velta ta spasel? 

3¿Me mu xana'ic ti co'ol lijchamutic o jchi'uctic Cristo ti c'u quepaltic laj quich'tic vo' 

ta sventa li Cristo Jesuse? 

4Ta sventa ti laj quich'tic vo'e, co'ol lijmucatutic jchi'uctic Cristo noxtoc. Ta sventa ti 

lijchamutique, jech xu' chijcha'cuxiutic noxtoc jech chac c'u cha'al icha'cuxesat ta 

stsatsal Dios li Cristoe, jech ach' xa jtaleltic chquich'tic. 

5Yu'un me co'ol lijmucat jchi'uctic Cristo ta sventa ti jun oyutic jchi'uctique, ja' jech 

chijcha'cuxiutic ec jech chac c'u cha'al icha'cuxi li Cristoe. 

6Yu'un ta jna'tic ti te icham ta cruz xchi'uc Cristo li poco' jtaleltique, jech la slajesbe 

stsatsal li jtaleltic ti puru mulil tsc'ane, jech mu xa staojuc yav ti ja' chijtunutic o yu'un 

li mulile. 

7Yu'un li boch'o icham xae, icol xa ta mozoinel yu'un li mulile. 

8Me co'ol lijcham jchi'uctic li Cristoe, jech ta jch'untic noxtoc ti co'ol chijcuxiutic 

jchi'uctique. 

9Yu'un ta jna'tic ti mu xa xcham yan velta li Cristoe, yu'un icha'cuxesat xa. Mu'yuc xa 

stsatsal ta stojol li lajele. 

10Yu'un c'alal icham li Cristoe, j'ech'el la slajesbe yip li mulile. Ta sventa ti ichame ja' 

xa cuxul o ta stojol li Diose. 

11Ja' no'ox jech ec li vo'oxuque tsc'an ti chamenoxuc o chava'yic ta sventa li mulile; 

tsc'an ja' cuxuloxuc ta stojol Dios ta sventa ti avich'ojic ta muc' li Cristo Jesuse. 

12Ja' yu'un mu me ja'uc xaspasoxuc ta mantal li mulil ti tsc'an li abec'talic ti sna' xlaje. 

Mu me ja'uc xapasic li c'usitic lec cha'ye. 

13Mu me ja'uc xavac'be sventain mulil li abec'talique; mu me xavaq'uic c'otuc ta 

yabtejeb mulil li abec'talique. Ja' tsc'an ja' chavac'beic sventain li Diose, yu'un jech 

chc'ot ta yabtejeb c'usitic tuc' ta pasel. Yu'un lacha'cuxesatic xa, vo'oxuc ti 

chamenoxuc to'oxe. 

14Yu'un li mulile mu xa ja'uc chaspasoxuc ta mantal, yu'un mu'yucoxuc xa ta sventa 

mantal; ja' xa oyoxuc ta sventa slequil yo'nton li Diose. 

Tsc'an ja' no'ox ac'o tuncutic yu'un li c'usitic tuq'ue 

15¿C'usi lec ta jpastic cha'e? ¿Me ja' lec ta jsa'ilan o jmultic, yu'un laj ca'itic ti 

mu'yucutic xa ta sventa mantale? ¡Mu lecuc! 

16Yu'un xana'ic, me chcac' jbatic ta mozoinel yu'un jun cristianoe, ja' chispasutic o ta 

mantal. Ja' no'ox jech ec, me ja' chcac' spasutic ta mantal li mulil ti ja' chac' lajele, 

smozoutic chijc'ot o. Yan me ja' chcac' spasutic ta mantal li c'usitic tuq'ue, smozoutic 

chijc'ot noxtoc. 

17Pero coliyal li Diose, ac'o me smozooxuc to'ox li mulile, pero ta sventa ti laj 

ach'unic ta scotol avo'ntonic li sc'op Dios la'albatique, 

18jech muc xa smozoucoxuc li mulile; ja' xa yajtuneloxuc o li c'usitic tuc' ta pasele. 



1954 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

19Li' chic'opoj ti c'u cha'al lec ta a'ibel smelole, yu'un mu to xu' avu'un chava'ibeic 

smelol. Jech chac c'u cha'al ja' to'ox laj aq'uelan abec'talic ta sventa li muliletic xchi'uc 

li c'usitic chopole, jech lasoquic o batel achi'uquic. Ja' no'ox jech li' ta orae tsc'an ja' 

chaq'uelan abec'talic ta sventa c'usitic tuc', yu'un jech chalecubic batel. 

20Yu'un c'alal ja' to'ox avac'oj abaic ta mozoinel yu'un li c'usitic chopole, mu'yuc ta 

avo'ntonic me oy chavac' abaic ta mozoinel yu'un li c'usitic tuq'ue. 

21Pero ¿c'usi lec laj ataic yu'un li c'usitic laj to'ox apasic ti q'uexlal xa sba chava'yic li' 

ta orae? Scotol le'e, ja' no'ox chac' lajel. 

22Pero li' ta orae colemoxuc xa ta mozoil ta sventa li c'usitic chopole; ja' xa 

yajtuneloxuc li Diose. Jech ja' xa chataic li c'usitic leque, ja' ti yantic chalecubic 

batele. Le'e ja' chac' acuxlejalic sventa sbatel osil. 

23Yu'un li stojol mulile ja' ti chijchamutique; yan li jmotontic chijyac'butic Dios ta 

sventa ti jun oyutic jchi'uctic li Cajvaltic Cristo Jesuse ja' li cuxlejal sventa sbatel 

osile. 

Romanos 7 

Mu'yuc xa chuculutic yu'un li mantaletique 

1Quermanotac, li vo'oxuque xana'ic c'u x'elan li mantaletic li' ta banamile. Xana'ic ti 

ja' sventainoj li cristiano ti c'alal cuxul li' ta banamile. 

2Jech chac c'u cha'al jun ants ti nupinem ta sventa leye, chucul c'otem o ti c'alal cuxul 

li smalale. Pero me icham li vinique, colem chcom; mu'yuc xa ich'bil ta venta. 

3Pero me tsa' yan vinic ti c'alal cuxul to li smalale, jmulavil ants xi sc'oplal. Pero me 

icham li smalale, mu'yuc xa ich'bil ta venta chc'ot. Me chnupin xchi'uc yan vinique, 

mu xa x'albat ti ja' jmulavil antse. 

4Ja' jech lijc'ot ec, quermanotac. Ta sventa ti ja' icham li Cristoe, jech lijchamutic o ta 

sventa li mantaletique, yu'un jech xu' chbat jtatic yan boch'o chispasutic ta mantal, ja' 

li boch'o icha'cuxi loq'uel ta smuquinale, jech ja' xa chlic tuncutic yu'un li Diose. 

5C'alal ja' to'ox te oyutic ta spasel li jchopol taleltique, li smantal Dios laj ca'itique 

yo'to laj yac' abtejuc ta co'ntontic li c'usi chopol ti ja' no'ox chijyic'utic batel ta 

ch'ayele. 

6Yan li' ta orae chamenutic xa ta sventa li mantaletic ti ja' to'ox pasbilutic ta mantal 

yu'une. Colemutic xa, jech xu' xa ja' chijtunutic yu'un Dios ta sventa li ach' jtalel la 

jtatic ta sventa Ch'ul Espiritue; ma'uc xa ta sventa li poco' mantaletic ti ts'ibabil comel 

ta vune. 

Sc'oplal mulil ti sventainojbutic co'ntontique 

7¿C'usi xu' chcaltic? ¿Me yu'un ja' mulil li smantal Diose? ¡Ma'uc! Yu'un li vu'une mu 

xcotquin c'usi mulil ti manchuc oy li smantaltac Diose. Ti manchuc chal ta smantal 

Dios, “Mu me xpich'etuc avo'ntonic” xie, mu jna' me toj tsots mulil ti xpich'et co'nton 

ti jechuque. 

8Pero li mulile tsots laj yac' sujel ti c'alal jech laj ca'ay ta mantaletique, yo'to ijulov ta 

jtojol laj ca'ay li xpich'etel o'ntonale. Yu'un c'alal mu'yuc to'ox chca'ay li 

mantaletique, li mulile xco'laj to'ox xchi'uc chamen laj ca'ay. 

9C'alal mu'yuc to'ox chca'ay li mantaletique, lec cuxulun laj ca'ay. Pero c'alal laj ca'ay 

li mantaletique, xco'laj xchi'uc icuxi lec li mulile; vu'un licham o laj ca'ay. 

10Li smantaltac Dios ti sc'oplal ja' chiyac'bun jcuxlejale, yo'to chiyac'un ta lajel. 

11Yu'un li mulile tsots laj yac' sujel ti c'alal ital li mantaletique, jech la slo'laun, jech ta 

sventa smantal Dios chibat ox ta ch'ayel. 

12Ac'o jna'tic, li smantaltac Diose ja' ch'ul mantal ta melel. Li c'usitic yaloje toj tuc' 

xchi'uc toj lec. 

13Pero li c'usi leque ¿me yu'un ja' ic'ataj ta j'ac'vanej ta lajel? ¡Mo'oj! Le'e ja' yabtel li 

mulile, yu'un jech ac'o vinajuc ti ja' mulile. Ja' no'ox yu'un li mulile ja' la stunes c'usi 

lec ti jech ic'ot ta jventa li lajele. Yan li mantaletique ja' laj yac' ta ilel ec c'u to x'elan 

xchopolil li mulile. 

14Yu'un ta jna'tic ti ja' yu'un Dios li mantaletique; yan li vu'une beq'uet no'ox quich'oj. 

Ja' yu'un mozoinbilun o yu'un li mulile. 

15Ja' yu'un mu xca'ibe smelol li c'usi chc'ot ta pasel cu'une. Yu'un mu ja'uc chc'ot ta 

pasel cu'un li c'usi ta jc'an ta jpase; ja' chc'ot ta pasel cu'un li c'usi chopol chquile. 

16Ta sventa ti ja' chc'ot ta pasel cu'un li c'usi mu jc'an jpase, jech ta jna' o ti lec li 

mantaletique. 

17Ja' yu'un ti me jech chc'ot ta pasel chac le'e, muc vu'cun xa ti jech ta jpase; ja' yabtel 

li mulil li' sventainojune. 

18Yu'un ta jna' ti me jutuc mu'yuc jlequil o jchi'uc li jbec'tal li'i, ac'o me oy ta co'nton 

ta jpas li c'usi leque, pero mu xu' cu'un spasel. 

19Yu'un mu ja'uc chc'ot ta pasel cu'un li c'usi lec ti ja' ta jc'an ta jpase. Ja' chc'ot ta 

pasel cu'un li c'usi chopol ti mu ja'uc ta jc'an ta jpase. 

20Me ja' chc'ot ta pasel cu'un ti bu mu jc'an jpase, muc xa vu'cun ti jech ta jpase; ja' 

yabtel li mulil ti li' sventainojune. 

21Quiloj xa ti jech chc'ot ta pasel cu'une. Ac'o me ta jc'an ta jpas li c'usi leque, pero ja' 

xa'ox li' oy ta jtojol li c'usi chopole. 

22Ta yut co'ntone toj lec chca'ay li smantaltac Diose. 

23Pero oy yan mantal lec cha'ay ec li jbec'tale. Ja' yu'un ja' tscontrain sba xchi'uc li 

yan mantal oy ta jol co'ntone. Li mantal lec cha'ay jbec'tale ja' chac' ti ac'o smozoinun 

li mantal yu'un li mulil li' sventainojbun jbec'tale. 

24¡Toj abul jba! ¿Boch'o chiscoltaun ta sventa li jbec'tal sventa lajele? 

25Bats'i coliyal Dios ti ja' la scoltaun ta sventa li Jesucristoe, ja' li Cajvaltique. Ja' jech 

ic'ot ta pasel cu'un. Li co'ntone ja' tsc'an chch'unbe smantal li Diose. Pero li jbec'tale 

ja' chch'unbe smantal li mulile. 

Romanos 8 

Ja' xa cuxulutic ta sventa li Ch'ul Espiritue 

1Ja' yu'un li' ta orae, mu'yuc xa sc'oplal chbatic ta tojob mulil li boch'otic oyic xa ta 

stojol Cristo Jesuse. 

2Yu'un li mantal yu'un Espíritu ti chac' jcuxlejaltic ta sventa li Cristo Jesuse, ja' la 

scoltautic loq'uel ta sventa li mantal yu'un mulil xchi'uc lajele. 

3Yu'un oy c'usi muc xvu' ta sventa li mantaletic ta scoj ti mu'yuc stsatsal li 

jbec'taltique, ja' yu'un la stac tal Xnich'on li Diose. Laj yac'be yich' sbec'tal jech chac 

c'u cha'al li jbec'taltic ti snainoj mulile, yu'un jech ac'o scontrain li mulile. Jech ta 

sventa sbec'tal ivu' yu'un laj yac' batel ta lajel li mulile. 

4Jech xu' xa cu'untic ta jpastic c'usi tuc' jech chac c'u cha'al chal li mantaletique. Muc 

xa ja'uc ta jpastic li c'usi tsc'an jbec'taltique. Ja' xa ta jpastic c'usi tsc'an li Ch'ul 

Espiritue. 

5Yu'un li boch'o ventainbil yu'un sbec'tale ja' te oy ta yo'nton tspas li c'usitic tsc'an 

sbec'tale. Yan li boch'o ja' xa ventainbil yu'un li Ch'ul Espiritue ja' te oy ta yo'nton 

tsnopilan c'usi tsc'an li Ch'ul Espiritue. 

6Li boch'o ja' batem yo'nton snopel li c'usi tsc'an sbec'tale ja' sventa lajel. Yan li 

boch'o ja' chbat yo'nton snopel c'usi tsc'an li Ch'ul Espiritue ja' sventa chcuxi, xchi'uc 

sventa tspas ta jun yo'nton. 

7Yu'un li boch'o ja' no'ox chbat yo'ntonic snopel c'usitic tsc'an sbec'talique, ja' 

tscontrainic li Diose. Yu'un mu xch'unic li smantaltac Diose, xchi'uc mu xu' yu'unic 

xch'unel. 

8Ja' yu'un li boch'otic ja' no'ox tspasic c'usitic tsc'an sbec'talique, mu xu' lec ch-ilatic 

yu'un Dios. 

9Pero li vo'oxuque mu xa ja'uc chapasic c'usi tsc'an li abec'talique; ja' xa chapasic 

c'usitic tsc'an Espíritu yu'un Dios me te xa nacal ta avo'ntonique. Yu'un li boch'o 

mu'yuc yich'oj li Espíritu yu'un Cristoe ma'uc yu'un Cristo. 

10Me te xa nacal ta avo'ntonic li Cristoe, chacuxiic sbatel osil, yu'un tuc' xa avo'nton 

chayiloxuc li Diose, ac'o me chcham li abec'talic ta scoj ti jech icom ta sventa li 

mulile. 

11Me te xa nacal ta avo'ntonic li Espíritu ti la xcha'cuxes loq'uel ta smuquinal li 

Jesuse, ja' jech ta xcha'cuxesboxuc ec li abec'talic ti stalel chchame. Ti jech ta 

xcha'cuxesboxuc abec'talique, ja' ta sventa li Espíritu yu'un Dios te oy ta avo'ntonique. 

12Ja' yu'un, quermanotac, oy ep quiltic. Pero ma'uc oy quiltic ta stojol li jbec'taltique, 

yu'un ja' ac'o jpastic li c'usi tsc'ane. 

13Yu'un me ja' chapasic li c'usi tsc'an abec'talique, ja' sventa lajel. Yan me ja' 

chavaq'uic chamuc ta sventa Espíritu li c'usi tsc'an abec'talique, ja' sventa chacuxiic. 

14Yu'un scotol li boch'otic ja' chtojobtasatic yu'un li Espíritu yu'un Diose, ja' xnich'nab 

Dios. 

15Yu'un ti laj avich'ic Ch'ul Espiritue ma'uc sventa chtic'van ta mozoil yu'un ac'o oyuc 

xi'el chava'yic yan velta jech chac c'u cha'al ta vo'onee. Laj avich'ic Espíritu sventa 

chac' c'otanic ta Xnich'on Dios, ja' yu'un ja' ta sventa ti “Tati” xcutic xa li Diose. 

16Jech noxtoc li Ch'ul Espiritue ja' chac' jna'tic ta co'ntontic ti ta melel xnich'nabutic 

xa Diose. 

17Me xnich'nabutic xa Diose, jech oy xa ta jventatic chquich'betic ec li c'usi oy 

yu'une. Jech chac c'u cha'al laj yich' ba'yuc li Cristoe, ja' jech ta xquich'tic ec, yu'un 

co'ol ta jts'ictic vocol jech chac c'u cha'al la sts'ic li Cristoe, jech co'ol jlequil cutsil 

chijc'ot jchi'uctic noxtoc. 

Li xnich'nab Diose ja' xa no'ox tsmala tstaic slequilalic 

18Scotol li jvocoltic li'i ta jna' lec ti mu xco'laj xchi'uc li lequilal ta jtatic ta ts'acale. 

19Ta ono'ox xc'ot ta pasel. Yu'un scotol li c'usitic spasoj Diose ja' no'ox smala-malaic 

ec c'usi ora ch-ac'at ta ilel li boch'otic xnich'nab Diose. 

20Yu'un li c'usitic spasoj Diose isoc scotol. Pero mu yu'unuc jech la sc'an stuc; ja' jech 

la sc'an li Diose. Pero yac'ojbe spatubil yo'ntonic, jech oy to c'usi tsmalaic. 

21Yu'un tsta yorail chcolic loq'uel ta svocolic ec li c'usitic spasoj Diose, jech mu xa 

xc'a'ic, mu xa soquic, yu'un co'ol tsta slequilal yutsilalic xchi'uc li xnich'nab Diose. 

22Yu'un scotol li jujuchop c'usitic spasoj Diose ta jna'tic ti toj c'ux svocol cha'yic c'alal 

to tanae. Ja' jech x'ayetic ta svocolic o batel jech chac c'u cha'al jun ants ti x'ayet ta 

xc'uxul xch'ut c'alal yu'un xa ta xcuxe. 

23Ma'uc no'ox stuquic ti oy svocolique. Ja' no'ox jechutic ec li vu'utique, ac'o me 

quich'ojtic xa li Ch'ul Espíritu ti ja' sliqueb ac'bilutic li c'usi chc'ot quich'tique, ja' jech 

toj c'ux jvocoltic ec ti c'alal ta jmalatic chvinaj ti xnich'onutic Diose, ti c'alal chlaj 

sc'oplal svocol li jbec'taltique. 

24Yu'un ta sventa jun co'ntontic ta jmalatic ti jech colemutic xa chca'itique. Yu'un me 

quilojtic xa li c'usi ta jmalatique, muc xa malaeluc tsc'an. Yu'un me quilojtic xae, 

¿c'usi stu cu'untic ta jmalatic? 

25Yu'un ja' ta jmalatic li c'usi mu'yuc to quilojtique, jech tsc'an mu x'ech' co'ntontic, 

mu xijlub ta smalael. 

26Ja' no'ox jech ec li Ch'ul Espiritue ja' chiscoltautic yu'un mu'yuc c'usi xu' cu'untic, 

mu jna'tic c'u x'elan lec ta jc'opantic li Diose. Pero li Ch'ul Espiritue ja' tsva'an sba ta 

jcoltaeltic, x'oc'olet tsjelubtasbe Dios li c'usi mu xa jna'tic c'uxi ta alele. 

27Pero li Dios ti chil c'usi oy ta co'ntontique sna'be c'usi oy ta yo'nton li Ch'ul 

Espiritue. Sna' ti ja' tsc'anbe yu'untac Dios jech chac c'u cha'al tsc'an stuc li Diose. 

J'ech'el sc'anojutic o li Diose 

28Ja' yu'un, scotol li boch'otic sc'anojic Diose, ti ic'bilic ta sventa ti jech oy ta yo'nton 

stuque, ta jna'tic ti ja' sventa slequilalic scotol li c'usi chc'ot ta pasele. 

29Yu'un li boch'otic vo'one ono'ox yotquinoje, vo'one st'ujoj noxtoc. Snopoj ti co'ol 

chc'otic jech chac c'u cha'al li Xnich'one. Ja' yu'un li Xnich'one ja' ba banquilal chc'ot 

yu'un scotol li jch'unolajeletique. 

30Li boch'o st'ujoj ono'oxe laj yic' ta stojol. C'alal laj yic' ta stojole, la slecubtas. C'alal 

la slecubtase, yac'ojbe xa slequilal yutsilal laj ya'ay. 

31¿C'usi yan xu' chcaltic ta sventa scotol le'e? Me jech oy yo'nton ta jtojoltic stuc li 

Diose, ¿boch'o xu' chiscontrainutic? 

32Yu'un c'alal ta mero Xnich'on mu'yuc la sjalanbutic; laj yac' ta milel ta jcojtic 

jcotoltic. Me jech laj yac'butic li Xnich'one, ¿me yu'un ja' xa mu xijyac'butic ta slequil 

yo'nton noxtoc scotol li c'usitic yane? 

33¿Boch'o xu' tstic'be smul li boch'otic t'ujbilic yu'un Diose, yu'un ja' Dios stuc la 

slecubtas? 

34¿Boch'o yan xu' chac' jtoj jmultic, yu'un ja' icham ta scoj jmultic stuc li Cristoe? 

Ma'uc no'ox, icha'cuxi loq'uel ta smuquinal. Te xa oy ta sbats'ic'ob Dios; te chc'opoj 

cu'untic ta stojol li Diose. 

35¿Boch'o xu' tspajes ti ep sc'anojutic li Cristoe? ¿Me xu' chpaj yu'un li uts'intaele, li 

tsatsal vocole, li nutsele, li vi'nale, ti mu'yuc jc'u'tique, li c'usi xi'bal sbae, xchi'uc li 

milele? 

36Jech ts'ibabil ta sc'op Dios: “Vo'ot ta aventa ti scotol c'ac'al sc'oplal chilajcutic ta 

milele. Chapanbil jc'oplalcutic jech chac c'u cha'al chij ti chapajem xa chich' milele”, 

xi ts'ibabil. 

37Pero scotol le'e lec tsalbil chc'ot cu'untic ta sventa li boch'o sc'anojutique. 

38Yu'un j'ech'el jch'unoj o ti mu'yuc c'usi xu' tspajes ti jech mu xa xisc'anutic li Diose, 

me ja'uc li lajele, me ja'uc li cuxlejale, me ja'uc li j'almantaletique, me ja'uc li 

jpasmantal pucujetique, me ja'uc li its'inal pucujetique, me ja'uc li c'usi chc'ot ta pasel 

tana li'i, me ja'uc li c'usi ta to xc'ot ta pasel ta ts'acale. 

39Me ta toyol, me ta olon, mu'yuc c'usi pasbil yu'un Dios ti xu' tspajes ti jech mu xa 

xisc'anutic o li Diose. Yu'un j'ech'el la sc'anutic o ta sventa li Cristo Jesuse, ja' li 

Cajvaltique. 

Romanos 9 

Ac'o me t'ujbilic yu'un Dios li israeletique pero muc xch'unic 

1Li c'usi chcal li'i, ta sventa Cristo chcal ti ja' melele, mu'yuc chi'epalc'opoj. Li jol 

co'ntone tojobtasbil yu'un Ch'ul Espíritu, jech chiyac'bun jna' ti ja' melel c'usi chcale. 

2Toj bats'i ep chcat co'nton; scotol ora xlaj xtu'p co'nton ta at-o'nton. 

3Oy ta co'nton ti oyuc c'uxi vu'un xiloc' ta stojol li Cristoe, ti ja'uc ochicuc li jchi'iltac 

ta israelale, yu'un toj ep c'uxic ta co'nton, yu'un ja' mero jvinquilal, 

4ja' mero israeletic, mero xnich'nab Dios ic'otic. Laj yilbeic lec xojobal li Diose; oy 

c'usi lec la xchapan Dios ta stojolic. Xchi'uc ja' i'ac'batic li smantaltac Diose; i'albatic 

c'u x'elan tstsob sbaic chich'ic ta muc' li Diose, xchi'uc i'albatic ti oy c'usi ch-ac'batic 

yu'un Diose. 

5Ja' jun jmoltotcutic ta vo'one, ja' te iloc' ta stojolic li Cristoe; ja' mero sts'unubalic 

ic'ot. Ja' li Dios ti sventainoj scotol c'usitic oye, ich'biluc ta muc' ta sbatel osil. Jechuc. 

6Ti jech mu xch'unique, mu yu'unuc ja' mu xc'ot sc'op li Diose. Ja' no'ox yu'un mu 

scotoluc israeletic ti ja' mero smomnich'nab Israel chc'otique. 

7Jech noxtoc mu scotoluc smomnich'nab Abraham ti ja' mero smomnich'nab Abraham 

chc'otique. Yu'un jech ono'ox i'albat yu'un Dios li Abrahame: “Li xnich'nab Isaaque 

ja' amomnich'nab chquil”, x'utat. 

8Jech chquiltic ti ma'uc ta sventa ja' mero smomnich'nab ta sventa sbec'tal ti ja' 

xnich'nab Dios chc'ote. Ja' no'ox mero momnich'naletic chc'ot li boch'o voq'uemic ta 

sventa ti jech yaloj Diose. 

9Yu'un li c'usi yaloj Diose ja' jech chac li'i: “C'alal chital yan velta jeche' c'alal jabil 

jech chac li'i, oy xa'ox jun yunin querem li Sarae”, xi. 

10Pero ma'uc no'ox le'e; c'alal la xchi'in loin yol li Rebecae, jun no'ox stotic li 

ololetique, ja' li jmoltotic Isaac ta vo'onee. 

11C'alal mu'yuc to'ox chvoc' li ololetique, mu'yuc to bu chvinaj c'usi tspasic, me lec, o 

me chopol. Pero ti c'u cha'al ac'o vinajuc lec ti ma'uc ta sventa cabteltic chijyic'utic 

Diose, ti ja' ta sventa jech tsc'an stuc li boch'o chiq'ue, 

12ja' yu'un jech laj yalbe li Rebecae: “Li banquilal avole ja' tspasat ta mantal yu'un li 

yits'ine”, xut. 

13Ja' yu'un jech ts'ibabil ta sc'op Dios: “Ja' la jc'an li Jacobe; ja' la jbaj li Esaue”, xi. 

14¿C'usi xu' chcaltic? ¿Me chcaltic ti mu'yuc tuc' c'usi tspas li Diose? ¡Mu jechuc! 

15Yu'un jech ono'ox laj yalbe li Moisese: “Li boch'o ta jc'an ta jcoltae ta jcolta, li 

boch'o ta jc'an ta jc'uxubine ta jc'uxubin”, xut. 

16Jech ma'uc ta sventa me tsc'an li boch'o chc'uxubinate, ma'uc ta sventa me chac' 

persa; ja' li boch'o tsc'an chc'uxubin stuc li Diose. 

17Yu'un jech ts'ibabil ta sc'op Dios ti jech i'albat li Faraone: “La jtic'ot ta ajvalilal 

sventa ac'o avil c'u x'elan li jvu'ele, yu'un jech ac'o vinajuc batel jbi ta sbejel banamil”, 

x'utat. 

18Ja' yu'un lec chvinaj ti xu' chc'uxubin boch'o tsc'an chc'uxubin li Diose; xu' 

tstsatsubtasbe yo'nton li boch'o tsc'an tstsatsubtasbe yo'ntone. 

19Pero me oy boch'o jech chal: “¿C'u yu'un oy smul chil cristianoetic cha'e, yu'un 

mu'yuc boch'o xu' tsmacbe li c'usi oy ta yo'ntone?”, me xie, 

20vo'ot li cristianoote, ¿c'usi avabtel ti jech chaval ta stojol li Diose? Li jbej bine ¿me 

xu' jech chalbe li yajvale: “¿C'u yu'un ti jech laj apatune?”, me xu' xut? 

21Li jpatbine ¿me mu xu' yu'un tspas c'usi tsc'an yo'nton xchi'uc li ach'ele? Ta jvol 

no'ox ach'ele ¿me mu xu' tspat jbej bin ti tsots sc'oplal cha'ye, xchi'uc jbej bin ti 

mu'yuc tsots sc'oplal cha'ye? 

22Ja' no'ox jech ec li Diose tsc'an ox chac' ta ilel ta ora ti chac'be stojol li mulile; tsc'an 

ox chac' ta na'el c'u x'elan li svu'ele. Pero te to la sts'icbe smulic li boch'otic chapal 

sc'oplal chich'ic ilintaele, ti chapal sc'oplalic sventa tojob mulile, 

23yu'un jech chac' to ta ilel ti toj ep slequil yutsil yo'nton ta stojol li boch'otic chapal 

sc'oplal chc'uxubinatic, ti chapal ono'ox sc'oplalic yu'un Dios chilic lequilale. 

24Ja' jc'oplaltic ec vu'utic ti ic'bilutic xae. Ma'uc no'ox li israeletique, ja' sc'oplalic 

noxtoc li yanlum cristianoetique. 

25Yu'un jech ono'ox laj yal Dios ta svun li Osease: “Li boch'otic muc ja'uc jteclumale 

ja' jteclumal chc'otic. Li boch'otic muc c'anbilicuc cu'une ja' lec jc'anoj chc'otic”, xi. 

26Jech ts'ibabil sc'oplalic noxtoc: “Li vo'oxuque muc jteclumalucoxuc, x'utatic, pero 

jech chlic albaticuc: Vo'oxuc xnich'naboxuc cuxul Dios”, xi sc'oplalic, xi li Diose. 

27Li Isaiase jech ono'ox laj yal ta sventa li israeletique: “Ac'o me ja' to jech yepalic 

jech chac c'u cha'al yi' ta ti' nab, pero scomelal xa no'ox chcolic. 

28Yu'un li Cajvaltique chc'ot ta pasel yu'un ti tspas yabtel li' ta sba banamile; lec 

ts'acal ta spas, ta anil ta xc'ot ta pasel yu'un”, xi li Isaiase. 

29Jech laj yal noxtoc li Isaiase: “Ti solel mu'yucuc xa chiscomtsanbutic jts'unubaltic li 

Cajvaltic Dios ti tspas ta mantal scotol te ta vinajele, ja' xa jech oyutic jech chac c'u 

cha'al Sodoma ti jechuque; co'olutic xa jech chac c'u cha'al Gomorra ti jechuque”, xi. 

Ta sventa no'ox xch'unojel co'ntontic ti mu'yuc xa jmultic lijc'ote 

30¿C'usi xu' chcaltic un? Li yanlum cristianoetic ti mu'yuc ono'ox ta yo'nton tsa'ic ti 

tuc' yo'nton ch-ilatic yu'un Diose, ja' xa la staic. Tuc' xa yo'nton ic'otic ta sventa 

xch'unojel yo'ntonic. 

31Yan li israeletic ti ja' no'ox batem yo'ntonic lec ch-ilatic yu'un Dios ta sventa 

mantaletique, ja' mu'yuc la staic o. 

32¿C'u yu'un ti muc staique? Yu'un ja' ibat yo'ntonic ta mantaletic; ma'uc ibat 

yo'ntonic ta sventa xch'unojel yo'ntonic. La snopic ti ta sventa yabtelic lec ch-ilatique, 

ja' yu'un te ech' sbosi yacanic ta ton ti ja' sventa sbosiubil yacanic li boch'otic mu 

xch'unique. 

33Yu'un jech ono'ox ts'ibabil: “A'yo ava'yic, te ta xcac' ta Sión li ton sventa sbosiubil 

acanile, ja' li ton sventa tsyalesvan ta lume, yan li boch'o chich' ta muq'ue mu alticuc 

chac'be sba q'uexlal”, xi. 

Romanos 10 

1Quermanotac, ta melel jech co'nton ta jc'an ac'o colicuc li jchi'iltac ta israelale. Ja' 

yu'un ta jc'opanbe Dios ta stojolic. 

2Quiloj ti scotol yo'nton tsc'an chtunic yu'un Diose, pero mu sna'beic smelol c'u x'elan 

xu' chtunic yu'un. 

3Yu'un mu xa'ibeic smelol c'u x'elan xu' mu'yuc jmultic chijyilutic li Diose. Ja' no'ox 

batem ta yo'ntonic ti ta sventa c'usi tspas stuquic ti jech xu' tuc' yo'nton ch-ilatic yu'un 

Diose. Jech mu xch'unic o ti c'u x'elan tuc' co'ntontic chijyilutic Diose. 

4Yu'un li sts'aquieb mantaletique ja' stuc li Cristoe; ja' ta sventa tuc' yo'nton ch-ilatic 

yu'un Dios li boch'otic ta xch'unique. 

5Yu'un me ja' ta sventa mantal tuc' co'ntontic chijyilutic Diose, ja' jech ts'ibabil 

sc'oplal yu'un Moisés chac li'i: “Li boch'o ta xch'un yu'une ja' ta xcuxi ta sventa li 

mantaletique”, xi. 

6Yan li boch'o tuc' yo'nton ch-ilat yu'un Dios ta sventa xch'unojel yo'ntone, jech 

ts'ibabil sc'oplal: “Mu me jechuc xlic avalic: ‘¿Boch'o xu' chmuy batel ta vinajel yu'un 

chbat yic' yalel tal li Cristoe?’ 

7‘¿Boch'o xu' chyal batel ta yolon banamil yu'un chbat yic' muyel tal ta muquinal li 

Cristoe?’ mu me xachiic”, xi. 

8Ja' xa jech ts'ibabil sc'oplal chac li'i: “Li sc'ope te nopol oy ta atojolic; te oy ta aveic, 

te oy ta avo'ntonic”, xi. Ja' jech chal li c'op ta jcholcutic ti ac'o yich' ch'unele. 

9Yu'un me chloc' ta ave ti ja' Avajval li Jesuse, xchi'uc me chach'un ta avo'nton ti 

icha'cuxesat yu'un Diose, chacol sbatel osil. 

10Yu'un ta co'ntontic tsc'an ta jch'untic ti jech xu' tuc' co'ntontic chijyilutic Diose. 

Xchi'uc tsc'an chloc' ta quetic ta jamal ti jech xu' chijcolutique. 

11Yu'un jech ts'ibabil ta sc'op Dios: “Scotol li boch'otic ta xich'ic ta muq'ue, mu xyalic 

ta q'uexlal”, xi. 

12Muc t'ujbiluc no'ox boch'o sc'oplal, ac'o me israel, o me yanlum cristiano. Yu'un jun 

no'ox Cajvaltic jcotoltic. Bats'i ep c'uxubinel ch-ac'batic scotol li boch'o tsc'anbeic 

vocole. 

13Yu'un jech ts'ibabil: “Scotol li boch'otic tsc'anbeic vocol Cajvaltique ja' ta xcolic”, 

xi ts'ibabil. 

14Pero ¿c'u x'elan xu' tsc'anbeic vocol me mu'yuc xch'unojique? ¿C'u x'elan xu' 

chch'unic me mu'yuc ya'yojbeic sc'oplale? ¿C'u x'elan xu' cha'ibeic sc'oplal me mu'yuc 

boch'o chcholbat ya'yique? 

15¿C'u x'elan xu' yu'un chbat xcholic me mu tacbilicuc batele? Yu'un jech ts'ibabil ta 

sc'op Dios: “Toj c'upil sba yacan chanovic batel li boch'o chbat xcholic Lequil 

A'yeje”, xi ts'ibabil. 

16Pero mu scotoluc chch'unic li Lequil A'yeje. Jech chac c'u cha'al laj yal li Isaías ta 

vo'onee: “Cajval, ¿boch'o chch'un li c'usi chcalcutic batele?”, xi. 

17Jech chvinaj ti tsc'an chca'itic ba'yuc ti jech xu' ta jch'untique. Li c'usi tsc'an 

chca'itique ja' li sc'op Cristoe. 

18Jech ta jac' li vu'une: ¿Me yu'un mu'yuc ya'yojbeic sc'op li Cristoe? Ya'yojic xa. 

Yu'un jech ono'ox ts'ibabil ta sc'op Dios: “Li sc'opique puquem batel ta sbejel 

banamil; c'otem c'alal to ta sti'iltac banamil li c'usi chalique”, xi ts'ibabil. 

19Jech ta jac' noxtoc: ¿Me yu'un mu'yuc xa'yic c'usi chc'ot ta pasel me mu xch'unic li 

israeletique? Ya'yojic. Yu'un ba'yuc ono'ox jech laj yal li Moisese: “Ta xcac' it'ixajuc 

yo'ntonic, yu'un ja' ta xlic quic' li boch'otic muc ja'uc jteclumale; ta xcac' ilinicuc, 

yu'un ja' ta xquic' li boch'otic bol cristianoetic ch-ilatique”, xi ono'ox li Moisese. 

20Ts'acal to li Isaiase ja' solel lec jamal laj yal: “Li boch'o mu'yuc ono'ox ta yo'nton 

chisa'icune, ja' la staicun. Li boch'o mu'yuc ono'ox ta yo'nton tsjac'bicun jc'oplale, laj 

xa cac' jba ta ilel ta stojolic”, xi. 

21Ta sventa li Israele jech laj yal noxtoc: “Scotol c'ac'al te jbechoj o jc'ob chquic' li 

jbajmantal, li jtacchiquin cristianoetique”, xi. 

Romanos 11 

Ta to sta yorail chcolic c'uuc yepal li israeletique 

1Ja' yu'un jech ta jac': ¿Me yu'un j'ech'el la sbaj o steclumal li Diose? ¡Mu'yuc! Yu'un 

li vu'une israelun ec. Vu'un smomnich'onun li Abrahame, liquemun ta sts'unubal li 

Benjamine. 

2Ja' yu'un li Diose mu'yuc scomtsanoj o li steclumal ti vo'one ono'ox st'ujoje. ¿Me mu 

xana'ic c'usi ts'ibabil ta sventa li Elías ta vo'one c'alal laj yalbe Dios c'usi smulic li 

xchi'iltaque? Jech laj yal: 

3“Cajval, laj xa smilic li avaj'alc'optaque; laj xa sjinesic li scajlebtac amotone. Jtuc xa 

no'ox j'alc'opun avu'un, pero tsc'an chismilicun ec”, xut li Diose. 

4Jech itac'bat yu'un li Diose: “Pero oy to jvoc'oj vucmil achi'iltac ti mu'yuc squejanoj 

sbaic ta stojol li Baale”, x'utat. 

5Ja' no'ox jech ec, li' ta orae oy to c'uuc yepal t'ujbilic ta sventa li slequil yo'nton 

Diose. 

6Ta slequil xa no'ox yo'nton Dios t'ujbilic, ma'uc ta sventa yabtelic. Ti ja'uc ta sventa 

yabtelique, mu ja'uc ta sventa slequil yo'nton Dios ti jechuque. 

7¿C'usi chcaltic? Yu'un li c'usi ibat yo'nton ta sa'ilanel li Israele, muc sta. Pero li 

boch'otic t'ujbilique ja' la staic. Li yantique ja' no'ox itsatsubtasbat yo'ntonic. 

8Yu'un jech ono'ox ts'ibabil sc'oplalic ta sc'op Dios: “Li Diose la xch'aybe yo'ntonic. 

Ac'o me oy satic mu xilic; ac'o me oy xchiquinic mu xa'yic. Ja' jechic o c'alal to tana”, 

xi ts'ibabil. 

9Jech ono'ox laj yal ec li Davide: “Ac'o c'atajuc ta xch'ajanulic, ta spets'ulic li sve'elic 

ta sq'uinique, xchi'uc te ac'o sbosi yacanic o, ac'o yich' lec svocolic. 

10Ac'o macuc o satic, yu'un jech mu xilic. Ac'o sta tsots svocolic o”, xi ono'ox li 

Davide. 

La staic coltael li yanlum cristianoetique 

11Ja' yu'un jech ta jac': ¿Me yu'un j'ech'el iyalic o ta lum c'alal la sbosi yacanic li 

israeletique? ¡Mo'oj! Ta scoj ti muc xch'unique, yu'un jech ja' ac'o c'otuc coltael ta 

stojol li yanlum cristianoetique, jech ac'o it'ixajuc yo'ntonic li israeletique. 

12Ja' yu'un me ja' sc'ulejal ic'ot sbejel banamil li stacchiquinalic israeletique, xchi'uc 

me ja' sc'ulejal ic'ot yanlum cristianoetic li bajel laj yich'ique, c'u to x'elan yutsil c'usi 

lec chc'ot ta pasel c'alal chlic tamaticuc ta be yan velta li israeletique. 

13Ta jc'opanoxuc vo'oxuc li yanlum cristianooxuque. Ta sventa ti vu'un yajtacbolalun 

Dios ta stojol li yanlum cristianoetique, ja' yu'un tsots sc'oplal chca'ay li abtel 

quich'oje. 

14Scotol co'nton ta jpas, yu'un ta jc'an ac'o it'ixajuc yo'ntonic li mero jvinquilaltaque, 

yu'un jech xu' chcolic to jayibuc. 

15Li comtsanel laj yich'ic israeletique ja' itun ta sventa ico'laj yo'ntonic xchi'uc Dios li 

cristianoetic ta sbejel banamile. Pero c'alal me laj yich'ic iq'uel yan veltae, toj ech'em 

lec c'usi chc'ot ta pasel, yu'un chcha'cuxiic li boch'otic chamenique. 

16Yu'un me ts'u'iltasbil yu'un Dios li sba pan chich' aq'uel ta stojole, ts'u'iltasbil o 

yu'un sbejel li vots'bil arinae. Jech noxtoc me ts'u'iltasbil yu'un li yibel jpets muc'ta 

te'e, ts'u'iltasbil o yu'un c'alal ta sc'obc'ob. 

17Pero me oy ic'ot ta pasel laj yich' jecbel loq'uel jayjecuc sc'obe, me vo'ot te laj avich' 

nabanel ta yav, vo'ot li sc'obot te'tical olivae, me laj xa avibelin, me laj xa ats'ac aba 

achi'uque, 

18mu me xatoy aba, mu me xacuy ti vo'ot toj lec lac'ot yu'un li mero sc'obc'ob 

ono'oxe. Me chatoy abae, na'o me ti muc vo'ocot ta aventa teq'uel li yibele; ja' ta 

sventa yibel ti te nabalot li vo'ote. 

19Pero me oy jech chaval: “Ti ijecat loq'uel li sc'ob olivae, yu'un vu'un ono'ox sc'oplal 

te chits'acat”, me xachie, 

20melel. Ja' ta scoj mu sc'an xch'unic ti ijecatic loq'uele, li vo'ote ta sventa no'ox 

xch'unojel avo'nton ti te nabalote. Ja' yu'un mu me xatoy aba; xi'an me. 

21Yu'un me muc spasbat perdón yu'un Dios li mero sc'ob ts'unbil olivae, j'ech'el mu 

xaspasbot o perdón li vo'ote. 

22Q'uelavil, toj lec yo'nton li Diose, pero jbel c'usi chal noxtoc. Yu'un jbel c'usi laj yal 

ta stojol li boch'otic muc xich'ic ta muq'ue. Xchi'uc toj lec yo'nton ta atojol li vo'ote, 

me j'ech'el chavich'be o ta muc' li slequil yo'ntone. Yan me chlic yanijuc avo'ntone, 

chavich' jequel loq'uel ec. 

23Ja' no'ox jech ec li stuquique me chlic c'unibuc yo'ntonique, chlic yich'ic ts'aquel 

yan velta, yu'un toj ech'em svu'el li Diose, xu' yu'un chcha'ts'ac. 

24Yu'un li vo'oxuque sc'oboxuc te'tical oliva, pero laj avich'ic jequel loq'uel tal; laj 

avich'ic ts'aquel ta sc'ob li mero ts'unbil olivae. Me xu' jech laj avich'ic pasbel li 

vo'oxuque, buuc xa li stuquic ti ja' ono'ox mero sc'ob ts'unbil olivae; mu vocoluc 

chich'ic ts'aquel yan velta ta mero ste'elic. 

Tsta yorail tsutes yo'ntonic ta stojol Dios li israeletique 

25Quermanotac, ta jc'an chana'ic c'usi chapal yu'un Dios ti mu'yuc to'ox boch'o la 

sna'e, yu'un jech mu xanopic ti lec xana'ique. Li' ta orae tsatsuben yo'ntonic li 

israeletique, pero ja' no'ox me its'aqui ti c'u yepal sc'oplal ch-ic'atic li yanlum 

cristianoetique, 

26ja'o yorail chcol ec li israeletic jech chac c'u cha'al ts'ibabil ta sc'op Diose: “Li 

Jpojvaneje te chlic tal ta Sión. Ja' tsloq'uesbe sbolil yo'nton li Jacobe. 

27Ja' jech li c'usi chapal cu'un ta jpas ta stojolic c'alal tsta yorail ta jch'aybe smulique”, 

xi li Diose. 

28Ta sventa la sbajic Lequil A'yej li israeletique jech yajcontra Dios ic'otic, yu'un jech 

ac'o ata alequilalic li vo'oxuque. Pero ta sventa ti t'ujbilique, c'anbilic to ta sventa li 

smoltotic ta vo'one. 

29Yu'un li iq'uel, li c'uxubinel chac' Diose mu stac' lajesbel sc'oplal. 

30Yu'un li vo'oxuc eq'ue jbajmantaloxuc to'ox ta stojol Dios ta vo'one, pero li' ta orae 

laj xa ataic c'uxubinel ta sventa ti ja' jbajmantaletic ic'ot li israeletique. 

31Ti jech jbajmantaletic ic'otique, yu'un jech ac'o ataic c'uxubinel yu'un Dios li 

vo'oxuque. Pero ja' no'ox jech xu' chlic staic c'uxubinel ec. 

32Yu'un li Diose scotol cristiano jbajmantaletic chil, jech scotol cristiano co'ol 

chc'uxubin noxtoc. 

33Bats'i mu'yuc spajebal sc'ulejal, sbijil, xchi'uc snopubil yu'un li Diose. Mu stac' na'el 

c'usi oy ta yo'nton li Diose; mu xlaj ta nopel c'usi snopoj tspas. 

34¿Boch'o sna' c'usi oy ta yo'nton li Cajvaltique? ¿Boch'o jbijubtasvanej yu'un? 

35¿Boch'o oy c'usi laj yac'be ba'yuc ti jech ja' xa no'ox tspac sutel tale? 

36Yu'un ja' yu'un, ja' la spas; ja' yajval scotol li c'usitic oye. Stuc ac'o ich'atuc o ta 

muc' sbatel osil. Jechuc. 

Romanos 12 

C'usi tsc'an tspas jch'unolajeletic 

1Ja' yu'un quermanotac, ta sventa ti ep la xc'uxubinoxuc li Diose, ta jc'anboxuc vocol 

ta atojolic ti ac'o avac'beic sventain o abec'talique, yu'un jech ja' cuxul matanal chc'ot, 

ja' ch'ul matanal; toj lec xcuxet yo'nton yu'un li Diose. Ja' jech li mero yich'el ta muc' 

Dios tsc'an chapasique. 

2Mu me xachanbeic stalel li cristianoetic li' ta banamile. Ja' tsc'an chjel batel atalelic li 

vo'oxuque, jech ch-ach'ub batel li c'usi chanopique, jech chlic avotquinic batel c'usi 

tsc'an li Diose, ja' li c'usitic lec chile, li c'usitic tuq'ue. 

3Ta sventa ti yac'ojbun cabtel ta yutsil yo'nton li Diose, ja' yu'un jech chacalboxuc ta 

acotolic. Mu me boch'o toj muc' spas sba avu'unic. Ja' tsc'an chanopic lec jujunoxuc 

c'usi amotonic ac'biloxuc yu'un Dios ta sventa ti ach'unojique. 

4Q'uelo avilic c'u x'elan li jbec'taltique; ep ta chop stsacoj sba, pero mu jchopuc no'ox 

yabtel scotolic. 

5Ja' no'ox jechutic ec li vu'utique, eputic, pero jun no'ox jbec'taltic c'otem ta stojol li 

Cristoe. Jchi'il jbatic, jtsacoj jbatic ta jcotoltic. 

6Pero yantic o c'usi xu' cu'untic ec li jujunutique, ja' ti c'usi jbijiltic laj yac'butic ta 

slequil yo'nton jujunutique. Ja' yu'un, me ja' amoton yu'un Dios chaval c'usi tsc'ane, ja' 

me xaval ti c'u yepal xu' avu'un ta sventa xch'unojel avo'ntone. 

7Me ja' amoton yu'un Dios chacoltavan ta c'usiuc no'ox abtelale, coltavanan me. Me 

ja' amoton yu'un Dios chachanubtasvane, chanubtasvanan me. 

8Me ja' amoton yu'un Dios chatsatsubtasbe yo'nton yane, paso me. Me ja' amoton 

yu'un Dios chaq'uelan c'usi oy avu'une, yutsiluc me avo'nton xapas. Me ja' amoton 

yu'un Dios chaliques lo'ile, scotoluc me avo'nton xapas. Me ja' amoton yu'un Dios ti 

c'ux ta avo'nton achi'ile, cuxetuc no'ox me avo'nton xapas. 

9C'anvananic me ta melel; mu me xacuy no'ox abaic. Contrainic li c'usitic chopole; ja' 

ac'o avo'ntonic spasel li c'usitic leque. 

10Talbat xac'an abaic ta sventa ti co'ol ach'unojique. Talbat chavich' abaic ta muc'. 

11Aq'uic persa spasel c'usi tsc'an li Cajvaltique; mu me xach'ajubic. Staojuc me yav 

avo'ntonic, tunanic o yu'un li Cajvaltique. 

12Cuxetuc no'ox avo'ntonic ta sventa ti oy c'usi amala-malaique. Me oy avocolique, 

oyuc stsatsal avo'ntonic; c'opanic Dios scotol ora. 

13Coltaic me li yu'untac Dios ti mu'yuc c'usi chtun yu'unique. Iq'uic ochel li boch'o 

chc'ot xch'aman anaique. 

Tsc'an ta jc'uxubintic boch'o chiscontrainutic 

14C'anbeic bendición li boch'o chascontrainoxuque. C'anbeic slequilalic; mu 

xac'anbeic slajel xchamelic. 

15Cuxetuc avo'nton achi'uquic li boch'o xcuxet yo'ntone; oc'an achi'uquic li boch'o ch-

oq'uique. 

16Co'oluc me avo'nton acotolic. Mu me boch'o muc' spas sba avu'unic. Co'ol biq'uit 

xava'ay aba ta acotolic. Mu me boch'o toj bij scuy sba avu'unic. 

17Mu me chopoluc spacol xavac'beic li boch'o chopol c'usi chaspasboxuque. Aq'uic 

persa spasel c'usi lec ta stojol scotol cristianoetic. 

18Li c'usi oy ta aventaic ti me xu'e, ja' ti ac'o avaq'uic persa ti mu'yucuc c'op avu'unic 

achi'uquic scotol cristianoetique. 

19Vo'oxuc ti lec jc'anojoxuque, mu me xapac ac'oplal atuquic. Ja' ac'beic spac sutel 

stuc li Diose. Yu'un jech ts'ibabil ta sc'op Dios: “Vu'un oy ta jventa ta xcac'be spacol; 

vu'un jtuc ta xcac'be stoj”, xi li Cajvaltic Diose. 

20Yu'un jech ts'ibabil: “Me chvi'naj li avajcontrae, ac'bo sve'el. Me taquin yo'ntone, 

ac'bo vo' yuch'. Me jech chapase, te chlic q'uexovuc avu'un”, xi ts'ibabil. 

21Mu me ja'uc xastsaloxuc li c'usi chopole. Ja' tsalic ta sventa c'usi lec li c'usi chopole. 

Romanos 13 

Tsc'an ta jch'unbetic smantal ajvaliletic 

1Scotol cristiano tsc'an ac'o xch'unbeic smantal li ajvaliletique. Yu'un li ajvaliletique 

muc sva'anojuc sba stuquic; ja' va'anbilic yu'un li Diose. Li ajvaliletic ti oy yabtelique, 

Dios laj yac'be yabtel. 

2Ja' yu'un li boch'o tscontrain ajvalile, ja' tscontrain o c'usi xchapanoj li Diose. Li 

boch'o jech tspase tsa' no'ox svocol stuc. 

3Yu'un ti oy ajvaliletique, ma'uc sventa ac'o xi'icuc li boch'otic lec c'usi tspasique; ja' 

sventa ac'o xi'icuc li boch'otic chopol c'usi tspasique. Me chac'an mu xaxi' ta stojol 

ajvalile, ja' paso c'usi lec, jech lec ac'oplal yu'un. 

4Yu'un ja' yajtunel Dios li ajvaliletique, ja' sventa alequilalic. Pero me chopol c'usi 

chapasique, xi'anic me, yu'un mu alticuc ti oy ta sc'ob yabtejebique. Yu'un ja' yajtunel 

Dios; ja' oy ta sventa chac'be stoj smul li boch'otic chopol c'usi tspasique. 

5Ja' yu'un tsc'an chavich'ic ta muc'. Pero ma'uc no'ox ta sventa ti chaxi'ic yu'un li 

stojol mulil chaq'ue; ja' sventa c'u cha'al mu xlo'ilaj ajol avo'ntonic noxtoc. 

6Ja' yu'un tsc'an chatojbeic li apatanique, yu'un ja' yajtuneltac Dios; ja' jech yabtelic o. 

7Tojic me scotol li avilic ta stojolique. Li boch'o ja' yabtel tsc'anic taq'uine ac'beic me. 

Li boch'o ja' yabtel tsc'anboxuc apatanique, ac'beic me. Li boch'otic xi'bilique, xi'anic 

me yu'un. Li boch'otic ich'bilic ta muq'ue, ich'ic me ta muc'. 

8Mu me oyuc boch'o quechel avilic ta stojol. Li c'usi quechel chcom ta aventaique ja' 

ti tsc'an chac'anan abaic ta jujuntale. Yu'un me ta jc'an jchi'iltique, laj xa jch'untic o 

scotol li smantal Diose. 

9Yu'un li mantale jech chal: “Mu me xamulivaj; mu me xamilvan; mu me xa'elc'aj; 

mu me xac'upinbe c'usi oy yu'un achi'il”, xi. Li yantic mantaletic yaloj Diose jmoj xa 

tsobol o xchi'uc li jun mantal yaloj Dios jech chac li'i: “C'ano achi'il jech chac c'u 

cha'al c'ux ta avo'nton abec'tal atuc”, ti xie. 

10Ja' yu'un li c'anvaneje mu xac'be svocol yan cristiano. Me jc'anoj jchi'iltique, laj xa 

jch'untic o scotol li smantaltac Diose. 

11Ti jech tsc'an chapasique, yu'un chavilic li c'usi chc'otan xa ta pasele. Ja' xa yorail ta 

jvic' lec jsatic, yu'un li' ta orae nopol xa x'ech' tal ta jtojoltic li coltaele; mu jechuc jech 

chac c'u cha'al c'alal lic jch'untique. 

12Jutuc xa sc'an xjelov batel li ac'ubaltique; ja' xa ta xtal li c'ac'altique. Ja' yu'un ac'o 

xa jcomtsantic spasbel yabtelal li ic' osile; ja' ac'o cabtelinbetic spasbel yabtelal li sac 

osile. 

13La' quich' lec jmelol jamtic xijxanovutic jech chac c'u cha'al li boch'o chanov ta 

c'ac'altique. Mu me ja'uc te xbat avo'ntonic ta epal ve'el, ta uch'bajel, xchi'uc ta 

yacubel. Mu me xapas c'usi c'upil cha'ay abec'talic; mu me xamulivajic. Mu me 

xatsaquilan abaic ta c'op; mu me xti'etuc avo'ntonic. 

14Ja' ac'o vinajuc stalel Cajvaltic Jesucristo ta atojolic; mu me ja'uc oy ta avo'ntonic 

spasel li c'usitic tsc'an abec'talique. 

Romanos 14 

Tsc'an tsots sc'oplal chca'itic li boch'o mu'yuc to stsatsal yo'ntonic ta stojol 
Diose 

1Iq'uic me li boch'otic mu'yuc to stsatsal yo'ntonic ta stojol Diose, pero mu me c'usi 

xavalilanbeic. 

2Yu'un oy boch'o xch'unoj ti xu' tsve' scotol c'usiuc no'ox ve'lilale. Pero li boch'otic 

mu'yuc to stsatsal yo'ntonique ja' no'ox tslo'ic itajetic. 

3Ja' yu'un li boch'o scotol tsve'e mu me slaban li boch'o mu sve'e. Li boch'o mu 

scotoluc tsve'e mu me sa'be smul li boch'o scotol tsve'e, yu'un ic'bil yu'un Dios ec. 

4¿C'usi avabtel vo'ot ti chatic'be smul yane, yu'un muc vo'ocot yajvalot? Ja' chal stuc 

yajval me va'al chcom, o me chyal ta lum. Pero va'al chcom, yu'un li yajvale oy svu'el; 

xu' tsva'an lec. 

5Oy jch'unolajeletic ti oy bu jun c'ac'al tsots sc'oplal cha'yique. Pero oy yantic ti co'ol 

no'ox sba cha'yic scotole. Jech tsc'an jujun ac'o spas li c'usi chch'une. 

6Li boch'o xch'unoj ti oy jun c'ac'al tsots sc'oplal cha'ye ja' ta sventa Cajvaltic tspas. Li 

boch'o scotol tsve'e ja' ta sventa Cajvaltic tsve', yu'un tstojbe ta vocol li Diose. Li 

boch'o mu scotoluc tsve'e ja' ta sventa Cajvaltic ti mu sve'e, yu'un tstojbe ta vocol 

Dios noxtoc. 

7Yu'un mu'yuc boch'o cuxul ta stuc no'ox; mu'yuc boch'o chcham ta stuc no'ox. 

8Me cuxulutique, cuxulutic ta sventa ch-ich'at ta muc' li Cajvaltique. Me 

chijchamutique, chijchamutic ta sventa ch-ich'at ta muc' li Cajvaltique. Ja' yu'un me 

cuxulutic, o me chijchamutique, yu'unutic o li Cajvaltique. 

9Ja' yu'un ti icham li Cristoe xchi'uc ti icha'cuxie, yu'un jech ja' Yajval chc'ot scotol, 

ac'o me chamenic xa, o me cuxulutic to. 

10Ja' yu'un li vo'ote, ¿c'u yu'un chasa'be smul li achi'ile? Jech ec li vo'ote, ¿c'u yu'un 

chabaj li achi'ile? Yu'un ta jujuntal chc'ot jva'an jbatic ta stojol Cristo yo' bu ta 

xchapanvane. 

11Yu'un jech ono'ox ts'ibabil ta sc'op Dios: “Jech yaloj li Diose: ‘Ta jbi jtuc ta xcal ta 

jamal, scotol cristianoetic chlic squejan sbaic ta jtojol. Ta scotol jaychop c'opetic ta 

xlic yalbicun ta jamal jbi scotolic’, xi li Diose”, xi ts'ibabil. 

12Ja' yu'un jujunutic chc'ot caltic ta stojol Dios ti c'u x'elan la jpastique. 

13Ja' yu'un mu xa me jsa'be jba jmultic. Ja' no'ox jsa'tic li c'usi ma'uc sventa tsbosi 

yacan, ma'uc sventa chyal o ta lum cu'untic li jchi'iltique. 

14Li vu'une jna'oj lec, jch'unoj lec ta sventa Cajvaltic Jesús ti mu'yuc ve'lil chopol ta 

stuc no'oxe. Ja' no'ox li boch'o tsnop ti chopole ja' chopol chc'ot ta sventa stuc. 

15Pero me ta scoj no'ox ave'el chavac'be slo'il yo'nton achi'ile, muc xa ja'uc sventa 

c'anvanej li c'usi chapase. Mu me ta scojuc no'ox ave'el xavac' ch'ayuc li boch'o laj 

yac' sba ta milel Cristo ta scoje. 

16Ja' yu'un mu me xavaq'uic ta chopolc'optael li alequilal ataojique. 

17Yu'un li ventainel chac' Diose ma'uc te chvinaj ta sventa c'usi ta jve'tic, c'usi ta 

xcuch'tic. Ja' chvinaj ta sventa ti tuc' c'usi ta jpastique, ti jun co'ntontique, ti xcuxet 

no'ox co'ntontic ta sventa li Ch'ul Espiritue. 

18Li boch'o jech tspas ta sventa Cristoe lec sc'oplal yu'un Dios, lec sc'oplal yu'un 

cristianoetic noxtoc. 

19Ja' yu'un, ja' ac'o jpastic o batel li c'usi sventa lec jun co'nton jcotoltique, xchi'uc li 

c'usi ja' sventa chijtsatsubutic yu'une. 

20Mu me xasoquesbe yabtel Dios ta sventa no'ox ve'lil. Scotol li ve'lile ta melel lec 

scotol. Li c'usi chopole ja' ti c'alal oy boch'o chac' chibajuc yo'nton ta sventa c'usi 

tsve'e. 

21Ja' lec mu xati'ic ti'bol, mu xavuch'ic ya'lel ts'usub, mu xatunic o li c'usi ja' te 

chchibaj yo'nton; ja' te tsoc yo'nton avu'unic li yantique. 

22Me jech ach'unoj vo'ot ti mu'yuc chopole, jech ch'uno atuc ta stojol Dios. Yu'un ja' 

xcuxet no'ox yo'nton li boch'o muc teuc tsta o smul ta sventa c'usi xch'unoje. 

23Pero me oy boch'o chlo'ilaj yo'nton ta sventa li c'usi tsve'e, ta ono'ox sta o smul. 

Yu'un muc ja'uc tspas li c'usi xch'unoje. Yu'un me mu ja'uc ta jpastic li c'usi 

jch'unojtique ja' mulil. 

Romanos 15 

1Vu'utic ti oy xa stsatsal co'ntontique, ac'o jts'ictic c'u x'elanic ec li boch'otic mu'yuc 

to stsatsal yo'ntonique. Mu me ja'uc no'ox jpastic li c'usi lec chca'itic jtuctique. 

2Li jujunutique ja' ac'o jpastic li c'usi ja' sventa slequilal yantique, ti ja' sventa 

tstsatsub o yo'ntonique. 

3Yu'un li Cristoe mu ja'uc la spas li c'usi lec laj ya'ay stuque. Yu'un jech ts'ibabil ta 

sc'op Dios: “Vu'un la jcuch scotol li chopolc'optael chayac'bicot li 

jchopolc'optavanejetique”, xi. 

4Scotol li c'usitic ts'ibabil comele ja' sventa jchanubtaseltic, yu'un jech ch-ayin 

smuc'ul co'ntontic, jech chpat co'ntontic, jech jun co'ntontic ta jmalatic li c'usi ta 

jmalatique. 

5Li Dios ti chijyac'butic smuc'ul co'ntontic, ti chispatbutic co'ntontique, ac'o yac' ti 

co'ol avo'ntonic acotolic jech chac c'u cha'al tsc'an li Cajvaltic Jesuse. 

6Yu'un jech jun no'ox chac'ot ta acotolic; jun no'ox ac'opic chavalbeic slequilal li 

Diose, ja' li Stot Cajvaltic Jesucristoe. 

Ep yanlum cristianoetic la xch'unic ta sventa li Pabloe 

7Jech tsc'an co'ol chac'uxubin aba acotolic jech chac c'u cha'al la xc'uxubinutic li 

Cristoe, yu'un jech ch-ich'at ta muc' li Diose. 

8Chacalboxuc ava'yic, li Cristo Jesuse i'ay yac' sba ta yajtunel li boch'otic yich'ojic 

circuncisione, yu'un jech chac' c'otuc ta pasel li c'usi yalojbe ono'ox jmoltotactic ta 

vo'onee, jech ivinaj ti melel c'usi chal li Diose. 

9Jech noxtoc, ja' sventa ac'o lic yich'ic ta muc' Dios ec li yanlum cristianoetic ta 

sventa ti ep chc'uxubinvan li Diose, yu'un jech ono'ox ts'ibabil ta sc'op Dios: “Ja' 

yu'un ta xcal batel ac'oplal ta stojol li yanlum cristianoetique, ta jq'uejinta li abie”, xi. 

10Jech ts'ibabil noxtoc: “Yanlum cristianoetic, cuxetuc no'ox avo'nton achi'uquic li 

steclumal Diose”, xi ts'ibabil. 

11Jech ts'ibabil noxtoc: “Yanlum cristianoetic, ich'ic ta muc' Dios acotolic, lumetic, 

q'uejintabeic slequilal Dios acotolic”, xi. 

12Jech la sts'iba ec li j'alc'op Isaiase: “Ta to xlic loc'uc sq'uelum li Isaie. Ja' chlic 

sventain ec li yanlum cristianoetique. Li yanlum cristianoetique ja' chlic spat yo'ntonic 

o ta stojol”, xi. 

13Li Dios ti jpatoj co'ntontic ta stojole ac'o yac'boxuc ep xcuxetel avo'ntonic, xchi'uc 

ac'o spas ta jun avo'ntonic ta sventa ti ach'unojique, yu'un jech ta sventa stsatsal Ch'ul 

Espíritu chc'ot lec ta avo'ntonic chamalaic li c'usi cha'ac'batique. 

Sc'oplal yabtel Pablo 

14Quermanotac, jch'unoj, jna'oj lec ti nojem xa ta avo'ntonic li slequil avo'ntonique, 

xchi'uc ti xavotquinic xa lec scotole, jech xu' xa avu'un talbat chataq'ui abaic ta 

jujuntal. 

15Pero tsots co'nton jamal la jts'ibaboxuc tal ta carta li c'usi tsots sc'oplale, yu'un jech 

mu me xch'ay ta avo'ntonic. Yu'un yac'ojbun cabtel ta sventa slequil yo'nton li Diose. 

16Vu'un yajtunelun Dios ta stojol li yanlum cristianoetique. Ja' cabtelinoj xcholel li 

Lequil A'yej yu'un Diose, yu'un jech xu' chc'otic ta smoton Dios li yanlum 

cristianoetique. Ja' smoton Dios ti toj lec chile, ti lecubtasbil xa yu'un li Ch'ul 

Espiritue. 

17Ta sventa Cristo Jesús chcac' avilic ti toj xcuxet no'ox co'nton chca'ay ta sventa ti oy 

cabtel yu'un Diose. 

18Yu'un ma'uc chcal c'usi jpasoj jtuc; ja' no'ox chcal c'usi la spas ta jventa li Cristoe, 

yo' jech la xch'unic Cristo yanlum cristianoetic ta sventa li jc'ope xchi'uc ta sventa li 

c'usitic la jpase, 

19xchi'uc ta sventa li senyailtac, li sq'uelubiltac ivinaj ta sventa stsatsale, xchi'uc ta 

sventa svu'el li Espíritu yu'un Diose. Ja' jech ipuc batel cu'un li Lequil A'yej yu'un 

Cristoe. Ba'yuc la jliques ta Jerusalén; ts'acal lic jchol batel ta buyuc no'ox c'alal to 

lic'ot ta Ilírico banamil. 

20Yu'un oy ono'ox ta co'nton ta jpuc batel Lequil A'yej ta stojol li boch'otic mu'yuc to 

ya'yojic sc'oplal Cristoe, yu'un mu jc'an ja' te ta jliques cabtel ec ti bu liquem xa yu'un 

yane. 

21Ja' jech la jpas jech chac c'u cha'al ts'ibabil ta sc'op Diose: “Li boch'otic mu'yuc 

ono'ox xa'ibeic sc'oplale ja' ch-ac'bat yilic; li boch'otic mu'yuc ono'ox ya'yojique ja' 

ch-ac'bat ya'yic”, xi ts'ibabil. 

La snop chbat ta Roma li Pabloe 

22Ta sventa ti oy ta co'nton jech ta jpase, ep xa ta velta limacat ta be sventa chtal 

jq'ueloxuc. 

23Pero li' ta orae ivu' xa cu'un li cabtel li'i. Ta sventa ti ep xa jabil oy ta co'nton chac 

tal jq'ueloxuc ca'ye, 

24ja' yu'un c'alal me libat ta Españae, te ch-ech' jq'ueloxuc. C'alal me la jc'opan 

jbatique, me laj cac'be jbatic xcuxetel co'ntontique, ta jna' ti chacoltaicun batel c'alal 

chibate. 

25Li' ta orae chibat ta Jerusalén yu'un chbat cac'be comel scoltaelic li yu'untac Diose. 

26Yu'un li jch'unolajeletic ta Macedonia banamil xchi'uc li' ta Acaya banamile la 

stsobic c'usitic oy yu'unic sventa tscoltaic li yu'untac Dios te ta Jerusalén ti abul 

sbaique. 

27Toj xcuxet no'ox yo'ntonic ti jech la spasique, yu'un oy yilic ta stojolic cha'yic. 

Yu'un laj xa yu'uninic ec li c'usitic chtun sventa sbatel osil ti ja' to'ox yu'un stuquic li 

israeletique. Ja' yu'un tsc'an chac'beic c'usi chtun yu'unic ec ta sventa ti c'u x'elan 

chcuxiic li' ta banamile. 

28C'alal me la jpas li abtel le'e, me laj cac'beic comel taq'uin li jch'unolajeletique, te 

ch-ech' jq'ueloxuc c'alal me libat ta Españae. 

29C'alal me lic'ot ta atojolique, ta jna' ti ep bendición yu'un Cristo chquich'tic ta 

jcotoltique. 

30Ja' yu'un quermanotac, ta jc'anboxuc vocol ta atojolic ta sventa li Cajvaltic 

Jesucristoe, xchi'uc ta sventa ti lec jc'anoj jbatic ta sventa li Ch'ul Espiritue, coltaicun 

me ta sc'opanel Dios ec. 

31C'anbeic Dios ti mu me c'usi xispasbicun li jchi'iltac ta Judea banamil ti mu'yuc 

yich'ojic ta muc' Cajvaltique, xchi'uc ti lec ac'o ya'yic yu'untac Dios te ta Jerusalén 

c'alal chc'ot cac'beic li smotonic chquich'beic batele. 

32Yu'un jech xcuxet no'ox co'nton chc'ot jq'ueloxuc me jech la sc'an li Diose. Jech xu' 

te ta jcux co'nton ta atojolic. 

33Te ac'o xchi'inoxuc acotolic li Dios ti chispasbutic ta jun co'ntontique. Jechuc. 

Romanos 16 

Laj yac' batel patub-o'ntonal li Pabloe 

1Chacalboxuc ava'yic ti tsc'an chavich'ic ta muc' li jch'unolajel ants Febe c'alal me 

ic'ot ta atojolique. Le'e ja' yajcoltaubbail jcholc'opetic ta stojol li steclumal Cristo ta 

lum Cencreae. 

2Ich'ic me ta muc' ta sventa li Cajvaltique, yu'un tsc'an jech ta jpasbe jbatic vu'utic li 

yu'untacutic Diose. Xchi'uc tsc'an chacoltaic ta sventa c'usi chtun yu'un, yu'un ep xa 

boch'o la scolta, xchi'uc ep la scoltaun ec. 

3Chabanuc xavalbeic li Priscila xchi'uc Aquilae, yu'un ja' jchi'iltac ta abtel ta sventa li 

Cristo Jesuse. 

4Yu'un li stuquique solel laj yac' sbec'talic o ta jtojol. Muc jtucuc no'ox ta jtojbeic ta 

vocol ti jech la spasbicune; ta jna' ti jech tsc'an tstojbeic ta vocol scotolic ec li 

steclumal Cristo ti yan o slumalique. 

5Chabanuc xavalbeic noxtoc li jch'unolajeletic ti te tstsob sbaic ta sna Aquilae. 

Chabanuc xavalbeic li Epenetoe, ja' ti lec la jc'an jba jchi'uque, ja' li sba sts'unub 

Cristo ta Asia banamile. 

6Chabanuc xavalbeic li Mariae, ja' ti ep xa itun yu'un Dios te ta atojolique. 

7Chabanuc xavalbeic li chib jchi'iltaque, ja' li Andronicoe xchi'uc li Juniase, ja' ti co'ol 

li'ochcutic ta chuquel jchi'uque. Le'e lec ilbil yabtelic yu'un li yajtacbolaltac Jesuse. Ja' 

ba'yuc la xch'unic Cristo; ts'acal to la jch'un li vu'une. 

8Chabanuc xavalbeic li Ampliase, ja' ti lec la jc'an jbacutic ta sventa Cajvaltique. 

9Chabanuc xavalbeic li Urbanoe, ja' li jchi'il ta abtel ta sventa Cristoe. Chabanuc 

xavalbeic li Estaquise, ja' ti lec jc'anoj jba jchi'uque. 

10Chabanuc xavalbeic li Apelese, ja' ti laj xa yac' lec ta ilel ti ta melel jun yo'nton 

xch'unoj Cajvaltique. Chabanuc xavalbeic li boch'otic te oyic ta sna Aristobuloe. 

11Chabanuc xavalbeic li Herodione, ja' li jvinquilale. Chabanuc xavalbeic li boch'otic 

te oyic ta sna Narcíso ti xch'unojic Cajvaltique. 

12Chabanuc xavalbeic li Triféna xchi'uc Trifosae, ja' ti co'ol chtunic yu'un Cajvaltique. 

Chabanuc xavalbeic noxtoc li jch'unolajel ants Pérsida ti lec c'anbil cu'untique, ti ep 

xa itun yu'un Cajvaltique. 

13Chabanuc xavalbeic li Rúfo ti t'ujbil yu'un Cajvaltique. Chabanuc xavalbeic noxtoc 

li sme'e; ja' jme' c'otem ya'yel ec li vu'une. 

14Chabanuc xavalbeic li Asincritoe, xchi'uc li Flegontee, xchi'uc li Hermese, xchi'uc li 

Patrobase, xchi'uc li Hermase, xchi'uc li yan jch'unolajeletic te xchi'uquique. 

15Chabanuc xavalbeic li Filologoe xchi'uc li Juliae, xchi'uc li Nereoe xchi'uc li xvixe, 

xchi'uc li Olimpase, xchi'uc scotol li yu'untac Dios ti te jmoj tstsob sba xchi'uquique. 

16Te tsacbo aba ac'obic ta sventa ti lec ac'anoj abaique. Chabanuc xayalboxuc tal li 

steclumal Cristo buyuc no'ox ta stsob sbaique. 

17Quermanotac, avocolicuc bijanic me yu'un li boch'otic te achi'uquic ti ja' no'ox 

tsliquesic voc'baile, xchi'uc ti tsoques avo'ntonic ta sventa li c'usi ach'unojic xae. 

Voc'o me abaic ta stojolic le'e. 

18Yu'un li boch'otic jech tspasique ma'uc yabtel Cajvaltic Jesucristo tspasbeic. Ja' 

no'ox tspasic c'usi tsc'an yo'nton stuquic. Jech tslo'laic ta sventa sc'opic li boch'otic 

mu'yuc to stsatsal yo'ntonique, yu'un toj lec ya'yel li c'usitic chalique. 

19Yu'un li vo'oxuque vinajem ac'oplalic ta buyuc no'ox ti lec xach'unic mantale, jech 

xcuxet no'ox co'nton avu'unic. Pero ja' me bijanic ta sventa li c'usi lec ta ch'unele. Mu 

me ja'uc bijoxuc ta sventa li c'usi chopole. 

20Li Dios ti chac' jun co'ntontique ja' ta xpech'boxuc ta teq'uel li banquilal pucuje, 

chayac'boxuc ta yolon avacanic. Ac'o xc'uxubinoxuc o acotolic li Cajvaltic 

Jesucristoe. 

21Chabanuc la xayalboxuc tal li Timoteoe, ja' li jchi'il ta abtele. Chabanuc la 

xayalboxuc tal noxtoc li oxib jchi'iltaque, ja' li Lucioe, li Jasone, xchi'uc li Sosipatere. 

22Vu'un li Tercioun ti la jts'ibabe li scarta Pablo li'i, chabanuc chacalboxuc tal ec ta 

sventa li Cajvaltique. 

23Chabanuc la xayalboxuc tal li Gayoe, ja' ti li' oyun ta snae, xchi'uc ti li' ta jtsob 

jbacutic ta sna xchi'uc scotol li jch'unolajeletique. Chabanuc xayalboxuc tal li Erastoe, 

ja' li jchabitaq'uin li' ta lume. Chabanuc la xayalboxuc tal li quermanotic Cuartoe. 

Slajeb scarta li Pabloe 

25Ac'o ich'atuc ta muc' li Dios ti ech'em stsatsale, ti xu' yu'un ta stsatsubtasboxuc 

avo'ntonic jech chac c'u cha'al chal li Lequil A'yej ta jchole, ja' li sc'oplal Cajvaltic 

Jesucristoe. Yu'un jech ono'ox chapal yu'un Dios ta sliquebal ti mu'yuc to'ox boch'o la 

sna'e. 

26Pero li' ta orae laj xa yich' na'el ta sventa li c'usi ts'ibabil comel yu'un yaj'alc'optac 

Dios ta vo'onee, yu'un jech smantal stuc li Dios ti cuxul o sbatel osile. Laj xa yich' 

ac'bel sna' scotol cristianoetic ta jujun banamil, yu'un jech ac'o xch'unic. 

27Ja' yu'un stuc no'ox ac'o ich'atuc ta muc' sbatel osil ta sventa Jesucristo li Dios ti jun 

no'oxe, ti ech'em sbijile. Jechuc. 

1 Corintios 

1 Corintios 1 

Lic sc'opan ta carta jch'unolajeletic ta lum Corinto li Pabloe 

1Vu'un Pabloun, ic'bilun ta sventa yajtacbolal li Jesucristoe, yu'un jech la sc'an li 

Diose. Ta jc'opanoxuc tal ta carta jchi'uc li quermanotic Sóstenes, 

2vo'oxuc li steclumaloxuc Dios te ta lum Corintoe. Vo'oxuc ti voc'biloxuc xa ta sventa 

li Cristo Jesuse, ti ic'biloxuc sventa chac'otic ta yu'untac Dios, yu'un jech co'ol 

chac'otic xchi'uc li boch'otic tsc'anbeic vocol Cajvaltic Jesucristo buyuc no'ox oyique, 

ja' li Cajvaltic ta jcotoltique. 

3Ac'o xc'uxubinoxuc, ac'o yac'boxuc jun avo'ntonic li Diose, ja' li Jtotique xchi'uc li 

Cajvaltic Jesucristoe. 

Stojbel ta vocol Dios c'uxubinel ta sventa Cristo 

4Scotol c'ac'al ta jtojbe ta vocol Dios ta sventa ti ep xc'uxubinojoxuc ta sventa li Cristo 

Jesuse. 

5Yu'un ja' ta sventa Cristo Jesús ti laj xa ataic scotole, ja' ti c'u x'elan chac'opojique 

xchi'uc li c'usitic xavotquinique. 

6Ta sventa laj ach'unic li sc'op Cristo la jcholboxuque, jech laj ata lec stsatsal 

avo'ntonic ta stojol Dios. 

7Jech mu'yuc xa c'usi yan sc'an avu'unic; ataojic xa scotol li matanal chac' Diose. Ja' 

xa no'ox chamalaic c'usi ora chvul ta loq'uel li Cajvaltic Jesucristoe. 

8Jech noxtoc ja' chastsatsubtasboxuc o batel avo'ntonic c'alal to ta slajeb, yu'un jech 

mu'yuc amulic chc'ot ti c'alal tsta sc'ac'alil ta xchapanvan li Cajvaltic Jesucristoe. 

9Li Dios ti laj yic'oxuc ta stojole mu sna' sjel sc'op. Laj yic'oxuc sventa jun chac'ot 

achi'uquic li Xnich'one, ja' li Cajvaltic Jesucristoe. 

Svoq'uilanoj sbaic li jch'unolajeletic ta Corintoe 

10Quermanotac, ta jc'anboxuc vocol ta atojolic ta sbi li Cajvaltic Jesucristoe. Co'oluc 

me ac'op acotolic; mu me xavoq'uilan abaic. Co'oluc c'usi xanop acotolic; jun no'ox 

me xava'ay aba ta acotolic. 

11Ti jech chacalboxuque quermanotac, yu'un laj xa ca'ay ac'oplalic ti oy c'op 

avu'unique. Ja' laj yalbun li boch'otic te oyic ta sna quermanotic ants Cloee. 

12Laj ca'ay ti acotolic jech chavalic jujunoxuque: “Vu'une ja' lec chquil li Pabloe. 

Vu'une ja' lec chquil li Apolose. Vu'une ja' lec chquil li Cefase. Vu'une ja' lec chquil li 

Cristoe”, xachiic. 

13¿Me yu'un jech svoq'uilanoj sba ec li Cristoe? ¿Me yu'un ja' icham ta cruz ta acojic 

li Pabloe?, o ¿me yu'un ja' ta sbi Pablo ti laj avich'ic vo'e? 

14Coliyal Dios ti mu'yuc laj cac'boxuc avich'ic vo' junuc li vo'oxuque. Ja' no'ox laj 

cac'be yich' vo' li Crispoe xchi'uc li Gayoe. 

15Yu'un jech mu xu' chavalic ti vu'un ta jbi laj avich'ic vo'e. 

16Ja' laj cac'be yich'ic vo' noxtoc ta sjunul sna li Estefanase. Ts'acal to mu xa jna' me 

oy boch'o yan laj cac'be yich' vo'. 

17Yu'un muc tacbilucun yu'un Cristo sventa chcac' vo'. Ja' no'ox tacbilun ta xcholel li 

Lequil A'yeje. Pero ma'uc ta sventa chcac' ta ilel ti oy lec jbijil c'u x'elan chic'opoje, 

yu'un jech mu me alticuc chc'ot ti icham ta cruz li Cristoe. 

Sc'oplal bijilil ta sventa Dios xchi'uc ta sventa banamil 

18Ta melel, c'alal chich' albel sc'oplal li cruz ti bu icham li Cristoe, bol lo'il no'ox 

cha'yic li boch'otic ch'ayel chbatique. Pero li boch'otic sc'oplal chcolique, ja' li 

vu'utique, ja' stsatsal Dios ta jventatic. 

19Yu'un jech ts'ibabil ta sc'op Dios: “Ta jlajesbe sc'oplal sbijilic li boch'otic bijique; ta 

jch'aybe sjolic li boch'otic oy c'usi lec sna'ique”, xi ts'ibabil. 

20Ja' yu'un ¿c'usi stu sbijilic li boch'otic bijique? ¿C'usi stu li boch'otic lec sna' 

xchanubtasvanique? ¿C'usi stu li boch'otic lec sna'ic yalel c'u x'elan oy li banamile? 

Yu'un li Diose laj xa sc'atajesbe ta svovijolalic li sbijilic ti sventa no'ox banamile. 

21Li Diose ta sventa sbijil muc xac' ti ac'o yotquinic Dios ta sventa sbijil stuquic li 

cristianoetique. Yu'un snopoj ono'ox ti ja' te chac' colicuc o ta sventa li Lequil A'yeje, 

ja' li Lequil A'yej ti bol lo'il no'ox chich' a'yel c'alal ta jcholcutique. 

22Yu'un li judioetique ja' no'ox ibat ta yo'nton tsc'anbeic senyail; jech ec li yanlum 

cristianoetique ja' no'ox ibat ta yo'nton tsa' ep sbijilic. 

23Li vu'uncutique ja' chcalbecutic sc'oplal li Cristo ti ijoc'anat ta cruze, pero li 

judioetique solel jmacbe cha'yic o. Jech ec li yanlum cristianoetique bol lo'il no'ox 

cha'yic. 

24Pero ta sventa li boch'otic ic'bilique, me judioetic, o me yanlum cristianoetic, ja' 

mero stsatsal Dios; ja' mero sbijil Dios cha'yic ti c'alal cha'ibeic sc'oplal li Cristoe. 

25Yu'un li c'usi ja' yu'un Dios ti bol lo'il no'ox chich' a'yele, ja' ech'em sbijil chc'ot 

yu'un li cristianoetique. Li c'usi ja' yu'un Dios ti mu'yuc stsatsal tscuyic li 

cristianoetique, ja' jeloven stsatsal chc'ot yu'unic. 

26Quermanotac, q'uelo avilic vo'oxuc ti ic'biloxuque. Mu'yuc ep boch'o bij avu'unic ta 

sventa abec'talic; mu'yuc ep boch'o tsots svu'el avu'unic; mu'yuc ep boch'o tsots yabtel 

avu'unic. 

27Yu'un li boch'o bol ch-ilat li' ta banamile, ja' cht'ujat yu'un Dios, yu'un jech ac'o 

q'uexovuc li boch'otic bij yalojique. Li boch'o mu'yuc stsatsal ch-ilat li' ta banamile, 

ja' cht'ujat yu'un Dios, yu'un jech ac'o q'uexovuc li boch'otic ech'em stsatsal yalojique. 

28Li boch'o solel bajbil oe, ti mu'yuc stu ch-ilat li' ta banamile, ja' cht'ujat yu'un Dios, 

yu'un jech ac'o mu'yucuc stu chc'ot li boch'o oy lec stuic yalojique. 

29Yu'un jech mu'yuc boch'o xu' tstoy sba ta stojol li Diose. 

30Yu'un li vo'oxuque ja' ta sventa Dios ti oyoxuc xa ta stojol Cristo Jesuse. Ja' li 

boch'o laj yac' jna'betic c'u x'elan sbijil stuc li Diose. Ja' ti c'u x'elan tuc' co'ntontic 

chijyilutique, ti c'u x'elan chijlecubutic batele, xchi'uc ti c'u x'elan chijcole. 

31Yu'un jech ac'o c'otuc ta pasel jech chac c'u cha'al ts'ibabil ta sc'op Diose: “Li boch'o 

tsc'an lec muc' sc'oplale ja' ac'o muc'uc sc'oplal ta sventa li Cajvaltique”, xi ts'ibabil. 

1 Corintios 2 

Laj yal Pablo ti ja' no'ox ta xcholbe sc'oplal li Cristo icham ta cruze 

1Ja' yu'un quermanotac, c'alal c'ot jcholboxuc li c'usi snopoj Dios ti mu'yuc boch'o la 

sna'e, muc solel yanuc xa sba jc'op lic'opoj; muc yanuc xa sba jbijil la jpas. 

2C'alal te jchi'inojoxuque, mu'yuc c'usi yan oy ta co'nton ta jpas; ja' no'ox oy ta 

co'nton chacalboxuc sc'oplal li Cristo ti icham ta cruze. 

3C'alal te oyun ta atojolique, mu'yuc jtsatsal laj ca'ay. Linic ta xi'el. 

4C'alal la jcholboxuc sc'op Diose, muc xajtijboxuc avo'ntonic ta sventa jc'op; muc ta 

sventauc sbijil cristiano la jpas. Ja' no'ox laj cac' ta ilel stsatsal Ch'ul Espíritu xchi'uc 

stsatsal li Diose. 

5Ja' yu'un li xch'unojel avo'nton laj ataique muc ta sventauc sbijil cristiano; ja' ta 

sventa stsatsal stuc li Diose. 

Ja' ta sventa Ch'ul Espíritu chcotquinbetic yo'nton li Diose 

6Pero li boch'otic ch'iemic xa ta stojol Diose, le'e ta jc'opancutic ta sventa jbijilcutic, 

pero ma'uc bijilil sventa banamil; ma'uc ta sventa li banquilaletic li' ta banamil ti oy 

slajebe. 

7Li vu'uncutique ja' ta xcalbecutic sc'oplal li bijilil ta sventa Dios ti mu'yuc boch'o la 

sna'e. Ja' li jun bijilil ti mucul to'oxe, ja' ti nopbil ono'ox yu'un Dios c'alal mu'yuc to'ox 

banamil ti ja' sventa jlequilaltic chc'ote. 

8Me junuc banquilaletic li' ta banamil muc sna'ic ec. Ti lajuc sna'ique, muc sjoc'anic ta 

cruz Yajval lequilal ti jechuque. 

9Yu'un jech ono'ox ts'ibabil ta sc'op Dios: “Mu'yuc boch'o yiloj, mu'yuc boch'o ya'yoj; 

me junuc cristiano mu'yuc boch'o xu' tsnop li c'usi chapal cu'un ta sventa li boch'otic 

chisc'anicune”, xi ts'ibabil. 

10Pero li Diose laj xa yac' jna'cutic ta sventa li Ch'ul Espiritue. Yu'un li Ch'ul Espiritue 

sna'oj scotol. Yotquinoj c'alal to ta yut c'usi tsnop li Diose. 

11¿Me oy boch'o sna'be c'u x'elan yo'nton li cristianoetique? ¿Me mu ja'uc no'ox sna' 

stuquic jujunic li c'usi oy ta yo'ntonique? Ja' no'ox jech ec, mu'yuc boch'o sna'be c'usi 

oy ta yo'nton li Diose. Ja' no'ox sna' stuc li Espíritu yu'un Diose. 

12Li vu'utique ma'uc laj quich'tic li espíritu li' ta banamile. Ja' quich'ojtic li Espíritu 

liquem tal ta stojol Diose, yu'un jech ac'o jna'tic li c'usi snopoj Dios chijyac'butique. 

13Ja' yu'un c'alal chcalbecutic sc'oplal li c'usi snopoj Diose, ma'uc jech chic'opojcutic 

jech chac c'u cha'al chchanubtasvanic ta sventa sbijilic li cristianoetique. Ja' chcalcutic 

c'usi chixchanubtasuncutic li Ch'ul Espiritue. Yu'un li boch'o ventainbil yo'ntonic 

yu'un Ch'ul Espiritue ja' chcac'becutic sna'ic li c'usi ja' sventa Espiritue. 

14Yan li boch'o tojol cristianoetic no'oxe mu xc'ot ta yo'ntonic c'alal chcalbecutic li 

c'usitic ja' sventa Espíritu yu'un Diose. Bol lo'il no'ox cha'yic, yu'un mu xa'ibeic o 

smelol, yu'un tsc'an lec nopel ta sventa Ch'ul Espíritu. 

15Yu'un li boch'o ventainbil yo'nton yu'un Ch'ul Espiritue sna' lec yotquinel scotol, 

pero li stuque mu xu' ch-otquinbat c'u x'elan yo'nton. 

16Yu'un jech ts'ibabil ta sc'op Dios: “¿Boch'o xotquinbe c'usi oy ta sjol li Cajvaltique? 

¿Boch'o xu' ta xchanubtas?”, xi ts'ibabil. Pero li vu'utique ja' xa quich'ojbetic sjol 

yo'nton li Cristoe. 

1 Corintios 3 

Li jcholc'opetique ja' no'ox xchi'iltac ta abtel li Diose 

1Li vu'une quermanotac, muc xu' cu'un la jc'opanoxuc jech chac c'u cha'al li boch'o 

ventainbilic xa yu'un li Espiritue. La jc'opanoxuc jech chac c'u cha'al li boch'o 

ventainbilic to yu'un sbec'talique, jech chac c'u cha'al li boch'o ololic to ta stojol 

Cristoe. 

2Ya'lel chu'il no'ox laj cac'boxuc avuch'ic. Ma'uc laj cac'boxuc li tsatsal ve'lile, yu'un 

mu to'ox xu' avu'unic. Pero yoquel to jech mu xu' avu'unic o c'alal to tana. 

3Yu'un ja' to spasojoxuc ta mantal li abec'talique, yu'un ta to xati'-o'nta abaic; ta to 

xasa'ilanic c'op. ¿Me mu ja'uc yabtel abec'talic le'e? ¿Me mu ja'uc co'ol chapas 

achi'uquic li yan cristianoetique? 

4Yu'un jech chavalic: “Vu'une ja' oyun ta stojol li Pabloe; vu'une ja' oyun ta stojol li 

Apolose”, xachiic. ¿Me mu ja'uc yabtel abec'talic le'e? 

5¿C'usi yabtel li Apolose? ¿C'usi yabtel li Pabloe? Ja' no'ox chituncutic, ja' no'ox la 

jcholcutic ava'yic ti jech laj ach'unic Cajvaltique. Ja' no'ox la jpascutic jujununcutic li 

c'usi laj yac'bun jpascutic Cajvaltique. 

6Li vu'une ja' no'ox la jts'un. Li Apolose ja' no'ox laj yat'es. Pero li boch'o laj yac' 

ch'iuque ja' stuc li Diose. 

7Ja' yu'un li boch'o la sts'une xchi'uc li boch'o laj yat'ese, mu'yuc c'usi xu' yu'unic. Ja' 

tsots yabtel li boch'o laj yac' ch'iuque, ja' li Diose. 

8Li boch'o ta sts'un xchi'uc li boch'o chat'ese co'ol oy stu, ac'o me ta jujuntal chc'ot 

yich' stojolic ti c'u x'elan la spasic jujunique. 

9Yu'un li vu'uncutique ja' no'ox ta jchi'incutic ta abtel li Diose. Vo'oxuc yosil Dios 

c'otemoxuc, sna Dios c'otemoxuc, ja' to chich' va'anel batel. 

10Li vu'une ta sventa slequil yo'nton Dios ti ja' jech c'otemun jech chac c'u cha'al 

banquilal alvanil ti ja' chac'be tal snacleb li nae, ti yan xa o boch'o tsva'an muyele. 

Pero jujununcutic tsc'an ta jq'uelcutic c'u x'elan lec chbat sva'anel cu'uncutic li nae. 

11Yu'un mu'yuc boch'o xu' tsjelbe li snacleb ti ochem xae, ja' li Cajvaltic Jesucristoe. 

12Me oy boch'o yantic o c'usi tslatsic muyel ta sba li snaclebe, me oy boch'o chac' 

c'anal taq'uin, saquil taq'uin, tonetic ti c'upilic sbae, o me te', me jobel, o me c'ajbene, 

13ts'acal chich' aq'uel ta ilel. C'alal me la sta sc'ac'alile, chich' tiq'uel ta c'oc'. C'oc' xa 

chac' ta ilel li c'usi la jtunescutic jujununcutique. 

14Li boch'o ja' la stunes li c'usi xcuch yu'un c'oq'ue chich' smoton. 

15Yan li boch'o chc'ac' ta c'oc' li yabtele altic ich'ay o. Li stuque chcol to, ac'o me ja' 

xa jech chcol jech chac c'u cha'al li boch'o colel xa chcol loq'uel ta c'oq'ue. 

16¿Me mu xana'ic ti vo'oxuc xch'ulna Dios c'otemoxuque, xchi'uc ti te nacal ta 

avo'ntonic li Ch'ul Espíritu yu'un Diose? 

17Me oy boch'o tslilinbe li sna Diose, ta xlilinat yu'un Dios ec. Yu'un li snae, ja' li 

vo'oxuque, ja' bats'i ch'ulna c'otem yu'un. 

18Mu me xalo'la aba atuquic li jujunoxuque. Me oy boch'o bij cha'ay ta sventa no'ox 

banamile, ac'o mu'yucuc sbijil cha'ay, yu'un jech bij chc'ot ta melel. 

19Yu'un li jbijiltic sventa no'ox banamile ja' jboliltic c'otem ta stojol Dios. Yu'un jech 

ts'ibabil ta sc'op Dios: “Li Diose ja' chac' ti te chucul ac'o c'otuc ta sventa sbijilic li 

boch'otic bij scuyoj sbaique”, xi ts'ibabil. 

20Jech ts'ibabil noxtoc: “Li Diose sna' ti mu'yuc stu c'usi tsnop li boch'otic bijique”, xi 

ts'ibabil. 

21Ja' yu'un mu xu' chatoy abaic ta sventa ti chat'ujic boch'o lec chavilique, yu'un chtun 

avu'unic scotol. 

22Me Pablo, me Apolos, me Cefas, me c'usitic oy li' ta banamil, me cuxuloxuc to, me 

chachamic, me ja' c'usi chataic li' ta ora o, me le' to batel, chtun avu'unic scotol. 

23Li vo'oxuque yu'unoxuc li Cristoe. Li Cristoe ja' yu'un li Diose. 

1 Corintios 4 

Sc'oplal c'u x'elan yabtel li yajtacbolaltac Cristoe 

1Ja' yu'un c'otuc ta avo'ntonic ti yajtuneluncutic Cristo no'oxe, ti ja' no'ox 

jventainojcutic yalel li c'usi snopoj Dios ti mu'yuc to'ox vinajeme. 

2Ja' yu'un li boch'o oy ta sventaic li abtel le'e, tsc'an ti jun yo'nton ac'o spas li 

yabtelique. 

3Ja' yu'un li vu'une mu tsotsuc sc'oplal chca'ay ti vo'oxuc chavalic c'u xi'elane xchi'uc 

ti c'u x'elan chiyalbicun jc'oplal yan cristianoetique. Xchi'uc mu'yuc chcal jtuc c'u 

xi'elan noxtoc. 

4Ac'o me jna'oj lec ta jol ta co'nton ti mu'yuc c'usi chopol jpasoje, pero muc teuc 

lichapaj o jech. Yu'un li boch'o oy ta sventa chixchapanune ja' li Cajvaltique. 

5Ja' yu'un li vo'oxuque ma'uc avabtelic chachapanvanic ti c'alal mu to ja'uc sc'ac'alile. 

Ja' to me ital li Cajvaltique, ja' chtal yac' ta ilel scotol li c'usitic mucule, xchi'uc ja' 

tsvinajes c'usi oy ta yo'nton li cristianoetique. Jech ta jujuntal chich'ic albel sc'oplalic 

yu'un Dios ti c'u x'elan yabtelique. 

6Quermanotac, ti jech la jtunes jc'oplalcutic jchi'uc li Apolose, yu'un c'uxoxuc ta 

co'nton. Yu'un jech oy c'usi ac'o achanic ta jventacutic, jech mu ech'emuc xbat snopel 

avu'unic jech chac c'u cha'al chal li sc'op Diose, jech mu'yuc boch'o tstoy sba avu'unic 

ta sventa ti chat'ujic boch'o chavich'ic ta muq'ue. 

7¿Boch'o laj yac' ti jech lec bijoxuque? ¿C'usi laj ata atuquic ti muc ja'uc laj yac'boxuc 

li Diose? ¿C'u yu'un ti chatoy aba achi'uquique?, yu'un xco'laj xchi'uc atuc laj ataic ti 

jech chapasique. 

8Ataojic xa scotol ta melel. Jc'ulejoxuc xa, jpasmantaloxuc xa. Mu xa persauc 

vu'uncutic chajventainotcutic. Toj lec ti oyuc c'uxi xa'ochic ta jpasmantal ta melele, 

yu'un jech co'ol ta jpastic mantal ti jechuque. 

9Pero li vu'une chquil ti Dios laj yac'uncutic ta mero slajeb yajtacbolale. Ja' jech 

c'otemuncutic jech chac c'u cha'al li boch'o chapal xa sc'oplal chich' milele. 

Vu'uncutic chcac'cutic labajuc, chcac'cutic elov li' ta banamil ta stojol li 

cristianoetique xchi'uc ta stojol li j'almantaletique. 

10Li vu'uncutique bol cristiano chi'ilatcutic ta sventa li Cristoe; yan li vo'oxuque bij 

cha'ilatic ta sventa li Cristoe. Li vu'uncutique mu'yuc jtsatsalcutic chi'ilatcutic; yan li 

vo'oxuque lec tsots cha'ilatic. Li vo'oxuque ich'biloxuc ta muc'; yan li vu'uncutique 

sc'a'epal satiluncutic. 

11Ja' yu'un oy jvocolcutic o ta vi'nal c'alal to tana. Oy jvocolcutic ta taqui-o'nal. Oy 

jvocolcutic ta scoj mu'yuc jc'u'cutic. Oy jvocolcutic ta majel. Mu'yuc jun jnacutic bu 

chinaquicutic o. 

12Oy ep lubel chca'icutic sventa chi'abtej ta jc'ob jtucutic. Puru chopolc'optael 

chquich'cutic, pero li vu'uncutique puru bendición ta jc'anbecutic. Ep chquich'cutic 

uts'intael, pero ta jts'iccutic. 

13Chopol chiyalbun jc'oplalcutic, pero ta lequil c'op ta jc'opancutic. Solel mu'yuc jtu 

chi'ilatcutic li' ta banamil; c'a'ep chi'ilatcutic o c'alal to tana. 



1980 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

14Ti jech chajts'ibaboxuc tale, mu yu'unuc chajq'uexlaltasoxuc. Ja' sventa 

chajtojobtasoxuc, yu'un jnich'naboxuc chca'ay, toj c'uxoxuc ta co'nton. 

15Ac'o me oy lajunmil (10,000) boch'o sventainojoxuc ta sventa li Cristoe, pero mu 

epuc li atotique. Ta stojol Cristo Jesuse, vu'un jbec'tal jch'ich'aloxuc chca'ay ta sventa 

ti vu'un la jcholboxuc li Lequil A'yeje. 

16Ja' yu'un ta jc'anboxuc vocol ta atojolic, ja' chanic c'u x'elan co'nton. 

17Jech la jnop ta jtac tal ta atojolic li Timoteo ti xco'laj xchi'uc jnich'on chca'ye, ti lec 

jc'anoje, ti jun yo'nton ta stojol Cajvaltique. Ja' chtal svulesboxuc ta ajolic ti c'u x'elan 

co'nton ta sventa li Cristoe. Ja' chtal yalboxuc jech chac c'u cha'al chcac'be xchanic li 

jch'unolajeletic ta jujun nail tsobobbail ta buyuc no'oxe. 

18Ja' no'ox ti oy jayibuc te achi'uquic ti muc' chac' sbaique, yu'un tscuyic ti mu jc'an 

xtal jq'ueloxuque. 

19Pero jutuc xa sc'an xtal jq'ueloxuc me jech tsc'an li Cajvaltique. Jech te ta xcotquinic 

li boch'otic tstoy sbaique. Ma'uc no'ox ta jq'uel li c'usi chalique; ja' ta jq'uel me ta 

melel yich'ojbeic stsatsal li Diose. 

20Yu'un me ventainbilutic xa lec yu'un Diose, ma'uc chvinaj ta sventa c'usi chcaltic; 

ja' chvinaj ta sventa c'usi ta jpastic ta stsatsal Dios. 

21¿C'usi chac'anic? C'alal chtal jq'ueloxuque, ¿me chac'anic chital jchi'uc jnucul, o me 

chac'anic chital jchi'uc c'uxubinel xchi'uc slequil co'nton? 

1 Corintios 5 

Laj yich' chapanel li boch'o staoj smule 

1Vinajem ac'oplalic ti oy mulil te ta atojolique. Li mulil te oy avu'unique mu'yuc 

boch'o yan jech tspas, me ja'uc li boch'otic mu xotquinic Diose mu spasic jech. Yu'un 

oy boch'o yic'oj xcha'me' avu'unic. 

2Pero atoyoj no'ox xava'ay abaic noxtoc. ¿Me mu ja'uc xloc' venta ti avoc'tauc 

abaique, xchi'uc ti aloq'uesuc ta atojolic li boch'o jech spasoje? 

3Ac'o me mu'yuc te jchi'ucoxuc jchi'uc jbec'tal, pero li co'ntone te oy. Ta sventa ti te 

jchi'ucoxuc chca'ye, jech chapal xa cu'un c'u x'elan chcom li boch'o jech spasoje. 

4Jech c'alal chatsob abaic ta sventa Cajvaltic Jesuse, te oyun chca'ay ta co'nton ec. Ta 

svu'el Cajvaltic Jesús 

5cac'tic ta sc'ob Satanás li boch'o jech spasoje, yu'un jech ac'o sta ep svocol, jech chlaj 

sc'oplal li c'usi tsc'an sbec'tale, jech ta to xcol c'alal tsta yorail chchapanvan li 

Cajvaltique. 

6Q'uelavilic, mu'yuc stu li atoyobbailique. ¿Me mu xana'ic ti ac'o me juteb no'ox 

chich' ac'bel svolesubil xch'ut li vots'bil arinae, ti tsvolesbe xch'ut scotole? 



1981 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

7Ja' lec loq'uesic li poco' svolesubil xch'ut pan te oy ta atojolique, yu'un jech ac'o 

c'otanic jech chac c'u cha'al ach' pan pasbil ta ach' arina ti mu'yuc xa yich'oj 

svolesubile. Yu'un li Chij chtun cu'untic ta sventa q'uin Coltaele ja' li Cristoe, yu'un ja' 

laj yac' sba ta milel ta jventatic. 

8Ja' yu'un ja' ac'o jpastic li q'uin Coltael ti ma'uc ta jtunestic li pan ti yich'oj li poco' 

svolesubil xch'ute, ja' li mulile, li c'usitic chopole. Ja' ac'o jtunestic li pan ti ta melel 

mu'yuc xa yich'oj svolesubil xch'ute, ja' li c'usitic leque, li c'usitic melele. 

9Calojboxuc ono'ox ta yan jcarta ti mu xu' chacap aba achi'uquic li boch'otic 

chmulivajique. 

10Pero ma'uc laj cal ti mu xu' chalo'ilaj achi'uquic li jmulaviletic li' ta banamile, li 

boch'otic xpich'et no'ox yo'ntonique, li j'eleq'uetique, xchi'uc li boch'otic chich'ic ta 

muc' c'usitic mu ja'uc diose. Ti ja'uc sc'oplal laj calboxuque, tsc'an chaloq'uic li' ta 

banamil ti jechuque. 

11Li smelol c'usi la jts'ibaboxuc tale ja' ti mu xu' chacap aba achi'uquic li boch'otic 

quermanotic ta alel ti chmulivajique, ti xpich'et no'ox yo'ntonique, li boch'otic chich'ic 

to ta muc' c'usitic cuybilic ta diose, li boch'otic chopol chalbeic sc'oplal xchi'ilique, li 

jyacubeletique, xchi'uc li j'eleq'uetique. Li boch'otic jech tspasique me ja'uc ta ve'el 

mu xu' chachi'inic. 

12¿C'usi cabtel vu'un ti ta jchapan li boch'otic mu'yuquic ta stojol Diose? Li vo'oxuque 

¿me mu ja'uc oy ta aventaic xchapanel li boch'otic oyic ta stojol Diose? 

13Yu'un li boch'otic mu'yuc xch'unojique ja' oy ta sventa chchapan stuc li Diose. Ja' 

yu'un li vo'oxuque loq'ueso me ta atojolic li boch'o toj chopol c'usi spasoje. 

1 Corintios 6 

Mu lecuc ti chbat cac' jbatic ta chapanel ta stojol li boch'otic mu'yuc xch'unojic 
Diose 

1C'alal oy boch'o chlic sc'op xchi'uc yan jch'unolajele, ¿me lec ti chbat sc'an chapanel 

ta stojol li jchapanvanejetic ti mu'yuquic ta stojol Diose? ¿C'u yu'un mu teuc no'ox 

chac'anic chapanel yu'un li yu'untac Diose? 

2¿Me mu xana'ic ti ja' sc'oplal yu'untac Dios ta xchapanic cristianoetic li' ta banamile? 

Me vo'oxuc sc'oplal chachapanic li cristianoetique, ¿c'u yu'un mu xu' avu'unic 

xchapanel li c'usi biq'uitic no'oxe? 

3¿Me mu xana'ic noxtoc ti vu'utic sc'oplal ta jchapantic li j'almantaletique? ¡Buuc xa li 

c'usi chc'ot ta pasel cu'untic li' ta banamile lec xu' cu'untic xchapanel! 

4Me oy ac'opic ti solel chac'anic chapanbele, ¿me lec chava'yic ti ja' chac'anic 

chapanel ta stojol li boch'otic mu'yuc stu chilic li steclumal Diose? 

5Ti jech chacalboxuque, yu'un ac'o q'uexovanic. ¿Me yu'un mu'yuc boch'o bij 

avu'unic? ¿Me yu'un mu'yuc boch'o sna' xchapanvan avu'unic vo'oxuc ti co'ol 

ach'unojic Diose? 

6¿Me yu'un ja' lec chava'yic ti te chaliquesic c'op ta stojol li boch'otic mu'yuc 

xch'unojic Dios, vo'oxuc ti ach'unojique? 

7Ta melel, ja' toj chopol ti chaliquesic c'op vo'oxuc ti ach'unojique. ¿C'u yu'un mu 

xats'iquic li c'usi chopol chapasbatique? ¿C'u yu'un mu xats'iquic ti chalo'laatique? 

8Yu'un ja' jech chapasic ec. Chopol c'usi chapasbe achi'ilic ec; chalo'laic ec li 

achi'ilique. 

9¿Me mu xana'ic ti mu xu' ch-och yo' bu chventainvan Dios li boch'otic chopol c'usitic 

tspasique? Mu me xalo'la abaic. Yu'un mu xu' ch-ochic yo' bu chventainvan Dios li 

boch'otic chmulivajique, li boch'otic chich'ic ta muc' c'usi cuybilic ta diose, li 

boch'otic ta xmulivajic ta xchi'il no'ox sbaic ta antsil xchi'uc ta xchi'il no'ox sbaic ta 

vinicale, 

10li j'eleq'uetique, li boch'otic xpich'et no'ox yo'ntonique, li jyacubeletique, li boch'otic 

chopol chalbeic sc'oplal xchi'ilique, xchi'uc li boch'otic tslo'labeic ta mucul c'usi oy 

yu'un xchi'ilique. 

11Oy to'ox boch'o jech la spas avu'unic, pero li' ta orae pocbiloxuc xa, lecubtasbiloxuc 

xa. Tuc' xa avo'ntonic chayiloxuc Dios ta sventa li Cajvaltic Jesuse xchi'uc ta sventa li 

Espíritu yu'un Dios cu'untique. 

Tsc'an chquich'tic ta muc' Dios xchi'uc jbec'taltic 

12Oy jech chalic: “Scotol xu' ta jpastic”, xiic. Pero mu scotoluc ja' sventa jlequilaltic. 

Xu' ta jpastic scotol, pero li vu'une mu xcac' xistsalun jchopuc. 

13Ta melel, li ve'lile ja' sventa jch'utic; li jch'utique ja' sventa ve'lil. Pero xcha'chopal 

ta xlaj sc'oplal yu'un li Diose. Li jbec'taltique mu ja'uc sventa mulil; ja' sventa li 

Cajvaltique. Li Cajvaltique ja' yu'un li jbec'taltique. 

14Jech chac c'u cha'al icha'cuxesat yu'un Dios li Cajvaltique, ja' jech ta 

xcha'cuxesbutic jbec'taltic ta svu'el ec li Diose. 

15¿Me mu xana'ic ti ja' xa sbec'tal Cristo c'otem li jbec'taltique? ¿Me lec ti chquich'be 

batel sbec'tal Cristo ti chbat cac'be sbec'talin jun jmulavil antse? ¡Mu lecuc! 

16¿Me mu xana'ic ti jun no'ox sbec'tal chc'otic li boch'o ta xchi'in sba xchi'uc jun 

jmulavil antse? Yu'un jech ts'ibabil: “Li chibique jun no'ox sbec'tal ta xc'otic”, xi 

ts'ibabil. 

17Jech noxtoc, li boch'o chac' sba ta stojol Cajvaltique, jun xa chc'ot xchi'uc. 

18Ja' yu'un tsc'an chacomtsanic li mulivajele. Yu'un scotol li c'usitic yan chopol ta 

jpastique ma'uc sventa chcuts'inta o jbec'taltic. Yan li mulivajele ja' xa ta jsa' jmultic 

ta stojol li jbec'taltique. 

19¿Me mu xana'ic ti xch'ulna Ch'ul Espíritu c'otem li abec'talique, yu'un te nacal ta 

avo'ntonic li Ch'ul Espíritu yac'ojboxuc Diose? Na'ic me ti muc avu'unuc aba 

atuquique. 

20Yu'un toyol atojol la stojoxuc li Diose, ja' yu'un tsc'an chavich'ic ta muc' Dios 

xchi'uc li abec'talique. 

1 Corintios 7 

Chanubtasel ta sventa nupinel 

1Li' chacac'boxuc tal stac'ubil li c'usi laj ajac'bicun ta cartae. Ja' lec ti xu'uc mu sa' 

yajnilic li viniquetique. 

2Pero ta sventa ti mu vocoluc chisujutic ta mulil li jbec'taltique, ja' lec ti ac'o oyuc 

yajnil stuquic li jujun viniquetique, ti ac'o oyuc smalal stuquic li jujun antsetique. 

3Li vinique ac'o spas li c'usi sc'oplal tspas ta stojol li yajnile. Ja' no'ox jech ec li antse 

ac'o spas li c'usi sc'oplal tspas ta stojol li smalale. 

4Li antse muc xa yu'unuc stuc li sbec'tale; ja' xa yu'un li smalale. Ja' no'ox jech ec li 

vinique muc xa yu'unuc stuc li sbec'tale; ja' xa yu'un ec li yajnile. 

5Jech tsc'an ti mu xajalan abaique. Ja' no'ox me co'ol chanop achibalic ti tsots sc'oplal 

chac'opanic Dios jayibuc c'ac'ale, xu' mu xachi'in abaic. Ts'acal xlic achi'in abaic yan 

velta, yu'un naca me spasboxuc preva avo'ntonic banquilal pucuj ta scoj ti mu xu' 

avu'un atuquique. 

6Ti jech chacalboxuc tale, ja' no'ox chcac' ana'ic c'usi xu' chapasic; mu ja'uc jun 

mantal chacalboxuc. 

7Li vu'une ja' ta jc'an ti oyuc c'uxi jech xcomic scotol viniquetic jech chac c'u cha'al 

vu'une. Pero li jujunutique yantic o jmotontic laj yac'utic li Diose, jech mu co'oluc 

c'usi ta jnoptic. 

8Li boch'o mu'yuc to nupul ts'acalique xchi'uc li me'on antsetique chcalbeic ti ja' toj 

lec oyuc c'uxi comicuc jech chac c'u cha'al vu'une. 

9Pero me cha'ay ti mu xu' yu'unique, ac'o nupinicuc. Ja' xloc' venta me chnupinique; 

ja' vocol me te no'ox tsbolibtas yo'ntonique. 

10Pero li boch'o nupul ts'acalic xae, chcalbeic jun mantal. Pero muc vu'cun jmantal; ja' 

smantal li Cajvaltique: Li antse mu me scomtsan li smalale. 

11Pero me chlic svoc' sbae, mu xa me xnupin o. Yan me tsc'an chnupine, ja' ac'o 

slecubtas sc'opic xchi'uc li smalal ono'oxe. Ja' no'ox jech ec li vinique mu me xicta li 

yajnile. 

12Li yantique oy c'usi chcalbeic tal. Vu'un jtuc chcal; mu ja'uc laj yalbun li 

Cajvaltique. Me oy jch'unolajel ti mu'yuc xch'unoj yajnile, pero me scotol yo'nton 

smalinoj smalal li antse, mu me xicta yajnil li vinique. 

13Me oy junuc ants ti ja' mu'yuc xch'unoj Dios li smalale, me scotol yo'nton yic'oj 

yajnil li vinique, mu me xicta smalal li antse. 

14Yu'un li vinic ti mu'yuc xch'unoje xu' tsta lecubtasel ta sventa li yajnil ti ja' 

xch'unoje. Ja' no'ox jech ec li ants ti mu'yuc xch'unoje xu' tsta lecubtasel ta sventa li 

smalale. Ti manchuque mu'yuc lec ch-ilbat yol xnich'onic ti jechuque, pero tana lec 

ch-ilatic yu'un Dios. 

15Pero me ja' ch-ictavan comel li boch'o mu'yuc xch'unoje, ac'o batuc. Jech li vinic, o 

me ants ti xch'unoje, muc teuc chucul chcom o ta sventa le'e, yu'un ti laj yic'utic Diose 

tsc'an ti ac'o junuc co'ntontique. 

16Antsetic, na'ic me ti oy yic'al xu' chcol ta aventaic li amalalique. Ja' no'ox jech ec li 

vo'oxuque viniquetic, na'ic me ti oy yic'al xu' chcol ta aventaic li avajnilique. 

17Ti c'u x'elan amoton laj yac'boxuc Dios jujunoxuque, xchi'uc ti c'u xa'elanic c'alal laj 

yic'oxuc Diose, ja' jech oyanic o. Li'i ja' jech chanubtasel chcac' ta jujutsob 

jch'unolajeletic. 

18Me avich'oj circuncisión c'alal laj yic'ot Diose, jechuc. Me mu'yuc avich'oj 

circuncisión c'alal laj yic'ot Diose, mu me xavich'. 

19Yu'un li boch'o yich'oj circuncisione mu'yuc c'usi chloc' o; li boch'o mu'yuc yich'oj 

circuncisione mu'yuc c'usi chloc' o noxtoc. Li c'usi tsots sc'oplale ja' li xch'unbel 

smantal Diose. 

20Ja' yu'un ti c'u xa'elanic c'alal laj yic'oxuc Dios jujunoxuque, ja' jech oyanic o. 

21Me chonbilot ta mozoil c'alal laj yic'ot Diose, mu me xlo'ilaj avo'nton. Pero me oy 

c'uxi xu' avu'un chacol loq'uele, paso me. 

22Yu'un li boch'o tiq'uil ta mozoil c'alal i'ic'at yu'un Cajvaltique, colem xa ta sventa li 

Cajvaltique. Yan li boch'o mu'yuc ochem mozoil c'alal i'ic'at yu'un Cajvaltique, ja' xa 

ta smozo Cristo ic'ot. 

23Yu'un toyol atojol la stojoxuc li Diose, mu me ja'uc xavac' abaic ta mozoinel yu'un 

cristiano. 

24Quermanotac, ti c'u xa'elanic c'alal laj yic'oxuc Dios jujunoxuque, ja' me jech 

comanic o ta stojol li Diose. 

25Ta sventa li boch'otic mu'yuc nupul ts'acalique, mu'yuc quich'oj jun mantal yu'un 

Cajvaltic ti xu' chcalbeique. Ja' no'ox chcal li c'usi lec ta pasele. Ta sventa ti 

xc'uxubinojun xa li Cajvaltique, jech xu' chach'unic li c'usi chcale. 

26Ta scoj ti ta vocol xa no'ox oyutic batele, ja' yu'un chcal ti ja' lec jech ac'o comicuc o 

li viniquetic jech chac c'u cha'al oyic ta orae. 

27Ti c'u avepalic oy avajnilique mu me xavictaic. Ti c'u avepalic mu'yuc avajnilique 

mu me xasa'ic. 

28Pero me chac'an chanupinic noxtoque, mu muliluc. Me chnupin ec li tsebetique, mu 

muliluc. Ja' no'ox oy me avocolic li' ta banamil; li vu'une mu jc'an ti oy avocolique. 

29Quermanotac, ta sventa ti mu xa jaluc li' oyutic ta banamile, jech chacalboxuc. Ti 

c'u avepalic oy avajnilique ac'o mu'yucuc avajnil chava'yic. 

30Li boch'o ch-oq'ue, ac'o mu'yucuc ch-oc' cha'ay. Li boch'o xcuxet yo'ntone, ac'o 

mu'yucuc xcuxet yo'nton cha'ay. Li boch'o chmanulaje, ac'o mu'yucuc c'usi tsta 

cha'ay. 

31Li boch'o oy ep c'usitic oy yu'un li' ta banamile, ac'o mu'yucuc c'usi oy yu'un cha'ay. 

Yu'un li c'usitic oy li' ta banamile chjelov no'ox. 

32Yu'un ja' ta jc'an ti mu'yucuc slo'il avo'ntonique. Li boch'o mu'yuc yajnile ja' 

tsnopilan c'usitic tsc'an Cajvaltic, yu'un jech xcuxet no'ox yo'nton yu'un li Cajvaltique. 

33Yan li boch'o oy yajnile ja' tsnopilan bu tsta c'usitic chtun yu'un li' ta banamil, yu'un 

jech xcuxet no'ox yo'nton yu'un li yajnile. 

34Jech mu co'oluc c'usi tsnopic. Li boch'o mu'yuc smalale ja' no'ox tsnop c'usi tsc'an li 

Cajvaltique, yu'un jech mu me sta smul xchi'uc sbec'tal xchi'uc yo'nton. Yan li boch'o 

oy smalale ja' no'ox tsnop c'usitic tspas li' ta banamil, yu'un jech xcuxet no'ox yo'nton 

yu'un li smalale. 

35Li c'usi laj calboxuque ja' sventa alequilalic, ma'uc sventa chajmacoxuc. Ja' sventa 

lec ac'o batuc avu'unic, jech jun avo'nton chatunic yu'un Cajvaltic; mu'yuc c'usi 

chasmacoxuc. 

36Me oy boch'o tsnop ti ja' lec chic' li smacbil tseb ta sventa ti ja' xa yorail chnupin 

cha'ye, ac'o spas li c'usi lec cha'ye. Mu muliluc, ac'o nupinuc. 

37Pero me oy boch'o tsnop ti ja' lec mu xnupin oe, ti jech ic'ot ta yo'nton o ti mu 

persauc chic' li smacbil tsebe, ti xu' yu'un stuc cha'ye, ti mu'yuc boch'o isujat yu'une, 

toj lec me jech tspase. 

38Ja' yu'un li boch'o chic' smacbil tsebe, lec. Li boch'o mu xiq'ue, ja' to toj ven lec. 

39Li ants ti oy xa smalale, chucul xa o ta sventa mantaletic li' ta banamil ti c'alal cuxul 

li smalale. Pero me icham li smalale, mu'yuc xa ich'bil ta venta. Xu' xa chnupin 

xchi'uc li boch'o tsc'ane, ja' no'ox venta me xch'unoj Cajvaltique. 

40Pero vu'une chcal ti ja' toj xcuxet yo'nton me mu xa xnupin oe. Jech chcal yu'un oy 

ta co'nton ec li Ch'ul Espíritu yu'un Diose. 

1 Corintios 8 

Sc'oplal smoton c'usitic cuybil ta diosetic 

1Li'i ja' xa chacalboxuc tal sc'oplal li milbil matanal ta sventa c'usitic cuybilic ta diose. 

Ta jna' ti acotolic xa xana'beic lec smelole. Pero me ja' no'ox chcaltic ti jna'betic xa 

smelole, xu' chlic jtoy jbatic o. Yan me ja' jna'tic lec xijc'anvane, ja' sventa 

chijtsatsubutic. 

2Me oy boch'o tsnop ti lec xa sna'e, le'e mu to sna' li c'usi lec ta otquinele. 

3Li boch'o sc'anoj Diose x'otquinat lec yu'un li Diose. 

4Ta sventa ti chajaq'uic me xu' chati'ic li smoton c'usitic cuybilic ta diose, pero xana'ic 

xa ti mu'yuc c'usi stu o li c'usitic cuybilic ta dios li' ta banamile; xana'ic ti jun no'ox 

Dios oye. 

5Ac'o me oy boch'otic tscuyic ta diosetic li c'usitic oy ta vinajel xchi'uc li' ta banamile, 

ac'o me oy ep diosetic, oy ep yajvalic cha'yic, 

6pero li vu'utique jna'tic lec ti jun no'ox Dios oye, ja' li Dios Totile, ti ja' la spas scotol 

c'usitic oye, xchi'uc ti ja' la spasutique. Jun no'ox li Cajvaltique, ja' li Jesucristoe, ja' ta 

sventa imeltsaj scotol li c'usitic oye, xchi'uc ja' ta sventa ti laj quich'tic pasel ec li 

vu'utique. 

7Pero mu scotoluc sna'beic lec smelol jech chac le'e. Li boch'otic nopen xa'yic yich'el 

ta muc' li c'usi cuybilic ta diose, c'alal tsti'ic li c'usi ac'bil ta smotone, chlo'ilaj 

yo'ntonic ta scoj ti mu'yuc to stsatsal yo'ntonic ta stojol Diose, jech tsta smulic ta 

stojol Dios cha'yic. 

8Ta melel muc ta sventauc ve'liletic ti lec chijyilutic Diose. Muc ja'uc ta sventa me ta 

jve'tic ti lec chijyilutique, xchi'uc muc ja'uc ta sventa me mu'yuc ta jve'tic ti chopol 

chijyilutique. 

9Pero tsc'an chaq'uel abaic. Mu me ja'uc ta sventa ti mu'yuc xa chuculoxuc ti xu' te 

chyal ta lum avu'unic li boch'otic mu'yuc to stsatsal yo'ntonic ta stojol Diose. 

10Vo'ot ti xana'be xa lec smelole, pero li boch'o mu'yuc to stsatsal yo'nton ta stojol 

Diose, me chil ti te chotolot chave' ta mexa yo' bu oy li sloc'obal c'usitic cuybilic ta 

diose, jech chlic snop ec ti xu' tsti'be li smotone. 

11Ta sventa ti vo'ot xana'be xa smelole, jech xu' chch'ay ta be avu'un li jch'unolajel ti 

mu'yuc to stsatsal yo'nton ta stojol Diose. Pero li Cristoe laj yac' sba ta milel ta scoj. 

12Me jech vo'ot ta acoj ta xchibaj yo'nton li jch'unolajel ti mu'yuc to stsatsal yo'nton ta 

stojol Diose, oy amul ta stojol. Pero ja' xa oy amul o ta stojol li Cristoe. 

13Ja' yu'un me ta scoj no'ox ti'bol chchibaj yo'nton li jch'unolajele, ja' lec mu jti'tic o 

ti'bol, yu'un jech mu xchibaj yo'nton ta jventatic. 

1 Corintios 9 

Sc'oplal xu' chich' mac'linel jun jcholc'op 

1Li vu'une yajtacbolalun Cristo, xu' ta jpas scotol ec, yu'un laj quil ec li Jesuse, ja' li 

Cajvaltique, xchi'uc vo'oxuc cabteloxuc ta sventa li Cajvaltique. 

2Me muc yajtacbolalucun Cristo cha'yic li yantique, jechuc. Pero li vo'oxuque tsc'an 

chach'unic ti vu'une, yu'un vo'oxuc senyailoxuc ta stojol Cajvaltic ti vu'un tacbilun ta 

melele. 

3Scotol li boch'otic ep c'usitic chalic ta jventae, jech chcalbeic. 

4Li vu'uncutique oy ta jventacutic xu' chquich'cutic ac'bel jve'elcutic, cuch'umcutic ec. 

5Xu' ta jsa' cajnil ec ti ja' jch'unolajele. Xu' chquic' batel buyuc no'ox chibat ec jech 

chac c'u cha'al tspasic li yantic yajtacbolaltac xchi'uc li xchi'iltac Cajvaltique xchi'uc li 

Pedroe. 

6¿Me yu'un ja' no'ox vu'uncutic jchi'uc Bernabé ti mu xu' ta jcomtsan cabtelcutique? 

7Li boch'o ochem ta soldadoile, ¿me tsman stuc li c'usitic chtun yu'une? Li boch'o 

tsts'un ts'usube, ¿me mu teuc tslo'be sat? Li boch'o tsts'un chije, ¿me mu teuc tspits'be 

ya'lel xchu' yuch'? 

8¿Me chanopic ti cristiano no'ox tsnop c'usi chcale? ¿Me mu jechuc ts'ibabil ta 

smantal li Diose? 

9Yu'un jech ts'ibabil ta svun li Moisese: “Mu me xavac'be svozal avacax ti c'alal 

chavac'be stec' trigo sventa chloc' sbeq'ue”, xi ts'ibabil. ¿Me ja' no'ox c'ux ta yo'nton 

vacaxetic li Diose, 

10o me vu'uncutic jc'oplalcutic ti jech laj yale? Ta melel vu'uncutic jc'oplalcutic ti jech 

laj yich' ts'ibaele. Li boch'o tsloc yosile jun yo'nton ch-abtej, yu'un oy c'usi tsmala. 

Jech noxtoc li boch'o tsmaj strigoe jun yo'nton ch-abtej, yu'un sna'oj ti tstabe sate. 

11Me vu'uncutic la jts'uncutic li c'usi sventa chacuxiic o ta sventa Diose, sc'oplal te 

chloc' cu'uncutic li c'usi chtun cu'uncutic ta sventa jbec'talcutique. 

12Me yantic jcholc'opetic chavac'beic li c'usi sc'oplal xu' chich'ique, li vu'uncutique 

ech'em to xu' chavac'buncutic ti jechuque. Pero mu'yuc bu ta jtunescutic li c'usi 

sc'oplal chquich'cutique. Te jts'icojcutic scotol, yu'un mu jc'an jmaccutic ta be li 

Lequil A'yej ta sventa Cristoe. 

13¿Me mu xana'ic ti te la sta sve'elic li paleetic ti i'abtejic ta ch'ulna yu'un Diose? Jech 

noxtoc li boch'otic la xchic'beic smoton Dios ta scajlebe, ¿me mu xana'ic ti ja' te ive'ic 

o ta sventa li smoton Diose? 

14Ja' no'ox jech ec li boch'o ja' yabtelic o xcholel li Lequil A'yeje, yaloj mantal 

Cajvaltic ti ja' te chve'ic o ta sventa li Lequil A'yeje. 

15Pero li vu'une mu'yuc bu quich'oj li c'usi sc'oplal xu' chquich'e. Ti jech ta 

jts'ibaboxuc tale, ma'uc yu'un ta jc'an jech ac'o apasbicun. Me oy boch'o tsc'an tsoques 

li c'usi toj jun co'nton ta jpase, ja' lec ac'o chamcun. 

16Ti jech ta jchol batel li Lequil A'yeje, mu xu' ta jtoy jba o, yu'un ja' no'ox ta jpas li 

c'usi cabtel ac'bilune. ¡Toj abul jba me mu jc'an jchol li Lequil A'yeje! 

17Ti yu'unuc iloc' ta co'nton jtuc ta jchol li Lequil A'yeje, xu' ta jc'an jtojol ti jechuque. 

Pero ta sventa ti mu jechuc la sc'an co'nton jtuque, ja' yu'un ja' no'ox ta jpas li c'usi 

cabtel li'ac'bate. 

18Pero oy xa jtojol chca'ay. Ja' jtojol chca'ay ti ta matanal ta jchol batel li sc'op Diose, 

ti mu'yuc bu chquich' li c'usi sc'oplal xu' chquich' ta sventa xcholel li Lequil A'yeje. 

19Li vu'une mu'yuc boch'o yich'ojun ta venta; yutsil co'nton jtuc cac'oj jba ta mozoinel 

ta stojol scotolic, yu'un jech ep boch'o xu' chch'unic ta jventa. 

20C'alal ja' jchi'inojic li israeletique, mero israelun ta jpas jba ec, yu'un jech xu' ta 

jpasic ta canal li israeletique. C'alal ja' jchi'inojic li boch'otic tsots sc'oplal cha'yic li 

smantaltac Diose, ja' jech tsots sc'oplal chca'ay ec li smantal Diose, ac'o me mu xa 

jch'unojuc ti ja' te chicol oe, yu'un jech xu' ta jpasic ta canal li boch'otic tsots to 

sc'oplal cha'yique. 

21C'alal ja' jchi'inojic li boch'otic mu'yuc ya'yojbeic smantal Diose, mu'yuc ca'yoj 

smantal Dios ta jpas jba ec, yu'un jech xu' ta jpasic ta canal li boch'otic mu'yuc 

ya'yojic smantal Diose. Pero ma'uc yu'un mu'yuc jch'unojbe smantal li Diose, yu'un ja' 

ta jch'unbe smantal li Cristoe. 

22C'alal ja' jchi'inojic li boch'otic mu'yuc to stsatsal yo'ntonic ta stojol Diose, ja' jech 

mu'yuc stsatsal co'nton ta jpas jba ec, yu'un jech xu' ta jpasic ta canal li boch'otic 

mu'yuc to stsatsal yo'ntonic ta stojol Diose. Ta jpas scotol c'u yepal xu' cu'un ta stojol 

scotolic, yu'un jech oy boch'otic xu' chcolic. 

23Jech ta jpas ta sventa li Lequil A'yeje, yu'un jech co'ol oy c'usi lec ta jta jchi'uc li 

boch'otic ta xch'unique. 

24Xana'ic c'u x'elan li boch'otic tstsal sbaic ta anile; co'ol chaq'uic persa scotolic, pero 

jun no'ox li boch'o chich' smotone. Tsc'an ja' jech chavaq'uic persa anil ec li 

vo'oxuque, yu'un jech xu' chata amotonic. 

25Li boch'o oy ta yo'nton chac' persae, persa tsnopes sba ti oy c'usi mu xu' tspase, pero 

ja' no'ox ta sventa xu' chich' li smoton ti sna' xlaje. Pero li jmotontic chquich'tic 

vu'utique mu sna' xlaj o. 

26Ja' yu'un li vu'une ja' jech chcac' persa chi'anilaj ec, pero muc vovil aniluc no'ox ta 

jpas batel. Tsots ta xcac' majel, pero muc ic'uc no'ox ta jmaj. 

27Tsots chcac'be mantal li jbec'tale, vu'un ta jmozoin. Yu'un naca me ja' no'ox vu'un la 

jbijubtas li yantique, ti ts'acal vu'un muc xu' cu'un jtuque. 

1 Corintios 10 

Tsc'an j'ech'el chacomtsanic yich'el ta muc' li c'usitic cuybilic ta diosetique 

1Quermanotac, ta jc'an chana'ic c'u x'elan li jmoltot jyame'cutic ta vo'onee. Scotolic 

tojobtasbilic tal lec ta toc, xchi'uc scotolic lec ijelovic tal ta Tsajal Nab. 

2Scotolic laj yich'ic vo' ta sventa Moisés ya'yel, yu'un laj yac' sbaic ta stojol ti c'alal 

ixanovic tal ta yolon toque xchi'uc ti c'alal ijelovic tal ta nabe. 

3Jech noxtoc scotolic la sve'ic li ch'ul ve'lile. 

4Scotolic laj yuch'ic li ch'ul vo'e, yu'un laj yuch'beic ya'lel li ch'ul ch'en te 

xchi'uquique. Li ch'ene ja' li Cristoe. 

5Pero jutuc mu scotolicuc chopol i'ilatic yu'un Dios, jech te tanpuc icom sbec'talic ta 

xocol banamil. 

6Scotol li c'usitic ic'ot ta pasel ta stojolique ja' senyail ta jventatic. Yu'un jech mu me 

jpich'-o'ntatic c'usi chopol ec jech chac c'u cha'al la xpich'-o'ntaique. 

7Mu me xavich'ic ta muc' c'usitic cuybilic ta dios jech chac c'u cha'al oy jech la 

spasique. Yu'un jech ts'ibabil sc'oplalic ta sc'op Dios: “Scotolic ichotiic, te ive'ic, 

i'uch'bajic; te lic spasic c'usi tsc'an yo'ntonic”, xi ts'ibabil. 

8Jech noxtoc, mu me xamulivajic jech chac c'u cha'al imulivajique. Ja' yu'un ta jun 

no'ox c'ac'al ichamic oxib xcha'vinic (23,000) ta mil. 

9Mu me xapasbeic preva yo'nton Dios jech chac c'u cha'al oy jech la spasique. Yu'un 

ti'bil ta chon ichamic. 

10Mu me xabic'talvulajeticuc jech chac c'u cha'al la spasique. Yu'un ital tsots chamel 

ta stojolic, te ichamic o. 

11Ti jech ic'ot ta pasel ta stojolique, ja' sventa ac'o quiltic ti mu xu' jech ta jpastic ec li 

vu'utique. Ja' yu'un ts'ibabil icom sc'oplalic sventa ac'o bijubcutic, vu'utic ti po'ot xa 

sc'an jtatic slajebal c'ac'ale. 

12Ja' yu'un li boch'o tsnop ti toj jun yo'nton xch'unoje, ac'o me sq'uel sba, naca me 

yaluc ta lum. 

13Li vo'oxuque mu'yuc to bu chtal ta atojolic tsots preva ti mu'yuc boch'o c'otem ta 

stojol jeche. Yu'un li Diose mu sna' sjel yo'nton o, jech mu xac' taluc ta atojolic tsots 

preva ti me mu xa sts'ic avu'unic chile. Jech noxtoc c'alal oyoxuc ta prevae, ja' chac' 

avilic c'u x'elan xu' chacolic loq'uel, yu'un jech chcuch avu'unic. 

14Ja' yu'un, vo'oxuc ti lec jc'anojoxuque, j'ech'el comtsanic yich'el ta muc' li c'usitic 

cuybil ta diosetique. 

15Li' ta orae ja' jech chajc'opanoxuc tal jech chac c'u cha'al li boch'otic bijique, ja' 

yu'un nopo ava'yic li c'usi chacalboxuc tale. 

16C'alal chcuch'betic sbel li vaso ti yich'oj bendicione xchi'uc ti ta jtojbetic ta vocol 

Diose, ¿me mu ja'uc svinajeb ti jun lijc'ot xchi'uc Cristo ta sventa ti la smal 

xch'ich'ale? Jech noxtoc c'alal ta jvoc'tic pane, ¿me mu ja'uc svinajeb ti jun lijc'ot 

jchi'uctic li Cristo ta sventa ti laj yac' sbec'tal ta jcojtique? 

17Ac'o me eputic, jun no'ox pan ta jve'tic. Ja' senyail ti jun c'otemutic ta jcotoltique, 

yu'un jcotoltic ta jve'tic li jun no'ox pane. 

18Nopo ava'yic c'u x'elan la spasic li israeletique. Li boch'o la sti'ic smoton Diose, ¿me 

mu ja'uc li boch'o jun oyic xchi'uc Diose? 

19Ti jech chacalboxuque, mu yu'unuc ja' chcal ti ja' jech oy stu ec li c'usitic cuybilic ta 

diose xchi'uc ti oy stu li smoton chac'beique. 

20Yu'un li boch'otic chac'beic milbil matanal li c'usitic cuybilic ta diose, pucujetic 

chac'beic; mu ja'uc Dios chac'beic. Ja' yu'un mu jc'an ti jun chac'ot achi'uquic 

pucujetic li vo'oxuque. 

21Mu xu' chavuch'beic sbel svaso Cajvaltic ti me ts'acal chbat avuch'beic sbel svaso 

noxtoc li pucuje. Mu xu' chave'beic c'usi oy ta xmexa Cajvaltic me ts'acal chbat ave'ic 

c'usi oy ta xmexa li pucujetique. 

22¿Me lec ti chcac'tic it'ixajuc yo'nton li Cajvaltique? ¿Me yu'un vu'utic ech'em 

jtsatsaltic? 

Ja' ac'o jpastic li c'usi ja' sventa slequilal yantique 

23Jech chalic: “Scotol xu' ta jpastic”, xiic. Pero mu scotoluc lec. Chalic ti scotol xu' ta 

jpastique, pero mu scotoluc tstsatsub co'ntontic ta stojol Dios yu'un. 

24Mu me ja'uc no'ox chasa'ic li c'usi lec chava'ay atuquique; ja' sa'ic li c'usi ja' sventa 

slequilal yan achi'ilique. 

25Scotol li ti'bol ta xchonic ta ch'ivite mano ati'ic. Pero mu me xajaq'uic c'usi sventa, 

yu'un jech mu xlo'ilaj avo'ntonic. 

26Yu'un li banamile xchi'uc scotol li c'usitic oye ja' yu'un li Cajvaltique. 

27Me oy chayic'oxuc ta ve'el li boch'o mu'yuc xch'unoje, me chanop chabatique, 

ve'anic li c'usi chayac'boxuque. Mu me xajaq'uic c'usi sventa, yu'un jech mu xlo'ilaj 

avo'ntonic. 

28Yan me oy boch'o jech chayalboxuque: “Li ti'bol li'i ja' smoton li c'usitic cuybil ta 

diose”, me xie, mu me xati'ic, yu'un jech mu xlo'ilaj yo'nton avu'unic li boch'o laj 

yale. 

29Ma'uc chcal ti jech mu xlo'ilaj avo'ntonic li vo'oxuque. Ja' chcal ti mu me xlo'ilaj 

yo'nton avu'unic li yantique. Pero me oy boch'o jech chale: “¿C'u yu'un chquich' 

ventainbel c'usi ta jpas ta sventa li c'usi tsnop yane? 

30Yu'un ta jtojbe ta vocol Dios ti c'alal ta jve'e, ¿c'u yu'un chalic ti chopol me la 

jve'e?”, me xie; 

31pero ti c'alal chijve'e, ti c'alal oy c'usi chcuch'tique, xchi'uc scotol li c'usiuc no'ox ta 

jpastique, ac'o jpastic ta sventa lec chbat sc'oplal cu'untic li Diose. 

32Mu me boch'o xbolib yo'nton avu'unic, me judío, me yanlum cristiano, o me 

steclumal Dios. 

33Li vu'une ja' ta jc'an ti scotolic lec ac'o yilic scotol li c'usitic ta jpase, yu'un ma'uc 

no'ox oy ta co'nton ta jsa' li c'usi ja' sventa jlequilal jtuque. Oy ta co'nton noxtoc li 

c'usi ja' sventa slequilal yepal cristianoe, yu'un jech xu' chcolic ec. 

1 Corintios 11 

1Ja' chanic c'usi ta jpas jech chac c'u cha'al ja' ta jchan c'usi la spas li Cristoe. 

Sc'oplal tsmac sjol antsetic 

2Colavalic ta sventa ti mu xach'ay ta avo'ntonic li c'usitic laj calboxuque, ti 

chapasilanic o ti c'u x'elan la jchanubtasoxuque. 

3Pero ta jc'an chana'ic noxtoc, scotol li viniquetique ja' sjolic li Cristoe. Li antsetique 

ja' sjolic li viniquetique. Li Cristoe ja' sjol li Diose. 

4Ja' yu'un me macal sjol c'alal tsc'opanic Dios li viniquetique, xchi'uc c'alal chalic 

c'usi ch-ac'bat sna'ic yu'un Diose, ja' chac' ta q'uexlal li sjolique, ja' li Cristoe. 

5Pero me mu'yuc macal sjol tsc'opanic Dios, xchi'uc chalic c'usi ch-ac'bat sna'ic yu'un 

Dios li antsetique, ja' chac' ta q'uexlal ec li sjolique. Yu'un co'ol chc'otic jech chac c'u 

cha'al li boch'o juxbil sbejlijil sjole. 

6Me mu sc'an smac sjol li antse, ja' lec ac'o yich' loc'bel li sjole. Pero me chq'uexov 

cha'ay ti loc'bil, o me juxbil sbejlijil sjole, ja' lec ac'o smac. 

7Yan li viniquetique mu xu' tsmac sjolic, yu'un ja' sloc'obal Dios, yu'un ja' chac' 

vinajuc slequilal yutsilal li Diose. Yan li antse ja' chac' vinajuc slequilal yutsilal li 

vinique. 

8Yu'un li vinique ma'uc iloc' ta sventa ants; ja' ants ti iloc' ta sventa vinique. 

9Jech noxtoc, li vinique ma'uc laj yich' pasel ta sventa ants. Ja' ants ti laj yich' pasel ta 

sventa vinique. 

10Ja' yu'un li antsetique tsc'an chac'be senyail ta sjolic ti ventainbil yu'un smalalique, 

yu'un q'uelbilic yu'un li yaj'almantaltac Diose. 

11Pero ta stojol Cajvaltique co'ol oy stu xchibal. Yu'un me mu'yuc antsetique, mu'yuc 

li viniquetique. Me mu'yuc viniquetique, mu'yuc li antsetique. 

12Jech chac c'u cha'al ta sventa vinic i'ayin li antse; ja' no'ox jech ta sventa ants ch-

ayin ec li viniquetique. Pero scotol liquem tal ta stojol Dios. 

13Nopo lec ava'ay atuquic. ¿Me smelol ti mu smac sjol c'alal tsc'opanic Dios li 

antsetique? 

14Jech noxtoc, me ja' chac' natubuc sjol li viniquetique, ¿me mu q'uexlaluc sba ta 

q'uelel? ¿Me mu ja'uc te chvinaj o ti mu jechuc jtaleltique? 

15Pero me ja' chac' natubuc sjol li antsetique, ja' snupic c'otem, yu'un ja' xpix sjol 

ac'bilic ti nat stsotsil sjolique. 

16Me oy boch'o chlic ta bic'talvulvunel xchi'uc ti laj calboxuc ac'o smac sjol 

antsetique, ac'o me sna' ti ja' jech jtaleltique, xchi'uc ja' jech stalelic ec li yantic 

steclumal Diose. 

La soquesbeic sc'oplal sna'ubil Cajvaltic li corintoetique 

17Li c'usi chacalboxuc tal li'i: “Colavalic ti lec c'usi chapasique”, mu xu' xacutoxuc. 

Yu'un li c'usi chapasic c'alal chatsob abaique, ma'uc sventa chalecubic; ja' sventa 

chasoques abaic. 

18Li c'usi ba'yuc chacalboxuque, ja' li c'usi ca'yoj chapasic ti c'alal jmoj chatsob abaic 

vo'oxuc ti ach'unojique. Ca'yoj ti chavoq'uilan abaique. Ta jch'un ti oy bu jech 

chapasic ta melele. 

19Ta ono'ox xc'ot ta pasel chavoc' abaic me mu co'oluc c'usi chanopique, yu'un jech 

ac'o vinajuc li boch'o lec xch'unoj avu'unique. 

20Yu'un c'alal chatsob abaic sventa chapasic sna'ubil Cajvaltique, ma'uc sventa 

Cajvaltic chapasic. 

21Yu'un ta jujunoxuc chc'ot ave' ta ora atuquic li ave'elique. Jech oy boch'o chvi'naj; 

oy boch'o te chyacub o. 

22¿C'u yu'un ti jech chapasique? ¿Me mu'yuc anaic xu' te xave'ic, xavuch'ic vo'? ¿C'u 

yu'un ti solel mu'yuc stu chavilic li jch'unolajeletique? ¿Me yu'un ja' chac'an 

chavaq'uic ta q'uexlal li boch'o mu'yuc c'usi oy yu'unique? ¿C'usi chac'an 

chacalboxuc, “Colavalic ti jech chapasique”, me xacutoxuc? Ta sventa ti jech 

chapasique, mu'yuc chajtojboxuc ta vocol. 

Chanubtasel ta sventa sna'ubil Cajvaltic 
(Mt. 26.26-29; Mr. 14.22-25; Lc. 22.14-20) 

23Yu'un ti c'u x'elan la jchanubtasoxuque, ja' jech la xchanubtasun ec li Cajvaltique. 

C'alal yorail xa ch-ac'at ta c'abal ta ac'ubaltic li Cajvaltic Jesuse, la stsac jun pan; 

24la stojbe ta vocol Dios, lic svoc' li pane, jech laj yal: “Li'i ja' jbec'tal ti ac'bil ta 

aventaique. Jech me xapasilanic o sventa chana'ilanicun”, xi. 

25C'alal ilaj yo'ntonic ta ve'ele, la stsac noxtoc jun vaso. Ja' co'ol la spas jech chac c'u 

cha'al la spas ta sventa li pane. Jech laj yal: “Li sbel vaso li'i ja' sventa li c'usi ach' 

chapanbil ti ta sventa jch'ich'al chc'ot ta pasele. C'alal chapasilanic jujun veltae, ja' me 

jech xapasilanic sventa chana'ilanicun o”, xi. 

26Ja' yu'un c'alal chave'ic jujun velta li pane, c'alal chavuch'ic jujun velta li ya'lel 

ts'usube, ja' chavaq'uic ta ilel ti vo'oxuc ta acojic icham li Cajvaltique. Ja' to chlaj 

sc'oplal ta pasel c'alal me ital li Cajvaltique. 

Tsc'an mu vovil tsacbiluc no'ox ta jpastic li sna'ubil Cajvaltique 

27Ja' yu'un li boch'o vovil tsacbil no'ox tspas li pane xchi'uc li vasoe, oy smul chc'ot ta 

sventa sbec'tal xchi'uc ta sventa xch'ich'al li Cajvaltique. 

28Ja' yu'un li jujunoxuque a'yo abaic lec c'u xa'elanic ti c'alal chave'ic li pane, xchi'uc 

c'alal chavuch'ic li ya'lel ts'usube. 

29Yu'un li boch'o vovil ve'bil, vovil uch'bil no'ox tspase, ti mu snop lec ti ja' sventa 

sbec'tal Cajvaltique, ja' no'ox sventa tsa' svocol stuc. 

30Ja' yu'un oy ep jchameletic; oy ep boch'otic mu'yuc stsatsalic, xchi'uc ep xa 

jch'unolajeletic ichamic te yo' bu oyoxuque. 

31Yu'un me ta jnoptic lec ba'yuc c'u xij'elan jujunutique, mu xijyac'butic jvocoltic li 

Diose. 

32Pero me oy chijyac'butic jvocoltic li Diose, ja' sventa ac'o bijubcutic, yu'un jech mu 

co'oluc chbat jtoj jmultic xchi'uc li yan cristianoetic li' ta banamil ti mu xch'unic 

Diose. 

33Ja' yu'un quermanotac, c'alal chatsob abaic sventa chave'ique, malao me aba 

acotolic. 

34Me oy boch'o chvi'naje, ac'o ve'uc ta sna, yu'un jech mu ja'uc no'ox chasa' avocolic 

ti c'alal chatsob abaique. Li c'usitic yan muc xacalboxuc tale, te chc'ot calboxuc ti 

c'alal chtal jq'ueloxuque. 

1 Corintios 12 

Mu co'oluc jmotontic chijyac'butic jujunutic li Ch'ul Espiritue 

1Quermanotac, ta jc'an chana'beic lec smelol c'u x'elan li jmotontic chijyac'butic Ch'ul 

Espiritue. 

2Xana'ic c'u xa'elanic ti c'alal mu'yuc to'ox ach'unojique, lo'labiloxuc to'ox yu'un li 

adiosic avich'ojic ta muc' ti mu xc'opojique; laj to'ox sventainoxuc. 

3Ja' yu'un chcac' ana'ic, li boch'o ventainbil yu'un Ch'ul Espiritue mu xu' 

chchopolc'opojic ta sventa li Jesuse. Jech noxtoc mu'yuc boch'o xu' chal: “Ja' Cajval li 

Jesuse”, xi, ti me muc ta sventauc Ch'ul Espíritu chc'opoje. 

4Ep ta chop li matanale, pero jun no'ox li Ch'ul Espíritu chijyac'butique. 

5Ep ta chop li abtele, pero jun no'ox li Yajvale. 

6Ep ta chop li c'usi tsotsic ta pasele, pero jun no'ox li Dios ti chac' ta pasel scotole. 

7Li c'usi xu' cu'untic spasel ac'bilutic jujunutic ta sventa li Ch'ul Espiritue, ja' sventa 

chtun cu'untic scotol. 

8Oy boch'otic ch-ac'bat sna'ic yu'un Ch'ul Espíritu chalic c'usi tsc'an Dios sventa 

chijbijubutic. Oy yan ch-ac'bat yalic li c'usi yotquinojic ti yilojic xa leque, pero jun 

no'ox li Ch'ul Espíritu chaq'ue. 

9Oy boch'otic ch-ac'bat ep xch'unojel yo'ntonic; oy boch'o ch-ac'bat svu'elic sventa 

tscoltaic jchameletic, pero jun no'ox li Ch'ul Espíritu chaq'ue. 

10Oy boch'o ch-ac'bat spasic sq'uelubiltac stsatsal Dios. Oy boch'o ch-ac'bat yalic c'usi 

tsc'an Dios. Oy boch'o ch-ac'bat sna'ic me ja' yabtel Ch'ul Espíritu li c'usi chc'ot ta 

pasele, o me mu ja'uc. Oy boch'o ch-ac'bat sbijilic sventa xu' yu'un chc'opojic ta 

c'opetic ti mu'yuc boch'o jech xc'opoje. Oy boch'o ch-ac'bat sjelubtasic li yantic c'ope. 

11Scotol le'e jun no'ox li boch'o tspase. Jun no'ox li Ch'ul Espíritu chac' ta na'ele, ja' ti 

c'u x'elan lec chil stuque. 

Jun no'ox c'otemutic jcotoltic jchi'uctic li Cristoe 

12Jech chac c'u cha'al li jbec'taltique jun no'ox, pero ep ta chop stsacoj sba. Ac'o me ep 

ta chop c'u x'elan ch-abtejic, pero jun no'ox oyic. Ja' no'ox jechutic ec ta stojol li 

Cristoe. 

13Yu'un c'alal laj quich'tic vo' jcotoltic ta sventa li Ch'ul Espíritu ti jun no'ox oye, jech 

jun no'ox jbec'taltic lic'ot jcotoltic, ac'o me judío, me yanlum, me ochem ta mozoil, 

me mu ochemuc ta mozoil. Jech noxtoc jun no'ox li Ch'ul Espíritu laj quich'tic 

jcotoltique. 

14Ja' jech chac c'u cha'al li jbec'taltique mu jchopuc no'ox oy. Ep ta chop stsacoj sba. 

15Ti jechuc chal li cacantique: “Vu'une muc c'obilucun, jech mu'yuc tsacalun ta venta 

yu'un jbec'tal”, ti xiuque, ¿me mu'yuc xa tsacal ta venta chcom o ta sbec'tal ti jech 

chale? 

16Ti jechuc chal li jchiquintique: “Vu'une muc satilucun, jech mu'yuc tsacalun ta 

venta yu'un jbec'tal”, ti xiuque, ¿me mu'yuc xa tsacal ta venta chcom o ta sbec'tal ti 

jech chale? 

17Ti scotoluc puru satil oy ta jbec'taltique, ¿bu chca'itic c'op ti jechuque? Ti scotoluc 

puru chiquinil oy ta jbec'taltique, ¿bu chca'ibetic yic' c'usitic oy yic' ti jechuque? 

18Ja' yu'un li Diose yantic o yabtel laj yac'be jujuchop jbec'taltic jech chac c'u cha'al la 

sc'an yo'nton stuque. 

19Ti jchopuc no'ox yabtel ta scotol li jbec'taltique, mu'yuc chapal jbec'taltic ti 

jechuque. 

20Pero mu jechuc. Ep ta chop stsacoj sba, ac'o me jun no'ox li jbec'taltique. 

21Li jsatique mu xu' jech chalbe li jc'obtique: “Vo'ote mu'yuc atu cu'un”, mu xu' xut. 

Li joltique mu xu' jech chalbe li cacantique: “Vo'ote mu'yuc atu cu'un”, mu xu' xut. 

22Yu'un ti bu toj c'un jchopuc li jbec'taltique, pero ja' tsots stu. 

23Ti bu q'uexlal sba chca'itic li jbec'taltique, lec ta jpix ta jmactic. Ti bu mu ac'baj ta 

q'uelel chca'itic li jbec'taltique, lec ono'ox ta jq'uel ta jtuc'ulantic. 

24Yan ti bu lec chquiltique, mu'yuc c'usi ta jpasbetic. Pero li Diose lec la xchapan, 

yu'un ja' lec ta jq'uel ta jtuc'ulantic ti bu mu'yuc tsots sc'oplal chquiltique. 

25Yu'un jech mu me svoq'uilan sba li jbec'taltique, jech jmoj tsots sc'oplal cha'ay sba 

ta scotolic. 

26Ja' yu'un me oy svocol jchopuc li jbec'taltique, oy svocol cha'ay ta scotolic. Me lec 

c'uxubinbil jchopuc li jbec'taltique, lec c'uxubinbil cha'ay ta scotolic. 

27Li vo'oxuque sbec'taloxuc li Cristoe. Li jujunoxuque te nabaloxuc ta sbec'tal. 

28Ja' yu'un ta jujutsob jch'unolajeletique li Diose la sva'an boch'o chtun ta stojolic. Li 

sbae ja' li yajtacbolaltac Jesuse. Li xchibale ja' li boch'otic chalic c'usi ch-ac'bat sna'ic 

yu'un Diose. Li yoxibale ja' li jchanubtasvanejetique. Ja'o te xtal li boch'otic tspasbeic 

sq'uelubil stsatsal Diose, xchi'uc li boch'otic tscoltaic jchameletique, xchi'uc li 

boch'otic chcoltavanic ta c'usiuc no'ox tsc'an pasele, xchi'uc li boch'otic 

chventainvanique, xchi'uc li boch'otic ja' smotonic chc'opojic ta yantic c'ope. 

29¿Me scotol ja' yajtacbolaltac Jesús? ¿Me scotol j'alc'opetic? ¿Me scotol 

jchanubtasvanejetic? ¿Me scotol tspasbeic sq'uelubil stsatsal Dios? 

30¿Me scotol tscoltaic jchameletic? ¿Me scotol chc'opojic ta yantic c'op? ¿Me scotol 

jelubtasej c'opetic? 

31Ja' yu'un chacalboxuc, ja' c'anic li amotonic ti tsots sc'oplale. Vu'un chacac'boxuc 

avilic jun be ti toj leque. 

1 Corintios 13 

Ja' tsots sc'oplal li c'anvaneje 

1Ac'o me lec xu' cu'un chic'opoj ta sc'op ep ta chop cristianoetic, xchi'uc ta sc'op 

j'almantaletic, pero me mu jna' xic'anvane, ja' jech chic'ot jech chac c'u cha'al 

campano ti jeche' no'ox sts'ints'une, o jech chac c'u cha'al sepsep taq'uin ti jeche' no'ox 

xchac'chune. 

2Ac'o me xu' cu'un chcal c'usitic tsc'an li Diose, ac'o me jna' scotol li c'usitic snopoj 

Dios ti mu'yuc boch'o la sna'e, ac'o me xcotquin scotol, ac'o me bats'i yan sba 

xch'unojel co'nton sventa xu' cu'un ta jloq'ues batel li vitsetique, pero me mu jna' 

xic'anvane, mu'yuc jtu o. 

3Ac'o me xu' cu'un ta jq'uelan scotol c'usitic oy cu'un, ac'o me xu' cu'un ta jq'uelan 

jbec'tal sventa chich' chiq'uel ta c'oc', pero me mu xic'anvane, mu'yuc c'usi jtu o. 

4Li boch'o chc'anvane oy smuc'ul yo'nton, lec yo'nton, mu xti'etuc yo'nton. Mu xac' 

sba ta ich'el ta muc' ta sventa c'usi xu' yu'un; mu stoyilan sba. 

5Muc sc'a'epal satinojuc xchi'iltac; muc ja'uc no'ox tsa' c'usi lec cha'ay stuc; mu xlic 

sc'ac'al yo'nton; mu xac' ta venta li c'usi chopole. 

6Mu xcuxetuc xa yo'nton me oy c'usi chopol chc'ot ta pasele. Ja' xcuxet yo'nton me ja' 

chich' pasel li c'usitic tuq'ue. 

7Li boch'o chc'anvane chch'ay no'ox ta yo'nton scotol. Ta xch'un scotol ti ja' melel 

c'usi ch-albate, tsmala no'ox yil scotol, tsts'ic yu'un scotol. 

8Li c'anvaneje mu xlaj o sc'oplal. Yan li yalel c'usi chijyac'butic jna'tic Diose chlaj 

sc'oplal; li c'opojel ta yantic c'ope chlaj sc'oplal. Scotol li c'usitic jna'tique chlaj 

sc'oplal scotol. 

9Yu'un mu to ts'acaluc cotquinojtic; mu ts'acaluc jna'tic yalel li c'usi tsc'an Diose. 

10Pero c'alal me la sta yorail ti ts'acal ta jna'tic scotole, ja' chlaj sc'oplal o li c'usi jutuc 

no'ox jna'tique. 

11C'alal ololun to'oxe, ja' jech lic'opoj jech chac c'u cha'al olol; ja' jech la jnop jech 

chac c'u cha'al tsnop olol; ja' jech la jchapan jech chac c'u cha'al chchapan olol. Pero 

c'alal jta jva'leje, la jcomtsan ti c'u to'ox x'elan jtalel c'alal ololun to'oxe. 

12Pero ac'o me muc'utic xa, jutuc no'ox li c'usi jna'tique. Jech chac c'u cha'al ti mu 

xvinaj lec jsatic c'alal mu'yuc lec li nene. Pero me lijc'ot ta vinajele, chc'ot jna'tic 

scotol. Li' ta orae jutuc no'ox xu' chcotquintic, pero tsta yorail chcotquintic lec scotol 

jech chac c'u cha'al lec xijyotquinutic li Diose. 

13Ja' yu'un oy oxib li c'usi mu xlaj sc'oplale: Ja' li xch'unojel co'ntontique, xchi'uc li 

smalael c'usi jpatoj co'ntontic yu'une, xchi'uc li c'anvaneje. Pero ti bu xjelov tsots 

sc'oplal yu'un li oxib li'i, ja' li c'anvaneje. 

1 Corintios 14 

Sc'oplal c'opojel ta yantic c'op 

1Ja'uc me tsots sc'oplal chava'yic li c'anvaneje. C'anic noxtoc li matanal chac' Ch'ul 

Espiritue. Pero ja' oyuc ta avo'ntonic ti ja' ac'o avalic li c'usi tsc'an Diose. 

2Yu'un li boch'otic chc'opojic ta yan c'ope, muc cristianouc tsc'opanic. Ja' tsc'opan 

sbaic xchi'uc li Diose, yu'un mu'yuc boch'o cha'ay li c'usi chalique, ac'o me ja' chalic 

ta sventa Espíritu li c'usi tsots sc'oplal ti mu'yuc boch'o sna'e. 

3Yan li boch'otic ja' chalic c'usi tsc'an Diose, ja' cristianoetic tsc'opanic. Ja' sventa 

chijch'i ta stojol Dios, sventa tstsatsub co'ntontic, xchi'uc sventa chpat co'ntontic. 

4Li boch'otic chc'opojic ta yan c'ope, ja' no'ox sventa tstsatsub yo'ntonic ta stojol Dios 

stuquic. Yan li boch'otic ja' chalic c'usi tsc'an Diose, ja' sventa tstsatsub ta stojol Dios 

li jch'unolajeletique. 

5Lec chca'ay me acotolic xu' chac'opojic ta yan c'ope, pero ja' tsots sc'oplal chca'ay ti 

ja' ac'o avalic c'usi tsc'an Diose. Yu'un ja' muc' yabtel chc'ot li boch'o ja' chal c'usi 

tsc'an Diose. Ja' mu sta jech li boch'o chc'opoj ta yan c'ope, yu'un tsc'an chich' 

jelubtasel li c'usi chale, yu'un jech xu' tstsatsubic ta stojol Dios li jch'unolajeletique. 

6Quermanotac, me ta yan c'op ta jc'opanoxuc c'alal chtal jq'ueloxuque, ¿c'usi chataic 

cu'un ti me mu ja'uc chacalboxuc c'usi chiyac'bun jna' li Diose, li c'usi xcotquine, li 

c'usi tsc'an Diose, xchi'uc li c'usitic tsc'an ta jchantique? 

7Jech chac c'u cha'al me mu'yuc lec chich' jupanel amae, o me mu'yuc lec chich' tijel 

arpae, mu jna'tic c'usi q'ueojal tstijic ta ama, o ta arpa. 

8Jech noxtoc me mu'yuc lec smelol chich' jupanel li oq'ues sventa pleitoe, ¿c'u x'elan 

xu' chchapan sbaic li soldadoetique? 

9Ja' no'ox jechoxuc ec li vo'oxuque, me mu a'ibaj smelol ac'op c'alal chac'opojique, 

¿c'u x'elan xu' cha'yic li c'usi chavalique, yu'un jech no'ox chavovilc'opojic? 

10Ta melel oy ep ta chop c'opetic li' ta banamile, pero mu'yuc jchopuc c'op ti mu'yuc 

smelole. 

11Me oy boch'o chisc'opanutic ta c'op ti mu xca'itique, ja' jech chca'itic jech chac c'u 

cha'al yanlum cristiano, jech xco'laj xchi'uc yanlum cristiano chijya'yutic ec. 

12Ja' yu'un li vo'oxuque, ta sventa ti ja' oy ta avo'ntonic li matanal chac' Ch'ul 

Espiritue, ja' c'anic ti ja' ac'o ataic li matanal sventa tstsatsub ta stojol Dios li 

jch'unolajeletique. 

13Ja' yu'un ti jayib chac'opojic ta yan c'ope, c'anbeic Dios ti ac'o yac'boxuc ana'ic 

sjelubtasel noxtoc li c'usi chavalique. 

14Yu'un me ta jc'opan Dios ta yan c'ope, ta jch'ulel no'ox ta jc'opan jba jchi'uc li 

Diose, pero li jole mu'yuc c'usi tsnop. 

15Ja' yu'un ¿c'usi tsc'an ta jpas cha'e? Ta jc'opan Dios ta jch'ulel; ta jc'opan Dios ta jol 

noxtoc. Chiq'uejin ta jch'ulel, pero chiq'uejin ta jol noxtoc. 

16Pero me ta jch'uleltic no'ox ta jtojbetic ta vocol Diose, ¿c'u x'elan xu' “jechuc” xiic 

ec li boch'otic te jchi'uctic ti mu ja'uc jech sbijilique? yu'un mu xa'yic. 

17Ta melel ti ta jtojbetic ta vocol Diose toj lec, pero li yantique mu stsatsubic o ta 

stojol Dios. 

18Li vu'une ta jtojbe ta vocol Dios ta sventa ti xu' ep chic'opoj ta yantic c'ope; mu 

xataic jech li vo'oxuque. 

19Pero c'alal chic'opoj ta stojol jujutsob jch'unolajeletique, tsots sc'oplal chca'ay ta 

jc'opanic ta c'op ti xa'ibeic lec smelole, yu'un jech xu' ta jchanubtasic, ac'o me vo'bel 

no'ox chic'opoj ta stojolic. Yan me ta yan c'op ta jc'opanique, ac'o me lajunmil 

(10,000) ta bel chic'opoj, mu xtun yu'unic. 

20Quermanotac, mu me jechuc xanopic jech chac c'u cha'al ololetic. Ja'uc ololoxuc ta 

sventa li c'usi chopole. Ja'uc yijuben xa ajolic ta sventa li c'usi chanopique. 

21Yu'un jech ts'ibabil ta sc'op Dios: “Li jun lum li'i ta jc'opanic ta yan c'op ti toj yan o 

ta a'yele, ti mu a'ibaj smelole. Pero mu xiyich'icun o ta muc' noxtoc”, xi ts'ibabil. 

22Ja' yu'un li yantic c'ope ma'uc senyail ta sventa li boch'otic xch'unojique. Ja' senyail 

ta sventa li boch'otic mu'yuc xch'unojique. Pero me ta jc'op jtuctic chcaltic li c'usi 

tsc'an Diose, mu ja'uc sventa li boch'o mu'yuc xch'unojique; ja' sventa li boch'otic 

xch'unojique. 

23Ja' yu'un c'alal jmoj chatsob abaic acotolic, vo'oxuc li jch'unolajeloxuque, me ta 

puru yantic c'op chac'opoj acotolique, me te ch-ochic tal ec li boch'otic mu'yuc to lec 

xchanojic, o me ja' li boch'otic mu'yuc to chch'unic lec sc'op Diose, “Yich'ojic chuvaj 

li c'usi tspasique”, ¿me mu xiuc ac'oplalic? 

24Yan me acotolic ja' chavalic li c'usi tsc'an Diose, me te ch-ochic tal ec li boch'otic 

mu'yuc to chch'unic, o li boch'otic mu'yuc to xchanojic lec sc'op Diose, xu' chlic 

lo'ilajuc yo'ntonic yu'un li smulique; xu' chlic yil sbaic ti oy smulique. 

25Chlic sna'ic ti chopol c'usi oy ta yo'ntonique, jech chlic squejan spatan sbaic. Chlic 

yich'ic ta muc' li Diose. Chlic yalic ti ta melel te oy Dios ta atojolique. 

Tsc'an oy lec smelol c'usi chapasic c'alal tsoboloxuc ta ya'yel sc'op Diose 

26Quermanotac, li c'usi tsc'an chapasic c'alal chatsob abaique: yan ac'o q'uejinicuc; 

yan ac'o xcholic sc'op Dios; yan ac'o yalic c'usi ch-ac'bat sna'ic yu'un Dios; yan ac'o 

c'opojicuc ta yan c'op; yan ac'o sjelubtasic li c'ope. Pero scotol li c'usi chapasique ja'uc 

me sventa chatsatsubic o ta stojol Dios. 

27Me oy boch'o chc'opoj ta yan c'ope, ac'o c'opojuc chibuc, me toj epe xu' ta oxib. 

Pero ta jujuntal ac'o c'opojicuc, xchi'uc tsc'an oy jun jelubtasej c'op. 

28Pero me mu'yuc boch'o tsjelubtase, ja' lec ac'o ch'anxiicuc. Mu me xc'opojic ta 

stojol jch'unolajeletic. Ac'o no'ox c'opojuc ta yo'nton stuc; ac'o sc'opan sbaic xchi'uc li 

Diose. 

29Jech noxtoc, li boch'otic chalic c'usi ch-ac'bat sna'ic yu'un Diose, chib oxib no'ox 

ac'o c'opojuc. Li yantique ac'o ya'yic me lec, me mu lecuc. 

30Me oy c'usi ch-ac'bat sna'ic yu'un Dios ec li boch'otic te chotajtique, ja' ac'o lajuc 

yo'nton ec li boch'o te chc'opoj tale. 

31Yu'un acotolic xu' chavalic ta jujuntal li c'usitic chayac'boxuc ana'ic Diose, yu'un 

jech oy c'usi chachanic acotolic. Jech acotolic xu' chatsatsubic ta stojol Dios. 

32Yu'un li boch'o chalic c'usi ch-ac'bat sna'ic yu'un Diose, ventainbilic lec yu'un li 

Ch'ul Espiritue, jech xu' tspajes sbaic. 

33Yu'un li Diose mu ja'uc Dios ti lec chil vochlajetele. Ja' Dios ti tsc'an lec no'ox 

lamalutic, ti jun no'ox co'ntontique. Tsc'an jech chapasic noxtoc jech chac c'u cha'al 

tspasic scotol li steclumal Diose. 

34Li antsetic avu'unique mu me xvocheticuc ti c'alal ta stsob sbaic li 

jch'unolajeletique. Yu'un li antsetique mu smeloluc chlo'ilajic ta stojol jch'unolajeletic. 

Ac'o no'ox xch'unic c'usi ch-albatic jech chac c'u cha'al chal li mantale. 

35Me oy c'usi tsc'an tsna'ique, ac'o c'ot sjac'be smalalic ta snaic, yu'un mu smeloluc 

me chc'opojic ta nail tsobobbail li antsetique. 

36¿Me yu'un vo'oxuc te iloc' tal ta atojolic li sc'op Diose, o me vo'oxuc xa no'ox te 

ic'ot ta atojolic? 

37Me oy boch'o tsnopic ti toj lequil j'alc'opetic yu'un Dios cha'ay sbaique xchi'uc ti 

tojobtasbilic lec yu'un Ch'ul Espiritue, ac'o me sna'ic ti ja' smantal Cajvaltic li c'usi ta 

jts'ibaboxuc tal li'i. 

38Li boch'o tsbaj li mantal li'i ac'o yich' bajel ec. 

39Quermanotac, ja'uc me tsots sc'oplal chava'yic ti chavalic c'usi tsc'an Diose. Pero 

mu me xapajesic noxtoc li boch'o chc'opoj ta yan c'ope. 

40Pero oyuc me smelol stuq'uil scotol li c'usitic chapasique, xchi'uc lec me ta 

scojolcojol xbat avu'unic. 

1 Corintios 15 

Ta melel icha'cuxi li Cristoe 

1Quermanotac, ta jvulesboxuc ta ajolic li Lequil A'yej la jcholboxuc ava'yique, ja' ti 

laj avich'ic ta muq'ue, ti staoj yav jun avo'nton ach'unojic oe. 

2Me jech j'ech'el ach'unojic o ti c'u x'elan la jcholboxuque, ta ono'ox xacolic. Yan me 

mu j'ech'eluc chach'unique, altic no'ox ti laj ach'unique. 

3Ja' tsots sc'oplal laj ca'ay ba'yuc laj calboxuc li c'usi ac'bilun jna'e, ja' ti vu'utic ta scoj 

jmultic icham li Cristoe jech chac c'u cha'al ts'ibabil ono'ox ta sc'op Diose, 

4xchi'uc ti imucate, ti icha'cuxi ta yoxibal c'ac'al jech chac c'u cha'al ts'ibabil ta sc'op 

Diose. 

5Xchi'uc laj calboxuc noxtoc ti ja' ba'yuc laj yac' sba ta ilel ta stojol li Pedroe. Ts'acal 

laj yac' sba ta ilel ta stojol xlajchabalic. 

6Ts'acal to laj yac' sba ta ilel ta stojol jch'unolajeletic ti ech'em ta vo'ob ciento (500) 

stsoboj sbaique. Li boch'otic laj yilique oy to ep cuxulic; li yantique ichamic xa. 

7Ts'acal laj yac' sba ta ilel ta stojol li Santiagoe. Ts'acal laj yac' sba ta ilel ta stojol 

scotol li yajtacbolaltaque. 

8Vu'un mero slajeb xa laj yac' sba ta ilel ta jtojol. Ja' jech lic'ot jech chac c'u cha'al 

olol ti chvoc' c'alal mu to sta yuale. 

9Li vu'une bats'i biq'uitun yu'unic li yantic yajtacbolaltac Jesuse, yu'un mu snupin ti 

ochemun ta yajtacbolale, yu'un ech'em laj cuts'inta li steclumal Diose. 

10Pero ta sventa slequil yo'nton li Diose, vu'un laj yac'bun cabtel. Pero mu alticuc li 

slequil yo'nton ta jtojole, yu'un vu'un xjelov xa yepal litun jech chac c'u cha'al li 

yantique. Pero muc ta jtsatsaluc jtuc, ja' ta sventa li slequil yo'nton Diose. 

11Ja' yu'un, me vu'un, o me ja' li yantic yajtacbolaltac Jesuse, co'ol li c'usi ta 

jcholcutique. Ja' li Lequil A'yej ti ach'unojic xae. 

Ta melel ta xcha'cuxiic li animaetique 

12Li vo'oxuque laj xa avich'ic cholbel ti icha'cuxesat loq'uel ta smuquinal li Cristoe. 

¿C'u yu'un oy boch'o avu'unic chal ti mu'yuc cha'cuxesele? 

13Ti mu'yucuc boch'o ta xcha'cuxie, muc xcha'cuxi Cristo ti jechuque. 

14Ti mu'yucuc xcha'cuxi li Cristoe, altic ti jech ta jcholcutique, xchi'uc altic ach'unojic 

ec ti jechuque. 

15J'epalc'op testigouncutic yu'un Dios ti jechuque, yu'un laj xa calcutic ti Dios la 

xcha'cuxes loq'uel ta smuquinal li Cristoe. Ti mu'yucuc la xcha'cuxes li Cristoe, ta 

melel mu'yuc ta xcha'cuxi boch'otic chamenic ti jechuque. 

16Ti ta melel mu'yucuc cha'cuxesele, muc xcha'cuxi Cristo ti jechuque. 

17Ti mu'yucuc xcha'cuxi li Cristoe, altic ach'unojic; te oy o amulic ti jechuque. 

18Ja' yu'un li boch'otic oyic ta stojol Cristo ichamique, ch'ayel batemic ti jechuque. 

19Me ja' no'ox jpatoj co'ntontic ta stojol Cristo ti jayib c'ac'al cuxulutic li' ta banamile, 

vu'utic x'ech' to toj abul jbatic jech chac c'u cha'al yantic cristianoetic ti jechuque. 

20Pero tana, li Cristoe icha'cuxi loq'uel ta smuquinal. Ja' sba sat ic'ot yu'unic li 

boch'otic ichamic xae. 

21Ta sventa jun vinic i'och li lajele; ja' jech ta sventa jun vinic oy cha'cuxesel noxtoc. 

22Jech chac c'u cha'al ta sventa Adán chijchamutic jcotoltique; ja' jech ta sventa Cristo 

chijcha'cuxiutic jcotoltic. 

23Pero ta jujuchop xquechet chc'ot ta pasel. Ja' sba ic'ot li Cristoe. C'alal ta sut tal yan 

veltae, ja'o chcha'cuxiic ec li boch'otic oyic ta stojol Cristoe. 

24Ja'o chtal li slajebale, ja'o ti c'alal laj xa stsal scotol li jpasmantaletique, ti tsots 

svu'elique, ti ch'unbil smantalique. Ja'o yorail chac'be ta sc'ob Dios Totil scotol li 

yabtele. 

25Yu'un li Cristoe ja' to tsventain o batel scotol, ja' to ti c'alal pech'bil ta teq'uel chcom 

yu'un scotol li yajcontrae. 

26Li slajeb yajcontra chulese ja' li lajele. 

27Yu'un scotol li c'usitic oye ja' i'ac'bat sventain scotol. Ac'o me chal ta sc'op Dios ti 

ja' i'ac'bat sventain scotole, pero lec jamal chvinaj ti muc c'alaluc ta Dios sventainoje. 

Yu'un ja' i'ac'bunuc ta sc'ob yu'un scotol li Diose. 

28C'alal me laj xa sventain scotol li c'usitic oye, li Nich'onile ja'o chlic yac' sba ta 

ventainel yu'un ec li boch'o i'ac'bunuc sventain scotole, yu'un jech ja' chlic sventain o 

scotol li Diose. 

29Ti meleluc mu'yuc chcha'cuxi animaetique, ¿c'usi smelol chloc' yu'unic li boch'otic 

chich'ic vo' ta sventa li boch'otic chamenique? ¿C'u yu'un chich'ic vo' ta sventa boch'o 

chcham ti jechuque? 

30Jech noxtoc, ¿c'u yu'un scotol ora jutuc mu chimilatcutic vu'uncutic ec ti jechuque? 

31Quermanotac, melel li c'usi chcale. Yu'un toj xcuxet no'ox co'nton avu'unic ta sventa 

li Cajvaltic Jesucristoe, jech scotol c'ac'al jutuc muc chicham. 

32Yu'un laj cac' persa la jcontrain jba jchi'uc li jti'vanej bolometic li' ta Efesoe. ¿C'usi 

chloc' cu'un ti jech cac'oj persae? Me ta melel mu'yuc cha'cuxesele, xu' chcaltic jech 

chac c'u cha'al oy chalique: “La' xa no'ox ve'cutic, cuch'tic lec vo', yu'un oc'om cha'ej 

xu' chijchamutic”, xiic. 

33Mu me xalajic ta lo'lael. Muc lo'iluc ti oy jech chalique: “Me ta jchi'intic li boch'otic 

chopolique, chisoquesbutic li jlequil taleltique”, xiic. 

34Jech tsc'an chaq'uel abaic lec; mu me xasa' amulic ta stojol Dios. Yu'un oy to 

jayibuc avu'unic ti mu xotquinic Diose, jech chacalboxuc yu'un ac'o q'uexovanic. 

35Pero me oy boch'o jech chal avu'unique: “¿C'uxi ta xcha'cuxiic li boch'otic 

chamenique? ¿C'u x'elan li sbec'tal chich'ique?”, me xiique, 

36mu'yuc sbijil li boch'o jech chale. Li c'usi chats'unique xana'ic ti mu xch'i me muc 

ba'yucuc chc'a'e. 

37Ti c'u x'elan chats'unique, mu xa ja'uc jech ta xch'i tal. Yu'un t'anal li sbec' c'alal 

chats'unique, manchuc me trigo, o me oy c'usitic yan. 

38Pero li Diose ja' jech chac' ch'iuc tal jech chac c'u cha'al tsc'an stuque. Jujuchop 

ts'unubil chchapan loq'uel tal lec. 

39Mu co'oluc sbec'tal scotol li c'usitic oy sbec'tale. Yan o sbec'tal li cristianoetique; 

yan o sbec'tal li chonbolometique. Yan o sbec'tal li mutetique; yan o sbec'tal li 

choyetique. 

40Yan o li c'usitic oy ta vinajele; yan o li c'usitic oy li' ta banamile. Yan o slequil li 

c'usitic oy ta vinajele; yan o slequil li c'usitic oy li' ta banamile. 

41Yan o xojobal li c'ac'ale, yan o xojobal li ue, yan o xojobal li c'analetique. Li jujubej 

c'anale yantic o xojobalic noxtoc. 

42Ja' no'ox jech ec ti c'alal ta xcha'cuxiic li animaetique. C'alal chich' muquele, ja' 

sventa chc'a'; c'alal chcha'cuxie, ja' xa sventa mu xc'a' o. 

43C'alal chich' muquele, mu'yuc slequil yutsil. C'alal ta xcha'cuxie, toj jun xa yutsil. 

44Li beq'uet chich' muquele stalel sna' xlaj. C'alal chcha'cuxie, mu xa sna' xlaj o. Oy 

jbec'taltic sventa banamil, oy jbec'taltic sventa sbatel osil. 

45Jech ts'ibabil ta sc'op Dios: “Li sba vinic Adane ac'bil no'ox xch'ulel, jech icuxi”. 

Yan li slajeb Adane cuxul o; ja' chac' cuxlejal noxtoc. 

46Pero ma'uc ba'yuc chijcuxiutic sventa sbatel osil. Ja' ba'yuc chijcuxiutic sventa 

banamil; ja' ts'acal ti chijcuxi sbatel osile. 

47Yu'un li sba vinique ja' sventa no'ox banamil, yu'un pasbil ta lum. Yan li xchibal 

vinique liquem tal ta vinajel. 

48Ti c'u x'elan pasbil ta lum sbec'tal li sba vinique, ja' jech jbec'taltic laj quich'tic o ec. 

Ti c'u x'elan li boch'o liquem tal ta vinajele, ja' jech chc'otic ec li boch'otic ja' sventa 

vinajele. 

49Jech chac c'u cha'al ja' quich'ojbetic sloc'obal li Adán ti pasbil ta lume; ja' no'ox jech 

chc'ot quich'betic sloc'obal li Cristo ti ja' sventa vinajele. 

50Chacalboxuc ava'yic quermanotac: Mu xu' chbat jchi'intic yo' bu tspas mantal Dios 

xchi'uc li jbec'taltic, li jch'ich'altic li'i. Yu'un mu xu' chchi'in sbaic xchi'uc c'usi sna' 

xc'a' xchi'uc li c'usi mu sna' xc'a'e. 

51Ta jc'an chacalboxuc li c'usi ja' to laj yac'bun jna' Dios ti mu'yuc boch'o sna'e: Mu 

jcotolticuc co'ol chijchamutic. Pero jcotoltic co'ol chc'ataj ta ach' li jbec'taltique. 

52Ta anil no'ox, jmaq'uel no'ox ta satil chc'ot ta pasel, ja'o ti c'alal chbac' oq'ues ta 

slajebale. Yu'un ta xich' jupanel li oq'uese, jech ta xcha'cuxiic scotol li boch'otic 

chamenique, jech mu xa sna' xchamic o. Jech ec li vu'utique chc'ataj ta ach' li 

jbec'taltique. 

53Yu'un li c'usi sna' xc'a'e tsc'an c'atajesel ta c'usi mu sna' xc'a'. Li c'usi oy slajebe 

tsc'an c'atajesel ta c'usi mu'yuc slajeb. 

54C'alal me ic'ataj xa li jbec'taltic ti sna' xc'a'e, me laj xa quich'tic li jbec'taltic ti mu 

sna' xc'a' oe, ic'ot xa o ta pasel ti jech ts'ibabil ta sc'op Diose: “J'ech'el ta slajesbe o 

sc'oplal li lajele”. 

55“Lajel, ¿bu oy li avu'el atsatsale? Lajel, ¿bu oy li avabtejebe?”, xi ts'ibabil. 

56Yu'un li yabtejeb lajele ja' li mulile. Li svu'el mulile ja' li mantaletique. 

57Pero coliyalbutic Dios ti ja' chac' jtsaltic ta sventa li Cajvaltic Jesucristoe. 

58Ja' yu'un quermanotac, vo'oxuc ti lec jc'anojoxuque, staojuc o me yav li 

avo'ntonique; mu me xajelilanic. Scotoluc ora abtejanic o yu'un li Cajvaltique; na'ic 

me ti mu alticuc cha'abtejic yu'un li Cajvaltique. 

1 Corintios 16 

La stsobic taq'uin sventa tscoltaic jch'unolajeletic ta Jerusalén 

1Ta sventa ti laj ajac'bicun sc'oplal li smoton Dios chatsobic sventa chacoltaic li 

jch'unolajeletic ta Jerusalene, ja' jech xapasic jech chac c'u cha'al la jchanubtasic li 

jujutsob jch'unolajeletic ta Galacia banamile. 

2Ta jujun domingo, ja' li sba c'ac'al xemunae, voq'uic c'uuc yepal xu' avu'unic 

jujunoxuc, ja' ti c'u yepal chapasic canale. Te xanaq'uic, yu'un mu ja'uc to chatsobic ta 

anil ti c'alal chic'ot ta atojolique. 

3C'alal me te xa oyune, ja' chbat yaq'uic li boch'otic t'ujbil xa avu'unique. Vu'un ta 

xcac'beic batel carta, yu'un jech xu' chbat yaq'uic ta Jerusalén li matanal ti yutsil 

avo'ntonic laj atsobique. 

4Yan me tsots sc'oplal vu'un chibate, xu' chixchi'inicun batel. 

Laj yal Pablo ti te chjelov ta Corintoe 

5C'alal me lijelov xa'ox tal ta Macedonia banamile, ja'o ta xtal jq'ueloxuc. Yu'un tsc'an 

ba'yuc te chijelov ta Macedonia banamil. 

6Oy yic'al te chijalij jayibuc c'ac'al. Oy yic'al te oyun o c'alal to ch-ech' yorail sictic. 

Yu'un jech xu' jun avo'nton chacoltaicun batel ti bu tsc'an chibate. 

7Yu'un mu jc'an ti j'ech'el no'ox ch-ech' jq'ueloxuque. Ta jc'an te ta jchi'inoxuc jayibuc 

c'ac'al me jech tsc'an li Cajvaltique. 

8Li' ta orae li' to oyun o ta Éfeso c'alal to tsta yorail li q'uin Pentecostese. 

9Yu'un yo'to ijam lec ti'na, lec xu' ep chi'abtej li'i, pero ep noxtoc li boch'otic 

chiscontrainicune. 

10C'alal me ic'ot ta atojolic li Timoteoe, mu me xavaq'uic lo'ilajuc yo'nton. Ac'beic me 

xcuxetel yo'nton, yu'un ja' tspasbe yabtel Cajvaltic ec jech chac c'u cha'al li vu'une. 

11Ja' yu'un, mu me boch'o mu'yuc stu chavilic. Junuc me yo'nton coltaic sutel tal li' yo' 

bu oyune, yu'un li' ta jmalacutic jchi'uc li jch'unolajeletique. 

12Li quermanotic Apolose la jc'anbe vocol ti ac'o tal sq'ueloxuc xchi'uc jayibuc 

jch'unolajeletique. Pero muc to jechuc la snop ti chtal ta orae. Ja' to chtal ti c'alal xu' 

yu'un cha'ye. 

Slajeb laj yac' batel patub o'ntonal li Pabloe 

13Q'uelo me abaic, j'ech'el me oyuc o xch'unojel avo'ntonic. Lec me tsots xapas abaic 

ta sventa li Cajvaltique; aq'uic me persa. 

14Scotol li c'usitic chapasique ja'uc me sventa chac'anan abaic. 

15Quermanotac, li Estéfanas xchi'uc yuts' yalaltaque xana'ic ti ja' sba jch'unolajeletic 

te ta Acaya banamile. Xana'ic noxtoc ti laj yac' sbaic o ta scoltael li steclumal Diose. 

16Ja' yu'un avocolicuc ch'unbeic me c'usi chal li quermanotic le'e xchi'uc li yantic 

boch'otic jech chcoltavanique, ti jun yo'nton chtunic yu'un Cajvaltique. 

17Toj xcuxet co'nton ti laj ataquic tal li Estefanase, xchi'uc li Fortunatoe, xchi'uc li 

Acaicoe. Yu'un ja' la scoltaicun ta sventa ti mu xu' avu'unic li vo'oxuque yu'un nom 

oyoxuc. 

18Jech ipat co'nton ta sventaic, xchi'uc jech ipat avo'ntonic ec. Ja' yu'un tsc'an 

chavich'ic ta muc' li quermanotactic li'i. 

19Scotol li jujutsob jch'unolajeletic li' ta Asia banamile chabanuc xayalboxuc tal. Jech 

noxtoc li Aquila xchi'uc Priscila, xchi'uc li jtsob jch'unolajeletic te tstsob sbaic ta snae 

tsots chastacboxuc tal achabanelic acotolic. 

20Chabanuc xayalboxuc scotol li jch'unolajeletique. Jech ec li vo'oxuque patbo aba 

avo'ntonic ta jujuntal; ts'uts'o abaic ta sventa ti toj lec ac'anoj abaique. 

21Vu'un li Pabloune, vu'un ta jts'ibaboxuc tal ta jc'ob jtuc li spatubil avo'ntonic li'i. 

22Scotol li boch'o mu sc'anic Cajvaltic Jesucristoe ac'o ac'batuc stoj smulic. La' me ta 

ora, Cajval. 

23Te ac'o comuc o ta atojolic li c'uxubinel yu'un Cajvaltic Jesucristoe. 

24Toj ep jc'anojoxuc acotolic ta sventa li Cristo Jesuse. Jechuc. 

2 Corintios 

2 Corintios 1 

Sliqueb scarta li Pabloe 

1Vu'un Pabloun, vu'un yajtacbolalun li Jesucristoe yu'un jech la sc'an yo'nton li Diose. 

Chajc'opanoxuc tal jchi'uc li quermanotic Timoteo, vo'oxuc li jtsob jch'unolajeloxuc te 

ta lum Corintoe xchi'uc vo'oxuc li yu'untacoxuc Dios ta sjunul Acaya banamile. 

2Ac'o xc'uxubinoxuc, ac'o spasboxuc ta jun avo'ntonic li Diose, ja' li Jtotique, xchi'uc 

li Cajvaltic Jesucristoe. 

Laj yal Pablo c'u x'elan laj yich' contrainel 

3Ac'o ich'atuc ta muc' li Diose, ja' li Stot Cajvaltic Jesucristoe, ja' li Totil ti ep 

chc'uxubinvane, ja' li Dios ti chispatbutic co'ntontique. 

4Ja' chispatbutic co'ntontic ta sventa scotol jvocoltic, yu'un jech xu' ta jpatbetic 

yo'nton ec li boch'otic oy c'usiuc no'ox vocolal cha'yique, yu'un stsatsubtasojbutic xa 

co'ntontic ec li Diose. 

5Me chquich'tic ep vocol jech chac c'u cha'al laj yich' li Cristoe, ja' jech ta sventa 

Cristo ch-epaj spatubil co'ntontic noxtoc. 

6Yu'un c'alal chquich'cutic vocol li vu'uncutique, ja' sventa chpat avo'ntonic xchi'uc 

sventa chacolic. C'alal chispatbun co'ntoncutic li Diose, ja' sventa chpat avo'ntonic ec 

li vo'oxuque, xchi'uc ja' sventa ch-ayin smuc'ul avo'ntonic, yu'un jech chcuch avu'unic 

vocol ec c'alal chavich'ic vocol jech chac c'u cha'al chquich'cutique. 

7Jch'unojcutic ti j'ech'el mu xchibaj avo'ntonique. Ta sventa ti co'ol chquich'tic vocol 

ta scoj li Cajvaltique, jech ta jna'cutic ti ja' jech co'ol chquich'tic patbel co'ntontic 

noxtoc yu'un li Diose. 

8Quermanotac, ta jc'an chana'ic c'u x'elan laj quich'cutic vocol te ta Asia banamile, 

yu'un bats'i ech'em tsots vocol laj quich'cutic. Mu xa xcuch cu'uncutic o laj ca'icutic; 

la jnopcutic ti te chichamcutic oe. 

9Yu'un chapanbil o sc'oplal ti chichamcutique. Lec ti jech ic'ot ta pasele yu'un jech mu 

me jch'uncutic ti xu' ta jcolta jba jtucutique. Ja' no'ox la jpat co'ntoncutic yu'un li Dios 

ti xu' yu'un ta xcha'cuxes animaetique. 

10Ja' la scoltauncutic ta tsots vocol ti ja' sventa xu' chichamcutic oe. Jch'unojcutic ti ja' 

jech chiscoltauncutic o batele. 

11Yu'un chacoltauncutic ta sc'opanel Dios ec li vo'oxuque. Me ep boch'o tsc'opanic 

Dios ta jtojolcutique, jech ep boch'o tstojbeic ta vocol Dios noxtoc ti c'alal ta jtatic 

coltaele. 

Laj yal Pablo c'u yu'un muc xjelov ta Corinto 

12Oy c'usi ti toj jun co'ntoncutic yu'une, ja' ti jna'oj lec ta jol ta co'ntoncutic ti lec 

jchabioj jbacutic, ti lec jq'ueloj jbacutic ta stojol Dios li' ta banamile. X'ech' to jech la 

jpascutic te ta atojolic li vo'oxuque, pero muc ta jbijiluc jtucutic, ja' ta sventa slequil 

yo'nton ta scoltauncutic li Diose. 

13Li c'usi ta jts'ibaboxuc tale ma'uc ti yu'un yan o smelole, ti mu xava'ibeic smelole. 

Ta jch'un ti chava'ibeic lec smelol scotole, 

14jech chac c'u cha'al ti oy j'o'loloxuc laj ava'ibeic lec smelol ti vu'uncutic ta 

jventacutic ti jun no'ox avo'nton chava'yique; jech chac c'u cha'al vo'oxuc ta aventaic 

toj jun no'ox co'nton chca'icutic ec ti c'alal chtal li Cajvaltic Jesuse. 

15-16Ta sventa ti jech jch'unoje, jech ta jc'an ox vo'oxuc ba'yuc te ch-ech' jq'ueloxuc tal 

ti c'alal lital li' ta Macedonia banamile, xchi'uc te ch-ech' jq'ueloxuc noxtoc ti c'alal 

chisut batele, yu'un jech xu' chataic chib velta xcuxetel avo'ntonic. Ts'acal xu' 

chacoltaicun batel ti c'alal chisut batel ta Judea banamile. 

17C'alal jech jnopoj ox ta jpase, ¿me chanopic ti toj anil la jnope? ¿Me chanopic ti ta 

sventa no'ox jbec'tal jech ta jpas jech chac c'u cha'al tspas li cristianoetic ti chalic 

“xu'” xiic; ts'acal “mu xu'” xiique? 

18Ja' tuq'uil testigo cu'uncutic li Diose. Sna'oj ti mu'yuc baq'uin xcalcutic ta atojolic 

“xu'” xichicutic, ti ts'acal “mu xu'” xichicutique. 

19Yu'un li Jesucristo Xnich'on Diose, ja' ti la jcholboxuc ava'yic sc'oplal jchi'uc Silas 

jchi'uc Timoteoe, le'e mu sna' xal “xu'”; ts'acal chal “mo'oj”. Li stuque puru melel 

c'usi chal. 

20Scotol li c'usitic yaloj Diose chc'ot ta pasel yu'un ta sventa li Jesucristoe. Ja' yu'un 

“Jechuc” xijchi ti c'alal ta jc'opantic Diose, jech ich'bil ta muc' chc'ot li Diose. 

21Ja' li Dios ti chijyac'butic stsatsal co'nton jcotoltic ta sventa li Cristoe, xchi'uc ti laj 

yac'butic svu'el yu'un jech voc'bil lijcom ta sventa yabtele. 

22Xchi'uc ti laj yac'butic jselloaltic ti yu'unutic oe, ja' li Ch'ul Espíritu yac'ojbutic ta 

co'ntontique. Ja' sliqueb quich'ojtic li c'usi ta to xc'ot quich'tique. 

23Ti jech muc x'ech' jq'ueloxuc tale, ja' sventa alequilalic. Ja' testigo cu'un li Diose; ja' 

yilojbun co'nton ti ta melel jech xcale. 

24Mu yu'unuc ta jc'an vu'un yajvalun xch'unojel avo'ntonic chic'ot. Ja' no'ox ta jc'an ta 

jcoltaoxuc, yu'un jech xcuxet no'ox avo'ntonic. Yan li xch'unojel avo'ntonic ta stojol 

Cajvaltique jna'oj ti staoj yav ach'unojic oe. 

2 Corintios 2 

1Jech la jnop ti ja' lec mu xa xtal jq'ueloxuc yan veltae, yu'un jech mu xtal cac' avat 

avo'ntonic. 

2Yu'un me vu'un chacac'boxuc avat avo'ntonique, ¿boch'o chiyac'bun xcuxetel 

co'nton, yu'un vo'oxuc no'ox ta aventaic ti xcuxet co'ntone? 

3Ja' yu'un la jts'ibaboxuc tal li yan cartae, yu'un jech mu xavac'bicun cat co'nton c'alal 

me lital ta atojolique, yu'un sc'oplal vo'oxuc chavac'bicun xcuxetel co'nton. Yu'un me 

xcuxet no'ox co'nton ec li vu'une, ta jna' ti jech xcuxet no'ox avo'ntonic eq'ue. 

4C'alal la jts'ibaboxuc tal li cartae, toj vocol laj ca'ay, toj ep laj cat co'nton; ta ya'lel 

jsat ivu' cu'un la jts'iba. Yu'un ma'uc sventa chcac' avat avo'ntonic; ja' no'ox ta jc'an 

ac'o avilic ti bats'i ep jc'anojoxuque. 

Li Pabloe la spasbe perdón ta yo'nton li boch'o staoj smule 

5Li boch'o laj yac' ep at-o'ntone mu jtucuc no'ox laj yac'bun cat co'nton. Laj yac'boxuc 

avat avo'nton acotolic ec. Pero mu yu'unuc chcac'be xchi'il smul ti jech chcale. 

6Xu' xa o ti jech yepal laj avac'beic stoj smul jech chac c'u cha'al laj achapanic c'alal 

ep tsoboloxuc laj anopique. 

7Ja' tsc'an chapasbeic xa perdón, xchi'uc tsc'an chapatbeic yo'nton, yu'un naca me 

j'ech'el sjip sba o ta stojol Cajvaltic ta scoj ti ep chat yo'ntone. 

8Ja' yu'un chacalboxuc, avocolicuc ac'beic yil ti ac'anojique. 

9Ja' yu'un la jts'ibaboxuc tal c'usi chapasic ta sventa li c'op le'e, yu'un ta jq'uel me ta 

melel chach'unic scotol li c'usitic laj cale. 

10Me laj apasbeic perdón li vo'oxuque, jech ta jpasbe perdón ec. Tsc'an chcac' perdón, 

ac'o me mu'yuc smul ta jtojol. Ti jech ta jpase, ja' sventa ac'o avilic li vo'oxuque, 

yu'un ta sventa Cristo jech ta jpas. 

11Yu'un jech mu xcac'betic spas canal ta jtojoltic li banquilal pucuje, yu'un jna'ojtic xa 

li c'usi oy ta yo'nton tspase. 

Mu junuc yo'nton laj ya'ay Pablo te ta Troas 

12C'alal lic'ot ta lum Troas sventa ta jchol li Lequil A'yej yu'un Cristoe, toj lec jamal 

ti'na c'ot jta ta sventa li Cajvaltique. 

13Pero solel muc xpaj ta lo'il co'nton laj ca'ay, yu'un mu'yuc to te oy c'ot jta li Titoe. 

Jech la jc'opan comel li jch'unolajeletic te oyique; lital ta ora li' ta Macedonia banamil. 

Ta jpastic canal ta sventa li Cristoe 

14Pero coliyal Dios ti scotol c'ac'al chac' jpascutic canal li Cristoe, jech buyuc no'ox 

chvinaj batel sc'oplal Cristo ta jventacutic, jech chac c'u cha'al smuil yic' pom ti buyuc 

no'ox xvinaj batele. 

15Vu'uncutic smuil yic' pom c'otemuncutic ta stojol Dios yu'un li Cristoe. Ja' yu'un 

chvinaj batel yic' ta stojol li boch'otic chcolique xchi'uc li boch'otic ch'ayel chbatique. 

16Li boch'otic ch'ayel chbatique ja' xa sventa lajel chamel cha'yic ti c'alal cha'ibeic 

yiq'ue. Yan li boch'otic chcolique ja' xa sventa xcuxlejal cha'yic o ti c'alal cha'ibeic 

yiq'ue. Mu'yuc boch'o xu' yu'un spasel ta stuc no'ox jech chac le'e. 

17Li vu'uncutique muc ja'uc sventa ta jsa'cutic taq'uin ta sventa sc'op Dios jech chac 

c'u cha'al tspasic li yantique. Li vu'uncutique ja' ta sventa Dios ti tsots sc'oplal 

chca'icutic jamal chcalcutique. Ja' yu'un q'uelbiluncutic yu'un Dios ti c'alal 

chic'opojcutic ta sventa Cristoe. 

2 Corintios 3 

Sc'oplal boch'otic sventainojic xcholel li c'usi ach' chapanbile 

1¿Me chanopic ti yu'un ta jtoy jbacutic yan velta noxtoc ti jech chcal jc'oplal 

jtucutique? ¿Me yu'un chac'anic ti quich'oj tal jvuncutic c'alal chitalcutic ta atojolic? 

¿O me vo'oxuc chavac'bun jvuncutic jech chac c'u cha'al tspasic li yantic jcholc'opetic, 

yu'un jech ac'o vinajuc ti oy cabtelcutique? 

2Pero li jvuncutic c'oteme ja' li vo'oxuque. Ts'ibabil lec ta avo'ntonic; laj yich' q'uelel, 

laj xa yich' otquinel yu'un scotol cristianoetic. 

3Lec xvinaj ti vo'oxuc jvuncutic c'otemoxuque, ti ja' la sts'iba stuc li Cristoe. Ja' no'ox 

ti vu'uncutic laj quich' cabtelcutic ta yaq'uel ta ilele. Muc ta tintauc la sts'iba; ja' la 

sts'iba ta sventa Ch'ul Espíritu yu'un cuxul Dios. Muc ta jpechuc ton la sts'iba; ta 

avo'ntonic la sts'ibaboxuc. 

4Jna'ojcutic lec ta sventa Dios ti xu' cu'uncutic ta sventa li Cristoe. 

5Scotol li c'usi ta jpascutique ma'uc yu'un toj lec xu' cu'un jtucutic. Ja' Dios 

chiscoltauncutic ta spasel scotol. 

6Ja' laj yac'bun jbijilcutic noxtoc sventa chituncutic yu'un li c'usi ach' chapanbil sventa 

chijcolutic oe. Ma'uc ta sventa li smantal Dios ts'ibabile; ja' ta sventa yabtel Espíritu ta 

co'ntontic. Yu'un li c'usi ts'ibabil no'ox ta vune ja' chac' chijchamutic. Pero li Ch'ul 

Espiritue ja' chac' cuxicutic. 

7Li smantal Dios ts'ibabil ta cha'pech ton ti ja' no'ox chismilutique, toj yan sba xojobal 

c'alal ivul ta stojol li israeletique. Mu xa xu' tsq'uelbeic sat li Moisese, yu'un oy 

xojobal. Pero ich'ay no'ox batel li xojobale. 

8Buuc xa li xojobal c'usi ital ta sventa Ch'ul Espiritue, ja' to toj ech'em stsatsal. 

9Yu'un me oy xojobal ital li c'usi sventa chac' jta jmultique, ja' xjelov to xojobal li 

c'usi chac' tuq'uibuc co'ntontique. 

10Yu'un li c'usi oy xojobal ta ba'yuque mu xco'laj xchi'uc li c'usi laj xa jtatique, yu'un 

ja' ech'em to xjelov xojobal. 

11Yu'un me oy xojobal li c'usi jelovel no'ox ijelove, ja' ech'em to xjelov xojobal li 

c'usi mu xlaj sc'oplal oe. 

12Ta sventa ti jech jch'unojcutique, ja' yu'un tsots co'ntoncutic jamal chcalcutic batel. 

13Mu jechuc ta jpascutic jech chac c'u cha'al li Moisés ti la smac sat ta poq'ue, yu'un 

jech mu me xilic li israeletic ta scoj ti oy xojobal c'alal ital li c'usi jelovel no'ox 

chjelove. 

14Jech imacbat yo'ntonic o; ja' jechic o c'alal to tana. C'alal tsq'uelic li ba'yuc mantale, 

macbil yo'ntonic o yu'un li poq'ue. Mu xu' chloc' o, yu'un ja' no'ox xu' chloc' ta sventa 

li Cristoe. 

15Ja' jechic o c'alal to tana. C'alal chich' aptael li smantaltac Dios la sts'iba Moisese, te 

macbil yo'ntonic o yu'un li poq'ue. 

16Pero me chlic sutes yo'ntonic ta stojol Cajvaltique, chich'ic nitbel loq'uel li poc' ti 

macbil o yo'ntonique. 

17Yu'un li Cajvaltique ja' ono'ox li Ch'ul Espiritue. Ti bu chventainvan li Ch'ul 

Espíritu yu'un Cajvaltique oy coltael. 

18Ja' yu'un li vu'utique mu xa macaluc jsatic ta poc'. Ja' xa jechutic jech chac c'u cha'al 

nen ti chch'ambe xojobal c'ac'ale, yu'un ta jch'ambetic xa slequilal yutsilal li 

Cajvaltique. Yu'un yantic chijlecubutic batel, jech co'ol chijc'ot jech chac c'u cha'al 

stuc. Ja' jech ch-abtej li Cajvaltic ti junic xchi'uc Ch'ul Espiritue. 

2 Corintios 4 

1Ja' yu'un mu xchibaj co'ntoncutic ta xcholel, yu'un ja' cabtel laj yac'buncutic Dios ta 

sventa ti toj ep la xc'uxubinuncutique. 

2Jech ta jipcutic comel li c'usi mucul ta pasel ti q'uexlal sbae. Mu'yuc ta jtunes 

jbijilcutic sventa chilo'lavancutic; mu'yuc ta jyanijescutic li sc'op Diose. Ja' no'ox 

chcalcutic li c'usi melele, yu'un jech chcac'becutic yil scotol cristianoetic ti ja' melel 

c'usi chcalcutique, yu'un ta stojol Dios ta jpascutic jech. 

3Me mu xc'ot ta yo'nton cristianoetic li Lequil A'yej ta jcholcutique, yu'un ja' li boch'o 

ch'ayel chbatique, ja' yu'un macal yo'nton cha'yic. 

4Ti jech mu xch'unique, yu'un ja' macbil yo'ntonic yu'un li yajval banamile. Yu'un 

jech mu x'och xojobal ta stojolic li Lequil A'yej ta sventa li Jesucristo ti jun oyic 

xchi'uc Diose. 

5Yu'un muc jc'oplaluc jtucutic ta jcholcutic. Ja' sc'oplal stuc li Jesucristoe, ja' li 

Cajvaltique. Li vu'uncutique ja' no'ox chituncutic avu'unic ta sventa li Jesuse. 

6Yu'un li Dios ti laj yal ac'o oyuc sac osil c'alal ic' to'ox osile, ja' laj yal noxtoc ti ac'o 

oyuc sac osil ta co'ntontique. Yu'un jech ac'o cotquintic c'u x'elan xojobal Dios ta 

jtojoltic ta sventa li Jesucristoe. 

Chijcuxiutic ta sventa xch'unojel co'ntontic 

7Li jc'ulejaltic ac'bilutique quich'ojtic li' ta jbec'taltic ti pasbil no'ox ta lum jech chac 

cha'al bine, yu'un jech ac'o vinajuc ti toj yan sba svu'el stuc li Diose, ti muc ta 

jtsatsaluc jtuctic ti jech ic'ot ta pasele. 

8Ja' yu'un, ac'o me oy ep ta chop vocol chca'icutic ta jujujot, pero mu teuc tsalbil 

chicomcutic o. Ac'o me ep chlo'ilaj co'ntoncutic, pero mu teuc chiyalubtasuncutic o. 

9Ac'o me ep chquich'cutic uts'intael, pero mu'yuc comtsanbiluncutic. Ac'o me 

jipbiluncutic, pero mu teuc chilajcutic o. 

10Buyuc no'ox chibatcutic, chapal jc'oplalcutic chilajcutic ta milel jech chac c'u cha'al 

imilat li Jesuse. Pero vu'un ta jventacutic noxtoc chvinaj ti cuxul li Jesuse. 

11Yu'un ac'o me li' to cuxuluncutic, pero chapal sc'oplal chilajcutic ta milel ta scoj li 

Jesuse, yu'un jech xu' chvinaj ta jventacutic ti cuxul li Jesuse, yu'un li' to cuxul li 

jbec'talcutic ti stalel chchame. 

12Li vu'uncutique puru milel no'ox oy ta jtojolcutic; yan li vo'oxuque oy ac'oplal 

chacuxiic. 

13Pero ja' jech jch'unojcutic jech chac c'u cha'al li boch'o jech la sts'iba ta sc'op Diose: 

“Yu'un jch'unoj ti ja' chiscoltaun li Diose, ja' yu'un chcal”, xi. Ja' no'ox jech chcalcutic 

ec li vu'uncutique. 

14Yu'un jna'ojcutic lec, li Dios ti la xcha'cuxes Cajvaltic Jesuse ja' no'ox jech 

chixcha'cuxesuncutic ec jech chac c'u cha'al la xcha'cuxes li Jesuse. Jech c'alal ta 

vo'oxuc co'ol chijyic'utic batel ta stojol jcotoltic. 

15Ja' yu'un scotol li vocol chquich'cutique ja' sventa alequilalic. Yu'un jech ep 

boch'otic xu' tstaic li c'uxubinel yu'un Diose, jech ep boch'otic chlic stojbeic ta vocol 

Dios noxtoc, jech ich'bil ta muc' chc'ot li Diose. 

16Jech mu xchibaj co'ntoncutic. Ac'o me yantic chlaj stsatsal li jbec'talcutique, pero li 

co'ntoncutique yantic ch-ayin stsatsal ta jujun c'ac'al. 

17Yu'un li vocol li' chquich'cutic ti jliquel no'oxe ja' chich' tal li jlequilalcutic ti 

mu'yuc slajebe, ti toj ech'em yutsile. 

18Yu'un ma'uc te batem jsatcutic yu'un li c'usi chquil ta jsatique. Ja' te batem jsatcutic 

yu'un li c'usi mu xquiltique. Yu'un li c'usi chquil ta jsatique oy slajeb. Yan li c'usi mu 

xquiltique mu'yuc slajeb o sbatel osil. 

2 Corintios 5 

1Yu'un ta jna'tic, li jbec'taltic li' quich'ojtic ti ja' jech c'otem jech chac c'u cha'al jnatic 

li' ta banamile, xchi'uc ti ja' jech c'otem jech chac c'u cha'al carpanae chlaj sc'oplal. Ja' 

yu'un oy xa yan ach' te xchapanoj Dios ta vinajel, muc pasbiluc ta sc'ob cristiano. Ja' 

chc'ot quich'tic o sbatel osil. 

2Ja' yu'un toj c'ux jvocol chca'itic ti c'alal li' to quich'oj li jbec'taltique, yu'un ja' xa 

chac jlap ca'itic li ach' te oy ta vinajele. 

3Yu'un jech ja' ta jlaptic o; muc jeche'uc t'anal chijc'ot. 

4Yu'un c'alal li' to jlapojtic li jbec'taltic ti ja' jech chac c'u cha'al carpana no'oxe, toj 

c'ux jvocol chca'itic. Pero ma'uc yu'un mu xa jc'antic li jbec'taltic li'i, yu'un ja' ta 

jc'antic li c'usi mu sna' xlaje, yu'un jech ac'o c'atajuc ta ach' li c'usi sna' xlaje. 

5Li boch'o xchapanoj ti jech chc'ot ta pasele ja' li Diose. Ja' li boch'o yac'ojbutic xa 

sliquebe, ja' li Ch'ul Espiritue. 

6Ja' yu'un ja' spatubil co'ntontic o, ac'o me mu to xquiltic Cajvaltic ta sventa ti li' to 

quich'ojtic li jbec'taltique. 

7Pero ta sventa xch'unojel co'ntontic chijxanov batel; ma'uc ta sventa yu'un jq'ueloj xa 

ta jsatic. 

8Pero jech oy ta co'ntontic o. Ja' yu'un ta jc'antic ti ac'o xa comuc li jbec'taltic li'i, 

yu'un jech xu' chbat jchi'intic o li Cajvaltique. 

9Ja' yu'un tsots sc'oplal chca'icutic ti lec ac'o yiluncutic li Diose, ac'o me li' to quich'oj 

li jbec'taltique, o me mu'yuc xa. 

10Yu'un jcotoltic persa chc'ot jva'an jbatic yo' bu chchapanvan li Cristoe. Yu'un jech ta 

jujuntal chc'ot quich'tic li stojol cabteltique, me lec, o me chopol, ja' ti c'u x'elan la 

jpastic xchi'uc li jbec'taltic ti sna' xlaje. 

Li Diose ico'laj yo'nton xchi'uc cristianoetic ta sventa li Jesucristoe 

11Ta sventa ti jna'ojtic xa ti tsc'an chquich'tic ta muc' li Cajvaltique, ja' yu'un persa 

chcac'becutic sna'ic ta jventacutic ec li cristianoetique. Li Diose xiyotquinuncutic xa, 

chcal ti xavotquinuncutic xa ec li vo'oxuque. 

12Ti jech chcale mu yu'unuc ja' no'ox chcal jc'oplal jtucutic yan velta ti lecuncutique. 

Ja' sventa ac'o junuc avo'ntonic ta jventacutic li vo'oxuque, yu'un jech chana'ic c'u 

x'elan xu' chatac'beic li boch'otic ja' no'ox tstoy sbaic ta sba sbec'talique, ti mu ja'uc 

tsots sc'oplal cha'yic li yut yo'ntonique. 

13Me quich'ojcutic chuvaj chi'ilatcutique, ja' ta sventa Dios. Me bijuncutic 

chi'ilatcutique, ja' sventa alequilalic. 

14Li epal c'uxubinel yu'un Cristoe ja' chiyic'utic sventa chac' jna'tic lec ti jun no'ox 

Boch'o icham cu'untic ta jcotoltique, pero jcotoltic lijchamutic ya'yel. 

15Ta sventa ti icham ta jventatic jcotoltique, jech muc xa cuxuluc ta sventa stuc li 

boch'otic cuxulique. Ja' xa cuxulic ta stojol li Cristo ti icham, ti icha'cuxi ta 

sventaique. 

16Ja' yu'un li' tana xchi'uc le' to batele muc xa ta sba sbec'taluc no'ox chcotquincutic li 

cristianoetique. Ta vo'onee ta sbec'tal no'ox la jq'uelbecutic li Cristoe, pero li' ta orae 

mu xa jechuc ta jq'uelcutic. 

17Ja' yu'un li boch'o oy xa ta stojol Cristoe ipas xa ta ach'. Ilaj xa sc'oplal li poco'e; ja' 

xa ital li c'usitic ach'e. 



2012 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

18Scotol le'e, chlic tal ta stojol Dios. Ja' li boch'o laj yac' co'lajuc co'nton jchi'uc ta 

sventa li Cristoe, xchi'uc ti laj yac'bun cabtelcutic xcholel ti ico'laj xa co'nton 

jchi'uctique. 

19Ja' ta sventa Cristo lic sco'lajes yo'nton xchi'uc cristianoetic li Diose. Mu xa ja'uc 

tst'ab ta yo'nton li jmultic jsa'ojtic ta stojole. Ja' yu'un laj yac'bun cabtelcutic xcholel ti 

ico'laj xa co'nton jchi'uctique. 

20Jech vu'uncutic xq'uexol Cristo c'otemuncutic. Ja' yu'un ja' chc'opoj stuc Dios ta 

jventacutic. Tsc'anbutic vocol ta jtojoltic, jech chijyalbutic: “Ta sventa Cristo 

chajc'anboxuc vocol, co'oluc me avo'ntonic xchi'uc li Diose”, xijyututic. 

21Yu'un li boch'o mu xotquin mulile jpasmulil ic'ot ta jcojtic, yu'un jech vu'utic 

mu'yuc jmultic lijc'ot, tuc' xa co'ntontic chijyilutic li Diose. 

2 Corintios 6 

1Ta sventa ti co'ol chi'abtejcutic xchi'uc li Diose, ja' yu'un chajc'anboxuc vocol ec: Mu 

me alticuc ti oy slequil yo'nton ta atojolic li Diose. 

2Yu'un jech yaloj li Diose: “C'alal ja' xa yorail chaquic'ote, chca'ibot li ac'ope. C'alal 

ja' xa sc'ac'alil chacole, ta jcoltaot”, xi. A'yo ava'ay, yorail xa chayic'ot; ja' xa sc'ac'alil 

chascoltaot. 

3Mu jc'an boch'o jsocbecutic yo'nton junuc. Yu'un mu jc'an chopol chbat sc'oplal li 

yabtel Dios yac'ojbuncutique. 

4Ja' no'ox oy ta co'nton chcac'cutic ta ilel ti ta melel vu'uncutic oy cabtelcutic ta stojol 

Diose. Ja' yu'un te jts'icojcutic scotol: uts'intael, vocol ta sventa mu'yuc c'usi oy 

cu'uncutic, at-o'nton, 

5nucul, tiq'uel ta chuquel, vochvochc'optael, tsatsal abtel, yavayel, xchi'uc vi'nal. 

6Jech noxtoc chcac'cutic ta ilel ti tuc' co'ntoncutique, ti oy jbijilcutic ta sventa Diose, ti 

oy smuc'ul co'ntoncutique, ti oy slequil co'ntoncutique, ti ventainbiluncutic yu'un 

Ch'ul Espiritue, ti ta melel chic'anvancutique, 

7xchi'uc ti melel c'usi chcalcutique, xchi'uc ti oy svu'el li Diose. Chcac'cutic persa 

xchi'uc li cabtejeb ac'biluncutique, ja' li stuq'uil co'ntoncutique, xchi'uc li 

quespadacutique, xchi'uc li jmaccutique, 

8xchi'uc ta sventa me ich'biluncutic ta muc', me mu ich'biluncuticuc ta muc', me lec 

jc'oplalcutic, o me chopol jc'oplalcutic. Ac'o me cuybiluncutic ta jlo'lavanej, pero 

melel c'usi chcalcutic. 

9Ac'o me chi'albatcutic ti mu'yuc otquinbiluncutique, pero lec otquinbiluncutic. Ac'o 

me solel chac chamcuncutic ya'yic, pero yoquel to li' cuxuluncutic. Ac'o me chalic ti 

yu'un xa chiyac'bun jtoj jmulcutic li Diose, pero mu yu'unuc chismiluncutic o. 

10Ac'o me chalic ti chcat xa co'ntoncutique, pero scotol ora xcuxet no'ox co'ntoncutic. 

Ac'o me me'onuncutic chilic, pero ep xa boch'o la jpascutic ta jc'ulej. Ac'o me solel 

mu'yuc c'usi oy cu'uncutic, pero jtaojcutic scotol. 

11Corintoetic, laj xa jam lec quecutic ta atojolic. Jamal laj calboxuc scotol c'u x'elan 

co'ntoncutic. 

12Me jutuc mu'yuc c'usi la jnac' ta co'ntoncutic. Pero li vo'oxuque mu jechuc chajam 

lec avo'ntonic ta jtojolcutic. 

13Ja' lec pasbuncutic jech ec jech chac c'u cha'al lec jamal co'ntoncutic ta atojolique, 

yu'un jnich'naboxuc chca'icutic. 

Xch'ulna Dios c'otemutic 

14Mu me xapas abaic ta jun achi'uquic li boch'otic mu'yuc xch'unojic Diose. Yu'un mu 

xu' ta xchi'in sbaic xchi'uc li boch'o tuc' yo'ntone xchi'uc li boch'o mu tuc'uc yo'ntone. 

¿Me xu' chchi'in sbaic xchi'uc sac osil li ic' osile? 

15¿Me xu' co'ol c'usi tsnop xchi'uc Cristo li pucuje? Ja' no'ox jech ec li boch'o xch'unoj 

Diose ¿me xu' co'ol c'usi tsnop xchi'uc li boch'o mu'yuc xch'unoje? 

16¿Me xu' jun xch'ulna xchi'uc Dios li loc'ometic ti cuybilic ta diose? Li vu'utique 

xch'ulna cuxul Dios c'otemutic, yu'un jech yaloj li Diose: “Te chinaqui o ta stojolic, te 

chixanov o jchi'uc. Vu'un Diosun yu'unic chic'ot; ja' jteclumal chc'otic o ec”, xi 

ono'ox. 

17Jech yaloj noxtoc: “Loc'anic me ta stojolic, voc'o abaic loq'uel; mu me xapiquic li 

c'usi toj chopole, jech chaquic'oxuc ta jtojol. 

18Jech vu'un Atoticun chic'ot; vo'oxuc jquerem jtseb chac'otic o ec, xi li Cajvaltic ti 

ech'em svu'ele.” 

2 Corintios 7 

1Ja' yu'un vo'oxuc ti lec jc'anojoxuque, ja' jc'oplaltic ti va'ay x'elan yaloj li Diose. Jech 

tsc'an ac'o me jq'uel jbatic ta sventa li c'usi tsoques jbec'taltic xchi'uc co'ntontique. Ja' 

tsc'an chijlecubutic o batel ta sventa ti quich'ojtic xa ta muc' li Diose. 

Xcuxet no'ox yo'nton Pablo ti la sutes yo'nton li corintoetique 

2Scotoluc me avo'nton tuc'ulanic li c'usi chcalcutique. Me junuc mu'yuc boch'o chopol 

c'usi la jpasbecutic. Me junuc mu'yuc boch'o la jsocbecutic yo'nton, xchi'uc mu'yuc 

boch'o la jlo'lacutic ta mucul. 

3Mu yu'unuc ta jtic'cutic amulic ti jech chcale. Calojboxuc xa lec ti oyoxuc ta 

co'ntone. Me chachamique, ac'o chamcun ec; me cuxuloxuque, ac'o cuxicun ec. 

4Solel lec jamal co'nton ta atojolic; toj jun co'nton avu'unic. Lec la jta spatubil co'nton 

avu'unic; bats'i toj xcuxet no'ox co'nton, ac'o me toj ep li jvocole. 

5Yu'un c'alal livul li' ta Macedonia banamile, me jutuc mu'yuc bu la jcux o ta 

uts'intael; buyuc no'ox oyuncutic, toj ep jvocolcutic. Me oyuncutic ta spat, oy tsots 

uts'intael; me oyuncutic ta yut, oy ep c'op o'nton. 

6Pero li Dios ti stalel tsmuq'uibtasbe yo'nton li boch'otic chat yo'ntone, la 

smuq'uibtasbun co'nton ta sventa ti ital li Titoe. 

7Pero ma'uc no'ox imuq'uib co'nton ta sventa ti ivule; ja' ta sventa ti toj jun no'ox 

yo'nton ital avu'unic li vo'oxuque. Vul yalbuncutic scotol ti chavat avo'ntonic 

cu'uncutique, ti ep cha'oq'uique, ti bats'i jun avo'ntonic ta jtojole. C'alal laj ca'ay scotol 

jech chac le'e, ech'em to laj yac'bun xcuxetel co'nton. 

8Ac'o me laj avat avo'ntonic ta sventa li jcartae, pero mu xa xlo'ilaj co'nton. Ac'o me 

oy to'ox bu vocol laj ca'ay c'alal laj quil ti laj avat avo'ntonic cu'un jayibuc c'ac'ale, 

9pero li' ta orae xcuxet no'ox co'nton. Ma'uc xcuxet co'nton ti laj cac' avat 

avo'ntonique. Ja' xcuxet co'nton ti laj asutes avo'ntonic ta sventa li at-o'nton laj 

ava'yique. Yu'un ja' laj avat avo'ntonic ta sventa li Diose, jech mu'yuc boch'o isoc o ta 

sventa ti c'usi la jts'ibaboxuc tale. 

10Yu'un li boch'o ch-ac'bat yat yo'nton yu'un Diose ja' sventa tsutes yo'nton, yu'un 

jech chcol. Yan li at-o'nton sventa no'ox banamile ja' no'ox sventa ch'ayel. 

11Q'uelo avilic c'usi lec laj ataic ta sventa ti ja' laj yac' avat avo'ntonic li Diose. Yu'un 

oy xa ta avo'ntonic xchapanel li c'ope; chac'anic ti mu'yuc amul chacomique; la'ilinic 

yu'un li mulile; oy xi'el laj ava'yic; laj avat avo'ntonic cu'uncutic; toj tsots sc'oplal laj 

ava'yic ti ac'o lecubuc scotole. Ja' jun tojobtasel laj ava'yic. Ta sventa scotol le'e ja' 

svinajeb ti mu'yuc amulic ta sventa li c'usi c'otem ta pasel ta atojolique. 

12Ja' yu'un, li carta la jts'ibaboxuc tale ma'uc no'ox ta sventa li boch'o staoj smule, 

xchi'uc ma'uc no'ox ta sventa li boch'o staoj smul ta stojole. Ja' sventa ac'o vinajuc lec 

ta atojolic xchi'uc ta stojol Dios ti ta melel jun avo'ntonic ta jtojolcutique. 

13Le'e ja' mero spatubil co'ntoncutic ic'ot avu'unic. Pero ech'em to ital xcuxetel 

co'ntoncutic ta sventa ti toj xcuxet no'ox yo'nton ital ec li Titoe, yu'un toj jun yo'nton 

avu'unic acotolic. 

14Ti c'u x'elan toj jun co'nton laj calbe ac'oplalic li Titoe, jech ic'ot o; muc nacauc 

xcac'be jba q'uexlal. Jech chac c'u cha'al melel scotol li c'usitic laj calboxuc tale, ja' 

no'ox jech melel scotol c'u x'elan laj calbecutic ac'oplalic li Titoe. 

15Ech'em to chasc'anoxuc li Tito c'alal cht'ab ta yo'nton ti lec xach'unic c'usi 

chavich'ic albele, xchi'uc ti c'u x'elan lec ch'ambil ic'ot avu'unic c'alal ic'ot ta 

atojolique, ti lec laj avich'ic ta muq'ue. 

16Xcuxet no'ox co'nton ec ti xu' ta jpat lec co'nton ta atojolique. 

2 Corintios 8 

La stsobic taq'uin sventa scoltael yan jch'unolajeletic 

1Li' ta orae quermanotac, ta jc'an chacalbotcutic ti ivinaj xa slequil yo'nton Dios ta 

stojolic li jujutsob jch'unolajeletic li' ta Macedonia banamile. 

2Yu'un c'alal ja'o oy ep svocolique, yo'to ital ep xcuxetel yo'ntonic. C'alal ja'o ipasic ta 

me'on ta scoj li vocole, yo'to i'ayin ep slequil yo'ntonic. 

3Yu'un laj quil jtuc ti scotol yo'nton laj yaq'uic ti c'u yepal xu' yu'un jujunique. Bats'i 

ep laj yaq'uic; solel ijelov to ti bu c'alal yipal yu'unique. 

4Ja' stuquic lic sc'anbicun vocol me xu' chcac'be spasic li jun abtel sventa tscoltaic li 

yantic yu'untac Diose. 

5Toj ech'em ep laj yaq'uic jech chac c'u cha'al jnopojcutique. Yu'un ba'yuc laj yac' 

sbaic ta stojol li Cajvaltique; ts'acal laj yac' sbaic ta jtojolcutic ec jech chac c'u cha'al 

tsc'an li Diose. 

6Ja' yu'un la jc'anbecutic vocol Tito ti ac'o tal svu'es stsobel jech chac c'u cha'al la 

sliques te ta atojolique, ti ta yutsil avo'nton laj aliquesique. 

7Yu'un li vo'oxuque ataojic xa scotol. Oy xch'unojel avo'ntonic, lec xu' avu'un 

chac'opojic, oy lec abijilic, oy ta avo'nton chapasic scotol, xchi'uc laj xa achanic 

c'anvanej ta jventacutic. Ja' yu'un ja'uc me jech ep slequil avo'ntonic ta stsobel noxtoc 

li coltael chavaq'uique. 

8Mu yu'unuc ta jpasoxuc ta mantal. Ja' no'ox ta jc'an ta jq'uel me oy ta avo'nton 

chacoltavanic, xchi'uc me ta melel chac'anvanic ec li vo'oxuque. 

9Yu'un xavotquinbeic xa c'u x'elan slequil yo'nton li Cajvaltic Jesucristoe. Li stuque 

toj c'ulej, pero la spas sba ta me'on, yu'un jech vu'utic la yac'butic jc'ulejaltic. 

10Chacalboxuc ava'yic li c'usi lec ac'o apasique. Li vo'oxuque ba'yuc laj aliquesic 

stsobel li taq'uine; ech' jabil no'ox laj aliquesic. Ma'uc no'ox laj anopic jutuc ti 

chapasique; scotol avo'ntonic laj aliquesic o. 

11Ja' yu'un tsc'an chavu'esic o spasel. Jech chac c'u cha'al oy ta avo'ntonic chac'an 

chapasic ox ta anile, ja' jech oyuc ta avo'ntonic vu'esic ta ora noxtoc, ja' ti c'u yepal 

c'usi oy avu'unic jujunoxuque. 

12Yu'un me yutsil co'nton chcac'tic jech chac c'u cha'al yepal oy cu'untique, lec tsacbil 

chc'ot. Yu'un mu ja'uc chisc'anbutic li c'usi mu'yuc cu'untique. 

13Ti jech chacalboxuque, mu yu'unuc ta jc'an ja' ac'o staic ep c'usi oy yu'unic, yu'un 

jech vo'oxuc abul aba chacomic. Ja' no'ox ta jc'an ti co'oluc mu'yuc avocol acotolique. 

14Yu'un li' ta orae oy ep c'usi oy avu'unic li vo'oxuque, jech ac'o tunuc yu'unic ec li 

boch'o mu'yuc c'usi oy yu'unique. C'alal me ja'o oy ep c'usi oy yu'unic eq'ue, xu' 

chayac'boxuc ec ti c'alal ja'o vo'oxuc mu'yuc c'usi oy avu'unique. Yu'un jech co'ol oy 

c'usi oy avu'unic. 

15Ja' jech chc'ot jech chac c'u cha'al ts'ibabil ta sc'op Diose: “Li boch'o ep la stsobe 

mu'yuc spas sobrail yu'un. Li boch'o mu'yuc ep la stsobe mu'yuc c'usi sc'an laj ya'ay”, 

xi ts'ibabil. 

Ibat ta Corinto xchi'uc xchi'iltac li Titoe 

16Coliyal Dios ti laj yac'be ta yo'nton Tito jech chac c'u cha'al co'nton ta atojolique. 

17Jech la xch'un ti c'alal laj calbe ac'o taluque. Pero ta sventa noxtoc ti te oy yo'nton ta 

atojolique, jech stuc la snop ti chtal sq'ueloxuque. 

18Ja' chcac'becutic xchi'in tal jun jch'unolajel ti lec sc'oplal yu'un scotol steclumal 

Cristoe, ti otquinbil ti ja' yabtel xcholel li Lequil A'yej ta sventa Cajvaltique. 

19Jech noxtoc ja' t'ujbil yu'un steclumal Cristo sventa ta jchi'in batel c'alal chbat cac' li 

taq'uin chatsobic ti la jliquescutic stsobel ta atojolic sventa ch-ich'at ta muc' li 

Cajvaltique, xchi'uc sventa chvinaj ti oy slequil co'ntontique. 

20Yu'un jech mu'yuc boch'o xu' chisa'bun jmulcutic ta sventa li smoton Dios 

chquich'cutic batele, yu'un ep li taq'uin chbat cac'cutique. 

21Yu'un ta jc'an lec tuc' ac'o batuc scotol li c'usitic ta jpase. Ma'uc no'ox ta jc'an lec 

chil li Diose; ja' ta jc'an lec chil noxtoc li cristianoetique. 

22Jech noxtoc ta xcac'becutic xchi'inic tal jun jch'unolajel ti ep xa ta velta 

quilojbecutic c'u x'elan yo'ntone, xchi'uc ti xcotquincutic xa lec ta sventa c'usitic 

tspase. Li' ta orae solel oy ta yo'nton chtal, yu'un toj jun yo'nton cha'ay ta aventaic. 

23Yan li Titoe xana'ic ti ja' jchi'ile xchi'uc ti co'ol li'abtejcutic te ta atojolique. Jech 

noxtoc li chib quermanotic ta xchi'in tale, xana'ic xa ti ja' t'ujbilic yu'un steclumal 

Cristoe, lec ich'bil ta muc' Cristo ta sventaic. 

24Ja' yu'un aq'uic me ta ilel ti ac'anojic li quermanotic te chtalique, yu'un jech tsna'ic 

scotol li jujutsob jch'unolajeletic bu liquemic tale. Xchi'uc jech mu alticuc chc'ot ti lec 

caloj ac'oplalique. 

2 Corintios 9 

1Ta sventa li scoltael yan yu'untac Diose, mu xa persauc ta jts'ibaboxuc tal, 

2yu'un xcotquin xa ti oy slequil avo'ntonique. Jech scotol co'nton laj calbe ac'oplalic li 

jch'unolajeletic li' ta Macedonia banamile. Laj calbeic ti ech' jabil no'ox chapaloxuc 

chavaq'uic coltael, vo'oxuc ti te oyoxuc ta Acaya banamile. C'alal laj ya'yic ti toj jun 

avo'nton chapasique, jech ep boch'otic ic'ot ta yo'nton tspasic ec. 

3Ja' yu'un ta jtac tal ta atojolic li oxib quermanotique, yu'un jech mu alticuc chc'ot ti 

toj jun co'nton laj calbecutic ac'oplalic li jch'unolajeletique, yu'un jech chapal avu'unic 

jech chac c'u cha'al calojcutic ac'oplalique. 

4Yu'un me la jchi'in tal jayibuc jch'unolajeletic li' ta Macedonia banamile, vu'un 

chcac'be jba q'uexlal me mu'yuc chapal avu'unique. Ma'uc chcal ti vo'oxuc 

chaq'uexovique, yu'un scotol co'nton calojbe ac'oplalic li jch'unolajeletic li'i. 

5Ja' yu'un la jnop ti ja' lec ta jtac jelovel tal li quermanotique yu'un jech chchapaj 

avu'unic li taq'uin ti avaloj chatsobique. Jech chvinaj ti yutsil avo'nton laj anop atuquic 

chavaq'uique, ti muc vu'ucun la jsujoxuque. 

6Na'ic me, li boch'o jutuc no'ox tsts'une jutuc no'ox tsc'aj. Li boch'o ep tsts'une ep 

tsc'aj. 

7Jech jujunoxuc aq'uic ti c'u yepal chloc' ta avo'ntonique. Mu me ta chibeteluc; mu me 

ta sujeluc xavaq'uic. Yu'un ja' chc'anat yu'un Dios li boch'o xcuxet no'ox yo'nton 

chaq'ue. 

8Yu'un li Diose xu' yu'un chayepajesboxuc scotol li c'usitic yac'ojboxuque. Jech ch-

epaj li c'usi oy avu'unique; mu'yuc c'usi yan sc'an avu'unic. Jech xu' avu'un 

chapasilanic o lequil abtel. 

9Yu'un jech ts'ibabil ta sc'op Dios: “La svoc' li c'usi oy yu'une, laj yac'be me'onetic; li 

slequil stuq'uil yo'ntone mu xlaj sc'oplal o sbatel osil”, xi ts'ibabil. 

10Li Dios ti chac'be sts'unubal c'usi chich' ts'unele, xchi'uc ti ja' chac' c'usitic chich' 

ve'ele, ja' chayac'boxuc, chayepajesboxuc noxtoc li c'usi chats'unic ta stojole, xchi'uc 

chayepajesboxuc sat li c'usitic chapasic ta slequil yutsil avo'ntonique. 

11Jech jc'ulej chac'otic ta sventa scotol, jech ech'em to ch-ayin yutsil avo'ntonic. Ta 

sventa li yutsil avo'ntonique, ep chlic yich' tojbel ta vocol Dios, yu'un chquich'cutic 

batel li coltael chavaq'uique. 

12Ta sventa li coltael chquich'beic batele, ma'uc no'ox tsta c'usi sc'an yu'unic li 

boch'otic voc'bilic yu'un Dios ti oy svocolique; ja' sventa ep chich' tojbel ta vocol 

noxtoc li Diose. 

13Ta sventa li coltael tstaique, chlic yalbeic slequilal Dios ta sventa ti lec chach'unic 

c'usi chal li Lequil A'yej ta sventa Cristoe, xchi'uc ta sventa ti toj ep yutsil avo'ntonic 

ta stojolique xchi'uc ta stojol li yantique. 

14Jech tsc'opanic Dios ta atojolic, yu'un toj ep sc'anojoxuc ta sventa ti ep slequil 

avo'ntonic laj yac'boxuc li Diose. 

15Bats'i coliyal Dios ti mu xlaj ta alel c'u yepal li matanal yac'ojbutique. 

2 Corintios 10 

Laj yal Pablo ti ac'bil tsots yabtel yu'un Diose 

1Vu'un Pabloun. Ta sventa smuc'ul yo'nton, yutsil yo'nton Cristo ta jc'anboxuc vocol 

ta atojolic, vo'oxuc ti oy chavalic ti biq'uit cac'oj jba c'alal te oyun ta atojolique, ti ja' 

toj tsots ta jpas jba c'alal nom oyune. 

2Jech avocolicuc mu me xavaq'uic ti tsots chc'ot jpas jba c'alal chic'ot ta atojolique. 

Yu'un jnopoj ti tsots chc'ot jpas jba ta stojol li boch'otic chal ti ja' no'ox jech ta jpas 

jech chac c'u cha'al tspas li cristianoetique. 

3Ta melel cristianouncutic no'ox, pero muc ja'uc jech ta jtsatsal jtuccutic ta jpascutic 

c'op jech chac c'u cha'al tspas li cristianoetique. 

4Li cabtejebcutic sventa ta jpascutic o c'ope ma'uc sventa cristiano; ja' ta sventa svu'el 

li Diose. Yu'un jech xu' ta jlilincutic, ta jlajesbecutic sc'oplal sbijilic, srazonic li 

boch'otic bij scuyoj sbaique. 

5Jech mu'yuc stu chcom o li c'usi chapal yu'unique xchi'uc li stoyobbailic ti ja' tsmac 

ta be yotquinel li Diose. Jech xu' ta jlajesbecutic yip scotol li c'usi tsnopique, yu'un 

jech xu' chlic xch'unic li Cristoe. 

6Chapaluncutic xa chcac'becutic stoj smul li boch'otic mu xch'unic mantale, ti me 

vo'oxuc lec chach'unic c'usi chacalbotcutique. 

7Li vo'oxuque ta sba no'ox chaq'uelic. Li boch'otic chayalboxuc ti ja' yu'untac Cristoe, 

na'ic me, li vu'uncutique ta melel vu'uncutic mero yu'ununcutic li Cristoe. 

8Ac'o me oy bu xco'laj xchi'uc ta jtoy jba ta sventa ti ech'em chbat yalel cu'un ti oy 

cabtele, mu xiq'uexov o. Yu'un melel ac'bilun cabtel sventa ta jtsatsubtasoxuc, ma'uc 

sventa ta jsoquesoxuc. 

9Yu'un jech mu me xanopic ti ja' no'ox ta jsibtasoxuc ti jech chacalboxuc tal ta cartae. 

10Yu'un oy boch'o chal ti ja' no'ox toj tsots, toj ech'em chbat cu'un li c'usi ta jts'iba ta 

jcartae. Yan ti c'alal te oyun ta atojolique, mu'yuc yip li jc'ope; mu'yuc stu li c'usi 

chcale. 

11Pero li boch'o jech chale ac'o me sna' lec. Ti c'u x'elan chic'opoj tal ta carta c'alal 

nom oyune, ja' no'ox jech chc'ot jc'opan ti c'alal te oyun ta stojole. 

12Li vu'uncutique ma'uc ta jchancutic, ma'uc jech co'ntoncutic jech chac c'u cha'al li 

boch'otic ja' no'ox chal sc'oplal stuquique. Yu'un stuquic no'ox chal sc'oplalic, stuquic 

no'ox chac' sbaic ta ich'el ta muc'; mu'yuc smelol li c'usi tspasique. 

13Yan li vu'uncutique mu ja'uc ta jtoy jba jchi'ucutic ti bu mu ja'uc jventacutique. Ja' 

no'ox chcalcutic ti bu c'alal laj yac'bun jventaincutic li Diose. Yu'un jech la sc'an Dios 

ti lic'otcutic to te c'alal yo' bu oyoxuque. 

14Muc jeche'uc ta jcuy ta cabtelcutic ti bu muc ja'uc te c'alal ac'biluncutique. Mu 

yu'unuc mu'yuc xi'aycutic te ta atojolic; ja' vu'uncutic ba'yuc te ay jcholboxuc li 

Lequil A'yej ta sventa Cristoe. 

15Mu ja'uc no'ox ta jtoy jbacutic ta sventa yabtel yan. Li vu'uncutique ja' no'ox ta 

jmalacutic ti ac'o ch'ianic lec ta xch'unel li Cristoe, yu'un jech chmuq'uib lec 

cabtelcutic ta atojolic, yu'un ja' te c'alal jventainojcutic. 

16Ts'acal chbat jcholcutic Lequil A'yej noxtoc ta stojol li jnaclumetic ta jelovel to yo' 

bu oyoxuque. Ma'uc chbat jventainbecutic yabtel yantic; ma'uc ta jtoy jba jchi'uccutic 

ti bu mu ja'uc cabtelcutique, ti cholbil xa ono'ox ya'yique. 

17Li boch'o chal ti lec xu' yu'une, ac'o yal ti xu' yu'un ta sventa li Cajvaltique. 

18Yu'un li boch'o lec chal sc'oplal stuque muc vu'emuc yu'un; ja' vu'em yu'un li boch'o 

lec sc'oplal ta sventa Cajvaltique. 

2 Corintios 11 

Sc'oplal Pablo xchi'uc jlo'lavanej jcholc'opetic 

1Lec ti oyuc c'uxi ats'icbicun jutuc ec ti chcal jbolil jtuque; avocolicuc ts'icbicun jutuc. 

2Ti jech toj juteb co'nton ta atojolique ja' ta sventa li Diose. Yu'un jun no'ox vinic laj 

cac' amalinic ya'yel, ja' yu'un tsots sc'oplal chca'ay ti chc'ot jva'anoxuc ta stojol Cristo 

jech chac c'u cha'al jun tojol tsebe. 

3Ja' chixi' me chalo'laatic jech chac c'u cha'al ilo'laat yu'un chon li Evae, yu'un toj bij 

c'u x'elan ilo'lavan li chone. Jech chlic yanijuc avo'ntonic, mu xa junuc avo'ntonic ta 

stojol li Cristoe. 

4Yu'un c'alal oy boch'o yan chc'ot yalboxuc sc'oplal Jesús ti mu xco'laj xchi'uc jech 

chac c'u cha'al laj calboxuque, o me chayalboxuc sc'oplal Ch'ul Espíritu ti mu xco'laj 

xchi'uc jech chac c'u cha'al sc'oplal li Ch'ul Espíritu avich'ojique, o me chayalboxuc 

yan lequil a'yej ti mu xco'laj xchi'uc li Lequil A'yej ach'unojique, ja' lec chava'yic. 

5Pero li vu'une mu'yuc bu biq'uit c'otemun yu'unic chca'ay li muc'tiquil jcholc'opetic 

avich'ojic ta muq'ue. 

6Ac'o me jeche' no'ox xi'alet chic'opoj chavilic, pero ta jbijile mu jechucun. Yu'un laj 

xa cac'boxuc lec avilic, laj xa avotquinic lec ta sventa scotol c'usi la jpas. 

7¿Me ja' jmul ic'ot avu'unic ti biq'uit laj cac' jba ta atojolic, yu'un vo'oxuc muc' lac'otic 

ta sventa ti mu'yuc c'usi la jc'anboxuc c'alal la jcholboxuc Lequil A'yej yu'un Diose? 

8Yu'un ja' la jpojbe staq'uinic ya'yel li yantic steclumal Cristoe, yu'un la jtsac li coltael 

laj yac'bicun c'alal te li'abtej ta atojolique. 

9C'alal te oyun ta atojolique, oy jvocol ta sventa c'usitic itun cu'un, pero mu'yuc laj 

cac' avicatsic. Li c'usi mu'yuc cu'une ja' ay yac'bicun li jch'unolajeletic ta Macedonia 

banamile. Yu'un oy ta co'nton mu jc'an xcac' avocolic. Ja' jech co'nton o ta jpas batel. 

10Melel xcal ta sventa li Cristo ti li' oy ta jtojole, ta scotol li avosilalic ta Acayae 

mu'yuc boch'o xu' chisloq'uesbun li c'usi toj lec chca'ye. 

11¿C'u yu'un ti jech ta jpase? ¿Me yu'un mu'yuc jc'anojoxuc? Sna'oj Dios ti lec 

jc'anojoxuque. 



2020 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

12Li c'usi ta jpase jech ta jpas o batel. Yu'un jech mu xcac' spas c'usi tsc'an yo'ntonic li 

boch'otic ja' no'ox tsa'ic c'u x'elan tscuy sbaic ta jcholc'ope, ti tsc'an tsco'lajes sbaic 

jech chac c'u cha'aluncutique. 

13Yu'un li stuquique ja' jlo'lavanej jcholc'opetic, j'eleq'uetic no'ox. Yajtacbolaltac xa 

Cristo scuyoj sbaic yilel. 

14Mu me xch'ay avo'ntonic yu'un. Yu'un li banquilal pucuje toj lec sna' sc'atajes sba 

ec; xco'laj xa xchi'uc yaj'almantal Dios tscuy sba. 

15Ja' yu'un ma'uc toj labal sba me ja' xa yabtelic xcholel c'usi tuc' yilel ec li j'abteletic 

yu'une. Yu'un ti c'u x'elan tspasique ja' jech chich' stojolic. 

Toj ep laj yich' vocol ta xcholel Lequil A'yej li Pabloe 

16Chacalboxuc yan velta, mu me xanopic ti bolun, ti mu'yuc jbijile. Pero me chanopic 

ti bolune, jechuc; yu'un jech xu' ta jtoy jba jutuc ec. 

17Yu'un ti c'u x'elan chic'opoj tal li'i, mu jechuc jech chac c'u cha'al tsc'an li 

Cajvaltique. Ja' jech chic'opoj jech chac c'u cha'al li boch'o bolique, yu'un jech xu' ta 

jtoy jba jutuc ec. 

18Ta sventa ti ep boch'otic tstoy sbaic ta sventa sbec'talique, jech xu' ta jtoy jba jutuc 

ec. 

19Yu'un te ats'icojic ti tstoy sbaic li boch'otic bolique, vo'oxuc ti toj bijoxuque. 

20Toj lec sts'ic avu'unic li boch'o chasmozoinoxuque, li boch'o chaslajesboxuc c'usitic 

oy avu'unique, li boch'o chayelc'anoxuque, li boch'o tstoy sbaic ta atojolique, xchi'uc 

li boch'o chasmajboxuc asatique. 

21Ac'o me ja' jq'uexlalcutic ya'yel, yu'un li vu'uncutique xco'laj xchi'uc mu'yuc c'usi 

xu' cu'uncutic ta sventa ti mu jechuc la jpascutic ta atojolique. Pero me tstoy sbaique, 

xu' ta jtoy jba ec. Li'i ja' jech chic'opoj jech chac c'u cha'al li boch'o bolique. 

22Ja' hebreoetic, pero hebreoun ec. Ja' israeletic, pero israelun ec. Ja' smomnich'nabtac 

Abraham, pero smomnich'onun Abraham ec. 

23Ja' yajtuneltac Cristo scuyoj sbaic, pero li vu'une mero yajtunelun Cristo, yu'un 

vu'un ech'em tsots abtejemun. Li'i ja' jech chic'opoj jech chac c'u cha'al li boch'o 

bolique. Yu'un li vu'une ep ta velta quich'oj nucul, ep ta velta ochemun ta chuquel. Ep 

ta velta chapal sc'oplal chquich' milel. 

24Vo'ob velta laj yac'bicun nucul li judioetique; balunlajuneb xcha'vinic (39) ta moj laj 

yac'bicun jujun velta. 

25Oxib velta laj quich' majel ta te'. Jun velta laj quich' ac'bel ton. Oxib velta ivoc' 

barco ti c'alal te tiq'uilune. Jun c'ac'al xchi'uc jun ac'ubal te xicajet ta natil nab. 

26Ep ta velta nomtic lixanov. Toj xi'bal sba snojelal uc'umetic la jta. Colel xa licol ta 

milel yu'un j'eleq'uetic xchi'uc jchi'iltac ti jun jlumal jchi'uque xchi'uc li yanlum 

cristianoetique. Ta buyuc no'ox chibat, toj xi'bal sba c'usi ta jta, me ta lumetic, me ta 

xocol banamil, me ta nab, o me ta stojol li boch'o jch'unolajeletic ta alele. 

27Jech noxtoc toj ep jvocol ta tsatsal abtel, toj ep lubel, ep yavayel, ep vi'nal xchi'uc 

taqui-o'nal. Oy ep c'ac'al te quipanoj jba o. Toj ep jvocol ta sic; oy bu jeche' t'analun o. 

28Oy to ep c'usitic yan. Jujun c'ac'al toj ep slo'il co'nton ta sventa li steclumal Cristoe. 

29Me oy boch'o ch-alube, chi'alub chca'ay ec. Me oy boch'o tsocbat yo'ntone, toj 

chopol chc'ot co'nton. 

30Me persa to chcal li c'usi sventa xu' ta jtoy jbae, ja' no'ox chcal ti bu lec xvinaj ti 

mu'yuc c'usi xu' cu'un jtuque. 

31Li Diose, ja' li Stot Cajvaltic Jesucristo ti ich'bil o ta muc' sbatel osile, sna'oj ti ja' 

melel scotol c'usi chcale, ti mu'yuc chi'epalc'opoje. 

32C'alal te oyun ta lum Damascoe, li ajvalil ti ventainbil yu'un li muc'ta ajvalil Aretase 

laj yac' ta chabiel lec li lume, yu'un jech xu' chistsaquicun. 

33Pero chechbil liyal ta jun muc' ta moch ta sventanail li coralton yu'un lume, jech 

licol loq'uel ta sc'obic. 

2 Corintios 12 

Laj yal Pablo ti oy c'usi tsotsic i'ac'bat yil yu'un Cajvaltique 

1¿C'usi ta jtatic o me ta jtoy jbatique? Ta melel mu'yuc c'usi ta jtatic. Pero ta jc'an 

chacalboxuc ava'yic c'usi toj lec laj yac' ta ilel, c'usi laj yac' ta otquinel li Cajvaltique. 

2Oy xa ta xchanlajunebal (14) jabil xcotquin lec ti oy jun vinic yich'oj ta muc' Cristoe, 

i'ic'at muyel ta mero yutil vinajel. Mu jna' me i'ic'at muyel xchi'uc sbec'tal, o me 

mo'oj. Ja' sna' stuc li Diose. 

3-4Ta jna' lec ti i'ic'at muyel c'alal to ta lequilale, pero mu jna' me xchi'uc sbec'tal, o 

me mo'oj. Ja' no'ox sna' stuc li Diose. Oy c'usi toj lec laj ya'ay tal, pero mu xu' yu'un 

chal jun cristiano. 

5Xu' ta jtoy jba o ya'yel ta sventa ti jech ic'ot ta pasele. Pero ta jtuque mu'yuc c'usi xu' 

ta jtoy jba o; ja' no'ox chcal ti mu'yuc c'usi xu' cu'une. 

6Pero me ta jc'an ta jtoy jbae, muc ta sventauc no'ox jbolil, yu'un melel li c'usi chcale. 

Pero ta jpajes jba, yu'un naca me oy boch'o tsnop ti ech'em to xu' cu'un jech chac c'u 

cha'al yilojicune xchi'uc jech chac c'u cha'al ya'yojique. 

7Pero ti c'u cha'al muc toj muc'uc chcac' jba ta sventa li c'usi toj jun yutsil li'ac'bat 

quile, jech li'ac'bat tsots vocol ta jbec'tal. Ja' yabtejeb li banquilal pucuje; ja' laj 

yilbajinun. Ti jech ic'ot ta pasele, yu'un jech mu ech'emuc muc' chic'ot. 

8Oxib velta xivocolet ta stojol Cajvaltic, yu'un ac'o sloq'uesbun li jvocole. 

9Pero li Cajvaltique jech laj yalbun: “Xu' no'ox avu'un ta sventa li coltael chacac'bote. 

Ta sventa ti mu'yuc tsotsote, ja' jech xu' chbat vinajuc o lec li jvu'ele”, xiyutun. Jech 

xcuxet no'ox co'nton ti mu'yuc jtsatsale, yu'un jech li' chcom o ta jtojol svu'el li 

Cristoe. 

10Ja' yu'un, ta sventa ti c'uxun ta yo'nton li Cristoe, jech xcuxet no'ox co'nton ti 

mu'yuc c'usi xu' cu'une, ac'o me chquich' labanel, me mu'yuc c'usi oy cu'un, me 

chquich' uts'intael, me toj ep jvocol ta sventa li Cristoe. Ta sventa ti mu'yuc jtsatsale, 

ja' oy lec jtsatsal; ep c'usi xu' cu'un. 

11Laj xa jpas jba ta bol ec, yu'un la jtoy jba. Pero vo'oxuc laj asujicun ti jech ta jpase, 

yu'un sc'oplal vo'oxuc chavalbicun lec jc'oplal. Muc vu'ucun toj biq'uitun yu'unic li 

muc'tiquil yajtacbolaltac Jesús avich'ojic ta muq'ue, ac'o me ta melel mu'yuc c'usi xu' 

cu'un ta jtuc no'ox. 

12Yu'un li vu'une ta smuc'ul co'nton laj cac' lec ta ilel ta atojolic ti vu'un yajtacbolalun 

Jesuse. Ma'uc no'ox laj cac' ta ilel ta sventa cabtel; la jpasbe ep sq'uelubil stsatsal Dios 

noxtoc, jech ivinaj ti vu'un yajtacbolalun Cristo ta melele. 

13¿Me oy bu vo'oxuc muc xaquich'oxuc lec ta muc' jech chac c'u cha'al la jpasbeic li 

yantic steclumal Cristoe? Ta melel ja' no'ox vo'oxuc ti mu'yuc xacac'boxuc ol 

avicatsic c'alal li'abtej ta atojolique. Pasbicun perdón ta sventa le'e. 

Ep ilo'ilaj yo'nton yu'un jch'unolajeletic ta Corinto li Pabloe 

14A'yo ava'yic, chapalun xa sventa chtal jq'ueloxuc yoxibal velta. Jech co'nton o ti 

mu'yuc chcac' avocolic ta sventa c'usi chtun cu'une. Yu'un ma'uc chtal jsa' c'usi oy 

avu'unic; ja' vo'oxuc atuquic chtal jsa'oxuc. Yu'un ma'uc nich'naletic tsa'be c'usi chtun 

yu'un li stot sme'ique; ja' totil me'il tsa'be c'usi chtun yu'un li yol xnich'onique. 

15Li vu'une scotol co'nton xu' ta jlajes jba ta aventaic, ac'o me te chlaj o c'alal ta 

jbec'tal ta sventa alequilalic li vo'oxuque, yu'un bats'i ech'em jc'anojoxuc, ac'o me 

jutuc c'anbilun li vu'une. 

16Li vu'une mu'yuc xacac'boxuc ol avicatsic, pero oy bu chavalic ti toj manyaun, ti lec 

jna' c'u x'elan la jlo'laoxuc ta mucule. 

17¿Me chanopic ti ja' te la jlo'laoxuc o ta sventa junuc li quermanotic la jtac tal ta 

atojolique? 

18La jc'anbe vocol Tito ti ac'o tal scoltaoxuque, pero laj cac'be xchi'in tal jun 

quermanotic. ¿Me chanopic ti ja' la spas manya li Titoe? ¿Me mu xana'ic ti co'ol 

co'ntoncutic, ti co'ol c'usi ta jnop jchi'uque? 

19¿Me chanopic noxtoc ti yu'un ta jpoj jbacutic ti jech chcale? Li vu'uncutique ta 

stojol Dios xchi'uc ta stojol Cristo chic'opojcutic. Scotol li c'usi laj calboxuc, vo'oxuc 

ti lec jc'anojoxuque, ja' sventa ac'o tsatsubanic ta stojol Dios. 

20Yu'un ja' chixi' me mu jechuc chc'ot jtaoxuc jech chac c'u cha'al ta jc'ane, yu'un mu 

jechuc chavilicun ec jech chac c'u cha'al chac'anique. Ja' chcat co'nton me yoquel 

chacontrain abaic, me chati'-o'nta abaic, me chavilinta abaic, me chavoq'uilan abaic, 

me chasa'ilanbe aba amulic, me chalo'ilta abaic, me chatoy abaic, xchi'uc me solel 

mu'yuc amelol ajamic chc'ot jtaoxuque. 

21C'alal chic'ot ta atojolique, chcat co'nton me chac' q'uexovcun avu'unic li Diose, 

xchi'uc me persa chc'ot coc'ta li boch'otic vo'one ono'ox lic sa' tal smulique, me 

yoquel mu'yuc sutesoj o yo'ntonic ta sventa li c'usitic chopole, me mu'yuc 

scomtsanojic o li mulivajele xchi'uc li c'usitic tsc'an sbec'talique. 

2 Corintios 13 

1Li'i ja' xa yoxibal velta ti chtal jq'ueloxuque. Li c'op tsc'an chapanele, ta chib oxib 

testigo no'ox xu' chchapaj. 

2Laj calboxuc ono'ox ava'yic c'usi chc'ot ta pasel, pero ta jts'ibaboxuc tal yan velta 

jech chac c'u cha'al laj ono'ox calboxuc c'alal ay jq'ueloxuc xchibal veltae. Jech laj 

calboxuc: “Li boch'otic oy ono'ox smulique xchi'uc li yantic ti chlic sa' smulique, me 

jech tspasic o c'alal chital yan veltae, mu'yuc xa ta jts'icbeic”, xacutoxuc. 

3Yu'un chac'an ono'ox chaq'uelic me ta melel ja' Cristo chc'opoj ta jventae. Pero li 

Cristoe mu c'unuc tspas ta atojolic; chac' ta ilel lec ta atojolic ti tsots svu'ele. 

4Ta melel mu'yuc stsatsal ti c'alal ijoc'anat ta cruze, pero tana cuxul ta sventa svu'el li 

Diose. Ja' no'ox jech ec li vu'uncutique mu'yuc jtsatsal chi'ilatcutic, pero ta sventa ti 

jun c'otemuncutic xchi'uque, co'ol cuxuluncutic ta sventa svu'el Dios ta atojolic. 

5Nopo lec ava'ay atuquic me jun avo'nton ach'unojique; a'yo lec aba ava'ay atuquic c'u 

xa'elanic. Tsc'an chana'ic me ta melel te oy ta atojolic li Cristoe, o me solel mu'yuc o. 

6Ta jch'un ti chlic ana'ic ti mu nacauc chcalcutic ti li' oy Cristo ta jtojolcutic li 

vu'uncutique. 

7Ta jc'opancutic Dios ta atojolic ti mu me xc'ot ta pasel c'usi chopol avu'unique. Yu'un 

ma'uc ta jc'an lec ac'o ilatcuncutic li vu'uncutique. Ja' ta jc'ancutic ti ac'o apasic c'usi 

lec li vo'oxuque, yu'un jech lec cha'ilatic, ac'o me vu'uncutic mu'yuc lec chi'ilatcutic. 

8Yu'un ti bu melel chbat chquilcutique, mu'yuc c'usi ta jpascutic sventa ta 

jcontraincutic. Ja' no'ox oy ta co'ntoncutic ta jtuq'uibtascutic batel ti bu mu meleluc 

chbate. 

9Jech xcuxet no'ox co'nton ti vu'uncutic mu'yuc jtsatsalcutique, yu'un vo'oxuc oy 

atsatsalic. Yo'to ta jc'opancutic Dios ta atojolic, yu'un ac'o lecubanic batel. 

10Ja' yu'un ba'yuc ta jts'ibaboxuc tal ta carta ti c'alal nom to oyune, yu'un jech mu me 

xc'ot jtunes ta atojolic stsatsal li cabtel quich'oje. Li cabtel yac'ojbun Cajvaltique ja' 

sventa ta jtsatsubtasoxuc; ma'uc sventa ta jsoquesoxuc. 

Slajeb xa la staq'ui batel jch'unolajeletic li Pabloe 

11Quermanotac, slajeb li c'usi chacalboxuc tale. Cuxetuc no'ox avo'ntonic, tuq'uibtaso 

abaic, patbo aba avo'ntonic, co'oluc c'usi chanop acotolic, junuc xa avo'ntonic. Li Dios 

ti stalel chc'anvane xchi'uc ti tsc'an jun no'ox co'ntontique, te chaxchi'inoxuc o. 

12C'opano lec abaic ta jujuntal; ts'uts'o abaic ta sventa Cajvaltic. 

13Chabanuc xayalboxuc tal scotol li yu'untac Dios li'i. 

14Te ac'o comuc o ta atojolic li c'uxubinel yu'un Cajvaltic Jesucristoe, xchi'uc li c'anel 

yu'un Diose, xchi'uc li chi'inel yu'un Ch'ul Espiritue. 

Gálatas 

Gálatas 1 

Lic sc'opan ta carta jch'unolajeletic ta Galacia banamil li Pabloe 

1Vu'un Pabloun, vu'un yajtacbolalun Jesucristo. Muc cristianouc la stacun; muc 

cristianouc laj yac'bun cabtel. Ja' la st'ujun stuc li Jesucristoe xchi'uc li Diose, ja' li 

Totil ti la xcha'cuxes loq'uel ta smuquinal li Jesucristoe. 

2Ta jc'opanotcutic tal jchi'uc scotol li jch'unolajeletic li' jchi'uque, vo'oxuc li 

steclumaloxuc Cristo ti buyuc no'ox oyoxuc te ta Galacia banamile. 

3Ac'o xc'uxubinoxuc, ac'o spasboxuc ta jun avo'ntonic li Dios Totile xchi'uc li 

Cajvaltic Jesucristoe, 

4ja' li Boch'o laj yac' sba ta milel ta scoj jmultic, yu'un jech la scoltautic loq'uel ta 

sventa li c'usitic chopol li' ta banamile. Yu'un jech la sc'an li Dios cu'untique, ja' li 

Jtotique. 

5Ja' li Boch'o stuc no'ox ch-ich'at ta muc' sbatel osile. Jechuc. 

Ja' no'ox ta sventa Lequil A'yej xu' chijcolutic 

6Chch'ay co'nton avu'unic chca'ay ti ta anil no'ox laj acomtsanic li Boch'o laj yic'oxuc 

ta stojole, ti ta sventa Cristo laj yac' avilic yutsil yo'ntone, yu'un laj xa ach'unic yan 

c'op ti mu xco'laj xchi'uc li Lequil A'yeje. 

7Pero mu yu'unuc oy yan c'op ti xu' chijcolutic yu'une. Ja' no'ox ta scoj ti oy boch'otic 

te chasocboxuc avo'ntonique, yu'un tsyanijesic li Lequil A'yej yu'un Cristoe. 

8Me oy boch'o chayalboxuc yan c'op ti mu xco'laj jech chac c'u cha'al la 

jcholboxuque, ac'o me vu'uncutic, o me j'almantal liquem tal ta vinajel, ac'o batuc ta 

ch'ayel. 

9Jech chac c'u cha'al calojboxuc xa ono'oxe, chacalboxuc yan velta. Me oy boch'o yan 

chayalboxuc Lequil A'yej ti mu xco'laj jech chac c'u cha'al ach'unojique, ac'o batuc ta 

ch'ayel. 

10Yu'un ma'uc ta jsa' c'u x'elan lec ac'o yilun cristianoetic. Ja' ta jsa' c'u x'elan lec ac'o 

yilun li Diose. Ti ja'uc ta jc'an lec ac'o yilun li cristianoetique, muc yajtunelucun 

Cristo ti jechuque. 

Laj yal Pablo ti ja' ac'bil yabtel yu'un Diose 

11Quermanotac, ta jc'an chcac' lec ana'ic. Li Lequil A'yej ta jchole muc cristianouc laj 

yalbun. 

12Li vu'une muc ta cristianouc la jch'am tal, muc cristianouc la jchanbe. Ja' laj yac'bun 

jna', ja' laj yac'bun quil ta jch'ulel stuc li Jesucristoe. 

13Yu'un ava'yojic c'u xi'elan c'alal co'ol to'ox jch'unoj jchi'uc li jchi'iltac ta judioale. 

Toj ech'em to'ox laj cuts'inta li steclumal Diose; oy ta co'nton chcules ox scotol. 

14Vu'un ech'em la jchan jech chac c'u cha'al la xchanic li yantic jchi'iltac ta ch'iel te ta 

cosilale. Jech noxtoc vu'un toj ech'em tsots sc'oplal laj ca'ay c'u x'elan stalelic li jtot 

jme'e. 

15Pero li Diose t'ujbilun ono'ox yu'un ti c'alal mu'yuc to'ox chivoq'ue. Jech c'alal ic'ot 

yorail yu'une, ta yutsil yo'nton stuc laj yic'un. 

16Laj yac' ta ilel ta jtojol li Xnich'one, yu'un jech xu' ta jcholbe batel sc'oplal ta stojol 

li yanlum cristianoetique. Muc ba'yucuc xbat jac' ta stojol li boch'o oy sbec'tal, oy 

xch'ich'ale. 

17Mu'yuc bu xibat ta Jerusalén yu'un bat jc'opan li boch'otic ba'yuc ono'ox ochemic ta 

jcholc'ope. Tuc' libat ta Arábia; ts'acal to lisut batel yan velta ta lum Damasco. 

18C'alal iloc' oxib jabile, ja'o libat ta Jerusalén, yu'un bat cotquin li Pedroe. Te la 

jchi'in vo'lajuneb (15) c'ac'al. 

19Mu'yuc bu laj quil yantic jcholc'opetic. Ja' no'ox te laj cotquin li Santiagoe, ja' li 

xchi'il Cajvaltique. 

20Li c'usi ta jts'ibaboxuc tal li'i, muc epalc'opuc ta jpas. Ja' testigo cu'un li Diose. 

21Ts'acal to libat ta yosilal Siria xchi'uc ta yosilal Cilicia. 

22Li jujutsob jch'unolajeletic yu'un Cristo ta Judea banamile mu xiyotquinicun. 

23Ja' no'ox ya'yojic ti jech chi'albat jc'oplale: “Li boch'o laj to'ox scontrainutic ta 

vo'onee, le' ta orae yochel xa xcholel ti ja' tsc'an ta jch'untic li Cristoe, ja' ti tsc'an ox 

stu'pbe sc'oplal ta vo'one”, xi jc'oplal laj ya'yic. 

24Te lic yalbeic slequilal Dios ta jventa. 

Gálatas 2 

Lec laj ya'yic banquilal jcholc'opetic c'u x'elan yabtel li Pabloe 

1C'alal iloc' chanlajuneb jabile, ja' to libat yan velta ta Jerusalén jchi'uc li Bernabee. 

Laj quic' batel jchi'incutic li Titoe. 

2Yu'un jech laj yac'bun jna' Dios ti libate. Ja' bat jc'opan stuquic li banquilal 

jcholc'opetique. Ja' bat calbe ya'yic c'u x'elan ta jcholboxuc Lequil A'yej, vo'oxuc li 

yanlumoxuque. Yu'un mu jc'an ti altic ch-ech' li cabtel laj xa jpase, xchi'uc li cabtel ta 

to jpas batele. 

3Li Tito jchi'inoj batele ja' grecia vinic, pero muc xalic ti persa ac'o yich' 

circuncisione. 

4Ja' no'ox oy jayibuc jch'unolajeletic ta alel la snaban sbaic ochel ta mucul ec. Yu'un 

tsc'an tsoquesic li coltael jtaojtic ta sventa Cristoe, yu'un ja' tsc'anic ti ac'o ochcutic ta 

mozoil yan velta yu'un li mantaletique. 

5Pero me jutuc muc jch'uncutic li c'usi laj yalique. Yu'un jech mu me xyanij smelol li 

Lequil A'yej ach'unojique, yu'un ja' melel. 

6Li jcholc'opetic ti lec otquinbil avu'unique, mu'yuc c'usi yan laj yalbuncutic. Li 

vu'une ma'uc tsots sc'oplal chca'ay me ep c'usi spasojic, yu'un li Diose co'ol sba chil 

scotol. 

7Ja' no'ox te laj yilic ti ja' cabtel yac'ojbun Dios ta jcholbe Lequil A'yej li boch'otic 

mu'yuc yich'ojic circuncisione, jech chac c'u cha'al Pedro ti ja' yabtel ta xcholbe ec li 

boch'otic yich'ojic circuncisione. 

8Li Dios ti laj yac'be yabtel Pedro sventa ch-abtej ta stojol li boch'otic yich'ojic 

circuncisione, ja' laj yac'bun cabtel ec sventa chi'abtej ta stojol li yanlum 

cristianoetique. 

9C'alal laj yilic c'u x'elan cabtel ac'bilun yu'un Dios li Santiago xchi'uc Pedro xchi'uc 

Juan ti ja' jech ilbilic jech chac c'u cha'al mero yoyale, la stsacbun jbats'ic'obcutic 

jchi'uc li Bernabee. Ja' svinajeb ti jchi'il jbacutic ta abtel jcotolcutique. Vu'un 

chituncutic o ta stojol li yanlum cristianoetique. Jech ec li stuquique ja' te chtunic o ta 

stojol li boch'otic yich'ojic circuncisione. 

10Ja' no'ox la st'abbuncutic ti mu me xch'ay ta co'ntoncutic li me'onetique. Lec laj 

ca'ay, yu'un jech ono'ox ta jpas. 

Li Pabloe laj yut te ta Antioquía li Pedroe 

11C'alal ic'ot ta Antioquía li Pedroe, te laj cut ta sat, yu'un mu xa smeloluc li c'usi 

tspase. 

12Yu'un c'alal mu'yuc to'ox chvulic li boch'otic tacbilic tal yu'un Santiagoe, laj to'ox 

xchi'in ta ve'el li yanlum cristianoetique. Pero c'alal ivulique, la svoc' sba; muc xa 

xchi'in ta ve'el li yanlum cristianoetique. Yu'un ixi' yu'un li boch'otic tsots sc'oplal 

cha'yic circuncisione. 

13Li yantic israeletique te la xch'ambeic xchuvaj ec li Pedroe. C'alal ta Bernabé la spas 

jech ec. Scotolic la xch'ambe sba sbolilic. 

14C'alal laj quil ti mu xa ja'uc jech tspasic jech chac c'u cha'al chal li Lequil A'yej ti ja' 

melele, jech lic calbe ta stojol scotolic li Pedroe: “Li vo'ote ach'iubinoj stalel judío, 

pero tana co'ol xa ach'unoj achi'uc li yanlum cristianoetique, ¿c'u yu'un ti chac'an 

chavac'be xchan stalel judío ec li yanlum cristianoetique? 

15Li vu'utique judío ono'ox lijvoc'utic. Muc jpasmulil yanlum cristianouticuc. 

16Pero ac'o me judioutic, laj xa jna'tic ti muc ta sventauc mantaletic mu'yuc jmultic 

chijyilutic li Diose. Ja' no'ox ta sventa ta jch'untic li Jesucristoe. Ja' yu'un laj xa 

jch'untic li Jesucristoe, jech mu'yuc xa jmultic chijyilutic li Diose. Ma'uc ta sventa 

yu'un ivu' cu'untic xch'unel li mantaletique. Yu'un mu'yuc boch'o xu' mu'yuc smul ch-

ilat yu'un Dios ta sventa yabtel stuc. 

17“Ja' yu'un me jcotoltic ta sventa Jesucristo mu'yuc jmultic chijc'ote, ja' svinajeb ti 

jpasmulilutic ec li vu'utique. ¿Me ja' ta scoj Jesucristo ti jech jpasmulilutic chijc'ote? 

¡Mo'oj! 

18Yan me ja' chlic jcha'tunes yan velta noxtoc li c'usi laj xa'ox jip comele, le'e oy jmul 

chic'ot. 

19Yu'un c'alal ja' batem co'nton yu'un li mantaletique, xco'laj xchi'uc chamenun yu'un 

li mantaletique; ts'acal to lic cuxicun ta sventa Dios. 

20Ja' yu'un co'ol lijoc'anat ta cruz jchi'uc Cristo ic'ot. Jech muc xa vu'ucun ti li' 

cuxulune. Ja' xa Cristo li' cuxul ta jtojol. Li jcuxlejal li' quich'oj ta jbec'tal ta orae, 

cuxul ta sventa xch'unojel co'nton ta stojol li Xnich'on Diose, ja' li Boch'o ep la 

sc'anune, ti laj yac' sba ta milel ta jcoje. 

21Ja' yu'un li vu'une mu'yuc ta jbajbe slequil yo'nton li Diose. Ti ja'uc ta sventa 

mantaletic mu'yuc jmultic chijyilutic Diose, altic icham ta cruz Cristo ti jechuque”, 

xcut. 

Gálatas 3 

Ta sventa xch'unojel co'ntontic xu' chijcolutic 

1Galaciaetic, ¡solel mu'yuc abijilic! ¿Boch'o la soquesboxuc avo'ntonic ti mu xa ja'uc 

chach'unic li c'usi melele? Yu'un lec jamal la jcholbotcutic ava'yic sc'oplal li 

Jesucristoe; xco'laj xchi'uc laj avil ta asatic joc'ol ta cruz icham ta jcojtic li Cristoe. 

2Avocolicuc, tac'bicun ca'tic li c'usi ta jac'boxuque: ¿Me ta sventa mantaletic laj 

avich'ic li Ch'ul Espiritue, o me ta sventa no'ox laj ach'unic li Cristoe? 

3¿Me yu'un solel mu'yuc abijilic? Lec laj aliquesic xch'unel ta sventa li Ch'ul 

Espiritue, pero tana chac'an chavu'esic ta atsatsal atuquic. 

4¿Me altic ic'ot avu'unic li c'usitic ic'ot ta pasel ta atojolique? Ta melel xu' mu'yuc stu 

chc'ot avu'unic. 

5Li Dios ti laj yac'boxuc Ch'ul Espiritue xchi'uc ti laj yac'boxuc avilic ep sq'uelubil 

stsatsale, ¿me ja' ta sventa mantaletic ti jech la spasboxuque, o me ja' no'ox ta sventa 

laj ach'unic ti c'alal laj avich'ic cholbele? 

6Na'ic me, li Abrahame lec i'ilat ta sventa xch'unojel yo'nton ta stojol Dios. 

7Ja' yu'un, li boch'otic jech ta xch'unic eq'ue, ja' mero smomnich'nab Abraham 

chc'otic. 

8Ts'ibabil ono'ox ta sc'op Dios ti ta sventa xch'unojel yo'ntonic mu'yuc smul ch-ilatic 

yu'un Dios li yanlum cristianoetique. Ja' yu'un li Diose laj yalbe Abraham li Lequil 

A'yej jech chac li'i: “Vo'ot ta aventa chich'ic bendición cristianoetic ta sbejel 

banamil”, xut. 

9Ja' yu'un li boch'otic oy xch'unojel yo'ntonique co'ol chich'ic bendición xchi'uc li 

Abraham ti lec la xch'une. 

10Yan li boch'otic batem yo'ntonic ta sventa li mantaletique, oyic o ta sventa ch'ayel. 

Yu'un jech ts'ibabil ta sc'op Dios: “Ac'o ac'batuc stoj smul li boch'o mu xch'un, mu 

xich' ta muc' li chanubtasel li' ts'ibabil ta svunal mantaletique”, xi ts'ibabil. 

11Ja' yu'un lec jamal chvinaj ti mu xu' mu'yuc jmultic chijyilutic Dios ta sventa li 

mantaletique. Yu'un jech yaloj li Diose: “Li boch'o tuc' yo'nton chquil ta sventa 

xch'unojel yo'ntone, ja' ta xcuxi”, xi. 

12Ja' yu'un li mantaletique muc xch'unojel co'ntonticuc no'ox tsc'an. Yu'un jech 

ts'ibabil: “Li boch'o ta xch'un yu'une, ja' ta xcuxi ta sventa li mantaletique”, xi 

ts'ibabil. 

13Ja' yu'un i'ay li Cristoe, ay scoltautic ta sventa li stojol mulil ti sc'oplal chquich'tic ta 

sventa li mantaletique. Ja' la xcuch scotol li stojol mulil ti sc'oplal chquich'tique. 

Yu'un jech ts'ibabil ta sc'op Dios: “Li boch'o joc'ol ta te' chchame, ja' ac'bil stoj smul 

yu'un Dios”, xi ts'ibabil. 

14Ja' yu'un ta sventa Cristo Jesús xu' tstaic yanlum cristianoetic ec li bendición i'albat 

yu'un Dios li Abrahame. Jech jcotoltic ta sventa xch'unojel co'ntontic xu' chquich'tic li 

Ch'ul Espíritu ti yaloj ono'ox Dios chijyac'butique. 

Ja' ba'yuc laj yal Dios c'u x'elan chijcol, ja' ts'acal laj yal li mantaletique 

15Quermanotac, chacalboxuc ava'yic c'u x'elan tspasic li cristianoetique. C'alal oy 

c'usi tsots sc'oplal chchapanique, tspasbeic lec svunal, yu'un jech chcom o. Mu'yuc xa 

boch'o xu' tstu'p; mu'yuc boch'o xu' chepajes. 

16Ja' jech la spas Dios ti c'alal oy c'usi la xchapan xchi'uc li Abraham ta sventa jun 

smomnich'one. Muc jechuc i'albat “amomnich'nabtac”, muc xiuc sc'oplal, yu'un muc 

ja'uc sc'oplal scotol. “Amomnich'on”, xi sc'oplal, yu'un ja' sc'oplal stuc li Cristoe. 

17Ja' yu'un li c'usi chcale ja' li'i: Li c'usi chapal yu'un Dios ta stojol li Abrahame 

j'ech'el chapal icom o. Li mantaletic ti ja' to ivul ta loq'uel c'alal i'ech' xa'ox chanib 

ciento xchi'uc lajuneb xcha'vinic (430) jabile, mu ja'uc tal slajesbe sc'oplal li c'usi 

ba'yuc yaloj Diose. 

18Ti ja'uc ta sventa mantaletic xu' chcu'unintic li c'usi yaloj Diose, muc xa ja'uc ta 

sventa ti yu'un ono'ox jech yaloj ti jechuque. Pero ta sventa ti yu'un jech yalojbe li 

Abrahame, ja' yu'un laj yac'be. 

C'usi stu li smantaltac Diose 

19Pero ¿c'usi stu li smantaltac Dios cha'e? me xachiique, ja' sventa ac'o quiltic ti 

jbajmantalutique. Ja' itun o c'alal to ital li jun smomnich'on Abraham ti albil ono'ox 

yu'un Dios chtale. Li mantaletique ta sventa j'almantaletic laj yich' jelubtasbel tal li 

Moisese, jech ja' xa la sjelubtas tal ta jtojoltic ec. 

20Pero li c'usi laj yalbe Abraham li Diose, muc yanuc o boch'o la sjelubtas; ja' laj yal 

stuc li Diose. 

21Pero me chanopic ti chopol chil sbaic xchi'uc mantaletic li c'usi yaloj ono'ox Diose, 

mo'oj. Ti yu'unuc ja' ta sventa mantaletic xu' chijcuxiutique, ta melel ta sventa 

mantaletic xu' mu'yuc jmultic chijyilutic Dios ti jechuque. 

22Pero ts'ibabil ta sc'op Dios ti scotol cristiano jpasmuliletique. Jech ta sventa 

xch'unojel yo'ntonic ta stojol Jesucristo xu' chich'ic c'usi yaloj ono'ox Dios li boch'o ta 

xch'unique. 

23C'alal mu'yuc to'ox tsta yorail chich' ch'unel li Cristoe, smozoinojuncutic li 

mantaletique, xchucojuncutic to'ox. Ja' to licolcutic c'alal la sta yorail chich' ch'unel li 

Cristoe. 

24Li mantaletique ja' j'ic'vanej ic'ot, yu'un ja' ta sventa litalcutic ta stojol li Cristoe. 

Jech ta sventa xch'unojel co'ntoncutic mu'yuc jmul lic'otcutic. 

25Ta sventa ti ista yorail ja' chich' ch'unel li Cristoe, jech muc xa teuc 

smozoinojuncutic o li mantaletique. 

26Ja' yu'un li vo'oxuque acotolic xnich'naboxuc xa Dios lac'otic ta sventa ti ja' laj 

ach'unic li Cristo Jesuse. 

27Yu'un ti c'u avepalic laj avich'ic vo' ta sventa ti jun lac'otic xchi'uc Cristoe, ja' laj 

alapbeic o stalel li Cristoe. 

28Jech mu'yuc xa judío, mu'yuc xa yanlum; mu'yuc xa boch'o ochem ta mozoil, 

mu'yuc xa boch'o muc ochemuc ta mozoil; mu'yuc xa vinic, mu'yuc xa ants. Yu'un 

jcotoltic jun no'ox lijc'ot ta stojol li Cristo Jesuse. 

29Ja' yu'un, me ta melel vo'oxuc yu'unoxuc xa li Cristoe, mero smomnich'naboxuc xa 

Abraham lac'otic o. Jech ta ono'ox xavich'ic c'usi albil yu'un Dios li Abrahame. 

Gálatas 4 

1Chacalboxuc ava'yic ti c'u to'ox xij'elanutique. Ja' jech chac c'u cha'al jun biq'uit 

querem ti ja' sc'oplal chich'be c'usi oy yu'un li anima stote. Pero ta sventa ti biq'uit to li 

quereme, mu to xu' chich', yu'un co'ol to c'otem jech chac c'u cha'al smozo li stote, 

ac'o me sc'oplal ja' yajval chc'ot ta ts'acal. 

2Mu to xu' chich', yu'un ventainbil to, chabibil yu'un li boch'o tsts'itesvanique, ja' to 

me ista ti jayib jabil yaloj li totile. 

3Ja' to'ox jechutic ec li vu'utique; xco'laj to'ox xchi'uc ololutic. Ja' to'ox smozoinojutic 

li c'usitic xch'unojic cristianoetic li' ta banamile. 

4Pero c'alal ista yorail c'usi ora albile, li Diose la stac tal li Xnich'one. Ivoc' ta jun 

ants; ventainbil yu'un mantaletic ic'ot. 

5Yu'un jech xu' tscolta li boch'otic mozoinbilic yu'un mantaletique, yu'un jech xu' 

chijc'ot ta mero xnich'on li Diose. 

6Ta sventa ti lac'otic xa ta xnich'nab Diose, jech la stac tal li Ch'ul Espíritu yu'un 

Xnich'one; laj yac' ochuc ta avo'ntonic. Ja' ta sventa ti “Tati” xavutic xa li Diose. 

7Jech muc xa mozoucoxuc, nich'oniloxuc xa. Ta sventa ti nich'oniloxuc xae, jech oy 

xa ta aventaic chavich'ic c'usi oy yu'un atotic ta sventa yutsil yo'nton li Diose. 

Taq'uiel ta sventa ti mu me xcac' jbatic ta mozoinel yan velta yu'un li c'usi mu 
xijcolutic yu'une 

8Ta vo'one c'alal mu to'ox xavotquinic Diose, ja' to'ox latunic yu'un li c'usitic mu ja'uc 

diose. 

9Pero li' ta orae laj xa avotquinic li Diose, o ja' lec chcal ti xayotquinoxuc xa li Diose. 

¿C'u yu'un ti chac'an chbat atamic ta be yan velta li c'usi mu xcoltavane, ti altic 

no'oxe? ¿Me yu'un chac'an chasmozoinoxuc yan velta noxtoc? 

10Yu'un ca'yoj ti oy xa c'usi chachabibeic sc'ac'aliltac, yualtac, yorailtac, xchi'uc 

sjabilaltaque. 

11Chlo'ilaj co'nton avu'unic me altic laj cac' jvocol ta abtel te ta atojolique. 

12Quermanotac, avocolicuc jech xapas abaic jech chac c'u cha'al vu'un, yu'un c'alal te 

oyun ta atojolique jech la jpas jba jech chac c'u cha'aloxuc ec. Mu yu'unuc oy c'usi 

chopol laj apasbicun ti jech chacalboxuque. 

13Xana'ic lec ti c'alal la jcholboxuc Lequil A'yej ta sliquebe, ja' ta sventa ti la staun 

tsots chamele. 

14Pero muc xana'leicun, muc xabajicun ta sventa li tsots vocol oy ta jbec'tale. Laj 

avich'icun ta muc' jech chac c'u cha'al jun yaj'almantal Dios, jech chac c'u cha'al 

Cristo Jesús. 

15¿Bu ibat li xcuxetel avo'nton ataojique? Vu'un laj quil jtuc ti chac aloq'ues ava'ay 

asatic sventa chavac'bicun ti oyuc c'uxi avutique. 

16¿Me yu'un avajcontraicun xa lic'ot o ta sventa ti laj calboxuc c'usi melele? 

17Li boch'o chaslo'laoxuque solel juteb xa yo'nton avu'unic yilel, pero ma'uc sventa 

chaslecubtasoxuc. Ja' no'ox oy ta yo'ntonic ti ac'o acomtsanuncutic li vu'uncutique, 

yu'un jech ac'o avich'ic ta muc' li stuquique. 

18Lec ti chcac'tic ta ilel ti tsots sc'oplal chca'itic jchi'iltique, pero tsc'an ja'uc sventa 

slequilal, xchi'uc tsc'an jechuc co'ntontic o. Mu me ja'uc no'ox jun avo'ntonic ta jtojol 

ec ti c'alal te oyun ta atojolique. 

19Jnich'nabtac, toj c'ux jvocol avu'unic yan velta jech chac c'u cha'al jun ants ti c'ux 

svocol c'alal chcuxe. Ja' to ch-ech' jvocol c'alal me laj quil ti chlic c'otuc lec ta 

avo'ntonic li Cristoe. 

20Toj chac te oyucun ca'ay ta atojolic ta ora, yu'un jech xu' ta jel c'u x'elan jnuc' 

chajc'opanoxuc. Yu'un mu jna' lec c'usi ta jpas ta aventaic. 

Senyail lo'il ta sventa Agar xchi'uc Sara 

21Vo'oxuc ti chac'an chasutic yan velta ta stojol li mantaletique, albicun ca'ay ¿me 

yu'un mu'yuc ava'yojbeic sc'oplal c'u x'elan li mantaletique? 

22Yu'un ts'ibabil ta sc'op Dios ti oy ivoc' chib xnich'on li Abrahame. Li june me' 

quiara sme'; li yane mu quiarauc li sme'e. 

23Li boch'o ochem ta quiaraile, i'ayin yol ta sventa sbec'talic. Yan li boch'o muc 

ochemuc ta quiaraile, i'ayin yol ta sventa yu'un jech yaloj li Diose. 

24Le'e oy lec smelol. Li chib antsetique ja' senyail ti chib c'usi la xchapan Diose. Li 

june ja' te la xchapan ta vits Sinaí. Ja' yu'un li boch'otic ja' oyic ta sventa li c'usi la 

xchapan Dios ta vits Sinaie, mozoinbilic yu'un li mantaletique; ja' yalabtac Agar 

c'otemic. 

25Yu'un li Agare ja' senyail li vits Sinaí te ta Arábia banamile. Ja' senyail noxtoc li 

lum Jerusalén li' ta orae. Yu'un li Jerusalene ochemic ta mozoil xchi'uc jnaclumetic 

yu'un. 

26Yan li lum Jerusalén ta toyole mu'yuc ochem ta mozoil; ja' jme'tic c'otem li 

vu'utique. 

27Yu'un jech ts'ibabil ta sc'op Dios: “Cuxetuc no'ox avo'nton, vo'ot ti mu xana' 

xa'alaje; tse'inan no'ox, avetan no'ox ta xcuxetel avo'nton, vo'ot ti mu'yuc ono'ox 

ava'yojbe xc'uxul alajele. Yu'un li boch'o ictabil comele ja' x'ech' to yepal ta xbol 

yalab jech chac c'u cha'al li boch'o lec nupul ts'acal xchi'uc smalale”, xi ts'ibabil. 

28Ja' yu'un li vu'utique quermanotac, ja' jech c'otemutic jech chac c'u cha'al Isaac. 

Nich'onil lijc'ot ta sventa ti jech yaloj li Diose. 

29Pero li boch'o ivoc' ta sventa sbec'talic stot sme'e, laj yuts'inta li boch'o ivoc' ta 

sventa Espíritu yu'un Diose. Ja' yu'un ja' no'ox jech chijpasbat li' ta ora ec li vu'utique. 

30Pero ¿c'usi chal li sc'op Diose?: “Taco loq'uel xchi'uc yol li me' quiarae. Yu'un li yol 

boch'o ochem ta quiaraile mu xu' tsvoc'be sbaic c'usi oy yu'un stotic xchi'uc yol li 

boch'o muc ochemuc ta quiaraile”, xi ts'ibabil. 

31Ja' yu'un quermanotac, ma'uc yolutic li boch'o ochem ta quiaraile; ja' yolutic li 

boch'o muc ochemuc ta quiaraile. 

Gálatas 5 

J'ech'el me ch'unic o ti colemoxuc xae 

1Ja' yu'un j'ech'el me ch'unic o ti colemoxuc xae, yu'un laj xa scoltaoxuc li Cristoe. 

Mu me xatic' abaic ta mozoil yan velta yu'un li mantaletique. 

2A'yo ava'yic, vu'un Pabloun ti jech chacalboxuc tale. Me chach'unic ti ja' tsots 

sc'oplal chavich'ic circuncisione, ja' mu'yuc stu chc'ot avu'unic c'usi la spas li Cristoe. 

3Chacalboxuc yan velta: Scotol li boch'o ja' tsots sc'oplal cha'ay chich' circuncisione, 

persa me ac'o xch'un scotol li mantaletique. 

4Ti jayiboxuc chanopic ti ta sventa mantaletic mu'yuc amul chayiloxuc Diose, ja' xa 

chavoc' abaic loq'uel ta stojol li Cristoe. Ja' xa chabajic o comel li coltael ta matanale. 

5Yu'un li vu'utique ta sventa yabtel Ch'ul Espíritu, ta sventa xch'unojel co'ntontic, jun 

co'nton jmalaojtic ti mu'yuc jmultic chijc'ot ta stojol Diose. 

6Yu'un ta stojol Cristoe, ma'uc tsots sc'oplal me quich'ojtic circuncisión, me muc 

quich'ojticuc circuncisión. Ja' tsots sc'oplal li xch'unojel co'ntontique, yu'un jech xu' 

cu'un chijc'anvanutic. 

7Ta sliquebe lec to'ox atamoj batel abeic. ¿Boch'o la smacoxuc ta be ti mu xa ja'uc 

chach'unic li c'usi melele? 

8Li maquel ta be laj ataique, muc ja'uc yabtel li Boch'o tsc'an chayic'oxuque. 

9Na'ic me ti jech chalic li cristianoetique: “Ac'o me jutuc no'ox chich' aq'uel li 

svolesubil xch'ut pane, tsvolesbe xch'ut scotol ti c'u yepal vots'bile”, xiic. 

10Pero li vu'une jch'unoj ta sventa Cajvaltic ti mu xc'ot ta pasel chajelic li c'usi laj 

ach'unique. Li boch'otic ja' no'ox tsc'an chayuts'intaoxuque ta ono'ox xbat stoj smulic, 

boch'ouc no'ox. 

11Quermanotac, ti ja'uc to chcalbe sc'oplal circuncisión li vu'une, mu'yuc boch'o 

chiscontrainun ti jechuque. Jech noxtoc mu'yuc chopol cha'yic c'alal cha'ibeic sc'oplal 

cruz ti jechuque. 

12Li boch'otic ja' no'ox tsc'an chasoquesboxuc avo'ntonique, toj lec ti oyuc c'uxi 

josbaticuc o loq'uel li c'usi yich'ojique. 

13Yu'un li vo'oxuque, quermanotac, la'ic'atic yu'un Dios, yu'un colem ac'o comanic o. 

Pero ta sventa ti colemoxuc xae, ma'uc yu'un xu' xa chapasic c'usiuc no'ox tsc'an li 

abec'talique. Ja' sventa ac'o acolta abaic, yu'un jech chac'anan abaic ta jujuntal. 

14Yu'un li smantaltac Diose ta jbel xa no'ox c'op xu' tstsac sba ta scotol jech chac li'i: 

“C'ano achi'il jech chac c'u cha'al c'ux ta avo'nton abec'tal atuc”, ti xie. 

15Pero me te no'ox ati'ti' abaic, at'ol-t'ol aba atuquique, bijanic me, yu'un atuquic no'ox 

chamil abaic. 

Yabtel jbec'taltic xchi'uc yabtel Ch'ul Espíritu 

16Ja' yu'un chacalboxuc, ja' pasic c'usi tsc'an li Ch'ul Espiritue, yu'un jech mu ja'uc 

chaspasoxuc ta mantal li abec'talique. 

17Yu'un li c'usitic tsc'an jbec'taltique, scontra c'usi tsc'an li Ch'ul Espiritue. Jech ec li 

c'usi tsc'an Ch'ul Espiritue contra c'usi tsc'an li jbec'taltique. Jech te tscontrain sbaic o, 

ja' yu'un mu xu' avu'unic spasel li c'usi oy ta avo'nton chapasique. 

18Pero me ja' chastojobtasoxuc li Ch'ul Espiritue, mu'yucoxuc xa ta mozoil yu'un li 

mantaletique. 

19Li yabtel jbec'taltique lec stac' otquinel. Ja' jech chac li'i: mulivajel, spasel c'usitic 

toj chopol, spasel c'usitic c'upil cha'ay jbec'taltic, 

20yich'el ta muc' c'usitic mu ja'uc Dios, ac'chamel, contrainvanej, liquesejc'op, 

ti'o'ntavanej, sbic'tal o'ntonal, tsalbail, voc'bail, sa'el c'usi lec ta ch'unel chca'itic, 

21xpich'etel o'ntonal, yacubel, spasel c'usiuc no'ox ta q'uinetic, xchi'uc scotol li c'usitic 

yan co'ol sba jech chac le'e. Ja' yu'un scotol li boch'otic jech tspasic chac le'e, 

chacalboxuc ava'yic jech chac c'u cha'al calojboxuc xa ono'oxe, le'e mu xu' 

chventainatic o yu'un li Diose. 

22Yan li yabtel Ch'ul Espiritue ja' jech chac li'i: ta jc'anan jbatic, xcuxet no'ox 

co'ntontic, jun no'ox co'nton jcotoltic, oy smuc'ul co'ntontic, lec no'ox chijc'opojutic, 

oy slequil co'ntontic, oy xch'unojel co'ntontic, 

23mu jtoybauticuc, jna'tic spajesel jbatic. Li boch'o jech tspase mu'yuc smul ta sventa 

li mantaletique. 

24Yu'un li boch'otic oyic xa ta stojol Cristo Jesuse, laj xa yaq'uic ta milel ta cruz li 

stalel sbec'talique, li c'usitic tsc'ane, xchi'uc li c'usitic nopen xa'ay spasele. 

25Ja' yu'un me ja' xa cuxulutic ta sventa li Ch'ul Espiritue, ja' xa ta jpastic batel li 

c'usitic tsc'ane. 

26Mu jtucuc xca'ay jbatic; mu jsa'betic slo'il yo'ntonic li yantique; mu x'it'ixaj 

co'ntontic yu'un yantic. 

Gálatas 6 

Tsc'an talbat ta jcolta jbatic 

1Quermanotac, me oy boch'o ich'ay ta bee, vo'oxuc ti ventainbil avo'ntonic yu'un 

Ch'ul Espiritue, bat coltaic ta smuc'ul avo'ntonic. Q'uelo me abaic jujunoxuc, yu'un xu' 

jech chtal preva ta atojolic ec. 

2Tsc'an talbat chacolta abaic ta xcuchel li avocolique, yu'un jech chach'unbeic o 

smantal li Cristoe. 

3Yu'un li boch'o tsnop lec xu' yu'un, pero me mu meleluque, tslo'la sba stuc. 

4Ja' yu'un, jujunoxuc tsc'an chaq'uelic lec c'u x'elan avabtel atuquic. Jech xu' chanop ti 

lec xu' avu'unique; mu me ja'uc no'ox xaq'uelbe yabtel yan. 

5Yu'un jujunutic ja' cu'un jtuctic li c'usi ta jpastique. 

6Li boch'o ta xchanubtasat ta sc'op Diose, ac'o me yac'be scotol c'usitic chtun yu'un li 

jchanubtasvanej yu'une. 

7Mu me xalo'la abaic. Yu'un li Diose mu xu' chlabanat. Li c'usi tsts'un jujun cristianoe 

ja' chc'ot sc'aj. 

8Li boch'o ja' no'ox ta sts'un c'usi tsc'an sbec'tale, ja' chc'ot sc'ajbe sat li c'usi tsc'an 

sbec'tale, ja' li ch'ayele. Yan li boch'o ja' tsts'un c'usi tsc'an Ch'ul Espiritue, ja' chc'ot 

sc'ajbe sat li yabtel Ch'ul Espiritue, ja' li cuxlejal sbatel osile. 

9Ja' yu'un mu me xijlubtsajutic ta spasel li c'usitic leque. Yu'un tsta yorail chc'ot 

jc'ajbetic sat, me muc xchibaj co'ntontic ta spasele. 

10Ja' yu'un jpastic c'usi lec ta stojol scotol cristianoetic ti c'alal ja' yoraile. Pero ja' 

ech'em to tsc'an ta jpastic ta stojol li boch'o co'ol jch'unojtic Dios jchi'uctique. 

Ja' tsots sc'oplal cha'ay Pablo ti icham ta cruz li Cristoe 

11Q'uelavilic c'u to smuc'tiquil li jts'ib li'i, yu'un vu'un ta jc'ob jtuc la jts'ibaboxuc tal li 

juteb li'i. 

12Li boch'otic tsujvanic ta yich'el circuncisione, ja' no'ox tsc'anic ti lec ch-ilatique, 

yu'un mu sc'an xich'ic uts'intael ta xcholel ti icham ta cruz li Cristoe. 

13Li boch'o tsots sc'oplal cha'yic circuncisione, mu yu'unuc ja' ch'unem xa yu'unic 

scotol li mantaletique. Ja' no'ox tsc'anic ti ac'o avich'ic circuncisión li vo'oxuque, 

yu'un jech ac'o lecuc sc'oplalic ta sventa li sbec'talique. 

14Pero li vu'une mu ja'uc tsots sc'oplal chca'ay ti ac'o ich'atcun ta muq'ue. Ja' tsots 

sc'oplal chca'ay ti ac'o ich'atuc ta muc' li Cajvaltic Jesucristo ti icham ta cruze. Yu'un 

ja' ta sventa ti chamen xa ic'ot ta jventa li c'usitic oy li' ta banamile, jech chamenun xa 

lic'ot ta sventa ec. 

15Yu'un ta stojol Cristoe, ma'uc tsots sc'oplal me quich'ojtic circuncisión, o me mu 

quich'ojticuc circuncisión. Ja' tsots sc'oplal ti ac'o ach'ubuc jtaleltique. 

16Scotol li boch'otic jech xch'unojic jech chac cha'al laj cale, ac'o junuc yo'ntonic o, 

xchi'uc ac'o c'uxubinaticuc o yu'un li Diose. Jech ac'o c'otuc ta stojol li boch'otic mero 

Israel chc'otic ta sventa Diose. 

17Slajeb xa chacalboxuc. Li' ta ora xchi'uc le' to batele mu xa me boch'o xac'bun 

jvocol avu'unic. Yu'un li vu'une quich'ojbe lec senyail ta jbec'tal ti vu'un yajtunelun 

Jesuse. 

18Quermanotac, te ac'o oyuc o ta atojolic li c'uxubinel yu'un Cajvaltic Jesucristoe. 

Jechuc. 

Efesios 

Efesios 1 

La sc'opan ta carta jch'unolajeletic ta lum Éfeso li Pabloe 

1Vu'un Pabloun, yajtacbolalun li Jesucristoe, yu'un jech la sc'an yo'nton li Diose. Ta 

jc'opanoxuc tal, vo'oxuc ti voc'biloxuc xa yu'un Dios te ta lum Éfeso ti jun avo'nton 

ach'unojic o li Cristo Jesuse. 

2Ac'o xc'uxubinoxuc, ac'o junuc avo'ntonic ta sventa li Diose ja' li Jtotique, xchi'uc ta 

sventa li Cajvaltic Jesucristoe. 

Quich'ojtic xa scotol bendición ta sventa li Cristoe 

3Ac'o ich'atuc ta muc' li Diose ja' li Stot Cajvaltic Jesucristoe, ja' li boch'o laj yac'butic 

scotol li bendición te oy ta vinajel ta sventa ti jun lijc'ot jchi'uctic li Cristoe. 

4Xchi'uc la st'ujutic ta sventa Cristo ti c'alal mu'yuc to'ox banamile, yu'un jech mu'yuc 

jmultic, mu'yuc quic'ubaltic chijyilutic, yu'un c'anbilutic ono'ox yu'un. 

5Nopbil ono'ox yu'un ti chijc'ot ta mero xnich'on ta sventa li Jesucristoe, yu'un jech la 

sc'an ta slequil yo'nton stuc. 

6Yu'un jech ac'o calbetic slequilal, ac'o quich'tic ta muc' ta sventa ti ep slequil 

yo'ntone, ta sventa ti la xc'uxubinutique, ti lec xa chijyilutic ta sventa li Xnich'on ti lec 

sc'anoje. 

7Ja' li Xnich'on ti la smanutic ta xch'ich'al, yu'un jech la jtatic o perdón yu'un li 

jmultique, yu'un bats'i ep c'uxutic ta yo'nton. 

8Ivinaj ti bats'i ep c'uxutic ta yo'nton li Diose, yu'un laj xa yac'butic jbijiltic, laj 

yac'butic cotquintic scotol. 

9Laj xa yac'butic jna'tic li c'usi snopoj ta vo'one ti mu'yuc boch'o la sna'e. Ja' li c'usi 

chapal ono'ox yu'un stuc chac' c'otuc ta pasele. 

10Ja' ti nopbil ono'ox chac'be sventain scotol c'usitic oy li Xnich'on c'alal tsta yorail 

yu'une. Ja' banquilal chc'ot yu'un scotol c'usitic oy ta vinajel xchi'uc c'usitic oy li' ta 

banamil. 

11Jech noxtoc ja' ta sventa Cristo ti laj xa yu'uninuncutic ec li Diose, yu'un 

t'ujbiluncutic ono'ox yu'un ta vo'one, yu'un jech la sc'an yo'nton stuc. Yu'un li stuque 

tspas scotol c'usitic oy ta yo'nton. 

12Yu'un jech ich'bil ta muc' chc'ot ta jventacutic vu'uncutic ti jmalaojcutic chtal li 

Cristoe. 

13Ja' no'ox jech ec li vo'oxuque, c'alal laj ava'ibeic li sc'op ti ja' melele, ja' li Lequil 

A'yej ti chacolic yu'une, laj ach'unic; jech laj avich'beic senyail ti yu'unoxuc o li 

Diose, ja' li Ch'ul Espíritu ti yaloj ono'ox Dios chijyac'butique. 

14Ja' sliqueb quich'ojtic li c'usi sc'oplal chc'ot quich'tic c'alal tsta yorail chcol scotol li 

yu'untac ti manbilic yu'une. Jech ich'bil ta muc' chc'ot li Diose. 

La sc'anbe Dios Pablo ti ac'o ac'batuc sbijil li jch'unolajeletique 

15Ja' yu'un c'alal laj ca'ay ti lec ach'unojic Cajvaltic Jesuse, xchi'uc ti lec ac'anojic li 

yu'untac Dios ti buyuc no'ox oyique, 

16mu jquechan o stojbel ta vocol li Diose. Te ta jna'oxuc o jujun velta ti c'alal ta 

jc'opan Diose. 

17Yu'un jech ac'o yac'boxuc abijilic li Dios yu'un Cajvaltic Jesucristoe, ja' li Totil ti toj 

ech'em slequilale. Xchi'uc ac'o yac' ana'ic c'u x'elan yo'nton li Diose, yu'un jech 

chavotquinic lec c'u x'elan. 

18Jech chjam lec asatic, jech chana'ic c'u x'elan li spatubil avo'nton chamalaic ta 

sventa ti yic'ojoxuc xa ta stojole. Xchi'uc jech chana'ic c'u yutsil li slequilal chac'be 

scotol yu'untaque. 

19Jech chana'ic noxtoc ti toj ech'em svu'el ta jtojoltic, vu'utic ti jch'unojtique. Ta 

sventa svu'el stsatsal 

20la xcha'cuxes loq'uel ta ch'en li Cristoe, xchi'uc laj yac' chotluc ta sbats'ic'ob te ta 

vinajel. 

21Ja' banquilal ic'ot yu'un scotol li banquilaletic ta toyole, ti tsots svu'elique, ti tspasic 

mantale, xchi'uc ti toj muc'tic xa sbiic ta a'yele. Ma'uc no'ox banquilal comen li' ta 

orae, ja' banquilal o c'alal to ta sbatel osil. 

22Ja' i'ac'bat ta yolon yacan scotol li c'usitic oye, xchi'uc ja' Jolil ic'ot yu'un scotol li 

steclumal Diose. 

23Ja' sbec'tal ic'ot li steclumale, jech lec ts'acal ic'ot o sbec'tal li Cristo ti ja' oy ta 

sventa tsts'acubtas scotole. 

Efesios 2 

Colemutic ta sventa slequil yo'nton Dios 

1Li vo'oxuque chamenoxuc to'ox ta scoj achopolilic, ta scoj amulic. 

2Yu'un ta vo'onee ja' laj apasic li c'usi sventa no'ox banamile, jech chac c'u cha'al 

tsc'an li banquilal ti ta ic' chanove, ti tsots svu'ele, ja' li boch'o mu'yuc sbec'tal ti ch-

abtej ta stojol li boch'otic mu sc'an xch'unique. 

3Ta vo'onee ja' to'ox jech la jpastic jcotoltic. Ja' no'ox la jpastic li c'usitic tsc'an, li 

c'usitic lec cha'ay jbec'taltique, xchi'uc li c'usitic ta jnop jtuctique. Jech sc'oplal chbat 

jtoj jmultic jech chac c'u cha'al li yantic cristianoetique. 

4Pero ta sventa ti toj ep c'uxubinel yu'un Diose, xchi'uc ta sventa ti ep chisc'anutique, 

jech la xc'uxubinutic, 

5ac'o me chamenutic to'ox ta scoj li jchopoliltique, ta scoj li jmultique, pero co'ol la 

xcha'cuxesutic xchi'uc li Cristoe. Jech ta sventa slequil yo'nton Dios ti colemutic xae. 

6Ta sventa ti co'ol la xcha'cuxesutic xchi'uc li Cristoe, jech co'ol laj yac' chotlicutic ta 

vinajel noxtoc ta sventa ti quich'ojtic ta muc' li Cristoe. 

7Yu'un jech chac' quiltic ti bats'i ep c'uxubinel sventa sbatel osile, ti ep sc'anojutic o ta 

sventa li Cristo Jesuse. 

8Yu'un ta yutsil no'ox yo'nton ti colemoxuc xa ta sventa xch'unojel avo'ntonique. Muc 

ta aventauc atuquic ti laj ataic coltaele, ja' amotonic no'ox yu'un li Diose. 

9Muc ta sventauc cabteltic, yu'un jech mu'yuc boch'o xu' tstoy sba. 

10Yu'un ja' stuc la spasutic, ja' laj yac' ayincutic ta sventa li Cristo Jesuse, yu'un ac'o 

jpastic c'usitic lec. Yu'un jech ono'ox chapal yu'un Dios tsc'an ta jpastic. 

Lec xa chquil jba jchi'uctic Dios ta sventa icham ta cruz li Cristoe 

11Jech na'ic me, vo'oxuc ti yanlumoxuc ta sventa abec'talique, ti “mu'yuc yich'ojic 

circuncisión”, xi ac'oplalic yu'un li boch'otic yich'ojic circuncisión ta sba sbec'talic ti 

i'ac'batic yu'un cristianoe. 

12Mu'yucoxuc to'ox ta stojol li Cristoe, voc'oloxuc to'ox ta stojol li slumal Israele. Me 

jutuc mu'yuc ta aventaic li c'usi chapal yu'un Diose xchi'uc li c'usi yaloj chaq'ue. Ja' 

yu'un me jutuc mu'yuc spatubil avo'ntonic, mu'yuc Dios avu'unic li' ta banamil. 

13Pero li' ta orae oyoxuc xa ta stojol li Cristo Jesuse. Vo'oxuc ti nom to'ox oyoxuque 

lanopajic xa tal ta sventa ti la smal xch'ich'al li Cristo Jesuse. 

14Yu'un li stuque ja' jco'lajesej o'ntonal cu'untic. Li chib lum ti voc'ol to'oxe, ja' la spas 

ta jun. Ja' la sjines li c'usi smacoj ta o'lol ti jech voc'olutic to'ox yu'une. 

15Ja' la slajesbe sc'oplal ta sbec'tal noxtoc li mantaletic ti ep ta chop c'usitic chac' 

jpastic ti toj tsots sc'oplal laj ca'itique. Ja' stuc la spas ta jun li chib ta lume; la spas ta 

ach', jech ico'laj o co'ntontic. 

16Ta sventa ti icham ta cruz li Cristoe, jech ico'laj yo'ntonic xchi'uc Dios li chib ta 

lume, yu'un jun no'ox ic'otic. La slajesbe o sc'oplal ti contra to'ox chil sbaique. 

17Ja' ay yal li Lequil A'yeje, ja' ti xu' chco'laj avo'nton achi'uquic Dios vo'oxuc ti nom 

oyoxuque, xchi'uc ti xu' chco'laj yo'ntonic xchi'uc Dios ec li boch'otic nopol oyique. 

18Jech ta sventa Cristo ti jcha'chopaltic xa xu' chij'och ta stojol Dios Totil ta sventa ti 

jun no'ox li Ch'ul Espíritu quich'ojtique. 

19Jech muc xa yanuc alumalic, muc xa yan cristianoucoxuc. Jchi'il xa jbatic, jun xa 

oyutic xchi'uc scotol li yantic yu'untac Diose, co'ol xa xnich'nabutic Dios lijc'ot. 

20Te xa laj avich'ic nacanel muyel ec ta sba li snacleb nae, ja' li yajtacbolaltac Jesuse 

xchi'uc li j'alc'opetique. Li ton i'och ta mero chiquin na cu'untique ja' stuc li Cristo 

Jesuse. 



2039 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

21Ja' ta sventa ti lec stsacoj sba tsmeltsaj batel li nae, lec chch'i batel jech chc'ot ta jbej 

lequil ch'ulna yu'un li Cajvaltique. 

22Te xa capal chavich'ic latsel muyel ec li vo'oxuque, yu'un jech te chnaqui stuc Dios 

ta sventa li Ch'ul Espiritue. 

Efesios 3 

Yabtel Pablo ta stojol yanlum cristianoetic 

1Ta sventa ti jech ic'ot ta pasele, jech li' tiq'uilun o ta chuquel ta sventa Cristo Jesús, 

vu'un li Pabloune. Yu'un ja' sventa alequilalic vo'oxuc li yanlum cristianooxuque. 

2Chcal ti ava'yojic ti slequil no'ox yo'nton Dios laj yac'bun cabtel ta atojolique. 

3Ja' laj yac'bun jna' li c'usi snopoj ta vo'one ti mu'yuc boch'o la sna'e, jech chac c'u 

cha'al laj xa ono'ox jts'ibaboxuc tal jutuque. 

4C'alal chaq'uelic li jcarta li'i, xu' te chana'ic o ti laj xa jna' li c'usi snopoj ono'ox li 

Dios ti mu'yuc to'ox vinajeme. 

5Ja' li c'usi mucul to'oxe, ti muc x'ac'bat sna'ic li cristianoetic ta vo'one ijelovic li' ta 

banamile. Pero li' ta orae laj xa yac'be sna' ta sventa Ch'ul Espíritu li ch'ul j'alc'opetic 

yu'une xchi'uc li yajtacbolaltaque. 

6Ja' ti sc'oplal co'ol xu' chcu'unintic li c'usi chac' Diose, xchi'uc ti jun no'ox jbec'tal 

chijc'ot ta jcotoltique, ti co'ol xu' ta jtatic c'uxubinel jcotoltic ta sventa Cristo, ta 

sventa li Lequil A'yeje. 

7Ja' yu'un, vu'un laj quich' cabtel xcholel ta sventa slequil yo'nton li Diose, yu'un jech 

la sc'an yo'nton stuc ta sventa stsatsal svu'el. 

8Vu'un ti xc'oxilun yu'unic li yantic yu'untac Diose, vu'un laj quich' cabtel spuquel ta 

stojol yanlum cristianoetic li c'uxubinel yu'un Diose ja' li Lequil A'yej ti chijyalbutic ti 

mu albaj c'u yepal c'uxubinel yu'un li Cristoe. 

9Xchi'uc ja' cabtel chcac' lec ta na'el ta jamal c'u x'elan yutsil li c'usi nopbil ta vo'one, 

ti epal jabil muc xac' ta na'el li Dios ti la spas scotol c'usitic oye. 

10Yu'un jech ta sventa steclumal Dios chlic sna'ic j'almantaletic te oyic ta vinajel ti ep 

ta chop sbijil li Diose, ja' li j'almantaletic ti tsots svu'elique ti tsots yabtelique. 

11Yu'un jech ono'ox oy o ta yo'nton li Diose, jech laj yac' c'otuc ta pasel ta sventa li 

Cristo Jesuse, ja' li Cajvaltique. 

12Ja' li Cristo ti ja' ta sventa lec jamal co'ntontic, mu'yuc xi'el chca'itic, lec jamal jbetic 

xu' chij'och batel ta stojol Dios ta sventa xch'unojel co'ntontic ta stojol li Cristoe. 

13Ja' yu'un ta jc'anboxuc vocol ti mu me xlaj stsatsal avo'ntonic ta sventa ti li' chquich' 

vocol ta acojique, yu'un ja' sventa alequilalic. 

Mu albaj c'u yepal sc'anojutic li Cristoe 

14Ja' yu'un ta jquejan jba ta stojol li Dios Totile. 

15Ja' li Totil ti ja' sventainoj scotol li boch'otic te oyic ta vinajele xchi'uc li boch'otic li' 

to oyic ta banamil ti jchop no'ox sbi c'otem ta scotolique. 

16Yu'un jech ac'o yac'boxuc scotol li slequilal yutsilale, xchi'uc jech ac'o abtejuc 

svu'el ta yut avo'ntonic ta sventa li Ch'ul Espíritu yu'une. 

17Yu'un jech j'ech'el te ac'o naquiuc o ta avo'ntonic li Cristo ta sventa li xch'unojel 

avo'ntonic ta stojole. Jech ch-ayin lec yibel, ch-ayin lec snacleb ta avo'ntonic li 

c'anvaneje. 

18Jech xu' avu'un chava'ibeic smelol xchi'uc scotol yantic yu'untac Dios c'u sjamlej, 

c'u snatil, c'u staylej, c'u smuc'ul li c'anel yu'un Cristoe. 

19Xchi'uc jech chavotquinic ti mu xlaj jna'tic c'u yepal li c'anel yu'un Cristoe, jech 

chavich'beic scotol c'u yepal slequilal yutsilal li Diose. 

20Li Dios li' ch-abtej ta jtojoltic ti toj ech'em svu'el, ti ech'em to jech tspas jech chac 

c'u cha'al ta jnoptic, o ta jc'anbetique, 

21ich'biluc ta muc' yu'un scotol li jujutsob steclumale, xchi'uc ich'biluc ta muc' ta 

sventa li Cristo Jesuse, xchi'uc ta sventa li jujuc'ol cristianoetic chjelovique, xchi'uc 

c'alal to ta slajebal c'ac'al. Jechuc. 

Efesios 4 

Jun no'ox lijc'ot ta sventa li Ch'ul Espiritue 

1Ja' yu'un chacalboxuc, vu'un ti li' tiq'uilun ta chuquel ta sventa Cajvaltique, 

avocolicuc ja' me pasic batel li c'usi sc'oplal tsc'an chapasic ta sventa ti ic'biloxuc xae. 

2Biq'uit xavac' abaic, manso no'ox xapas abaic; oyuc smuc'ul avo'ntonic, talbat 

xats'icbe abaic c'usi chc'ot ta pasel avu'unic ta sventa ti ac'anoj abaique. 

3Aq'uic persa ti jechuc jun oyanic o jech chac c'u cha'al la spasoxuc ta jun li Ch'ul 

Espiritue, junuc avo'ntonic o ta sventa ti lijpasutic xa ta jun jcotoltique. 

4Yu'un jun no'ox lijc'ot jcotoltic. Jun no'ox li Ch'ul Espíritu quich'ojtique, jech chac 

c'u cha'al jun no'ox li c'usi jmalaojtic chc'ot quich'tic ta sventa ti co'ol xa yic'ojutic li 

Diose. 

5Jun no'ox Cajvaltic, jun no'ox li xch'unojel co'ntontique, jun no'ox li ich' vo'e, 

6jun no'ox Dios cu'untic, ja' Jtotic jcotoltic. Ja' sventainoj scotol, ja' tspas ta mantal 

scotol, li' oy ta co'ntontic jcotoltic. 

7Pero li jujunutique yantic o jmotontic laj yac'butic li Cristoe, jech chac c'u cha'al la 

sc'an yo'nton stuc chijyac'butique. 

8Yu'un jech ts'ibabil ta sc'op Dios: “Imuy batel ta toyol, la xchuc muyel scotol li 

boch'otic la stsale, laj yac'be tal smoton li cristianoetique”, xi ts'ibabil. 

9¿C'usi smelol ti “imuy batel” xie? Ja' chac' ta na'el ti iyal tal c'alal to ta banamile. 

10Li boch'o iyal c'alal to ta olone, ja' noxtoc ti imuy batel c'alal to ta sba yac'ol 

vinajele, jech icom ta yolon sc'ob scotol li c'usitic oye. 

11Ja' laj yac'be yabtel jujun li xnich'nabe. Oy laj yac'be yabtel sventa chc'ot ta 

yajtacbolal, oy la stic' ta j'alc'opetic, oy laj yac'be yabtel sventa tspuquic batel sc'op 

Dios, oy la stic' ta jchabivanejetic, xchi'uc ta jchanubtasvanejetic. 

12Jech la xchapan ta sventa li yu'untaque, yu'un jech xu' tspas li yabtelique, yu'un jech 

lec chch'i batel sbec'tal li Cristoe. 

13Jech jcotoltic co'ol oy xch'unojel co'ntontic chijc'ot, jcotoltic chcotquinbetic lec 

Xnich'on li Diose, xchi'uc ta jtatic lec vinical; jech co'ol jch'ieltic chijc'ot jech chac c'u 

cha'al li Cristoe. 

14Jech muc xa co'oluticuc jech chac c'u cha'al ololetic ti talbat no'ox yo'ntonique, ti 

c'usiuc no'ox svontolch'unic jech chac c'u cha'al c'usi cuchbil no'ox ta iq'ue. Jech mu 

xcac' jbatic ta lo'lael yu'un li boch'otic lec sna'ic c'u x'elan chlo'lavanique, ti ch'ayemic 

ta bee. 

15Tsc'an ja' no'ox ac'o caltic c'usi melel ta sventa ti jc'anoj jbatique. Tsc'an chijch'iutic 

batel ta stojol li Cristoe, ja' li Joltique. 

16Vu'utic sbec'tal c'otemutic, lec jtsacojan jbatic, lec jnitojan jbatic ta jts'acaliltic, ta 

jch'uxuviltic. Jech co'ol ta jcolta jbatic jcotoltic ta sventa li c'usitic cabteltic ta 

jujuchope. Jech co'ol chijch'iutic batel jcotoltic, co'ol chijtsatsubutic batel ta sventa ti 

lec jc'anoj jbatique. 

Sc'oplal ach' jtaleltic ta sventa Cristo 

17Ja' yu'un chacalboxuc ava'yic, ta jc'anboxuc tsots vocol ta sventa li Cajvaltique, mu 

xa me jechuc xapasic jech chac c'u cha'al li yantic achi'iltaquic ti mu xotquinic Diose, 

ti mu'yuc stu c'usitic tsnopique. 

18Oy ta ic' osil li sjol yo'ntonique, mu'yuc ta sventaic li cuxlejal yu'un Dios ta scoj li 

sbolilique xchi'uc ta scoj ti tsots yo'ntonique. 

19Jech ipimubic ta jyalel, ja' laj yac' sbaic o ta spasel li c'usitic tsc'an sbec'talique. 

Solel mu'yuc xa pajesel ta yo'ntonic o, ja' la spasic o scotol li c'usitic chopol ta pasele. 

20Pero li vo'oxuque mu jechuc laj achanic yu'un li Cristoe. 

21Yu'un li vo'oxuque ava'yojic c'usi tsc'an li Jesuse, xchi'uc ja' ta sventa 

lachanubtasatic lec ta sc'op ti ja' melele. 

22Ava'yojic ti tsc'an chajipic comel stalel li poco' cristianoe, ja' ti c'u to'ox xa'elanic ta 

vo'onee, yu'un ja' no'ox tsoquesvan, ja' no'ox chlo'lavan. 

23Tsc'an ch-ach'ub scotol li c'usitic chanop ta ajol ta avo'ntonique. 

24Tsc'an ja' xa chalapbeic stalel li ach' cristiano ti pasbil jech chac c'u cha'al stuc li 

Diose, ti tuq'ue ti me jutuc mu'yuc smule. 

25Ja' yu'un comtsanic li epalc'ope; meleluc scotol li c'usitic chavalbe abaique. Yu'un 

jun no'ox c'otemoxuc, jmoj atsacoj abaic ta acotolic. 

26Me cha'ilinique, mu me teuc xasa' amulic o. Mu me sbejeluc c'ac'al xa'ilinic. 

27Mu me xajambeic sbe li pucuje. 

28Li boch'o ch-elc'aje, mu xa me x'elc'aj. Ac'o abtejuc, ac'o stunes ta spasel lequil 

abtel li sc'obe, yu'un jech xu' chlic scolta li boch'otic abul sbaique. 

29Mu xa me xloc' ta aveic scotol c'usitic mu'yuc lec. Ja' alic c'usitic lec ti ja' sventa 

chijtsatsubutic yu'une, yu'un jech xu' chtun yu'unic ec li boch'otic oy to c'usi sc'an 

yu'unique. 

30Mu me xavac'beic yat yo'nton li Ch'ul Espíritu yu'un Diose. Yu'un ja' senyail 

ac'biloxuc ti c'alal tsta sc'ac'alil coltaele. 

31Jipic loq'uel ta atojolic li c'usitic toj c'uxic chavalbe abaique, li sc'ac'al avo'ntonique, 

li sbic'tal avo'ntonique, xchi'uc ti xac'aq'uet no'ox chac'opojique, xchi'uc li 

chopolc'optavaneje, xchi'uc li c'usitic yantic chopole. 

32Lec xavil abaic, c'ux xava'ay abaic ta jujuntal. Talbat xapasbeic abaic perdón jech 

chac c'u cha'al la spasboxuc perdón Dios ta sventa li Cristoe. 

Efesios 5 

Aq'uic ta ilel ti oyoxuc xa ta sac osile 

1Ja' chanbeic yo'nton li Diose, yu'un xnich'naboxuc xa, lec sc'anojoxuc. 

2C'ano abaic jech chac c'u cha'al la sc'anutic li Cristoe, yu'un laj yac' sba ta milel ta 

jcojtic. Ja' smoton Dios ic'ot, ja' milbil matanal ti oy lec smuil laj ya'ay li Diose. 

3Ja' yu'un li vo'oxuque, mu me xalo'iltaic, mu xa me xavalbeic sc'oplal li mulivajele, li 

c'usitic yan chopole, xchi'uc li xpich'etel avo'ntonique. Yu'un mu xa jechuc tsc'an 

tspas li yu'untac Diose. 

4Mu xavalic c'usi mu'yuc stu, bol lo'il, xchi'uc ixtol lo'il, yu'un mu xa smeloluc. Ja' xa 

no'ox xatojbeic ta vocol li Diose. 

5Yu'un xana'ic xa lec, li boch'otic chmulivajique xchi'uc ti tspasic c'usitic yan chopole, 

xchi'uc li boch'otic xpich'et no'ox yo'ntonique ti xco'laj xchi'uc ja' sdiosic c'otem li 

c'usi batem yo'nton xchi'uquique, mu xu' ch-ochic yo' bu chventainvan li Cristoe 

xchi'uc li Diose. 

6Mu me xaslo'laoxuc li boch'otic mu meleluc c'usi chalique. Yu'un li boch'otic mu 

xch'unic c'usitic yaloj Diose, chapal xa sc'oplal chbat stojic. 

7Ja' yu'un mu me xanaban abaic ta spasel ec jech chac c'u cha'al tspasique. 

8Yu'un ta vo'onee oyoxuc to'ox ta ic' osil, pero li' ta orae oyoxuc xa ta sac osil ta 

sventa li Cajvaltique. Ja' yu'un xanovanic jech chac c'u cha'al li boch'o chanov ta sac 

osile. 

9Yu'un li yabtelal sac osile ch-ayin slequil co'ntontic yu'un, chijtuq'uib yu'un, melel 

scotol c'usi chcaltic yu'un. 

10Xchi'uc ja' oy ta co'ntontic o ta jpastic li c'usitic lec chil Cajvaltique. 

11Mu me xatic' abaic ta spasbel yabtelal ec li ic' osil ti mu'yuc stue. Ja' lec ac'beic tsots 

taq'uiel li boch'otic jech tspasique. 

12Yu'un toj q'uexlal sba li c'usi tspasic ta mucule, mu stac' alel. 

13Pero me chlic vinajuc ta sventa yabtelal sac osile, chlic jamuc scotol. Yu'un li sac 

osile ja' yabtel chac' ta ilel scotol. 

14Ja' yu'un chc'ot ta pasel ti jech albil sc'oplale: “Lican, vo'ot ti vayemote; totsan tal ta 

stojol li animaetique, jech chlic yac' xojobal ta atojol li Cristoe”, xi. 

15Ja' yu'un q'uelo me abaic lec ta sventa li c'usitic chapasique. Mu me jechucoxuc jech 

chac c'u cha'al li boch'o bolique, ja'uc jechoxuc jech chac c'u cha'al li boch'o bijique. 

16Tunesic lec li c'ac'al chjelov avu'unique, yu'un yantic tsoc batel li banamile. 

17Ja' yu'un mu me bolucoxuc, na'ic lec c'usi tsc'an yo'nton li Cajvaltique. 

18Mu me xayacubic, yu'un ja' chabolibic yu'un. Ja' ac'o nojuc ta avo'ntonic li Ch'ul 

Espiritue. 

19Ja' lo'iltabo abaic c'usi chal li salmoetique, li q'ueojetique, xchi'uc li bic'tal q'ueojetic 

yu'un Diose. Q'uejintaic, ich'ic ta muc' Cajvaltic ta scotol avo'ntonic. 

20Scotol li c'usiuc no'ox chc'ot ta atojolique tojbeic ta vocol Jtotic Dios scotol ora ta 

sventa li Cajvaltic Jesucristoe. 

Tsc'an chquich' jbatic ta muc' ta jujun jnatic 

21Tsc'an chavich' abaic ta muc' ta sventa ti avich'ojic xa ta muc' li Cristoe. 

22Li antsetique ac'o yich' ta muc' smalalic jech chac c'u cha'al chich'ic ta muc' li 

Cajvaltique. 

23Yu'un li vinique ja' jolil c'otem yu'un li yajnile, jech chac c'u cha'al li Cristoe ja' Jolil 

c'otem yu'un scotol li steclumale, ja' li sbec'tal c'oteme. Xchi'uc ja' Jcoltavanej yu'un. 

24Jech chac c'u cha'al chquich'tic ta muc' Cristo, vu'utic li steclumalutique, ja' jech 

ac'o yich' ta muc' smalal li antsetique, ac'o spasic scotol li c'usi oy ta sventaique. 

25Viniquetic, c'ano me avajnilic jech chac c'u cha'al sc'anoj steclumal li Cristoe, yu'un 

laj yac' sba ta milel ta scoj. 

26Yu'un jech la slecubtas, la spoc ta sventa li sc'ope. 

27Yu'un jech toj jun yutsil chc'ot c'alal te tsobol ta stojol li steclumale; me jutuc 

mu'yuc yic'ubal, mu'yuc c'usi yatinoj, mu'yuc c'usi oy o. Jech bats'i lec, bats'i jun 

yutsil chc'ot o. 

28Ja' yu'un li viniquetique tsc'an jech ac'o sc'an yajnilic ec jech chac c'u cha'al c'ux ta 

yo'nton sbec'tal stuquique. Li boch'o lec sc'anoj yajnile ja' sc'anoj sba stuc chc'ot. 

29Yu'un mu'yuc boch'o tsbaj li sbec'tal stuque. Lec tsmac'lin, lec chc'uxubin jech chac 

c'u cha'al tspasbe steclumal li Cristoe. 

30Yu'un vu'utic jujuchop sbec'tal Cristo c'otemutic. 

31Ja' yu'un jech ts'ibabil ta sc'op Dios: “Li vinique ta scomtsan stot sme', yu'un ta xic' 

sbaic xchi'uc yajnil. Li chibic to'oxe jun no'ox sbec'tal ta xc'otic”, xi ts'ibabil. 

32Le'e toj muc' smelol. Pero vu'un chcal ti ja' smelol c'u x'elan tspas ta sventa 

steclumal li Cristoe. 

33Ja' yu'un viniquetic, c'ano me avajnilic jujunoxuc jech chac c'u cha'al c'ux ta 

avo'nton abec'tal atuquique. Jech ec li antsetique, ac'o yich' ta muc' li smalalique. 

Efesios 6 

1Alab nich'nabetic, ch'unbeic smantal atot ame'ic ta sventa Cajvaltic, yu'un ja' jech 

tsc'an pasel. 

2Li sba mantal ti oy c'usi ta jtatic c'alal ta jch'untique, jech chal: “Ich'o ta muc' atot 

ame', 

3yu'un jech lec chabat, jech jal chacuxi li' ta banamil”, xi. 

4Vo'oxuc totil me'iletic, mu me xasa'beic sc'ac'al yo'nton li avol anich'onique. Tuc' 

xats'itesic, tojobtasic lec, chanubtasic lec ta sventa li Cajvaltique. 

5Vo'oxuc ti ochemoxuc ta mozoile, ch'unbeic smantal li avajvalic ti co'ol 

cristianooxuc achi'uquique. Ich'ic ta muc', xi'anic me yu'un. Junuc avo'nton chatunic 

yu'un, jech chac c'u cha'al chijtun yu'un li Cristoe. 

6Mu me ja'uc no'ox lec xa chapasic yilel ti c'alal te sq'uelojoxuc avajvalic jech chac 

c'u cha'al li boch'otic ja' no'ox tsc'an lec ch-ilatic yu'un cristianoe. Ac'o jechucoxuc 

jech chac c'u cha'al yajtunel Cristo chava'yic. Scotoluc avo'nton pasic c'usi tsc'an li 

Diose. 

7Yutsiluc avo'nton xa'abtejic, nopic ti ja' Cristo cha'abtejic yu'une, ti muc ja'uc 

cristianoe. 

8Yu'un xana'ic ti ja' chc'ot jtatic ta stojol Cajvaltic li c'usitic lec ta jpastic jujunutique, 

ac'o me ochemutic ta mozoil, o me muc ochemuticuc ta mozoil. 

9Vo'oxuc li yajvaloxuque, ja' no'ox me jech lec xapasic ta stojol ec li amozoique. Mu 

me puru sibtaseluc xavac'beic. Na'ic me ti te oy Avajval achi'uquic ta vinajele, xchi'uc 

ti mu'yuc tst'uj boch'o chc'uxubin li Diose. 

Tsc'an ta jlaptic scotol li jmactic yac'oj Diose 

10Slajeb xa chacalboxuc tal, oyuc me lec atsatsalic ta sventa ti jun oyoxuc xchi'uc li 

Cajvaltique, xchi'uc ta sventa li svu'el ti toj ech'em stsatsale. 

11Lapic me scotol li amaquic, li avabtejebic yac'oj Diose, yu'un jech chcuch avu'unic 

li lo'lael chac' tal li pucuj ti toj lec ya'yele. 

12Yu'un ma'uc ta jpastic c'op jchi'uctic li boch'o oy sbec'tal, oy xch'ich'alique. Ja' ta 

jtsal jba jchi'uctic li pucujetic ti tsots tspasic mantale, ti tsots svu'elique, ti ch-

ilbajinvanic li' ta banamil ti oy ta ic' osile, ti ta ic' chanovique ti mu'yuc sbec'talique. 

13Ja' yu'un ich'ic me scotol li amaquic, li avabtejebic yac'oj Diose, yu'un jech xu' 

avu'unic li tsots pleito c'alal chc'ot ta atojolique. Me ivu' avu'unic scotol jech chac le'e, 

lec jun avo'nton va'al chacomic o. 

14Ja' yu'un chaplanic me lec cha'e. Chuquino me lec li achuquique, ja' li c'usi melele. 

Aq'uic me smac li sna avo'ntonique, ja' li c'usitic tuq'ue. 

15Lapo me lec li axonobique, ja' ti chapalucoxuc xchi'uc li Lequil A'yej ti tspas ta jun 

co'ntontic yu'une. 

16Tsaquic me lec li amaquique, ja' li xch'unojel avo'ntonique, yu'un ja' sventa 

chamacbeic o yabtejeb li pucuj ti tsanajtic sni' tsjip tal ta atojolique. 

17Aq'uic me li smac ajolique, ja' ti ach'unoj ti chacolique. Tsaquic me li avespadaic 

chayac'boxuc Ch'ul Espiritue, ja' li sc'op Diose. 

18Ta sventa ti chac'opanic Dios scotol orae, c'anbeic Dios ta sventa Ch'ul Espíritu li 

c'usi chac'anique. Viq'uiluc me lec asatic ta sventa li c'usi chavalic ta stojol Diose. 

C'anbeic vocol ta stojol ec li yantic yu'untac Diose. 

19Xchi'uc c'anbicun vocol ta jtojol ec li vu'une, yu'un ac'o sjambun que, jech jamal 

ac'o cal c'usi toj lec ta jtatic yu'un li Lequil A'yej ti mu'yuc to'ox vinajeme. 

20Yu'un ja' tacbilun ta xcholel, ja' yu'un ti li' chuculun ta cadenae. Jech ta jc'an ti ac'o 

oyuc lec stsatsal co'nton ta xcal jech chac c'u cha'al tsc'an chic'opoje. 

Patub o'ntonal 

21Ti c'u cha'al xu' chava'yic c'u xi'elan eq'ue xchi'uc ti c'u x'elan chbat cu'une, ja' 

chc'ot yalboxuc scotol li quermanotic Tíquico ti lec c'anbile, ti jun yo'nton chtun yu'un 

Cajvaltique. 

22Yu'un ja' ta jtac tal ta atojolic sventa chtal yalboxuc, yu'un jech chana'ic c'u 

xi'elancutic, xchi'uc ja' chtal smuq'uibtasboxuc avo'ntonic. 

23Li Diose ja' li Totile xchi'uc li Cajvaltic Jesucristoe ac'o spasbe ta jun yo'nton li 

jch'unolajeletique, xchi'uc ac'o yac' c'anvanicuc, xchi'uc ac'o oyuc lec xch'unojel 

yo'ntonic. 

24Ac'o c'uxubinaticuc yu'un Dios scotol li boch'otic sc'anojic o ta scotol yo'ntonic li 

Cajvaltic Jesucristoe. 

Filipenses 

Filipenses 1 

Sliqueb scarta li Pabloe 

1Vu'un Pabloun jchi'uc Timoteo, vu'un yajtuneluncutic li Jesucristoe, ta jc'opanoxuc 

tal vo'oxuc li yu'untacoxuc Cristo Jesús te ta lum Filipose, xchi'uc li jq'uelvanej yu'un 

jcholc'opetic avu'unique, xchi'uc li yajcoltaubbail jcholc'opetique. 

2Ac'o xc'uxubinoxuc, ac'o spasboxuc ta jun avo'ntonic li Diose, ja' li Jtotique xchi'uc li 

Cajvaltic Jesucristoe. 

Scotol ora tsc'opanbe Dios jch'unolajeletic li Pabloe 

3C'alal chat'abic ta co'ntone, persa ono'ox ta jtojbe ta vocol Dios ta aventaic. 

4Xcuxet no'ox co'nton ta jna'oxuc ta stojol Dios scotol ora ti c'alal ta jc'opan Dios 

jujun veltae, 

5yu'un co'ol ta jcolta jbatic ta sventa li Lequil A'yeje, ja' jech avo'ntonic o ta sliqueb 

xchi'uc c'alal to tana. 

6Jch'unoj ti mu xpaj o li abtel avu'unic jech chac le'e. Yu'un li boch'o la sliques lequil 

abtel ta atojolique ta svu'es o batel c'alal to tsta sc'ac'alil chtal li Cristo Jesuse. 

7Ja' tsc'an jech ta jch'un ta aventaic, yu'un solel oyoxuc ta co'nton, yu'un chquil ti co'ol 

c'uxubinbilutic yu'un li Diose, ac'o me li' tiq'uilun ta chuquel, o me va'alun ta stojol 

ajvalil sventa chcac' lec ta na'el li Lequil A'yeje, co'ol ono'ox ta jcolta jbatic ta 

jcotoltic. 

8Ja' testigo cu'un Dios ti ta melel lec jc'anojoxuc jech chac c'u cha'al yo'nton li Cristo 

Jesuse. 

9Jech ta jc'anbe ep vocol Dios ti ech'em ac'o yepajesboxuc li c'anvanej avu'unique, 

xchi'uc ac'o bijubanic lec, ac'o ana'ic yotquinel lec scotol. 

10Yu'un jech ja' ac'o ana'ic st'ujel batel ti bu leque, jech mu'yuc avic'ubalic, mu'yuc 

amulic c'alal chtal li Cristoe. 

11Jech noxtoc ja' ac'o apasic li c'usitic tuc' ta pasele, ja' ta sventa Jesucristo xu' 

avu'unic, jech ch-ich'at ta muc', jech lec chbat sc'oplal avu'unic li Diose. 

“Ta sventa ti chuculune, ep chpuc batel sc'oplal li Cristoe”, xi Pablo 

12Quermanotac, li c'usitic ic'ot ta pasel ta jtojole, ta jc'an chana'ic ti ja' sventa lec 

chpuc batel li Lequil A'yeje. 

13Scotol li yajsoldadotac muc'ta ajvalil li'i, xchi'uc scotol li yantique, sna'ojic xa ti ja' 

ta sventa Cristo li' chuculune. 

14Ep xa jch'unolajeletic itsatsub yo'ntonic ta stojol Cajvaltic ta sventa ti li' chuculune. 

Lec tsots yo'ntonic jamal chalic batel li sc'op Diose, mu'yuc xi'el cha'yic. 

15Ta melel oy boch'otic ja' no'ox chcholbeic sc'op Cristo ta scoj it'ix yo'ntonic, xchi'uc 

ta scoj tsalbail. Pero oy yantic ta yutsil yo'ntonic chcholic, 

16yu'un lec sc'anojicun, yu'un sna'ic ti ja' ta scoj tsots sc'oplal chca'ay Lequil A'yej ti li' 

chuculune. 

17Pero li yantique chcholic batel ta sventa no'ox oy c'usi oy ta yo'nton stuquic; muc ta 

yutsiluc yo'ntonic tspasic, yu'un tsnopic ti ja' jech xu' chiyepajesbicun jvocol ti li' 

chuculune. 

18Pero le'e mu'yuc tsots sc'oplal chca'ay. Ja' no'ox tsots sc'oplal chca'ay ti ac'o vinajuc 

batel sc'oplal li Cristoe, ac'o me yutsil yo'nton chcholic, o me mu yutsiluc yo'nton 

chcholic. Ja' no'ox xcuxet co'nton ti chvinaj batel sc'oplal li Cristoe. 

19Jech mu xpaj o li xcuxetel co'ntone, yu'un jna'oj lec ti chicole, yu'un chac'opanbicun 

Dios ta jtojol, xchi'uc chiscoltaun li Espíritu yu'un Jesucristoe. 

20Jun co'nton jch'unoj o, jmalaoj chc'ot ta pasel, muc alticuc chcac'be jba q'uexlal. Ta 

sventa ti mu xlaj o li stsatsal co'ntone jech ch-ich'at ta muc' Cristo ta jventa jech chac 

c'u cha'al ono'oxe, ac'o me cuxulun to, o me chicham. 

21Yu'un me oy to jcuxlejale, ja' yu'un li Cristoe; me lichame, yu'un xa la jpas o canal. 

22Pero me li' to cuxulun jchi'uc jbec'tale li' to chi'abtej, yu'un jech oy to boch'o xu' 

chch'unic ta jventa. Jech mu jna' bu junucal ta jt'uj. 

23Yu'un ta jc'an xchibal. Ta jc'an chicham, yu'un jech xu' chbat jchi'in li Cristoe, yu'un 

toj ech'em lec ti bu oye. 

24Pero ta jc'an li' to cuxulun noxtoc, yu'un tsots sc'oplal tsc'an to li' chajcoltaoxuc. 

25Ta sventa ti jech jch'unoje, jech ta jna' ti li' to cuxulune. Li' to chajchi'inoxuc, yu'un 

jech xu' chatsatsubic lec, xchi'uc jech chataic lec xcuxetel avo'ntonic ta sventa li 

xch'unojel avo'ntonique. 

26Jech toj jun avo'nton chava'yic ta stojol Cristo Jesús c'alal me te xa'ox oyun ta 

atojolic yan veltae. 

27Ja' no'ox tsots sc'oplal ti ac'o apasic batel jech chac c'u cha'al chal li Lequil A'yej 

yu'un Cristoe. Yu'un jech c'alal chtal jq'ueloxuc, o c'alal nom oyune, ta xca'ay 

ac'oplalic ti staoj yav jun avo'ntonic oe, ti co'ol avo'nton chavac'beic yipal xch'unel li 

Lequil A'yeje, 

28xchi'uc ti mu xaxi'ic yu'un li boch'otic chascontrainoxuque. Yu'un jech ac'o yilic ti 

ch'ayel chbat li stuquique, xchi'uc ti chacolic li vo'oxuque. Le'e ja' Dios tspas scotol. 

29Yu'un li vo'oxuque laq'uelanbatic xa li coltael ta sventa Cristoe. Ma'uc no'ox tsc'an 

ac'o ach'unic li Cristoe, ja' tsc'an noxtoc ti ac'o avich'ic vocol ta sventae. 

30Jech co'ol chavich'ic vocol jech chac c'u cha'al laj avilic laj quich' vocol li vu'une, 

xchi'uc jech chac c'u cha'al chava'yic chquich' o vocol li' ta orae. 

Filipenses 2 

Biq'uit laj yac' sba li Cristoe, ts'acal i'ac'at ta ich'el ta muc' 

1Me ataoj xa stsatsal avo'ntonic yu'un li Cristoe, me apatoj xa avo'ntonic ta sventa ti 

sc'anojoxuque, me co'ol avo'ntonic ta sventa li Ch'ul Espiritue, me oy xa slequil 

avo'ntonic, xchi'uc me oy xa c'uxubinel ta avo'ntonique, 

2toj xcuxet co'nton avu'unic. Pero ta jc'an ti ech'em to chavac'bicun xcuxetel co'ntone: 

co'oluc me c'usi xanop acotolic, co'ol me xac'anan abaic, co'oluc me avo'nton acotolic, 

co'oluc me ac'opic acotolic. 

3Mu me c'usi xapasic ta sventa yu'un chac'an chatsalvanic, xchi'uc ta sventa chatoy 

abaic. Biq'uit xavac' abaic, oyuc me stu ta avo'ntonic ec li achi'ilique. 

4Mu me ja'uc no'ox xbat asat ta aventa atuquic, ac'o oyuc ta avo'ntonic noxtoc li 

yantique. 

5Jechuc me avo'ntonic jech chac c'u cha'al yo'nton li Cristo Jesuse: 

6Yu'un li stuque co'olic xchi'uc li Diose, pero mu ja'uc tsots sc'oplal laj ya'ay. 

7La scomtsan, ay spas sba jech chac c'u cha'al mozo, la sco'oltsan sba jech chac c'u 

cha'al cristiano; xco'laj xchi'uc vinic ivul li' ta banamil. 

8Pero c'alal laj yich' sbec'tal jech chac c'u cha'al cristianoe, ech'em to la sbic'tajes sba. 

La xch'un mantal, la xch'un milel noxtoc. La xch'un li milel ta cruz ti toj q'uexlal sbae. 

9Ja' yu'un li Diose la stoy muyel c'alal to ta toyol. Laj yac'be jun sbi ti ech'em smuc'ul 

ta scotol yan biiletique. 

10Yu'un jech ta sventa sbi Jesús chlic squejan sbaic scotol li boch'otic te oyic ta 

vinajele, xchi'uc li boch'otic li' oyic ta banamile, xchi'uc li boch'otic oyic ta yolon 

banamile. 

11Scotol cristiano ta jujuchop c'op chlic yalic ta jamal ti ja' Ajvalil stuc li Jesucristoe; 

jech ich'bil ta muc' chc'ot li Dios Totile. 

Tsc'an xijxojobanutic li' ta banamil 

12Ja' yu'un vo'oxuc ti lec jc'anojoxuque, lec laj ach'unic ti c'alal te jchi'ucoxuque. Pero 

mu me ja'uc no'ox, ech'em to me jech xach'unic ti c'alal nom oyune. Ja'uc me batem ta 

avo'ntonic xapasbeic yabtelal li coltael ataojique, tsotsuc me sc'oplal chava'yic, xi'anic 

me yu'un li Diose. 

13Yu'un ja' Dios laj yac' ta avo'ntonic ti chac'an chapasic c'usitic leque, xchi'uc ja' 

chac' c'otuc ta pasel avu'unic li c'usi tsc'ane. 

14Scotol li c'usitic chapasique pasic me ta yutsil avo'ntonic, mu me 

xabic'talvulajeticuc, mu me xavutilan abaic o. 

15Yu'un jech mu soc ac'oplalic, xchi'uc jech mu xata amulic. Jech chvinaj ta stojol 

chopol cristianoetic, ch'ayemal cristianoetic ti vo'oxuc xnich'naboxuc Diose, ti mu'yuc 

chopoloxuque. Ja' jech xaxojobanic ta stojolic jech chac c'u cha'al luz ti xojobanic 

c'alal ic' osile. 

16Jech chavaq'uic o ta ilel li Lequil A'yej sventa cuxlejale. Jech toj jun no'ox co'nton 

chca'ay c'alal chtal li Cristoe, yu'un mu alticuc laj cac' persa xanubal, xchi'uc mu 

alticuc li'abtej. 

17Pero me tsc'an noxtoc ti chich' malel jch'ich'al sventa chich' ts'acubtasel li matanal 

chavaq'uic ta stojol Diose ja' li xch'unojel avo'ntonique, xcuxet no'ox co'nton. Me jech 

chc'ot ta pasele, tsc'an xcuxet no'ox avo'ntonic ec li vo'oxuque. 

18Ja' no'ox jech ec li vo'oxuque, cuxetuc me avo'ntonic me jech chc'ot ta pasele, junuc 

me avo'ntonic. Co'ol cuxetuc no'ox co'ntontic. 

Sc'oplal Timoteo xchi'uc Epafrodito 

19Ta jna' ti chiscoltaun li Cajvaltic Jesuse, ja' yu'un ta jtac tal ta ora ta atojolic li 

Timoteoe, yu'un jech chpat co'nton ti c'alal chca'ay c'u xa'elanique. 

20Yu'un mu'yuc boch'o yan li' oy ti co'ol co'nton jchi'uque, ti oy ta yo'nton 

chascoltaoxuc ti c'u cha'al lec chabatique. 

21Yu'un scotolic ja' no'ox tsa'ic c'usi tsc'an stuquic. Mu ja'uc tsa'ic c'usi tsc'an li Cristo 

Jesuse. 

22Pero li vo'oxuque xavotquinbeic xa lec c'u x'elan yo'nton li Timoteoe. Avilojic ti lec 

la scoltaun ta xcholel li Lequil A'yeje, jech chac c'u cha'al jun nich'onil ti lec tscolta 

stote. 

23Jech jnopoj ja' ta jtac tal ta atojolic ta ora c'alal me laj quil c'u x'elan chbat li c'op ta 

jtojole. 

24Pero jch'unoj ti chiscoltaun li Cajvaltique, yu'un jech xu' chtal jq'ueloxuc jtuc ta 

oratic ec. 

25La jnop noxtoc ti tsots sc'oplal ta jtacboxuc sutel tal li quermanotic Epafroditoe, ja' 

li jchi'il ta abtele, ja' li jchi'il ta soldadoil c'oteme. Ja' ti laj ataquic tal yu'un 

chiscoltaun ta sventa li c'usi chtun cu'une. 

26Yu'un solel oy ta yo'nton tsc'an xa chasq'ueloxuc acotolic. Yu'un toj ep chlo'ilaj 

yo'nton ta sventa ti laj ava'yic i'ipaje. 

27Ta melel tsots i'ipaj, jutuc xa muc xcham o. Pero ic'uxubinat yu'un Dios. Ma'uc 

no'ox stuc ic'uxubinat, la xc'uxubinun ec li Diose, yu'un jech muc xiyac'bun yan tsots 

at-o'nton. 

28Jech tsots sc'oplal chca'ay ta jtacboxuc tal ta ora, yu'un jech ac'o cuxetuc no'ox 

avo'ntonic ti c'alal chavilbeic sat yan veltae. Jech mu xa ech'emuc chcat co'nton ec. 

29Cuxetuc me avo'nton xaviq'uic ta sventa Cajvaltic ti c'alal chc'ot ta atojolique. Li 

boch'otic ja' jech yo'ntonic jech chac c'u cha'al li Epafroditoe, ich'ic me ta muc'. 

30Yu'un li Epafroditoe jutuc mu icham ta sventa yabtel li Cristoe. Solel laj yac' 

sbec'tal o ta jcoltael, mu sventauc me te chcham o. Yu'un la sna' ti jech avo'nton 

chac'an chacoltaicune, ja' no'ox ti muc xatal atuquique. 

Filipenses 3 

Tsc'an chcac'tic persa xch'unel c'alal to ta slajeb 

1Quermanotac, oy to c'usi chacalboxuc tal: Cuxetuc me avo'ntonic o ta stojol li 

Cajvaltique. Mu'yuc vocol chca'ay ta jts'ibaboxuc tal yan velta li c'usi calojboxuc xa 

ono'oxe, yu'un jech chabijubic. 

2Q'uelo me abaic ta sventa li colemal ts'i'etique, ja' li chopol jcholc'opetique ti ja' 

no'ox tsc'an chaxtuch'boxuc abec'talique. 

3Yu'un li vu'utique quich'ojtic xa li bats'i circuncisione, yu'un ta co'ntontic xa 

chquich'tic ta muc' Dios ta sventa li Ch'ul Espiritue. Jech toj jun xa co'nton chca'itic ta 

sventa li Cristo Jesuse, yu'un mu xa ja'uc jpatoj co'ntontic yu'un li senyail ta sba 

jbec'taltic no'oxe. 

4Li vu'une ech'em to xu' ta jpat co'nton yu'un ti jechuque, yu'un jpasoj scotol li c'usi 

sventa no'ox sba jbec'tale. Me oy boch'o ja' spatoj yo'nton yu'un li c'usi sventa no'ox 

sba sbec'tale, ac'o me sna' ti vu'un ech'em xu' ta jpat co'nton yu'une. 

5Yu'un ta xvaxquibal c'ac'al jvoq'uel laj quich' circuncisión. Vu'un mero sts'unubalun 

israel. Liquemun ta jchop yu'un Benjamín. Vu'un mero hebreoun, mero xnich'onun 

hebreo. Vu'un fariseoun, vu'uncutic ti bats'i tsots sc'oplal chca'icutic li smantal Diose. 

6Ta sventa ti bats'i tsots sc'oplal laj ca'ay li smantaltac Diose, jech laj cuts'intaan li 

jch'unolajeletic ta jujutsobe. Mu'yuc jmul o laj ca'ay, yu'un jch'unoj ti tuc' co'nton 

chiyilun Dios ta sventa li mantaletique. 

7Pero li c'usitic toj tsots to'ox sc'oplal laj ca'ye, mu'yuc stu ic'ot o cu'un ti c'alal la 

jch'un li Cristoe. 

8Ja' jech mu'yuc xa stu chquil o scotol c'usitic yan ta sventa ti laj xa quil ti ja' toj 

ech'em slequil c'alal laj cotquin li Cristo Jesuse, ja' li Cajvale. Ta sventa ti ja' xa 

jc'anoj o li Cristoe, jech la jip o comel scotol li c'usitic jch'unoj to'oxe. Ja' xa jech 

chquil jech chac c'u cha'al c'a'ep, yu'un jech ja' la jta li c'usi jtunel cu'une, ja' li Cristoe. 

9Xchi'uc jech jun chic'ot o jchi'uc. Muc xa ja'uc ta sventa mantaletic ti mu'yuc jmule, 

ja' xa ta sventa xch'unojel co'nton ta stojol li Cristoe. Yu'un ti c'u x'elan mu'yuc jmul 

chijyilutic Diose ja' ta sventa xch'unojel co'ntontic. 

10Jech ta jc'an chcotquin o batel li Cristoe, xchi'uc ta jc'an chcotquinbe svu'el li Dios ti 

la xcha'cuxes li Cristoe. Xchi'uc oy ta co'nton ti xu' chquich' vocol jech chac c'u cha'al 

laj yich' li Cristoe, xchi'uc ti xu' co'ol chicham jchi'uque. 

11Yu'un jech xu' chicha'cuxi ec. 

12Mu yu'unuc jtaoj xa scotol, mu yu'unuc mu'yuc xa c'usi sc'an cu'un. Pero chcac' 

persa ta jnuts batel, yu'un oy ta co'nton ta jta jech chac c'u cha'al la staun li Cristo 

Jesuse. 

13Quermanotac, li vu'une mu xu' chcal ti jtaoj xa scotole. Pero oy jun li c'usi ta jpase: 

Ja' ta jch'ay ta co'nton li c'usi icom xa ta jpate, ja' xa no'ox chcac' persa snutsel batel li 

c'usi mu'yuc to jtaoje. 

14Ta jc'an chic'ot c'alal ta slajeb yo' bu oy li jmoton ti sc'oplal chquich' ta sventa ti laj 

xa yic'un Dios ta sventa li Cristo Jesuse. 

15Ja' yu'un ti c'u quepaltic oy xa stsatsal co'ntontic ta stojol Diose, jechuc me 

co'ntontic jcotoltic. Me yan o c'usi oy ta avo'ntonique, Dios chayac'boxuc ana'ic. 

16Ja' ac'o jtamtic o batel, ja' ac'o jpastic o batel li c'usi jtaojtic xae. 

17Quermanotac, ja' chanbicun c'u x'elan co'nton. Q'uelo avilic c'u x'elan stalelic li 

boch'otic ja' xa xchanojbun co'ntoncutique. 

18Yu'un oy ep boch'otic mu'yuc stu cha'yic ti icham ta cruz li Cristoe. Ep xa ta velta 

calojboxuc, li' ta orae ta ya'lel jsat chacalboxuc tal yan velta. 

19Yu'un ja' stamojbeic o batel sbelal ch'ayel. Li sdiosic c'oteme ja' li c'usi tsc'an 

stuquique. Stuc no'ox xa'ay sbaic o yu'un li c'usitic toj q'uexlal sbae. Ja' no'ox tsnopic 

li c'usitic oy li' ta banamile. 

20Yan li vu'utique ja' jlumaltic li vinajele. Ja' xa no'ox ta jmalatic chyal tal ta vinajel li 

Jcoltavanej cu'untique, ja' li Cajvaltic Jesucristoe. 

21Ja' chvul sc'atajesbutic ta ach' li jbec'taltic li' quich'ojtic ti toj abul sbae. Jech co'ol 

yutsil jbec'taltic chijc'ot jchi'uctic. Ja' jech tspas ta sventa li svu'el ti sventainoj o 

scotol c'usitic oye. 

Filipenses 4 

J'ech'el me cuxetuc o avo'ntonic ta stojol li Cajvaltique 

1Ja' yu'un quermanotac, vo'oxuc ti lec jc'anojoxuque, ti oyoxuc o ta co'ntone, vo'oxuc 

li xcuxeteloxuc co'ntone, vo'oxuc ti xco'laj xchi'uc jmoton c'otemoxuc chca'ye, 

j'ech'eluc me jun avo'ntonic o ta stojol li Cajvaltique, vo'oxuc ti lec jc'anojoxuque. 

2Ta jc'anbe vocol noxtoc li chib antsetic, ja' li Evodia xchi'uc Sintiquee, co'oluc me 

yo'ntonic ta stojol li Cajvaltique. Co'oluc me c'usi tsnopic. 

3Ta jc'anbot vocol ec quermano, vo'ot li jchi'il jbatique ti co'ol jun co'ntontic chijtun 

yu'un Cajvaltique, avocoluc coltao me li antsetique, yu'un ja' co'ol la jts'iccutic vocol 

ta xcholel li Lequil A'yeje. Xchi'uc coltao me li Clementee xchi'uc li yantic jchi'iltac 

ta abtele. Le'e te xa ts'ibabil sbiic ta vun sventa cuxlejal sbatel osil. 

4J'ech'el me cuxetuc o avo'nton acotolic ta stojol li Cajvaltique. Chacalboxuc yan 

velta, cuxetuc o me avo'ntonic. 

5Ac'beic yil scotol cristianoetic ti oy xa slequil avo'ntonique, yu'un po'ot xa chtal li 

Cajvaltique. 

6Mu me c'usi xlo'ilaj avo'ntonic yu'un. Me oy c'usi sc'an avu'un chava'yique, c'anbeic 

Dios, vocoletanic ta stojol, xchi'uc tojbeic ta vocol. 

7Jech chaspasboxuc o ta jun avo'ntonic li Diose. Li jun o'ntonal chac' Diose ech'em to 

xjelov jech chac c'u cha'al ta jnop ta jc'antic li vu'utique, ja' chaxchabiboxuc 

avo'ntonic xchi'uc c'usitic chanopic ta sventa ti avich'ojic ta muc' li Cristo Jesuse. 

Ja' tsc'an ja' no'ox xanopic jech chac li'i 

8Quermanotac, slajeb xa chacalboxuc tal: Ja' me xanopic scotol li c'usi melele, li c'usi 

oy stue, li c'usitic tuq'ue, li c'usitic leque, li c'usitic lec ilbile, xchi'uc scotol li c'usitic 

lec sc'oplale. Scotol li c'usitic leque, ti stac' pasele, ja' no'ox me xanopic o. 

9Scotol li c'usitic laj achanic, laj ataic, laj ava'yic, xchi'uc li c'usitic laj avilic ta 

jventae, ja' no'ox me xapasic o. Jech te chaxchi'inoxuc o li Dios ti chac' jun 

co'ntontique. 

Xcuxet yo'nton Pablo ti icoltaat yu'un li jch'unolajeletic ta Filipose 

10Xcuxet no'ox co'nton ta stojol Cajvaltic ti laj ana'icun yan veltae. Jna'oj ti jech 

ono'ox avo'ntonique, ja' no'ox yu'un mu c'uxi xataicun. 

11Mu yu'unuc abul jba ti jech chcale. Yu'un jchanoj xa ti xcuxet no'ox co'nton ti c'u 

xi'elane. 

12Jna' c'usi ta jpas c'alal mu'yuc c'usi oy cu'un, xchi'uc c'alal oy ep c'usi oy cu'un. 

Jchanoj scotol c'usiuc chtal ta jtojol. Me lec noj jch'ut, me chivi'naj, me oy ep c'usi oy 

cu'un, o me toj abul jba, jna' c'usi chcut scotol. 

13Scotol xu' cu'un ta sventa Cristo, yu'un ja' chiyac'bun jtsatsal. 

14Pero lec ti laj acoltaicun ta sventa ti oy jvocole. 

15C'alal ay jliques spuquel sc'op Dios te ta avosilalic vo'oxuc li jch'unolajeloxuc te ta 

Filipose, lec xana'ic ti mu'yuc yan jch'unolajeletic laj yac'bicun c'usi itun cu'un c'alal 

liloc' batel te ta Macedonia banamile, ja' no'ox vo'oxuc atuquic laj acoltaicun. 

16Jech noxtoc c'alal te to'ox oyun ta lum Tesalonicae, laj atacbicun batel jun chib velta 

c'usitic itun cu'un. 

17Mu yu'unuc ta jc'an jmoton ti jech chcale. Ja' no'ox ta jc'an ac'o epajuc, ac'o jolinuc 

lec li ac'ulejalic bu nac'bile. 

18Li vu'une laj xa jta lec scotol, oy xa ep scomelal cu'un. Mu'yuc xa c'usi sc'an 

chca'ay. Laj xa quich' ti c'u yepal laj avac'beic tal li Epafroditoe; toj lec chil li Diose, 

ja' jun milbil matanal cha'ay ti oy lec smuile. 

19Li Dios cu'untique chayac'boxuc scotol c'usitic sc'an avu'unic ta sventa Cristo Jesús, 

jech chac c'u cha'al li yutsil sc'ulejal stuque. 

20Jech ich'bil ta muc' ac'o c'otuc sbatel osil li Diose ja' li Jtotique. Jechuc. 

Patub o'ntonal 

21Chabanuc xavalbe scotol li yu'untac Dios ta sventa Cristo Jesuse. Chabanuc la 

xayalboxuc tal li jch'unolajeletic li' jchi'inoje. 

22Chabanuc xayalboxuc tal scotol li yu'untac Dios li'i. Ja' toj tsots chayalboxuc tal 

chabanuc scotol li boch'otic te ch-abtejic ta sna ajvalil Cesare. 

23Ac'o xc'uxubinoxuc o acotolic li Cajvaltic Jesucristoe. 

Colosenses 

Colosenses 1 

Sliqueb scarta li Pabloe 

1Vu'un Pabloun, yajtacbolalun li Jesucristoe, yu'un jech la sc'an li Diose. 

Chajc'opanotcutic tal ta carta jchi'uc quermanotic Timoteo, vo'oxuc ti jch'unolajeloxuc 

2ti yu'untacoxuc xa Dios te ta lum Colosas ti jun avo'ntonic ta stojol li Cristoe. Ac'o 

xc'uxubinoxuc, ac'o spasboxuc ta jun avo'ntonic li Dios cu'untique, ja' li Jtotique. 

Li Pabloe tsc'anbe Dios ti ac'o ac'batuc sbijil li jch'unolajeletique 

3C'alal ta jc'opan Dios ta atojolic jujun veltae, ta jtojbecutic ta vocol li Diose, ja' li Stot 

Cajvaltic Jesucristoe. 

4Yu'un ca'yojcutic ti oy lec xch'unojel avo'ntonic ta stojol Cristo Jesuse, xchi'uc ti lec 

chac'anic scotol li yu'untac Diose, 

5xchi'uc ach'unojic ti chataic li c'usi te nac'biloxuc ta vinajele. Ti jech ach'unoj 

chataique, ja' ta sventa ti laj ava'yic li Lequil A'yej ti ja' melele. 

6Li Lequil A'yej ic'ot ta atojolique, ipuc xa batel ta sbejel banamil. Yochel xa satinel, 

yochel xa ta ch'iel batel jech chac c'u cha'al ich'i te ta atojolic c'alal lic ava'yic, lic 

avilic c'u x'elan li c'uxubinel yu'un Dios ta melele. 

7Ja' li Lequil A'yej ti la xcholboxuc li Epafras ti co'ol yajtuneluncutic Dios jchi'uque, 

ti lec c'anbile, ti jun yo'nton chtun yu'un Cristo te ta atojolique. 

8Ja' laj yalbuncutic ti lec chac'anvanic ta sventa li Ch'ul Espiritue. 

9Ja' yu'un c'alal laj ca'icutic ac'oplalic li vu'uncutique, mu xlaj co'ntoncutic o ta 

jc'opancutic Dios ta atojolic. Ta jc'anbecutic ti ac'o ana'ic lec c'usi tsc'an yo'nton, 

xchi'uc ti ac'o yac'boxuc lec abijilic, ac'o sjamboxuc lec ajol avo'ntonique. 

10Yu'un jech xu' lec tuc' chaxanovic ta sventa ti oyoxuc ta stojol li Cajvaltique, jech 

xu' chapasic li c'usitic lec chile. Jech lec tsatin batel li lequil abtel chapasique, jech 

chach'iic batel ta yotquinel li Diose. 

11Xchi'uc jech chatsatsubic ta sventa li svu'el ti toj ech'em slequile, jech ch-ayin lec 

smuc'ul avo'ntonic, jech chcuch avu'unic scotol li vocole. 

12Jech xcuxet no'ox avo'nton chatojbeic ta vocol Jtotic Dios ti laj yac' avu'uninic ec li 

c'usi sc'oplal chich'ic li yu'untac Dios ti oyic xa ta sac osile. 

13Yu'un ja' la sloq'uesutic tal ta sc'ob li yajval ic' osile; laj yac'utic ta sc'ob li Xnich'on 

ti lec sc'anoje, yu'un ja' ac'o sventainutic. 

14Ja' li Xnich'on ti la smanutic ta xch'ich'ale, ti ja' ta sventa la jtatic perdón yu'un 

jmultique. 

Lec xa chquil jba jchi'uctic Dios ta sventa ti icham ta cruz li Cristoe 



2056 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

15Li Cristo ti laj yac' sba ta ilele, co'olic jech chac c'u cha'al li Dios ti mu xquiltique, 

ja' li jun no'ox Xnich'on ti te ono'ox oy c'alal mu'yuc to'ox c'usitic oye. 

16Ja' ta sventa i'ayin scotol li c'usitic oy ta vinajele, li c'usitic oy ta banamile, xchi'uc li 

c'usitic xquil ta jsatique, xchi'uc li c'usitic mu xquil ta jsatique, ti tsots tspasic mantale, 

ti ch'unbil smantalique, ja' li banquilaletique, ti tsots svu'elique. Scotol le'e ja' laj 

yich'ic pasel yu'un li Cristoe, xchi'uc ja' sventa ac'o ich'atuc ta muc'. 

17Yu'un li stuque te ono'ox oy o ti c'alal mu'yuc to'ox c'usitic oye. Ja' ta svu'el lec oy 

scotol li c'usitic oye. 

18Li stuque ja' jolil c'otem yu'un li steclumale. Ja' sbec'tal c'otem scotol. Te ono'ox oy 

o ta sliquebal. Ja' ba'yuc icha'cuxi loq'uel yu'un li animaetique, jech ja' banquilal ic'ot 

yu'un scotol. 

19Yu'un li Jtotic Diose jech la sc'an ti chac'be scotol stalel li Xnich'one, 

20xchi'uc ti ja' ta sventa chlecub scotol li c'usitic oye, me ta vinajel, me ta banamil. 

Lec chil scotol ta sventa xch'ich'al li Xnich'on icham ta cruze. 

21Ja' no'ox jech ec vo'oxuc ti nom to'ox oyoxuc ta stojole, ti laj to'ox acontrainic ta 

sventa li c'usitic laj anopique xchi'uc ta sventa ti c'usitic laj apasique, 

22ilecub xa yo'nton ta atojolic ec. Ja' ta sventa ti laj yac' sba ta milel li Xnich'one, 

yu'un jech mu'yuc amulic, mu'yuc avic'ubalic ti c'alal chac'otic ta stojole. 

23Ta melel ja' jech chac'otic me staoj yav lec nacal o li avo'ntonique, me jun avo'nton 

ach'unojic oe, me mu x'ech' avo'ntonic o ta smalael li c'usi sc'oplal chataic ta sventa ti 

Lequil A'yej laj ava'yique, ja' li Lequil A'yej ti laj xa yich' cholbel scotol cristianoetic 

li' ta banamile. Ja' cabtel o xcholel vu'un li Pabloune. 

Yabtel Pablo ta stojol yanlum cristianoetic 

24Li' ta orae toj xcuxet no'ox co'nton ti chquich' vocol ta acojique, yu'un jech ta 

jts'acubtas ta jbec'tal ti c'u to yepal sc'an sts'aqui svocol Cristo ta sventa li steclumale, 

ja' li sbec'tale. 

25Jech vu'un laj yac'bun cabtel li Diose, jech chitun te ta atojolic, yu'un jech ac'o 

c'otuc ta pasel chich' pucbel batel li sc'ope. 

26Ja' li c'usi muc sna'ic cristianoetic ta vo'one ti epal jabil xa sjelovelique. Pero li' ta 

orae laj xa yac'be sna' li yu'untaque. 

27Yu'un jech la sc'an Dios ti laj yac' avotquinic c'u slequil, c'u yutsil c'usi ta jtatic 

yu'un li c'usi mu'yuc to'ox vinajem, vo'oxuc li yanlum cristianooxuque. Ja' sc'oplal li 

Cristo ti te xa oy ta avo'ntonique, ti ja' ta sventa chamalaic li c'usi toj jun yutsile. 

28Ja' yu'un ta jcholbecutic ya'yic scotol li cristianoetique. Ta xcac'becutic lec sna'ic; ta 

jchanubtascutic lec ta sventa li bijubtaseletique, yu'un jech staoj lec xch'iel scotolic 

c'alal chc'ot sva'an sbaic ta stojol Dios ta sventa ti jun oyic xchi'uc li Cristo Jesuse. 

29Ja' yu'un tsots chi'abtej, cac'oj persa ta sventa svu'el li Cristo li' ch-abtej ta jtojole. 

Colosenses 2 

1Ta jc'an chana'ic c'u stsatsal chi'abtej ta aventaic, xchi'uc ta sventa li boch'otic te oyic 

ta lum Laodiceae xchi'uc ta sventa scotol li boch'otic mu'yuc to yilojbicun jsate. 

2Ta xcac' persa, yu'un jech xu' tstsatsub yo'ntonic ta stojol Dios. Jech co'ol chac'anan 

aba acotolic, jech chava'ibeic lec smelol, chavotquinic lec c'usi snopoj li Dios Totil ti 

mu'yuc to'ox vinajeme, ja' li sc'oplal Cristoe. 

3Yu'un ja' te oy ta stojol Cristo scotol li c'usitic toj lec ta jtatic yu'un li bijubtasele, li 

yotquinel c'usitic ja' sventa Diose. 

4Ti jech chacalboxuque, yu'un jech mu me xaslo'laoxuc li boch'otic toj lec ya'yel li 

c'usitic chalique. 

5Yu'un ac'o me mu'yuc te jchi'inojoxuc xchi'uc jbec'tal, pero te jchi'ucoxuc ta co'nton. 

Jech xcuxet no'ox co'nton, yu'un lec oyoxuc, xchi'uc staoj yav lec jun avo'nton 

ach'unojic o li Cristoe. 

6Ta sventa ti laj xa avich'ic ta muc' li Cajvaltic Jesucristoe, te me oyanic o ta stojol. 

7Ac'o lec avibelic, ac'o lec anaclebic ta stojol ta sventa li xch'unojel avo'ntonique. Ja' 

me pasic o ti c'u x'elan laj avich'ic chanubtasele. Tojbeic me ta vocol scotol c'ac'al. 

Mu xijcolutic yu'un li smantal no'ox cristianoetique 

8Q'uelo me abaic, mu me xaslo'laoxuc li boch'otic bij scuyoj sbaique, ti mu meleluc 

c'usi chalique, ti stalel no'ox cristianoetique, ti sventa no'ox banamile, yu'un mu ja'uc 

ta sventa li Cristoe. 

9Yu'un li Cristoe yich'ojbe scotol c'u x'elan stalel li Diose. 

10Ja' no'ox jech li vo'oxuque avich'ojbeic xa scotol stalel ec li Diose, yu'un oyoxuc xa 

ta stojol li Cristo ti ja' tspas ta mantal scotol li pucujetic ti tsots tspasic mantale ti tsots 

svu'elique. 

11Xchi'uc ja' ta sventa noxtoc ti avich'ojic xa li circuncisión ti muc pasbiluc ta sc'ob 

cristianoe, yu'un icom xa avu'un li apoco' talelique, jech ja' xa avich'ojic li 

circuncisión yu'un Cristoe. 

12Jech co'ol lamucat o achi'uquic ti c'alal laj avich'ic vo'e, xchi'uc co'ol lacha'cuxi 

achi'uquic noxtoc, yu'un laj ach'unic ti oy svu'el li Dios ti la xcha'cuxes loq'uel ta 

smuquinal li Cristoe. 

13Ac'o me chamenoxuc to'ox ta scoj li amulique xchi'uc ta sventa li c'usi tsc'an 

abec'talique, pero li' ta orae co'ol xa laj yac' cuxianic xchi'uc li Cristoe. La spasboxuc 

perdón yu'un scotol li amulique. 

14La slajesbe sc'oplal noxtoc li mantaletic ti ja' ta sventa ep la jta o jmultic ta stojol 

Diose. La slajesbe yip, laj yac' ta joc'anel ta cruz. 

15La slajesbe stsatsalic noxtoc li pucujetic ti tsots tspasic mantale, ti tsots svu'elique. 

Laj yac' ta q'uexlal ta satilal; pech'bil ta teq'uel icom o yu'un ti c'alal icham ta cruz li 

Cristoe. 

16Ja' yu'un mu me xatuc'ulanic me oy boch'o oy c'usi chayalboxuc ta sventa li 

ve'liletique, ta sventa li c'usitic chcuch'tique, ta sventa li sc'ac'alil q'uinetique, ta 

sventa li sepet ue, xchi'uc ta sventa li cuxub o'ntonale. 

17Yu'un scotol le'e ja' no'ox senyail laj yich' pasel ta sventa li Boch'o sc'oplal chtale, 

ja' mero sc'oplal li Cristoe. 

18Mu me xavich'ic ta muc' c'usi chayalboxuc li boch'otic biq'uit chac' sbaic yilele, ti 

chich'ic ta muc' li j'almantaletique, xchi'uc ti chalic oy c'usi chil ta xvayechique, ti ja' 

no'ox batem ta yo'nton tstoy sbaic ta sventa no'ox sbec'talique. 

19Mu'yuc bu stsacoj sbaic xchi'uc li Sjolique ja' li Cristoe, ti ja' chac' ch'iuc, ti ja' 

tsmac'lin lec li sbec'tal ta sventa ti lec stsacoj sbaic ta sts'acaliltac xchi'uc ta 

xch'uxuviltaque, jech lec chch'i batel ta sventa li ts'itesel chac' Diose. 

20Yu'un me co'ol lachamic xchi'uc li Cristoe, mu xa xapasic jech chac c'u cha'al tspas 

li cristianoetic ti ja' sventa no'ox banamile. ¿C'u yu'un ta to xapasic li c'usitic 

chalique? Xco'laj xchi'uc oyoxuc to ta sventa li banamile. 

21Yu'un ta to xach'unic ti c'alal jech chayalboxuque: “Mu me xatsaquic le'e, mu me 

xalajesic le'e, mu me xapiquic le'e”, ti xayutoxuque. 

22Scotol le'e chlaj sc'oplal ti c'alal chich' tunesele. Yu'un smantal, sc'op no'ox 

cristianoetic, chanubtasel no'ox yu'un cristianoetic. 

23Li c'usitic tspasique xijbijubutic xa yu'un yilel, yu'un ep c'usitic chch'unic, biq'uit 

chac' sbaic yilel, tsots mantal chac'be li sbec'talique. Pero me jutuc mu'yuc c'usi stu o 

ta sventa tspajes li c'usi chopol tsc'an sbec'talique. 

Colosenses 3 

1Ta melel co'ol xa lacha'cuxesatic xchi'uc li Cristoe, ja' yu'un tsc'an ja' no'ox 

chasa'ilanic o li c'usi sventa vinajel te yo' bu chotol ta sbats'ic'ob Dios li Cristoe. 

2Ja'uc me te batem asatic yu'un li c'usi sventa vinajele; mu me ja'uc xbat asatic yu'un li 

c'usi sventa no'ox banamile. 

3Yu'un chamenoxuc xa ya'yel. Ja' xa cuxuloxuc ta sventa li Cristo ti junic xchi'uc 

Diose. Ja' te nac'al ta stojol li acuxlejalique. 

4C'alal chtal li Cristo ti ja' xa acuxlejalique, co'ol chac'ot achi'uquic, co'ol alequil 

avutsil achi'uquic. 

Tsc'an ja' chquich'tic ach' jtaleltic 

5Ja' yu'un tsc'an j'ech'el chamenoxuc o ta sventa li c'usi sventa no'ox banamile: ja' li 

mulivajele, li c'usitic toj chopolique, li c'usi tsc'an abec'talique, li c'usitic chopol oy ta 

avo'ntonique, xchi'uc li xpich'etel avo'ntonique, yu'un xco'laj xchi'uc oy sloc'obal 

jdiostic chc'ot me jech co'ntontique. 

6Li boch'otic jech tspasique, ilintabilic xa yu'un li Diose. 

7Ta vo'one c'alal mu'yuc to'ox ach'unojique, ja' to'ox jech laj apasic ec. 

8Pero li' ta orae comtsanic scotol li c'usitic chopole: ja' ti stsoq'uet no'ox avo'ntonique, 

ti ta anil no'ox cha'ilinique, ti xcupet no'ox sc'ac'al avo'ntonique, ti 

chachopolc'opojique, xchi'uc li c'usitic mu'yuc stu chloc' ta aveique. 

9Mu xa me xavepalc'opta abaic, yu'un laj xa ajipic comel li poco' atalelique xchi'uc li 

yabtelal chapasic to'oxe. 

10Ja' xa xalapic o batel li ach' atalelique, yu'un jech yantic chalecubic batel. Jech co'ol 

chac'ot achi'uquic li Boch'o la spasutique, jech lec ts'acal chavotquinic scotol. 

11Jech mu'yuc xa sc'oplal me judioutic, me yanlumutic, me quich'ojtic circuncisión, 

me mu quich'ojticuc circuncisión, me bijutic, me muc bijuticuc, me ochemutic ta 

mozoil, me muc ochemuticuc ta mozoil. Ja' tsots sc'oplal ti co'ol chquich'tic ta muc' li 

Cristoe, yu'un ja' sventainoj scotol. 

12Ja' me lapic o li slequil avo'ntonique, li c'uxubinvaneje, ti biq'uit chavac' abaique, ti 

mansooxuc no'oxe, li yutsil avo'ntonique, xchi'uc li smuc'ul avo'ntonique. Yu'un 

t'ujbiloxuc xa yu'un li Diose, yu'unoxuc xa, lec sc'anojoxuc. 

13Talbat xats'icbe abaic me oy c'usi chc'ot ta pasel avu'unique. Pasbo abaic perdón me 

oy bu chlic c'op avu'unique. Jech chac c'u cha'al la spasboxuc perdón yu'un amulic li 

Cristoe, ja' jech tsc'an chapasbe abaic perdón ec li vo'oxuque. 

14Li c'usi tsots sc'oplal ta scotole, ja' ti oyuc ta avo'ntonic o li c'anvaneje, yu'un ja' 

mero jpasvanej ta jun. 

15Te me nacluc o ta avo'ntonic li jun o'ntonal chac' Cristoe. Ti laj yic'oxuc ta stojole, 

yu'un tsc'an jun no'ox chac'ot ta acotolic. Xchi'uc tsc'an chatojbeic ta vocol. 

16Ac'o c'otuc lec ta avo'ntonic c'usi chal li sc'op Cristoe. Chanubtaso abaic; taq'uio 

abaic ta sventa scotol li bijubtasele. Q'uejinanic, tojbeic ta vocol Dios ta sventa 

q'ueojetic, ta salmoetic xchi'uc ta bic'tal q'ueojetic. 

17Scotol li c'usi chapasique xchi'uc li c'usi chavalique pasic ta sventa li Cajvaltic 

Jesuse. Tojbeic ta vocol Jtotic Dios ta sventa li Cajvaltique. 

C'usi tsc'an tspas jch'unolajeletic yu'un Cristo 

18Antsetic, ich'o ta muc' li amalalique, yu'un ja' jech tsc'an chapasic ta stojol li 

Cajvaltique. 

19Viniquetic, c'ano me li avajnilique. Mu me toj simaronuc xapas abaic ta stojol. 

20Alab nich'nabetic, ch'unbeic smantal li atot ame'ique, yu'un ja' toj lec chil Cajvaltic 

c'alal me jech chapasique. 



2060 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

21Vo'oxuc li totil me'iloxuque, mu me xasa'beic sc'ac'al yo'nton li avol anich'onique, 

yu'un jech mu xchibaj yo'ntonic ta spasel li c'usi chavalbeique. 

22Mozoetic, ch'unbeic smantal li avajvalic li' ta banamile. Mu me ja'uc no'ox lec 

chatunic yu'un ti c'alal te sq'uelojoxuc jech chac c'u cha'al li boch'o ja' no'ox tsc'an lec 

sc'oplal yu'un cristianoetique. Scotoluc avo'ntonic lec xa'abtejic; ja' me xi'anic yu'un li 

Diose. 

23Scotol li c'usiuc no'ox chapasique, pasic ta scotol avo'ntonic. Ja'uc me cha'abtejic 

yu'un Cajvaltic chava'yic. Mu xanopic ti cristiano cha'abtejic yu'une. 

24Na'ic me ti chayac'boxuc amotonic li Cajvaltique, ja' li c'usi sc'oplal ono'ox 

chayac'boxuque. Yu'un li mero Avajvalic cha'abtejic yu'une ja' li Cristoe. 

25Yan li boch'o ja' tspas c'usi mu'yuc tuq'ue, ja' chich'be stojol li c'usi mu'yuc tuc' 

tspase, yu'un li Diose mu'yuc tst'uj boch'o chc'uxubin. 

Colosenses 4 

1Vo'oxuc li yajvaloxuque ja' me xapasic c'usi lec, c'usi tuc' ta stojol li amozoique. 

Na'ic me ti oy Avajvalic te ta vinajel ec li vo'oxuque. 

2Jechuc me avo'ntonic o ti chac'opanic Diose. Viq'uiluc me asat achi'uquic; tojbeic ta 

vocol li Diose. 

3C'alal chac'opanic Diose, c'opanbuncutic Dios ta jtojolcutic ec, yu'un jech ac'o sjam 

lec ti'na li Diose. Jech xu' ta jpucbecutic li sc'ope, jech chlic ya'ibeic sc'oplal li 

Cristoe, ja' ti mu'yuc to'ox vinajeme. Yu'un ja' ta sventa ti li' tiq'uilun ta chuquele. 

4Jech c'opanbicun Dios ta jtojol, yu'un jech xu' cu'un jamal chcal batel jech chac c'u 

cha'al tsc'an alele. 

5Bijanic me c'alal chachi'inic li boch'otic mu'yuc xch'unojic Diose. Tunesic me lec li 

c'ac'al chjelov avu'unique. 

6Li c'usi chavalique oyuc me lec smuil, oyuc me lec xchi'il. Nopo lec c'usi chavalbeic 

li boch'otic chataic ta c'opanele. 

Patub o'ntonal 

7Ti c'u xi'elan li'i, ja' chtal yalboxuc scotol li quermanotic Tíquico ti lec c'anbile, ti jun 

yo'nton ch-abteje, ja' li jchi'il ta abtel ta sventa Cajvaltique. 

8Ja' ta jtac tal ta atojolic sventa chtal yalboxuc, yu'un jech chana'ic c'u xi'elancutic, 

xchi'uc jech chpat avo'ntonic ec. 

9Ja' ta xchi'in tal li Onesimoe, ja' li achi'ilique. Ja' li quermanotic ti jun yo'ntone, ti lec 

c'anbile. Ja' chtal yalboxuc xchibalic scotol li c'usi chc'ot ta pasel li'i. 

10Chabanuc xayalboxuc tal li Aristarco ti li' xchi'inojun ta yut chuquinabe. Chabanuc 

xayalboxuc tal ec li Marcose, ja' li yuts' yalal Bernabee. Ja' ti albiloxuc ono'ox sc'oplal 

tsc'an chavich'ic ta muc' c'alal me chc'ot sq'ueloxuque. 

11Chabanuc xayalboxuc tal noxtoc li Jesús, ja' li Justo yan sbie. Le'e ja' jchi'iltac ti 

co'ol quich'oj circuncisión jchi'uque. Ja' no'ox stuquic ep chiscoltaicun ta xcholel li 

ventainel yu'un Diose. Lec chpat co'nton yu'unic. 

12Chabanuc xayalboxuc tal li Epafrase, ja' li achi'ilique, ja' li yajtunel Cristoe. Scotol 

c'ac'al yac'oj persa tsc'opan Dios ta atojolic, yu'un tsc'an ti ac'o junuc avo'ntonic o ta 

stojol Diose, ti ac'o tsatsubanic leque, xchi'uc ti ac'o ana'ic lec scotol c'usi tsc'an 

Diose. 

13Vu'un quiloj jtuc ti solel oyoxuc ta yo'ntone, xchi'uc oy ta yo'nton noxtoc li 

jch'unolajeletic ta lum Laodiceae, xchi'uc ta lum Hierapolise. 

14Chabanuc xayalboxuc tal li jpoxtavanej Lucase, ja' ti lec c'anbile, xchi'uc li Demase. 

15Chabanuc xavalbeic li jch'unolajeletic te ta lum Laodiceae, xchi'uc li quermanatic 

ants Ninfase, xchi'uc li jtsob jch'unolajeletic te tstsob sbaic ta snae. 

16C'alal me laj xa ava'yic c'usi chal li jcarta li'i, tacbeic batel ec li jtsob jch'unolajeletic 

ta Laodiceae; ac'o ya'yic ec. Jech a'yic c'usi chal ec li scartaique. 

17Albeic Arquipo ti ac'o me sventain lec li yabtel i'ac'bat yu'un Cajvaltique, ac'o me 

c'otuc ta pasel yu'un. 

18Li spatubil avo'ntonic cu'un li'i, vu'un ta jts'iba tal ta jc'ob jtuc, vu'un li Pabloune. 

Mu me xch'ay ta avo'ntonic ti li' chuculune. Ac'o xc'uxubinoxuc o li Diose. 

1 Tesalonicenses 

1 Tesalonicenses 1 

Sliqueb scarta li Pabloe 

1Vu'un Pabloun, jchi'uc Silas, jchi'uc Timoteo, ta jc'opanotcutic tal ta carta, vo'oxuc li 

steclumaloxuc Cristo te ta lum Tesalonicae ti oyoxuc xa ta stojol li Dios Totile xchi'uc 

li Cajvaltic Jesucristoe. Ac'o xc'uxubinoxuc, ac'o spasboxuc o ta jun avo'ntonic li 

Diose. 

Toj lec sc'oplalic li jch'unolajeletic ta Tesalonicae 

2Scotol ora ta jtojbecutic ta vocol Dios ta aventaic. Mu'yuc bu chach'ay ta co'ntoncutic 

ti c'alal ta jc'opancutic Diose. 

3Scotol ora ta jna'cutic ta stojol Jtotic Dios li avabtelic ta sventa xch'unojel 

avo'ntonique, xchi'uc li c'usi chapasic ta sventa chac'anvanique, xchi'uc ti oy stsatsal 

avo'ntonic ta sventa ti chamalaic li Cajvaltic Jesucristoe. 

4Quermanotac, vo'oxuc ti c'anbiloxuc yu'un Diose, xcotquincutic ti ta melel 

t'ujbiloxuc yu'un Diose. 

5Yu'un c'alal la jcholcutic ava'yic li Lequil A'yeje, muc tojol c'opuc no'ox laj ava'yic. 

Oy lec stsatsal laj ava'yic, xchi'uc i'abtej ta avo'ntonic li Ch'ul Espiritue; ic'ot ta 

avo'ntonic ti ta melel ja' sc'op Diose. Laj avilic c'u xi'elancutic ti c'alal te oyuncutic ta 

atojolique, ti ja' no'ox oy ta co'ntoncutic ac'o ataic lequilal li vo'oxuque. 

6Jech ja' laj achanbun co'ntoncutic ec li vo'oxuque, xchi'uc laj achanbeic yo'nton li 

Cajvaltique. Xcuxet no'ox avo'ntonic ta sventa Ch'ul Espíritu laj ach'unic li sc'op 

Diose, ac'o me ep avocolic. 

7Ja' yu'un vo'oxuc laj avaq'uic ta ilel c'usi lec ta pasel ta stojol scotol li jch'unolajeletic 

te ta Macedonia banamile xchi'uc li' ta Acaya banamile. 

8Vo'oxuc ta aventaic ipuc batel li sc'op Cajvaltique, ma'uc no'ox te ta Macedonia 

xchi'uc li' ta Acaya. Ta buyuc xa no'ox ipuc batel ti oy lec xch'unojel avo'ntonic ta 

stojol Diose. Jech mu xa persauc oy c'usi chcalcutic li vu'uncutique. 

9Yu'un stuquic xa chalic c'u x'elan laj avich'uncutic ta muc' ti c'alal lic'otcutic te ta 

atojolique, xchi'uc ti laj acomtsanic yich'el ta muc' li c'usitic cuybilic ta diose, ti ja' 

latalic ta stojol li bats'i cuxul Diose, ti ja' xa chatunic yu'une. 

10Xchi'uc chalic noxtoc ti jun avo'nton chamalaic tsut tal ta vinajel li Xnich'on Dios ti 

la xcha'cuxes loq'uel ta smuquinale, ja' li Jesuse. Ja' li boch'o la scoltautic ti c'u cha'al 

mu xijbat ta tojob mulil ti li' to jmacojtic batele. 

1 Tesalonicenses 2 

Yabtel Pablo xchi'uc xchi'iltac c'alal te oyic ta Tesalónica 

1Li vo'oxuque quermanotac, xana'ic lec ti mu alticuc li'aycutic te ta atojolique. 

2Xana'ic ti laj quich'cutic uts'intael, laj quich'cutic q'uexlaltasel ta Filipose, pero laj 

yac'bun lec stsatsal co'ntoncutic li Dios cu'untique, jech te c'ot jcholcutic ava'yic li 

sc'ope, ac'o me toj ep laj quich'cutic contrainel. 

3Li c'usi laj calbotcutique, mu yu'unuc lo'labiluncutic, mu yu'unuc chopol c'usi oy ta 

co'ntoncutic, xchi'uc muc lo'lavanejuc ta jpascutic. 

4Yu'un xu' cu'uncutic laj yil li Diose, jech laj yac'bun cabtelcutic xcholel li Lequil 

A'yeje, ja' yu'un ja' ta xcalcutic batel. Mu ja'uc ta jsa'cutic c'u x'elan lec ac'o yiluncutic 

li cristianoetique. Ja' ta jc'an ti lec ac'o yiluncutic li Diose, yu'un ja' chil c'usi oy ta 

co'ntontic. 

5Xana'ic lec ti mu'yuc bu lec xa xic'opojcutic ta sventa yu'un oy c'usi ac'o 

avac'buncutic. Mu'yuc bu xilo'lavancutic ta sventa yu'un xpich'et co'ntoncutic yu'un 

ataq'uinic. Ja' testigo cu'uncutic li Diose. 

6Muc ja'uc la jsa'cutic ich'el ta muc' yu'un cristianoetic, me ja'uc vo'oxuc, me ja'uc ta 

yantic. 

7Ac'o me oy c'usi xu' ta jc'ancutic ta sventa ti vu'un yajtacbolaluncutic Cristoe, pero ja' 

no'ox laj cac'cutic avilic ti toj lec co'ntoncutic ta atojolique. Ja' jech la jpascutic jech 

chac c'u cha'al jun me'il ti lec ta xc'uxubin yole. 

8Bats'i ep jc'anojotcutic. Mu ja'uc no'ox oy ta co'ntoncutic ta jcholbotcutic li Lequil 

A'yeje; oy ta co'ntoncutic chcac' jbec'talcutic ta acojic noxtoc, yu'un bats'i ep 

jc'anojotcutic ta jyalel. 

9Quermanotac, xana'ic lec c'u x'elan tsots li'abtejcutic, xchi'uc c'u x'elan lubel laj 

ca'icutic ta sventa ti laj cac'cutic persa c'alal te oyuncutic ta atojolique. Laj avilic ti ta 

c'ac'al ta ac'ubal tsots li'abtejcutic sventa chicuxicutique, yu'un jech muc xcac'cutic 

avocolic ti c'alal te la jcholcutic ava'yic li Lequil A'yej yu'un Diose. 

10Vo'oxuc testigooxuc, xchi'uc ja' testigo ec li Diose ti ta melel tuc' co'ntoncutic, ti lec 

c'usi la jpascutic, ti mu'yuc jmulcutic c'alal te oyuncutic ta atojolic vo'oxuc li 

jch'unolajeloxuque. 

11Xana'ic lec ti ja' jech la jpascutic ta atojolic jech chac c'u cha'al tspas jun totil ta 

stojol xnich'nabe. 

12Lec la jtaq'uiotcutic, la jtsatsubtascutic lec avo'ntonic. Laj calbotcutic ti tsc'an jech 

chapasic jech chac c'u cha'al tsc'an pasel ta stojol li Dios ti laj yic'oxuc sventa 

cha'ochic ta slequilal yo' bu tspas mantale. 

13Ja' yu'un mu xlaj co'ntoncutic o stojbel ta vocol li Diose. Yu'un c'alal laj ava'yic li 

sc'op Dios la jcholcutic ava'yique, lec laj avich'ic ta muc'. Muc xanopic ti ya'yej no'ox 

cristianoe. Laj ach'unic ti ja' sc'op Diose, ti ja' melele, jech te ch-abtej o ta avo'ntonic 

vo'oxuc ti ach'unojique. 

14Li vo'oxuque quermanotac, laj achanbeic c'u x'elan yo'ntonic li steclumal Dios te ta 

Judea ti oyic ta stojol Cristo Jesuse. Yu'un laj xa avich'ic uts'intael yu'un achi'iltaquic 

ec jech chac c'u cha'al laj yich'ic uts'intael yu'un judioetic li jch'unolajeletic te ta 

Judeae. 

15Ja'ic noxtoc ti la smilic Cajvaltic Jesuse, xchi'uc ti la smilbeic li j'alc'opetic yu'une, 

xchi'uc ti la snutsuncutic loq'uel ec li vu'uncutique. Tsa'beic sc'ac'al yo'nton li Diose, 

xchi'uc chopol chilic scotol cristianoetic noxtoc. 

16Tsc'an chispajesuncutic ec, yu'un jech mu me jcholcutic ava'yic sc'op Dios vo'oxuc 

li yanlumoxuque, yu'un jech mu me xacolic. Jech scotol c'ac'al chjelov ta bis li 

smulique. Ja' yu'un te xa oy ta stojolic li sc'ac'al yo'nton Diose. 

Tsc'an chbat sq'uel jch'unolajeletic ta Tesalónica li Pabloe 

17Quermanotac, li' ta orae voc'olutic jayibuc c'ac'al ta q'uelel, pero ta co'ntoncutique 

mu'yuc voc'olutic. Yu'un oy ta co'ntoncutic ta jc'an ta jq'uelcutic asatic yan velta. 

18Ja' yu'un ta jc'an chitalcutic ta atojolic. Vu'un jtuc li Pabloune, oy xa sjayibal velta ta 

ox xtal jq'ueloxuc, pero la smacun ta be li banquilal pucuje. 

19Yu'un vo'oxuc no'ox smuc'uloxuc co'nton; vo'oxuc xcuxeteloxuc co'nton, xchi'uc 

vo'oxuc no'ox ta aventaic ti mu'yuc c'usi jtaoj chca'ye. Vo'oxuc jcoronaoxuc chca'ay 

c'alal tsta yorail chtal li Cajvaltic Jesucristoe. 

20Ta melel vo'oxuc xcuxeteloxuc co'ntoncutic; vo'oxuc ta aventaic ti mu'yuc c'usi jtaoj 

chca'icutique. 

1 Tesalonicenses 3 

1C'alal mu xa sts'ic cu'un ana'elique, la jnopcutic ti xu' jtuc te chicomcutic ta Atenase. 

2Jech la jtac tal li quermanotic Timoteoe, ja' li yajtunel Diose, ja' li jchi'il ta xcholel 

Lequil A'yej ta sventa Cristoe. Yu'un ja' chtal stsatsubtasboxuc avo'ntonic, chtal 

scoltaoxuc sventa ac'o ach'unic lec li Cajvaltique. 

3Yu'un jech mu'yuc boch'o chchibaj yo'nton avu'unic ta scoj li vocol chavich'ique. 

Yu'un xana'ic lec ti ic'bilutic ta sventa ac'o quich'tic vocole. 

4Yu'un c'alal te to'ox oyuncutic ta atojolique, laj ono'ox calcutic ava'yic ti ta xquich'tic 

vocole. Xana'ic xa ti ja' melele, yu'un ic'ot xa ta pasel ta atojolic. 

5Ja' yu'un li vu'une mu xa xcuch cu'un laj ca'ay, jech la jtac tal ta ora li Timoteoe, 

yu'un jech chca'ay c'u xa'elanic. Yu'un ta jc'an chca'ay me yoquel lec ach'unojic, yu'un 

naca me la xchibajesboxuc avo'ntonic li banquilal jlo'lavaneje, jech altic ch-ech' li 

cabtelcutic te ta atojolique. 

6Pero li' ta orae isut xa tal li Timoteoe; laj xa yalbuncutic lec ac'oplalic. Laj 

yalbuncutic ti lec ach'unojique, ti lec chac'anvanique, xchi'uc ti scotol c'ac'al 

chana'uncutique, ti chac aq'ueluncutic ava'yic ec jech chac c'u cha'al chac jq'uelot 

ca'icutique. 

7Ja' yu'un quermanotac, lec ipat co'ntoncutic avu'unic c'alal laj ca'icutic ti oy lec 

xch'unojel avo'ntonique, ac'o me oy ep jvocolcutic, ac'o me abul jbacutic. 

8Xicuxicutic to jal ya'yel c'alal laj ca'icutic ti staoj yav jun avo'ntonic o ta stojol 

Cajvaltique. 

9Mu xa jna' c'u x'elan ta jtojbecutic ta vocol Dios ta aventaic ta sventa ti toj xcuxet 

no'ox co'ntoncutic avu'unic ta stojol li Dios cu'untique. 

10Ta c'ac'al ta ac'ubal ta jc'anbecutic Dios ta scotol co'ntoncutic ti oyuc c'uxi xu' cu'un 

chtal jq'uelotcutique, yu'un jech xu' chajcoltaoxuc ti bu sc'an to xach'unique. 

11Ja' ac'o stacuncutic tal ta atojolic stuc li Diose, ja' li Jtotique, xchi'uc li Cajvaltic 

Jesucristoe. 

12Ac'o yepajesboxuc slequil avo'ntonic li Cajvaltique, yu'un jech talbat chac'anan 

abaic, xchi'uc jech xu' chac'anic scotol boch'ouc no'ox, jech chac c'u cha'al lec 

jc'anojotcutic li vu'uncutique. 

13Jech tstsatsub lec avo'ntonic ta stojol Cajvaltic, jech mu'yuc amulic chac'otic ta 

stojol Jtotic Dios c'alal chtal xchi'uc scotol yu'untac li Cajvaltic Jesucristoe. 

1 Tesalonicenses 4 

Lec chil Dios me lec c'usi ta jpastique 

1Quermanotac, oy to c'usi chacalboxuc tal. Ta jc'anboxuc vocol ta atojolic, ta 

jtaq'uioxuc ta sventa li Cajvaltic Jesuse, jech me xapasic o batel jech chac c'u cha'al laj 

achanic ta jventacutique, yu'un ja' no'ox jech tsc'an chapasic o, jech lec chil li Diose. 

Ech'em to jech tsc'an chapasic batel. 

2Yu'un xana'ic lec c'usi chanubtasel laj calcutic comel ava'yic ta sventa li Cajvaltic 

Jesuse. 

3Yu'un li c'usi oy ta yo'nton Diose, ja' ti ac'o lecubanic batele, ti ac'o acomtsanic li 

mulivajele. 

4Jujunoxuc tsc'an ac'o ana'ic lec c'u x'elan chaventain abec'tal atuquic; tuc' xapasic ta 

stojol, ich'ic me ta muc'. 

5Mu me ja'uc no'ox xapas c'usi tsc'an abec'talic jech chac c'u cha'al tspasic li boch'otic 

mu xotquinic Diose. 

6Mu me boch'o xavac'beic svocol, mu me boch'o xalo'laic ta sventa li mulil le'e. Yu'un 

ta me spac sutel stuc li Cajvaltique jech chac c'u cha'al calojcutic xa ono'ox ava'yique. 

7Yu'un muc ic'biluticuc yu'un Dios sventa ac'o jpastic c'usi tsc'an jbec'taltic; ja' 

ic'bilutic sventa ac'o lecubcutic batel. 

8Me oy boch'o ja' no'ox tsna'le li mantal li'i, muc ja'uc cristiano tsna'le; ja' tsna'le li 

Dios ti laj yac'butic li Ch'ul Espiritue. 

9Ta sventa ti tsc'an chac'anan abaique, mu xa persauc ta jts'ibacutic tal ava'yic. Yu'un 

achanojic xa lec atuquic ta sventa Dios ti chac'anan abaique. 

10Xchi'uc ac'anojic noxtoc scotol li jch'unolajeletic ta scotol avosilalic ta Macedonia 

banamile. Pero ta jc'anboxuc vocol ta atojolic quermanotac, ti ech'em to jech ac'o 

apasic batele. 

11Ja' me tsotsuc sc'oplal chava'yic ti jun avo'nton lamaloxuque. Ja' no'ox ac'beic yipal 

spasel li c'usi tsc'an pasel avu'unique. Abtejanic jech chac c'u cha'al laj calboxuc 

comele. 

12Yu'un jech lec cha'ilatic yu'un yan cristianoetic, yu'un mu ja'uc chapat avo'ntonic ta 

stojol yan. 

Sc'oplal chcha'tal Cajvaltic 

13Quermanotac, ta jc'ancutic noxtoc ti ac'o ana'ic c'usi chc'ot ta pasel ta stojol li 

boch'otic chamenic xae, yu'un jech mu xavat avo'ntonic jech chac c'u cha'al li 

boch'otic mu'yuc c'usi tsmalaique. 

14Yu'un me jch'unojtic ti icham li Jesuse xchi'uc ti icha'cuxie, ja' no'ox jech ec li 

boch'otic oyic ta stojol Jesús c'alal chchamique, ta x'ic'atic batel yu'un Dios c'alal chtal 

li Jesuse. 

15Ja' yu'un chcalcutic ava'yic c'usi laj yal li Cajvaltique: Vu'utic ti cuxulutic toe, me 

jech li' to cuxulutic o chvul stautic li Cajvaltique, muc vu'uticuc ba'yuc chijelovutic 

batel yu'un li jch'unolajeletic ti chamenic xae. 

16Yu'un c'alal chyal tal ta vinajel stuc li Cajvaltique, oy boch'o tsots ch-avan tal, tsots 

chal mantal. Tsots ch-avan tal li banquilal yaj'almantal Diose, xchi'uc chca'itic oq'ues 

noxtoc. Jech li boch'otic xch'unojic Cajvaltic c'alal chchamique, ja' ba'yuc ta 

xcha'cuxiic. 

17Me jech to cuxulutic chvul stautic o vu'utic ti comenutic toe, co'ol chijcuchat muyel 

ta toc jchi'uctic, yu'un jech co'ol chbat jtatic li Cajvaltic te ta toyole, jech te ta 

jchi'intic o sbatel osil. 

18Ja' yu'un muq'uibtasbo aba avo'ntonic ta sventa li c'op li'i. 

1 Tesalonicenses 5 

1Yu'un mu'yuc boch'o sna' jayib c'ac'al, ti jayib jabil sc'an xtal li Cajvaltique, 

quermanotac, mu persauc ta jts'ibacutic tal. 

2Yu'un xana'ic xa lec acotolic ti ja' jech chtal jech chac c'u cha'al chtal j'elec' ta 

ac'ubaltique. 

3C'alal jech chal li cristianoetique: “Jun co'ntontic, mu'yuc c'usi xi'bal sba”, me xiique, 

ja'o ta ora no'ox chvul ta loq'uel tsots vocol ta stojolic. Ja' jech chac c'u cha'al jun ants 

ti ta ora no'ox chlic xa'ay c'alal oy xch'ute. Me junuc mu'yuc boch'o xu' chjatov. 

4Pero li vo'oxuque quermanotac, mu'yucoxuc xa ta ic' osil, jech mu ch'ayeluc 

avo'ntonic chvul staoxuc jech chac c'u cha'al li boch'o ch'ayem yo'nton chtaat yu'un 

jun j'eleq'ue. 

5Yu'un li vo'oxuque acotolic oyoxuc xa ta sac osil, oyoxuc xa ta c'ac'altic. 

Mu'yucoxuc xa ta sventa ic' osil; mu'yucoxuc xa ta sventa ac'ubaltic. 

6Ja' yu'un mu me xijvayutic jech chac c'u cha'al li yantique. Viq'uiluc me jsatic, 

cuxuluc me co'ntontic. 

7Yu'un li boch'otic chvayique, chvayic ta ac'ubaltic. Li boch'otic chyacubique, 

chyacubic ta ac'ubaltic. 

8Pero vu'utic ti oyutic xa ta c'ac'altique, cuxuluc me co'ntontic. Ja'uc me smac sna 

co'ntontic chc'ot li xch'unojel co'ntontique xchi'uc ti chijc'anvane. Ja'uc me smac joltic 

chc'ot ti jun co'nton ta jmalatic chijcolutique. 

9Yu'un ma'uc laj yic'utic Dios sventa ac'o bat jtoj jmultic. Laj yic'utic yu'un ac'o 

colcutic sbatel osil ta sventa li Cajvaltic Jesucristoe. 

10Ja' li boch'o icham ta scoj jmultique. Jech ac'o me cuxulutic to, o me chamenutic xa 

c'alal chtal, tsc'an ti co'ol chijcuxiutic jchi'uctique. 

11Ja' yu'un tsatsubtasbo aba avo'ntonic; coltao abaic ta jujuntal jech chac c'u cha'al 

chapasic ono'oxe. 

Laj yalbe c'usi lec ta pasel jch'unolajeletic li Pabloe 

12Quermanotac, ta jc'anboxuc vocol ta atojolic ti tsc'an chavich'ic ta muc' li boch'otic 

oy yabtelic te ta atojolique, ti sventainojoxuque, ti chastojobtasoxuc ta sventa 

Cajvaltique. 

13Tsc'an chavich'ic lec ta muc', tsc'an chac'anic lec ta sventa li yabtelique. Mu me 

xacontrain abaic; jmojuc me avo'nton acotolic. 

14Ta jc'anboxuc vocol noxtoc quermanotac, albeic me mantal li boch'otic ch'ajique. 

Tsatsubtasbeic me yo'nton li boch'otic mu'yuc stsatsal yo'ntonique. Coltaic me li 

boch'otic aluben no'ox cha'yique. Mu me x'ech' avo'ntonic; talbat xacolta abaic. 

15Q'uelo me abaic, mu me xapacbe abaic li c'usi chopol chapasbe abaique. Ja' tsc'an 

lec c'usi chapasbe abaic scotol c'ac'al li jujunoxuque. Jech noxtoc lec c'usi xapasbeic 

scotol li cristianoetique. 

16Cuxetuc o me avo'ntonic. 

17C'opanic Dios scotol c'ac'al. 

18Tojbeic ta vocol Dios scotol. Yu'un jech oy ta yo'nton Dios tsc'an chapasic ta sventa 

ti oyoxuc ta stojol li Cristo Jesuse. 

19Mu me xapajesbeic yabtel li Ch'ul Espiritue. 

20Mu me xana'leic li boch'otic chalic c'usi ch-ac'bat sna'ic yu'un Diose. 

21A'yo lec ava'yic scotol; ja' xach'unic ti bu melele. 

22Pajeso abaic ta spasel scotol li c'usitic chopole. 

23Li Dios ti chac' jun o'ntonale, ac'o slecubtasoxuc o batel, ac'o slecubtas o atalelic 

xchi'uc ajol avo'ntonic xchi'uc abec'talic, yu'un jech mu'yuc amulic chvul staoxuc 

c'alal chtal li Cajvaltic Jesucristoe. 

24Li Dios ti laj yic'oxuc ta stojole mu sna' sjelilan sc'op; ta spas ono'ox li c'usi yaloje. 

Patub o'ntonal 

25Quermanotac, c'opanbun Dios ta jtojolcutic ec. 

26Chabanuc xavalbeic scotol li jch'unolajeletique; tsacbo aba ac'obic ta sventa ti lec 

ac'anoj abaique. 

27Ta sbi Cajvaltic chacalboxuc tal, aptabo me ya'yic scotol jch'unolajeletic ec li 

jcartacutic li'i. 

28Ac'o xc'uxubinoxuc o acotolic li Cajvaltic Jesucristoe. 

2 Tesalonicenses 

2 Tesalonicenses 1 

Sliqueb scarta li Pabloe 

1Vu'un Pabloun, jchi'uc Silas, jchi'uc Timoteo, ta jc'opanotcutic tal, vo'oxuc li 

steclumaloxuc Cristo te ta lum Tesalónica ti oyoxuc ta stojol li Jtotic Diose xchi'uc li 

Cajvaltic Jesucristoe. 

2Ac'o xc'uxubinoxuc, ac'o spasboxuc ta jun avo'ntonic li Jtotic Diose xchi'uc li 

Cajvaltic Jesucristoe. 

Li Diose ta xac'be stoj smul jpasmuliletic c'alal chtal li Cajvaltique 

3Quermanotac, tsc'an scotol c'ac'al ta jtojbecutic ta vocol Dios ta aventaic. Yu'un ja' 

jech tsc'an pasel ta sventa ti lec ach'unojique, ti yantic chach'iic batel ta stojol 

Cajvaltique, xchi'uc ti acotolic jujunoxuc yantic ch-epaj batel li c'anvanej avu'unique. 

4Ja' yu'un li vu'uncutique solel mu'yuc xa c'usi jtaoj chca'icutic chcalcutic batel 

ac'oplalic ta stojol scotol li jujutsob jch'unolajeletic yu'un Diose. Chcalcutic ti oy lec 

smuc'ul avo'ntonique, ti oy lec xch'unojel avo'ntonique, ti lec tsts'ic avu'unic scotol li 

vocol xchi'uc contrainele. 

5Ja' svinajeb ti tuc' c'usi tspas li Diose, yu'un ic'ot xa ta atojolic li ventainel yu'un Dios 

ta sventa ti chats'iquic vocole. 

6Yu'un tuc' c'usi tspas li Diose, jech ta xac'be yich'ic vocol ec li boch'otic 

chayac'boxuc avich'ic vocole. 

7Vo'oxuc ti chavich'ic vocol li' ta orae, co'ol ta jcux co'ntontic c'alal chyal tal ta vinajel 

li Cajvaltic Jesucristoe xchi'uc li yaj'almantaltac ti ech'em svu'elique. 

8Ta xyal tal xchi'uc natiquil yat c'oc', yu'un ja' chtal yac'be stoj smul li boch'otic mu 

xotquinic Diose, ti mu sc'an xch'unic li Lequil A'yej yu'un Cajvaltic Jesucristoe. 

9Le'e tsts'ic svocolic o ta ch'ayel sbatel osil. Nom oyic o ta stojol li Cajvaltique. Mu 

xilbeic o slequilal xchi'uc svu'el. 

10C'alal me la sta sc'ac'alil itale, ch-ich'at ta muc' yu'un scotol li boch'otic voc'bilic 

yu'une. Toj jun yutsil ch-ilat yu'un scotol li boch'otic la xch'unique. Ja' jech chavilic 

ec, yu'un laj ach'unic ti c'alal la jcholcutic ava'yique. 

11Ja' yu'un scotol c'ac'al ta jc'opancutic Dios ta atojolic, yu'un jech lec ac'o yiloxuc o 

ta sventa ti laj xa yic'oxuc ta stojole, xchi'uc ti ac'o yac' vu'uc avu'unic spasel ta sventa 

svu'el li c'usi lec ti oy ta avo'nton chapasique, xchi'uc ac'o yac' vu'uc avu'unic spasbel 

yabtelal li xch'unojel avo'ntonique. 

12Yu'un jech ich'bil ta muc' chc'ot sbi avu'unic li Cajvaltic Jesucristoe, jech 

chayac'oxuc ta ich'el ta muc' ec ta sventa slequil yo'nton li Dios cu'untique xchi'uc li 

Cajvaltic Jesucristoe. 

2 Tesalonicenses 2 

Ta to xlic jun vinic ti ja' yabtel o tscontrain Diose 

1-2Quermanotac, ta jc'anboxuc vocol ta atojolic ti mu me ta aniluc xajel c'usi 

chach'unic ta sventa ti c'usi ora chtal yic'utic li Cajvaltic Jesucristo sventa chbat 

jchi'intic oe. Mu me xavac' abaic ta lo'lael, ac'o me oy boch'o chc'ot yalboxuc ti jech 

i'ac'bat sna'ic yu'un Diose, o me chayac'boxuc aq'uelic carta ti chalic vu'uncutic la 

jpascutique, o me ta yeic chayalboxuc ti ital xa li Cajvaltique, mu me xch'ay 

avo'ntonic yu'un. 

3Me jutuc mu me boch'o xlaj ta lo'lael avu'unic. Yu'un ba'yuc tsta yorail oy boch'o 

chchibaj yo'ntonic, xchi'uc ta xlic jun ven chopol vinic ti ja' sve'el ch'ayele. 

4Li vinic chcale ta stoy sba, chlic scontrain li Diose xchi'uc scotol li c'usitic yich'ojic 

ta muc' cristianoetique. Ta scuy sba ta Dios stuc. Ta x'och chotluc ta yut ch'ulna yu'un 

Dios; chal ti ja' Dios stuque. 

5Na'ic me ti jech ono'ox laj calboxuc c'alal te to'ox jchi'ucoxuque. 

6Li vo'oxuque xana'ic xa boch'o spajesoj ti jech mu to xlic ta orae. Me la sta 

sc'ac'alile, ja' to ta xlic vinajuc. 

7Yu'un li' xa tspas yabtel ta mucul li chopol vinique. Ja' no'ox me iloq'uesat batel li 

boch'o spajesoj toe, 

8ja'o chlic vinajuc li chopol vinique. Pero c'alal chtal li Cajvaltique, ta yic'al ye no'ox 

ta smil, ta xojobal no'ox ta xlaj. 

9Li ven chopol vinic ta xtale ventainbil yu'un scotol svu'el li banquilal pucuje. Jech 

puru tsotsic c'usi tspas. Ta spas ep sq'uelubiltac stsatsal, pero ja' no'ox sventa 

chlo'lavan. 

10Ta sventa ti ep ta chop chopol lo'lavanej ta spase, jech ta xlajic o ta lo'lael li 

boch'otic ch'ayel ta xbatique. Yu'un la sbajic li c'usi melele, ti ja' sventa xu' chcolic oe. 

11Ja' yu'un li Diose ta xac' tal tsots lo'lael ta stojolic, yu'un jech ac'o xch'unic li 

lo'laele. 

12Jech chich'ic chapanbel o smulic scotol li boch'otic muc xch'unic li c'usi melele, 

yu'un ja' lec laj ya'yic spasel li c'usitic chopole. 

T'ujbilic yu'un Dios scotol li boch'otic chcolic sbatel osile 

13Pero ta sventa li vo'oxuc ti ach'unojic xae, ti c'anbiloxuc yu'un Cajvaltique, scotol 

c'ac'al tsc'an ta jtojbecutic ta vocol Dios ta aventaic. Yu'un t'ujbiloxuc ono'ox ta 

sliquebal, yu'un ac'o colanic sbatel osil ta sventa ti lecubtasbiloxuc xa yu'un li Ch'ul 

Espiritue, xchi'uc ta sventa ti laj ach'unic li c'usi melele. 

14Ja' yu'un laj yic'oxuc Dios ti c'alal la jcholcutic ava'yic li Lequil A'yeje, yu'un ac'o 

atabeic slequilal yutsilal li Cajvaltic Jesucristoe. 

15Ja' yu'un quermanotac, staojuc me yav o avo'ntonic ta stojol li Cajvaltique. Ja' me 

ch'unic o ti c'u x'elan la jchanubtasotcutic ta quecutic, o me ta jcartacutique. 

16-17Ac'o stsatsubtasboxuc avo'ntonic, ac'o scoltaoxuc stuc li Cajvaltic Jesucristoe 

xchi'uc li Dios cu'untique. Ja' li Jtotic ti ep la sc'anutique, ti laj yac'butic spatubil 

co'ntontic sventa sbatel osile, xchi'uc ti ta sventa slequil yo'nton laj yac' ti jech jun 

co'ntontic ta jmalatic li c'usi yalojbutique, yu'un jech j'ech'el jun avo'nton ja' chapasic 

o, ja' chavalic o li c'usitic leque. 

2 Tesalonicenses 3 

Oy ta yo'nton Pablo ac'o ich'atuc ta muc' li sc'op Diose 

1Slajeb xa chacalboxuc tal quermanotac. C'opanbuncutic Dios, yu'un ac'o pucuc ta ora 

li sc'op Cajvaltique. Ac'o ich'atuc ta muc' jech chac c'u cha'al ic'ot ta pasel ta atojolic li 

vo'oxuque. 

2Xchi'uc ac'o colcuncutic loq'uel ta sc'ob li jpasmulil cristianoetique, li chopol 

cristianoetique, yu'un mu ono'ox scotoluc ta xch'unic li Cajvaltique. 

3Mu sna' sjel sc'op li Cajvaltique, jech ta ono'ox xac'boxuc lec stsatsal avo'ntonic; ta 

xchabioxuc ta sventa mu xastsaloxuc li pucuje. 

4Jch'unojcutic ta sventa Cajvaltic ti chapasic xa, xchi'uc ti ta ono'ox xapasic batel li 

c'usitic laj calbotcutic comele. 

5Cajvaltic ac'o scoltaoxuc ti ac'o c'anvananic jech chac c'u cha'al chc'anvan li Diose, 

xchi'uc ti ac'o avich'beic stsatsal yo'nton li Cristoe. 

Tsots sc'oplal tsc'an chij'abtejutic 

6Quermanotac, ta xcalbotcutic mantal ta sventa Cajvaltic Jesucristo ti tsc'an chavoc' 

abaic ta stojol li boch'otic xch'unojic ti mu'yuc ta yo'nton yabtelique, ti mu ja'uc 

chch'unic jech chac c'u cha'al la jchanubtasotcutic comele. 

7Yu'un xana'ic xa c'usi tsc'an chapasic sventa ac'o achanic ti c'u xi'elancutique. Yu'un 

laj avilic c'u x'elan li'abtejcutic ti c'alal te oyuncutic ta atojolique. 

8Mu'yuc boch'o jeche' no'ox la jc'anbecutic li jve'elcutique. Ta c'ac'al ta ac'ubal 

mu'yuc bu la jcuxcutic; tsots li'abtejcutic, yu'un muc jc'an xcac'cutic avocolic junuc li 

vo'oxuque. 

9Ma'uc yu'un mu'yuc sc'oplal xu' chamac'linuncutic. Ja' no'ox yu'un muc jc'ancutic 

jech, yu'un ta jc'an chcac'cutic avilic ti ta persa tsc'an cha'abtejic ec li vo'oxuque. 

10C'alal te oyuncutique, jech laj calcutic comel ava'yic: “Li boch'otic mu x'abteje, ja' 

lec mu me xve'”, xichicutic. 

11Yu'un ca'yojcutic ti oy jayibuc avu'unic ti mu'yuc ta yo'nton yabtelique. Ja' no'ox ta 

stiq'uilan sbaic ta buyuc no'ox ti muc ja'uc sventaique. 

12Li boch'o jech tspasique ta xcalbecutic mantal, ta jtaq'uicutic ta sventa li Cajvaltic 

Jesucristoe. Junuc yo'nton ac'o abtejicuc, ac'o ve'uc ta yabtel stuquic. 

13Li vo'oxuque quermanotac, mu me xalubtsajic ta spasel li c'usitic leque. 

14Me oy boch'o mu xch'un li c'usi laj calcutic tal ta carta li'i, q'uelic lec boch'o. Mu me 

xachi'inic, yu'un jech ac'o q'uexovuc. 

15Pero mu me xacontrainic. Albeic c'usi lec ta pasel, yu'un ja' quermanotic. 

Sc'anel bendición ta slajeb c'op 

16Ja' stuc Yajval jun o'ntonal ac'o spasboxuc ta jun avo'ntonic ta scotol ora. Ac'o 

xchi'inoxuc acotolic li Cajvaltique. 

17Li patub o'ntonal li'i vu'un ta jts'iba tal ta jc'ob jtuc, vu'un li Pabloune. Ja' jech 

senyail chcac' ta scotol jcarta, jech chvinaj ti vu'un jcartae. 

18Ac'o xc'uxubinoxuc o acotolic li Cajvaltic Jesucristoe. 

1 Timoteo 

1 Timoteo 1 

Patub o'ntonal 

1Vu'un Pabloun, vu'un yajtacbolalun li Jesucristoe, ja' ta smantal li Diose, ja' li 

Jcoltavanej cu'untique, xchi'uc li Cajvaltic Jesucristoe, ja' ti jpatoj co'ntontic oy c'usi 

ta jmalatic ta sventae. 

2Chabanucot chacalbot tal, Timoteo, vo'ot li mero jnich'onot ta sventa ti laj ach'un li 

sc'op Dios laj calbote. Ac'o yac'bot bendición li Jtotic Diose xchi'uc li Cajvaltic 

Jesucristoe; ac'o xc'uxubinot, ac'o spasbot ta jun avo'nton. 

Bijubtasel ta sventa jlo'lavanej jchanubtasvanejetic 

3C'alal chibat xa'ox ta Macedonia banamile, laj calbot ti vo'ot te chacom ta Éfeso 

sventa ac'o avalbe mantal li boch'otic ta xchanubtasvanique ti mu me c'usiuc no'ox 

xaq'uic ta chanele, 

4xchi'uc ti mu me stuc'ulanic li c'usiticuc no'ox lo'ilale, xchi'uc li sc'oplal smoltot 

syame'ic ta vo'one ti mu xlaj ta alel o yu'unique. Le'e ja' no'ox xu' chlic jtsaquilan 

jbatic o ta c'op yu'un. Mu xiscoltautic ta xch'unel li c'usi oy ta yo'nton Diose. 

5Ti jech chacalbote, ja' sventa ac'o jc'anan jbatic, yu'un jech chvinaj ti lecuben xa 

co'ntontic ta melele, xchi'uc ti tuc' c'usi oy ta jol ta co'ntontique, ti muc nacauc no'ox 

ta jcuy jbatic ti jch'unojtique. 

6Oy xa boch'o la scomtsanic xch'unel jech chac le'e, jech te ich'ay o batel xchi'uquic li 

c'usitic chalilanic ti mu'yuc stue. 

7Tsc'an chc'otic ta banquilal jchanubtasvanejetic ta smantal Dios, pero mu xa'ibeic 

smelol li c'usi ta xalique, xchi'uc mu xa'ibeic smelol li c'usi ta xchanubtasvanic ti 

melel xa scuyojique. 

8Pero li vu'utique ta jna'tic ti oy lec stu li smantaltac Dios me jna'tic stunesel jech chac 

c'u cha'al tsc'ane. 

9Tsc'an ta jna'tic, li mantaletique ma'uc ac'bil ta sventa li boch'o lequique. Ja' ac'bil ta 

sventa li jtoybaetique, li jbajmantaletique, li boch'otic ven chopolique, li 

jpasmuliletique, li boch'o mu xich'ic ta muc' Diose, li boch'otic tsbajic c'usitic voc'bil 

ta sventa Diose, li jmilvanejetique, xchi'uc boch'o ta smil stot, o me sme'ique, 

10xchi'uc li boch'o ta xmulivajique, xchi'uc ti chmulivajic ta xchi'il no'ox sbaic ta 

vinicale, xchi'uc li boch'o ta xchonvanic ta mozoile, xchi'uc li j'epalc'opetique, xchi'uc 

li boch'o tst'abbeic sbi Dios ta sventa yepalc'opique, xchi'uc li boch'otic ta scontrainic 

li lequil chanubtasele. 

11Ja' li Lequil A'yej ti toj jun yutsile, ti laj yac'bun jventain li Dios ti ech'em slequile. 

“Coliyalbun Cajvaltic ti la xc'uxubinune”, xi Pablo 

12Coliyalbun Cajvaltic Jesucristo ti laj yac'bun jtsatsale. Yu'un la spat yo'nton cu'un, 

jech laj yic'un ta yajtunel. 

13Ac'o me ep to'ox c'usi yan xquich' xcal ta stojol, laj to'ox jcontrain xchi'uc la 

jchopolc'opta. Pero la xc'uxubinun, yu'un mu to'ox jna'be smelol, yu'un mu'yuc to'ox 

jch'unojbe li sc'ope. 

14Toj ech'em la xc'uxubinun li Cajvaltique. Laj yac'bun xch'unojel co'nton, xchi'uc laj 

yac' ti chic'anvane; ja' jech ta jtatic ta sventa li Jesucristoe. 

15Ja' melel li c'op li'i; ja' tsc'an ac'o yich' ch'unel. Li Jesucristoe i'ay ta banamil, ay 

scolta jpasmuliletic. Vu'une ech'em la jsa' li jmule; ja' mu sta jech li yantique. 

16Pero la xc'uxubinun li Jesuse, yu'un jech laj yac' ta ilel ta jventa ti toj muc' yo'ntone, 

yu'un jech ac'o yilic ti xu' tsta xcuxlejalic sbatel osil ec li boch'otic ta xch'unique. 

17Ja' yu'un ja' ac'o quich'tic ta muc', ja' ac'o calbetic slequilal stuc li Muc'ta Ajvalil 

cu'untic ta sbatel osile. Ja' li Dios ti mu sna' xcham oe, ti mu xquiltique, ti ja' no'ox 

stuc Dios cu'untique. Jechuc. 

18Timoteo, vo'ot ti xco'laj xchi'uc jnich'onote, ja' jech li bijubtasel chacac'bote. Ja' 

co'ol jech chac c'u cha'al i'ac'bat sna'ic yu'un Dios ti laj yalic ta aventae, jech ac'o me 

persa scontrainel li c'usi chopole. 

19J'ech'el me oyuc o xch'unojel avo'nton, xchi'uc staojuc o me yav tuc' c'usi oy ta ajol 

ta avo'nton. Oy boch'o la sbajic c'usi i'ac'bat sna'ic yu'un li sjol yo'ntonique, ja' yu'un 

ich'ay li xch'unojel yo'ntonique. 

20Ja' jech ic'ot ta pasel ta stojol li Himeneo xchi'uc Alejandroe. Le'e laj caq'uic ta sc'ob 

banquilal pucuj, yu'un jech ac'o xchanic ti mu me xchopolc'optaic li Diose. 

1 Timoteo 2 

Tsc'an ac'o jc'opanbetic Dios ajvaliletic xchi'uc scotol cristianoetic 

1Chacalbot ti ja' tsots sc'oplal ta scotol ti tsc'an chac'opanbeic Dios scotol 

cristianoetique. Vocoletanic ta sc'anbel vocol ta stojolic, xchi'uc tojbeic ta vocol Dios 

ta sventaic. 

2Tsc'an chac'opanbeic Dios noxtoc li ajvaliletique xchi'uc scotol li boch'otic oy 

yabtelique, yu'un jech xcuxet no'ox co'nton cuxulutic, xchi'uc jech jun co'ntontic, 

mu'yuc c'op chca'itic, jech jun co'nton chquich'tic ta muc' Dios, xchi'uc jech lec 

jc'oplaltic. 

3Toj lec me jech ta jpastique, xchi'uc toj lec chil li Diose, ja' li Jcoltavanej cu'untique. 

4Yu'un li stuque tsc'an ti ac'o coluc scotol cristianoetique, xchi'uc ti ac'o lic yotquinic 

li c'usi melele. 

5Yu'un jun no'ox Dios oy, xchi'uc jun no'ox boch'o chc'opoj cu'untic ta stojol Dios, 

vu'utic li cristianoutique. Ja' li Jesucristo ti cristiano ic'ote. 

6Yu'un ja' laj yac' sba ta milel cu'untic, ja' la smanutic jcotoltic. Yu'un ic'ot sc'ac'alil 

laj yac' ta ilel ti c'uxutic ta yo'ntone. 

7Ta sventa le'e, vu'un la st'ujun ta spuquel batel, xchi'uc ta yajtacbolal. Laj yac'bun 

cabtel sventa ta jchanubtas li boch'otic mu ja'uc israeletique yu'un jech ac'o xch'unic, 

ac'o sna'ic li c'usi melele. Ja' melel li c'usi ta xcale, mu'yuc chi'epalc'opoj. 

8Ja' yu'un ta jc'an ac'o sc'opanic Dios li viniquetic ti buyuc no'ox oyique, ac'o xbech 

sc'obic ta stojol Dios, ac'o mu'yucuc sc'ac'al yo'ntonic; mu me chopoluc c'usi oy ta 

yo'ntonic. 

9Jech noxtoc li antsetic c'alal ta smeltsan sbaic xchi'uc sc'u' spoq'uique, ta smuc'uluc 

me yo'ntonic, ta yutsiluc me yo'ntonic ac'o slapic. Mu me toj yanuc xa sba spas li 

sjolique. Mu me st'ujumtas sbaic ta c'anal taq'uin, ta nats'il, xchi'uc ta c'u'il pac'al ti 

toyolic stojole. 

10Ja'uc st'ujumalic chc'ot ti lec yabtelique, yu'un ja' jech tsc'an tspasic li antsetic ti lec 

yich'ojic ta muc' Diose. 

11Li antsetique ac'o ch'anxiicuc ti c'alal cha'yic chanubtasele, biq'uit ac'o yac' sbaic. 

12Li vu'une mu'yuc chcal mantal ti ac'o chanubtasvanuc jun antse, mu xcac' xjelov ta 

stojol li viniquetique; ac'o ch'anxiicuc no'ox. 

13Yu'un ja' ba'yuc ipasat yu'un Dios li Adane; ja' ts'acal ipasat li Evae. 

14Xchi'uc mu ja'uc ilaj ta lo'lael li Adane; ja' ants ti ilaj ta lo'laele. Ta sventa ti ilaj ta 

lo'laele, jech te la sta o smul. 

15Pero ta xcoltaatic ta sventa me tspas sbaic lec ta me'ile, me jun yo'nton j'ech'el 

xch'unojic oe, me chc'anvanique, xchi'uc me chac' sbaic ta ventainel yu'un Diose. 

1 Timoteo 3 

Sc'oplal boch'o ta x'och ta jq'uelvanej yu'un jcholc'opetic 

1Ja' melel li c'op chacalbot li'i: Me oy boch'o tsc'an ta x'och ta jq'uelvanej yu'un 

jcholc'opetique, ja' jun lequil abtel tsc'an tspas. 

2Ja' yu'un li boch'o ta x'och ta jq'uelvanej yu'un jcholc'opetique, tsc'an lec sc'oplal, 

tsc'an jun no'ox yajnil, lec stalel, lec srazón, oy lec smelol c'u x'elan oy, ch-ic'van 

ochel ta sna, lec sna' xchanubtasvan. 

3Tsc'an mu xyacub, mu sa'ilan c'op, tsc'an lec no'ox yo'nton. Tsc'an oy lec smuc'ul 

yo'nton, xchi'uc mu ja'uc chbat yo'nton yu'un taq'uin. 

4Tsc'an sna' lec sventainel sna; tsc'an chchanubtas lec ta xch'unel mantal li xnich'nabe 

xchi'uc ti lec chbat stalelique. 

5Yu'un me mu sna' sventainel sna stuque, ¿c'u x'elan xu' yu'un tsventain li 

jch'unolajeletic yu'un Diose? 

6Tsc'an mu ach' jch'unolajeluc ch-och, yu'un naca me stoy sba, naca me bat stoj smul 

jech chac c'u cha'al li pucuje. 

7Jech noxtoc tsc'an lec sc'oplal yu'un li boch'otic mu ja'uc jch'unolajele, yu'un jech mu 

xyal ta q'uexlal, jech mu x'och ta syoc li pucuje. 

Sc'oplal yajcoltaubbail jcholc'opetic 

8Jech noxtoc li boch'o ta x'och ta yajcoltaubbail jcholc'opetique tsc'an lec sc'oplalic, 

tsc'an melel c'usi chalic, tsc'an mu xyacubic, xchi'uc tsc'an mu xmucul sativanic ta 

sventa c'u x'elan tstsob sc'ulejalic. 

9Tsc'an j'ech'el chch'unic o li c'usi melel laj yac' jna'tic Diose, ti mu me c'usi yan snop 

ta sjol ta yo'ntonique. 

10Tsc'an ba'yuc ta xich'ic q'uelbel yabtelic ec. Me lec chbat yu'unique, xu' ta xcomic ta 

yajcoltaubbail jcholc'opetic. 

11Ja' no'ox jech ec li antsetique tsc'an lec sc'oplalic, tsc'an mu slo'ilta xchi'ilic, tsc'an 

tsq'uel sbaic lec, xchi'uc tsc'an lec sc'oplalic ta sventa scotol. 

12Li boch'o ch-och ta yajcoltaubbail jcholc'opetique tsc'an jun no'ox yajnil, xchi'uc 

tsc'an sna' lec sventainel xnich'nab xchi'uc sna. 

13Yu'un me lec tspas yabtelic li yajcoltaubbail jcholc'opetique, lec ich'bilic ta muc', 

lec sc'oplalic. Jech tsta lec stsatsal yo'ntonic ta sventa ti xch'unojic Cajvaltic 

Jesucristoe. 

Ja' melel li c'usi lij'ac'bat jch'untic yu'un Cajvaltique 

14Ta jc'an ta xtal jq'uelot ta ora no'ox, pero ta jts'ibabot tal li'i, 

15yu'un naca me lijalij to, yu'un jech chana' c'u x'elan ac'o spasic ta stojol Dios li 

jch'unolajeletique, ja' li steclumal cuxul Diose, yu'un ja' yoyal; ja' snacleb c'otem li 

c'usi melele. 

16Yu'un jbel sc'oplal toj yan to sba smuc'ul li c'usi melel la jch'untique: Ja' li sc'oplal li 

Boch'o laj yac' sba ta ilel ta jtojoltic xchi'uc sbec'tale, ivinaj ta sventa Ch'ul Espíritu ti 

tuc' yo'ntone; i'ilat yu'un j'almantaletic. Ipucbat batel sc'oplal ta yantic banamil; laj 

yich' ch'unel li' ta banamil, xchi'uc laj yich' iq'uel muyel ta lequilal. 

1 Timoteo 4 

Oy boch'o ta to scomtsanic xch'unel li Jesucristoe 

1Pero li Ch'ul Espiritue jamal yaloj ti oy boch'otic ta scomtsanic xch'unel Dios c'alal 

po'ot slajebal c'ac'ale, yu'un ja' lec cha'yic xch'unbel sc'op li jlo'lavanejetique xchi'uc li 

chanubtasel liquem ta sventa pucuje. 

2Ja' no'ox yabtel ta smaquic satil, ta x'epalc'opojic. Ja' xa jech oy sjol yo'ntonic jech 

chac c'u cha'al yav sc'aq'uemal li boch'o ac'bil smarcail ta c'ac'al taq'uine. 

3Ta xalic ti mu xu' chijnupinutique. Ta xalic noxtoc ti oy ve'liletic mu xu' ta jtuntique. 

Pero li ve'lile pasbil yu'un Dios ta sventa li boch'o xch'unojique ti xotquinic xa c'usi 

melele. Xu' ta stunesic. Ac'o stojbeic ta vocol li Diose. 

4Yu'un scotol li c'usitic spasoj Diose toj lec, jech mu lecuc me ta jbajtique. Ja' no'ox 

tsc'an ta jtojbetic ta vocol Dios ti c'alal ta jve'tique. 

5Yu'un ta sc'op no'ox Dios, xchi'uc ta sc'opanel Dios lecubtasbil ta xcom. 

“Lequil yajtunel Jesucristo chac'ot”, xi Pablo 

6Me jech chachanubtas li jch'unolajeletique, lequil yajtunelot Cristo Jesús chac'ot. Ja' 

ave'elinoj lec li sc'op Diose xchi'uc li lequil chanubtasel ach'unoj ta sjunul avo'ntone. 

7Yan li poco' lo'iletic ti mu'yuc stue, ti sventa no'ox banamile, mu me xatuc'ulan. Ja' 

nopeso aba ta yich'el ta muc' li Diose. 

8Li boch'o ta snopes sbec'tal ta jchopuc tajimole, lec ta xtun ta sventa jaychopuc 

no'ox. Yan li boch'o ta snopes sba ta yich'el ta muc' Diose, ja' chtun ta sventa scotol. 

Oy c'usi ta jtatic yu'un ta sventa jcuxlejaltic li' ta ora xchi'uc ta sventa sbatel osil. 

9Ja' melel li c'op li'i; tsc'an ac'o yich' ch'unel. 

10Ja' yu'un chij'abtejutic xchi'uc ta jts'ictic li vocole. Yu'un ja' jpatoj co'ntontic ta 

stojol li cuxul Diose, ja' li Jcoltavanej yu'un scotol cristianoetique, pero ja' ech'em ta 

xcoltaatic li boch'otic xch'unojique. 

11Li c'usi laj calbote, ja' me jech xavalbe ya'yic; ja' me jech xachanubtas li 

jch'unolajeletique. 

12Mu me boch'o xavac' slabanot ta sventa ti queremot toe. Ac'o ta ilel ta stojol 

jch'unolajeletic ta sventa c'u x'elan chac'opoj, ta sventa atalel, ta sventa 

chac'uxubinvan, ta sventa xch'unojel avo'nton, xchi'uc ta sventa ti tuc' c'usi chapase. 

13Vo'ot oy ta aventa chavaptabe ya'yic sc'op Dios li jch'unolajeletique. Vo'ot 

xatsatsubtasbe yo'ntonic, vo'ot xachanubtas ja' to ti c'alal chitale. 

14Mu me xavixtan li avabtel la'ac'bat c'alal laj yac' sc'ob ta ajol li jcholc'opetique, 

yu'un jech i'ac'bat sna'ic yu'un Dios li c'usi laj yalic ta aventae. 

15Scotol le'e ja' me te oyuc o avo'nton yu'un; ja' me ac'o o ta avo'nton, yu'un jech chil 

scotolic ti lec chbat avu'une. 

16Q'uelo me aba atuc, xchi'uc q'uelo me lec ti c'u x'elan chachanubtasvane. Ja' me te 

oyuc o ta avo'nton scotol li c'usitic laj calbote. Me jech chapase, chacol li vo'ote 

xchi'uc li boch'otic ta xa'ibot ac'ope. 

1 Timoteo 5 

Tsc'an ta lequil c'op tstaq'ui jch'unolajeletic li jcholc'opetique 

1Mu me xavut li boch'o mol xae. Taq'uio ta lequil c'op, cuyo jech chac c'u cha'al atot. 

Li queremetique cuyo jech chac c'u cha'al avits'in. 

2Li me'eletique cuyo jech chac c'u cha'al ame'. Li tsebetique cuyo jech chac c'u cha'al 

avixlal; tuc'uc me avo'nton ta stojolic. 

Sc'oplal me'on antsetic 

3Oyuc me ta avo'nton li me'on antsetic ti mu'yuc boch'o oy yu'unique. 

4Pero me oy me'on ants ti oy yalabtac, o me syal'alabtaque, li alab nich'naletique, ja' 

ba'yuc tsc'an chchanic xc'uxubinel li boch'otic oy yu'unique, yu'un ja' yabtelic. Ac'o 

spaquic jech chac c'u cha'al c'uxubinbilic ich'iic tale. Me jech tspasique, toj lec chil li 

Diose. 

5Li me'on antsetic ta melele, ja' ti stuquic xae, ti ja' xa no'ox spatoj yo'ntonic o ta 

stojol li Diose, ti mu scomtsanic sc'opanel Diose, ti te xvocoletic o ta c'ac'al ta 

ac'ubale. 

6Yan li boch'o ja' no'ox batem ta yo'nton c'usi tsc'an stuque, ac'o me cuxul, pero 

chamen ch-ilat. 

7Li c'usi laj calbot li'i albo me ya'yic noxtoc, yu'un jech mu xtabat smulic. 

8Yu'un li boch'o mu'yuc ta yo'nton yuts' yalaltaque, me ja'uc li stot sme'e xchi'uc li 

yajnil xnich'nabe, altic chal ti xch'unoj Cajvaltique. Ja' xjelov xchopolil jech chac c'u 

cha'al li boch'o mu'yuc xch'unojique. 

9Li me'on antsetic ti xu' ch-och ta vun sbiique, ja' li boch'otic yich'ojic xa oxvinic (60) 

jabile, ti jun yo'nton laj yich'ic ta muc' anima smalalique, 

10xchi'uc ti lec sc'oplalic ta sventa yabtelique: me la sts'ites lec yalabic, me i'ic'van 

ochel ta snaic, me oy la spocbeic yacan li yu'untac Diose, me oy la scoltaic li boch'otic 

oy svocole, xchi'uc me oy c'usitic yan lec la spasique. 

11Pero li me'on antsetic ti mu to sta oxvinic (60) sjabilalique, mu xu' chatsacbe ta vun 

sbiic, yu'un naca me ipich'aj to yo'ntonic, naca me la snop to chmalijic, jech chlic 

scomtsanic spasel li c'usi yalojic ta stojol Cristoe. 

12Jech oy smul chc'otic, yu'un muc xc'ot ta pasel li c'usi ba'yuc laj yal tspasique. 

13Xu' ta xliquic ta puru vu'lal ta naetic noxtoc; te ta xlic pasicuc ta ch'aj. Ma'uc no'ox 

ti ta xch'ajubique, ta xlic lo'iltavanicuc noxtoc; buyuc no'ox ta stic' sbaic, chalic batel 

li c'usi mu sventaicuque. 

14Ja' yu'un ja' lec ac'o malijicuc li me'on antsetic ti bu tsebic toe; ac'o oyuc yolic, ac'o 

sventainic lec snaic, yu'un jech mu jtatic labanel yu'un li boch'o chopol chijyilutique. 

15Yu'un oy me'on antsetic laj xa scomtsanic xch'unel li Cajvaltique, ja' xa bat 

sts'aclinic li banquilal pucuje. 

16Me oy jch'unolajel ants ti oy me'on ants yuts' yalale, ac'o xc'uxubin. Mu me ja'uc 

xac'be svocol li jch'unolajeletique, yu'un jech li jch'unolajeletique xu' yu'un tscoltaic li 

me'on antsetic ti ta melel mu'yuc boch'o oy yu'unique. 

Sc'oplal jcholc'opetic 

17Li jcholc'opetic ti lec tsventain yabtelique, tsc'an ech'em ac'o ich'aticuc ta muc'. Ja' 

ech'em ac'o ich'atuc ta muc' li boch'o yac'oj yo'ntonic ta xcholel sc'op Diose, xchi'uc ta 

xchanubtasvanique. 

18Yu'un jech ts'ibabil ta sc'op Dios: “Mu me xavac'be svozal avacaxic ti c'alal tstec' 

loq'uel sbec' trigoe”, xi ts'ibabil. Jech ts'ibabil noxtoc: “Li boch'o ta x'abteje persa ta 

xich' stojol”, xi ts'ibabil. 

19Mu me xatuc'ulan me oy ta xtic'bat smul jun jcholc'ope, ja' to me oy chib oxib 

testigoe. 

20Li boch'o oy smulique, taq'uio ta stojol scotol jch'unolajeletic, yu'un jech ac'o xi'icuc 

ec li yantique. 

21Ta xcalbot mantal ta stojol Dios, xchi'uc ta stojol Cajvaltic Jesucristo, xchi'uc ta 

stojol li yaj'almantaltac st'ujoje. Ja' me jech xapas batel jech chac c'u cha'al laj calbot 

li'i. Co'ol me xapas; mu me t'ujbiluc no'ox boch'o jech xapasbe. 

22Mu me boch'o xavac' ac'ob ta sjol ta anil no'ox, yu'un naca me amaquibe smulic. 

Q'uelo me lec aba. 

23Jna'oj ti ep xa velta i'ipaj ach'ute. Mu xa me xavuch' puru vo' no'ox; uch'an jutuc 

pasem ya'lel ts'usub ta sventa li ach'ute. 

24Oy boch'o ta xvinaj ta ora smulic ti c'alal mu'yuc to chich'ic chapanele, pero oy 

ts'acal to ta xvinaj. 

25Jech noxtoc oy boch'o ta xvinaj ta ora li c'usi lec ta spasique; oy bu mu xvinaj ta ora, 

pero muc teuc mucul chcom o. 

1 Timoteo 6 

Tsc'an chich' ta muc' yajvalic li boch'otic ochemic ta mozoile 

1Li boch'otic ochemic ta mozoile tsc'an oy ta yo'nton chich' ta muc' li yajvalique. Jech 

mu chopoluc chbat sc'oplal yu'unic li Diose xchi'uc li c'usi jch'unojtique. 

2Me jch'unolajel li yajvalique, mu me ja'uc mu xich'ic ta muc' ta scoj ti co'ol 

xch'unojique. Ech'em to ac'o tunicuc yu'un, yu'un ja' xa jch'unolajel li boch'o ta 

x'abtejic yu'une. Xchi'il xa sbaic ta sventa Dios. Jech me xachanubtas, jech me 

xavalbe ya'yic. 

Ja' jc'ulejaltic chc'ot me lec jch'unojtic Cajvaltique 

3Me oy boch'o yan o c'u x'elan ta xchanubtasvan ti mu xco'laj xchi'uc li sc'op 

Cajvaltic Jesucristo ti toj leque, xchi'uc me mu xco'laj xchi'uc ti c'u x'elan ta ich'el ta 

muc' Diose, 

4ma'sat c'otem ta stoyobbail; mu'yuc c'usi sna'ic o. Ja' no'ox oy ta yo'nton 

tstsaquilanvanic ta c'op. Ta sventa ti jech tspasique, ta xlic o it'ix o'ntonal, ta xlic o 

c'op, ta xlic xchopolc'opta sbaic o. Jech chopol chlic yil sbaic o. 

5Te tstsaquilan sbaic o ta c'op xchi'uc li boch'o co'ol soquem sjolic xchi'uque, ta scoj ti 

mu'yuc xch'unojic li sc'op Dios ti ja' melele, ti ja' no'ox oy ta yo'ntonic tsc'an tspasic ta 

jc'ulej ta sventa li sc'op Dios jch'unojtique. 

6Ta melel ja' jc'ulejaltic c'otem ti jch'unojtique, ti jun co'ntontic yu'un ti c'u yepal 

c'usitic oy cu'untique. 

7Yu'un mu'yuc ono'ox jc'ulejaltic ti c'alal lijvoc'utic li' ta banamile. Jech noxtoc 

mu'yuc c'usi ta xquich'tic batel ti c'alal chijchamutique. 

8Me oy jve'eltic xchi'uc jc'u' jpoc'tique, cuxetuc no'ox co'ntontic o. 

9Yan li boch'o tsc'an tspas ta jc'uleje, te ta sujat yu'un c'usi chopol, jech te chucbil ta 

xc'ot o. Ep c'usi chlic svovil c'upin. Mu'yuc lec c'usitic chlic snop, jech te ta soc o 

yo'nton, jech ch'ayel ta xbat o xchi'uc. 

10Yu'un li sc'upinel taq'uine ja' yibel scotol c'usitic chopol. Oy jayibuc ipich'aj 

yo'ntonic yu'un taq'uin, jech la scomtsanic xch'unel Cajvaltic. Jech la staic ep 

svocolic. 

I'albat Timoteo ti j'ech'el ac'o xch'un o li sc'op Diose 

11Pero vo'ot li yajtunelot Diose, voc'o me aba ta sventa scotol le'e. Ja' sa'o batel li c'usi 

tuc' ta pasele, li yich'el ta muc' Cajvaltique, li xch'unojel avo'ntone, li c'uxubinvaneje, 

ti ac'o oyuc lec stsatsal avo'ntone, ti ac'o cuchuc avu'un scotole, xchi'uc ti biq'uit 

chavac' abae. 

12Ac'o me persa xch'unel li Cajvaltique, tsotsan me. Oyuc ta avo'nton chavu'unin o li 

cuxlejal sbatel osile, yu'un ja' sventa ti la'ic'at yu'un Diose, xchi'uc jech jamal laj aval 

ta stojol ep jch'unolajeletic ti jech ach'unoje. 

13Li' ta orae ta jpasot ta mantal ta stojol Dios, ja' li boch'o chac' cuxiuc scotol c'usitic 

oye, xchi'uc ta stojol li Jesucristoe, ja' li boch'o jamal laj yal sba ta stojol Poncio 

Pilatoe. 

14Ch'uno me li c'usitic laj calbote. Mu me xapas c'usi chopol; tuc' me ac'o batuc 

avu'un c'alal to chtal li Cajvaltic Jesucristoe. 

15Yu'un me la sta sc'ac'alil yu'un li Diose, ta stac tal li Cajvaltic Jesucristoe. Yu'un ja' 

no'ox stuc toj ech'em slequilal yutsilal; ja' no'ox stuc ech'em smuc'ul. Ja' Ajvalil yu'un 

li ajvaliletique; ja' Jpasmantal yu'un li jpasmantaletique. 

16Ja' no'ox stuc ti stalel cuxul, ti mu sna' xcham oe. Nacal ta tsots xojobal; mu'yuc 

boch'o xu' ta xnoch'aj batel. Me junuc cristiano mu'yuc boch'o yiloj, mu'yuc boch'o xu' 

tsq'uel. Stuc no'ox ac'o ich'atuc ta muc'. Stuc no'ox ac'o spas mantal sbatel osil. 

Jechuc. 

17Li jc'ulejetic li' ta banamile, albo mantal ti mu me stoy sbaique, ti mu me ja'uc spat 

yo'nton yu'un li sc'ulejalique. Yu'un li c'ulejalile ta xlaj sc'oplal. Ja' ac'o spat yo'ntonic 

ta stojol li Diose, yu'un ja' chiyac'butic scotol li c'usitic ta xtun cu'untique, yu'un jech 

xcuxet no'ox co'ntontic. 

18Albo ya'yic ti ja' ac'o spasic c'usitic leque, ac'o ja'uc sc'ulejalic ti lec c'usitic 

tspasique. Mu me xlaj cha'ay chac', mu me chlaj cha'ay tsq'uelan li c'usitic oy 

yu'unique. 

19Jech cac tstsobic batel li sc'ulejalic tstaic ta ts'acale; jech ta xc'ot yich'ic li mero 

xcuxlejalique. 

Slajeb mantal i'albat li Timoteoe 

20Timoteo, chabio me li c'usitic la'ac'bat aventaine. Mu me xatuc'ulan li lo'iletic 

sventa no'ox banamil ti mu'yuc stue, xchi'uc c'u x'elan tstsaquilanvanic ta c'op li 

boch'otic lec sna' scuyoj sbaique. 

21Oy jayibuc jech laj yalic batel, jech te ich'ayic o ta be xchi'uquic; ja' la scomtsanic o 

xch'unel li c'usi melele. Ac'o xc'uxubinoxuc o li Cajvaltique. 

2 Timoteo 

2 Timoteo 1 

La sc'opan ta carta Timoteo li Pabloe 

1Vu'un Pabloun, vu'un yajtacbolalun li Jesucristoe, yu'un jech la sc'an Dios ti chitun 

yu'une. Ja' ti yaloj ono'ox chac'butic jcuxlejaltic ta sbatel osil ta sventa li Cajvaltic 

Jesucristoe. 

2Chabanuc chacalbot tal Timoteo, vo'ot jnich'onot ya'yel, lec jc'anojot. Ac'o yac'bot 

bendición li Dios Totile xchi'uc li Cajvaltic Jesucristoe. Ac'o xc'uxubinot, ac'o spasbot 

ta jun avo'nton. 

Li Pabloe la stojbe ta vocol Dios ta sventa ti lec xch'unoj li Timoteoe 

3Ta c'ac'al ta ac'ubal c'alal ta jc'opan Diose, ta jtojbe ta vocol Dios, ja' li Dios ti ta 

scotol jol co'nton ta xitun yu'un, jech chac c'u cha'al itunic yu'un li jmoltotac ta 

vo'onee. 

4Toj chac jq'uelot ca'ay, yu'un la jna' ti ep la'oc' c'alal lacom cu'une. Jech toj xcuxet 

no'ox co'nton me laj quilote. 

5Yu'un ta jna' ti ta melel jun avo'nton ach'unoj Cajvaltique. Yu'un ba'yuc jech la 

xch'unic li ayame' Loida xchi'uc li ame' Eunicee. Ta jna' lec ti jech ach'unoj ec li 

vo'ote. 

“Mu me xaq'uexov ta xcholel li sc'op Diose”, xut Timoteo li Pabloe 

6Ja' yu'un chacalbot, cha'cuxeso me lec li avabtel ti amoton laj yac'bot Dios c'alal laj 

cac' jc'ob ta ajole. 

7Yu'un li Diose ma'uc laj yac'butic espíritu sventa xi'el. Ja' laj yac'butic Espíritu sventa 

chac' stsatsal co'ntontic, xchi'uc chac' chijc'anvan, xchi'uc jna' spajesel jbatic. 

8Ja' yu'un mu me xaq'uexov ta xcholel li sc'op Cajvaltique, xchi'uc mu me xaq'uexov 

ta jcoj noxtoc ti li' tiq'uilun ta chuquel ta sventae. Ja' lec co'ol jts'ictic vocol ta sventa li 

Lequil A'yeje. Ja' ta svu'el Dios chcuch cu'untic. 

9Ja' li Dios ti la scoltautique, ti laj yic'utic ta sventa li ch'ul iq'uel yu'un stuque. Ma'uc 

ta sventa lec cabteltic ti laj yic'utique. Ja' ta sventa ti jech ono'ox snopoj stuque. Yutsil 

yo'nton stuc laj yic'utic. Jech ono'ox snopoj c'alal mu'yuc to'ox banamil ti chiscoltautic 

ta sventa li Cristo Jesuse. 

10Li' ta orae ivinaj xa ta sventa ti ital li Cristo Jesuse, ja' li Jcoltavanej cu'untique. Ja' 

la stsalbe svu'el li lajele, xchi'uc ja' ta sventa Lequil A'yej laj yac' ta na'el ti oy cuxlejal 

ti mu sna' xlaje. 

11Ja' yu'un, ac'bilun cabtel ta jcholc'op, ta yajtacbolal, xchi'uc ta jchanubtasvanej ta 

sventa li Lequil A'yeje. 

12Ta sventa ti jech ta jpase, jech ta xquich' o ep vocol. Pero mu xiq'uexov o, yu'un 

xcotquin lec li Boch'o jch'unojbe sc'ope. Jna'oj lec ti oy svu'el sventa chchabibun li 

xch'unojel co'nton c'alal to ta slajebal c'ac'ale. 

13Ja' me jech xachanubtasvan o jech chac c'u cha'al la jpase. J'ech'el me ch'uno o li 

lequil chanubtasel laj caq'ue, xchi'uc c'anvanan me ta sventa li Jesucristoe. 

14Chabio me li c'usi la'ac'bat aventain ti toj tsots sc'oplale. Xu' avu'un ta stsatsal li 

Ch'ul Espíritu oy ta co'ntontique. 

15Ana'oj ti la scomtsanicun scotol li boch'o xch'unojic li' ta Asia banamile. Te nabal 

ibatic ec li Figelo xchi'uc Hermogenese. 

16Ac'o c'uxubinatuc yu'un Dios ta sjunul sna' li Onesiforoe, yu'un ep xa ta velta ay 

spatbun co'nton. Mu'yuc xq'uexov ay sq'uelun ti li' tiq'uilun ta chuquele. 

17Ja' no'ox ti c'alal ivul li' ta Romae, la sa'un ta ora. Ja' to ilaj yo'nton ti c'alal la staune. 

18Ac'o c'uxubinatuc yu'un Cajvaltic c'alal me la sta sc'ac'alile. Li vo'ote ana'oj lec ti ep 

la scoltaun te ta Efesoe. 

2 Timoteo 2 

Tsc'an ta jts'ictic vocol jech chac c'u cha'al jun soldado 

1Ja' yu'un vo'ot ti jnich'onot chca'ye, tsatsubuc me lec avo'nton ta sventa li c'uxubinel 

ataoj ta sventa Jesucristoe. 

2Ti c'u x'elan laj ava'ay lichanubtasvan ta stojol epal cristianoetique, ja' me jech 

xachanubtas ec li yantic ti xu' yu'un chavile, ja' li boch'otic xu' yu'unic xchanubtasel 

yantic eq'ue. 

3Li vo'ote ts'icuc me avu'un vocol jech chac c'u cha'al jun soldado, yu'un vo'ot lequil 

yajsoldadoot li Jesucristoe. 

4Li boch'o ochem ta soldadoile mu xu' chbat stic' sba ta yan abtel. Ja' no'ox tsc'an ac'o 

spas c'usi tsc'an li boch'o i'ic'at yu'une, yu'un jech lec ch-ilat. 

5Jech noxtoc, li boch'o ta stsalvan ta tajimole, mu xu' ta xich' smoton me mu xch'un li 

smantalil tajimole. 

6Li boch'o chac' persa ch-abtej ta yosile, oy c'usi lec ta xloc' yu'un. 

7Nopo lec ava'ay li c'usi laj calbote. Cajvaltic chascoltaot ta ya'ibel smelol scotol. 

8Na'ilano li Jesucristo ti icha'cuxi loq'uel ta smuquinale, ja' li smomnich'on ajvalil 

David ic'ote; ja' jech chal li Lequil A'yej ta jchole. 

9Ta sventa ti jech ta jchole, jech ta xquich' o ep vocol. Chucbilun ta cadena jech chac 

c'u cha'al ven chopol cristiano. Pero li sc'op Diose mu stac' chuquel ta cadena. 

10Ja' yu'un ta jts'ic scotol vocol ta scoj li boch'otic t'ujbilic yu'un Diose, yu'un jech ac'o 

colicuc ec ta sventa li Cristo Jesuse, jech chbat xchi'inic ta slequilal sbatel osil. 

11Ja' melel li a'yej li'i: Yu'un me jmoj lijchamutic jchi'uctique, jmoj chijcha'cuxiutic 

jchi'uctic noxtoc. 

12Me co'ol ta jts'ictic vocol jchi'uctique, co'ol ta jpastic mantal jchi'uctic noxtoc. Me ta 

jmuc ta co'ntontique, ja' no'ox jech chismucutic ta yo'nton ec. 

13Me mu junuc co'ntontic ta stojole, pero li stuque jun yo'nton o ta jtojoltic. Mu sna' 

sutes sc'op o. 

I'albat yu'un Pablo ti tsc'an tsq'uel sba lec li Timoteoe 

14T'abbo me ta yo'nton jch'unolajeletic scotol li'i. Tsots xavalbe mantal ta stojol Dios 

ti mu me scontrain sbaic ta sventa li c'usitic chalbe sbaique. Yu'un mu'yuc c'usi stu o. 

Ja' no'ox ta socbeic yo'nton li boch'o ta xa'yique. 

15Ac'o me persa ti lecuc chbat avu'un scotole, yu'un jech lec cha'ilat yu'un Dios ti 

c'alal chava'an aba ta stojole, jech lequil j'abtel chac'ot; mu'yuc c'usi chaq'uexov o. 

Lec me tuc' xbat yalel avu'un li sc'op Dios ti ja' melele. 

16Voc'o me aba ta sventa li c'usiuc no'ox lo'ilal ti mu'yuc stue. Yu'un li boch'otic jech 

tspasique ech'em ta soc o batel xchi'uquic. 

17Yu'un li c'usi ta xchanubtasvanic oe ta x'epaj batel jech chac c'u cha'al c'a'el chamel. 

Ja' jech la spasic Himeneo xchi'uc Fileto. 

18Ja' la scomtsanic li c'usi melele. Chalic ti c'otem xa ta pasel li cha'cuxesele. Jech te 

la xchibajesbeic yo'nton jayibuc jch'unolajeletic. 

19Ac'o me tsc'anic ac'o chibajuc yo'nton li boch'otic xch'unojique, pero jbel sc'oplal 

c'usi yaloj li Diose. Jech ts'ibabil: “Li Cajvaltique xotquin li boch'otic yu'untaque”, xi. 

Jech ts'ibabil noxtoc: “Scotol li boch'otic yich'ojic ta muc' Cajvaltique, ta xcom 

yu'unic c'usitic chopol”, xi ts'ibabil. 

20Pero ta jbej muc'ta nae, mu ja'uc no'ox oy c'usitic chtun ti pasbilic ta c'anal taq'uin 

xchi'uc ta saquil taq'uine. Te oy noxtoc li c'usitic pasbilic ta te' xchi'uc ta lume. Oy 

no'ox jayibuc ti tsots sc'oplale; oy jayibuc ti mu tsotsuc sc'oplale. 

21Li boch'o tsc'an mu scap sba xchi'uc li boch'otic jech tspasique, ja' jech chc'ot jech 

chac c'u cha'al li c'usi tsots sc'oplal ti ven jtunele, lecubtasbil xa, lec chtun ta stojol li 

yajvale, lec chapal ta sventa scotol c'usiuc no'ox lequil abtelal. 

22Voc'o me aba ta sventa c'usi stalel ta sc'upin li queremetique. Ja' sa'o li c'usi tuq'ue, 

li xch'unojel avo'ntone, li c'anvaneje, xchi'uc ti jun avo'nton achi'uc li boch'otic lec 

yich'ojic ta muc' Cajvaltic, ti lecuben xa yo'ntonique. 

23Voc'o me aba ta sventa li c'usi mu'yuc stu chavil ti mu'yuc smelole. Xana' ti ja' te 

chlic o c'op yu'unique. 

24Yu'un li yajtunel Diose ma'uc yabtel ta sliques c'op. Ja' tsc'an ti oy smuc'ul yo'nton 

ta stojol scotole, ti lec xu' yu'un chchanubtasvane. 

25Xchi'uc tsc'an tsts'ic yu'un, tsc'an ta slequil yo'nton tstuq'uibtas li jtoybaetique. Oy 

yic'al ta xtijbat yo'ntonic yu'un Dios, jech xu' ta sutes yo'ntonic, jech xu' chlic 

yotquinic li c'usi melele. 

26Jech ta xlic vuluc xch'ulelic, ta xlic loq'uicuc tal ta sc'ob li pucuj ti te chucbilic yu'un 

sventa tspasbeic c'usi tsc'ane. 

2 Timoteo 3 

Sc'oplal c'usi tspasic cristianoetic c'alal po'ot slajebal c'ac'al 

1Yu'un tsc'an chana' ti c'alal po'ot xa slajebal c'ac'ale ta to xlic tsots vocol. 

2Yu'un li cristianoetique ja' no'ox tspasic c'usi tsc'an stuquic. Ta xbat yo'ntonic yu'un 

taq'uin. Tstoy sbaic. Stuc no'ox xa'ay sbaic. Yan xich' xalic. Mu xch'unbeic smantal 

stot sme'ic. Mu c'usi sna' stojic ta vocol. Mu'yuc ta yo'ntonic yich'el ta muc' Dios. 

3Mu'yuc slequil yo'ntonic, mu'yuc xc'uxul yo'ntonic, ta sa'beic smul yantic, mu'yuc 

spajeb cha'yic li c'usi tsc'an yo'ntonique, solel mu xq'uexovic o, simaronijemic o ta 

jyalel, ja' tscontrainic o li c'usitic leque. 

4Ta x'ac'vanic ta c'abal; sujoj no'ox sbaic o. Toj muc' chac' sbaic. Ja' batem ta 

yo'ntonic o li c'usi tsc'an stuquique; mu ja'uc tsa'ic li Diose. 

5Jch'unolajel scuyoj sbaic, pero mu xaq'uic ta ilel ti oy stsatsal li Diose. Li boch'otic 

jech tspasique mu me xachi'in. 

6Yu'un oy boch'otic yu'unic ta x'ochic ta naetic, jech te ta slo'laic o li antsetic ti c'unic 

ta lo'laele, ti oy sbolil yo'ntonique, ti talbat no'ox yo'ntonic yu'un li c'usi tsc'anique. 

7Ja' chac' o ta yo'ntonic xchanel li c'usi ch-albatique, jech mu baq'uin xlic yotquinic o 

li c'usi melele. 

8Ja' jech chac c'u cha'al li Janes xchi'uc Jambres ti la scontrainic li Moisese, ja' jechic 

ec li viniquetic le'e. Ja' ta scontrainic li c'usi melele, yu'un boliben xa o sjol yo'ntonic; 

me jutuc mu'yuc xch'unojic o. 

9Pero mu xu' yu'unic jal jech ta spasic. Yu'un li sbolilique ta xlic yotquinic scotol 

cristianoetic, jech chac c'u cha'al ic'ot ta pasel yu'un li chib viniquetic le'e. 

Lec jtunel cu'untic li sc'op Diose 

10Pero li vo'ote, ja' ach'unoj ti c'u x'elan lichanubtasvane, ti c'u x'elan jtalele, li c'usi oy 

ta co'ntone, ti c'u x'elan jch'unoje, li smuc'ul co'ntone, ti lec chic'anvane, xchi'uc ti 

chcuch cu'un scotole, 

11xchi'uc ti c'u x'elan icuch cu'un scotol uts'intael xchi'uc vocole. Ana'oj c'u x'elan 

lipasbat ta Antioquía, ta Iconio, xchi'uc ta Listra. Yan to sba li uts'intael laj quich'e, 

pero ja' Cajvaltic la scoltaun scotol. 

12Yu'un li boch'o scotol yo'nton chtun o yu'un li Jesucristoe ta ono'ox xich' ep 

uts'intael. 

13Yan li boch'otic toj chopolique xchi'uc li jlo'lavanejetique, yo'to ech'em ta soquic o 

batel. Ta xlo'lavanic, pero jech lo'labil stuquic ec. 

14Pero li vo'ote ja' me tamo o batel li c'usi laj achane. Yu'un xana' lec ti ja' melele, 

xchi'uc xana' lec c'u x'elan li boch'o la xchanubtasote. 

15Yu'un ta abic'tal ono'ox laj avotquin li sc'op Dios ts'ibabile; jech labijub, jech chacol 

ta sventa ti laj ach'un li Jesucristoe. 

16Yu'un scotol li sc'op Dios ts'ibabil comele ja' laj yac' ta na'el ta sventa svu'el stuc li 

Diose. Jech lec chtun ta sventa chanubtasel, ta sventa taq'uiel, ta sventa tuq'uibtasel, 

xchi'uc ta sventa bijubtasel ta spasel c'usi tuc'. 

17Jech chijbijub vu'utic ti jch'unolajelutic yu'un Diose, jech lec chapalutic ta spasel 

scotol lequil abtel. 

2 Timoteo 4 

Slajeb mantal i'albat Timoteo ti ac'o yac'be yipal xcholel li sc'op Diose 

1Ta xcalbot mantal ta stojol Dios xchi'uc ta stojol li Jesucristoe, ja' li boch'o ta to xtal 

ta Ajvalilal sventa chtal xchapan li boch'otic cuxajtique xchi'uc li boch'otic 

chamenique. 

2Cholo o me batel li sc'op Diose. Ac'o persa, ac'o me yorail lec cha'yic, o me yorail 

mu'yuc lec cha'yic. Aq'uilanbo sna'ic, alilanbo ya'yic, tijbo yo'ntonic. Ta smuc'uluc me 

avo'nton xachanubtas. 

3Yu'un ta to sta sc'ac'alil ti mu sc'an xch'unic li lequil chanubtasele, ch-ech' yo'ntonic 

ta ya'yel. Yu'un ja' lec cha'yic li c'usi tsc'an stuquique, jech ta stsobic ep 

jchanubtasvanej yu'unic sventa ta xchanubtasatic o li c'usi lec cha'yique. 

4Ja' ta sva'lupatinic comel li c'usi melele. Ja' lec cha'yic li lo'iletic no'oxe. 

5Pero li vo'ote, tuneso me lec abijil ta sventa scotol. Cuchuc me avu'un scotol li 

vocole. Paso me li avabtel ta spuquel Lequil A'yeje. Ac'o me vu'uc avu'un li avabtel 

avich'oje. 

6Yu'un li vu'une ta xa xi'ac'at ta smoton Dios. Ic'ot xa sc'ac'alil ta xicham. 

7Ivu' xa cu'un stsalel li cajcontrae. Icuch xa cu'un li tsots anil jbats'il to'oxe. Staoj yav 

oy xch'unojel co'nton o. 

8Te xa nac'bil li jcorona ta sventa ti ivu' cu'une. Ja' chiyac'bun li Cajvaltique, ja' li 

tuq'uil Jchapanvaneje. Ja'o ta xac'bun c'alal me la sta sc'ac'alile. Mu jtucuc no'ox ti 

chi'ac'bat jmotone; ta x'ac'batic ec li boch'o scotol yo'nton smalaojic ta sut tal li 

Cajvaltique. 

I'albat Timoteo c'usi tsots sc'oplal ta xtun yu'un Pablo 

9Ac'o persa ti xu'uc avu'un chtal aq'uelun ta ora no'oxe. 

10Yu'un li Demase laj xa scomtsanun. Yu'un ja' la sc'upin li c'usi sventa banamile, 

jech ibat ta lum Tesalónica. Li Cresentee ibat ta Galacia banamil. Li Titoe ibat ta 

Dalmacia banamil. 

11Ja' xa no'ox Lucas li' jchi'inoje. Ic'o tal li Marcose, yu'un ta xtun cu'un sventa 

chiscoltaun ta abtel. 

12Li Tiquicoe la jtac batel ta Éfeso. 

13C'alal me latale, ich'bun tal li jlapbolal xaquita ti la jcomtsan ta Troas te ta sna 

Carpoe. Ich'bun tal noxtoc li vunetique; ja' tsots sc'oplal li balbil vunetique. 

14Li Alejandro jtentaq'uine ep c'usi chopol la spasbun. Ta to x'ac'bat stojol yu'un 

Cajvaltic ta sventa li c'usi la spase. 

15Q'uelo me aba ta sventa ec, yu'un tsots ta scontrain li sc'op Dios ta jcholtique. 

16C'alal sba velta laj quich' chapanele, mu'yuc boch'o la scoltaun. La scomtsanicun 

scotolic. Ac'o pasbaticuc perdón yu'un Dios ta sventa ti jech la spasbicune. 

17Pero li Cajvaltique te ono'ox oy ta jts'el. Ja' laj yac'bun jtsatsal, jech ivu' cu'un 

xcholbel li sc'ope, jech laj ya'yic scotol li yanlum cristianoetique. Jech licol loq'uel ta 

ye li leone. 

18Ja' chiscoltaun o ta sventa scotol c'usi chopol. Ja' chiyic'un batel noxtoc ti bu tspas 

mantal ta vinajele. Ich'biluc ta muc' stuc li' ta ora, xchi'uc c'alal ta sbatel osil. Jechuc. 

Patub o'ntonal 

19Chabanuc xavalbe li Prisca xchi'uc Aquilae, xchi'uc ta sjunul sna li Onesiforoe. 

20Li Erastoe te icom ta lum Corinto. Yan li Trofimoe te icom cu'un ta lum Mileto, 

yu'un ip cha'ay. 

21Ac'o persa ti xu'uc avu'un chtal aq'uelun ta ora ti c'alal muc to yorailuc sictique. 

Chabanuc la xalbot tal li Eubulo, Pudente, Lino, Claudia, xchi'uc scotol 

jch'unolajeletic li' oyique. 

22Ac'o xchi'inot li Cajvaltique. Ac'o xc'uxubinoxuc acotolic li Diose. 

Tito 

Tito 1 

Patub o'ntonal 

1Vu'un Pabloun, yajtunelun Dios xchi'uc yajtacbolalun li Jesucristoe, yu'un jech ac'o 

xch'unic li boch'otic t'ujbilic yu'un Diose, xchi'uc ac'o yotquinic li c'usi melele, jech 

chac c'u cha'al jch'unojtique. 

2Jech tspat yo'ntonic ti xu' chcuxiic sbatel osile, ja' ti yaloj ono'ox Dios ta sliquebal ti 

ta xac' cuxicutique. Li stuque mu sna' x'epalc'opoj. 

3Li' ta orae ic'ot xa sc'ac'alil laj yac' ta a'yel sc'op ta sventa ti laj yac'bun cabtel 

xcholele. Ja' ta smantal stuc li Diose, ja' li Jcoltavanej cu'untique. 

4Jech ta jc'opanot tal ta carta, Tito, vo'ot li mero jnich'onot ta sventa ti co'ol 

jch'unojtique. Ac'o xc'uxubinot, ac'o spasbot ta jun avo'nton li Jtotic Diose xchi'uc li 

Jesucristoe ja' li Jcoltavanej cu'untique. 

Sc'oplal boch'o xu' ta x'och ta jcholc'op 

5Ti te la jcomtsanot ta Creta banamile, ja' avabtel ac'o achapan li c'usi sc'an chapanele, 

xchi'uc ti ac'o at'uj jcholc'opetic yu'un jch'unolajeletic ta jujun lume. Ja' jech li mantal 

laj calbot comele. 

6Li boch'o ta x'och ta jcholc'ope tsc'an lec sc'oplal. Tsc'an jun no'ox yajnil, tsc'an 

xch'unojic xchi'uc yalab xnich'nab, yu'un xu' chtic'bat smulic me c'usiuc no'ox 

spasique, me jbajmantaletique. 

7Yu'un li boch'o ta x'och ta jq'uelvanej yu'un jcholc'opetique tsc'an lec sc'oplal, yu'un 

ja' chventainvan ta sventa li Diose. Ja' yu'un tsc'an mu stoy sba, tsc'an mu x'ilin ta ora, 

tsc'an mu xyacub, tsc'an mu sa'ilan c'op, tsc'an mu xbat yo'nton yu'un taq'uin. 

8Tsc'an ch-ic'van ochel ta sna, tsc'an ja' oy ta yo'nton li c'usitic leque, tsc'an oy lec 

sbijil, tsc'an tuc' yo'nton, tsc'an mu'yucuc smul; tsc'an sna' lec sventainel sba. 

9Tsc'an ja' ac'o xch'un o li c'op ti ja' melel jech chac c'u cha'al ichanubtasate, yu'un 

jech xu' yu'un tspatbe yo'nton yantic ec ta sventa li lequil chanubtasele, xchi'uc jech 

xu' yu'un tstuq'uibtas li boch'o tscontrainic li lequil chanubtasele. 

10Yu'un oy ep jtoybaetic; mu'yuc stu c'usi chalic. Ja' no'ox ta xlo'lavanic; ja' ech'em 

jech tspasic li boch'otic tsots sc'oplal cha'yic circuncisione. 

11Le'e ja' tsc'an chamacbe yeic, yu'un ta xchibajesbeic yo'nton ta sjunul snaic li 

boch'otic xch'unojique, yu'un ja' ta xchanubtasvanic o li c'usi mu jechuc ta ch'unele, 

yu'un ja' no'ox oy ta yo'ntonic tsc'an tsa'ic taq'uin. 

12Oy jun j'alc'op yu'unic, jech jamal laj yalbe sc'oplal li xchi'iltaque: “Li cretaetique 

puru j'epalc'opetic, toj simaronic, toj ech'em xve'ic, toj ch'ajic ta abtel”, xi. 

13Ja' melel li c'usi laj yale, jech tsc'an tsots chapajes li boch'otic jech tspasique, yu'un 

jech j'ech'el ac'o xch'unic li c'usi melele. 

14Yu'un jech mu me ja'uc lec cha'yic xch'unel li lo'iletic yu'un judioetique xchi'uc li 

mantaletic yu'un cristianoetic ti sva'lupatinojic c'usi melele. 

15Li boch'otic lecubenic xae, lecuben xa ta sventaic scotol. Yan li boch'otic mu'yuc 

lecubenique, ti mu sc'an xch'unique, mu'yuc c'usi lecuben ta sventaic. Yu'un boliben o 

c'alal ta sjol ta sjol yo'ntonic. 

16Chalic ti xotquinic Diose pero ta sventa c'usitic tspasic chvinaj ti mu meleluque. 

Solel bolibenic o, jbajmantaletic o; mu'yuc stuic o ta sventa li lequil abtele. 

Tito 2 

I'albat Tito ti ac'o xchanubtas c'usi lec tspas li jch'unolajeletique 

1Pero li vo'ote, ja' me xaval li c'usi xco'laj xchi'uc lequil chanubtasele. 

2Li moletique, albo ya'yic ti ac'o snop lec c'usi tspasique, ti ac'o oyuc lec srazonique, 

ti ac'o sq'uel sbaic leque, xchi'uc ti ac'o xch'unic leque, ti ac'o c'uxubinvanicuque, 

xchi'uc ti ac'o oyuc smuc'ul yo'ntonique. 

3Ja' no'ox jech ec li me'eletique, albo ya'yic ti ac'o yich'beic lec smelole. Mu me puru 

lo'iltavanejuc tspasic, xchi'uc mu me xyacubic. Ja' tsc'an ja' ac'o yaq'uic ta chanel li 

c'usi leque. 

4Yu'un jech ac'o yac'beic xchan c'u x'elan ac'o sc'an lec smalalic li tsebetique, xchi'uc 

c'u x'elan ac'o xc'uxubin li yolique, 

5ti ac'o sq'uel sbaic leque, ti ja' ac'o spasic c'usi leque, ti ac'o sq'uel lec yut snaique, ti 

ac'o oyuc slequil yo'ntonique, xchi'uc ti ac'o xch'unbeic smantal smalalique, yu'un 

jech mu xchopolc'optaat yu'unic li sc'op Diose. 

6Jech noxtoc li queremetique, albo mantal ti ac'o sq'uel sbaic leque. 

7Ta sventa scotol le'e, tsc'an vo'ot chavac' ta ilel li c'usi lec ta pasele. Lec me 

xachanubtasvan; oyuc me lec smelol c'usi chaval. 

8Oyuc me lec stu li ac'ope; lec me ac'o batuc avu'un scotol, yu'un jech mu chopoluc 

chc'opojic ta jtojoltic li boch'o chopol yo'ntonique, jech te ta xq'uexov stuquic. 

9Jech noxtoc li boch'o ochemic ta mozoile, albo ti ac'o xch'unbeic scotol smantal li 

yajvalique, ti lec ac'o spas sbaique, ti mu me staq'uilanic li c'usi ch-albatique. 

10Mu me smucul elc'anbeic c'usi oy yu'un li yajvalique. Ac'o yaq'uic ta ilel ti tuc' 

yo'ntonique, yu'un jech lec chbat sc'oplal li lequil chanubtasel yu'un Diose, ja' li 

Jcoltavanej cu'untique. 

11Yu'un laj xa yac' ta ilel li slequil yo'nton Diose, ja' ti tal yac'be scoltaelic scotol 

cristianoetique. 

12Li slequil yo'nton Diose ja' chac' c'otuc ta co'ntontic ti ac'o jcomtsantic c'usi chopole 

xchi'uc li sc'upinel c'usitic sventa banamile, yu'un jech lec xa c'usitic ta jpastic batel; 

tuc' c'usitic chlic jpastic, xchi'uc ja' xa no'ox chquich'tic o batel ta muc' li Diose. 

13Jech jun no'ox co'ntontic ta jmalabetic sc'ac'alil li c'usi toj jun yutsile, ja' ti c'alal tsut 

tal li Muc'ul Dios Jcoltavanej cu'untique, ja' li Cristo Jesuse. 

14Ja' ti laj yac' sba ta milel ta jcojtic, yu'un jech la spojutic loq'uel ta sventa c'usitic 

chopole, xchi'uc ti la slecubtasutic sventa chijyu'uninutique, xchi'uc ti jutebuc 

co'ntontic ac'o jpastic c'usi leque. 

15Ja' me jech xavalbe ya'yic, ja' me jech xachanubtas, ja' me jech xataq'ui, yu'un oy 

avabtel ta stojol Dios. Mu me boch'o xaslabanot. 

Tito 3 

Sc'oplal c'usi tsc'an tspas jch'unolajeletic 

1T'abbo me ya'yic ti tsc'an ac'o yich'ic ta muc' li ajvalile xchi'uc li boch'otic oy 

yabtelique. Ac'o xch'unic mantal; chapalicuc ta spasel scotol li c'usitic leque. 

2Mu me boch'o xchopolc'optaic; mu me sliquesic c'op; ac'o oyuc slequil yo'ntonic. 

Ac'o yaq'uic ta ilel ta stojol scotol cristianoetic ti oy smuc'ul yo'ntonique. 

3Yu'un ja' jech bolutic to'ox ec, jbajmantalutic, ch'ayemutic to'ox, mozoinbilutic to'ox 

yu'un li c'usiuc no'ox chopole xchi'uc li c'usiuc no'ox tsc'an co'ntontique. Ja' la jpastic 

li c'usitic chopolique, xti'et no'ox co'nton yu'un jchi'iltic, chopol no'ox laj quil jbatic, 

contra laj quil jbatic. 

4Pero li Diose, ja' li Jcoltavanej cu'untique, laj yac'butic quiltic ti ep slequil yo'ntone 

xchi'uc ti ep sc'anoj li cristianoetique, 

5jech la scoltautic. Pero mu ja'uc ta sventa tuc' c'usi la jpastic ti jech la scoltautique; ja' 

ta sventa xc'uxul yo'nton stuc. Ja' ta sventa ti la spocutic, ti la sjelbutic co'ntontic, ti laj 

yac' cha'voc'cutic ta ach' ta sventa li Ch'ul Espiritue. 

6Yu'un muc bisbiluc no'ox lij'ac'bat Ch'ul Espíritu ta sventa li Jesucristoe, ja' li 

Jcoltavanej cu'untique. 

7Jech lec xa chijyilutic ta sventa li slequil yo'ntone. Jech jpatoj xa co'ntontic ti xu' 

chcu'unintic, ti xu' ta jtatic li cuxlejal sventa sbatel osile. 

8Ja' melel li c'op li'i. Jech ta jc'an ti chavac' persa yalele, yu'un jech ac'o c'otuc ta 

yo'ntonic spasel lequil abtel li boch'otic xch'unojic xa sc'op Diose. Yu'un le'e, toj lec 

me jech ta spasique; lec chtun ta sventa scotol li cristianoetique. 

9Yan li lo'iletic ti mu'yuc stue, li sc'oplal smoltotaquic ta vo'one ti mu xlaj sc'oplal ta 

alel yu'unique, li tsacbail ta c'ope, li contrainejbail ta sventa mantaletique, altic; solel 

mu'yuc c'usi stu o. 

10Li boch'o ta sliquesilan c'ope, taq'uio chib oxibuc velta. Me mu xch'une, comtsano. 

11Yu'un chvinaj ti ch'ayem o ta bee, ti jech yo'nton tsc'an tspas o li c'usi chopole. Jech 

te ta xac' sba o ta ch'ayel stuc ta sventa li c'usi tspase. 

Pablo laj yal c'usi ta xtun yu'un, xchi'uc laj yal batel chabanuc 

12C'alal me la jtac tal ta atojol li Artemase o me ja' li Tiquicoe, abulajan xtal aq'uelun 

ta ora te ta lum Nicópolis, yu'un jnopoj te ta x'ech' cu'un yorail sictic. 

13Coltao me batel ta sventa sbeic li licenciado Zenas xchi'uc li Apoloe, yu'un jech 

mu'yuc c'usi sc'an yu'unic. 

14Ja' no'ox jech ec li jch'unolajeletic cu'untique, ac'o me xchanic spasel lequil abtel ti 

c'alal yorail oy c'usi tsots sc'oplal tsc'an pasele, yu'un jech oy yabtelic ta stojol Dios. 

15Chabanuc la xayalboxuc scotol li boch'otic li' jchi'inoje. Chabanuc xavalbeic ec li 

boch'otic co'ol jch'unojtic jchi'uctique. Ac'o xc'uxubinoxuc acotolic li Diose. 

Filemón 

Filemón 1 

Patub o'ntonal 

1Filemón, vo'ot ti lec jc'anojotcutique, ti co'ol yajtunelutic Diose, ta jc'opanotcutic tal 

xchi'uc li quermanotic Timoteoe, vu'un li Pabloun ti li' chuculun ta sventa Jesucristoe. 

2Ta jc'opanoxuc tal achi'uc li jch'unolajel ants Apiae, xchi'uc li Arquipo ti co'ol 

chquich'tic vocol jchi'uctique, xchi'uc li jch'unolajeletic te tstsob sbaic ta anae. 

3Ac'o yac'boxuc bendición li Jtotic Diose xchi'uc li Cajvaltic Jesucristoe; ac'o 

spasboxuc ta jun avo'ntonic. 

Lec chc'anvan, xchi'uc oy lec xch'unojel yo'nton li Filemone 

4Scotol ora ta jt'abot ta co'nton ti c'alal ta jc'opan Diose, ta jtojbe ta vocol li Dios 

cu'une. 

5Yu'un ca'yoj ac'oplal ti oy lec xch'unojel avo'nton ta stojol Cajvaltic Jesucristoe, 

xchi'uc ti lec ac'anoj scotol li boch'otic voc'bilic xa yu'un Diose. 

6Ta sventa ti oy xch'unojel avo'nton eq'ue, ta jc'anbe Dios ti ac'o avotquin lec scotol li 

c'usitic lec jtaojtic ta sventa ti jun oyutic xchi'uc Cristoe. 

7Quermano, toj xcuxet co'nton, xchi'uc lec ipat co'nton avu'un ti lec chac'anvane, 

yu'un vo'ot ta aventa ti itsatsub xa yo'ntonic ta stojol Dios li jch'unolajeletic ti voc'bilic 

xa yu'un Diose. 

Li Pabloe la sc'anbe vocol Filemón ti ac'o yic' yan velta li smozo Onesimoe 

8Ac'o me xu' ta jpasot ta mantal ta sventa Cristo li c'usi xu' chapase, 

9pero ta sventa ti lec jc'anoj jbatique ja' yu'un ta jc'anbot vocol. Vu'un li Pabloun ti 

molun xae, ti li' tiq'uilun ta chuquel ta scoj li Jesucristoe, 

10ta jc'anbot vocol ta sventa li jnich'on Onésimo ti xco'laj xchi'uc li' laj cac' voc'uc ta 

yut chuquinabe. 

11Le' olon tale, li Onesimoe ja' to'ox amozo ti mu xtun avu'une, pero li' ta orae lec ta 

xtun avu'un xchi'uc ta xtun cu'un ec. 

12Jech ta jtacbot sutel tal li jnich'on ti toj c'ux ta co'ntone. 

13Ta jc'an ox ti li' chcom jchi'in oe, yu'un jech ja' aq'uexol chc'ot sventa li' chtun cu'un 

ti c'alal li' tiq'uilun ta chuquel ta sventa li Lequil A'yeje. 

14Pero mu jc'an jpas jech ti c'alal mu xca'ay c'usi chavale, yu'un jech mu ta sujeluc 

chavac'bun; ja' tsc'an ta yutsil avo'nton chavac'. 

15Ac'o me la svoc' sba ta atojol jayibuc no'ox c'ac'al li Onesimoe, pero itun ta sventa 

yu'un ac'o achi'in abaic sbatel osil. 

16Yu'un mu ja'uc xa no'ox mozo chc'ot avu'un; x'ech' to slequil chc'ot jech chac c'u 

cha'al mozo. Yu'un ja' xa quermanotic ti lec jc'anojtique. Li vu'une lec jc'anoj, pero li 

vo'ote ech'em to xu' chac'an; mu ja'uc no'ox ta sventa ti ja' cristianoe, ja' ta sventa 

noxtoc ti co'ol xa jch'unojtic Cristo jchi'uctique. 

17Ja' yu'un, me cuts' calal jbatic chava'ay ta sventa li Cajvaltique, ic'o me li amozoe 

jech chac c'u cha'al vu'un chavic'un chc'ot. 

18Me oy c'usi chopol la spasbote, o me oy yil avu'une, vu'un xac'anbun. 

19Vu'un Pabloun, ta jts'iba tal ta jc'ob jtuc ti vu'un ta jtojbot li yile, ac'o me mu jc'an 

xcalbot ti oy avil cu'un ta aventa atuc eq'ue. 

20Quermano Filemón, ta melel ta jc'an ti ac'o acoltaun ta sventa li Cajvaltique; ac'bun 

xcuxetel co'nton ta sventa li Cristoe. 

21Jech ta jts'ibabot tal, yu'un ta jna' ti chach'une, xchi'uc ta jna' ti ech'em chach'un jech 

chac c'u cha'al chacalbot tale. 

22Jech noxtoc chapanbun ana sventa ta jch'amanbot, yu'un ta jnop ti ta to xac' chtal 

jq'ueloxuc li Diose, yu'un chac'opanbicun Dios ta jtojol. 

Patub o'ntonal 

23Chabanuc xayalbot li Epafrase, ja' ti li' xchi'inojun ta chuquinab ta scoj li 

Jesucristoe. 

24Chabanuc xayalbot noxtoc li Marcose, li Aristarcoe, li Demase, xchi'uc li Lucase, ja' 

li jchi'iltac ta abtele. 

25Ac'o xc'uxubinoxuc o li Cajvaltic Jesucristoe. 

Hebreos 

Hebreos 1 

Laj xa sc'opanutic Dios ta sventa Xnich'on 

1Li Diose ep ta velta la sc'opan ta sventa j'alc'opetic li jmoltot jyame'tic ta vo'onee, 

xchi'uc ep ta chop c'u x'elan la sc'opan. 

2Yan li' ta ora ti slajebtic xa batel c'ac'ale, ta sventa xa Xnich'on la sc'opanutic li 

Diose, ja' li xnich'on ti laj yac'be sventain scotol c'usitic oye, xchi'uc ti ja' ta sventa la 

spas scotole. 

3Ja' ta sventa ivinaj c'u x'elan slequil yutsil li Diose xchi'uc c'u x'elan stalel. Jech 

noxtoc ja' ta sventa sc'op, ta sventa svu'el lec oy scotol li c'usitic oye. C'alal ilaj yabtel 

sventa la xch'aybutic jmultique, ibat chotluc ta sbats'ic'ob Dios ta toyol. 

Li Xnich'on Diose ja' banquilal ic'ot yu'un li j'almantaletique 

4Ja' yu'un li Xnich'on Diose ja' banquilal ic'ot yu'un li j'almantaletique, yu'un ja' toj 

ech'em yutsil sbi ic'ot. 

5Yu'un me junuc j'almantal mu'yuc bu jech x'albat yu'un li Diose: “Vo'ot Jnich'onot, 

ja' to laj cac' ta ilel ti vo'ot Jnich'onote”, mu'yuc bu x'utat. Mu'yuc bu jech x'albat 

noxtoc: “Vu'un Stotun chic'ot, ja' jnich'on chc'ot ec”, mu'yuc bu xi sc'oplal. 

6C'alal la stac tal li' ta banamil li Xnich'one, jech ono'ox ts'ibabil sc'oplal: “Ac'o 

ich'atuc ta muc' yu'un scotol li j'almantaletic yu'un Diose”, xi ts'ibabil. 

7Yan li j'almantaletique jech ts'ibabil sc'oplalic: “Li j'almantaletique ja' jechic jech 

chac c'u cha'al ic', jech chac c'u cha'al sacsevul ti ja' no'ox chch'unic mantale”, xi 

ts'ibabil. 

8Yan li Xnich'on Diose jech ts'ibabil sc'oplal: “Dios cu'un, li avabtel sventa ajvalilale 

ja' sventa sbatel osil. Li avaston avich'oje ja' vaston sventa tuq'uil chapanel. 

9Yu'un ja' chac'an li c'usitic tuq'ue; ja' chacontrain li c'usi chopole. Ja' yu'un li Dios 

avu'une la st'ujot, jech voc'bil lacom ta sventa yabtel. Laj yac'bot ep xcuxetel avo'nton. 

Ja' mu sta jech ac'bilic li yantic achi'iltaque”, xi ts'ibabil. 

10Jech ts'ibabil noxtoc: “Li vo'ote Cajval, ta sliquebal ono'ox vo'ot laj aliques li 

banamile, vo'ot yabtel ac'ob li vinajele. 

11Pero le'e ta ono'ox xlaj; yan li vo'ote te oyot o sbatel osil. Li c'usitic apasoje ta 

xpocoib jech chac c'u cha'al ta xpocoib jc'u'cutic. 

12Tsta yorail chabal lec, chajel jech chac c'u cha'al ta jel jc'u'cutic. Pero li vo'ote atalel 

te oyot o; mu sna' xlaj o avorail”, xi ts'ibabil. 

13Me junuc j'almantal mu'yuc jech albilic yu'un li Diose: “Chotlan ta jbats'ic'ob ja' to 

c'alal ta xcac' atec'ubin li avajcontrataque”, mu'yuc bu x'utatic. 

14Yu'un li j'almantaletique ja' no'ox chtunic yu'un Dios. Tacbilic no'ox yu'un Dios, 

yu'un ac'o bat scoltaic li boch'otic sc'oplal chcolic sbatel osile. 

Hebreos 2 

Toj muc' li coltael la jtatique 

1Ja' yu'un tsots sc'oplal tsc'an ta jnaban jbatic o ta stojol li c'usi ca'yojtic xae, yu'un 

jech mu xijch'ay comel ta be. 

2Yu'un li c'usi laj yalic j'almantaletic ta vo'onee, tsots sc'oplal, mu stac' paych'unel. Li 

boch'otic la sbajique ti muc xich'ic ta muq'ue, ja' jech i'ac'bat stojic ti c'u x'elan tsc'ane. 

3¿Me vu'utic xa chijcol ec me mu xquich'tic ta muc' li muc'ta coltael jtaojtique? Yu'un 

li coltaele ja' laj yal stuc ba'yuc li Cajvaltique, jech la xcholbutic lec ca'itic ec li 

boch'otic laj ya'yique. 

4Li Diose laj yac' lec ta ilel ti ja' melel li c'usi la xcholique, jech la yac'be spasic ep ta 

jchop sq'uelubiltac stsatsal. Xchi'uc laj yac'be sbijil jujunic ta sventa Ch'ul Espíritu 

jech chac c'u cha'al la sc'an stuque. 

Ja' yajval coltael stuc li Jesuse 

5Li Diose mu ja'uc j'almantaletic chac'be sventain li banamil ta to xtale, ti li' 

chcalbetic sc'oplale. 

6Oy boch'o jech laj yal: “¿C'usi stu li cristianoetic ti tsta ta na'ele? ¿C'usi xu' yu'un li 

cristiano ti tsots sc'oplal cha'ye? 

7Yu'un jutuc xa no'ox biq'uit laj acomtsan jech chac c'u cha'al li j'almantaletique. Laj 

avac'be yabtel, laj avac' ti ich'bilic ta muq'ue. Laj avac'be sventain scotol li c'usitic 

apasoje. 

8Laj avac'be spas ta mantal scotol”, xi ts'ibabil. Chal ti laj yac'be sventain scotole, jech 

mu'yuc c'usi ti mu'yuc xac'be sventaine. Pero li' ta orae mu xquiltic ti ac'bil sventain 

scotol li c'usitic oye. 

9Pero chquiltic xa ti oy yabtel, ti ich'bil ta muc' li Jesús ti ja' biq'uit icom jayibuc 

c'ac'al jech chac c'u cha'al li j'almantaletique. Ti jech i'ich'at ta muq'ue, ja' ta sventa ti 

laj yich' vocol c'alal ichame. Ta sventa ti laj ya'ay c'u x'elan milele, ja' sventa slequilal 

scotol, yu'un toj ep slequil yo'nton li Diose. 

10Li Dios ti ja' la spas, xchi'uc ti ja' ta sventa i'ayin scotol li c'usitic oye, oy ta yo'nton 

chic' batel ta slequilal ep xnich'nab. Ja' yu'un jech la sc'an ti ac'o yich' vocol li 

Xnich'one, yu'un jech ic'ot ta pasel ti ja' yajval scoltaelic ic'ote. 

11Li boch'o tslecubtasvan batele xchi'uc li boch'otic chich'ic lecubtasele, xchi'il sbaic 

ta voq'uel chc'otic o scotolic. Jech mu xq'uexov ti chal: “Ja' jchi'iltac ta voq'uel”, xie. 

12Yu'un jech ts'ibabil: “Ta to xcalbe ya'yic ac'oplal li jchi'iltac ta voq'uele; ta to 

jq'uejinta alequilal ti bu tstsob sbaique”, xi. 

13Jech laj yal noxtoc: “Li vu'une ja' jpatoj o co'nton ta stojol li Diose”, xi. Jech laj yal 

noxtoc: “Li' oyun xchi'uc li jchi'iltac yac'ojbun jventain Diose”, xi. 

14Jech chac c'u cha'al oy xch'ich'al, oy sbec'tal li xnich'nabtaque, ja' no'ox jech ic'ot ec 

li stuque. Ja' yu'un c'alal ichame, la slajesbe o stsatsal li boch'o sventainoj lajele, ja' li 

pucuje. 

15Jech la scolta li boch'otic puru xi'el cha'yic o ta sventa li lajele. 

16Muc ja'uc la scolta li j'almantaletique. Ja' la scoltabe li smomnich'nab Abrahame. 

17Ja' yu'un persa la sco'lajes sba jech chac c'u cha'al li xchi'iltac ta voq'uele, yu'un jech 

ja' jc'uxubinvanej, ja' tuq'uil Banquilal Pale ic'ot yu'unic ta stojol Dios, jech xu' tstaic 

perdón yu'un smulic li steclumale. 

18Ta sventa ti laj ya'ay lec ta sbec'tal stuc li prevae, jech xu' yu'un tscolta ta sventa 

svu'el li boch'otic jech chtal preva ta stojolic eq'ue. 

Hebreos 3 

Li Jesuse ja' banquilal ic'ot yu'un li Moisese 

1Ja' yu'un, jchi'iltac, vo'oxuc ti lecubtasbiloxuc xae, ti ic'biloxuc xa sventa cha'ochic ta 

vinajel eq'ue, ja' me xanopilanic li Jesús ti itacat tale, ja' li Banquilal Pale cu'untique, 

ja' li boch'o jch'unojtique. 

2Le'e jun yo'nton o ta stojol li Boch'o i'ac'bunuc yabtele, jech chac c'u cha'al jun 

yo'nton la sventainbe sna Dios ec li Moisés ta vo'onee. 

3Pero li Jesuse ja' ech'em ich'bil ta muc'; ja' mu sta jech ich'bil ta muc' li Moisese. Jech 

chac c'u cha'al ja' ech'em ch-ich'at ta muc' li jpasnae; ja' mu sta jech ch-ich'at ta muc' li 

nae. 

4Yu'un li jujubej nae persa oy boch'o tspas. Pero li boch'o la spas sbejel li banamile ja' 

stuc li Diose. 

5Li Moisese ta melel jun yo'nton la sventainbe sna li Diose. Lec itun ta stojol xchi'iltac 

jech chac c'u cha'al jun j'abtel. Le'e ja' laj yac' ta na'el li c'usi ta to xac' vinajuc Dios ta 

ts'acale. 

6Pero li Cristoe ja' Nich'onil, jech jun yo'nton tsventainbe li sna Diose. Li sna Diose ja' 

vu'utic ti me jun co'ntontic o ta stojol c'alal to ta slajebal c'ac'ale, me xcuxet no'ox 

co'ntontic ta jmalatic li c'usi sc'oplal chquich'tique. 

Sc'oplal xcuxubil yo'nton xnich'nab Dios 

7Ja' yu'un jech chal li Ch'ul Espíritu ti ts'ibabil ta sc'op Diose: “Me chava'yic 

chasc'opanoxuc Dios li' ta orae, 

8mu me xatsatsubtas avo'ntonic, jech chac c'u cha'al la spasic te ta xocol banamil ta 

vo'one ti c'alal la sq'uelbeic yo'nton Diose. 

9Ja' te la spasbicun preva li amoltot ayame'ic ta vo'one; la sq'uelbicun c'u x'elan 

co'nton, ac'o me laj yilic c'usi la jpas ta stojolic cha'vinic (40) jabil. 

10Jech li'ilin yu'unic li jc'ol cristianoetic le'e. Jech laj cal: ‘Solel yanijem yo'ntonic o; 

solel mu xotquinic o li lequil be cu'une’. 

11Ja' yu'un ta sc'ac'al co'nton jech laj cal ta jamal: ‘J'ech'el mu x'ochic o ti bu caloj 

chcux yo'ntonique’, xichi”, xi li Diose, xi li Ch'ul Espiritue. 

12Jchi'iltac, q'uelo me abaic, mu me oyuc boch'o chopol yo'nton; mu me oyuc boch'o 

tsots yo'nton avu'unic, yu'un xu' chacomtsanic o li cuxul Diose. 

13Tsc'an talbat chatsatsubtasbe aba avo'ntonic ta jujun c'ac'al ti c'alal li' to oy li c'op 

“li' ta orae”, ti xie. Yu'un naca me tsatsubuc avo'ntonic ta sventa li lo'lael yu'un mulile. 

14Yu'un ta jchi'in jbatic jchi'uctic Cristo me j'ech'el jun co'nton jch'unojtic o c'alal to ta 

slajebal c'ac'al jech chac c'u cha'al lic jch'untique. 

15Ja' yu'un jech chal li Ch'ul Espiritue: “Me chava'yic chasc'opanoxuc Dios li' ta orae, 

mu me xatsatsubtas avo'ntonic jech chac c'u cha'al la spasic ta vo'one ti la scontrainic 

Diose”, xi. 

16¿Boch'o sc'oplalic ti laj ya'yic ic'opanatic yu'un Diose, ti ja' no'ox la scontrainique? 

¿Me mu ja'uc sc'oplalic scotol li israeletic ti iloq'uesatic tal ta Egipto yu'un Moisese? 

17¿Boch'o sc'oplalic ti i'ilintaatic yu'un Dios cha'vinic (40) jabile? ¿Me mu ja'uc 

sc'oplalic li boch'otic la sa' smulique, ti te ichamic ta xocol banamile? 

18¿Boch'o sc'oplalic ti laj yal ta jamal Dios ti jbel sc'oplal mu x'ochic o bu sc'oplal 

chcux yo'ntonique? Ja' sc'oplalic noxtoc li boch'otic muc xch'unic c'usi i'albatic yu'un 

Diose. 

19Jech chquiltic ti ja' ta scoj tsots yo'ntonic ti jech muc x'ochic o ti bu sc'oplal chcux 

yo'ntonique. 

Hebreos 4 

1Ja' yu'un xi'cutic me; ma'uc me oy mu xij'och ec ti bu sc'oplal ta jcux co'ntontique, 

yu'un sc'oplal to xu' chij'och. 

2Yu'un li vu'utique ca'yojtic xa ec li Lequil A'yej jech chac c'u cha'al laj ya'yique, pero 

li c'usi laj ya'yique muc xtun yu'unic; muc xac' ta yo'ntonic. 

3Yan li vu'utic ti laj xa jch'untique, chij'ochutic ti bu ta jcux co'ntontique, yu'un jech 

laj yal li Diose: “Ja' yu'un ta sc'ac'al co'nton laj cal ti j'ech'el mu x'ochic o ti bu caloj 

chcux yo'ntonique”, xi. Ac'o me jech laj yal li Diose, pero li yabtele ivu' ono'ox yu'un 

ti c'alal imeltsaj yu'un li banamile. 

4Yu'un oy bu ts'ibabil c'usi la spas ta svucubal c'ac'al li Diose, jech chal: “Li Diose la 

xcux yo'nton ta svucubal c'ac'al, yu'un meltsajem xa yu'un scotol”, xi. 



2098 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

5Ts'acal to laj yal noxtoc jech chac c'u cha'al laj xa ca'itique: “J'ech'el mu x'ochic o ti 

bu caloj chcux yo'ntonique”, xi. 

6Ja' yu'un sc'an to sta li boch'o xu' ch-ochique. Yu'un li boch'otic ba'yuc i'albatic 

Lequil A'yeje muc x'ochic ta scoj ti muc xch'unique. 

7Ja' yu'un li Diose laj yac'be yan yorail, ja' ti “li' ta ora”, xie. Ja' yu'un la xch'amanbe 

ye li David ta vo'onee, pero ep xa'ox jabil i'ech'ic ta banamil li boch'otic muc 

xch'unique, jech la xcha'al li Davide: “Me chava'yic chasc'opanoxuc Dios li' ta orae, 

mu me xatsatsubtas avo'ntonic”, xi. 

8Ti ja'uc bats'i xcuxubil yo'ntonic ti bu i'ic'atic ochel yu'un Josué ta vo'onee, li Diose 

muc xal yan velta ti tsta yorail oy boch'o chac'be xcux yo'ntonic ti jechuque. 

9Ja' yu'un oy to jun xcuxubil yo'ntonic li steclumal Diose. 

10Yu'un li boch'otic ch-ochic yo' bu chcux yo'ntonique chcux yo'ntonic ta abtel 

noxtoc, jech chac c'u cha'al la xcux yo'nton ta yabtel ec li Diose. 

11Ja' yu'un oyuc ta co'ntontic chij'och ti bu sc'oplal ta jcux co'ntontique. Yu'un jech 

mu'yuc boch'o chc'ot ta stojol cu'untic jech chac c'u cha'al ic'ot ta stojol li 

jbajmantaletique. 

12Yu'un li sc'op Diose cuxul, oy stsatsal, ech'em to jech chtuch' jelovel yu'un jech 

chac c'u cha'al espada ti cha'jot lec yee. Ch-och c'alal to ta yut jol co'ntontic. Tsli' 

jelovel c'alal to ta jts'acaliltic, c'alal to ta jch'uxuviltic. Xchi'uc sna' c'usi oy ta 

co'ntontic, xchi'uc c'usitic ta jnoptic. 

13Yu'un mu'yuc c'usi pasbil ti xu' nac'al chcom ta stojole. Scotol chajal ta sba ta sat 

stuc li Boch'o tsta yorail chc'ot calbetic c'usi la jpastique. 

Ja' Banquilal Pale ic'ot cu'untic li Jesuse 

14Ja' yu'un oy xa Banquilal Pale cu'untic ti i'och xa batel ta vinajele, ja' li Jesús 

Xnich'on Diose. Jech j'ech'eluc me staoj yav jun co'ntontic ac'o jch'untic o jech chac 

c'u cha'al calojtique. 

15Yu'un mu ja'uc jun banquilal pale cu'untic ti mu sna' c'u x'elan jvocoltic ta scoj ti 

mu'yuc jtsatsaltique. Ja' jun Banquilal Pale ti laj yich' pasbel preva scotol jech chac c'u 

cha'al vu'utique, pero li stuque mu'yuc smul. 

16Ja' yu'un junuc co'ntontic ac'o nopajcutic batel ta stojol li Jc'uxubinvaneje, yu'un 

jech xu' ta jtatic c'uxubinel, yu'un jech xu' ta jtatic coltael ti c'alal yorail oy 

jvocoltique. 

Hebreos 5 

1Scotol li boch'otic i'ochic ta banquilal pale ti it'ujatic loq'uel ta stojol jchi'iltactique, 

ja' yabtel chc'opojic ta stojol Dios yu'un li jchi'iltactique. Ja' ta xaq'uic ta stojol Dios li 

matanaletique xchi'uc li milbil matanaletic sventa smulique. 



2099 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

2Xu' chc'uxubin li boch'otic mu sna' c'usi lec tspasique xchi'uc li boch'otic ch'ayemic 

ta bee, yu'un cristiano ec li banquilal palee. 

3Ta sventa ti cristiano eq'ue, jech persa laj yac' milbil matanal ta sventa smul stuc jech 

chac c'u cha'al ta spas ta sventa li steclumale. 

4Mu'yuc boch'o ta stic' sba stuc ta lequil abtel jech chac le'e. Persa ic'bil yu'un Dios li 

boch'o i'oche jech chac c'u cha'al li Aarone. 

5Ja' no'ox jech ec li Cristoe muc stucuc laj yac' sba ta ich'el ta muc'; ja' itic'at ta 

Banquilal Pale yu'un li Boch'o jech ono'ox laj yale: “Vo'ot Jnich'onot; ja' to laj cac' 

voc'an ya'yel”, ti xi ono'oxe. 

6Jech laj yal noxtoc: “Vo'ot cha'och ta paleal sbatel osil; ja' jech avabtel chavich' jech 

chac c'u cha'al li Melquisedeque”, xi. 

7C'alal ja'o yorail yich'oj sbec'tal li Cristoe, ep la sc'an vocol; ta ya'lel sat xvocolet ta 

stojol li Dios ti ja' xu' yu'un chiscoltautic ta sventa lajele. I'aybat sc'op ta sventa ti jun 

yo'nton laj yich' ta muc' li Diose. 

8Ac'o me Nich'onil, pero laj yich' vocol, jech laj ya'ay c'u x'elan ta ch'unel li c'usi 

tsc'an Diose. 

9Ta sventa ti ts'acal ivu' yu'un scotole, jech ja' ic'ot ta yajval xcuxlejalic sventa sbatel 

osil scotol li boch'otic ta xch'unique. 

10Ja' yu'un jech i'ac'bat yabtel yu'un Dios jech chac c'u cha'al yabtel li Melquisedeque. 

Taq'uiel c'u cha'al mu xchibaj co'ntontic 

11Oy to ep c'usi ta jc'an ta xcalboxuc ta sventa li c'usi naca to laj calboxuque, pero 

tsots ta albel smelol, yu'un toj macal avo'ntonic. 

12Vo'one xa laj ach'unic, jchanubtasvanejoxuc xa ti jechuque. Pero tana tsc'an 

chavich'ic chanubtasel ta sliqueb yan velta c'usi lec chal li sc'op Diose. Yu'un lac'otic 

jech chac c'u cha'al olol ti chu'il to tsc'ane, yu'un mu to xu' avu'unic li tsatsal ve'lile. 

13Li boch'otic chu'il to tsc'anique yu'un mu to xotquin c'u x'elan ta ch'unel li c'usitic 

tuq'ue, yu'un olol to. 

14Li tsatsal ve'lile ja' sventa muc'tic cristiano, ja' li boch'otic xchanojic xa lec, ti c'un 

xa ta t'ujel cha'yic li c'usi leque xchi'uc li c'usi chopole. 

Hebreos 6 

1Jech tsc'an ti mu ja'uc no'ox chcalilanbe jbatic ti c'u x'elan lij'albat sc'op Cristo ta 

sliquebe. Cac'tic persa ti ac'o ch'icutic lec batele. Mu me ja'uc no'ox xcalilanbe jbatic 

ti ac'o jsutes co'ntontic ta sventa li c'usi ch-ac'van ta ch'ayele, xchi'uc ti ac'o jch'untic 

Diose, 

2xchi'uc li chanubtasel ta sventa ich' vo'e, ta sventa laj yac'butic sc'obic ta joltique, ta 

sventa cha'cuxesele, xchi'uc li chapanel sventa sbatel osile. 

3Me jech tsc'an Diose, ja' xa chacalboxuc batel li c'usi sventa chach'iic oe. 

4Yu'un li boch'otic i'ochic xa ta sac osile, ti laj xa yilic ti toj lec li matanal liquem tal 

ta vinajele, xchi'uc ti laj xa yich'ic li Ch'ul Espiritue, 

5ti laj xa ya'ibeic c'u x'elan smuil li sc'op Diose, xchi'uc ti laj xa yilbeic stsatsal svu'el 

li ventainel yu'un Dios ta to xtale, 

6me chlic yalicuc ta lume, mu xa xu' tsutic tal ta stojol Dios yan velta. Yu'un xco'laj 

xchi'uc chaq'uic ta joc'anel ta cruz yan velta li Xnich'on Diose, xchi'uc chaq'uic ta 

labanel noxtoc. 

7Nopo ava'yic c'u x'elan li banamile. Ti c'alal chaq'uilan vo'e, chuch'ilan. Jech lec 

chch'i li c'usitic chtun cu'untique, yu'un chich' li bendición chac' Diose. 

8Yan me ja' no'ox chch'i puru chopol ts'i'laletic xchi'uc puru ch'ixetique, mu'yuc stu li 

banamile, chopol ch-ilat o, jech tsta yorail ta xchic'at ta c'oc'. 

Jbel sc'oplal chquich'tic li c'usi jmalaojtique 

9Ac'o me jech chacalboxuc quermanotac, vo'oxuc ti lec jc'anojoxuque, ta jch'un ti ta 

ono'ox xataic li c'usitic leque ti ja' sventa chacolic sbatel osile. 

10Yu'un li Diose tuc' c'usi tspas. Mu xch'ay ta yo'nton ti lec avabtelique, ti 

chac'uxubinvanique, yu'un laj xa acoltaic li boch'otic voc'bilic yu'une, xchi'uc ti jech 

avo'nton chapasic o batele. 

11Ta jc'ancutic jech ac'o avaq'uic o ta ilel c'alal to ta slajeb ti tsots sc'oplal ta 

avo'ntonique, yu'un jech chc'ot ta pasel chataic li c'usi amalaojique. 

12Ja' mu jc'ancutic ti chach'ajubic ta spasel li c'usitic leque. Ja' tsc'an chachanbeic 

yo'nton li boch'otic ta sventa xch'unojel yo'ntonic, ta sventa smuc'ul yo'ntonic chich'ic 

li c'usi sc'oplal ono'ox ch-ac'batique. 

13Yu'un c'alal laj yal Dios ti oy c'usi chac'be li Abrahame, mu'yuc boch'o yan la 

st'abbe sbi, yu'un mu'yuc boch'o yan ech'em smuc'ul; stuc la sva'an sba ta testigo. 

14Jech laj yalbe: “Ta melel ta xcac'bot ep bendición, xchi'uc ta jboles ep 

amomnich'nab”, xut. 

15Jech jun yo'nton la smala li c'usi i'albate, jech laj ono'ox sta li c'usi sc'oplal chich'e. 

16Yu'un c'alal oy c'usi chalic ta jamal li cristianoetic li' ta banamile, ja' tst'abbeic sbi li 

boch'o oy svu'ele, yu'un jech chvinaj ti ja' melel c'usi chalique, jech chich'ic ch'unbel 

o. 

17Ja' no'ox jech ec li Diose solel laj yac' lec ta ilel ti jbel sc'oplal chac' li c'usi yaloj 

ono'ox chac'be li boch'otic sc'oplal chac'bee. Jech lic yal ta jamal ta sventa sbi stuc 

noxtoc, yu'un jech chvinaj ti mu xlaj sc'oplal oe. 

18Jech oy chib c'usi mu xlaj sc'oplal laj yal li Diose, ja' svinajeb ti persa chc'ot ta 

pasel, ti mu ja'uc no'ox ch-epalc'opoje. Jech chpat lec co'ntontic, tstsatsub lec 

co'ntontic yu'un, vu'utic ti jch'unojtic, ti jpatoj xa co'ntontic ta jtatic li c'usi ta 

jmalatique. 

19Jech jun no'ox co'ntontic, lec nacal co'ntontic jech chac c'u cha'al anclataq'uin ti lec 

pajal yalel ta chac nab c'u cha'al mu xnic ta ic' li barcoe. Li xch'unojel co'ntontic 

sventa c'usi ta jmalatique c'otem c'alal to ta bats'i lequil ch'ul cuarto ta spat li velo 

20yo' bu i'och batel ta c'opojel cu'untic li Jesuse, yu'un ba'yuc ijelov batel cu'untic. Ja' 

banquilal pale ic'ot cu'untic ta stojol Dios; ja' jech yabtel laj yich' jech chac c'u cha'al 

yabtel li Melquisedeque. 

Hebreos 7 

Li Jesuse ja' Banquilal Pale ic'ot jech chac c'u cha'al li Melquisedeque 

1Yu'un li Melquisedeque ja' ajvalil ta lum Salem, xchi'uc ja' banquilal pale yu'un Dios 

ta vinajel noxtoc. Ja' ti bat snup ta be Abraham ta vo'one c'alal isut tal ta stsalel 

ajvaliletique, xchi'uc ti laj yac'be bendicione. 

2Ja' laj yich' li jujun ta lajlajuneb c'usitic la spoj sutel tal li Abrahame. Li sbie oy lec 

smelol. Li sbae “ajvalil yu'un tuq'uil chapanel”, xi smelol. Li yane “ajvalil ta Salem”, 

xi. Ja' smelol “ajvalil yu'un jun o'ntonal”. 

3Mu xvinaj boch'o stot, boch'o sme', xchi'uc mu xvinaj boch'o smoltot syame'tac ta 

vo'one. Mu xvinaj c'usi ora ivoc', xchi'uc c'usi ora icham. Xco'laj xchi'uc Xnich'on 

Dios, yu'un ja' banquilal pale sventa sbatel osil ya'yel. 

4Nopo lec ava'yic c'u smuc'ul yabtel li Melquisedeque. Yu'un c'alal ta jmoltotic 

Abraham ta vo'one laj yac'be li jujun ta lajlajuneb c'usitic la spoj sutel tal ti c'alal isut 

tal ta pasc'ope. 

5Ta melel c'alal ja' xa'ox ch-ochilanic ta paleal li smomnich'nab Levie, chal ta smantal 

Dios ti ja' ac'o yich'ic li jujun ta lajlajuneb chaq'uic xchi'iltaquique, yu'un co'ol 

smomnich'nab Abraham xchi'uquic. 

6Yan li Melquisedeque muc ja'uc smomnich'on Leví, pero laj yich' li jujun ta 

lajlajuneb i'ac'bat yu'un Abrahame, xchi'uc laj yac'be bendición li Abrahame, ja' ti 

albil ono'ox oy c'usi ch-ac'bat yu'un Diose. 

7Jcotoltic ta jna'tic ti ja' no'ox boch'o muc' yabtel xu' chac'be bendición li boch'o 

biq'uit yabtele. 

8Li paleetic ti laj yich'ic li jujun ta lajlajuneb c'usitic laj yaq'uic jchi'iltactique sna' 

xchamic. Yan li jun pale Melquisedeque chvinaj sc'oplal ti cuxul oe. 

9C'alal ta Leví xchi'uc smomnich'nabtac, ja' li boch'otic chich'ic li jujun ta lajlajunebe, 

yac'ojbeic jujun ta lajlajuneb ic'ot ec li Melquisedeque, yu'un ja' laj yac' li Abrahame. 

10Yu'un te xa'ox oy sts'unubalic ta sbec'tal Abraham ti c'alal ibat nupvanuc ta be li 

Melquisedeque. 

11Ti lajuc jtatic o lecubtasel ta sventa li Leví paleetic ti ja' laj yalbutic li smantaltac 

Diose, mu persauc ilic yan pale ti jechuque. Yu'un li jun pale cu'untic laj yich' 

va'anele, ja' jech yabtel laj yich' jech chac c'u cha'al yabtel li Melquisedeque; mu xa 

ja'uc jech yabtel laj yich' jech chac c'u cha'al li Aarone. 

12Ta sventa ti ijel c'u x'elan ch-abtej li pale cu'untique, jech tsc'an chjel ec li 

mantaletic cu'untique. 

13Yu'un li Banquilal Pale cu'untique, ja' li Cajvaltique, yan sts'unubal bu liquem. 

Mu'yuc ono'ox boch'o i'ochic ta paleal yu'unic sventa chaq'uic smoton Dios. 

14Yu'un vinajem lec sc'oplal ti liquem ta jchop yu'un Judá li Cajvaltique. Mu'yuc albil 

sc'oplal yu'un Moisés me oy ch-ochic ta paleal li stuquique. 

15Ech'em to ivinaj ti yan o bu liquem sts'unubale, yu'un ja' xa jech yabtel laj yich' jech 

chac c'u cha'al li Melquisedeque. 

16Muc xa ja'uc jech laj yich' va'anel jech chac c'u cha'al chal li mantaletic ta sventa 

boch'otic sc'oplal ja' ch-ochilanic ta paleale. Ja' jech yabtel laj yich' jech chac c'u 

cha'al xu' yu'un ta sventa svu'ele, xchi'uc ta sventa ti mu'yuc slajeb xcuxlejale. 

17Yu'un jech ono'ox ts'ibabil sc'oplal li Cajvaltique: “Vo'ot cha'och ta paleal sventa 

sbatel osil. Ja' jech avabtel chavich' jech chac c'u cha'al li Melquisedeque”, xi ts'ibabil. 

18Jech ilaj sc'oplal o li mantaletic ta sventa yabtel paleetique, yu'un mu'yuc stsatsal, 

mu'yuc c'usi ivu' o. 

19Yu'un li mantaletique mu'yuc c'usi xtuq'uib yu'un, ja' yu'un ital yan spatubil 

co'ntontic, jech xu' xa chijnopajutic batel ta stojol Dios yu'un. 

20Yu'un jamal laj yich' alel ta sbi Dios ti jech chc'ot ta pasele. Li yantic boch'otic 

i'ochic ta paleale mu'yuc jech jamal laj yich' alel ta sventa sbi Dios. 

21Yan li Jesuse ta sventa sbi Dios jech laj yich' albel sc'oplal: “Li c'usi laj yal ta jamal 

ta sventa sbi stuc li Diose, mu sutes sc'op o. Jech laj yal: ‘Vo'ot cha'och ta paleal 

sbatel osil’, xi li Diose”, xi ts'ibabil. 

22Ja' yu'un li Jesuse ja' la sventain li c'usi toj lec la xchapan ta jventatic li Diose. 

23Li sba paleetique epic, yu'un sna xchamic; jech mu xu' ti jun no'ox pale j'ech'el 

tstsac o batel li abtele. 

24Yan li' ta orae mu sna' xcham o li Banquilal Pale cu'untique, jech mu sna' xlaj 

sc'oplal o li yabtel ta paleale. 

25Jech xu' yu'un lec ts'acal tscolta sbatel osil li boch'otic chnopajic batel ta stojol Dios 

ta sventae, yu'un cuxul o sbatel osil, jech te chc'opoj o cu'untic ta stojol li Diose. 

26Yu'un li Banquilal Pale cu'untique lec jbalintic. Yu'un tuc' yo'nton, mu'yuc smul, me 

jutuc mu'yuc yic'ubal; mu co'oluc jech chac c'u cha'al vu'utic ti jpasmulilutique, 

xchi'uc x'ech' to smuc'ul ic'ot jech chac c'u cha'al li vinajele. 

27Jech mu xa persauc chac' milbil matanal jujun c'ac'al ta sventa smul stuc, xchi'uc ta 

sventa smul xchi'iltac jech chac c'u cha'al li yantic banquilal paleetic ijelovique. Yu'un 

li stuque jun no'ox velta laj yac' sba o ta smoton Dios sbatel osil ta jventatic. 

28Li smantal Dios laj yal Moisese ja' no'ox la sliquesbe sc'oplal paleetic ti mu'yuc 

stsatsalique, ti cristianoetic no'oxe. Yan ti c'alal laj yich' t'abbel sbi Diose, ja' la 

sliquesbe sc'oplal jun Banquilal Pale sventa sbatel osil, ja' li Xnich'on Diose ti tuc' 

yo'nton o sbatel osile. 

Hebreos 8 

Li Jesuse ja' jc'opojel cu'untic ta sventa li c'usi ach' chapanbile 

1Li c'usi toj tsots sc'oplal laj calboxuc tal ava'yique ja' ti oy xa jun Banquilal Pale 

cu'untic te chotol ta sbats'ic'ob Muc'ul Dios ta vinajele. 

2Ja' xa te ch-abtej ta mero ch'ulna ti ja' la sva'an stuc li Cajvaltique; muc va'anbiluc 

yu'un cristiano. 

3Scotol li banquilal paleetique va'anbilic sventa chaq'uic smoton Dios, xchi'uc sventa 

tsmilic matanaletic. Ja' yu'un li Banquilal Pale cu'untique persa oy c'usi laj yac' ec. 

4Ti li'uc oy ta banamil li Jesuse, muc x'och ta paleal ti jechuque, yu'un te oyic o li 

boch'otic ch-ochic ta paleal ti chaq'uic smoton Dios jech chac c'u cha'al chal li 

smantaltac Moisese. 

5Pero ti bu itunique ja' senyail no'ox, yu'un ja' mero sc'oplal li vinajele. Ta jna'tic ti 

jech i'albat yu'un Dios li Moisés c'alal lic spas li ch'ulna pasbil ta nucule: “Co'ol jech 

xapas jech chac c'u cha'al laj cac'bot avil senyail te ta jolvitse”, x'utat. 

6Yan li Banquilal Pale cu'untique ja' xjelov to slequil yabtel laj yich', yu'un ja' 

jc'opojel cu'untic ta sventa li c'usi xjelov to slequil la xchapan Dios ta jventatique, 

xchi'uc ja' xjelov to slequil li c'usi ta jtatic yu'une. 

7Ti tunuc cu'untic li c'usi ba'yuc laj yal Diose, muc xich' aq'uel yan ti jechuque. 

8Pero c'alal laj yil ti muc xlecub o li steclumale, ja' yu'un jech laj yal: “Ta to sta 

sc'ac'alil oy c'usi yan ach' ta jchapan jchi'uc li smomnich'nab Israele xchi'uc li 

smomnich'nab Judae. 

9Mu xa co'oluc jech chac c'u cha'al la jchapan jchi'uc li smoltot syame'ic ta vo'one ti 

c'alal la jloq'uesic tal ta Egipto banamile. Yu'un mu j'ech'eluc la xch'unic o li c'usi la 

jchapan jchi'uque, jech la jcomtsanic, muc xa jtuc'ulanic o. 

10Ja' jech li c'usi ta jchapan ta stojolique: C'alal me la sta sc'ac'alil cu'une, ta xcac'be ta 

sjolic li jmantaltaque; ta jts'ibabe ta yo'ntonic. Vu'un Diosun yu'unic chic'ot; ja' 

jteclumal chc'otic o ec. 

11Jech mu'yuc xa boch'o jech chalbe xchi'ilic, mu'yuc xa boch'o jech chalbe yuts' 

yalalic: ‘Tsc'an chavotquin lec li Cajvaltique’, mu'yuc xa boch'o xut. Yu'un scotolic 

chlic yotquinicun, c'alal ta muc', ta biq'uit. 

12Yu'un j'ech'el ta jch'aybe o ta co'nton li xchopolilique; mu'yuc xa bu ta jt'abbe o ta 

co'nton li smulique”, xi li Diose. 

13C'alal laj yal Dios oy c'usi yan ach'e, ja' poco' icom li c'usi ba'yuc albile. Ja' yu'un li 

c'usi poco'e ta xa xlaj yorail. 

Hebreos 9 

Li Cristoe i'och xa ta bats'i lequil ch'ul cuarto ta vinajel 

1Li c'usi ba'yuc chapanbile, oy lec mantal yu'un c'u x'elan chich'ic ta muc' li Diose, 

xchi'uc oy lec jbej xch'ulnail li' ta banamil. 

2Yu'un li ch'ulna pasbil ta nucule ja' jech pasbil chac li'i: Li sba c'olal scuartoal yo' bu 

oy li candelero xchi'uc mexae xchi'uc li pan ac'bil ta stojol Diose, ja' ch'ul cuarto sbi. 

3Li xchibal cuarto ta spat poq'ue ja' bats'i lequil ch'ul cuarto sbi. 

4Ja' te oy li scajleb xchic'ubil pom pixbil ta c'anal taq'uine, xchi'uc li xcaxail smantal 

Dios pixbil ta c'anal taq'uin ta yut xchi'uc ta spate. Ja' te tiq'uil li jun bin pasbil ta 

c'anal taq'uin sventa yavil manavaje. Xchi'uc ja' te tiq'uil noxtoc li snamte' Aarón ti 

inichine, xchi'uc li cha'pech ton yo' bu ts'ibabil smantaltac Diose. 

5Ta sba smac caxae ja' te oy sloc'obal li querubinetic ti oy xojobalique, ti smacojic ta 

xiq'uic yo' bu chich' ch'ayel mulile. Mu xu' chacalboxuc sc'oplal scotol le'e. 

6C'alal ichapaj yu'unic scotole, li paleetique te lic ochilanicuc scotol c'ac'al ta sba 

c'olal cuarto sventa tspasic li yabtelic sventa Diose. 

7Yan ta xchibal cuartoe ja' no'ox jun velta ta jabil i'och stuc li banquilal palee. C'alal 

ch-oche, persa chich' ochel ch'ich' ta stojol Dios sventa tspasbat perdón yu'un smul 

stuc xchi'uc smul xchi'iltac. 

8Ti jech la spas li banquilal palee, Ch'ul Espíritu chac' jna'tic ti yu'un mu to'ox xu' 

chij'och ta ch'ul cuartoe, yu'un mu'yuc to'ox jamal be ti c'alal ja' to'ox chtun li ch'ulna 

pasbil ta nucule. 

9Le'e ja' senyail li c'usi c'otem ta pasel li' ta orae. Yu'un li matanaletic xchi'uc li milbil 

matanaletique mu'yuc c'usi ivu' yu'un, yu'un muc j'ech'eluc xlecubic o; muc spas o ta 

jun yo'ntonic li boch'otic jech la spasique. 

10Yu'un ja' no'ox mantaletic sventa sba sbec'talic, sventa ve'liletic, sventa c'usitic 

chuch'ic, xchi'uc c'usitic yan tspasic sventa tslecubtas sbaic. Ja' jech la spasic o c'alal 

to la spas ta ach' li Diose. 

11Pero li' ta orae te xa oy li Cristoe, ja' li Banquilal Pale ta sventa li c'usitic lec la 

jtatique. Ja' te ch-abtej ta Ch'ulna ti ja' toj lec, ti ja' lec ts'acale, ti muc xa pasbiluc ta 

sc'ob cristianoe, ti muc xa ja'uc li' ta banamile. 

12Muc xa ta sventauc xch'ich'al tot tentsun, xch'ich'al ch'ium tot vacax i'och ta bats'i 

lequil ch'ul cuarto li Banquilal Pale cu'untique; ta sventa xa xch'ich'al stuc i'och. Jun 

no'ox velta i'och ta bats'i lequil ch'ul cuarto, yu'un j'ech'el la smanutic o ta xch'ich'al. 

13Li xch'ich'al tot vacax, me xch'ich'al tot tentsun, o me stanil ch'ium me' vacax ti lec 

c'aq'uem te ta xchic'ubil smoton Diose, itun sventa laj yich' vijel o li boch'o tsbolibtas 

sbae, jech lecubtasbil icom ta sventa sba sbec'tal. 

14Buuc xa li xch'ich'al Cristoe, j'ech'el la spocbutic o loq'uel ta jol ta co'ntontic li c'usi 

mu'yuc stu la jpastique, yu'un jech ja' xa chlic tuncutic yu'un li cuxul Diose. Yu'un li 

stuque mu'yuc smul ta stojol li Diose. Stuc laj yac' sba ta smoton Dios ta jventatic 

sventa sbatel osil ta sventa li Ch'ul Espiritue. 

15Ja' yu'un ja' xa jc'opojel cu'untic ta sventa li c'usi ach' la xchapan Diose, yu'un ja' la 

xch'ay ta sventa icham li jmul jtaojtic ta sventa ti muc xch'un cu'untic li c'usi ba'yuc 

chapanbile. Li boch'otic ic'bilic xae, chich'ic li c'usi albil ono'ox sc'oplal ch-ac'batic 

sventa sbatel osile. 

16Ja' jech chac c'u cha'al li boch'o tsts'iba ta vun boch'o chac'be c'usitic oy yu'une, 

tsc'an chcham ba'yuc li boch'o laj yale. 

17Yu'un me cuxul to li boch'o yaloje, mu to xu' chich' li boch'o sc'oplal chich'e. Ja' to 

me icham li boch'o yaloje, ja' to chc'ot ta pasel chich'. 

18Li sba c'usi chapanbile persa laj yich' tunesel ch'ich' ta sventa. 

19Yu'un c'alal ilaj yo'nton ta yaptael scotol mantaletic ta stojol steclumal li Moisese, 

lic stsac li xch'ich'al ch'ium tot vacaxetique xchi'uc li xch'ich'al tot tentsunetic capal ta 

vo'e. La stsac noxtoc sc'ob isopo te' xchi'uc tsotsil chij bonbil ta tsoj. La svij ta ch'ich' 

li svunal mantaletique xchi'uc scotol li steclumale. 

20Jech laj yalbe: “Li'i ja' li ch'ich' sventa c'usi chapanbil yu'un Dios ti yaloj tsc'an 

chapasique”, xut. 

21Jech noxtoc la svij ta ch'ich' li ch'ulna pasbil ta nucule, xchi'uc li c'usitic te chtun 

sventa tspasic c'usitic yaloj Diose. 

22Ta xal ta mantaletic ti jutuc mu scotoluc chlecub ta sventa ch'ich'e. Ta xal noxtoc ti 

manchuc persa chich' malel ch'ich'e, mu'yuc perdón yu'un mulil ti jechuque. 

Li smoton Dios laj yac' Cristoe tspoc loq'uel scotol jmultic 

23Li c'usi laj yich' pasel ti ja' senyail sventa vinajele, ja' jech laj yich' lecubtasel chac 

le'e. Pero li c'usi ja' xa sventa vinajele, ja' xjelov to slequil li matanal laj yich'e. 

24Yu'un li Cristoe mu ja'uc i'och ta bats'i lequil ch'ul cuarto li' ta banamil ti senyail 

no'oxe, ti pasbil no'ox ta sc'ob cristianoetique. Ja' te i'och ta vinajel ti bu mero ja' xa o 

stuque. Ja' te chc'opoj cu'untic ta stojol Dios sventa chiscoltautic. 

25Pero ma'uc sventa yu'un te chaq'uilan smoton Dios ep ta velta jech chac c'u cha'al la 

spas li banquilal pale ti persa chich' ochel yan ch'ich' c'alal ch-och ta bats'i lequil ch'ul 

cuarto jun velta ta jujun jabile. 

26Ti jechuc tspase, mu xa atbiluc jayib velta icham c'alal to ilic tal banamil ti 

jechuque. Pero li' ta ora ti slajebtic xa batel c'ac'ale jun no'ox velta laj yac' sba ta milel 

stuc, yu'un j'ech'el la xch'aybutic o li jmultique. 

27Ja' jech chac c'u cha'al ti jun no'ox velta chcham scotol li cristianoetique, ts'acal to 

ja' xa no'ox chtal chapanel; 

28ja' no'ox jech ec li Cristoe, jun no'ox velta laj yac' sba ta milel, yu'un j'ech'el la 

xch'aybe o smul epal cristianoetic. Ts'acal to c'alal chtal xchibal veltae, mu xa ja'uc 

sventa chtal xch'ay mulil. Ja' xa no'ox chtal scolta li boch'otic smalaojic coltael yu'une. 

Hebreos 10 

1Yu'un li mantaletique ja' no'ox laj yac' ta pasel puru senyailtac li c'usi sc'oplal chc'ot 

ta pasele. Muc ja'uc mero sc'oplal o laj yich' pasel. Scotol li c'usitic laj yich' pasele 

xchi'uc li milbil matanaletic laj yich' aq'uel ta jujun jabile, muc j'ech'eluc ilecubic o 

yu'un li boch'otic jech la spasique. 

2Ti j'ech'eluc ilecubic oe, muc smililanic jujun jabil ti jechuque. Ti j'ech'eluc ipocbat o 

smulic li boch'otic jech la spasique, muc xa xlo'ilaj yo'nton yu'un smulic ti jechuque. 

3Yu'un ti c'alal chich' aq'uel jujun jabile, te cht'ab ta yo'ntonic ti yu'un oy smulique. 

4Yu'un li xch'ich'al tot vacaxe xchi'uc li xch'ich'al tot tentsune mu xu' yu'un ti j'ech'el 

chixch'aybutic o jmultique. 

5Ja' yu'un c'alal jutuc xa'ox sc'an xtal li' ta banamil li Cristoe, jech laj yal: “Muc ja'uc 

chac'an li milbil matanaletic, xchi'uc li c'usitic yan chavich' ac'bel amotonine. Jech laj 

avac'bun quich' jbec'tal. 

6Muc xcuxetuc xa avo'nton yu'un li chic'bil matanal xchi'uc li matanal sventa 

xch'ayubil mulil cha'ac'bate. 

7Ja' yu'un jech laj cal: ‘Li' oyune, Dios cu'un, yu'un jech ono'ox ts'ibabil jc'oplal ta 

balbil vun ti ta jpas c'usi tsc'an avo'ntone’, xacutot”, xi li Cristoe. 

8Ta ba'yuque jech laj yal: “Muc ja'uc chac'an li milbil matanaletic xchi'uc li c'usitic 

yan chavich' ac'bel amotonine, xchi'uc li chic'bil matanal, xchi'uc li matanal sventa 

xch'ayubil mulile; muc ja'uc xcuxet xa avo'nton yu'un”, xi. Ti jech laj yich' pasele, ja' 

sventa ti yu'un jech chal li mantaletique. 

9Ts'acal jech laj yal noxtoc: “Li' oyune, ta jpas li c'usi tsc'an avo'ntone”, xi. Ta sventa 

ti jech laj yal ta slajebe, ja' la slajesbe o sc'oplal li c'usi laj yich' pasel ta ba'yuque. 

10Ta sventa li slequil yo'ntone, j'ech'el lijlecubutic o. J'ech'el ivu' o yu'un ta sventa ti 

laj yac' ta smoton Dios sbec'tal li Jesucristoe. Jun no'ox velta la spas o sventa sbatel 

osil. 

11Li paleetique scotol c'ac'al te ch-abtejic o ta ch'ulna; te tsmililanbeic o smoton li 

Diose, ac'o me mu xch'ay o mulil yu'un. 

12Yan li Jesucristoe jun no'ox velta laj yac'be milbil matanal sventa sbatel osil li 

Diose; ja' sventa la xch'aybutic o jmultic. Ts'acal bat chotluc ta sbats'ic'ob Dios. 

13Te tsmala c'alal to tsta yorail ch-ac'bat stec'ubin scotol li yajcontrae. 

14Yu'un ta jun no'ox milbil matanal laj yac', jech j'ech'el mu'yuc smul ic'otic o li 

boch'otic voc'bilic xa yu'un Diose. 

15Ch'ul Espíritu chijyac'butic jna'tic ti ja' melele, yu'un jech ts'ibabil: 

16“Ja' jech li c'usi ta jchapan ta stojolique. Me la sta sc'ac'alil cu'une, ta xcac'be ta 

sjolic li jmantaltaque; ta jts'ibabe lec ta yo'ntonic”, xi. 

17Jech laj yal noxtoc: “Mu'yuc xa bu ta jt'abbe o ta co'nton li smulique xchi'uc li 

xchopolilique”, xi. 

18Ja' yu'un me j'ech'el ich'ay o mulil yu'une, mu xa sc'an yan matanal ta sventa mulil. 

Xu' xa chijnopajutic batel ta stojol Dios jtuctic 

19Ja' yu'un, jchi'iltac, jbel sc'oplal xu' xa chij'och batel ta bats'i lequil Ch'ul Cuarto ta 

sventa li xch'ich'al Cristoe. 

20Yu'un laj xa sjambutic ta sbec'tal stuc li muc'ta poc' ti smacoj to'ox li bee, jech xu' 

xa ta jtamtic batel li ach' bee, ja' li sbelal cuxlejale. 

21Ta sventa ti oy xa jun muc'ta Banquilal Pale cu'untic, vu'utic ti xnich'nabutic Diose, 

22jech ac'o nopajcutic batel ta scotol co'ntontic, xchi'uc ta sventa ti j'ech'el jch'unojtic 

oe. Yu'un lecubtasbil xa co'ntontic, jech pocbil xa li c'usi chopol oy ta jol ta 

co'ntontique, xchi'uc pocbil xa jbec'taltic ta lequil vo'. 

23Jech junuc me co'ntontic o; mu me chibuc co'ntontic ta sventa li c'usi jmalaojtic ti 

jch'unojtic chquich'tique, xchi'uc ti jech loq'uem ta quetique. Yu'un li boch'o yaloj 

chac'butique, mu sna' x'epalc'opoj. 

24Ac'o jnoptic c'u x'elan tsc'an chcalbe jbatic, yu'un jech co'ol ac'o c'uxubinvancutic 

xchi'uc co'ol ac'o jpastic c'usitic lec. 

25Mu me xijpaj ti ta jtsobilan jbatic ta ya'yel sc'op Diose. Mu me jchantic jech chac 

c'u cha'al ti oy jayibuc nopen xa xa'yic jeche. Tsc'an ac'o jtsatsubtasbe jba co'ntontic, 

ac'o cac'tic persa, yu'un po'ot xa chcha'tal li Cajvaltique. 

26Yu'un me yutsil co'nton ta jsa'ilan o jmultic ti c'alal laj xa cotquintic li sc'op Dios ti 

ja' melele, mu'yuc xa yan milbil matanal chcac'tic ta sventa li jmultique. 

27Ja' xa no'ox ta jmalatic li tsots chapanel chquich'tique, xchi'uc li natiquil yat c'oc' yo' 

bu chchic' scotol yajcontra li Diose. 

28Yu'un li boch'o la sbajic li smantal Dios laj yal Moisese, ta sc'op no'ox chib oxib 

testigo laj yich'ic milel. 

29¿C'u to stsatsal tstoj smul xana'ic li boch'o chpech'beic ta teq'uel Xnich'on li Diose, 

ti mu'yuc xa stu ta yo'ntonic li xch'ich'al Cristo laj yac' tunuc ta sventa c'usi la xchapan 

Diose, ti chopol chalbeic sc'oplal li Ch'ul Espíritu ti ja' xc'uxubinelique? 

30Yu'un ta jna'tic ti jech yaloj Diose: “Vu'un ta jpac sutel jtuc; vu'un ta xcac'be stojol”, 

xi. Jech yaloj noxtoc: “Vu'un Diosun, vu'un ta jchapan li jteclumale”, xi. 

31¡Toj xi'bal me sba me lij'och xa'ox ta sc'ob li cuxul Diose! 

32T'abo me ta avo'ntonic c'u xa'elanic ti c'alal lic ochanic ta sac osile, lec icuch 

avu'unic li tsots vocole. 

33Oy laj avich'ic chopolc'optael; laj avich'ic uts'intael ta stojol cristianoetic. Xchi'uc 

laj acoltaic li boch'otic jech laj yich'ic vocol eq'ue. 

34Yu'un laj ac'uxubinic li boch'otic ochemic ta chuquele, xcuxet no'ox avo'ntonic ti 

c'alal lapojbat c'usitic oy avu'unique, yu'un xana'ic ti ja' toj lec li c'usi chc'ot avich'ic te 

ta vinajele, ti ja' mu'yuc slajebal oe. 

35Ja' yu'un mu me xach'ay li stsatsal avo'ntonique, yu'un ja' sventa chata o amotonic. 

36Yu'un tsots sc'oplal ti oy lec smuc'ul avo'ntonique, yu'un jech xu' avu'un chapasic 

c'usitic tsc'an li Diose, xchi'uc jech chc'ot ta pasel chavich'ic li c'usi yaloj Dios 

chijyac'butique. 

37Yu'un jutuc xa sc'an sta yorail. Jech ts'ibabil: “Li boch'o sc'oplal tsut tale ta ono'ox 

xtal, mu xa xjalij. 

38Li boch'o tuc' yo'nton chquile yu'un oy xch'unojel yo'nton, ja' ta xcuxi. Yan me tsut 

batel ta sva'lupate, mu xcuxetuc co'nton yu'un”, xi li Diose. 

39Pero li vu'utique mu jechuc co'ntontic ti chijsut batel ta jva'lupatic sventa ch'ayele. 

Yu'un j'ech'el jch'unojtic o ti chijcolutic sbatel osile. 

Hebreos 11 

Sc'oplal boch'otic laj yaq'uic ta ilel ti oy xch'unojel yo'ntonique 

1Li xch'unojel co'ntontique ja' chac' ti jbel sc'oplal ta jtatic o li c'usi ta jmalatic ti 

mu'yuc to quilojtique. 

2Ja' ta sventa xch'unojel yo'ntonic ti lec sc'oplalic yu'un Dios li jmoltot jyame'tic ta 

vo'onee. 

3Ta sventa xch'unojel co'ntontic ta jna'tic ti ta jujubel no'ox sc'op i'ayin yu'un Dios 

scotol li c'usitic oye, ja' yu'un li c'usitic chquiltic ta jsatic li' ta orae i'ayin ta sventa li 

c'usi mu xquiltique. 

4Ta sventa xch'unojel yo'nton li Abele, jech ja' xjelov slequil smoton Dios laj yac'be 

jech chac c'u cha'al li Caine. Jech tuc' yo'nton i'ilat yu'un Dios ta sventa xch'unojel 

yo'nton; lec i'albat sc'oplal yu'un Dios ta sventa li smoton laj yac'bee. Ac'o me chamen 

xa, pero li' to chc'opoj ya'yel. 

5Ta sventa xch'unojel yo'nton li Enoque, jech cuxul i'ic'at muyel ta vinajel; muc xa'ay 

c'u x'elan lajel. Muc staic ta t'unel, yu'un Dios laj yic' muyel. C'alal mu'yuc to'ox ch-

ic'at muyele, oy ono'ox sc'oplal ti lec ilbil yu'un Diose. 

6Yu'un me mu'yuc xch'unojel co'ntontique, mu xu' lec chijyilutic li Diose. Yu'un li 

boch'o chtal ta stojol Diose persa chch'un ti oy li Diose, xchi'uc ti ch-ac'bat smoton li 

boch'o ta sa'e. 

7Ta sventa xch'unojel yo'nton li Noee, jech c'alal i'albat yu'un Dios ti chtal li c'usi 

mu'yuc to yiloje, ta scotol yo'nton la spas jun barco yo' bu xu' chcolic sjunulic ta nae, 

yu'un laj yich' ta muc' li Diose. Ta sventa xch'unojel yo'nton laj yac' ta ilel ti oy smulic 

li cristianoetique. Ja' yu'un li Noee la sta li coltael ti sc'oplal ta jtatic ta sventa 

xch'unojel co'ntontique. 

8Ta sventa xch'unojel yo'nton li Abrahame, jech la xch'un ti c'alal i'ic'at yu'un Dios 

sventa ac'o batuc ta banamil yo' bu ch-ac'bat yu'unin ta ts'acale. Jech iloc' batel, ac'o 

me mu sna' bu chbat. 

9Ta sventa xch'unojel yo'nton noxtoc li Abrahame, jech c'alal inaqui ta yosil bu 

i'ac'bate, carpana no'ox la snain jech chac c'u cha'al yanlum. Ja' jech inaqui xchi'uc li 

Isaac, li Jacob ti sc'oplal ja' co'ol chich'ic xchi'uc li c'usi albil ono'ox ch-ac'batique. 

10Yu'un ja' la smala chc'ot ta muc'ta lum ti lec pasbil, ti lec tsots ac'bil snaclebe, ti ja' 

sva'anoj stuc li Diose. 

11Ja' no'ox jech ec li Sara ti mu sna' x'alaje, ta sventa xch'unojel yo'nton i'ayin lec 

stsatsal, jech lic xchi'in yol. I'alaj to, ac'o me ech'em xa yorail ch-alaj, yu'un la xch'un 

ti mu sna' sjel sc'op li boch'o laj yale. 

12Jech ec li Abrahame ac'o me jun no'ox vinic, xchi'uc ac'o me xco'laj xa xchi'uc 

chamen ya'yel, pero jech to yepal ibol smomnich'nab jech chac c'u cha'al c'analetic, 

jech chac c'u cha'al yi' ta ti'nab ti mu stac' atele. 

13Scotolic le'e oy xch'unojel yo'ntonic c'alal to ichamic. Mu'yuc to yich'oj c'alal 

ichamic li c'usi albilic ono'ox yu'un Dios ch-ac'batique. Pero yilojic xa batel ta nom laj 

ya'yic, xco'laj xa xchi'uc staoj laj ya'yic. Jech jamal laj yalic ti jelovel no'ox chjelovic 

li' ta banamile, ti muc ja'uc mero slumalic oe. 

14Li boch'otic jech chalique jamal chaq'uic ta a'yel ti yochelic sa'el li mero slumalique. 

15Ti ja'uc laj yalbeic sc'oplal bu iliquic tale, xu' te no'ox tsutic batel yan velta ti 

jechuque. 

16Pero mu jechuc, yu'un ja' la sc'anic ti bu toj leque, ja' li vinajele. Ja' yu'un li Diose 

mu xq'uexov ti “vu'un Diosun yu'unic” xie, yu'un smeltsanoj xa li jun muc'ta lum bu 

chac' naquiicuque. 

17Ta sventa xch'unojel yo'nton li Abrahame, jech c'alal iq'uelbat yo'nton yu'un Diose, 

laj yac'be smotonin li jun no'ox xnich'one, ja' li Isaaque, ac'o me albil ti ja' ta sventa 

Isaac sc'oplal chc'ot ta pasel li c'usi albile. 

18Yu'un jech albil: “Ta sventa Isaac ta jboles ep amomnich'nab”, x'utat. 

19Yu'un xch'unoj ti ech'em svu'el li Diose; xch'unoj ti xu' yu'un ta xcha'cuxes loq'uel 

ta stojol animaetique. Ta melel xco'laj xchi'uc icha'cuxesbat li xnich'one, jech ja' 

senyail c'op icom. 

20Ta sventa xch'unojel yo'nton li Isaaque, jech la sc'anbe bendición ta stojol li chib 

xnich'nabe, ja' li Jacobe xchi'uc li Esaue; laj yalbe c'u x'elan chbat jujunic. 

21Ta sventa xch'unojel yo'nton li Jacobe, jech c'alal po'ot xa'ox chchame, la sc'anbe 

bendición ta stojol li chib smomnich'nabe, ja' li xnich'nab Josee. Va'al xoq'uioj sba ta 

sjol snamte' la stojbe ta vocol Dios. 

22Ta sventa xch'unojel yo'nton li Josee, jech c'alal po'ot xa'ox chchame, la svulesbe ta 

sjolic xchi'iltac ti yaloj ono'ox Dios chloq'uic tal ta Egipto li smomnich'nab Israele. 

Jech laj yal mantal c'usi ac'o spasic ta sventa li sbaquile. 

23Ta sventa xch'unojel yo'nton li stot sme' Moisese, jech c'alal ivoc' li Moisese, la 

snaq'uic oxib u, yu'un laj yilic ti toj c'upil sba li olole; muc xi'ic ta sventa ti yaloj 

mantal ajvalil ac'o chamuc scotol li queremetique. 

24C'alal sva'lej xa'ox li Moisese, ta sventa xch'unojel yo'nton muc sc'an ti ch-albat 

sc'oplal ja' sme' li stseb faraone. 

25Ja' la sc'an ti co'ol ac'o yich' uts'intael xchi'uc li xchi'iltaque, ja' li steclumal Diose. 

Muc ja'uc la sc'an li c'usi sventa no'ox banamil ti jliquel no'ox xcuxet yo'nton yu'une. 

26Yu'un la sna' ti ja' epal c'ulejalil chc'ot yu'un li vocol chich' ta sventa Cristoe, ti ja' 

mu sta jech yepal chc'ot li sc'ulejal egiptoetique. Yu'un ja' te batem sat yo' bu oy li 

smoton chc'ot yich'e. 

27Ta sventa xch'unojel yo'nton li Moisese, jech iloc' batel ta Egipto banamil. Mu ja'uc 

ixi' ta sventa ti i'ilintaat yu'un li faraone. Tsots yo'nton laj ya'ay, yu'un xco'laj xchi'uc 

yilojbe sat laj ya'ay li Boch'o mu xquil ta jsatique. 

28Ta sventa xch'unojel yo'nton la spasic li q'uin Coltaele, xchi'uc ti la sbonic ch'ich' ta 

sti' snaique, yu'un jech mu xich'ic milbel sba xnich'nabic yu'un Jmilvanej j'almantal ti 

c'alal chich' milbel scotol sba xnich'nab li egiptoetique. 

29Ta sventa xch'unojel yo'ntonic li jchi'iltactic ta vo'onee jech ijelovic tal ta Tsajal 

Nab. Xco'laj xchi'uc taqui banamil laj ya'yic. C'alal tsc'an ox chjelovic tal ec li 

egiptoetique, te ijic'ovic ta yut nab scotolic. 

30Ta sventa xch'unojel yo'ntonic li jchi'iltactic ta vo'onee, jech c'alal its'aqui yu'unic la 

sjoyibtaic vucub c'ac'al li lum Jericoe, ivuc' li coraltone. 

31Ta sventa xch'unojel yo'nton li jmulavil ants Rahabe, jech mu co'oluc te icham 

xchi'uc li xchi'iltac ti mu'yuc xch'unojique. Yu'un li Rahabe laj yic' ochel ta yutsil 

yo'nton li chib viniquetic c'alal ay sq'uelic ba'yuc c'u x'elan li osile. 

32Mu persauc chacalboxuc sc'oplal scotol. Ja' muc xa c'u xcut xacalboxuc tal sc'oplal 

li Gedeone, li Baraque, li Sansone, li Jeftee, li Davide, li Samuele, xchi'uc li yantic 

yaj'alc'optac Diose. 

33Le'e ta sventa xch'unojel yo'ntonic la stsalic yantic ajvaliletic, lec tuc' la spasic 

mantal, laj yilic ti icoltaatic yu'un Dios jech chac c'u cha'al albilique, oy imacbat ye 

jti'vanej bolometic jech muc xti'atic. 

34Oy itic'atic ta muc'ta c'oc', muc xc'aq'uic. Oy chmilatic ox ta espada, pero icolic 

batel. Ja' ic'ataj ta stsatsalic li yalubenal sbec'talique. Jech oy lec ivu' yu'unic 

paspleito; la snutsic batel yanlum soldadoetic. 

35Oy antsetic icha'cuxesbat yolic. Oy te ichamic o ta scoj ti toj ep i'ac'bat svocolique. 

Muc sutes sc'opic yu'un ac'o colicuc; ja' tsots sc'oplal laj ya'yic ti chcha'cuxiique. 

36Oy yantic laj yich'ic labanel, laj yich'ic nucul; ichucatic ta cadena, i'ochic ta 

chuquel. 

37Oy imilatic ta ton, ichamic ta uts'intael, ituch'atic ta sierra, imilatic ta espada. Oy 

muc xnaqui ta snaic; buyuc no'ox oyic batel, slapojic snuculil chij, o me snuculil 

tentsun. Solel mu'yuc c'usi oy yu'unic; toj ep i'uts'intaatic; toj chopol c'usi ipasbatic. 

38Solel bajbilic o li' ta banamil. Ixanovic ta xocol banamil, ta vitsetic jech chac c'u 

cha'al boch'o ch'ayemic ta be; bat snac' sbaic ta nailch'entic xchi'uc ta vomlumetic. 

39Ta sventa ti oy xch'unojel yo'ntonique, jech scotolic lec sc'oplalic yu'un Dios. Pero 

mu'yuc to chich'ic li c'usi albilic yu'un Dios ch-ac'batique. 

40Yu'un li Diose snopoj ono'ox ti oy c'usi lec chijyac'butic ec li vu'utique, yu'un jech 

xu' co'ol chc'ot quich'tic jchi'uctic. 

Hebreos 12 

Tsc'an ja' te batem jsatic ta stojol li Jesuse 

1Ja' yu'un li vu'utique joyibtabilutic ta q'uelel yu'un epal testigoetic. Jech tsc'an ac'o 

jiptic loq'uel scotol li c'usi chismacutique xchi'uc li mulil chispajesutique. Junuc 

co'ntontic ac'o cac'tic persa batel li canilajebtic ti jtamojtic xae. 

2Ja' te ac'o cac' batel jsatic ta stojol li Jesuse, ja' li boch'o chac' xch'unojel 

co'ntontique, xchi'uc li boch'o tsvu'ese. Ja' li boch'o laj yich' vocol ta cruze, ti mu'yuc 

sc'oplal laj ya'ay li q'uexlale, yu'un la sna' ti xcuxet no'ox yo'nton ta ts'acale. Jech ibat 

chotluc ta sbats'ic'ob Dios yo' bu tspas mantale. 

3Nopilano me ava'yic c'u x'elan laj yich' vocol yu'un jpasmulil cristianoetic li Jesuse, 

yu'un jech mu xlaj stsatsal avo'ntonic ec li vo'oxuque, jech mu xchibaj avo'ntonic. 

4Yu'un li vo'oxuque mu'yuc to bu chmal ach'ich'alic ta scontrainel li mulile. 

5¿Me yu'un ich'ay xa ta avo'ntonic li chanubtasel yu'un Dios, vo'oxuc li 

xnich'naboxuque? Yu'un jech yalojboxuc chac li'i: “Jnich'on, mu me chopoluc xava'ay 

c'alal chayac'bot nucul li Cajvaltique. Mu me xchibaj avo'nton yu'un li taq'uiel 

chayac'bote. 

6Yu'un li Diose chac'be nucul li boch'o lec sc'anoje. Tsmaj li boch'o ja' xnich'one”, xi. 

7Ja' yu'un cuchuc me avu'unic li nucul chayac'boxuc Diose, yu'un xnich'onoxuc. ¿Me 

oy bu avilojic ti mu x'ac'bat nucul yu'un stot li jun nich'onile? 

8Pero me mu xayac'boxuc nucul li Diose jech chac c'u cha'al chac'be yantic 

xnich'nabe, yu'un mu xnich'onucoxuc, yu'un yan o atotic. 

9Li jtotic li' ta banamile laj yalbutic mantal, laj yac'butic nucul ti c'alal ololutic toe, 

pero laj quich'tic ta muc'. ¿C'u yu'un mu ech'emuc to jech chquich'tic ta muc' c'usi 

chijyalbutic li Jtotic ti ja' laj yac'butic jch'uleltique, yu'un ja' sventa chijcuxiutic? 

10Li jtotic li' ta banamile atbil no'ox jayib c'ac'al laj yac'butic nucul, ja' no'ox ti c'u 

x'elan ic'ot yo'ntonic yu'un li c'usi la jpastique. Yan li Diose lec jtunel cu'untic ti 

chijyac'butic nucule, yu'un jech tuc' co'ntontic chijc'ot jech chac c'u cha'al tuc' yo'nton 

stuque. 

11Ta melel c'alal yorail chquich'tic nucule, mu'yuc bu xcuxet xa co'ntontic; ja' no'ox 

chac' at-o'nton. Pero me lec icuch cu'untique, ta jtatic jun co'ntontic, chtuq'uib 

co'ntontic yu'un. 

Tsc'an mu jbajtic li c'uxubinel yu'un Diose 

12Ja' yu'un, tsotsanic me, vo'oxuc ti ilubtsaj xa ac'obique, xchi'uc vo'oxuc ti i'alub xa 

avacanique. 

13Ja' xat'unic batel li lequil bee, yu'un jech mu yanticuc tsoc yacanic li boch'o 

coxoique, jech yantic chlecub batel. 

14Tsotsuc me sc'oplal o chava'yic ti co'ol avo'nton acotolique, xchi'uc ti tuc'uc 

avo'ntonic scotol orae. Yu'un me mu'yuc tuq'uiben co'ntontique, mu xu' chbat 

jq'uelbetic sat li Cajvaltique. 

15Q'uelilanic me ti mu me oyuc boch'o mu sta li coltael chijyac'butic Diose, yu'un me 

yan o yo'ntone xu' jech chc'ot jech chac' c'u cha'al yibel ch'ail ts'i'lal, jech xu' ep 

boch'o chlic socuc yu'un. 

16Mu me boch'o xmulivaj avu'unic, xchi'uc mu me oyuc boch'o yan o yo'nton avu'unic 

jech chac c'u cha'al li Esaue. Yu'un li Esaue ta scoj no'ox jutuc ve'lil la xchon li 

bendición ti sc'oplal ja' chich' ta sventa ti ja' ba nich'onile. 

17Ca'yojtic ti ts'acal to tsc'an chich' li bendicione, pero muc xa x'ac'bat; muc xa c'uxi 

laj yut la sjel li c'usi la spase, ac'o me ep to laj yoc'ta sba. 

18Yu'un li vo'oxuque mu ja'uc lanopajic tal ta vits ti stac' tspic cristianoe, ti bu itsane, 

ti bu i'ic'ub osile, ti bu ivul pimil toque, ti bu ibac' tsots chauque, 

19xchi'uc ti bu i'oc' oq'uese, ti bu ic'opanatic yu'un Diose, xchi'uc ti bu la sc'anic vocol 

ti mu xa me xc'opanatic yan veltae. 

20Yu'un mu xa xcuch yu'un laj ya'yic li mantal jech i'albatique: “Ac'o me ja' no'ox 

ats'unub avovolic ta xtal ta vits li'i, ta persa ta xmilat ta ton”, x'utatic. 

21Toj ven xi'bal sba li c'usitic laj yilique, c'alal ta Moisés jech laj yal ec: “Chinic ta 

xi'el ta jyalel”, xi. 

22Li vo'oxuque ja' lanopajic tal ta vits Sión, ja' li slumal cuxul Diose, ja' li ach' 

Jerusalén te ta vinajel yo' bu xchi'inoj ep ta mil (1,000) j'almantaletique, 

23xchi'uc ti bu sc'oplal chc'ot stsob sbaic li sba xnich'nab Dios ti ts'ibabil xa ta vun 

sbiic te ta vinajele. Ja' te yo' bu oy li Diose, ja' li Tuq'uil Jchapanvanej ta sbejel 

banamile, xchi'uc yo' bu oy xch'ulelic li boch'otic tuc' yo'ntonic ti icolic xae. 

24Ja' te yo' bu oy li Jesús ti ja' Jc'opojel cu'untic ta sventa li c'usi ach' chapanbile, ja' li 

boch'o la smal xch'ich'al sventa lecubtasele. Li xch'ich'al la smale toj lec c'usi ta jtatic 

yu'un; mu jechuc jech chac c'u cha'al li xch'ich'al la smal Abele. 

25Ja' yu'un q'uelo me abaic, mu me xabajic li c'opanel yu'un Diose. Yu'un li boch'otic 

la sbajic c'usi i'albatic yu'un li banquilal yu'unic li' ta banamile, muc xcolic. ¡Buuc xa 

me ta jbajtic comel li Dios ti chisc'opanutic tal c'alal ta vinajele, j'ech'el mu xijcol o! 

26C'alal ic'opoj ta vo'one li Diose, tsots inic li banamile. Pero li' ta orae jech yaloj ta 

jamal: “Jun xa no'ox velta ta jniques scotol. Muc ja'uc xa no'ox ta jniques li banamile; 

ta jniques c'alal ta vinajel”, xi. 

27C'alal chal ti “jun xa no'ox velta ta jniques” xie, ja' svinajeb ti yu'un ja' chlaj sc'oplal 

li c'usitic pasbil ti xu' chnique. Ja' xa chcom o li c'usi mu sna' xlaje. 

28Ja' yu'un, vu'utic ti sc'oplal te ta jpastic mantal ti bu mu sna' xlaje, tsc'an ac'o 

jtojbetic ta vocol li Diose. Yutsiluc co'ntontic ac'o jpastic c'usi tsc'an, yu'un jech lec 

chil li Diose. Ac'o quich'tic lec ta muc' ta scotol co'ntontic. 

29Yu'un li Dios cu'untique ja' jech chac c'u cha'al c'oc' ti xu' yu'un chchic'vane. 

Hebreos 13 

C'usi tsc'an tspas jch'unolajeletic 

1Jechuc me avo'nton chac'an abaic o ta sventa ti co'ol ach'unojique. 

2Mu me xch'ay ta avo'ntonic ti tsc'an cha'ic'van ochel ta anaique. Yu'un oy boch'o jech 

la spasic, jech oy bu yaj'almantal Dios laj yiq'uic ochel ta snaic, pero muc sna'ic. 

3Mu me xch'ay ta avo'ntonic li boch'o ochemic ta chuquele. Tsc'an ti co'oluc 

ochemoxuc ta chuquel chava'ay achi'uquique. Jech noxtoc oyuc me ta avo'ntonic li 

boch'otic chich'ic uts'intaele. Tsc'an ti vo'ocoxuc ta abec'talic chc'ot chava'yic ec li 

uts'intaele. 

4Ich'ic me ta muc' acotolic li nupinele. Mu me xasoquesic ta sventa mulivajel li 

nupinele. Yu'un li boch'o chmulivajic, ti tsc'opan sbaique ta ono'ox xich'ic chapanbel 

smulic yu'un Dios. 

5Mu me xbat avo'ntonic yu'un taq'uin. Cuxetuc no'ox avo'ntonic ti c'u yepal oy 

avu'unique. Yu'un jech yaloj li Diose: “Mu'yuc chaquictaot, mu'yuc chajcomtsanot”, 

xi. 

6Jech ta sjunul co'ntontic xu' jech jamal chcaltic: “Ja' Jcoltavanej cu'un li Cajvale, jech 

mu'yuc chixi'. ¿C'usi xu' yu'un chispasbicun li cristianoetique?”, xu' xijchi. 

7Na'ic me li boch'otic sventainojoxuc ti laj yalboxuc sc'op Diose. Q'uelo avilic c'usi 

lec la staic ta sventa li c'usi lec la spasique. Ja' chanbeic c'u x'elan li xch'unojel 

yo'ntonique. 

8Li Jesucristoe mu sna' xjel o. Ja'o volje, ja'o li' ta ora; ja'o c'alal ta sbatel osil. 

9Mu me xalajic ta lo'lael yu'un li c'usitic chaq'uic ta ch'unel ti mu'yuc bu ca'yojtic oe. 

Ja' no'ox junuc avo'nton ch'unic ti slequil no'ox yo'nton chiscoltautic li Cajvaltique. 

Ma'uc to te ta jtatic o coltael me ta jch'untic li mantaletic ta sventa ve'liletique. Li 

boch'otic jech chch'unique, me jutuc mu'yuc c'usi tstaic o. 

10Li vu'utique oy xa jun scajleb matanal cu'untic. Li boch'otic te ch-abtejic ta ch'ulna 

pasbil ta nucule, mu xu' tslajesic li c'usi te oy ta scajleb matanal cu'untique. 

11Li banquilal palee laj yich' ochel ta bats'i lequil ch'ul cuarto li xch'ich'al c'usi la 

smilic sventa xch'ayubil mulile. Yan li sbec'tale ta pat lum to bat xchiq'uic. 

12Ja' no'ox jech ec li Jesuse, c'alal la xch'aybe smul ta xch'ich'al li steclumale, ta pat 

lum to ay yich' milel. 

13Ja' yu'un ja' te xijbat. Ja' bat jtatic li Jesús te ta pat lume. Jcuchtic ec li vocol laj 

yich'e. 

14Yu'un li' ta banamile mu'yuc bu ta jtatic junuc lum ti xu' te chijnaquiutic o sbatel 

osile. Ja' yu'un ja' jsa'tic batel li lum ti ca'yojbetic sc'oplal ta to jtatique. 

15Jech tsc'an scotol c'ac'al ac'o calbetic slequilal Dios ta sventa li Jesucristoe. Ja'uc 

smoton Dios chc'ot cu'untic ti chquich'tic ta muq'ue, ti chloc' ta quetic ti ja' 

Cajvaltique. 

16Mu me xch'ay ta avo'ntonic spasel li c'usitic leque, xchi'uc ti tsc'an chacoltavanique. 

Yu'un ja' li matanal toj lec chil Diose. 

17Ch'unbeic me c'usi chayalboxuc li boch'otic sventainojoxuque; ich'ic me ta muc'. 

Yu'un ja' ta xchabioxuc, yu'un tsna'ic ti ta ono'ox xc'ot yalic ta stojol Dios ti c'u x'elan 

ch-abtejique. Me chavich'ic ta muq'ue, xcuxet no'ox yo'nton ch-abtejic; mu'yuc bu 

chlo'ilaj yo'nton avu'unic. Yu'un mu'yuc c'usi chataic ec me jech chapasique. 

18C'opanic Dios ta jtojolcutic. Ta jna'cutic lec ti mu'yuc c'usi chopol jpasojcutique, 

xchi'uc ti jech co'ntoncutic o ta jc'ancutic lec tuc' chbat cu'uncutic scotole. 

19Tsots ta jc'anboxuc vocol ti ja' ac'o ac'anbeic Dios ti xu'uc chtal jq'ueloxuc ta ora 

no'oxe. 

Bendición xchi'uc patub-o'ntonal 

20Li Dios ti chac' jun o'ntonale, ti la xcha'cuxes loq'uel ta smuquinal li Cajvaltic 

Jesucristoe, ja' li Banquilal Jchabichij cu'untique, ti ja' ta sventa xch'ich'al laj yac' 

c'otuc o ta pasel sbatel osil li c'usi chapanbil yu'une, 

21ac'o yac'boxuc scotol c'usitic lec, yu'un jech xu' avu'un chapasic li c'usitic tsc'ane. 

Chac' vu'uc avu'unic ta sventa Jesucristo li c'usitic lec chile. Jech ac'o ich'atuc ta muc' 

sbatel osil. Jechuc. 

22Ta jc'anboxuc vocol, quermanotac, ti ac'o avich'ic ta muc' li tojobtasel la 

jts'ibaboxuc tal li'i, yu'un jutuc no'ox laj calboxuc tal. 

23Chacalboxuc ti iloc' xa ta chuquel li quermanotic Timoteoe. Me ivul tal ta ora li'i, ta 

jchi'in tal ti c'alal chtal jq'ueloxuque. 

24Chabanuc xavalbeic scotol li boch'otic sventainojoxuque xchi'uc scotol li boch'otic 

voc'bilic xa yu'un Diose. Chabanuc la xayalboxuc tal ec li jch'unolajeletic li' ta Italia 

banamile. 

25Ac'o xc'uxubinoxuc o acotolic li Diose. 

Santiago 

Santiago 1 

Patub o'ntonal 

1Vu'un Santiagoun, vu'un yajtunelun Dios xchi'uc li Cajvaltic Jesucristoe. Chabanuc 

chacalboxuc tal vo'oxuc li lajcha'chop sts'unubaloxuc Israel ti butic puquemoxuc batel 

ta yantic banamile. 

Me ta jtatic vocol jech chijtsatsub ta stojol Dios 

2Quermanotac, cuxetuc no'ox avo'ntonic c'alal me chtal ep ta chop preva ta atojolique, 

3yu'un xana'ic me ta xich' q'uelel xch'unojel avo'ntonic ta sventa li prevae, ta x'ayin lec 

smuc'ul avo'ntonic ta sts'iquel li vocoletique. 

4Me oy smuc'ul avo'ntonique, tsc'an lec chbat yabtelal noxtoc, jech lec ts'acal chbat 

avu'unic; mu'yuc xa c'usi yan sc'an avu'unic. 

5Me oy boch'o mu'yuc sbijil avu'unique, c'anbeic li Diose; ja' chayac'boxuc. Yu'un li 

stuque yutsil yo'nton ta xac'; mu sna' x'ech' yo'nton ta c'anbel. 

6Pero tsc'an oy xch'unojel avo'ntonic ti c'alal chac'anique; tsc'an mu chibuc avo'ntonic. 

Yu'un li boch'o chib yo'nton tsc'ane, ja' jech chac c'u cha'al nab ti chich' yuq'uilanel ta 

jujujot yu'un iq'ue. 

7Li boch'o jech yo'nton le'e, mu me snop ti oy c'usi ch-ac'bat yu'un Cajvaltique. 

8Yu'un tsjelilan li c'usi tsnope; mu junuc no'ox li be tstam batele, yu'un xtal xbat no'ox 

li yo'ntone. 

9Li jch'unolajel ti toj abul sbae, cuxetuc no'ox yo'nton ta sventa ti oy xa c'usi toj lec 

staoje. 

10Li jc'uleje biq'uit ac'o yac' sba, yu'un li sc'ulejale ja' jech chac c'u cha'al xnich ts'i'lal 

ti mu xjalije. 

11C'alal ta xloc' c'ac'ale, c'alal tsots ta xc'uxube, ta xtaquij li ts'i'lale. Li xniche ta xlilij 

yalel jech ta xch'ay o li st'ujumale. Ja' no'ox jech ec li jc'uleje, c'alal yochel sa'el 

sc'ulejale, te ta xch'ay o batel xchi'uc. 

Me chcuch cu'untic li preva chtal ta jtojoltique, chc'ot quich' jmotontic 

12Xcuxet no'ox yo'nton li boch'o ta xcuch yu'un li preva chtal ta stojole, yu'un me lec 

iloc' yu'une, ta xich' scorona sventa chcuxi; yu'un yaloj ono'ox Dios ta xac'be li boch'o 

sc'anojic Diose. 

13Li boch'o tsujat ta spasel c'usi chopole, mu me snop ti ja' tsujat yu'un li Diose. Yu'un 

li Diose mu sujat ta spasel c'usi chopol li stuque, jech mu xisujutic ta spasel c'usi 

chopol noxtoc. 

14Li jujunutique scoj yu'un jech co'nton ta jpastic li c'usi chopole, jech chijyic'utic, 

chislo'lautic. 

15Yu'un c'alal chcac'tic ayinuc li xpich'etel co'ntontique, ta xlic voc'uc li mulile. C'alal 

me laj xa xchanbe yipale, chac' lajel. 

16Quermanotac, vo'oxuc ti lec jc'anojoxuque, mu me xalo'la abaic. 

17Scotol li c'usi leque xchi'uc li c'usitic lec tuc' chij'ac'bate ja' te ta xlic tal ta vinajel. 

Ja' chistacbutic tal li Jtotic Dios ti la spas li c'usitic chac' xojobale. Li Diose ja' jech oy 

o; mu sna' sjelilan c'usi chijyac'butic. 

18Ta sventa ti jech la sc'an stuc li Diose, jech laj yac' cha'voc'cutic ta sventa li sc'op ti 

ja' melele, jech vu'utic sliqueb lijc'ot yu'un scotol li c'usitic spasoje. 

Tsc'an ac'o jpasbetic yabtelal li sc'op Dios jch'unojtique 

19Quermanotac, vo'oxuc ti lec jc'anojoxuque, a'yo lec ava'yic li c'usi cha'albatique. Mu 

xac'opojic ta anil; mu xa'ilinic ta anil. 

20Yu'un li boch'o ta x'iline, mu xa ja'uc tspas li c'usi lec chil Diose. 

21Ja' yu'un li vo'oxuque, comtsanic scotol li c'usitic mu xtune xchi'uc li c'usitic chopol 

ti epajem xae. Biq'uit xavac' abaic c'alal chava'yic li sc'op Dios ti ts'unbil xa ta 

avo'ntonique, yu'un ja' oy stsatsal xu' chacolic yu'un. 

22Pasic me li c'usi chava'yic ta sc'op Diose. Mu me ja'uc no'ox chava'yilanic, yu'un 

jech mu ja'uc no'ox chalo'la abaic. 

23Li boch'o ja' no'ox cha'yilan sc'op Diose, me mu spase, ja' jech chac c'u cha'al jun 

vinic ti ta sq'uel sat ta nene. 

24Ac'o me laj yil c'u x'elan li sate, pero ich'ay ta yo'nton; lec no'ox cha'ay sba ti c'alal 

chanov batele. 

25Yan li boch'o mu xch'ay ta yo'nton c'usi cha'ye, ti ja' te oy o ta yo'nton li lequil 

mantal ti ja' chac' colcutique, xchi'uc ti chch'un o li c'usi chale, xcuxet no'ox yo'nton 

yu'un li c'usi ta spase. 

26Me oy boch'o chal ti lec xch'unoje, pero me mu sna' spajesel yee, ja' no'ox ta slo'la 

sba. Mu'yuc stu chc'ot li c'usi xch'unoje. 

27Me ta melel lec xch'unoje, mu'yuc c'usi chopol tspas ta stojol li Jtotic Diose. Ja' 

no'ox jech tspas chac li'i: Ta sq'uel me'on ololetic xchi'uc me'on antsetic ti c'alal oy 

svocolique, xchi'uc mu soques sba ta sventa li c'usitic chopol li' ta banamile. 

Santiago 2 

Tsc'an co'ol chquich'tic ta muc', me me'on o me jc'ulej 

1Quermanotac, vo'oxuc ti ach'unojic li Cajvaltic Jesucristo ti toj ech'em slequilale, mu 

me xat'ujic li boch'o lec chavilique. 

2-3Jech chac c'u cha'al me oy ch-och chib viniquetic c'alal ja'o tsoboloxuque: Li june 

ven lec sc'u' spoc' slapoj, xchi'uc oy lec yixtolal sc'ob pasbil ta c'anal taq'uin; li yane 

bats'i me'on, solel mu'yuc lec sc'u' spoc'. Me jech chavalbeic li boch'o lequic sc'u' 

spoq'ue: “La' chotlan li' ta lequil chotlebale”, me xavutique; yan li me'one jech 

chavalbeic: “Vo'ote te no'ox va'lan, me mo'oje chotlan ta lumtic”, xavutic, 

4¿me mu atuquicuc no'ox chasoques abaic ti jech chapasique? ¿Me mu yu'unuc chopol 

c'usi chanopic ti jech chat'ujic boch'o chavich'ic ta muq'ue? 

5Quermanotac, vo'oxuc ti lec jc'anojoxuque, a'yo lec ava'yic. Li Diose ja' la st'uj li 

boch'otic me'on li' ta banamile, yu'un jech jc'ulej chc'otic ta sventa xch'unojel 

yo'ntonic, xchi'uc jech chich'ic c'usi yaloj Dios chac'be li boch'otic sc'anojic Diose. 

6Yan li vo'oxuque ja' chabajic li me'onetique. ¿Me mu ja'uc jc'ulejetic ti 

chayuts'intaoxuc, xchi'uc ti chayic'oxuc batel ta stojol jchapanvanejetique? 

7¿Me mu ja'uc noxtoc ti ta xchopolc'optabeic xch'ul bi li Boch'o avich'ojic ta muq'ue? 

8Me ta melel chach'unbeic li smantaltac Dios ti ts'ibabil jech chac li'i: “C'ano me 

achi'il jech chac c'u cha'al c'ux ta avo'nton abec'tal atuc”, xie, ta melel lec c'usi 

chapasic. 

9Yan me chat'ujic no'ox boch'otic lec chavilique, chata amulic, jbajmantaloxuc 

chac'otic, yu'un mu xach'unbeic li smantaltac Diose. 

10Yu'un li boch'o xch'unojbe scotol smantaltac Diose, pero me oy bu ta sbaj junuque, 

sbajoj chc'ot scotol. 

11Yu'un li Boch'o laj yal: “Mu me xamulivaj” xie, ja' laj yal noxtoc ti: “Mu me 

xamilvan” xie. Ja' yu'un li boch'o mu'yuc ta xmulivaje, pero me ja' imilvane, 

jbajmantal xa ic'ot o. 

12Ja' yu'un tsc'an lec c'usi chavalic; tsc'an lec c'usi chapasic ta stojol li Diose, yu'un ja' 

chixchapanutic ta sventa li mantal ti laj yac' colem lijc'ote. 

13Yu'un li boch'o mu'yuc c'ux ta yo'nton xchi'ile, jech mu'yuc c'ux ta o'ntonal ec ti 

c'alal ta xchapanate. Yan li boch'o c'ux ta yo'nton xchi'ile, ja' jech c'ux ta o'ntonal ec ti 

c'alal yorail ta xchapanate. 

Ta cabteltic chvinaj li xch'unojel co'ntontique 

14Quermanotac, ¿c'usi chtun o li boch'o chal lec xch'unoj ti me mu'yuc chvinaj ta 

yabtele? ¿Me xu' chcol yu'un ti c'u x'elan xch'unoj cha'ye? 

15Jech chac c'u cha'al me oy jch'unolajel, me vinic me ants, ti mu'yuc sc'u' spoc' 

xchi'uc ti mu'yuc sve'el jujun c'ac'ale, 

16me jech chavalbeic: “Junuc avo'nton batan; mu me xalaj ta sic, xchi'uc te bu chata 

batel ave'el”, me xavutique, pero me mu'yuc chavac'beic jutuc li c'usi ta xtun yu'une, 

¿c'usi bal o ti jech chavalbeique? 

17Yu'un me ja' no'ox chcaltic oy xch'unojel co'ntontic, me mu'yuc yabtelale, mu'yuc 

stu; chamen chc'ot o. 

18Pero me oy boch'o jech chale: “Vo'ote tsots sc'oplal chava'ay ti lec c'usitic chapase. 

Yan li vu'une xu' no'ox chca'ay ti oy lec xch'unojel co'ntone”, me xie, jech ta jac'be: 

“¿C'uxi chquil me ta melel oy xch'unojel avo'nton me mu'yuc chapasbe yabtelale? 

Vu'une chavil ti oy xch'unojel co'ntone, yu'un ta jpasbe yabtelal”, chcut. 

19Li vo'ote xu' no'ox chava'ay ti ach'unoj jun no'ox Dios oye; lec ti jech ach'unoje. 

Pero ja' jech xch'unojic ec li pucujetique, ja' yu'un oy xi'el cha'yic. 

20Bol cristiano, tsc'an chana' lec: Li boch'o chal oy xch'unojel yo'nton ti me mu'yuc 

tspasbe yabtelale, mu'yuc c'usi stu o. 

21Li jmoltotic Abraham ta vo'onee, lec i'ilat yu'un Dios ta sventa li c'usi la spase; ja' ti 

ta ox xac' ta milbil matanal li xnich'one, ja' li Isaaque. 

22Q'uelo lec avil. Li xch'unojel yo'ntone ivinaj ta sventa yabtel. Ta sventa li yabtelal 

xch'unojel yo'ntone, lec ts'acal ic'ot o. 

23Ja' ic'ot o ti jech ts'ibabil ta sc'op Diose: “Li Abrahame lec i'ilat yu'un Dios ta sventa 

xch'unojel yo'nton”, xi. Ja' yu'un li Abrahame lec laj yil sbaic xchi'uc Dios, xi sc'oplal. 

24Laj xa ava'yic ti lec chijyilutic Dios ta sventa c'usi ta jpastique; ma'uc no'ox stuc li 

xch'unojel co'ntontic tsc'ane. 

25Jech noxtoc li jmulavil ants Rahabe, lec i'ilat yu'un Dios ta sventa ti laj yic' ochel ta 

sna li chib viniquetique, xchi'uc ta yan be xa laj yac' suticuc batel. 

26Jech chac c'u cha'al li jbec'taltique, me mu'yuc jch'uleltique, chamen chcom. Ja' 

no'ox jech ec li xch'unojel co'ntontic me mu'yuc yabtelale, chamen chcom noxtoc. 

Santiago 3 

Tsc'an ac'o jpajestic li quetique 

1Quermanotac, mu me epuc xa'ochic ta jchanubtasvanej. Na'ic me vu'uncutic ti 

ochemuncutic ta jchanubtasvaneje tsots chquich'cutic ich'bel jc'opcutic. 

2Yu'un jcotoltic ep bu ta jta jmultic. Me oy boch'o mu sta smul ta sventa c'usi chale, 

ja' xa tuq'uil vinic. Xu' xa yu'un tspas ta mantal scotol li sbec'tale. 

3Jech chac c'u cha'al c'alal chcac'betic sfreno li ca' sventa ac'o xch'un mantale, c'un xa 

ta pasel ta mantal scotlijil. 

4Q'uelo lec avilic noxtoc li barcoe: Ac'o me toj ven muc', ac'o me ven tsots ta xnet'at 

yu'un li iq'ue, pero ta juteb no'ox stijubil xu' chic' batel buyuc no'ox tsc'an li boch'o ta 

stije. 

5Ja' no'ox jech ec li quetique biq'uit no'ox ta scotol li jbec'taltique, pero toj muc', toj 

ech'em c'usi xu' chal. Jech noxtoc ac'o me juteb no'ox chlic li c'oq'ue, pero xu' yu'un 

chchic' epal toyolaltic. 

6Ja' no'ox jech ec li quetique xco'laj xchi'uc c'oc' c'otem; ja' mero yavil li c'usi 

chopole. Ja' no'ox juteb ac'bil ta jbec'taltic ti ja' jsoquesvanej ta scotol jbec'taltique. Li 

sc'ac'ale ja' te liquem tal ta c'atinbac. Te chixchiq'uilanutic o ti jayib c'ac'al 

cuxulutique. 

7Scotol li chonbolometic ta banamile, xchi'uc li mutetique, xchi'uc li quiletel 

chonetique, xchi'uc scotol li xchanul nabe xu' chich' pasel ta mantal. Yu'un ep xa 

boch'otic jech spasojic. 

8Pero li cristianoe mu xu' yu'un tspas ta mantal li yee. Ja' mulil ti mu xpaje, yu'un 

nojem ta veneno jech chac c'u cha'al jti'val chon. 

9Yu'un ta quetic ta xcalbetic slequilal li Diose, ja' li Jtotique; xchi'uc ta quetic ta 

jchopolc'optatic noxtoc li cristianoetic ti ja' sloc'obal Diose. 

10Ta jch'oj no'ox quetic ta xloc' c'usitic lec xchi'uc c'usitic chopol. Quermanotac, mu 

lecuc ti jech chc'ot ta pasel cu'untique. 

11Nopo ava'yic. Ta jch'oj nio'e ¿me xu' ta xloc' chi'il vo' xchi'uc ch'ail vo'? 

12Jech noxtoc ¿me xu' ta xac' sat oliva ta te'el igo? xchi'uc ¿me xu' ta xac' sat igo ta 

ts'usub? Jech noxtoc mu xu' chloc' chi'il vo' xchi'uc lequil vo' ta jch'oj nio'. 

Sc'oplal jbijiltic ti oy stu ta melele 

13Me oy boch'o avu'unic ti lec bij, ti oy lec c'usi sna' cha'ye, ac'o yac' ta ilel ta sventa 

stalel xchi'uc ta sventa c'usi lec tspas. Biq'uit ac'o yac' sba ta sventa li c'usi xu' yu'un ta 

sventa sbijile. 

14Yan me ta scoj yit'ixal yo'nton, me ta scoj no'ox xchopolil yo'nton, xchi'uc me ta 

scoj yu'un tsc'an tstsalvane, mu me snop ti lec bije; xchi'uc mu me snop ti xch'unoj li 

c'usi melele. 

15Yu'un ma'uc jech li bijilil chlic tal ta stojol Diose. Le'e ja' sventa no'ox banamil, 

stalel no'ox cristiano; ja' sventa pucuj. 

16Yu'un me ja' no'ox yit'ixal co'ntontic, me ja' no'ox oy ta co'ntontic tsalbaile, te jinil-

vuc'ulutic o, te chlic o ep c'usitic chopol. 

17Yan li jbijiltic chlic tal ta stojol Diose, lec scotol c'usitic ta jpastic yu'un. Jech 

noxtoc mu jliquestic c'op, oy ta co'nton jchi'iltic, oy slequil co'ntontic; 

chijc'uxubinvanutic, muc t'ujbiluc no'ox boch'o chquich'tic ta muc', xchi'uc muc ja'uc 

no'ox ta jmactic satil. 

18Li boch'otic chac' persa ch-abtejic ta sventa ac'o mu'yucuc c'ope, jun yo'nton sc'ajbe 

sat li yabtelique, ja' li c'usi tuq'ue. 

Santiago 4 

Tsc'an mu ja'uc chbat co'ntontic yu'un c'usitic oy li' ta banamil 

1Li sliqueb c'op, li sliqueb utbail avu'unique ¿me mu ja'uc ta scoj ti mu xapajes abaic 

ta sc'upinel li c'usi chac'anique? ¿Me mu ja'uc chastsaloxuc li xpich'etel avo'ntonique? 

2Bats'i juteb avo'ntonic yu'un, pero mu xataic. Jech chlic milvanan achi'uquic, chlic 

acontrain abaic, chlic ati'-o'nta abaic, chlic asa'ic c'op, pero mu xataic o li c'usi 

chac'anique. Mu xataic ta scoj ti mu xac'anbeic li Diose. 

3Ac'o me chac'anbeic li Diose, pero mu xataic, yu'un chopol c'usi oy ta avo'ntonic. Ja' 

no'ox chac'an chalajesic o ta spasel li c'usi tsc'an avo'ntonique. 

4¡Jmulaviloxuc ta stojol Dios! ¿Me mu xana'ic ti yajcontra Dios chijc'ot me ja' ta 

jc'antic c'usi sventa banamile? Li boch'o ja' lec chil sba xchi'uc li c'usitic sventa 

banamile, ja' yajcontra Dios chc'ot. 

5Mu me xanopic ti mu'yuc stu ti jech ts'ibabil ta sc'op Diose: “Li Diose laj yac' ta 

co'ntontic ti tsc'an stuc no'ox ac'o quich'tic ta muq'ue”, xi ts'ibabil. 

6Pero li Diose slequil no'ox yo'nton chixc'uxubinutic, ja' yu'un jech ts'ibabil: “Li Diose 

tscontrain li jtoybaetique; yan li boch'o biq'uit chac' sbaique ja' ta xc'uxubin”, xi. 

7Ja' yu'un ac'o abaic ta sc'ob li Diose. Ja' contrainic li pucuje, jech chjatov loq'uel ta 

atojolic. 

8Nopajanic ta stojol li Diose, jech chnopaj ta atojolic ec. Comtsanic c'usitic chopol 

chapasic vo'oxuc jpasmuliletic. Lecubtaso avo'ntonic vo'oxuc ti cha'jot bu avac'oj 

avo'ntonique. 

9Ato avo'ntonic, oc'tao abaic. Li tse'ej chapasique ac'o c'atajuc ta avoq'uelic. Li 

xcuxetel avo'ntonique ac'o c'atajuc ta yatel avo'ntonic. 

10Ja' lec biq'uit xavac' abaic ta stojol li Cajvaltique, jech lec muc' chac'otic yu'un. 

Tsc'an mu jcuy jbatic ta jchapanvanej yu'un li jchi'iltique 

11Quermanotac, mu me xachopolc'opta abaic. Li boch'o ta xchopolc'opta xchi'ile, me 

mu'yuc stu chile, ja' xa ta xchopolc'opta o c'usi chal li mantaletique. Ja' xa mu'yuc stu 

chc'ot yu'un li mantaletique. Me jech vo'ot mu'yuc stu avu'un li mantale, mu xa 

vo'ocot chach'un li mantale; vo'ot xa jchapanvanejot chac'ot yu'un. 

12Pero jun no'ox Boch'o laj yac' li mantale, xchi'uc ja' Jchapanvanej noxtoc. Ja' xu' 

yu'un chiscoltautic, xchi'uc ja' xu' yu'un chijyulesutic. Li vo'ote ¿c'usi avabtel ti chaval 

c'u x'elan li achi'ile? 

Tsc'an mu jnop ta yipal co'ntontic c'usi ta jpastic ta yoc'omal 

13Li' ta orae a'yo me ava'yic vo'oxuc ti jech chavalique: “Tana, o me oc'ome, batic ta 

junuc lum. Te jalijcutic junuc jabil, te manulajcutic; te bolomajcutic, jech ta jtatic ep 

taq'uin”, xachiic. 

14Pero mu xana'ic me cuxuloxuc ta yoc'omal. Yu'un ja' jechoxuc jech chac c'u cha'al 

lumal toc ti ta anil no'ox ta xtale, xchi'uc ti ta anil no'ox ta sacch'ay batele. 

15Li c'usi tsc'an chavalique ja' jech chac li'i: “Me jech to tsc'an Cajvaltic cuxulutique, 

xu' ta jpastic jech”, chianic no'ox. 

16Pero li vo'oxuque ta atoyobbailic no'ox li c'usi chavalique. Scotol li toybaile ja' 

chopol. 

17Li boch'o sna' c'usi lec ta pasel, me mu spase, ja' mulil. 

Santiago 5 

Taq'uiel ta sventa jc'ulejetic 

1A'yo ava'yic, vo'oxuc jc'ulejetic, oc'anic, xchi'uc avananic ta sventa ti tsots avocolic 

ta xtale. 

2Li ac'ulejalique c'a'emic xa; li ac'u' apoq'uique lajemic xa ta chil. 

3Li c'anal taq'uin, li saquil taq'uin avu'unique solel pimubenic xa xcux. Li xcuxe ja' 

svinajeb ta aventaic ti mu'yuc stue. Ja' chaslajesoxuc jech chac c'u cha'al c'oc'. Altic ep 

atsoboj ac'ulejalic, yu'un slajebal xa c'ac'al. 

4A'yo ava'yic, li scomelal stojol aviniquic ta c'aoj ti muc ts'acaluc laj atojic batele, 

sbats'ilic avanel. Li yavanelic jc'aojetique ic'ot ta stojol Cajvaltic ti ech'em svu'ele. 

5Ti c'alal cuxuloxuc li' ta banamile, ja' no'ox laj avac' abaic ta sc'upinel li c'usitic tsc'an 

avo'ntonique; toj jun no'ox avo'ntonic chava'yic. Ja' no'ox laj ajubes abaic jech chac 

c'u cha'al vacax ti ja' no'ox tsmala sta yorail chich' milele. 

6Laj atic'beic smul, xchi'uc laj avaq'uic ta milel li boch'otic mu'yuc smulique. Li 

stuquique mu'yuc c'usi laj yalic. 

Tsc'an junuc co'ntontic jmalatic chtal li Cajvaltique 

7Ja' yu'un quermanotac, ts'iquic me, oyuc me smuc'ul avo'ntonic o c'alal to chtal li 

Cajvaltique. Q'uelavilic c'u x'elan li boch'o ta x'abteje, jun yo'nton ta smala chloc' li 

c'usi ta sts'un li' ta banamile. Jun yo'nton ta smala c'usi ora chyal li vo'e. 

8Ja'uc me jechoxuc ec li vo'oxuque, oyuc me smuc'ul avo'ntonic, junuc avo'ntonic, 

yu'un jutuc xa sc'an xcha'sut tal li Cajvaltique. 

9Quermanotac, mu me xatic'be aba amulic, yu'un jech mu xavich'ic chapanbel amulic. 

Yu'un li Jchapanvaneje va'al xa tal ta ti'na. 

10Quermanotac, chanic me jech chac c'u cha'al laj yich'ic vocol, xchi'uc jech chac c'u 

cha'al its'ic yu'unic vocol li j'alc'opetic ti ic'opojic ta sventa Cajvaltique. 

11Q'uelo avilic, toj lec sc'oplal ta xcalbetic li boch'o lec icuch yu'unic vocole. Li 

vo'oxuque ava'yojic c'u x'elan icuch yu'un vocol li Jobe, xchi'uc xana'ic noxtoc ti c'u 

x'elan laj yich' c'uxubinel ta ts'acal yu'un Cajvaltique. Yu'un li Cajvaltique oy slequil 

yo'nton, ja' stalel Jc'uxubinvanej o. 

12Quermanotac, li c'usi tsots sc'oplal chacalboxuque, mu me xava'an ta testigo 

avu'unic li vinajel xchi'uc banamile, xchi'uc mu me c'usi yan xava'anic ta testigo. Me 

oy c'usi chavalique, “Xu'”, me xachiique, ac'o xu'uc o. “Mu xu'”, me xachiique, ac'o 

jechuc o; yu'un jech mu xata amulic ta stojol li Diose. 

Tsots sc'oplal li sc'opanel Diose 

13Me oy boch'o chich' vocol avu'unique, ac'o sc'opan Dios. Me oy boch'o xcuxet 

yo'ntone, ac'o sq'uejintabe slequilal Dios. 

14Me oy boch'o ip cha'ay avu'unique, ac'o yic' tal li jcholc'opetique, ac'o c'opanbatuc 

Dios ta stojol, xchi'uc ac'o jaxbatuc aceite ta sbi li Cajvaltique. 

15Me oy xch'unojel yo'nton ta sc'opan Diose, ta xcol li jchamele, yu'un ja' ta 

stsatsubtasat yu'un li Cajvaltique. Me oy smul li boch'o icole, ta spasbat perdón 

noxtoc. 

16Ja' yu'un jamal xavalbe abaic li amulique, talbat xac'opanbe abaic Dios ta atojolic, 

yu'un jech chacolic. C'alal tsc'opan Dios boch'o tuc' yo'ntone, oy lec stsatsal li sc'ope. 

17Li j'alc'op Elías ti co'ol cristianoutic jchi'uctique, oy stsatsal li sc'op c'alal la sc'anbe 

Dios ti mu me xac' vo'e, jech muc xac' vo' o'lol xchanibal jabil li' ta banamil. 

18Ts'acal lic sc'opan Dios yan velta, jech ital vo' ta vinajel, laj yac' sat li ts'unubaltic li' 

ta banamile. 

19Quermanotac, me oy boch'o ta xch'ay ta bee ti ta scomtsan xch'unel li c'usi melele, li 

boch'o ta xbat yic' sutel tale, 

20na'ic me ti ja' ta sventa ay yic' sutel tal, laj yac'be scomtsan chopol be stamoj ti jech 

ta xcol ta sventa lajele, xchi'uc ti jech ich'ay epal mulil ta sventae. 

1 Pedro 

1 Pedro 1 

Patub o'ntonal 

1Vu'un Pedroun, yajtacbolalun li Jesucristoe, chabanuc chacalboxuc tal, vo'oxuc ti te 

puquemoxuc batel ta Ponto, ta Galacia, ta Capadocia, ta Asia, xchi'uc ta Bitinia 

banamile. 

2Vo'oxuc ti t'ujbiloxuc ono'ox yu'un Dios Totil ta sventa ti jech ono'ox snopoje, 

xchi'uc ta sventa ti laj xa slecubtasoxuc li Ch'ul Espiritue, yu'un jech ac'o ach'unic, 

ac'o avich'ic lecubtasel ta sventa xch'ich'al li Cajvaltic Jesucristoe. Ac'o ataic ep 

c'uxubinel xchi'uc ac'o ataic o jun avo'ntonic. 

Sc'oplal c'u x'elan li cuxlejal sventa sbatel osile 

3Coliyalbutic li Diose, ja' li Stot Cajvaltic Jesucristoe, yu'un toj ep la xc'uxubinutic, laj 

yac' cha'voc'cutic ta ach' ta sventa ti la xcha'cuxes ta smuquinal li Cajvaltic 

Jesucristoe. Jech la jta spatubil co'ntontic ti mu xlaj sc'oplale. 

4Jech ta xquich'tic li c'usi sc'oplal ja' cu'untic ti chapanbil yu'un Dios te ta vinajel ti 

mu sna' xc'a'e, ti mu sna' soque, xchi'uc ti mu sna' xlaje. 

5Ta sventa xch'unojel avo'ntonic ta stojol Dios, jech ta xchabioxuc ta svu'el yu'un jech 

xu' chataic li coltael xchapanoje; ja' to chayac'boxuc avilic ta slajebal c'ac'al. 

6Ja' yu'un li vo'oxuque cuxetuc no'ox avo'ntonic, ac'o me ep ta chop preva chtal ta 

atojolic me jech chc'ot ta pasele, pero mu'yuc jal chavich'ic. 

7Yu'un ja' sventa chich' q'uelel me oy xch'unojel avo'ntonic. Yu'un li xch'unojel 

co'ntontique toj lec. Ja' mu sta jech li c'anal taq'uin chich' q'uelel ta c'oq'ue, yu'un sna' 

xlaj. Yan li xch'unojel avo'ntonic chich' q'uelele, jun yutsil, lec ac'oplalic yu'un; 

ich'biloxuc ta muc' c'alal chtal li Cajvaltic Jesucristoe. 

8Li vo'oxuque ac'anojic xa li Cajvaltic Jesucristoe, ac'o me mu'yuc to avilojic. Li' ta 

orae ach'unojic xa, pero mu'yuc to chavilic. Ja' yu'un toj xcuxet no'ox avo'ntonic, toj 

yan sba yutsil chava'yic, mu xa xana' c'usi chavalic. 

9Jech chavich'ic li c'usi sc'oplal chataic ta sventa xch'unojel avo'ntonique, ja' ti 

chacolic sbatel osile. 

10Li j'alc'opetic ta vo'onee tsc'an tsna'ic ec, la sjac'beic lec sc'oplal li coltael ti laj yalic 

comel ti ta amotonic chavich'ique. 

11La sjaq'uic lec c'u x'elan, c'usi ora chc'ot ta pasel chich' vocol li Cristo ti i'ac'bat 

yalbeic sc'oplal yu'un li Espíritu yu'un Cristo te oy ta stojolique, xchi'uc c'u x'elan li 

slequilal tsta ta ts'acale. 

12Li Diose laj yac'be sna'ic ti mu ja'uc ta sventa stuquic li c'usi laj yalique, ti ja' ta 

aventaic vo'oxuque. Ja' ti laj xa avich'ic albel yu'un li boch'otic ja' yabtel chcholic li 

Lequil A'yej ta sventa svu'el Ch'ul Espíritu tacbil tal ta vinajele. Li j'almantaletique toj 

chac ox sq'uel ya'yic ec ti jech chc'ot ta pasele. 

Li Diose tsc'an ac'o ach'ubuc jcuxlejaltic 

13Ja' yu'un bijanic me, nopic lec li c'usi chapasique. Junuc avo'nton malaic li c'usi 

sc'oplal chayac'boxuc ta slequil yo'nton Dios c'alal ta xcha'tal li Cajvaltic Jesucristoe. 

14Ja' tsc'an jechoxuc jech chac c'u cha'al nich'onil ti lec jch'unej mantale. Mu me 

xapasic c'usi tsc'an avo'ntonic jech chac c'u cha'al laj apasic ti c'alal mu to'ox 

xavotquinic Diose. 

15Ja' chanbeic stalel li Boch'o laj yic'oxuc ta stojole, yu'un li stuque tuc' yo'nton. Jech 

tsc'an tuc' scotol c'usi chapasic ec li vo'oxuque. 

16Yu'un jech ts'ibabil ta sc'op Dios: “Tuc'uc me avo'ntonic, yu'un li vu'une tuc' 

co'nton”, xi ts'ibabil. 

17Li vo'oxuque “Tati” me xavutic li Dios ti tuc' chchapan c'u x'elan tspas jun 

cristianoe, ti mu'yuc tst'uj boch'o chc'uxubine, ich'ic ta muc' ti c'u sjalil chajelovic li' ta 

banamile. 

18Yu'un xana'ic ti smanojoxuc xa loq'uel ta sventa li achopol talelic ti mu'yuc stue, ti 

ja' la xchanubtasoxuc comel li amoltot ayame'ic ta vo'onee. Xana'ic ti mu ja'uc la 

stojoxuc o li c'usi sna' xlaje. Muc ta c'anal taq'uinuc, muc ta saquil taq'uinuc la 

stojoxuc. 

19Ja' la smanoxuc o ta xch'ul ch'ich'al li Jesucristoe, yu'un ja' laj yich' milel ta jcojtic 

jech chac c'u cha'al ch'ium chij laj yich' milel, ti toj leque, ti mu'yuc bu chopole. 

20Vo'one ono'ox nopbil c'alal mu'yuc to'ox banamil ti jech chc'ot ta pasele, pero ja' to 

ic'ot ta pasel ti c'alal po'ot xa slajebal c'ac'ale; ja' sventa alequilalic li vo'oxuque. 

21Ja' ta sventa ti laj ach'unic Diose, yu'un li Diose la xcha'cuxes loq'uel ta smuquinal, 

xchi'uc laj yac'be slequilal yutsilal. Ja' yu'un li vo'oxuque jun avo'ntonic ach'unojic li 

Diose xchi'uc apatoj avo'ntonic ta stojol. 

22Li vo'oxuque pocbil xa avo'ntonic ta sventa ti ach'unojic xa li sc'op Dios ti ja' 

melele, yu'un chac'anan abaic ta sventa ti achi'il xa abaic ta voq'uel c'oteme. Jech 

tsc'an j'ech'el chac'anan abaic o ta scotol avo'ntonic xchi'uc ta scotol atsatsalic. 

23Yu'un lacha'voq'uic ta ach', pero mu xa ja'uc laj avich'beic sts'unubal li atot ame'ic ti 

sna' xlaje. Ja' xa sventa li sc'op Dios ti cuxul, ti mu sna' xlaj oe. 

24Yu'un jech ts'ibabil ta sc'op Dios: “Scotol li cristianoetique ja' jechic jech chac c'u 

cha'al ts'i'lal. Li yutsil slequilique ja' jech chac c'u cha'al nichim. Li ts'i'lale ta xtaquij, 

li nichime ta xbaj yalel. 

25Yan li sc'op Cajvaltique mu sna' xlaj o sbatel osil”, xi. Ja' li Lequil A'yej ti laj xa 

avich'ic cholbele. 

1 Pedro 2 

1Ja' yu'un tsc'an chacomtsanic scotol li c'usitic chopole, li lo'lavaneje, ti chamacbeic 

sat achi'ilique, li ti'o'ntavaneje, xchi'uc scotol li lo'iltavaneje. 

2Ja'uc jechoxuc jech chac c'u cha'al ololetic ti naca to chvoq'uique, ti tsa'ilan 

xchu'ique. Ja'uc jechoxuc ta sa'ilanbel sve'el avo'ntonic li vo'oxuque, yu'un jech 

chach'iic ta sventa li sc'op Dios ti ja' melele, jech chacolic. 

3Yu'un laj xa avilic ti toj lec yo'nton li Cajvaltique. 

Ja' jech chac c'u cha'al lequil ton li Cristoe 

4Ja' yu'un nopajanic ta stojol li Cajvaltic ti ja' jech chac c'u cha'al lequil tone, ti ibajat 

yu'un li cristianoetique, pero ta stojol Diose lec t'ujbil, oy lec stu. 

5Ja' jech li vo'oxuque lequil ton c'otemoxuc, chavich'ic latsel muyel yu'un jech 

chac'otic ta jbej ch'ulna yu'un Dios. Vo'oxuc ch'ul paleoxuc chac'otic, jech ta sventa 

Jesucristo xu' chavaq'uic lequil matanal sventa sbatel osil ti lec chil Diose. 

6Ja' yu'un jech ts'ibabil ta sc'op Dios: “A'yo ava'yic, ta xcac' jbej lequil ton te ta Sión; 

lec t'ujbil, tsots sc'oplal. Ja' ta xcom ta sventa chiquin na. Li boch'o ja' tspat yo'nton ta 

stojole mu xyal o ta q'uexlal”, xi ts'ibabil. 

7Vo'oxuc li jch'unolajeloxuque ja' sventa alequilalic. Pero ta sventa li boch'otic mu 

xch'unique, ja' ta xc'ot ta pasel ta stojolic ti jech ts'ibabil ta sc'op Diose: “Li ton ti la 

sbajic li jpasnaetique ja' ono'ox icom ta chiquin na”, xi. 

8“Ja' sventa ac'o sbosi yacanic o; ja' sventa ac'o yalicuc o ta lum”, xi. Ja' te tsbosi 

yacanic o ya'yel ta sventa ti mu xch'unic li sc'op Diose, yu'un jech ono'ox ts'ibabil 

sc'oplalic. 

9Pero li vo'oxuque sts'unubaloxuc xa li boch'o t'ujbil yu'un Diose, bats'i pale xa 

c'otemoxuc ta stojol Dios, ch'ul muc'ta lum xa c'otemoxuc, yu'uninojoxuc xa li Diose. 

Yu'un jech ac'o apucbeic batel li c'usitic toj lec la spas Diose, ti laj yic'oxuc loq'uel ta 

ic'al osile, ti laj yac'oxuc ta sac osil ti toj jun yutsile. 

10Ta vo'onee muc to'ox steclumalucoxuc li Diose, pero li' ta orae steclumaloxuc xa. 

Ta vo'onee mu'yuc to'ox c'uxubinbiloxuc yu'un li Diose, pero li' ta orae laj xa 

xc'uxubinoxuc. 

Tsc'an chcac'tic ta ilel ti vu'utic jch'unolajelutique 

11Vo'oxuc ti lec jc'anojoxuque, ta jc'anboxuc vocol ta atojolic vo'oxuc ti ja' jechoxuc 

jech chac c'u cha'al yanlum, ti jxanubaletic no'oxe, ti jelovel no'ox chjelovic li' ta 

banamile. Mu me xach'unic li c'usi tsc'an abec'talique, yu'un scontra sbaic xchi'uc li 

c'usi tsc'an co'ntontique. 

12Lecuc me c'usi chapasic ta stojol li boch'otic mu'yuc yich'ojic ta muc' Diose. Ac'o 

me chal ac'oplalic ti chopol c'usi chapasique, pero c'alal chilic ti lec c'usitic 

chapasique, chalbeic slequilal Dios ti c'alal chtal chapanvanuque. 

13Ich'ic me ta muc' ta sventa Cajvaltic li boch'otic oy yabtelic li' ta banamile, jech 

chac c'u cha'al li muc'ta ajvalile, yu'un ja' tsots yabtel yich'oj. 

14Jech noxtoc li yantic ajvaliletique, yu'un ja' tacbilic sventa chac'beic stoj smul li 

boch'otic chopol c'usi tspasique, xchi'uc ti ac'o yalbeic lec sc'oplal li boch'otic lec c'usi 

tspasique. 

15Yu'un li Diose ja' tsc'an ti lec c'usitic chapasic li vo'oxuque, yu'un jech chmac ye 

avu'unic li boch'otic bolic ti mu c'usi sna'ique. 

16Aq'uic ta ilel ti colemoxuc xae. Ti jech colemoxuque, mu me xanopic ti xu' xa chbat 

apasic c'usitic chopole. Ja' tsc'an chac'otic ta yajtunel Dios. 

17Ich'ic me ta muc' scotol li cristianoetique. C'anic me li boch'o co'ol jch'unojtic Dios 

jchi'uctique. Ich'ic ta muc' li Diose; ich'ic ta muc' noxtoc li muc'ta ajvalile. 

Sc'oplal c'usi tsc'an tspas mozoetic 

18Mozoetic, ich'ic me ta muc' ta scotol avo'ntonic li avajvalique. Mu me ja'uc no'ox 

xavich'ic ta muc' li boch'otic lequique, ti c'ux chaya'yoxuque. Ac'o me simaronic, 

ich'ic ta muc' noxtoc. 

19Yu'un ja' lec chil Dios li boch'o jeche' no'ox ta xich' vocol, ti sna'oj tuc' c'usi tspas ta 

stojol Diose. 

20Yu'un me ta scoj oy c'usi chopol chapasic ti chavich'ic vocole, mu'yuc stu chc'ot li 

vocol chats'iquique. Pero me ta sventa c'usi lec chapasic ti chavich'ic tsots vocole, me 

lec tsts'ic avu'unique, toj lec chil li Diose. 

21Yu'un ja' jech tsc'an Dios ti laj yic'oxuc ta stojole, yu'un ja' jech laj yich' vocol ta 

aventaic ec li Cristoe. Ja' laj yac'boxuc avilic c'usi tsc'an chapasic, yu'un jech ac'o 

ats'aclinic batel. 

22Li Cristoe me jutuc mu'yuc smul, me jutuc mu'yuc x'epalc'opoj. 

23C'alal laj yich' chopolc'optaele, mu'yuc xchopolc'optavan ec. C'alal ja'o chich' tsots 

vocole, mu'yuc bu isibtasvan. Ja' no'ox laj yac'be sventain li Dios ti tuc' 

chchapanvane. 

24Ja' stuc la xcuch ta sbec'tal li jmultic c'alal ja'o joc'ol ta cruze, yu'un jech xu' 

chijchamutic ta sventa li mulile; ja' chijcuxiutic ta spasel li c'usi tuq'ue. Li Cristoe ep 

ituch' sbec'tal, yu'un jech vo'oxuc colem lacomic. 

25Yu'un li vo'oxuque ja' to'ox jechoxuc jech chac c'u cha'al ch'ayemal chijetic, pero li' 

ta orae lasutic tal ta stojol li Jchabivaneje. Ja' xa ta xchabioxuc jech chac c'u cha'al 

jchabichij, ja' xchabioj li acuxlejalique. 

1 Pedro 3 

Tsc'an chich' sbaic ta muc' li boch'o nupul ts'acalique 

1Jech ec li vo'oxuque antsetic, ich'ic me ta muc' li amalalique. Yu'un me oy mu'yuc 

xch'unojic sc'op Dios li amalalique, c'alal chilic ti lecubenoxuque, xu' ta xlic xch'un ta 

aventaic. Mu persauc chavalbeic, 

2yu'un chilic ti lec c'usi chapasique xchi'uc ti lec avich'ojic ta muc' Diose. 

3Mu me ja'uc ta sventa sba abec'talic ac'o vinajuc li at'ujumalique. Mu me ja'uc ta 

sventa ti toj yan xa sba c'u x'elan chapas li ajolique, xchi'uc ti chac'ac'umtas abaic ta 

c'anal taq'uine, xchi'uc ti toj c'upil sba li ac'u' apoq'uique. 

4Ja'uc me ta sventa ti lecuben yut avo'ntonique, xchi'uc ti oy smuc'ul avo'ntonique, 

yu'un ja' mu xlaj sc'oplal. Le'e ja' toj lec chil li Diose. 

5Yu'un ja' jech la spasic ec li antsetic ta vo'onee; ja' st'ujumalic ic'ot ec li slequil 

yo'ntonique. Ja' no'ox la spat yo'ntonic ta stojol li Diose, jech ivu' yu'unic laj yich'ic ta 

muc' li smalalique. 

6Ja' jech la spas ec li Sarae, la xch'unbe smantal li Abrahame, yu'un la sna' ti ja' totil te 

ta snae. Ja' jech li vo'oxuque yalaboxuc Sara chac'otic me ja' chapasic li c'usi leque, 

me mu'yuc c'usi chaxi'ic yu'une. 

7Ja' no'ox jech ec li vo'oxuque viniquetic, nopic me c'u x'elan lec jun avo'nton achi'uc 

li avajnilique. C'ux me xava'yic, ich'ic me ta muc'. Na'ic me ti ja' c'unic li stuquique 

xchi'uc ti co'ol ic'biloxuc yu'un Dios xu' chavich'ic li cuxlejal ti mu sna' xlaje. Me jech 

chapasique, mu'yuc macal chc'ot ta be ac'opic ti c'alal chac'opanic Diose. 

C'usi tsc'an tspasbe sbaic jch'unolajeletic 

8Slajeb xa chacalboxuc, co'oluc me avo'nton ta acotolic. C'ux me xava'ay abaic, c'ano 

me abaic, yu'un jun xa atotic. Oyuc slequil avo'ntonic; biq'uit me xavac' abaic. 

9Mu me chopoluc c'usi xapasbeic ec li boch'o chopol c'usi chaspasboxuque. Mu me 

xachopolc'optaic ec li boch'o ta xchopolc'optaoxuque. Ja' tsc'an chac'anbeic 

slequilalic, yu'un jech ac'o staic bendición. Yu'un ic'biloxuc yu'un Dios ti jech ac'o 

apasique, yu'un jech ac'o avich'ic bendición. 

10Yu'un jech chal ta sc'op Dios: “Li boch'o tsc'an jun yo'nton chcuxie, ti tsc'an xcuxet 

no'ox yo'nton chjelov li' ta banamile, ac'o spajes ye ta yalel c'usi chopol, xchi'uc ac'o 

spajes ye ta epalc'op. 

11Ac'o svoc' sba ta sventa li c'usi chopole, ja' ac'o spas li c'usi leque. Ac'o sa'ilan li 

c'usi ja' sventa jun yo'ntone, ja' ac'o spasilan o batel. 

12Yu'un li Cajvaltique ja' te oy sat ta stojol li boch'o tuc' c'usi tspasique; lec 

stuc'ulanbe sc'op ti c'alal chc'opanate. Yan li boch'o chopol c'usi tspasique ja' chopol 

ch-ilatic yu'un li Cajvaltique”, xi ts'ibabil. 

13Mu'yuc boch'o chopol c'usi chaspasboxuc me vo'oxuc batem avo'ntonic ta spasel 

c'usitic leque. 

14Me ta scoj lec c'usitic chapasic chavich'ic vocole, cuxetuc no'ox avo'ntonic li 

vo'oxuque. Mu me xaxi'ic yu'un; mu me xlo'ilaj avo'ntonic yu'un. 

15Ich'ic no'ox ta muc' Cajvaltic Cristo ta avo'ntonic. Chapalucoxuc me scotol c'ac'al 

c'usi chatac'beic me oy boch'o chasjac'boxuc ta sventa li c'usi apatoj avo'nton 

chamalaique. 

16Pero ta smuc'uluc avo'nton xavalic; ich'vananic me ta muc'. Mu me xapasic li c'usi 

xu' chac' slo'il ajol avo'ntonique, yu'un jech chq'uexovic li boch'otic chopol chilic li 

c'usi lec chapasic ta sventa Cristoe. 

17Ja' lec me ta xquich'tic vocol ta sventa c'usi lec ta jpastic me jech tsc'an Diose. Ja' 

vocol me ta scoj chopol c'usi ta jpastique. 

18Yu'un li Cristoe laj ono'ox yich' vocol ec ti c'alal icham ta scoj jmultique. Jun no'ox 

velta j'ech'el la xch'aybutic o. Li stuque mu'yuc smul, pero laj yich' vocol ta scoj 

jpasmuliletic, yu'un jech chijyic'utic batel ta stojol Dios. Icham xchi'uc sbec'tal, pero 

icha'cuxi xchi'uc ach' sbec'tal ta sventa Espíritu. 

19Li xch'ulele ay yalbe ya'ay ch'ulelaletic yo' bu chucajtic ti ivu' xa yu'une. 

20Ja' li jbajmantaletic ta vo'one ti c'alal cuxul to'ox li Noee, ti imalaatic yu'un Dios 

ac'o xch'unic c'alal ja'o chich' pasel barcoe. Pero mu'yuc ep boch'o icolic; ja' no'ox 

vaxquib icolic ta sventa li vo'e. 

21Li vo' le'e ja' senyail li vo' chquich'tique, jech chijcolutic. Li vo' chquich'tique mu 

ja'uc sventa chispocbutic jbec'taltic. Ja' sventa ti lecuben xa jol co'ntontic ta stojol 

Dios ta sventa ti icha'cuxi li Jesucristoe. 

22Ja' li boch'o imuy batel ta vinajel, ti te xa oy ta sbats'ic'ob Diose, ti ich'bil ta muc' 

yu'un li j'almantaletic xchi'uc li pucujetic ti tsots svu'elique. 

1 Pedro 4 

Tsc'an ac'o jcomtsantic li c'usitic chopole 

1Ja' yu'un ja'uc me jechoxuc li vo'oxuque, cuchuc me avu'unic ec li vocol jech chac c'u 

cha'al laj yich' vocol li Cristoe. Yu'un li boch'o laj xa yich' vocol ta sbec'tale itsal xa 

yu'un o li mulile, 

2jech mu xa ja'uc tspas li c'usi tsc'an sbec'tale. Ja' xa tspas c'usi tsc'an Dios ti jayib to 

c'ac'al cuxule. 

3Ep c'ac'al jech laj apasic jech chac c'u cha'al tspasic li boch'otic mu xich'ic ta muc' 

Diose; ja' laj avac' abaic ta spasel li c'usitic chopole, li c'usi tsc'an abec'talique, li 

yacubele, xchi'uc i'ech' ta bis avu'unic li ve'el uch'bajele, xchi'uc laj avich'ic ta muc' li 

c'usitic cuybilic ta dios ti toj chopol chil Diose. 

4Li vo'oxuc li' ta orae, labal cha'yic ti mu'yuc xa chachi'inic ta spasel li c'usitic chopol 

tspasic ti mu'yuc spajebal yu'unique, jech chopol xa chal ac'oplalic. 

5Le'e ta to xich'ic chapanel yu'un li Boch'o chapal sventa chac'be stoj smul li boch'otic 

cuxulique xchi'uc li boch'otic chamenique. 

6Ja' yu'un c'alal ta boch'otic chamenic xa'ox laj yich'ic albel li Lequil A'yeje, yu'un 

jech xu' chcuxiic li boch'otic ch-ac'bat xcuxlejalic yu'un Diose, ac'o me laj xa yich' 

stojol smulic li' ta banamil jech chac c'u cha'al chich' scotol cristianoetique. 

Tsc'an chcac'tic tunuc ta stojol yantic li jbijiltique 

7Po'ot xa chlaj scotol li c'usitic oye. Ja' yu'un bijanic me ta sventa li c'usi chapasique; 

teuc me avo'ntonic ta sc'opanel li Diose. 

8Pero ja' tsots sc'oplal ti ech'em to ac'o ac'an abaic li vo'oxuque. Yu'un li c'anvaneje ta 

xac' ch'ayuc ep mulil. 

9Iq'uic ochel li boch'o chc'ot ta anaique; mu me xabic'talvulajeticuc xapasic. 

10Jujunoxuc tunesic ta stojol yantic ti c'u x'elan amotonic yac'ojboxuc Diose, jech 

lequil j'abteloxuc chac'otic ta sventa li c'usitic xu' avu'un ac'biloxuc yu'un Diose. 

11C'alal me oy boch'o chc'opoje, ja' ac'o yal jech chac c'u cha'al chal li sc'op Diose. 

Me oy boch'o tsc'an ta xtune, ac'o spas ti c'u x'elan stsatsal ac'bil yu'un Diose. Scotol li 

c'usitic chapasique, ac'o ja'uc sventa ch-ich'at ta muc' Dios avu'unic ta sventa li 

Jesucristoe, yu'un ja' no'ox ich'bil ta muc', ja' no'ox oy svu'el sbatel osil. Jechuc. 

Tsc'an cuxetuc no'ox co'ntontic me chquich'tic vocole 

12Vo'oxuc ti lec jc'anojoxuque, mu me ch'ayeluc chc'ot avo'ntonic ta sventa li tsatsal 

vocol chavich'ique, yu'un ja' sventa chich' q'uelel avo'ntonic. Mu me xanopic ti 

atuquic xa no'ox jech chavich'ic vocole. 

13Ja' tsc'an cuxetuc no'ox avo'ntonic, yu'un co'ol chavich'ic vocol jech chac c'u cha'al 

laj yich' vocol li Cristoe. Jech xcuxet no'ox avo'ntonic noxtoc ti c'alal tsta yorail chtal 

xchi'uc slequilal yutsilale. 

14Cuxetuc no'ox avo'ntonic me oy boch'o chaxchopolc'optaoxuc ta scoj li Cristoe, 

yu'un li Ch'ul Espíritu yu'un Dios ti toj ech'em slequilale te xchi'inojoxuc o. 

15Me oy boch'o chich' vocol avu'unique, mu me ta scojuc imilvan, i'elc'aj, la sa' tsots 

smul, o me la stic' sba ti bu mu sventauque. 

16Me ta xich' vocol ta scoj ti xch'unoj Cristoe, mu me xq'uexov. Ac'o no'ox yalbe 

slequilal Dios ta sventa ti xcuchojbe xa sbie. 

17Yu'un li nucul chac' Diose laj xa sliques ta stojol yalab xnich'nab. Me ja' ba'yuc 

tsliques ta stojol yalab xnich'nabe, ¿c'u to x'elan chich'ic ta slajebal li boch'otic mu 

xch'unic li Lequil A'yeje? 

18Me ta vocol ta xcol li boch'o tuc' yo'ntone, ¿c'u to x'elan chc'ot ta pasel ta stojolic li 

boch'otic ven chopolic, xchi'uc li jpasmuliletique? 

19Ja' yu'un, li boch'o chich' vocol ta sventa ti jech tsc'an Diose, ac'o no'ox spasilan o li 

c'usitic leque, xchi'uc ac'o yac' sbaic o ta sc'ob li Diose, ja' li Jpasvanej yu'unique. 

Yu'un li stuque staoj yav yo'nton o ta stojolic. 

1 Pedro 5 

Taq'uiel ta sventa jch'unolajeletic xchi'uc jcholc'opetic 

1Vo'oxuc li jcholc'opoxuque, chacalboxuc c'usi lec ta pasel, yu'un co'ol oy cabteltic. 

Xchi'uc vu'un laj quil c'u x'elan laj yich' vocol li Cristoe, xchi'uc co'ol ta jchi'in ta 

slequilal c'alal me icha'sut tale. 

2Chabiic me li xchijtac Dios ti ac'bil aventainique. Mu me ta sujeluc xapasic; yutsiluc 

me avo'nton xapasic jech chac c'u cha'al tsc'an li Diose. Mu me ja'uc ta scoj ti xpich'et 

avo'ntonic yu'un taq'uine. Scotoluc avo'nton xapasic li avabtelique. 

3Mu me xacuy abaic ta jpasmantal ta stojol li boch'otic aventainojique. Ja' tsc'an 

vo'oxuc chavaq'uic ta ilel c'usi lec ta pasel ta stojolic. 

4Yu'un jech c'alal chtal li Banquilal yu'un jchabichijetique, chavich' amotonic ti toj jun 

yutsile ti mu sna' xlaj oe. 

5Jech ec li vo'oxuque queremetic, ich'ic me ta muc' li jcholc'opetique. Acotolic tsc'an 

talbat chavich' abaic ta muc'; biq'uit xavac' abaic, yu'un jech ts'ibabil: “Li Diose 

chopol chil li jtoybaetique; yan li boch'o biq'uit chac' sbaique ja' chc'uxubin”, xi 

ts'ibabil. 

6Ja' yu'un biq'uit me xavac' abaic ta stojol li Dios ti ech'em stsatsale, jech chayac'oxuc 

ta ich'el ta muc' ti c'alal ta sta yoraile. 

7Ac'beic sventain Dios scotol li slo'il avo'ntonique, yu'un oy ta yo'nton tsc'an ta 

scoltaoxuc. 

8Bijanic me, viq'uiluc me asatic yu'un li avajcontraique, ja' li pucuje, yu'un xjoyet 

no'ox jech chac c'u cha'al león ti x'avet no'ox ta sa'el li boch'o tsc'an tsti'e. 

9Contrainic li pucuje, j'ech'el oyuc o xch'unojel avo'ntonic. Na'ic me ti ja' jech chich'ic 

vocol ec li jch'unolajeletic ti buyuc no'ox oyic ta sbejel banamile. 

10Me icuch avu'unic li vocol ti jliquel no'ox li' chquich'tique, li Dios ti toj ep slequil 

yo'ntone, ti laj yic'oxuc yu'un ac'o bat achi'inic ta slequilal ta sventa ti ach'unojic li 

Jesucristoe, chayac'boxuc lec stsatsal avo'ntonic, chaspasboxuc ta jun avo'ntonic, 

chasnacanboxuc lec avo'ntonic. 

11Ja' ac'o spas mantal stuc sbatel osil li Diose. Jechuc. 

Patub o'ntonal 

12Li Silvanoe, ja' li jchi'iltic ti jun yo'nton ta jtojole, ja' la sts'ibabun li cha'oxbel c'usi 

chacalboxuc tal li'i, yu'un ta jbijubtasoxuc, xchi'uc chacalboxuc ta jamal ti ta melel 

ataojic xa li c'uxubinel yu'un Diose. J'ech'el me c'anic o li c'uxubinel yu'une. 

13Chabanucoxuc la xal li jtsob jch'unolajeletic li' ta Babilonia ti co'ol t'ujbilutic yu'un 

Dios jchi'uctique. Chabanucoxuc la xal ec li Marcos ti xco'laj xchi'uc jnich'one. 

14Chabanuc xavalbe abaic ta jujuntal. Te tsacbo aba ac'obic, ja' svinajeb ti ac'anoj 

abaic ta sventa ti co'ol ach'unojic Diose. Ac'o junuc avo'nton acotolic, vo'oxuc ti 

oyoxuc ta stojol li Jesucristoe. 

2 Pedro 

2 Pedro 1 

Patub o'ntonal 

1Vu'un Simón Pedroun, vu'un yajtunelun xchi'uc yajtacbolalun li Jesucristoe, 

chabanuc chacalboxuc tal, vo'oxuc ti ach'unojic xa Cajvaltique, ja' ti toj jun yutsil jech 

chac c'u cha'al jch'unojcutique. Ti Jech la jch'untique, ja' ta sventa ti tuc' c'usi tspas li 

Diose xchi'uc li Jcoltavanej cu'untique. 

2Ac'o ataic ep c'uxubinel, xchi'uc ac'o junuc o avo'ntonic ta sventa ti laj xa avotquinic 

li Diose xchi'uc li Cajvaltic Jesucristoe. 

Sc'oplal c'usi tsc'an tspas li boch'o ic'bil xa yu'un Diose 

3Ta sventa ti laj xa cotquintic li Dios ti laj yic'utic ta svu'el stsatsale, jech laj xa 

yac'butic scotol c'usitic ta xtun cu'untic sventa chijcuxiutic, xchi'uc sventa chquich'tic 

ta muc'. 

4Jech laj xa yac'butic li c'usi toj jun yutsile ti toj muq'ue ti sc'oplal ono'ox 

chijyac'butique, jech xu' xa chavich'beic batel stalel li Diose, jech xu' chaloq'uic ta 

sventa li c'usitic toj chopol li' ta banamil ti xpich'et co'ntontic yu'une. 

5Jech ma'uc no'ox tsc'an ti oy xch'unojel avo'ntonique; tsc'an noxtoc ti scotol 

avo'ntonic chavaq'uic persa spasel li c'usi leque. Me chavaq'uic persa spasel li c'usi 

leque, chlic jamuc lec asatic. 

6Me labijubique, xu' avu'un chapajes aba atuquic. Me xu' avu'un chapajes aba 

atuquique, ch-ayin smuc'ul avo'ntonic. Me i'ayin smuc'ul avo'ntonique, jun avo'nton 

chavich'ic ta muc' Dios. 

7Me jun avo'nton chavich'ic ta muc' Diose, chac'an li achi'iltaquique. Me ac'anoj li 

achi'iltaquique, oy xa c'anvanej ta avo'ntonic. 

8Me laj xa ataic scotol jech chac le'e, me ch-epaj batel avu'unique, oy atuic, jech 

chvinaj ta avabtelic ti ta melel mu alticuc laj avotquinic li Cajvaltic Jesucristoe. 

9Pero li boch'otic mu jechuc ta spase, ja' jechic jech chac c'u cha'al ma'sat ti mu xc'ot 

sat ta nome, yu'un ich'ay xa ta yo'ntonic ti ipocbat loq'uel li smul la spasic ta vo'onee. 

10Ja' yu'un quermanotac, aq'uic persa ti jechuc o avo'ntonique ti j'ech'el ac'o ach'unic o 

ti ic'biloxuc, ti t'ujbiloxuc yu'un Diose. Me jech chapasique, me jutuc mu xayalic o ta 

lum. 

11Jech lec jamal ti'na ta aventaic, jech ta jbel sc'oplal cha'ochic yo' bu chventainvan 

sbatel osil li Cajvaltique, ja' li Jesucristo Jcoltavanej cu'untique. 

12Ja' yu'un mu xlaj co'nton ta jvulesboxuc ta avo'ntonic scotol le'e, ac'o me ana'ojic xa 

lec, ac'o me j'ech'el ach'unojic o li c'usi melele. 

13Yu'un ti c'alal li' to cuxulune, jech co'nton o chajt'abilanboxuc ta avo'ntonic. 

14Yu'un laj xa yac'bun jna' Cajvaltic Jesucristo ti po'ot xa chcom li jbec'tal li'i. 

15Pero chcac' persa ta jpas ti bu c'alal xu' cu'une, yu'un jech xu' chavules ta avo'ntonic 

scotol c'usitic laj calboxuc ti c'alal chamenun xa'oxe. 

Ja' melel c'usi la xcholic li yajtacbolaltac Jesuse xchi'uc li j'alc'opetique 

16C'alal laj calcutic ava'yic c'u x'elan svu'el li Cajvaltic Jesucristoe xchi'uc ti c'u x'elan 

ta xcha'tale, muc lo'iluc no'ox la jch'uncutic, muc nopbiluc no'ox. Laj quil ta jsat 

jtuccutic c'u x'elan li smuc'ul stsatsale. 

17Yu'un te oyuncutic ti c'alal i'ac'at ta ich'el ta muq'ue ti i'ac'bat slequil yutsilal yu'un 

Jtotic Diose. Ivinaj tal c'op ta stojol c'alal to ta lequilal: “Li'i ja' Jnich'on, lec jc'anoj, 

lec jpatoj co'nton yu'un”, xi. 

18Laj ca'ay ta jchiquin jtuccutic ti jech ic'opoj tal ta vinajele, yu'un co'ol te oyuncutic 

xchi'uc Jesús ta sjol ch'ul vits. 

19Jech ta jna'tic o ti ja' melel c'usi laj yalic comel li yaj'alc'optac Dios ta vo'onee. Jech 

tsc'an j'ech'el ac'o ach'unic o ta scotol avo'ntonic. Yu'un ja' chtun cu'untic jech chac c'u 

cha'al candil ti tsacubtas li ic' osil c'alal to tsacub osile, xchi'uc c'alal to chloc' tal li 

muc'ta c'anal sventa chac' xojobal ta avo'ntonique. 

20Tsc'an chana'ic lec ba'yuc li'i: Scotol li sc'op Dios ts'ibabile mu'yuc boch'o xu' 

tsloq'uesbe smelol ta stuc no'ox. 

21Yu'un li sc'op Diose mu ta yo'ntonuc cristiano iloc' tal. Ja' iventainatic yu'un Ch'ul 

Espíritu. Ja' viniquetic ic'opojic ta sventa Dios. 

2 Pedro 2 

Sc'oplal jlo'lavanej j'alc'opetic 

1Pero oy ono'ox ilic jlo'lavanej j'alc'opetic ta stojol li israeletique. Ja' jech ta xlic 

jlo'lavanej jchanubtasvanejetic ta atojolic ec li vo'oxuque. Ja' ta xchanubtasvanic ta 

sventa li c'usi mu meleluc ti ja' sventa ch'ayele. Ja' ta scomtsanic li Yajvalic ti ja' 

itojbunuc smulique. Ti jech tspasique, jech ta xich'ic ta ora li stojol smulique. 

2Ep boch'otic ta xlic spasic jech chac c'u cha'al tspas stuquique, ti ja' no'ox tspas c'usi 

tsc'an sbec'talique. Ja' ta scojic ti chopol chbat sc'oplal yu'unic li sc'op Cajvaltic ti ja' 

melele. 

3Ta scoj xpich'etel yo'ntonic yu'un taq'uin ti jech ta slo'laoxuc ta sventa sc'opique, ja' 

yu'un li stojol mulil ti chapal ono'ox chich'ique mu xa jaluc sc'an. Li cha'yel sbatel 

osile te xa malabilic yu'un. 

4Yu'un li Diose muc spasbe perdón yu'un smul li j'almantaletic ti la sa' smulic ta 

stojole; la sjip batel ta yutil ic'al osil. Te chucbilic o c'alal to tsta yorail chich' stojol 

smulic. 

5Jech noxtoc li Diose mu'yuc la spasbe perdón li cristianoetic ta vo'onee, jech laj yac' 

tal pulel ta vo' ta stojol li chopol cristianoetique. Ja' no'ox icol li Noé xchi'uc yan 

vucub xchi'iltaque, yu'un laj yal ta jamal c'usi tuc' ta pasel. 

6Jech noxtoc li Diose laj yac'be stoj smul li cristianoetic te ta lum Sodoma xchi'uc ta 

lum Gomorrae. La xchic' ta c'oc'; stanil xa icomic o. Ja' sq'uelubil icom ta sventa li 

boch'o toj chopol c'usitic ta spasique. 

7Pero li Diose la scolta li Lote, ti ja' tuq'uil vinique, ti vocol icuch yu'un c'usitic la 

spasic li chopol cristianoetique. 

8C'alal laj ya'ay, c'alal laj yil c'usi tspasic li chopol cristianoetic te xchi'uc ta nacleje, 

jujun c'ac'al puru at-o'nton laj ya'ay, yu'un tuc' yo'nton. 

9Li Cajvaltique sna' c'uxi chut tscolta ta svocol li boch'o ta x'ich'at ta muc' yu'une, 

xchi'uc sna' bu chac' batel li boch'otic toj chopolique yu'un jech te oyic o c'alal to tsta 

yorail ta xich'ic chapanel. 

10Ja' jech ta xich'ic pasbel li boch'otic ja' batem yo'ntonic spasel li c'usi chopol tsc'an 

sbec'talique, xchi'uc ti ta sna'leic li boch'o chventainvane. Yu'un toj tsots yo'ntonic, 

ven jtoybaetic, mu xi'ic ta xchopolc'optael li j'almantaletic ta toyol ti tsots svu'elique. 

11Yan li j'almantaletic yu'un Diose, ac'o me x'ech' to svu'elic, pero mu stoy sbaic ta 

stic'bel smulic ta stojol Dios li boch'otic oy svu'elic ta toyole. 

12Yan li jlo'lavanejetic le'e ja' xchi'ilic chonbolom; mu'yuc xch'ulelic, c'usiuc no'ox 

spasic. Ja' no'ox ivoq'uic sventa ta xmilatic, xchi'uc sventa ac'o c'a'icuc. 

Chchopolc'optaic li c'usi mu xotquinique, pero ja' jech ta xchamic jech chac c'u cha'al 

chonbolometic. 

13Ta ono'ox xich'ic vocol ta scoj ti laj yac'beic svocol yantique. C'upil no'ox sba ta 

pasel cha'yic ta c'ac'altic li c'usitic tsc'an sbec'talique. Ja' yu'un toj q'uexlal sba ti te 

chtal xchi'inoxuc ta ve'el c'alal yorail jmoj chave'ic ta sventa Cajvaltique, yu'un ja' 

no'ox ta soquesboxuc ac'oplalic ta scoj li xchopolilique. 

14Li satique nojem ta sc'upinel mulivajel; mu x'ech' yo'ntonic ta sa'el li mulile. Ja' ta 

xac'beic xchanic ec li boch'otic mu'yuc to stsatsal yo'ntonique. Li yo'ntonique nopen 

xa xa'ay sc'upinel li c'usi tsc'anique. Oyic xa o ta sventa ch'ayel. 

15Yu'un ich'ayic xa o ta be; ja' la scomtsanic li tuq'uil bee. Ja' xa la stambeic sbe li 

Balaame, ja' li xnich'on Beore, ja' ti la stsac taq'uin sventa tspas c'usi chopole. 

16Pero la sta tsots pajesel ta scoj li sbolile, yu'un ic'opanat yu'un li sme' sburo ti mu 

ono'ox sna' xc'opoje. Ja' jech ic'opoj jech chac c'u cha'al cristiano, jech ipajesat li bol 

j'alc'op Balaame. 

17Li jlo'lavanej jchanubtasvanejetique ja' jechic jech chac c'u cha'al nio' ti mu'yuc 

ya'lele, xchi'uc ja' jechic jech chac c'u cha'al toc ti cuchbil no'ox batel ta tsatsal iq'ue. 

Jech chapanbil xa sc'oplal ta xbatic ta yutil ic'al osil. 

18Yu'un tstoy sba xchi'uquic li c'usi chalic ti mu'yuc stue. Ja' jech ta slo'laic o ta sventa 

c'usi chopol tsc'an sbec'talic li boch'otic naca to tsvoc' sbaic loq'uel tal ta stojol li 

boch'otic ch'ayemic ta bee. 

19Ta xalbeic ti colemique, pero li stuquique mozoinbilic o yu'un li c'usi chopol tsc'an 

sbec'talique. Yu'un li boch'o tstsalat yu'un c'usi tsc'an sbec'tale, mozoinbil xa chc'otic 

o yu'un. 

20Yu'un li boch'o laj xa scomtsan c'usi chopol tspas li' ta banamil ta scoj ti laj xa 

yotquin li Cajvaltic Jesucristoe, ja' li Jcoltavanej cu'untique, pero me ta to xlic 

sc'upinic yan veltae, me tstsalat yu'une, x'ech' to chopol chbat jech chac c'u cha'al ta 

ba'yuque. 

21Yu'un ja' lec ti mu'yucuc laj yotquin o li tuq'uil bee. Ja' vocol ti laj yotquin ti ts'acal 

tsut batel ta sva'lupate, ti tscomtsan xch'unel li ch'ul mantal i'ac'bate. 

22Ja' jech chc'ot ta pasel yu'un jech chac c'u cha'al chal ta bic'tal chanubtaseletic ti ja' 

melele: “Li ts'i'e chbat slo' yan velta li xee”, xi. Jech chich' alel noxtoc: “Li me'chitom 

ti ja' to laj yich' atintasele chbat sbon sba ta ach'el yan velta”, xi sc'oplal. 

2 Pedro 3 

Sc'oplal chcha'tal Cajvaltic 

1Vo'oxuc ti lec jc'anojoxuque, li'i ja' xa xchibal jcarta ta jts'ibaboxuc tal. Ta xchibal 

jcarta li'i ja' ta jt'abboxuc ta avo'ntonic li bijubtasel laj calboxuc ta sventa ti ac'o tuc'uc 

c'usi chanopique. 

2Yu'un jech ac'o ana'ic c'usi laj yalic comel li ch'ul j'alc'opetique, xchi'uc li smantal 

Cajvaltique, ja' li Jcoltavaneje, ti la xchanubtasoxuc li yajtacbolaltaque. 

3Ja' tsc'an ba'yuc chana'ic lec li'i: C'alal slajebtic xa batel c'ac'ale, ta xlic 

jlabanvanejetic ti ja' no'ox batem yo'nton tspasic c'usi tsc'an yo'nton stuquique. 

4Jech chalic: “¿C'usi spas li Cristo ti yaloj ta xcha'tale? Yu'un bisil o ti c'u ono'ox 

x'elan c'alal ichamic li jmoltot jyame'tique. Ti c'u ono'ox x'elan ta sliquebal c'alal 

imeltsaj li banamile, ja' jech o c'alal to tana”, xiic. 

5Le'e sc'anc'un xa'yic muc xac' ta yo'ntonic c'u x'elan imeltsaj ta vo'one li vinajel 

xchi'uc banamile. Sna'ic ti ta jbel no'ox sc'op Dios iloc' tal ta vo' li banamile xchi'uc ti 

cacal ta vo' icom li banamile. 

6Jech noxtoc ta sventa pulel ta vo' ich'ay li banamile. 

7Jech noxtoc li' ta orae, li vinajel xchi'uc banamile chapanbil xa sc'oplal ta xc'ac' ta 

c'oc' ti c'alal yorail chapanele, ja' ta sc'op noxtoc li Diose. Xchi'uc ja' yorail chbatic ta 

ch'ayel li chopol cristianoetique. 

8Pero vo'oxuc ti lec jc'anojoxuque, mu me xch'ay ta avo'ntonic ti xco'laj no'ox xchi'uc 

jun c'ac'al cha'ay jmil jabil li Cajvaltique. Jech noxtoc, li jmil jabile xco'laj xchi'uc jun 

c'ac'al cha'ay. 

9Mu yu'unuc mu xc'ot ta pasel c'usi yaloj li Cajvaltique, jech chac c'u cha'al oy boch'o 

chalic ti mu xc'ot ta pasele. Yu'un toj ep smuc'ul yo'nton ta atojolic, mu sc'an ti oy 

boch'o ch'ayel chbat junuque. Ja' tsc'an scotol ac'o sutes yo'nton yu'un smulic ta stojol 

li Diose. 

10Li sc'ac'alil c'alal chtal Cajvaltique ja' jech chac c'u cha'al jun j'elec'. Ta sc'ac'alil 

le'e, tsots xvo'et c'alal chc'ac' li vinajele. Li c'usitic oy ta vinajele ta x'ul ta c'oc'. Jech 

noxtoc li banamile xchi'uc scotol li c'usitic te oye ta xlaj scotol. 

11Ta sventa ti chlaj ta c'oc' scotol li c'usitic oye, jech tsc'an ti lec, ti tuc' chapas 

abaique. Tsc'an ti j'ech'el chavich'ic o ta muc' li Diose. 

12Yu'un jech jun avo'nton chamalaic, jech chavaq'uic taluc ta ora sc'ac'alil li Diose; 

ja'o yorail ta xc'ac' ta c'oc' li vinajele xchi'uc ta x'ul ta c'oc' scotol li c'usitic oye. 

13Pero li vu'utique ja' xa ta jmalatic li ach' vinajel xchi'uc ach' banamil ti yaloj ono'ox 

Dios ta xac'butique, ti bu puru tuc' xa c'usitic te oye. 

14Ja' yu'un vo'oxuc ti lec jc'anojoxuque, c'alal chamalaic ta xc'ot ta pasel jech chac 

le'e, aq'uic persa ti junuc avo'ntonic, ti mu'yucuc avic'ubalic, ti mu'yuc amulic chvul 

staoxuc li Diose. 

15Na'ic me ti ep smuc'ul yo'nton li Cajvaltique, yu'un tsc'an chijcolutic. Ja' no'ox jech 

la sts'ibaboxuc ta vun ec li quermanotic Pablo ti lec jc'anojtique, yu'un jech i'ac'bat 

sbijil yu'un li Diose. 

16Ta scotol li svune ja' jech la sts'ibabe comel sc'oplal. Li svune oy bu tsotsic ta a'ibel 

smelol, ja' yu'un li boch'otic mu sna'ique xchi'uc li boch'otic mu'yuc lec xchanojique ta 

syanijesbeic smelol jech chac c'u cha'al ta syanijesbeic smelol li yantic sc'op Dios 

ts'ibabile, jech ta xbatic o ta ch'ayel xchi'uquic. 

17Ja' yu'un vo'oxuc ti lec jc'anojoxuque, ba'yuc xa laj ava'yic scotol. Ja' yu'un bijanic 

me, yu'un jech mu xaslo'laoxuc li chopol jlo'lavanejetique, jech mu xacomtsanic li 

c'usi lec ach'unojic xae. 

18Ja' tsc'an chach'iic batel ta yotquinel, xchi'uc ta sventa slequil yo'nton li Cajvaltic 

Jesucristoe, ja' li Jcoltavanej cu'untique. Stuc no'ox ac'o ich'atuc ta muc' li' ta orae 

xchi'uc c'alal ta sbatel osil. Jechuc. 

  



2138 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

1 Juan 

1 Juan 1 

Sc'oplal Boch'o chac' cuxlejal 

1Ta jts'ibaboxuc tal ava'yic sc'oplal li Boch'o te ono'ox oy ta sliquebal banamile, yu'un 

laj ca'ibecutic sc'op, laj quil ta jsat jtuccutic, la jq'uelcutic lec, xchi'uc la jpic ta 

jc'obcutic. Ja' li Boch'o sventainoj cuxlejale. 

2Li Cuxlejale laj xa yac' sba ta otquinel; laj quilcutic li vu'uncutique, ja' yu'un ta 

xcalbecutic sc'oplal. Ta xcalcutic ava'yic c'u x'elan li Boch'o sventainoj cuxlejal sbatel 

osile. Te ono'ox xchi'uc sbaic xchi'uc li Jtotic Diose. Laj xa yac' sba ta ilel ta 

jtojolcutic. 

3Jech ta xcalcutic ava'yic li c'usi laj quilcutique xchi'uc li c'usi laj ca'icutique, yu'un 

jech chijpasutic ta jun, jech chac c'u cha'al jun oyuncutic xchi'uc li Jtotic Diose xchi'uc 

li Xnich'one, ja' li Jesucristoe. 

4Ja' yu'un ta jts'ibabotcutic tal li'i, yu'un jech co'ol xcuxet no'ox co'ntontic. 

Ja' luz stuc li Diose 

5Li'i ja' li sc'op Jesucristo laj yalbuncutique, jech ta xcalcutic ava'yic ec. Li Diose ja' 

luz, me jutuc mu'yuc ic' osil ta stojol. 

6Me ta xcaltic ti jun xa oyutic jchi'uctic Diose, pero me te to chijxanovutic ta ic' osile, 

chij'epalc'opojutic, yu'un mu ja'uc ta jpasilantic li c'usi melele. 

7Yan me chijxanovutic ta sac osil jech chac c'u cha'al oy ta sac osil stuque, ta melel 

jun chijc'ot ta jcotoltic; chispocbutic loq'uel scotol jmultic ta xch'ich'al Xnich'on, ja' li 

Jesuse. 

8Me ta xcaltic ti mu'yuc jmultique, ta jlo'la jba jtuctic; mu'yuc to ta co'ntontic li c'usi 

melele. 

9Yan me jamal chcalbetic Dios li jmultique, chispasbutic perdón, chispocbutic loq'uel 

scotol sbolil co'ntontic. Yu'un li stuque tuc' yo'nton, melel c'usi chal. 

10Me chcaltic ti mu'yuc jmultic oe, ja' ta jcuytic ta j'epalc'op li Diose; yu'un mu'yuc to 

ta co'ntontic li sc'ope. 

1 Juan 2 

Ja' jc'opojel cu'untic ta stojol Dios li Jesuse 

1Jnich'nabtac, ti jech ta jts'ibaboxuc tal li'i, yu'un jech mu xasa' amulic. Yan me oy 

boch'o ta sta smule, oy boch'o chc'opoj cu'untic ta stojol li Jtotic Diose, ja' li Cajvaltic 

Jesucristoe ti tuc' yo'ntone. 

2Yu'un ja' laj yac' sba ta milbil matanal sventa la stojbutic jmultic. Mu ja'uc no'ox 

vu'utic ti la stojbutic jmultique; ja' smul scotol cristianoetic ta sbejel banamil la stojbe. 

3Me ta jch'unbetic li smantaltac Diose, jech ta jna'tic o ti xcotquintic xae. 

4Pero me oy boch'o jech ta xal: “Vu'une xcotquin xa li Diose”, me xie, pero me mu 

xch'unbe smantaltaque, ja' j'epalc'op; mu'yuc ta yo'nton li c'usi melele. 

5Yan li boch'o ta xch'unbe sc'ope, ta melel oy xa ta yo'nton li c'anvanej ta sventa 

Diose, jech ta jna'tic o ti jun xa oyutic jchi'uctic li Diose. 

6Li boch'otic chalic ti jun xa oyic xchi'uc Diose, ac'o me spas jech chac c'u cha'al la 

spas li Cajvaltic Jesucristoe. 

Tsots sc'oplal li c'anvaneje 

7Vo'oxuc ti lec jc'anojoxuque, muc ach' mantaluc ta jts'ibaboxuc tal li'i. Ja' ono'ox li 

mantal la'albatic ta sliquebale; ja' li vo'one mantal ti ava'yojic ono'oxe. 

8Pero li c'usi ta jts'ibaboxuc li'i ja' ach' mantal ta xc'ot avu'unic. Chvinaj ta sventa 

Cristo ti ja' melele, xchi'uc chvinaj ta aventaic ec li vo'oxuque. Yu'un ta xjelov xa 

batel li ic' osile; ja' xa xojoban tal li sac osile. 

9Me oy boch'o ta xal ti oy xa ta sac osile, pero me xti'et yo'nton yu'un xchi'ile, te to oy 

ta ic' osil. 

10Yan li boch'o lec sc'anoj xchi'ile, oy xa ta sac osil; mu'yuc xa ta yo'nton li c'usi 

sventa tsta o smule. 

11Yan li boch'o xti'et yo'nton yu'un xchi'ile, te to oy ta ic' osil. Te to chanov ta ic' osil, 

jech mu sna' bu chbat, yu'un ma'sat c'otem yu'un li ic' osile. 

12Jnich'nabtac, ta jts'ibaboxuc tal li'i, yu'un pasbiloxuc xa perdón yu'un amulic ta 

sventa li Jesucristoe. 

13Totil me'iletic, ta jts'ibaboxuc tal li'i yu'un laj xa avotquinic li Boch'o te ono'ox oy o 

ta sliquebale. Querem tsebetic, ta jts'ibaboxuc tal li'i, yu'un laj xa atsalic li pucuje. 

14Jnich'nabtac, ta jts'ibaboxuc tal li'i, yu'un laj xa avotquinic li Jtotic Diose. Totil 

me'iletic, ta jts'ibaboxuc tal li'i, yu'un laj xa avotquinic li Boch'o te ono'ox oy ta 

sliquebale. Querem tsebetic, ta jts'ibaboxuc tal li'i, yu'un oy xa lec stsatsal avo'ntonic, 

xchi'uc oy xa ta avo'ntonic li sc'op Diose, xchi'uc laj xa atsalic li pucuje. 

15Mu me xbat avo'ntonic yu'un li c'usi sventa banamile xchi'uc li c'usitic chopol oy ta 

banamile. Li boch'o ja' batem yo'nton ta sventa banamile, ja' mu'yuc sc'anoj o li Jtotic 

Diose. 

16Yu'un scotol li c'usitic oy li' ta banamile, ja' li c'usi chopol tsc'an jbec'taltique, li 

c'usi tsc'upin jsatique, li toybail ta sventa c'ulejalile, le'e ma'uc te liquem tal ta stojol li 

Jtotic Diose; ja' sventa no'ox banamil. 

17Pero li banamile xchi'uc li c'usi chac' batuc co'ntontic yu'une, ta ono'ox xlaj; yan li 

boch'o ja' tspasilan c'usi tsc'an yo'nton Diose ja' ta xcuxi sbatel osil. 

Sc'oplal yajcontra Cristo 

18Jnich'nabtac, ja' xa slajebal c'ac'al. Ava'yojic ti ta ono'ox xtal li yajcontra Cristoe. Li' 

ta orae oy xa ep li yajcontra Cristoe. Jech ta jna'tic o ti ja' xa slajebal c'ac'ale. 

19Ja' li' iliquic ta jtojoltic, pero ta melel mu ja'uc ono'ox jch'unolajeletic; ti ja'uc 

jch'unolajeletique, li' jchi'uctic o ti jechuque. Ti jech ic'ot ta pasele ja' svinajeb ti mu 

ja'uc ono'ox jch'unolajeletique. 

20Li vo'oxuque laj xa yac'boxuc avich'ic Ch'ul Espíritu li Boch'o mu'yuc smule, jech 

voc'biloxuc xa lacomic, jech acotolic xa oy abijilic. 

21Ti ta jts'ibaboxuc tal li'i, ma'uc yu'un mu to xavotquinic li c'usi melele, yu'un 

xavotquinic xa. Jech xana'ic ti mu xloc' epalc'op ta sventa li c'usi melele. 

22Li boch'o j'epalc'op ta xc'ote ja' li boch'o ta xal ti mu ja'uc Cristo li Jesuse. Le'e ja' 

yajcontra Cristo, yu'un mu xch'unic li Totile xchi'uc li Nich'onile. 

23Li boch'o chalic ti mu ja'uc Xnich'on Dios li Jesuse, mu xich'ic ta muc' noxtoc li 

Totile. Yan li boch'o jamal chal ti ja' Xnich'on Dios li Jesuse, yu'un yich'ojic ta muc' 

noxtoc li Totile. 

24Li vo'oxuque, j'ech'el me te oyuc o ta avo'ntonic li sc'op Dios laj ava'yic ta 

sliquebale. Me j'ech'el te oy ta avo'ntonic li sc'op Dios laj ava'yic ta sliquebale, jech 

j'ech'el te oy o ta atojolic ec li Nich'onile xchi'uc li Totile. 

25Li Cajvaltic Jesucristoe laj yal ti oy c'usi chijyac'butique, ja' li cuxlejal sbatel osile. 

26Ti jech ta jts'ibaboxuc tale, ja' ta sventa ti oy boch'otic tsc'an ta slo'laoxuque. 

27Pero li vo'oxuque, te oy o ta atojolic li Ch'ul Espíritu ti laj yac'boxuc Cristoe, jech 

voc'biloxuc xa o yu'un, jech mu xa persauc oy boch'o yan ta xchanubtasoxuc. Ja' xa 

stuc Ch'ul Espíritu ta xac' ana'ic scotol; puru melelic c'usi chal, mu epalc'opuc. Te me 

oyanic o ta stojol li Cristoe, jech chac c'u cha'al la xchanubtasoxuc li Ch'ul Espiritue. 

28Jnich'nabtac, li' ta orae j'ech'el me te oyanic o ta stojol li Cristoe, yu'un jech jun 

co'ntontic, jech mu xijq'uexov ta stojol ti c'alal chvul ta loq'uele. 

29Yu'un xana'ic xa ti tuc' yo'nton stuc li Cristoe, jech tsc'an chana'ic noxtoc ti ja' 

xnich'nab Dios scotol li boch'otic tuc' c'usitic ta spasique. 

1 Juan 3 

Vu'utic xnich'nabutic Dios me ja' ta jpastic c'usi tsc'ane 

1A'yo ava'yic, toj ep la sc'anutic li Jtotic Diose, jech “jnich'nabtac” xijyututic. Ta 

melel vu'utic xnich'nabutic. Ja' yu'un li boch'otic ja' batem yo'ntonic ta sventa 

banamile mu xijyotquinutic, yu'un mu'yuc yotquinojic li Diose. 

2Vo'oxuc ti lec jc'anojoxuque, xnich'nabutic xa li Diose, ac'o me mu to xvinaj c'u 

x'elan chijc'otutic. Pero jna'tic xa ti chijco'lajutic jchi'uctic Cristo c'alal ta xtale, jech ta 

to xcotquintic c'u x'elan. 

3Scotol li boch'otic jech spatoj yo'ntonic ta stojol li Cristoe ta xaq'uilan sbaic ta 

lecubtasel jech chac c'u cha'al lec li Cristoe. 

4Scotol li boch'otic ta sa'ilan smulique jbajmantal xa chc'otic noxtoc, yu'un li mulile 

jbajmantal chijc'ot yu'un. 

5Li vo'oxuque xana'ic xa ti ital ta banamil li Cristoe, ja' sventa tal xch'ayes li mulile, 

yu'un li stuque mu'yuc smul. 

6Scotol li boch'o oyic xa ta stojol Cristoe, mu xa sa'ilan smulic. Yan li boch'o ta sa'ilan 

smulique, yu'un mu'yuc to yilojic, mu to xotquinic li Cristoe. 

7Jnich'nabtac, mu me boch'o xaslo'laoxuc. Li boch'o ja' ta spas c'usitic tuq'ue, ja' tuc' 

yo'nton, jech chac c'u cha'al tuc' yo'nton li Cristoe. 

8Yan li boch'o ta to sa'ilan smule te to oy ta sc'ob pucuj. Yu'un li pucuje ja' la sliques 

li mulil ta sliquebale; ja' jech yabtel o. Ja' yu'un ital ta banamil li Xnich'on Diose, ja' 

tal slajesbe stsatsal yabtel li pucuje. 

9Li boch'o ja' xnich'on Diose mu xa sa'ilan smul. Yu'un te xa oy stalel Dios ta yo'nton, 

jech ja' xa xnich'on Dios c'otem; mu'yuc xa ta yo'nton tsa'ilan smul. 

10Jech ta xvinaj boch'o xnich'nab Dios xchi'uc boch'o xnich'nab pucuj. Scotol li 

boch'o mu spasilanic c'usitic tuq'ue xchi'uc li boch'otic mu'yuc sc'anoj xchi'ile, mu 

ja'uc xnich'on Dios. 

11Yu'un ja' jech li chanubtasel laj ava'yic tal ta sliquebale. Ja' ti ac'o jc'anan jbatic ta 

jcotoltique. 

12Mu me jpastic jech chac c'u cha'al Caín ti ja' xnich'on pucuje, jech la smil li yits'ine. 

¿Me xana'ic c'u yu'un ti la smil li yits'ine? Yu'un li stuque toj chopol c'usi tspas; yan li 

yits'ine tuc' c'usi tspas. 

13Quermanotac, mu me ch'ayeluc chc'ot avo'ntonic me chopol chayiloxuc li 

cristianoetic ti oyic ta sventa banamile. 

14Li vu'utique jna'ojtic ti lijloc'utic xa ta sventa lajele, ti ja' xa lij'ochutic ta sventa 

cuxlejale, yu'un jc'anojtic xa li jchi'iltactique. Yan li boch'o mu sc'an xchi'ile, te to oy 

ta sventa lajel. 

15Scotol li boch'o xti'et yo'nton yu'un xchi'ile ja' jmilvanej chc'ot. Jna'ojtic ti mu xcuxi 

sbatel osil li jmilvaneje. 

16Li Jesucristoe laj yac' quiltic c'u x'elan li c'anvaneje, yu'un laj yac' sba ta milel ta 

jventatic. Ja'uc me jechutic ta sc'anel ec li jchi'iltique, ac'o me chijlajutic ta milel ta 

scojic. 

17Li boch'o oy c'usi oy yu'une, me chil ti oy boch'o abul sbae pero me mu scoltae, ¿c'u 

x'elan chvinaj ti oy ta yo'nton li c'uxubinel yu'un Diose? 

18Jnich'nabtac, mu me jeche'uc no'ox xloc' ta quetic ti chijc'anvanutique. Ac'o vinajuc 

ta sventa cabteltic ti ta melel chijc'anvanutique. 

19Me chijc'anvanutique, jech ta jna'tic o ti oyutic ta stojol li Dios ti ja' melele, jech mu 

xlo'ilaj co'ntontic ta stojol li Diose. 

20Ac'o me oy chal co'ntontic ti oy jmultique, pero li Diose yiloj c'usi oy ta co'ntontic, 

sna'oj scotol. 

21Vo'oxuc ti lec jc'anojoxuque, me mu'yuc chalbutic co'ntontic ti oy jmultique, oy 

stsatsal co'ntontic ti c'alal ta jc'opantic Diose. 

22Jech chiyac'butic scotol li c'usitic ta jc'anbetique, yu'un ta jch'unbetic li 

smantaltaque, yu'un ja' ta jpastic li c'usi tsc'ane. 

23Li smantal Diose ja' ti ac'o cac' xch'unojel co'ntontic ta stojol li Xnich'one, ja' li 

Jesucristoe, xchi'uc ti ac'o jc'anan jbatic jech chac c'u cha'al laj yalbutic mantale. 

24Li boch'o ta xch'unbe smantaltaque te oy ta stojol li Diose, xchi'uc te oy Dios ta 

stojol ec. Ta jna'tic ti li' oy ta jtojoltique, yu'un ja' chijyac'butic jna'tic li Ch'ul Espíritu 

yac'ojbutique. 

1 Juan 4 

Sc'oplal boch'o oy lec xch'unojel yo'nton 

1Quermanotac, vo'oxuc ti lec jc'anojoxuque, mu me xach'unic c'usi chalic me oy 

boch'o chayalboxuc ti ja' ac'bil sna'ic yu'un Ch'ul Espiritue. Ja' lec q'uelic ba'yuc me 

ja' Espíritu yu'un Dios oy ta stojolic, o me ma'uc. Yu'un oy xa ep jlo'lavanej 

j'alc'opetic li' ta banamil. 

2Ja' jech xu' chavotquinic me ja' ventainbilic yu'un li Espíritu yu'un Diose: Me jamal 

chalic ti i'ay yich' sbec'tal li' ta banamil li Jesucristoe, ja' ventainbilic yu'un li Espíritu 

yu'un Diose. 

3Yan me mu jamaluc chalbeic sc'oplal li Jesucristoe, mu'yuc yich'ojic li Espíritu yu'un 

Diose; ja' yajcontratac Cristo. Ava'yojic ti ta ono'ox xtal li yajcontra Cristoe; oy xa li' 

ta banamil ta ora. 

4Jnich'nabtac, vo'oxuque xnich'naboxuc xa li Diose, jech laj xa atsalic li jlo'lavanej 

j'alc'opetique. Yu'un ja' xjelov svu'el li Ch'ul Espíritu oy ta atojolique; ja' mu sta jech 

svu'el li pucuj ti sventainoj li boch'otic oyic ta sventa banamile. 

5Yu'un li stuquique oyic ta sventa banamil, ja' yu'un ja' chalilanic c'usi sventa banamil. 

Jech ec li boch'otic oyic ta sventa banamile toj lec cha'yic. 

6Yan li vu'utique xnich'nabutic xa li Diose. Li boch'otic xotquinic Diose ta xa'ibutic li 

jc'optique. Yan li boch'o mu xotquinic Diose mu xich'ic ta muc' li jc'optique. Ja' jech 

ta xcotquintic li boch'otic ja' ventainbilic yu'un li Espíritu ti ja' melele. Jech ta 

xcotquintic noxtoc li boch'otic ja' ventainbilic yu'un jlo'lavaneje. 

Ja' stalel jc'anvanej o li Diose 

7Quermanotac, vo'oxuc ti lec jc'anojoxuque, jc'anan me jbatic. Yu'un li c'anvaneje ja' 

te liquem tal ta stojol Dios. Scotol li boch'otic ta xc'anvanique ja' xa xnich'nab Dios, 

xotquin xa li Diose. 

8Yan li boch'otic mu xc'anvanique, mu to xotquinic li Diose. Yu'un li Diose ja' stalel 

ta xc'anvan o. 

9Li Diose laj yac' quiltic ti ep sc'anojutique, yu'un la stac tal li' ta banamil li jun no'ox 

Xnich'one, yu'un jech xu' ta jtatic jcuxlejaltic ta sventa. 

10Ja' jech laj quiltic c'u x'elan li c'anvaneje. Yu'un muc vu'uticuc ba'yuc la jc'antic li 

Diose; ja' ba'yuc la sc'anutic. Jech la stac tal li Xnich'one; ja' milbil matanal ic'ot ta 

sventa jmultic. 

11Vo'oxuc ti lec jc'anojoxuque, me ja' jech la sc'anutic li Diose, ja' jech tsc'an ta 

jc'anan jbatic ec. 

12Mu'yuc boch'o yiloj li Diose, pero me ta jc'anan jbatique, li' nacal ta co'ntontic. Jech 

yantic ch-epaj batel ta co'ntontic li c'anvanej yu'une. 

13Ti c'u x'elan ta jna'tic ti oyutic ta stojol Diose, xchi'uc ti li' nacal ta co'ntontic eq'ue, 

ja' ti laj xa yac'butic li Ch'ul Espíritu yu'une. 

14Li vu'uncutique laj quil jtuccutic ti la stac tal Xnich'on li Jtotic Diose sventa tal 

scolta li cristianoetic li' ta banamile. 

15Li boch'o ta xal ta jamal ti ja' Xnich'on Dios li Jesuse, te oy Dios ta yo'nton, jech ec 

li stuque te oy ta stojol li Diose. 

16Li vu'utique laj xa jna'tic, xchi'uc jch'unojtic xa ti sc'anojutic li Diose. Li Diose ja' 

stalel ta xc'anvan o. Li boch'o ta xc'anvane te oy ta stojol li Diose. Jech ec li Diose te 

nacal ta yo'nton. 

17Jech ch-epaj batel ta co'ntontic li c'anvanej yu'une. Jech mu'yuc chijxi' ti c'alal tsta 

sc'ac'alil chapanele; oy stsatsal co'ntontic. Yu'un c'alal li' oyutic ta banamile, ja' jech 

co'ntontic jech chac c'u cha'al yo'nton stuc li Jesucristoe. 

18Li boch'o c'otem ta yo'nton li c'anele, mu'yuc ta xi'. Yu'un li c'anel yu'un Diose ta 

sloq'ues batel li xi'ele. Yu'un li xi'ele ja' xi'elal stojol mulil. Li boch'o ta to xi'e, yu'un 

mu'yuc to c'otem lec ta yo'nton li c'anele. 

19Li vu'utique jc'anojtic xa li Diose, yu'un ba'yuc la sc'anutic. 

20Pero me oy boch'o jech ta xal: “Li vu'une lec jc'anoj Dios”, me xie, pero me xti'et 

yo'nton yu'un xchi'ile, ja' j'epalc'op. Yu'un li boch'o mu sc'an xchi'il ti chil ta sate, 

¿c'uxi xu' ta sc'an li Dios ti mu xilbe sate? 

21Yu'un li smantal Cajvaltic laj yalbutic comele: li boch'o ta sc'an Diose ac'o sc'an 

noxtoc li xchi'iltaque, xi. 

1 Juan 5 

Tsalbil chc'ot cu'untic c'usi sventa no'ox banamil 

1Scotol li boch'o ta xch'un ti ja' Cristo li Jesuse, ja' xa xnich'nab Dios. Li boch'o lec 

sc'anoj li Stote, lec sc'anojbe noxtoc li yantic xnich'nabe. 

2Me ta jc'anbetic xnich'nabtac li Diose, ja' svinajeb ti jc'anojtic li Diose xchi'uc ti ta 

jch'unbetic smantaltaque. 

3Me jc'anojtic o li Diose, ta jch'unbetic li smantaltaque. Mu'yuc tsots ta ch'unbel 

chca'itic li smantaltaque. 

4Yu'un scotol li boch'o ja' xa xnich'nabtaque tstsal yu'unic li c'usi sventa banamile. Li 

xch'unojel co'ntontique ja' chac' vu'uc cu'untic stsalel li c'usitic sventa banamile. 

5Li boch'o ta xch'un ti ja' Xnich'on Dios li Jesuse, tstsal yu'un li c'usitic sventa 

banamile. 

6Li Jesucristoe oy svinajeb ti ja' Xnich'on Diose, ja' ti c'alal laj yich' vo'e xchi'uc ti la 

smal xch'ich'ale. Ma'uc no'ox ti c'alal laj yich' vo'e, ja' te ivinaj noxtoc ti c'alal la smal 

xch'ich'ale. Ja' jech chalbe sc'oplal ec li Ch'ul Espiritue, xchi'uc ja' melel c'usi chal. 

7Li oxib li'i ja' svinajeb ic'otic: 

8Ja' li Ch'ul Espiritue, li vo'e, xchi'uc li ch'ich'e. Li oxibique jun no'ox c'usi chalic. 

9C'alal oy c'usi chalic cristianoetic ti chalic ti ta melel yilojique, ta jch'untic. Pero li 

c'usi chal ta jamal sc'op Diose ech'em to tsots sc'oplal, yu'un yaloj ta jamal ti ja' 

Xnich'on li Jesuse. 

10Li boch'otic ta xch'un li Xnich'on Diose, yu'un oy ta yo'ntonic li sc'oplal albil ti ja' 

Xnich'on Dios li Jesuse. Li boch'o mu xch'un c'usi yaloj Diose ja' j'epalc'op chc'ot 

yu'un li Diose, yu'un mu xch'un li c'usi yaloj ta sventa Xnich'one. 

11Li c'usi yaloj Diose ja' li'i: Ja' ti chijyac'butic cuxlejal sventa sbatel osile. Li cuxlejal 

sventa sbatel osile ja' te oy ta stojol li Xnich'one. 

12Li boch'o xch'unoj ti ja' Xnich'on Diose, oy xa xcuxlejal sventa sbatel osil. Yan li 

boch'o mu'yuc c'otem ta yo'nton li Xnich'on Diose, mu'yuc xcuxlejal sventa sbatel 

osil. 

Slajeb bijubtasel 

13Vo'oxuc ti ach'unojic xa li Xnich'on Diose, la jts'ibaboxuc tal li'i, yu'un jech ac'o 

ana'ic ti oy xa acuxlejalic sventa sbatel osile. 

14Jtaoj xa spatubil co'ntontic ta stojol li Diose, jech c'alal oy c'usi ta jc'anbetic jech 

chac c'u cha'al tsc'an stuque, ta jna'tic ti ta xa'ay jc'optique. 

15Me ta jna'tic ti chiya'ibutic jc'optique, ta jna'tic noxtoc ti ta jtatic xa li c'usi ta 

jc'anbetique. 

16Me ta xquiltic ti oy jchi'iltic ta spasilan c'usi chopol ti ma'uc to sventa ch'ayele, ja' 

sc'an ta jc'opanbetic Dios ta stojol, jech ch-ac'bat xcuxlejal yu'un Dios me ma'uc to 

sventa ch'ayel li mulil tspase. Yu'un oy mulil ti ja' sventa ch'ayele. Ta sventa le'e, 

mu'yuc chacalboxuc ti ac'o ac'opanbeic Dios ta stojole. 

17Scotol li c'usitic chopole ja' mulil ono'ox. Pero oy mulil ti mu ja'uc sventa ch'ayele. 

18Li boch'otic stotinojic xa li Diose, ta jna'tic ti mu xa teuc tsa'ilan o smulique. Yu'un 

li Xnich'on Diose chchabi li xnich'nabe, jech mu xpicatic yu'un li pucuje. 

19Ta jna'tic ti xnich'nabutic xa li Diose, xchi'uc ti oyic ta sc'ob pucuj scotol li yan 

cristianoetic li' ta banamile. 

20Ta jna'tic noxtoc ti i'ay ta banamil li Xnich'on Diose, laj yac'butic jbijiltic sventa 

ac'o cotquintic li bats'i Dios ta melele. Jun me ac'o oyuticuc o jchi'uctic li Boch'o ta 

melel ja' stuc oe, ja' li Jesucristo Xnich'on Diose. Le'e ja' bats'i Dios ta melel; ja' 

Cuxlejal sventa sbatel osil. 

21Jnich'nabtac, q'uelo me abaic ta sventa li sloc'obal c'usitic cuybilic ta Diose. 

2 Juan 

2 Juan 1 

Patub o'ntonal 

1Vu'un jcholc'opun, ta jc'opanot tal achi'uc li avalabe, vo'oxuc ti t'ujbiloxuc yu'un 

Diose. Ta melel lec jc'anojoxuc. Ma'uc no'ox vu'un ti lec jc'anojoxuque. Ja' jech 

sc'anojoxuc noxtoc li boch'otic laj xa xch'unic li sc'op Dios ti ja' melele. 

2Lec jc'anojotcutic ta sventa li sc'op Dios ti ja' melele, yu'un li' oy ta co'ntontic ta 

sbatel osil. 

3Ac'o xc'uxubinoxuc li Dios Totile, xchi'uc li Jesucristoe, ja' li Xnich'on Jtotic Diose. 

Ac'o spasboxuc o ta jun avo'ntonic ta sventa li c'usi melele xchi'uc ta sventa ti jc'anoj 

jbatique. 

Mantal ta sventa c'anvanej 

4Toj xcuxet co'nton c'alal laj quil jayibuc avalabtac ti ja' ta xch'unic c'usi melel jech 

chac c'u cha'al yalojbutic li Jtotic Diose. 

5Li' ta orae ta jc'anbot vocol ti ac'o jc'anan jbatic jcotoltique. Ma'uc ach' mantal ta 

jts'ibabot tal; ja' ono'ox li mantal laj ca'itic c'alal lic jch'untique. 

6Me ta jc'an jbatique, ja' ta jch'unbetic o smantal li Diose. Ja' jech li mantal ca'yojtic 

tal ta sliquebale, ja' ti ac'o jc'anan jbatique. 

Sc'oplal jlo'lavanejetic li' ta banamil 

7Yu'un oy xa ep jlo'lavanejetic buyuc no'ox ta xanovic, mu xch'unic ti i'ay yich' 

sbec'tal li Jesucristoe. Li boch'o jech tspasique ja' jlo'lavanejetic, xchi'uc ja' 

yajcontratac Cristo. 

8Q'uelo me abaic li vo'oxuque, yu'un jech mu alticuc ch-ech' li cabtelcutic ta 

atojolique, jech chc'ot avich' lec amotonic. 

9Me oy boch'o xjelov to sna' xchanubtasvan scuyoj sbae, me mu ja'uc ta xch'un jech 

chac c'u cha'al ichanubtasvan li Jesucristoe, mu'yuc Dios ta stojol. Yan li boch'o ja' ta 

xch'un c'u x'elan ichanubtasvan li Jesucristoe, ja' oy ta yo'nton li Jtotic Diose xchi'uc li 

Nich'onile. 

10Me oy boch'o chc'ot ta atojolic ti mu jechuc ta xchanubtasvanic jech chac c'u cha'al 

ichanubtasvan li Jesuse, mu me xavotes ta anaic, xchi'uc “lec ti latale”, mu me 

xavuticuc. 

11Yu'un li boch'o “lec ti latale”, xute, ta smaquibe li c'usi chopol ta spase. 

Slajeb c'op 

12Oy to ep c'usitic ta jc'an ta xcalboxuc tal, pero mu jc'an ta jts'ibaboxuc tal, yu'un ta 

jc'an ta xtal jq'ueloxuc jtuc, jech xu' ta jc'opan jbatic lec ta quetic, yu'un jech xcuxet 

no'ox co'ntontic. 

13Chabanucot la xalic yalabtac avix ti t'ujbil yu'un Diose. 

3 Juan 

3 Juan 1 

Patub o'ntonal 

1Vu'un jcholc'opun, chabanuc chacalbot tal Gayo, vo'ot ti lec jc'anojot ta melele. 

2Vo'ot ti toj lec jc'anojote, ta jc'opanbot Dios ta atojol sventa ac'o lecuc chbat avu'un 

scotol, xchi'uc ti ac'o tsotsuc lec abec'tal jech chac c'u cha'al oy lec stsatsal avo'nton ta 

stojol Diose. 

3Toj xcuxet no'ox co'nton c'alal laj ca'ay ivul yalbicun jayibuc jch'unolajeletic ti jun 

avo'nton ach'unoje, xchi'uc ti chapas batel c'usi chal li sc'op Dios ti ja' melele. 

4Mu'yuc c'usi yan ti toj xcuxet co'nton yu'une; ja' toj xcuxet co'nton c'alal chca'ibe 

sc'oplal jnich'nabtac ti ja' tspasic c'usi melele. 

5Vo'ot ti lec jc'anojote, lec jun avo'nton chatun yu'un li jchi'iltactic ta jch'unolajel te 

chc'otic ta atojole ti nom liquemic tale. 

6Yu'un li stuquique c'ot yalic ta jamal ta stojol jtsob jch'unolajeletic ti toj lec laj 

ac'uxubine. Toj lec ti jech chacolta ta sventa sbeique. Ja' toj lec chil Dios ti jech 

chapase. 

7Yu'un ja' ta sventa Jesucristo ti loq'uemique, mu'yuc c'usi tstaic batel ta stojol li 

boch'otic mu'yuc xch'unojique. 

8Jech tsc'an ta jc'uxubintic li boch'o jech chanovique, yu'un co'ol ta jcolta jbatic o ta 

xcholel li sc'op Dios ti ja' melele. 

Chopol c'usi tspas li Diotrefese 

9Oy xa c'usi la jts'ibabe tal li jtsob jch'unolajeletic tee, pero li Diotrefese muc xich' ta 

muc', yu'un tsc'an ti ja' chcom ta banquilal stuque. 

10Ja' yu'un c'alal me litale, ta xcalbe ya'ay ti chopol c'usi tspase, yu'un chopol chalilan 

batel jc'oplalcutic. Mu xu' o cha'ay ti jech ta spase. Mu xic' ochel noxtoc li 

jch'unolajeletic te chc'otique. Li boch'otic ta xotesique ta spajes noxtoc, xchi'uc ta 

snutsan loq'uel ta stojol jch'unolajeletic. 

11Vo'ot ti lec jc'anojote, mu me ja'uc xachan li c'usi chopol ta pasele. Ja' chano li c'usi 

leque. Li boch'o lec c'usi ta spasique ja' xnich'nab Dios. Yan li boch'o chopol c'usi ta 

spase mu xotquin li Diose. 

Toj lec sc'oplal Demetrio 

12Scotol ta xalbeic sc'oplal ti toj lec li Demetrioe, xchi'uc lec xvinaj ta sventa li c'usi 

melel xch'unoje. Ja' no'ox jech ec li vu'uncutique ta xcalcutic ti ja' leque. Xana' ti ja' 

melel c'usi ta xcalcutique. 

Slajeb c'op 

13Oy to ep c'usi ta jc'an ta xcalbot, pero mu jc'an ta jts'ibabot tal vun. 

14Yu'un ta jc'an chtal jq'uelot ta ora, jech xu' ta jc'opan jbatic lec. 

15Junuc avo'nton. Chabanuc la xayalboxuc li jch'unolajeletic li'i. Jech chabanuc 

xavalbeic ta jujuntal ec li jch'unolajeletic te yo' bu oyote. 

Judas 

Judas 1 

Patub o'ntonal 

1Vu'un Judasun, yajtunelun li Jesucristoe, yits'inun li Santiagoe, chabanuc 

chacalboxuc tal vo'oxuc ti ic'biloxuc yu'un Jtotic Diose, ti c'anbiloxuc yu'une, xchi'uc 

ti chabibiloxuc yu'un Cajvaltic Jesucristoe. 

2Ech'em ac'o xc'uxubinoxuc o li Diose, ac'o sc'anoxuc o, ac'o spasboxuc o ta jun 

avo'ntonic. 

Ch-ac'bat stoj smulic li jlo'lavanej jchanubtasvanejetique 

3Vo'oxuc ti lec jc'anojoxuque, solel oy ox ta co'nton ta jts'ibaboxuc tal sc'oplal li 

coltael oy ta jtojoltique. Pero laj quil ti ja' toj tsots sc'oplal ta jts'ibaboxuc tal ti mu me 

xavaq'uic yanijuc li sc'op Dios jch'unojtique, ti j'ech'el ac'bilic o li boch'otic voc'bilic 

xa yu'un Diose. 

4Yu'un oy jayibuc viniquetic ta mucul ta stic' sbaic te ta atojolic ti ja' no'ox 

chlo'lavanique. Li viniquetic le'e, ja' ti oy ono'ox sc'oplalic ta sc'op Dios ta vo'one ti 

chbat stoj smulique. Ven chopolic, tsyanijesbeic smelol li slequil yutsil yo'nton Dios 

cu'untic sventa xu' tspasic o li c'usi chopol tsc'an yo'ntonique. Mu xich'ic ta muc' li 

Jesucristo ti ja' no'ox stuc Cajvaltique, ti ja' Yajval scotole. 

5Ac'o me ana'ojic lec c'usi ipasbatic yu'un Dios li israeletic ta vo'onee, pero ta 

jcha't'abboxuc ava'yic. C'alal la scolta loq'uel ta Egiptoe, laj yules scotol li boch'otic 

muc xch'unique. 

6Jech noxtoc li yaj'almantaltac ti muc xich'ic ta muc' li yabtel ac'bilique, ti la 

scomtsanic li yavil ac'bilique, li Diose la xchuc ta ic' osil sbatel osil c'alal to tsta yorail 

chich'ic chapanbel smulic. 

7Ja' jech ipasbatic noxtoc li cristianoetic ta lum Sodoma xchi'uc ta lum Gomorrae 

xchi'uc ta lumetic ti te nopolique, yu'un solel laj yac' sbaic o ta spasel c'usi tsc'an 

sbec'talic ti mu xa jechuc sc'oplal ta pasele. Ja' yu'un te xa tstoj smulic o ta c'oc' sbatel 

osil. Ja' bijubtasel icom ta sventa scotol li yantique. 

8Pero ac'o me jech ic'ot ta pasel, li jlo'lavanejetic le'e ta sventa xvayechic chalic ti xu' 

chuts'inta sbec'talique. Ta sbajbeic stsatsal li Diose, xchi'uc ta xchopolc'optaic li 

boch'otic tsots yabtelic te ta vinajele. 

9Mu ja'uc jech la spas li banquilal j'almantal Miguel c'alal la stsac sbaic ta c'op xchi'uc 

pucuj ta sventa boch'o chu'uninbe sbec'tal li Moisese. Li Miguele mu'yuc c'usi chopol 

laj yal; ja' no'ox jech laj yalbe: “Ac'o xchapanot stuc li Cajvaltique”, xut. 

10Pero li jlo'lavanej cristianoetic le'e ta xchopolc'optaic scotol li c'usi mu xotquinique. 

Yan li c'usi lec xotquinic jech chac c'u cha'al oy ta yo'nton chonbolometique, ja' 

tspasic o c'usi tsc'an sbec'talic sventa tsoques sbaic. 

11Toj ven abul sbaic. Ja' stamojbeic batel sbe li Caine. Solel ich'ayic o ta be ta scoj 

taq'uin jech chac c'u cha'al li Balaame. Ich'ayic o batel ta scoj stoyobbailic jech chac 

c'u cha'al li Coree. 

12Jech noxtoc ta soques ac'oplalic ti c'alal chtal xchi'inoxuc ta ve'el, c'alal jmoj 

chave'ic ta sventa ti co'ol ach'unojique. Pero me jutuc mu xich'ic ta muc' li c'usi 

chapasique. Ja' no'ox tspasic li c'usi tsc'an yo'nton stuquique. Ja' jechic jech chac c'u 

cha'al toc ti mu'yuc ya'lele, ti cuchbil no'ox batel ta jujujot yu'un iq'ue. Ja' jechic 

noxtoc jech chac c'u cha'al te' ti mu'yuc sat c'alal yorail tsatine. Solel taquin o, ts'acal 

chich' bulel o loq'uel c'alal ta yibel. 

13Ja' jechic jech chac c'u cha'al nab ti bats'i tsots tsyuq'uilan sbae, ti chloc' svoque. 

Yu'un xco'laj xchi'uc puru svoc no'ox ya'yel li c'usi tspasic ti toj q'uexlal sbae. Ja' 

jechic jech chac c'u cha'al c'anal ti ch'ayem xa ta sbee, jech chapal xa yu'un Dios 

chich'ic jipel ochel ta ic' osil sbatel osil. 

14Jech ec li Enoc ti ja' svucc'olal xa smomnich'on Adane, lec jamal laj yal c'usi chc'ot 

ta pasel ta stojol li cristianoetic le'e: “Laj quil ital li Cajvaltique, xchi'uc tal ep ta mil 

yaj'almantaltac. 

15Yu'un tal xchapan scotol li cristianoetique; tal yac'be stoj smulic scotol li boch'otic 

ven chopolic ta sventa ti toj chopol c'usi la spasique, ti toj tsotsic c'usi iloc' ta yeic 

c'alal la xchopolc'optaic Diose”, xi. 

16Li jlo'lavanejetic le'e mu'yuc c'usi lec chilic. Ta puru sa'sa'c'op oyic o; mu'yuc c'usi 

lec cha'yic o. Ja' no'ox tsa'ic li c'usi tsc'an sbec'talique. Tstoy sba xchi'uquic li c'usi 

chalique; ven lec xa xc'opojic ta stojol cristianoetic yilel sventa tsa'ic li c'usi tsc'an 

stuquique. 

Sc'oplal sbijubtasel jch'unolajeletic 

17Pero vo'oxuc ti lec jc'anojoxuque, na'ic me c'usi laj yalic comel li yajtacbolaltac 

Cajvaltic Jesucristoe. 

18Jech laj yalboxuc comel: “Ta slajebtic xa c'ac'ale ta xlic jlabanvanejetic ti ja' no'ox 

oy ta yo'nton tspasic c'usi tsc'an sbec'talique, li c'usitic toj chopolique”, xiic. 

19Li cristianoetic le'e ja' ta sliquesic li voc'baile; ja' ta spasic o li c'usi tsc'an stuquique. 

Mu'yuc yich'ojic o li Espíritu yu'un Diose. 

20Pero vo'oxuc ti lec jc'anojoxuque, yantic me ac'o tsatsubuc batel li xch'unojel 

avo'ntonic ta stojol Diose. C'opanic Dios ta sventa li Ch'ul Espiritue. 

21Te me oyanic o ta stojol li Dios ti lec sc'anojoxuque, junuc avo'ntonic malaic tsta 

sc'ac'alil chixc'uxubinutic li Cajvaltic Jesucristoe, ja' ti chac' jcuxlejaltic sventa sbatel 

osile. 

22C'uxuc me ta avo'ntonic li boch'otic mu to sna' lec c'usi chch'unique. 

23Coltaic, pojic to me loq'uel ta c'oc' li boch'otic stamojic xa batel sbelal ch'ayele. 

C'uxuc me ta avo'ntonic noxtoc scotol li yantique. Pero bijanic me yu'unic, contrainic 

me li c'usi chopol tspasique, yu'un bats'i bolibenic o ta jyalel; c'alal ta sc'u' spoq'uic 

xcuchoj o li xchopolilique. 

Yalbel slequilal Dios 

24-25Li Dios ti stuc no'oxe, ti ja' Jcoltavanej cu'untique, xu' yu'un chaxchabioxuc, 

yu'un jech mu xayalic ta spasel li c'usi chopole, jech mu'yuc amulic ti c'alal chc'ot 

ava'an abaic ta xch'ul lequilale. Jech toj xcuxet no'ox avo'ntonic. Ja' yu'un stuc no'ox 

ac'o albatuc slequilal, ac'o spas mantal, ac'o sventain ta svu'el stsatsal stuc li' ta ora ta 

sventa li Jesucristoe, xchi'uc c'alal to ta sbatel osil. Jechuc. 

Apocalipsis 

Apocalipsis 1 

1Li'i ja' li c'usitic i'ac'bat sna' yu'un Dios li Jesucristo ti po'ot xa chc'ot ta pasele, yu'un 

jech chijyac'butic jna'tic ec vu'utic ti chijtunutic yu'une. Jech la stac tal yaj'almantal, 

tal yac'be sna' li yajtunel Juane. 

2Ja' li Juan ti chal ta jamal ti ja' melel c'usi laj yal li Diose, xchi'uc ti ja' melel jech 

i'albat yu'un li Jesucristoe, xchi'uc ti ja' melel scotol li c'usitic laj yile. 

3Xcuxet no'ox yo'nton li boch'o chapta xchi'uc li boch'o cha'ay li c'usitic yaloj Dios 

li'i, xchi'uc me ta xch'unic li c'usitic ts'ibabile, yu'un po'ot xa chc'ot ta pasel. 

Spatubil yo'nton vuctsob jch'unolajeletic ta Asia banamil 

4Vu'un Juanun, ta jc'opanoxuc tal ta carta, vo'oxuc li jch'unolajeloxuc ta vucub lum te 

ta Asia banamile. Ac'o xc'uxubinoxuc, ac'o spasboxuc ta jun avo'ntonic li Boch'o te 

ono'ox oy oe, xchi'uc ti te oy o c'alal to tanae, xchi'uc ti te oy o sbatel osile. Ti jech 

chavich'ic c'uxubinel, xchi'uc chavich'ic pasbel ta jun avo'ntonique, ja' ta sventa 

noxtoc li vucub espíritu te oy yo' bu chotol li Diose, 

5xchi'uc ta sventa li Jesucristoe, ja' li tuq'uil testigoe, ja' ti ba'yuc icha'cuxi loq'uel ta 

smuquinale, ja' li banquilal yu'un scotol ajvaliletic li' ta banamile, ti ep c'uxutic ta 

yo'ntone, ti la smanutic ta xch'ich'al ta sventa jmultique. 

6Ja' ti laj yac' ochcutic ta pasmantale, xchi'uc ti laj yac' ochcutic ta paleal ta stojol 

Diose, ja' li Stote. Jech ac'o ich'atuc ta muc' sbatel osil li Cajvaltique; ja' ac'o spas 

mantal stuc sbatel osil. Jechuc. 

7A'yo ava'yic, li Cristoe ta xyal tal ta toc. Scotol cristianoetic ta xil ta satic, xchi'uc ta 

xilic ec li boch'otic la smilique. Scotol jnaclumetic ta banamil ta x'oq'uic yu'un. Ta 

melel jech chc'ot ta pasel. Jechuc. 

8Jech chal li Cajvaltic Diose: “Vu'un sliquebun, vu'un slajebun”, xi. Ja' li Boch'o te 

ono'ox oy oe, xchi'uc ti te oy o c'alal to tanae xchi'uc ti te oy o sbatel osile, ti ech'em 

svu'ele. 

Laj yil ta xch'ulel Cajvaltic li Juane 

9Vu'un Juanun, jchi'il jbatic, co'ol chquich'tic vocol ta sventa li Jesucristoe, xchi'uc 

co'ol oy ta jventatic ta jchi'intic ta pasmantal, xchi'uc co'ol chcuch cu'untic li vocole. 

Li vu'une li' ay yaq'uicun ta jun biq'uit banamil cacal ta nab, Patmos sbi. Li' chuculun 

ta scoj li sc'op Diose, xchi'uc ta scoj ti laj calbe sc'oplal li Jesucristoe. 

10Ta sc'ac'alil Cajvaltique la sventainun svu'el li Ch'ul Espiritue, jech laj ca'ay c'op ta 

jpat jech chac c'u cha'al ch-oc' oq'ues. 

11Jech laj yalbun: “Li c'usi chavile, ts'ibao ta vun. Taco batel ta stojol li vuctsob 

jch'unolajeletic te oyic ta lum Éfeso, ta Esmirna, ta Pérgamo, ta Tiatira, ta Sardis, ta 

Filadelfia, xchi'uc ta Laodiceae”, xiyutun. 

12Jech lijoyij, la jq'uel li boch'o ta sc'opanune. Te laj quil vucub candelero pasbil ta 

c'anal taq'uin. 

13Ta o'lol li vucub candeleroe oy boch'o te oy xco'laj xchi'uc cristiano yilel. Natil c'u'il 

slapoj, c'otem c'alal to ta snuc' yacan. Oy xchuc, chucul ta sna yo'nton pasbil ta c'anal 

taq'uin. 

14Li sjole xchi'uc li stsotsil sjole sac jech chac c'u cha'al saquil tsots, sac jech chac c'u 

cha'al tayo. Li jujubej sate xpulpun no'ox jech chac c'u cha'al yat c'oc'. 

15Li yacane sts'ayayet jech chac c'u cha'al bronce taq'uin c'alal chic'bil ta horno scotol 

li yic'ubale. C'alal chc'opoje, ja' jech chac c'u cha'al nojelal uc'um. 

16Stsacoj ta sbats'ic'ob vucbej c'anal, xchi'uc chloc' espada ta ye. Li espadae lec 

ts'ubts'ub sni', xchi'uc lec juxbil xcha'jotal ye. Li sate xojoban jech chac c'u cha'al 

c'alal toj c'ux li c'ac'ale. 

17C'alal laj quile, liyal ta lum ta stojol; xco'laj xchi'uc chamen lic'ot. La stijun ta 

sbats'ic'ob, jech laj yalbun: “Mu xaxi'. Vu'un sliquebun, vu'un slajebun. 

18Vu'un ti jtalel cuxulun oe. Licham, pero licha'cuxi; cuxulun o sbatel osil. Vu'un 

jventainoj scotol. Vu'un oy ta jc'ob sllavial li lajele xchi'uc li yavil animaetique. 

19Ts'ibao ta vun li c'usi laj xa avile, xchi'uc li c'usi li' chc'ot ta pasel ta orae, xchi'uc li 

c'usitic chc'ot ta pasel ta ts'acale. 

20Li vucub c'anal jtsacoj ta jbats'ic'ob laj avile xchi'uc li vucub candelero pasbil ta 

c'anal taq'uine, ja' jech smelol chac li'i: Li vucub c'anale ja' li j'almantal ta jujutsob 

jch'unolajeletic ta vucub lume. Li vucub candeleroe ja' li vuctsob jch'unolajeletique”, 

xiyutun li Cajvaltique. 

Apocalipsis 2 

Itacbatic batel scarta jtsob jch'unolajeletic ta lum Éfeso 

1Jech laj yalbun noxtoc li Cajvaltique: “Jech xats'ibabe batel li j'almantal yu'un jtsob 

jch'unolajeletic ta lum Efesoe: ‘Li Boch'o stsacoj ta sbats'ic'ob vucub c'anale xchi'uc ti 

te chanov ta o'lol li vucub candeleroe, jech chayalboxuc: 

2Vu'une xcotquin li avabtelique; jna'oj ti tsots cha'abtejic ta jtojole, xchi'uc ti tsts'ic 

avu'unic vocole, xchi'uc ti mu xac'an xachi'inic li boch'otic chopolique. Jech noxtoc 

laj xa aq'uelbeic lec yabtelic li boch'otic jcholc'opetic scuyoj sbaique; laj avilic ti ja' 

no'ox ch-epalc'opojique. 

3Laj ats'iquic vocol; tsots la'abtejic ta jventa; muc xchibaj avo'ntonic. 

4Pero oy to c'usi mu lecuc chquil, yu'un mu xa xac'anicun lec jech chac c'u cha'al ta 

sliqueb. 

5Vuleso ta avo'ntonic ti bu lic chibajanic tale. Suteso avo'ntonic. Taic ti c'u ono'ox 

xa'elanic ta sliquebale. Me mu xapasic jeche, chital ta ora, chtal jloq'ues li candelero ta 

atojolique. Jech ta jpas ti me mu xasutes avo'ntonique. 

6Pero oy to c'usi lec chapasic chquil. Yu'un chacontrainic c'usi tspasic li nicolaetique. 

Jech contra chquil ec. 

7Li boch'o oy xchiquine, ac'o ya'ibe smelol c'usi ch-albat yu'un Ch'ul Espíritu li 

jujutsob jch'unolajeletique. Li boch'o tstsal yu'un scotole ta xcac'be slo'ic li sat te' 

sventa cuxlejal sbatel osile, ja' ti te oy ta o'lol ts'unubaltic yu'un Diose, xayutoxuc li 

Cajvaltique’, uto”, xiyutun. 

Scarta jtsob jch'unolajeletic ta lum Esmirna 

8Jech laj yalbun noxtoc li Cajvaltique: “Jech xats'ibabe batel li j'almantal yu'un jtsob 

jch'unolajeletic ta lum Esmirnae: ‘Li Boch'o te oy ta sliqueb xchi'uc ta slajebe, ja' ti 

icham xchi'uc ti icha'cuxie, jech chayalboxuc: 

9Vu'une xcotquin li avocolique xchi'uc li ame'onalic ta scoj vocole, pero jc'ulejoxuc 

chquil. Xchi'uc jna'oj noxtoc ti chchopolc'opoj ta atojolic li mero judioetic scuyoj 

sbaique. Pero ta melel mu ja'icuc. Ja' sna banquilal pucuj c'otemic. 

10Mu me xaxi'ic yu'un li vocol chtal ta atojolique. A'yo ava'yic, li pucuje ta stic'oxuc 

jayibuc ta chuquel, yu'un ta sq'uelboxuc avo'ntonic. Chavich'ic tsots vocol lajunebuc 

c'ac'al. Junuc me avo'ntonic ta jtojol ac'o me te chachamic o, jech chacac'boxuc 

acoronaic sventa cuxlejal sbatel osil. 

11Li boch'o oy xchiquine ac'o ya'ibe smelol c'usi ch-albat yu'un Ch'ul Espíritu li 

jujutsob jch'unolajeletique. Li boch'o tstsal yu'un scotole mu xbat yich' vocol ta 

xchibal velta lajel, xayutoxuc li Cajvaltique’, uto”, xiyutun. 

Scarta jtsob jch'unolajeletic ta lum Pérgamo 

12Jech laj yalbun noxtoc li Cajvaltique: “Jech xats'ibabe batel li j'almantal yu'un jtsob 

jch'unolajeletic ta lum Pergamoe: ‘Li boch'o yich'oj espada ti lec ts'ubts'ub sni', 

xchi'uc ti lec juxbil xcha'jotal yee, jech chayalboxuc: 

13Vu'une xcotquin ti bu nacaloxuque; jna'oj ti te nacaloxuc yo' bu yac'oj xchotleb li 

banquilal pucuje. Pero te to acuchojbicun o li jbie; mu'yuc bu xamuc ta avo'ntonic ti 

ach'unojique. Muc xaxi'ic o c'alal imilat te yo' bu oyoxuc li cajtunel Antipas ti jun 

yo'nton itun te yo' bu yac'oj xchotleb li banquilal pucuje. 

14Pero oy to jutuc c'usi chopol chapasic chquil. Yu'un te achi'uquic li boch'otic jech 

chchanubtasvanic jech chac c'u cha'al li Balaame. Ja' ti la xchanubtas ajvalil Balac ta 

vo'one c'u x'elan xu' chyalic ta lum li israeletique, yu'un jech xu' chlic sti'ic li milbil 

matanal ta sventa c'usitic cuybilic ta Diose, xchi'uc jech xu' chlic mulivajicuc. 

15Jech noxtoc lec chavilic li boch'otic jech ta xchanubtasvanic jech chac c'u cha'al li 

nicolaetic ti vu'un chopol chquile. 

16Ja' yu'un suteso me avo'ntonic. Me mu xasutes avo'ntonique, chital ta ora ta atojolic; 

vu'un jtuc chtal jcontrain xchi'uc li espada chloc' ta quee. 

17Li boch'o oy xchiquine, ac'o ya'ibe smelol c'usi ch-albat yu'un Ch'ul Espíritu li 

jujutsob jch'unolajeletique. Li boch'o tstsal yu'un scotole ja' chcac'be sve'ic li manavaj 

ti mu'yuc boch'o sna' c'u x'elane, xchi'uc ta xcac'beic jbej unin saquil ton yo' bu 

ts'ibabil ach' sbi stuc ti mu'yuc boch'o yan xotquine. Ja' no'ox stuc xotquin li boch'otic 

chich'e, xayutoxuc li Cajvaltique’, uto”, xiyutun. 

Scarta jtsob jch'unolajeletic ta lum Tiatira 

18Jech laj yalbun noxtoc li Cajvaltique: “Jech xats'ibabe batel li j'almantal yu'un jtsob 

jch'unolajeletic ta lum Tiatirae: ‘Li Xnich'on Dios ti xpulpun no'ox jujubej sat jech 

chac c'u cha'al yat c'oq'ue, xchi'uc ti sts'ayayet yacan jech chac c'u cha'al bronce 

taq'uin c'alal me ch'ulbil xa leque, jech chayalboxuc: 

19Vu'une xcotquin li avabtelique xchi'uc ti ac'anojicune. Xcotquin noxtoc ti oy 

xch'unojel avo'ntonique, ti lec cha'abtejic cu'une, xchi'uc ti lec tsts'ic avu'unic scotole. 

Jna'oj ti ech'em to cha'abtejic cu'un jech chac c'u cha'al la'abtejic ta sliquebe. 

20Pero oy to jutuc c'usi chopol chapasic chquil. Yu'un te no'ox aq'uelojic li Jezabel ti 

tscuy sba ta j'alc'op cu'une. Te chchanubtas, te tslo'la cajtuneltac ti xu' tsti'ic li milbil 

matanal ta sventa c'usitic cuybilic ta Diose, xchi'uc ti xu' chmulivajique. 

21Laj xa jmala jal ti ac'o sutes yo'ntone, pero mu sc'an sutes yo'nton ta sventa li 

mulivajele. 

22Ja' yu'un a'yo ava'yic, vu'un ta jip yalel ta svayab. Jech noxtoc li boch'otic ja' la 

xch'unic lo'lael yu'un li antse, ta xcac'be tsots svocolic ec me mu sutes yo'ntonic yu'un 

smulique. 

23Yan li mero yalabtac stuc li antse, ta jmilic o. Yu'un jech tsna'ic o scotol cu'untac ta 

jujutsob ti vu'un jna'ojbe, ti vu'un xcotquinbe yo'nton li cristianoetique, xchi'uc ti 

vu'un ta xcac'be stojol ti c'u x'elan yabtelique. 

24Vo'oxuc ti te oyoxuc ta Tiatira ti mu'yuc ach'unojic li chopol chanubtasel le'e, 

xchi'uc ti mu'yuc ach'unojic noxtoc ti chalic tsc'an ta jna'betic c'u x'elan yo'nton li 

Satanase, mu'yuc yan icatsil chacac'boxuc. 

25Ja' no'ox chacalboxuc, li c'usi ach'unojique ja' me ch'unic o c'alal to chital. 

26-27Li boch'otic tstsal yu'un scotole, ti jun yo'nton tspasic o c'usi ta jc'an c'alal to ta 

slajebe, ja' chcac'be tsots yabtelic ta sventa scotol cristianoetic ta jujun banamil jech 

chac c'u cha'al yac'ojbun cabtel li Jtote. Biq'uitic tslilinic ta vaston ti pasbil ta taq'uine, 

jech j'ech'el chvoq'uic o jech chac c'u cha'al bin. 

28Jech noxtoc ta xcac'beic li muc'ta c'anal chloc' ta jujun sobe. 

29Li boch'o oy xchiquine, ac'o ya'ibe smelol c'usi ch-albat yu'un Ch'ul Espíritu li 

jujutsob jch'unolajeletique, xayutoxuc li Cajvaltique’, uto”, xiyutun. 

Apocalipsis 3 

Scarta jtsob jch'unolajeletic ta lum Sardis 

1Jech laj yalbun noxtoc li Cajvaltique: “Jech xats'ibabe batel li j'almantal yu'un jtsob 

jch'unolajeletic ta lum Sardise: ‘Li boch'o te oy ta stojol li vucub espíritu yu'un Diose 

xchi'uc li vucbej c'analetique, jech chayalboxuc: Li vu'une xcotquin li avabtelique. 

Lec cuxuloxuc ta alel, pero chamenoxuc. 

2Vic'o me asatic. Ich'beic yipal achi'uquic ti c'u to yepal comen avu'unique, yu'un ta 

xa me xcham scotol. Yu'un mu'yuc bu tuc' jtaoj avabtelic ta stojol li Diose. 

3Vuleso me ta ajolic li c'usi laj ava'yic, xchi'uc ti c'u x'elan lachanubtasatic ta sliquebe. 

Ja' me ch'unic o. Suteso me avo'ntonic. Me mu xaq'uel abaique, ta xital ta atojolic jech 

chac c'u cha'al j'elec'; mu xana'ic c'usi ora chital. 

4Pero oy to jayibuc te achi'uquic ta Sardis ti mu'yuc yic'ubtasoj sc'u'ique. Le'e oy ta 

sventa chixchi'inicun ta xanubal xchi'uc li saquil-c'u'ique. 

5Li boch'o tstsal yu'un scotole ja' jech sac sc'u' tslapic, xchi'uc mu'yuc ta jtu'pbe ta vun 

sbiic sventa cuxlejal sbatel osil, xchi'uc jamal chcalbe sbiic ta stojol li Jtote xchi'uc ta 

stojol li yaj'almantaltaque. 

6Li boch'o oy xchiquine, ac'o ya'ibe smelol c'usi chal Ch'ul Espíritu ta stojol li jujutsob 

jch'unolajeletique, xayutoxuc li Cajvaltique’, uto”, xiyutun. 

Scarta jtsob jch'unolajeletic ta lum Filadelfia 

7Jech laj yalbun noxtoc li Cajvaltique: “Jech xats'ibabe batel li j'almantal yu'un jtsob 

jch'unolajeletic ta lum Filadelfiae: ‘Jech chal li Boch'o mu'yuc smule, ti melel scotol 

c'usi chale, ja' li Boch'o yich'oj ta sc'ob li sllavi Davide. Ja' li Boch'o ta sjam ti mu'yuc 

boch'o xu' yu'un tsmaque, ja' li Boch'o ta smac ti mu'yuc boch'o xu' yu'un tsjame. 

8Xcotquin li avabtelique. A'yo ava'yic, jamal xa lec ti'na cu'un ta aventaic; mu'yuc 

boch'o xu' tsmac. Ac'o me jutuc no'ox atsatsalic, pero ach'unojbicun o li jc'ope. 

Mu'yuc amucojicun ta avo'ntonic. 

9Ja' yu'un a'yo ava'yic, ta xcac'boxuc ta ac'obic li nail tsobobbail yu'un banquilal 

pucuje, ja' li boch'otic chalic ti ja' judioetique pero ma'uc; ja' no'ox ch-epalc'opojic. Ta 

xcac' ti ac'o tal squejan sbaic ta atojolique, yu'un jech ac'o sna'ic ti ta melel 

c'anbiloxuc cu'une. 

10Ta sventa ti laj achabi ta avo'ntonic ti laj calboxuc tsc'an chcuch avu'unic vocole, ja' 

no'ox jech ec li vu'une chajchabioxuc ti c'alal tsta yorail chcac'be svocol scotol li 

cristianoetic ta sbejel banamile ti c'alal chich' q'uelbel c'u x'elan yo'ntonique. 

11A'yo ava'yic, po'ot xa chital. Junuc me avo'nton tsaquic o li c'usi ataojique, yu'un 

jech mu xbat ta yan li amotonique. 

12Li boch'o tstsal yu'un scotole ja' chcac' c'otuc ta yoyal xch'ulna li Dios cu'une; mu xa 

xloc' o. Ta jts'ibabe ta stojolic sbi li Dios cu'une xchi'uc sbi li lum yu'un Dios cu'une, 

ja' li ach' Jerusalén chlic tal ta vinajel yo' bu oy li Dios cu'une. Xchi'uc ta jts'ibabe ta 

stojolic noxtoc li ach' jbie. 

13Li boch'o oy xchiquine, ac'o ya'ibe smelol c'usi chal Ch'ul Espíritu ta stojol li 

jujutsob jch'unolajeletique, xayutoxuc li Cajvaltique’, uto”, xiyutun. 

Scarta jtsob jch'unolajeletic ta lum Laodicea 

14Jech laj yalbun noxtoc li Cajvaltique: “Jech xats'ibabe batel li j'almantal yu'un jtsob 

jch'unolajeletic ta lum Laodiceae: ‘Jech chal li Boch'o Jechuc, xi sbie, ja' li tuq'uil 

testigoe, ti melel c'usi chale, ti ja' la sliques scotol li c'usitic oye: 

15Xcotquin li avabtelique. Jna'oj ti mu'yuc c'oc'oxuc xchi'uc ti mu'yuc sicoxuque. Lec 

ti oyuc c'uxi xasicubic, o ti oyuc c'uxi xac'ac'ubique. 

16Pero ta sventa ti sam-q'uixinoxuc no'oxe, ti mu'yuc bu lec sicoxuc xchi'uc ti mu'yuc 

bu lec c'oc'oxuque, ta jc'an chajxetaoxuc loq'uel. 

17Yu'un jech chavalic: Vu'une lec jc'ulejun, jtaoj xa scotol, mu'yuc c'usi yan sc'an 

cu'un, xachiic. Mu xavil abaic ti solel me'onoxuc, ti abul abaic, ti xataq'uic oc'tael, ti 

ma'satoxuc, xchi'uc ti bats'i cuxul t'anal chaquiloxuque. 

18Ja' yu'un chacalboxuc c'usi lec ac'o apasic. Vu'un xtal amanbicun bats'i lequil c'anal 

taq'uin ti chic'bil lec ta c'oc' yic'ubale, yu'un jech lec jc'ulej chac'otic ta melel. Xchi'uc 

vu'un xamanbicun saquil c'u'il, jech mu xa xavac'be abaic q'uexlal, yu'un muc xa 

t'analucoxuc. Xchi'uc chacac'boxuc lec poxil satil sventa chavac' ta asatic, yu'un jech 

xu' chlic avilic lec osil. 

19Li boch'otic lec jc'anoje ta jtaq'ui, ta xcac'be nucul. Tsotsanic me cha'e; suteso me 

avo'ntonic. 

20A'yo ava'yic, li vu'une li' oyun ta ti'na chajc'opanoxuc. Li boch'o cha'ay c'alal ta 

jc'opane, me chisjambun li ti'nae, ta x'och jchi'in; ta jchi'in ta ve'el, jech chixchi'inun 

ta ve'el ec. 

21Li boch'o tstsal yu'un scotole ta jchi'in ta chotlej ta jchotleb, jech chac c'u cha'al laj 

yac' chotlicun jchi'uc li Jtote, yu'un itsal cu'un scotol. 

22Li boch'o oy xchiquine, ac'o ya'ibe smelol c'usi chal Ch'ul Espíritu ta stojol li 

jujutsob jch'unolajeletique, xayutoxuc li Cajvaltique’, uto”, xiyutun. 

Apocalipsis 4 

Ich'bil o ta muc' te ta vinajel li Diose 

1C'alal jech li'albat scotol chac' le'e, ts'acal laj quil jamal ti'na ta vinajel. Li c'op ti 

ba'yuc laj ca'ay, ti xco'laj xchi'uc x'oc' oq'uese, jech laj yalbun: “La' muyan tal li'i; 

vu'un chacac'bot avil scotol li c'usitic ta to xc'ot ta pasele”, xiyutun. 

2Jech ta ora no'ox la sventainun svu'el li Espiritue, jech laj quil jun muc'ta chotlebal ta 

vinajel. Oy boch'o te chotol tspas mantal. 

3Li boch'o te chotole oy xojobal jech chac c'u cha'al xojobal jaspe ton xchi'uc 

cornalina ton. Ta muc'ta chotlebale te oy jun vacnabal. Ja' jech ta q'uelel jech chac c'u 

cha'al esmeralda ton. 

4Ta joyob li muc'ta chotlebale oy yan chanib xcha'vinic (24) chotlebal te oy. Ja' te 

chotajtic chanib xcha'vinic (24) banquilaletic, puru sac sc'u' slapojic, xchi'uc oy 

scoronail sjolic pasbil ta c'anal taq'uin. 

5Ta muc'ta chotlebale te chloc' sacsevuletic, xchi'uc xc'ulet no'ox chauquetic. Ta 

yeloval li chotlebale oy vucub candil te tsanajtic; le'e ja' li vucub espíritu yu'un Diose. 

6Ta yeloval li chotlebale, xco'laj xchi'uc nab yilel, sts'ayts'un jech chac c'u cha'al nen. 

Ta mero stuq'uil, xchi'uc ta spat xocon li muc'ta chotlebale oy chanib c'usi cuxajtic 

nojemic ta satil. Oy sat ta yelovic xchi'uc ta spatic. 

7Li sba c'usi cuxule xco'laj xchi'uc león. Li xchibale xco'laj xchi'uc tot vacax. Li 

yoxibale xco'laj xchi'uc sat vinic. Li xchanibale xco'laj xchi'uc xic chvil. 

8Li chanib c'usi cuxajtique oy vaquib xic' jujunic. Jech noxtoc oy satic ta spat xiq'uic 

xchi'uc ta yolon xiq'uic. Ta c'ac'al ta ac'ubal scotol ora jech chalic: “Ch'ul Dios, Ch'ul 

Dios, ja' Ch'ul Dios stuc li Cajvaltic ti ech'em svu'ele. Ja' li Boch'o te ono'ox oye, 

xchi'uc ti te oy o li' ta orae, xchi'uc ti te oy o sbatel osile”, xiic. 

9C'alal ja'o chalbeic slequilal, ja'o chich'ic ta muc', xchi'uc tstojbeic ta vocol li Boch'o 

te chotol ta chotlebale, ja' li Boch'o cuxul o sbatel osile. 

10Li chanib xcha'vinic (24) banquilaletique ja'o chlic spatan sbaic ta stojol ec li Boch'o 

te chotol ta chotlebale, chlic yich'ic ta muc' li Boch'o cuxul o sbatel osile. Tsloq'ues li 

scoronaique; te chaq'uic ta stuq'uil xchotleb, jech chalic: 

11“Cajval, vo'ot Diosot cu'uncutic, vo'ot no'ox atuc oy ta aventa albel alequilal, ich'el 

ta muc', xchi'uc vo'ot no'ox atuc oy avu'el. Yu'un vo'ot laj apas scotol li c'usitic oye, 

yu'un jech la sc'an avo'nton ti jech oye, ti jech i'ayin scotole”, xiic ta stojol li Diose. 

Apocalipsis 5 

Sc'oplal balbil vun xchi'uc Ch'ium Chij 

1Li boch'o te chotol ta muc'ta chotlebale laj quil te stsacoj ta sbats'ic'ob jlic balbil vun 

ts'ibabil ta spat xchi'uc ta yut. Ac'bil lec vucub spac'. 

2Laj quil noxtoc jun j'almantal ech'em stsatsal, tsots i'avan, jech laj yal: “¿Boch'o puru 

lec c'usi spasoj ti xu' yu'un ta sjam li vune xchi'uc ti xu' yu'un ta xtuch'be spaq'ue?”, 

xi. 

3Pero me junuc mu'yuc boch'o, me ta vinajel, me ta banamil, me ta yutil banamil ti xu' 

yu'un tsjam li vune, ti xu' yu'un ta sq'uele. 

4Jech ep li'oc', yu'un muc xich' tael boch'o puru lec c'usi spasoj ti xu' yu'un tsjam li 

vune, ti xu' yu'un ta sq'uele. 

5Jech laj yalbun jun li chanib xcha'vinic (24) banquilaletique: “Mu xa'oc'. A'yo ava'ay, 

spasoj xa canal jun sts'unubal li Judae, ech'em stsatsal jech chac c'u cha'al león. Ja' 

smomnich'on li David ta vo'onee. Laj xa stsal scotol, jech xu' yu'un tsjam li vune; xu' 

yu'un ta xtuch'be li vucub spaq'ue”, xiyutun. 

6C'alal la jtoy jsate, ja' to laj quil te cotol jcot Ch'ium Chij ta o'lol yo' bu oy li 

chotlebale, xchi'uc li chanibique, xchi'uc li chanib xcha'vinic (24) banquilaletique. Li 

Ch'ium Chije oy yav ta sbec'tal ti imilate. Oy vucub xulub xchi'uc vucbej sat. Le'e ja' 

senyail li vucub espíritu tacbil batel ta sbejel banamile. 

7Li Ch'ium Chije bat stsac li vun te stsacoj ta sbats'ic'ob li Boch'o te chotol ta 

chotlebale. 

8C'alal laj yich' li vune, li chanibique xchi'uc li chanib xcha'vinic (24) banquilaletique 

la spatan sbaic ta stojol li Ch'ium Chije. Li chanib xcha'vinic (24) banquilaletique 

yich'anoj jujun yarpaic xchi'uc jujun stazaic pasbil ta c'anal taq'uin nojic ta pom. Ja' 

senyail sc'opic c'alal tsc'opanic Dios li boch'otic voc'bilic yu'un Diose. 

9La sq'uejintaic jun ach' q'ueoj, jech chal: “Vo'ot no'ox atuc puru lec c'usi apasoj ti ivu' 

avu'un laj avich' li vune, xchi'uc xu' avu'un chatuch'be li spaq'ue. Yu'un vo'ot laj avich' 

milel. Ta ach'ich'al laj aman sventa chc'otic ta yu'untac Dios li cristianoetic ta 

jujuchop sts'unubal, ta jujuchop c'op, ta jujun lum, xchi'uc ta jujun banamile. 

10Laj xa avac' ochicuc ta pasmantal; laj xa avac' ochicuc ta paleal ta stojol Dios, te xa 

tspasic mantal ta banamil”, xi li sq'ueojique. 

11C'alal jq'ueloje, laj ca'ay chc'opoj epal j'almantaletic te ta joyob li chotlebale, xchi'uc 

ta joyob yo' bu oy li chanibique xchi'uc li chanib xcha'vinic (24) banquilaletique. Li 

j'almantaletique bats'i ep ta millón ta jyalel. 

12Tsots i'avan scotolic: “Li Ch'ium Chij imilate ja' no'ox stuc oy ta sventa chich' lec 

svu'el, sc'ulejal, sbijil, stsatsal, ich'el ta muc', yutsilal, xchi'uc albel slequilal”, xiic. 

13Laj ca'ay ic'opoj scotol li c'usitic pasbilic ta vinajel, ta banamil, ta yut banamil, ta 

nabetic, xchi'uc scotol li c'usitic te oye, jech laj yalic: “Li Boch'o te chotol ta 

chotlebale xchi'uc li Ch'ium Chije ac'o albatuc slequilal yutsilal, ac'o ich'atuc ta muc', 

ac'o yich' svu'elic o sbatel osil”, xiic. 

14Li chanib c'usi cuxajtique jech laj yalic ec: “Jechuc”, xiic. Li chanib xcha'vinic (24) 

banquilaletique la spatan sbaic ta banamil; laj yich'ic ta muc' li Boch'o cuxul o sbatel 

osile. 

Apocalipsis 6 

Li Ch'ium Chije lic xtuch' li jujun spac' vune 

1Li Ch'ium Chije laj quil la xtuch' li sba vucub spac' balbil vune. C'alal la xtuch'e, laj 

ca'ay ic'opoj jun li chanib c'usi cuxajtique. Li snuq'ue ja' jech chac c'u cha'al xbac' 

chauc. Jech laj yal: “¡La'!”, xut. 

2La jq'uel, ja' to laj quil te oy jcot saquil ca'. Li boch'o scajlebinoje yich'oj jun sflecha. 

I'ac'bat scorona, iloc' batel jech chac c'u cha'al li boch'o lec xu' yu'un tstsalvane, yu'un 

bat stsal scotol. 

3C'alal laj yich' tuch'el li xchibal spac' vune, laj ca'ay ic'opoj li xchibal c'usi 

cuxajtique. Oy boch'o jech laj yalbe: “¡La'!”, xut. 

4Te iloc' tal jcot tsajal ca'. Li boch'o scajlebinoje ja' ac'bil svu'el sventa ac'o socbe sjol 

cristianoetic li' ta banamil, yu'un jech ac'o lic smilan sbaic. I'ac'bat batel jun smuc'ta 

espada. 

5C'alal ituch' li yoxibal spac' vune, laj ca'ay ic'opoj li yoxibal c'usi cuxajtique, jech laj 

yal: “¡La'!”, xut. La jq'uel, ja' to laj quil te oy jcot ic'al ca'. Li boch'o scajlebinoje 

stsacoj ta sc'ob jun skilo. 

6Laj ca'ay oy boch'o chc'opoj te ta o'lol li chanibique, jech laj yal: “Li stojol jun kilo 

trigoe ja' jech stojol chc'ot jech chac c'u cha'al jun c'ac'al tojolil. Yan li cebadae ja' 

oxib kilo xtoj ta jun c'ac'al tojolil. Yan li oliva xchi'uc ts'usube mu me xasoques”, xi. 

7C'alal ituch' li xchanibal spac' vune, laj ca'ay ic'opoj li xchanibal c'usi cuxajtique. 

Jech laj yal: “¡La'!”, xut. 

8La jq'uel, ja' to laj quil te oy jcot ca', sacvayan sc'anal. Li boch'o scajlebinoje ja' Lajel 

sbi. Ja' te nabal batel yu'un li Yavil Animaetic sbie. I'ac'bat svu'el sventa ch-och ta 

sc'ob o'lol jvoc' li cristianoetic ta banamile, yu'un jech ac'o chamicuc ta espada, ta 

vi'nal, ta tsatsal chamel, xchi'uc ac'o lajicuc ta ti'el ta chonbolometic. 

9C'alal ituch' li yo'bal spac' vune, laj quil te oyic ta yolon scajleb smoton Dios 

xch'ulelic li boch'otic imilatic ta sventa sc'op Diose, xchi'uc ta sventa ti jamal laj yalic 

ti xch'unojique. 

10Tsots i'avanic, jech laj yalic: “Cajval, vo'ot ti tuc' avo'ntone, ti melel c'usi chavale, 

¿baq'uin to chachapan, baq'uin to chapacbe sutel li boch'otic la smiluncutic ti te oyic 

ta banamile?”, xiic. 

11Jech te i'ac'bat sac sc'u'ic, jech i'albatic: “Malaic to jutuc, ja' to me its'aqui ti c'u 

yepal chmilat achi'iltaquic ti chtunic cu'un jech chac c'u cha'al vo'oxuque”, x'utatic. 

12C'alal te jq'ueloje, laj quil ituch' noxtoc li svaquibal spac' vune. Jech laj ca'ay ital 

tsots niquel. Li c'ac'ale i'ic'ub jech chac c'u cha'al ic'al poc' tslapic ta sventa me'nal. Li 

ue itsajub sbejlijil jech chac c'u cha'al ch'ich'. 

13Li c'analetic ta vinajele ibajan yalel tal ta banamil jech chac c'u cha'al chlilij unin sat 

igo ta tsatsal ic'. 

14Li vinajele la sbal sba batel jech chac c'u cha'al ta jbaltic vun. Scotol li vitsetique 

xchi'uc li bic'tal banamil cacajtic ta nabe iloc'an ta yavilic. 

15Li ajvaliletic ta banamile, li jpasmantaletique, li jc'ulejetique, li banquilal 

soldadoetique, li boch'otic tsots xu' yu'unique, li mozoetique, xchi'uc li boch'otic muc 

ochemicuc ta mozoile, la snac' sbaic ta nailch'entic, xchi'uc ta japjap ch'entic ta 

vitsetic. 

16Jech laj yalbeic li vitsetique xchi'uc li ch'entique: “Loman tal ta sba cac'olcutic, 

but'iuncutic, yu'un jech mu xiyiluncutic li Boch'o te chotol ta muc'ta chotlebale, 

xchi'uc jech mu xitaatcutic ta sc'ac'al yo'nton li Ch'ium Chije. 

17Yu'un ic'ot xa sc'ac'alil itsan li sc'ac'al yo'ntone, mu'yuc boch'o chcuch yu'un”, xiic. 

Apocalipsis 7 

I'ac'bat smarcail sti'baic chanib xvaxacvinic (144,000) ta mil 

1Ts'acal laj quil chanib j'almantaletic te va'ajtic ta xchanjotal xchiquin banamil. Ja' 

spajesojic li ic' ta xchanjotal xchiquin banamile, yu'un jech mu me xtal ic' li' ta 

banamil, xchi'uc ta nab, xchi'uc jech mu me xnic ta ic' jbejuc te'. 

2Jech noxtoc laj quil yan j'almantal iloc' tal ta sloq'ueb c'ac'al, ja' yich'ojbe li sello 

yu'un cuxul Diose. Tsots laj yapta li chanib j'almantaletic ac'bil tsots svu'elic sventa 

tsoquesic li banamil xchi'uc nabe. 

3Jech laj yalbe: “Mu to me xasoquesic li banamile, xchi'uc li nabe, xchi'uc li te'etique, 

ja' to me laj cac'be smarcail sti'baic scotol li yajtuneltac Dios cu'untique”, x'utatic. 

4Laj ca'ay ti c'u yepal i'ac'bat smarcail sti'baique. Ja' chanib xvaxacvinic ta mil 

(144,000) ta scotol li jaychop smomnich'nab Israele. 

5Li jchop liquemic ta Judae lajcha'mil (12,000) laj yich' smarcail sti'baic. Li jchop 

liquemic ta Rubene lajcha'mil (12,000) laj yich'ic ec. Li jchop liquemic ta Gade 

lajcha'mil (12,000) laj yich'ic ec. 

6Li jchop liquemic ta Asere lajcha'mil (12,000) laj yich'ic ec. Li jchop liquemic ta 

Neftalie lajcha'mil (12,000) laj yich'ic ec. Li jchop liquemic ta Manasese lajcha'mil 

(12,000) laj yich'ic ec. 

7Li jchop liquemic ta Simeone lajcha'mil (12,000) laj yich'ic ec. Li jchop liquemic ta 

Levie lajcha'mil (12,000) laj yich'ic ec. Li jchop liquemic ta Isacare lajcha'mil 

(12,000) laj yich'ic ec. 

8Li jchop liquemic ta Zabulone lajcha'mil (12,000) laj yich'ic ec. Li jchop liquemic ta 

Josee lajcha'mil (12,000) laj yich'ic ec. Li jchop liquemic ta Benjamine lajcha'mil 

(12,000) laj yich'ic ec. 

Laj yil Juan ti la spasic canal li boch'o t'ujbilic yu'un Diose 

9C'alal jech laj quile, ts'acal laj quil te oy epal cristianoetic liquemic tal ta jujun 

banamil, ta jujuchop sts'unubalic, ta jujun lum, xchi'uc ta jujuchop c'op. Bats'i ep ta 

jyalel, mu xlaj ta atel. Te va'ajtic yo' bu chotol li Diose xchi'uc ta stojol li Ch'ium 

Chije. Puru sac sc'u' slapoj scotolic, xchi'uc stsacanojic yanal xan. 

10Tsots i'avanic: “Ti lijcolutic xae, ja' ta sventa li Dios cu'untic li' chotol ta muc'ta 

chotlebale, xchi'uc ta sventa li Ch'ium Chije”, xiic. 

11Scotol li j'almantaletic te sjoyibtaojic chotlebale, xchi'uc ti te sjoyibtaojic li chanib 

xcha'vinic (24) banquilaletique, xchi'uc li chanibique, la spatan sbaic ta banamil; laj 

yich'ic ta muc' li Diose. 

12Jech laj yalic: “Toj lec ti jech ic'ot ta pasele. Toj ech'em slequilal, yutsilal. Toj 

ech'em sbijil. Stuc no'ox chtojbat ta vocol scotol. Ich'biluc ta muc' stuc. Toj ech'em 

svu'el, toj ech'em stsatsal sbatel osil li Dios cu'untique. Jechuc”, xiic. 

13Jech la sjac'bun jun li banquilaletique: “¿Boch'otic ti li' oyic puru sac sc'u' 

slapojique? ¿Bu liquemic tal?”, xiyutun. 

14Jech la jtac'be: “Cajval, mu jna'. Vo'ot xana'”, xcut. Jech laj yalbun: “Le'e ja' li 

boch'otic imilatic ta scoj ti tsots liquem vocol ta banamile. Xchuc'oj xa lec sc'u'ic, 

yac'oj xa sbaic ta sacubtasel ta xch'ich'al li Ch'ium Chije. 

15“Ja' yu'un li' xa oyic o ta stojol li Dios li' chotol ta chotlebale. Ta c'ac'al ta ac'ubal li' 

chtunic yu'un Dios ta xch'ulna. Li Dios li' chotol ta xchotlebe smacoj batel ta xyaxinal 

scotolic. 

16Mu xa xvi'najic, mu xa xtaquij yo'ntonic o; mu'yuc xa c'ux c'ac'al cha'yic, mu'yuc xa 

chiq'uil cha'yic. 

17Yu'un ja' chabibilic o yu'un li Ch'ium Chij te oy ta o'lol yo' bu chotol li Diose; ja' ch-

ic'atic batel ta nio' sventa cuxlejal. Tscusbat ya'lel satic yu'un li Diose”, xiyutun. 

Apocalipsis 8 

Ituch' li svucubal spac' vune 

1C'alal la xtuch' svucubal spac' vun li Ch'ium Chije, ich'abi scotol te ta vinajel; oy van 

o'loluc ora mu'yuc c'usi xbac'. 

2Laj quil i'ac'bat yoq'uesic li vucub j'almantaletic te va'ajtic o ta stojol Diose. 

3Laj quil iloc' tal yan j'almantal te bat sva'an sba ta stuq'uil scajleb smoton Dios, 

yich'oj jun xchic'ubil pom pasbil ta c'anal taq'uin. I'ac'bat ep pom sventa tscapbe ta 

sc'opic c'alal tsc'opanic Dios li boch'otic tuc' yo'ntonic li' ta banamile. Te bat yac' ta 

scajleb smoton Dios ti pasbil ta c'anal taq'uin te oy ta stuq'uil chotlebale. 

4Li xch'ayilal pom la xchic' j'almantale tuc' imuy batel ta stojol li Diose. Te capal 

imuy batel xchi'uc sc'opic li boch'otic tuc' yo'ntonique. 

5Li j'almantale la stsac li xchic'ubil pome. La snojes ta ac'al ti te oy ta scajleb smoton 

Diose; la sjip yalel tal li' ta banamil. Jech tsots ibac' chauc, xchi'uc ep c'usitic yan 

ibac', xchi'uc ivinaj ep sacsevul, xchi'uc ital tsots niquel. 

La sjupan yoq'uesic li vucub j'almantaletique 

6Li vucub j'almantaletic ti yich'oj yoq'uesique la xchapan sbaic sventa chlic sjupanic. 

7C'alal la sjupan yoq'ues li sba j'almantale, ital ep bot ta banamil, xchi'uc c'oc' capal ta 

ch'ich'. Jutuc xa mu sta o'lol ic'ac' li te'etique xchi'uc li yaxal ts'i'laletique. 

8C'alal la sjupan yoq'ues li xchibal j'almantale, laj quil ijipat ochel ta nab xco'laj 

xchi'uc jun muc'ta vits, xpulpun sc'ac'al. Jutuc xa mu o'loluc ic'ataj ta ch'ich' li nabe. 

9Jech noxtoc jutuc xa mu o'loluc icham li c'usitic cuxajtic ta nabe, xchi'uc jutuc mu 

o'loluc ilaj ta scotol li barcoetique. 

10C'alal la sjupan yoq'ues li yoxibal j'almantale, ibaj tal jbej muc'ta c'anal, tsanal iyal 

tal jech chac c'u cha'al toj. Jutuc muc sta o'lol la smac ta scotol li uc'umetique xchi'uc 

li nio'etique. 

11Li c'anale ch'ail vomol sbi. Jutuc mu o'loluc ich'aub ta scotol li vo'etique. Jech ep 

cristianoetic ichamic ta scoj xch'ail li vo'e. 

12C'alal la sjupan yoq'ues li xchanibal j'almantale, jutuc xa mu sta o'lol isoc li c'ac'ale, 

li ue, xchi'uc li c'analetique. Jutuc mu o'loluc imac xojobalic. Jutuc mu o'loluc imac li 

sac osil ta c'ac'altique. Ja' jech ta ac'ubaltic noxtoc. 

13C'alal te jq'ueloje, ja' to laj quil te xvilet ta o'lol vinajel jun xic. Tsots i'avan, jech laj 

yal: “¡Ay, ay, ay! Toj abul sbaic li boch'otic te nacajtic ta banamil c'alal tsjupan 

yoq'uesic li yan oxib j'almantaletic ti quechel toe”, xi. 

Apocalipsis 9 

1C'alal la sjupan yoq'ues li yo'bal j'almantale, laj quil bajem tal ta banamil jbej c'anal. 

Ja' i'ac'bat sllavial li natil xabe. 

2C'alal la sjam li natil xabe, iloc' ep ch'ayil jech chac c'u cha'al xch'ayilal jun muc'ta 

c'oc'. I'ic'somtaj osil ta scoj li ch'ayil iloc' ta xabe. 

3Te capal iloc' tal ta ch'ayil epal c'ulub; i'ac'bat yabtelic sventa chti'vanic jech chac c'u 

cha'al xti'van stsec. 

4I'albatic mantal ti mu me soquesic li ts'i'laletique, li c'usitic lec yoxique, xchi'uc li 

te'etique. I'albatic ti ja' no'ox ac'o yuts'intaic li boch'otic mu'yuc yich'ojic smarcail 

Dios ta sti'baique. 

5I'albatic noxtoc ti mu me smilic o li cristianoetique. Ja' no'ox ac'o yuts'intaic vo'ob u. 

Li xc'uxul chti'vanique ja' jech xc'uxul jech chac c'u cha'al xti'van stsec. 

6C'alal ja'o jech yoraile, li cristianoetique tsa'ilan c'u x'elan xu' chchamic, pero mu 

staic. Tsc'an chchamic, pero mu xloc' batel ta stojolic li lajele. 

7Li c'ulubetique ja' jech chac c'u cha'al ca' ti chapalic lec c'alal chbatic ta paspleitoe. 

Oy scoronail sjolic pasbil ta c'anal taq'uin yilel. Li satique ja' jech chac c'u cha'al sat 

cristiano. 

8Natic stsotsil sjolic jech chac c'u cha'al stsotsil sjol antsetic. Li stanal yeique ja' jech 

chac c'u cha'al stanal ye león. 



2165 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

9Oy smac scotol sbec'talic pasbil ta tsatsal taq'uin. C'alal chbac' xiq'uique, ja' jech 

xbac' jech chac c'u cha'al xbac' epal caretaetic ti nitbil ta anil yu'un ca'etic c'alal 

chbatic ta paspleitoe. 

10Oy sneic jech chac c'u cha'al sne stsec ti chti'vane. Ac'bil yabtelic ti ac'o yac'beic 

svocol ta sneic vo'ob u li cristianoetique. 

11Li c'ulubetique ja' ajvalil yu'unic li j'almantal to'ox ti sventainoj xabe. Ja' Abadón sbi 

ta hebreo c'op; Apolión sbi ta griego c'op. 

12Li sba velta vocole ijelov xa. Pero sc'an to yan chib velta. 

13Li svaquibal j'almantale la sjupan ec li yoq'uese. C'alal la sjupane, laj ca'ay oy 

boch'o chc'opoj te ta o'lol li chanib xulub scajleb smoton Dios pasbil ta c'anal taq'uin 

te oy ta stojol Diose. 

14Jech i'albat li svaquibal j'almantal yich'oj yoq'uese: “Bat coltao li chanib 

j'almantaletic te chucajtic ta ti' muc'ta uc'um Eufratese”, x'utat. 

15Jech icoltaatic li chanib j'almantal chucajtique. Le'e chapalic sventa chbat smilic 

cristianoetic ta sbejel banamil. Ja' no'ox tsmalabeic yorail, sc'ac'alil, yual, sjabilal, jech 

jutuc mu sta o'lol la smilic ta scotol li cristianoetique. 

16Laj ca'ay c'u yepal li yajsoldadoic cajajtic ta ca'e, ja' lajunvinic millón 

(200,000,000) ta scotol. 

17Li ca'etique xchi'uc li boch'otic cajajtic laj quil ta jch'ulele oy smac yo'ntonic, tsoj 

jech chac c'u cha'al c'oc'. Ja' jech sbon jech chac c'u cha'al zafiro ton xchi'uc azufre. Li 

sjol sca'ique xco'laj xchi'uc sjol león. Chloc' c'oc' xchi'uc ch'ayil xchi'uc azufre ta yeic. 

18Li oxchop c'usi chloc' ta yeic li ca'etique jutuc xa mu sta o'lol la smilic o li 

cristianoetic ta sbejel banamile. Ja' ichamic o ta scoj li c'oq'ue, li ch'ayile, xchi'uc li 

azufree. 

19Yu'un li ca'etique oy svu'el ta yeic xchi'uc ta sneic. Yu'un li sneique ja' jech chac c'u 

cha'al jti'val chon. Oy sjol jech xu' chti'vanic o. 

20Pero li cristianoetic ti c'u yepal cuxul icomic ta scoj li vocol le'e, me jutuc muc sutes 

yo'ntonic. Muc scomtsanic o yich'el ta muc' li c'usitic pasbil ta sc'obique. Muc 

scomtsanic yich'el ta muc' li pucujetique xchi'uc li sloc'obal sdiosic pasbilic ta c'anal 

taq'uin, ta saquil taq'uin, ta cobre, ta ton, ta te', ti mu xilic osile, ti mu xa'yic c'ope, ti 

mu xanovique. 

21Jech noxtoc muc scomtsanic li milvaneje, li ac'chamele, li mulivajele, xchi'uc li 

eleq'ue. 

Apocalipsis 10 

Jun j'almantal yich'oj jun biq'uit vun 

1Laj quil iyal tal ta banamil yan j'almantal ech'em stsatsal. Pixil ta toc iyal tal, xchi'uc 

oy vacnabal ta sjol. Li sate oy xojobal jech chac c'u cha'al xojobal c'ac'al. Li yacane ja' 

jech chac c'u cha'al natiquil yat c'oc'. 

2Stsacoj ta sc'ob jun biq'uit balbil vun, mu'yuc pac'bil. Ta sbats'i-acane ja' la stec' o 

nab. Ta sts'et acane ja' la stec' o banamil. 

3Tsots i'avan jech chac c'u cha'al x'avan león. C'alal i'avane, ja'o ic'opoj vucub chauc. 

4C'alal ic'opojique, ta ox jts'iba ta vun li c'usitic laj yalique. Pero laj ca'ay oy boch'o 

ic'opoj ta vinajel jech laj yalbun: “Mu me xaval c'usi laj yalic li vucub chauque. Mu 

me xats'iba ta vun”, xiyutun. 

5Li j'almantal ti stec'oj nab xchi'uc banamile la stoy sbats'ic'ob ta vinajel. 

6Jech laj yal ta sbi li Boch'o cuxul o sbatel osile, ja' li Boch'o la spas vinajel xchi'uc 

scotol c'usitic te oye. Ja' li Boch'o la spas banamil xchi'uc scotol c'usitic te oye, 

xchi'uc ti la spas nabetic xchi'uc scotol c'usitic te oye. Jech laj yal: “Mu'yuc xa ep 

c'ac'al sc'an xc'ot ta pasel. 

7Ja' xa no'ox me lic c'opojuc li svucubal j'almantale, me la sjupan li yoq'uese, chc'ot ta 

pasel ta ora li c'usi snopoj ono'ox tspas Dios ta vo'one ti muc sna'ic li cristianoetique, 

ja' ti laj ono'ox yalbe li yajtuneltaque, ja' li yaj'alc'optaque”, xi. 

8Li boch'o la sc'opanun tal ta vinajele, la sc'opanun yan velta, jech laj yalbun: “Batan, 

bat tsaco li biq'uit vun ti mu'yuc pac'bile, ti te stsacoj li j'almantal ti stec'oj nab xchi'uc 

banamile”, xiyutun. 

9Jech bat jc'opan li j'almantale; la jc'anbe li biq'uit vune. Jech laj yalbun: “Ich'o, 

bic'an. C'alal chabiq'ue, chi' chava'ay jech chac c'u cha'al spom muc'ta pom. Ts'acal ta 

xch'aub ta yut ach'ut”, xiyutun. 

10Jech laj quich' li biq'uit vun stsacoj j'almantale; la jbic'. Ta melel chi' laj ca'ay jech 

chac c'u cha'al spom muc'ta pom. Pero ts'acal ich'aub ta yut jch'ut. 

11Jech laj yalbun: “Tsots sc'oplal tsc'an chaval yan velta c'usi chc'ot ta pasel ta stojol li 

epal lumetique, li jujun banamile, li jujuchop c'ope, xchi'uc li ajvaliletique”, xiyutun. 

Apocalipsis 11 

Chib testigo chcholic c'usi albilic yu'un Dios 

1Jech li'ac'bat jch'ix aj xco'laj xchi'uc metro. Jech li'albat: “Batan, bat biso c'u smuc'ul 

li ch'ulna yu'un Dios te ta Jerusalene xchi'uc li scajleb smotone. Ato noxtoc ti jayib te 

chich'ic ta muq'ue. 

2Yan li yamaq'uil ta spate mu me xatsac ta bisel, yu'un cac'ojbe xa ta sc'ob yanlum 

cristianoetic. O'lol xchanibal jabil chtal xpech'ilanic ta teq'uel li ch'ul lume. 

3Pero ta jtac batel chib testigo cu'un; chbat xcholic jc'op o'lol xchanibal jabil. Ja' 

tslapic li c'u'il ti c'ux ta lapele”, xiyutun. 

4Li chib testigo le'e ja' jechic jech chac c'u cha'al cha'pets oliva, xchi'uc ja' jechic jech 

chac c'u cha'al chib candelero ti te oy ta stojol li Dios ti sventainoj sbejel banamile. 

5Me oy boch'o tsc'an chuts'intaic li chibique, chloc' c'oc' ta yeic, ta xchic' li 

yajcontraique. Me oy boch'o tsc'an c'usi chopol tspasbeique, persa ta xchamic noxtoc. 

6Li chibique ac'bil svu'elic sventa tsmaquic li vinajele, yu'un jech mu xac' vo' ti c'alal 

ja'o chcholic c'usi albilic yu'un Diose. Xchi'uc oy svu'elic sventa tsc'atajesic ta ch'ich' 

li vo'etique, xchi'uc xu' yu'unic ta xac' tsaqueicuc ta tsatsal chamel li cristianoetic ta 

banamile, ja' ti jayib velta tsc'an tspasic jeche. 

7C'alal me ilaj yo'ntonic ta xcholel li c'usi albilic yu'un Diose, ja'o chloc' tal ta xab li 

jti'vanej bolome. Ja' chlic spasic c'op xchi'uc li chibique; tsalbil chcomic, jech 

chmilatic o. 

8Li sbec'talique te no'ox telajtic chcom ta xoralil li Muc'ta lum yo' bu la smilic 

Cajvaltique, ja' li lum ti xco'laj xchi'uc Sodoma xchi'uc Egiptoe. 

9Li chibique o'lol xchanibal c'ac'al te chq'uelbat sbec'talic yu'un scotol cristianoetic ta 

jujun lum, ta jujuchop sts'unubalic, ta jujuchop sc'opic, xchi'uc ta jujun banamil. Mu 

xaq'uic ti ac'o mucbatuc li sbec'talique. 

10Li jnaclumetic ta banamile xcuxet no'ox yo'ntonic, stse'inic no'ox ti c'alal chilic 

ichamic xae. Jech ta xac'anbe sba smoton jujunic. Yu'un c'alal cuxulic to'oxe, ja' laj 

yac'beic ep svocol li jnaclumetic ta banamile. 

11C'alal its'aqui li o'lol xchanibal c'ac'ale, i'ac'bat yich'ic ic' yan velta yu'un Dios. Jech 

icuxiic, itotsic. Scotol li boch'otic laj yilique ixi'ic ta jyalel. 

12Laj ya'yic oy boch'o tsots chc'opoj ta vinajel jech i'albatic: “Muyanic tal li'i”, 

x'utatic. Jech imuyic batel, macbil ta toc ibatic. Li yajcontraique laj yil scotolic. 

13C'alal ja'o jech ic'ot ta pasele, ital tsots niquel. Ep ivuc' li naetic ta lume. Jun ta 

lajlajuneb ivuc' ta scotol. Li cristianoetique vucmil ichamic ta scoj li niquele. Li 

yantique ixi'ic ta jyalel; laj yalbeic slequilal li Dios ta vinajele. 

14Li xchibal velta vocole ijelov xa. Ta xa xtal noxtoc li yoxibal veltae. 

Laj yich' jupanel svucubal oq'ues 

15Li svucubal j'almantale la sjupan ec li yoq'uese. C'alal la sjupane, oy boch'otic tsots 

ic'opojic ta vinajel. Jech laj yalic: “Li yabtel ajvaliletic li' ta banamile ja' xa i'och ta 

sventainel stuc li Cajvaltique, ja' li Cristoe. Ja' xa tspas mantal stuc sbatel osil”, xiic. 

16Li chanib xcha'vinic (24) banquilaletic te chotajtic ta xchotlebic ta stojol Diose la 

spatan sbaic ta banamil; laj yich'ic ta muc' li Diose. 

17Jech laj yalic: “Colaval, Cajvaltic Dios, vo'ot ti ech'em avu'ele, vo'ot ti te ono'ox 

oyot ta vo'onee ti li' oyot o ta orae. Colaval ti vo'ot no'ox oy avu'el atuque, ti vo'ot xa 

chlic apas mantal atuque. 

18Liquem sc'ac'al yo'ntonic li cristianoetic ta jujun banamile, pero ic'ot xa sc'ac'alil 

chavac'be stojic ta sc'ac'al avo'nton. Laj xa sta yorail chachapan li boch'otic 

chamenique, xchi'uc laj xa sta yorail chavac'be smoton li avajtuneltac, ja' li 

j'alc'opetique, xchi'uc li boch'otic voc'bilic avu'un ti yich'ojicot ta muq'ue. Chavac'be 

smotonic c'alal ta muc' ta biq'uit, xchi'uc laj xa sta yorail chavules o li boch'otic la 

socbeic yo'nton li cristianoetic li' ta banamile”, xiic ta stojol. 

19Laj quil ijam li ch'ulna yu'un Dios ta vinajele. Te ivinaj li xcaxail smantal Diose, 

xchi'uc iloc' ep sacsevul, chauquetic, niquel, muc'tic bot, xchi'uc ep c'usitic yan ibac'. 

Apocalipsis 12 

Sc'oplal ants xchi'uc dragón 

1Laj quil noxtoc jun tsots senyail ta vinajel. Ja' jun ants ti slapoj li c'ac'ale; ja' stec'oj li 

ue. Oy scoronail sjol yich'oj lajcha'bej c'analetic. 

2Li antse oy xch'ut, jech x'avet no'ox ta scoj li xc'uxule, yu'un yorail xa chcux. 

3Ta ora ivinaj yan senyail noxtoc ta vinajel. Laj quil te cotol jcot tsajal chon, dragón 

sbi; oy vucbej sjol, lajuneb xulub. Oy scoronail svucubal li sjole. 

4Ta sne la smec yalel tal jutuc mu o'loluc li c'analetic ta vinajele; la sjip yalel c'alal to 

ta banamil. Li chone te cotol ic'ot ta sts'el li ants ti ta xa xcuxe, yu'un tsmala chvoc' li 

yole, yu'un tsc'an tsti' ta ora. 

5Li antse la svoq'ues jun querem. Ja' yabtel tsventain scotol cristianoetic ta jujun 

banamil xchi'uc li svaston pasbil ta tsatsal taq'uine. Li olole ta ora i'ic'at muyel ta 

vinajel ta stojol Dios ti te chotol ta muc'ta chotlebale. 

6Yan li antse ijatov batel ta xocol banamil yo' bu chapanbil yavil yu'un Diose. Te 

chich' mac'linel o'lol xchanibal jabil. 

7Ts'acal laj quil muc'ta pleito ta vinajel. Li banquilal j'almantal Miguele xchi'uc li 

j'almantaletic yu'une la spasic pleito xchi'uquic li dragone. Li dragone tsots la spasic 

xchi'uc li j'almantaletic yu'une. 

8Pero muc xu' yu'unic, muc xa x'aq'ue comicuc te ta vinajel. 

9Jech ijipat o yalel tal li dragone, ja' li chon ta vo'onee, ja' li banquilal pucuje, ja' li 

Satanase. Ja' li boch'o tslo'la scotol cristianoetic ta sbejel banamile. J'ech'el ijipatic o 

yalel tal ta banamil xchi'uc li j'almantaletic yu'une. 

10Laj ca'ay oy boch'o tsots chc'opoj ta vinajel, jech laj yal: “Li' xa oy li coltael yu'un 

Dios cu'untique. Ivinaj xa li svu'ele, xchi'uc ti ja' tspas mantal stuque. Jech noxtoc laj 

xa yich' tsots svu'el li Cristoe, yu'un ijipat xa yalel li jtic'mulil yu'un jch'unolajeletic te 

ta banamile ti ta c'ac'al ta ac'ubal tstiq'uilanbe smul ta stojol li Dios cu'untique. 

11Pero tstsal yu'unic ta sventa xch'ich'al li Ch'ium Chije, xchi'uc ta sventa ti jamal 

chalic ti xch'unojique. Yu'un mu'yuc sc'oplal cha'yic me chmilatic; mu'yuc chi'ic, 

chapalic o sventa chac' sbaic ta milel. 

12Ja' yu'un cuxetuc no'ox avo'nton, vinajel, xchi'uc vo'oxuc ti te oyoxuque. Ja' toj abul 

abaic vo'oxuc ti te to nacaloxuc ta banamil xchi'uc ta nabe, yu'un iyal o tal ta atojolic 

li banquilal pucuje. Ilinem ta ora, yu'un sna' ti mu xa jaluc ch-abteje”, xi. 

13C'alal laj yil ti j'ech'el ijipat o yalel tal ta banamil li dragone, lic yuts'inta li ants ti 

querem ivoc' yole. 

14Pero li antse i'ac'bat chib xic' jech chac c'u cha'al xic' jun muc'ta xic, yu'un ac'o viluc 

loq'uel te ta stojol li chone. Ac'o batuc ta yavil ta xocol banamil ti bu chmac'linat o'lol 

xchanibal jabile. 

15Ja' yu'un li chone lic sloq'ues ep vo' ta ye jech chac c'u cha'al uc'um, yu'un ac'o 

cuchatuc batel li antse. 

16Pero li banamile la scolta li antse, jech la xjach' ye; la sbic' batel scotol li uc'um iloc' 

ta ye dragone. 

17Ja' yu'un li dragone bats'i tsots i'ilin ta stojol li antse, jech bat spas pleito xchi'uc li 

yantic yalabtaque. Ja' li boch'otic xch'unojbeic smantaltac Diose xchi'uc ti jamal 

chalic ti xch'unojic li Jesucristoe. 

Apocalipsis 13 

Sc'oplal cha'cot jti'vanej bolom 

1Ts'acal bat va'lucun ta yi'tic ta ti'nab. Te laj quil iloc' tal ta nab jcot muc'ta chon, 

vucbej sjol xchi'uc lajuneb xulub. Li jujun xulube oy scoronail. Li jujubej sjole te 

ts'ibabil sbi; ja' biil ti chopol chc'opoj ta stojol li Diose. 

2Li muc'ta chon laj quile xco'laj xchi'uc jti'vanej bolom. Li yoc sc'obe xco'laj xchi'uc 

yoc sc'ob oso. Li yee ja' jech chac c'u cha'al ye león. Li dragone laj yac'be svu'el jech 

chac c'u cha'al svu'el stuc. Laj yac'be spas mantal jech chac c'u cha'al tspas mantal 

stuc. Tsots yabtel laj yac'be. 

3Laj quil ti yayijem jbej sjol ti xu' chchame, pero icol. Jech scotol cristianoetic labal 

laj ya'yic. Ja' la snaban sbaic o ta stojol. 

4Xchi'uc la squejan sbaic ta stojol li dragón ta sventa ti ja' laj yac'be tsots svu'el li 

jti'vanej bolome, xchi'uc la squejan sbaic ta stojol ec li jti'vanej bolome. Jech laj yalic: 

“Mu'yuc boch'o yan jech tsots svu'el jech chac c'u cha'al li jti'vanej bolome. Mu'yuc 

boch'o xu' tstsal”, xiic. 

5Jech noxtoc ijambat ye yu'un ac'o yal c'usitic toj tsotsic, xchi'uc ac'o chopol c'opojuc 

ta stojol Dios. Xchi'uc i'ac'bat yabtel yu'un ac'o spas mantal o'lol xchanibal jabil. 

6Jech lic c'opojuc. Yan xich' xal ta stojol li Diose. Solel la xchopolc'optabe li sbie, 

xchi'uc ti bu nacale, xchi'uc li boch'otic te oyic ta vinajele. 

7I'ac'bat svu'el sventa tspas pleito xchi'uc li boch'o voc'bilic yu'un Dios li' ta banamile, 

jech ivu' yu'un la stsal. Jech noxtoc i'ac'bat sventain li cristianoetic ta jujuchop 

sts'unubal, ta jujun lum, ta jujuchop c'op, xchi'uc ta jujun banamile. 

8Jech scotol cristianoetic ta banamil laj yich'ic ta muc' li jti'vanej bolome, ja' li 

boch'otic mu'yuc ono'ox ts'ibabil sbiic ta vun ta sliquebal banamil sventa chcuxiic 

sbatel osile, ja' li vun yu'un li Ch'ium Chij ti laj yich' milele. 

9Li boch'o oy xchiquine, ac'o ya'ibe lec smelol: 

10“Li boch'o ja' sc'oplal chtic'at ta chuquel avu'unique ta ono'ox x'och. Li boch'o ja' 

sc'oplal chmilat ta espadae ta ono'ox xmilat”. Ta sventa li'i, tsc'an oy stsatsal 

yo'ntonic, tsc'an oy lec xch'unojel yo'ntonic li boch'o voc'bilic yu'un Diose. 

11Ts'acal laj quil yan jti'vanej bolom iloc' tal ta yut banamil. Oy chib xulub jech chac 

c'u cha'al ch'ium chij, pero co'ol chc'opoj jech chac c'u cha'al dragón. 

12Ja' ch-abtej ta sventa svu'el li ba'yuc jti'vanej bolome. Ja' lic spas ta mantal scotol 

jnaclumetic ta sbejel banamil ti ac'o yich'ic ta muc' li ba'yuc jti'vanej bolome, ja' ti oy 

yav syayijemal ti colem xae. 

13Jech noxtoc la spas muc'tic sq'uelubiltac. Xchi'uc ivu' yu'un laj yac' yaluc tal c'oc' ta 

vinajel te ta sat li cristianoetique. 

14Ta sventa li muc'tic sq'uelubiltac stsatsal i'ac'bat spas ta svu'el li ba'yuc jti'vanej 

bolome, jech la slo'la o li jnaclumetic ta banamile. Jech lic spas ta mantal scotol 

cristianoetic ta banamil ti ac'o spasbeic sloc'obal li ba'yuc jti'vanej bolom ti i'ac'bat 

espada ta jbej sjole, ti icha'cuxie. 

15Jech noxtoc i'ac'bat svu'el, yu'un ac'o yac'be yich' ic' li sloc'obal ba'yuc jti'vanej 

bolome, yu'un jech ac'o c'opojuc. Jech xu' chal mantal ti ac'o milatuc scotol li 

boch'otic mu xich'ic ta muq'ue. 

16Jech noxtoc laj yal mantal ti ac'o yich' smarcail ta sbats'ic'obic, o me ta sti'baic 

scotol cristianoetic c'alal ta muc' ta biq'uit, ta jc'ulej ta me'on, c'alal ta boch'o ochem ta 

mozoil, xchi'uc boch'o muc ochemuc ta mozoil. 

17Ja' no'ox xu' chmanulajic, xu' chchonolajic li boch'otic yich'ojbeic smarcail sbi, o me 

snumeroal sbi li ba'yuc jti'vanej bolome. 

18Li'i tsc'an lec bijutic. Li boch'o bijubenic xae, ac'o yich' lec ta venta ya'yic li 

snumeroal jti'vanej bolome. Yu'un ja' snumeroal no'ox cristiano. Ja' vaquib ciento 

xchi'uc vaquib xchanvinic (666) li número yich'oje. 

Apocalipsis 14 

Iq'uejinic chanib xvaxacvinic ta mil (144,000) te ta vinajel 

1Ts'acal laj quil te oy ta jol vits Sión li Ch'ium Chije. Te xchi'uc chanib xvaxacvinic ta 

mil (144,000) cristianoetic, ja' li boch'otic ts'ibabil ta sti'baic sbi li Ch'ium Chije 

xchi'uc sbi li Stote. 

2Laj ca'ay oy c'usi tsots chbac' ta vinajel, xco'laj xchi'uc xbac' nojelal uc'um, xco'laj 

xchi'uc yech'al tsatsal chauc, xco'laj xchi'uc chich' tijel epal arpaetic. 

3Tsq'uejintaic jun ach' q'ueoj te yo' bu chotol li Diose, xchi'uc ta stojol li chanibique, 

xchi'uc ta stojol li chanib xcha'vinic (24) banquilaletique. Mu'yuc boch'o yan xu' 

chchan li q'ueoje. Ja' no'ox stuc xchanojic li chanib xvaxacvinic ta mil (144,000) 

icolic loq'uel ta stojol cristianoetic li' ta banamile. 

4Le'e ja' li boch'otic muc soques sbaic ta sventa antsetique, ti co'olic jech chac c'u 

cha'al tojol queremetique. Ja' chchi'inic batel li Ch'ium Chij ti buyuc no'ox chbate. 

Yu'un icoltaatic xa loq'uel ta stojol li cristianoetique, ja' jech ic'otic ta stojol Dios 

xchi'uc ta stojol Ch'ium Chij jech chac c'u cha'al li sba sat c'usi chich' aq'uel ta smoton 

Diose. 

5Me jutuc mu'yuc xtabat yepalc'opic, me jutuc mu'yuc yic'ubalic. 

Ic'opoj oxib j'almantaletic 

6Ts'acal laj quil yan j'almantal te xvilet ta toyol ta vinajel. Ja' te yich'oj li Lequil A'yej 

sventa sbatel osil, yu'un ja' chcholbe scotol jnaclumetic ta jujun banamil, ta jujuchop 

sts'unubalic, ta jujuchop c'op, xchi'uc ta jujun lum. 

7Tsots ic'opoj jech laj yal: “Xi'anic me yu'un li Diose; albeic slequilal. Yu'un laj xa sta 

yorail chchapanvan. Ich'ic me ta muc', yu'un ja' la spas li vinajel banamile, xchi'uc li 

nabetique, xchi'uc scotol li nio'etique”, xi. 

8Ital chi'inatuc yu'un xchibal j'almantal, jech c'ot yal: “Ilom xa, ilom xa li Babiloniae, 

ja' li muc'ta lume. Ja' ti laj yac'be yuch' pox scotol cristianoetic ta jujun banamile, ja' li 

c'usitic chopol tsc'an sbec'tal ti chac' licuc sc'ac'al yo'nton Diose”, xi. 

9Ts'acal ibat yoxibal j'almantal noxtoc. Tsots ic'opoj, jech laj yal: “Li boch'o chich' ta 

muc' li jti'vanej bolome xchi'uc li sloc'obale, me ta xich'beic smarcail ta sti'baic, o me 

ta sc'obique, 

10ta persa chuch'beic ec li sc'ac'al yo'nton Dios te xa oy ta bise, ti bats'i ja' stuc o li 

sc'ac'al yo'nton Diose. Ta sat scotol ch'ul j'almantaletic yu'un, xchi'uc ta sat Ch'ium 

Chij chich' lec svocolic ta c'oc' tsanbil ta azufre. 

11Sbatel osil te chloc' o xch'ayilal ti bu chich'ic vocole. Ta c'ac'al ta ac'ubal mu'yuc 

chcux yo'ntonic o ta ich' vocol li boch'otic laj yich'ic ta muc' li jti'vanej bolome 

xchi'uc li sloc'obale, xchi'uc ti laj yich'beic smarcail sbie. 

12Li'i tsc'an oy lec stsatsal yo'ntonic li boch'o voc'bilic yu'un Diose, ja' li boch'otic 

scotol yo'nton xch'unojbeic o li smantaltac Diose xchi'uc ti jun yo'nton xch'unojic o li 

Jesuse”, xi li j'almantale. 

13Laj ca'ay oy boch'o ic'opoj tal ta vinajel, jech laj yalbun: “Jech xats'iba: ‘Xcuxet 

no'ox yo'nton li boch'o oyic ta stojol Cajvaltic c'alal ta xchamique. Jech chal ec li 

Ch'ul Espiritue. Chcux xa yo'ntonic o ta svocolic, yu'un te xa xchi'uquic li yabtelique’, 

xi xats'iba”, xiyutun. 

Ta xich' chapanel cristianoetic ta banamil 

14C'alal te jq'ueloje, laj quil jun saquil toc. Ta sba li toque oy boch'o te chotol xco'laj 

xchi'uc cristiano. Oy scoronail sjol pasbil ta c'anal taq'uin, xchi'uc stsacoj jun sjoz lec 

juxbil ye. 

15Laj quil iloc' tal ta ch'ulna ta vinajel yan j'almantal. Tsots laj yapta li boch'o te 

chotol ta ba toque: “Tuch'o ta ajoz li trigoe, yu'un yorail xa ta tuch'el, yu'un taquin xa 

scotol li trigo ta banamile”, xut. 

16Li boch'o te chotol ta ba toque la xtuch' ta sjoz li trigo ta banamile, jech la stsob 

scotol. 

17Laj quil iloc' tal yan j'almantal ta ch'ulna ta vinajel yich'oj tal sjoz ec; oy lec ye 

noxtoc. 

18Ts'acal iloc' tal yan j'almantal noxtoc te ta scajleb smoton Dios; ja' sventainoj li 

c'oq'ue. Tsots laj yapta li boch'o yich'oj sjoz ti oy lec yee, jech laj yalbe: “Tuch'o ta 

ajoz li ts'usub ta banamile, yu'un yorail xa chich' tuch'el, yu'un toc'on xa scotol”, xut. 

19Ja' yu'un li j'almantale i'och ta abtel xchi'uc sjoz li' ta banamil; la xtuch' scotol li 

ts'usube. Ts'acal la stic' ochel ta yavil spits'ubil ya'lel yo' bu oy li sc'ac'al yo'nton 

Diose. 

20Laj yich' pech'el ta teq'uel te ta pat lum, pero puru ch'ich' iloc'. La sta c'alal to ta 

sfreno li ca'etique. Oxib ciento (300) kilómetro ixanov batel ta banamil li ch'ich'e. 

Apocalipsis 15 

Vucub j'almantaletic yich'ojic slajeb vocol, xchi'uc iq'uejinic li boch'o spasojic xa 
canale 

1Ts'acal laj quil yan tsots senyail ta vinajel, toj labal sba. Oy vucub j'almantaletic 

yich'ojic vucchop tsatsal vocol, ja' li slajeb stojol mulil chac' Diose, yu'un ja' xa te 

chc'ot ta ts'aquiel o scotol li sc'ac'al yo'ntone. 

2Oy c'usi yan laj quil noxtoc, xco'laj xchi'uc jun nab pasbil ta nen capal ta c'oc'. Li 

boch'o ivu' yu'unic stsalel li jti'vanej bolom xchi'uc li sloc'obale, ti muc xich'beic li 

snumeroal sbie, te va'ajtic scotolic ta nab, yich'anojic arpa yu'un Dios. 

3Te la sq'uejintaic li q'ueoj yu'un Moisés ta vo'onee, ja' li yajtunel Diose, xchi'uc li 

q'ueoj yu'un Ch'ium Chije, jech laj yalic: “Cajvaltic Dios, vo'ot ti toj ech'em avu'ele, 

toj tsotsic, toj labalic sba li avabtele. Puru melel, puru tuc' scotol c'usi chapas, vo'ot 

ajvalilot yu'un scotol cristianoetic ta jujun banamil. 

4Cajval, mu'yuc boch'o ti mu xi' ta atojole; mu'yuc boch'o ti mu xal alequilale. Yu'un 

vo'ot no'ox atuc Ch'ul Diosot. Scotol cristianoetic ta jujun banamil chtal squejan sbaic 

ta atojol, yu'un ivinaj xa ti ta melel tuc' chachapanvane”, xiic. 

5C'alal jech laj quile, ts'acal laj quil ijam li ch'ul cuarto ta vinajel yo' bu tiq'uil li 

smantaltac Diose. 

6Ja' te iloq'uic tal li vucub j'almantaletic ti yich'ojic li vucub tsatsal vocole. Li sc'u' 

slapojique pasbilic ta bats'i lino no, oy xojobal. Oy xchuquic noxtoc pasbil ta c'anal 

taq'uin chucul ta sna yo'ntonic. 

7Li chanib c'usi cuxajtic te oyic ta stojol Diose, oy jun yu'unic ja' laj yac'be jujun taza 

li vucub j'almantaletique. Li tazaetique pasbilic ta c'anal taq'uin, nojemic ta sc'ac'al 

yo'nton li Dios ti cuxul o sbatel osile. 

8Li ch'ul cuartoe inoj ta ch'ayil; ja' xch'ayilal li xojobal Diose xchi'uc li svu'ele. Jech 

mu'yuc xa boch'o xu' ch-och o ta ch'ulna, ja' to me ivu' yu'unic yaq'uel scotol vucub 

tsatsal vocol li vucub j'almantaletique. 

Apocalipsis 16 

La smalic ta banamil sbel stazaic li vucub j'almantaletique 

1Laj ca'ay oy boch'o tsots chc'opoj tal ta ch'ulna ta vinajel, jech laj yalbe li vucub 

j'almantaletique: “Bat malic ta banamil sbel li vucub taza avich'ojique, ja' li sc'ac'al 

yo'nton Diose”, x'utatic. 

2Jech iloc' batel li sba j'almantale, bat smal ta banamil li sbel stazae. Jech ilic ep c'a'al 

chin ta sbec'talic scotol li boch'otic yich'ojbeic smarcail li jti'vanej bolome, xchi'uc ti 

yich'ojbeic ta muc' li sloc'obale. Li chine toj chopol, xchi'uc toj c'ux. 

3Li xchibal j'almantale bat smal ta nab li sbel stazae. Jech ic'ataj ta ch'ich' scotol li 

nabetique, xco'laj xchi'uc xch'ich'al anima ic'ot. Icham scotol li c'usitic cuxajtic ta 

nabe. 

4Li yoxibal j'almantale bat smal ta scotol uc'umetic xchi'uc ta scotol nio'etic li sbel 

stazae. Jech ic'ataj ta ch'ich' scotol. 

5Laj ca'ay ic'opoj li j'almantal ti sventainoj vo'etique, jech laj yal: “Li vo'ote toj tuc' 

c'usi chapas, vo'ot ti cuxulot oe, ti te ono'ox oyot o ta vo'onee, vo'ot Ch'ul Diosot. Tuc' 

lachapanvan, laj xa avac'be stojol li mulile. 

6Yu'un li boch'otic la smalbeic xch'ich'al avu'untaque xchi'uc li avaj'alc'optaque laj xa 

avac'beic ch'ich' yuch'ic ec. Ja' jech stojol tsc'anic”, xi. 

7Laj ca'ay oy boch'o chc'opoj noxtoc te ta scajleb smoton li Diose, jech laj yal: 

“Cajval Dios, vo'ot ti ech'em avu'ele, tuc' chachapanvan, melel scotol li c'usitic 

chavale”, xi. 

8Li xchanibal j'almantale bat smal ta c'ac'al li sbel stazae. Jech ic'aq'uic li 

cristianoetique. 

9C'alal chc'ac' cha'yic li cristianoetique, yo'to ichopolc'opojic ta stojol li Dios ti ja' 

sventainoj scotol li tsatsal vocole. Muc sutes yo'ntonic o; muc xich'ic ta muc' li Diose. 

10Li yo'bal j'almantale bat smal yo' bu xchotleb jti'vanej bolom li sbel stazae, jech 

i'ic'ub osil ta scotol ti bu tspas mantale. Li cristianoetique te tsti'ilan yoq'uic ta scoj 

xc'uxul li chin ch'iem ta sbec'talique. 

11Pero te ono'ox chchopolc'opojic o ta stojol Dios ta vinajel ta scoj xc'uxul li c'a'al 

chinetique. Muc ono'ox sutes yo'ntonic o. 

12Li svaquibal j'almantale bat smal ta muc'ta uc'um Éufrates li sbel stazae. Jech i'ul li 

uc'ume. Jech xu' xa chjelovic tal ta paspleito li ajvaliletic ta sloq'ueb c'ac'ale. 

13Ts'acal laj quil iloc' jujun chopol pucujetic ta yeic li dragone, xchi'uc li jti'vanej 

bolome, xchi'uc li jlo'lavanej j'alc'op yu'une. Xco'laj xchi'uc xpococ yilel ti iloc'an ta 

yeique. 

14Li pucujetic iloc'an ta yeique xu' yu'un tspasic sq'uelubil stsatsalic. Ja' chbat stsobic 

tal scotol ajvaliletic ta sbejel banamil sventa ac'o spasic muc'ta pleito ta sc'ac'alil yu'un 

li Dios ti ech'em svu'ele. 

15Pero li Cajvaltique jech chal: “A'yo ava'yic, li vu'une ja' jech chital jech chac c'u 

cha'al j'elec'. Xcuxet no'ox yo'nton li boch'o viq'uil sate, ti sq'ueloj, ti stuc'ulanoj lec li 

sc'u'e, ti muc t'analuc chanove, ti mu xac' sba ta q'uexlale”, xi. 

16Ja' te la stsobic tal ta jun banamil ti Armagedón sbi ta hebreo c'ope. 

17Li svucubal j'almantale la smal ta ic' li sbel stazae, jech oy boch'o tsots ic'opoj ta 

ch'ulna ta vinajel, jech laj yal: “Pasbil xa scotol”, xi. 

18Jech iloc' ep sacsevul, xchi'uc oy c'usi tsots ibac', xchi'uc ibac' ep chauc, xchi'uc 

tsots inic sbejel banamil. Mu'yuc ono'ox baq'uin jech stsatsal xnic banamil ti c'alal lic 

ayinuc li cristianoetique. 

19Li muc'ta lume ijav ta oxvoc'. Li muc'tic lumetic ta jujun banamile iloman noxtoc. 

Li Diose muc xch'ay ta yo'nton li muc'ta lum Babilonia ti tsc'an chac'be yuch' li bis ti 

nojem ta sc'ac'al yo'ntone. 

20Ja' yu'un li banamiletic cacajtic ta nabe ijatovan batel. Li vitsetique muc xvinaj c'uxi 

ibatan. 

21Xchi'uc ital muc'tic bot ta stojol li cristianoetique, ech'em ta cha'vinic (40) kilo yalal 

jujubej. Li cristianoetique ep ichopolc'opojic ta stojol Dios ta sventa ti ital li muc'tic 

bote. Yu'un toj ech'em tsots li stojol smul i'ac'batique. 

Apocalipsis 17 

La stoj smul li lum ti xco'laj xchi'uc jmulavil antse 

1Ital sc'opanun jun li vucub j'almantaletic yich'oj jujun stazaique, jech laj yalbun: “La', 

chacac'bot avil c'u x'elan tstoj smul li me' jmulavil ants te chotol ta sba epal vo'e. 

2Ja' ti imulivaj xchi'uc li ajvaliletic ta banamile. Jech noxtoc li jnaclumetic ta banamile 

xco'laj xchi'uc yacuben xchi'uquic li mulil ti tsc'an li antse”, xiyutun. 

3Jech ta sventa Ch'ul Espíritu laj ca'ay laj yic'un batel ta xocol banamil ti j'almantale. 

Te laj quil jun ants cajal ta jcot tsajal jti'vanej bolom. Li jti'vanej bolome oy ep sbi ta 

scotol sbec'tal; li sbitaque ja' tscuy sba ta Dios. Oy vucbej sjol xchi'uc lajuneb xulub. 

4Li antse slapoj yax'elan c'u'il, xchi'uc tsoj. Lec sc'ac'ubtasoj sba ta puru c'anal taq'uin, 

xchi'uc ta ton ti c'upilic sbae, xchi'uc ta perlaetic. Stsacoj jun bis pasbil ta c'anal 

taq'uin nojem ta c'usitic toj chopolic chil Dios, xchi'uc ta xchopolil li mulivajel tspase. 

5Ts'ibabil jun biil ta sti'ba ti mu xca'ibetic smelole, jech chal: “Vu'un muc'ta lum 

Babiloniaun, vu'un sme'un li jmulavil antsetique, xchi'uc scotol li c'usitic toj chopol 

chil Dios li' ta banamile”, xi ts'ibabil. 

6Li antse laj quil ti yacuben ta sventa xch'ich'al li boch'o voc'bilic yu'un Diose, xchi'uc 

ta xch'ich'al li boch'otic imilatic ta sventa ti jamal laj yalbeic sc'oplal li Jesuse. C'alal 

jech laj quile, toj labal sba laj quil; ich'ay co'nton yu'un. 

7Li j'almantale jech la sjac'bun: “¿C'u yu'un ti chch'ay avo'ntone? Vu'un chacalbot 

c'usi smelol li ants le'e xchi'uc li jti'vanej bolom scajlebinoj ti vucbej sjole, ti lajuneb 

xulube. 

8Li jti'vanej bolom laj avile ja' to'ox, pero tana mu xa ja'uc. Ta xa xloc' tal ta natil xab 

sventa chbat ta lajel. Li jnaclumetic ta banamil ti mu'yuc ono'ox ts'ibabil sbiic ta vun 

sventa cuxlejal c'alal ilic li banamile chch'ay yo'ntonic, yu'un sna'ic ti ja' to'oxe, ts'acal 

mu xa ja'uc, pero ts'acal chloc' tal yan velta noxtoc. 

9“Li'i tsc'an oy lec jbijiltic ta sventa Dios ti xu' chca'ibetic smelole. Li vucbej sjole ja' 

smelol vucub vits. Ta sba li vitsetique ja' te chchoti li antse. 

10Ja' smelol noxtoc vucub ajvaliletic. Li vo'obique iyalic xa ta lum. Li june ja' to te oy. 

Li yane mu'yuc to chtal. C'alal chvul ta loq'uele, mu xa jaluc tspas mantal. 

11Li jti'vanej bolom ti ja' to'ox, ti ts'acal mu xa ja'uque, ja' senyail xvaxquibal ajvalil. 

Ja' xchi'il sbaic xchi'uc li vucubique; le'e oy ta sventa lajel. 

12“Li lajuneb xulub laj avile ja' senyail lajuneb ajvaliletic, pero mu'yuc to ch-ochic ta 

pasmantal. Ts'acal co'ol ta xich' yabtelic ta ajvalilal xchi'uc li jti'vanej bolome, pero 

jun no'ox hora chich' yabtelic. 

13Li lajuneb ajvaliletique co'ol snopojic ti chac'beic ta sc'ob jti'vanej bolom ec li 

svu'elic, li yabtelic yich'ojique. 

14Jech chlic spasic pleito xchi'uquic li Ch'ium Chije. Pero li Ch'ium Chije ja' tspas 

canal. Yu'un li stuque ja' Jpasmantal yu'un scotol jpasmantaletic, ja' muc'ta Ajvalil 

yu'un scotol muc'tic ajvaliletic. Co'ol tspasic canal xchi'uc li boch'otic te xchi'uc ti 

ic'bilic, ti t'ujbilic yu'un Diose, ti jun yo'ntonic o ta stojole”, xiyutun li j'almantale. 

15Jech laj yalbun noxtoc: “Li epal vo' yo' bu chotol jmulavil ants laj avile ja' senyail 

epal cristianoetic ta jujun lum, ta jujun banamil, xchi'uc ta jujuchop c'op. 

16Li lajuneb xulub jti'vanej bolom laj avile, ja' chlic scontrainic li jmulavil antse. Solel 

stuc chcom yu'unic o, tst'ananic comel ta jyalel. Ta sti'beic li sbec'tale ja'o chlic 

xchiq'uic ta c'oc'. 

17Yu'un li Diose ja' chac'be ta yo'ntonic spasel li c'usi snopoj ono'ox stuque. Jmoj 

tsnopic chac'beic ta sc'ob jti'vanej bolom li svu'elic sventa ajvalile, ja' to me ic'ot ta 

pasel scotol c'usitic yaloj li Diose. 

18Li ants laj avile ja' senyail li muc'ta lum ti tspas ta mantal scotol ajvaliletic ta 

banamile”, xiyutun li j'almantale. 

Apocalipsis 18 

Ivuc' li lum Babiloniae 

1C'alal jech laj quile, ts'acal laj quil iyal tal ta vinajel jun j'almantal, bats'i tsots svu'el. 

Toj sacubel ivul banamil yu'un li xojobale. 

2Tsots i'avan, jech laj yal: “Ivuc' xa, ivuc' xa li muc'ta lum Babiloniae. Ic'ataj xa ta sna 

pucujetic li slumale. Ja' xa te tstsob sbaic batel li pucujetic ti toj chopolique; ja' yavilic 

chc'ot li pucujil mutetic chalique. 

3Yu'un scotol cristianoetic ta jujun banamil laj yac'be yuch' li sbel sbis ti nojem ta 

mulivajeletic yu'une. Scotol li ajvaliletic ta banamile imulivajic xchi'uc. Scotol li 

jchonolajeletic, li jmanulajeletique ipasic ta jc'ulej xchi'uquic li c'usitic c'upil cha'ay ti 

mu'yuc spajebe”, xi li j'almantale. 

4Laj ca'ay oy boch'o yan ic'opoj tal ta vinajel, jech laj yal: “Jteclumal, loc'anic tal te ta 

lum, yu'un jech mu me xacuchinbeic li smule, jech mu teuc xamaquibeic ec li vocol 

chich'e. 

5Yu'un li smule la stsob xa sba ta jyalel; ic'ot xa c'alal ta vinajel. Ja' yu'un li Diose mu 

xch'ay ta yo'nton li c'usitic toj chopol tspase. 

6Ja' yu'un ta xich' ec ti c'u x'elan laj yaq'ue. Jech to yepal jeloven chich'be stojol ti c'u 

yepal la spase. Ac'o yich' capbel lec chib velta lec tsots li sbel bis ti chapal xa sventa 

chuch'e. 

7Ti c'u yepal la stoy sbae xchi'uc ti jayib velta la spas c'usitic lec cha'ay stuque ja' jech 

yepal vocol, ja' jech yepal at-o'nton chich'. Yu'un jech chal ta yo'nton: ‘Li vu'une 

chotolun lec ta jchotleb jech chac c'u cha'al jun me' ajvalil. Mu ja'uc jechun jech chac 

c'u cha'al jun me'on ants; mu'yuc c'usi ora chquil ta jsat chi'oc'’, xi. 

8Ja' yu'un ta jun no'ox c'ac'al chc'ot scotol li vocoletic ta stojole. Ta xtal tsatsal 

chamel, oq'uel, xchi'uc vi'nal, jech noxtoc j'ech'el ta xlaj o ta c'oc'. Yu'un toj ech'em 

svu'el li Cajvaltic Dios ti chac'be stojol mulile”, xi. 

9Li ajvaliletic ta banamil ti imulivaj xchi'uquique, ti laj yac' sbaic ta spasel li c'usitic 

lec laj ya'yique, ch-oq'uic, chat yo'ntonic ti c'alal chilic yan sba xch'ayilal chc'aq'ue. 

10Ta nom xa no'ox va'al tsq'uelic tal ta scoj xi'elal li stsatsal svocole, jech chalic: 

“¡Ay, ay! ¡Lalaj xa un, muc'ta lum! Vo'ot li muc'ta lum Babiloniaot ti toj ech'em xu' 

avu'une, ta jun no'ox ora ital lajel chamel ta atojol”, xiic. 

11Li jchonolajeletic ta banamile chat yo'ntonic, ch-oq'uic ta scoj li Babiloniae, yu'un 

mu'yuc xa boch'o chmanbat li yicatsique. 

12Li yicatsique ja' c'anal taq'uin, saquil taq'uin, tonetic ti toj c'upilic sba, ti toyolic 

stojole, perlaetic, poq'uetic pasbilic ta lino no, yax'elan poc', xela poc', tsajal poc', 

xchi'uc te'etic ti lec muic yiq'ue; xchi'uc scotol c'usitic pasbilic ta sts'uts'up tsemen, 

xchi'uc c'usitic pasbilic ta te'etic ti c'upilic sbae, xchi'uc ta cobre taq'uin, ta tsatsal 

taq'uin, xchi'uc ta mármol ton. 

13Xchi'uc ta xchonic noxtoc canela, pimiento, xchi'uc c'usitic yantic muic yic', xchi'uc 

muil poxiletic, xchi'uc pom, ya'lel ts'usub, aceite, arina, trigo, vacaxetic, chijetic, 

ca'etic; xchi'uc caretaetic nitbil ta ca', xchi'uc c'alal ta cristianoetic ti oy xch'ulelique. 

14Jech chalbeic li lume: “Scotol li epal sat te'etic ti toj lec to'ox laj ac'upine j'ech'el ilaj 

sc'oplal o. Scotol li ac'ulejal, axojobale ilaj sc'oplal o; mu'yuc xa bu chlic o yan velta”, 

xiic. 

15Ja' yu'un scotol li jchonolajeletic ta sventa le'e ti ipasic o ta jc'ulej ta sventa li 

babiloniaetique, ta nom xa no'ox va'al tsq'uelic, yu'un xi'bal sba chilic li vocol chich'e. 

Ch-oq'uic, chat yo'ntonic yu'un. 

16Jech chalic: “¡Ay, ay! ¡Ilaj xa o li muc'ta lume! Puru lequil poc' to'ox li sc'u' 

spoq'ue; pasbilic lec ta lino no, ta yax'elan poc', ta tsajal poc'. Solel xojoban to'ox 

xchi'uc li c'anal taq'uine, li tonetic ti lec c'upilic sbae, xchi'uc li perlaetique. 

17Pero ta jun no'ox ora iyavnaij xchi'uc scotol li yepal sc'ulejale”, xiic. Scotol li 

jtijbarcoetique, xchi'uc scotol li boch'otic yalel muyelic no'ox ta xanubal ta barcoe, 

xchi'uc li boch'otic tsventainic batel li barco ta ba nabe, xchi'uc li boch'otic ja' yabtelic 

o ch-abtejic ta nabe, nom xa no'ox va'ajtic tsq'uelic. 

18X'avetic no'ox ta scoj ti bats'i yan sba xch'ayilal chc'ac' li muc'ta lume, jech chalic: 

“Mu'yuc yan lum jech chac c'u cha'al li muc'ta lume”, xiic. 

19Chac' pucuc ta sjolic, ep chat yo'ntonic, ch-oq'uic, ch-avanic, jech chalic: “¡Ay, ay! 

¡Ilaj xa o li muc'ta lume! Ja' ta sventa sc'ulejal ipasic ta jc'ulej scotol li boch'otic oy 

sbarcoic chanov ta ba nabe, pero ta jun no'ox ora iyavnaij o”, xiic. 

20Pero li vo'ote vinajel, cuxetuc no'ox avo'nton ti jech chc'ot ta pasele. Vo'oxuc ti 

voc'biloxuc yu'un Diose, vo'oxuc li jcholc'opoxuc yu'une, vo'oxuc li yaj'alc'opoxuque, 

cuxetuc no'ox avo'ntonic, yu'un i'ac'bat xa stojic yu'un Dios ti c'u x'elan la 

spasboxuque. 

21Oy jun j'almantal ech'em svu'el la stam jbej ton. Ja' jech smuc'ul jech chac c'u cha'al 

muc'ta cho'. Yipal la sjip ochel ta nab, jech laj yal: “Ja' jech yipal chavich' jipel batel, 

vo'ot muc'ta lum Babilonia, j'ech'el mu'yuc xa bu boch'o chayilot o. 

22Mu'yuc xa jtij-arpa, mu'yuc xa jupanej ama, mu'yuc xa jupanej oq'ues te ta atojol. 

Mu'yuc xa boch'o tspas c'usiuc no'ox abtelal, xchi'uc mu'yuc xa chbac' mulino. 

23Mu'yuc xa bu xojoban candiletic te ta atojol, xchi'uc mu'yuc bu chich' pasel q'uin 

nupinel noxtoc, ac'o me ech'em to'ox xu' yu'unic li' ta banamil li jmanulajeletic, li 

jchonolajeletic avu'une. Yu'un ep laj alo'la cristianoetic ta jujun banamil ta scoj ti ep 

c'usi achanoj spasele”, xi li j'almantale. 

24Ta lum le'e ja' te laj yich' tabel xch'ich'al li j'alc'opetique, li boch'otic voc'bilic yu'un 

Diose, xchi'uc scotol li boch'otic laj yich'ic milel li' ta banamile. 

Apocalipsis 19 

Ich'bil ta muc' te ta vinajel li Diose 

1C'alal jech laj quile, ts'acal laj ca'ay tsots chc'opoj epal cristianoetic ta vinajel. Jech 

chalic: “Coliyal li Diose, yu'un ja' no'ox stuc chcoltavan, ech'em slequilal, ech'em 

svu'el. 

2Yu'un li stuque tuc' chchapanvan, melel c'usi chal. Yu'un laj xa yac'be stoj smul li 

jmulavil ants ti la soques scotol banamil ta scoj li mulivajel tspase. Laj xa spacbe sutel 

ta sventa ti imilbat li yajtuneltaque”, xiic. 

3Jech laj yalic noxtoc: “Coliyal li Diose, yu'un j'ech'el mu x'ul o li xch'ayilal lume”, 

xiic. 

4Li chanib xcha'vinic (24) banquilaletique xchi'uc li chanib c'usi cuxajtique la spatan 

sbaic ta banamil, laj yich'ic ta muc' li Dios te chotol ta muc'ta chotlebale. Jech laj 

yalic: “Jechuc. Coliyal li Diose”, xiic. 

5Laj ca'ay oy boch'o chc'opoj tal te ta muc'ta chotlebal, jech laj yal: “Tojbeic ta vocol 

Dios, vo'oxuc li yajtuneloxuque, vo'oxuc ti avich'ojic ta muc', c'alal ta muc', ta 

biq'uite”, xi. 

Q'uin sventa chnupin li Ch'ium Chije 

6Laj ca'ay oy c'usi chbac', xco'laj xchi'uc chc'opoj epal cristianoetic, xco'laj xchi'uc 

chbac' yalem vo', xco'laj xchi'uc chbac' chauc, jech laj yalic: “Coliyal li Diose, yu'un 

ja' xa chlic spas mantal stuc li Cajvaltique, ja' li Dios cu'untic ti ech'em svu'ele. 

7Junuc no'ox co'ntontic, cuxetuc no'ox co'ntontic calbetic slequilal, yu'un laj xa sta 

yorail q'uin nupinel yu'un li Ch'ium Chije; lec xa smeltsanoj sba li yajnile. 

8I'ac'bat xa slap sc'u' pasbil ta lino no, bats'i sac ta jyalel, oy xojobal. Yu'un li lequil 

lino noe ja' senyail li c'usitic tuc' spasojic li boch'o voc'bilic yu'un Diose”, xiic. 

9Li j'almantale jech laj yalbun: “Jech xats'iba ta vun: ‘Xcuxet no'ox yo'nton li 

boch'otic ic'bilic ta ve'el ta q'uin c'alal chnupin li Ch'ium Chije’, xi xats'iba”, xiyutun. 

Jech laj yalbun noxtoc: “Li'i ja' li c'usi yaloj Dios ti ja' melele”, xiyutun. 

10La jquejan jba ta stojol li j'almantale, yu'un chquich' ta muc', pero jech laj yalbun: 

“Q'uelo me aba, mu xapas jech, yu'un yajtunelun Dios ec jech chac c'u cha'al li vo'ote 

xchi'uc li achi'iltac ti jun yo'nton xch'unojic o c'usi yaloj li Jesuse. Ja' ich'o ta muc' 

stuc li Diose. Yu'un li c'usi yaloj comel Jesuse, ja' li c'usi ch-ac'bat sna'ic yu'un Ch'ul 

Espíritu li boch'o chalic c'usi tsc'an Diose”, xiyutun. 

Sc'oplal boch'o cajal ta saquil ca' 

11Laj quil ijam li vinajele; te laj quil jcot saquil ca'. Li boch'o scajlebinoje Xc'ot 

chc'opoj, Melel c'usi chal, xi sbi. Tuc' chchapanvan, tuq'uil pleito tspas. 

12Li jujubej sate xpulpun no'ox jech chac c'u cha'al c'oc'. Oy ep scoronail sjol. Xchi'uc 

ts'ibabil sbi, pero mu'yuc boch'o sna' c'usi chal. Ja' no'ox sna' stuc. 

13Li sc'u' slapoje ts'ajbil ta ch'ich'. Ja' C'op yu'un Dios, xi sbi. 

14Li yajsoldadotac te ta vinajele ja' la xchi'in batel; cajajtic ta saquil ca' ibat scotolic. 

Puru lequil c'u'il slapojic, pasbilic ta lino no. Bats'i saquic ta jyalel, me jutuc mu'yuc 

yic'ubal. 

15Li C'ope chloc' espada ta ye. Li espadae lec juxbil ye. Ja' sventa tsmil o li 

cristianoetic ta jujun banamile. Ja' tslilin o ta svaston ti pasbil ta tsatsal taq'uine. Ja' 

tstec' noxtoc li yavil spits'ubil ya'lel ts'usub ti nojem ta tsots sc'ac'al yo'nton li Dios ti 

ech'em svu'ele. 

16Ts'ibabil sbi ta snatil c'u' xchi'uc ta yo', jech chal: “Ja' muc'ta Ajvalil yu'un scotol 

muc'tic ajvaliletic; ja' Jpasmantal yu'un scotol jpasmantaletic”, xi ts'ibabil. 

17Ts'acal laj quil jun j'almantal te va'al ta c'ac'al. Tsots laj yapta scotol li xulemetique: 

“La'ic, tsobo abaic tal acotolic, yu'un chayac'boxuc ep ave'elic li Diose. 

18Ja' chati'beic sbec'tal li ajvaliletique, li banquilal soldadoetique, li boch'o tsots 

yo'ntonic ta paspleitoe, xchi'uc chati'beic sbec'tal ca'etic xchi'uc li boch'otic 

scajlebinojique, xchi'uc chati'beic sbec'tal boch'ouc no'ox, me ochemic ta mozoil, me 

muc ochemicuc ta mozoil, xchi'uc c'alal ta muc' ta biq'uit”, xut. 

19Laj quil te oy li ba'yuc jti'vanej bolome, xchi'uc te oy li ajvaliletic ta sbejel 

banamile, xchi'uc scotol li yajsoldadotaquique. Te tsobolic sventa tspasic pleito 

xchi'uc li boch'o cajal ta ca'e xchi'uc li yajsoldadotaque. 

20Li jti'vanej bolome co'ol itsacatic xchi'uc li jlo'lavanej j'alc'op yu'un ti la spas ep 

sq'uelubil stsatsal te ta stojole, ti la slo'la o scotol li boch'otic yich'ojbeic smarcail li 

ba'yuc jti'vanej bolome, xchi'uc ti laj yich'beic ta muc' sloc'obale. Xchibalic cuxul 

ijipatic ochel ta muc'ta c'oc' tsanbil ta azufre. 

21Scotol li yantique imilatic ta espada ti chloc' ta ye li boch'o cajal ta ca'e. Jech ital 

ti'batuc sbec'talic yu'un li xulemetique; solel x'ech'et xa yo'ntonic ta sti'el. 

Apocalipsis 20 

Sc'oplal jmil jabil 

1Ts'acal laj quil iyal tal ta vinajel jun j'almantal, yich'ojbe tal sllavial li natil xabe, 

xchi'uc yich'oj tal jlic muc'ta cadena. 

2Bat stsac li dragone, ja' li chon ta vo'onee, ja' li pucuje, ja' li Satanase. La xchuc ta 

cadena jmil (1,000) jabil. 

3La sjip ochel ta natil xab; la smacbe lec sti'. Laj yac'be lec sello li sti'e, yu'un jech mu 

me slo'la cristianoetic ta jujun banamil. Ja' to me its'aqui li jmil jabile, ja' to chich' 

loq'uesel, pero mu xa jaluc. 

4Ts'acal laj quil te oy ep chotlebaletic. Ja' te ichotiic li boch'o i'ac'bat yabtelic sventa 

chchapanvanique. Te laj quilbe xch'ulelic noxtoc li boch'o imilatic ta sventa ti jamal 

laj yalbeic sc'oplal li Jesuse, xchi'uc ta sventa ti jamal laj yalic li sc'op Diose. Ja' ti 

muc ono'ox xich'ic ta muc' li ba'yuc jti'vanej bolome xchi'uc li sloc'obale, xchi'uc ti 

muc xich'beic smarcail ta sti'baic, o me ta sc'obique. Laj quil icha'cuxi scotolic; jmil 

jabil co'ol la spasic mantal xchi'uc li Cristoe. 

5Li yantic boch'otic chamenique muc xcha'cuxiic, ja' to ti c'alal its'aqui li jmil (1,000) 

jabile. Le'e ja' li sba velta cha'cuxesele. 

6Xcuxet no'ox yo'nton li boch'otic tstaic li sba velta cha'cuxesele, yu'un voc'bilic xa 

yu'un Dios. Yu'un li xchibal velta lajele mu'yuc xa ta sventaic. Ja' xa paleetic yu'un 

Dios xchi'uc Cristo c'otemic. Jech co'ol tspasic mantal jmil (1,000) jabil xchi'uquic li 

Cristoe. 

7C'alal me its'aqui li jmil (1,000) jabile, icoltaat ta chuquel li banquilal pucuje. 

8Jech bat slo'la scotol cristianoetic ta xchanjotal xchiquin banamil, ja' li Gog xchi'uc 

Magogue. La stsobic tal scotol sventa chtal spasic pleito. Bats'i ep italic jech chac c'u 

cha'al yi' ta ti'nab. 

9Vul smaquic scotol c'u sjamlej li banamile. La sjoyibtaic scotol yo' bu oyic li boch'o 

voc'bilic yu'un Diose xchi'uc li Lum ti lec c'anbil yu'un Diose. Pero iyal tal c'oc' ta 

vinajel, jech te icham o scotolic. 

10Ja' no'ox jech ec li banquilal pucuj ti la slo'la scotol cristianoetique, ijipat ochel ta 

muc'ta c'oc' tsanbil ta azufre, ja' te yo' bu jipbilic ochel li ba'yuc jti'vanej bolome 

xchi'uc li jlo'lavanej j'alc'op yu'une. Jech ta c'ac'al ta ac'ubal te chich'ic o vocol sbatel 

osil. 

Chapanel ta sventa scotol cristianoetic 

11Ja'o laj quil jun muc'ta saquil chotlebal, xchi'uc li Boch'o te chotole. Li vinajel 

banamile isacch'ay batel ta stojol. Solel muc xvinaj c'uxi ibat o. 

12Laj quil te va'ajtic ta stuq'uil xchotleb Dios scotol li boch'otic chamenique. Te oyic 

c'alal ta muc', ta biq'uit. Jech laj yich' jamel li vunetique. Te laj yich' jamel yan vun 

noxtoc, ja' li vun sventa cuxlejale. Li boch'otic chamenique lic yich'ic chapanel jech 

chac c'u cha'al spasojic ti te ts'ibabil ta vunetique. 

13Yu'un li nabe laj yac' ta c'abal scotol li boch'otic te ichamic ta yute. Li lajel xchi'uc li 

yavil animaetique laj yaq'uic ta c'abal ec ti c'u yepal te snac'ojique. Jech scotolic lic 

yich'ic chapanel ta sventa ti c'u x'elan yabtelique. 



2181 

 

 
Biblia en Tzotzil de Chenalhó (Without Deuterocanonical books) 

© 1997,  Sociedades Bíblicas Unidas, A. C. 
SOCIEDAD BÍBLICA DE MÉXICO, A. C. 

 
 

 

14Ja' no'ox jech ec li lajel xchi'uc yavil animaetique ijipatic ochel ta muc'ta c'oc'. Le'e 

ja' li xchibal velta lajele. 

15Li boch'otic muc xtabat sbiic ta vun sventa cuxlejale, ijipatic ochel ta muc' ta c'oc'. 

Apocalipsis 21 

Sc'oplal ach' vinajel banamil 

1Ts'acal laj quil ach' vinajel, ach' banamil. Yu'un li poco' vinajel banamile ich'ay o 

batel. Mu'yuc xa nabetic noxtoc. 

2Laj quil chyal tal ta vinajel li ch'ul lume, ja' li ach' Jerusalene. Te ilic tal ta stojol 

Dios ta vinajel. Lec chapal iyal tal jech chac c'u cha'al jun tseb ti lec smeltsanoj sba 

c'alal yu'un xa chnupine. 

3Laj ca'ay oy boch'o tsots chc'opoj tal ta muc'ta chotlebal, jech laj yal: “Q'uelo avilic, 

li'i ja' xa snaic xchi'uc cristianoetic li Diose. Te ta xchi'in o ta naclej. Ja' xa steclumal 

chc'ot o, jech ec li stuquique ja' Dios yu'unic o. 

4Li Diose ta scusbe loq'uel scotol ya'lel satic, jech mu'yuc xa boch'o chcham, mu'yuc 

xa boch'o chat yo'nton, mu'yuc xa boch'o ch-oc', mu'yuc xa boch'o c'usi c'ux cha'ay. 

Yu'un ilaj xa sc'oplal scotol ti jech to'ox oy ta ba'yuque”, xi li boch'o ic'opoje. 

5Li Boch'o te chotol ta muc'ta chotlebale jech laj yal: “A'yo ava'yic, ta jpas ta ach' 

scotol li c'usitic oye”, xi. Jech laj yalbun: “Ts'ibao ta vun, yu'un li jc'op li'i ja' melel 

scotol; persa chc'ot ta pasel”, xiyutun. 

6Jech laj yalbun noxtoc: “Ivu' xa scotol. Vu'un li sliquebune, vu'un li slajebune. Vu'un 

la jliques, vu'un ta jlajes. Li boch'o taquin yo'ntone, vu'un ta xcac'be yuch' li nio' 

sventa cuxlejale, smoton chcac'be. 

7Li boch'o tstsal yu'un scotole, ja' chcac'be sventain scotol. Vu'un Diosun yu'un 

chic'ot. Ja' jnich'on chc'ot o ec. 

8Yan li me' jxi'eletique, li boch'otic mu xiyich'icun ta muq'ue, li boch'otic toj chopol 

c'usitic tspasique, li jmilvanejetique, li jmulaviletique, li j'ac'chameletique, li boch'otic 

chich'ic ta muc' c'usitic mu ja'uc Diose, xchi'uc scotol li j'epalc'opetique, ja' chjipatic 

ochel ta muc'ta c'oc' tsanbil ta azufre. Le'e ja' xchibal velta lajel”, xiyutun. 

Sc'oplal ach' Jerusalén 

9Li vucub j'almantaletic yich'oj jujun stazaic nojemic ta slajeb li yan vucub tsatsal 

vocole, ital sc'opanun jun, jech laj yalbun: “La' li'i, chacac'bot avil yajnil li Ch'ium 

Chij ti chapal xa sventa chic' oe”, xiyutun. 

10Jech ta sventa Ch'ul Espíritu laj ca'ay laj yic'un batel ta jun muc'ta toyol vits. Te laj 

yac'bun quil li muc'ta ch'ul lum Jerusalén chyal tal ta vinajel ta stojol Diose. 

11Yich'ojbe tal xojobal li Diose. Li xojobale ja' jech chac c'u cha'al xojobal ton ti bats'i 

c'upil sbae; ja' jech chac c'u cha'al jaspe ton, xchi'uc sts'ayayet jech chac c'u cha'al 

nen. 

12Jech noxtoc setbil lec ta muc'ta coralton, lec toyol, oy lajchab sti'. Ta jujuch'oj sti'e 

te oy jujun j'almantal, xchi'uc te ts'ibabil sbi li lajcha'chop israeletique. 

13Ta sloq'ueb c'ac'ale oy oxib sti'. Ta xocon vinajel ta nortee oy oxib sti' noxtoc. Ta 

xocon vinajel ta sure oy oxib sti' noxtoc. Ta smaleb c'ac'ale oy oxib sti' noxtoc. 

14Li coraltone oy lajcha'coj snacleb. Ta jujucoje te ts'ibabil sbi jujun li lajchab 

yajtacbolaltac Ch'ium Chije. 

15Li j'almantal la sc'opanune yich'oj jch'ix smetro pasbil ta c'anal taq'uin; ja' sventa 

tsbis o li lume, xchi'uc li jujun sti'e, xchi'uc li scoraltonale. 

16Li lume co'ol sjamalil ta set. Li j'almantale la sbis li lume. Ja' cha'mil xchi'uc chib 

ciento (2200) kilómetro iloc'. Li snatil, li sjamalil, xchi'uc li stayalile co'ol yepal 

kilómetro yich'oj. 

17La sbis noxtoc li coralton yu'un lume. Ja' chanib xchanvinic (64) metro iloc'. Ti c'u 

x'elan la sbis li j'almantale ja' jech chac c'u cha'al ta jbistic vu'utique. 

18Li coralton yu'un lume pasbil ta jaspe ton. Yan li lume ta puru c'anal taq'uin pasbil. 

Ja' jech chac c'u cha'al nen ti xquiltic osil ta spate. 

19Li snacleb coraltone lec c'ac'umtasbil ta scotol li tonetic ti c'upilic sbae. Li sba 

cojale pasbil ta jaspe ton. Li xcha'cojale pasbil ta zafiro ton. Li yoxcojale, pasbil ta 

ágata ton. Li xchancojale pasbil ta esmeralda ton. 

20Li yo'cojale pasbil ta ónice ton. Li svaccojale pasbil ta cornalina ton. Li svuccojale 

pasbil ta crisólito ton. Li xvaxaccojale pasbil ta berilo ton. Li sbaluncojale pasbil ta 

topacio ton. Li slajuncojale pasbil ta crisoprasa ton. Li xbuluchcojale pasbil ta jacinto 

ton. Li xlajcha'cojale pasbil ta amatista ton. 

21Li lajchab sti' coraltone pasbil ta lajchab saquil perla. Jujun perla yich'oj li jujuch'oj 

ti'nae. Li xoraltique pasbil ta bats'i lequil c'anal taq'uin; ja' jech chac c'u cha'al nen ti 

xquiltic osil ta spate. 

22Te ta lume mu'yuc xa ch'ulna yu'unic laj quil, yu'un ja' xa ch'ulna c'otem o stuc li 

Cajvaltic Dios ti ech'em svu'ele, xchi'uc li Ch'ium Chije. 

23Li lume mu xa xtun yu'un xojobal c'ac'al, xchi'uc xojobal u, yu'un ja' xa te oy 

xojobal stuc li Diose. Ja' xa sluzic c'otem o li Ch'ium Chije. 

24Li cristianoetic ta jujun banamil ti icolic xae ja' xa te tsq'uelic o osil ta xojobal. Li 

ajvaliletic ta banamile chac'beic ta stojol scotol li slequilal yutsilalique. 

25Li sti' coraltone mu'yuc xa persa chich' maquel o, yu'un mu'yuc xa ac'ubaltic. 

26Li cristianoetic ta jujun banamile yich'ojic batel ta stojol Dios xchi'uc ta stojol 

Ch'ium Chij scotol li slequilal yutsilalique xchi'uc scotol li c'usitic staojique. 

27Me jutuc mu xu' ch-och c'usi chopol te. Mu xu' ch-och li boch'otic tspasic c'usi mu 

sc'an Diose, xchi'uc li j'epalc'opetique. Ja' no'ox xu' ch-och li boch'otic ts'ibabil ta vun 

sbiic sventa cuxlejal sbatel osil ti te yich'oj li Ch'ium Chije. 

Apocalipsis 22 

1Ts'acal laj yac'bun quil jun lequil uc'um; ja' vo' sventa cuxlejal. Te chloc' tal ta 

xchotleb li Diose xchi'uc li Ch'ium Chije. Li uc'ume sts'ayts'un jech chac c'u cha'al 

nen. 

2Ta o'lol li muc'ta xoral yu'un lume, xchi'uc ta jujujot ti' uc'ume te ch'iem te'etic sventa 

cuxlejal. Lajchab velta tsatin ta jun jabil, jujun velta tsatin ta jujun u. Li yanale ja' 

sventa chcolic ta chamel scotol li cristianoetic te oyique. 

3Mu'yuc xa c'usi chopol te. Yu'un ja' te tspas mantal stuc li Diose xchi'uc li Ch'ium 

Chije. Scotol li yu'untaque te chtunic o yu'un. 

4Te xa sq'uelojbeic o sat li Diose, xchi'uc te ts'ibabil ta sti'baic sbi li Diose. 

5Te ta lume mu'yuc xa ac'ubaltic. Mu xa xtun yu'unic luz; mu xa xtun yu'unic xojobal 

c'ac'al, yu'un ja' xa sacubtasoj osil stuc li Cajvaltic Diose. Ja' xa tspasic o mantal sbatel 

osil. 

Po'ot xa chcha'tal li Cajvaltique 

6Jech laj yalbun noxtoc li j'almantale: “Li c'op li'i ja' melel; persa chc'ot ta pasel. Li 

Cajvaltic Dios ti la sventainbe yo'nton yaj'alc'optaque ja' la stacun tal, vu'un li 

yaj'almantalune, yu'un chacac'boxuc ana'ic scotol c'usitic po'ot xa chc'ot ta pasel, 

vo'oxuc ti chatunic yu'une”, xiyutun. 

7Li Cajvaltique jech chal: “A'yo ava'yic, po'ot xa chital. Xcuxet no'ox yo'nton li 

boch'otic ta xch'un li c'usitic li' ts'ibabil ta vun ti po'ot xa chc'ot ta pasele”, xiyutun. 

8Vu'un li Juanune, laj ca'ay, laj quil scotol. C'alal laj ca'ay, laj quil scotole, la jquejan 

jba ta stojol li j'almantal ti laj yac'bun quil scotole, yu'un chquich' ta muc'. 

9Pero jech laj yalbun: “Mu xapas jech, yu'un co'ol yajtunelutic Dios xchi'uc li 

achi'iltaque, ja' li yaj'alc'optac Diose xchi'uc li boch'otic ta xch'unic li c'op li' ts'ibabil 

ta vune. Ja' ich'o ta muc' stuc li Diose”, xiyutun. 

10Jech laj yalbun noxtoc: “Mu me xanac' li c'usitic li' ts'ibabil ta vune, yu'un po'ot xa 

chc'ot ta pasel. 

11Li boch'otic mu'yuc tuc' c'usi tspasique, ja' ac'o spasic o li c'usi mu'yuc tuq'ue. Li 

boch'otic toj chopol c'usitic tspasique, ja' ac'o spasic o li c'usitic toj chopolique. Li 

boch'otic lecubtasbilic xae, ac'o to yac' sbaic ta lecubtasel. Li boch'o voc'bilic yu'un 

Diose, ac'o svoc' sba o ta sventa li mulile”, xiyutun li j'almantale. 

12Jech chal li Jesuse: “A'yo ava'yic, po'ot xa chital. Ta xquich' tal scotol li 

matanaletique. Ja' chtal cac'be smotonic jujun ti c'u x'elan la spasique. 

13Vu'un sliquebun, vu'un slajebun., Vu'un la jliques, vu'un ta jvu'es. Te oyun ta 

sliqueb; te oyun o c'alal ta slajeb”, xi. 

14Xcuxet no'ox yo'nton li boch'o chaq'uilan ta poquel sbolil yo'ntonique, yu'un jech 

xu' chbat slo'beic sat li te' sventa cuxlejale, xchi'uc jech xu' ch-ochic ta muc'ta lum. 

15Yan li boch'o toj chopolique, li j'ac'chameletic jtuch'-oraetique, li jmulaviletique, li 

jmilvanejetique, xchi'uc li boch'otic chich'ic ta muc' c'usitic mu ja'uc Diose, xchi'uc 

scotol li boch'otic lec cha'yic puru epalc'ope, mu xu' ch-ochic ta lum. 

16“Vu'un Jesusun, vu'un la jtac tal caj'almantal, yu'un ja' chac'be sna' jujutsob 

jch'unolajel li c'usitic chc'ot ta pasele. Vu'un smomnich'onun li Davide. Ja' jechun jech 

chac c'u cha'al muc'ta c'anal ti xojoban ta po'ot sacubbale”, xiyutun li Jesuse. 

17Li Ch'ul Espíritu xchi'uc li yajnil Ch'ium Chije jech chalic: “La' me ta ora”, xiic. Li 

boch'otic cha'yic li c'op li' ts'ibabile jech ac'o yalic ec: “La' me ta ora”, ac'o xiicuc. Li 

boch'otic taquin yo'ntonique ac'o talicuc ta stojol li Jesuse. Li boch'o tsc'ane smoton 

ch-ac'bat li vo' sventa cuxlejale. 

18Scotol li boch'o cha'yic li c'op li' ts'ibabil ta vun ti chal c'usitic chc'ot ta pasele, jech 

ta xcalbeic ta jamal: “Boch'o tsboles li c'usi li' ts'ibabile, ja' ta x'ac'bat xcuch yu'un 

Dios scotol ti c'u yepal tsatsal vocol li' ts'ibabile. 

19Jech noxtoc li boch'o tsloq'ues c'uuc yepal li c'op li' ts'ibabil ta vun ti chal c'usitic 

chc'ot ta pasele, ja' jech ta sloq'uesat yu'un Dios ec. Mu'yuc ch-ac'bat slo' li sat te' 

sventa cuxlejale, xchi'uc mu x'aq'ue ochuc ta ch'ul lum jech chac c'u cha'al chal li' ta 

vune”, xi li Jesuse. 

20Li boch'o laj yac'bun jna' scotol li a'yej li'i, jech chal: “Ta melel po'ot xa chital”, xi. 

Toj lec ti jech chc'ot ta pasele. “La' me, Cajval Jesús”, chicutic. 

21Te ac'o xc'uxubinoxuc acotolic li Cajvaltic Jesuse. 

Esclarecimento 
 
 

Trata-se de iniciativa particular, com os seguintes objetivos: (i) colaborar para 

divulgação dos diversos textos bíblicos disponíveis, e, (ii) facilitar o acesso a esses textos, 

inclusive por meio de download. 

Todo esforço em tornar a Palavra de Deus acessível a todos, em quaisquer localidades e 

falantes das mais diversas línguas, precisa ser um objetivo de todos os que são guiados pelo 

Espírito Santo. Ele inspirou o profeta Jeremias a dizer “não ensinará jamais cada um ao seu 

próximo, nem cada um ao seu irmão, dizendo: Conhece ao SENHOR, porque todos me 

conhecerão, desde o menor até ao maior deles, diz o SENHOR” (Jer. 31:34). 

 Jesus, também, falou assim: “e será pregado este evangelho do reino por todo o mundo, 

para testemunho a todas as nações” (Mat. 24:14). 

Muitas organizações foram constituídas com o propósito de fazer a Bíblia disponível nas 

diversas línguas. Não é uma tarefa simples. Anos de trabalho, dedicação e entrega são 

necessários para esta tão extraordinária missão. 

O texto deste trabalho está disponível na internet, em páginas eletrônicas de 

organizações que produzem ou divulgam bíblias, sem acréscimos de notas ou comentários. 

Assim, reconhecendo e respeitando os direitos que possuem sobre seus trabalhos, incumbe a 

todos os que amam a Palavra de Deus, o esforço em contribuir para amplificar sua divulgação.  

Se possível, faça download do texto, para que sejamos, também, guardiões da Bíblia, e, 

com isso, preservando-a para as futuras gerações.  

Divulga a Palavra de Deus, ela mostra o Caminho e permite a todos, que se conheça Sua 

vontade, em todos os lugares e épocas. 

 
Marcel da Glória Pereira 

2021, Vitória/ES - Brasil 

 

 

 

 

 

 

 

 

Capa: Floresta em Região Temperada. Trata-se de imagem disponibilizada na 
internet, dentre as que não informam haver restrição ao uso. 

 


